
Gha ta Wəshi 

Gha ta Wəshi 1 

GHA TA VƏ 
1–11 

Shala kapa pɛtɛa wəshi ba'a wəndə ŋelɛ 

1Ma te gha ta və ne, pa Shala pate yɛ ghweme le hɛɗi. 

2Pa shɛ kese va hɛɗi we, shalala se ŋkɛ. Ŋkwesle ya zhiɓə kənəa ndərə nya wəba. 
Sefəa Shala nde gavele dzeyi kənəa yɛ yɛmə. 

3Tagha gɛ, ma ke Shala: «Nza waŋe shɛ!» Pa waŋe menete geva. 

4Newe ke Shala ne, ganyɛke waŋea shɛ, pa ŋkɛ nehemte yɛ waŋe le ŋkwesle. 

5Pa Shala hekate waŋe kaveci, pa ŋkɛ hekate ŋkwesle kaviɗi. Pa tɛhwɛɗi menete 
geva, ghwɛaɗɛaɗɛa ŋkwa kiɗinyɛ: kwa ghate ta hɛ ŋkɛ. 

6Ma ke Shala zhɛkwa: «Veyi geva ŋkwa kala kwalekwə nya medzəɓə kwelɛ tepe 
ta yɛ yɛmə kezha nehe hɛ bake mbe!» 

7Pa Shala veyi ŋkwa nya kenehemte yɛ yɛmə nyi kwake kwake le nyi pelɛghə. 

8Pa Shala ndeke nda slə ke ŋkwa nya te ghəa shɛ kaghweme. Pa tɛhwɛɗi menete 
geva, ghwɛaɗɛaɗɛa ŋkwa kiɗinyɛ: kwa bake ta hɛ ŋkɛ. 

9Ma ke Shala zhɛkwa: «Tsenete geva yɛmə nyi kwake yitea ghweme te ŋkwa nya 
kwetɛŋe yitea ncake geva ŋkwa nya keghwele ghwele!» Pa wəsəa shɛ menete 
geva kala nyagha. 

10Pa Shala hekate nda slə ke ŋkwa nya keghwele ghwelea shɛ kahɛɗi, pa ŋkɛ 
hekate yɛmə nyi ketsenete geva kandərə. Ma kwa nakɛ Shala ne, ganyɛke ŋkɛ. 

11Tagha gɛ, ma ke Shala: «Pesete geva wəshi te hɛɗi: mama ta gwəzə ba'a wəfe 
nyi keya, nyi nza mama ta felehwe ta nci mbe ya ta nci!» Pa ŋkɛ menete geva kala 
nyagha. 

12Pəɗəfə wəshi pesete geva te hɛɗi: gwəzə nyi nza ya ta nci kala mama ta nci ba'a 
wəfe nyi keya kala mama ta nci. Ma kwa nakɛ Shala ne, ganyɛke ŋkɛ. 

13Pa tɛhwɛɗi menete geva, ghwɛaɗɛaɗɛa ŋkwa kiɗinyɛ: kwa maheke ta hɛ ŋkɛ. 

14Ma ke Shala zhɛkwa: «Menete geva wəshi nyi kewaŋe ŋkwa pelɛ ghweme 
kezha nehe yɛ veci le viɗi. Nza hɛ kawəshi kencɛ yɛ gəsəkə, yɛ hɛ ba'a va nyi 
keɓela geva 

15ba'a yitea ve nda waŋe hɛ ke hɛɗi sawa pelɛ ghweme!» Pa ŋkɛ menete geva 
kala nyagha. 

16Pa Shala pate wəshi nyi kewaŋe ŋkwa nyi jama jama bake: ma nya kwele ne, 
kezha sleke ŋkwa nya heveci. Ma nya ɓɛhwɛ, kezha sleke ŋkwa nya heviɗi, pa 
ŋkɛ pate yɛ saseregwa perə. 

17Pa Shala veyi hɛ pelɛ ghweme kezha ve nda waŋe ke hɛɗi, 

18kezha sleke ŋkwa nya heveci le nya heviɗi ba'a kezha nehe yɛ waŋe le ŋkwesle. 
Ma kwa nakɛ Shala ne, ganyɛke ŋkɛ. 

19Pa tɛhwɛɗi menete geva, ghwɛaɗɛaɗɛa ŋkwa kiɗinyɛ: kwa wəfaɗe ta hɛ ŋkɛ. 

20Ma ke Shala zhɛkwa: «Menete geva ŋkɛ kanza mama ta wəshi nyi nza mpi hwe 
kwa ndərə ba'a zlə yɛ 'yɛ yitea ghweme kənəa hɛɗi!» 

21Pa Shala pate wəshi keseɗa nyi jama jama kwa ndərə ba'a mama ta wəshi 
keseɗa nyi kedzeghwa mbe yɛmə kwele kwele, pa ŋkɛ pate mama ta 'yɛ. Ma kwa 
nakɛ Shala ne, ganyɛke ŋkɛ. 

22Pa Shala wəpikɛ hɛ, ma ke: «Yate mə ya, mbakete mə geva, viɗikɛ mə yɛmə nyi 
kwa yɛ ndərə ba'a yate ya yɛ 'yɛ kwele kwele te hɛɗi!» 

23Pa tɛhwɛɗi menete geva, ghwɛaɗɛaɗɛa ŋkwa kiɗinyɛ: kwa mcɛfe ta hɛ ŋkɛ. 

24Ma ke Shala zhɛkwa: «Yate ya mama ta wəshi keseɗa te hɛɗi: wəshi keseɗa nyi 
ki ghɛ, wəshi keseɗa nyi ɓɛhwɛ ɓɛhwɛ ba'a wəshi keseɗa nyi hwa gamba, kala 
mama ta nci!» Pa ŋkɛ menete geva kala nyagha. 

25Tsagha pate mama ta wəshi keseɗa nyi hwa gamba, mama ta wəshi keseɗa nyi 
ki ghɛ ba'a mama ta wəshi keseɗa nyi ɓɛhwɛ ɓɛhwɛ Shala. Ma kwa nakɛ Shala 
ne, ganyɛke ŋkɛ. 

26Ma ke Shala: «Pate ɓəmə wəndə ŋelɛ kala ghəa ɓəmə, kala pa ta ɓəmə. Nza hɛ 
kaka sleke kelepe nyi kwa ndərə, 'yɛ nyi yitea ghweme, wəshi keseɗa nyi jama 
jama ba'a wəshi keseɗa nyi ɓɛhwɛ ɓɛhwɛ nyi kedzeghwa te hɛɗi!» 

27Pa Shala pate wəndə ŋelɛ kala pa ta ŋkɛ, kala pa ta Shala pate ŋkɛ. Yɛ za le male 
pate hɛ ŋkɛ. 

28Pa Shala wəpikɛ hɛ, ma ke sha hɛ: «Yate mə ya ba'a mbakete mə geva kwele 
kwele, viɗikɛ mə hɛɗi ba'a sleke mə ŋkɛ. Nza mə kaka sleke kelepe nyi kwa 
ndərə, 'yɛ nyi yitea ghweme ba'a pɛtɛa wəshi keseɗa nyi kedzeghwa te hɛɗi!» 

29Ma ke Shala zhɛkwa: «'Ya kave ŋayɛ yayata gwəzə nya keya te hɛɗi ba'a yayata 
wəfe nya nza felehwe ta ŋkɛ mbe ya ta ŋkɛ. Kawəshi kezeme ta ŋayɛ tenza hɛ. 

30Kave nda gwəzə kwa menjaɓa 'ya ke pɛtɛa wəshi keseɗa nyi te hɛɗi, yɛ 'yɛ nyi 
yitea ghweme, yayata wəsə nya kedzeghwa te hɛɗi ba'a nya nza mpi hwe kawəsə 
kezeme.» Pa ŋkɛ menete geva kala nyagha. 

31Ma newe ke Shala sha wəshi nyi menete ŋkɛ ne, zlahe ganyɛa nci. Pa tɛhwɛɗi 
menete geva, ghwɛaɗɛaɗɛa ŋkwa kiɗinyɛ: kwa ŋkwaŋe ta hɛ ŋkɛ. 

Gha ta Wəshi 2 

1Tsagha kiɗimte geva pa ta yɛ ghweme le hɛɗi ba'a pɛtɛa wəshi nyi te hɛ. 

2Ma kwa kiɗimte slene ta ŋkɛ Shala ne, pa ŋkɛ zhɛnakɛ mpi va slene nyi menete 
ŋkɛ te kwa mberefaŋe ta hɛ. 

3Pa Shala wəpikɛ kwa mberefaŋe ta hɛ nyagha, pa ŋkɛ veyi vecia shɛ tekeleke, 
kwa nza ŋkɛ te vecia shɛ zhɛnakɛ mpi ŋkɛ va slene ta wəshi nyi pate ŋkɛ. 

4Nya ya kaghena ta pa ta yɛ ghweme le hɛɗi. 

Ntsa nya mbe Ɛdɛn 

Ma kwa pate yɛ ghweme le hɛɗi Shala ne, 

5wəfe shɛ te hɛɗi we, gwəzə shɛ kenaka kapese we. Kwa nza ŋkɛ kenaka Shala 
Mahwətə kameke va kadzete hɛɗi we, wəndə shɛ kezha wəza ŋkwa nya te hɛɗi 
we. 

6Ama deke kwete mama ta ɗasle nde hwɛ shave mbe hɛɗi kezha ɓasle ŋkwa nya 
te. 

7Pa Shala Mahwətə pate wəndə ŋelɛ le keləwəa hɛɗi nya ntave ŋkɛ. Pa ŋkɛ 
vɛsəame nda sefəa mpi mbe ŋshi, ntake ŋkɛ kanza teghweme. 

8Kwetere wəmbəa ŋkɛ, pa Shala Mahwətə menete ntsa te hɛɗia Ɛdɛn, laka ŋkwa 
kesame ta veci, pa ŋkɛ veyi wəndə nya pate ŋkɛ kwa. 

9Pa Shala Mahwətə pesete mama ta wəfe nyi ganji ganji ba'a nyi zeɗe zeɗe te 
hɛɗi. Pa ŋkɛ veyi wəfe ta mpi te tepe ta ntsa shɛ ba'a wəfe ta ɗepe wəsə nya 
ganyɛ keɗema nya ndiremi. 

10Kwete hələ nde hwɛ shave mbe hɛɗia Ɛdɛn kezha ɓasle ntsa shɛ. Se tagha ne, 
pa hələa shɛ neheve geva wəfaɗe mbe. 

11Nahe sləa kwa ghate kenza kaPishon. Gheŋkɛ nde dzasle hɛɗia Havila nya nza 
mze kwa tere tere mbe, 

12mze kwa tere tere nya ganyɛ, tsagha kwete nehwene ta wəfe nya kezəŋwə 
ganyɛke ba'a kwete pelɛ kwa gheme nya nza zləvə te. 

13Gihon sləa kwa bake ta dzeve ta hələa shɛ. Gheŋkɛ nde ntəslə hɛɗia Kəwsh. 

14Tigre sləa kwa maheke ta hələa shɛ, laka ŋkwa kesame ta veci yitea meleme ta 
Asəwr hwɛ ŋkɛ. Efrate sləa kwa wəfaɗe ta dzeve ta hələa shɛ. 

15Pa Shala Mahwətə kelete wəndə ŋelɛ ba'a veyi ŋkɛ kwa ntsa ta Ɛdɛn kezha 
wəza ba'a kezha ya. 

16Ma ke Shala Mahwətə gezave nda: «Wərə na kazeme yayata wəfe nya kwa ntsa 
nya, 

17ama katezeme ya ta wəfe ta ɗepe ta wəsə kwa ganyɛ keɗema kwa ndiremi na 
we, kwa nza ŋkɛ ma te veci nya tezehwe na ne, katemte na.» 

18Ma ke Shala Mahwətə: «Ndeɗekə kanza za kwetɛŋenyɛ we. 'Ya katemene nda 
nde kemane ŋkɛ nya kala ghəa ŋkɛ.» 

19Le hɛɗi pate mama ta wəshi keseɗa nyi hwa gamba ba'a 'yɛ nyi yitea ghweme 
Shala Mahwətə, pa ŋkɛ fəke nda hɛ ke za kezha newe tsema tsema teheka nda 
slə ŋkɛ ke hɛ. Yayata wəsə keseɗa kakele slə nya hekate nda za. 

20Pa ŋkɛ hekate nda slə ke wəshi keseɗa nyi ki ghɛ, nyi hwa gamba ba'a 'yɛ nyi 
yitea ghweme. Ama kaŋa ŋkɛ ne, kenakɛ wəndə nya kala ghəa ŋkɛ ŋkɛ kezha 
kemane ŋkɛ we. 

21Pa Shala Mahwətə veyite wəndə nyagha yitea hɛ tsape tsape, pa ŋkɛ 
kweraɗeve slerepe ta ŋkɛ kwetɛŋe, zhiɓəyi sli te ŋkwa ŋkɛ. 

22Pa Shala Mahwətə menete male le slerepe nya kweraɗeve nyagha ŋkɛ hwa za 
shɛ ba'a keleke nda ŋkɛ. 

23Tagha gɛ, ma ke za: «Yawa! Nya ya kamimia ɗa ghɛmɛ gɛ! Male ta za tenza sləa 
nta kwa nza ŋkɛ shave mbe za nde.» 

24Vatse tesərə yɛ yitenyɛ le meghekɛ za kezha jikə geva le male ta ŋkɛ yitea nza 
hɛ kageva nya kwetɛŋe. 

25Bake nci se yɛ za le male ta ŋkɛ mederelaŋe, kaɗema kahawe va ghəa nci. 

Gha ta Wəshi 3 

Fama ghena ta yɛ za le male 

1Shishi nde se ntsehwele ma hwa pɛtɛa wəshi keseɗa nyi hwa gamba nyi pate 
Shala Mahwətə. Ma ke sha male: «Kaganda gezete ŋayɛ Shala kezha ɗema yɛ 
kazeme ya ta wəfe nyi kwa ntsa nya na?» 

2Ma ke male zhɛnete nda ke shishi: «Wərə ghen'yɛ kazeme ya ta wəfe nyi kwa 
ntsa. 

3Ama te ghəa ya ta wəfe nya te tepe ta ntsa ne, ma ke Shala sha ghen'yɛ: ‹Zemema 
ya ta ŋkɛ yɛ ba'a kwaɗema ŋkɛ yɛ, yagha yɛ kampə ma.›» 



7 

 

 
Ghena ta Shala 

Kapsiki DC Bible 
©2012 Alliance Biblique du Cameroun and Bible Society of Cameroon. 

 

 
 

 

4Ma ke shishi zhɛnete nda ke male: «Ewə, katempə yɛ we. 

5Ama nahe Shala keɗepe: ma te veci nya tezehwe yɛ ne, katepele ntsə ta ŋayɛ 
ba'a katenza yɛ kala yɛ shala nyi keɗepe wəsə nya ganyɛ keɗema nya ndiremi.» 

6Ma newe ke male ne, megela ya ta wəfea shɛ kazeme, ganyɛke hɛ kwa ntsə 
kezha ɗepe wəshi kwele kwele. Pa nde ndave ya ta ŋkɛ kwetɛŋe ba'a zehwe. Pa 
nde ndeke nda ŋa ŋkɛ ke za nta nya tagha vare, pa ŋkɛ zehwe perə. 

7Pa ntsə ta nci bake nci ghwenemte geva, newe ke hɛ ne, mederelaŋe hɛ. Pa hɛ 
ɗave slekea dasekwa ba'a hwepeyite yitea yitə kala ghwəli. 

8Ma hetɛhwɛɗi ne, ntake sefə kavɛ, pa yɛ za le male ta ŋkɛ fate gaka ta Mahwətə 
nya kedzeghwa kwa ntsa. Pa hɛ wəfərənji va Shala Mahwətə mbe wəfe nyi kwa 
ntsa. 

9Ntake Shala Mahwətə kaheka za, ma ke shɛ: «Tema na wa?» 

10Ma ke zhɛnete: «'Ya fate gaka ta ŋa kwa ntsa, pa ghazlənə zhɛte ɗa kwa nza 'ya 
mederelaŋe, vatse wəfərə ɗa 'ya.» 

11Ma ke Shala shɛ: «Wa nde ncɛte ŋa mederelaŋe na wa? Gha zehwe ya ta wəfe 
nya fɛake ŋa 'ya kezeme na?» 

12Ma ke za zhɛnete: «Male nya ndeke ɗa nya na kanza yitea 'ya nde ndeke ɗa ya 
ta wəfea shɛ nda zehwe 'ya.» 

13Ma ke Shala Mahwətə sha male: «Wa wəsə nya menete nya na wa?» Ma ke male 
zhɛnete: «Shishi nde ghwetete ɗa nda zehwe 'ya.» 

14Ma ke Shala Mahwətə sha shishi: «Ma kwa menete na tsagha ne, 'ya kabezla 
ŋa. Deke gha hwa pɛtɛa wəshi keseɗa nyi ki ghɛ ba'a nyi hwa gamba nde 
tedzeghwa le hwə te hɛɗi, keləwə yatezeme na kala nza ta hɛa ŋa teghweme. 

15Kateve ghema 'ya kwelɛ gha le male, kwelɛ yɛ hwelefe ta ŋa le ŋa nta. Ghə 
yateŋkwape hɛ te gha, ama yitea tetərə tehale hɛ na.» 

16Ma ke sha male kwetere wəmbəa ŋkɛ: «Katezhɛre nza ta ŋa le hwə 'ya dzawe, 
katesa yaka na kezha ya ŋwale. Katekelehwe mehele ta ŋa za ŋa, ama gheŋkɛ nde 
tesleke ŋa.» 

17Ma ke Mahwətə sha Adam: «Nahe na kefate ghena ta male ta ŋa ba'a kezehwe 
ya ta wəfe nya fɛake ŋa 'ya kezeme. Se te beze ghena ta ŋa ne, nahe hɛɗi 
kebezlamte geva tsetsenya. Kwele kwele tesa yaka na kezha ŋ'we wəsə kezemea 
ŋa shave mbe kala nza ta hɛa ŋa teghweme. 

18Katepese yɛ tigə le tigə kwara te hɛɗi kezha gha. Wəshi nyi kepese kwamte 
mbe wəve yatezeme na. 

19Nda hwələ katɛakwe yitea gha nda teŋ'we wəsə kezemea ŋa na hwa'a te və nya 
tezhɛne geva na kadzembe hɛɗi nya shave na mbe. Ma kwa nza ŋkɛ yitea keləwə 
pate geva na ne, katezhɛne geva na kadzembe keləwə.» 

20Pa Adam hekate nda slə kaƐve ke male ta ŋkɛ, geze ta ŋkɛ, Kwa teghweme, kwa 
nza nde ghenta ya kameghekɛa pɛtɛa mbeli nyi teghweme. 

21Pa Shala Mahwətə menete nda lekwesa yitea hweta ta wəshi keseɗa ke yɛ 
Adam le male ta ŋkɛ, seɗaghe nda ŋkɛ ke hɛ. 

22Ma ke Shala Mahwətə mbe ghəa ŋkɛ: «Wa nya wəndə nya kezhɛrenyɛ kala 
kwete wəndəa ɓəmə, kwa ɗepe wəsə nya ganyɛ keɗema nya ndiremi ŋkɛ. Ma 
tsetsenya gɛ ne, hama dzeve ŋkɛ kezha nda ya ta wəfe ta mpi perə ma. Ma 
kezehwe ŋkɛ ne, teghweme tenza ŋkɛ kaghala ghala!» 

23Pa Shala Mahwətə ŋkamte wəndə ŋelɛ same kwa ntsa nya kwa Ɛdɛn kezha lə 
ŋkɛ kawəza hɛɗi nya shave ŋkɛ mbe. 

24Ma kwa ŋkamte ŋkɛ ŋkɛ same kwa ne, pa ŋkɛ veyi ka shɛrəbɛŋe laka ŋkwa 
kesame ta veci yitea ntsa ta Ɛdɛn. Kafayɛ nya ghyana kala ghɛnia ghwə ya yitea 
dzeve va hɛ kaya hweŋkwa ta wəfe ta mpi. 

Gha ta Wəshi 4 

Yɛ Kayin le Abɛl 

1Ntake yɛ Adam kaɓelahe le male ta ŋkɛ Ɛve. Pa nde dzawa hwə ba'a yake Kayin, 
ma ke: «Nahe 'ya keyake za te zlaɓa ta Mahwətə.» 

2Pa nde zhɛne kayake wəza meghekɛa Kayin, Abɛl sləa ŋkɛ. Kande ya wəshi se 
Abɛl, kande wəza Kayin. 

3Ma kwa wetɛaŋe və ne, pa Kayin keleke nda wəshi nyi kese te wəve ke 
Mahwətə. 

4Pa Abɛl le ŋa ŋkɛ perə fəke nda zhɛgwəa lɛməa timɛti nyi keghate kaya hwa 
wəshi keseɗa ta ŋkɛ. Pa ŋkɛ ndeke nda zhɛzhi nyi ganji ganji ba'a merege ke 
Mahwətə. Pa Mahwətə kemaneve yɛ Abɛl le wəsə nya ndeke nda ŋkɛ megela. 

5Ama pa ŋkɛ zhɛremte kema ta ŋkɛ va yɛ Kayin le wəshi nyi keleke nda ŋkɛ. Pa 
Kayin hwepete wənə kwele kwele ba'a heɗete kema. 

6Ma ke Mahwətə shɛ: «Yitea wa hwepete wənə ba'a heɗete kema na wa? 

7Ma kemenete na ndeɗekə ne, katesate ŋa na te ŋkwa. Ma keɗema na kemenete 
ndeɗekə ne, wa nya jaɗafa nya kala pərətiməa wəsə keseɗa meɓelahe yitea mɛa 
cɛa ŋa kezha cɛha ŋa. Ama va gha ŋkɛ kezha hərəte ŋkɛ.» 

8Ama ma ke Kayin sha wəza meghekɛ: «Mbara ɓə kadzemte.» Ma kwa dzemte 
hɛ ne, zhibədikə Kayin kənəa wəza meghekɛ Abɛl, pa ŋkɛ peslekɛ ŋkɛ. 

9Ma ke Mahwətə sha Kayin: «Tema wəza meyɛ ŋa Abɛl wa?» Ma ke Kayin 
zhɛnete: «Keɗepe 'ya we. 'Ya nza kande ya wəza meyɛ ɗa na?» 

10Ma ke Mahwətə shɛ: «Wa wəsə nya menete nya na wa? Nahe mimia wəza meyɛ 
ŋa ketsate ɗa lewela same kwagha te hɛɗi. 

11Kebezla bezla na tsetsenya, keŋka ŋka na te hɛɗi nya keghwenete geva kezha 
tawe mimia wəza meyɛ ŋa nya kesheke te dzeve ta ŋa. 

12Ma vəa ŋkwa nya tewəza na ne, katemene ŋa wəshi hɛɗi we. Tahe tedzeghwa 
na ba'a katendeŋe na te hɛɗi.» 

13Ma ke Kayin sha Mahwətə: «Keɗaŋeɗa yaka nya te 'ya kakele. 

14Ma keŋkamte ɗa na se te hɛɗi ganyɛ nya ɓeshi ne, katewəfərə ɗa 'ya cakeɗake 
le gha. Tahe tedzeghwa 'ya ba'a katendeŋe 'ya te hɛɗi, ma yayata wəndə nya 
ketenakɛ ɗa ne, katepesle ɗa ŋkɛ.» 

15Ma ke Mahwətə shɛ: «Ewə, ma kepeslekɛ ŋa wəndə ne, mberefaŋe zhigə tewa 
geva ŋkɛ.» Tagha gɛ, pa Mahwətə ɗahate wəsə te Kayin kezha ɗema yayata 
wəndə nya kekeme le kapesle ŋkɛ. 

16Cape Kayin slənyɛ kwa kema ta Mahwətə, pa ŋkɛ nzanyɛ te hɛɗia Nod, laka 
ŋkwa kesame ta veci yitea Ɛdɛn. 

Hwelefefia Kayin 

17Pa Kayin ɓelahe le male ta ŋkɛ, njehe nde le hwə, pa nde yake Ɛnok. Ntake 
Kayin kaŋsle kwete meleme, pa ŋkɛ hekate nda sləa wəzege ta ŋkɛ Ɛnok ke 
melemea shɛ. 

18Ɛnok ya kayiteyɛa Irad, Irad ya kayiteyɛa Mɛhəwyayɛl, Mɛhəwyayɛl ya 
kayiteyɛa Mɛtəwshayɛl, Mɛtəwshayɛl ya kayiteyɛa Lɛmɛk. 

19Pa Lɛmɛk wəmeve mi bake. Ada sləa kwa ghate, Sila sləa kwa bake. 

20Pa Ada yake Yabal nya kashia mbeli nyi kenzanji mbe yɛ cɛ lekwesa ba'a nyi 
nza wəshi keseɗa va hɛ. 

21Ma wəza meghekɛa Yabal ne, Yəwbal sləa ŋkɛ. Gheŋkɛ ya kashia ka tsa 
ŋgwəleŋə ba'a ka vɛ shela. 

22Pa Sila le ŋa nta perə yake wəzege teza nya nza sləa ŋkɛ kaTəwbal-Kayin. 
Gheŋkɛ ya kande vɛsə wəshi mze kwa tɛawetɛa ba'a nde gezla wəshi nyi le lɛ. 
Ma wəzha ta meghekɛa Təwbal-Kayin ne, Na'ama sləa nta. 

23Ma ke Lɛmɛk sha mia ŋkɛ: «Ada ba'a Sila, fa mə ghena ta ɗa, mia Lɛmɛk, ve mə 
sleme yitea ghena nya geze 'ya! Ma kempave ɗa wəndə ne, kapesle wəndə 
kwetɛŋe 'ya, ma keɗakɛ ɗa wəndə le zhi ne, kapesle wəzege 'ya. 

24Ma kenza nde zhili mberefaŋe yampə mbeli kezha wa Kayin ne, zhili 
mberefaŋemsə mberefaŋeghəmbe yatempə mbeli kezha wa ɗa.» 

25Pa Adam ɓelahe le male ta ŋkɛ zhɛkwa, pa nde yake wəzege teza nya hekate 
nda sləa nde kaSɛt, kwa nza ŋkɛ ma ke: «Nahe Shala kendeke ɗa kwete wəzege 
teza te ŋkwa Abɛl nya peslekɛ Kayin.» 

26Pa Sɛt yake wəzege teza perə, pa ŋkɛ hekate nda slə kaƐnos. Se tagha ghate 
mbeli kasəkwə Shala, kaheka ŋkɛ le sləa Mahwətə. 

Gha ta Wəshi 5 

Sləa ka shihɛ se te Adam hwa'a te Nowɛ 

1Wa nyi sləa hwelefefi nyi kesawa mbe Adam nyi: Ma te veci nya pate mbeli Shala 
ne, kala ghəa ŋkɛ pate hɛ ŋkɛ. 

2Yɛ za le male pate hɛ ŋkɛ, pa ŋkɛ wəpikɛ hɛ ba'a ndeke nda sləa mbeli ke hɛ te 
veci nya pate hɛ ŋkɛ. 

3Pa Adam menete va gwəmsə ba'a mahekenemsə. Pa ŋkɛ yake wəzege teza nya 
kala gheŋkɛ ba'a hekate nda slə kaSɛt. 

4Ma kwetere wəmbəa ya ta Sɛt ne, pa Adam menete va gwəmsə deghese. Nahe 
ŋkɛ keyake kweci ŋwale tezhili ba'a ŋwalea kwɛ. 

5Ma kwa menete va ŋkɛ gwəmsə mesli ba'a mahekenemsə pɛtɛa ŋkɛ ne, mtiwə 
ŋkɛ. 

6Va gwəmsə ba'a mcɛfe menete Sɛt nda yake Ɛnos ŋkɛ. 

7Kwetere wəmbəa ya ta Ɛnos ne, va gwəmsə deghese ba'a mberefaŋe menete 
Sɛt zhɛkwa. Nahe ŋkɛ keyake kweci ŋwale tezhili ba'a ŋwalea kwɛ. 

8Ma kwa menete va ŋkɛ gwəmsə mesli ba'a meŋe bakeghəmbe pɛtɛa ŋkɛ ne, 
mtiwə ŋkɛ. 

9Ma kwa menete va Ɛnos meslimsə ne, pa ŋkɛ yake wəzege teza: Kɛnan. 

10Kwetere wəmbəa ya ta Kɛnan ne, va gwəmsə deghese ba'a meŋe mcɛfeghəmbe 
menete Ɛnos zhɛkwa. Nahe ŋkɛ keyake kweci ŋwale tezhili ba'a ŋwalea kwɛ. 

11Ma kwa menete va Ɛnos gwəmsə mesli ba'a mcɛfe pɛtɛa ŋkɛ ne, mtiwə mtenyɛ. 

12Ma kwa menete va Kɛnan mberefaŋemsə ne, pa ŋkɛ yake Malalɛyɛl kawəzege 
teza. 

13Kwetere wəmbəa ya ta Malalɛyɛl ne, va gwəmsə deghese ba'a wəfaɗemsə 
menete Kɛnan zhɛkwa. Nahe ŋkɛ keyake kweci ŋwale tezhili ba'a ŋwalea kwɛ. 

14Ma kwa menete va Kɛnan gwəmsə mesli ba'a meŋe pɛtɛa ŋkɛ ne, mtiwə 
mtenyɛ. 

15Va ŋkwaŋemsə mcɛfeghəmbe menete Malalɛyɛl nda yake Yɛrɛd ŋkɛ. 

16Kwetere wəmbəa ya ta Yɛrɛd ne, va gwəmsə deghese ba'a mahekenemsə 
menete Malalɛyɛl zhɛkwa. Nahe ŋkɛ keyake kweci ŋwale tezhili ba'a ŋwalea 
kwɛ. 

17Ma kwa menete va Malalɛyɛl gwəmsə deghese ba'a meslimsə mcɛfeghəmbe 
pɛtɛa ŋkɛ ne, mtiwə mtenyɛ. 

18Va gwəmsə ba'a ŋkwaŋemsə bakeghəmbe menete Yɛrɛd nda yake Ɛnok ŋkɛ 
kawəzege teza. 

19Kwetere wəmbəa ya ta Ɛnok ne, va gwəmsə deghese menete Yɛrɛd zhɛkwa. 
Nahe ŋkɛ keyake kweci ŋwale tezhili ba'a ŋwalea kwɛ. 

20Ma kwa menete va Yɛrɛd gwəmsə mesli ba'a ŋkwaŋemsə bakeghəmbe pɛtɛa 
ŋkɛ ne, mtiwə mtenyɛ. 

21Va ŋkwaŋemsə mcɛfeghəmbe menete Ɛnok nda yake Matəsalɛm ŋkɛ 
kawəzege teza. 

22Kwetere wəmbəa ya ta Matəsalɛm ne, va gwəmsə mahekene menete Ɛnok kwa 
hweŋkwa ta Shala. Nahe ŋkɛ keyake kweci ŋwale tezhili ba'a ŋwalea kwɛ. 

23Va gwəmsə mahekene ba'a ŋkwaŋemsə mcɛfeghəmbe menete Ɛnok 
teghweme pɛtɛa ŋkɛ. 

24Ma kwa zelete hweŋkwa ta Shala ŋkɛ ne, terayɛ ŋkɛ zanyɛ, kwa nza ŋkɛ nahe 
Shala keleghe ŋkɛ kadzeme shɛ. 

25Va gwəmsə ba'a deghesemsə mberefaŋeghəmbe menete Matəsalɛm nda yake 
Lɛmɛk ŋkɛ. 

26Kwetere wəmbəa ya ta Lɛmɛk ne, va gwəmsə mberefaŋe ba'a deghesemsə 
bakeghəmbe menete Matəsalɛm zhɛkwa. Nahe ŋkɛ keyake kweci ŋwale tezhili 
ba'a ŋwalea kwɛ. 

27Ma kwa menete va Matəsalɛm gwəmsə mesli ba'a ŋkwaŋemsə meslighəmbe 
pɛtɛa ŋkɛ ne, mtiwə mtenyɛ. 

28Ma kwa menete va Lɛmɛk gwəmsə ba'a deghesemsə bakeghəmbe ne, pa ŋkɛ 
yake wəzege teza. 

29Pa ŋkɛ ndeke nda slə kaNowɛ. Kwa nza ŋkɛ ma ke: «Gheŋkɛ nde tegweɗakwe 
ɓəmə wənə mbe slene ta ɓəmə ba'a va yaka nya te gheɓəmə, va nya bezlamte 
hɛɗi Mahwətə.» 

30Kwetere wəmbəa ya ta Nowɛ ne, va gwəmsə mcɛfe ba'a meslimsə 
mcɛfeghəmbe menete Lɛmɛk zhɛkwa. Nahe ŋkɛ keyake kweci ŋwale tezhili ba'a 
ŋwalea kwɛ. 

31Ma kwa menete va Lɛmɛk gwəmsə mberefaŋe ba'a mberefaŋemsə 
mberefaŋeghəmbe pɛtɛa ŋkɛ ne, mtiwə ŋkɛ. 

32Va ta Nowɛ gwəmsə mcɛfe nda yake ŋwale tezhili mahekene ŋkɛ: Sɛm, Sham 
ba'a Zhafɛt. 

Gha ta Wəshi 6 

Shala katare za sebe te mbeli 

1Ma kwa ghate mbeli kambake geva kwele kwele te hɛɗi ba'a kwa yake ŋwalea 
kwɛ hɛ ne, 

2pa ŋwale tezhilia Shala nakɛ kendeɗe ndeɗenji ŋwalea kwɛ nyi yake mbeli. 
Ntake hɛ kanta nyi ɗe hɛ kamale. 

3Ma ke Mahwətə: «Mba sefəa mpi nya ndeke nda 'ya ke mbeli kanza mbe hɛ 
kaghala ghala we, kwa nza ŋkɛ ne, katempə hɛ te kwete veci. Katezhɛne hɛ 
kazlake va gwəmsə ba'a bakemsə teghweme we.» 

4Ma mbe və shɛ ne, kweci hwelefefi kebebiya bebiyanji ya shɛ te hɛɗi, mba hɛ te 
hɛɗi nda se ŋwalea Shala kanza le ŋwalea kwɛa mbeli, nahe hɛ keyake ŋwale 
hwa hɛ. Ghenci ya kaka katsala kɛfi nyi vəashi, mbeli nyi nza zləvə te sləa nci. 

5Ma newe ke Mahwətə ne, mbake yambake ndiremia mehele ta mbeli te hɛɗi. 
Keveci keveci nza hɛ le mene zəzə wəsə kwa ndiremi mbe wənəa nci. 

6Ntake Mahwətə kazəzə yitea wa yitea wa pate mbeli ŋkɛ te hɛɗi, petefe wənəa 
ŋkɛ wepete geva. 

7Ma ke: «'Ya kateza sebe te mbeli nyi pate 'ya te hɛɗi, wəshi keseɗa nyi jama 
jama keɗema nyi ɓɛhwɛ ɓɛhwɛ ba'a 'yɛ nyi kezlə yitea ghweme, kwa nza ŋkɛ 
kwele kwele zəzə 'ya kwa pate hɛ 'ya.» 

8Ama nahe Nowɛ kekemave zlaɓa kwa kema ta Mahwətə. 

Shala zəzəte kambele Nowɛ 

9Wa nyi hwelefefia Nowɛ nyi: Ma Nowɛ ne, kawəndə nya tiɗiɗi nya kedzeghwa 
le hweŋkwa ta ŋkɛ se ŋkɛ hwa mbeli nyi te vəa ŋkɛ. Hweŋkwa ta Shala yazelete 
ŋkɛ, 

10ŋwale tezhili mahekene yake ŋkɛ: Sɛm, Sham ba'a Zhafɛt. 

11Ama kambeli nyi kebeze beze se mbeli nyi te hɛɗi kwa ntsə ta Shala: nda mene 
berete nde mene geva te yayata ŋkwa. 

12Newe ke Shala sha ŋkwa nya te hɛɗi ne, keda da ŋkɛ. Kwa nza ŋkɛ ne, nahe 
yayata wəndə kebezemte nza ta ŋkɛ te hɛɗi. 

13Ma ke Shala sha Nowɛ: «Nahe 'ya ketarete kezha za sebe te mbeli. Kwa nza ŋkɛ 
ne, nahe hɛɗi kenza viɗi va mene berete. 'Ya kateza sebe te hɛ te hɛɗi. 

14Baŋete nda kwambelə nya wəba yitea sheghwəa vɛ ke ghəa ŋa. Katemene cɛ 
na kwele kwele mbe ba'a katezleraɗe ŋkɛ na le ɗəkə mbe hwəa ŋkɛ ba'a pelɛ te 
wəmbəa ŋkɛ. 

15Wa nya tsetse temene na: mɛtre gwəmsə ba'a mcɛfemsə nza biya ŋkɛ, mɛtre 
bakemsə mcɛfeghəmbe nza bezlea ŋkɛ ba'a mɛtre meŋe mcɛfeghəmbe nza 
dzeme ta ŋkɛ yitea ghweme. 

16Katebaŋe wəsə na kənəa ghəa ŋkɛ, katetene ŋkwa na dzeyi yitea yɛ ghəa ŋkɛa 
shɛ gare slə yitea fegwele hwa'a mɛa ŋwalea dzeve. Katemene gelembe na mɛ 
laka bela kwetɛŋe. Ma kwetere wəmbəa ŋkɛ ne, katemene cɛ nyi mencikə 
mencikə na mahekene mbe. 

17Ma 'ya le ŋa ɗa gɛ, katekele yɛmə nya wəba kase kezha za te yayata wəsə nya 
le mpi te hɛɗi. Pɛtɛ tempə wəshi nyi te hɛɗi. 

18Ama katemene jikə geva 'ya le gha. Katedzembe kwambeləa shɛ na le male ta 
ŋa, ŋwale tezhilia ŋa ba'a ka makwashia ŋa. 

19Katenta mama ta wəsə nya nza mpi hwe na bake nyi bake nyi, yɛ za le male 
kezha mbele mpia nci yitea gha. 

20Tsagha mama ta 'yɛ, mama ta wəshi keseɗa nyi jama jama ba'a nyi kedzeghwa 
te hɛɗi, bake nyi bake nyi kase yitea gha kezha mbele mpia nci. 

21Ma gha gɛ ne, ntave mama ta wəshi kezeme, katebete hɛ na te ŋa nci ŋkwa. 
Kawəshi kezeme ta ŋayɛ le wəshi keseɗa shɛhɛ tenza hɛ.» 

22Tsagha Nowɛ menete. Pa ŋkɛ menete wəshi nyi gezete nda Shala tserame. 

Gha ta Wəshi 7 

Nowɛ kadzembe kwambelə 

1Ma ke Mahwətə sha Nowɛ: «Kwiɗi kadzembe kwambelə, gha le mbelia ŋa kwa 
nza ŋkɛ deke gha ya kawəndə nya tiɗiɗi hwa mbeli nyi mbe vəa ŋa. 

2Hwa mama ta wəshi keseɗa nyi wɛŋe wɛŋe ne, tsehave bake nyi bake nyi 
mberefaŋe zhigə, ama hwa wəshi keseɗa nyi wale wale ne, kwetɛŋe zhigə nta 
na, yɛ za le male hwa mama ta nci. 

3Ma kaŋa 'yɛ nyi yitea ghweme ne, mberefaŋe zhigə nta na bake nyi bake nyi, yɛ 
za le male kezha yate hwelefe ta nci te hɛɗi. 

4Ma mbe hɛ mberefaŋe ne, kateme va 'ya kadzete hɛɗi kaveci wəfaɗemsə ba'a 
viɗi wəfaɗemsə. Pɛtɛ teza sebe 'ya te wəshi nyi pate 'ya.» 

5Pa Nowɛ menete pɛtɛa wəshi nyi gezete nda Mahwətə. 

Yɛmə karayɛ ŋkwa nya te hɛɗi 

6Ma nda menete geva yɛmə nya wəba te hɛɗi ne, gwəmsə ŋkwaŋe va ta Nowɛ. 

7Shilimə ŋkɛ dzembenyɛ mbe kwambelə le ŋwale tezhilia ŋkɛ, male ta ŋkɛ ba'a 
makwashia ŋkɛ kezha mbele va yɛmə nya wəba. 

8Ma wəshi keseɗa nyi wɛŋe wɛŋe ba'a nyi wale wale, yɛ 'yɛ ba'a yayata wəsə nya 
kedzeghwa te hɛɗi ne, 

9pɛtɛ hɛ kentsehe mbe kwambeləa Nowɛ bake nyi bake nyi, yɛ za le male kala 
nya gezete Shala. 

10Kwetere wəmbəa hɛ mberefaŋe ne, bətə ŋkwa nya te hɛɗi va yɛmə nya wəba. 

11Te kwa gwəmsə ŋkwaŋe ta va ta Nowɛ, mbe hɛ kwa meŋe mberefaŋeghəmbe 
te tere kwa bake ne, pɛtɛ yɛmə nyi mbe hɛɗi kahwɛ shave mbe, pɛtɛ wəfela nyi 
pelɛ ghweme keghwenemte geva kebeŋwe beŋwenji. 

12Ntake va kame te hɛɗi kaveci wəfaɗemsə ba'a viɗi wəfaɗemsə. 

13Te vecia shɛ dzembe kwambelə yɛ Nowɛ le ŋwalea ŋkɛ Sɛm, Sham le Zhafɛt 
ba'a yɛ male ta ŋkɛ le makwashia ŋkɛ mahekene, 

14zlaɓe le mama ta wəshi keseɗa nyi ki ghɛ ba'a nyi hwa gamba, mama ta wəshi 
keseɗa nyi ɓɛhwɛ ɓɛhwɛ nyi kedzeghwa te hɛɗi, mama ta 'yɛ ba'a wəshi nyi 
ɓɛhwɛ ɓɛhwɛ nyi kezlə. 

15Bake nyi bake nyi hwa mama ta wəshi nyi le mpi kadzembe kwambelə yitea 
Nowɛ. 

16Yɛ za le male hwa mama ta nci se hɛ kadzembe kala nya gezete nda Shala ke 
Nowɛ. Jaslɛ Mahwətə ŋzlete gelembe yitea Nowɛ. 

17Hɛ wəfaɗemsə menete yɛmə nya wəba shɛ te hɛɗi. Ma kahende geva yɛmə 
kadzeme ne, pa kwambelə kafeghe geva kadzeme kənəa hɛɗi. 

18Ma kambake geva yɛmə kadzeme ne, tambaŋe kwambelə te ghəa yɛmə. 

19Nda mbake yambake geva yɛmə kadzeme, hwa'a te zhiɓə ta ghəa ghweme nyi 
biya biya te hɛɗi. 

20Pa yɛmə dzeme gare mɛtre mberefaŋe zlake ma ke yɛ ghəa ghweme. 

21Pɛtɛ wəshi nyi nza mpi hwe nyi kedzeghwa te hɛɗi mpənji: 'yɛ, wəshi keseɗa 
nyi ki ghɛ, nyi hwa gamba, pɛtɛa wəshi nyi kedzeghwa te hɛɗi ba'a mbeli perə. 

22Pa pɛtɛa wəshi nyi nza mpi hwe ba'a nyi kenza te hɛɗi kwa ghwele ghwele 
mpənji. 

23Tsagha zamte sebe Mahwətə te pɛtɛa wəshi nyi nza mpi hwe te hɛɗi: mbeli, 
wəshi keseɗa nyi jama jama, nyi ɓɛhwɛ ɓɛhwɛ ba'a yɛ 'yɛ. Terayɛ hɛ zanji te hɛɗi. 
Deke yɛ Nowɛ le mbeli nyi mbe kwambeləa shɛ ya mba teghweme. 

Nowɛ kashave mbe kwambelə 

24Hɛ gwəmsə ba'a mcɛfemsə menete yɛmə zhiɓə kənəa hɛɗi. 

Gha ta Wəshi 8 

1Pa Shala zəzəte yɛ Nowɛ le wəshi keseɗa nyi ki ghɛ ba'a nyi hwa gamba nyi mbe 
kwambelə yite. Pa ŋkɛ vɛte sefə te hɛɗi, ntake yɛmə kagweɗakwe geva. 

2Jejaslɛ ɗasle nyi mbe hɛɗi ba'a wəfela nyi pelɛ ghweme ŋzleŋzlete geva, pa va 
fɛake geva keme. 

3Zayɛ zayɛ yɛmə hasemte geva te hɛɗi. Mbe hɛ gwəmsə ba'a mcɛfemsə shifəakɛ 
shifə yɛmə. 

4Te kwa meŋe mberefaŋeghəmbe ta hɛa tere kwa mberefaŋe ghereŋenyɛ 
kwambelə pelɛ ghəa ghweme ta Ararat. 

5Nda shifə yashifə yɛmə pa te kwa meŋe ta tere. Ma te kwa ghate ta hɛa terea 
shɛ ne, kanewe newe ghəa yɛ ghweme mbeli kancɛ geva. 

6Ma kwetere wəmbəa hɛ wəfaɗemsə ne, pa Nowɛ ghwenemte wəfela nya slate 
ŋkɛ te kwambelə. 

7Waɗe ŋkɛ pelakɛ ghame shave mbe. Pərə ghame zlə kashave, lelə ba'a 
zhezhɛneke geva. Yɛmə yaneghe ŋkɛ kahase te hɛɗi. 

8Kwetere wəmbəa ŋkɛ ne, pa Nowɛ ghwenakɛ gheɗepe kanewe kenza nde nahe 
yɛmə keshifə te hɛɗi. 

9Ama kenakɛ ŋkwa kempekwe gheɗepea shɛ we. Pa ŋkɛ zhɛneghe geva kase 
kadzembe kwambelə yitea Nowɛ, kwa nza nde mba yɛmə bətə kənəa hɛɗi. Pa 
Nowɛ haghe dzeve, kelete ŋkɛ ba'a zhɛneyi ŋkɛ mbe kwambelə. 

10Pa ŋkɛ neghete hɛ mberefaŋe, zhɛne, pa ŋkɛ pelakɛ ŋkɛ kashave. 

11Ma kwa tɛhwɛɗi ne, pa gheɗepe zhɛneke geva kase sha Nowɛ. Slekea bekele 
kakwateɗa ya mbe mɛ ve. Ma tagha gɛ ne, pa Nowɛ ɗepete nahe yɛmə 
kegweɗakwe te hɛɗi. 

12Pa ŋkɛ neghete hɛ mberefaŋe zhɛkwa, pa ŋkɛ pelakɛ gheɗepe kashave, ama 
kezhɛneke geva nde kase shɛ we. 

13Ma mbe va kwa gwəmsə ŋkwaŋe ba'a kwetɛŋe se te ya ta Nowɛ, mbe kwa 
ghate ta hɛa ŋkɛ ne, kehase hase yɛmə te hɛɗi. Pa Nowɛ felaŋemte wəsə nya 
kənəa kwambeləa shɛ, newe ke ne, kehase hase ŋkwa nya te hɛɗi. 

14Ma mbe tere kwa bake, mbe hɛ bakemsə mberefaŋeghəmbe ne, keghwele 
ghwele hɛɗi fate fate. 

15Tagha, ma ke Shala sha Nowɛ: 

16«Shave mbe kwambelə le male ta ŋa, ŋwalea ŋa ba'a makwashia ŋa. 

17Fəakave wəshi keseɗa pɛtɛ nyi mbe yitea gha, mama ta 'yɛ, wəshi keseɗa nyi 
jama jama ba'a nyi ɓɛhwɛ ɓɛhwɛ nyi kedzeghwa te hɛɗi. Viɗikɛ hɛɗi hɛ ba'a yate 
ya hɛ kwele kwele.» 

18Cape yɛ Nowɛ kashave mbe kwambelə le ŋwalea ŋkɛ, male ta ŋkɛ ba'a ka 
makwashia ŋkɛ. 

19Pɛtɛ wəshi keseɗa nyi jama jama ba'a nyi ɓɛhwɛ ɓɛhwɛ, yɛ 'yɛ ba'a wəshi nyi 
kedzeghwa te hɛɗi kashave mbe kwambelə perə kehwelefe kehwelefe. 

20Pa Nowɛ pate nda reghwetɛ ke Mahwətə. Pa ŋkɛ ntave zake zake hwa wəshi 
keseɗa nyi jama jama nyi wɛŋe wɛŋe ba'a hwa 'yɛ nyi wɛŋe wɛŋe ba'a dzeghekɛ 
nda melɛ kwa tere tere te reghwetɛa shɛ. 

21Pa Mahwətə fate zəŋwəa wəshi melɛa shɛhɛ ganyɛke. Ma ke mbe ghəa ŋkɛ: 
«Katezhɛne 'ya kabezla hɛɗi tewəmbəreke mbeli we. Kaganda ne, wəsə kwa 
ndiremi ya mbe wənəa nci se kawəzege. Ama katezhɛne 'ya kaza sebe te wəshi 
nyi nza mpi hwe zhɛkwa kala nya menete nya 'ya we. 

22Kala nya tetemə hɛɗi ne, katetemə yɛ tsawe wəshi ba'a mene wəshi se te wəve, 
yɛ ntasle le hwələ, yɛ cimə le feghwe ba'a yɛ veci le viɗi.» 

Gha ta Wəshi 9 

Meɗe mɛa Shala ke Nowɛ 

1Pa Shala wəpikɛ yɛ Nowɛ le ŋwalea ŋkɛ, ma ke sha hɛ: «Yate mə ya ba'a mbakete 
mə geva kwele kwele, viɗikɛ mə hɛɗi. 

2Pɛtɛ teghazlənə wəshi keseɗa nyi te hɛɗi ba'a 'yɛ nyi yitea ghweme va gheyɛ. 
Ma pɛtɛa wəshi nyi kedzeghwa te hɛɗi ba'a kelepe nyi kwa ndərə ne, te dzeve hɛ 
va gheyɛ. 

3Yayata wəsə nya kedzeghwa te hɛɗi ba'a nya nza mpi hwe ne, kawəsə kezeme 
ta ŋayɛ tenza nde kala nya ndeke ŋayɛ wəshi nyi kepese 'ya. 'Ya kave ŋayɛ pɛtɛ 
tsetsenya. 

4Ama katezeme sli nya nza mpi mbe, geze ta ŋkɛ, mimi yɛ we. 

5Ma mimia ŋayɛ perə ne, mpia ŋayɛ ŋkɛ. Vatse gɛ, kate'yɛwe ghena 'ya te, 
kate'yɛwe ghena 'ya va yayata wəsə keseɗa keɗema wəndə nya kepeslekɛ ŋkwa 
te. Kate'yɛwe ghena 'ya te mpia wəndə ŋelɛ. 

6Ma wəndə nya kepeslekɛ wəndə ne, va wəndə temte ŋkɛ. Va nya nza ŋkɛ kala 
ghəa ŋkɛ pate wəndə ŋelɛ Shala. 

7Ma gheyɛ le ŋa ŋayɛ gɛ ne, yate mə ya ba'a mbakete mə geva kwele kwele, 
pesleyi mə geva te hɛɗi ba'a viɗikɛ mə ŋkɛ.» 

8Ma ke Shala sha yɛ Nowɛ le ŋwalea ŋkɛ: 

9«Katemene jikə geva 'ya le gheyɛ, le ŋwale nyi ketesawa mbe gheyɛ 

10ba'a le wəshi nyi nza mpi hwe nyi yitea gheyɛ: yɛ 'yɛ, wəshi keseɗa nyi ki ghɛ 
ba'a nyi hwa gamba, pɛtɛa wəshi nyi keshave mbe kwambelə ba'a wəshi keseɗa 
nyi ketenza te hɛɗi lema. 

11Katemene jikə geva 'ya le gheyɛ: katezhɛne yɛmə nya wəba kaza wəsə nya nza 
mpi hwe te hɛɗi we. Katezhɛne yɛmə nya wəba kaza ŋkwa nya te hɛɗi we.» 

12Ma ke Shala zhɛkwa: «Wa nya wəsə kencɛ jikə geva nya mene 'ya le gheyɛ ba'a 
wəshi nyi nza mpi hwe yitea gheyɛ keshi keshi nya: 

13'Ya kave rəgia ɗa te ləmbə kezha nza nde kawəsə kencɛ jikə geva nya kwelɛ 'ya 
le hɛɗi. 

14Kala və nya temene ləmbə 'ya kənəa ghəa hɛɗi ba'a nya tenca maɓelɛaŋe ne, 

15katezəzə jikə geva nya kwelɛ 'ya le gheyɛ, le mama ta wəshi nyi nza mpi hwe 
'ya. Katezhɛne yɛmə nya wəba kaza wəsə nya nza mpi hwe we. 

16Ma vəa ŋkwa nya tenza maɓelɛaŋe te ləmbə ne, katenewe ŋkɛ 'ya kezha zəzə 
jikə geva kwa kiɗima nya menete 'ya le mama ta wəshi nyi nza mpi hwe te hɛɗi.» 

17Ma ke Shala sha Nowɛ zhɛkwa: «Gheŋkɛ ya kawəsə kencɛ jikə geva nya menete 
'ya le yayata wəsə nya nza mpi hwe te hɛɗi.» 

Ŋwale tezhilia Nowɛ mahekene 

18Ma ŋwalea Nowɛ nyi keshave mbe kwambelə ne, Sɛm, Sham ba'a Zhafɛt. Sham 
ya kayiteyɛa Kanan. 

19Se mbe ŋwalea Nowɛ nyi mahekenea shɛhɛ yate ya mbeli te hɛɗi. 

20Nowɛ ya kande ghate ta nde wəza nya kemɓete wəfe ta rɛzɛŋe. 

21Pa ŋkɛ sakɛ tɛa ŋkɛ, ghwəyinyɛ ba'a nzanyɛ mederelaŋe mbe cɛ lekwesa ta 
ŋkɛ. 

22Pa Sham nya kayiteyɛa Kanan nakɛ yitenyɛ mederelaŋe ba'a gezete nda ke ka 
kesaka meghekɛ nyi bake pelɛ te ŋwela. 

23Tagha ne, pa yɛ Sɛm le Zhafɛt kelete lekwesa ta Nowɛ, pa hɛ veyi te bazla ta 
nci. Shilimə hɛ mbe cɛ lekwesa shɛ le wəmbə le wəmbə, pa hɛ dəpəyi lekwesa 
kənəa yite nci. Ŋkwa nya laka kwete ŋkwa yanewe hɛ yitea ɗema hɛ kanakɛ yite 
nci mederelaŋe. 

24Ma kwa wetɛaŋe ghwəyia ŋkɛ yitea ghə va Nowɛ ne, pa ŋkɛ fate wəsə nya 
menete nda wəzege ta ŋkɛ nya ɓɛhwɛ ma. 

25Tagha, ma ke: «Kande bezla bezla nza Kanan! Nza ŋkɛ kande keɗaŋe ta ka 
mene slene ta ka kesaka meghekɛ!» 

26Ma ke zhɛkwa: «Nza zləvə te Mahwətə, Shala ta Sɛm! Nza Kanan kande mene 
slene ta Sɛm! 

27Ndeke nda hɛɗi Shala kwele kwele ke Zhafɛt, nza ŋkɛ mbe yɛ cɛ lekwesa ta 
Sɛm ba'a nza Kanan kande mene nda slene ke Zhafɛt!» 

28Va gwəmsə mahekene ba'a mcɛfemsə menete Nowɛ zhɛkwa kwa sebe ta yɛmə 
nya wəba. 

29Ma kwa menete va ŋkɛ gwəmsə mesli ba'a mcɛfemsə pɛtɛa ŋkɛ ne, mtiwə ŋkɛ. 

Gha ta Wəshi 10 

Mbeli nyi te hɛɗi 
(1 WMKM 1.5-23) 

1Kwetere wəmbəa yɛmə nya wəba ne, pa ŋwalea Nowɛ, Sɛm, Sham ba'a Zhafɛt 
yake ŋwale tezhili. Wa nyi sləa hwelefefi nyi kesawa mbe hɛ nyi: 

2Ŋwalea Zhafɛt: Gomɛr, Magog, Maday, Yavan, Təwbal, Mɛshɛk ba'a Tiras. 

3Ŋwalea Gomɛr: Ashekɛnaz, Rifat ba'a Togarma. 

4Ŋwalea Yavan: Ɛlisha, Tarsis, Kitim ba'a Rodanim. 

5Shave mbe hɛ shavenji mbeli nyi dzeyi mɛa hələ, kehɛɗi kehɛɗi nehemte geva 
hɛ kala ghena ta nci ba'a yita ta nci kehwelefe kehwelefe. 

6Ŋwalea Sham: Kəwsh, Misrayim, Pəwt ba'a Kanan. 

7Ŋwalea Kəwsh: Sɛba, Havila, Sabta, Ragma ba'a Sabtɛka. Ŋwalea Ragma: yɛ 
Saba le Dɛdan. 

8Kəwsh ya kayiteyɛa Nɛmrod nya keghate kase kakatsala te hɛɗi. 

9Kande zlɛaŋezlɛa nya kwele se Nɛmrod kwa kema ta Mahwətə. Vatse gɛ, ma ke 
mbeli gezete: «Nde zlɛaŋezlɛa nya kwele kwa kema ta Mahwətə kala Nɛmrod.» 

10Ma meleme nyi jama jama te hɛɗia ŋkɛ ne, Babɛl, Ɛrɛk, Akad ba'a Kalnɛ nyi te 
hɛɗia Shinɛyar. 

11Pa Nɛmrod slənyɛ te hɛɗia shɛ kadzembe Asiri, pa ŋkɛ ŋate meleme ta yɛ 
Ninive, Rehobot-Ir, Kɛla 

12ba'a Rɛsɛn kwelɛ yɛ Ninive le Kɛla nya kameleme nya wəba. 

13Misrayim ya kashia ka Ləwd, ka Anɛm, ka Lehab, ka Naftəw, 

14ka Patros, ka Kasləw nyi kaka shihɛnyɛa ka Filisti ba'a ka Kaftor. 

15Kanan ya kayitenyɛa Sidon nya katezhɛa wəzege ta ŋkɛ ba'a Hɛt 

16nya kashia ka Zhɛbəs, ka Amor, ka Girgash, 

17ka Hava, ka Ark, ka Sin, 

18ka Arvad, ka Semar ba'a ka Hamat. Kwetere wəmbəa ŋkɛ ne, kwetɛ kwetɛŋe 
ka yitehɛ ta ka Kanan peslenji, 

19ma hɛɗia nci ne, se mbe Sidon kadzawa laka Gɛrar hwa'a mbe Gaza, laka yɛ 
Sodome, Gomore, Adma le Seboyim hwa'a mbe Lɛsha. 

20Tsetse se ŋwalea Sham nyi kenehemte geva mbe kwambelə kala ghena ta nci 
te hɛɗia nci kehwelefe kehwelefe. 

21Nahe Sɛm, wəza meghekɛa Zhafɛt nya kwele keyake ŋwale tezhili perə. 
Gheŋkɛ ya kashia yɛ Ɛbɛr le ŋwale nyi yake ŋkɛ. 

22Ŋwalea Sɛm: Ɛlam, Asəwr, Arpaksad, Ləwd ba'a Aram. 

23Ŋwalea Aram: Əws, Həwl, Gɛtɛr ba'a Mash. 

24Arpaksad ya kayiteyɛa Shɛla, Shɛla ya kayiteyɛa Ɛbɛr. 

25Ŋwale tezhili bake yake Ɛbɛr: Pɛlɛg sləa nde ghate, gezete ta ŋkɛ “Nehe geva 
mbe” kwa nza ŋkɛ ma mbe vəa ŋkɛ ne, nahe mbeli nyi te hɛɗi kenehemte geva 
mbe. Nahe slə wəza meghekɛ kenza kaYoktan. 

26Yoktan ya kayiteyɛa Almodad, Shɛlɛf, Hasarmavɛt, Yɛra, 

27Hadoram, Əwzal, Dikla, 

28Obal, Abimayɛl, Saba, 

29Ofir, Havila ba'a Yobab. Nahe hɛ kenza pɛtɛa nci kaŋwalea Yoktan. 

30Pa hɛ nzanji kwelɛ yɛ Mɛsha le ŋkwa nya hwa ghweme ta Sefar, laka ŋkwa 
kesame ta veci. 

31Tsetse se ŋwalea Sɛm nyi kenehemte geva mbe keyita keyita ba'a kala ghena 
ta nci te hɛɗia nci, kehwelefe kehwelefe. 

32Tsetse se ka yitehɛ nyi yake ŋwalea Nowɛ kala sləa sebe ta nci kehwelefe 
kehwelefe. Shave mbe hɛ shave mbeli nyi kepesleyi geva kwetɛ kwetɛŋe te hɛɗi 
kwa sebe ta yɛmə nya wəba. 

Gha ta Wəshi 11 

Ŋkwa nya biya nya mbe Babɛl 

1Pɛtɛ se mbeli nyi te hɛɗi kageze ghena nya kwetɛŋe, kanya kwetɛŋe se mɛrea 
nci. 

2Ma te kwete və ne, pa mbeli slənji kadzeyi laka ŋkwa kesame ta veci, pa hɛ 
ntsate kwete ŋwela te hɛɗia Shinɛyar, pa hɛ nzanji tagha. 

3Ma ke hɛ kwelɛ ghəa nci: «Mbara ɓəmə! Mpate ɓəmə brəki shɛ gheɓəmə terekɛ 
hɛ mbe ghwə!» Brəki yamene slene hɛ le te ŋkwa pelɛ, shimti ya te ŋkwa rekɛ. 

4Ma ke hɛ zhɛkwa: «Mbara ɓəmə! Ŋate ɓəmə meleme ba'a ŋkwa nya biya nya 
kedzeme kacɛme ghweme! Ma tsagha ne, kateɗepe zləvəa ɓəmə mbeli te yayata 
ŋkwa ba'a katepesle geva gheɓəmə kwetɛ kwetɛŋe te hɛɗi we.» 

5Pa Mahwətə sawa kadzete hɛɗi kezha newe meleme ba'a ŋkwa nya biya nyi ŋa 
mbeli. 

6Ma ke Mahwətə ɓiyitsa: «Amaga, wa nyi hɛ nyi kejikəte geva kambeli nyi 
kwetɛŋe, ghena nya kwetɛŋe yageze hɛ, ganyɛke ghate hɛ! Ma tsetsenya ne, wəsə 
shɛ kafɛake wəsə nya tarete hɛ kamene kemene geva we. 

7Mbara ɓəmə kadzawa kagweɗə ghena ta nci, fɛake ɓəmə hɛ kefa ghena kwelɛ 
ghəa nci.» 

8Pa Mahwətə tazemte hɛ shave mbe meleme ta nci kadzete yayata ŋkwa te hɛɗi, 
pa hɛ zlenekɛ ŋa ta melemea shɛ. 

9Vatse ndeke nda sləa Babɛl mbeli kwa nza nde tagha gweɗəmte ghena ta mbeli 
nyi te hɛɗi Mahwətə ba'a se tagha pesleyi mbeli ŋkɛ te hɛɗi. 

Sləa ka shihɛ se te Sɛm hwa'a te Abram 

10Wa nyi hwelefefia Sɛm nyi: va gwəmsə menete Sɛm nda yake Arpaksad ŋkɛ, va 
bake kwa sebe ta yɛmə nya wəba. 

11Ma kwetere wəmbəa ya ta Arpaksad ne, va gwəmsə mcɛfe menete Sɛm zhɛkwa 
teghweme. Nahe ŋkɛ keyake kweci ŋwale tezhili ba'a ŋwalea kwɛ. 

12Va mahekenemsə mcɛfeghəmbe menete Arpaksad nda yake Shɛla ŋkɛ. 

13Ma kwetere wəmbəa ya ta Shɛla ne, va gwəmsə wəfaɗe ba'a mahekene menete 
Arpaksad zhɛkwa teghweme. Nahe ŋkɛ keyake kweci ŋwale tezhili ba'a ŋwalea 
kwɛ. 

14Va mahekenemsə menete Shɛla nda yake Ɛbɛr ŋkɛ. 

15Ma kwetere wəmbəa ya ta Ɛbɛr ne, va gwəmsə wəfaɗe ba'a mahekene menete 
Shɛla zhɛkwa teghweme. Nahe ŋkɛ keyake kweci ŋwale tezhili ba'a ŋwalea kwɛ. 

16Va mahekenemsə wəfaɗeghəmbe menete Ɛbɛr nda yake Pɛlɛg ŋkɛ. 

17Ma kwetere wəmbəa ya ta Pɛlɛg ne, va gwəmsə wəfaɗe ba'a mahekenemsə 
menete Ɛbɛr zhɛkwa teghweme. Nahe ŋkɛ keyake kweci ŋwale tezhili ba'a 
ŋwalea kwɛ. 

18Va mahekenemsə menete Pɛlɛg nda yake Rɛwə ŋkɛ. 

19Ma kwetere wəmbəa ya ta Rɛwə ne, va gwəmsə bake ba'a mesli menete Pɛlɛg 
zhɛkwa teghweme. Nahe ŋkɛ keyake kweci ŋwale tezhili ba'a ŋwalea kwɛ. 

20Va mahekenemsə bakeghəmbe menete Rɛwə nda yake Serəwg ŋkɛ. 

21Ma kwetere wəmbəa ya ta Serəwg ne, va gwəmsə bake ba'a mberefaŋe menete 
Rɛwə zhɛkwa teghweme. Nahe ŋkɛ keyake kweci ŋwale tezhili ba'a ŋwalea kwɛ. 

22Va mahekenemsə menete Serəwg nda yake Nahor ŋkɛ. 

23Ma kwetere wəmbəa ya ta Nahor ne, va gwəmsə menete Serəwg zhɛkwa 
teghweme. Nahe ŋkɛ keyake kweci ŋwale tezhili ba'a ŋwalea kwɛ. 

24Va bakemsə meslighəmbe menete Nahor nda yake Tɛra ŋkɛ. 

25Ma kwetere wəmbəa ya ta Tɛra ne, va gwəmsə ba'a meŋe meslighəmbe 
menete Nahor zhɛkwa teghweme. Nahe ŋkɛ keyake kweci ŋwale tezhili ba'a 
ŋwalea kwɛ. 

26Va mberefaŋemsə menete Tɛra nda yake ŋwale tezhili ŋkɛ mahekene: Abram, 
Nahor ba'a Haran. 

27Wa nyi hwelefefia Tɛra nyi: gheŋkɛ nde yake Abram, Nahor ba'a Haran. Haran 
nde yake Lot. 

28Pa Haran mtenyɛ mpelɛa ma ke yitenyɛ Tɛra te hɛɗi nya ya ŋkɛ, mbe Əwr nya 
hɛɗia Kaldɛ. 

29Pa Abram wəmeve Saray, pa Nahor wəmeve Milka, wəzha ta Haran. Nahe 
Haran kenza kayiteyɛa Iska perə. 

30Keyake wəzege Saray we, jɛŋa se nde. 

31Pa Tɛra kelete wəzege ta ŋkɛ Abram ba'a shinyɛ Lot nya kawəzege ta Haran, 
tsagha makwa ta ŋkɛ Saray, male ta Abram. Cape ŋkɛ le hɛ shave mbe Əwr nya 
mbe Kaldɛ kadzete hɛɗia Kanan. Pa hɛ dzeme Haran ba'a nzanji pelɛ. 

32Ma kwa menete va Tɛra gwəmsə bake ba'a mcɛfe teghweme ne, mtiwə ŋkɛ 
pelɛ Haran. 

Gha ta Wəshi 12 

ABRAHAM 
12.1–25.18 

Shala kageze nda ke Abram kaslə te hɛɗia ŋkɛ 

1Ma ke Mahwətə sha Abram: «Sərəakɛ hɛɗia ŋa, hwelefe ta ŋa ba'a ghɛa yiteyɛ 
ŋa, kwiɗi kadzete hɛɗi nya tencɛ ŋa 'ya. 

2Kateve ŋa hwelefe nya wəba 'ya, katewəpi ŋa 'ya ba'a kateve zləvə 'ya te sləa 
ŋa. Katewəpi kweci mbeli 'ya laka gha. 

3Katewəpi mbeli nyi ketewəpi ŋa 'ya, katebezla mbeli nyi ketebezla ŋa 'ya. Se 
laka gha tewəpi geva pɛtɛa hwelefefi nyi te hɛɗi.» 

4Cape yɛ Abram le Lot kala nya gezete nda Mahwətə. Va ta Abram mberefaŋemsə 
mcɛfeghəmbe nda slənyɛ ŋkɛ mbe Haran. 

5Pa Abram kelete yɛ male ta ŋkɛ Saray le Lot nya kawəzege ta wəza meghekɛ. 
Kəliɓə hɛ te pɛtɛa wəshi nyi va hɛ ba'a ka mavashi nyi pave hɛ pelɛ Haran. Pa hɛ 
ntsehe te hɛɗia Kanan. 

Abram te hɛɗia Kanan ba'a kwa Ɛzhipte 

Ma kwa ntsehe hɛ te hɛɗia Kanan ne, 

6pa Abram jivenyɛ mbe hɛɗia shɛ hwa'a yitea cɛana nya mbe Morɛ, mbe Sishɛm. 
Nahe ka Kanan kenza te hɛɗia shɛ mbe vəa shɛ. 

7Pa Mahwətə ncɛte nda geva ke Abram, ma ke shɛ: «Ke ka hwelefefia ŋa teve nda 
hɛɗi nya 'ya.» Pa Abram pate nda reghwetɛ te ŋkwa shɛ ke Mahwətə nya kencɛte 
nda geva. 

8Slə tagha ne, tarame ŋkɛ pelɛ ghweme nya laka ŋkwa kesame ta veci yitea Bɛtɛl. 
Pa ŋkɛ mɓeyi cɛ lekwesa ta ŋkɛ kwelɛ yɛ Bɛtɛl nya laka ŋkwa kepəkwə ta veci le 
Ay nya laka ŋkwa kesame ta veci. Ma tagha ne, pa ŋkɛ pate nda reghwetɛ ke 
Mahwətə, ntake ŋkɛ kasəkwə Shala le heka sləa ŋkɛ kaMahwətə. 

9Kwetere wəmbəa ŋkɛ, menete teke menete teke ke Abram sha ghɛ hwa'a mbe 
Nɛgɛv. 

10Pa ma menete geva te hɛɗia shɛ, cape Abram slənyɛ kadzawa Ɛzhipte kezha 
teməakɛ temə kwa nza ma kwele kwele te hɛɗia shɛ. 

11Ma kwa nza ŋkɛ takwa takwa yitea Ɛzhipte, ma ke sha male ta ŋkɛ Saray: «Fate, 
nahe 'ya keɗepe keganyɛ ŋa na. 

12Ma vəa ŋkwa nya tenakɛ ŋa ka Ɛzhipte ne, male ta ɗa na tegeze hɛ. Katepesle 
ɗa hɛ ba'a katesərə ŋa hɛ le mpi. 

13Gezete nda ke hɛ təhwə təhwə ŋa 'ya kawəzha ta meyɛ ɗa na, kezha kemaneve 
ɗa mbeli megela te ghəa ŋa. Ma tsagha ne, pələsə tenza mpia ɗa te zlaɓa ta ŋa.» 

14Ma kwa ntsehe Abram mbe Ɛzhipte ne, pa ka Ɛzhipte nakɛ tsema tsema nza 
male ta ŋkɛ kendeɗe nda. 

15Pa mbelia jama nyi yitea Farawon nakɛ ŋkɛ ba'a gezete nda ndeɗea nta ke 
Farawon, pa mbeli keleghe malea shɛ kadzeki ghɛa meghe. 

16Pa meghea ka Ɛzhipte kemaneve Abram megela te zlaɓa ta nta. Pa ŋkɛ fəave 
nda yɛ timɛti, kwi, sla, ka mene slene ba'a ka kwaterashi, kwara ŋezhili, ŋemia 
kwara lɛmə ba'a zlegweməa lɛmə. 

17Ama pa Mahwətə vate ɗa nya dzawe te yɛ Farawon le mbelia ŋkɛ tewəmbəreke 
Saray, male ta Abram. 

18Pa Farawon hekakɛ Abram, ma ke shɛ: «Wa wəsə nya menete ɗa nya na wa? 
Va wa ɗema na kese kagezete ɗa kamale ta ŋa nde wa? 

19Yitea wa gezete ɗa na kawəzha ta meyɛ ŋa nde wa? Nahe 'ya kekelete ŋkɛ 
kamale. Ma tsetsenya, wa nya male ta ŋa nya. Kele ŋkɛ shɛ na slə ŋa!» 

20Pa meghe Farawon gezete nda ke mbelia ŋkɛ kaŋka yɛ Abram le male ta ŋkɛ 
ba'a pɛtɛa wəshia ŋkɛ kalə hwa'a kwa ghala. 

Gha ta Wəshi 13 

1Pa Abram same kwa Ɛzhipte le male ta ŋkɛ ba'a pɛtɛa wəshia ŋkɛ kadzembe 
Nɛgɛv. Nahe Lot kenza yite. 

Nehe ta yɛ Abram le Lot 

2Nahe Abram kenza kande mcɛlə fate fate. Kwele kwele wəshi keseɗa, mze kwa 
tɛawetɛa ba'a mze kwa tere tere ve. 

3Hɛakɛ hɛ teke hɛakɛ hɛ teke same ŋkɛ kwa Nɛgɛv hwa'a mbe Bɛtɛl, te ŋkwa nya 
ghate ŋkɛ kanza kwelɛ yɛ Bɛtɛl le Ay. 

4Te ŋkwa nya ghate ŋkɛ kapate reghwetɛ ne, pa Abram səkwəte Shala le heka 
sləa ŋkɛ kaMahwətə. 

5Ma Lot nya nza ŋkɛ le ne, wəshi keseɗa nyi ɓɛhwɛ ɓɛhwɛ ba'a nyi jama jama ya 
ve perə, tsagha yɛ cɛ lekwesa. 

6Tewəmbəreke mbeli ba'a wəshi keseɗa nyi kwele kwele va hɛ ne, dewə hɛɗia 
shɛ kezha nza hɛ zlaɓe te. 

7Pa mɛ tsehate geva kwelɛ ka ya wəshia Abram le ŋa Lot. Mbe vəa shɛ ne, te 
hɛɗia shɛ ka Kanan ba'a ka Pɛrɛs le nza perə. 

8Ma ke Abram sha Lot: «Mba mɛ kenza kwelɛ gheɓə, kwelɛ ka ya wəshia ɗa le ŋa 
ŋa, va nya nza ŋkɛ hwelefe nya kwetɛŋe gheɓə. 

9Mbe kema ta ŋa hɛɗi nya pɛtɛ wəka? Hendemte geva vare 'ya. Ma kenza nde 
dzeyi te kwa gwela na, dzeyi te kwa zeme 'ya. Kenza nde dzeyi te kwa zeme na, 
dzeyi te kwa gwela 'ya.» 

10Kafe Lot sha ghə, pa ŋkɛ nakɛ hɛɗia Zhəwrdɛŋe: nda yɛmə nde hwɛ te. Kala 
ntsa ta Mahwətə se ŋkɛ hwa'a mbe Sowar, kala hɛɗia Ɛzhipte tewə Mahwətə 
kezamte yɛ Sodome le Gomore. 

11Pa Lot ntave hɛɗia Zhəwrdɛŋe, cape ŋkɛ kadzawa laka ŋkwa nya same veci. 
Tsagha ne, nahe hɛ kenehemte geva. 

12Pa Abram nzanyɛ te hɛɗia Kanan. Pa Lot nzanyɛ dekwede yitea meleme nyi te 
hɛɗia Zhəwrdɛŋe, pa ŋkɛ mɓeyi yɛ cɛ lekwesa ta ŋkɛ vaŋe mbe Sodome. 

13Ma Mbeli nyi mbe Sodome ne, ka mefətekwə nyi kebeze nda ghena ke 
Mahwətə hɛ. 

14Ma kwa nehemte geva yɛ Lot le Abram ne, ma ke Mahwətə sha Abram: «Kafete 
ghə te ŋkwa nya nza nya na, newe ŋkwa nya laka bela kwa gwela, laka ŋkwa 
kesame veci, laka ŋkwa kepəkwə ta veci ba'a laka bela kwa zeme. 

15Ma hɛɗi nya newe nya na pɛtɛ ne, kateve ŋa ŋkɛ 'ya kaŋa ŋa ba'a ke hwelefefia 
ŋa kaghala ghala. 

16Katezhɛre hwelefefia ŋa 'ya kala ndaleghe, ma nda kaɓelate ndaleghe mbeli ne, 
wərə mbeli kaɓelate hwelefefia ŋa perə. 

17Kwiɗi dzaslemte hɛɗi nya kala biya ta ŋkɛ ba'a bezlea ŋkɛ, va nya nza ŋkɛ 
kateve ŋa ŋkɛ 'ya.» 

18Ntəŋə Abram le yɛ cɛ lekwesa ta ŋkɛ se kanzanyɛ yitea cɛana nyi mbe Mamrɛ, 
dekwede yitea Hɛbron. Pa ŋkɛ pate nda reghwetɛ tagha ke Mahwətə. 

Gha ta Wəshi 14 

Abram kahərə kweci ka meghe 

1Ma mbe vəa shɛ ne, ntake Amrafɛl, meghea ka Mɛzopotami, Ariyok, meghea ka 
Ɛlasar, Kɛdorlawomɛr, meghea ka Ɛlam ba'a Tidal, meghea ka Goyim 

2kampa le Bɛra, meghea ka Sodome, Birsha, meghea ka Gomore, Shinab, meghea 
ka Adma, Shɛmɛbɛr, meghea ka Seboyim ba'a le meghea ka Bɛla, geze ta ŋkɛ, 
Sowar. 

3Pa ka meghe nyi mcɛfe nyi tsenete geva kwa zlərəa Sidim, geze ta ŋkɛ, ndərə 
kwa Ghwənəghwə. 

4Va meŋe bakeghəmbe menete hɛ mbe dzeve ta Kɛdorlawomɛr, ama te kwa 
meŋe mahekeneghəmbe ta va ne, pa hɛ zhɛnete nda ghə. 

5Ma te kwa meŋe wəfaɗeghəmbe ta va ne, pa Kɛdorlawomɛr ba'a ka meghe nyi 
kejikəte geva nyi ŋkɛ le hɛ kadzemte mpa. Pa hɛ ɗate ka Refay mbe Ashetarot-
Karnayim, ka Zəwz mbe Ham ba'a ka Ɛmim te ŋwela ta Kiriyatayim. 

6Ma ka Hor le ŋa nci ne, mbe meleme ta nci ɗate hɛ hɛ hwa ghweme ta Sɛyir. 
Vaŋe va Ɛl-Paran nya terasle yitea ɓerama kekate hɛ hɛ. 

7Kwetere wəmbəa ŋkɛ ne, pa hɛ zhɛneke geva laka Ɛn-Mishepat, geze ta ŋkɛ, 
Kadɛs. Pa hɛ ɗate pɛtɛa hɛɗia Amalɛk ba'a ka Amor nyi mbe Hasason-Tamar. 

8Pa ka meghe nyi mbe Sodome, Gomore, Adma, Seboyim ba'a Bɛla, geze ta ŋkɛ 
Sowar, hite geva yitea mpa kwa zlərəa Sidim 

9le Kɛdorlawomɛr, meghea ka Ɛlam, Tidal, meghea ka Goyim, Amrafɛl, meghea 
ka Mɛzopotami ba'a Ariyok, meghea ka Ɛlasar: ka meghe wəfaɗe kampa le kweci 
mcɛfe. 

10Kwele kwele ki nyi mene gwədereŋə mbeli same kwa hɛ kwa zlərəa Sidim. Ma 
kwa hwɛ yɛ meghea ka Sodome ba'a ŋa ka Gomore ne, pa hɛ teɗenji kwa hɛ. Ma 
nyi ketene ne, pa hɛ hwɛnji dzeme hwa ghweme. 

11Ma mbeli nyi kehərəte ŋkwa ne, pa hɛ fəhwe wəshi nyi mbe yɛ Sodome le 
Gomore ba'a pɛtɛa wəshi kezeme ta nci, pa hɛ dzeghwanji. 

12Ma Lot, wəzege ta wəza meghekɛa Abram ne, mbe Sodome se ŋkɛ kanza. Pa hɛ 
keseghe ŋkɛ ba'a fəhwe pɛtɛa wəshia ŋkɛ. 

13Pa kwete wəndə nya kembelenyɛ lə kagezete nda ghena shɛ ke Abram, nde 
Ɛbrə nya kese kanza yitea cɛana nyi mbe Mamrɛ, nde Amor. Ma Mamrɛ ne, wəza 
meghekɛa yɛ Ɛshekol le Anɛr ŋkɛ. Pɛtɛa nci mahekene kambeli nyi kejikəte geva 
le Abram. 

14Fatema ta Abram ke kese ta wəzege ta wəza meghekɛ ne, pa ŋkɛ tsenete mbelia 
ŋkɛ nyi gwəmsə mahekene ba'a meŋe degheseghəmbe kwa peləa ŋkɛ. Pa hɛ 
təkwə təkwəte ka jaga ta nci hwa'a mbe Dan. 

15Pa Abram nehemte mbelia ŋkɛ mbe kawəvəsə kwele kwele kezha ha nda mpa 
ke ka jaga heviɗi. Pa ŋkɛ ɗate ka meghea kɛfi ba'a kekaghe hɛ hwa'a mbe Hoba, 
laka bela kwa gwela yitea Damas. 

16Pa ŋkɛ zhɛneke pɛtɛa mcɛlə, tsagha Lot, wəzege ta wəza meghekɛ ba'a wəshia 
ŋkɛ, mi ba'a kweci mbeli nyi kesehwe mbeli. 

17Ma kwa zhɛneke geva Abram kwetere wəmbəa nya hərəte yɛ Kɛdorlawomɛr 
le kweci kameghe nyi kejikəte geva le ŋkɛ ne, cape meghea ka Sodome kadzawa 
shɛ kwa zlərəa Shavɛ, geze ta ŋkɛ, zlərəa meghe. 

Yɛ Abram le Mɛlkisɛdɛk 

18Mɛlkisɛdɛk, meghea ka Salɛm nde keleke ɗafa ba'a tɛ. Nahe ŋkɛ kenza kande 
dzeghe nda melɛ ke Shala tehwə ghweme. 

19Ntake ŋkɛ kawəpi Abram, ma ke: «Wəpikɛ Abram Shala tehwə ghweme nya 
kepate yɛ ghweme le hɛɗi! 

20Nza zləvə te sləa Shala tehwə ghweme nya kevame ŋa ka jaga ta ŋa mbe 
dzeve!» Pa Abram ndeke nda kwa meŋe ta bela ta pɛtɛa wəshi nyi fəke ŋkɛ hwa 
mpa. 

21Ma ke meghea ka Sodome sha Abram: «Fəave ɗa mbeli shɛ na fəhwe wəshi.» 

22Ma ke Abram shɛ: «'Ya kakafe dzeve ta ɗa kwa kema ta Mahwətə, Shala tehwə 
ghweme nya kepate yɛ ghweme le hɛɗi: 

23Kazeme 'ya kafela kaɗema kakele wəsəa ŋa, ya shintia wəsə keseɗa keɗema 
zewe ta tsahwa ŋkɛ. Tsagha ne, kategeze na: ‹'Ya nde ŋkeɗekɛ Abram›, pa we. 

24Ketsakɛ ɗa wəsə we, deke wəsə kezeme nya zehwe megelɛgeshia ɗa ba'a bela 
nya kaŋa mbeli nyi kebeghakɛ ɗa yitea mpa yakele 'ya: Anɛr, Ɛshekol ba'a 
Mamrɛ. Ghenci ka tekele ŋa nci bela.» 

Gha ta Wəshi 15 

Shala kamene jikə geva le Abram 

1Ma kwetere wəmbəa ŋkɛ, pa Mahwətə gezete nda ghena ke Abram te shiwə, ma 
ke: «Ghazlənəma na ma Abram ma, geləa ŋa 'ya, kwele kwele tenza zhɛme ta ŋa.» 

2Ma ke Abram zhɛnete: «Shala Mahwətə yawe, wa yateve ɗa na wa? Wa nya 'ya 
nya katemte kaɗema wəzege va 'ya. Ɛliyɛzɛr nya kande Damas nde tezeme ghɛa 
ɗa!» 

3Ma ke Abram zhɛkwa: «Kendeke ɗa hwelefe na we. Hwelefe ta ɗa nde hi kazeme 
ghɛa ɗa.» 

4Ma ke Mahwətə zhɛnete nda: «Gheŋkɛ nde tezeme ghɛa ŋa we: ama wəndə nya 
ketesawa mbe geva ta ŋa nde tezeme.» 

5Pa Mahwətə hekakɛ ŋkɛ kashave te ŋwela, ma ke shɛ: «Kafete ghə yitea 
ghweme shɛ na ɓelate saseregwa kenza nde kapesle na yite.» Ma ke shɛ kwa 
sebe ta ŋkɛ: «Tsagha tenza hwelefe ta ŋa.» 

6Pa Abram yɛhwe ghena ta Mahwətə, vatse veyi ŋkɛ Mahwətə kawəndə nya 
tiɗiɗi ŋkɛ. 

7Ma ke shɛ: «'Ya ya kaMahwətə nya kekelakave ŋa shave mbe Əwr te hɛɗia Kaldɛ 
yitea ve ŋa hɛɗi nya kaŋa ŋa.» 

8Ma ke Abram zhɛnete: «Shala Mahwətə, tsema teɗepe 'ya kateŋ'we ŋkɛ 'ya wa?» 

9Ma ke shɛ: «Kwiɗi zeleke ɗa mbəkwə sla nya keva mahekene, kwe nya keva 
mahekene, game nya keva mahekene, gheɗepe ba'a wəzege ta ghwəɗəŋkwə.» 

10Pa Abram fəke nda wəshi keseɗa shɛhɛ pɛtɛ, pa ŋkɛ peperaweve hɛ dzawa te 
tepe, veyi yayata bela mbe kema ta kwete. Ama kese ŋkɛ kanehe 'yɛ nyighɛ mbe 
we. 

11Ntake yɛ zleŋa kasawa kazeme slia shɛhɛ, ama pa Abram ŋkamte hɛ. 

12Ma kwa teɗe veci, shelɛŋe hɛ kelehwe Abram, pa ŋkwesle nya zhikwətəkwə 
ba'a nya ghazlənə mbeli ve menete nda geva. 

13Ma ke sha Abram: «Ɗepete ndeɗekə: katenza hwelefe ta ŋa te hɛɗi nya keɗema 
kaŋa nci. Kaka mavashi tenza hɛ mbe, katesa nda yaka mbeli ke hɛ kava gwəmsə 
wəfaɗe. 

14Ama katemeha ghwə 'ya te hɛɗi nya tenza hɛ kaka mavashi mbe, kateshave hɛ 
mbe le wəshi kwele kwele. 

15Ma gha le ŋa ŋa ne, katelə na sha ka shihɛ ŋa le kwelɛŋe, katela ŋa mbeli 
kwetere wəmbəa hale nya le zeɗe nza. 

16Te kwa wəfaɗe ta shi tezhɛne geva hwelefe ta ŋa kase teke, kwa nza ŋkɛ ne, 
kenaka 'yaghwa mehele ta ka Amor kancɛte geva kezha ŋkamte hɛ 'ya we.» 

17Ma kwa teɗe veci ba'a kwa pɛkwe ŋkwesle ne, ntake laɗe ta ghwə nya keɗələ 
n'yi ba'a ghwə te wəvəzə kadzeyi kwelɛ tepe ta slia wəshi keseɗa nyi kenehe 
nehe nyi mbe. 

18Ma te vecia shɛ ne, pa Mahwətə menete jikə geva le Abram, ma ke shɛ: «Ke 
hwelefe ta ŋa ve nda hɛɗi nya 'ya, se mɛa hələa Ɛzhipte hwa'a mɛa Efrate, hələ 
nya wəba: 

19hɛɗia ka Kɛn, ka Kɛniz, ka Kadmon 

20ka Hɛt, ka Pɛrɛs, ka Refay, 

21ka Amor, ka Kanan, ka Girgash ba'a ka Zhɛbəs.» 

Gha ta Wəshi 16 

Ya ta Ismayɛl 

1Ma Saray, male ta Abram ne, keyake wəzege nde we. Ama kwatera nya kawəzha 
ta ka Ɛzhipte ya ve, Agar sləa nta. 

2Ma ke Saray sha Abram: «Newema nahe Mahwətə kefɛake ɗa kedzawa hwə. 
Ɓelahe le kwatera ta ɗa nda kwete kaŋ'wete wəzege 'ya laka ghenta.» Pa Abram 
yɛte ghena nya gezete Saray. 



28 

 

 
Ghena ta Shala 

Kapsiki DC Bible 
©2012 Alliance Biblique du Cameroun and Bible Society of Cameroon. 

 

 
 

 

3Va meŋe kwa sebe ta nya dzete hɛɗia Kanan Abram ne, pa Saray kelete kwatera 
ta nta Agar, wəzha ta ka Ɛzhipte ba'a ndeke nda kamale ke za nta Abram. 

4Ntake Abram kaɓelahe le Agar, njehe nde le hwə. Ma kwa nakɛ nde le hwə nde 
ne, ntake nde kaɓelama ntsə ta male nya kesleke ŋkɛ. 

5Ma ke Saray sha Abram ɓiyitsa: «Gha nde vate deghale te 'ya. 'Ya nde ndeke ŋa 
kwatera ta ɗa kamale, ama ghala dzawa hwə nde ne, kaɓela ntsə ta ɗa nde we. 
Nza Mahwətə kande negha fete kwelɛ gha le 'ya!» 

6Ma ke Abram shɛ: «Kwatera ta ŋa nde, mbe dzeve ta ŋa nde. Menete wəsə nya 
ɗe na le ghenta.» Ntake Saray kasa nda yaka ke Agar, pa nde hwɛ nda. 

7Pa nde ghwene ta Mahwətə sləyi ŋkɛ terasle yitea kwete ɗasle te ɓerama, kwa 
hweŋkwa ta Shəwr. 

8Ma ke 'yɛwete ve: «Agar, kwatera ta Saray, tema se na? Kadzema dzema na wa?» 
Ma ke zhɛnete nda: «'Ya kahwɛ ɗa va male nya kesleke ɗa.» 

9Ma ke nde ghwene ta Mahwətə shɛ: «Zhɛneghe geva kalə sha male nya kesleke 
ŋa shɛ na fate nda ghena.» 

10Ma ke nde ghwene ta Mahwətə shɛ: «Kateve ŋa hwelefefi Mahwətə kwele 
kwele kapeslema mbeli kaɓelate hɛ.» 

11Ma ke nde ghwene ta Mahwətə shɛ: «Wa nya na le hwə, kateya wəzege teza na. 
Kateheka nda slə na kaIsmayɛl, kwa nza ŋkɛ nahe Mahwətə kefate nehwene ta 
ŋa. 

12Kala kwara gamba tenza wəzege ta ŋa shɛ. Katempa ŋkɛ le pɛtɛa mbeli, 
katempa pɛtɛa mbeli le. Kwetɛŋenyɛ tenza ŋkɛ, cakeɗake le ka kesaka yitenyɛ.» 

13Ma ke Agar mbe ghəa nta: «Kaganda nakɛ Wəndə nya kenewe ɗa nya 'ya tse 
na?» Ma ke hekate nda slə ke Mahwətə nya kegezete nda ghena: «Gha ya kaShala 
nya kenewe ɗa.» 

14Vatse hekate nda slə mbeli ke ghwa shɛ kaghwa ta Lahay-Roy, geze ta ŋkɛ, 
“Ghwa ta Nde nza le mpi nya kenewe ɗa.” Kwelɛ yɛ Kadɛs le Bɛrɛd ghwa shɛ. 

15Pa Agar yake wəzege teza nya hekate nda slə yitenyɛ Abram kaIsmayɛl. 

16Va ta Abram deghesemsə ŋkwaŋeghəmbe nda yake nda Ismayɛl Agar. 

Gha ta Wəshi 17 

Sləa Abram kazhɛre kaAbraham 

1Ma kwa nza va ta Abram meslimsə meslighəmbe ne, pa Mahwətə ncɛte nda 
geva, ma ke shɛ: «'Ya ya kaShala nde berete. Dzeghwa mbe kema ta ɗa ba'a nza 
tiɗiɗi. 

2Kateve jikə geva 'ya kwelɛ gha le 'ya, kateve ŋa hwelefe 'ya kwele kwele.» 

3Pa Abram ŋame ghə mbe hɛɗi, ma ke Shala gezete nda: 

4«Kaŋa ɗa ne, wa nya jikə geva ta ɗa nya le gha: katenza na kayiteyɛa hwelefefi 
kwele kwele. 

5Kazhɛne mbeli kateheka ŋa kaAbram we, ama Abraham tenza sləa ŋa, kwa nza 
ŋkɛ katezhɛre ŋa 'ya kayiteyɛa hwelefefi kwele kwele. 

6Kateve ŋa ŋwale 'ya kaɗema ghala kwa, kwele kwele tenza hwelefefia ŋa, shave 
mbe gha teshave ka meghea kɛfi. 

7Katemene jikə geva 'ya le gha, le hwelefefia ŋa kwetere wəmbəa ŋa. Ma jikə 
geva nya kaghala ghala shɛ ne, kaShala ta ŋa ba'a ŋa mbeli nyi ketesawa mbe gha 
teve ɗa ŋkɛ. 

8Ke gha le ŋwalea ŋa teve ŋayɛ hɛɗi nya nza na te kande se se 'ya, pɛtɛa hɛɗia 
Kanan. Kaŋa nci tenza ŋkɛ kaghala ghala, kaShala ta nci tenza 'ya.» 

9Ma ke Shala sha Abraham zhɛkwa: «Gha ne, kateya jikə geva ta ɗa na, kwa sebe 
ta ŋa ne, tsagha ŋwalea nyi keteshave mbe gha. 

10Wa nya wəsə nya temene yɛ kezha ya jikə geva nya kwelɛ 'ya le gheyɛ, geze ta 
ŋkɛ, gha ba'a hwelefe ta ŋa kwetere wəmbəa ŋa nya: pɛtɛa ŋwale tezhili katesla 
mɓɛta. 

11Mɓɛta nya slamte yɛ nde tenza kawəsə kencɛ jikə geva nya kwelɛ gheyɛ le 'ya. 

12Ma kemenete hɛ deghese ŋwale tezhili ne, pɛtɛ tesla nda mɓɛta mbeli ke hɛ 
kehwelefe kehwelefe. Tsagha ka mavashi nyi keya ki ghɛ ŋa keɗema nyi pake 
mbeli te cɛdɛ se mbe kweci hwelefefi nyi keɗema kahwelefe ta ŋa. 

13Ma tsagha ne, kesla sla tenza mɓɛta te mava nya keya ki ghɛa ŋa keɗema nya 
pake mbeli pa pa, kezha nza jikə geva ta ɗa te geva ta ŋayɛ kaghala ghala. 

14Ama wəndə nya ɗema mɓɛta kesla te ne, kateŋka ŋkɛ mbeli shave hwa mbeli, 
kwa ɗema ŋkɛ keyipəyi ghena ta jikə geva ta ɗa kwa.» 

15Ma ke Shala sha Abraham: «Katezhɛne na kaheka male ta ŋa kaSaray we, Sara 
tenza sləa nta tsetsenya. 

16Katewəpi ŋkɛ 'ya ba'a kateve ŋa wəzege teza 'ya sawa hwe. Katewəpi ŋkɛ 'ya, 
kateya hwelefefi nde kwele kwele, shave mbe ghenta teshave ka meghea kɛfi.» 

17Ntiŋə Abraham ŋame ghə mbe hɛɗi kaŋ'wəshi. Ma ke mbe wənəa ŋkɛ: «Tsema 
nza 'ya kayake wəzege gwəmsə va ta ɗa tse wa? Meslimsə va ta Sara ne, mba nde 
kayake wəzege na?» 

18Ma ke Abraham sha Shala: «Yɛte kezha nza Ismayɛl kwa kema ta ŋa, wərə ɗa 
ŋkɛ tsagha!» 

19Ama ma ke Shala zhɛnete: «Ewə! Kateya ŋa wəzege teza male ta ŋa Sara, 
kateheka nda slə na kaIzak. Katemene jikə geva 'ya le gheŋkɛ, kajikə geva nya 
kaghala ghala kaŋa ŋwale nyi ketesawa mbe kwetere wəmbəa ŋkɛ tenza ŋkɛ.» 

20Nahe 'ya kefate 'yɛwe ta ŋa kaŋa Ismayɛl. Katewəpi ŋkɛ 'ya, kateve nda ŋwale 
'ya kwele kwele. Katenza ŋkɛ kayiteyɛa mbeli nyi te ghə meŋe bakeghəmbe ba'a 
kashia hwelefe nya wəba. 

21Ama jikə geva nya temene 'ya le Izak nya teya ŋa Sara ne, heshi tsetse ŋkwa 
tenza ŋkɛ. 

22Ma kwa keɗaŋemte geze nda ghena Shala ke Abraham ne, ntəŋə ŋkɛ slənyɛ. 

23Pa Abraham kelete wəzege ta ŋkɛ Ismayɛl, zlaɓe le pɛtɛa ka mavashi nyi keya 
ki ghɛa ŋkɛ ba'a nyi pake ŋkɛ, pa ŋkɛ slamte nda mɓɛta ke hɛ te veci nya gezete 
nda ghena Shala. 

24Va ta Abraham meslimsə meslighəmbe nda slamte mɓɛta ŋkɛ. 

25Ma Ismayɛl ne, meŋe mahekeneghəmbe va ta ŋkɛ nda slamte nda mɓɛta ŋkɛ. 

26Te veci nya kwetɛŋe slamte mɓɛta yɛ Abraham le wəzege ta ŋkɛ Ismayɛl, 

27zlaɓe le mbeli nyi ki ghɛa ŋkɛ, ka mavashi nyi keyanji ki ghɛa ŋkɛ ba'a nyi pake 
ŋkɛ pa pa. 

Gha ta Wəshi 18 

Shala kageze kateya wəzege teza Sara 

1Pa Mahwətə ncɛte nda geva ke Abraham terasle yitea cɛana nyi mbe Mamrɛ, 
vəa ŋkwa nya ŋkɛ mentishɛ mɛa cɛ lekwesa mbe ghwə ta veci. 

2Ma kwa pelakɛ ntsə ŋkɛ wereɗɛŋe ne, dəkwə ŋkɛ te kweci mbeli mahekene 
terasle yite. Nakɛma ta ŋkɛ ke hɛ ne, tereŋe ŋkɛ te hwɛ kalə sha hɛ, pa ŋkɛ ŋame 
ghə mbe hɛɗi mbe kema ta nci. 

3Ma ke sha kwete wəndəa nci: «Nde sleke ɗa, kampi ŋa dzeve 'ya, ma nda kazlaɓa 
na le 'ya ne, zlakema ghɛa nde mene slene ta ŋa na ma. 

4Gəke ŋayɛ yɛmə mbeli ɓɛhwɛ shɛ yɛ pɛkɛ seɗa ta ŋayɛ, zhɛnakɛ mə mpi teke 
yitea wəfe nya. 

5'Ya kateɗa ŋayɛ wəsə kezeme yitea kemave berete yɛ nda teslə yɛ, kezha 
gheŋkɛ seyi ŋayɛ yɛ vare nde mene slene ta ŋayɛ.» Ma ke hɛ zhɛnete: «Mene kala 
nya gezete na.» 

6Tereŋe Abraham te hwɛ kadzembe cɛ lekwesa, ma ke sha Sara: «Yana dzegheve 
hə mahekene te kwalekwə shɛ na menete gatewe kahe kahe.» 

7Kwa sebe ta ŋkɛ, tereŋe ŋkɛ te hwɛ laka wəshi keseɗa ta ŋkɛ, pa ŋkɛ keseve leve 
nya hɛnɛhɛ ba'a ndeke nda ke nde mene slene ta ŋkɛ nya kelə kata kahe kahe. 

8Pa ŋkɛ keleke ŋ'wa kwa msle msle ba'a nya keɗema kemsle, sli kwa ta ta ba'a 
beteyi hɛ mbe kema ta nci. Pa ŋkɛ ghereŋenyɛ tagha yitea wəfe vare hɛ nda 
zehwe hɛ hɛ. 

9Ma ke hɛ sha Abraham: «Tema Sara, male ta ŋa wa?» Ma ke zhɛnete: «Mbe cɛ 
nde.» 

10Ma ke kwete wəndəa ka mentiɓəa slia shɛhɛ zhɛkwa: «Ma nda tese 'ya heshi 
tsetse ŋkwa ne, wəzege teza ya va male ta ŋa Sara.» Nda fa yafa Sara mɛa cɛ 
lekwesa kwetere wəmbəa Abraham. 

11Meha mehɛɗi yɛ Abraham le Sara, nahe va ta nci kejivenji. Mba wəshi kazhɛ 
nda ke Sara we. 

12Ntake Sara kaŋ'wəshi mbe ghəa nta, ma ke: «Kameha 'ya kala nya ne, mba 'ya 
kamawe za zhɛkwa na? Tsagha za ɗa, təwə təwə ghəa ŋkɛ!» 

13Ma ke Mahwətə sha Abraham: «Va wa ŋ'wəshi Sara wa? Yitea wa geze nde: 
‹Kaganda nza 'ya kayake wəzege kehale hale 'ya na›, ke wa? 

14Kwete wəsə shɛ kapeslema Mahwətə yite na? Heshi tsetse ŋkwa kala nya və 
nda tese 'ya ne, wəzege teza ya va Sara.» 

15Ntake Sara kazhɛne ghə, ma ke va ghazlənə: «Kese 'ya kaŋ'wəshi we.» Ma ke 
hɛ shɛ: «Nahe na kese kaŋ'wəshi.» 

Səkwə ghə ta Abraham kezha Sodome 

16Pa mbelia shɛhɛ satenji kaslə, mteghere hɛ betate ntsə te Sodome. Ntəŋə 
Abraham slə le hɛ kezha beghe hɛ. 

17Ma ke Mahwətə: «Kaɗe 'ya kawəfərə wəsə nya temene 'ya va Abraham we. 

18Katenza Abraham kashia hwelefe nya wəba ba'a nya berete. Se laka gheŋkɛ 
tewəpi geva pɛtɛa hwelefefi nyi te hɛɗi. 

19Nahe 'ya kentave ŋkɛ yitea geze nda ŋkɛ ke ŋwalea ŋkɛ ba'a ke hwelefe ta ŋkɛ 
kazele hweŋkwa ta Mahwətə le kaganda ba'a nza tiɗiɗi. Ma tsagha, katemene 
nda wəsə nya meɗeyi nda Mahwətə ŋkɛ ke Abraham.» 

20Ma ke Mahwətə sha Abraham: «Zlahe nehwene mbeli va yɛ Sodome le Gomore, 
kwele kwele jaɗafa ta nci. 

21Dzawa 'ya kanewe kenza nde nahe hɛ kemenete kala nya fate 'ya kageze geva. 
Ma tsagha, kateɗepete kaganda 'ya.» 

22Ntəŋə mbeli nyighɛ kadzawa Sodome, mba Mahwətə tagha le Abraham. 

23Pa Abraham hendave nda geva, ma ke shɛ: «Kaganda teza wəndə nya tiɗiɗi na 
jikə le nde jaɗafa na? 

24Nda kwete mbeli nyi tiɗiɗi ya shɛ mcɛfemsə mbe Sodome. Kateza melemea shɛ 
na, kaɗema kakele jaɗafa ta mbeli nyi mbe seyi te wənə te zlaɓa ta mbeli nyi 
tiɗiɗi mcɛfemsə na? 

25Kehite geva ŋkɛ kamene na tsagha we! Kezha pesle wəndə nya tiɗiɗi le nde 
jaɗafa jikə ne, kehite geva kanza yaka nya te hɛ yipə yipə we. Kashɛ wəndə nya 
kemeha ghwə te hɛɗi lema ɗema meha ghwə nya tiɗiɗi we.» 

26Ma ke Mahwətə shɛ: «Ma kenakɛ mbeli nyi tiɗiɗi 'ya mcɛfemsə mbe Sodome 
ne, katekelemte jaɗafa ta melemea shɛ 'ya te wənə tewəmbəreke hɛ.» 

27Ma ke Abraham zhɛkwa: «Təhwə təhwə ŋa 'ya te ghena nya geze ŋa 'ya 
Mahwətə yawe, 'ya nya kakeləwə ba'a kapəsəɗə. 

28Nda kwete mbe mbeli nyi mcɛfemsə ne, kadewə mbeli mcɛfe, te mbeli nyi 
mcɛfe nyi kedewə nyi ne, kateza melemea shɛ na pɛtɛ na?» Ma ke: «Kateza ŋkɛ 
'ya kesləyi mbeli nyi tiɗiɗi 'ya wəfaɗemsə mcɛfeghəmbe mbe we.» 

29Ma ke Abraham gezete zhɛkwa: «Nda kwete deke wəfaɗemsə hɛ wa?» Ma ke: 
«Ewə, kateza 'ya tewəmbəreke nyi wəfaɗemsə nyighɛ we.» 

30Ma ke Abraham zhɛkwa: «Təhwə təhwə ŋa 'ya Mahwətə yawe, mba na 
kehwepe wənə kegezete ghena 'ya zhɛkwa. Nda kwete mahekenemsə hɛ wa?» 
Ma ke shɛ: «Kateza melemea shɛ 'ya tewəmbəreke nyi mahekene nyighɛ we.» 

31Ma ke zhɛkwa: «Mahwətə yawe, təhwə təhwə kwa nza 'ya mba kageze ŋa 
ghena. Nda kwete bakemsə hɛ wa?» Ma ke: «Kateza melemea shɛ 'ya 
tewəmbəreke mbeli nyi bakemsə nyighɛ we.» 

32Ma ke Abraham shɛ ɓiyitsa: «Mahwətə yawe, mba na kehwepe wənə kegezete 
ŋa ghena 'ya kakwa keɗaŋe: nda kwete meŋe mbeli nyi tiɗiɗi mbe gɛ!» Ma ke 
shɛ: «Kateza melemea shɛ 'ya tewəmbəreke mbeli nyi meŋe nyighɛ we.» 

33Ma kwa keɗaŋemte geze nda ghena ŋkɛ ke Abraham, cape Mahwətə slənyɛ, 
tewətelɛwe Abraham zhɛneghe geva kalə sha ghɛa ŋkɛ. 

Gha ta Wəshi 19 

Lot kambele va ŋzla ta Sodome 

1Ma kwa ntsehe ka ghwene ta Shala nyi bake nyi kwa Sodome le tɛhwɛɗi ne, 
mentishɛ Lot mɛa degha kedzembe Sodome, pa ŋkɛ nakɛ hɛ, ntəŋə ŋkɛ kalə 
kabegeme le hɛ, ntiŋə ŋkɛ ŋame ghə mbe hɛɗi mbe kema ta nci. 

2Ma ke sha hɛ: «Təhwə təhwə ŋayɛ 'ya ka sleke ɗa, heyi mə seɗa ki ghɛa nde 
mene slene ta ŋayɛ, pɛkɛ mə seɗa ta ŋayɛ shɛ yɛ hɛ ŋayɛ ki. Masheke masheke 

ne, ntəŋə yɛ yitea dzeghwa ta ŋayɛ.» Ma ke hɛ shɛ: «Ewə, pelɛke te ŋwela hɛ 
ghen'yɛ.» 

3Pa ŋkɛ tərənəghe hɛ kadzeki ghɛa ŋkɛ, hwa'a hɛ ki. Pa ŋkɛ takɛ nda wəsə 
kezeme ke hɛ ba'a takɛ ɗafa kwalekwala, pa hɛ zehwe. 

4Kenaka hɛ kaɓelahe nda dzaslete ghɛa shɛ mbeli nyi mbe Sodome we, se te 
ŋwale hwa'a te ka meha mehɛɗi, pɛtɛa mbeli kaɗema ghala kwa. 

5Pa hɛ hekakɛ Lot, ma ke hɛ shɛ: «Tema mbeli nyi kese nyi sha gha ɓeshi viɗi nya 
wa? Heka n'yɛ hɛ kashave kezha ɓelahe n'yɛ le hɛ.» 

6Cape Lot kashave mɛa degha, pa ŋkɛ ŋzlete gelembe kwetere wəmbəa ŋkɛ. 

7Ma ke sha hɛ: «Təhwə təhwə mə ka kesaka ma, menema wəsə kwa ndiremi yɛ 
ma. 

8Deghelɛshi nyi keɗepema za ya bake va 'ya. Kaba ŋayɛ mə fəakave ŋayɛ hɛ 'ya 
yitea mene yɛ le hɛ kala nya ɗe yɛ. Ama mba yɛ kemene nda kwete wəsə ke mbeli 
nyi, va nya nza hɛ kaka mentiɓəa ɗa, kwa ghwədərəa ɗa hɛ.» 

9Ma ke hɛ shɛ: «Slə ŋa tagha! Nde nza na teke, ama va gha ɗe na kafa ghena 
ghen'yɛ na? Yawa, kwele ma ke ŋa mbeli nyi tesa ŋa yaka ghen'yɛ.» Pa hɛ 
tsəkwəmte Lot le berete ba'a hendeke geva kezha felaŋe gelembe. 

10Ama pa ka ghwene ta Shala nyi bake nyighɛ hake dzeve ba'a keseghe Lot 
kadzeki, pa hɛ ŋzlete gelembe. 

11Pa hɛ ghwələpəmte ntsə ta pɛtɛa mbeli nyi pelɛ kwa degha, se te ŋwale hwa'a 
te ka meha mehɛɗi. Shaŋe hɛ kasepa ŋkwa kedzeki ghɛ. 

12Ma ke ka ghwene ta Shala nyi bake nyighɛ sha Lot: «Mba kweci mbelia ŋa teke 
mbe meleme nya, mekwea ŋa, ŋwale tezhilia ŋa ba'a ŋwalea kwɛ ŋa na? Ma pɛtɛa 
mbeli nyi va gha teke ne, fəmte hɛ shave mbe meleme nya. 

13Kwa nza ŋkɛ katelə n'yɛ kaza ŋkɛ, va nya nza ŋkɛ kwele kwele dzeme wəshi 
nyi ndiremi ndiremi nyi mene mbeli nyi mbe sha Mahwətə. Gheŋkɛ nde 
ghwenakɛ n'yɛ kezha za sebe te.» 

14Cape Lot kalə kageze nda ke ka mekwashi nyi ketewəme ŋwalea kwɛa ŋkɛ, ma 
ke sha hɛ: «Sate mə, shave mə mbe meleme nya, kwa nza ŋkɛ kateza ŋkɛ 
Mahwətə.» Ama zəzə ka mekwashia ŋkɛ ne, gea nci yanewe ŋkɛ. 

15Ma takwa takwa ŋkwa kakiɗi ne, pa ka ghwene ta Shala gezete ke Lot kaslə 
kahe kahe, ma ke hɛ shɛ: «Sate! Kelete male ta ŋa ba'a ŋwalea kwɛ ŋa nyi bake 
nyi teke yagha yɛ kaza va beze ghena ta mbeli nyi mbe meleme nya.» 

16Ma kwa nza ŋkɛ kadera ne, pa ka ghwene ta Shala nyighɛ keseve ŋkɛ te dzeve, 
tsagha male ta ŋkɛ ba'a ŋwalea kwɛa ŋkɛ nyi bake, va nya nza ŋkɛ kazhɛ heli 
Mahwətə yite, pa hɛ begheyi ŋkɛ zlake ke meleme. 

17Ma kwa fəakave hɛ hɛ shave mbe meleme ne, ma ke hɛ sha Lot: «Hwɛ kezha 
mbele mpia ŋa na. Mba na kenewe ŋkwa kwetere wəmbə, mba na keghereŋe te 
hɛɗi nya. Hwɛ ŋa dzeme laka ghweme yagha na kamte.» 

18Ma ke Lot sha hɛ: «Ewə nde sleke ɗa we, kampi ŋa dzeve 'ya. 

19Nahe na kezlaɓa le 'ya, nahe na kezhɛakɛ heli yitea 'ya kwa mbelete mpi ɗa na. 
Ama 'ya ne, kahwɛte hwɛ 'ya kadzeme vare ghweme kaɗema ɗa shɛ katekekave 
ɗa we, mbəhə tenza 'ya. 

20Wa ca kwete ca meleme ɓɛhwɛ, dekwede ŋkɛ, wərə 'ya kakekave le hwɛ. 
Pelakɛ ɗa kalə 'ya kawəfərə ɗa mbe, kwa nza ŋkɛ ɓɛhwɛ nde, yitea nza 'ya 
teghweme.» 

21Ma ke nde ghwene ta Shala sha Lot: «Ayɛkwa! Tewəmbəreke gha ne, kakwaɗe 
meleme nya geze nya na 'ya we. 

22Kwiɗi wəfərə ŋa mbe kahe kahe, kwa nza ŋkɛ kamene wəsə 'ya tewə na 
kekekave ŋkwa we.» Vatse hekate nda slə mbeli ke melemea shɛ kaSowar. 

23Same yasame veci kwa ghɛ nda kekave Sowar Lot. 

24Mbe vəa shɛ betakawa laɗe ta ghwə Mahwətə sawa pelɛ ghweme kala me ta 
va kadzeghəa yɛ Sodome le Gomore. 

25Pa ŋkɛ zamte melemea shɛhɛ, pɛtɛa mbeli nyi mbe, pɛtɛa hɛɗia shɛ ba'a wəshi 
nyi kepese te hɛɗi. 

26Pa male ta Lot newakɛ ŋkwa kwetere wəmbə, pa nde zhɛre nda kala ghwene 
ntərə. 

27Cape Abraham masheke masheke kadzete ŋkwa nya se hɛ le Mahwətə. 

28Mteghere ŋkɛ vate ntsə te yɛ Sodome le Gomore ba'a te hɛɗi nyi dzeyi yite pɛtɛ. 
Pa ŋkɛ nakɛ n'yia ghwə geɗeɗe kala n'yia ghwə nya yitea gamba. 

29Ma kwa zamte meleme nyi te hɛɗi nya se Lot Shala ne, pa ŋkɛ zəzəte Abraham 
ba'a kelemte Lot shave mbe ndiremi. 

Yɛ Lot le ŋwalea kwɛa ŋkɛ 

30Kwele kwele zhɛ nda ghazlənə ke Lot kezha nza mbe Sowar, pa ŋkɛ shavenyɛ 
mbe melemea shɛ ba'a dzeme kanzanyɛ hwa ghweme. Zlaɓe ŋkɛ le ŋwalea kwɛa 
ŋkɛ nyi bake. Pa hɛ nzanji mbe kwete gezlɛŋə. 

31Ma te kwete hɛ, ma wəzha nya kwele sha wəzha ta meghekɛ: «Kehale hale 
yiteyɛ ɓə, za shɛ te hɛɗi nya kezha wəme ɓə kala nya kemene geva te yayata 
ŋkwa we. 

32Mbara ɓə! Sahwe nda tɛ ke yiteyɛ ɓə kezha ghwəyi ŋkɛ, nda ɓelahehwe ɓelahe 
gheɓə le kezha yake nda hwelefe.» 

33Pa hɛ sahwe nda tɛ ke yiteyɛa nci ba'a ghwəyimte ŋkɛ heviɗia shɛ, pa wəzha 
nya kwele lə ba'a ɓelahehwe ɓelahe le. Keɗepe kwete hwe Lot nda ɓelahe nda 
nde vare ba'a nda sate nda nde we. 

34Ma te hendɛ ta ŋkwa ne, ma ke wəzha nya kwele sha wəzha ta meghekɛ: «Wa 
nya nahe 'ya keɓelahehwe ɓelahe le yite ɓə heviɗi nya. Same nda ɓə tɛ ba'a 
ghwəyimte ɓə ŋkɛ zhɛkwa hetɛhwɛɗi nya, tagha gɛ, katelə na kaɓelahe le. Ma 
tsagha ne, kateya nda hwelefe gheɓə.» 

35Pa hɛ same nda tɛ ke yiteyɛa nci ba'a ghwəyimte ŋkɛ zhɛkwa. Pa wəzha nya 
ɓɛhwɛ lə ba'a ɓelahwe ɓelahe le. Wəsə keɗepe ŋkɛ nda ɓelahe nda nde ba'a nda 
sate nda nde vare gheŋkɛ we. 

36Pa ŋwalea kwɛa Lot nyi bake nyighɛ dzawa hwə. 

37Pa nya kwele yake wəzege teza ba'a ndeke nda slə kaMowab. Gheŋkɛ ya kashia 
ka Mowab pa ɓeshi. 

38Ma nya ɓɛhwɛ perə ne, nahe nde keyake wəzege teza. Pa nde ndeke nda slə 
kaBɛn-Ami. Gheŋkɛ ya kashia ka Amon pa ɓeshi. 

Gha ta Wəshi 20 

Yɛ Abraham le Abimɛlɛk 

1Cape Abraham slə tagha kadzawa hɛɗia Nɛgɛv, pa ŋkɛ nzanyɛ kwelɛ yɛ Kadɛs 
le Shəwr. Kwetere wəmbəa ŋkɛ, cape ŋkɛ dzawa kanzanyɛ kwa Gɛrar. 

2«Wəzha ta meyɛ ɗa nde», a ke Abraham sha se kageze te ghəa male ta ŋkɛ Sara. 
Vatse kelehwe malea shɛ Abimɛlɛk, meghea ka Gɛrar. 

3Ama heviɗi ne, pɛkwe Shala sha Abimɛlɛk te shiwə, ma ke shɛ: «Katemte na 
tewəmbəreke male nya kelehwe nya na, va nya nza nde kamale ta za.» 

4Ma kwa nakama Abimɛlɛk kahendave nda geva ke malea shɛ ne, ma ke: «Shala 
yawe, kaɗe na kazamte mbeli ya fete ɗema va hɛ na? 

5Abraham le ghəa ŋkɛ nde gezete ɗa kawəzha ta meghekɛ nde. Ghenta le ghəa 
nta ne, nahe nde kegezete kawəza meghekɛ ŋkɛ. Le mehele nya tiɗiɗi menete 
'ya, kemenete wəsə kwa ndiremi 'ya we.» 

6Ma ke Shala zhɛnete nda te shiwəa shɛ: «'Ya perə ne, nahe 'ya keɗepe le mehele 
nya tiɗiɗi menete na. 'Ya nde fɛake ŋa kebeze ɗa ghena, vatse sema 'ya kapele 
ŋa kakwaɗe ŋkɛ. 

7Tsetsenya, zhɛnave nda male ta ŋkɛ ke wəndəa shɛ, va nya nza ŋkɛ kande mɛ 
ŋkwa ta Shala nya ketesəkwə ghə yitea nza na teghweme. Ma keɗema ve nda 
male ta ŋkɛ na ne, ɗepete katempə yɛ le pɛtɛa mbelia ŋa.» 

8Pelɛhetɛme Abimɛlɛk sate te ŋkwa masheke masheke, pa ŋkɛ tsenete mbeli nyi 
yite pɛtɛ ba'a gezete nda ghena shɛ ke hɛ. Pa mbeli nyighɛ ghazlənənji kwele 
kwele. 

9Pa Abimɛlɛk hekakɛ Abraham, ma ke shɛ: «Wa nya wəsə menete n'yɛ na wa? 
Laka wa bezemte ŋa 'ya nda tsəkwəyite n'yɛ na le mbeli nyi te hɛɗia ɗa yitea 
jaɗafa nya wəba nya wa? Wəsə nya ghama mbeli kamene nda ke wəndə 
yamenete ɗa nya na. 

10Wa wəsə nya zəzəte na nda menete na kala nya wa?» 

11Ma ke Abraham zhɛnete: «Ma zəzə 'ya ne, kahawe mbeli nyi teke va Shala ya 
ɓɛhwɛ we, katepesle ɗa hɛ tewəmbəreke male ta ɗa. 

12Bandanyɛ ne, wəzha ta yiteyɛ ɗa nde, yita nya kwetɛŋe nde yake ɗa le ghenta, 
ama keghə keghə meyɛ n'yɛ, vatse zhɛrenyɛ nde kamale ta ɗa. 

13Ma kwa kelemte ɗa Shala cakeɗake le ghɛa yiteyɛ ɗa ne, ma 'ya sha Sara: 
‹Yɛhwe ɗa kezha geze na te yayata ŋkwa nya telə gheɓə kawəza meyɛ ŋa 'ya.›» 

14Pa Abimɛlɛk fəte timɛti, kwi, yɛ sla, ka mavashi ba'a ka kwaterashi, pa ŋkɛ 
fəave nda hɛ ke Abraham vəa ŋkwa nya zhɛne nda male ta ŋkɛ Sara ŋkɛ. 

15Ma ke shɛ: «Wa nya hɛɗia ɗa nya mbe kema ta ŋa, nza ŋa te yayata ŋkwa nya 
ɗe na.» 

16Kwetere wəmbəa ŋkɛ, ma ke sha Sara: «Newe, 'ya kave nda dəɓərəa mze kwa 
tɛawetɛa slibə ke wəza yiteyɛ ŋa: gheŋkɛ ya kawəsə kencɛ ŋkɛ kwa kema ta 
mbeli nyi nza yɛ le hɛ kaɗema na kemenete wəsə mbe ghena nya.» 

17Pa Abraham səkwəte Shala, pa Shala mbe Abimɛlɛk, male ta ŋkɛ ba'a ka 
kwaterashia ŋkɛ. Ntake hɛ kaya ŋwale zhɛkwa. 

18Kwa nza ŋkɛ nahe Mahwətə kezhɛrete mi nyi ki ghɛa Abimɛlɛk kaka jɛŋa kɛfi 
pɛtɛ tewəmbəreke Sara, male ta Abraham. 

Gha ta Wəshi 21 

Ya ta Izak 

1Pa Mahwətə zhɛakɛ heli yitea Sara kala nya se ŋkɛ kageze, pa ŋkɛ menete nda 
kala ghena nya meɗeyi nda ŋkɛ. 

2Njehe nde le hwə, bawe nde yake nda wəzege teza ke Abraham mbe meha ta 
ŋkɛ te və nya gezete Shala. 

3Pa Abraham hekate nda slə ke wəzege nya yake nda shɛ Sara kaIzak. 

4Pa ŋkɛ slamte nda mɓɛta te kwa deghese ta hɛa ŋkɛ, kala nya gezete nda Shala. 

5Va gwəmsə menete Abraham nda yake geva Izak, wəzege ta ŋkɛ. 

6Ma ke Sara: «Nahe Shala kendeke ɗa ŋ'wəshi. Yayata wəndə nya ketefa kageze 
ghena ta Izak mbeli ne, kateŋ'wəshi ɗa ŋkɛ.» 

7Ma ke zhɛkwa: «Wa wəndə nya kese kazəzə geze nda ke Abraham katesa nda 
ŋ'wa Sara ke ŋwale te kwete hɛ wa? Wa nya 'ya nya keyake nda wəzege teza mbe 
meha ta ŋkɛ gɛ!» 

Abraham kaŋka yɛ Agar le Ismayɛl 

8Nahe Izak kekelenyɛ, pa Sara fɛake ŋkɛ yitea ŋ'wa. Ma te veci nya slamte nda 
ŋ'wa Sara ke Izak ne, pa Abraham takɛ wəshi kezeme kwele kwele. 

9Pa Sara nakɛ Ismayɛl, wəzege nya yake nda Agar, wəzha ta ka Ɛzhipte ke 
Abraham karaberə. 

10Ma ke sha Abraham: «Ŋkamte yɛ kwatera nya le wəzege ta nta, kwa nza ŋkɛ 
kazeme ghɛ wəzege ta kwatera shɛ le wəzege ta ɗa Izak we.» 

11Pa ghena shɛ zhɛte nda kwele kwele ke Abraham, va nya nza Ismayɛl 
kawəzege ta ŋkɛ perə. 

12Ama ma ke Shala gezete nda: «Hwepema wənə na te ghəa yɛ wəzege nya le 
kwatera ta ŋa ma. Yɛte pɛtɛa ghena nyi geze ŋa Sara, va nya nza ŋkɛ laka Izak 
teŋ'we hwelefefi nyi meɗeyi ŋa 'ya na. 

13Ama kaŋa wəzege ta kwatera ta ŋa ne, kateve nda hwelefe 'ya perə, kwa nza 
ŋkɛ ne, wəzege ta ŋa ŋkɛ.» 

14Te hendɛ ta ŋkwa masheke masheke ne, pelɛhetɛme Abraham sate te ŋkwa, 
pa ŋkɛ kelete wəshi kezeme ba'a slibə hweta nya nza yɛmə mpɛafe te ba'a ndeke 
nda hɛ ke Agar. Pa ŋkɛ vate nda wəzege te wəmbə ba'a ŋkamte ŋkɛ. Cape nde 
kalə kandeŋe te ɓerama ta Bɛrshɛba. 

15Ma kwa nahe yɛmə kwa slibə hweta nya ve ne, pa nde negheyi wəzege yitea 
kwete sleke. 

16Pa nde lə kantishɛ nda cakeɗake le, gare heghe have mbeli kadzete ŋkwa shɛ. 
Ma ke mbe ghəa nta: «Kaɗe 'ya kanewe wəzege ta ɗa kamte we!» Mentishɛ nde 
talɛ ŋwela, ntake nde katsa lewela ba'a kanehwene. 

17Pa Shala fate wəzege nyagha kanehwene, pa nde ghwene ta Shala hekakɛ Agar 
sawa pelɛ ghweme. Ma ke shɛ: «Agar, wa wəsəa shɛ wa? Ghazlənəma na ma, kwa 
nza nde nahe Shala kefate nehwene ta wəzege nyagha kwagha. 

18Sate! Kesakate wəzege shɛ, keseve ŋkɛ te dzeve, kwa nza ŋkɛ kateve nda 
hwelefe nya wəba 'ya.» 

19Pa Shala pelemte nda ntsə ke Agar, pa nde nakɛ kwete ghwa le yɛmə kwa. Pa 
nde lə kaviɗikɛ slibə hweta nya ve ba'a same nda ke wəzege ta nta. 

20Nahe Shala kenza le wəzegea shɛ, pa ŋkɛ kelenyɛ. Pa ŋkɛ nzanyɛ te ɓerama 
ba'a zhɛrenyɛ kande he have. 

21Te ɓerama ta Paran nzanyɛ ŋkɛ. Pa meghekɛ wəmave nda wəzha ta ka Ɛzhipte. 

Abraham kamene jikə geva le Abimɛlɛk 

22Ma mbe vəa shɛ ne, ma ke Abimɛlɛk ba'a Pikol nya te ghəa ka sewajɛa ŋkɛ sha 
Abraham: «Nahe Shala kenza le gha mbe yayata wəsə nya mene na. 

23Zemete ɗa fela le Shala teke tsetsenya, kaɗema na kapamte ɗa, ya ŋwalea ɗa, 
ya ka shihɛ ɗa. Kala nya se 'ya ganyɛke laka gha, nza le ganyɛa mehele laka 'ya 
ba'a laka hɛɗi nya nza nya na te.» 

24Ma ke Abraham: «Kazeme 'ya kafela.» 

25Ma te kwete veci, pa Abraham ndeke nda fete ke kweci ka mene slene ta 
Abimɛlɛk kwa kema ta Abimɛlɛk kwa kelehwe kwete ghwa hɛ. 

26Ma ke Abimɛlɛk shɛ: «Keɗepe wəndə nya kemenete wəsə nya kala nya 'ya we. 
Keɗema ɓeshi nya ne, kegha na kageze ɗa we, 'ya ɓiyitsa, kegha 'ya kafa kageze 
mbeli we.» 

27Pa Abraham ŋkave timɛti, kwi ba'a sla, pa ŋkɛ fəave nda hɛ ke Abimɛlɛk. Pa hɛ 
menete jikə geva bake nci. 

28Pa Abraham ŋkeyi kweci daɓa lɛməa timɛti mberefaŋe te ŋa nci ŋkwa. 

29Ma ke Abimɛlɛk shɛ: «Yitea wa ŋkeyi daɓa lɛməa timɛti nyi na mberefaŋe te ŋa 
nci ŋkwa wa?» 

30Ma ke Abraham zhɛnete nda: «Yitea ŋ'wete daɓa lɛməa timɛti na mberefaŋe 
se mbe dzeve ta ɗa. Te timɛtia shɛhɛ tezəzə na 'ya nde late ghwa nya.» 

31Vatse hekate nda slə ŋkɛ ke ŋkwa shɛ kaBɛrshɛba, va nya nza ŋkɛ tagha zemete 
fela hɛ bake nci. 

32Mbe Bɛrshɛba tsahwe ghena ta jikə geva hɛ. Kwetere wəmbəa ŋkɛ, pa yɛ 
Abimɛlɛk le Pikol nya te ghəa ka sewajɛa ŋkɛ zhɛneghe geva kadzete hɛɗia ka 
Filisti. 

33Pa Abraham mɓete kwete wəfe kala keyitə mbe Bɛrshɛba. Ntake ŋkɛ kasəkwə 
Shala nya kaghala ghala laka heka sləa ŋkɛ kaMahwətə. 

34Pa Abraham nzanyɛ kavə kwele kwele te hɛɗia ka Filisti. 

Gha ta Wəshi 22 

Abraham kadzeghe melɛ le Izak 

1Kwetere wəmbəa wəshi nyighɛ, pa Shala dzeghakɛ yɛ ta Abraham, ma ke shɛ: 
«Abraham!» Ma ke Abraham zhɛnete nda: «Wa nya 'ya nya!» 

2Ma ke Shala: «Kelete Izak, wəzege kwetɛa ŋa nya ɗe na. Kwiɗi kadzete hɛɗia 
Moriya, tagha ne, dzeghekɛ ɗa melɛ le, pelɛ ghweme nya tencɛ ŋa 'ya!» 

3Pelɛhetɛme Abraham mbanyɛ ŋkwa, mɓɛke ŋkɛ hwepate wəshi te kwara ta 
ŋkɛ, pa ŋkɛ hekakɛ ka mene slene ta ŋkɛ bake ba'a wəzege ta ŋkɛ Izak. Pa ŋkɛ 
peraweve sheghwə mbe kezha dzeghe melɛ, cape ŋkɛ kadzete ŋkwa nya gezete 
nda Shala. 

4Te kwa maheke ta hɛ ne, pa Abraham kafete ghə ba'a nakɛ ŋkwa shɛ mba ŋkɛ 
cakeɗake. 

5Ma ke Abraham sha mbeli nyi kemene nda slene: «Nza ŋayɛ mə teke le kwara. 
Ma 'ya le wəzege nya ne, katedzeme n'yɛ vaŋe pelɛke kahawe va Shala, kwa sebe 
ta ŋkɛ, katezhɛne geva n'yɛ kase sha gheyɛ!» 

6Pa Abraham kelete sheghwə kezha dzeghe melɛ, pa ŋkɛ veyi nda kwa ghə ke 
wəzege ta ŋkɛ Izak. Ma gheŋkɛ le ŋa ŋkɛ, pa ŋkɛ kelete ghwə mbe dzeve le hwa, 
cape hɛ bake nci. 

7Ma ke Izak sha yitenyɛ Abraham: «Yita yawe!» Ma ke zhɛnete: «Wa nya 'ya nya 
wəzege ta ɗa!» Ma ke Izak: «Ghwə ba'a sheghwə ya va gheɓə, ama tema zhɛgwəa 
təmə kezha dzeghe melɛ wa?» 

8Ma ke Abraham zhɛnete: «Shala nde tesepa zhɛgwəa təmə kedzeghe melɛ, 
wəzege ta ɗa!» Cape hɛ zlaɓe yitea dzeghwa ta nci. 

9Ma kwa ntsehe hɛ te ŋkwa nya ncɛte nda Shala ne, pa Abraham pate reghwetɛ 
ba'a betate sheghwə te. Pa ŋkɛ hwepete wəzege ta ŋkɛ Izak ba'a vate ŋkɛ te 
sheghwə nyi te reghwetɛ. 

10Pa Abraham hate dzeve kakele hwa kezha sla ghə te wəzege ta ŋkɛ. 

11Ama pa nde ghwene ta Mahwətə hekakɛ ŋkɛ sawa pelɛ ghweme, ma ke shɛ: 
«Abraham, Abraham!» Ma ke zhɛnete: «Wa nya 'ya nya!» 

12Ma ke nde ghwene ta Mahwətə shɛ: «Dɛapema dzeve na te wəzege nyagha ma! 
Mene nda ma wəsə kwa ndiremi na ma! Nahe 'ya keɗepe tsetsenya kahawe na 
va Shala: kefɛake ɗa wəzege kwetɛa ŋa na we!» 

13Pa Abraham kafete ghə, newe ke sha ŋkwa ne, dəkwə ŋkɛ te game nya nza 
tereme ta ŋkɛ kekelawe kelawe hwa gezlere. Pa ŋkɛ lə kakeseve gamea shɛ ba'a 
dzeghekɛ melɛ le te ŋkwa wəzege ta ŋkɛ. 

14Pa Abraham hekate nda slə ke ŋkwa shɛ “KaMahwətə nde tesepa”. Vatse geze 
mbeli pa ɓeshi: «Pelɛ ghəa ghweme ne, Mahwətə nde tesepa!» 

15Pa nde ghwene ta Mahwətə hekakɛ Abraham sawa pelɛ ghweme kakwa bake 
zhigə, 

16ma ke shɛ: «Wa nya ghena nya geze Mahwətə nya: Kazeme fela 'ya le sləa ɗa. 
Ma kwa menete na kala nya, kwa ɗema na kefɛake ɗa wəzege kwetɛa ŋa ne, 

17katewəpi ŋa 'ya, kwele kwele tembake hwelefefia ŋa 'ya kala saseregwa nyi 
pelɛ ghweme keɗema kala ndaleghe nyi kwa hələ. Katefəhwe yɛ meleme 
hwelefefia ŋa va ka jaga ta nci. 

18Laka ghenci tewəpi geva pɛtɛa hwelefefi nyi te hɛɗi lema, kwa nza nde nahe 
na keyɛte ghena ta ɗa.» 

19Pa Abraham zhɛneghe geva kalə sha ka mene slene ta ŋkɛ. Cape hɛ kwa 
hweŋkwa zlaɓe kadzembe Bɛrshɛba nya nza Abraham mbe. 

20Ma kwa sebe ta wəshi nyi kemenete geva nyi, ma ke mbeli sha Abraham: «Nahe 
Milka keyake nda ŋwale tezhili ke wəza meyɛ ŋa Nahor perə: 

21Əws ya katezhɛa wəzege, Bəwz, wəza meghekɛ, Keməwɛl, yitenyɛa Aram, 

22Kɛsɛd, Hazo, Pildash, Yidlaf ba'a Betəwɛl.» 

23Nyi ya kaŋwale tezhili nyi yake nda Milka deghese ke Nahor, wəza meghekɛa 
Abraham. Ma Betəwɛl ne, yitenyɛa Rɛbɛka ŋkɛ. 

24Nahe kwete male meghwa kese yitea Nahor, Rɛwəma sləa nta. Ghenta perə ne, 
nahe nde keyake ŋwale: Tɛba, Gaham, Tahash ba'a Ma'aka. 

Gha ta Wəshi 23 

Abraham kapa kwele kezha la Sara 

1Va gwəmsə ba'a bakemsə mberefaŋeghəmbe menete Sara teghweme. 

2Te hɛɗia Kanan mte nde mbe Kiriyat-Arba, geze ta ŋkɛ, Hɛbron. Pa Abraham 
nehwenekɛ Sara. 

3Kwetere wəmbəa ŋkɛ, ntəŋə ŋkɛ slə te ŋkwa nya nza wəndə kemte mtea male 
ta ŋkɛ, ma ke sha hwelefe ta Hɛt: 

4«Deke kala nde se se ba'a kala mentiɓə 'ya hwa gheyɛ. Ŋ'wave ɗa mə ŋkwa kela 
ŋkwa kezha lamte male ta ɗa gi.» 

5Ma ke ka Hɛt shɛ: 

6«Fate ghena ta n'yɛ, nde sleke n'yɛ yawe! Nahe Shala keveyi ŋa kawəndə nya te 
ghə hwa ghen'yɛ. Lamte male ta ŋa kwa nya ganyɛ ma kwele hwa kwele ta n'yɛ. 
Wəndə shɛ hwa ghen'yɛ kafɛa ŋa kwele kezha la male ta ŋa kwa we.» 

7Pelɛhetɛme Abraham sate te ŋkwa, ntiŋə ŋkɛ ŋame ghə mbe hɛɗi kwa kema ta 
ka Hɛt nyi te hɛɗia shɛ. 

8Ma ke sha hɛ: «Ma kenza nde kayɛ yɛ kala male ta ɗa 'ya teke hwa gheyɛ ne, fate 
ɗa mə ŋa ɗa, 'yɛwete ɗa mə va Ɛfron, wəzege ta Sowar, 

9kezha ndeke ɗa zlera ta Makpɛla nya kaŋa ŋkɛ ŋkɛ, vare bela ta wəvea ŋkɛ. 
Ndeke ɗa ŋkɛ kapa kala nza ta səkəməa ŋkɛ kwa ntsə ta ŋayɛ, kezha nza kwelea 
shɛ kaŋa ɗa ŋkwa.» 

10Tagha Ɛfron mentishɛ hwa ka kesaka yitenyɛ nyi kaŋwalea Hɛt. Ma ke sha 
Abraham le berete kezha fate ka Hɛt nyi tagha pɛtɛ mɛa degha ta meleme: 

11«Ewə, nde sleke ɗa yawe, fate ŋa ɗa: kave ŋa wəvea shɛ 'ya. Zlera nya vare 
wəvea shɛ ɓiyitsa ne, kave ŋa ŋkɛ 'ya gəmə kwa ntsə ta ka menəhɛ ɗa. Wərə na 
kalamte male ta ŋa te ŋkwa shɛ.» 

12Ntiŋə Abraham zhɛne kaŋame ghə mbe hɛɗi kwa kema ta mbeli nyi te hɛɗia 
shɛ, 

13ma ke sha Ɛfron kafefa mbeli pɛtɛ: «Təhwə təhwə ŋa 'ya, fate ŋa ɗa! Kateve ŋa 
cɛdɛa wəvea shɛ 'ya kala səkəməa ŋkɛ. Kelete cɛdɛa shɛ kezha lamte male ta ɗa 
'ya te.» 

14Ma ke Ɛfron zhɛnete nda ke Abraham: 

15«Nde sleke ɗa yawe, fate ŋa ɗa. Wəve nya pa mbeli kadəɓərəa mze kwa 
tɛawetɛa gwəmsə wəfaɗe ne, kwete ŋkɛ wəsə kwelɛ gheɓə we. Lamte male ta ŋa 
te.» 

16Pa yɛ Abraham tseɓate ghena shɛ le Ɛfron. Pa ŋkɛ ɓelave nda dəɓərə kala nya 
gezete ŋkɛ kwa kema ta ka Hɛt: kadəɓərəa mze kwa tɛawetɛa gwəmsə wəfaɗe 
kala səkəmə nya te shikwə. 

17Se te vəa shɛ ne, nahe wəvea Ɛfron nya mbe Makpɛla, laka ŋkwa kesame ta veci 
yitea Mamrɛ, zlera nya mbe ba'a wəfe nyi mbe kala ghala wəvea shɛ 

18kezhɛre kaŋa Abraham. Pɛtɛa ka Hɛt nyi kese tagha mɛa degha ta meleme ya 
kaka negha fete yite. 

19Kwetere wəmbəa ŋkɛ lamte male ta ŋkɛ Sara Abraham mbe zlera nya mbe 
wəvea Makpɛla, terasle yitea Mamrɛ, geze ta ŋkɛ, Hɛbron nya te hɛɗia Kanan. 

20Nahe ka Hɛt keɗepe ŋa Abraham wəve ba'a zlera nya mbe. Wərə ŋkɛ kala 
mbelia ŋkɛ nyi kempə te ŋkwa shɛ. 

Gha ta Wəshi 24 

Wəme geva ta yɛ Izak le Rɛbɛka 

1Nahe Abraham kehalenyɛ hwerejɛme jɛme, nahe Mahwətə kewəpikɛ ŋkɛ mbe 
yayata wəsə. 

2Ma te kwete hɛ, ma ke Abraham sha wəndə nya nza va ta ŋkɛ kwele ma hwa ka 
mene slene nyi ki ghɛa ŋkɛ, nya te ghəa mcɛləa ŋkɛ: «Veyite dzeve ta ŋa yitea 
basa ta ɗa 

3shɛ na zemete ɗa fela le Mahwətə, Shala nya pelɛ ghweme ba'a nya te hɛɗi 
kaɗema na kawəme nda wəzha ta ka Kanan nyi nza 'ya hwa hɛ ke wəzege ta ɗa. 

4Ama te hɛɗia ɗa ba'a kwa yita ta ɗa telə na kawəme nda male ke wəzege ta ɗa 
Izak.» 

5Ma ke nde mene slenea shɛ shɛ: «Nda kwete kateɗema malea shɛ katəkwə 
təkwə ɗa kase kadzete hɛɗi nya ne, wərə 'ya kakeleghe wəzege ta ŋa kadzete 
hɛɗi nya se na te na?» 

6Ma ke Abraham zhɛnete nda: «Ewə, yagha na tekele wəzege ta ɗa kadzete. 

7Nahe Shala Mahwətə nya pelɛ ghweme kekelemte ɗa shave ki ghɛa yiteyɛ ɗa 
ba'a se te hɛɗia mbelia ɗa. Ma ke gezete ɗa ghena ba'a zemete ɗa fela: ‹Kateve 
nda hɛɗi nya 'ya ke hwelefe ta ŋa.› Kateghwene nde ghwene ta ŋkɛ ŋkɛ mbe 
kema ta ŋa kezha wəme nda male na se mbe ke wəzege ta ɗa. 

8Ma keɗema malea shɛ katəkwə təkwə ŋa ne, mba fela nya zemete ɗa na kwa 
ghəa ŋa we. Ama kelema wəzege ta ɗa na tɛape kadzete hɛɗia shɛ ma.» 

9Pa nde mene slenea shɛ veyite dzeve ta ŋkɛ yitea basa ta nde sleke ŋkɛ 
Abraham, pa ŋkɛ zemete nda fela kezha mene kala nya 'yɛwe ŋkɛ ve. 

10Pa ŋkɛ ŋkave zlegweməa lɛməa nde sleke ŋkɛ meŋe ba'a fəte wəshi ganji nyi 
ve. Cape ŋkɛ kwa hweŋkwa laka meleme ta Nahor, mbe Mɛzopotami nya 
pelɛghə. 

11Ma kwa ntsehe ŋkɛ yitea ghwa nya pelɛ te ŋwela yitea melemea shɛ, pa ŋkɛ 
zhɛnakɛ nda mpi ke zlegweməa lɛmə. Nahe tɛhwɛɗi kemenete geva, mbe vəa shɛ 
se mi kagə yɛmə. 

12Ntake ŋkɛ kasəkwə ghə, ma ke: «Shala Mahwətə ta nde sleke ɗa Abraham, 
yɛhwe yitea menete begeme geva nya le zlama 'ya ɓeshi. Ncɛte ganyɛa ŋa laka 
nde sleke ɗa Abraham. 

13Wa nya 'ya terasle yitea ghwa, katese ŋwalea kwɛa mbeli nyi mbe meleme nya 
kagə yɛmə. 

14Kate'yɛwe 'ya va kwete wəndəa nci kezha vereŋwe wəmbetea nta nde kezha 
sakɛ yɛmə 'ya. Ma kezhɛnete nde: ‹Sakɛ nda tesa nda 'ya ke zlegweməa lɛməa ŋa 
perə› ke sha 'ya ne, nahe 'ya keɗepe ghenta yantave na kaŋa nde mene slene ta 
ŋa Izak. Laka wəsə nya kala nyagha teɗepe 'ya nahe na kencɛte ganyɛa ŋa kaŋa 
nde sleke ɗa.» 

15Ma tewə ŋkɛ kekeɗaŋemte ghena kageze, pɛkwe Rɛbɛka, wəzha ta Betəwɛl 
nya kawəzege ta Milka, male ta Nahor, wəza meghekɛa Abraham, dzeghwake 
nda dzeghwa. Wəmbetea nta ya te bazla ve. 

16Kadegheli nya ndeɗe nde, degheli nya keghama le za nde. Cape nde kadzawa 
ghwa shɛ, pa nde viɗikɛ wəmbetea nta ba'a same nda. 

17Tereŋe nde mene slene ta Abraham kalə shɛ le hwɛ, ma ke shɛ: «Təhwə təhwə 
ŋa 'ya, same ɗa yɛmə nya kwa wəmbetea ŋa gi!» 

18Ma ke zhɛnete: «Sakɛ nde sleke ɗa yawe.» Pa nde kelakawa wəmbetea shɛ 
kahe kahe sawa te bazla ba'a ndeke nda kasa ŋkɛ. 

19Ma kwa same nda nde, ma ke zhɛkwa: «'Ya kalə kagə nda ke zlegweməa lɛməa 
ŋa yitea sakɛ hɛ pɛtɛa nci behe behe perə.» 

20Pa nde shekeyi nya kwa wəmbetea nta kahe kahe kwa kwambelə kesa yɛmə 
ta wəshi keseɗa, tereŋe nde te hwɛ kagə yɛmə zhɛkwa, pa nde gəke nda ke pɛtɛa 
zlegweməa lɛmə. 

21Nda vereghe yavereghe ŋkɛ wəndə nyagha le nza bivə. Ma ke mbe ghəa ŋkɛ: 
«Mahwətə yipəyi ɗa dzeghwa ta ɗa kwa tse na?» 

22Ma kwa sahwe yɛmə zlegweməa lɛmə, pa wəndə nyagha ndeke nda ŋgwedɛba 
mze kwa tere tere nya nza ɗaŋeɗa ta ŋkɛ gare ŋkwaŋe kwa slibə ta bela ta kiləwə 
ba'a takase nyi le mze kwa tere tere bake nyi ɗaŋeɗa ma ke gwəmsə kwa slibə 
ta bela ta kiləwə yayata ŋkɛ. 

23Ma ke 'yɛwete ve: «Ŋa wa na wəzha wa? Gezete ɗa təhwə təhwə ŋa 'ya. Ŋkwa 
kehɛ ya shɛ ki ghɛa yiteyɛ ŋa kaŋ'wete 'ya le mbeli nyi kebeghe ɗa tse na?» 

24Ma ke shɛ: «Wəzha ta Betəwɛl nya kawəzege ta yɛ Milka le Nahor 'ya.» 

25Ma ke shɛ zhɛkwa: «Yɛ zhawa le gwəzəa ŋ'wene ya shɛ ki ghɛa n'yɛ kwele 
kwele. Ŋkwa kehɛ ya shɛ kaŋa ŋayɛ perə.» 

26Gwəɗəŋə wəndə nyagha katsa nda hana ke Mahwətə. 

27Ma ke: «Hana 'ya sha Shala ta nde sleke ɗa Abraham, nya kencɛte ganyɛa ŋkɛ 
nya kaganda laka nde sleke ɗa. Mbe dzeghwa ta ɗa nya pɛtɛ ne, nahe Mahwətə 
kebegheghe ɗa kadzehwa ka kesaka yiteyɛa nde sleke ɗa.» 

28Tereŋe degheli nyagha te hwɛ kalə sha meghekɛ kageze nda wəsə nya 
kemenete geva. 

29Kwete wəza ma ya shɛ va Rɛbɛka, Laban sləa ŋkɛ. Tereŋe Laban te hwɛ kalə 
sha wəndə nyagha mɛa ghwa. 

30Ma kwa nakɛ ŋgwedɛba ba'a yɛ takase ŋkɛ kwa dzeve ve ba'a kwa fate wəzha 
ta meghekɛ Rɛbɛka ŋkɛ kageze ghena nya gezete nda ŋkɛ ne, cape ŋkɛ kalə sha 
wəndəa shɛ nya mɛa ghwa le zlegweməa lɛməa ŋkɛ. 

31Ma ke Laban shɛ: «Mbara ɓə kalə ghɛa n'yɛ, gha nya wəpikɛ Mahwətə. Yitea 
wa nza na te ŋwela wa? Nahe 'ya kehite ŋayɛ ŋkwa ki ghɛ ba'a ke zlegweməa 
lɛməa ŋa.» 

32Cape nde mene slene ta Abraham nyagha kadzeki ghɛa Laban, pa ŋkɛ pelemte 
wəshi sawa te zlegweməa lɛmə. Pa mbeli nta nda zhawa ba'a gwəzə ŋ'wene ke 
zlegweməa lɛməa shɛhɛ, pa mbeli gəave nda yɛmə ke wəndəa shɛ ba'a ke mbelia 
ŋkɛ kezha pɛ seɗa ta nci. 

33Pa mbeli ndeke nda wəsə kezeme, ama ma ke: «Kazeme wəsə 'ya kaɗema 'ya 
kegezete ghena nya va 'ya kageze we.» -- «Gezete», ke Laban shɛ. 

34Ma ke wəndəa shɛ: «Nde mene slene ta Abraham 'ya. 

35Nahe Mahwətə kewəpikɛ nde sleke ɗa kwele kwele. Nahe ŋkɛ kezhɛrenyɛ 
kande mcɛlə nya wəba, kwa nza ŋkɛ nahe Mahwətə kendeke nda timɛti, kwi, yɛ 
sla, mze kwa tɛawetɛa ba'a mze kwa tere tere, ka mavashi ba'a kwaterashi, 
zlegweməa lɛmə ba'a kwara lɛmə. 

36Nahe Sara, male ta nde sleke ɗa keyake nda wəzege teza ya kwela nza nde 
kehale hale. Nahe nde sleke ɗa kefəave nda wəshi nyi ve pɛtɛ ke wəzege shɛ. 

37Nahe ŋkɛ kegezete ɗa kazeme fela yitea ɗema 'ya kawəme nda male ke wəzege 
ta ŋkɛ hwa ka Kanan nya nza ŋkɛ te hɛɗia nci. 

38Ma ke sha 'ya: ‹Zemete ɗa fela kezha lə na laka hwelefe ta ɗa, kwa yita ta yiteyɛ 
ɗa kawəme nda male ke wəzege ta ɗa.› 

39Ma 'ya shɛ: ‹Tsema keɗema male shɛ katəkwə təkwə ɗa gɛ?› 

40Ma ke zhɛnete ɗa: ‹Ma Mahwətə nya se 'ya kanza kwa kema ta ŋkɛ ne, 
kateghwene ŋa nde ghwene ta ŋkɛ ba'a katehi dzeghwa ta ŋa ŋkɛ. Katekele nda 
male na ke wəzege ta ɗa se mbe hwelefe ta ɗa, shave ki ghɛa yiteyɛ ɗa. 

41Ma kelə na kadzehwa hwelefe ta ɗa ya gha ŋ'wetema male ne, mba ghena kwa 
ghəa ŋa we, pələsə na va bezla ta ɗa.› 

42Ma ɓeshi kwa ntsehe 'ya yitea ghwa ne, ma 'ya: ‹Shala Mahwətə ta nde sleke 
ɗa Abraham, yɛhwe yitea hite geva dzeghwa ta ɗa nya ganyɛke. 

43Wa nya 'ya terasle yitea ghwa tsetsenya, kate'yɛwe 'ya va degheli nya ketese 
kagə yɛmə yitea same ɗa yɛmə nde same kwa wəmbetea nta.› 

44Ma kezhɛnete nde: ‹Sakɛ nda same nda 'ya ke zlegweməa lɛməa ŋa perə›, a ke 
sha 'ya ne, nahe 'ya keɗepe ghenta yantave na kaŋa wəzege ta nde sleke ɗa. 

45Ma tewə 'ya kekeɗaŋemte ghena kageze mbe ghəa ɗa, pɛkwe Rɛbɛka 
dzeghwake ɗa dzeghwa le wəmbete te bazla. Cape nde kadzawa ghwa, pa nde 
gəve yɛmə. Ma 'ya 'yɛwakɛ ve: Same ɗa yɛmə təhwə təhwə ŋa ga. 

46Pa nde kelakawa wəmbetea nta kahe kahe sawa te bazla, ma ke sha 'ya: ‹Sakɛ 
nda same nda 'ya ke zlegweməa lɛməa ŋa perə.› Pa 'ya sakɛ, pa nde same nda ke 
zlegweməa lɛmə. 

47Ma 'ya shɛ: ‹Ŋa wa na wəzha wa?› Ma ke sha 'ya: ‹Wəzha ta Betəwɛl nya 
kawəzege ta yɛ Milka le Nahor 'ya.› Pa 'ya vame nda ŋgwedɛba mbe ŋshia nta 
ba'a seɗeyi nda yɛ takase kwa dzeve. 

48Gwəɗəŋə 'ya ntiŋə ghə mbe hɛɗi kahawe va Mahwətə. Pa 'ya tsate nda hana ke 
Mahwətə, Shala ta nde sleke ɗa Abraham kwa begheghe ɗa ŋkɛ tiɗiɗi mbe 
dzeghwa ta ɗa kadzeki ghɛa wəzha ta wəza meghekɛa nde sleke ɗa. 

49Ma tsetsenya ne, gezete ɗa mə kenza nde kaɗe yɛ kanza ganyɛke fate fate laka 
nde sleke ɗa. Ma keɗema tsagha, gezete ɗa mə nda ɗepe dzeyi 'ya te kwete 
ŋkwa.» 

50Ma ke yɛ Laban le Betəwɛl: «Va Mahwətə se ghena nyi. Ghena shɛ va ghen'yɛ 
kezha geze e'e keɗema ewə we. 

51Wa nya Rɛbɛka nya mbe kema ta ŋa. Kele ŋkɛ, kwiɗi le. Nza nde kamale ta 
wəzege ta nde sleke ŋa kala nya gezete Mahwətə.» 

52Ma kwa fate ghena shɛhɛ nde mene slene ta Abraham ne, gwəɗəŋə ŋkɛ ntiŋə 
ghə mbe hɛɗi kwa kema ta Mahwətə. 

53Kwetere wəmbəa ŋkɛ, pa ŋkɛ fəakame wəshi nyi le mze kwa tɛawetɛa ba'a nyi 
le mze kwa tere tere, tsagha yɛ lekwesa kafə nda ke Rɛbɛka. Pa ŋkɛ fəave nda 
wəshi nyi nza zləvə te ke yɛ wəza meghekɛ le meghekɛa wəzha shɛ. 

54Pa nde mene slene ta Abraham ba'a mbeli nyi kebeghe ŋkɛ zehwe wəshi 
kezeme ba'a sahwe wəshi kesa sa, pa hɛ hɛnji tagha. Te hendɛ ta ŋkwa masheke 
kwa feɗeghe hɛ ne, ma ke nde mene slene ta Abraham sha wəza meghekɛa 
wəzha makwa ba'a meghekɛ: «Pelakɛ ɗa mə kalə sha ghɛa nde sleke ɗa.» 

55Ma ke hɛ shɛ: «Teməakɛ temə wəzha shɛ le ghen'yɛ kahɛ meŋe, kwetere 
wəmbəa ŋkɛ, kateslə nde.» 

56Ma ke nde mene slenea shɛ sha hɛ: «Derakɛma ɗa yɛ ma. Nahe Mahwətə 
keyipəyi ɗa dzeghwa ta ɗa kwa tsetsenya, pelakɛ ɗa mə kalə sha ghɛa nde sleke 
ɗa.» 

57Ma ke hɛ: «Hekakɛ ɓəmə wəzha shɛ, shɛ mə fakɛ ghena ve.» 

58Pa hɛ hekakɛ Rɛbɛka, ma ke hɛ shɛ: «Kaɗe na kaslə le wəndə nya na?» Ma ke 
sha hɛ: «E'e!» 

59Pa hɛ pelakɛ Rɛbɛka, wəzha ta megheyɛa nci ba'a male nya kenewe ghweme 
te kaslə le nde mene slene ta Abraham ba'a mbelia ŋkɛ. 

60Ma ke mbelia nci wəpikɛ Rɛbɛka: «Gha gɛ wəzha ta meyɛ n'yɛ, yate ya kala 
repanja. Kele hɛɗia ka jaga ta nci hwelefefi nyi ketesawa mbe gha.» 

61Tarame yɛ Rɛbɛka le ka kwaterashia nta pelɛ zlegweməa lɛmə katəkwə təkwə 
nde mene slene ta Abraham, ntəŋə hɛ kwa zəɗə. 

62Nahe Izak keslənyɛ mɛa ghwa ta Lahay-Roy. Te hɛɗia Nɛgɛv ŋkɛ le nza mbe 
vəa shɛ. 

63Ma kwa tɛhwɛɗi yipə le pəkwə ta veci ne, cape ŋkɛ kashave kezha nteɗe seɗa 
ta ŋkɛ hwa gamba, newe ke ne, dəkwə ŋkɛ te zlegweməa lɛmə kase. 

64Ma kwa nakɛ Izak Rɛbɛka ne, ɓereme nde sawa nda pelɛ zlegwemə, 

65ma ke sha nde mene slene ta Abraham: «Wa wəndə nya keseyi nya hwa gamba 
sha gheɓəmə wa?» -- «Nde sleke ɗa ŋkɛ», ke wəndəa shɛ shɛ. Te ŋkwa shɛnyɛ, 
pa nde dəpəte kema ta nta le wəsə nya kənəa ghəa nta. 

66Pa nde mene slene nyagha gezete nda wəshi nyi menete ŋkɛ pɛtɛ ke Izak. 

67Kwetere wəmbəa ŋkɛ, pa Izak keleghe Rɛbɛka kadzembe cɛ lekwesa nya se 
Sara nya kameghekɛ mbe. Pa nde zhɛre nda kamale ta ŋkɛ. Pa Izak ɗehwe ŋkɛ 
ba'a pa nde gweɗakwete nda wənəa ŋkɛ va mte ta meghekɛ. 

Gha ta Wəshi 25 

Mte ta Abraham. Kweci hwelefefia ŋkɛ 

1Pa Abraham wəmeve kwete male, Kɛtəwra sləa nta. 

2Pa nde yake nda ŋwale tezhili: Zimran, Yoksan, Mɛdan, Madiyan, Ishebak ba'a 
Shəwa. 

3Yoksan nde yake yɛ Saba le Dɛdan. Ma hwelefefi nyi kesawa mbe Dɛdan ne, ka 
Ashəwr, ka Lɛtəwsh ba'a ka Lewəm. 

4Ma ŋwale tezhili nyi yake Madiyan ne, Ɛfa, Ɛfɛr, Hanok, Abida ba'a Ɛlda. Pɛtɛa 
nci kaŋwale tezhili nyi yake Kɛtəwra. 

5Pa Abraham fəave nda pɛtɛa wəshia ŋkɛ ke Izak. 

6Ma kwa nza ŋkɛ mba teghweme ne, nahe Abraham keɗave nda wəshi ke ŋwale 
tezhilia kweci mia ŋkɛ nda teŋkamte hɛ ŋkɛ cakeɗake le wəzege ta ŋkɛ Izak, laka 
ŋkwa kesame ta veci. 

7Va ta Abraham gwəmsə ba'a mberefaŋemsə mcɛfeghəmbe 

8nda mte ŋkɛ. Mbe meha nya le zeɗe nza ba'a mbe galɛpi mtenyɛ ŋkɛ. Pa ŋkɛ 
lənyɛ sha ka shihɛnyɛ nyi kempə. 

9Pa ŋwale tezhilia ŋkɛ Izak ba'a Ismayɛl lamte ŋkɛ mbe zlera ta Makpɛla nya mbe 
wəvea Ɛfron, wəzege ta Sowar, nde Hɛt terasle yitea Mamrɛ. 

10Va hwelefe ta ka Hɛt pave wəvea shɛ Abraham. Pa mbeli lamte ŋkɛ tagha yitea 
male ta ŋkɛ Sara. 

11Ma kwa sebe ta mte ta Abraham ne, pa Shala wəpikɛ wəzege ta ŋkɛ Izak. 
Terasle yitea ghwa ta Lahay-Roy se Izak kanza. 

12Wa nyi sləa ŋwale tezhilia Ismayɛl nya yake nda Agar, wəzha ta ka Ɛzhipte nya 
kakwatera ta Sara ke Abraham nyi. 

13Wa nyi sləa ŋwalea Ismayɛl kekwele kekwele nyi: Nebayot, Kɛdar, Adbɛyɛl, 
Mibsam, 

14Mishema, Dəwma, Masa, 

15Hadad, Tɛma, Yetəwr, Nafish ba'a Kɛdma. 

16Tsetse se ŋwale tezhilia Ismayɛl nyi meŋe bakeghəmbe. Yayata wəndə 
kawəndə nya te ghəa pelə, pa hɛ ndeke nda sləa nci ke meleme ta nci ba'a 
ghedəkwəa nci. 

17Va ta Ismayɛl gwəmsə ba'a mahekenemsə mberefaŋeghəmbe nda mtenyɛ. 

18Ma hwelefefia Ismayɛl ne, te hɛɗi nya kwelɛ yɛ Havila le Shəwr se hɛ. Dekwede 
Shəwr yitea Ɛzhipte laka Ashəwr. Pa hɛ nzanji cakeɗake le kweci hwelefefia 
Abraham. 

ZHAKOB 
25: 19–36 

Ya ta yɛ Ɛzawə le Zhakob 

19Wa nya ghena ta Izak nya: Abraham nde yake Izak. 

20Kwa nza va ta Izak wəfaɗemsə ne, pa ŋkɛ kelete Rɛbɛka, wəzha ta Betəwɛl 
kamale ta ŋkɛ, wəzha ta meghekɛa Laban nya kande Aram nde. 

21Ntake Izak kasəkwə Mahwətə te ghəa male ta ŋkɛ kwa nza nde kajɛŋa. Pa 
Mahwətə zhɛakɛ heli yite, zlivə Rɛbɛka dzawa hwə. 

22Ama ntake kwalegha nyi kwa hwəa nta kandendəkwə ghəa nci, ma ke lewela: 
«Ma nda tsetse ŋkɛ ne, wa ganyɛ nya mbe dzawa ghwə wa?» Cape nde kalə 
ka'yɛwe ghena va Mahwətə. 

23Ma ke Mahwətə shɛ: «Hwelefe bake ya kwa hwəa ŋa, bake teya mama ta mbeli 
na. Berete ma tenza kwete ke kwete, nya kwele nde temene nda slene ke nya 
ɓɛhwɛ!» 

24Ma kwa senyɛ və keya ta nta ne, kwalegha ya kwa hwəa Rɛbɛka. 

25Ma nya keghate kasawa ne, gheme ŋkɛ, bətə ŋkɛ mbe shinti kala wəshi keseɗa: 
pa mbeli ndeke nda slə kaƐzawə. 

26Pa wəza meghekɛ sawa kwa sebe ta ŋkɛ, hecape te tetərəa Ɛzawə le dzeve: pa 
mbeli ndeke nda slə kaZhakob. Va ŋkwaŋemsə menete Izak nda yake geva hɛ. 

27Pa ŋwale tezhilia shɛhɛ kelenji. Kande zlɛaŋezlɛa ganyɛ nya kedzeghwa gamba 
Ɛzawə. Ma Zhakob le ŋa ŋkɛ ne, bivə ŋkɛ ki ghɛ. 

28Kwele ma ɗehwe Ɛzawə Izak, va nya nza ŋkɛ slia wəshi nyi hwa gamba ya zeɗe 
ma shɛ. Ama Rɛbɛka ne, za ma Zhakob ɗe nde. 

29Ma te kwete hɛ kata nɗeli Zhakob ne, pɛkwe Ɛzawə sheke kwamte, leɓakwe 
ŋkɛ kwele kwele. 

30Ma ke sha Zhakob: «Pelakɛ ɗa kazeme nɗelia ŋa nya gheme nya, va nya nza 'ya 
leɓakwe.» Vatse hekate nda kwete slə mbeli kaƐdom, geze ta ŋkɛ, nya gheme. 

31Ma ke Zhakob zhɛnete: «Pahwe ɗa nza ta ŋa kawəndə kwele kaba.» 

32Ma ke Ɛzawə: «Katemte 'ya va ma ne, wa kwete wəsə nya teve ɗa nza ta ɗa 
kawəndə kwele wa?» 

33Ma ke Zhakob zhɛnete: «Zemete ɗa fela kaba.» Pa Ɛzawə zemete nda fela ba'a 
pamte nda nza ta ŋkɛ kawəndə kwele ke Zhakob. 

34Pa Zhakob ndeke nda ɗafa ba'a mzave nda ghazlə tsə kwa gheme. Ma kwa 
zehwe Ɛzawə ba'a kwa sakɛ yɛmə ŋkɛ ne, pelɛhetɛme sate, pa ŋkɛ dzeghwanyɛ. 
Kese ŋkɛ kaɓela nza ta ŋkɛ kawəndə kwele we. 

Gha ta Wəshi 26 

Yɛ Izak le Abimɛlɛk 

1Pa ma menete geva te hɛɗi, tekeleke le nya kemenete geva mbe vəa Abraham. 
Cape Izak kadzembe Gɛrar sha Abimɛlɛk, meghea ka Filisti. 

2Pa Mahwətə ncɛte nda geva ke Izak, ma ke shɛ: «Mba na kadzawa Ɛzhipte, ama 
nza ŋa te hɛɗi nya tencɛ ŋa 'ya. 

3Nza ŋa te hɛɗia shɛ, le gha tenza 'ya ba'a katewəpi ŋa 'ya. Kwa nza ŋkɛ ne, ke 
gha ba'a ke ŋwalea ŋa teve ŋayɛ hɛɗi nyi 'ya. Tsagha teyipə meɗe mɛ nya menete 
nda 'ya ke yiteyɛ ŋa Abraham 'ya. 

4Katezhɛre hwelefe ta ŋa 'ya kwele kwele kala saseregwa nyi te ghweme, kateve 
nda hɛɗi nyi 'ya pɛtɛ ke hɛ. Laka ghenci tewəpi geva pɛtɛa hwelefefi nyi te hɛɗi, 

5kwa nza nde nahe Abraham kefate ghena ta ɗa ba'a keyate wəshi nyi 'yɛwete 
'ya, ghena nyi gezete 'ya, wəshi nyi tseɓate 'ya ba'a wəshi mahalegəa ɗa.» 

6Pa Izak nzanyɛ mbe Gɛrar. 

7Ntake mbeli nyi te ŋkwa shɛ ka'yɛwe ghena ve te ghəa male ta ŋkɛ. Ma ke sha 
hɛ: «Wəzha ta meyɛ ɗa nde.» Kese ŋkɛ kageze kamale ta ŋkɛ Rɛbɛka we, nahe 
ghazlənə kezhɛte nda va nya tepesle ŋkɛ mbelia shɛhɛ tewəmbəreke Rɛbɛka nya 
kendeɗe nda. 

8Nahe Izak ketemə kwele kwele tagha. Ma te kwete hɛ kanewe ŋkwa Abimɛlɛk, 
meghea ka Filisti dzawa te wəfela ta cɛ ne, pa ŋkɛ nakɛ kaɓərəvə yɛ Izak le male 
ta ŋkɛ Rɛbɛka. 

9Pa Abimɛlɛk hekakɛ Izak, ma ke shɛ: «Male ta ŋa nde ya tsemanyɛ ŋkɛ! Yitea wa 
gezete na kawəzha ta meyɛ ŋa nde wa?» Ma ke Izak: «Ma nda gezete 'ya tsagha 
ne, va ghazlənə yagha mbeli kapeslekɛ ɗa tewəmbəreke ghenta.» 

10Ma ke Abimɛlɛk zhɛkwa: «Wa wəsə nya menete n'yɛ na wa? Ma ya nahe ŋkɛ 
keverazle ɓɛhwɛ kaɓelahehwe ɓelahe kwete wəndəa mbelia ɗa le male ta ŋa ne, 
beze ghena yavame n'yɛ na mbe.» 

11Ma ke Abimɛlɛk gezave nda ke mbeli: «Ma wəndə nya kendave kakwaɗakɛ 
wəndə nya keɗema male ta ŋkɛ ne, katepesle ŋkɛ mbeli.» 

12Ma te va shɛ ne, pa Izak wəzakɛ wəshi te hɛɗia shɛ, pa ŋkɛ ŋ'wete wəsə nya 
tsawete ŋkɛ gwəmsə zhigə se te wəve, kwa nza nde nahe Mahwətə kewəpikɛ 
ŋkɛ. 

13Nda mbake yambake geva wəshia ŋkɛ, pa ŋkɛ zhɛrenyɛ kande mcɛlə nya wəba. 

14Kwele kwele kemave wəvəsəa timɛti, kwi, yɛ sla ba'a ka mene slene ŋkɛ. 

Izak kamene jikə geva le Abimɛlɛk 

Ntake zlɛ kazhɛ nda ke ka Filisti va Izak. 

15Pa hɛ zhizhiɓəmte ghwa nyi late ka mene slene ta yitenyɛ Abraham kwa nza 
ŋkɛ mba teghweme. 

16Ma ke Abimɛlɛk sha Izak: «Kwiɗi ŋa cakeɗake le ghen'yɛ kwa nza ŋkɛ nahe na 
kezhɛre ŋa berete ma ke ghen'yɛ.» 

17Pa Izak slənyɛ tagha, pa ŋkɛ menete cɛ lekwesa ta ŋkɛ kwa zlərəa Gɛrar ba'a 
nzanyɛ kwagha. 

18Pa ŋkɛ fəakame hɛɗi same kwa ghwa nyi late mbeli mbe vəa yitenyɛ Abraham, 
nyi zhiɓəmte ka Filisti kwetere wəmbəa mte ta Abraham. Pa ŋkɛ zhɛne kahekate 
nda slə nyi se yitenyɛ kaheha hɛ le hɛ ke ghwa shɛhɛ. 

19Ma te kwete hɛ ne, pa ka mene slene ta Izak late kwete ghwa kwa zlərəa shɛ, 
pa hɛ ntsate ɗasle. 

20Ntake ka ya wəshi nyi mbe Gɛrar katseha mɛ le ka ya wəshia Izak, ma ke hɛ 
sha hɛ: «Ŋa n'yɛ yɛmə nya!» Pa Izak ndeke nda slə kaƐsɛk ke ghwa shɛ, geze ta 
ŋkɛ, “Tseha mɛ”, va nya mtseke nda tseha mɛ ŋkɛ. 

21Pa ka mene slene ta Izak late kwete ghwa, pa mbeli tsehate mɛ yite zhɛkwa, pa 
Izak ndeke nda slə kaSitna ke ghwa shɛ, geze ta ŋkɛ, “Ghema”. 

22Pa ŋkɛ slənyɛ tagha ba'a zhɛne kalate ghwa kwa maheke. Kese mbeli katseha 
mɛ te nyagha we. Pa ŋkɛ ndeke nda slə kaRehobot, geze ta ŋkɛ, “Ŋkwa nya 
waɗe”. Kwa nza ŋkɛ ma ke: «Nahe Mahwətə kendeke ɓəmə ŋkwa waɗe 
tsetsenya, kezha jive gheɓəmə mbe kema te hɛɗi nya.» 

23Cape ŋkɛ se tagha kadzeme Bɛrshɛba. 

24Pa Mahwətə ncɛte nda geva heviɗia shɛ, ma ke shɛ: «'Ya ya kaShala ta yiteyɛ 
ŋa Abraham. Ghazlənəma na ma, va nya nza nde le gha 'ya ba'a katewəpi ŋa 'ya. 
Katembake hwelefefia ŋa 'ya tewəmbəreke nde mene slene ta ɗa Abraham.» 

25Pa Izak pate reghwetɛ te ŋkwa shɛ, pa ŋkɛ səkwəte Shala laka heka sləa ŋkɛ 
kaMahwətə. Pa ŋkɛ mɓeyi cɛ lekwesa ta ŋkɛ te ŋkwa shɛ ba'a pa ka mene slene 
ta ŋkɛ late kwete ghwa. 

26Cape Abimɛlɛk se mbe Gɛrar kanewe Izak, zlaɓe hɛ le mcɛnyɛ Ahəwzat ba'a 
Pikol nya te ghəa ka sewajɛa ŋkɛ. 

27Ma ke Izak sha hɛ: «Yitea wa se yɛ kanewe ɗa, ndagwara kaɗema ntsə ta ɗa yɛ 
ba'a nahe yɛ keŋkamte ɗa shave hwa gheyɛ wa?» 

28Ma ke hɛ shɛ: «Nahe ghen'yɛ kenakɛ le gha Mahwətə. Ma ke ghen'yɛ kwelɛ 
ghəa n'yɛ ne, nda jikə geva kamenete geva kwelɛ gha le ghen'yɛ laka zeme fela. 

29Zemete n'yɛ fela kaɗema na katemene n'yɛ wəsə kwa ndiremi kwa ɗema 
ghen'yɛ kese kasa ŋa yaka, kala nya menete ŋa ganyɛ n'yɛ ba'a nya pelakɛ ŋa 
n'yɛ kaslə le kwelɛŋe. Tsetsenya ne, wəndə nya kewəpi wəpi na sha Mahwətə.» 

30Pa Izak menete nda wəsə kezeme ke hɛ, pa hɛ zehwe wəsə kezeme ba'a sahwe 
wəsə kesa. 

31Ma te hendɛ ta ŋkwa, pepelɛhetɛme hɛ sate te ŋkwa masheke masheke, pa hɛ 
zemete fela kwelɛ ghəa nci. Pa Izak beghakɛ hɛ, cape hɛ le kwelɛŋe. 

32Ma te vecia shɛnyɛ, ma ke ka mene slene ta Izak se kagezete nda ghena ta ghwa 
nya la hɛ: «Nahe ghen'yɛ kentsate yɛmə.» 

33Pa Izak hekate ghwa shɛ kaShiba, geze ta ŋkɛ, “Fela”. Vatse nza sləa melemea 
shɛ pa ɓeshi kaBɛrshɛba, geze ta ŋkɛ, “Ghwa ta fela”. 

Ɛzawə kawəme male 

34Va wəfaɗemsə menete Ɛzawə nda wəmeve mi ŋkɛ bake hwa ka Hɛt: yɛ 
Yɛhəwdit, wəzha ta Bɛri le Basmat, wəzha ta Ɛlon. 

35Pa mi nyi bake nyighɛ zhɛrete nza ta yɛ Izak le Rɛbɛka ndiremike. 

Gha ta Wəshi 27 

Zhakob kakele wəpi ta Ɛzawə 

1Nahe Izak kehalenyɛ, nahe ntsə ta ŋkɛ keghwələpənji. Mba ŋkɛ kanakɛ ŋkwa 
we. Pa ŋkɛ hekake tezhɛa wəzege ta ŋkɛ Ɛzawə, ma ke shɛ: «Wəzege ta ɗa.» -- 
«We», ke shɛ. 

2Ma ke Izak zhɛkwa: «Nahe na kenakɛ kehale hale 'ya, keɗepe hɛa mte ta ɗa 'ya 
we. 

3Kelete gwecɛa ŋa shɛ na dzemte kaheke ɗa sli, 

4kateta na zeɗekə kala nya ɗe 'ya, katekele ɗa ŋkɛ na kase. Ma kwa zehwe 'ya ne, 
katewəpi ŋa 'ya nda temte 'ya.» 

5Kafefa Rɛbɛka nda geze nda ghena Izak ke Ɛzawə. Cape Ɛzawə kadzemte kahe 
sli kasheke. 

6Ma ke Rɛbɛka sha wəzege ta nta Zhakob: «Wa nya ghena nya fate 'ya kageze 
nda yiteyɛ ŋa ke Ɛzawə nya: 

7‹Heke ɗa sli shɛ na takɛ ɗa megela. Ma kezehwe 'ya ne, katewəpi ŋa 'ya kwa 
kema ta Mahwətə nda temte 'ya.› 

8Ma tsetsenya gɛ wəzege ta ɗa, fate ghena ta ɗa tiɗiɗi shɛ na menete wəsə nya 
tegeze ŋa 'ya. 

9Kwiɗi kadzehwa wəshi keseɗa, keseke ɗa zhɛgwəa kwi nyi ganji ganji bake, shɛ 
'ya takɛ nda zeɗekə ke yiteyɛ ŋa kala nya ɗe ŋkɛ. 

10Katekele nda na ke yiteyɛ ŋa. Ma kezehwe ŋkɛ ne, katewəpi ŋa ŋkɛ nda temte 
ŋkɛ.» 

11Ma ke Zhakob sha meghekɛ: «Bətə Ɛzawə mbe shinti, ama 'ya ne, shinti te 'ya 
we. 

12Ma kekwaɗakɛ ɗa yiteyɛ ɗa ne, katentsate ŋkɛ ghwete yaghwete ŋkɛ 'ya, wəpi 
ta ŋkɛ nde tedzeghəa 'ya we, ama bezla.» 

13Ma ke meghekɛ shɛ: «Nza bezla shɛ kənəa 'ya wəzege ta ɗa. Ya tsemanyɛ ŋkɛ 
ne, fate ɗa ŋa ɗa: kwiɗi keseke ɗa zhɛgwəa kwi nyi gezete ŋa 'ya.» 

14Ntəŋə Zhakob lə kakeseke hɛ kandeke nda ke meghekɛ. Pa nde takɛ zeɗekə 
kala nya ɗe Izak. 

15Kwetere wəmbəa ŋkɛ ne, pa Rɛbɛka fəte lekwesa ta Ɛzawə, wəzege ta nta nya 
kwele, lekwesa nyi ganji ganji kwa cɛa nta ba'a seɗete nda ŋkɛ ke Zhakob, 
wəzege ta nta nya ɓɛhwɛ. 

16Pa nde peɗeyi nda hweta ta zhɛgwəa kwi nyighɛ kənəa dzeve ba'a mbe welɛa 
ŋkɛ, kwa ɗema shinti te. 

17Pa nde ndeke nda ŋkɛama nya zəɗəa shɛ ba'a ɗafa nyi takɛ nde mbe dzeve ke 
wəzege ta nta Zhakob. 

18Cape ŋkɛ kalə sha yitenyɛ, ma ke shɛ: «Yite yawe.» Ma ke Izak zhɛnete nda: 
«Wa nya 'ya nya, wa sləa ŋa wa wəzege ta ɗa?» 

19Ma ke Zhakob sha yitenyɛ: «'Ya Ɛzawə, wəzege ta ŋa nya kwele. Nahe 'ya 
kemenete wəsə nya gezete ɗa na. Sate ntishɛ shɛ na zehwe ŋkɛama ta sli nya 
heke 'ya nda tewəpi ɗa na.» 

20Ma ke Izak shɛ: «Tsema menete na nda heve sli na kahe kahe wa wəzege ta 
ɗa?» Ma ke shɛ: «Shala Mahwətə ta ŋa nde veyi sli te kema ta ɗa.» 

21Ma ke Izak sha Zhakob: «Hendave ɗa geva kezha kwaɗakɛ ŋa 'ya, kenza nde 
wəzege ta ɗa Ɛzawə na kaganda?» 

22Pa Zhakob hendave nda geva ke yitenyɛ. Pa Izak kwaɗakɛ ŋkɛ, ma ke: «Ŋwələa 
Zhakob ŋkɛ, ama ŋa Ɛzawə dzeve.» 

23Keɗepete Zhakob ŋkɛ kwa nza dzeve ta ŋkɛ bətə va shinti kala ŋa Ɛzawə we. 
Ama nda tewəpi ŋkɛ ŋkɛ ne, 

24ma ke shɛ zhɛkwa: «Wəzege ta ɗa Ɛzawə na fate fate na?» -- «E'e», ke Zhakob. 

25Ma ke Izak zhɛkwa: «Ndeke ɗa wəsə kezeme kezha zehwe sli nya heke na 'ya 
nda tewəpi ŋa 'ya wəzege ta ɗa.» Pa Zhakob ndeke nda wəsə kezemea shɛ ke 
yitenyɛ nya kezehwe. Pa ŋkɛ keleke nda tɛ nya sahwe ŋkɛ. 

26Kwa sebe ta ŋkɛ ne, ma ke yitenyɛ shɛ: «Hendeke geva shɛ na həməwəve ɗa 
wəzege ta ɗa!» 

27Pa Zhakob hendave nda geva ba'a həməwəve ŋkɛ. Pa Izak zəŋwəakɛ lekwesa 
ta ŋkɛ ba'a wəpikɛ ŋkɛ. Ma ke: «Kaganda ne, kala wəve nya wəpikɛ Mahwətə 
zəŋwə wəzege ta ɗa. 

28Pa Shala ndeke ŋa mɛnɛ nya kesawa pelɛ ghweme, hɛɗi nya mene wəshi te, ha 
ba'a tɛ kwele kwele. 

29Nza mbeli kwele kwele kaka mene ŋa slene, gwəɗəŋə mbeli mbe kema ta ŋa! 
Nza kande sleke ka kesaka yiteyɛ ŋa, gwəɗəŋə ka kesaka meyɛ ŋa mbe kema ta 
ŋa! Kebezla bezla nza wəndə nya ketebezla ŋa, kewəpi wəpi nza wəndə nya 
ketewəpi ŋa!» 

30Nahema ta wəpi nya wəpi Zhakob Izak ne, pa ŋkɛ shavenyɛ. Sləma ta ŋkɛ yitea 
yitenyɛ ne, pɛkwe Ɛzawə sheke kwamte zlɛaŋezlɛa. 

31Gheŋkɛ perə ne, pa ŋkɛ takɛ ŋkɛama nya zeɗe ba'a keleghe nda ŋkɛ ke yitenyɛ. 
Ma ke shɛ: «Yita yawe, sate hite geva kazeme sli nya heke 'ya nda tewəpi ɗa na.» 

32Ma ke yitenyɛ shɛ: «Wa sləa ŋa wa?» Ma ke shɛ: «Ɛzawə, wəzege ta ŋa nya 
kwele 'ya.» 

33Ntake Izak kabare bare kwele kwele, ma ke: «Wa wəndə nya kese kwamte 
zlɛaŋezlɛa nya kekeleke ɗa sli tsagha wa? Nahe 'ya kezehwe pɛtɛa wəshi nda 
tesheke na. Gheŋkɛ yawəpikɛ 'ya, kewəpi wəpi tenza ŋkɛ.» 

34Ma kwa fate ghena ta yitenyɛ Ɛzawə, kɛake ŋkɛ sha lewela le berete, pa wənəa 
ŋkɛ bezenyɛ kwele kwele. Ma ke sha yitenyɛ: «Yita yawe, wəpikɛ ɗa perə!» 

35Ma ke shɛ: «Nahe wəza meyɛ ŋa kese kaghwetete ɗa. Nahe ŋkɛ kekelehwe 
wəpi ta ŋa.» 

36Ma ke Ɛzawə: «Va nya nza sləa ŋkɛ kaZhakob, nde ghwete ŋkwa, nda ghwetete 
ɗa ŋkɛ bake zhigə na? Pa ŋkɛ ghwetehwe nza kawəndə kwele va 'ya, ɓiyitsa, pa 
ŋkɛ kelehwe wəpi nya keveyi geva kaŋa ɗa. Kwete wəpi shɛ va gha kaŋa ɗa tse 
yi?» 

37Ma ke Izak shɛ: «Nahe 'ya keveyi ŋkɛ kande sleke ŋa, kaka mene nda slene veyi 
pɛtɛa ka kesaka yitenyɛ 'ya. Nahe 'ya kendeke nda ha ba'a tɛ mɛnɛfɛ. Wəzege ta 
ɗa, kwete wəsə shɛ mba 'ya kamenete ŋa we.» 

38Ma ke Ɛzawə sha yitenyɛ: «Deke kwetɛŋe nza wəpi ŋkwa va gha na yita? 
Wəpikɛ ɗa perə yita yawe!» Ntake ŋkɛ kanehwene kwele kwele. 

39Tagha gɛ, ma ke Izak shɛ: «Cakeɗake tenza ghɛa ŋa yitea hɛɗi ganyɛ, cakeɗake 
le mɛnɛ nya kesawa pelɛ ghweme. 

40Te zlaɓa ta kafayɛa ŋa tenza na teghweme ba'a katemene nda slene na ke wəza 
meyɛ ŋa. Ama mbe ndeŋe nya ndeŋe na ne, kateŋsle berete ta ŋkɛ nya kənəa gha 
na.» 

Zhakob kahwɛ kalə sha kwesegwenyɛ Laban 

41Ntake Ɛzawə kaɗema ntsə ta Zhakob tewəmbəreke wəpi nya wəpikɛ ŋkɛ 
yitenyɛ. Ma ke mbe ghəa ŋkɛ: «Takwa takwa yiteyɛ ɗa kamte, vəa ŋkwa shɛ ne, 
katepesle wəza meyɛ ɗa Zhakob 'ya.» 

42Ma kwa gezete nda ghena nya zəzə Ɛzawə, tezhɛa nta mbeli ke Rɛbɛka ne, pa 
nde hekakɛ Zhakob, zera nta. Ma ke shɛ: «Wa nya wəza meyɛ ŋa kaɗe kapesle ŋa 
yitea wa ghəa ŋkɛ te gha. 

43Ma tsetsenya gɛ wəzege ta ɗa, fate ŋa ɗa ndeɗekə. Slə ŋa teke! Hwɛ ŋa kadzeme 
sha wəza meyɛ ɗa Laban pelɛ Haran. 

44Nza ŋa yite pa te və nya tegweɗakwe wəza meyɛ ŋa. 

45Ma te və nya ɗema na mba te wənə va wəza meyɛ ŋa ba'a zaghəyite wəsə nya 
menete nda na ŋkɛ ne, kateghwene ŋkwa 'ya kaheka ŋa sawa pelɛagha. Kaɗe 'ya 
kazamte ŋwalea ɗa bake nci te veci kwetɛŋe we.» 

46Ma ke Rɛbɛka sha Izak: «Wənəakwe 'ya va nza teghweme va ka makwashia ɗa, 
ŋwale kwɛa ka Hɛt nyi. Ma kewəmeve wəzha ta mbeli nyi te hɛɗi nya Zhakob 
kamale le ŋa ŋkɛ ne, katenza nza teghweme megela sha 'ya we.» 

Gha ta Wəshi 28 

1Pa Izak hekakɛ Zhakob ba'a wəpikɛ ŋkɛ. Ma ke gezave nda: «Wəmema wəzha 
ta ka Kanan na ma. 

2Kwiɗi kadzeme Mɛzopotami nya pelɛghə kadzeki ghɛa Betəwɛl yiteyɛa meyɛ 
ŋa, wəmeve kwete wəndəa ŋwalea kwɛa Laban, wəza meghekɛa meyɛ ŋa. 

3Pa Shala nde berete wəpikɛ ŋa, pa ŋkɛ ndeke ŋa ŋwale kwele kwele kezha nza 
na kashia mbeli kwele kwele. 

4Pa ŋkɛ wəpikɛ ŋa kala ŋa Abraham, gha le ŋwale nyi ketesawa mbe gha yitea 
nza hɛɗi nya nza nya na te kaŋa ŋa, hɛɗi nya ndeke nda Shala ke Abraham.» 

5Pa Izak ghweneghe Zhakob kadzeme Mɛzopotami nya pelɛghə sha Laban, 
wəzege ta Betəwɛl nde Aram ba'a wəza meghekɛa Rɛbɛka, meghekɛa yɛ Zhakob 
le Ɛzawə. 

6Pa Ɛzawə fate nahe Izak kewəpikɛ Zhakob ba'a keghwenakɛ ŋkɛ kadzeme 
Mɛzopotami nya pelɛghə kezha wəme male. Ma kwa wəpi ŋkɛ ŋkɛ ne, ma ke 
gezete nda: «Wəmema wəzha ta ka Kanan na ma.» 

7Nahe Zhakob keyɛte nda ghena ke yɛ yitenyɛ le meghekɛ ba'a kedzeme 
Mɛzopotami nya pelɛghə. 

8Pa Ɛzawə ɗepete dewə ghəa yitenyɛ Izak te ŋwalea kwɛa ka Kanan. 

9Cape ŋkɛ kalə sha Ismayɛl, pa ŋkɛ wəmeve Mahalat, wəzha ta Ismayɛl nya 
kawəzege ta Abraham, wəzha ta meghekɛa Nebayot, kadzevare mia ŋkɛ. 

Shiwəa Zhakob 

10Ntəŋə Zhakob shave mbe Bɛrshɛba kadzembe Haran. 

11Ma kwa teɗe veci ne, pa ŋkɛ ghereŋenyɛ ba'a hɛnyɛ te ŋkwa shɛ. Pa ŋkɛ kelete 
pelɛ kezha ve yitea ghəa ŋkɛ, ɓelahe ŋkɛ te ŋkwa shɛ. 

12Pa ŋkɛ shiwəte shiwə: ma newe ŋkɛ ne, gepe cigwərə se kwake te hɛɗi dəzlə 
yitea ghweme. Kwele kwele ka ghwene ta Shala nyi kedzeme ba'a nyi kesawa te. 

13Pa Mahwətə slete te kema ta ŋkɛ, ma ke shɛ: «'Ya ya kaMahwətə Shala ta shia 
ŋa Abraham ba'a Shala ta Izak. Ma hɛɗi nya nza nya na te meɓelahe ne, kateve 
nda ŋkɛ 'ya ke gha ba'a ke hwelefefia ŋa. 

14Kwele kwele teya ka hwelefefia ŋa kala ndaleghe. Katembake geva hɛɗia ŋayɛ 
laka ŋkwa kepəkwə ta veci ba'a laka ŋkwa kesame ta ŋkɛ, laka bela kwa gwela 
ba'a laka bela kwa zeme. Laka gha ba'a ka hwelefefia ŋa tewəpi pɛtɛa hwelefefi 
nyi te hɛɗi 'ya. 

15Le gha nza 'ya, kateya ŋa 'ya te yayata ŋkwa nya tedzete na, katezhɛne ŋa 'ya 
kase kadzete hɛɗi nya. Katewəfə ŋa 'ya we, katemene pɛtɛa wəshi nyi meɗeyi ŋa 
'ya 'ya.» 

16Pa Zhakob feɗeghe, ma ke: «Kaganda nza Mahwətə teke, ama keɗepete 'ya 
we.» 

17Ntake ghazlənə kazhɛ nda, ma ke: «Wa nya ghazlənə ve nda ŋkwa nya ke 
wəndə! Ghəpə yite we, kwete ŋkɛ ghɛa Shala, mɛa ŋkwa kedzeme ghweme ŋkɛ!» 

18Pelɛhetɛme Zhakob sate te ŋkwa masheke masheke, laŋe te pelɛ nya kese yitea 
ghəa ŋkɛ, gepe ŋkɛ mɓete kagɛaŋa, pa ŋkɛ gəyi n'yi kwa ghəa pelɛa shɛ. 

19Pa ŋkɛ ndeke nda slə ke ŋkwa shɛ kaBɛtɛl, geze ta ŋkɛ, “Ghɛa Shala”. Ama Ləwz 
se sləa melemea shɛ vəashi. 

20Kwetere wəmbəa ŋkɛ, ma ke Zhakob menete meɗe mɛ: «Ma kenza nde le 'ya 
Mahwətə ba'a kaya ɗa ŋkɛ mbe dzeghwa ta ɗa, kenza nde kave ɗa ɗafa kezeme 
ta ɗa ŋkɛ ba'a lekwesa kedzeghəa geva, 

21ma kezhɛneke geva 'ya kwelɛŋe kadzeki ghɛa yiteyɛ ɗa, Mahwətə nde tenza 
kaShala ta ɗa. 

22Ma pelɛ nya mɓete nya 'ya kagɛaŋa ne, katenza ŋkɛ kaghɛa Shala. Ke gheŋkɛ 
teve nda kwa meŋe ta bela ta pɛtɛa wəshi nyi teve ŋkɛ 'ya.» 

Gha ta Wəshi 29 

Zhakob kabegeme le Rashɛl 

1Ntəŋə Zhakob kwa hweŋkwa kalə laka hɛɗi nyi laka ŋkwa kesame ta veci. 

2Ma te kwete hɛ ne, pa ŋkɛ nakɛ kwete belageji mbe gamba. Tagha wəvəsəa 
timɛti mahekene yitea belagejia shɛ meɓelahe meɓelahe, kwa nza ŋkɛ kwa 
belagejia shɛ sa yɛmə wəshi keseɗa. Kwete pelɛ kewəbanyɛ yaŋzlete belagejia 
shɛ mbeli le. 

3Ma ketsenete geva wəshi keseɗa pɛtɛ tagha ne, katsəkwə pelɛ mbeli seyi mɛa 
belagejia shɛ, kasame nda yɛmə mbeli ke wəshi keseɗa nda tezhɛne pelɛa shɛ 
mbeli kadzemɛ 

4Ma ke Zhakob sha ka ya wəshi: «Ka kesaka ma, tema se yɛ wa?» Ma ke hɛ shɛ: 
«Se mbe Haran ghen'yɛ.» 

5Ma ke sha hɛ: «Nahe yɛ keɗepe Laban, wəzege ta Nahor tse na?» Ma ke hɛ shɛ: 
«E'e.» 

6Ma ke sha hɛ: «Kwelɛŋe ŋkɛ na?» Ma ke hɛ shɛ: «Kwelɛŋe ŋkɛ, wa nya wəzha ta 
ŋkɛ Rashɛl nya kaseyi le timɛti.» 

7Ma ke Zhakob zhɛkwa: «Newema mə, kenaka və gare tsene wəshi keseɗa we. 
Same nda mə yɛmə ke hɛ shɛ yɛ ŋkaghe hɛ kadzete ŋkwa kezeme gwəzə.» 

8Ma ke hɛ shɛ: «Kashɛ ghen'yɛ sa nda yɛmə ke wəshi tewə ghen'yɛ ketsenete hɛ 
pɛtɛ we. Ma kwa sebe ta ŋkɛ, kapəŋə pelɛ nya mɛa belageji n'yɛ nda tesa nda 
yɛmə ghen'yɛ ke wəshi.» 

9Mba Zhakob kageze ghena le hɛ nda dzeghwake dzeghwa Rashɛl le timɛtia 
yitenyɛ, kwa nza nde kakwa ya wəshi. 

10Nakɛma ta Zhakob ke Rashɛl, wəzha ta kwesegwenyɛ Laban le timɛti ne, pa 
ŋkɛ hendave nda geva ke belagejia shɛ. Pa ŋkɛ pəŋəmte pelɛ nya mɛ ba'a same 
nda yɛmə ke timɛtia Laban. 

11Həməwə Zhakob həməwəve Rashɛl, ntake ŋkɛ kanehwene. 

12Pa ŋkɛ gezete nda ke Rashɛl kamenənyɛa yitenyɛ ba'a kawəzege ta Rɛbɛka 
ŋkɛ. Tereŋe Rashɛl te hwɛ te ŋkwa shɛnyɛ kalə sha yitenyɛ. 

13Fatema ta Laban kageze ghena ta Zhakob, wəzege ta wəzha ta meghekɛ mbeli 
ne, tereŋe ŋkɛ te hwɛ kabegeme le, həməwə ŋkɛ shɛ, pa ŋkɛ keleghe ŋkɛ kadzeki 
ghɛ. Pa Zhakob ɓelate nda wəshi nyi kemenete nda geva pɛtɛ. 

14Ma ke Laban shɛ: «Kaganda nza na kahwelefe ta ɗa.» Tere zake Zhakob menete 
ki ghɛa Laban. 

Wəme geva ta yɛ Zhakob le ŋwalea kwɛa Laban 

15Ma te kwete veci ne, ma ke Laban sha Zhakob: «Menə ɗa na, ama kehite geva 
ŋkɛ kezha mene ɗa slene na gəmə we. Gezete ɗa wəsə nya kehi kazhɛme ta ŋa.» 

16Ŋwalea kwɛ bake ya va Laban, Lɛya sləa nya kwele, Rashɛl nya ɓɛhwɛ. 

17Kendeɗe ndeɗenji ntsə kwa Lɛya, ama zlahe ganyɛa Rashɛl. 

18Pa Zhakob ɗehwe Rashɛl, ma ke: «Katemene ŋa slene 'ya kava mberefaŋe 
kadzembe Rashɛl, wəzha ta ŋa nya ɓɛhwɛ.» 

19Ma ke Laban shɛ: «Megela ma ke gha ve ŋa 'ya kenya ve nda ŋkɛ 'ya ke kwete 
wəndə. Nza ŋa ki ghɛa ɗa.» 

20Pa Zhakob menete va mberefaŋe kamene nda slene ke Laban kadzembe 
Rashɛl. Kala hɛ ɓɛhwɛ newe va nyighɛ ŋkɛ kwa ɗehwe ŋkɛ ŋkɛ. 

21Kwa sebe ta ŋkɛ, ma ke Zhakob sha Laban: «Ndeke ɗa male ta ɗa, 'ya kaŋzle 
ŋkɛ, kwa nza nde nahe vəa slene nya mene ŋa 'ya kekiɗi.» 

22Pa Laban tsenete pɛtɛa mbeli nyi te ŋkwa shɛ, takwe ŋkɛ sha veghe. 

23Ma kwa se tɛhwɛɗi ne, pa ŋkɛ beghave nda wəzha ta ŋkɛ Lɛya ke Zhakob kezha 
hɛ ŋkɛ le. 

24Pa Laban ndeke nda Zilpa ke wəzha ta ŋkɛ kakwatera ta nta. 

25Ma newe ke Zhakob masheke ne, Lɛya yanza ŋkɛ le. Ma ke Zhakob sha Laban: 
«Wa wəsə nya menete ɗa nya na wa? Ashɛ kezha wəme Rashɛl menete ŋa slene 
'ya wəka? Yitea wa ghwetete ɗa na wa?» 

26Ma ke Laban shɛ: «Kehite geva ŋkɛ laka wəsə keshia n'yɛ kave nda wəzha nya 
ɓɛhwɛ ke za mba nya kwele we. 

27Ɓelamte nda gəsəkəa nya nda teve ŋa nya ɓɛhwɛ mbeli kemenete slene ɗa na 
kava mberefaŋe zhɛkwa.» 

28Pa Zhakob menete kala nyagha. Pa ŋkɛ kiɗimte ɓela nda gəsəkəa Lɛya, kwetere 
wəmbəa ŋkɛ, pa Laban ndeke nda wəzha ta ŋkɛ Rashɛl kamale. 

29Pa ŋkɛ ndeke nda Bilha ke Rashɛl kakwatera ta nta. 

30Ntake Zhakob kaɓelahe le Rashɛl, za ma ɗehwe nde ke Lɛya. Va mberefaŋe ŋkɛ 
menete nda slene zhɛkwa ke Laban. 

Ŋwalea Zhakob 

31Ma kwa nakɛ Mahwətə dewə ɗe Lɛya mbeli ne, pa ŋkɛ ndeke nda ya ŋwale. 
Ama kajɛŋa nza nda Rashɛl. 

32Njehe Lɛya le hwə, bawe yake wəzege teza, pa nde hekate nda slə kaRəwbɛn, 
kwa nza ŋkɛ ma ke: «Nahe Mahwətə kenakɛ hawe nya te 'ya. Ma tsetsenya ne, 
kateɗe ɗa za ɗa.» 

33Njehe le hwə zhɛne, bawe yake kwete wəzege teza. Ma ke: «Nahe Mahwətə 
keɗepe kaɗema mbeli kaɗe ɗa, pa nde ndeke ɗa kwete wəzege.» Pa nde ndeke 
nda slə kaSimɛyon. 

34Njehe nde le hwə zhɛkwa, bawe nde yake nde mahekene ta wəzege teza. Ma 
ke: «Ma tsetsenya gɛ ne, katejikə geva za ɗa le 'ya kwa yake nda ŋwale tezhili 'ya 
mahekene.» Vatse hekate nda slə Zhakob ke wəzegea shɛ kaLɛvi. 

35Njehe nde le hwə zhɛkwa, bawe yake nde wəfaɗe ta wəzege teza. Ma ke: «Ma 
tsetsenya gɛ ne, katetsahe Mahwətə 'ya.» Vatse hekate nda slə nde ke wəzegea 
shɛ kaZhəwda. Tagha gɛ, ghereŋe nde keya wəzege. 

Gha ta Wəshi 30 

1Ma kwa nakɛ Rashɛl kaɗema nde keyake nda wəzege ke Zhakob ne, ntake zlɛ 
kazhɛ nda va wəzha ta meghekɛ. Ma ke sha Zhakob: «Ve ɗa ŋwale, keɗema ŋkɛ 
tsagha ne, katemte 'ya.» 

2Pa wənəa Zhakob hwepenyɛ ve, ma ke shɛ: «KaShala veyi ɗa na na? Gheŋkɛ nde 
fɛa ŋa keya wəzege.» 

3Ma ke zhɛnete nda: «Wa nya kwatera ta ɗa Bilha nya, kwiɗi kaɓelahe le ghenta 
kezha yake ɗa ŋwale nde. Ma tsagha ne, kateŋ'we ŋwale 'ya te zlaɓa ta nta.» 

4Pa nde ndeke nda kwatera ta nta Bilha ke Zhakob kamale, ntake ŋkɛ kaɓelahe 
le. 

5Njehe Bilha le hwə, bawe yake nda wəzege teza ke Zhakob. 

6Ma ke Rashɛl: «Nahe Shala keneghate ɗa fete! Nahe ŋkɛ kefate səkwə ta ɗa ba'a 
kendeke ɗa wəzege teza perə.» Vatse hekate nda slə nde kaDan. 

7Njehe Bilha, kwatera ta Rashɛl le hwə zhɛkwa, bawe nde yake nda nde bake ta 
wəzege teza ke Zhakob. 

8Ma ke Rashɛl: «Mpa nya dzawe yamenete 'ya le wəzha ta meyɛ ɗa, nahe 'ya 
kehərəte ŋkwa.» Pa nde ndeke nda slə kaNɛftali. 

9Ma kwa nakɛ Lɛya nahe nde keghereŋe keya wəzege ne, pa nde ndeke nda 
kwatera ta nta Zilpa ke Zhakob kamale. 

10Bawe Zilpa nya kakwatera ta Lɛya yake nda wəzege teza ke Zhakob. 

11Ma ke Lɛya: «Wa nya Shala te 'ya gɛ!» Pa nde hekate nda slə ke wəzegea shɛ 
kaGad. 

12Bawe Zilpa, kwatera ta Lɛya yake nda nde bake ta wəzege teza ke Zhakob. 

13Ma ke Lɛya: «Wa nya zeɗe nza va 'ya gɛ! Tsetsenya gɛ ne, wərə mi kageze zlama 
ya va 'ya.» Pa nde hekate nda slə kaAsɛr. 

14Ma te kwete hɛ vəa ŋkwa nya leke ha mbeli ne, cape Rəbɛn kadzemte kasepa 
ya ta wəfe nya ɗe ŋkwa mbeli ve. Pa ŋkɛ ndake nda ke meghekɛ Lɛya. Ma ke 
Rashɛl sha Lɛya: «Nta ɗa ya ta wəfe ta ɗe nya ndake ŋa nya wəzege ta ŋa gi.» 

15Ma ke Lɛya zhɛnete nda: «Dewə ŋa za ɗa nya kelehwe nya na nda ɗe na kakele 
ya ta wəfe ta ɗe nya ndake wəzege ta ɗa na?» Ma ke Rashɛl: «Yawa, hɛyi ŋa viɗi 
nya Zhakob nda nta ɗa ya ta wəfe ta ɗe nya ndake wəzege ta ŋa na!» 

16Ma hetɛhwɛɗi kasheke Zhakob kwamte ne, cape Lɛya kashave shɛ. Ma ke shɛ: 
«Yitea 'ya tehɛ na ɓeshi, kwa nza ŋkɛ nahe 'ya kepave hweŋkwa te ya ta wəfe ta 
ɗe nya ndake wəzege ta ɗa.» Pa ŋkɛ hɛnyɛ le te viɗi shɛ. 

17Pa Shala fate səkwə ta Lɛya, njehe le hwə zhɛkwa, bawe yake nda wəzege teza 
nde mcɛfe ke Zhakob. 



59 

 

 
Ghena ta Shala 

Kapsiki DC Bible 
©2012 Alliance Biblique du Cameroun and Bible Society of Cameroon. 

 

 
 

 

18Ma ke: «Nahe Shala kendeke ɗa zhɛme kwa ndeke nda kwatera ta ɗa 'ya ke za 
ɗa.» Pa nde hekate nda slə kaIsakar. 

19Njehe Lɛya le hwə zhɛkwa, bawe yake nda nde ŋkwaŋe ta wəzege teza ke 
Zhakob. 

20Ma ke: «Nahe Shala kendeke ɗa wəsə gəmə nya ganyɛ. Ma tsetsenya gɛ ne, 
kateve zləvə za ɗa te 'ya, kwa yake nda ŋwale tezhili 'ya ŋkwaŋe.» Pa nde hekate 
nda slə ke wəzegea shɛ kaZabəlon. 

21Kwa sebe ta ŋkɛ ne, pa nde yake wəzha makwa nya hekate nda slə nde kaDina. 

22Ma ɓiyitsa gɛ, pa Shala zəzəte Rashɛl ba'a fate səkwə ta nta, pa ŋkɛ ndeke nda 
hweŋkwa keya wəzege. 

23Njehe Rashɛl le hwə, bawe nde yake wəzege teza. Ma ke: «Nahe Shala 
kekelemte hawe te 'ya.» 

24Pa nde hekate nda slə ke wəzegea shɛ kaZhozɛf, ma ke: «Hwe Mahwətə ndeke 
ɗa kwete wəzege teza tse gɛ!» 

Zhakob kazhɛre kande mcɛlə 

25Ma kwa yake Zhozɛf Rashɛl ne, ma ke Zhakob sha Laban: «Pelave ɗa hweŋkwa 
kalə sha ghɛa ɗa, kadzete hɛɗia ɗa. 

26Pelave ɗa hweŋkwa kaslə le mia ɗa ba'a ŋwalea ɗa. Kadzembe mia shɛhɛ 
menete ŋa slene 'ya. Nahe na keɗepe slene nya menete ŋa 'ya megela.» 

27Ma ke Laban shɛ: «Təhwə təhwə ŋa 'ya, fate ɗa ŋa ɗa. Nahe yɛ shala ta ɗa 
kencɛte ɗa kewəpi wəpi 'ya va Mahwətə tewəmbəreke gha. 

28Gezete ɗa meleɓe ta ŋa shɛ 'ya ŋkikɛ ŋa ŋkɛ.» 

29Ma ke Zhakob shɛ: «Nahe na keɗepe slene nya menete ŋa 'ya gha le ghəa ŋa 
ba'a tsema tsema yate ya wəshi keseɗa ta ŋa yitea 'ya. 

30Ɓɛhwɛ wəshi va gha nda se 'ya, pa hɛ mbakete geva yitea 'ya kwele kwele. 
Nahe Mahwətə kewəpikɛ ŋa se te və nya dzeki ghɛa ŋa 'ya. Ma tsetsenya gɛ ne, 
hweŋkwa temene slene 'ya kaŋa ghɛa ɗa wa?» 

31Ma ke Laban shɛ: «Wa wəsə nya ve ŋa 'ya wa?» Ma ke Zhakob shɛ: «Wəsə shɛ 
kave ɗa na we. Ma keyɛte wəsə nya tegeze ŋa 'ya na ne, kazhɛne 'ya kanewe 
ghweme te wəshi keseɗa ta ŋa ba'a kaya hɛ. 

32'Ya katedzate hwa pɛtɛa wəshi keseɗa ta ŋa ɓeshi. Katetsene timɛti nyi bawe 
bawe keɗema nyi jiɓe jiɓe le ɗɛkeɗɛ 'ya pɛtɛ te ŋa nci ŋkwa, tsagha kwi. 
Kameleɓe ta ɗa tenza hɛ. 

33Ma hendɛ, katenewe na kenza nde wəndə ganyɛ 'ya kese na kanewe meleɓe ta 
ɗa. Pɛtɛa kwi nyi ɗema bawe bawe keɗema jiɓe jiɓe, tsagha timɛti nyi ɗema 
bawe te hɛ ne, nahe 'ya keghərəhwe hɛ tsagha.» 

34Ma ke Laban shɛ: «Ya ndeɗekə, kayɛ 'ya kala nya gezete na.» 

35Te vecia shɛnyɛ, pa Laban tseheyi zhɛfa lɛmə nyi galawe galawe keɗema bawe 
bawe, ŋemia kwi nyi bawe bawe keɗema jiɓe jiɓe ba'a timɛti nyi ɗɛkeɗɛ keɗema 
gaze te tɛawetɛa te ŋa nci ŋkwa. Pa ŋkɛ dapate nda hɛ te dzeve ke ŋwalea ŋkɛ. 

36Kwetere wəmbəa ŋkɛ, pa ŋkɛ ghweneghe hɛ kadzete kwete ŋkwa cakeɗake le 
Zhakob, hɛ mahekene mene mbeli kadzeghwa. Ma Zhakob le ŋa ŋkɛ ne, kweci 
wəshi keseɗa ta Laban nyi ketene yaya ŋkɛ. 

37Pa Zhakob tsasleve yɛ geta ta wəfe mahekene keghə keghə. Pa ŋkɛ sleslate 
ŋkwa te zlapələa nci yitea rafete geva hɛ hweliɗiɗi mbe tɛawetɛa. 

38Pa ŋkɛ veyi geta nyi hwelɛɗiɗia shɛhɛ kwa ŋkwa kesa yɛmə ta wəshi keseɗa, 
mbe kema ta nci, kwa nza ŋkɛ kahe kahe vale wəshi kese hɛ kasa yɛmə. 

39Ntake wəshi keseɗa nyighɛ kavevale kwa kema ta geta nyighɛ. Ntake ŋemi 
kaya ŋwale galawe galawe, bawe bawe keɗema jiɓe jiɓe. 

40Pa Zhakob tseweyi timɛti te ŋa nci ŋkwa. Pa ŋkɛ zhɛreghe hɛ laka nyi galawe 
galawe ba'a nyi ɗɛkeɗɛ hwa wəshia Laban. Pa ŋkɛ menete kweci wəvəsə wəshi 
keseɗa kaŋa ŋkɛ, kaɗema jikə hɛ kadzehwa ŋa Laban. 

41Yayata və nya vale wəshi keseɗa nyi tekele nyighɛ ne, nda ve yave geta nyighɛ 
Zhakob kwa kema ta nci kwa ŋkwa kesa yɛmə kezha vale hɛ kwa kema ta geta 
shɛhɛ. 

42Ama vəa ŋkwa nya nza wəshi keseɗa kepahe pahe ne, kave geta shɛhɛ ŋkɛ we. 
Ma tsagha, kaŋa Laban nza wəshi keseɗa nyi kepahe pahe, ŋa Zhakob nza nyi 
kekele kele. 

43Nda zhɛre yazhɛre Zhakob kande mcɛlə. Kwele kwele ŋkɛ kemave timɛti ba'a 
kwi, ka kwaterashi ba'a ka mene slene, zlegweməa lɛmə ba'a kwara lɛmə. 

Gha ta Wəshi 31 

Zhakob kahwɛ shave ki ghɛa Laban 

1Pa Zhakob fate kageze ŋwalea Laban, ma ke hɛ: «Nahe Zhakob kefəhwe wəshia 
yiteyɛ ɓəmə, le wəshia yiteyɛ ɓəmə ndəkwə ghəa ŋkɛ ŋkɛ.» 

2Ma newe ke Zhakob sha kema ta Laban ne, mba ntishɛ ta ŋkɛ kala nya ghalanza 
we. 

3Tagha gɛ, ma ke Mahwətə gezete nda ke Zhakob: «Zhɛneghe geva kadzete hɛɗia 
ka shihɛ ŋa, te ŋkwa nya nza hwelefe ta ŋa, le gha tenza 'ya.» 



61 

 

 
Ghena ta Shala 

Kapsiki DC Bible 
©2012 Alliance Biblique du Cameroun and Bible Society of Cameroon. 

 

 
 

 

4Pa Zhakob hekaghe yɛ Lɛya le Rashɛl kadzemte te ŋkwa nya nza wəshi keseɗa. 

5Ma ke sha hɛ: «Ma newe 'ya ne, mba ntishɛ ta n'yɛ kala nya ghalanza le yiteyɛ 
ŋayɛ we. Ama le 'ya Shala ta yiteyɛ ɗa. 

6Gheyɛ le ghəa ŋayɛ ne, nahe yɛ keɗepe le pɛtɛa berete ta ɗa se 'ya kamene nda 
slene ke yiteyɛ ŋayɛ. 

7Ma yiteyɛ ŋayɛ ne, nahe ŋkɛ kese kamene ɗa mbəɗəkwə, meŋe zhigə zhɛremte 
meleɓe ta ɗa ŋkɛ, ama kepelakɛ Shala kamene ɗa wəsə kwa ndiremi ŋkɛ we. 

8Ma kwa gezete yiteyɛ ŋayɛ: ‹Wəshi keseɗa nyi jiɓe jiɓe yateŋ'we na kameleɓe 
ta ŋa› ke ne, pɛtɛ wəshi keseɗa kaya ŋwale jiɓe jiɓe. Ma kwa gezete ŋkɛ: ‹Wəshi 
keseɗa nyi galawe galawe yateŋ'we na kameleɓe ta ŋa› ke ne, pɛtɛ wəshi keseɗa 
kaya ŋwale galawe galawe. 

9Shala nde fəhwe wəshi keseɗa ta ŋkɛ va yiteyɛ ŋayɛ ba'a nde fəave ɗa hɛ. 

10Ma mbe və nya vale wəshi keseɗa ne, wa nya wəsə nya nakɛ 'ya nya te shiwə 
nya: ma gamea lɛmə keɗema zhɛfa lɛmə nyi kevale ŋemi ne, galawe, bawe 
keɗema jiɓe ya dzeyi te hɛ. 

11Ma ke nde ghwene ta Shala sha 'ya te shiwə: ‹Zhakob!› Ma 'ya zhɛnete: ‹Wa nya 
'ya nya.› 

12Ma ke zhɛkwa: ‹Kafete ghə kanewe gamea lɛmə ba'a zhɛfa lɛmə nyi galawe 
galawe, jiɓe jiɓe ba'a nyi bawe bawe nyi, kwa nza ŋkɛ nahe 'ya kenakɛ wəsə nya 
mene ŋa Laban. 

13'Ya ya kaShala nya kencɛte ŋa geva mbe Bɛtɛl, te ŋkwa nya mɓete gɛaŋa na 
ba'a nya shekaghe n'yi na kənə, te ŋkwa shɛ menete ɗa meɗe mɛ na. Ma 
tsetsenya ne, slə ŋa te hɛɗi nya kadzete hɛɗia hwelefe ta ŋa.›» 

14Ma ke yɛ Rashɛl le Lɛya zhɛnete nda: «Kwete bela ta wəsə kezeme ghɛ shɛ va 
ghen'yɛ ki ghɛa yiteyɛ n'yɛ zhɛkwa na? 

15Ashɛ kala ka mentiɓə zhɛrete n'yɛ ŋkɛ kwa pamte n'yɛ ŋkɛ ba'a kwa zehwe 
wəshi nyi kese mbe ghen'yɛ ŋkɛ wəka? 

16Ma mcɛlə nyi fəhwe Shala va yiteyɛ n'yɛ ne, zhigə ŋa n'yɛ le ŋwalea n'yɛ. 
Menete wəsə nya gezete Shala tsetsenya.» 

17Tagha gɛ ne, pelɛhetɛme Zhakob sate te ŋkwa, pa ŋkɛ fəame ŋwale ba'a mia 
ŋkɛ pelɛ zlegweməa lɛmə. 

18Pa ŋkɛ fəte wəshi keseɗa ta ŋkɛ ba'a pɛtɛa wəshi nyi kemave ŋkɛ mbe 
Mɛzopotami nya pelɛghə kezha zhɛre geva kalə sha ghɛa yitenyɛ Izak, te hɛɗia 
Kanan. 

19Ma Laban le ŋa ŋkɛ ne, nahe ŋkɛ kelə katsehe shintia timɛtia ŋkɛ. Pa Rashɛl 
ghərəhwe wəshi nyi zhɛrete yitenyɛ kashala. 

20Pa Zhakob slənyɛ teghərə yitea Laban, nde Aram, kaɗema kese ŋkɛ kageze nda. 

21Pa ŋkɛ hwɛnyɛ le zhike ŋa ŋkɛ wəshi ba'a jivenyɛ te hələa Efrate kahe kahe. 
Kwetere wəmbəa ŋkɛ, ntəŋə ŋkɛ dzeme laka ghweme nyi mbe Gala'ad. 

22Ma te kwa mahekene ta hɛ, pa mbeli gezete nda ke Laban nahe Zhakob 
kehwɛnyɛ. 

23Pa ŋkɛ hekakɛ ka kesaka yitenyɛ, cape hɛ yitea keka Zhakob kahɛ mberefaŋe. 
Pa hɛ kekave hwa ghweme nyi mbe Gala'ad. 

24Ama heviɗi ne, pa Shala ncɛte nda geva ke Laban nde Aram, ma ke shɛ: «Yagha 
na tegeze nda kwete ghena ke Zhakob.» 

25Pa Laban kekave Zhakob nya kemɓete cɛ lekwesa ta ŋkɛ hwa ghweme. Tsagha 
shɛ yɛ Laban le mbelia ŋkɛ mɓete ŋa nci hwa ghweme nyi mbe Gala'ad. 

26Ma ke Laban sha Zhakob: «Wa wəsə nya menete nya na wa? Nahe na 
keghwetete laka fəhwe ŋwalea kwɛa ɗa kala ka kwaterashi nyi kese mbeli hwa 
mpa. 

27Yitea wa hwɛ ŋa na tewəfərə ba'a ghərəve hweŋkwa na kala nya wa? Ma ya 
nahe na kegezete ɗa ne, katepele ŋa 'ya kaslə le zlama ba'a le cimə yitea yɛ dɛŋwə 
le ŋgwəleŋə. 

28Ama kepelakɛ ɗa na kahəməwə ŋwalea kwɛa ɗa ba'a ka shihɛ ɗa we. Tagha ne, 
kala gezhi menete na kaganda. 

29Wərə 'ya kamenete ŋayɛ wəsə kwa ndiremi, ama ma ke Shala ta ka shihɛ ŋayɛ 
sha 'ya mshena heviɗi: ‹Yagha na tegeze nda kwete ghena ke Zhakob.› 

30Ma tsetsenya kwa slə ŋa na le dera le dera kalə sha ghɛa yiteyɛ ŋa ne, yitea wa 
ghərəhwe yɛ shala ta ɗa na wa?» 

31Ma ke Zhakob sha Laban: «Ghazlənə nde zhɛte ɗa, ma zəzə 'ya, katefəhwe 
ŋwalea kwɛa ŋa na va 'ya. 

32Ma wəndə nya ntsate yɛ shala ta ŋa na ve ne, kanza ŋkɛ teghweme we. 
Newemte wəshia ŋa hwa wəshi ɗa kwa kema ta mbelia ɓə shɛ na fəte hɛ.» 
Keɗepete Zhakob Rashɛl nde ghərəhwe yɛ shala ta ŋkɛ we. 

33Pa Laban newemte ŋkwa nya mbe cɛ lekwesa ta Zhakob, ŋa Lɛya ba'a ŋa 
kwatera nyi bake, ama kentsate wəsə ŋkɛ mbe we. Cape ŋkɛ shave mbe cɛ 
lekwesa ta Lɛya kezha dzembe ŋa Rashɛl. 

34Nda ma gɛ, Rashɛl nde ghərəhwe wəshi nyi zhɛrete ŋkɛ kashala ba'a nde fəyi 
hɛ mbeyitere serede nya ntishɛ mbeli te pelɛ zlegwemə, pa nde ntishɛ nda te. 
Pɛtɛ Laban newemte cɛ lekwesa kaɗema kenakɛ wəsə. 

35Ma ke Rashɛl sha yitenyɛ: «Yita yawe, hwepema wənə na kwa ɗema 'ya kesate 
kwa kema ta ŋa ma. Kwa nza ŋkɛ ne, shewə 'ya va wəshi.» Pɛtɛ zelemte ŋkwa 
Laban, ama kentsate wəshi nyi zhɛrete ŋkɛ kashala ŋkɛ we. 

36Mɓɛke Zhakob hwepete wənə, ma ke ndeke nda fete ke Laban: «Wa fete ta ɗa 
wa? Wa wəsə kwa ndiremi nya menete 'ya nda keka ɗa na le wənə le wənə wa? 

37Ma kwa newemte wəshia ɗa na pɛtɛ ne, nahe na kenakɛ wəsə nya ki ghɛa ŋa 
ya kwetɛŋe na? Ncɛte ɗa kwa kema ta mbelia ŋa ba'a mbelia ɗa nda neghate ɓə 
fete hɛ. 

38Va bakemsə menete 'ya le gha, kegha timɛti ŋa keɗema kwia ŋa kabereɗe we! 
Kegha 'ya kazehwe game hwa wəshi keseɗa ta ŋa we. 

39Kegha 'ya kakeleke ŋa wəsə keseɗa nya peslekɛ wəshi nyi hwa gamba we, kwa 
ghəa ɗa nza za ta ŋkɛ. Wəsə keseɗa nya ghərəhwe mbeli heveci keɗema heviɗi 
ne, ka'yɛwe na kezha ŋsle 'ya. 

40Kasa yaka 'ya va hwələ heveci ba'a va ntasle heviɗi, kakele ɗa hɛ we. 

41Va bakemsə menete 'ya ki ghɛa ŋa: va meŋe wəfaɗeghəmbe menete 'ya 
kamene slene kadzembe ŋwalea kwɛa ŋa, va ŋkwaŋe kaya wəshi ŋa, meŋe zhigə 
se na kazhɛre meleɓe ta ɗa. 

42Ma keɗema Shala ta shi ɗa Abraham, Shala nya kendeke nda ghazlənə ke yiteyɛ 
ɗa Izak kese le 'ya ne, nza pala pala tesərə ɗa na kaslə. Ama nahe Shala kenakɛ 
yaka nya sahwe 'ya ba'a leɓe ta ɗa va slene nya menete ŋa 'ya. Pa ŋkɛ neghamte 
fete yitea 'ya mshena heviɗi.» 

43Ma ke Laban zhɛnete nda ke Zhakob: «Ŋa ɗa ŋwalea kwɛ nyi, ŋa ɗa ŋwalea nci, 
ŋa ɗa wəshi keseɗa nyi, pɛtɛ wəshi nyi newe nyi na teke kaŋa ɗa. Wa wəsə nya 
nza 'ya kamenete ɓeshi kaŋa ŋwalea kwɛa ɗa le ŋwalea nci tse wa? 

44Mbara ɓə, menete ɓə jikə geva bake ɓə, nza nde negha fete kwelɛ gheɓə.» 

45Laŋe Zhakob kelete pelɛ, gepe ŋkɛ mɓete kagɛaŋa. 

46Kwetere wəmbəa ŋkɛ, pa ŋkɛ gezete nda ke mbelia ŋkɛ kezha tseha pelɛ. Pa hɛ 
tsehave hɛ ba'a tsenete hɛ te ŋkwa nya kwetɛŋe. Pa hɛ zehwe wəshi kezeme te 
pelɛ nyi tsenetea shɛhɛ. 

47Pa Laban hekate nda slə ke ŋkwa shɛ kaYegar-Sahadəwta, ama Galɛd hekate 
nda slə Zhakob. 

48Ma ke Laban: «Tsene ta pelɛ nya ya kande negha fete kwelɛ gheɓə ɓeshi.» Vatse 
hekate nda slə mbeli kaGalɛd. 

49Pa mbeli hekate nda slə kaMispa perə. Kwa nza ŋkɛ ne, ma ke Laban gezete: 
«Nza Mahwətə kande ya ɓə te və nya ɗema mə kanakɛ ghəa ɓə. 

50Ma kendave na kasa nda yaka ke ŋwalea kwɛa ɗa, ma kewəmeve kweci na mi 
kadzeghəa ŋwalea kwɛa ɗa, wəndə ŋelɛ nde tenegha ɓə fete we, ama Shala le 
ghəa ŋkɛ.» 

51Ma ke Laban sha Zhakob zhɛkwa: «Newema pelɛ nyi tsenete nyi 'ya kwelɛ 
gheɓə, newema gɛaŋa nya. 

52Yɛ tsene ta pelɛ nya le gɛaŋa nya ya kaka negha fete kwele gheɓə. Kazeme 'ya 
kafela kaɗema 'ya kazlake hɛ kalə sha gha le wəsə kwa ndiremi, kazeme ɗa fela 
na kaɗema na kazlake hɛ kase sha 'ya le wəsə kwa ndiremi perə. 

53Nza Shala ta Abraham le Shala ta Nahor kaka negha fete kwelɛ gheɓə.» Ghenci 
ka se kaShala ta yiteyɛa nci. Pa Zhakob zemete fela le Shala nya kendeke nda 
ghazlənə ke yitenyɛ Izak. 

54Ma kwa sebe ta ŋkɛ, pa Zhakob dzeghekɛ melɛ pelɛ ghweme, pa ŋkɛ hekake 
mbelia ŋkɛ yitea wəsə kezeme. Ma kwa zehwe wəsə kezeme hɛ, pa hɛ hɛnji pelɛ 
ghwemea shɛ. 

Gha ta Wəshi 32 

1Pelɛhetɛme Laban sate te ŋkwa masheke masheke, pa ŋkɛ hehəməwəve 
hwelefefia ŋkɛ ba'a ŋwalea kwɛa ŋkɛ, pa ŋkɛ wəpikɛ hɛ, tewətelɛwe ŋkɛ 
zhɛreghe geva kalə sha ghɛa ŋkɛ. 

Zhakob kahi geva yitea begeme le Ɛzawə 

2Ntəŋə Zhakob kwa hweŋkwa ta ŋkɛ. Pɛkwe ka ghwene ta Shala se shɛ. 

3Ma kwa nakɛ hɛ ŋkɛ, ma ke: «Ghedəkwəa ka sewajɛa Shala ya teke.» Pa ŋkɛ 
hekate nda slə ke ŋkwa shɛ kaMahanayim. 

4Pa Zhakob ghweneghe ka ghwene ta ŋkɛ mbe kema kalə sha wəza meghekɛ 
Ɛzawə nya hwa gamba ta Ɛdom, te hɛɗia Sɛyir. 

5Ma ke gezave ke hɛ: «Wa nya ghena nya tegeze nda yɛ ke nde sleke ɗa Ɛzawə 
nya: ‹Ma ke nde mene slene ta ŋa Zhakob: Ki ghɛa Laban nza ɗa 'ya ba'a dera ɗa 
'ya pa te və nya. 

6Kwele kwele sla ba'a kwara lɛmə, timɛti ba'a kwi, ka mene slene ba'a ka 
kwaterashi va 'ya. 'Ya kaghwene ŋa mbeli nde sleke ɗa kezha zlaɓa na 
kakemaneve ɗa.›» 

7Pa mbeli nyighɛ zhɛneke geva, ma ke hɛ sha Zhakob: «Nahe ghen'yɛ kese sha 
wəza meyɛ ŋa Ɛzawə. Gheŋkɛ perə ne, se yase ŋkɛ sha gha le zhili gwəmsə 
wəfaɗe.» 

8Pa ghazlənə zhɛte nda kwele kwele ke Zhakob. Pa ŋkɛ neheve mbeli nyi yite 
kawəvəsə bake, tsagha yɛ timɛti le kwi, yɛ sla le zlegweməa lɛmə. 

9Ma ke mbe ghəa ŋkɛ: «Ma kedzehwa kwete wəvəsə Ɛzawə le mpa ne, wərə 
kwete kambele.» 

10Ntake Zhakob kasəkwə ghə kwa sebe ta ŋkɛ, ma ke: «Shala ta shi ɗa Abraham, 
Shala ta yiteyɛ ɗa Izak, gha Mahwətə. Ma pa na gezete ɗa: ‹Zhɛneghe geva 
kadzete hɛɗia ŋa, kadzehwa hwelefe ta ŋa. Katemene ŋa ganyɛ 'ya.› 

11Keɓɛhwɛ 'ya yitea zlaɓa ta ŋa ba'a ganyɛa ŋa nyi ndeke ɗa na, 'ya nya kande 
mene slene ta ŋa. Va nya nza ŋkɛ ne, deke le geta yitea dzeve jive ɗa 'ya te hələa 
Zhəwrdɛŋe, ama bake wəvəsəa mbeli va 'ya tsetsenya. 

12Mbelemte ɗa va wəza meyɛ ɗa Ɛzawə kwa nza ŋkɛ kazhɛ ɗa ghazlənə ve, 
kaghazlənə 'ya yagha ŋkɛ kase kampəmte n'yɛ le mia ɗa ba'a ŋwalea ɗa. 

13Zəzəte ghena nya gezete ɗa na, ma pa na: ‹Katemene ŋa ganyɛ 'ya. Kwele kwele 
tembake hwelefefia ŋa 'ya kala ndaleghe nyi kwa hələ nyi ɗema mbeli kaɓelate 
hɛ.›» 

14Pa Zhakob hɛnyɛ te ŋkwa shɛ. Pa ŋkɛ ntave kweci hwa wəshi keseɗa ta ŋkɛ 
kezha fə nda kawəsə gəmə ke wəza meghekɛ Ɛzawə: 

15kwi ŋemi gwəmsə ba'a zhɛfa lɛmə bakemsə, ŋemia timɛti gwəmsə bake ba'a 
gamea lɛmə bakemsə, 

16zlegwemə ŋemi nyi nza ŋwale yitea hɛ mahekenemsə, ŋemia sla wəfaɗemsə 
ba'a mcɛmcɛli meŋe, ŋemia kwara bakemsə ba'a bidale meŋe. 

17Pa ŋkɛ dapate nda yayata wəvəsə shɛ te dzeve ke ka mene slene ta ŋkɛ. Ma ke 
sha hɛ: «Dzeghwa mə mbe kema ta ɗa ba'a sərəakɛ mə ŋkwa kwelɛ wəvəsəa 
wəshi keseɗa shɛhɛ.» 

18Kwatera wəmbəa ŋkɛ, ma ke gezave nda ke nde mene slene ta ŋkɛ nya te kema: 
«Ma kebegeme na le wəza meyɛ ɗa Ɛzawə, ke'yɛwe ŋkɛ va gha: ‹Ŋa wa na wəndə 
wa? Tema lə na wa? Ŋa wa wəvəsəa wəshi keseɗa nyi te kema ta ŋa wa?›, ke ne, 

19ma tezhɛne nda na: ‹Ŋa nde mene slene ta ŋa Zhakob. Gheŋkɛ nde ghweneke 
ŋa hɛ kawəsə gəmə nde sleke ɗa Ɛzawə, kwa sebe ta n'yɛ ŋkɛ kase le ghəa ŋkɛ›, 
pa shɛ.» 

20Tsagha gezave nda ghena nya kwetɛŋe ŋkɛ ke nde bake ta nde mene slene, ke 
nde mahekene ba'a ke pɛtɛa mbeli nyi kwa sebe ta wəvəsəa wəshi keseɗa: 
tsagha shɛ tegeze nda yɛ ke Ɛzawə kebegeme yɛ le kwa hweŋkwa. 

21Ma pe yɛ sha tegeze nda: «Kwa sebe ta n'yɛ Zhakob nde mene slene ta ŋa le 
ghəa ŋkɛ kase.» Kwa nza ŋkɛ ne, ma ke mbe ghəa ŋkɛ: «Kategweɗakwe nda 

wənəa Ɛzawə 'ya le wəshi gəmə nyi te kema ta ɗa nyi. Kwetere wəmbəa ŋkɛ 
tedzawa kema ta ŋkɛ 'ya, nda kwete katekemaneve ɗa ŋkɛ megela.» 

22Cape yɛ wəvəsəa wəshi keseɗa mbe kema, ama mba ŋkɛ mbe ghedəkwə kahɛ 
mbe viɗia shɛ. 

Zhakob kawəti le Shala 

23Pelɛhetɛme Zhakob sate te ŋkwa heviɗia shɛnyɛ, pa ŋkɛ fəte mia ŋkɛ nyi bake, 
ka kwaterashia ŋkɛ nyi bake ba'a ŋwalea ŋkɛ nyi meŋe kwetɛŋeghəmbe. Pa ŋkɛ 
fəghe hɛ jive te hələa Yabok. 

24Pa hɛ fəghe hɛ jive te hələa shɛ, kwa sebe ta ŋkɛ, pa ŋkɛ fəghe wəshia ŋkɛ jive 
te perə. 

25Mba Zhakob kwetɛŋenyɛ, pa kwete wəndə wətite wəti le pa te kiɗi ta ŋkwa. 

26Ma kwa nakɛ wəndəa shɛ kaɗema ŋkɛ kaweleve Zhakob ne, pa ŋkɛ mpamte 
ŋkɛ mbe ghwela, veraɗe 'yɛ'yɛa ghwela ta ŋkɛ samenyɛ kwa. 

27Ma ke sha Zhakob: «Pelakɛ ɗa kadzeghwa ɗa 'ya kwa nza ŋkɛ wakaka zeweve 
ta ghweme.» -- «Katepele ŋa 'ya kaɗema na kewəpikɛ ɗa we», ke Zhakob shɛ. 

28Ma ke shɛ: «Wa sləa ŋa wa?» -- «Zhakob sləa ɗa», ke shɛ. 

29Ma ke wəndəa shɛ zhɛkwa: «Katezhɛne mbeli kaheka ŋa kaZhakob we, Israyɛl 
tenza sləa ŋa. Kwa nza ŋkɛ nahe na kewətite wəti le Shala ba'a le mbeli, ama gha 
nde hərəte ŋkwa.» 

30Ma ke Zhakob shɛ: «Gezete ɗa sləa ŋa təhwə təhwə ŋa 'ya.» Ma ke shɛ: «Yitea 
wa 'yɛwe sləa ɗa na wa?» Tagha gɛ, pa ŋkɛ wəpikɛ Zhakob. 

31Ma ke Zhakob: «Nahe 'ya kenakɛ kema ta Shala, ama mba 'ya teghweme.» Vatse 
hekate nda slə ŋkɛ ke ŋkwa shɛ kaPenəwɛl, geze ta ŋkɛ, “Kema ta Shala”. 

32Ma nda same veci kwa ghɛ ne, kajive Zhakob te hələa Penəwɛl. Tseheɗe 
yatseheɗe ŋkɛ va ghwela ta ŋkɛ. 

33Vatse ɗema ka Israyɛl kazeme pamə nya kwa ghwela pa ɓeshi, va nya nza ŋkɛ 
te pamə ghwela ɗakɛ Zhakob wəsə. 

Gha ta Wəshi 33 

Zhakob kabegeme le Ɛzawə 

1Kafe ke Zhakob sha ghə ne, mpəɗə yɛ Ɛzawə le zhili gwəmsə wəfaɗe kase shɛ. 
Pa ŋkɛ neheyi ŋwale kwelɛ yɛ Lɛya, Rashɛl le ka kwaterashi nyi bake. 

2Pa ŋkɛ beteyi ka kwaterashi nyi bake te kema le ŋwalea nci, zhɛne yɛ Lɛya le 
ŋwalea nta kwa sebe ta nci, nda keɗaŋe yɛ Rashɛl le Zhozɛf. 

3Ma gheŋkɛ le ghəa ŋkɛ, pa ŋkɛ dzatenyɛ te kema ta nci. Mberefaŋe zhigəa ŋkɛ 
kaŋa ghə mbe hɛɗi nda tentsehe ŋkɛ yitea wəza meghekɛ. 

4Tereŋe Ɛzawə kase shɛ le hwɛ. Kelawe sha dzeve yitea welɛ ve, həməwə ŋkɛ 
shɛ. Ntake hɛ kanehwene. 

5Ma kwa kafete ghə Ɛzawə kanakɛ mi le ŋwale ne, ma ke: «Wa mbeli nyi kwatera 
wəmbəa ŋa nyi wa?» Ma ke Zhakob shɛ: «Ŋwale nyi ndeke nda Shala ke nde 
mene slene ta ŋa.» 

6Pa ka kwaterashi hendeke geva le ŋwalea nci ba'a gwəɗəŋənji. 

7Pa yɛ Lɛya le ŋwalea nta hendeke geva perə, gwəɗəŋə hɛ. Ma kwa sebe ta nci, 
ntəŋə yɛ Zhozɛf le Rashɛl kamene tsagha shɛ. 

8Ma ke Ɛzawə: «Wa yatemene na le yɛ wəvəsəa wəshi keseɗa nyi begeme nyi 'ya 
le hɛ wa?» -- «Kezha zlaɓa heli na yitea 'ya, nde sleke ɗa», ke Zhakob shɛ. 

9Ma ke Ɛzawə shɛ: «Kwele kwele wəshi va 'ya wəza meyɛ ɗa! Sərəakɛ ŋa ŋa.» 

10Ma ke Zhakob: «Ewə, təhwə təhwə ŋa 'ya. Ma kenza nde kazlaɓa heli na le 'ya 
ne, yɛte wəsə gəmə nya ve ŋa 'ya. Kwa nza ŋkɛ ne, nahe begeme ta ɗa le gha 
kenza kala wəsə nya begeme 'ya le Shala, nahe na kekemaneve ɗa megela. 

11Kelete wəsə gəmə nya keleke ŋa 'ya təhwə təhwə, kwa nza ŋkɛ nahe Shala 
kezlaɓa le 'ya, nahe 'ya kekemave pɛtɛa wəshi.» Pa Zhakob təməsəte ŋkɛ, pa 
Ɛzawə yɛte. 

12Ma ke Ɛzawə: «Sate dzeghwa ɓə. Mbe kema ta ŋa tedzeghwa 'ya.» 

13Ma ke Zhakob zhɛnete: «Nde sleke ɗa, nahe na keɗepe ka dewə ŋelia ŋwale, 
timɛti ba'a sla nyi nza ŋwale yitea hɛ ya va 'ya. Ma kembave nda dzeghwa mbeli 
ke hɛ mbe hɛ kwetɛŋe ne, mɛke tenza hɛ. 

14Təhwə təhwə ŋa 'ya nde sleke ɗa, kwiɗi te kema ta nde mene slene ta ŋa. 'Ya 
le ŋa ɗa ne, zayɛ tedzeghwa 'ya kala dzeghwa ta wəshi keseɗa nyi mbe kema va 
'ya ba'a kala ŋa ŋwale, pa te və nya tentsehe 'ya sha gha te hɛɗia Sɛyir.» 

15Ma ke Ɛzawə: «Kaɗe 'ya kasərəakɛ kweci mbeli nyi kebeghe ɗa yitea gha.» Ma 
ke Zhakob shɛ: «Kezha wa wa? Ɗema ta ŋa kekemaneve ɗa megela.» 

16Te vecia shɛnyɛ ne, tewətelɛwe Ɛzawə zhɛneghe geva kadzembe Sɛyir. 

17Ma Zhakob le ŋa ŋkɛ ne, cape ŋkɛ kadzembe Səwkot. Pa ŋkɛ ŋate ghɛ mbe kaŋa 
ŋkɛ ba'a yɛ ghwəlia wəshi keseɗa ta ŋkɛ. Vatse hekate nda slə mbeli ke ŋkwa shɛ 
kaSəwkot, geze ta ŋkɛ, “Yɛ ghwəli”. 

Zhakob kanza terasle yitea Sishɛm 

18Kwelɛŋe zhɛneke geva Zhakob se mbe Mɛzopotami nya pelɛghə kadzembe 
meleme ta Sishɛm, te hɛɗia Kanan. Pa ŋkɛ nzanyɛ terasle yitea melemea shɛ. 

19Pa ŋkɛ pave kwete wəve kadəɓərəa mze kwa tɛawetɛa gwəmsə va ka 
shihɛnyɛa Hamor nya keŋslete Sishɛm, pa ŋkɛ mɓete cɛ lekwesa ta ŋkɛ te. 

20Pa ŋkɛ pate reghwetɛ nya hekate nda slə ŋkɛ “KaƐl, Shala ta Israyɛl” te ŋkwa 
shɛ. 

Gha ta Wəshi 34 

Wa dewa ta yɛ Simɛyon le Lɛvi 

1Ma te kwete hɛ ne, cape Dina, wəzha nya yake yɛ Zhakob le Lɛya kalə kanewe 
deghelɛshi nyi te hɛɗia shɛ. 

2Pa Sishɛm, wəzege ta Hamor nya kameghea ka Hava nyi te hɛɗia shɛ nakɛ ŋkɛ. 
Pa ŋkɛ kelehwe ŋkɛ ba'a ɓelahehwe ɓelahe le kaberete. 

3Pa ŋkɛ mawehwe Dina nya kawəzha ta Zhakob tsape tsape, ɗehwe ŋkɛ kwele 
kwele, ntake ŋkɛ kagweɗakwe nda mehele. 

4Ma ke sha yitenyɛ Hamor: «'Yɛwakɛ ɗa wəzha nya, kaɗe ŋkɛ 'ya kamale.» 

5Pa Zhakob fate nahe Sishɛm kebezemte wəzha ta ŋkɛ Dina. Ama kwa nza ŋwale 
tezhilia ŋkɛ kwamte yitea wəshi ne, kese Zhakob kageze kwete ghena nda 
tesheke hɛ kwamte we. 

6Ntəŋə Hamor, yitenyɛa Sishɛm kalə sha Zhakob kezha geze nda ghena. 

7Ma kwa sheke ŋwale tezhilia Zhakob kwamte ne, pa hɛ fate wəsə nya kemenete 
geva. Kaŋele nya te hɛ ŋkɛ sha hɛ, mɓɛke hɛ hwepete wənə kwele kwele va nya 
nza ŋkɛ beze ghena nya wəba yamenete Sishɛm, kwa ɓelahehwe ɓelahe ŋkɛ le 
wəzha ta Zhakob. Kamene wəsə nya kala nyagha mbeli sha ka Israyɛl we. 

8Ma ke Hamor sha hɛ: «Nahe wəzege ta ɗa Sishɛm keɗehwe wəzha ta ŋa kala 
mpi, ndeke nda mə kamale təhwə təhwə ŋa 'ya. 

9Jikə mə geva le ghen'yɛ mbe wəme geva. Pelakɛ mə ŋwalea kwɛa ŋayɛ kawəme 
hɛ ghen'yɛ ba'a wəme mə ŋa n'yɛ. 

10Jikə tenza yɛ le ghen'yɛ. Werete tenza hɛɗi nya ke gheyɛ: wərə yɛ kanza te, 
kamene fəli te ba'a kaŋsle yɛ wəve.» 

11Ma ke Sishɛm le ghəa ŋkɛ sha yiteyɛ Dina ba'a ka kesaka meghekɛa: «Ma 
kezlaɓa heli yɛ le 'ya ne, kateve ŋayɛ yayata wəsə nya tegeze ɗa yɛ 'ya. 

12Wərə yɛ ka'yɛwe wəme ba'a wəshi gəmə kwele kwele va 'ya. Kateve ŋayɛ pɛtɛa 
wəshi nyi te'yɛwe yɛ 'ya, ama ndeke ɗa mə wəzha nya kamale.» 

13Pa ŋwalea Zhakob zhɛnete nda le ntsehwele ke yɛ Sishɛm le yitenyɛ, kwa 
bezemte wəzha ta megheyɛa nci Dina Sishɛm. 

14Ma ke hɛ sha hɛ: «Kashɛ ghen'yɛ ve nda wəzha ta meyɛ n'yɛ ke wəndə nya 
keslamtema mɓɛta tɛape we. Kawəsə hawe ŋkɛ kaŋa n'yɛ. 

15Ma nda nza n'yɛ kayɛhwe ne, nda yɛ kemenete kala ghen'yɛ, pa zhilia ŋayɛ 
slamte mɓɛta. 

16Ma tsagha gɛ ne, kateve ŋayɛ ŋwalea kwɛa n'yɛ ghen'yɛ ba'a katewəme ŋa ŋayɛ 
ghen'yɛ. Hwa gheyɛ tenza ghen'yɛ, kahwelefe nya kwetɛŋe tenza gheɓəmə. 

17Ama keɗema yɛ kayɛ kezha sla mɓɛta ne, katezhɛnehwe wəzha ta meyɛ n'yɛ 
ghen'yɛ ba'a katedzeghwa n'yɛ ghen'yɛ.» 

18Nahe ghena ta nci kenza megela sha yɛ Hamor le wəzege ta ŋkɛ Sishɛm. 

19Kese mempɛhweta nyagha katemə nda menete ŋkɛ kala nya kegezete geva we, 
va nya nza ŋkɛ kwele kwele ɗehwe wəzha ta Zhakob ŋkɛ. Ma gheŋkɛ ne, kwele 
kwele hawe mbeli ve ki ghɛa nci. 

20Cape yɛ Hamor le wəzege ta ŋkɛ Sishɛm kadzemɛa mɛ degha ta meleme ta nci, 
ma ke hɛ sha mbelia nci: 

21«Ganyɛke nza ta mbeli nyi le gheɓəmə. Nza hɛ te hɛɗia ɓəmə ba'a mene fəli hɛ 
te, nza hɛɗi nya werete va hɛ! Wəme ɓəmə ŋwalea kwɛa nci kami, ve nda ɓəmə 
ŋa ɓəmə ke hɛ. 

22Kateyɛ hɛ kanza hwa gheɓəmə ba'a kanza kahwelefe nya kwetɛŋe le gheɓəmə, 
ama nda gheɓəmə kayipəyi kwete ghena kwetɛŋe kwa: nda yayata za nya hwa 
gheɓəmə kasla mɓɛta kala hɛ. 

23Ma keyɛhwe nda gheɓəmə ke hɛ ne, katese hɛ kanza hwa gheɓəmə. Ma tsagha, 
katenza wəshi keseɗa ta nci le mcɛləa nci pɛtɛ kaŋa ɓəmə.» 

24Pɛtɛ mbeli nyi keshave mɛa degha ta meleme yɛhwe ghena ta yɛ Hamor le 
wəzege ta ŋkɛ Sishɛm. Pɛtɛ zhili nyi mbe meleme slamte mɓɛta. 

25Ma te kwa mahekene ta hɛ mba mbelia shɛhɛ kasəwə zhia nci ne, kəliɓə kweci 
ŋwale tezhilia Zhakob bake fəte kafayɛa nci, yɛ Simɛyon le Lɛvi nyi kaka kesaka 
meghekɛa Dina. Shilimə hɛ mbe meleme kaɗema mbeli keɗepe kwete hwe, pɛtɛ 
hɛ mpəmte zhili nyi mbe. 

26Pa hɛ mpəmte yɛ Hamor le wəzege ta ŋkɛ Sishɛm, pa hɛ kelakave Dina shave 
ki ghɛa Sishɛm, ntəŋə hɛ slənji. 

27Ntake kweci ŋwalea Zhakob kafə wəshi nyi te geva ta mbeli nyi kempə mpə, 
pɛtɛ hɛ fəhwe wəshi nyi mbe meleme kwa bezemte wəzha ta yite nci mbeli. 

28Pa hɛ ŋkahwe timɛti, kwi, sla, kwara lɛmə ba'a fəhwe pɛtɛa wəshi nyi mbe 
meleme ba'a nyi kwamte. 

29Pɛtɛ hɛ fəhwe mcɛləa nci, ŋwalea nci, mia nci ba'a pɛtɛa wəshi nyi ki ghɛa nci. 

30Ma ke Zhakob sha yɛ Simɛyon le Lɛvi: «Wəsə kwa ndiremi yakeleke yɛ kadzete 
'ya kwa veyi ghema yɛ kwelɛ 'ya le mbeli nyi te hɛɗi nya, ka Kanan ba'a ka Pɛrɛs. 
Keɓɛhwɛ gheɓəmə, katetsene geva hɛ kadzeyitea 'ya, terayɛ tenza sebe te 'ya le 
ghɛa ɗa.» 

31Ma ke hɛ zhɛnete: «Kala kwa mefətekwə hi mbeli kamene le wəzha ta meyɛ 
n'yɛ na?» 

Gha ta Wəshi 35 

Zhakob kaslə mbe Sishɛm kadzeme Bɛtɛl 

1Ma ke Shala sha Zhakob kwete hɛ: «Sate kadzeme kanza pelɛ Bɛtɛl, pate nda 
reghwetɛ pelɛagha ke Shala nya kencɛte ŋa geva kwa nza na kahwɛ va wəza 
meyɛ ŋa Ɛzawə.» 

2Ma ke Zhakob sha pɛtɛa mbeli nyi ki ghɛa ŋkɛ zlaɓe le mbeli nyi kese le: «Betakɛ 
mə yɛ shala ta kweci mbeli nyi va gheyɛ, yaɓemte mə geva ta ŋayɛ wɛŋe wɛŋe 
shɛ yɛ mbeɗemte lekwesa. 

3Hite mə geva, dzeme Bɛtɛl gheɓəmə. 'Ya katedzeme kapa nda reghwetɛ ke Shala 
nya kezhɛnete ɗa ghena te və nya se 'ya mbe yaka ba'a nya kekemanakɛ ɗa te 
yayata ŋkwa nya se 'ya.» 

4Pa hɛ fəave nda wəshi nyi kashala ta kweci mbeli nyi va hɛ pɛtɛ ba'a wəshi nyi 
kese mbe sleme va hɛ ke Zhakob. Pa Zhakob leyi hɛ mbe hɛɗi yitea kwete 
hwemeke dekwede yitea Sishɛm. 

5Ma kwa slənji yɛ Zhakob le ŋwalea ŋkɛ ne, pa Shala ndeke nda ghazlənə nya 
wəba ke mbeli nyi mbe meleme nyi dzeyi yite, wəndə shɛ kese kakeka hɛ we. 

6Pa yɛ Zhakob le pɛtɛa mbeli nyi kebeghe ŋkɛ ntsehe mbe Ləwz, geze ta ŋkɛ, 
Bɛtɛl nya te hɛɗia Kanan. 

7Pa ŋkɛ pate reghwetɛ mbe ba'a hekate nda slə ke ŋkwa shɛ kaShala ta Bɛtɛl, 
kwa nza ŋkɛ tagha ncɛte nda ghəa ŋkɛ Shala te və nya se ŋkɛ kahwɛ va wəza 
meghekɛ. 

8Pa Dɛbora, male nya kenewe ghweme te Rɛbɛka mtenyɛ, pa mbeli lamte ŋkɛ 
dekwede yitea Bɛtɛl yitea cɛana nya hekate nda slə mbeli se te vəa shɛ kaCɛana 
ta Nehwene. 

9Pa Shala ncɛte nda geva zhɛkwa ke Zhakob kwa zhɛneke geva ŋkɛ se mbe 
Mɛzopotami ba'a wəpikɛ ŋkɛ. 

10Ma ke Shala shɛ: «Zhakob se sləa ŋa, katezhɛne mbeli kaheka ŋa kaZhakob we, 
ama Israyɛl tenza sləa ŋa.» Pa ŋkɛ hekate nda sləa kaIsrayɛl. 

11Ma ke shɛ zhɛkwa: «'Ya ya kaShala nde berete. Kwele kwele teve ŋa ŋwale 'ya 
kezha nza na kashia hwelefe ba'a kaŋa hwelefefi kwele kwele. Kwele kwele 
teshave ka meghe mbe gha. 

12Ma hɛɗi nya ndeke nda 'ya ke Abraham ba'a ke Izak ne, 'ya kave ŋa ŋkɛ, kateve 
nda ŋkɛ 'ya ke hwelefefi nyi ketesawa mbe gha kwa sebe ta ŋa.» 

13Kwetere wəmbəa ŋkɛ ne, pa Shala slənyɛ te ŋkwa nya gezete nda ghena ŋkɛ 
ke Zhakob. 

14Pa Zhakob mɓete gɛaŋa te ŋkwa shɛ, pa ŋkɛ gəyi n'yi ba'a tɛ te kezha nza ŋkɛ 
kapelɛ nya keveyi geva tekeleke. 

15Pa Zhakob hekate nda slə kaBɛtɛl, geze ta ŋkɛ, “Ghɛa Shala”, ke ŋkwa nya 
gezete nda ghena Shala te. 

Ya ta Bɛnjamɛn ba'a mte ta Rashɛl 

16Pa yɛ Zhakob le mbelia ŋkɛ slənji mbe Bɛtɛl. Mbanji hɛ cakeɗake le Ɛfrata ne, 
ferete Rashɛl yake wəzege. Tekwazhizhi yake wəzegea shɛ nde. 

17Ma kwa heha Rashɛl va ya, ma ke male kwa ya ŋkwa shɛ: «Zhɛma ŋa ghazlənə 
ma, kwete wəzege teza ŋkɛ.» 

18Mbe wənə mbe wənə tene Rashɛl. Ma katekeɗaŋe mpi hwe ne, pa nde hekate 
nda slə kaBɛn-Oni, geze ta ŋkɛ, “Wəzege yaka”. Ama kaBɛnjamɛn hekate yitenyɛ, 
geze ta ŋkɛ, “Wəzege ta dzeve kwa zeme”. 

19Mtiwə Rashɛl, pa mbeli lamte ŋkɛ kwa hweŋkwa ta Ɛfrata, geze ta ŋkɛ, 
Bɛtelɛhɛm. 

20Pa Zhakob mɓeyi gɛaŋa te kwele ta nta: mba mbeli kaheka pelɛa shɛ pa ɓeshi 
kagɛaŋa ta kwele ta Rashɛl. 

21Cape Zhakob slənyɛ ba'a mɓete cɛ lekwesa ta ŋkɛ zlake ke Migdal-Ɛdɛr. 

22Ma kwa nza Zhakob te hɛɗi nyagha ne, cape Rəbɛn lə kaɓelahehwe ɓelahe le 
Bilha, male meghwa ta yitenyɛ, pa Zhakob fate. Ŋwale tezhili meŋe bakeghəmbe 
yaŋ'wete Zhakob: 

23Ŋwale nyi yake ŋkɛ hwa Lɛya: Rəbɛn nya katezhɛa wəzege, zhɛne Simɛyon, 
Lɛvi, Zhəwda, Isakar ba'a Zabəlon. 

24Ŋwale nyi yake ŋkɛ hwa Rashɛl: yɛ Zhozɛf le Bɛnjamɛn. 

25Ŋwale nyi yake ŋkɛ hwa Bilha nya kakwatera ta Rashɛl: yɛ Dan le Nɛftali. 

26Ŋwale nyi yake ŋkɛ hwa Zilpa nya kakwatera ta Lɛya: yɛ Gad le Asɛr. Tsetse 
ŋwalea Zhakob nyi keya mbe Mɛzopotami. 

27Hwa'a Zhakob sha yitenyɛ Izak mbe Mamrɛ, dekwede yitea Kiriyat-Arba nya 
heka mbeli kaHɛbron tsetsenya. Nahe yɛ Abraham le Izak kese kanza mbe. 

28Va gwəmsə ba'a deghesemsə menete Izak teghweme 

29nda mtenyɛ ŋkɛ. Kwele kwele temə ŋkɛ teghweme nda telə ŋkɛ sha ka 
shihɛnyɛ. Pa yɛ Ɛzawə le Zhakob, ŋwale tezhilia ŋkɛ lamte ŋkɛ. 

Gha ta Wəshi 36 

Ɛzawə kanza te hɛɗia Ɛdom 

1Wa nyi sləa hwelefefia Ɛzawə nya kaƐdom nyi. 

2Pa Ɛzawə wəmeve ŋwalea kwɛa ka Kanan: yɛ Ada, wəzha ta Ɛlon nya kande Hɛt 
le Oholibama, wəzha ta Ana ba'a hwelefe ta Sibɛyon, nde Hava. 

3Pa ŋkɛ zhɛne kawəmeve Basmat, wəzha ta Ismayɛl, wəzha ta meghekɛa 
Nebayot. 

4Bawe Ada yake nda Ɛlifaz ke Ɛzawə. Pa Basmat yake nda Rɛwəyɛl. 

5Ma Oholibama ne, yɛ Yɛyəwsh, Yalam le Kora yayake nda nde. Nyi ya kaŋwale 
nyi yake Ɛzawə te hɛɗia Kanan. 

6Pa Ɛzawə fəte mia ŋkɛ, ŋwale tezhili ba'a ŋwalea kwɛa ŋkɛ, ka mene slene ta 
ŋkɛ pɛtɛ, wəshi keseɗa ta ŋkɛ nyi ɓɛhwɛ ɓɛhwɛ ba'a nyi jama jama. Pɛtɛ ŋkɛ fəte 
mcɛlə nyi kemave ŋkɛ te hɛɗia Kanan. Cape ŋkɛ kadzete kwete hɛɗi cakeɗake 
yitea wəza meghekɛ Zhakob. 

7Kwele kwele wəshi va hɛ, vatse shɛma hɛ nza te ŋkwa nya kwetɛŋe. Keɓɛhwɛ 
hɛɗia shɛ kezha zeme nda gwəzə ke wəshi keseɗa ta nci. 

8Tsagha se ŋkɛ nda nzanyɛ Ɛzawə nya heka mbeli kaƐdom hwa ghweme ta Sɛyir. 

Hwelefefia Ɛzawə 

9Wa nyi sləa hwelefefi nyi kesawa mbe Ɛzawə nya kashia ka Ɛdom nyi kese pelɛ 
ghweme ta Sɛyir nyi. 

10Sləa ŋwalea Ɛzawə: Ɛlifaz nya kawəzege teza nya yake male ta ŋkɛ Ada, 
Rɛwəyɛl nya kawəzege teza nya yake male ta ŋkɛ Basmat. 

11Ma ŋwale tezhili nyi yake Ɛlifaz ne, Tɛman, Omar, Sefo, Gatam ba'a Kenaz. 

12Nahe kwete male meghwa nya nza slə kaTimna kese yitea Ɛlifaz, wəzege ta 
Ɛzawə perə. Nahe nde keyake nda kwete wəzege teza nya nza sləa ŋkɛ 
kaAmalɛk. Nyi ya kahwelefefia yɛ Ɛzawə le male ta ŋkɛ Ada. 

13Ma ŋwale tezhili nyi yake Rɛwəyɛl ne, Nahat, Zɛra, Shama ba'a Miza. Nyi ya 
kahwelefefia yɛ Ɛzawə le male ta ŋkɛ Basmat. 

14Ma Oholibama nya kawəzha ta Ana ba'a hwelefe ta Sibɛyon le ŋa nta ne, 
Yɛyəwsh, Yalam ba'a Kora yayake nda nde ke Ɛzawə. 

15Wa nyi mbeli nyi te ghə mbe hwelefefia Ɛzawə nyi: hwa ŋwale tezhilia Ɛlifaz 
nya katezhɛa wəzege ta Ɛzawə ne, Tɛman, Omar, Sefo, Kenaz, 

16Kora, Gatam ba'a Amalɛk. Ghenci ya kambeli nyi te ghə hwa ŋwalea yɛ Ɛlifaz le 
Ada te hɛɗia Ɛdom. 

17Mbeli nyi te ghə hwa ŋwalea Rɛwəyɛl, wəzege ta yɛ Ɛzawə le Basmat te hɛɗia 
Ɛdom: Nahat, Zɛra, Shama ba'a Miza. 

18Ma yɛ Yɛyəwsh, Yalam le Kora nyi kambeli nyi te ghə ne, ŋwale tezhilia yɛ 
Ɛzawə le male ta ŋkɛ Oholibama nya kawəzha ta Ana hɛ. 

19Nyi ya kambeli nyi te ghəa ka Ɛdom nyi kahwelefe ta Ɛzawə. 

20Wa nyi ŋwalea Sɛyir, nde Hor nyi keghate kanza te hɛɗia shɛ nyi: Lotan, Shobal, 
Sibɛyon, Ana, 

21Dishon, Ɛsɛr ba'a Dishan. Ghenci ya kambeli nyi te ghəa ka Hor, ŋwale tezhilia 
Sɛyir te hɛɗia Ɛdom. 

22Yɛ Hori le Hɛman ya kaŋwale tezhilia Lotan. Timna ya kawəzha ta meghekɛa 
Lotan. 

23Wa nyi ŋwale tezhilia Shobal nyi: Alvan, Manahat, Ɛbal, Shefo ba'a Onam. 

24Wa nyi ŋwale tezhilia Sibɛyon nyi: yɛ Aya le Ana. Ana shɛ nde ntsate ɗasle 
kwamte te ɓerama kwa nza ŋkɛ kaya kwara lɛməa yitenyɛ Sibɛyon. 

25Wa nyi ŋwale Ana nyi: yɛ Dishon le Oholibama nya kawəzha makwa. 

26Wa nyi ŋwale tezhilia Dishon nyi: yɛ Hɛmdan, Ɛsheban, Itran le Keran. 

27Wa nyi ŋwale tezhilia Ɛsɛr nyi: yɛ Bilehan, Zavan le Akan. 

28Wa nyi ŋwale tezhilia Dishan nyi: yɛ Əws le Aran. 

29Wa nyi mbeli nyi te ghəa ka Hor nyi: Lotan, Shobal, Sibɛyon, Ana, 

30Dishon, Ɛsɛr ba'a Dishan. Ghenci ya kambeli nyi te ghəa ka Hor kala yita ta nci 
te hɛɗia Sɛyir. 

31Wa nyi kameghe kɛfi nyi kese nyi pelɛ pasla ta ka Ɛdom tewə meghe kenaka 
kadzehwa ka Israyɛl: 

32Nahe Bɛla, wəzege ta Bɛyor kese kameghe mbe Ɛdom, Dinaba sləa meleme ta 
ŋkɛ. 

33Ma kwa mtenyɛ ŋkɛ ne, Yobab, wəzege ta Zɛra nya kande Bosra nde kelete 
meghea ŋkɛ. 

34Ma kwa mtenyɛ Yobab ne, Həwsham nya kande hɛɗia Tɛman nde kelete 
meghea ŋkɛ. 

35Ma kwa mtenyɛ Həwsham ne, Hadad, wəzege ta Bɛdad nde kelete meghea ŋkɛ. 
Gheŋkɛ nde ɗate ka Madiyan te gamba ta ka Mowab. Avit sləa meleme ta ŋkɛ. 

36Ma kwa mtenyɛ Hadad ne, Samla, nde meleme ta ka Masrɛka nde kelete 
meghea ŋkɛ. 

37Ma kwa mtenyɛ Samla, Shawəl, nde Rehobot nya mɛa hələ nde kelete meghea 
ŋkɛ. 

38Ma kwa mtenyɛ Shawəl, Ba'al-Hanan, wəzege ta Akbor nde kelete meghea ŋkɛ. 

39Ma kwa mtenyɛ Ba'al-Hanan, wəzege ta Akbor ne, Hadar nde kelete meghea 
ŋkɛ. Paəw sləa meleme ta ŋkɛ. Mɛtabɛyɛl, wəzha ta Matrɛd ba'a hwelefe ta Mɛ-
Zahab sləa male ta ŋkɛ. 

40Wa nyi sləa mbeli te ghəa ka Ɛdom keyita keyita ba'a kemeleme kemeleme nyi: 
Timna, Alva, Yɛtɛt, 

41Oholibama, Ɛla, Pinon, 

42Kenaz, Tɛman, Mibsar, 

43Magdiyɛl ba'a Iram. Nyi ya kambeli nyi te ghəa ka Ɛdom keŋkwa keŋkwa te 
hɛɗia nci. Ɛzawə ya kashia ka Ɛdom. 

Gha ta Wəshi 37 

ZHOZƐF 
37–50 

Yɛ shiwəa Zhozɛf 

1Pa Zhakob nzanyɛ te hɛɗia Kanan nya se yitenyɛ. 

2Wa nya ghena ta ŋwalea Zhakob nya. Va meŋe mberefaŋeghəmbe menete 
Zhozɛf nda dzemte ŋkɛ yitea yɛ timɛti ba'a kwi zlaɓe le ka kesaka yitenyɛ, 
ŋwalea yɛ Bilha le Zilpa, mia yitenyɛ. Pɛtɛ geze nda wəsə kwa ndiremi nyi geze 
mbeli te hɛ Zhozɛf ke yitenyɛ 

3Kwele ma ɗehwe Zhozɛf Zhakob ke kweci ŋwalea ŋkɛ, va nya nza ŋkɛ mbe meha 
yake ŋkɛ ŋkɛ. Pa ŋkɛ slate nda lekwesa ganyɛ kwa verezlɛzlɛ. 

4Newe ke ŋwalea yitenyɛ ne, za ma Zhozɛf ɗehwe ŋkɛ ke hɛ pɛtɛ. Ntake hɛ kazlɛ 
ve kwele kwele ba'a kaɗema geze nda ghena zeɗe. 

5Ma te kwete hɛ ne, pa Zhozɛf shiwəte shiwə. Pa ŋkɛ gezete nda shiwəa shɛ ke 
ŋwalea yitenyɛ, nyi keɗema ntsə ta ŋkɛ za ma zhɛkwa. 

6Ma ke sha hɛ: «Fatema mə shiwə nya shiwəte 'ya gi: 

7Kahwepe ha gheɓəmə hwa ɓeleve hɛ gheɓəmə kwamte mbe wəve kanewe 'ya, 
te ŋkwa shɛnyɛ ne, slete ŋa ɗa sletenyɛ, pa pɛtɛa ŋa ŋayɛ dzaslete ŋkɛ ba'a 
gwəɗəŋənji yite.» 

8Ma ke ka kesaka yitenyɛ shɛ: «Gha ɗe kanza kameghea n'yɛ keɗema kasleke 
n'yɛ tsagha na?» Pa hɛ ɗema ntsə ta ŋkɛ za ma zhɛkwa va shiwəa ŋkɛ ba'a va 
ghena ta ŋkɛ. 

9Pa Zhozɛf shiwəte kwete shiwə, pa ŋkɛ gezete nda ke ka kesaka yitenyɛ, ma ke: 
«Nahe 'ya keshiwəte kwete shiwə zhɛkwa: ma newe 'ya ne, kase veci, tere ba'a 
saseregwa meŋe kwetɛŋeghəmbe kagwəɗəŋə yitea hwəa ɗa.» 

10Pa ŋkɛ gezete nda shiwəa shɛ ke yitenyɛ kala nya gezete nda ŋkɛ ke ŋwalea 
yitenyɛ. Pa yitenyɛ ŋelete ŋkɛ, ma ke shɛ: «Wa mama ta shiwə nya shiwəte nya 
na wa? Kaɗe na kase n'yɛ le meyɛ ŋa ba'a ŋwalea yiteyɛ ŋa kagwəɗəŋə ntiŋə ghə 
mbe hɛɗi yitea hwəa ŋa na?» 

11Kazhɛ nda zlɛ ke ŋwalea yitenyɛ ve, ama mbe zəzə shiwəa shɛ yitenyɛ. 

Ŋwalea yitenyɛ kapamte Zhozɛf 

12Ntəŋə ŋwalea yitenyɛa Zhozɛf kadzawa Sishɛm kaya wəshia yite nci. 

13Ma ke Zhakob sha Zhozɛf te kwete hɛ: «Ashɛ kwa Sishɛm ŋwalea yiteyɛ ŋa kaya 
wəshi wəka? Nde, 'ya kaghwene ŋa kadzawa sha hɛ.» -- «Yewə», a ke Zhozɛf 
zhɛnete nda. 

14Ma ke shɛ zhɛkwa: «Kwiɗi newakɛ tsema tsema nza ta nci ba'a wəshi keseɗa, 
nda se na kageze ɗa.» Pa ŋkɛ ghwenakɛ ŋkɛ same kwa zlərəa Hɛbron. Ma kwa 
nza Zhozɛf takwa yitea Sishɛm ne, 

15begeme ŋkɛ le kwete wəndə vəa ŋkwa nya dzeghwa ŋkɛ hwa gamba. Ma ke 
wəndəa shɛ shɛ: «Wa yaghweze na wa?» 

16Ma ke Zhozɛf zhɛnete nda: «'Ya kaghweze ka kesaka yiteyɛ ɗa. Kancɛte ɗa na 
ŋkwa nya ya wəshi hɛ te na təhwə təhwə ŋa 'ya tse na?» 

17Ma ke wəndəa shɛ zhɛnete: «Nahe hɛ keslənji teke, kwa nza ŋkɛ nahe ŋkɛ kefa 
kageze dzawa Dotan hɛ.» Cape Zhozɛf kalə kazele ŋwalea yitenyɛ, pa ŋkɛ nakɛ 
hɛ kwa Dotan. 

18Nda tentsehe ŋkɛ sha hɛ ne, nahe hɛ kenakɛ ŋkɛ cakeɗake, pa hɛ tsahwe ghena 
kezha pesle ŋkɛ. 

19Ma ke hɛ kwelɛ ghəa nci: «Wa nya nde shiwə nya kase! 

20Tsetsenya ne, nde mə, peslekɛ ɓəmə ŋkɛ shɛ mə negheyi ŋkɛ kwa belageji. 
Kategeze gheɓəmə nahe wəsə nya hwa gamba kempeɗehwe ŋkɛ, nda newe 
gheɓəmə tsema tsema tenza shiwəa ŋkɛ.» 

21Pa Rəbɛn fate ghena nyagha. Kaɗe ŋkɛ kambele Zhozɛf shave mbe dzeve ta nci. 
Ma ke: «Mba gheɓəmə keza mpia ŋkɛ.» 

22Ma ke sha hɛ zhɛkwa: «Peslema wəndə yɛ ma. Negheyi mə ŋkɛ kwa belageji 
nya te ɓerama nya ɓetəkə, mba yɛ kedɛape dzeve te.» Kezha mbelemte ŋkɛ 
shave mbe dzeve ta nci ba'a kezha keleghe nda ŋkɛ ke yitenyɛ nda gezete ŋkɛ 
kala nyagha. 

23Ma kwa ntsehe Zhozɛf sha ŋwalea yitenyɛ ne, pa hɛ keseve ŋkɛ ba'a seɗemte 
lekwesa ganyɛ kwa verezlɛzlɛ nya kənə. 

24Pa hɛ negheyi ŋkɛ kwa belageji. Kehase hase belagejia shɛ kaɗema yɛmə kwa. 

25Kwetere wəmbəa ŋkɛ, ntishɛ hɛ kazeme wəsə kezeme. Newe ke hɛ ne, 
dandelaŋe ka Ismayɛl kwa zəɗə se mbe Gala'ad kajive Ɛzhipte. Kwele kwele 
mama ta 'wərdə va hɛ te zlegweməa lɛmə. 

26Ma ke Zhəwda sha ŋwalea meghekɛ: «Wa yateŋ'we gheɓəmə kepeslekɛ wəza 
yiteyɛ ɓəmə gheɓəmə ba'a kewəfərəakɛ mte ta ŋkɛ gheɓəmə tse wa? 

27Pamte nda ɓəmə ŋkɛ ke ka Ismayɛl nyi, mba gheɓəmə kepesle ŋkɛ, va nya nza 
ŋkɛ kawəza yiteyɛ ɓəmə, kamimia ɓəmə!» Pa ka kesaka yitenyɛ fate nda ghena. 

28Ama pa ka Madiyan nyi kemene fəli dzeghwake dzeghwa ta nci ba'a kelakame 
Zhozɛf same kwa belageji. Pa hɛ pamte nda ŋkɛ ke ka Ismayɛl kadəɓərəa mze 
kwa tɛawetɛa bakemsə, pa mbelia shɛhɛ keleghe Zhozɛf kajive Ɛzhipte. 

29Ma kwa zhɛneke geva Rəbɛn kadzemɛa belagejia shɛ ne, mba Zhozɛf kwa we. 
Pa ŋkɛ ŋkwahemte lekwesa ta ŋkɛ. 

30Tewətelɛwe ŋkɛ zhɛneghe geva kalə sha ka kesaka yitenyɛ, ma ke: «Mba 
Zhozɛf kwa we. Dzeyi tema 'ya tse gɛ wa?» 

31Pa hɛ kelete lekwesa ganyɛ ta Zhozɛf, ma kwa henekɛ zhɛfa hɛ ne, selame hɛ 
selamahwe ŋkɛ hwa mimia ŋkɛ. 

32Kwetere wəmbəa ŋkɛ, pa hɛ ghweneghe nda lekwesa ganyɛ kwa verezlɛzlɛa 
shɛ ke yiteyɛa nci, ma ke hɛ shɛ: «Wa nya wəsə nya ntsate ghen'yɛ nya! Neweve 
kenza ŋkɛ lekwesa ganyɛ ta wəzege ta ŋa ŋkɛ.» 

33Pa ŋkɛ ɗepete lekwesa shɛ, ma ke sha lewela: «Lekwesa ta wəzege ta ɗa 
deŋwa! Wəsə nya hwa gamba nde slekwemte ba'a nde mpeɗehwe Zhozɛf.» 

34Pa Zhakob ŋkwahemte lekwesa ta ŋkɛ, mɓɛke ŋkɛ sha zewe hwa hwə, kwele 
kwele menete hɛ ŋkɛ kanehwene wəzege ta ŋkɛ. 

35Pa pɛtɛa ŋwale tezhili ba'a ŋwale kwɛa ŋkɛ dzeghakɛ kezha gweɗakwe ŋkɛ, 
ama pa ŋkɛ ɗema gweɗakwe ta ŋwalea ŋkɛ. Kwa nza ŋkɛ ma ke: «Mbe nehwene 
tedzawa 'ya sha wəzege ta ɗa hwa mbelia kwahɛɗi.» Nda nehwene yanehwene 
ŋkɛ. 

36Pa ka Madiyan pamte nda pelɛ Ɛzhipte ke Potifar, wəndə kwele nya yitea 
Farawon. Gheŋkɛ ya te ghəa mbeli nyi keya meghe. 

Gha ta Wəshi 38 

Yɛ Zhəwda le Tamar 

1Ma mbe vəa shɛ, ntəŋə Zhəwda slənyɛ hwa ka kesaka yitenyɛ ba'a dzawanyɛ 
kwa Adəwlam sha kwete wəndə nya nza sləa ŋkɛ kaHira. 

2Kwagha ne, dəkwə ŋkɛ te wəzha ta Shəwa, kwete nde Kanan, pa ŋkɛ wəmeve 
ŋkɛ kamale. Ma kwa ɓelahe ŋkɛ le, 

3njehe nde dzawa hwə, pa nde yake wəzege teza, pa Zhəwda hekate nda slə kaƐr. 

4Njehe malea le hwə ɓiyitsa, bawe yake kwete wəzege teza nya hekate nda slə 
nde kaOnan. 

5Kwa sebe ta ŋkɛ, bawe nde yake kwete wəzege teza nya hekate nda slə nde 
kaShɛla. Kwa Kezib Zhəwda nda yake wəzegea shɛ nde. 

6Pa Zhəwda wəmave nda male nya nza sləa nta kaTamar ke Ɛr, tezhɛa wəzege 
ta ŋkɛ. 

7Pa Ɛr nya katezhɛa wəzege ta Zhəwda menete wəsə kwa ndiremi kwa kema ta 
Mahwətə nya kemenete nda mtenyɛ ŋkɛ. 

8Tagha, ma ke Zhəwda sha Onan: «Kelete male ta wəza meyɛ ŋa kamale kezeme 
ghɛ baŋe na kayake nda hwelefe.» 

9Ama nahe Onan keɗepe kateɗema wəzegea shɛ kanza kaŋa ŋkɛ. Vatse ŋsle ŋkɛ 
kadzete hɛɗi kala yayata və nya ɓelahe ŋkɛ le male ta wəza meghekɛ, kezha 
ɗema ŋkɛ kaya nda hwelefe ke wəza meghekɛ. 

10Wəsə kwa ndiremi yamenete ŋkɛ kwa kema ta Mahwətə nya kepeslekɛ ŋkɛ 
perə. 

11Tagha, ma ke Zhəwda sha makwa ta ŋkɛ Tamar: «Ma kwa nza nde male wede 
na, ntishɛ ŋa ki ghɛa yiteyɛ ŋa nda tekele wəzege ta ɗa Shɛla.» Kwa nza ŋkɛ ma 
zəzə ŋkɛ: «Yagha Shɛla kamtenyɛ perə kala ka kesaka meghekɛ.» Ntəŋə Tamar 
kalə kanza ki ghɛa yitenyɛ. 

12Temə kwele kwele kadzeghə ne, mtiwə wəzha ta Shəwa nya kamale ta 
Zhəwda. Ma kwa gweɗakwe Zhəwda kwa sebe ta nehwene, ntəŋə ŋkɛ le mcɛnyɛ 
Hira, nde Adəwlam kadzeme Timna sha mbeli nyi ketsehe shinti te timɛtia ŋkɛ. 

13Ma ke mbeli sha Tamar: «Wa nya yitenyɛa za ŋa nya kadzeme Timna kezha 
tsehe shinti te timɛtia ŋkɛ.» 

14Pa nde seɗemte lekwesa male wede ta nta, dəpə nde sha wəsə kənəa ghə, pa 
nde lə kantishɛnyɛ mɛa ŋkwa kedzembe Ɛnayim nya kwa hweŋkwa ta Timna. 

Va nya nza ŋkɛ nahe nde kenakɛ nahe Shɛla kekelenyɛ kaɗema mbeli kenaka 
kandeke nda kamale. 

15Ma kwa nakɛ Tamar Zhəwda, kamale mefətekwə newe ŋkɛ ŋkɛ, va nya dəpəyi 
wəsə nde kənəa ghə. 

16Keɗepete ŋkɛ kamakwa ta ŋkɛ nde we. Pa ŋkɛ hendave nda geva va kema ta 
hweŋkwa, ma ke shɛ: «Kaɗe 'ya kanza le gha.» Ma ke zhɛnete nda: «Wa yateve 
ɗa na nda tenza gheɓə wa?» 

17Ma ke shɛ: «Kateghwene ŋa zhɛgwəa kwe 'ya se hwa wəshia ɗa.» Ma ke shɛ: 
«Yɛkwa, ama ɗave ɗa wəsə kaba nda teghweneke ɗa ŋkɛ na.» 

18Ma ke shɛ: «Wa wəsə nya ɗe na wa?» Ma ke shɛ: «Yɛ lamba ta ŋa le zewe nya 
mbe ba'a geta nya yitea dzeve va gha.» Pa ŋkɛ fəave nda hɛ. Pa ŋkɛ ɓelahe le, 
njehe nde le hwə. 

19Cape nde kalə sha ghɛ. Pa nde kelemte wəsə nya kənəa ghəa nta ba'a seɗete 
lekwesa wede ta nta. 

20Pa Zhəwda ghwenakɛ nde Adəwlam nya kamcɛnyɛ le zhɛgwəa kwe nyagha 
ba'a kezha fəke nda wəshi nyi fəave nda ŋkɛ. Ama kenakɛ malea shɛ ŋkɛ we. 

21Ma ke sha ka Ɛnayim: «Tema male mefətekwə nya kese nya teke mɛa hweŋkwa 
wa?» Ma ke hɛ shɛ: «Kegha male mefətekwə teke we.» 

22Pa mcɛnyɛa shɛ zhɛneke geva kase sha Zhəwda, ma ke shɛ: «Kesləyi ŋkɛ 'ya 
we, nahe mbeli nyi mbe melemea shɛ kegezete ɗa kaɗema male mefətekwə 
kegha tagha.» 

23Ma ke Zhəwda shɛ: «Nza wəshia shɛhɛ ve! Vema hawe mə te ghəa ɓə ma. Nahe 
'ya keghweneghe nda zhɛgwəa kwe, ama gha ne, kesləyi ŋkɛ na we.» 

24Kwa sebe ta tere mahekene, ma ke mbeli sha Zhəwda: «Nahe makwa ta ŋa 
Tamar kemenete mefətekwə. Le hwə nde tsetsenya.» Ma ke Zhəwda: «Keleghe 
ŋkɛ mbeli kajive te ŋwela shɛ mbeli teremte ŋkɛ teghweme le ghwə.» 

25Ma vəa ŋkwa nya kese ŋkɛ mbeli kashave ne, pa nde ghweneghe wəndə kageze 
nda ke yitenyɛa za nta: «Wəndə nya nza wəshi nyi kaŋa ŋkɛ nde ndeke ɗa hwə. 
Təhwə təhwə ŋa 'ya, ɗepete ŋa wa ŋa wa yɛ lamba nya le zewe nya mbe ba'a geta 
nya.» 

26Ma kwa ɗepete wəshia shɛhɛ Zhəwda, ma ke: «Tiɗiɗi ma nde ke 'ya, kwa ɗema 
'ya kendeke nda ŋkɛ kamale ke wəzege ta ɗa Shɛla.» Ama kezhɛne Zhəwda 
kaɓelahe le we. 

27Newe ke mbeli kwa senyɛ vəa ya ta nta, kwalegha ya kwa hwə ve. 

28Ma vəa ŋkwa nya ya nde ne, mpɛke kwete hakayi dzeve. Pa male kwa ya ŋkwa 
keseve dzevea shɛ ba'a hwepeyi zewe kwa ghɛmɛ kwa, ma ke: «Nya nde ghate 
kasawa.» 

29Ama pa wəzegea shɛ zhɛneghe dzeve ta ŋkɛ kadzate hwə, pa wəza meghekɛ 
sawanyɛ mpelɛa ma. Ma ke male kwa ya ŋkwa: «Laka ma perawete nya na 
hweŋkwa gɛ!» Pa Zhəwda hekate nda slə kaPɛrɛs, geze ta ŋkɛ “Perawe”. 

30Ma kwa sebe ta ŋkɛ, pa wəza meghekɛ nya nza zewe kwa ghɛmɛ kwa dzeve ve 
sawa. Pa mbeli hekate nda sləa kaZɛra. 

Gha ta Wəshi 39 

Zhozɛf ki ghɛa Potifar, nde Ɛzhipte 

1Pa ka Ismayɛl nyi kekeleghe Zhozɛf kadzawa Ɛzhipte pamte nda ŋkɛ ke kwete 
nde Ɛzhipte nya nza sləa ŋkɛ kaPotifar. Gheŋkɛ ne, wəndə nya wəba ŋkɛ yitea 
Farawon, wəndə nya te ghəa ka sewajɛa meghe. 

2Nahe Mahwətə kenza le Zhozɛf, vatse nza wəshi nyi mene ŋkɛ pɛtɛ megela, mba 
ŋkɛ ki ghɛa nde Ɛzhipte nya kesleke ŋkɛ. 

3Newe ke wəndə nya kesleke ne, nahe Mahwətə kenza le Zhozɛf, nda jive yajive 
wəshi nyi mene ŋkɛ mbe kema. 

4Kwele kwele ɗehwe Zhozɛf Potifar, pa ŋkɛ kelete ŋkɛ kande mene slene ta ŋkɛ, 
dapate nda ghɛa ŋkɛ ba'a pɛtɛa wəshia ŋkɛ te dzeve. 

5Pelave nda ma ta Potifar ke hweŋkwa kezha nza te ghəa ghɛa ŋkɛ ba'a pɛtɛa 
wəshia ŋkɛ ne, pa Mahwətə wəpikɛ ghɛa nde Ɛzhipte te zlaɓa ta Zhozɛf. Pa wəpi 
ta Mahwətə veyi geva kənəa pɛtɛa wəshia ŋkɛ, ghɛa ŋkɛ ba'a wəshi nyi kwamte 
te yɛ wəve. 

6Pɛtɛ dapate ŋkɛ nda wəshia ŋkɛ te dzeve ke Zhozɛf, deke zeme wəsə kezeme 
nde tene ve. 

Yɛ Zhozɛf le male ta nde sleke ŋkɛ 

Wəndə nya ndeɗe ba'a nya mawe mbeli kanewe Zhozɛf. 

7Kwetere wəmbəa hɛ ɓɛhwɛ, ntake male ta nde sleke ŋkɛ kamawe Zhozɛf, ma ke 
shɛ: «Ɓelahe ɓə.» 

8Ama hɛreɗɛ ŋkɛ ɗema, ma ke sha male ta nde sleke ŋkɛ: «Nahe nde sleke ɗa 
kedapate ɗa pɛtɛa wəshia ŋkɛ te dzeve. Mba ŋkɛ kanewe ghweme te wəshi nyi 
ki ghɛa ŋkɛ we. 

9Ki ghɛ nya ne, wəndə shɛ kwele ma ke 'ya we, kefɛake ɗa kwete wəsə ŋkɛ we. 
Deke gha va nya nza na kamale ta ŋkɛ. Tsema nza 'ya kamene wəsə kwa ndiremi 
kala nya ba'a kabeze nda ghena 'ya ke Shala wa?» 

10Keveci keveci geze nda nde ke Zhozɛf kadzembe cɛa nta kezha ɓelahe le, ama 
kayɛ ŋkɛ tɛape we. 

11Te kwete veci ne, pa Zhozɛf dzeki ghɛ yitea slene ta ŋkɛ. Ka mene slene shɛ 
kiagha we. 

12Tepele male ta Potifar keseve ŋkɛ te lekwesa, ma ke shɛ: «ɓelahe le 'ya.» Pa 
Zhozɛf sərəakɛ lekwesa ta ŋkɛ mbe dzeve ta nta ba'a hwɛnyɛ shave ki ghɛ. 

13Ma kwa nakɛ nde nahe ŋkɛ kesərəakɛ lekwesa ta ŋkɛ mbe dzeve ta nta kezha 
hwɛ kajive ne, 

14pa nde hekake ka mene slene ta nta, ma ke sha hɛ: «Newema mə, nahe nde 
Ɛbrə nya keleke ɓəmə nya za ɗa keɗe karaberə le gheɓə! Nahe ŋkɛ kese sha 'ya 
kezha zele ɓelahe le 'ya, ama kɛake 'ya sha lewela le berete. 

15Ma kwa fate lewela ta ɗa ŋkɛ kaheka ŋkwa ne, pa sərəakɛ lekwesa ta ŋkɛ vare 
'ya ba'a hwɛnyɛ kajive.» 

16Pa nde veyi lekwesa ta Zhozɛf dzeme va bela ta nta pa te və nya zhɛneke geva 
za nta. 

17Pa nde gezete nda ghena shɛnyɛ ke za nta, ma ke: «Nahe nde Ɛbrə, mava nya 
keleke nya na kekelemte zləvə te 'ya. 

18Ma kwa fa ŋkɛ katsa lewela 'ya kaheka ŋkwa ne, pa ŋkɛ sərəakɛ lekwesa ta ŋkɛ 
teke yitea 'ya ba'a hwɛnyɛ kajive.» 

19Ma kwa fate ghena nya gezete nda male ta ŋkɛ wəndə ke ghɛ, tsema tsema 
menete nda Zhozɛf ne, mɓɛke ŋkɛ hwepete wənə. 

20Pa ŋkɛ keseve Zhozɛf ba'a veyi ŋkɛ kwa daŋgayɛ, mbe ŋkwa nya ŋzle ka 
daŋgayɛa meghe mbeli. 

Zhozɛf kwa daŋgayɛ 

Ma kwa nza Zhozɛf kwa daŋgayɛ ne, 

21nahe Mahwətə kenza le gheŋkɛ. Pa ŋkɛ ncɛte nda ganyɛa ŋkɛ laka zhɛ helia 
wəndə kwele nya te ghəa daŋgayɛ. 

22Pa wəndə kwelea shɛ ndeke nda ka daŋgayɛ pɛtɛ te dzeve ke Zhozɛf. Gheŋkɛ 
ya te ghəa wəshi nyi mene ka daŋgayɛ. 

23Kazhɛne wəndə nya te ghəa daŋgayɛ kanewe ghweme te wəshi nyi ndeke nda 
ŋkɛ te dzeve ke Zhozɛf we, va nya nza ŋkɛ kənəa Zhozɛf Mahwətə, kave nda 
berete ŋkɛ kajive mbe kema mbe kema mbe yayata wəsə nya mene ŋkɛ. 

Gha ta Wəshi 40 

1Kwa sebe ta wəshia shɛhɛ ne, pa wəndə nya te ghəa wəshi kesa ba'a wəndə nya 
te ghəa wəshi kezeme ta meghe bezemte nda ghena ke meghea ka Ɛzhipte nya 
kande sleke hɛ. 

2Mɓɛke Farawon hwepete wənə va mbelia jama ta ka mene slene ta ŋkɛ bake: 
wəndə nya te ghəa wəshi kesa ba'a nya te ghəa wəshi kezeme. 

3Pa ŋkɛ fəyi hɛ kwa daŋgayɛa wəndə nya te ghəa mbeli nyi keya ŋkɛ, nya nza 
Zhozɛf kwa. 

4Pa wəndə nya te ghəa mbeli nyi keya meghe dapate nda hɛ te dzeve ke Zhozɛf, 
pa hɛ teməakɛ temə kwa daŋgayɛ. 

Ghena nya mbe yɛ shiwəa ka daŋgayɛ nyi bake 

5Ma te kwete viɗi ne, pa wəndə nya te ghəa wəshi kesa ba'a nya te ghəa wəshi 
kezeme ta meghea ka Ɛzhipte nyi kwa daŋgayɛ shiwəte shiwə. Keghə keghə 
shiwəa shɛhɛ ba'a keghə keghə ghena nyi mbe hɛ. 

6Ma kwa lə Zhozɛf sha hɛ masheke ne, pɛtɛ hɛ le kema teheɗe. 

7Ma ke sha hɛ: «Va wa nza yɛ le kema teheɗe ɓeshi wa?» 

8Ma ke hɛ shɛ: «Ghen'yɛ shiwəte shiwə, ama wəndə shɛ kezha ncɛte n'yɛ ghena 
nya mbe we.» Ma ke Zhozɛf sha hɛ: «Wərə Shala kancɛte ŋayɛ, gezete ɗa mə 
shiwəa ŋayɛa shɛhɛ.» 

9Pa wəndəa kwele nya te ghəa wəshi kesa ki ghɛa meghe gezete nda shiwəa ŋkɛ, 
ma ke: «Ma shiwə 'ya ne, wəfe ta rɛzɛŋe ya mbe kema ta ɗa. 

10Dzeve mahekene ya te. Ma kwa ɗa ŋkɛ ne, pa ŋkɛ betete ghwə, taghanyɛ, 
pɛkwe ya nyi kenehe nehe te. 

11Yitea dzeve ta ɗa zlerekwea Farawon, ntake 'ya kanda rɛzɛŋe kezha hetəsə 
yɛməa ŋkɛ kadzawa zlerekwea Farawon, pa 'ya ndeke nda ŋkɛ.» 

12Ma ke Zhozɛf shɛ: «Wa nya ghena nya mbe shiwəa ŋa nya: Ma dzeve ta wəfe 
nyi mahekene nyighɛ ne, hɛ mahekene geze ta ŋkɛ. 

13Tene hɛ mahekene ne, kateve ŋa Farawon kawəndə nya kwele. Katezhɛne ŋa 
ŋkɛ te slene ta ŋa, kateve nda tɛ na kala nya se na kamene vəashi. 

14Ama mba na kezaghəyite ɗa vəa ŋkwa nya nza na te ŋkwa ganyɛ. Geze nda 
ghena ta ɗa megela ke Farawon təhwə təhwə ŋa 'ya kezha kelakame ɗa ŋkɛ same 
kwa daŋgayɛ nya. 

15Kwa nza ŋkɛ kaberete kelemte ɗa mbeli te hɛɗia ka Ɛbrə, teke zhɛkwa, 
kemenete kwete wəsə 'ya nda veyi ɗa mbeli kwa daŋgayɛ we.» 

16Ma kwa nakɛ wəndə nya te ghəa wəshi kezeme ganyɛke gezete ghena nya mbe 
shiwəa nyagha Zhozɛf ne, ma ke shɛ: «Nahe 'ya keshiwəte shiwə perə. Ma newe 
'ya, mahekene kwaciga ta gatewe kwa ghə va 'ya. 

17Ma kwaciga nya pelɛghə ne, mama ta gatewe nyi zeme Farawon ya kwa, ama 
nda se yase yɛ 'yɛ katsetsakwe hɛ kwa kwaciga nya kwa ghə va 'ya.» 

18Ma ke Zhozɛf shɛ: «Wa nya ghena nya mbe shiwəa ŋa nya: Ma kwaciga nyi 
mahekene nyighɛ ne, hɛ mahekene geze ta ŋkɛ. 

19Tene hɛ mahekene ne, katesla ghə Farawon te gha. Katehwepe ŋa zewe ŋkɛ 
kwa welɛ kezha nza na ŋalawe te wəfe, katetsakwe slia geva ta ŋa yɛ 'yɛ.» 

20Hɛ mahekene kwetere wəmbəa ŋkɛ, pa Farawon menete gəsəkəa ya ta ŋkɛ. Pa 
ŋkɛ menete nda wəshi kezeme kwele kwele ke mbeli nyi yite pɛtɛ. Pa ŋkɛ 
pelakame wəndə nya te ghəa wəshi kesa ba'a wəndə nya te ghəa wəshi kezeme 
kwa kema ta mbeli pɛtɛ. 

21Pa ŋkɛ zhɛneyi wəndə nya te ghəa wəshi kesa te slene ta ŋkɛ, kezha zhɛne ŋkɛ 
kave nda zlerekwea tɛ. 

22Ma wəndə nya te ghəa wəshi kezeme ne, ŋalawe ŋkɛ hwepeyi ŋkɛ te zewe pelɛ 
wəfe kala nya gezete Zhozɛf. 

23Ama kese wəndə nya te ghəa wəshi kesa nyagha kageze ghena te Zhozɛf we, 
yare ghena yitea ghə ve. 

Gha ta Wəshi 41 

Yɛ shiwəa Farawon 

1Va bake kadzeghə ne, pa Farawon shiwəte shiwə: ma newe ŋkɛ ne, mɛa hələa 
Nil ŋkɛ. 

2Pa ŋkɛ nakɛ mbəkwəa lɛməa sla mberefaŋe same kwa hələa shɛ kedɛɓedɛa 
dɛɓedɛanji. Ntake hɛ kazeme gwəzə dzeyi mɛa hələbə. 

3Kwetere wəmbəa ŋkɛ, pɛkwe kweci mbəkwəa lɛmə mberefaŋe same kwa hələ 
kepahe pahe ba'a 'yɛrazlɛŋwe zlɛŋwe te sebe ta nci. Pa hɛ nzanji vare nyi 
keghate mɛa hələbəa Nil. 

4Tagha gɛ, pa sla nyi kepahe pahe nyi zehwe nyi dɛɓedɛa dɛɓedɛa nyi 
mberefaŋe. Te vəa shɛ, feɗeghe Farawon feɗeghenyɛ. 

5Zhɛne shelɛŋe ŋkɛ yitea hɛ, pa ŋkɛ shiwəte kwete shiwə. Ma newe ŋkɛ ne, 
mberefaŋe ghəa ha kejama jamanji ba'a kevərəzlə vərəzlə pesete geva te 
cafecɛge nya kwetɛŋe. 

6Kwetere wəmbəa ŋkɛ, mberefaŋe kweci keshilə shilə ba'a keghwele ghwele va 
sefə nya kevɛ se te ɓerama pesete geva te sebe ta nci. 

7Pa nyi ketiwɛɗi tiwɛɗi nyighɛ ndahwe ghəa ha nyi jama jama ba'a kevərəzlə 
vərəzlə nyighɛ. Tagha ne, feɗeghakwe Farawon feɗeghenyɛ, pa ŋkɛ ɗepete 
shiwə yashiwəte ŋkɛ. 

8Ma masheke ne, kwetɛ kwetɛŋe mehele ta Farawon. Pa ŋkɛ hekake ka mene 
ghwɛ ba'a ka ntsehwele ntsehwele nyi mbe Ɛzhipte pɛtɛ. Pa ŋkɛ gezete nda 
shiwəa ŋkɛ ke hɛ, ama wəndə shɛ kegezete nda ghena nya mbe we. 

9Tagha, ma ke wəndə nya te ghəa wəshi kesa sha Farawon: «Meghe yawe, 'ya 
kancɛ fete ta ɗa ɓeshi! 

10Te kwete hɛ vəashi, nahe wənəa ŋa kezhɛte ŋa va 'ya ba'a va wəndə nya te 
ghəa wəshi kezeme, pa na keseyi n'yɛ kwa daŋgayɛ ki ghɛa wəndə nya te ghəa 
ka ya ŋkwa. 

11Pa n'yɛ shiwəte shiwə mbe viɗi nya kwetɛŋe bake n'yɛ. Ama keghə keghə 
ghena nyi mbe shiwəa shɛhɛ. 

12Nahe kwete wəzege ta ka Ɛbrə kese hwa ghen'yɛ kamava ta wəndə nya te ghəa 
ka ya ŋkwa. Pa ghen'yɛ gezete nda shiwəa n'yɛ, pa ŋkɛ ncɛte nda ghena nya mbe 
shiwəa ŋkɛ ke yayata wəndəa n'yɛ. 

13Pa wəshia shɛhɛ menete geva kala nya gezete ŋkɛ: pa mbeli zhɛneyi ɗa mbe 
slene ta ɗa, ghɛke mbeli hwepeyite nda zewe yitea welɛ ke wəndə nya te ghəa 
wəshi kezeme yitea nza ŋkɛ ŋalawe pelɛ wəfe.» 

Zhozɛf kageze ghena nya mbe shiwəa Farawon 

14Pa Farawon ghwenakɛ ŋkwa kaheka Zhozɛf. Pa mbeli kelakame ŋkɛ kahe kahe 
same kwa daŋgayɛ, pa mbeli ŋsəmte nda ghə, mbeɗakwe ŋkɛ mbeɗemte 
lekwesa, cape ŋkɛ kadzawa kema ta Farawon. 

15Ma ke Farawon sha Zhozɛf: «Nahe 'ya keshiwəte shiwə, ama wəndə shɛ 
kegezete ghena nya mbe we. Nahe 'ya kefa wərə na kagezete ghena nyi mbe yɛ 
shiwə kegezete ŋa hɛ mbeli.» 

16Ma ke Zhozɛf sha Farawon: «'Ya ŋkɛ we! Shala nde nza kancɛte ŋa ghena nya 
mbe tiɗiɗi.» 

17Ma ke Farawon sha Zhozɛf: «Ma newe 'ya mbe shiwəa ɗa ne, mɛa hələa Nil 'ya. 

18Pa 'ya nakɛ mbəkwəa lɛməa sla mberefaŋe kedɛɓedɛa dɛɓedɛanji ba'a keganji 
ganjinji kasame kwa hələa Nil. Ntake hɛ kazeme gwəzə dzeyi mɛa hələbə. 

19Zhɛne ne, mberefaŋe kweci mbəkwəa lɛməa sla kepahe pahe, kendiremi 
ndireminji ba'a 'yɛrazlɛŋwe zlɛŋwe same kwa hələa shɛ. Kegha 'ya kanakɛ wəshi 
keseɗa nyi 'yɛrazlɛŋwe zlɛŋwe kala hɛ te hɛɗia Ɛzhipte we. 

20Pa mbəkwəa lɛməa sla nyi kepahe pahe ba'a nyi 'yɛrazlɛŋwe zlɛŋwe 
mpeɗehwe nyi mberefaŋe nyi keghate kedɛɓedɛa dɛɓedɛanji. 



84 

 

 
Ghena ta Shala 

Kapsiki DC Bible 
©2012 Alliance Biblique du Cameroun and Bible Society of Cameroon. 

 

 
 

 

21Ma kwa zehwe hɛ hɛ ne, kaɗepete wəndə nahe hɛ kezehwe wəsə ya ci'a ŋkɛ 
we. Ma vəa ŋkwa nyagha gɛ ne, pa 'ya feɗeghe ɗa. 

22Zhɛne, pa 'ya shiwəte kwete: newe 'ya, mberefaŋe ghəa ha mberefaŋe kejama 
jamanji ba'a kevərəzlə vərəzlə same te cafecɛge nya kwetɛŋe. 

23Ɓiyitsa, mberefaŋe kweci keshilə shilə, keslɛahe slɛahenji ba'a keghwele 
ghwele va sefə nya kevɛ se te ɓerama pesete geva kwa sebe ta nci. 

24Pa ghəa ha nyi slɛahe slɛahe nyighɛ ndahwe nyi jama jama mberefaŋe. Pa 'ya 
gezete nda shiwəa shɛhɛ ke ka mene ghwɛ ne, ama wəndə shɛ hwa hɛ kegezete 
ɗa ghena nyi mbe hɛ we.» 

25Ma ke Zhozɛf sha Farawon: «Yipə yipə ghena nyi mbe shiwəa ŋa nyi bake nyi 
meghe yawe. Shala nde ncɛ ŋa wəsə nya teɗe ŋkɛ kamene. 

26Ma mbəkwəa lɛməa sla nyi dɛɓedɛa dɛɓedɛa nyi mberefaŋe ne, va mberefaŋe 
hɛ, ghəa ha nyi jama jama nyi mberefaŋe ne, va mberefaŋe hɛ perə: shiwə nya 
kwetɛŋe hɛ. 

27Ma mbəkwəa lɛmə sla nyi mberefaŋe nyi kepahe pahe ba'a 'yɛrazlɛŋwe zlɛŋwe 
nyi kesame kwa sebe ta nci ne, va mberefaŋe hɛ. Tsagha ghəa ha nyi mberefaŋe 
keshilə shilə ba'a keghwele ghwele va sefə nya kevɛ se te ɓerama, ama kava 
mberefaŋe ta ma tenza hɛ. 

28Wa nya ghena nya va 'ya nya kageze nda ke Farawon, Shala nde ncɛte ŋa wəshi 
nyi temene ŋkɛ. 

29Katemene geva va mberefaŋe nyi nza wəshi kezeme kwele kwele te pɛtɛa 
hɛɗia Ɛzhipte. 

30Kwa sebe ta ŋkɛ, katese ma kava mberefaŋe nya ketezaghə nda wəshi nyi kese 
kwele kwele te hɛɗia Ɛzhipte ke mbeli. Katesa nda gəli ma ke mbeli nyi te hɛɗi. 

31Dzawe tenza ma shɛ kaɗema mbeli kateɗepete nahe wəshi kezeme kese kwele 
kwele te hɛɗi. 

32Ma nda shiwəte shiwəa shɛ Farawon bake zhigə ne, va nya tarete Shala ba'a va 
nya ɗe ŋkɛ katemene kahe kahe. 

33Ma tsetsenya ne, zeleve wəndə nya keɗepe wəsə ba'a nya kentsehwele 
ntsehwele Farawon yitea nza te ghəa Ɛzhipte. 

34Nteyi mbelia jama Farawon dzeyi mbe hɛɗia Ɛzhipte yitea kele kwa mcɛfe ta 
bela ta wəshi nyi kese te wəve mbe va mberefaŋe nyi nza wəshi kezeme kwele 
kwele. 

35Tsene wəshi kezeme hɛ mbe va ganji mberefaŋe nyi ketese, bete ha shɛ hɛ mbe 
yɛ cɛ kebete wəshi te sləa ŋa dzeyi mbe yɛ meleme kezha wəmbəyi hɛ kambe 
kwete veci. 

36Kawəsə nya wəmbəyi hɛɗi tenza ŋkɛ kezha va ta ma nyi ketemene geva 
mberefaŋe mbe Ɛzhipte. Ma tsagha, kateza sebe ma te mbeli te hɛɗia Ɛzhipte 
we.» 

Zhozɛf kazhɛre kaŋgwamna ta Ɛzhipte 

37Zeɗehwe ghena shɛ ke yɛ Farawon le mbeli nyi yite pɛtɛ. 

38Ma ke Farawon sha hɛ: «Wəndə nya ne, Sefəa Shala ya viɗi mbe. Katenakɛ 
kwete gheɓəmə wəndə za ma ke gheŋkɛ na?» 

39Kwa sebe ta ŋkɛ, ma ke Farawon sha Zhozɛf: «Kwa nza ŋkɛ nahe Shala kencɛte 
ŋa pɛtɛa wəshia shɛhɛ, wəndə nya ɗepe ma wəsə ba'a nya ntsehwele ma shɛ ke 
gha we. 

40Gha nde nza kawəndə nya te ghəa hɛɗia ɗa, va gha tefa ghena mbeli nyi te pɛtɛa 
hɛɗia ɗa, deke va nza pelɛ pasla nza 'ya kwele ma ke gha. 

41Tsetsenya ne, 'ya kave ŋa te ghəa pɛtɛa hɛɗia Ɛzhipte.» 

42Seɗeŋwe ŋkɛ sha ŋgwedɛba same kwa dzeve ta ŋkɛ, pa ŋkɛ seɗate nda ŋkɛ te 
dzeve ke Zhozɛf. Pa ŋkɛ seɗaghe nda lekwesa kwa kweɗekwe ba'a seɗeŋwe ŋkɛ 
sha zhɛɗa mze kwa tere tere kwa welɛ ve. 

43Kwa sebe ta ŋkɛ, pa ŋkɛ veyi ŋkɛ pelɛ kwa bake ta wəmata gədəwəa ŋkɛ, ma 
ke mbeli sha zlape te kema ta ŋkɛ: «Slə mə kwa hweŋkwa!» Tsetse veyi Zhozɛf 
Farawon te ghəa hɛɗia Ɛzhipte. 

44Ma ke sha Zhozɛf zhɛkwa: «'Ya ya kaFarawon! Wəndə shɛ kakafe ya kwatɛka 
ta dzeve ŋkɛ te pɛtɛa hɛɗia Ɛzhipte keɗema na kendeke nda hweŋkwa we.» 

45Ma kwetere wəmbəa ŋkɛ, pa Farawon hekate nda slə ke Zhozɛf kaSafnat-
Panɛya, pa ŋkɛ ndeke nda Asnat, wəzha ta Potifɛra nya kande dzeghe Shala mbe 
meleme ta On kamale. Tagha, cape Zhozɛf kalə kanewe hɛɗia Ɛzhipte. 

46Va ta Zhozɛf mahekenemsə nda dzawa kema ta Farawon, meghea ka Ɛzhipte 
ŋkɛ. Pa Zhozɛf sərəakɛ Farawon kezha dzedzeghwa dzeyi mbe pɛtɛa hɛɗia 
Ɛzhipte. 

47Ma va ganji nyi mberefaŋe nyi, kwele kwele menete mene wəshi te hɛɗi. 

48Pa Zhozɛf tsenete wəshi kezeme mbe Ɛzhipte kava mberefaŋe. Dzeyi mbe yɛ 
meleme ne, pa ŋkɛ bebeteyi wəshi kezeme nyi kese mbe wəve nyi dzeyi yitea hɛ. 

49Pa ŋkɛ tsenete ha kwele kwele kala ndaleghe nya kwa hələ. Pa mbeli sərəakɛ 
ɓela hɛ kwa ɗema mbeli kapesle yite. 

50Nda tese va ta ma ne, nahe Asnat, wəzha ta Potifɛra, nde dzeghe Shala nya mbe 
meleme ta On keyake nda ŋwale tezhili bake ke Zhozɛf. 

51Pa ŋkɛ ndeke nda slə ke nde ghate ta wəzege ta ŋkɛ kaManasɛ, ma ke: «Nahe 
Shala kendeke ɗa hweŋkwa kezaghə yaka nyi sahwe 'ya ba'a geva nya nehemte 
ya le mbelia n'yɛ.» 

52Ama nde bake ne, kaƐfrayim hekate nda slə ŋkɛ, ma ke: «Nahe Shala kendeke 
ɗa ya ŋwale te hɛɗi nya sahwe yaka 'ya.» 

53Nahe va mberefaŋe nyi nza nyi wəshi kezeme kwele kwele mbe kekiɗinji mbe 
Ɛzhipte. 

54Pa va ta ma nyi ketemene geva mberefaŋe ghate geva kala nya gezete Zhozɛf. 
Pa ma pesleyi geva te pɛtɛa yɛ hɛɗi, ama wəshi kezeme ya mbe Ɛzhipte. 

55Ma kwa dzete ka Ɛzhipte ma ne, ntake hɛ ka'yɛwe wəshi kezeme va Farawon. 
Ma ke Farawon sha hɛ: «Kwiɗi mə sha Zhozɛf, mene mə wəsə nya tegeze ŋayɛ 
ŋkɛ!» 

56Pɛtɛ mbeli nyi te hɛɗia shɛ te ma shɛ. Pa Zhozɛf pelemte yɛ cɛ kebete wəshi 
kezha pamte nda ha ke ka Ɛzhipte. Kwele kwele ma mtsehete geva mbe Ɛzhipte. 

57Kase mbeli te yayata hɛɗi kezha pa ha va Zhozɛf, kwa nza ŋkɛ ghyanake ma te 
yayata ŋkwa. 

Gha ta Wəshi 42 

Zhakob kaghwene ŋwalea ŋkɛ kadzawa Ɛzhipte 

1Fa ke Zhakob ne, ha ya shɛ kwa Ɛzhipte. Ma ke sha ŋwalea ŋkɛ: «Wa raberə 
newe ghəa ŋayɛ kwa ntsə kwa ntsə wa? 

2Nahe 'ya kefate ha ya shɛ kwa Ɛzhipte. Dzawa mə shɛ yɛ pave ɓəmə kezha dɛŋe 
wənəa ɓəmə ba'a kezha ɗema gheɓəmə kampə.» 

3Ntəŋə kweci ka kesaka yitenyɛa Zhozɛf meŋe kadzawa Ɛzhipte kapa ha, 

4ama kese Zhakob kaghwene Bɛnjamɛn, wəza meghekɛa Zhozɛf kadzawa yitea 
ka kesaka yitenyɛ we. Kwa nza ŋkɛ «Yagha wəsə kwa ndiremi temenete nda 
geva», ke mbe ghəa ŋkɛ. 

5Hwa'a ŋwalea Israyɛl kapa ha zlaɓe le kweci mbeli, kwa nza ŋkɛ ma ya shɛ 
dzawe te hɛɗia Kanan. 

Zhozɛf kantsə nda ghyana ke ka kesaka yitenyɛ 

6Zhozɛf ya kawəndə nya te ghəa hɛɗi, gheŋkɛ nde pamte nda ha ke pɛtɛa ka 
mentiɓəa sli. Hwa'a ka kesaka yitenyɛ, gwəɗəŋə hɛ mbe kema ta ŋkɛ ntiŋə ghə 
mbe hɛɗi. 

7Dəkwəma ta Zhozɛf te ka kesaka yitenyɛ ne, pa ŋkɛ ɗepete hɛ, ama kese ŋkɛ 
kancɛ nda ghəa ŋkɛ ke hɛ we. Ma ke mpeɗete nda slene ke hɛ: «Tema se yɛ wa?» 
Ma ke hɛ shɛ: «Sawa pelɛ hɛɗia Kanan kezha pa wəshi kezeme.» 

8Nahe Zhozɛf keɗepete ka kesaka yitenyɛ, ama kezhɛne hɛ kaɗepete ŋkɛ we. 

9Tagha gɛ, pa Zhozɛf zəzəte shiwə nya shiwəte ŋkɛ te ghəa nci. Ma ke zhɛkwa: 
«Mbeli nyi kese kanewe ŋkwa yɛ! Gheyɛ se kezha newe zeweve ta hɛɗi nya.» 

10Ma ke hɛ shɛ: «Ewə, nde sleke n'yɛ yawe we, ka mene slene ta ŋa se kezha pave 
wəshi kezeme nahe. 

11Nahe n'yɛ kenza kaŋwalea wəndə nya kwetɛŋe. Kaganda yageze ghen'yɛ! 
Kenza ghen'yɛ kambeli nyi kese kanewe ŋkwa we.» 

12Ma ke sha hɛ: «Tseŋwəa ŋayɛ! Kezha newe zeweve ta hɛɗi se yɛ.» 

13Ma ke hɛ: «Tsagha we, ŋwalea wəndə nya kwetɛŋe ghen'yɛ ba'a sawa pelɛ 
hɛɗia Kanan ghen'yɛ. Ka kesaka yita meŋe bakeghəmbe se ghen'yɛ, mba wəza 
yiteyɛa n'yɛ nya ɓɛhwɛ pelɛagha yitea yiteyɛa n'yɛ, nahe kwete wəndəa n'yɛ 
kezanyɛ.» 

14Ma ke Zhozɛf sha hɛ: «Nahe 'ya kegezete ŋayɛ, mbeli nyi kese kanewe ŋkwa yɛ. 

15Ama katedzeghe ŋayɛ 'ya: le Farawon ne, kazeme ŋayɛ fela 'ya: ashɛ yɛ kaslə 
te hɛɗi nya keɗema yɛ kekeleke wəza yiteyɛ ŋayɛ nya ɓɛhwɛ kase teke we. 

16Ghwenakɛ mə kwete wəndəa ŋayɛ kalə kaheka wəza yiteyɛ ŋayɛ. Ma kweci 
mbeli ne, kwa daŋgayɛ tenza hɛ. Ma tsagha, katenewe 'ya kenza ŋkɛ kaganda ya 
va gheyɛ. Kazeme ŋayɛ fela 'ya le Farawon, ma keɗema ŋkɛ tsagha ne, ka se 
kanewe ŋkwa yɛ.» 

17Pa Zhozɛf keseyi hɛ pɛtɛ kwa daŋgayɛ kahɛ mahekene. 

18Te kwa mahekene ta hɛ, ma ke sha hɛ: «Wa nya wəsə nya temene yɛ nya kezha 
mbele mpia ŋayɛ. 'Ya ne, kahawe 'ya va Shala. 

19Ma kenza ŋkɛ mbeli nyi tiɗiɗi yɛ ne, nza kwete wəndəa ŋayɛ kwa daŋgayɛ ki 
ghɛ nya nza nya yɛ. Ma gheyɛ kweci mbeli, fəghe nda mə ha ke mbelia ŋayɛ nyi 
shewə va ma. 

20Ma kwetere wəmbəa ŋkɛ, keleke ɗa mə wəza yiteyɛ ŋayɛ nya ɓɛhwɛ. Ma 
tsagha, kateɗepe 'ya kaganda yageze yɛ, katempə yɛ we.» Pa hɛ menete tsagha. 

21Ma ke hɛ kwelɛ ghəa nci: «Aya! Ɗa ya te gheɓəmə va wəsə nya menete nda 
gheɓəmə ke wəza yiteyɛ ɓəmə. Nahe gheɓəmə kenakɛ taze ta mehele ta ŋkɛ, 
nahe ŋkɛ kese katsa ɓəmə təhwətə, ama kese gheɓəmə kafa we. Vatse nda nza 
ɗa nya te gheɓəmə tsetsenya.» 

22Ma ke Rəbɛn sha hɛ: «Ashɛ 'ya kegezete ŋayɛ kezha ɗema yɛ kamene nda wəsə 
ke wəzege nya wəka? Ama hɛreɗɛ yɛ ɗema fa ɗa. Ma tsetsenya gɛ, kelɛhe ta ŋkɛ 
yaŋki gheɓəmə.» 

23Keɗepe hɛ kafefa Zhozɛf we, kwa nza ŋkɛ ne, wəndə nya kezhɛre ghena ya 
kwelɛ hɛ. 

24Ma tagha gɛ, pa Zhozɛf hendemte geva vare hɛ kalə kanehwene. 

Ŋwalea Zhakob kazhɛre geva kadzeme Kanan 

Ma kwa zhɛreke geva Zhozɛf ne, pa ŋkɛ gezete nda ke hɛ kezha keseyi Simɛyon. 
Pa ŋkɛ hwepeyi ŋkɛ kwa zewe lɛ kwa ntsə ta nci. 

25Kwa sebe ta ŋkɛ, pa Zhozɛf gezete nda ke mbeli kezha viɗi behwea nci le ha, 
kezha ve nda cɛdɛa ŋkɛ ke yayata wəndə kwa slibə ba'a kezha ɗave nda wəshi 
nyi tezeme hɛ kwa hweŋkwa ke hɛ. Pa mbeli menete nda tsagha ke hɛ. 

26Pa ka kesaka yita nyighɛ vate wəshi te kwara ta nci, cape hɛ kwa hweŋkwa. 

27Ma kwa ghereŋe hɛ kezha hɛ kwa hweŋkwa heviɗi, pa kwete wəndəa nci 
pelemte behwea ŋkɛ kezha nta nda wəsə kezeme ke kwara ta ŋkɛ, pa ŋkɛ ntsate 
dala ta ŋkɛ mɛa behwe. 

28Ma ke sha ka kesaka yitenyɛ: «Nahe mbeli kezhɛnave ɗa dala ta ɗa! Wa nya 
kwa behwea ɗa.» Wewəɗike helia nci slanji, ntake ghazlənə kazhɛ nda ke hɛ. Ma 
ke hɛ kwelɛ ghəa nci: «Wa wəsə nya menete ɓəmə nya Shala wa?» 

29Ma kwa ntsehe hɛ te hɛɗia Kanan sha yiteyɛa nci ne, pɛtɛ hɛ ɓelamte nda wəshi 
nyi kemenete geva. 

30Ma ke hɛ: «Kwele kwele mpeɗete n'yɛ slene wəndə nya kesleke hɛɗia shɛ, 
kambeli nyi kelə kanewe ŋkwa newe n'yɛ ŋkɛ. 

31Ma pe n'yɛ zhɛnete nda: Mbeli nyi kese kanewe ŋkwa ghen'yɛ we, ama mbeli 
nyi tiɗiɗi. 

32Kaka kesaka yita meŋe bakeghəmbe se n'yɛ. Nahe kwete wəndəa n'yɛ kezanyɛ, 
ama mba nya ɓɛhwɛa n'yɛ yitea yiteyɛa n'yɛ pelɛ hɛɗia Kanan. 

33Ma ke wəndə nya te ghəa hɛɗia shɛ sha ghen'yɛ: ‹Wa nya tsetse teɗepe 'ya 
kenza nde kaganda ya va gheyɛ: sərəakɛ ɗa mə kwete wəndəa ŋayɛ teke, fəghe 
nda mə ha ke mbelia ŋayɛ nyi shewə va ma. 

34Kwa sebe ta ŋkɛ, keleke ɗa mə wəza yiteyɛ ŋayɛ nya ɓɛhwɛa shɛ, ma tsagha, 
kateɗepete 'ya kaɗema yɛ kaka newe ŋkwa, ama kambeli nyi tiɗiɗi. Katepele 
ŋayɛ wəza yiteyɛ ŋayɛ 'ya ba'a katepele ŋayɛ hweŋkwa 'ya kamene fəli te hɛɗi 
nya.›» 

35Ma kwa betakame wəshi hɛ same kwa behwea nci ne, pa yayata wəndə ntsate 
slibə cɛdɛa ŋkɛ kwa behwea ŋkɛ. Ma kwa nakɛ cɛdɛa shɛ hɛ le yiteyɛa nci ne, 
ntake ghazlənə kazhɛ nda ke hɛ. 

36Ma ke yiteyɛa nci Zhakob sha hɛ: «Nahe yɛ kezamte ŋwale bake yitea 'ya: bətə 
Zhozɛf, bətə Simɛyon, zhɛne ne, kaɗe yɛ kakelemte Bɛnjamɛn va 'ya! Kadzeghəa 
'ya dzeghə ghena shɛhɛ pɛtɛ!» 

37Ma ke Rəbɛn shɛ: «Pa na mpəmte ŋwale tezhilia ɗa nyi bake nyi kekelekema 
ŋa Bɛnjamɛn 'ya! Dapate ɗa te dzeve, katezhɛneke ŋa ŋkɛ 'ya kase.» 

38Ma ke Zhakob zhɛnete nda: «Ewə, kadzawa wəzege ta ɗa yitea gheyɛ we. Nahe 
wəza meghekɛ kemte, deke gheŋkɛ nde tene va 'ya. Ma kemenete nda geva wəsə 
kwa ndiremi mbe dzeghwa ta ŋayɛ kehale hale 'ya kala nya ne, katemte ɗa 'ya 
va zəzə ta beze ghena ta ŋayɛ.» 

Gha ta Wəshi 43 

Zhakob kayɛ kadzawa Ɛzhipte Bɛnjamɛn 

1Mba ma kwele kwele te hɛɗia Kanan shanda. 

2Ma kwa kiɗinyɛ ha nya kesame kwa Ɛzhipte va mbelia Zhakob ne, ma ke sha 
ŋwalea ŋkɛ: «Zhɛneghe mə geva kadzawa Ɛzhipte kezha pa ɓəmə wəshi 
kezeme.» 

3Ma ke Zhəwda shɛ: «‹Kadzawa kema ta ɗa yɛ keɗema wəza yiteyɛ ŋayɛ le gheyɛ 
we›, ke wəndə nya te ghəa Ɛzhipte sha ghen'yɛ tiɗiɗi. 

4Ma keyɛhwe na kaghwene wəza yiteyɛa n'yɛ Bɛnjamɛn kwa sebe ta n'yɛ ne, 
katedzawa n'yɛ kapa ŋa wəshi kezeme. 

5Ama keɗema na ne, kadzawa ghen'yɛ we, va nya nza ŋkɛ ma ke wəndəa shɛ sha 
ghen'yɛ: ‹Kadzawa kema ta ɗa yɛ keɗema wəza yiteyɛ ŋayɛ le gheyɛ we.›» 

6Ma ke Zhakob sha hɛ: «Yitea wa ncɛte nda yɛ ke wəndəa shɛ kwete wəza yita 
ya va gheyɛ wa? Nahe yɛ kebezemte ɗa ghena.» 

7Ma ke hɛ shɛ: «Gheŋkɛ nde 'yɛwete ghena kwele kwele te ghəa n'yɛ ba'a te ghɛa 
ɓəmə va ghen'yɛ. Ma ke: ‹Mba yiteyɛ ŋayɛ teghweme na? Kwete wəza yita va 
gheyɛ na?› Deke 'yɛwe ta ŋkɛ nyighɛ yazhɛnete ghen'yɛ. Kashɛ ghen'yɛ zəzəte 
kategeze n'yɛ ŋkɛ kakele wəza yiteyɛa n'yɛ kase we.» 

8Ma ke Zhəwda sha yitenyɛ Zhakob ɓiyitsa: «Pelakɛ Bɛnjamɛn kaslə yitea 'ya. 
Nda n'yɛ kaslə keɗe gheɓəmə kanza teghweme ba'a kaɗema kampə, ghen'yɛ le 
ghəa n'yɛ, gha le ghəa ŋa ba'a pɛtɛa mbeli nyi ki ghɛa ɓəmə. 

9Te dzeve ŋkɛ va 'ya. Va 'ya te'yɛwe ŋkɛ na keɗema 'ya kezhɛneke ŋkɛ kase. Ma 
kekelekema ŋa ŋkɛ 'ya ne, kwa ghəa ɗa fetea shɛ kaghala ghala kwa kema ta ŋa. 

10Ma ya kaɗema ghen'yɛ kedera n'yɛ kwele kwele tse ne, nza geva kwa bake 
zhigə yazhɛre ghen'yɛ kase.» 

11Ma ke yiteyɛa nci Zhakob sha hɛ: «Ma tsetse ŋkɛ ne, menete mə kala nya: Ntave 
mə wəshi ganji ganji nyi te hɛɗia ɓəmə kwa behwea ŋayɛ ba'a keleghe nda mə 
hɛ ke wəndəa shɛ: mama ta 'wərdə, yɛməa mze, helia gwənzə ba'a kweci ya ta 
wəfe nyi zeɗe zeɗe. 

12Kelete mə cɛdɛ nyi nakɛ nyi yɛ kwa pele behwea ŋayɛ yɛ, nda kwete ghəa 
kwete wəndə zanyɛ yite ba'a kelete mə kwete cɛdɛ zhɛkwa. 

13Kelete mə wəza yiteyɛ ŋayɛ shɛ yɛ slə, zhɛneghe mə geva kadzawa sha wəndəa 
shɛ. 

14Pa Shala nde berete ndeke nda zhɛ heli yitea gheyɛ ke wəndəa shɛ ba'a yitea 
pelakɛ yɛ Simɛyon le Bɛnjamɛn ŋkɛ kazhɛre geva kase le gheyɛ! Ma 'ya le ŋa ɗa 
ne, dandeɗeŋe tenza 'ya kaɗema ŋwale shɛ kala wəsə nya ghama 'ya kayake hɛ.» 

Kwa bake ta begeme ta yɛ Zhozɛf le ka kesaka yitenyɛ 

15Pa ka kesaka yita nyighɛ fəte wəshi gəmə ba'a cɛdɛ gare bake zhigə. Cape hɛ le 
Bɛnjamɛn kadzawa Ɛzhipte, hwa'a hɛ kwa kema ta Zhozɛf. 

16Ma kwa nakɛ Bɛnjamɛn Zhozɛf hwa hɛ ne, ma ke sha wəndə nya te ghəa wəshi 
nyi ki ghɛa ŋkɛ: «Kwiɗi mə le mbeli nyi sha ghɛ, henekɛ wəsə keseɗa shɛ na takɛ, 
va nya nza ŋkɛ katezeme wəsə kezeme mbeli nyi le 'ya kwa ghə veci.» 

17Pa wəndəa shɛ menete kala nya gezete nda Zhozɛf, fəghe mbelia shɛhɛ kadzeki 
ghɛa Zhozɛf. 

18Ma kwa gezete nda mbeli ke hɛ kezha dzeki ghɛ ne, benake hɛ va ghazlənə. Ma 
ke hɛ kwelɛ ghəa nci: «Tewəmbəreke cɛdɛ nyi keveyi geva kwa behwea ɓəmə te 
kwa ghate ta dzeghwa ta ɓəmə. Kezha me kənəa gheɓəmə, kezha sa ɓəmə yaka 
ba'a kezha kese ɓəmə kaka mavashi fə ɓəmə mbeli kadzeki ghɛ le kwara lɛməa 
ɓəmə.» 

19Ma kwa nza hɛ kadzeki ghɛ, pa hɛ hendave nda geva ke wəndə nya te ghəa 
wəshi nyi ki ghɛa Zhozɛf, ma ke hɛ shɛ: 

20«Təhwə təhwə ŋa n'yɛ nde sleke n'yɛ, nahe ghen'yɛ kese teke kwetɛŋe zhigə 
kezha pa wəshi kezeme. 

21Ma kwa ghereŋe n'yɛ va viɗi kwa hweŋkwa kejɛghɛ ba'a kwa pelemte behwea 
n'yɛ ghen'yɛ ne, mɛa mɛa behwea ŋkɛ nakɛ cɛdɛ yayata wəndəa n'yɛ, tserame 
kala nya ŋkikɛ n'yɛ. Ama nahe ghen'yɛ kezhɛneke cɛdɛa shɛ tsetsenya. 

22Nahe ghen'yɛ kekeleke kwete cɛdɛ kezha pa wəshi kezeme. Keɗepe wəndə nya 
kezhɛneyi cɛdɛa n'yɛ ghen'yɛ kwa behwea n'yɛ we.» 

23Ma ke wəndəa shɛ zhɛnete: «Nza ŋayɛ mə bivə, ghazlənəma yɛ ma. Shala ta 
ŋayɛ, Shala ta yiteyɛ ŋayɛ nde veyi wəsə mcɛlə kwa behwea ŋayɛ. Nahe 'ya 



91 

 

 
Ghena ta Shala 

Kapsiki DC Bible 
©2012 Alliance Biblique du Cameroun and Bible Society of Cameroon. 

 

 
 

 

kekelete cɛdɛa ŋayɛ.» Kwetere wəmbəa ŋkɛ, waɗe ŋkɛ pelave nda Simɛyon ke 
hɛ. 

24Pa ŋkɛ keleghe hɛ kadzeki ghɛa Zhozɛf, pa ŋkɛ gəave nda yɛmə ke hɛ kapɛ seɗa 
ba'a nta nda gwəzə ke kwara lɛməa nci. 

25Pa hɛ hite wəshi gəmə nyi fəke hɛ nda tese Zhozɛf kwa ghə veci. Va nya nza 
ŋkɛ nahe hɛ kefate tagha tezeme wəsə kezeme ŋkɛ le hɛ. 

26Ntsehema ta Zhozɛf ki ghɛa ŋkɛ ne, pa hɛ fəave nda wəshi gəmə nyi fəke hɛ, 
kwa sebe ta ŋkɛ, gwəɗəŋə hɛ ntiŋə ghə mbe hɛɗi kwa kema ta ŋkɛ. 

27Ma ke Zhozɛf sha hɛ: «Kwelɛŋe se yɛ na? Tsema yiteyɛ ŋayɛ nya kameha za, 
nya gezete ɗa ghena nya yɛ te wa? Mba ŋkɛ teghweme na?» 

28Ma ke hɛ shɛ: «Kwelɛŋe nde mene slene ta ŋa nya kayiteyɛa n'yɛ, mba ŋkɛ 
teghweme.» Gwəɗəŋə hɛ ntiŋə ghə mbe hɛɗi zhɛkwa. 

29Newe ke Zhozɛf, dəkwə ŋkɛ te Bɛnjamɛn nya kawəza meghekɛ. Ma ke: «Nya ya 
kawəza yiteyɛ ŋayɛ nya ɓɛhwɛ nya gezete ɗa yɛ gɛ na?» Ma ke zhɛkwa: «Pa Shala 
kemanakɛ ŋa wəzege ta ɗa.» 

30Kwele kwele zhɛte nda helia ŋkɛ ke Zhozɛf kwa nakɛ wəza meghekɛ ŋkɛ, hesle 
hesle nehwene mbe ntsə ve, cape ŋkɛ kadzembe cɛa ŋkɛ kahe kahe kanehwene. 

31Ma kwa pɛmte kema ta ŋkɛ ŋkɛ ne, tewətelɛwe ŋkɛ zhɛreke geva kase. Pa ŋkɛ 
səwəhwe taze ta mehele ta ŋkɛ, ma ke: «Nehe mə wəshi kezeme.» 

32Pa mbeli veyi nda ŋa ŋkɛ wəsə kezeme te ŋa ŋkɛ ŋkwa, te ŋa nci ka kesaka 
yitenyɛ. Te ŋa nci ŋkwa zeme ŋa nci ka Ɛzhipte, kwa nza ŋkɛ kazeme wəsə ka 
Ɛzhipte jikə le ka Ɛbrə we. Kawəsə nya wale wale ŋkɛ sha hɛ. 

33Ma ka kesaka yita nyighɛ ne, kwa kema ta Zhozɛf nzanji hɛ kala va ta nci, se te 
nya kwele hwa'a te nya ɓɛhwɛ. Ntake hɛ kanewe ghəa nci kala wəsə meŋele. 

34Pa Zhozɛf ɗave nda wəsə kezeme nya te kema ta ŋkɛ ke hɛ, ama ŋa Bɛnjamɛn 
wəsə kezeme ne, kwele ma ŋkɛ mcɛfe zhigə ke ŋa kweci ka kesaka yitenyɛ. Pa 
hɛ sahwe wəshi kesa zlaɓe le Zhozɛf behe behe. 

Gha ta Wəshi 44 

Zhozɛf kadzeghe ka kesaka yitenyɛ 

1Ma ke Zhozɛf gezave nda ke wəndə nya te ghəa wəshia ŋkɛ: «Viɗikɛ nda behwe 
mbeli nyi le ha kala nya nza hɛ wərə kakelete. Zhɛneyi nda cɛdɛa ŋkɛ ke yayata 
wəndə mɛa behwea ŋkɛ. 

2Kateve helape kesa wəsə kwa mze kwa tɛawetɛa ta ɗa na mɛa mɛa behwea nya 
ɓɛhwɛ, tsagha cɛdɛa ŋkɛ.» Pa wəndəa shɛ menete kala nya gezete nda Zhozɛf. 

3Kiɗima ta ŋkwa te hendɛ ta ŋkwa ne, pa mbeli pelakɛ hɛ kaslə le kwara lɛməa 
nci. 

4Nahe hɛ keshavenji mbe meleme kaɗema kenaka kalə cakeɗake ne, ma ke 
Zhozɛf gezete nda ke wəndə nya te ghəa wəshia ŋkɛ: «Kwiɗi le hwɛ, kekave 
mbeli nyighɛ. Ma pa na sha hɛ: ‹Yitea wa wate wəsə kwa ganyɛ yɛ le kwa ndiremi 
wa? 

5Yitea wa ghərəhwe helape kesa wəsə ta nde sleke ɗa ba'a nya newe wəsə nya 
ketemene geva ŋkɛ kwa yɛ wa? Wəsə nya ndiremi yamenete yɛ.›» 

6Pa wəndə nya te ghəa wəshi nyi ki ghɛa Zhozɛf kekave hɛ ba'a gezete nda ghena 
shɛhɛ ke hɛ. 

7Ma ke ka kesaka yita nyighɛ: «Tsema geze ghena nya kala nya na te ghen'yɛ tse 
wa nde sleke n'yɛ? Ndiremike ŋkɛ sha ghen'yɛ kamene wəsə nya kala nya! 

8Ma cɛdɛ nya ntsate ghen'yɛ mɛa mɛa behwea n'yɛ ne, ashɛ ghen'yɛ kezhɛneke 
se te hɛɗia Kanan wəka? Tsema nza ghen'yɛ kaghərəve mze kwa tɛawetɛa 
keɗema mze kwa tere tere ki ghɛa nde sleke ŋa wa? 

9Ma wəndəa n'yɛ nya ntsate helape kesa wəsəa shɛ mbeli ve ne, pa mbeli peslekɛ 
ŋkɛ. Ma ghen'yɛ ɓiyitsa, kaka mavashi ŋa tenza n'yɛ.» 

10Ma ke wəndəa shɛ zhɛnete: «Ma wəndə nya ntsate mbeli ve ne, kamava ta ɗa 
tenza ŋkɛ, ama waɗe tenza kweci.» 

11Pa ka kesaka yita nyighɛ fəakawa behwea nci kahe kahe, yayata wəndə kapele 
behwea ŋkɛ. 

12Ntake wəndə shɛ kanewe pɛtɛa behwea nci. Pa ŋkɛ ghate te ŋa wəndə kwele 
ba'a keɗaŋemte te ŋa nya ɓɛhwɛ. Pa mbeli ntsate zlerekwe kwa behwea 
Bɛnjamɛn. 

13Pa hɛ ŋkwahemte lekwesa ta nci, yayata wəndə kave behwea ŋkɛ kadzete 
kwara, tewətelɛwe hɛ zhɛneghe geva kadzembe meleme. 

Zhəwda kakele ghena te Bɛnjamɛn 

14Hwa'a yɛ Zhəwda le ka kesaka yitenyɛ ki ghɛa Zhozɛf, mba Zhozɛf kiagha. 
Gwəɗəŋə hɛ ntiŋə ghə mbe hɛɗi kwa kema ta ŋkɛ. 

15Ma ke Zhozɛf sha hɛ: «Wa nya wəsə menete yɛ wa? Keɗepe yɛ wərə wəndə nya 
kala 'ya kaɗepete wəshi nyi tewəfərə wəka?» 

16Ma ke Zhəwda zhɛnete: «Wa ke ghen'yɛ sha geze gɛ wa nde sleke ɗa? Wa ghena 
nya geze n'yɛ tse wa? Tsema nza ghen'yɛ kawiɗike fela yitea ghəa n'yɛ wa? Shala 
nde ncɛte fete ta n'yɛ. Kaka mavashia ŋa tenza n'yɛ, ghen'yɛ le ghəa n'yɛ ba'a 
wəndə nya ntsate helape kesa wəsə mbeli ve.» 

17Ma ke Zhozɛf zhɛkwa: «Ewə, kehite geva ŋkɛ kamene 'ya tsagha we. Ma wəndə 
nya ntsate helape kesa wəsə nya mbeli ve ne, kamava ta ɗa tenza ŋkɛ. Ma gheyɛ 
le ŋayɛ, kwiɗi mə kalə sha ghɛ le kwelɛŋe.» 

18Pa Zhəwda hendave nda geva ke Zhozɛf, ma ke: «Təhwə təhwə ŋa 'ya nde sleke 
ɗa, pelave ɗa hweŋkwa kagezete ŋa ghena, mba na kehwepe wənə, ya gha nza 
yipə yipə le Farawon. 

19Ma vecagha ne, nahe na ke'yɛwakɛ kenza nde mba yiteyɛa n'yɛ teghweme ba'a 
kenza kwete wəza yita va ghen'yɛ. 

20Ma ke ghen'yɛ zhɛnete ŋa: ‹Mba yiteyɛa n'yɛ teghweme ba'a wəza yiteyɛa n'yɛ 
nya kawəzege meha ya shɛ. Kwele kwele ɗehwe ŋkɛ yitenyɛ, kwa nza ŋkɛ deke 
gheŋkɛ nde tene va male kwa jiwənia ŋkɛ. Nahe wəza meghekɛ kemte.› 

21Ma pa na sha ghen'yɛ: ‹Keleke ɗa mə ŋkɛ, kaɗe 'ya kanakɛ ŋkɛ.› 

22Nahe ghen'yɛ kegezete ŋa kaɗema wəzegea shɛ kanehemte geva le yitenyɛ. 
Kwa nza ŋkɛ ma keslənyɛ ŋkɛ yite ne, katemte yitenyɛ. 

23Ama pa na gezete n'yɛ kaɗema n'yɛ kazhɛne kadzawa kema ta ŋa keɗema 
wəzegea shɛ kesawa yitea ghen'yɛ. 

24Pa ghen'yɛ zhɛreghe geva kalə sha yiteyɛa n'yɛ nya kande mene slene ta ŋa, pa 
ghen'yɛ gezete nda ghena ta ŋa. 

25Ma ke yiteyɛa n'yɛ: ‹Zhɛneghe mə geva kalə kapa ɓəmə wəshi kezeme.› 

26Ma ke ghen'yɛ shɛ: ‹Kashɛ ghen'yɛ dzawa keɗema wəza yiteyɛa n'yɛ nya 
ɓɛhwɛa yitea ghen'yɛ we. Ma keɗema ŋkɛ le ghen'yɛ ne, hweŋkwa va ghen'yɛ 
kadzawa kema ta wəndə nya te ghəa hɛɗia Ɛzhipte we.› 

27Ma ke yiteyɛa n'yɛ sha ghen'yɛ: ‹Nahe yɛ keɗepe deke bake yake ɗa ŋwale male 
ta ɗa Rashɛl. 

28Nahe kwete kezanyɛ, wəshi nyi hwa gamba ka mpeɗehwe ŋkɛ, zəzə 'ya, kwa 
nza ŋkɛ kezhɛne 'ya kanakɛ ŋkɛ we. 

29Gheyɛ ka ɗe kakele nya va 'ya zhɛkwa! Ma kemenete nda geva wəsə kwa 
ndiremi, kehale hale 'ya kala nya ne, katemte ɗa 'ya va zəzə ta fete ta ŋayɛ.› 

30Ma tsetsenya gɛ nde sleke ŋkwa, tsema nza 'ya kazhɛreghe geva kalə sha yiteyɛ 
ɗa kaɗema wəzege nya yitea ghen'yɛ wa? Mbe wəzege nya mpia yiteyɛ ɗa tsape 
tsape, 

31ma kenakɛma ŋkɛ ŋkɛ kezhɛneke geva ne, katemte ŋkɛ. Ma tsagha gɛ, ghen'yɛ 
ya te ghəa mte ta ŋkɛ mbe meha va zəzə. 

32Ɓiyitsa, nahe 'ya kekelete ghena ta wəzegea shɛ kwa ghə kwa kema ta yiteyɛ 
ɗa. Ma 'ya shɛ: ‹Ma kekelekema ŋa ŋkɛ 'ya ne, ŋa ɗa tenza fete kaghala ghala kwa 
kema ta ŋa.› 

33Təhwə təhwə ŋa 'ya, pelakɛ ɗa kanza teke kamava ta ŋa te zhia wəzege nya! 
Zhɛneghe geva ŋkɛ kadzeme le kweci ka kesaka yitenyɛ! 

34Tsema nza 'ya kazhɛneghe geva kalə kadzawa kema ta yiteyɛ ɗa kaɗema 
wəzege nya yitea 'ya wa? Katesəwəte newe ndiremi nya ketedzete yiteyɛ ɗa 'ya 
we.» 

Gha ta Wəshi 45 

Zhozɛf kancɛ nda ghəa ŋkɛ ke ka kesaka yitenyɛ 

1Ma kwa shaŋe Zhozɛf kazereghe zəzə nya mbe wənəa ŋkɛ kwa kema ta mbeli 
nyi yite ne, pa ŋkɛ gezete kezha jivenji hɛ. Wəndə shɛ tagha nda ncɛte nda ghəa 
ŋkɛ ŋkɛ ke ka kesaka yitenyɛ we. 

2Ama ntake ŋkɛ kanehwene le berete kafefa ka Ɛzhipte, pa ki ghɛa Farawon 
ntsehe ghena shɛ. 

3Ma ke sha ka kesaka yitenyɛ: «'Ya ya kaZhozɛf! Mba yiteyɛ ɗa teghweme na?» 
Ama kashɛ ka kesaka yitenyɛ zhɛne nda ghena va medada we. 

4Ma ke sha hɛ zhɛkwa: «Hendave ɗa mə geva!» Pa hɛ hendave nda geva. «'Ya ya 
kaZhozɛf, wəza yiteyɛ ŋayɛ nya pamte nda yɛ ke ka Ɛzhipte. 

5Ama mba yɛ kenza le kema teheɗe, mba yɛ keŋele ghə ŋayɛ va nya pamte ɗa yɛ 
teke, kwa nza ŋkɛ Shala nde ghweneke ɗa kase teke mpelɛa ma ke gheyɛ kezha 
mbele mpia ŋayɛ. 

6Va bake ghala me ma te hɛɗi, mba va mcɛfe zhɛkwa kaɗema mbeli shɛ wəza 
keɗema kamene wəshi se te wəve. 

7Shala nde ghweneke ɗa mpelɛa ma ke gheyɛ kadzete hɛɗi nya kezha wəmbəyi 
hwelefefi yɛ ba'a kezha mbele mpia ŋayɛ kala meŋele. 

8Gheyɛ ka ghweneke ɗa kase teke we, ama Shala. Gheŋkɛ nde veyi ɗa kawəndə 
kwele nya yitea Farawon, kande sleke ghɛa ŋkɛ ba'a kawəndə nya te ghəa pɛtɛa 
hɛɗia Ɛzhipte. 

9Ma pe yɛ kahe kahe sha yiteyɛ ɗa kedzeme yɛ: ‹Wa nya ghena nya geze wəzege 
ta ŋa Zhozɛf nya: Nahe Shala keveyi ɗa kawəndə nya te ghəa pɛtɛa hɛɗia Ɛzhipte. 
Sawa sha 'ya kahe kahe. 

10Katenza na te hɛɗia Goshɛn le ŋwalea ŋa, ka shihɛ ŋa, timɛtia ŋa, kwia ŋa, sla 
ta ŋa ba'a pɛtɛa wəshi nyi va gha. Ma tsagha, dekwede tenza na yitea 'ya. 

11Teke ne, kateve ŋayɛ wəshi kezeme 'ya le mbelia ŋa ba'a wəshi keseɗa ta ŋa, 
yitea ɗema kwete wəsə kadewə va gha, kwa nza ŋkɛ mba va ta ma mcɛfe.›» 

12Ma ke Zhozɛf zhɛkwa: «Kanewe newe yɛ le ntsə ta ŋayɛ, kanewe newe wəza 
meyɛ ɗa Bɛnjamɛn le ŋa ŋkɛ ntsə perə, 'ya nde geze ŋayɛ ghena. 

13Kwiɗi mə kalə kageze nda zləvə nya te 'ya mbe Ɛzhipte ke yiteyɛ ɗa ba'a ɓelate 
nda mə wəshi nyi nakɛ yɛ. Kwa sebe ta ŋkɛ, kelakawa mə ŋkɛ teke kahe kahe.» 

14Həməwə Zhozɛf sha wəza meghekɛ Bɛnjamɛn le nehwene. Pa Bɛnjamɛn 
həməwə ŋkɛ le nehwene perə. 

15Pɛtɛ Zhozɛf hehəməwəve ka kesaka yitenyɛ le kema bətə mbe nehwene. Ma 
kwa sebe ta ŋkɛ, ntake hɛ kageze nda ghena. 

Farawon kaheka Zhakob kadzawa Ɛzhipte 

16Pa mbeli fate ki ghɛa Farawon nahe ka kesaka yiteyɛa Zhozɛf kentsehe mbe 
Ɛzhipte. Zeɗehwe nda ghena shɛ ke yɛ Farawon le mbeli nyi yite. 

17Ma ke Farawon sha Zhozɛf: «Geze nda ke ka kesaka yiteyɛ ŋa kave wəshi te 
wəshi keseɗa ta nci ba'a kazhɛre geva kadzeme hɛɗia Kanan 

18kezha kelakawa yɛ yiteyɛa nci le mbelia nci kasawa teke. Kateve nda ŋkwa nya 
ganyɛ mbe Ɛzhipte 'ya ke hɛ, katezeme wəshi ganji nyi te hɛɗi nya hɛ. 

19Kategeze nda na ke hɛ kanta yɛ wəmata gədəwə mbe Ɛzhipte kezha fə mia nci, 
ŋwalea nci ba'a yiteyɛa nci kasawa perə. 

20Mba hɛ kezəzə wəshi nyi tesərə hɛ pelɛagha, kwa nza ŋkɛ te hɛɗi nya ganyɛ 
ma mbe Ɛzhipte tesawa hɛ kanza.» 

21Tsagha ŋwalea Israyɛl menete. Pa Zhozɛf nta nda wəmata gədəwə ba'a wəshi 
kezeme kwa hweŋkwa ke hɛ kala nya gezete Farawon. 

22Pa ŋkɛ nta nda lekwesa gəsəkə ke yayata wəndə, ama mcɛfe ŋkɛ shɛ va 
Bɛnjamɛn, tsagha dəɓərəa mze kwa tɛawetɛa gwəmsə mahekene. 

23Pa ŋkɛ ghweneghe nda wəshi ganji nyi mbe Ɛzhipte kabidalea kwara lɛmə 
meŋe, tsagha ha, ɗafa ba'a kweci wəshi kezeme kwa hweŋkwa kaŋemia kwara 
meŋe ke yitenyɛ. 

24Pa ŋkɛ gezave nda ke ka kesaka yitenyɛ kezha ɗema hɛ kampa kwa hweŋkwa. 
Kwa sebe ta ŋkɛ, pa ŋkɛ pelakɛ hɛ kaslə. 

25Cape hɛ shave mbe Ɛzhipte, hwa'a hɛ pelɛ hɛɗia Kanan sha yiteyɛa nci Zhakob. 

26Ma ke hɛ shɛ: «Mba Zhozɛf teghweme! Gheŋkɛ ya te ghəa pɛtɛa hɛɗia Ɛzhipte.» 
Ama kepele ghəa Zhakob yite we, kwa nza ŋkɛ keyɛte ghena ta nci ŋkɛ we. 

27Pa hɛ ɓelate nda pɛtɛa ghena nyi gezete nda Zhozɛf ke hɛ. Pa Zhakob nakɛ 
wəmata gədəwə nyi ghweneghe Zhozɛf kezha kele ŋkɛ. Ma tagha gɛ, werete 
mehele ta Zhakob. 

28Ma ke Israyɛl: «Ka'yɛwe kwete ghena 'ya zhɛkwa we! Mba wəzege ta ɗa Zhozɛf 
teghweme. Kaɗe 'ya kalə kanakɛ ŋkɛ nda temte 'ya.» 

Gha ta Wəshi 46 

Zhakob kadzawa Ɛzhipte 

1Cape Zhakob kwa hweŋkwa le pɛtɛa wəshia ŋkɛ. Ma kwa ntsehe ŋkɛ kwa 
Bɛrshɛba ne, pa ŋkɛ dzeghekɛ nda melɛ ke Shala ta yitenyɛ Izak. 

2Ma ke Shala sha Israyɛl vəa ŋkwa nya nza ŋkɛ yitea hɛ heviɗi: «Zhakob! 
Zhakob!» -- «We», ke Zhakob zhɛnete. 

3Ma ke Shala zhɛkwa: «'Ya ya kaShala, kaShala ta yiteyɛ ŋa. Ghazlənəma na va 
dzawa Ɛzhipte ma, kwa nza ŋkɛ katezhɛre hwelefefia ŋa 'ya kwagha kambeli 
kwele kwele. 

4'Ya le ghəa ɗa nde tebeghe ŋa kadzawa Ɛzhipte. 'Ya shɛ nde tezhɛne ŋa same 
kwagha. Ma vəa ŋkwa nya temte na ne, Zhozɛf nde tenza kənəa gha.» 

5Ntəŋə Zhakob shave mbe Bɛrshɛba. Kəliɓə ŋwalea ŋkɛ fəte yɛ yiteyɛa nci 
Zhakob, mia nci ba'a ŋwalea nci kwa wəmata gədəwə nyi ghweneghe Farawon 
kafə hɛ. 

6Pa hɛ fəghe pɛtɛa wəshi keseɗa ta nci ba'a wəshi nyi kemave hɛ te hɛɗia Kanan 
perə. Hwa'a yɛ Zhakob le hwelefefia ŋkɛ pɛtɛ kwa Ɛzhipte: 

7ŋwale tezhilia ŋkɛ ba'a ŋwalea kwɛa ŋkɛ, hwelefefia ŋkɛ nyi kazhili ba'a nyi 
kami. Pɛtɛ fəghe hwelefe ta ŋkɛ ŋkɛ kadzawa Ɛzhipte. 

Mbelia Zhakob 

8Wa nyi sləa ka Israyɛl, geze ta ŋkɛ, Zhakob, ŋwalea ŋkɛ ba'a hwelefefia ŋkɛ nyi 
kedzawa Ɛzhipte nyi: Yɛ Rəbɛn, kwa ghate ta wəzege ta Zhakob 

9le ŋwalea ŋkɛ Hanok, Paləw, Hɛsron ba'a Karmi. 

10Yɛ Simɛyon le ŋwalea ŋkɛ Yeməwɛl, Yamin, Ohad, Yakin, Sohar ba'a Shawəl 
nya kawəzege nya kesawa hwa wəzha ta ka Kanan. 

11Yɛ Lɛvi le ŋwalea ŋkɛ Gɛrshon, Kɛhat ba'a Merari. 

12Yɛ Zhəwda le ŋwalea ŋkɛ Shɛla, Pɛrɛs ba'a Zɛra. Nahe yɛ Ɛr le Onan, nyi 
kaŋwalea Zhəwda kempənji te hɛɗia Kanan. Ŋwale tezhili bake yayake Pɛrɛs: yɛ 
Hɛsron le Haməwl. 

13Yɛ Isakar le ŋwalea ŋkɛ Tola, Pəwa, Yashəwb ba'a Shimron. 

14Yɛ Zabəlon le ŋwalea ŋkɛ Sɛrɛd, Ɛlon ba'a Yalɛyɛl. 

15Nyi ya kaŋwale tezhili nyi yake nda Lɛya ke Zhakob mbe Mɛzopotami, tsagha 
wəzha ta megheyɛa nci Dina. Zlaɓe le zhigə ŋa nci ŋwale ne, mahekenemsə 
mahekeneghəmbe hɛ pɛtɛa nci. 

16Yɛ Gad le ŋwalea ŋkɛ Sefon, Hagi, Shəwni, Ɛsbon, Ɛri, Arod ba'a Arɛli. 

17Yɛ Asɛr le ŋwalea ŋkɛ Imna, Isheva, Ishevi ba'a Beriya, tsagha wəzha ta 
megheyɛa nci Sɛra. Ŋwale tezhili bake yayake Beriya: yɛ Hɛbɛr le Malkiyɛl. 

18Nyi ya kaŋwale ba'a kahwelefefia yɛ Zhakob le Zilpa nya ndeke nda Laban 
kakwatera ke wəzha ta ŋkɛ Lɛya: meŋe ŋkwaŋeghəmbe hɛ pɛtɛa nci. 

19Ŋwale tezhili nyi yake nda Rashɛl ke Zhakob: yɛ Zhozɛf le Bɛnjamɛn. 

20Mbe Ɛzhipte ne, nahe Zhozɛf keyake ŋwale tezhili bake sawa hwa male ta ŋkɛ 
Asnat, wəzha ta Potifɛra nya kande dzeghe shala mbe meleme ta On: yɛ Manasɛ 
le Ɛfrayim. 

21Ŋwale tezhili meŋe yayake Bɛnjamɛn: yɛ Bɛla, Bɛkɛr, Ashebɛl, Gɛra, Na'aman, 
Ɛhi, Rosh, Məwpim, Həwpim ba'a Arde. 

22Nyi ya kaŋwale ba'a kahwelefefia yɛ Zhakob le Rashɛl: meŋe wəfaɗeghəmbe 
hɛ pɛtɛ nci. 

23Yɛ Dan le wəzege ta ŋkɛ Həwshim. 

24Yɛ Nɛftali le ŋwalea ŋkɛ Yasiyɛl, Gəwni, Yɛsɛr ba'a Shilɛm. 

25Nyi ya kaŋwale ba'a kahwelefefia yɛ Zhakob le Bila nya ndeke nda Laban 
kakwatera ke wəzha ta ŋkɛ Rashɛl: mberefaŋe hɛ pɛtɛa nci. 

26Ma mbelia Zhakob nyi kedzawa Ɛzhipte ne, ŋkwaŋemsə ŋkwaŋeghəmbe hɛ 
pɛtɛa nci, kaɗema mbeli keɓelate ka makwashia ŋkɛ. 

27Zlaɓe le ŋwalea Zhozɛf bake nyi keya pelɛ Ɛzhipte ne, mbeli mberefaŋemsə 
mbelia Zhakob nyi kenzanji mbe Ɛzhipte. 

Zhakob kwa Ɛzhipte 

28Pa Zhakob ghwenakɛ Zhəwda te kema sha Zhozɛf kezha neghe ŋkɛ ŋkɛ mbe 
Goshɛn. Ma kwa ntsehe hɛ te hɛɗia Goshɛn ne, 

29tarame Zhozɛf pelɛ wəmata gədəwəa ŋkɛ, cape ŋkɛ kadzeme Goshɛn kezha 
begeme le yitenyɛ. Nakɛma ta ŋkɛ ke yitenyɛ, həməwə ŋkɛ həməwəve ŋkɛ, ntake 
ŋkɛ kanehwene va zlama katemə kwele kwele, mba hɛ hehəməwə. 

30Ma ke Zhakob sha Zhozɛf: «Ma tsetsenya kwa nakɛ kema ta ŋa 'ya, ya 'ya mte 
ɗa ne, nahe, kwa nza ŋkɛ mba na teghweme.» 

31Ma ke Zhozɛf sha ka kesaka yitenyɛ ba'a mbeli nyi ki ghɛa yitenyɛ: «Katedzeme 
'ya kageze nda ke Farawon, ma 'ya shɛ: ‹Nahe ka kesaka yiteyɛ ɗa ba'a mbeli nyi 
ki ghɛa yitea ɗa nyi kese pelɛ hɛɗia Kanan kesawanji sha 'ya. 

32Ka ya wəshi mbelia shɛhɛ, wəshi keseɗa ya va hɛ. Nahe hɛ kefəke timɛtia nci, 
kwia nci, sla ta nci ba'a wəshi nyi va hɛ pɛtɛ.› 

33Ma kehekake ŋayɛ Farawon ka'yɛwe slene nya mene yɛ ne, 

34ma tezhɛne nda yɛ: ‹Wəshi keseɗa yaya n'yɛ se kaŋwale pa ɓeshi, kala nya se 
ka shihɛ n'yɛ kaya.› Ma tsagha, waɗe tenza hweŋkwa va gheyɛ kanza te hɛɗia 
Goshɛn, kwa nza ŋkɛ kaɗe ghena ta ka ya wəshi keseɗa nyi ɓɛhwɛ ɓɛhwɛ ka 
Ɛzhipte we.» 

Gha ta Wəshi 47 

1Cape Zhozɛf kalə sha Farawon, ma ke shɛ: «Nahe yiteyɛ ɗa ba'a ka kesaka yiteyɛ 
ɗa kesawa pelɛ hɛɗia Kanan le timɛtia nci, kwia nci, sla ta nci ba'a wəshia nci 
pɛtɛ. Te hɛɗia Goshɛn hɛ tsetsenya.» 

2Kwa sebe ta ŋkɛ, pa Zhozɛf hekake ka kesaka yitenyɛ mcɛfe ba'a ncɛte nda hɛ 
ke Farawon. 

3Ma ke Farawon sha hɛ: «Wa slene nya mene yɛ wa?» Ma ke hɛ zhɛnete nda: 
«Meghea n'yɛ, ka ya wəshi keseɗa nyi ɓɛhwɛ ɓɛhwɛ ghen'yɛ kala nya se ka shihɛ 
n'yɛ kaya.» 

4Ma ke hɛ sha Farawon: «Ghen'yɛ se kanza te hɛɗia ŋa, kwa nza ŋkɛ kaɗema 
gwəzə shɛ kezha timɛtia n'yɛ ba'a kwele kwele ma te hɛɗia Kanan. Pelave n'yɛ 
hweŋkwa kanza te hɛɗia Goshɛn gi.» 

5Ma ke Farawon sha Zhozɛf: «Nahe yiteyɛ ŋa ba'a ka kesaka yiteyɛ ŋa kesawanji 
sha gha. 

6Te dzeve ta ŋa pɛtɛa hɛɗia Ɛzhipte, veyi yiteyɛ ŋa ba'a ka kesaka yiteyɛ ŋa te 
ŋkwa nya ganyɛ. Wərə hɛ kanzanji te hɛɗia Goshɛn. Ma kesləyi ka katsala kɛfi na 
hwa hɛ, veyi hɛ te ghəa ŋa ɗa wəshi keseɗa.» 

7Pa Zhozɛf keleghe yitenyɛ Zhakob ba'a ncɛte nda ŋkɛ ke Farawon. Pa Zhakob 
njiŋwakɛ Farawon le hawe. 

8Ma ke Farawon shɛ: «Ŋkwini va ta ŋa wa?» 

9Ma ke Zhakob zhɛnete nda: «Va gwəmsə ba'a mahekenemsə ghala dzedzeghwa 
'ya kehɛɗi kehɛɗi kala nde se se. Kahe kahe hale ɗa 'ya ba'a dzawe sahwe yaka 
'ya. Kekekave va ta ka shihɛ ɗa nyi kese kadzedzeghwa 'ya we.» 

10Pa Zhakob zhɛne kanjiŋwakɛ Farawon, cape ŋkɛ shave ki ghɛa meghe. 



99 

 

 
Ghena ta Shala 

Kapsiki DC Bible 
©2012 Alliance Biblique du Cameroun and Bible Society of Cameroon. 

 

 
 

 

11Pa Zhozɛf veyi yitenyɛ ba'a ka kesaka yitenyɛ te ŋkwa nya ganyɛ mbe Ɛzhipte, 
te hɛɗia Ramsɛs kala nya gezete nda Farawon. Pa ŋkɛ ndeke nda hɛɗi ke hɛ kaŋa 
nci. 

12Pa Zhozɛf fəave nda wəshi kezeme ke yɛ yitenyɛ, ka kesaka yitenyɛ ba'a mbeli 
nyi ki ghɛa yitenyɛ pɛtɛ kala nza ta ŋwale nyi va hɛ kazeme nda zeme. 

Ntsehwele kesleke ŋkwa ta Zhozɛf hwa ma 

13Nahe ma kenza dzawe kwa nahe wəshi kezeme te hɛɗi pɛtɛ. Pahe yapahe mbeli 
nyi te hɛɗia Ɛzhipte ba'a nyi te hɛɗia Kanan va ma shɛ. 

14Pɛtɛ Zhozɛf tsenehwe cɛdɛ nyi te hɛɗia Ɛzhipte ba'a nyi te hɛɗia Kanan nyi 
pave ha mbeli te, beteyi ki ghɛa Farawon. 

15Ma kwa ɗema cɛdɛ mba te hɛɗia Ɛzhipte ba'a te hɛɗia Kanan, hwa'a ka Ɛzhipte 
sha Zhozɛf, ma ke hɛ shɛ: «Ɗave n'yɛ wəshi kezeme gi. Mpə n'yɛ n'yɛ va ma kwa 
kema ta ŋa kwa ɗema cɛdɛ mba va ghen'yɛ gɛ na?» 

16Ma ke Zhozɛf zhɛnete: «Ma keɗema cɛdɛ mba va gheyɛ ne, kese ɗa mə wəshi 
keseɗa ta ŋayɛ nda teɗa ŋayɛ wəshi kezeme 'ya.» 

17Pa hɛ keseke nda wəshi keseɗa ta nci ke Zhozɛf. Pa Zhozɛf ɗave nda wəshi 
kezeme ke hɛ te gədəwəa lɛməa nci, timɛti, kwi, sla ba'a kwara lɛməa nci. Kala 
nza ta səkəməa wəshi keseɗa ta nci ɗave nda wəshi kezeme Zhozɛf ke hɛ wərə 
zeme ta nci te va shɛ. 

18Kiɗima ta va nyagha ne, hwa'a hɛ shɛ te kwete va, ma ke hɛ shɛ: «Nde sleke 
ŋkwa, kashɛ ghen'yɛ wəfərəakɛ ghena va gha we. Nahe cɛdɛ yitea dzeve va 
ghen'yɛ ba'a pɛtɛ wəshi keseɗa ta n'yɛ va gha. Kwete wəsə shɛ ketene va ghen'yɛ 
kave ŋa keɗema ghəa n'yɛ ba'a yɛ wəvea n'yɛ we. 

19Mpə n'yɛ n'yɛ kwa kema ta ŋa gɛ na? Keɗema ghen'yɛ shɛ ne, gəmə wəvea n'yɛ. 
Pahwe n'yɛ le yɛ wəvea n'yɛ te wəshi kezeme. Katemene nda slene ghen'yɛ le 
wəvea n'yɛ ke Farawon. Nta n'yɛ felehwe ta wəshi. Ma tsagha, teghweme tenza 
ghen'yɛ, katempə n'yɛ ba'a katenza wəvea n'yɛ kaɓerama we.» 

20Pa Zhozɛf pave nda wəve nyi mbe Ɛzhipte pɛtɛ ke Farawon, va nya nza ŋkɛ 
nahe yayata nde Ɛzhipte kepamte wəvea ŋkɛ va dzawea ma nya shɛ. Tsagha gɛ 
ne, nahe pɛtɛa hɛɗi kezhɛre kaŋa Farawon. 

21Se te kwete bela ta hɛɗi hwa'a te kwete ne, pɛtɛ Zhozɛf zhɛrete mbeli kaka 
mavashi. 

22Ama deke wəvea ka dzeghe Shala yasema Zhozɛf kapa, va nya gezeyi ghena 
zlaɓa heli Farawon kaŋa nci. Wəshi nyi fə nda Farawon ke hɛ yazeme hɛ, vatse 
sema hɛ kapamte wəvea nci. 

23Ma ke Zhozɛf sha mbeli: «Tsetsenya ne, nahe 'ya kepahwe ŋayɛ le wəvea ŋayɛ 
kaŋa Farawon. Katenta ŋayɛ felehwe ta wəshi 'ya kezha tsawe mbe wəvea ŋayɛ. 

24Ma te və kemene wəshi se te wəve ne, kateve nda wəsə yɛ təhə mbe mcɛfe ke 
Farawon. Ma wəshi nyi ketene wəfaɗe ne, kaŋa ŋayɛ nza hɛ kezha tsawe mbe 
wəvea ŋayɛ ba'a kezha zeme yɛ, gheyɛ, ŋwalea ŋayɛ ba'a mbeli nyi ki ghɛa ŋayɛ.» 

25Ma ke hɛ zhɛnete: «Nahe na kembelete n'yɛ mpia n'yɛ. Ma kwa kemave zlaɓa 
helia ŋa ghen'yɛ ne, kayɛ ghen'yɛ kanza kaka mavashia Farawon.» 

26Tsagha gɛ, pa Zhozɛf hwepete kawəsə mahalegə nya mba kamene slene pa 
ɓeshi: mbe wəshi mcɛfe nyi kese te wəve ne, təhə nza ŋa Farawon. Deke yɛ 
wəvea ka dzeghe Shala ka ɗema kaŋa Farawon. 

Ka keɗaŋe ta wəshi nyi ɗe Zhakob 

27Pa ka Israyɛl nzanji kwa Ɛzhipte te hɛɗia Goshɛn. Pa hɛ kemave yɛ wəve kaŋa 
nci ba'a yate ya kala repanja. 

28Va meŋe mberefaŋeghəmbe menete Zhakob kwa Ɛzhipte. Va gwəmsə ba'a 
wəfaɗemsə mberefaŋeghəmbe menete ŋkɛ teghweme pɛtɛ. 

29Ma takwa takwa ŋkɛ kamte ne, daŋe hekakɛ wəzege ta ŋkɛ Zhozɛf, ma ke shɛ: 
«Ma kenza nde kaɗe ɗa na ne, zemete ɗa fela laka ve dzeve ta ŋa kwelɛ basa ta 
ɗa. Ncɛte ɗa ɗe ta ŋa ba'a ganyɛa ŋa kezha ɗema mbeli kala ɗa mbe Ɛzhipte. 

30Ma kemte 'ya ne, katekele ɗa na shave mbe Ɛzhipte kalə kala ɗa hwa kwele ta 
ka shihɛ ɗa.» Ma ke Zhozɛf zhɛnete: «Katemene 'ya kala nya gezete na.» 

31Ma ke Zhakob zhɛkwa: «Zemete ɗa kafela.» Pa Zhozɛf zemete nda fela. Pa 
Zhakob gwəɗəŋənyɛ te ghəa gezle ta ŋkɛ. 

Gha ta Wəshi 48 

Zhakob kawəpi ŋwalea Zhozɛf 

1Kwetere wəmbəa wəshi nyighɛ, pa mbeli gezete nda ke Zhozɛf Shewə yitenyɛ. 
Kəliɓə ŋkɛ te ŋwalea ŋkɛ nyi bake, yɛ Manasɛ le Ɛfrayim. 

2Ma ke mbeli sha Zhakob: «Wa nya wəzege ta ŋa Zhozɛf kase sha gha.» Pa 
Zhakob hwepete ghə ba'a sate mentishɛ te gezle ta ŋkɛ. 

3Ma ke Zhakob sha Zhozɛf: «Nahe Shala tehwə ghweme kencɛte ɗa geva mbe 
Ləwz, pelɛ hɛɗia Kanan ba'a kewəpikɛ ɗa. 

4Ma ke sha 'ya: ‹Kateve ŋa ya ŋwale 'ya kwele kwele kezha nza na kashia mbeli 
kwele kwele. Kateve nda hɛɗi nya 'ya kaŋa nci ke hwelefefia ŋa kaghala ghala.›» 

5Tsetsenya, ma ŋwalea ŋa nyi bake nyi yake nyi na mbe Ɛzhipte tewə 'ya kenaka 
kase sha gha ne, kaŋa ɗa nza hɛ. Kaŋa ɗa nza yɛ Ɛfrayim le Manasɛ kala yɛ Rəbɛn 
le Simɛyon. 

6Ama ŋwale nyi teya na kwa sebe ta nci ne, kaŋa ŋa tenza hɛ. Te hɛɗia ka kesaka 
yiteyɛa nci nyi jama tekemave ŋa nci hɛ bela ta hɛɗi kawəsə kezeme ghɛ. 

7Ma kwa zhɛneke geva 'ya se mbe Mɛzopotami, nahe Rashɛl kemtave ɗa mte kwa 
hweŋkwa tewə kedzembe Ɛfrata, te hɛɗia Kanan. Tagha lamte ŋkɛ 'ya mɛa 
hweŋkwa ta Ɛfrata, geze ta ŋkɛ, Bɛtelɛhɛm. 

8Dəkwə Zhakob te ŋwalea Zhozɛf, ma ke: «Wa mbeli nyi wa?» 

9Ma ke Zhozɛf zhɛnete: «Ŋwale nyi ndeke ɗa Shala teke.» Ma ke Zhakob: 
«Hendave ɗa hɛ kezha wəpikɛ hɛ 'ya.» 

10Ama nahe ntsə ta Zhakob keghwələpənji va meha, mba ŋkɛ kanakɛ ŋkwa tiɗiɗi 
we. Pa Zhozɛf hendave nda ŋwalea ŋkɛ, həməwə Zhakob həməwəyi hɛ mbe 
hwəa ŋkɛ. 

11Kwa sebe ta ŋkɛ, ma ke Zhakob sha Zhozɛf: «Keɗepe 'ya mba 'ya katenakɛ 
kema ta ŋa we, ama nahe Shala kemenete kezha newe ŋwale nyi keshave mbe 
gha 'ya.» 

12Pa Zhozɛf fəmte ŋwalea ŋkɛ same kwa seɗa ta yitenyɛ, gwəɗəŋə ŋkɛ ntiŋə ghə 
mbe hɛɗi. 

13Kwa sebe ta ŋkɛ, dedacɛ Zhozɛf keseve ŋwalea ŋkɛ nyi bake nyi te dzeve: ma 
Ɛfrayim nya mbe dzeve kwa zeme ta ŋkɛ ne, te kwa gwela ta Zhakob ŋkɛ, ma 
Manasɛ nya mbe dzeve kwa gwela ta ŋkɛ, te kwa zeme ŋkɛ va Zhakob. Pa ŋkɛ 
hendave nda hɛ ke Zhakob ɓiyitsa. 

14Pa Zhakob kafete dzeve kwa zeme ba'a veyi kwa ghəa Ɛfrayim nya ɓɛhwɛ, pa 
ŋkɛ veyi dzeve kwa gwela kwa ghəa Manasɛ. Mbeɗe ŋkɛ mbeɗete dzeve ta ŋkɛ, 
kwa nza ŋkɛ Manasɛ ya wəba. 

15Pa ŋkɛ wəpikɛ Zhozɛf, ma ke: «Shala nya yɛte nda ghena shia ɗa Abraham ba'a 
yiteyɛ ɗa Izak, Shala nya keya ɗa se ghalanza pa ɓeshi, 

16nde ghwene nya kembelemte ɗa va yayata ndiremi, wəpikɛ ŋwale nyi, te zlaɓa 
ta nci ne, nza sləa ɗa te ŋwela kala ŋa yɛ shia ɗa Abraham le yiteyɛ ɗa Izak! Yate 
ya hɛ kala repanja te hɛɗi!» 

17Newe ke Zhozɛf ne, dzeve kwa zeme yadapeyi yitenyɛ kwa ghəa Ɛfrayim, dewə 
ghəa ŋkɛ te. Pa ŋkɛ keseve dzeve ta yitenyɛ kezha kelemte kwa ghəa Ɛfrayim 
kadzawa ŋa Manasɛ. 

18Ma ke Zhozɛf sha yitenyɛ: «Yita yawe, tsagha we, nya ya kwele! Dapeyi dzeve 
kwa zeme ta ŋa kwa ghəa ŋkɛ.» 

19Ama hɛreɗɛ yitenyɛ ɗema, ma ke: «Nahe 'ya keɗepe wəzege ta ɗa. Kambeli 
kwele kwele tenza hwelefe ta Manasɛ perə. Ama wəba ma tenza səakəa ŋkɛ ke 
gheŋkɛ ba'a kambeli kwele kwele tenza hwelefe ŋkɛ.» 

20Pa ŋkɛ wəpikɛ hɛ te vecia shɛ, ma ke: «Te sləa ŋayɛ tewəpi ŋkwa ka Israyɛl. Ma 
tegeze hɛ: ‹Pa Shala ndeke ŋa zeɗe nza kala yɛ Ɛfrayim le Manasɛ!›» Tsetse veyi 
Ɛfrayim Zhakob mpelɛa ma ke Manasɛ. 

21Ma ke Israyɛl sha Zhozɛf zhɛkwa: «'Ya katemte, ama le gheyɛ tenza Shala ba'a 
katezhɛne ŋayɛ ŋkɛ kadzete hɛɗia ka shihɛ ŋayɛ. 

22Ma 'ya le ŋa ɗa ne, 'ya kave ŋa Sishɛm, bela nya kwele ma ke ŋa ka kesaka 
yiteyɛ ŋa, hɛɗi nya zləgwəhwe 'ya va ka Amor le kafayɛ ba'a gwecɛ.» 

Gha ta Wəshi 49 

Zhakob kawəpi ŋwale tezhilia ŋkɛ nyi 12 

1Pa Zhakob hekake ŋwale tezhilia ŋkɛ, ma ke sha hɛ: «Tsenete mə ghəa ŋayɛ, 'ya 
kategeze ŋayɛ wəsə nya ketemene ŋayɛ geva te kwete veci. 

2Rəkwəte mə ghəa ŋayɛ, fate mə, ŋwalea Zhakob, fate mə ghena ta Israyɛl, yiteyɛ 
ŋayɛ. 

3Gha ya kande ghate ta wəzege ta ɗa Rəbɛn, nde ghate ta wəzege nya yake 'ya 
kwa nza berete mba mbe 'ya. Za ma na ke ka kesaka yiteyɛ ŋa laka nza kaza ba'a 
laka berete. 

4Kala hələ nya kegaŋkeɓe na. Ama katezhɛne na kanza kande ghate we, kwa nza 
ŋkɛ nahe na kekelemte zləvə te ghəa ŋa kwa se na kaɓelahe te gezlea ɗa le kwete 
hwa mia ɗa. 

5Ka mama yɛ Simɛyon le Lɛvi: nahe hɛ ketsahwe yitea mene wəsə kwa berete. 

6Kadzehwa ghena nya tsa hɛ 'ya we, kadzehwa tsene ta nci 'ya we, kwa nza ŋkɛ 
nahe hɛ kempəmte mbeli mbe hwepe ta wənəa nci, nahe hɛ ketsetsaslemte ŋeli 
yitea mcɛmcɛli va mawe ta nci. 

7'Ya kabezla nza ghwə ta hwepe ta wənəa nci ba'a zhɛma helia nci nyagha. ‘Ya 
katetaze hwelefefia nci 'ya dzeyi hwa ka Israyɛl, ‘ya katepesle hɛ kwetɛ kwetɛŋe 
te hɛɗi nya. 

8Zhəwda, gha yatetsahe ka kesaka meyɛ ŋa. Katenza na bereteke kənəa ka jaga 
ta na, kategwəɗəŋə ka kesaka yiteyɛ ŋa kwa kema ta ŋa. 

9Wəzege ta ɗa Zhəwda, kala megela nivɛrə nya kempeɗehwe wəsə ba'a nya 
kezhɛneke geva kadzete ghweɓea ŋkɛ na. Kacɛfɛakwe nivɛrə, kaɓelahe ŋkɛ. Wa 
nde nza kaŋkakate ŋkɛ sate te ŋkwa wa? 

10Va sebe ta Zhəwda tenza geta ta meghe. Mbe dzeve ta hwelefe ta ŋkɛ tenza geta 
meghe pa te və nya tese wəndə nya nza ŋkɛ kaŋa ŋkɛ fate fate, wəndə nya tenza 
mbeli mbe dzeve ta ŋkɛ. 

11Gheŋkɛ nde tehwepe kwara ta ŋkɛ vare wəfe ta rɛzɛŋe, ba'a leve ta kwara ta 
ŋkɛ te dzeve ta wəfe ta rɛzɛŋe. Tɛa rɛzɛŋe yatetsewe lekwesa ta ŋkɛ ŋkɛ le ba'a 
yɛməa rɛzɛŋe yateghwəɓə lekwesa ganyɛ ta ŋkɛ ŋkɛ le. 

12Ghɛmɛ ma tenza ntsə ta ŋkɛ ke tɛ ba'a tɛawetɛa ma tenza yɛ slene ta ŋkɛ ke 
ŋ'wa. 

13Mɛa ndərə tenza Zabəlon, te ŋkwa nya ghereŋe yɛ kwambelə. Hwa'a mbe 
Sidon tenza hɛɗia ŋkɛ. 

14Nahe Isakar kenza bidalea kwara nya keɓelahenyɛ kwa zlema. 

15Nahe ŋkɛ kenakɛ ganyɛke ŋkwa shɛ ba'a keɗehwe hɛɗia shɛ. Pa ŋkɛ hite 
wəmbə kezha fə wəshi, megela ŋkɛ kezha slene mava. 

16Dan nde temeha ghwə te mbelia ŋkɛ kala kweci yitehɛ ta Israyɛl. 

17Nahe Dan kenza kala shishi nya kwa hweŋkwa, kala mentsape nya mɛa 
hweŋkwa. Kahale gədəwə ŋkɛ yitea seɗa kezha teɗe nde zleɗe gədəwə me'yaŋe 
'yaŋe. 

18Mahwətə yawe, katembele ɗa na zəzə 'ya! 

19Ma kahave nda mpa ka mefətekwə ke Gad ne, kabazle ghəa ŋkɛ ŋkɛ, kakeka hɛ 
ŋkɛ. 

20Kwele kwele temene wəshi te hɛɗia Asɛr, wəshi kezeme ta ka meghe yatemene 
hɛɗia ŋkɛ. 

21Kala kɛme nya werete nya keya ŋwale ganji Nɛftali. 

22Kala wəfe nya keya ŋkerɛape Zhozɛf, kala wəfe nya keya ŋkerɛape mɛa ɗasle. 
Bebiya ma ke zli ha yɛ dzeve ta ŋkɛ. 

23Pa ka he have se kaɗeke ŋkɛ le have, pa hɛ ghwezakɛ mɛ hwe, have nda mpa. 

24Ama rape keseyi rəgia ŋkɛ ŋkɛ le berete, nahe mɓəa ŋkɛ ba'a dzeve ta ŋkɛ 
kehite geva megela. Laka berete ta Shala nde berete ta Zhakob ne, nahe na 
kezhɛre ŋa kande ya wəshi, kakeleɓa ta Israyɛl. 

25Laka Shala ta yiteyɛ ŋa nya kekemane ŋa, laka Shala nde berete nya kewəpi ŋa 
ne, kemave wəshi ganjia va nya keme sawa pelɛ ghweme, ŋa yɛmə nya kesame 
kwa zeweve ta hɛɗi, tsagha ŋwale ba'a wəshi keseɗa kwele kwele. 

26Ma wəpi nyi wəpi ŋkwa yiteyɛ ŋa ne, za ma hɛ ke wəshi ganjia ghweme nyi 
ghalanzanji, za ma hɛ ke mcɛlə nyi pelɛ wəmbə nyi hecanji. Dzeghəa Zhozɛf wəpi 
ta yitenyɛ, gheŋkɛ nya keveyi geva tekeleke hwa ka kesaka yitenyɛ! 

27Makwagwele nya ghyana Bɛnjamɛn. Masheke ne, kampeɗe wəsə nya keseve 
ŋkɛ ŋkɛ, ma hetɛhwɛɗi, kanehe wəsə nya keseke ŋkɛ ŋkɛ.» 

28Ghenci ya kaka yitehɛ nyi meŋe bakeghəmbe mbe Israyɛl. Nyi ya kaghena nyi 
gezete nda yiteyɛa nci ke hɛ vəa ŋkwa nya wəpikɛ hɛ ŋkɛ. Yayata wəndə 
kekemave ŋa ŋkɛ wəpi tekeleke. 

Mte ta Zhakob 

29Kwa sebe ta ŋkɛ, pa ŋkɛ gezave nda ghena nyi ke hɛ, ma ke: «Ma kemte 'ya ne, 
lamte ɗa mə hwa ka shihɛ ɗa mbe zlera nya mbe wəvea Ɛfron, nde Hɛt, 

30mbe Makpɛla, terasle yitea Mamrɛ, te hɛɗia Kanan. Nahe Abraham kepahwe 
wəvea shɛ va Ɛfron yitea nza ŋkɛ kaŋkwa kela ŋkwa ta ŋkɛ. 

31Mbe lamte yɛ Abraham mbeli le male ta ŋkɛ Sara, mbe lamte yɛ Izak mbeli le 
male ta ŋkɛ Rɛbɛka, mbe lamte Lɛya 'ya. 

32Ma yɛ wəvea shɛ le zlera shɛ ne, va ka Hɛt pave mbeli.» 

33Ma kwa keɗaŋemte geze nda ghena Zhakob ke ŋwalea ŋkɛ ne, pa ŋkɛ zhɛne 
kaɓelahe, kwa sebe ta ŋkɛ, mtiwə ŋkɛ, jikə ŋkɛ hwa ka shihɛnyɛ. 

Gha ta Wəshi 50 

Nehwene ta Zhakob 

1Fɛke Zhozɛf sha ghəa ŋkɛ kənəa yitenyɛ, sərəɓə sərəɓə ŋkɛ sha nehwene ba'a 
həməwə ŋkɛ həməwəve ŋkɛ. 

2Pa Zhozɛf gezave nda ke ka dakwəterəa ŋkɛ kezha fi geva ta yitenyɛ le 'wərdə. 
Pa ka dakwəterəa shɛhɛ fikɛ Israyɛl le 'wərdə. 

3Hɛ wəfaɗemsə menete hɛ kafi geva ta ŋkɛ le 'wərdə kezha ɗema ŋkɛ kada kala 
nya seneve hɛ kamene. Hɛ mberefaŋemsə menete ka Ɛzhipte kanehwene ŋkɛ. 

4Ma kwa nahemte geva nehwene ta ŋkɛ ne, ma ke Zhozɛf sha mbeli nyi ki ghɛa 
Farawon: «Ma kenza ŋkɛ kaɗe ɗa yɛ ne, təhwə təhwə ŋayɛ 'ya, ma pe yɛ sha 
Farawon: 

5‹Ma nda temte yiteyɛ ɗa ne, nahe ŋkɛ kegeze ɗa kazeme nda fela kezha la ŋkɛ 
kwa kwele nya late ŋkɛ pelɛ Kanan. Kaɗe 'ya kadzeme Kanan tsetsenya kezha la 
yiteyɛ ɗa, nda tezhɛne geva 'ya kasawa.›» 

6Ma ke Farawon zhɛnete: «Dzeme lamte yiteyɛ ŋa kala nya zemete nda fela na.» 

7Ntəŋə Zhozɛf kadzeme kezha la yitenyɛ. Cape ka mene slene ta Farawon, mbelia 
jama nyi ki ghɛa ŋkɛ ba'a mbelia jama nyi te pɛtɛa hɛɗia Ɛzhipte kadzeme yite, 

8tsagha mbeli nyi ki ghɛa Zhozɛf, ka kesaka yitenyɛ ba'a mbeli nyi ki ghɛa 
yitenyɛ. Deke ŋwale fəshi ba'a wəshi keseɗa ka tene te hɛɗia Goshɛn. 

9Yɛ wəmata gədəwə ba'a ka zleɗe gədəwəa lɛmə ka beghakɛ ŋkɛ kadzeme. 
Kambeli kwele kwele nza hɛ. 

10Hwa'a hɛ mbe Gorɛn-Atad pelɛ kema ta hələa Zhəwrdɛŋe. Pa hɛ veyi nehwene 
kewəbanyɛ ba'a dzawe tagha. Pa Zhozɛf menete hɛ mberefaŋe kanehwene 
yitenyɛ. 

11Ma kwa nakɛ nehwene nya mbe Gorɛn-Atad ka Kanan nyi te hɛɗia shɛ ne, ma 
ke hɛ: «Nehwene nya dzawe ŋkɛ kaŋa ka Ɛzhipte!» Vatse hekate nda slə mbeli 
ke ŋkwa nya pelɛ kema ta hələa Zhəwrdɛŋea shɛ kaAbɛl-Misrayim, geze ta ŋkɛ, 
“Nehwene ta ka Ɛzhipte”. 

12Kala nya gezete yiteyɛa nci menete nda ŋwalea Zhakob. 

13Pa hɛ keleghe ŋkɛ kadzeme hɛɗia Kanan, lamte ŋkɛ mbe zlera nya mbe wəve 
nya mbe Makpɛla, nya pave Abraham va Ɛfron, nde Hɛt kaŋkwa kela ŋkwa, 
terasle yitea Mamrɛ. 

14Kwa sebe ta nya lamte yitenyɛ Zhozɛf ne, tewətelɛwe ŋkɛ zhɛneghe geva 
kadzawa Ɛzhipte le ka kesaka yitenyɛ ba'a pɛtɛa mbeli nyi kebeghakɛ ŋkɛ. 

Zhozɛf kagweɗakwe ka kesaka yitenyɛ 

15Ma kwa nakɛ ka kesaka yitenyɛa Zhozɛf nahe yiteyɛa nci kemtenyɛ ne, ma ke 
hɛ: «Nda kwete katezhɛre ɓəmə Zhozɛf kaka jaga ba'a katewa wəsə kwa ndiremi 
nya menete nda gheɓəmə ŋkɛ tse we.» 

16Pa hɛ ghwenakɛ nda mɛ ke Zhozɛf, ma ke hɛ shɛ: «Ma ke yiteyɛ ŋa gezave n'yɛ 
ghena nda temte ŋkɛ: 

17‹Ma pe yɛ sha Zhozɛf: Təhwə təhwə ŋa 'ya, kelemte fete ba'a wəsə kwa ndiremi 
nyi menete ŋa ka kesaka yiteyɛ ŋa te wənə.› Tsetsenya gɛ ne, kelemte n'yɛ fetea 
shɛ te wənə, ghen'yɛ ka mene nda slene ke Shala ta yiteyɛ ŋa.» Ma kwa gezete 
nda ghena hɛ kala nyagha ne, ntake Zhozɛf kanehwene. 

18Kwetere wəmbəa ŋkɛ ne, cape ka kesaka yitenyɛ le ghəa nci kalə kagwəɗəŋə 
yitea seɗa ta ŋkɛ, ma ke hɛ shɛ: «Ka mavashia ŋa nza ghen'yɛ.» 

19Ama ma ke Zhozɛf zhɛnete nda ke hɛ: «Ghazlənəma yɛ ma. 'Ya nza kaShala na? 

20Ndiremi yaɗehwe yɛ kamene ɗa, ama nahe Shala kezhɛrete wəsə kwa 
ndiremia shɛ kawəsə ganyɛ. Nahe ŋkɛ keɗehwe kambele mpia mbeli kwele 
kwele kala nya newe nya yɛ ɓeshi. 

21Ghazlənəma yɛ gɛ ma, katenewe ghweme 'ya te gheyɛ le ghɛa ŋayɛ.» Laka 
ghena ganji nyi kala nyi gweɗakwete nda wənə ŋkɛ ke hɛ. 

Mte ta Zhozɛf 

22Pa yɛ Zhozɛf le mbeli nyi ki ghɛa yitenyɛ nzanji mbe Ɛzhipte. Va gwəmsə ba'a 
meŋe menete Zhozɛf teghweme. 

23Nahe Zhozɛf kenakɛ ŋwalea wəzege ta ŋkɛ Ɛfrayim hwa'a te kwa mahekene ta 
shi. Ɓiyitsa ne, kwa seɗa ta ŋkɛ kele ŋwalea Makir nya kawəzege ta Manasɛ. 



106 

 

 
Ghena ta Shala 

Kapsiki DC Bible 
©2012 Alliance Biblique du Cameroun and Bible Society of Cameroon. 

 

 
 

 

24Te kwete veci, ma ke Zhozɛf sha ka kesaka yitenyɛ: «'Ya katemte, ama 
katekemane ŋayɛ Shala ya tsemanyɛ ŋkɛ. Katefə ŋayɛ ŋkɛ shave mbe Ɛzhipte 
kadzete hɛɗi nya meɗeyi nda ŋkɛ le fela ke Abraham, Izak ba'a Zhakob.» 

25Kwa sebe ta ŋkɛ, ma ke Zhozɛf sha ŋwalea Israyɛl: «Zemete ɗa mə kafela kezha 
kele geva ta ɗa se teke kadzeme vəa ŋkwa nya kemanakɛ ŋayɛ Shala.» 

26Mtiwə Zhozɛf mbe Ɛzhipte kwa sebe ta va gwəmsə ba'a meŋe. Pa mbeli fikɛ 
geva ta ŋkɛ le 'wərdə kezha ɗema ŋkɛ kada, kwa sebe ta ŋkɛ, pa mbeli veyi ŋkɛ 
kwa səndəkwə pelɛ. 

Shave 

Shave 1 

SHALA KAFƏ KA ISRAYƐL SHAVE MBE ƐZHIPTE 
1–15: 21 

Ka Israyɛl kaka mavashi mbe Ɛzhipte 

1Wa nyi sləa ŋwale tezhilia Israyɛl nyi kedzembe Ɛzhipte zlaɓe le Zhakob, yayata 
wəndə le mbeli nyi ki ghɛa ŋkɛ nyi: 

2Rəbɛn, Simɛyon, Lɛvi ba'a Zhəwda, 

3Isakar, Zabəlon ba'a Bɛnjamɛn, 

4Dan ba'a Nɛftali, Gad ba'a Asɛr. 

5Pɛtɛa hwelefefia Zhakob ne, mbeli mberefaŋemsə: kwa Ɛzhipte wəzege ta ŋkɛ 
Zhozɛf le ŋa ŋkɛ. 

6Kwa sebe ta ŋkɛ, pa Zhozɛf mtenyɛ, tsagha ka kesaka yitenyɛ ba'a mbeli nyi mbe 
vəa shɛ. 

7Ama pa ka Israyɛl yate ya kwele kwele ba'a zhɛrenji kaka berete. Viɗi ŋkwa nya 
te hɛɗi va hɛ. 

8Pa kwete meghe nya keɗepema Zhozɛf dzembe meghe mbe Ɛzhipte. 

9Ma ke sha mbelia ŋkɛ: «Newe mə ka Israyɛl keyate ya kwele kwele ba'a 
kezhɛrenji berete ma ke gheɓəmə. 

10Megela ma zelete ntsehwele kefɛa hɛ keya mə. Ma kemenete geva mpa ne, 
katejikə geva hɛ le ka ghema ta ɓəmə yitea gheɓəmə ba'a kateslənji hɛ te hɛɗi 
nya.» 

11Tagha gɛ, pa ka Ɛzhipte tsehave mbeli nyi te ghə kezha sa nda yaka ke ka 
Israyɛl le slene berete. Tsetse menete geva ŋkɛ nda ŋate yɛ meleme ta Pitom le 
Ramsɛs hɛ kezha bete wəshi kezeme ta Farawon. 

12Ama kamtsehe sa nda yaka mbeli ke hɛ ne, kamtsehe ya hɛ kwele kwele ba'a 
kakele ŋkwa hɛ va mbeli. Tsekwe tseɗekwe nza helia ka Ɛzhipte va ka Israyɛl. 

13Ntake ka Ɛzhipte kasa nda yaka ke ka Israyɛl kala ka mavashi. 

14Pa hɛ zhɛrete nda nza dzawe ke hɛ le slene berete: ŋkeɗe rekɛ, mpa brəki, 
mene slene dzeyi mbe yɛ wəve. Geze ta ŋkɛ ne, mama ta slene berete yasa nda 
yaka hɛ le ke hɛ. 

Farawon kaghweze mɛ hwa ka Israyɛl 

15Ma ke meghea ka Ɛzhipte sha mia ka Ɛbrə nyi keya ŋkwa, yɛ Shifra le Pəwa: 

16«Ma kenza yɛ katawe wəzege yitea mia ka Ɛbrə ne, neweve mə wəzegea shɛ 
megela: ma kenza ŋkɛ kawəzege teza ne, peslekɛ mə, ma kenza nde kawəzha 
makwa ne, sərəakɛ mə teghweme.» 

17Ama mi nyi keya ŋkwa nyighɛ ne, kahawe hɛ va Shala. Kese hɛ kamene kala 
nya gezave nda meghea ka Ɛzhipte ke hɛ we, pa hɛ sərəakɛ ŋwale tezhili 
teghweme. 

18Pa meghe hekake hɛ, ma ke sha hɛ: «Wa raberə menete yɛ kala nya wa? Wa 
raberə sərəakɛ ŋwale tezhili yɛ teghweme wa?» 

19Ma ke hɛ zhɛnete nda ke Farawon: «Kenza mia ka Ɛbrə kala mia ka Ɛzhipte we. 
Kwele kwele berete mbe hɛ ba'a nahe hɛ keyake ŋwalea nci nda tese male keya 
ŋkwa.» 

20Tsetse yate ya ka Israyɛl kwele kwele ba'a zhɛrenji hɛ kaka berete berete. Pa 
Shala wəpikɛ mi nyi keya ŋkwa nyi 

21laka ve nda ya ŋwale ke hɛ, va nya yɛte nda fete hɛ. 

22Tagha gɛ, ma ke Farawon gezave nda ke mbelia ŋkɛ pɛtɛ: «Negheyi mə yayata 
wəzege teza nya yake ka Ɛbrə kwa hələa Nil! Deke ŋwalea kwɛ yasərə yɛ 
teghweme!» 

Shave 2 

Ya ta Moyize ba'a nza ta ŋkɛ kawəzege 

1Pa kwete wəndə kwa yita ta Lɛvi wəmeve male kwa yita shɛnyɛ. 

2Pa malea shɛ dzawa hwə ba'a yake wəzege teza. Ma kwa nakɛ nde kendeɗenyɛ 
wəzegea shɛ ne, pa wəfərəakɛ katere mahekene. 

3Ma kwa ɗema nde mba kawəfərəakɛ ne, pa nde kelete kwaciga nya tsate mbeli 
yitea mahawa, pa nde zleraɗate ŋ'wa ba'a ɗəkə te. Kwa sebe ta ŋkɛ, pa veyi 
wəzegea shɛ kwa ba'a veyi ŋkɛ hwa ghwəvərə, mɛa hələbəa Nil. 

4Pa wəzha ta meghekɛa wəzegea shɛ ghereŋenyɛ cakeɗake kezha newe wəsə 
nya ketemene nda geva. 

5Kwa sebe ta ŋkɛ, cape wəzha ta Farawon kadzawa Nil kezha pɛ, vəa ŋkwa nya 
dzeghwa dzeghwa ta nci mi nyi kwa sebe ta nta dzeyi mɛa hələ. Dəkwə nde te 
kwaciga te tepe ta ghwəvərə, pa nde ghwenakɛ kwatera ta nta kalə kakele. 

6Ma kwa ghwenemte nde ne, dəkwə nde te wəzege kanehwene. Pa helia nta 
zhɛte nda yite, ma ke le berete: «A wəzege ta ka Ɛbrə.» 

7Ma ke wəzha ta meghekɛa wəzegea shɛ 'yɛwete va wəzha ta Farawon: «Kaɗe 
na kalə 'ya kazeleke male hwa mia ka Ɛbrə kezha sa nda ŋ'wa ke wəzegea shɛ 
na?» 

8Ma ke zhɛnete nda: «E'e!» Pa wəzha shɛ lə kazeleke meghekɛa wəzegea shɛ. 

9Ma ke wəzha ta Farawon sha malea shɛ: «Kelete wəzege nya shɛ na sa nda ŋ'wa 
kezha kelete ɗa ŋkɛ. Kateŋki ŋa zhɛme ta ŋa 'ya.» Laŋe malea shɛ kelete wəzegea 
shɛ kasa nda ŋ'wa. 

10Ma kwa kele wəzege kewəbanyɛ ne, pa meghekɛ keleke nda ke wəzha ta 
meghe. Pa nde kelete kawəzege ta nta, ma ke: «Ma kwa nza ŋkɛ te yɛmə kelete 
'ya ne, Moyize heka nda slə 'ya.» 

Hwɛ ta Moyize kadzembe Madiyan 

11Ma te kwete hɛ, kwa kelenyɛ Moyize ne, cape kalə kanewe ka menəhɛnyɛ, pa 
nakɛ slene berete nyi ndeke nda mbeli ke hɛ. Taghanyɛ ne, pa nakɛ kwete nde 
Ɛzhipte kaɗa kwete hwa ka menəhɛnyɛ nyi kaka Ɛbrə. 

12Ma kwa nahe Moyize kaɗema wəndə tagha yite ne, pa peslekɛ nde Ɛzhipte, 
kalamte mbe ndaleghe. 

13Ma kwa zhɛneke geva ŋkɛ kase te hendɛ ta ŋkwa, pa nakɛ ka Ɛbrə bake kampa. 
Ma ke sha wəndə nya nza fete ve: «Wa raberə ɗa menə ŋa na wa?» 

14Ma ke zhɛnete nda: «Wa nde nteyi ŋa kameghe nya kemeha ghwə te ghen'yɛ 
wa? Gha ɗe kapesle ɗa kala nya peslekɛ nde Ɛzhipte na na?» Ma kwa nakɛ Moyize 
nahe mbeli keɗepete ghena shɛ ne, pa ghazlənənyɛ. 

15Nahe Farawon le ghəa ŋkɛ kefate ghena shɛ, ntake ŋkɛ kazele kapesle Moyize. 
Ama pa Moyize hwɛnyɛ kalə kawəfərə te hɛɗia Madiyan. Pa ntishɛnyɛ mɛa 
kwete belageji. 

16Ma nde dzeghe Shala ta ka Madiyan, Zhɛtro ne, mberefaŋe ŋwalea kwɛ ve. 
Hwa'a hɛ kezha gə yɛmə kadzawa ŋkwa kesa yɛmə ta yɛ timɛti le kwia yiteyɛa 
nci. 

17Ama pa kweci ka ya wəshi se kaŋkamte ŋwalea kwɛa shɛhɛ. Tagha ne, pa 
Moyize yakɛ hɛ ba'a same nda yɛmə ke wəshia nci. 

18Tewətelɛwe hɛ sha geva kalə sha yiteyɛa nci Zhɛtro, ma ke sha hɛ: «Wa raberə 
sheke ŋayɛ yɛ mba ŋkwa ɓeshi wa?» 

19Ma ke hɛ zhɛnete nda: «Kwete nde Ɛzhipte nde yakɛ n'yɛ va ka ya wəshi, 
gheŋkɛ le ghəa ŋkɛ nde same nda yɛmə ke wəshia ɓəmə.» 

20Ma ke sha ŋwalea kwɛa ŋkɛ: «Tema wəndəa shɛ tse wa? Wa raberə ɗema yɛ 
hekake ŋkɛ kase teke wa? Kwiɗi mə kalə kaheka ŋkɛ yitea wəsə kezeme.» 

21Pa Moyize yɛte kanza ki ghɛa wəndəa shɛ. Pa Zhɛtro ndeke nda wəzha ta ŋkɛ 
Sɛfora kamale. 

22Pa malea shɛ yake wəzege teza. Tagha, ma ke Moyize: «Ma kwa nza ŋkɛ kande 
se se 'ya te hɛɗi nya ne, kaheka nda slə 'ya kaGɛrshom, geze ta ŋkɛ, ‹Nde se se 
teke.›» 

Shala kanta Moyize kezha mbele ka Israyɛl 

23Temə kwele kwele kwa sebe ta ŋkɛ ne, mtiwə meghea ka Ɛzhipte. Ntake ka 
Israyɛl kaŋələvə ba'a katsa lewela mbe nza ta nci kaka mavashi. Pa nehwene ta 
nci ntsehe pelɛagha sha Shala. 

24Pa Shala fate nehwene ta nci ba'a zəzəte jikə geva nya menete ŋkɛ le Abraham, 
Izak ba'a Zhakob. 

25Pa betate ntsə te ka Israyɛl ba'a ncɛte nda ghəa ŋkɛ ke hɛ. 

Shave 3 

1Ntake Moyize kaya timɛti ba'a kwia mekwea ŋkɛ Zhɛtro, nde dzeghe Shala ta ka 
Madiyan. Ma te kwete hɛ, kwa ŋkaghe hɛ ŋkɛ zlake ke ɓerama ne, pa ntsehe pelɛ 
Horɛb, ghweme ta Shala. 

2Tagha ncɛte nda geva nde ghwene ta Mahwətə hwa tse ta ghwə, te tepe ta tigə. 
Newe ke Moyize ne, katse ghwə hwa tigə, ama katere tigəa shɛ we. 

3Ma ke Moyize mbe ghəa ŋkɛ: «'Ya kahende geva kezha newe wəsə meŋele nya: 
va wa ɗema tigə nya katere wa?» 

4Ma kwa nakɛ Mahwətə kahende geva ŋkɛ kase kanewe, ma ke Shala hekakɛ 
shave mbe tepe ta tigə: «Moyize, Moyize!» -- «We», ke Moyize zhɛnete nda. 

5Ma ke Mahwətə: «Hende nda ma geva na ke tigə nya ma. Seɗemte tsahwa ta ŋa, 
va nya nza ŋkwa nya kaŋkwa nya keveyi geva tekeleke. 

6'Ya ya kaShala ta ka shihɛ ŋa, Shala ta Abraham, Shala ta Izak ba'a Shala ta 
Zhakob.» Pa Moyize dəpəte kema ta ŋkɛ, kwa zhɛ nda ghazlənə kenewe Shala. 

7Ma ke Mahwətə sha Moyize zhɛkwa: «Nahe 'ya kenakɛ yaka nya te mbelia ɗa 
kwa Ɛzhipte, nahe 'ya kefate lewela ta ka Israyɛl va ɗa ta mbeli nyi te ghəa slene. 
Kaganda ne, nahe 'ya keɗepe yaka ta nci. 

8Nahe 'ya kesawa kezha mbele hɛ shave mbe dzeve ta ka Ɛzhipte ba'a kezha fə 
hɛ shave mbe Ɛzhipte kadzete hɛɗi nya ganyɛ ba'a nya bezle, kadzete hɛɗi nya 
hwɛ yɛ ŋ'wa le yɛməa mze te, kadzete hɛɗia ka Kanan, ka Hɛt, ka Amor, ka Pɛrɛs, 
ka Hava ba'a ka Zhɛbəs. 

9Ma kwa nza ŋkɛ nahe lewela ta ka Israyɛl kesame hwa'a sha 'ya ba'a nahe 'ya le 
ghəa ɗa kenakɛ tsema tsema sa nda yaka ka Ɛzhipte ke hɛ ne, 

10'ya kaghwene ŋa tsetsenya kalə sha Farawon. Kwiɗi fəakave ka Israyɛl, mbelia 
ɗa shave mbe Ɛzhipte.» 

Shala kancɛ nda sləa ŋkɛ ke Moyize 

11Ma ke Moyize zhɛnete nda ke Shala: «Nyama 'ya wa? Kashɛ 'ya lə sha Farawon 
kezha fə ka Israyɛl shave mbe Ɛzhipte we!» 

12Ma ke Shala shɛ: «Le gha tenza 'ya. Ma kezha ncɛ ŋa 'ya nde ghwene ŋa ne, 'ya 
kave ŋa wəsə kencɛ wəsə nya: Ma kefəakave ka Israyɛl na shave mbe Ɛzhipte ne, 
kanya kwetɛŋe tehawe yɛ va 'ya pelɛ ghweme nya.» 

13Ma ke Moyize sha Shala: «Megela! 'Ya katelə sha ka Israyɛl, ma tegeze nda 'ya 
ke hɛ: ‹Shala ta ka shihɛ ŋayɛ nde ghweneke ɗa sha gheyɛ.› Ama ma ke'yɛwe sləa 
ŋa hɛ va 'ya ne, tsema tezhɛne nda 'ya ke hɛ wa?» 

14Ma ke Shala sha Moyize: «‹'Ya ya ka'ya.› Wa nya wəsə nya tegeze nda na ke ka 
Israyɛl nya: ‹'Ya ya ka'ya nde ghweneke ɗa sha gheyɛ.› 

15Kwa sebe ta ŋkɛ, ma pa na sha hɛ ɓiyitsa: ‹Mahwətə nya kaShala ta ka shihɛ 
ŋayɛ, Shala ta Abraham, Shala ta Izak ba'a Shala ta Zhakob nde ghweneke ɗa sha 
gheyɛ.› Nya ya kasləa ɗa kaghala ghala, slə nya nza mbeli kaheka ɗa le keshi 
keshi. 

16Tsetsenya ne, kwiɗi tsenete mbelia jama ta ka Israyɛl, ma pa na sha hɛ: Nahe 
Mahwətə, Shala ta ka shihɛ ŋayɛ, Shala ta Abraham, Shala ta Izak ba'a Shala ta 
Zhakob kencɛte ɗa geva. Ma ke sha 'ya: ‹Nahe 'ya kekelete zəzə te nza ta ŋayɛ 
mbe Ɛzhipte ba'a nahe 'ya keɗepe tsema tsema sa ŋayɛ yaka mbeli. 

17Nahe 'ya kezəzəte kafə ŋayɛ seyi te hɛɗi nya sa ŋayɛ yaka mbeli kezha beghe 
ŋayɛ kadzete hɛɗia ka Kanan, ka Hɛt, ka Amor, ka Pɛrɛs, ka Hava ba'a ka Zhɛbəs, 
hɛɗi nya hwɛ yɛ ŋ'wa le yɛməa mze te.› 

18Katefa ghena ta ŋa ka Israyɛl. Katelə na le mbelia jama ta ka Israyɛl sha meghea 
ka Ɛzhipte, ma tegeze nda yɛ: ‹Nahe Shala Mahwətə ta ka Ɛbrə nya kaShala ta 
n'yɛ kencɛte n'yɛ ghəa ŋkɛ. Pelave n'yɛ hweŋkwa kadzeghwa kahɛ mahekene te 
ɓerama kezha dzeghe nda melɛ ke Mahwətə, Shala ta n'yɛ.› 

19Ama nahe 'ya keɗepe megela kaɗema ŋkɛ katesərə ŋayɛ kaslə, nda mbeli 
kaŋkeyite yite le berete. 

20Vatse teme 'ya le berete te hɛɗia ŋkɛ laka mama ta wəshi meŋele. Ma kwa sebe 
ta ŋkɛ ne, katesərə ŋayɛ ŋkɛ kaslə. 

21Katezhɛre ka Ɛzhipte 'ya kaka ganjia mehele sha mbelia shɛhɛ, tsagha ne, 
katesərə ŋayɛ hɛ kaslə le dzeve pala pala, vəa ŋkwa nya teslə yɛ we. 

22Yayata male Israyɛl kate'yɛwe wəshi nyi le mze kwa tɛawetɛa ba'a nyi le mze 
kwa tere tere, tsagha yɛ lekwesa, va yayata wəzha ta ka Ɛzhipte nya ki ghɛa nta 
keɗema va kwa ghedəkwəa nta. Kateseɗe nda hɛ yɛ ke ŋwale tezhili le ŋwalea 
kwɛa ŋayɛ. Tsetse tefəmte wəshi yɛ shave mbe Ɛzhipte.» 

Shave 4 

Shala kancɛ nda berete ta ŋkɛ ke Moyize 

1Ma ke Moyize zhɛnete nda ke Mahwətə: «Ama kateɗe ka Israyɛl kayɛ ghena ta 
ɗa keɗema kahawe va 'ya we. ‹Kencɛte ŋa geva Mahwətə we›, tegeze ɗa hɛ.» 

2Ma ke Mahwətə shɛ: «Wa ya mbe dzeve ta ŋa wa?» -- «Geta», ke shɛ. 

3Ma ke Mahwətə shɛ: «Negheyi te hɛɗi!» Gwelaŋe Moyize negheyi te hɛɗi. Pa 
geta shɛ zhɛrenyɛ kashishi. Tsərəke Moyize sha bale dzeyi te sebe ve. 

4Ama ma ke Mahwətə shɛ: «Hake dzeve ta ŋa shɛ na keseve te sheghe.» Pa 
Moyize hake dzeve kakeseve. Pa shishia shɛ zhɛne zhɛrenyɛ kageta mbe dzeve 
ta ŋkɛ. 

5Ma ke Mahwətə shɛ: «Wa nya tsetse tencɛ nda na ke ka Israyɛl nahe 'ya kencɛte 
ŋa geva, 'ya nya kaShala ta ka shihɛ nci, Shala ta Abraham, Shala ta Izak ba'a 
Shala ta Zhakob.» 

6Ma ke Mahwətə shɛ zhɛkwa: «Veyi dzeve kwa hate ta ŋa ga.» Pa Moyize veyi 
dzeve kwa hate. Ama kwa zhɛnakave ŋkɛ ne, tɛawe tɛawe dzevea shɛ zhɛrenyɛ 
kala kwacakelɛ, bətə mbe derena. 

7Ma ke Mahwətə: «Zhɛneyi dzevea shɛ kwa hate ta ŋa.» Pa Moyize yɛte. Ama kwa 
kelakave dzevea shɛ ŋkɛ ne, nahe ŋkɛ kezhɛrenyɛ wiɗi wiɗi. 

8Ma ke Mahwətə shɛ: «Ma keɗema ka Israyɛl keyɛte ŋa ba'a kehawete nda hawe 
ke ghena ta ŋa tewəmbəreke wəsə meŋele kwa ghate ne, kateyɛ hɛ 
tewəmbəreke kwa bake. 

9Ma keɗema hɛ keyɛte fete ya tsemanyɛ nakɛ wəshi meŋele nyi bake nyi hɛ ba'a 
keɗema hɛ kefate ŋa ghena ne, pa na gəve yɛmə kwa Nil ba'a shekeyi te hɛɗi: 
katezhɛre yɛməa shɛ kamimi.» 

Shala kanta Aron kasləwəfəa Moyize 

10Ma ke Moyize sha Mahwətə: «Təhwə təhwə ŋa 'ya Mahwətə yawe, kaŋslete 
ghena 'ya megela we. Kegha 'ya kagezete ghena megela we, ghala ghate na 
kegeze ɗa ghena tse ne, kembeɗete geva we. Tekwazhizhi geze ghena 'ya.» 

11Ma ke Mahwətə shɛ zhɛkwa: «Wa nde ndeke nda mɛ ke wəndə ŋelɛ wa? Wa 
nde zhɛre wəndə nya keshɛma geze ghena keɗema kamədəŋə wa? Kawəndə nya 
kenewe ŋkwa keɗema kaghwələ wa? Ashɛ 'ya Mahwətə wəka? 

12Tsetsenya gɛ ne, kwiɗi. Le gha tenza 'ya te və nya tegeze ghena na, katencɛ ŋa 
ghena nya hi na kageze 'ya.» 

13Ma ke Moyize: «Kampi ŋa dzeve 'ya Mahwətə yawe, ghweneghe kwete 
wəndə!» 

14Mɓɛke Mahwətə hwepete wənə va Moyize, ma ke shɛ: «Wəza ma ya va gha, 
Aron nya kande Lɛvi. Nahe 'ya keɗepe megela geze ghena ŋkɛ. Bandanyɛ ne, kwa 
hweŋkwa ŋkɛ kase sha gha. Ma vəa ŋkwa nya tenakɛ ŋa ŋkɛ ne, viɗi tenza wənəa 
ŋkɛ va zlama. 

15Kategeze nda ghena na, gha nde tencɛ nda ghena nyi tegeze ŋkɛ. 'Ya le ghəa ɗa 
ne, le yayata wəndəa ŋayɛ tenza 'ya kenza yɛ kageze ghena, katencɛ ŋayɛ wəsə 
nya temene yɛ 'ya. 

16Gheŋkɛ nde tegeze nda ghena ke mbeli te ŋkwa ŋa: gheŋkɛ nde tenza kamɛa 
ŋa, ma na ne, kala shala nya kencɛ nda ghena tenza na. 

17Ɓiyitsa ne, mbe dzeve ta ŋa tenza geta nya, le temene wəshi meŋele na.» 

Moyize kazhɛne geva kalə sha hwelefe ta ŋkɛ 

18Pa Moyize zhɛneke geva kase sha Zhɛtro, mekwea ŋkɛ, ma ke shɛ: «Nahe ŋkɛ 
kehite geva kazhɛne geva 'ya kadzawa Ɛzhipte sha ka menəhɛ ɗa kanewe kenza 
nde mba hɛ teghweme.» Ma ke Zhɛtro zhɛnete nda: «Kele ŋa Shala kwelɛŋe.» 

19Ma ke Mahwətə sha Moyize te hɛɗia ka Madiyan: «Kaganda ne, zhɛneghe geva 
kadzawa Ɛzhipte, kwa nza ŋkɛ nahe mbeli nyi kese kaɗe kaza mpia ŋa kempənji 
pɛtɛ.» 

20Pa Moyize kelete male ta ŋkɛ le ŋwalea ŋkɛ, pa fəyi hɛ te kwara ta ŋkɛ kezha 
zhɛne geva kadzawa Ɛzhipte. Yitea dzeve geta nya gezete nda Shala kakele ve. 

21Ma ke Mahwətə shɛ zhɛkwa: «Nahe 'ya kendeke ŋa berete kemene mama ta 
wəshi meŋele. Ma vəa ŋkwa nya tezhɛneghe geva na kadzawa Ɛzhipte ne, berete 
ya va gha kamene hɛ kwa kema ta Farawon. 'Ya ne, katezhɛre mehele ta ŋkɛ 'ya 
ntɛaŋe ntɛaŋe yitea ɗema ŋkɛ kapele ka Israyɛl kaslə. 

22Tagha gɛ, ma pa sha tegeze nda: ‹Wa nya ghena nya geze Mahwətə nya: Ma 
Israyɛl ne, tezhɛa wəzege ta ɗa ŋkɛ. 

23Nahe 'ya kegezave ŋa kezha sərə ŋkɛ na kalə kahawe va 'ya, ama pa na ɗema. 
Vatse tepesle tezhɛa wəzege ta ŋa 'ya.›» 

24Ma te ŋkwa nya ghereŋenji hɛ kazhɛne mpi mbe dzeghwa ta nci heviɗi ne, pa 
Mahwətə hendeke nda geva ke Moyize ba'a ɗe kapesle ŋkɛ. 

25Taghanyɛ ne, laŋe Sɛfora te kwacaregesla nya nza mɛ te, hatse slamte mɓɛta 
ta wəzege ta nta le, pa kwaɗakɛ kwala ta Moyize le, ma ke: Tsetse gɛ ne, “kaza 
nya wəmeve 'ya laka mimi” nza na. 

26Tagha ne, pa Mahwətə hendemte geva yitea Moyize. Ma nda gezete Sɛfora “za 
nya laka mimi” ke ne, tewəmbəreke sla ta mɓɛta. 

27Ma ke Mahwətə sha Aron: «Kwiɗi kadzemte te ɓerama kabegeme le Moyize.» 
Ntəŋə Aron kadzemte, pa sləyi wəza meghekɛ pelɛ ghweme ta Shala ba'a pa 
həməwəve. 

28Pa Moyize gezete nda ghena nyi gezave nda Mahwətə, pa ɓelate nda wəshi 
meŋele nyi gezave nda ŋkɛ kamene. 

29Kwa sebe ta ŋkɛ, cape hɛ kanya kwetɛŋe kalə katsene mbelia jama ta ka Israyɛl. 

30Pa Aron ɓelate nda ghena nyi gezave nda Mahwətə ke Moyize ke hɛ. Pa Moyize 
menete wəshi meŋele kwa kema ta ka Israyɛl. 

31Pa hɛ yɛte ghena nya gezete ŋkɛ. Ma kwa fave hɛ nahe Mahwətə kenakɛ tsema 
tsema sa nda yaka mbeli ke hɛ ba'a tsema tsema se ŋkɛ kambele hɛ ne, gwəɗəŋə 
hɛ ntiŋə ghə mbe hɛɗi kahawe ve. 

Shave 5 

Yɛ Moyize le Aron ki ghɛa Farawon 

1Ma kwa sebe ta wəshi nyighɛ, cape yɛ Moyize le Aron lə kasləyi Farawon, ma ke 
hɛ shɛ: «Wa nya ghena nya geze Shala Mahwətə ta ka Israyɛl nya: ‹Pelakɛ mbelia 
ɗa kalə kamene ɗa gəsəkə te ɓerama.›» 

2Ma ke Farawon zhɛnete: «Wa sləa nyagha Mahwətə nya hi nya 'ya kafa nda 
ghena laka pele ka Israyɛl kaslə wa? Keɗepe Mahwətə 'ya we, kapele ŋayɛ 'ya 
kaslə we!» 

3Ma ke yɛ Moyize le Aron shɛ: «Nahe Shala ta ka Ɛbrə, Shala Mahwətə ta n'yɛ 
kencɛte n'yɛ geva. Pelave n'yɛ hweŋkwa tsagha kadzeghwa kahɛ mahekene te 
ɓerama kezha dzeghe nda melɛ. Keɗema ŋkɛ tsagha ne, katempə n'yɛ ŋkɛ le ba 
keɗema le mpa.» 

4Ma ke meghea ka Ɛzhipte sha hɛ: «Yɛ Moyize le Aron, wa raberə tsəkwə ka 
Israyɛl yɛ kasərə slene ta nci wa? Zhɛne mə geva kalə yitea slene ta ŋayɛ. 

5Tsetsenya ne, kwele kwele mbeli nyi ɗema nyi zləvə te hɛ, gheyɛ ɗe kadzakwe 
slene ta nci hɛ na?» 

Farawon kambake nda slene ke ka Israyɛl 

6Ma te vecia shɛnyɛ ne, ma ke Farawon gezave nda ke ka Ɛzhipte nyi te ghəa 
slene ba'a ke ka Israyɛl nyi kenewe slene: 

7«Ma ghalanza ne, gheyɛ ka ŋase nda vegheme ke ka Israyɛl kezha mpa brəki, 
mba yɛ kezhɛne kaŋase nda ke hɛ. Ma tsetsenya ne, ghenci le ghəa nci ka telə 
kaŋase. 

8Ama geze nda mə ke hɛ kampa brəki kala nya ghalanza. Ntamtema yɛ ma. Ka 
meɗəa kɛfi hɛ! Vatse 'yɛwe hɛ kalə kadzeghe nda melɛ ke Shala ta nci. 

9Ma kenza slene kwele kwele va hɛ kamene ne, katenza və va hɛ kazəzə ghena 
tseŋwə nyighɛ we.» 

10Cape mbeli nyi te ghəa slene le ka Israyɛl nyi kenewe slene nyighɛ shave ki 
ghɛa meghe, ma ke hɛ sha ka Israyɛl: «Wa nya ghena nya tarete Farawon nya: 
Mba mbeli kaŋase ŋayɛ vegheme we. 

11Kwiɗi mə le ghəa ŋayɛ kazele te ŋkwa nya nza yɛ kakemave. Ama kala nya 
ghalanza mpa brəki yɛ.» 

12Tagha gɛ, kwetɛ kwetɛŋe ka Israyɛl pesleyi geva dzeyi mbe Ɛzhipte kaŋase 
vegheme kala nya kehi. 

13Kwa sebe ta nci mbeli nyi te ghəa slene kaŋgezle, ma ke hɛ sha geze: «Kiɗimte 
mə slene ta ŋayɛ! Nda yɛ kampate brəki tserame, kala nya te və nya se mbeli 
kaŋase ŋayɛ vegheme!» 

14Pa le ka Israyɛl nyi kenewe slene ɗa hɛ, ma ke hɛ sha hɛ: «Va wa ɗema yɛ 
ketseramete brəki mbe nyi hɛ kala nya ghalanza wa?» 

15Hwa'a ka Israyɛl nyi kenewe slene kanehwene nda nehwene ke Farawon, ma 
ke hɛ shɛ: «Wa raberə mene nda Farawon ke ka mavashia ŋkɛ kala nya wa? 

16Mba mbeli kaŋase n'yɛ vegheme we, ama nda geze yageze n'yɛ mbeli kampa 
brəki. Ɓiyitsa ne, ɗa yaɗa n'yɛ mbeli. Nahe mbelia ŋa kebezemte ghena.» 

17Ma ke Farawon zhɛnete: «Ka meɗəa kɛfi yɛ, kaganda nza yɛ kaka meɗəa kɛfi. 
Vatse nda geze yɛ kalə kadzeghe nda melɛ ke Mahwətə. 

18Ma tsetsenya gɛ ne, kwiɗi mə yitea slene ta ŋayɛ. Kazhɛne mbeli kaŋase ŋayɛ 
vegheme we, ama kala nya ghalanza tempa brəki yɛ.» 

19Newe ke ka Israyɛl nyi kenewe slene ne, mbe nza nya dzawe hɛ, va nya geze 
nda mbeli ke hɛ kampa brəki kala nya ghalanza! 

20Shavema ta nci ki ghɛa Farawon, hwa'a hɛ kahe kahe sha yɛ Moyize le Aron nyi 
keneghe hɛ. 

21Ma ke hɛ sha hɛ: «Neweve wəsə nya menete nya yɛ Mahwətə shɛ ŋkɛ mehate 
ghwə te! Tewəmbəreke gheyɛ ɗema ntsə ta n'yɛ yɛ Farawon le mbeli nyi yite. 
Kafayɛ yandeke nda yɛ ke hɛ kezha mpə n'yɛ!» 

22Tagha, pa Moyize zhɛrete kema laka Mahwətə, ma ke shɛ: «Mahwətə yawe, wa 
raberə menete nda wəsə kwa ndiremi na ke mbeli nyi wa? Yitea wa ghweneke 
ɗa na kase teke wa? 

23Ghala kwa se 'ya sha Farawon kezha geze nda ghena ta ŋa ne, yaka yasa nda 
ŋkɛ ke ka Israyɛl. Gha ne, wəsə shɛ kemenete na kezha mbele mbelia ŋa we!» 

Shave 6 



116 

 

 
Ghena ta Shala 

Kapsiki DC Bible 
©2012 Alliance Biblique du Cameroun and Bible Society of Cameroon. 

 

 
 

 

1Ma ke Mahwətə zhɛnete nda ke Moyize: «Tsetsenya ne, katenewe wəsə nya 
temene nda 'ya ke Farawon na! Laka berete ta ɗa ne, katesərə ka Israyɛl ŋkɛ 
kaslə. Laka berete ta ɗa ne, kateŋka hɛ ŋkɛ shave mbe hɛɗia ŋkɛ!» 

Shala kameɗe nda mbele ka Israyɛl ke Moyize 

2Ma ke Shala sha Moyize zhɛkwa: «'Ya ya kaMahwətə. 

3Nahe 'ya kencɛte nda ghəa ɗa vəashi ke Abraham, ke Izak ba'a ke Zhakob 
kaShala nde berete, ama keɗepete hɛ ‹Mahwətə› kwete sləa ɗa we. 

4Nahe 'ya kemenete jikə geva le hɛ, nahe 'ya kemeɗeyi nda hɛɗia Kanan, nya se 
hɛ kaka se se te ke hɛ. 

5Tsetsenya ne, nahe 'ya kefate gafe ta ka Israyɛl va ɗaŋeɗa ta slene mava nya 
veyi ka Ɛzhipte kwa ghəa nci, nahe 'ya kezəzəte jikə geva ta ɗa le hɛ. 

6Vatse gɛ, ma pa sha ka Israyɛl: 'Ya ya kaMahwətə. Katefə ŋayɛ 'ya shave mbe 
slene yaka ba'a katembele ŋayɛ 'ya shave mbe slene mava nya ndeke ŋayɛ ka 
Ɛzhipte. Te zlaɓa ta berete ta ɗa ba'a kwelea ɗa ne, katembele ŋayɛ 'ya. 

7Kateve ŋayɛ 'ya kambelia ɗa ba'a katenza 'ya kaShala ta ŋayɛ. Kateɗepete yɛ 'ya 
ya kaMahwətə Shala ta ŋayɛ, nya kefə ŋayɛ shave mbe slene berete nyi ndeke 
ŋayɛ ka Ɛzhipte. 

8Kwa sebe ta ŋkɛ ne, katebeghe ŋayɛ 'ya kadzete hɛɗi nya meɗeyi nda 'ya gheci 
gheci ke Abraham, ke Izak ba'a ke Zhakob, kateve ŋayɛ 'ya kaŋa ŋayɛ. 'Ya ya 
kaMahwətə.» 

9Pa Moyize ɓelate nda ghena shɛhɛ ke ka Israyɛl, ama kese hɛ kafa va dzawea 
slene mava nya ketaze nda mehele ke hɛ we. 

10Ma ke Mahwətə sha Moyize zhɛkwa: 

11«Kwiɗi geze nda ke Farawon, meghea ka Ɛzhipte kezha pelakɛ ka Israyɛl ŋkɛ 
kaslə te hɛɗia ŋkɛ.» 

12Ma ke Moyize zhɛnete nda: «Pa le ka Israyɛl ɗema kese kafa ghena ta ɗa! 
Tsema tenza Farawon kafate ghena ta ɗa, 'ya nya kaɓeɓə wa?» 

13Tagha gɛ, pa Mahwətə gezave nda ke yɛ Moyize le Aron kalə zlaɓe sha ka 
Israyɛl ba'a sha Farawon kezha fə ka Israyɛl shave mbe Ɛzhipte. 

Sləa ka shihɛnyɛa yɛ Moyize le Aron 

14Wa nyi sləa mbelia jama nyi te ghəa ka shihɛnyɛa ka Israyɛl nyi: Ŋwalea Rəbɛn, 
tsəməa wəzege ta Zhakob: Hanok, Paləw, Hɛsron ba'a Karmi. Nyi ya kaka 
shihɛnyɛa Rəbɛn. 

15Ŋwalea Simɛyon: Yeməwɛl, Yamin, Ohad, Yakin, Sohar ba'a Shawəl nya 
kawəzege ta wəzha ta ka Kanan. Nyi ya kaka shihɛnyɛa Simɛyon. 

16Wa nyi sləa hwelefefia Lɛvi nyi, keyita keyita: Ŋwale mahekene yake Lɛvi: yɛ 
Gɛrshon, Kɛhat le Merari. Va gwəmsə ba'a mahekenemsə mberefaŋeghəmbe 
menete ŋkɛ teghweme. 

17Ŋwalea Gɛrshon: yɛ Libni le Shimɛyi nyi kaka shihɛnyɛa yita ta nci. 

18Ŋwalea Kɛhat: yɛ Amram, Isar, Hɛbron le Əwziyɛl. Va gwəmsə ba'a 
mahekenemsə mahekeneghəmbe menete Kɛhat teghweme. 

19Ŋwalea Merari: yɛ Mali le Məwshi. Nyi ya kaka shihɛnyɛa Lɛvi keyita keyita. 

20Pa Amram wəmeve wəzha ta meghekɛa yitenyɛ Yokɛbɛd, nya keyake nda 
ŋwale bake: yɛ Aron le Moyize. Va gwəmsə ba'a mahekenemsə 
mberefaŋeghəmbe menete Amram teghweme. 

21Ŋwalea Isar: yɛ Korɛ, Nɛfɛg le Zikri. 

22Ŋwalea Əwziyɛl: Mishayɛl, Ɛlisafan le Sitri. 

23Pa Aron wəmeve Ɛlishɛba nya kawəzha ta Aminadab ba'a kawəzha ta 
meghekɛa Nashon. Pa yake nda ŋwale wəfaɗe: yɛ Nadab, Abihəw, Ɛlazar le 
Itamar. 

24Ŋwalea Korɛ: yɛ Asir, Ɛlkana le Abiyasaf. Nyi ka shihɛnyɛa ka yita ta Korɛ. 

25Pa Ɛlazar, wəzege ta Aron wəmeve kwete hwa ŋwalea kwɛa Pəwtiyɛl, nya 
keyake nda wəzege kwetɛŋe, Pinhas. Nyi ya kambeli nyi te ghəa peləa Lɛvi keyita 
keyita. 

26Ke yɛ Aron le Moyize gezave nda Mahwətə kezha fə ka Israyɛl shave mbe 
Ɛzhipte, kewəvəsə kewəvəsə. 

27Yɛ Moyize le Aron ka se kageze nda ghena ke Farawon, meghea ka Ɛzhipte, 
kezha pelakɛ ka Israyɛl ŋkɛ kaslə te hɛɗia ŋkɛ. 

Shala kazhɛne kameɗe nda mɛ ke Moyize 

28Ma te veci nya gezete nda ghena Mahwətə ke Moyize mbe Ɛzhipte ne, 

29ma ke shɛ: «'Ya ya kaMahwətə! Kwiɗi kaɓela nda ghena ta ɗa pɛtɛ ke Farawon, 
meghea ka Ɛzhipte.» 

30Ama ma ke Moyize zhɛnete nda: «'Ya ne, ɓeɓə 'ya. Tsema nza Farawon katefate 
ghena ta ɗa wa?» 

Shave 7 

1Tagha gɛ, ma ke Mahwətə shɛ: «Fate, 'ya kave ŋa kwele kala shala kwa kema ta 
Farawon. Wəza meyɛ ŋa Aron nde tenza kamɛa ŋa. 

2Kategeze nda ghena nyi gezave ŋa 'ya na ke wəza meyɛ ŋa. Gheŋkɛ nde tegeze 
nda ghena ke Farawon kezha sərə ka Israyɛl ŋkɛ kaslə te hɛɗia ŋkɛ. 

3Ama 'ya ne, katezhɛre mehele ta meghe 'ya ntɛaŋe ntɛaŋe. Ya tsemanyɛ temene 
wəshi meŋele ba'a wəshi nyi kesla heli 'ya kwele kwele te hɛɗia ŋkɛ ne, 

4katefa ghena ta ŋayɛ ŋkɛ we. Tagha gɛ, katencɛ berete ta ɗa 'ya mbe Ɛzhipte 
ba'a laka kwelea ɗa ne, katefə ka Israyɛl, mbelia ɗa 'ya kewəvəsə kewəvəsə 
shave mbe Ɛzhipte. 

5Kateɗepete ka Ɛzhipte 'ya ya kaMahwətə, te veci nya tencɛ berete ta ɗa 'ya te 
Ɛzhipte, katefə ka Israyɛl 'ya shave hwa hɛ.» 

6Pa yɛ Moyize le Aron menete tserame kala nya gezave nda Mahwətə ke hɛ. 

7Va deghesemsə menete Moyize ba'a deghesemsə mahekeneghəmbe ŋa Aron 
nda telə hɛ kageze nda ghena ke Farawon. 

Farawon kaɗema fa ghena ta yɛ Moyize le Aron 

8Ma ke Mahwətə sha yɛ Moyize le Aron: 

9«Ma ke'yɛwe mene wəsə meŋele Farawon va gheyɛ ne, ma gha le ŋa ŋa gɛ 
Moyize, kategeze nda na ke Aron kakele geta ta ŋkɛ kezha negha te hɛɗi te kema 
ta meghe. Ma tagha ne, katezhɛre geta shɛ kashishi.» 

10Hwa'a yɛ Moyize le Aron sha Farawon, pa hɛ menete kala ghena nya gezave 
nda Mahwətə ke hɛ. Gwelaŋe Aron sha geta ta ŋkɛ te kema ta yɛ Farawon le 
mbelia ŋkɛ, pa geta shɛ zhɛrenyɛ kashishi. 

11Pa meghe tseneke ka ntsehwele ntsehwele ba'a ka mene ghwɛ nyi mbe 
Ɛzhipte. Ma le berete ta ghwɛa nci ne, pa hɛ menete kala nyagha: 

12pa yayata wəndəa nci negheyi geta ta ŋkɛ te hɛɗi, pa geta shɛhɛ zhɛrenji 
kashishi. Ya tsagha shɛ ŋkɛ ne, pa geta ta Aron ndahwe ŋa nci. 

13Ama pa Farawon veyi mehele ntɛaŋe ntɛaŋe kala nya gezete Mahwətə, kese 
kaɓela ghena ta yɛ Moyize le Aron we. 

Kwa ghate ta ndiremi: yɛmə nya kezhɛrenyɛ kamimi 

14Ma ke Mahwətə sha Moyize: «Nahe Farawon kezhɛrete mehele ntɛaŋe ntɛaŋe 
ba'a keɗema pele ka Israyɛl kaslə. 

15Kwiɗi sha Farawon masheke, vəa ŋkwa nya shave ŋkɛ kadzawa hələ, neghete 
ŋkɛ mɛa hələbəa Nil. Kelete geta ta ŋa nya kezhɛrenyɛ nya kashishi yitea dzeve. 

16Ma pa sha meghe: Shala Mahwətə ta ka Ɛbrə nde ghweneke ɗa sha gha, ma ke: 
Pelakɛ mbelia ɗa kalə kadzeghe ɗa melɛ kwamte te ɓerama. Ama gha ne, kaɗe 
na kafa pa tsetsenya we. 

17Vatse gɛ, wa nya ghena nya geze Mahwətə nya: ma tsetsenya ne, kateɗepete 
na 'ya ya kaMahwətə: 'Ya katempa yɛmə nya kwa hələa Nil le geta nya yitea 
zhɛre ŋkɛ kamimi. 

18Katempə kelepe, katezəŋwə yɛmə nya kwa hələ ba'a kateshɛma ka Ɛzhipte sa 
yɛməa shɛ.» 

19Ma ke Mahwətə sha Moyize ɓiyitsa: «Gezave nda ke Aron kezha kelete geta ta 
ŋkɛ ŋkɛ ba'a kezha haghe dzeve ŋkɛ laka yɛmə nyi kehwɛ mbe Ɛzhipte pɛtɛ: yɛ 
hələ, ŋkwa nyi perawete mbeli ba'a yɛmə nyi tsate mbeli yitea zhɛrenji yɛməa 
nci kamimi. Ma tsagha ne, kamimi tenza pɛtɛa hɛɗia Ɛzhipte, pa kwa yɛ 
kwambelə keɗema yɛ tsə.» 

20Pa yɛ Moyize le Aron menete wəsə nya gezave nda Mahwətə ke hɛ: ma kwa 
kema ta yɛ Farawon le mbeli nyi yite ne, pa Aron sletete geta ta ŋkɛ ba'a mpave 
yɛməa Nil. Pɛtɛa yɛməa shɛ zhɛrenyɛ kamimi. 

21Pa kelepe mpənji ba'a ntake yɛmə nya kwa hələ kazəŋwə ndiremike, kashɛma 
ka Ɛzhipte sa. Kamimi zhɛrenyɛ ŋkwa nya mbe Ɛzhipte pɛtɛ. 

22Pa ka mene ghwɛ nyi mbe Ɛzhipte menete tsagha le berete ta ghwɛa nci. Kala 
nya gezete Mahwətə ne, pa Farawon zhɛrete mehele ntɛaŋe ntɛaŋe, kaɗema 
kaɓela ghena ta yɛ Moyize le Aron. 

23Tewətelɛwe Farawon sha geva, cape ŋkɛ kalənyɛ sha ghɛ kaɗema ɓela wəsə 
nya kemenete geva nya. 

24Ntake ka Ɛzhipte kalela yɛ ghwa dzeyi mɛa hələa Nil kezha zele yɛmə kesa, 
kwa nza ŋkɛ kashɛma mbeli sa yɛməa hələa Nil. 

25Pa hɛ mberefaŋe menete geva kwa sebe ta nya vate ndiremi Mahwətə te hələa 
Nil. 

Kwa bake ta ndiremi: yɛ gwambe 

26Kwa sebe ta ŋkɛ, ma ke Mahwətə sha Moyize: «Kwiɗi sləyi Farawon, ma pa 
shɛ: Wa nya ghena nya geze Mahwətə nya: Pelakɛ mbelia ɗa kalə kadzeghe ɗa 
melɛ. 

27Ma keɗema na kapele hɛ kaslə ne, kateghwene yɛ gwambe 'ya kadzete hɛɗia 
ŋa pɛtɛ. 

28Katenza yɛ gwambe kwele kwele kwa Nil, katesame hɛ kadzeki ghɛa ŋa, 
kadzembe cɛa ŋa, pa pelɛ gezle ta ŋa. Katedzeki ghɛa mbeli nyi yitea gha hɛ ba'a 
ghɛa mbeli nyi te hɛɗia ŋa pɛtɛ, katedzawa yɛ reghwetɛ ba'a yɛ dəghwə hɛ. 

29Katedzeme hɛ te gha, te ka Ɛzhipte ba'a te mbeli nyi yitea gha.» 

Shave 8 

1Ma ke Mahwətə sha Moyize: «Gezave nda ke Aron kezha kelete geta ta ŋkɛ ŋkɛ 
ba'a kezha haghe dzeve ŋkɛ laka yɛmə nyi kehwɛ mbe Ɛzhipte pɛtɛ: yɛ hələ, 
ŋkwa nyi perawete mbeli, yɛmə nyi tsate mbeli, yitea nza ŋkwa nya mbe Ɛzhipte 
rayɛ va gwambe.» 

2Pa Aron haghe dzeve ta ŋkɛ laka yɛmə nyi te hɛɗia Ɛzhipte. Kwesayɛ yɛ gwambe 
same kwa yɛməa shɛhɛ ba'a rayɛmte ŋkwa nya mbe Ɛzhipte. 

3Pa ka mene ghwɛ nyi mbe Ɛzhipte menete tsagha shɛ perə laka berete ta ghwɛa 
nci: pa hɛ fəakame yɛ gwambe kadzembe Ɛzhipte. 

4Pa Farawon hekake yɛ Moyize le Aron, ma ke sha hɛ: «Səkwə mə Mahwətə 
kezha ŋkamte gwambe nyi ŋkɛ cakeɗake yitea ghen'yɛ le mbelia ɗa. Ma kwa 
sebe ta ŋkɛ ne, katepele ka Israyɛl 'ya kalə kadzeghe nda melɛ.» 

5Ma ke Moyize zhɛnete nda: «Kazləvəa ŋa ne, sləyi və nya hi 'ya kasəkwə Shala 
kezha gha, kezha mbeli nyi yitea gha ba'a kezha ka Ɛzhipte, yitea zamte yɛ 
gwambe ŋkɛ ki ghɛa ŋa ba'a dzeyi ki yɛ ghɛ meghea ŋa. Se mɛa vəa shɛ ne, deke 
kwa Nil tetene hɛ.» 

6Ma ke meghe: «Menete hendɛ.» Ma ke Moyize: «Katemene 'ya kala nya 'yɛwete 
na, yitea ɗepete na kaɗema kwete shala shɛ kala Shala Mahwətə ta n'yɛ. 

7Kateshavenji yɛ gwambe ki ghɛa ŋa, ki yɛ ghɛ meghea ŋa, ki ghɛa mbeli nyi yitea 
gha ba'a ki ghɛa ka Ɛzhipte. Deke kwa Nil tetene hɛ.» 

8Cape yɛ Moyize le Aron shavenji ki ghɛa Farawon. Pa Moyize səkwəte Mahwətə 
kezha mbele Farawon ŋkɛ va gwambe nyi sahwe nda yaka ŋkɛ le. 

9Pa Mahwətə menete wəsə nya 'yɛwete Moyize. Pa yɛ gwambe mpənji dzeyi ki 
yɛ ghɛ, dzeyi te yɛ ŋwela ba'a dzeyi mbe yɛ wəve. 

10Təɗəmə təɗəmə mbeli tsenete hɛ, pɛtɛ ŋkwa nya te hɛɗi kazəŋwə va hɛ. 

11Ma kwa nakɛ gweɗakwe ta ŋkwa Farawon, pa zhɛrete mehele ntɛaŋe ntɛaŋe 
kala nya gezete Mahwətə, kaɗema kese kaɓela ghena ta yɛ Moyize le Aron. 

Kwa mahekene ta ndiremi: yɛ veyinze 

12Ma ke Mahwətə sha Moyize: «Gezave nda ke Aron kezha sletete geta ta ŋkɛ ŋkɛ 
ba'a kezha mpave hɛɗi ŋkɛ le, yitea zhɛre keləwə kaveyinze mbe Ɛzhipte pɛtɛ.» 

13Tsagha yɛ Moyize le Aron menete: kafe Aron sha geta ta ŋkɛ, pa mpave hɛɗi. 
Pa keləwə zhɛrenyɛ kaveyinze nyi kepesleyi geva kənəa yɛ mbeli le wəshi 
keseɗa. Pa pɛtɛa keləwə zhɛrenyɛ kaveyinze mbe Ɛzhipte. 

14Ntake ka mene ghwɛ nyi mbe Ɛzhipte kadzeghe ntsa yɛ veyinze laka berete ta 
ghwɛa nci, ama shaŋe hɛ ve. Nda hale yahale mbeli ba'a wəshi keseɗa veyinze. 

15Tagha ne, ma ke ka mene ghwɛ sha Farawon: «Berete ta Shala wəsə nya!» Ama 
mba Farawon le mehele ntɛaŋe ntɛaŋe, kese kaɓela ghena ta yɛ Moyize le Aron 
kala nya gezete Mahwətə we. 

Kwa wəfaɗe ta ndiremi: yɛ ŋgezlere 

16Ma ke Mahwətə sha Moyize: «Hendɛ ne, feɗeghe masheke masheke shɛ na lə 
sha Farawon vəa ŋkwa nya dzawa hələ ŋkɛ. Ma pa sha tegeze nda: ‹Wa nya ghena 
nya geze Mahwətə nya: Pelakɛ mbelia ɗa kalə kadzeghe ɗa melɛ. 

17Ma keɗema na kapele hɛ kaslə ne, katefə yɛ ŋgezlere 'ya kase kadzeghəa gha, 
kadzeghəa mbeli nyi yitea gha, kadzeghəa mbelia ŋa ba'a kadzeghəa yɛ ghɛa ŋa. 
Mpɛafe tenza ghɛa ka Ɛzhipte va hɛ ba'a rayɛ tenza ŋkwa nyi mbe Ɛzhipte va hɛ. 

18Ma te vecia shɛ ne, kateve hɛɗia Goshɛn nya nza mbelia ɗa te 'ya tekeleke: 
katenza yɛ ŋgezlere te we. Ma tsagha ne, kateɗepete na 'ya ya kaMahwətə nya te 
yayata ŋkwa nya te hɛɗia ŋa. 

19Kateya mbelia ɗa 'ya va ndiremi nya keteɗa mbelia ŋa. Hendɛ temene geva 
wəsə meŋele nya.›» 

20Pa Mahwətə menete kala nya gezete ŋkɛ: pa yɛ ŋgezlere dzekinji ki ghɛa 
Farawon, ki ghɛa mbeli nyi yite ba'a dzembenji mbe Ɛzhipte pɛtɛ. Bətə ŋkwa nya 
te hɛɗi va hɛ. 

21Pa Farawon hekake yɛ Moyize le Aron, ma ke sha hɛ: «Kwiɗi mə kalə kadzeghe 
nda melɛ ke Shala ta ŋayɛ te hɛɗi nya!» 

22Ma ke Moyize: «Ewə, kashɛ ghen'yɛ mene kala nya we, kwa nza ŋkɛ ma melɛ 
nya dzeghe nda nya ghen'yɛ ke Shala Mahwətə ta n'yɛ ne, wəsə nya shɛma mbeli 
newe ŋkɛ sha ka Ɛzhipte. Ma vəa ŋkwa nya tenakɛ n'yɛ hɛ kadzeghe melɛa shɛ 
ne, ashɛ hɛ katejejɛwəmte n'yɛ le pelɛ wəka? 

23Nahe ŋkɛ kehi kadzeghwa ghen'yɛ kahɛ mahekene te ɓerama, tagha tedzeghe 
nda melɛ ghen'yɛ ke Shala Mahwətə ta n'yɛ kala nya tegeze n'yɛ ŋkɛ.» 

24Ma ke Farawon: «Megela, katepele ŋayɛ 'ya kalə kadzeghe nda melɛ ke Shala 
Mahwətə ta ŋayɛ te ɓerama. Ama mba yɛ kelə cakeɗake, səkwə mə ghə kezha 
'ya.» 

25Ma ke Moyize: «Shavema ta ɗa kikə ne, katesəkwə Mahwətə 'ya. Ma hendɛ ne, 
rakatse tenehe ŋayɛ ŋkɛ le ŋgezlere nyi, gha, mbeli nyi yitea gha ba'a mbelia ŋa. 
Ama mba na keghwete n'yɛ ba'a kezhɛne kafɛa ka Israyɛl kelə kadzeghe nda 
melɛ ke Mahwətə.» 

26Cape Moyize slənyɛ yitea Farawon ba'a pa səkwəte Mahwətə. 

27Pa Mahwətə menete wəsə nya 'yɛwete Moyize: pa ŋkamte yɛ ŋgezlere yitea 
Farawon, mbeli nyi yite ba'a pɛtɛa mbelia ŋkɛ. Ketene ŋgezlere ya kwetɛŋe we. 

28Ama tsetsenya ɓiyitsa ne, pa Farawon zhɛrete mehele ntɛaŋe ntɛaŋe ba'a 
ɗema pele ka Israyɛl kaslə. 

Shave 9 

Kwa mcɛfe ta ndiremi: ba ta wəshi keseɗa 

1Ma ke Mahwətə sha Moyize: «Kwiɗi sha Farawon, ma pa shɛ: ‹Wa nya ghena 
nya geze Mahwətə, Shala ta ka Ɛbrə nya: Pelakɛ mbelia ɗa kalə kadzeghe ɗa 
melɛ. 

2Ma keɗema na kapele hɛ shanda, ma mba na kazhɛne ghə kənəa hɛ ne, 

3kateme Mahwətə kənəa wəshi keseɗa ta ŋa nyi ya mbeli kwamte: katedzeghəa 
yɛ gədəwəa ŋa, kwara lɛməa ŋa, zlegweməa lɛməa ŋa, yɛ sla ta ŋa, timɛtia ŋa 
ba'a kwia ŋa, ba nya wəba. 

4Ama kateɗepe nta ghala Mahwətə kwelɛ wəshi keseɗa ta ka Israyɛl le ŋa ka 
Ɛzhipte. Ya kwetɛŋe ne, katemte wəsə keseɗa ta ka Israyɛl we!›» 

5Ɓiyitsa ne, pa Mahwətə nteyi veci nya temene geva ŋkɛ te, ma ke: «Hendɛ 
temene wəsə meŋele nya 'ya mbe Ɛzhipte.» 

6Ma te hendɛ ta ŋkwa ne, pa Mahwətə menete wəsə nya gezete ŋkɛ: pɛtɛ wəshi 
keseɗa ta ka Ɛzhipte mpənji, ama kemte wəsə keseɗa ta ka Israyɛl ya kwetɛŋe 
we. 

7Pa Farawon ghwenakɛ ŋkwa kanewe: kemte wəsə keseɗa ta ka Israyɛl ya 
kwetɛŋe we. Ya tsagha shɛ ŋkɛ ne, pa Farawon zhɛrete mehele ntɛaŋe ntɛaŋe, 
kaɗema kese kapele ka Israyɛl kaslə. 

Kwa ŋkwaŋe ta ndiremi: Zhi nyi keshave te geva 

8Ma ke Mahwətə sha yɛ Moyize le Aron: «Ntave mə pəsəɗəa gezla demake 
demake mbe dzeve. Katekərə Moyize yitea ghweme kwa kema ta Farawon. 

9Katesawa pəsəɗəa shɛ kala keləwə kadzeghəa ka Ɛzhipte. Kwa sebe ta ŋkɛ ne, 
kateshave zhi kwəyi kwəyi kala ghwə te mbeli ba'a te wəshi keseɗa nyi te hɛɗi 
pɛtɛ.» 

10Pa yɛ Moyize le Aron ntave pəsəɗə, cape hɛ kalə sha Farawon. Pa Moyize 
kərəyite pəsəɗəa shɛ yitea ghweme. Tagha ne, kwəyi kwəyi zhi kala ghwə 
shavenji te mbeli ba'a te wəshi keseɗa. 

11Kashɛ ka mene ghwɛ se kadzawa kema ta Moyize va zhi nyi keshavenji kwəyi 
kwəyi te hɛ kala ghwə we. Kwa nza ŋkɛ ne, bətə geva ta nci mbe kala ŋa kweci 
ka Ɛzhipte. 

12Pa Mahwətə zhɛrete mehele ta Farawon ntɛaŋe ntɛaŋe. Kala nya gezete nda 
Mahwətə ke Moyize ne, kese Farawon kaɓela ghena ta yɛ Moyize le Aron we. 

Kwa mberefaŋe ta ndiremi: kwacakelɛ 

13Ma ke Mahwətə sha Moyize: «Feɗeghe hendɛ mba ŋkwa shɛ na lə sha Farawon, 
ma pa na shɛ: ‹Wa nya ghena nya geze Shala Mahwətə ta ka Ɛbrə nya: Pelakɛ 
mbelia ɗa kalə kadzeghe ɗa melɛ. 

14Kwa nza ŋkɛ ma tsetsenya ne, nahe 'ya kezəzəte kave mama ta ndiremi te gha, 
te mbeli nyi yitea gha ba'a te mbeli nyi te hɛɗia ŋa, yitea ɗepete na kaɗema 
wəndə shɛ teke te hɛɗi nya kala 'ya. 

15Ma ya nahe 'ya kekafete dzeve ta ɗa kave ba te gha ba'a te mbelia ŋa ne, nza 
mɛke sebe te gheyɛ te hɛɗi lema. 

16Ama nahe 'ya kesərəakɛ ŋa teghweme kezha ncɛ ŋa berete ta ɗa ba'a kezha 
pesleyi geva zləvəa ɗa te hɛɗi lema. 

17Ya tsagha shɛ ŋkɛ ne, mba na kaɓelama ntsə ta mbelia ɗa, kaɗema kapele hɛ 
kaslə. 

18Vatse gɛ, ma hendɛ tsetse ŋkwa ne, katebete kwacakelɛ nyi jama jama 'ya 
kasawa, kwacakelɛ nyi keghama kamenete geva ghalanza Ɛzhipte. 

19Ma tsetsenya ne, wəfərəakɛ wəshi keseɗa ta ŋa ba'a pɛtɛa wəshia ŋa nyi ya 
mbeli kwamte. Ma yayata wəndə keɗema wəsə keseɗa nya mba kwamte, 
kaɗema kesheke ne, katemte ŋkɛ va kwacakelɛ.›» 

20Pa kweci mbeli nyi yitea Farawon vate ghə te ghena ta Mahwətə ba'a gezete 
nda ke ka ya wəshia nci kezha wəfərənji hɛ le wəshi keseɗa. 

21Ama kweci ne, kese hɛ kaɓela ghena shɛ we. Pa hɛ sərəakɛ ka ya wəshia nci 
kwamte le wəshi keseɗa. 

22Ma ke Mahwətə sha Moyize: «Kafete dzeve ta ŋa yitea ghweme! Bete geva 
kwacakelɛ kadzete pɛtɛa hɛɗia Ɛzhipte, kadzeghəa mbeli, kadzeghəa wəshi 
keseɗa ba'a kadzeghəa wəshi nyi wəzate mbeli te hɛɗia shɛ.» 

23Pa Moyize sletete geta ta ŋkɛ yitea ghweme. Tagha, pa Mahwətə berazlɛte va 
ba'a keleke kwacakelɛ: pa va slate sla kasawa te hɛɗi, tagha gɛ, pa Mahwətə 
betakawa kwacakelɛ kadzete hɛɗia Ɛzhipte. 

24Ghala nza hɛɗia Ɛzhipte ne, kegha kanakɛ kwacakelɛ nyi kebetakawa geva ba'a 
slesla ta va nya jikə le kwacakelɛ kala nya we. 

25Te pɛtɛa hɛɗia Ɛzhipte ne, nahe kwacakelɛ kemate te mbeli ba'a te wəshi 
keseɗa nyi kwamte. Nahe ŋkɛ kebezemte wəshi nyi te wəve ba'a kehwəshimte 
yɛ wəfe. 

26Deke hɛɗia Goshɛn, ŋkwa nya nza ka Israyɛl yaɗema kwacakelɛ kese kabete 
te. 

27Hekakwe Farawon sha yɛ Moyize le Aron, ma ke sha hɛ: «Ma ɓeshi gɛ ne, nahe 
'ya kebezemte ghena. Ka beze ghena ghen'yɛ le mbelia ɗa, ma Mahwətə le ŋa ŋkɛ 
ne, tiɗiɗi ŋkɛ. 

28Səkwə mə Mahwətə kezha fɛake yɛ berazlɛ ta va ba'a kwacakelɛ ŋkɛ. Katepele 
ŋayɛ 'ya kaslə, katezhɛne yɛ katemə kwele kwele teke we.» 

29Ma ke Moyize zhɛnete nda: «Shavema ta ɗa mbe meleme ne, katekafe dzeve 
'ya laka Mahwətə kezha səkwə ŋkɛ. Katefɛake geva yɛ berazlɛ ta va le kwacakelɛ 
kezha ɗepete na kaŋa Mahwətə hɛɗi lema. 

30Ama nahe 'ya keɗepe kaɗema gheyɛ le mbeli nyi yitea gha katehawe kaba va 
Shala Mahwətə.» 

31Ma yɛ pawa le megi ne, pɛtɛ hɛ kebezenji, kwa nza ŋkɛ nya dzawa kwəɓə megi 
ba'a nya mene ghwə pawa. 

32Ama yɛ marəwrə le cakala ne, kebeze nyighɛ va nya nakama hɛ kaba we. 

33Pa Moyize slənyɛ yitea Farawon ba'a shavenyɛ mbe meleme. Pa kafete dzeve 
kadzeme sha Mahwətə kezha səkwə. Tagha gɛ, pa berazlɛ ta va kiɗinyɛ, pa yɛ 
kwacakelɛ le va fɛanji keme. 

34Ma kwa nakɛ Farawon nahe va le kwacakelɛ ba'a berazlɛ ta va kekiɗinji ne, pa 
zhɛne kamenete fete. Pa hɛ zhɛrete mehele ntɛaŋe ntɛaŋe le mbeli nyi yite. 

35Kala nya ghate Mahwətə kagezete laka Moyize ne, pa Farawon zhɛrete mehele 
ntɛaŋe ntɛaŋe, kaɗema pele ka Israyɛl kaslə. 

Shave 10 

Kwa deghese ta ndiremi: yɛ dzale 

1Ma ke Mahwətə sha Moyize: «Kwiɗi kalə sha Farawon, kwa nza ŋkɛ 'ya nde 
zhɛrete nda mehele ntɛaŋe ntɛaŋe ke hɛ le mbeli nyi yite, yitea mene geva wəshi 
meŋele nyi hwa hɛ. 

2Ma tsagha ne, kateɓela nda na ke ŋwalea ŋa ba'a ke ka shihɛ ŋa tsema tsema 
menete nda 'ya ke ka Ɛzhipte kwa menete wəshi meŋele nyi 'ya pɛtɛ te hɛɗia nci. 
Tsetse teɗepete yɛ 'ya ya kaMahwətə.» 

3Cape yɛ Moyize le Aron kalə sha Farawon, ma ke hɛ shɛ: «Wa nya ghena nya 
geze Mahwətə, Shala ta ka Ɛbrə nya: ‹Pa te nyama və teɗema na kashifə ghə kwa 
kema ta ɗa wa? Pelakɛ mbelia ɗa kalə kadzeghe ɗa melɛ. 

4Ma keɗema na kapele mbelia ɗa kaslə ne, kateghwene yɛ dzale 'ya hendɛ hendɛ 
nya kadzete hɛɗia ŋa. 

5Bətə tenza ŋkwa nya te hɛɗi va hɛ, mba mbeli katenakɛ hɛɗi we. Pɛtɛ tezeme 
wəshi nyi te wəve, nyi ketene yitea kwacakelɛ hɛ, katetene sleke hɛ ya kwetɛŋe 
te wəfe nyi kwamte we. 

6Mpɛafe tenza yɛ ghɛ meghea ŋa, yɛ ghɛa mbeli nyi yitea gha ba'a ŋa ka Ɛzhipte 
pɛtɛ va hɛ. Kandiremi nya wəba, nya ghama mbeli kanakɛ se te vəa ka shihɛ ŋayɛ 
pa ɓeshi nya tenza ŋkɛ.›» Cape Moyize shavenyɛ ki ghɛa Farawon, ntəŋə ŋkɛ 
yitea dzeghwa ta ŋkɛ. 

7Ma ke mbeli nyi yite sha meghe: «Pa te nyama və tefɛa wəndə nya yitea kele 
ɓəmə ndiremi kase wa? Pelakɛ ka Israyɛl kalə kadzeghe nda melɛ ke Shala 
Mahwətə ta nci! Keɗepe na dzeyi yadzeyi Ɛzhipte te sebe wəka?» 

8Pa mbeli zhɛneke yɛ Moyize le Aron kase sha Farawon, ma ke sha hɛ: «Wərə yɛ 
kalə kadzeghe nda melɛ ke Shala Mahwətə ta ŋayɛ. Ama nyima mbeli ka telə 
wa?» 

9Ma ke Moyize zhɛnete: «Pɛtɛ teslə ghen'yɛ, yɛ ŋwale le meha mehɛɗi, yɛ zhili le 
mi, zlaɓe le timɛtia n'yɛ, kwɛa n'yɛ ba'a yɛ sla ta n'yɛ, kwa nza ŋkɛ gəsəkə 
yatemene nda n'yɛ ke Mahwətə.» 

10Ma ke Farawon le ŋ'wəshi: «Nza Mahwətə le gheyɛ! Kaganda tepele ŋayɛ 'ya 
kaslə le mbeli nyi ki ghɛa ŋayɛ! Fəyitekeghə ɗema zəzə ganyɛ va gheyɛ. 

11Kamenete geva ŋkɛ kala nya zəzə nya yɛ we. Deke zhili ka telə kadzeghe nda 
melɛ ke Mahwətə, kwa nza ŋkɛ gheŋkɛ yazele yɛ.» Pa mbeli ŋkamte hɛ shave ki 
ghɛa Farawon. 

12Ma ke Mahwətə sha Moyize: «Kafete dzeve ta ŋa kənəa Ɛzhipte kezha heka yɛ 
dzale kase kazeme wəshi nyi ketene yitea kwacakelɛ te wəve hɛ pɛtɛ!» 

13Pa Moyize kafete geta ta ŋkɛ kənəa Ɛzhipte, tagha gɛ, pa Mahwətə ntsake sefə 
nya kevɛ veci veci ba'a hwencɛke ncɛke se laka ŋkwa kesame ta veci kadzete 
hɛɗi. Ma masheke ta ŋkɛ ne, nahe sefə kefəke yɛ dzale. 

14Rayɛ ŋkwa nya te hɛɗia Ɛzhipte va hɛ ba'a kampekwe hɛ te yayata ŋkwa. 
Kwele kwele hɛ tsape: kegha mbeli kanakɛ yɛ dzale kala nyighɛ ghalanza we, 
katezhɛne mbeli kanewe kweci kala nyighɛ we. 

15Rayɛ ba'a ŋkereyi tene ŋkwa nya te hɛɗi va hɛ. Ntake hɛ kazeme gwəzə ba'a yɛ 
ya ta wəfe nyi ketene yitea kwacakelɛ. Sleke shɛ ketene te yɛ wəfe we, wəsə nya 
wəzate mbeli shɛ ketene kwamte we. 

16Pa Farawon hekake yɛ Moyize le Aron kahe kahe, ma ke sha hɛ: «Nde jaɗafa 
'ya sha Shala Mahwətə ta ŋayɛ ba'a sha gheyɛ le ghəa ŋayɛ! 

17Kelemte mə jaɗafa ta ɗa te wənəa ŋayɛ tsetsenya ɓiyitsa. Səkwə mə Shala 
Mahwətə ta ŋayɛ kezha hendemte ndiremi nya dzawe nya ŋkɛ cakeɗake yitea 
'ya.» 

18Pa Moyize slənyɛ yitea Farawon ba'a səkwəte Mahwətə. 

19Tagha ne, pa Mahwətə vɛke sefə se laka ŋkwa kepəkwə ta veci. Pa sefəa shɛ 
fəmte dzale kabeteyi kwa ndərəa ghwəvərə. Ketene dzale ya kwetɛŋe te hɛɗia 
Ɛzhipte we. 

20Ama pa zhɛrete nda mehele ntɛaŋe ntɛaŋe ke Farawon nya keɗema pele ka 
Israyɛl kaslə. 

Kwa mesli ta ndiremi: ŋkwesle 

21Ma ke Mahwətə sha Moyize: «Kafete dzeve ta ŋa yitea ghweme! Nza hɛɗia 
Ɛzhipte bətə mbe ŋkwesle, ŋkwesle nya nza mbeli kakwaɗakɛ.» 

22Pa Moyize kafete dzeve yitea ghweme. Tagha gɛ, pa ŋkwesle nya zhikwətəkwə 
menete geva kahɛ mahekene mbe Ɛzhipte. 

23Ma mbe hɛ nyi mahekene nyi ne, kanakɛ ghəa nci ka Ɛzhipte we, yayata wəndə 
kanza ki ghɛa ŋkɛ. Ama hɛɗi nya nza ka Israyɛl te ne, waŋe ŋkwa. 

24Daŋe Farawon sha Moyize, ma ke shɛ: «Wərə yɛ kalə kadzeghe nda melɛ ke 
Mahwətə. Wərə yɛ kalə le mbeli nyi ki ghɛa ŋayɛ. Deke timɛtia ŋayɛ, kwia ŋayɛ 
ba'a yɛ sla ta ŋayɛ ka tenza teke.» 

25Ma ke Moyize zhɛnete: «Gha le ghəa ŋa nde teŋka n'yɛ wəshi keseɗa nyi 
tedzeghe nda melɛ kejikə ghə ba'a melɛ kwa tere tere n'yɛ le ke Shala Mahwətə 
ta n'yɛ na? 

26Zhɛne ne, le wəshi keseɗa ta n'yɛ telə ghen'yɛ. Wəsə keseɗa ta n'yɛ shɛ 
katetene teke we. Kwa nza ŋkɛ ne, hwa hɛ tekese wəshi n'yɛ kezha dzeghe nda 
melɛ ke Shala Mahwətə ta n'yɛ. Ama nda tentsehe n'yɛ tagha ne, keɗepe nyi 
tedzeghe nda melɛ n'yɛ le hɛ ghen'yɛ we.» 

27Ama pa Mahwətə zhɛrete nda mehele ntɛaŋe ntɛaŋe ke Farawon nya keɗema 
pele hɛ kaslə. 

28Ma ke sha Moyize: «Jive ŋa! Ntsehwele yitea zhɛne kadzawa kema ta ɗa! Ma te 
veci nya zhɛne na kase ne, mbəhə temte na!» 

29Ma ke Moyize zhɛnete: «Kala nya gezete nya na ne, katezhɛne 'ya kadzawa 
kema ta ŋa we.» 

Shave 11 

Geze ta kwa keɗaŋe ta ndiremi 

1Ma ke Mahwətə sha Moyize: «'Ya kateve kwa keɗaŋe ta ndiremi te Farawon 
ba'a te ka Ɛzhipte. Ma kwa sebe ta ŋkɛ ne, katepele ŋayɛ ŋkɛ kaslə, kateŋka ŋayɛ 
ŋkɛ fəyitekeghə teke. 

2Ma pa na sha ka Israyɛl: ‹'Yɛwe wəshi nyi le mze kwa tere tere keɗema nyi le 
mze kwa tɛawetɛa yayata za va nde ghedəkwəa ŋkɛ, yayata male va kwa 
ghedəkwəa nta.›» 

3Ma te zlaɓa ta Mahwətə ne, ntake ka Ɛzhipte kanewe ka Israyɛl kambeli ganji. 
Bandanyɛ ne, kawəndə nya hawe mbeli ve Moyize mbe Ɛzhipte, se te mbeli nyi 
yitea Farawon hwa'a te mbeli. 

4Ma ke Moyize sha Farawon: «Wa nya ghena nya geze Mahwətə nya: ‹Ma te tepe 
ta viɗi ne, katedzeyi 'ya mbe Ɛzhipte. 

5Pɛtɛ tempə ka tezhɛa ŋwale nyi mbe Ɛzhipte, se te tezhɛa wəzege ta ŋa nya 
ketedzeme pasla hwa'a te tezhɛa kwatera nya kehə. Pɛtɛ tempə tsəməa wəshi 
keseɗa ɓiyitsa. 

6Tagha gɛ ne, katetsa geva lewela nya wəba mbe Ɛzhipte pɛtɛ, lewela nya ghama 
mbeli kafate ba'a nya ɗema mbeli mba katefa. 

7Ama te hɛɗi nya nza ka Israyɛl ne, katefa mbɛhwe ta kelɛ mbeli yitea wəndə 
keɗema yitea wəsə keseɗa we. Ma tsagha gɛ, kaɗepete yɛ 'ya Mahwətə nde nta 
ghala kwelɛ ka Ɛzhipte le ka Israyɛl.›» 

8Ma ke Moyize sha meghe ɓiyitsa: «Ma vəa ŋkwa shɛ ne, katese mbeli nyi teke 
nyi yitea gha pɛtɛ kagwəɗəŋə kwa kema ta ɗa, ma ke hɛ sha tegeze ɗa: ‹Slə mə 
teke le mbeli nyi kwa sebe ta ŋa!› Taghanyɛ kateslə 'ya.» Cape Moyize le wənə le 
wənə shave ki ghɛa Farawon. 

9Ma ke Mahwətə shɛ zhɛkwa: «Ma nda ɗema Farawon fa ghena ta ŋayɛ ne, baŋe 
'ya kamenete wəshi meŋele kwele kwele te hɛɗia ŋkɛ.» 

10Kaganda ne, nahe yɛ Moyize le Aron kemenete wəshi meŋele kwele kwele kwa 
ntsə ta Farawon, ama nahe Mahwətə kezhɛrete nda mehele ntɛaŋe ntɛaŋe yitea 
ɗema ŋkɛ pele ka Israyɛl kaslə te hɛɗia ŋkɛ. 

Shave 12 

Gəsəkə Pake 

1Ma ke Mahwətə sha yɛ Moyize le Aron mbe Ɛzhipte: 

2«Tere nya nde tenza kakwa ghate ta tere va gheyɛ, gheŋkɛ yateɓela yɛ kakwa 
ghate ta tere mbe va. 

3Ma pe yɛ sha hwelefe ta Israyɛl pɛtɛ: Ma te hɛ kwa meŋe ta tere nya ne, keseve 
mə təmə keɗema kwe keyita keyita keɗema keghɛ keghɛ. 

4Ma keɗema mbeli nyi ki ghɛ kazehwe wəsə keseɗa zake ne, pa hɛ yipəte le ghɛa 
nde ghedəkwəa ŋkɛ, kala nza ta mbeli nyi ki. Kwa sebe ta ŋkɛ, pa hɛ keseve wəsə 
keseɗa kala nya nza yayata wəndə kazehwe. 

5Ma game keɗema zhɛfa nya tekese yɛ ne, nya kemenete va kwetɛŋe, nya ɗema 
beze te. 

6Pa yɛ keseyi pa te kwa meŋe wəfaɗeghəmbe ta hɛ mbe terea shɛ. Ma hetɛhwɛɗi 
ta vecia shɛ ne, katehene wəsə keseɗa nya kentave geva pɛtɛa hwelefe ta Israyɛl. 

7Pa yɛ gəve mimia ŋkɛ kezha dase dzeme vare yɛ seɗa ta gelembe bake nci ba'a 
te zlaŋele ta ŋkɛ, ki yayata ghɛ nya tezeme geva wəsə keseɗa shɛ. 

8Ma te viɗia shɛ ne, katepesa slia shɛ mbeli, katezeme mbeli le pɛaŋe nya ɗema 
tenjɛne hwe ba'a le sleke nyi ndɛalɛa ndɛalɛa. 

9Katezeme slia shɛ yɛ teghweme keɗema keta ta we, ama deke nya pesakɛ yɛ 
zake le ghə, le jajɛghwa ba'a le wəshi nyi kwa hwə. 

10Wəsə shɛ katetene yɛ kahendɛ we. Ma ketene ŋkɛ ne, pa yɛ teremte masheke. 

11Wa nya tsetse tezeme wəsə kezemea shɛ yɛ: le hətə hwa hwə, le tsahwa mbe 
seɗa ba'a le geta mbe dzeve. Kahe kahe tezeme yɛ. Tsetse tenza Pake nya 
kemene ɗa geva, 'ya Mahwətə. 

12Ma heviɗi nya ne, katedzeyi 'ya mbe Ɛzhipte ba'a katempə tezhɛ ŋwale nyi te 
hɛɗi 'ya pɛtɛ, tsagha ŋa wəshi keseɗa. Ma kala nya ne, katemeha ghwə 'ya, 'ya 
Mahwətə te shala nyi mbe Ɛzhipte pɛtɛ. 

13Ma dzeyi te ghɛ nyi nza yɛ ki ne, mimi nde tenza kawəsə keya ŋayɛ. Ma vəa 
ŋkwa nya tenakɛ mimi 'ya ne, katedzawa 'ya kənəa ghɛa ŋayɛ. Ma vəa ŋkwa nya 
teve ɗa 'ya te Ɛzhipte ne, katekekave ŋayɛ ndiremi nya te we. 

14Keshi keshi ne, katezəzə vecia shɛ yɛ laka mene ɗa gəsəkə nya wəba, 'ya 
Mahwətə: kawəsə mahalegə tenza ŋkɛ sha gheyɛ.» 

Gəsəkəa pɛaŋe nya ɗema tenjɛne hwe 

15Ma ke Mahwətə sha yɛ Moyize le Aron ɓiyitsa: «Kahɛ mberefaŋe ne, pɛaŋe nya 
ɗema tenjɛne hwe yatezeme yɛ. Ma te kwa ghate ta hɛ ne, kateza sebe yɛ te 
tenjɛne ki ghɛa ŋayɛ. Ma kenza nde pɛaŋe nya nza tenjɛne hwe yazeme kwete 
wəndə se te kwa ghate ta hɛ hwa'a te kwa mberefaŋe ta hɛ ne, kateŋkamte geva 
ŋkɛ shave hwa ka Israyɛl. 

16Te kwa ghate ta hɛ ba'a te kwa mberefaŋe ne, tsene nya wəba yatemene ɗa yɛ. 
Ma te vecia shɛhɛ ne, slene shɛ katemene yɛ we, deke wəsə kezeme yateta nda 
yɛ ke ghəa ŋayɛ. 

17Katemene gəsəkəa pɛaŋe nya ɗema tenjɛne hwe yɛ kezha zəzə veci nya 
fəakave hwelefe ta ŋayɛ nya 'ya shave mbe Ɛzhipte. Katemene gəsəkəa shɛ yɛ 
keshi keshi, kawəsə mahalegə ŋkɛ. 

18Se te hɛ kwa meŋe wəfaɗeghəmbe mbe tere kwa ghate hetɛhwɛɗi hwa'a te hɛ 
kwa bakemsə kwetɛŋeghəmbe hetɛhwɛɗi ne, pɛaŋe nyi ɗema tenjɛne hwe 
yatezeme yɛ. 

19Kahɛ mberefaŋe ne, kahi mbeli kantsate tenjɛne ki ghɛa ŋayɛ we. Ma kezehwe 
pɛaŋe nya nza tenjɛne hwe nde se se keɗema nde Israyɛl ne, kateŋkamte geva 
ŋkɛ shave mbe hwelefe ta Israyɛl. 

20Kahi yɛ kazeme wəsə nya nza tenjɛne hwe we. Te yayata ŋkwa nya nza yɛ ne, 
pɛaŋe nya ɗema tenjɛne hwe yatezeme yɛ.» 

Hi ta wəshi kezeme yitea gəsəkə Pake 

21Pa Moyize tsenete mbelia jama ta ka Israyɛl, ma ke sha hɛ: «Kwiɗi mə kalə 
kakese təmə keɗema kwe kezha mbeli nyi ki ghɛa ŋayɛ shɛ yɛ henekɛ kezha 
gəsəkə Pake. 

22Ɓeleve mə dzeve ta wəfe nya heka mbeli kaizope, selameyi mə hwa mimi nya 
kwa kwenə, shɛ yɛ dedaseyi dzeme vare yɛ seɗa ta gelembe ba'a te zlaŋele ta 
ŋkɛ. Kwa sebe ta ŋkɛ ne, yagha wəndəa ŋayɛ kateshave ki ghɛ pa va masheke. 

23Katedzeyi Mahwətə mbe Ɛzhipte kezha ɗa mbeli nyi mbe, ama vəa ŋkwa nya 
tenakɛ mimi ŋkɛ dzeme vare yɛ seɗa ta gelembe ba'a te zlaŋele ta ŋkɛ ne, 
katedzawa ŋkɛ kənəa ghɛa ŋayɛ. 

24Ma gheyɛ le hwelefe ta ŋayɛ ne, kateya ghena nya yɛ kaghala ghala. 

25Ma vəa ŋkwa nya tedzete hɛɗi nya teve ŋayɛ Mahwətə yɛ ne, katemene 
gəsəkəa shɛ yɛ. 

26‹Wa yancɛ wəsə nya mene nya yɛ wa?›, ke'yɛwete ŋwalea ŋayɛ va gheyɛ ne, 

27ma pe yɛ sha tezhɛne nda ke hɛ: ‹Melɛ nya kedzeghekɛ nda geva ke Mahwətə 
te vecia gəsəkə Pake. Ma vəa ŋkwa nya nza ka Israyɛl mbe Ɛzhipte ne, nahe 
Mahwətə keleke mte kadzehwa ka Ɛzhipte, ama pa dzawanyɛ kənəa ghɛa n'yɛ, 
kaɗema kese kaghereŋe, tsetse dzaŋelemte mbeli nyi ki ghɛa n'yɛ ŋkɛ.›» Tagha 
gɛ, gwəɗəŋə ka Israyɛl ntiŋə ghə mbe hɛɗi kwa kema ta Mahwətə 

28Ma kwa sebe ta ŋkɛ, cape hɛ kalə kamene wəshi nyi gezave nda Mahwətə ke 
yɛ Moyize le Aron. 

Kwa keɗaŋe ta ndiremi: mpə ta tezhɛa kɛfi 

29Ma te tepe ta viɗi ne, mɛke Mahwətə mpəmte tezhɛ nyi mbe Ɛzhipte, se te 
tezhɛa Farawon, meghea ka Ɛzhipte nya ketedzeme pasla ta ŋkɛ hwa'a te tezhɛa 
mava nya kwa daŋgayɛ, tsagha yɛ tsəməa wəshi keseɗa. 

30Ma te viɗia shɛ ne, pelɛhetɛme Farawon, mbeli nyi yite ba'a ka Ɛzhipte pɛtɛ 
sate te ŋkwa, lewela nya wəba ya shɛ te hɛɗia Ɛzhipte, kwa nza ŋkɛ ne, ghɛ shɛ 
ya kwetɛŋe kaɗema wəndə kemte ki we. 

31Pa Farawon hekake yɛ Moyize le Aron te tepe ta viɗi, ma ke sha hɛ: «Sate mə! 
Shave ŋayɛ mə hwa mbelia ɗa, gheyɛ ba'a ka Israyɛl. Kwiɗi mə kalə kadzeghe 
nda melɛ ke Mahwətə kala nya gezete yɛ. 

32Ŋka mə yɛ sla, timɛti ba'a kwia ŋayɛ kala nya gezete yɛ, slə mə teke. Kwa sebe 
ta ŋkɛ, səkwə mə Shala ta ŋayɛ kezha wəpi ɗa ŋkɛ.» 

33Ma zəzə ka Ɛzhipte ne, pɛtɛ tempə hɛ, vatse ŋka ka Israyɛl hɛ kaslə kahe kahe 
te hɛɗia nci. 

34Vatse kelete hə kwa hwaɗe hwaɗe ta nci ka Israyɛl tewə ŋkɛ kenaka kawepe. 
Pa hɛ peɗeyite lekwesa ta nci yitea wəshi nyi hwaɗe wəshi mbeli kwa hɛ kezha 
fə te bazla. 

35Nahe ka Israyɛl kemenete wəsə nya gezete nda Moyize ke hɛ: pa hɛ 'yɛwakɛ 
wəshi nyi le mze kwa tere tere, mze kwa tɛawetɛa ba'a yɛ lekwesa va ka Ɛzhipte. 

36Pa Mahwətə ndeke nda mehele kenewe ka Israyɛl kambeli ganji ke ka Ɛzhipte. 
Tsetse fəmte mcɛlə ka Israyɛl shave mbe Ɛzhipte. 

37Kwa sebe ta ŋkɛ, ntəŋə ka Israyɛl shave mbe meleme ta Ramsɛs kadzembe 
Səwkot, gare slibə gwəmsə ŋkwaŋe zhili, kaɗema mbeli keɓelate mi, ŋwale ba'a 
meha mehɛɗi. 

38Kwele kwele kweci hwelefefi nyi keslənji yitea hɛ. Kawəvəsəa wəshi keseɗa 
kwele kwele timɛti, kwi ba'a yɛ sla nyi va hɛ. 

39Pa hɛ zhɛne katakɛ hə kwa hwaɗe hwaɗe nya shave hɛ mbe Ɛzhipte le kaɗema 
tenjɛne hwe. Kwa nza ŋkɛ ne, kenaka kawepe nda ŋkamte hɛ mbeli shave mbe 
Ɛzhipte we, kenaka hɛ kamenete wəshi kezeme kwa hweŋkwa we. 

40Va gwəmsə wəfaɗe ba'a mahekenemsə menete ka Israyɛl mbe Ɛzhipte. 

41Ma te kwa keɗaŋe ta va gwəmsə wəfaɗe ba'a mahekenemsə, veci nya ɗema 
nya mbeli kazaghəyite ne, pa mbelia Mahwətə shavenji kewəvəsə kewəvəsə 
mbe Ɛzhipte. 

42Hɛ kaya mbelia ŋkɛ Mahwətə te viɗia shɛ kwa nza ŋkɛ kafə hɛ shave mbe 
Ɛzhipte. Ma viɗia shɛ ne, nahe ŋkɛ keveyi geva tekeleke kaŋa Mahwətə, kaviɗi 
nya hi ka Israyɛl kanza le ntsə kaghala ghala. 

Ghena nyi kegezete geva kezha gəsəkə Pake 

43Ma ke Mahwətə sha yɛ Moyize le Aron: «Wa nyi ghena nyi kegezete geva kezha 
gəsəkə Pake nyi: Yagha nde se se katezeme wəsə kezemea shɛ. 

44Wərə mava nya pake mbeli kazeme keslamte mɓɛta ŋkɛ. 

45Yagha mentiɓə keɗema nde mene slene cɛdɛ katezeme wəsə kezemea shɛ. 

46Dzeyi ki ghɛ tezeme slia shɛ mbeli. Kakele mbeli kajive te ŋwela we. Kampə 
'yɛ'yɛa wəsə keseɗa shɛ mbeli we. 

47Pɛtɛa hwelefe ta Israyɛl katemene gəsəkəa shɛ. 

48Ma keɗe nde se se nya hwa gheyɛ kamene nda gəsəkə Pake ke Mahwətə ne, pa 
zhili ba'a ŋwale tezhili nyi ki ghɛa ŋkɛ slamte mɓɛta. Ma kwa sebe ta ŋkɛ ne, 
wərə ŋkɛ kamene gəsəkə kala ka Israyɛl. Yagha nde slamtema mɓɛta kazeme 
wəsə kezemea shɛ. 

49Kanya kwetɛŋe tenza wəsə mahalegə nya kezha ka Israyɛl ba'a kezha ka se se 
nyi hwa gheyɛ.» 

50Tserame ka Israyɛl menete wəshi nyi gezete nda Mahwətə ke yɛ Moyize le 
Aron. 

51Ma te vecia shɛnyɛ ne, pa Mahwətə fəakave ka Israyɛl kewəvəsə kewəvəsə 
shave mbe Ɛzhipte. 

Shave 13 

Kweci gwezla ta gəsəkə Pake 

1Ma ke Mahwətə sha Moyize: 

2«Veyi ɗa yayata tezhɛa wəzege nya hwa ka Israyɛl tekeleke. Kaŋa ɗa nza tezhɛa 
wəndə ŋelɛ ba'a tsəməa wəsə keseɗa.» 

3Ma ke Moyize sha mbeli: «Zəzəte mə hɛ nya fəakave ŋayɛ nya Mahwətə mbe 
Ɛzhipte mbe mava, kwa nza ŋkɛ le berete ta ŋkɛ fəakave ŋayɛ ŋkɛ. Ma te vecia 
shɛ ne, katezeme pɛaŋe nya nza tenjɛne hwe yɛ we. 

4Ɓeshi nya shave yɛ, te terea Abib. 

5Te terea shɛnyɛ temene gəsəkəa shɛ yɛ keva keva, vəa ŋkwa nya tefəghe ŋayɛ 
Mahwətə kadzete hɛɗia ka Kanan, ka Hɛt, ka Amor, ka Hava ba'a ka Zhɛbəs. 
Gheŋkɛ hɛɗi nya meɗeyi nda ŋkɛ ke ka shihɛ ŋayɛ kave ŋayɛ, hɛɗi nya hwɛ yɛ 
ŋ'wa le yɛməa mze te. 

6Kahɛ mberefaŋe ne, pɛaŋe nya ɗema tenjɛne hwe yatezeme yɛ. Ma te kwa 
mberefaŋe ta hɛ ne, katemene nda gəsəkə yɛ ke Mahwətə. 

7Ma mbe hɛa shɛhɛ ne, katezeme pɛaŋe nya nza tenjɛne hwe yɛ we. Ma te hɛɗia 
ŋayɛ pɛtɛ ne, yagha mbeli katesləyi pɛaŋe nya nza tenjɛne hwe, ya tenjɛne ŋkɛ. 

8Ma hwa gəsəkəa shɛ ne, ma pe yɛ sha tencɛ nda zeweve ta ghena nya ke ŋwalea 
ŋayɛ: ‹Ma nda mene n'yɛ kala nya ne, tewəmbəreke wəsə nya menete n'yɛ 
Mahwətə, te veci nya shave n'yɛ mbe Ɛzhipte.› 

9Ma gəsəkəa shɛ ne, kawəsə keve ŋayɛ zəzə, kala lamba nya te dzeve ta ŋayɛ 
keɗema nya mɛa kema ta ŋayɛ tenza ŋkɛ sha gheyɛ. Gheŋkɛ nde teve ŋayɛ zəzə 

kezlape wəsə mahalegəa Mahwətə, kwa nza ŋkɛ gheŋkɛ nde fəakave ŋayɛ shave 
mbe Ɛzhipte te zlaɓa ta berete ta ŋkɛ. 

10Keva keva teya gwezla nyi yɛ, te veci nya kenteyi geva.» 

11Ma ke Moyize sha mbeli ɓiyitsa: «Ma vəa ŋkwa nya tefəghe ŋayɛ Mahwətə 
kadzete hɛɗia Kanan ba'a nya tendeke ŋayɛ ŋkɛ kala nya meɗeyi nda ŋkɛ ke ka 
shihɛ ŋayɛ ba'a ke gheyɛ ne, 

12pa yɛ fəave nda tezhɛa ŋwalea ŋayɛ pɛtɛ ba'a tsəməa ŋwalea wəshi keseɗa ta 
ŋayɛ pɛtɛ. 

13Ama kaŋa tsəməa wəzege ta kwara ne, pa yɛ mbeɗeyi zhɛgwəa təmə keɗema 
zhɛgwəa kwe te ŋkwa ŋkɛ, keɗema pa yɛ ŋkwapemte tsaraka ta ŋkɛ. Ama kaŋa 
tezhɛa ŋwalea ŋayɛ ne, pa yɛ mbeɗeke hɛ. 

14Ma kete'yɛwe ŋwalea ŋayɛ va gheyɛ te kwete hɛ: ‹Yitea wa mene mbeli kala 
nya wa?›, ke hɛ ne, ma pe yɛ sha tezhɛne nda ke hɛ: ‹Te zlaɓa ta berete ta ŋkɛ 
fəakave n'yɛ Mahwətə mbe Ɛzhipte, hɛɗi nya se n'yɛ kaka mavashi mbe. 

15Ma kwa ɗema Farawon kapele n'yɛ kaslə ne, pa Mahwətə mpəmte tezhɛa 
ŋwalea ka Ɛzhipte, tsagha tsəməa ŋwalea wəshi keseɗa. Vatse nda dzeghe nda 
melɛ n'yɛ ke Mahwətə le tsəməa ŋwalea wəshi keseɗa, ama tezhɛa ŋwalea n'yɛ 
ne, mbeɗe mbeɗe hɛ ghen'yɛ.› 

16Ma melɛ nyi ne, kawəsə keve ŋayɛ zəzə hɛ, kala lamba nya te dzeve ta ŋayɛ 
keɗema nya mɛa kema ta ŋayɛ tenza hɛ. Ghenci ka tezəzə ŋayɛ nahe Mahwətə 
kefəakave ŋayɛ shave mbe Ɛzhipte te zlaɓa ta berete ta ŋkɛ.» 

Shala kabeghe mbelia ŋkɛ 

17Ma kwa pelakɛ ka Israyɛl Farawon kaslə ne, kese Shala kapele hɛ kakele 
hweŋkwa ta ka Filisti, ya tsemanyɛ nza ŋkɛ kata kata we. Ma ke sha ŋa ŋkɛ: 
«Kateghazlənə mbeli nyi ba'a katezhɛre geva hɛ kadzembe Ɛzhipte ketenakɛ 
mpa hɛ.» 

18Vatse wetəlighe hɛ ŋkɛ laka ɓerama dzawa laka ndərəa ghwəvərə. Kewəvəsə 
kewəvəsə kala mbeli nyi kehite geva yitea mpa same ka Israyɛl kwa Ɛzhipte. 

19Pa Moyize fəte 'yɛ'yɛa Zhozɛf, kwa nza ŋkɛ ma ke sha ka kesaka yitenyɛ: 
«Ghəpə yite we, katese Shala kakemane ŋayɛ. Zemete ɗa mə kafela kezha dzeme 
yɛ le 'yɛ'yɛa ɗa.» 

20Cape ka Israyɛl shave mbe Səwkot kalə kamɓe cɛ lekwesa ta nci mbe Ɛtam nya 
mɛa ɓerama. 

21Mahwətə le ghəa ŋkɛ ya te kema ta nci. Ma heveci ne, te kema ta nci ŋkɛ mbe 
geɗeɗe ta meləkwə ləkwə kezha ncɛ nda hweŋkwa ke hɛ, ma heviɗi ne, te kema 
ta nci ŋkɛ mbe geɗeɗe ta ghwə kezha waŋe nda ŋkwa ke hɛ. Ma tsagha gɛ, wərə 
ka Israyɛl kadzeghwa viɗi le veci. 

22Ma geɗeɗe ta meləkwə ləkwəa ghwə nya hevecia shɛ ba'a geɗeɗe ta ghwə nya 
heviɗia shɛ ne, kaslə hɛ te kema ta nci we. 

Shave 14 

Farawon kakeka ka Israyɛl 

1Ma ke Mahwətə sha Moyize: 

2«Gezete nda ke ka Israyɛl kezha zhɛneke geva hɛ kanza takwa yitea Pi-Hahirot, 
nya kwelɛ yɛ Migdol le ndərəa ghwəvərə. Tagha temɓe cɛ lekwesa ta ŋayɛ yɛ 
kwa kema ta Ba'al-Sefon, mɛa ndərə. 

3Ma zəzə Farawon ne, katendeŋe yɛ te hɛɗia shɛ, katenza yɛ kaka mavashi nyi te 
ɓerama. 

4Katezhɛre nda mehele 'ya ntɛaŋe ntɛaŋe ke Farawon ba'a katekeka ŋayɛ ŋkɛ. 
Katencɛ zləvəa ɗa 'ya laka mpə hɛ le ka sewajɛa ŋkɛ pɛtɛ. Ma tsagha ne, 
kateɗepete ka Ɛzhipte 'ya ya kaMahwətə.» Pa ka Israyɛl menete kala nya 
kegezete geva. 

5Ma kwa gezete nda mbeli ke yɛ Farawon le mbeli nyi yite nahe ka Israyɛl 
keslənji te hɛɗi ne, pa hɛ mbeɗete zəzə laka hɛ, ma ke hɛ kwelɛ ghəa nci: «Wa 
wəsə nya menete nya mə wa? Wa raberə pelakɛ ka Israyɛl mə kaslənji, kaɗema 
gheɓəmə kekeseyi hɛ kaka mavashi wa?» 

6Pa Farawon kelete wəmata gədəwəa ŋkɛ, cape ŋkɛ le ka sewajɛa ŋkɛ. 

7Pa ŋkɛ fəte wəmata gədəwə ganji gwəmsə ŋkwaŋe, tsagha kweci wəmata 
gədəwə nyi mbe Ɛzhipte. Mbeli mahekene ya pelɛ yayata wəmata gədəwə. 

8Pa Mahwətə zhɛrete mehele ta Farawon nya kameghea ka Ɛzhipte ntɛaŋe 
ntɛaŋe, ntake ŋkɛ kakeka ka Israyɛl, vəa ŋkwa nya shave hɛ mbe Ɛzhipte waɗe. 

9Tereŋe ka sewajɛa ka Ɛzhipte le gədəwəa lɛməa nci, le wəmata gədəwəa nci 
ba'a le ka zleɗe gədəwə nci kwa sebe ta ka Israyɛl. Pa hɛ kekave hɛ takwa yitea 
Pi-Hahirot, kwa kema ta Ba'al-Sefon, te ŋkwa nya nzanji hɛ takwa yitea ndərə. 

10Ma kwa nakɛ ka Israyɛl kwa hweŋkwa ka Ɛzhipte kakeka hɛ ba'a nahe 
Farawon kehendeke nda geva ke hɛ ne, pa hɛ ghazlənənji kwele kwele, kɛake hɛ 
tsave nda lewela ke Mahwətə. 

11Ma ke hɛ sha Moyize: «Dewə ŋkwa kela ŋkwa mbe Ɛzhipte nda fəke n'yɛ na 
kase kampə te ɓerama na? Wa raberə fəakave n'yɛ na mbe Ɛzhipte wa? 

12Kegezete ŋa ghen'yɛ kwa nza gheɓəmə mba kwagha kezha sərə n'yɛ kwagha 
kamene nda slene ke ka Ɛzhipte wəka? Megela ma ŋkɛ sha ghen'yɛ kempə te 
ɓerama.» 

13Ma ke Moyize sha ka Israyɛl: «Ghazlənəma yɛ ma! Hwepe mə ghə! Katenewe 
yɛ tsema tsema tembele ŋayɛ Mahwətə ɓeshi. Kwa nza ŋkɛ ma ka Ɛzhipte nyi 
newe nyi yɛ ɓeshi ne, mba yɛ katenakɛ hɛ tɛape we. 

14Mahwətə nde tempa te ŋkwa ŋayɛ. Ma gheyɛ le ŋa ŋayɛ ne, divə tenza yɛ.» 

Shala kaŋa hweŋkwa jive te ndərə 

15Ma ke Mahwətə sha Moyize: «Wa raberə tsa ɗa lewela na wa? Geze nda ke ka 
Israyɛl kaslə. 

16Kelete geta ta ŋa shɛ na kafete kənəa ndərə. Ŋate hweŋkwa te ndərə yitea 
jivenji ka Israyɛl te ndaleghe kwa ghwele ghwele. 

17Ma 'ya le ŋa ɗa ne, katezhɛre nda mehele 'ya ntɛaŋe ntɛaŋe ke ka Ɛzhipte kezha 
dzawa hɛ kwa sebe ta ŋayɛ. Tagha gɛ, katencɛ zləvəa ɗa 'ya laka mpə yɛ Farawon 
le ka sewajɛa ŋkɛ pɛtɛ, yɛ wəmata gədəwəa ŋkɛ ba'a ka zleɗe gədəwəa lɛməa 
ŋkɛ. 

18Ma tsagha ne, kateɗepete ka Ɛzhipte 'ya ya kaMahwətə, vəa ŋkwa nya tencɛte 
zləvəa ɗa 'ya kala nyagha.» 

19Pa nde ghwene ta Shala nya kese kadzeghwa te kema ta ka Israyɛl seyinyɛ 
kwetere wəmbəa nci. Tsagha shɛnyɛ ne, pa meləkwə ləkwə nya kese te kema ta 
nci seyinyɛ kwetere wəmbəa nci. 

20Pa nzanyɛ kwelɛ ghedəkwəa ka Ɛzhipte le ŋa ka Israyɛl. Ma meləkwə ləkwəa 
shɛ ne, kaŋkwesle ŋkɛ laka bela ta ka Ɛzhipte, ama kawaŋe ŋkwa ŋkɛ heviɗi laka 
bela ta ka Israyɛl. Vatse shɛma hɛ shɛ hende nda geva ke ghəa nci kahɛ hwencɛke 
ncɛke. 

21Pa Moyize kafete dzeve kənəa ndərə. Tagha gɛ, pa Mahwətə vɛke sefə nya 
wəba se laka ŋkwa kesame ta veci kahɛ hwencɛke ncɛke kezha zhɛne yɛməa 
ndərə dzeyi te sebe ba'a kezha ghwele ŋkɛ. Pa yɛmə neheve geva mbe. 

22Pa ka Israyɛl jivenji te ndaleghe nya keghwele ghwele kwelɛ tepe ta yɛmə: pa 
yɛmə zhɛrenyɛ kala zli laka yayata bela. 

23Tereŋe ka Ɛzhipte kwa sebe ta nci. Shishilimə gədəwəa lɛməa Farawon, yɛ 
wəmata gədəwəa ŋkɛ ba'a ka zleɗe gədəwəa ŋkɛ dzawa kwa sebe ta nci kwelɛ 
tepe ta yɛmə. 

24Ma takwa ŋkwa kakiɗi ne, pa Mahwətə nya mbe tepe ta geɗeɗe ta ghwə ba'a 
ŋa meləkwə ləkwə vate ntsə te ka sewajɛa ka Ɛzhipte ba'a tazemte mehele ta nci 
kwetɛ kwetɛŋe. 

25Pa bezemte seɗa ta yɛ wəmata gədəwə kezha shɛma hɛ dzeghwa. Tagha gɛ, 
kɛake ka Ɛzhipte sha lewela: «Hwɛ ɓəmə cakeɗake va ka Israyɛl, kwa nza ŋkɛ 
Mahwətə nde mpa nda mpa ke hɛ le gheɓəmə!» 



135 

 

 
Ghena ta Shala 

Kapsiki DC Bible 
©2012 Alliance Biblique du Cameroun and Bible Society of Cameroon. 

 

 
 

 

26Ma ke Mahwətə sha Moyize: «Kafete dzeve ta ŋa kənəa ndərə kezha zhɛne geva 
yɛmə kadzeghəa yɛ wəmata gədəwə ba'a ka zleɗe gədəwəa lɛməa ka Ɛzhipte.» 

27Pa Moyize kafete dzeve kənəa ndərə. Ma tekiɗi ta ŋkwa ne, nahe yɛmə 
kezhɛneyi geva te ŋkwa nya se ŋkɛ. Taghanyɛ ne, vəkə yɛmə yitea ka Ɛzhipte nyi 
kehwɛ, ama pa Mahwətə zamte hɛ kwa. 

28Pa yɛmə zhiɓəaghe geva kənəa yɛ wəmata gədəwə, ka zleɗe gədəwəa lɛmə 
ba'a pɛtɛa ka sewajɛa Farawon nyi kese kakeka ka Israyɛl kwa ndərə. Wəndə 
shɛ kembele we. 

29Ma ka Israyɛl le ŋa nci ne, nahe hɛ kejivenji te ndaleghe nya keghwele ghwele, 
nahe yɛmə kezhɛrete geva kala zli laka yayata bela. 

30Ma te vecia shɛ ne, pa Mahwətə mbelemte ka Israyɛl shave mbe dzeve ta ka 
Ɛzhipte, kanewe newe ka Ɛzhipte nyi kempə ka Israyɛl dzeyi mɛa hələbəa ndərə. 

31Nahe ka Israyɛl kenakɛ berete nya ɗate ka Ɛzhipte Mahwətə le. Vatse ɗepete 
kwelea ŋkɛ hɛ. Pa hɛ ndeke nda ghəa nci ke Mahwətə ba'a vate ghə te Moyize, 
nde mene slene ta ŋkɛ. 

Shave 15 

Yɛ Moyize le ka Israyɛl kagha geza 

1Ntake yɛ Moyize le ka Israyɛl kagha nda cimə ke Mahwətə kala nya: Yawa! 'Ya 
kagha nda cimə ke Mahwətə, nahe ŋkɛ kencɛte berete ta ŋkɛ, nahe ŋkɛ kebeteyi 
gədəwəa lɛmə ba'a mbeli nyi kezleɗe hɛ kwa ndərə! 

2Mahwətə ya kaberete ta ɗa ba'a kaciməa ɗa, gheŋkɛ ya kande mbele ɗa. Gheŋkɛ 
ya kaShala ta ɗa, 'ya katsahe ŋkɛ. Gheŋkɛ ya kaShala ta yiteyɛ ɗa, 'ya kazlape 
kwelea ŋkɛ. 

3Mahwətə ya kakatsala ka sewajɛ. Tserame nda nza sləa ŋkɛ kaMahwətə. 

4Pa beteyi wəmata gədəwə ba'a ka sewajɛa Farawon kwa ndərə. Bətə ka katsala 
ka sewajɛa ka Ɛzhipte kwa ndərəa ghwəvərə. 

5Bətə hɛ kwa zeweve ta yɛmə kala yɛ pelɛ, nahe ndərə kezhiɓəaghe geva kənəa 
hɛ. 

6Mahwətə, wa nya berete mbe dzeve kwa zeme ta ŋa wa! Gheŋkɛ nde 
ncɛncɛhwemte ka ghema. 

7Kaganda nza na wəbake! Gha nde mpə ka ghema ta ŋa kadzete hɛɗi. Ma 
kepelakɛ ghwə ta hwepe wənəa ŋa na ne, hɛmɗɛke tere ka ghema ta ŋa kala 
vegheme. 

8Va sefə nya keseyi mbe ŋshia ŋa ne katsene geva yɛmə, kaŋa geva gaŋkeɓe ta 
yɛmə kala zli, kakeɓe yɛmə kwa zeweve ta ndərə. 

9Ma ke ka ghema ta n'yɛ: «Hwɛ ɓəmə kwa sebe ta nci, katekekave hɛ gheɓəmə. 
Katenehe wəshia nci gheɓəmə, za ma ke nyi zəzəte mə. Katenteɗe kafayɛ 
gheɓəmə, katekese hɛ gheɓəmə.» 

10Ama gha Mahwətə, kwa zhɛnete mpi na ne, pa yɛmə zhiɓəaghe geva kənəa hɛ! 
Pa hɛ beteyi geva kala lɛ kwa zeweve ta ndərə nya lɛame. 

11Mahwətə, nyama hwa kweci shala ya kala gha wa? Wa ya kala gha nya nza 
zləvəa ŋkɛ tekeleke, nya ghazlənə mbeli va slene ta ŋkɛ ba'a nya kemene wəshi 
meŋele wa? 

12Ma kwa kafete dzeve kwa zeme na ne, nahe hɛɗi kendahwe mbeli nyi kekeka 
n'yɛ. 

13Nahe na kembelete mbelia ŋa! Kabeghe hɛ na le ɗe, kancɛ nda hweŋkwa 
kedzete ŋkwa nya nza na berete ta ŋa ke hɛ. 

14Ma kwa fa ghena shɛ kweci hwelefefi ne, ntake hɛ kabare bare: Kwetɛ kwetɛŋe 
mehele ta ka Filisti va ghazlənə, 

15nahe mbeli nyi te ghə mbe Ɛdom kedakenji, kwerɗake mehele ta mbeli nyi te 
ghə mbe Mowab, nahe geva ta ka Kanan kempənji. 

16Ghazlənə nya wəba ya mbe hɛ. Va berete ta ŋa nya kese kənəa hɛ ne, tikə tikə 
hɛ nzanji kala yɛ pelɛ nda jivenji mbelia ŋa Mahwətə, mbeli nyi mbeleke na. 

17Tsetsenya ne, beghe yabeghe hɛ na kadzeme ghweme ta ŋa kezha nza pelɛ. 
Mahwətə, nahe na kehite ŋkwa kezha nza hɛ te, gha le ghəa ŋa nde ŋate ŋkwa 
nya keveyi geva shɛ tekeleke Mahwətə. 

18Mahwətə, gha ya kameghe kaghala ghala! 

19Ma kwa dzawa ndərə yɛ gədəwə, yɛ wəmata gədəwə ba'a ka zleɗe gədəwəa 
lɛməa Farawon ne, nahe Mahwətə kezhiɓəaghe yɛmə kənəa hɛ. Ama ka Israyɛl 
le ŋa nci ne, nahe hɛ kejivenji te ndaleghe kwa keghwele ghwele. 

20Tagha gɛ, laŋe kwa mɛ ŋkwa Miriyam, wəzha ta meghekɛa Aron te dɛŋwəa nta. 
Cape mia pɛtɛa ka Israyɛl kwa sebe ta nta le wetse yitea dɛŋwə. 

21Ma ke Miriyam sha cimə ke hɛ: «Gha nda mə cimə ke Mahwətə, nahe ŋkɛ 
kencɛte berete ta ŋkɛ. Nahe ŋkɛ kebeteyi yɛ gədəwə ba'a ka zleɗe gədəwəa lɛmə 
kwa ndərə!» 

DZEGHWA TA KA ISRAYƐL TE ƁERAMA 
15:18–22 

Yɛmə nya mbe Mara 

22Cape yɛ Moyize le ka Israyɛl slə mɛa ndərəa ghwəvərə kalə laka ɓerama ta 
Shəwr. Hɛ mahekene menete hɛ kadzeghwa te ɓerama kaɗema kesləyi yɛmə. 

23Ma kwa ntsehe hɛ mbe Mara ne, kashɛ hɛ sa yɛmə nya mbe, va nya nza nde 
'yaghwake we. Se tagha se sləa Mara, geze ta ŋkɛ “'yaghwa”. 

24Ntake mbeli kandəghwə ndəghwə kənəa Moyize, ma ke hɛ shɛ: «Wa yatesa 
ghen'yɛ wa?» 

25Pa Moyize səkwəte Mahwətə nya kencɛte nda kwete təkwə. Fɛke Moyize 
neghehwe hwa yɛmə, tagha ne, pa yɛmə zhɛrenyɛ kayɛmə kesa. Tagha ndeke 
nda wəshi mahalegə ba'a wəshi keshi Mahwətə ke ka Israyɛl, tagha dzeghakɛ hɛ 
ŋkɛ ɓiyitsa. 

26Ma ke sha hɛ: Ma keyɛte ɗa fete yɛ kaganda, 'ya Shala Mahwətə ta ŋayɛ laka 
mene wəsə nya tiɗiɗi kwa kema ta ɗa, ma keveyite sleme yɛ yitea ghena nyi 
gezeke 'ya ba'a kemenete slene yɛ le wəshi mahalegəa ɗa ne, kateve kwete 'ya 
hwa zereghwe nyi vate nyi 'ya te ka Ɛzhipte te gheyɛ we. Kwa nza ŋkɛ ne, 'ya ya 
kaMahwətə nya kembe ŋayɛ. 

27Kwa sebe ta ŋkɛ, hwa'a ka Israyɛl mbe Ɛlim. Tagha ne, ɗasle meŋe bakeghəmbe 
ba'a peha mberefaŋe ya shɛ. Pa hɛ nzanji tagha terasle yitea yɛmə. 

Shave 16 

Shala kazeme nda zeme ke mbelia ŋkɛ 

1Cape pɛtɛa ka Israyɛl slənji mbe Ɛlim. Ma te kwa meŋe mcɛfeghəmbe ta hɛ mbe 
tere kwa bake kwa sebe ta shave ta nci mbe Ɛzhipte ne, hwa'a hɛ te ɓerama ta 
Sin, kwelɛ yɛ Ɛlim le ghweme ta Sinay. 

2Ma te ɓerama shɛ ne, ntake pɛtɛa ka Israyɛl kandəghwə ndəghwə kənəa yɛ 
Moyize le Aron. 

3Ma ke hɛ: «Megela ma mpəmte n'yɛ Mahwətə mbe Ɛzhipte, vəa ŋkwa nya nza 
n'yɛ rəkwə yitea yɛ shaga ta slia n'yɛ, vəa ŋkwa nya nza n'yɛ behe behe va wəshi 
kezeme, kenya fəke n'yɛ yɛ kase kampə teke te ɓerama nya va ma!» 

4Ma ke Mahwətə gezete nda ke Moyize: «'Ya katebete ŋayɛ wəshi kezeme sawa 
pelɛ ghweme. Keveci keveci teshave mbeli kafə gare zeme ta nci. Ma tsetse ne, 
'ya katedzeghe ŋayɛ kezha newe kenza nde kahawe yɛ va wəsə mahalegəa ɗa. 

5Ma te kwa ŋkwaŋe ta hɛ, vəa ŋkwa nya teta wəshi kezeme nya fəke yɛ yɛ ne, 
katekemave yɛ bake zhigə za ma ke nya te kweci hɛ.» 

6Ma ke yɛ Moyize le Aron sha ka Israyɛl: «Ma hetɛhwɛɗi nya ne, kateɗepete yɛ 
Mahwətə nde fəakave ŋayɛ mbe Ɛzhipte. 

7Hendɛ masheke ne, katenewe zləvəa Mahwətə yɛ, kwa nza ŋkɛ ne, nahe ŋkɛ 
kefate ŋayɛ kandəghwə ndəghwə te ghəa ŋkɛ. Wa ŋkɛ n'yɛ nda ndəghwə 
ndəghwə yɛ kənəa ghen'yɛ wa?» 



138 

 

 
Ghena ta Shala 

Kapsiki DC Bible 
©2012 Alliance Biblique du Cameroun and Bible Society of Cameroon. 

 

 
 

 

8Ma ke Moyize zhɛkwa: «Kateve ŋayɛ sli Mahwətə hetɛhwɛɗi nya ba'a wəshi 
kezeme behe behe hendɛ masheke, kwa nza ŋkɛ nahe Mahwətə kefate 
kandəghwə ndəghwə yɛ kənə. Ma ghen'yɛ ne, wa ŋkɛ n'yɛ wa? Kənəa ghen'yɛ 
ndəghwə ndəghwə yɛ we, ama kənəa Mahwətə.» 

9Kwa sebe ta ŋkɛ, ma ke Moyize sha Aron: «Geze nda ke pɛtɛa ka Israyɛl kase 
katsene geva kwa kema ta Mahwətə, kwa nza ŋkɛ nahe ŋkɛ kefate ndəghwə 
ndəghwə ta nci.» 

10Ma vəa ŋkwa nya geze nda ghena Aron ke pɛtɛa ka Israyɛl ne, pa hɛ zhɛrete 
geva laka ɓerama. Taghanyɛ ne, pa zləvəa Mahwətə ncɛte mbe meləkwə ləkwə. 

11Ma ke Mahwətə sha Moyize: 

12«Nahe 'ya kefate ndəghwə ndəghwə ta ka Israyɛl kənəa 'ya. Gezete nda ghena 
ta ɗa ke hɛ: ‹Ma hetɛhwɛɗi nya ne, katezeme sli yɛ, hendɛ masheke ne, behe behe 
tenza yɛ va wəshi kezeme. Ma tsagha gɛ, kateɗepete yɛ 'ya Mahwətə ya kaShala 
ta ŋayɛ.›» 

13Ma hetɛhwɛɗi ne, katese yɛ fafele kame kənəa ghedəkwə pɛtɛ. Ma masheke ne, 
ncɛhwɛaɓɛ tenza mɛnɛ dzeyi yitea ghedəkwə. 

14Ma vəa ŋkwa nya betenji mɛnɛ ne, katenza kweci wəshi keshɛnɛa shɛanɛanji 
kala kwacakelɛ dzeyi te hɛɗi. 

15Pa ka Israyɛl nakɛ, ma ke hɛ kwelɛ ghəa nci: «Mane həw?», geze ta ŋkɛ, «Wa 
sləa nya wəsə wa?» Kwa nza ŋkɛ keɗepe wəsəa shɛ hɛ we. Ma ke Moyize zhɛnete 
nda ke hɛ: «Gheŋkɛ wəsə kezeme nya ndeke ŋayɛ Mahwətə. 

16Wa nya ghena nya gezeke Mahwətə nya: ‹Pa yayata wəndə kafə gare zeme ta 
ŋkɛ. Dzeghe mə kwa wəsə nya nza wəndə gare zehwe. Fə mə kala kwalekwə 
zhɛme nya ki ghɛ.›» 

17Pa ka Israyɛl menete tsagha. Pa kweci fəte kwele kwele, ɓɛhwɛ fəte kweci. 

18Ama kwa dzeghete wəsə nya fəte hɛ hɛ ne, kenza kewəba va mbeli nyi kefəte 
kwele kwele ba'a dewə va nyi kefəte ɓɛhwɛ we. Gare zeme ta ŋkɛ fəte yayata 
wəndə. 

Ghena nyi kegezete geva te ghəa mane 

19Ma ke Moyize sha hɛ zhɛkwa: «Yagha wəndə tetene kamasheke.» 

20Ama pa kweci mbeli ɗema fa ghena ta Moyize ba'a tenakɛ kamasheke. Pa nde 
yate menciɗi ba'a daɗənyɛ. Tagha gɛ, mɓɛke Moyize hwepete wənə va hɛ. 

21Kala kiɗi ta ŋkwa ne, kafə yayata wəndə gare zeme ta ŋkɛ. Ma kaɓele veci ne, 
karɛɗɛ nya ketene. 

22Ma te kwa ŋkwaŋe ta hɛ ne, gare zeme kahɛ bake fə hɛ, bake kwa kwasayɛmə 
te yayata wəndə. Pa mbeli nyi te ghə se kagezete nda ke Moyize. 

23Ma ke sha hɛ: «Ghena shɛ yagezete Mahwətə. Hendɛ veci kezhɛne mpi, veci 
kezhɛne mpi nya keveyi nda geva tekeleke ke Mahwətə. Ta mə wəshi nyi ɗe yɛ 
kata, nefe mə wəshi nyi ɗe yɛ kanefe, wəmbəyi mə nya ketene kamasheke.» 

24Pa hɛ wəmbəyi wəsə kezemea shɛ kamasheke kala nya gezete Moyize. 
Kezazənə ba'a keyake menciɗi ŋkɛ we. 

25Ma ke Moyize: «Zeme mə wəshi kezemea shɛhɛ ɓeshi. Kwa nza ŋkɛ ma ɓeshi 
ne, veci kezhɛne mpi, vecia Mahwətə ya shɛ. Wəsə shɛ katekemave yɛ pelɛ te 
ŋwela we. 

26Kwa nza ŋkɛ kahɛ ŋkwaŋe ne, wərə yɛ kafə wəsə kezemea shɛ, ama kwa 
mberefaŋe ta hɛ ne, veci kezhɛne mpi ŋkɛ, katenza ŋkɛ shɛ we.» 

27Ma te kwa mberefaŋe ta hɛ ne, pa kweci ka Israyɛl shave kezha fə wəshi 
kezeme, ama wəsə shɛ kekemave hɛ we. 

28Ma ke Mahwətə sha Moyize: «Pa te nyama və teɗema yɛ kahawe va ghena nyi 
gezeke 'ya ba'a va wəshi mahalegəa ɗa wa? 

29Ɗepete mə megela, nahe 'ya kendeke ŋayɛ veci kezhɛne mpi kaveci kezhɛne 
mpi, vatse ndeke ŋayɛ wəsə kezeme 'ya te kwa ŋkwaŋe ta hɛ kaŋa hɛ bake. Ma 
te kwa mberefaŋe ta hɛ ne, nza yayata wəndə ki ghɛa ŋkɛ, wəndə shɛ kashave 
we.» 

30Ma tsagha gɛ, pa ka Israyɛl zhɛnakɛ mpi te kwa mberefaŋe ta hɛ. 

31Pa ka Israyɛl hekate nda slə ke wəsə kezemea shɛ “kamane”. Yipə yipə ŋkɛ le 
kwacakelɛ ba'a kala ɗafa mze zeɗea ŋkɛ. 

32Ma ke Moyize: «Wa nya ghena nya geze Mahwətə nya: Viɗikɛ mə wəmbete le 
mane, kezha wəmbəyi nda ke hwelefefia ŋayɛ. Ma tsagha ne, katenakɛ wəshi 
kezeme nyi se 'ya kazeme ŋayɛ te ɓerama, kwa fəakave ŋayɛ 'ya mbe Ɛzhipte 
hɛ.» 

33Ma ke Moyize sha Aron: «Kelete wəmbete shɛ na viɗikɛ le mane. Kwa sebe ta 
ŋkɛ, ntareyi wəmbetea shɛ kwa kema ta Mahwətə kezha wəmbəyi nda ke 
hwelefefia ŋayɛ.» 

34Kala nya gezave nda Mahwətə ke Moyize ne, pa Aron ntareyi wəmbetea shɛ te 
kema ta palepa ta jikə geva kezha wəmbəyi geva ŋkɛ. 

35Va wəfaɗemsə menete ka Israyɛl kazeme mane, pa te ntsehe ta nci te hɛɗi nya 
nza mbeli, geze ta ŋkɛ, pa te ntsehe ta nci kwa ghala ta hɛɗia Kanan. 

36Ma mane nya gare zeme ta wəndə nya kavəghwə ne, yipə yipə ŋkɛ le bela ta 
wəsə kezeme kwetɛŋe mbe meŋe nya zeme mbeli ghalanza. 

Shave 17 

Yɛmə nya mbe Masa ba'a mbe Mɛriba 
(ƁLA 20.2-13) 

1Kala nya gezete Mahwətə, ntəŋə ka Israyɛl te ɓerama ta Sin, temə teke temə 
teke ne, hwa'a hɛ mbe Refidim nya menete ghedəkwəa nci hɛ mbe. Ama yɛmə 
kesa shɛ kekemave hɛ mbe we. 

2Tagha gɛ, ntake hɛ kaŋgezle kənəa Moyize, ma ke hɛ: «Ndeke n'yɛ yɛmə kesa!» 
Ma ke Moyize zhɛnete nda ke hɛ: «Wa raberə ŋgezle yɛ kənəa 'ya wa? Yitea wa 
ɗe yɛ kadzeghe Mahwətə wa?» 

3Tagha ne, shewə mbeli va ndere, ntake hɛ kandəghwə ndəghwə kənəa Moyize, 
ma ke hɛ: «Yitea wa fəakave n'yɛ na mbe Ɛzhipte wa? Gha ɗe kampə ŋwalea n'yɛ 
ba'a wəshi keseɗa ta n'yɛ teke va ndere na?» 

4Ntake Moyize katsa nda lewela ke Mahwətə, ma ke: «Wa wəsə nya hi 'ya 
kamene kezha mbeli nyi wa? Temə vireɗi ne, hɛ katebeza ɗa le pelɛ!» 

5Ma ke Mahwətə shɛ: «Dzate te kema ta nci, ntave kweci mbeli hwa mbelia jama 
ta ka Israyɛl. Kelete geta nya mpave hələa Nil nya na le yitea dzeve. 

6'Ya ne, kateslete 'ya tagha kwa kema ta ŋa, te gela ta ghweme ta Horɛb. Katempa 
gela shɛ na yitea shave yɛmə mbe kasa mbeli.» Pa Moyize menete tsagha, kwa 
ntsə ta mbelia jama. 

7Pa mbeli hekate nda slə ke ŋkwa shɛ kaMasa ba'a kaMɛriba, geze ta ŋkɛ 
“Dzeghe” ba'a “Ŋgezle”. Kwa nza ŋkɛ ne, te ŋkwa shɛ se ka Israyɛl kaŋgezle 
kənəa Moyize ba'a kadzeghe Mahwətə, ma ke hɛ sha se kageze: «Hwa gheɓəmə 
Mahwətə na, na kaɗema ŋkɛ hwa gheɓəmə na?» 

Ka Amalɛk kaha nda mpa ke ka Israyɛl 

8Hwa'a ka Amalɛk kampa le ka Israyɛl mbe Refidim. 

9Ma ke Moyize sha Zhozəwɛ: «Tsehave zhili nyi kenza kampate mpa, kwa sebe 
ta ŋkɛ, kwiɗi yitea mpa le ka Amalɛk. Ma hendɛ ne, kateslete 'ya pelɛ ghəa 
wəmbə le geta ta Shala mbe dzeve.» 

10Cape Zhozəwɛ kalə kampa le ka Amalɛk, kala nya gezave nda Moyize, vəa ŋkwa 
nya dzeme ghəa wəmbə yɛ Moyize, Aron le Həwr. 

11Ma vəa ŋkwa nya nza dzeve ta Moyize yitea ghweme ne, berete ma nza ka 
Israyɛl, ama vəa ŋkwa nya betakawa dzeve ŋkɛ ne, berete ma nza ka Amalɛk. 

12Ma kwa leɓenji dzeve ta Moyize ne, pa yɛ Aron le Həwr kelete pelɛ ba'a veyite 
yitea Moyize. Pa Moyize ntishɛnyɛ te. Pa yɛ Aron le Həwr nzanji laka yayata bela 
ta ŋkɛ kezha kese nda dzeve ta ŋkɛ. Tsagha nzanyɛ Moyize le dzeve yitea 
ghweme pa va pəkwə ta veci. 

13Pa Zhozəwɛ mpəmte ka Amalɛk le kafayɛ. 

14Ma ke Mahwətə sha Moyize: «Rafete wəshi nyi pɛtɛ yitea ɗema mbeli 
kazaghəyite. Gezete nda ke Zhozəwɛ kateza sebe 'ya te ka Amalɛk. Ma tsagha ne, 
wəndə shɛ te hɛɗi katezhɛne kazəzə hɛ we.» 

15Pa Moyize pate reghwetɛ nya hekate nda slə ŋkɛ “KaMahwətə ya kahərə ŋkwa 
ta ɗa”, 

16ma ke: «Ma kwa nza ŋkɛ nahe ka Amalɛk kese kacɛɗɛ pasla ta Mahwətə ne, nda 
mpa yatempa Mahwətə le hɛ kaghala ghala.» 

Shave 18 

Yɛ Moyize le mekwea ŋkɛ Zhɛtro 

1Pa Zhɛtro, nde dzeghe mɛlɛya ka Madiyan nya kamekwea Moyize fate wəshi nyi 
menete nda Shala Mahwətə ke Moyize ba'a ke ka Israyɛl, mbelia ŋkɛ. Pa fate 
tsema tsema fəakave hɛ Mahwətə mbe Ɛzhipte. 

2Ki ghɛa Zhɛtro Sɛfora, wəzha ta ŋkɛ nya kamale ta Moyize. Nahe Moyize 
kebegheghe nda ke yitenyɛ, 

3le ŋwale tezhilia nta nyi bake. Gɛrshom hekate nda slə Moyize ke nya katezhɛ, 
geze ta ŋkɛ, “Nde se se teke”, kwa nza ŋkɛ ma ke sha ŋa ŋkɛ: “Nde se se 'ya te 
hɛɗia kweci mbeli”. 

4Ma nya kazera ne, Ɛliyɛzɛr hekate nda slə ŋkɛ, geze ta ŋkɛ, “Shala ya kande 
kemane ɗa”, kwa nza ŋkɛ ma ke sha ŋa ŋkɛ: Nahe Shala ta yiteyɛ ɗa kekemanakɛ 
ɗa, nahe ŋkɛ kembelemte ɗa va kafayɛa Farawon. 

5Cape Zhɛtro le ŋwale ba'a male ta Moyize kalə shɛ te ɓerama nya nza ŋkɛ takwa 
yitea ghweme ta Shala. 

6Ma ke Zhɛtro ghweneghe nda mɛ ke Moyize: «'Ya Zhɛtro, mekwea ŋa nde se sha 
gha le male ta ŋa ba'a ŋwale tezhilia nta bake.» 

7Pa Moyize se shɛ, gwəɗəŋə ŋkɛ kwa kema ta ŋkɛ ba'a pa həməwəve ŋkɛ. Ma 
kwa sebe ta nya njiŋwemte ghə hɛ ne, cape hɛ kadzembe cɛ lekwesa ta Moyize. 

8Pa Moyize ɓelate nda ke mekwea ŋkɛ tsema tsema menete nda Mahwətə ke 
Farawon ba'a ke ka Ɛzhipte tewəmbəreke ka Israyɛl. Pa gezete nda yaka nyi 
sahwe hɛ kwa hweŋkwa ba'a tsema tsema mbelete hɛ Mahwətə. 

9Ntake Zhɛtro kazlama te pɛtɛa wəshi nyi menete nda Mahwətə ke ka Israyɛl 
kwa mbelemte hɛ ŋkɛ shave mbe dzeve ta ka Ɛzhipte. 

10Tagha gɛ, ma ke: «Tsahe ɓəmə Mahwətə nya kembelemte ŋayɛ shave mbe 
dzeve ta Farawon ba'a ŋa ka Ɛzhipte! 

11Nahe 'ya keɗepe tsetsenya Mahwətə ya kwele ma ke kweci shala. Nahe ŋkɛ 
kencɛte vəa ŋkwa nya sa nda yaka ka Ɛzhipte ke ka Israyɛl.» 

12Kwa sebe ta ŋkɛ ne, pa Zhɛtro nya kamekwea Moyize dzeghekɛ nda melɛ kwa 
tere tere ba'a melɛ kejikə geva ke Shala. Hwa'a yɛ Aron le mbelia jama ta ka 
Israyɛl kezha zeme wəsə kezeme kwa kema ta Shala, zlaɓe le mekwea Moyize. 

Moyize kanta ka meha ghwə 

13Ma te hendɛ ta ŋkwa ne, ntishɛ Moyize kezha meha ghwə te ghena nyi kwelɛ 
mbeli. Meghereŋe mbeli kwa kema ta ŋkɛ se masheke pa va tɛhwɛɗi. 

14Ma kwa nakɛ wəshi nyi mene ŋkɛ kezha mbeli mekwea ŋkɛ ne, ma ke shɛ: «Wa 
wəsə nya mene nda nya na ke mbeli kala nya wa? Wa raberə mene slene nya na 
kwetɛŋe ŋa ba'a nza mbeli meghereŋe kwa kema ta ŋa, se masheke pa va 
tɛhwɛɗi wa?» 

15Ma ke Moyize zhɛnete nda ke mekwea ŋkɛ: «Mbeli nyi se 'ya kezha fa zəzə ta 
Shala. 

16Ma kenza ghena kwelɛ hɛ ne, kase hɛ sha 'ya: kasla fete 'ya te ghena nya kwelɛ 
hɛ ba'a kancɛ nda wəshi mahalegə ba'a ghena nyi gezete Shala 'ya ke hɛ.» 

17Ma ke mekwea ŋkɛ shɛ: «Kehi kamene na kala nya we! 

18Katedene ŋa na, tsagha mbeli nyi kese nyi sha gha. Keɗaŋeɗa slene nya va gha, 
kamenete na kwetɛŋe ŋa we! 

19Tsetsenya ne, fa ghena ta ɗa! 'Ya katencɛ ŋa ntsehwele, pa Shala nza le gha: 
Nza kawəndə nya te kema ta mbeli kwa kema ta Shala, gha nde geze nda ghena 
nyi kwelɛ mbeli ke Shala. 

20Gha ɓiyitsa nde ncɛ wəshi mahalegə ba'a ghena nyi gezete Shala ke mbeli, nde 
ncɛ nda hweŋkwa ganyɛ ba'a slene ganyɛ ke hɛ. 

21Ma kwa sebe ta ŋkɛ ne, tsehave mbeli ganji nyi kehawe va Shala, nyi keɗe 
kaganda, nyi keɗema mbəɗəkwə hwa mbeli shɛ na beteyi hɛ kambeli nyi te ghəa 
wəvəsəa mbeli slibə, mbeli gwəmsə, mbeli mcɛfemsə ba'a mbeli meŋe. 

22Mbelia shɛhɛ ka tesla fete te ghena nyi kwelɛ mbeli keveci keveci. Ghena nyi 
jama jama yatekele ŋa hɛ kase, ama ghenci le ghəa nci ka tesla fete te ghena nyi 
ɓɛhwɛ ɓɛhwɛ. Ma tsagha ne, kefe kefe tenza slene ta ŋa, va nya nehehwe na le 
hɛ. 

23Ma kemenete na kala nya ba'a kenza nde tsagha gezete ŋa Shala ne, katedene 
ŋa na we. Laka ŋa nci bela ne, ketseɓa tseɓa telə mbeli nyi sha ghɛ.» 

24Pa Moyize menete slene le ghena nyi gezete nda mekwea ŋkɛ. 

25Pa tsehave mbeli ganji hwa ka Israyɛl ba'a beteyi hɛ te ghəa wəvəsəa mbeli 
slibə, mbeli gwəmsə, mbeli mcɛfemsə ba'a mbeli meŋe. 

26Ghenci ka meha ghwə te mbeli keveci keveci. Ama ghena nyi dzawe dzawe ne, 
ke Moyize kele nda hɛ. Ghenci le ghəa nci ka sla fete te ghena nyi ɓɛhwɛ ɓɛhwɛ. 

27Pa Moyize beghakɛ mekwea ŋkɛ nya kezhɛneghe geva kalə sha hɛɗia ŋkɛ. 

Shave 19 

SHALA KAMENE JIKƏ GEVA LE KA ISRAYƐL 
19–24 

Shala kageze nda ghena ta jikə geva ke ka Israyɛl 

1Ma te kwa ghate ta hɛ mbe tere kwa mahekene ghala shave ka Israyɛl mbe 
Ɛzhipte ne, hwa'a hɛ te ɓerama ta Sinay. 

2Ma kwa slə hɛ mbe Refidim ne, pa hɛ ntsehe te ɓerama ta Sinay ba'a nzanji 
tagha. Tagha nzanji ka Israyɛl kwa kema ta ghweme ta Sinay. 

3Tarame Moyize pelɛ kezha begeme le Shala. Pa Mahwətə hekakɛ sawa pelɛ ghəa 
ghweme, ma ke shɛ: «Wa nya ghena nya tegeze nda na ke hwelefe ta Zhakob nyi 
kaka Israyɛl nya: 

4‹Nahe yɛ kenakɛ tsema tsema menete nda 'ya ke ka Ɛzhipte. Nahe yɛ kenakɛ 
tsema tsema fəke ŋayɛ 'ya kase teke dekwe yitea 'ya, kala nya fə ŋwalea ŋkɛ zele 
te wəmbə. 

5Ma tsetsenya, kenza yɛ kafa ghena ta ɗa ba'a kaya jikə geva ta ɗa le gheyɛ ne, 
kambeli nyi keveyi geva kaŋa ɗa tenza yɛ hwa kweci hwelefefi. Kwa nza ŋkɛ ne, 
ŋa ɗa hɛɗi lema. 

6Ma gheyɛ ne, kawəvəsəa kaka dzeghe Shala ba'a kahwelefe nya keveyi geva 
tekeleke tenza yɛ kezha slene ta ɗa.› Nya ya kaghena nya geze nda na ke ka 
Israyɛl.» 

7Pa Moyize sawa ghedəkwə ba'a hekakɛ mbelia jama ta ka Israyɛl ba'a ɓelate 
nda ghena nyi gezete nda Mahwətə ke hɛ. 

8Ma ke mbeli zhɛnete kanya kwetɛŋe: «Pɛtɛ temene wəshi nyi gezete Mahwətə 
ghen'yɛ.» Pa Moyize keleghe nda zhɛne ta nci ke Mahwətə. 

9Ma ke Mahwətə shɛ ɓiyitsa: «Katesawa 'ya sha gha mbe ləmbə nya diŋwədi, 
yitea fa ɗa ka Israyɛl kageze ghena le gha ba'a yitea gezleŋema ghə hɛ va gha 
kaghala ghala.» Pa Moyize zhɛne kakeleghe nda zhɛne ta mbeli ke Mahwətə. 

Shala kabegeme le Moyize pelɛ ghweme ta Sinay 

10Ma ke Mahwətə sha Moyize zhɛkwa: «Zhɛneghe geva kalə sha mbeli shɛ na 
geze nda ke hɛ kezha pɛmte geva wɛŋe ɓeshi ba'a hendɛ. Pa hɛ tsewemte 
lekwesa ta nci perə. 

11Pa hɛ hite geva vatahebezle, kwa nza ŋkɛ te vecia shɛ tesawa 'ya kadzete 
ghweme ta Sinay kanewe newe mbeli pɛtɛ. 

12Katedzeghe yɛ ghala na dzeyi yitea ghweme ba'a katemeɗe nda na ke hɛ kezha 
ɗema hɛ kadzeme ghwemea shɛ, ya kahende nda geva. Yayata wəndə nya 
kehendave nda geva ne, katepesle ŋkɛ mbeli. 

13Ya wəndə keɗema wəsə keseɗa ŋkɛ ne, katesərə mbeli teghweme we. 
Katekwaɗe wəndə nya kebezemte ghena mbeli le dzeve we, ama le pelɛ 
teŋkwape mbeli keɗema le have tehe ŋkɛ mbeli. Deke kweci mbeli ka tedzeme 
ghwemea shɛ kevɛte geva tereme.» 

14Pa Moyize sawa pelɛ ghweme sha mbeli. Pa gezete nda ke hɛ kezha pɛ geva ta 
nci wɛŋe ba'a kezha tsewe lekwesa ta nci. 

15Ma kwa sebe ta ŋkɛ, ma ke sha hɛ: «Hite mə geva megela kezha vatahebezle. 
Sərəakɛ mə ɓelahe le mia ŋayɛ.» 

16Ma wakaka zeweve ta ghweme vatahebezle ne, pa gaka ta va, slesla ta va ba'a 
ləmbə nya diŋwədi menete geva pelɛ ghəa ghweme. Pa mbeli fate vɛ ta tereme 
le berete ɓiyitsa. Ma mbe ghedəkwə ne, ntake mbeli kabare bare va ghazlənə. 

17Pa Moyize fəakame mbeli shave mbe ghedəkwə kezha hende nda geva ke 
Shala. Pa hɛ ghereŋenji yitea seɗa ta ghweme. 

18Pɛtɛ ghweme ta Sinay zhiɓə va n'yia ghwə, va nya sawa Mahwətə hwa ghwə. 
Ntake n'yia shɛ kadzeme yitea ghweme kala n'yia ghwə nya wəba, pɛtɛa 
ghwemea shɛ kagaŋkəɗə. 

19Pa vɛ ta tereme mtsehete geva le berete. Ma kegezete ghena Moyize ne, 
kazhɛne nda Shala mbe nehwene ta va. 

20Pa Mahwətə sawa kadzete Sinay, kadzawa ghəa ghweme. Tagha hekakɛ 
Moyize ŋkɛ kadzeme, tarame Moyize pelɛ. 

21Ma ke Mahwətə shɛ: «Kwiɗi geze nda ke mbeli kezha ɗema hɛ kawədə geva 
kanewe ɗa. Ma keɗema ŋkɛ tsagha ne, kwele kwele nyi ketempə hwa hɛ. 

22Ya ka dzeghe Shala nyi kenza wərə kahende ɗa geva ne, nda hɛ kapɛmte ghəa 
nci wɛŋe, yagha 'ya kamaghe kənəa hɛ.» 

23Ma ke Moyize zhɛnete nda: «Kashɛ mbeli dzeme ghweme ta Sinay we, kwa nza 
ŋkɛ gha le ghəa ŋa nde gezete n'yɛ kave ghala yitea ghwemea shɛ ba'a kave 
tekeleke.» 

24Ma ke Mahwətə sha Moyize: «Zhɛneghe geva kadzawa, nda zhɛne na kasame 
le Aron. Ama mba ka dzeghe Shala ba'a mbeli kewədə geva kasame sha 'ya, yagha 
'ya kamaghe kənəa hɛ.» 

25Pa Moyize zhɛnakawa geva sha mbeli ba'a gezete nda ke hɛ. 

Shave 20 

Wəshi mahalegə meŋe 
(ZGWM 5.6-21) 

1Wa nyi ghena nyi gezete nda Shala ke hwelefe ta Israyɛl nyi: 

2«'Ya ya kaMahwətə Shala ta ŋa nya kekelakave ŋa shave mbe Ɛzhipte nya se na 
kamava. 

3Gwəɗəŋəma na kwa kema ta kweci shala keɗema 'ya kwetɛŋe ɗa ma. 

4Mene nda ma kwete shala na ke ghəa ŋa, ya pa ta wəshi nyi pelɛ ghweme, te 
hɛɗi keɗema kwa yɛmə nya mbe hɛɗi ma. 

5Gwəɗəŋəma na kwa kema ta pa ta wəshia shɛhɛ ma, hawema na va hɛ ma. Kwa 
nza ŋkɛ ne, 'ya ya kaMahwətə Shala ta ŋa, Shala nya kezlɛ. Ma kebezemte ɗa 
ghena wəndə ne, kateme 'ya te wəndəa shɛ, te ŋwalea ŋkɛ, hwa'a te kwa maheke 
keɗema kwa wəfaɗe ta hwelefe. 

6Ama kamene nda ganyɛ 'ya ke mbeli nyi keɗe ɗa ba'a nyi kehawe va wəshi 
mahalegəa ɗa hwa'a te te hwelefefi slibə. 

7Hekɛmema sləa ɗa, 'ya Shala Mahwətə ta ŋa na gəmə ma, kwa nza ŋkɛ kande 
beze ghena ve wəndə nya kala nyagha 'ya, 'ya Mahwətə. 

8Zaghəma ve ɗa veci kezhɛne mpi na tekeleke ma. 

9Hɛ ŋkwaŋe temene na kamene slene nyi va gha. 

10Ama kwa mberefaŋe ta hɛ ne, gheŋkɛ ya kaveci kezhɛne mpi nya keveyi ɗa 
geva tekeleke, 'ya Shala Mahwətə ta ŋa. Menema slene na te vecia shɛ, ya gha, ya 
wəzege teza ta ŋa, ya wəzha ta ŋa, ya nde mene slene ta ŋa, ya kwatera ta ŋa, ya 
wəshi keseɗa ta ŋa, ya nde se se nya ki ghɛa ŋa ma. 

11Kwa nza ŋkɛ mbe hɛ ŋkwaŋe pate ghweme ba'a wəshi nyi pelɛ, hɛɗi ba'a wəshi 
nyi te, ndərə ba'a wəshi nyi kwa 'ya, kwa sebe ta ŋkɛ, pa 'ya zhɛnakɛ mpi te hɛ 
kwa mberefaŋe. Vatse wəpikɛ ba'a veyi veci kezhɛne mpi 'ya tekeleke, 'ya 
Mahwətə. 

12Hawe va yiteyɛ ŋa ba'a meyɛ ŋa, yitea jive hɛa ŋa biyake te hɛɗi nya ve ŋa 'ya, 
'ya Shala Mahwətə ta ŋa. 

13Peslema wəndə na ma. 

14Valema na tahe ma. 

15Ghərəma na ma. 

16Negha nda ma fete tseŋwə na ke nde ghedəkwəa ŋa ma. 

17Slama ntsə na yitea ghɛa nde ghedəkwəa ŋa, ya male ta ŋkɛ, ya nde mene slene 
ta ŋkɛ, ya kwatera ta ŋkɛ, ya sla ta ŋkɛ, ya kwara ta ŋkɛ, ya yayata wəsə nya ve 
ma.» 

18Nahe pɛtɛa ka Israyɛl kefate berazlɛ ta va ba'a vɛ ta tereme, pɛtɛ nci kenakɛ 
slesla ta va ba'a ghweme nya bətə mbe n'yi. Ntake hɛ kabare bare va ghazlənə 
ba'a pa hɛ nzanji cakeɗake. 

19Ma ke hɛ sha Moyize: «Geze n'yɛ ghena, gha le ghəa ŋa, katefa ghena ta ŋa n'yɛ. 
Ama kaɗe n'yɛ kageze n'yɛ ghena Shala kata kata we, katempə n'yɛ.» 

20Ma ke Moyize sha hɛ: «Ghazlənəma yɛ ma! Ma nda hendeke ŋayɛ geva Shala 
ne, kezha dzeghe ŋayɛ. Kaɗe ŋkɛ kezha ɗepete berete ta ŋkɛ yɛ ba'a kezha ɗema 
yɛ mene jaɗafa.» 

21Pa ka Israyɛl nzanji cakeɗake, ama pa Moyize hendave nda geva ke ləmbə nya 
diŋwədi nya nza nya Shala mbe. 

Ghena te ghəa reghwetɛ kedzeghe melɛ 

22Ma ke Mahwətə sha Moyize: «Wa nyi ghena ta ɗa nyi tegeze nda na ke ka 
Israyɛl nyi: ‹Nahe yɛ kenakɛ nahe 'ya kegezete ŋayɛ ghena sawa pelɛ ghweme. 

23Mene nda ma kweci shala yɛ ke ghəa ŋayɛ le mze kwa tɛawetɛa keɗema le mze 
kwa tere tere, kezha hawe va hɛ mba 'ya ma. 

24Pa yɛ ŋate ɗa reghwetɛ rekɛ nya tedzeghe ɗa melɛ kwa tere tere keɗema melɛ 
kejikə ghə yɛ le timɛtia ŋayɛ, yɛ kwia ŋayɛ ba'a yɛ sla ta ŋayɛ te. Ma 'ya gɛ ne, 
katese 'ya kawəpi ŋayɛ te yayata ŋkwa nya tencɛ zləvəa ɗa 'ya. 

25Ma kenza yɛ kapa ɗa reghwetɛ pelɛ ne, pama ŋkɛ yɛ le pelɛ nyi ketsehe tsehe 
ma, kwa nza ŋkɛ, ma kwa tsehe hɛ yɛ le lɛ ne, nahe yɛ kezhɛrete hɛ wale wale. 

26Pa ɗa ma reghwetɛ nya dzeme mbeli dzeme dzeme yɛ ma, yagha mbeli 
katenewe zeweve ta wəndə nya pelɛ.›» 

Shave 21 

Ghena te ghəa ka Ɛbrə nyi kaka mavashi 

1Ma ke Mahwətə mtsehete: «Wa nyi kweci ghena nyi tegeze nda na ke ka Israyɛl 
nyi: 

2Ma vəa ŋkwa nya tepave nde Ɛbrə yɛ kamava ne, katenza ŋkɛ kamava kava 
ŋkwaŋe. Ma te kwa mberefaŋe ta va ne, waɗe hweŋkwa ve kezha slə kaɗema 
kaŋki wəsə. 

3Ma kenza ŋkɛ kaghwəmezhi nda tepave mbeli kamava ne, kwetɛŋenyɛ ŋkɛ 
teslə. Ma kenza ŋkɛ male ya ve ne, hɛ le male ta ŋkɛ teslə. 

4Ma kenza ŋkɛ wəndə nya kesleke ŋkɛ nde wəmave nda male, nda yake ŋwale 
tezhili keɗema ŋwalea kwɛ malea shɛ ne, mba nza yɛ malea shɛ le ŋwalea nta 
kaŋa wəndə nya kesleke ŋkɛ. Wəndəa shɛ kwetɛŋenyɛ nde teslə. 

5Ma kegezete mava shɛ: ‹Kaɗe nde sleke ɗa le male ta ɗa ba'a ŋwalea ɗa 'ya, kaɗe 
'ya kasərə hɛ kezha nza waɗe we›, ke ne, 

6pa wəndə nya kesleke ŋkɛ keleke kadzawa kema ta Shala. Pa ghereŋeyi wəndəa 
shɛ mɛa gelembe keɗema dzeme vare seɗa ta gelembe. Tagha ne, katentsa nda 
sleme ŋkɛ le zhɛliɓə. Se mɛa vəa shɛ ne, kamava ta ŋkɛ tenza ŋkɛ kaghala ghala. 

7Ma kepamte wəzha ta ŋkɛ wəndə kakwatera ne, kakemave nza nde waɗe kala 
ka mavashi we. 

8Ma keɗema wəndə nya kesleke kaɗe kanza nde kamale ta ŋkɛ ne, pa sərəakɛ 
nda ke kwete wəndə kambeɗehwe. Hweŋkwa ve kezha pamte nda ke kweci 
hwelefefi we: mbəɗəkwə yamenete nda ŋkɛ tsagha. 

9Ma kenza ŋkɛ ke wəzege ta ŋkɛ ndeke nda ŋkɛ kamale ne, kala wəshi nyi kehi 
kamene nda mbeli ke deghelɛshi temene nda ŋkɛ. 

10Ma kewəmeve kwete male wəndə nya kesleke ne, mba ŋkɛ kentamte wəshi 
yitea nyi hi ŋkɛ kave nda ke kwa ghate: wəshi kezeme, yɛ lekwesa ba'a vəa 
ɓelahe. 

11Ma keɗema ŋkɛ ketseramete wəshi nyi mahekene nyi ne, wərə nde kanza 
waɗe kaɗema kaŋki wəsə.» 

Fete nyi nza mbeli gare pesle ŋkwa te hɛ 

12Ma ke Mahwətə sha Moyize zhɛkwa: «Ma wəndə nya kempave wəndə kamte 
ne, katepesle ŋkɛ mbeli. 

13Ama keɗema ŋkɛ keŋsleyi nda ghweɓe nda nza ŋkɛ kamazeme nya ɗema Shala 
kefɛake ne, wərə wəndə nya ketsave kelɛhe kalə kawəfərənyɛ te ŋkwa nya tencɛ 
ŋa 'ya. 

14Ama kenza ŋkɛ va zlɛ peslekɛ wəndə ŋkɛ le ntsehwele ne, katekese ŋkɛ yɛ 
kezha pesle ŋkɛ, ya gheŋkɛ wəfərənyɛ vare reghwetɛa ɗa. 

15Ma wəndə nya keɗa yitenyɛ keɗema meghekɛ ne, katepesle ŋkɛ mbeli. 

16Ma wəndə nya kekese wəndə kezha pamte keɗema kezha ve ki ghɛa ŋkɛ ne, 
nahe ŋkɛ kehi kapesle ŋkɛ mbeli. 

17Ma wəndə nya keŋele yitenyɛ keɗema meghekɛ ne, nahe ŋkɛ kehi kapesle ŋkɛ 
mbeli. 

Ɗa ba'a zhi nyi keɗakɛ ŋkwa 

18Ma kenza mbeli kampa, nda mpamte kwete wəndəa ŋkɛ kwete le dzeve 
keɗema le pelɛ kaɗema wəndə nyagha kemte, ama ŋgwape ŋkɛ te gezle, 

19wərə ŋkɛ kasate te ŋkwa ba'a kateŋe te geta kashave te ŋwela ne, kapesle 
wəndə nya kempamte mbeli we. Ama deke və nya menete ŋkɛ kaɗema kamene 
slene ba'a cɛdɛ kembe ŋkɛ yateŋki ŋkɛ. 

20Ma kempave mava ta ŋkɛ keɗema kwatera ta ŋkɛ wəndə le geta, nda mtenyɛ 
ŋkɛ te dzeve ta ŋkɛ ne, katewa nda dewa mbeli. 

21Ama kenza wəndə mba le mpi kahɛ kwetɛŋe keɗema bake ne, kawa nda dewa 
mbeli we, kwa nza ŋkɛ ŋa ŋkɛ wəndəa shɛ. 

22Ma kenza zhili kampa nda tsəkwəte male nya le hwə hɛ, nda bereɗe nda malea 
shɛ, kaɗema kwete wəsə kezhɛte nda kwa sebe ta ŋkɛ ne, nda wəndə nya ketsave 
kelɛhe kaŋkikɛ wəsə nya gezete za nta kala nya mehate ghwə mbeli te. 

23Ama kemenete nda geva kwete wəsə nya dzawe ke malea shɛ ne, katewa mbeli 
te wəndəa shɛ: mpi te mpi, 

24ntsə te ntsə, slene te slene, dzeve te dzeve, seɗa te seɗa, 

25zhia ghwə te zhia ghwə, zhi te zhi, balema te balema. 

26Ma kwa ɗa mava ta ŋkɛ keɗema kwatera ta ŋkɛ wəndə, nda ntsamte ntsə ŋkɛ 
kwa ne, pa pelakɛ waɗe kadzete ntsə ta ŋkɛ. 

27Ma ketsamte slene ŋkɛ kwa ne, pa pelakɛ waɗe kadzete slene ta ŋkɛ. 

28Ma kepeslekɛ za keɗema male mca le tereme ne, kateŋkwape ŋkɛ mbeli le pelɛ. 
Katezeme slia ŋkɛ mbeli we. Ama kanza fete va wəndə ke gheŋkɛ we. 

29Ama kenza nde nahe mca shɛ keseneve n'yi ŋkwa le tereme, nda ɗema wəndə 
ke gheŋkɛ kaya kwa gezete nda mbeli, ma kepeslekɛ ŋkwa mca shɛ ne, 
kateŋkwape ŋkɛ mbeli le pelɛ, katepesle wəndə ke gheŋkɛ mbeli perə. 

30Ma kegezete mbeli kaŋki kelɛhe kezha mbele mpia ŋkɛ ne, nda ŋkɛ kaŋkikɛ 
wəsə nya sləyi nda mbeli tserame. 

31Ma kepeslekɛ wəzege teza keɗema wəzha makwa, mca le tereme ne, kakelɛhe 
nya kwetɛŋe tenza ŋkɛ. 

32Ma kepeslekɛ mava keɗema kwatera mca le tereme ne, pa wəndə ke mca ŋkikɛ 
nda dəɓərəa mze kwa tɛawetɛa mahekenemsə ke wəndə ke mava, ba'a ne, 
kateŋkwape mca shɛ mbeli le pelɛ. 

33Ma keghwenemte keɗema kelate belageji wəndə, nda ɗema ŋkɛ kevame wəsə 
mɛ, ma keteɗenyɛ mca keɗema kwara kadzawa ne, 

34pa wəndə ke belageji ŋkikɛ nda cɛdɛ ke wəndə ke wəsə keseɗa. Ama kaŋa ŋkɛ 
nza wəsə keseɗa kwa mte mte. 

35Ma ken'yimte mca ta wəndə ŋa kwete wəndə le tereme kamte ne, pa mbeli 
pamte mca nya mba teghweme, kwa sebe ta ŋkɛ, pa mbeli ke mcɛmcɛli nyi bake 
nyi nehehwe cɛdɛ ba'a mca nya kemte mte. 

36Ama nda nahe ŋkɛ keɗepe tsagha seneve n'yi mcɛmcɛli mca shɛ le tereme, nda 
ɗema wəndə ke gheŋkɛ kese kaya ne, pa wəndəa shɛ vate mca te ŋkwa nya 
kemte mte. Ama kaŋa ŋkɛ nza mca kwa mte mte zake.» 

Ghərə ta wəshi keseɗa 

37Ma ke ghərəve sla, təmə keɗema kwe wəndə nda henemte ŋkɛ keɗema nda 
pamte ŋkɛ ne, kateŋki sla ŋkɛ mcɛfe te sla, timɛti wəfaɗe te təmə keɗema kwi 
wəfaɗe te kwe. 

Shave 22 

1Ma kecehate ghərə mbeli kantsa dewe heviɗi nda mpave mbeli kamte ne, 
kaɓela nyagha mbeli kapesle ŋkwa we. 

2Ama nda heveci peslekɛ mbeli ne, pesle ŋkwa nyagha. Pa ghərə hi kaŋkikɛ wəsə 
nya ghərəve ŋkɛ. Ma keɗema wəsə ve ne, pa mbeli pamte ŋkɛ kamava. 

3Ma kesləyi sla, kwara, təmə keɗema kwe nya keseve ghərə mbeli teghweme ne, 
pa zhɛneke wəsə keseɗa shɛ ba'a kwete yite. 

Te ghəa kweci wəshi nyi kemene geva 

4Ma kezehwe wəshi nyi te wəve keɗema wəvea rɛzɛŋea wəndə kwete wəndə le 
wəshi keseɗa ne, wəshi nyi te wəve ganyɛa ŋkɛ ba'a nyi kese mbe wəvea rɛzɛŋe 
ganyɛa ŋkɛ yafə ŋkɛ kase te ŋkwa ŋkɛ. 

5Ma kenza wəndə kandə yɛ tigə nda mbelenyɛ ghwə kandəmte yɛ ghwɛpɛa ha, 
ha nyi mba yitea ghweme keɗema ha nyi kenakama kashave le ghə ne, pa wəndə 
nya kendəte ghwəa shɛ ŋkikɛ wəshi nyi teremte ŋkɛ. 

6Ma kewəfərəakɛ cɛdɛ keɗema kweci wəshi wəndə va nde ghedəkwəa ŋkɛ, nda 
ghərəhwe mbeli ki ghɛa ŋkɛ, ma kentsate ghərəa shɛ mbeli ne, bake zhigə teŋki 
wəsə nya ghərəve ŋkɛ ŋkɛ. 

7Ma keɗema mbeli kentsate ghərəa shɛ ne, pa wəndə nya wəfərəakɛ wəsə mbeli 
ve neghate fete kwa kema ta Shala kaɗema ŋkɛ le ghəa ŋkɛ kegete mbəɗəkwə le 
wəsəa shɛ. 

8Ma te ghəa mbəɗəkwə nya kemenete geva te sla, kwara, təmə, kwe, lekwesa 
keɗema yayata wəsə nya keza ne, pa mbeli nyi bake nyi keghəpə te wəsə keseɗa 
keɗema kwete wəsə neghate fete kwa kema ta Shala: ma wəndə nya veyi Shala 
kande beze ghena ne, kazhigə bake teŋki nda ŋkɛ ke kwete wəndəa ŋkɛ. 

9Ma kedapave nda kwara, sla, təmə, kwe, keɗema kwete wəsə keseɗa wəndə ke 
nde ghedəkwəa ŋkɛ nda mtenyɛ wəsə keseɗa shɛ keɗema zhi nde ɗakɛ keɗema 
nda kelehwe wəsə keseɗa shɛ ka ghərəa kɛfi kaɗema mbeli kenakɛ ne, 

10pa nde ghedəkwə nyagha zemete fela le Mahwətə kaɗema ŋkɛ kegete 
mbəɗəkwə le wəsə keseɗa shɛ. Kateyɛ fela ta ŋkɛ wəndə ke wəsə keseɗa, wəsə 
shɛ kateŋki nde ghedəkwə nyagha we. 

11Ama nda mbeli nde ghərəhwe wəsə keseɗa shɛ yite ne, pa ŋkikɛ nda ke wəndə 
ke wəsə. 

12Ma kenza nde wəshi nyi hwa gamba ka mpeɗehwe wəsə keseɗa shɛ ne, pa 
wəndə nyagha fəke nyi ketene kezha negha fete, ma tsagha ne, wəsə shɛ kateŋki 
ŋkɛ we. 

13Ma kesəkwəve wəsə keseɗa wəndə va nde ghedəkwəa ŋkɛ nda ɗakɛ zhi 
keɗema nda mtenyɛ nde kaɗema wəndə ke wəsə keseɗa shɛ tagha ne, pa wəndə 
nya kesəkwəve wəsə keseɗa nyagha vate kwete te ŋkwa ŋkɛ. 

14Ama nda tagha wəndə ke wəsə ne, wəsə shɛ kateŋki wəndə nya kesəkwəve 
nyagha we. Ma kakane kelete wəsə keseɗa shɛ ŋkɛ ne, wəsə nya slate hɛ yakele 
ŋkɛ kase. 

Kweci wəshi mahalegə 

15Ma keghwetete degheli nya ɗema za mbe wəndə ba'a keɓelahehwe ɓelahe ŋkɛ 
le ne, pa wəmekɛ ŋkɛ kezha nza nde kamale ta ŋkɛ. 

16Ma keɗema yitenyɛ kave nda ne, pa wəndəa shɛ ŋkikɛ cɛdɛ kala nya wəme 
degheli mbeli. 

17Mba yɛ kesərə male nya kemene ghwɛ teghweme. 

18Ma wəndə nya kevale wəsə keseɗa ne, katepesle ŋkɛ mbeli. 

19Ma wəndə nya kedzeghe nda melɛ ke kweci shala, kaɗema ke Mahwətə ne, 
katepesle ŋkɛ mbeli. 

20Mba yɛ kesa nda yaka ke ka se se ba'a kefə wəshia nci, kwa nza ŋkɛ ne, kaka se 
se se yɛ mbe Ɛzhipte. 

21Sa nda ma yaka yɛ ke ka wedidi ba'a ke ka mezhɛtiti ma. 

22Ma kenza yɛ kasa nda yaka ke hɛ ne, katetsa ɗa lewela hɛ, fəyitekeghə geze 
ŋayɛ 'ya katefa lewela ta nci 'ya. 

23Katehwepe wənə 'ya va gheyɛ ba'a katempə ŋayɛ 'ya kwamte mpa. Ma tsagha 
gɛ, katenza mia ŋayɛ kaka wedidi ba'a ŋwalea ŋayɛ kaka mezhɛtiti. 

24Ma kenzəɓəave nda cɛdɛ na ke menə ŋa, ke nde titikwə nya vare gha ne, 
menema na kala kweci mbeli nyi kenzəɓə nda cɛdɛ ke mbeli ma, 'yɛwema yɛmə 
na yite ma. 

25Ma kekelete gwada ta wəndə na te ŋkwa kwete wəsə ne, zhɛnave nda wəsəa 
ŋkɛ nda tepəkwə veci. 

26Deke gheŋkɛ ya ve kezha dəpə ghəa ŋkɛ ba'a kezha ya geva ta ŋkɛ. Ma keɗema 
ŋkɛ tsagha ne, mbe wa tehɛ ŋkɛ wa? Ma ketsave ɗa lewela ŋkɛ ne, katefa 'ya, kwa 
nza ŋkɛ ma 'ya ne, Shala nya ganyɛa mehele 'ya. 

27Ŋele ɗa ma yɛ, 'ya Shala ta ŋayɛ ma. Bezlama wəndə nya te ghəa hwelefe ta 
ŋayɛ yɛ ma. 

28Fəke ɗa mə zhigə ŋa ɗa bela ta wəshi nyi kese te wəve ba'a tɛa rɛzɛŋe kahe 
kahe. Veyi ɗa mə tsəməa ŋwale tezhilia ŋayɛ tekeleke. 

29Ma kaŋa tsəməa wəzege ta sla, təmə keɗema kwe ne, pa mbeli sərəakɛ yitea 
ŋ'wa kahɛ mberefaŋe. Ma te kwa deghese ta hɛ ne, dzeghekɛ ɗa mə melɛ le. 

30Katenza yɛ kambeli nyi keveyi geva tekeleke kaŋa ɗa. Mba yɛ kezeme slia wəsə 
keseɗa nya mpeɗehwe wəshi nyi hwa gamba. Neghave nda mə ke kelɛa keti. 

Shave 23 

Hawe va ka dewə berete 

1Peslema ghena nyi ɗema ghə te na ma, neghe nda ma fete tseŋwə na ke beze 
ghena ma. 

2Dzawama hweŋkwa ta wəba ta mbeli nyi keɗe mene wəsə kwa ndiremi na ma. 
Ma kenza na kande negha fete te ghwə ne, dzawama hweŋkwa ta wəba ta mbeli 
na, kenza hɛ kameha ghwə ɗafa ma. 

3Kemanema ya nde titikwə na te ghwə ma. 

4Ma kebegeme na le sla keɗema kwara ta nde ghema ta ŋa nya kezanyɛ ne, ŋkake 
nda ŋkɛ kase. 

5Ma kenakɛ kwara ta nde ghema ta ŋa na keteɗe teɗe kwa hweŋkwa le wəsə te 
wəmbə ne, sərəakɛma ŋkɛ na ma. Ama kemanakɛ nde ghema ta ŋa kapəkə kwara 
shɛ sate te ŋkwa. 

6Ŋkeɗema seɗa na te kaganda ta nde titikwə nya ke'yɛwe kemane va gha te 
ghwə ma. 

7Vema sleme na yitea ghena tseŋwə ma. Peslema wəndə nya ɗema fete ve 
keɗema wəndə nya tiɗiɗi na ma, kwa nza ŋkɛ kave wəndə nya kala nyagha 'ya, 
kawəndə nya ɗema fete ve we. 

8Yɛma wəshi gəmə na ma, kwa nza ŋkɛ wəshi gəmə ka zhɛre mbeli nyi kenewe 
ŋkwa megela kaka ghwələa kɛfi ba'a ka taze mehele ta mbeli nyi tiɗiɗi. 

9Sa nda ma yaka na ke nde se se nya ki ghɛa ŋa ma. Nahe yɛ keɗepe nza ta nci 
megela, kwa nza ŋkɛ kaka se se se gheyɛ le ghəa ŋayɛ mbe Ɛzhipte. 

Va ta zhɛne mpi ba'a veci kezhɛne mpi 

10Ma kava ŋkwaŋe ne, katewəza wəvea ŋa na ba'a katemene wəshi na se te wəve. 

11Ama te kwa mberefaŋe ta va ne, katesərə wəvea ŋa na pɛtɛ kazhɛne mpi. Ka 
menəhɛ ŋayɛ nyi kaka titikwə ka tekemave wəshi kezeme te, wəshi nyi hwa 
gamba ka tezeme nyi ketene. Tsagha shɛ mene na le wəvea rɛzɛŋea ŋa ba'a le ŋa 
bekelea ŋa. 

12Kahɛ ŋkwaŋe ne, mene yayata slene ta ŋa, ama te kwa mberefaŋe ta hɛ ne, 
menema slene na ma. Ma tsagha ne, katezhɛne mpi sla ba'a kwara ta ŋa, 
katekemave berete ka mavashi ba'a ka se se nyi ki ghɛa ŋa. 

13Hawe mə tsape va wəshi nyi gezave ŋayɛ 'ya, 'ya Mahwətə. Səkwəma kweci 
shala yɛ ma, hekɛmema sləa nci yɛ ma. 

Gəsəkə nyi jama jama nyi mene ka Israyɛl 
(34.18-26; ZGWM 16.1-17) 

14Keva keva ne, mahekene zhigə temene ɗa gəsəkə nyi jama jama yɛ. 

15Ma kwa ghate ta gəsəkə nya temene yɛ ne, gəsəkəa pɛaŋe nya ɗema tenjɛne 
hwe: kahɛ mberefaŋe nyi kenteyi geva te tere Abib ne, ɗafa nyi ɗema tenjɛne 
hwe yatezeme yɛ, kala nya gezave ŋayɛ 'ya, kwa nza ŋkɛ te terea shɛ shave yɛ 
mbe Ɛzhipte. Katese yɛ kadzeki ghɛa ɗa le dzeve pala pala we. 

16Kwa sebe ta ŋkɛ ne, katemene gəsəkəa mene wəshi se te wəve yɛ, vəa ŋkwa 
nya ghate yɛ kamene tsəməa wəshi nyi wəzate yɛ te wəve. Ma te kwa keɗaŋe ta 
tere mbe va ne, katemene gəsəkə dərəzlə ghwane yɛ vəa ŋkwa nya meneke 
wəshi nyi wəzate yɛ yɛ sheke kwamte. 

17Kazhigə mahekene mbe va ne, pɛtɛ tese zhili nyi mbe hwelefe ta ŋayɛ kadzawa 
kema ta ɗa, 'ya Shala Mahwətə ta ŋayɛ. 

18Ma kenza yɛ kadzeghe ɗa melɛ le wəshi keseɗa ne, fə ɗa ma yɛ ɗafa 
kwalekwala yɛ kase ma. Sərəma merege ta wəshi keseɗa nyi dzeghekɛ melɛ 
mbeli le hɛ hetɛhwɛɗi yɛ pa va masheke ma. 

19Katefə tsəməa wəshia ŋayɛ nyi kese te wəve yɛ kase kadzeki ghɛa ɗa, 'ya Shala 
Mahwətə ta ŋayɛ. Ama mba yɛ keta zhɛgwəa kwe hwa ŋ'wa ta meghekɛ. 

Shala kameɗe nda kemane ke mbelia ŋkɛ 

20Ma ke Shala sha Moyize pelɛ ghweme ta Sinay zhɛkwa: «Kateghwene ŋayɛ nde 
ghwene 'ya. Gheŋkɛ nde tedzeghwa le gheyɛ kwa hweŋkwa ba'a nde tebeghe 
ŋayɛ kadzete hɛɗi nya hite ŋayɛ 'ya. 

21Hawe mə ve ba'a fa nda mə ghena. Zhɛne nda ma ghə yɛ ma, katezereghete 
fama ghena ta ŋayɛ ŋkɛ we, kwa nza ŋkɛ ne, te sləa ɗa mene slene ŋkɛ. 

22Ma kefate nda ŋa ŋkɛ yɛ ba'a kemenete wəshi nyi gezete 'ya yɛ ne, katenza 'ya, 
'ya Mahwətə kande ghema ta ka ghema ta ŋayɛ ba'a kande mpa ta ka mpa le 
gheyɛ. 

23Ma vəa ŋkwa nya tedzeghwa nde ghwene ta ɗa te kema ta ŋayɛ kezha beghe 
ŋayɛ kalə sha ka Amor, ka Hɛt, ka Pɛrɛs, ka Kanan, ka Hava ba'a ka Zhɛbəs ne, 
kateza sebe 'ya te hwelefefia shɛhɛ. 

24Ama kehi yɛ kagwəɗəŋə kwa kema ta wəshi nyi zhɛrete hɛ kashala kezha hawe 
va hɛ we, tekema wəshi nyi mene hɛ yɛ ma. Ama katempə wəshi nyi zhɛrete nyi 
hɛ kashala yɛ ba'a katefelaŋe yɛ gɛaŋa ta nci yɛ. 

25Deke 'ya ya kaMahwətə Shala ta ŋayɛ nya hawe yɛ ve. Ma tsagha ne, katewəpi 
ŋayɛ 'ya laka ve ŋayɛ wəshi kezeme ba'a wəshi kesa, ba'a ne, kateya ŋayɛ 'ya va 
zereghwe. 

26Ma te hɛɗia ŋayɛ ne, male shɛ katebereɗe keɗema katenza kajɛŋa we, ba'a ne, 
kateve ŋayɛ temə 'ya kwele kwele teghweme. 

27Fatema ta kweci hwelefefi ke se ta ŋayɛ ne, katedake hɛ va ghazlənə. Kateve 
nda ghazlənə 'ya ke kweci hwelefefi nyi tedzete hɛɗia nci yɛ ba'a kateŋkamte ka 
ghema ta ŋayɛ 'ya te kema ta ŋayɛ. 

28Kateghwene medeŋwete 'ya te kema ta ŋayɛ. Katekeka ka Hava, ka Kanan ba'a 
ka Hɛt hɛ nda tentsehe yɛ. 

29Ama kateŋkamte mbelia shɛhɛ 'ya pɛtɛ te kema ta ŋayɛ mbe va kwetɛŋe we. 
Ma kemenete geva ŋkɛ tsagha ne, katezhɛre hɛɗi kaɓerama nya teya ŋayɛ ya 
wəshi keseɗa nyi hwa gamba kwele kwele te. 

30Ɓɛhwɛ ɓɛhwɛ teŋka ka ghema ta ŋayɛ 'ya te kema ta ŋayɛ, pa te və nya teyate 
ya yɛ ba'a nya tekelehwe hɛɗi yɛ. 

31Katenza hɛɗia ŋayɛ se mɛa ndərəa ghwəvərə hwa'a mɛa ndərəa Mɛditɛranɛ 
ba'a se mɛa ɓerama ta Sinay hwa'a mɛa hələa Efrate. Kwa nza ŋkɛ ne, kateve 
mbeli nyi te hɛɗia shɛhɛ 'ya mbe dzeve ta ŋayɛ yitea ŋkamte hɛ yɛ. 

32Menema jikə geva yɛ le hɛ keɗema le yɛ shala ta nci ma. 

33Pelema hɛ yɛ kanza te hɛɗia ŋayɛ ma. Ma kenza ŋkɛ tsagha ne, katekese ŋayɛ 
hɛ kadzembe mene ɗa fete. Kwa nza ŋkɛ ma kenza yɛ kahawe va yɛ shala ta nci, 
katekese ŋayɛ keleŋa.» 

Shave 24 

Shala kamene jikə geva le ka Israyɛl 

1Ma ke Mahwətə sha Moyize: «Same mə sha 'ya pelɛ ghweme le Aron, Nadab, 
Abihəw ba'a mbelia jama ta ka Israyɛl nyi mberefaŋemsə. Ma mba yɛ cakeɗake 
ne, kategwəɗəŋə yɛ ntiŋə ghə mbe hɛɗi. 

2Ama deke gha nde tehende ɗa geva. Ma kweci mbeli ne, katehende ɗa geva hɛ 
we, ba'a ne, katedzeme ghweme mbeli pɛtɛ yitea gheyɛ we.» 

3Cape Moyize kalə kaɓela nda ghena ta Mahwətə ke ka Israyɛl ba'a wəshi nyi 
gezeke ŋkɛ. Ma ke hɛ zhɛnete kanya kwetɛŋe: «Katemene slene n'yɛ le ghena nyi 
gezete Mahwətə.» 

4Pɛtɛ Moyize rafete wəshi nyi gezete nda Mahwətə. Ma te hendɛ ta ŋkwa ne, 
pelɛhetɛme ŋkɛ sate te ŋkwa mba ŋkwa, pa pate reghwetɛ yitea seɗa ta ghweme 
ba'a mɓete yɛ gɛaŋa meŋe bakeghəmbe kaŋa hwelefefia Israyɛl nyi meŋe 
bakeghəmbe. 

5Pa ghweneghe mempɛhwetɛti nyi hwa ka Israyɛl kalə kadzeghe nda melɛ kwa 
tere tere ba'a melɛ kejikə ghə le mcɛmcɛli ke Mahwətə. 

6Pa shekeyi kwete bela ta mimi dzeyi kwa yɛ kwenə ba'a pa yisəate kwete bela 
te reghwetɛ. 

7Kwa sebe ta ŋkɛ, laŋe ŋkɛ te palepa ta jikə geva, pa jaŋgate le berete te kema ta 
mbeli. Ma ke ka Israyɛl zhɛnete: «Katemene slene n'yɛ le ghena nyi gezeke 
Mahwətə pɛtɛ ba'a katehawe n'yɛ va hɛ.» 

8Tagha ne, laŋe Moyize te mimi nya kwa kwenə, pa yisəaghe kənəa mbeli, ma ke: 
«Nya ya kamimia jikə geva nya menete Mahwətə le gheyɛ laka ghena nyi gezeke 
ŋayɛ ŋkɛ.» 

9Ma kwa sebe ta ŋkɛ, tarame Moyize pelɛ ghweme le Aron, Nadab, Abihəw ba'a 
mbelia jama ta ka Israyɛl nyi mberefaŋemsə. 

10Pa hɛ nakɛ Shala ta Israyɛl. Ma yitea seɗa ta ŋkɛ ne, kwete wəsə ya shɛ kala 
pelɛ kwa lɛa lɛa ghweme nya nza zləvə te, nya wɛŋe kala ŋkwa nya pelɛ ghweme. 

11Wəsə kwa ndiremi shɛ kamene nda Shala ke mbelia jama nyi hwa ka Israyɛl 
we. Wərə hɛ kanakɛ ŋkɛ, kwa sebe ta ŋkɛ, pa hɛ zehwe wəsə kezeme ba'a sahwe 
wəsə kesa. 

Moyize kabegeme le Shala pelɛ ghweme 

12Ma ke Mahwətə sha Moyize: «Same sha 'ya pelɛ ghweme shɛ na nza ŋa teke. 
'Ya kateve ŋa pelɛ nyi slapesla slapesla nyi rafate ghena nyi gezete 'ya kawəshi 
mahalegə te 'ya, kezha teke nda na ke ka Israyɛl.» 

13Cape yɛ Moyize le nde mene slene ta ŋkɛ Zhozəwɛ, tarame Moyize pelɛ 
ghweme ta Shala. 

14Ma nda tedzeme ŋkɛ ne, ma ke sha mbelia jama: «Neghe n'yɛ mə teke pa te və 
nya tezhɛne geva n'yɛ kase. Hwa gheyɛ nza yɛ Aron le Həwr. Ma kenza ghena 
kwelɛ gheyɛ kezha yipə ne, lə mə sha hɛ.» 

15Ma vəa ŋkwa nya dzeme ghweme Moyize ne, pa ləmbə zhiɓəaghe geva kənəa 
ghwemea shɛ. 

16Pa zləvəa Mahwətə nzanyɛ kənəa ghweme ta Sinay, pa ləmbə zhiɓəaghe geva 
kənə kahɛ ŋkwaŋe. Ma te kwa mberefaŋe ta hɛ ne, pa Mahwətə hekakɛ Moyize 
shave mbe tepe ta ləmbə. 

17Tagha gɛ, pa zləvəa Mahwətə ncɛte nda geva ke ka Israyɛl kala ghwə nya ketse 
kwa ghəa ghweme. 

18Shilimə Moyize mbe ləmbəa shɛ ba'a tarame ŋkɛ pelɛ ghweme. Pa Moyize 
nzanyɛ pelɛ ghwemea shɛ kaveci wəfaɗemsə ba'a kaviɗi wəfaɗemsə. 

Shave 25 

NZA TA GHƐA SHALA 
25–31 

Wəshi gəmə nyi fəke ka Israyɛl kezha ghɛa Shala 

1Ma ke Mahwətə sha Moyize: 

2«Geze nda ke ka Israyɛl katsehe ɗa wəshi: mbeli nyi kekeleke le wənə kwetɛŋe 
yakele mbeli va hɛ. 

3Wa nyi wəshi nyi tetsehe yɛ va hɛ nyi: mze kwa tere tere, mze kwa tɛawetɛa, 
mze kwa ghwə ghwə, 

4shintia təmə nyi fikɛ mbeli le yirə kwa ndereme ndereme, kwa gheme keɗema 
kwa ghɛmɛ, pawa nya shɛanɛa, shintia kwe, 

5yɛ hweta ta gamea lɛmə nyi fikɛ mbeli le yirə kwa ghɛmɛ, hweta ta mamena 
yɛmə, sheghwəa gwevɛre, 

6n'yia paterela, 'wərdə kemene n'yi kefi ba'a 'wərdə ketere, 

7pelɛ nyi ghemea ghemea ba'a kweci pelɛ nyi nza zləvə te hɛ kezha mene dzeyi 
te lekwesa nya kənəa rewebe ba'a dzeyi te wəsə nya slape kwa hate ta wəndə 
kwelea ka dzeghe Shala. 

8Katemɓe ɗa cɛ lekwesa nya keveyi geva tekeleke ka Israyɛl kezha nza 'ya te 
tepe ta nci. 

9Katencɛ ŋa nza ta ghɛa shɛ ba'a nza ta wəshi nyi ketenza mbe 'ya: tserame 
temene hɛ yɛ kala nyagha. 

Səndəkwəa jikə geva 

10Katebaŋe səndəkwə mbeli yitea sheghwəa gwevɛre. Dzeghe bake slə yitea 
fegwele hwa'a mɛa ŋwalea dzeve ba'a kwete gasle yite tenza biya ta ŋkɛ, dzeghe 
kwetɛŋe ba'a kwete gasle yite bezlea ŋkɛ, dzeghe kwetɛŋe ba'a kwete gasle yite 
dzeme ghweme ta ŋkɛ. 

11Katefi mze kwa tere tere nya wɛŋe mbeli kənə ba'a kwa hwəa ŋkɛ, katemene 
mze kwa tere tere mbeli dzasle dzeyi mɛa mɛa ŋkɛ. 

12Katevɛsə takase mze kwa tere tere mbeli wəfaɗe, katebete hɛ mbeli te 
megwekwe nyi wəfaɗe te səndəkwə: takase bake laka kwete bela, bake laka 
kwete. 

13Katefeɗe geta mbeli bake yitea gwevɛre ba'a katefi mze kwa tere tere mbeli 
kənəa hɛ. 

14Kateha hɛ mbeli mbe takase nyi dzeyi vare yɛ bela ta səndəkwəa shɛ kezha 
kele te. 

15Mbe takase nyi te səndəkwə tenza geta shɛhɛ, kazhɛne mbeli kantsehe hɛ 
shave mbe we. 

16Katebete pelɛ nyi slapesla slapesla nyi teve ŋa nyi 'ya na kwa səndəkwəa shɛ. 

17Kwa sebe ta ŋkɛ ne, katevɛsə wəsə keŋzle mbeli le mze kwa tere tere nya wɛŋe. 
Dzeghe bake ba'a kwete gasle yite se yitea fegwele hwa'a mɛa ŋwalea dzeve 
tenza biya ta ŋkɛ, dzeghe kwetɛŋe ba'a kwete gasle yite bezlea ŋkɛ. 

18Katevɛsə ka shɛrəbɛŋe mbeli bake le mze kwa tere tere te bela nyi bake te 
wəsə keŋzle. 

19Ma ka shɛrəbɛŋe nyi bake nyi ne, tendeɓe tenza hɛ te wəsə keŋzle, te bela ta 
ŋkɛ nyi bake. 

20Kwa kema kwa kema tenza hɛ ba'a laka wəsə keŋzle nya teya hɛ le bidzəa nci 
nyi pelake tenza kema ta nci. 

21Kateve wəsə keŋzle mbeli mɛa səndəkwə kwa sebe ta nya beteyi pelɛ nyi 
slapesla slapesla nyi teve ŋa 'ya na kwa. 

22Tagha tencɛ ŋa ghəa ɗa 'ya, te wəsə keŋzle ta səndəkwə, kwelɛ tepe ta ka 
shɛrəbɛŋe nyi bake nyi. Tagha tegeze ŋa ghena 'ya kezha ka Israyɛl. 

Tabelea ɗafa nyi ve nda mbeli ke Shala 

23Katebaŋe tabele mbeli yitea sheghwəa gwevɛre. Kadzeghe bake se yitea 
fegwele hwa'a mɛa ŋwalea dzeve tenza biya ta ŋkɛ, kadzeghe kwetɛŋe bezlea 
ŋkɛ, kadzeghe kwetɛŋe ba'a kwete gasle yite dzeme ghweme ta ŋkɛ. 

24Katefi mze kwa tere tere nya wɛŋe mbeli kənə, katemene mze kwa tere tere 
mbeli dzasle dzeyi mɛ. 

25Katemene sheghwə kwa slapesla mbeli gare bezlea hwə dzeve dzeyi mɛa bela 
ta ŋkɛ nyi wəfaɗe, katefi mze kwa tere tere mbeli dzeyi mɛa sheghwəa shɛ 
dzasle. 

26Katevɛsə takase nyi le mze kwa tere tere mbeli wəfaɗe kezha ve te megwekwe 
ta ŋkɛ nyi wəfaɗe, terasle yitea seɗa nyi wəfaɗe. 

27Terasle tenza takasea shɛhɛ yitea sheghwə nya dzeyi yite. Mbe hɛ teha yɛ geta 
mbeli kezha kele tabele. 

28Katefeɗe geta gwevɛre mbeli bake ba'a katefi mze kwa tere tere mbeli kənəa 
hɛ. Te hɛ tekele tabele mbeli. 

29Katevɛsə yɛ parantɛ, yɛ tasa, yɛ kwalekwə ba'a yɛ ghwelepe tɛ mbeli le mze 
kwa tere tere nya wɛŋe. 

30Te tabelea shɛ tebete ɗafa nyi fə ɗa mbeli mbeli. Kaghala ghala tenza hɛ kwa 
kema ta ɗa. 

Wəsə kentare yɛ paterela nya nza dzeve mberefaŋe te 

31Kategezla wəsə kentare yɛ paterela mbeli le mze kwa tere tere ganyɛ. Kanya 
kwetɛŋe tenza seɗa ta ŋkɛ, yɛ dzeve ta ŋkɛ, yɛ wəbəzlia n'yi nyi te, kweci wəshia 
ŋkɛ nyi tehwepərə tehwepərə ba'a kweci wəshia ŋkɛ nyi kala ghwə ta wəfe. 

32Kateshave dzeve ŋkwaŋe mbe seɗa ta ŋkɛ, dzeve mahekene laka bela kwa 
zeme, dzeve mahekene laka bela kwa gwela. 

33Ma te yayata dzeve ne, wəbəzli nyi kala ya ta vegeme ya shɛ mahekene, kweci 
wəshi tehwepərə tehwepərə ba'a kweci wəshi kala ghwə ta wəfe ya te. 

34Ma te dəŋwə ne, wəbəzli nyi kala ya ta vegeme ya shɛ wəfaɗe, kweci wəshi 
tehwepərə tehwepərə ba'a kweci wəshi kala ghwə ta wəfe ya te. 

35Ma kwayite ta yayata jikə ta dzeve nyi keslə bake nyi, bake nyi mahekene zhigə 
te dəŋwə: kwete wəsə ya shɛ tehwepərə. 

36Ma wəshi nyi tehwepərə tehwepərə nyi ba'a yɛ dzeve ne, kanya kwetɛŋe tenza 
hɛ le wəshi nyi ketene, kategezla ŋkɛ mbeli le mze kwa tere tere ganyɛ. 

37Katevɛsə paterela mbeli mberefaŋe. Katentare hɛ mbeli te wəsə kentare yɛ 
paterela kezha waŋe ŋkwa nya te kema ta ŋkɛ. 

38Ma kweci wəshi kemene slene kala yɛ mekese ba'a wəshi kefə pəsəɗə ne, le 
mze kwa tere tere nya wɛŋe tenza hɛ. 

39Ma kezha vɛsə wəsə kentare yɛ paterela ba'a kweci wəshia ŋkɛ ne, kiləwəa 
mze kwa tere tere nya wɛŋe mahekenemsə yatekele mbeli. 

40Gha Moyize, gha nde tenewe ghweme te slenea shɛ kezha menete geva ŋkɛ 
kala nya ncɛte ŋa 'ya teke, pelɛ ghweme nya.» 

Shave 26 

Cɛ lekwesa nya keveyi geva tekeleke 

1Ma kaŋa cɛ lekwesa nya keveyi geva tekeleke ne, katetsa zlave meŋe ka tsa 
zlave yitea pawa nya berete, welaɗe shintia təmə nyi fikɛ mbeli le yirə kwa 
ndereme ndereme, kwa gheme ba'a kwa ghɛmɛ. Katetsa yɛ pa ta ka shɛrəbɛŋe 
hɛ dzeyi te hɛ. 

2Kanya kwetɛŋe tenza wəba ta zlavea shɛhɛ pɛtɛ: mɛtre meŋe wəfaɗeghəmbe 
biya ta ŋkɛ ba'a mɛtre bake bezlea ŋkɛ. 

3Katejikə zlave mbeli mcɛfe mɛ mɛ kaba, kwa sebe ta ŋkɛ, katejikə kweci mbeli 
mcɛfe tsagha shɛ. 

4Katemene zewe nyi neghate mbeli le shintia təmə nyi kefi fi le yirə kwa 
ndereme ndereme mbeli dzeyi mɛa kwa keɗaŋe ta zlave nyi ghate mbeli kajikəte 
hɛ. Katemene mbeli ɓiyitsa dzeyi mɛa kwa ghate ta kweci zlave nyi mcɛfe nyi. 

5Katehwepe zewe mbeli mcɛfemsə dzeyi mɛa mɛa bela kwa zeme ta zlave nyi 
ghate mbeli kajikəte mcɛfe ba'a zewe mcɛfemsə dzeyi mɛa mɛa bela kwa gwela 
ta kweci zlave nyi mcɛfe. Kwa kema ta kwete wəndəa ŋkɛ tenza yayata zewe. 

6Katevɛsə yɛ ndɛaŋe mbeli mcɛfemsə le mze kwa tere tere. Katejikə zlave nyi 
jikəte nyi mbeli mcɛfe nyi, mcɛfe nyi mbeli le ndɛaŋea shɛhɛ. Ma tsagha ne, 
kanya kwetɛŋe tenza ŋkwa nya keveyi geva tekeleke. 

7Ma kwa sebe ta ŋkɛ ne, katetsa zlave mbeli meŋe kwetɛŋeghəmbe le shintia 
kwe kezha kwa bake ta zlave nya kənəa ŋkwa nya keveyi geva tekeleke. 

8Kanya kwetɛŋe tenza wəba ta zlavea shɛhɛ: mɛtre meŋe mcɛfeghəmbe biya ta 
ŋkɛ ba'a mɛtre bake bezlea ŋkɛ. 

9Katejikə zlave mbeli mcɛfe kaba, kwa sebe ta ŋkɛ, tsagha tejikə kweci nyi 
ŋkwaŋe mbeli. Kelape tenza kwa ŋkwaŋe ta zlave kwa kema ta cɛ lekwesa. 

10Katehwepe zewe mbeli mcɛfemsə dzeyi mɛa kwa keɗaŋe ta zlave nyi ghate 
mbeli jikəte mcɛfe, katehwepe mbeli mcɛfemsə ɓiyitsa dzeyi mɛa kwa ghate ta 
zlave nyi jikəte mbeli ŋkwaŋe. 

11Katevɛsə ndɛaŋe mbeli mcɛfemsə le mze kwa ghwə ghwə. Kwa sebe ta ŋkɛ, 
katendɛndɛaŋe hɛ mbeli dzeyi te yɛ zewe. Ma tsagha ne, kanya kwetɛŋe tenza 
zlavea shɛ. 

12Ma laka bezlea zlavea shɛhɛ ne, kelape tenza bela ta zlave nya ketene yitea kwa 
bake ta zlave kwetere wəmbəa ŋkwa nya keveyi geva tekeleke. 

13Ma laka biya ta zlavea shɛhɛ ne, kekelape tenza zlave nya ketene gare slə yitea 
fegwele hwa'a mɛa ŋwalea dzeve laka yayata bela va cɛ lekwesa nya keveyi geva 
tekeleke kezha dəpə ŋkɛ. 

14Ma kezha nza kənəa kwa bake ta zlave ne, yɛ hweta ta gamea lɛmə nyi kefi fi 
le yirə kwa ghɛmɛ ba'a hweta ta yɛ mamena yɛmə yatemene mbeli. 

15Katefeɗe sheghwə nyi slapesla slapesla mbeli yitea gwevɛre ba'a katesleslete 
hɛ mbeli kezha ve nda berete ke ŋkwa nya keveyi geva tekeleke. 

16Ma yayata sheghwə kwa slapesla shɛ ne, kamɛtre mcɛfe tenza biya ta ŋkɛ ba'a 
kadzeghe kwetɛŋe ba'a kwete gasle yite slə yitea fegwele hwa'a mɛa ŋwalea 
dzeve bezlea ŋkɛ. 

17Katela mbeli bake te zeweve ta sheghwə nya slapesla shɛ, tsagha tela mbeli te 
pɛtɛa sheghwə nyi slapesla slapesla ta ŋkwa nya keveyi geva tekeleke. 

18Katefeɗe sheghwə nyi slapesla slapesla mbeli bakemsə kezha bela kwa zeme 
ta cɛ lekwesa. 

19Katevɛsə wəshi kentare sheghwə nyi slapesla slapesla shɛhɛ mbeli wəfaɗemsə 
le mze kwa tɛawetɛa: bake nza wəshi kentare sheghwə nyighɛ yitea sheghwə 
kwa slapesla, kala nza ta ŋkwa nyi te. 

20Ma kezha bela kwa gwela ta cɛ lekwesa ne, katefeɗe sheghwə nyi slapesla 
slapesla mbeli bakemsə, 

21katevɛsə wəshi kentare sheghwə mbeli wəfaɗemsə le mze kwa tɛawetɛa, geze 
ta ŋkɛ, wəshi kentare sheghwə bake ya yitea sheghwə kwa slapesla. 

22Ma kezha ŋkwa nya kwetere wəmbəa cɛ lekwesa, nya laka ŋkwa kepəkwə ta 
veci ne, sheghwə nyi slapesla slapesla ŋkwaŋe tefeɗe mbeli. 

23Katefeɗe sheghwə nyi slapesla slapesla mbeli bake tekeleke kezha megwekwe 
nyi kwetere wəmbə. 

24Tɛahe tɛahe tenza ŋkwa nya kwelɛ sheghwə nyi slapesla slapesla nyi bake nyi 
kwayite, ma pelɛghə ne, jikə tenza hɛ kwa kwa ghate ta takase. Kanya kwetɛŋe 
tenza hɛ bake nci ba'a hɛ ka tenza kasheghwə nyi slapesla slapesla te 
megwekwe. 

25Ma kwetere wəmbəa ŋkwa nya keveyi geva tekeleke ne, deghese tenza 
sheghwə nyi slapesla slapesla ba'a wəshi kentare hɛ meŋe ŋkwaŋeghəmbe nyi 
le mze kwa tɛawetɛa, geze ta ŋkɛ, bake yitea yayata sheghwə kwa slapesla. 

26Kwa sebe ta ŋkɛ ne, katefeɗe sheghwə nyi ketedzeyi vare sheghwə nyi slapesla 
slapesla mbeli yitea gwevɛre: mcɛfe kezha sheghwə nyi slapesla slapesla nyi te 
kwa ghate ta bela ta ŋkwa nya keveyi geva tekeleke, 

27sheghwə mcɛfe kezha sheghwə nyi slapesla slapesla nyi kwa bake ta bela, 
mcɛfe kezha sheghwə nyi slapesla slapesla nyi kwetere wəmbə, laka ŋkwa 
kepəkwə ta veci. 

28Ma sheghwə nya ketejive mbe tepe ne, jive mbe tepe ta sheghwə nyi slapesla 
slapesla nyi tejive nde, slə te kwete bela hwa'a te kwete bela ta ŋkwa nya keveyi 
geva tekeleke. 

29Katefi sheghwə nyi slapesla slapesla ba'a nyi jive mbe nyi mbeli le mze kwa 
tere tere, katevɛsə takase nyi le mze kwa tere tere mbeli kezha ha sheghwə 
nyighɛ jive mbe. 

30Ma kwa sebe ta ŋkɛ gɛ Moyize, katemɓe ŋkwa nya keveyi geva tekeleke na, 
kala nza ta nya ncɛte ŋa nya 'ya teke, pelɛ ghweme. 

31Katetsa mayafe ka tsa zlave le pawa nyi berete berete, welaɗe mbe shintia 
təmə nyi kefi fi le yirə kwa ndereme ndereme, kwa gheme ba'a kwa ghɛmɛ. 
Katetsa pa ta ka shɛrəbɛŋe hɛ dzeyi te kezha pesa. 

32Katendɛaŋe mayafea shɛ mbeli le ndɛaŋe nyi le mze kwa tere tere te yɛ seləa 
gwevɛre wəfaɗe nyi kefi fi le mze kwa tere tere. Te wəshi kentare selə wəfaɗe 
nyi le mze kwa tɛawetɛa tentare seləa shɛhɛ mbeli. 

33Te yɛ ndɛaŋe tendɛaŋe mayafea shɛ mbeli. Kwetere wəmbəa mayafe nyagha 
teve səndəkwəa jikə geva mbeli. Mayafea shɛ nde tenehe ŋkwa nya keveyi geva 
tekeleke le nya keveyi geva tekeleke tsape. 

34Kateŋzle wəsə keŋzle mbeli mɛa səndəkwəa jikə geva nya mbe ŋkwa nya 
keveyi geva tekeleke tsape. 

35Kateve tabele mbeli mbe ŋkwa nya keveyi geva tekeleke, laka bela kwa gwela 
ta cɛ lekwesa ba'a wəsə kentare yɛ paterela kwa kema ta tabele, laka bela kwa 
zeme. 

36Ma kezha ŋkwa kedzembe ŋkwa nya keveyi geva tekeleke ne, katetsa kwete 
mayafe ka tsa zlave le pawa nyi berete berete, welaɗe mbe shintia təmə nyi kefi 
fi le yirə kwa ndereme ndereme, kwa gheme ba'a kwa ghɛmɛ. 

37Ma kezha mayafe ne, katefeɗe selə mbeli mcɛfe yitea gwevɛre, katefi hɛ mbeli 
le mze kwa tere tere. Katendɛaŋe mayafea shɛ mbeli te yɛ selə le ndɛaŋe nyi le 

mze kwa tere tere. Katevɛsə wəshi kentare yɛ selə mbeli mcɛfe le mze kwa ghwə 
ghwə. 

Shave 27 

Reghwetɛ kedzeghe melɛ 

1Ma kezha dzeghe melɛ ne, katemene reghwetɛ mbeli yitea sheghwəa gwevɛre. 
Yipə yipə tenza yɛ biya ta ŋkɛ le bezlea ŋkɛ, kamɛtre bake ba'a kwete gasle yite 
tenza ŋkɛ. Kamɛtre kwetɛŋe ba'a kwete gasle yite tenza dzeme ghweme ta ŋkɛ. 

2Katemene yɛ tereme mbeli te yɛ megwekwe ta ŋkɛ nyi wəfaɗe. Kanya kwetɛŋe 
tenza tereme nyighɛ le. Katefi mbeli le mze kwa ghwə ghwə. 

3Katevɛsə wəshi kemene slene te reghwetɛ mbeli le mze kwa ghwə ghwə: wəshi 
kefə pəsəɗə, yɛ pɛlə, yɛ kwenə kesheke mimi, wəshi kezhɛre sli te ghwə ba'a 
wəshi ketere 'wərdə. 

4Katevɛsə kwete wəsə kala lɛ kepesa sli mbeli le mze kwa ghwə ghwə ba'a takase 
nyi wəfaɗe te yɛ megwekwe ta lɛa shɛ le mze kwa ghwə ghwə. 

5Katemene wəsə nya kala lɛ kepesa slia shɛ mbeli dzeyi yitea reghwetɛ, ghala slə 
nde te hɛɗi hwa'a mbe tepe ta ŋkɛ. 

6Katefeɗe geta mbeli bake yitea sheghwəa gwevɛre ba'a katefi hɛ mbeli le mze 
kwa ghwə ghwə. 

7Kateha hɛ mbeli mbe takase nyi dzeyi vare yɛ bela ta reghwetɛ nyi bake kezha 
kele te. 

8Ma reghwetɛ nya le sheghwə nyi slapesla slapesla shɛhɛ ne, ghwəarara tenza 
ŋkwa nya kwa hwəa ŋkɛ. Kala nya ncɛte ŋa 'ya teke pelɛ ghweme temene mbeli. 

Zlave nya dzeyi yitea ŋwela 

9Ma dzeyi yitea ŋkwa nya keveyi geva tekeleke ne, katesla ŋwela mbeli. Ma 
ŋwela shɛ ne, zlave nyi tsate mbeli le pawa nyi berete berete ka tenza kaghala ta 
ŋkɛ. Ma laka bela kwa zeme ne, mɛtre mcɛfemsə tenza biya ta zlavea shɛ. 

10Katendɛaŋe hɛ mbeli le yɛ ndɛaŋe ba'a yɛ geta mze kwa tɛawetɛa te selə nyi le 
mze kwa ghwə ghwə bakemsə. Te wəshi kentare selə nyi bakemsə le mze kwa 
ghwə ghwə tentare seləa shɛhɛ mbeli. 

11Ma laka bela kwa gwela ne, mɛtre mcɛfemsə tenza biya ta zlavea shɛ ba'a 
tsagha shɛ tendɛndɛaŋe hɛ mbeli. 

12Ma laka ŋkwa kepəkwə ta veci ne, mɛtre bakemsə mcɛfeghəmbe tenza bezlea 
zlavea shɛ, laka bezlea ŋwela shɛ. Te selə meŋe nyi mentare te wəshi kentare 
selə meŋe tendɛndɛaŋe mbeli. 

13Ma laka ŋkwa kedzembe nya laka ŋkwa kesame ta veci ne, mɛtre bakemsə 
mcɛfeghəmbe tenza bezlea ŋkɛ. 

14Ma laka kwete bela ta ŋkwa kedzembe ne, mɛtre mberefaŋe ba'a kwete gasle 
yite tenza zlave, tsagha selə mahekene ba'a wəshi kentare selə mahekene. 

15Ma laka kwete ɓiyitsa ne, mɛtre mberefaŋe ba'a kwete gasle yite tenza zlave, 
tsagha selə mahekene ba'a wəshi kentare selə mahekene. 

16Ma mɛa ŋkwa kedzeki ta ŋwela shɛ ne, katehwepe mayafe nya kamɛtre meŋe 
mbeli, mayafe nya tsate ka tsa zlave le pawa nyi berete berete, welaɗe le shintia 
təmə nyi kefi fi le yirə kwa ndereme ndereme, kwa gheme ba'a kwa ghɛmɛ. 
Katehwepe mbeli te selə wəfaɗe nyi ntareyi nyi mbeli te wəshi kentare selə 
wəfaɗe. 

17Geta nyi le mze kwa tɛawetɛa ka tejikə pɛtɛa selə nyi yitea ŋwela nyagha, le 
mze kwa tɛawetɛa tenza yɛ ndɛaŋea nci ba'a le mze kwa ghwə ghwə tenza wəshi 
kentare hɛ. 

18Ma ŋwela nya yitea shɛ ne, mɛtre mcɛfemsə tenza biya ta ŋkɛ ba'a mɛtre 
bakemsə mcɛfeghəmbe tenza bezlea ŋkɛ. Kamɛtre bake ba'a kwete gasle yite 
tenza dzeme ghweme ta zlave pawa. Kamze kwa ghwə ghwə tenza wəshi 
kentare seləa shɛhɛ. 

19Ma pɛtɛa wəshi kemene slene nyi mbe cɛ lekwesa shɛ, pɛtɛa wəshi nyi 
kebaŋeyi geva kwa hɛɗi dzeyi yitea ŋkwa nya keveyi geva tekeleke ba'a dzeyi 
yitea ŋwela nya yite ne, le mze kwa ghwə ghwə tenza hɛ. 

N'yi kegə kwa paterela 

20Gha Moyize, kategeze nda na ke ka Israyɛl kagə ŋa n'yi ganyɛa bekele, yitea 
nza ghwə kwa paterela hetɛhwɛɗi hetɛhwɛɗi. 

21Kateve wəsə kentare yɛ paterela yɛ Aron le ŋwalea ŋkɛ mbe cɛ lekwesa 
kebegeme geva, kwa kema ta mayafe nya kewəfərəakɛ səndəkwəa jikə geva. 
Hwencɛke ncɛke tetse ghwə kwa yɛ paterela kwa kema ta ɗa, 'ya Mahwətə. 
Kawəsə mahalegə nya keɗema kazhɛre tenza ŋkɛ kezha ka Israyɛl keshi keshi. 

Shave 28 

Yɛ lekwesa ta ka dzeghe Shala 

1Moyize, hekakɛ yɛ wəza meyɛ ŋa Aron le ŋwalea ŋkɛ Nadab, Abihəw, Ɛlazar 
ba'a Itamar. Katenehe hɛ na le kweci ka Israyɛl kezha mene ɗa slene ta dzeghe 
melɛ hɛ. 

2Katetsa nda lekwesa ganji nyi keveyi geva tekeleke mbeli ke wəza meyɛ ŋa 
Aron. 

3Ma kezha mene ta ŋkɛ ne, kategeze nda na ke ka ntsəzlə lekwesa nyi ndeke nda 
caŋa 'ya ke hɛ, ghenci ka tentsəzlə lekwesa nyi teseɗe Aron vəa ŋkwa nya teve 
geva dzeve kənə ba'a vəa ŋkwa nya temene ɗa slene ta dzeghe melɛ ŋkɛ. 

4Wa nyi tsetse tenza lekwesa shɛhɛ: wəsə kwa tsa tsa nya slape kwa hate, 
lekwesa nya kənəa rewebe, rewebe, lekwesa kwa tsa tsa, zlave kepeɗe ghə ba'a 
hətə nya hwa hwə. Ghenci yateseɗe yɛ wəza meyɛ ŋa Aron le ŋwalea ŋkɛ kezha 
mene slene ta nci. 

5Le shintia təmə nyi kefi fi le yirə kwa ndereme ndereme, kwa gheme ba'a kwa 
ghɛmɛ, le pawa nyi slɛahe slɛahe ba'a le pawa nyi kefi fi le mze kwa tere tere 
tetsa hɛ ka tsa lekwesa. 

Lekwesa nya kənəa rewebea ka dzeghe Shala 

6Katetsa lekwesa nya kənəa rewebe ka tsa lekwesa le pawa nyi berete berete, 
welaɗe mbe shintia təmə nyi kefi fi le yirə kwa ndereme ndereme, kwa gheme 
ba'a kwa ghɛmɛ. Katetsa pawa nyi kefi fi le mze kwa tere tere hɛ te. 

7Ma kezha hwepe lekwesa nya kənəa rewebe ne, katentsəzlə zewe mbeli bake 
laka yayata bela. 

8Ma zewe nya dzeyi yitea lekwesa nya kənəa rewebe ne, kanya kwetɛŋe tenza 
ŋkɛ le. Katenegha mbeli le pawa nyi berete berete, welaɗe mbe shintia təmə nyi 
kefi fi le yirə kwa ndereme ndereme, kwa gheme ba'a kwa ghɛmɛ. Pawa nyi kefi 
fi le mze kwa tere tere yatetsa mbeli dzeyi te. 

9Kwa sebe ta ŋkɛ ne, katenta pelɛ nyi ghemea ghemea nyi nza zləvə te mbeli 
bake ba'a katetsasle sləa ŋwalea Zhakob mbeli te hɛ: 

10slə ŋkwaŋe te kwa ghate ta pelɛ, slə ŋkwaŋe te kwa bake, kala sawa ta nci kwa 
hwə. 

11Nde ɗepe tsehe pelɛ nde tetsasle sləa shɛhɛ kadzete pelɛ nyi bake nyi, kala nya 
tsehe lamba ta wəndə mbeli. Kwa sebe ta ŋkɛ ne, gheŋkɛ nde tendeɓe hɛ te ŋkwa 
nyi kefi fi nyi le mze kwa tere tere. 

12Katehwepe pelɛ nyi bake nyi mbeli te zewe nyi te lekwesa nya kənəa rewebe, 
kezha ncɛ hwelefe ta Israyɛl nyi meŋe bakeghəmbe. Ma tsagha ne, katenza sləa 
nci te paslɛ paslɛa va Aron kwa kema ta Mahwətə. Ma 'ya le ŋa ɗa gɛ ne, 
katezaghə ŋayɛ 'ya we. 

13Le mze kwa tere tere tenza ŋkwa keve pelɛ nyi bake nyi, 

14katehwepe livə nyi le mze kwa tere tere nya wɛŋe mbeli bake te. Katendere hɛ 
yɛ kala mampə. 

Wəsə kwa tsa tsa nya slape kwa hate 

15Katetsa kwete wəsə nya helambaŋe kwa hate kezha meha ghwə ka tsa lekwesa 
le pawa nyi berete berete, welaɗe mbe shintia təmə nyi kefi fi le yirə kwa 

ndereme ndereme, kwa gheme ba'a kwa ghɛmɛ. Pawa nyi kefi fi le mze kwa tere 
tere yatetsa hɛ dzeyi te. 

16Ma kwa gwaɓete geva nde ne, kanya kwetɛŋe tenza yɛ biya ta ŋkɛ le bezlea 
ŋkɛ, kadzeve kwetɛŋe te dzeve. 

17Kazəɗə wəfaɗe terafe mbeli le pelɛ nyi nza zləvə te hɛ: ma kwa kwa ghate ta 
zəɗə ne, katenza pelɛ kwa ghɛmɛ, kwa rəghwə rəghwə ba'a kwa mede mede. 

18Ma kwa kwa bake ta zəɗə ne, katenza pelɛ kwa gheme, kwa lɛa lɛa ghweme 
ba'a kwacaregesla. 

19Ma kwa kwa mahekene ta zəɗə ne, katenza pelɛ kwa gatawəfa gatawəfa, kwa 
jiɓe jiɓe ba'a kwa ndereme ndereme. 

20Ma kwa kwa wəfaɗe ta zəɗə ne, katenza pelɛ kwa sleke sleke, kwa gheme 
gheme ba'a kwa nɛ nɛ. Katendeɓe yayata pelɛ mbeli te ŋkwa nya kefi fi le mze 
kwa tere tere. 

21Ma te yayata pelɛa shɛ ne, katetsasle sləa kwete hwa ŋwalea Zhakob nyi meŋe 
bakeghəmbe mbeli, kala nya tsehe lamba ta wəndə mbeli. Katenza pelɛa shɛhɛ 
te ŋkwa hwelefefia Israyɛl nyi meŋe bakeghəmbe. 

22Ma kezha wəsə nya kwa hatea shɛ ne, katevɛsə livə mbeli bake yitea mze kwa 
tere tere nya wɛŋe, kendere ndere kala mampə, 

23tsagha takase bake le mze kwa tere tere kezha hwepe mɛa sleme nyi pelɛghə 
va wəsə nya kwa hatea shɛ. 

24Katendɛaŋe livə nyi bake nyi le mze kwa tere tere mbeli te takase nyi bake nyi 
te wəsə nya kwa hate. 

25Katehwepe kweci mɛa livə nyi bake nyi mbeli te ŋkwa nyi bake nyi kefi fi le 
mze kwa tere tere te zewe nyi te paslɛ paslɛa va lekwesa nya kənəa rewebe, 
kezha nza wəsəa shɛ kwa hate. 

26Katevɛsə kweci takase mbeli bake le mze kwa tere tere kezha hwepe mɛa 
sleme nyi kwayite va wəsə nya slape kwa hate, mbe hwə mbe hwə va lekwesa 
nya kənəa rewebe. 

27Katevɛsə kweci takase mbeli bake le mze kwa tere tere kezha hwepe kwake 
kwake va zewe nyi te lekwesa nya kənəa rewebe, laka ŋkwa nya kwa kema, te 
ŋkwa nya ntsəzləyi hɛ mbeli. Samese ke zewe nya dzeyi hwa lekwesa nya kənəa 
rewebe tehwepe takasea shɛhɛ mbeli. 

28Katejikə takase nyi te wəsə nya slape kwa hate mbeli le nyi te lekwesa nya 
kənəa rewebe le zewe kwa ndereme ndereme. Ma tsagha ne, kənəa zewe nya 
dzeyi yitea lekwesa nya kənəa rewebe tenza wəsə nya slape kwa hate ba'a yitea 
ɗema ŋkɛ kagaŋkəɗə te. 

29Ma vəa ŋkwa nya tedzembe ŋkwa nya keveyi geva tekeleke Aron ne, kwa hate 
ta ŋkɛ tenza wəsə kemeha ghwə nya nza sləa hwelefefia Israyɛl te. Ma tsagha ne, 
katezaghə mbelia ɗa 'ya, 'ya Mahwətə tɛape we. 

30Ma gha gɛ Moyize, katebete yɛ Əwrim le Təwmim na kwa wəsə kemeha ghwə 
nya slape kwa hate, yitea nza hɛ kwa hate va Aron vəa ŋkwa nya tedzawa kema 
ta Mahwətə ŋkɛ. Ma tsagha ne, keveci keveci tenza wəsə kemeha ghwə nya nza 
sləa hwelefefia Israyɛl te kwa hate va Aron kwa kema ta Mahwətə. 

Kweci lekwesa nyi keveyi geva tekeleke 

31Ma kwa sebe ta ŋkɛ ne, katetsa rewebe nya teseɗe lekwesa nya kənəa rewebe 
Aron kənə mbeli le shintia təmə nyi kefi fi le yirə kwa ndereme ndereme. 

32Ma kezha seɗe ne, katesla welɛ mbeli te tepe ve. Katetsa ŋkwa nya dzeyi yitea 
welɛa shɛ mbeli kezha ɗema nde kaŋkwahe. 

33Katetsa yɛ ya ta kwakweme mbeli dzeyi yitea rewebea shɛ le shintia təmə nyi 
kefi fi le yirə kwa ndereme ndereme, kwa gheme ba'a kwa ghɛmɛ. Katemene 
ciŋəci nyi le mze kwa tere tere mbeli dzeyi yite ɓiyitsa. 

34Katembeɗe yɛ ya ta kwakweme mbeli le ciŋəci nyi le mze kwa tere tere dzeyi 
yite. 

35Kateseɗe rewebea shɛ Aron vəa ŋkwa nya dzeghe melɛ ŋkɛ. Ma kenza ŋkɛ kase 
kadzawa kema ta ɗa mbe ŋkwa nya keveyi geva tekeleke ba'a kenza ŋkɛ kashave 
ne, katefa gaka ta ciŋəci mbeli. Ma tsagha ne, katenza ŋkɛ mbasa mbasa va mte 
we. 

36Katevɛsə kwete wəsə kala ghwə ta wəfe mbeli yitea mze kwa tere tere nya 
wɛŋe, “Wəsə nya keveyi geva tekeleke kaŋa Mahwətə” ke mbeli sha tetsasle te, 
kala nya tsasle lamba ta wəndə mbeli. 

37Katehwepe wəsəa shɛ mbeli le zewe kwa ndereme ndereme te zlave kepeɗe 
ghə nya keveyi geva tekeleke mɛa kema. 

38Mɛa kema ta Aron tenza wəsəa shɛ vəa ŋkwa nya se ŋkɛ kadzawa kema ta ɗa, 
'ya Mahwətə. Ma te zlaɓa ta wəsəa shɛ ne, kateyɛ wəshi nyi tefə ɗa ka Israyɛl 'ya, 
ya hɛ menete fete le fə ɗa hɛ kase. 

39Ma kezha Aron ne, katetsa lekwesa pawa, wəsə nya yitea ghə le pawa ba'a 
zewe nya hwa hwə mbeli. 

40Ma kezha ŋwalea Aron perə ne, katetsa lekwesa ganji, zewe nyi hwa hwə ba'a 
yɛ zlave kepeɗe ghə kawəshi kencɛ zləvəa nci mbeli. 

41Ma gha gɛ Moyize, kateseɗe nda lekwesa shɛhɛ ke yɛ wəza meyɛ ŋa Aron le 
ŋwalea ŋkɛ, katesheke n'yi na kənəa ghəa nci ba'a katedape nda slene ta ɗa na 

te dzeve ke hɛ. Kala nya ne, kateve hɛ na tekeleke kezha mene ɗa slene ta dzeghe 
melɛ. 

42Ma kezha wəfərə zeweve ta nci ne, katetsa nda kwampi mbeli ke hɛ le pawa 
slə yitea yitə hwa'a te basa. 

43Kateseɗe hɛ yɛ Aron le ŋwalea ŋkɛ vəa ŋkwa nya tedzembe cɛ lekwesa 
kebegeme geva hɛ keɗema vəa ŋkwa nya tehende nda geva hɛ ke reghwetɛ 
kezha mene ɗa slene mbe ŋkwa nya keveyi geva tekeleke. Ma tsagha ne, katenza 
hɛ mbasa mbasa va mte, va nya se hɛ mederelaŋe we. Kawəsə mahalegə nya 
keɗema kazhɛre tenza ŋkɛ kezha yɛ Aron le hwelefefia ŋkɛ. 

Shave 29 

Ve ta ka dzeghe Shala tekeleke 

1Wa nya tsetse temene na kezha ve yɛ Aron le ŋwalea ŋkɛ tekeleke kaka dzeghe 
Shala kezha slene ta ɗa: Katekese mca na kwetɛŋe ba'a gamea lɛmə nyi ɗema 
beze te bake. 

2Le hə ne, kateta pɛaŋe nya ɗema tenjɛne hwe na, katehwaɗe ghwempe nya 
ɗema tenjɛne hwe na le n'yi ba'a kateta ɗafa kwalekwala nya ɗema tenjɛne hwe 
na le n'yi. 

3Katebete hɛ na kwa kwaciga nya tekele na kadzembe ŋkwa nya keveyi geva 
tekeleke, kanya kwetɛŋe le mca ba'a gamea lɛmə nyi bake nyi. 

4Katebeghe yɛ Aron le ŋwalea ŋkɛ na kadzemɛa cɛ lekwesa kebegeme geva ba'a 
katepɛ hɛ na le yɛmə. 

5Kateseɗe nda lekwesa ta ŋkɛ nyi keveyi geva tekeleke na ke Aron: tɛagware, 
rewebe, lekwesa nya kənəa rewebe ba'a wəsə nya slape kwa hate nya tehwepe 
na te zewe nya seyi yitea lekwesa nya kənəa rewebe. 

6Katepeɗe nda zlave na yitea ghə ba'a katehwepe lamba nya keveyi geva 
tekeleke na te zlavea shɛ. 

7Kwa sebe ta ŋkɛ ne, katekele n'yi keve ŋkwa tekeleke na ba'a katesheke na 
kənəa ghəa ŋkɛ kezha ve ŋkɛ tekeleke. 

8Kategeze nda na ke ŋwalea Aron kahende ŋa geva. Kateseɗe nda ŋa nci na 
tɛagware ke hɛ. 

9Katehwepe nda zewe na hwa hwə ke hɛ ba'a katepeɗe nda zlave na yitea ghə 
ke hɛ. Kwa sebe ta ŋkɛ, kateve yɛ Aron le ŋwalea ŋkɛ na tekeleke kezha slene ta 
ɗa. Ma se mɛa vəa shɛ ne, kaka dzeghe ɗa melɛ tenza hɛ kaghala ghala. 

10Katekese mca mbeli kase kadzemɛa cɛ lekwesa kebegeme geva. Katedape 
dzeve ta nci yɛ Aron le ŋwalea ŋkɛ kwa ghəa mca shɛ. 

11Katesla ghə na te mca shɛ kwa kema ta ɗa, mɛa ŋkwa kedzembe cɛ lekwesa. 

12Katekele mimia ŋkɛ na, katefi na le wəzege ta dzeve kadzete tereme nyi te 
reghwetɛ. Kwa sebe ta ŋkɛ ne, katesheke mimi nya ketene na yitea reghwetɛ. 

13Katekele merege nya kənəa wəshi nyi kwa hwə, bela ganyɛ ta mene ba'a yɛ 
ghwelese nyi bake le merege nya kənəa hɛ na. Katetere hɛ na pɛtɛ te reghwetɛ. 

14Gheŋkɛ nde tenza kamelɛ nya kekele beze ghena ta ka dzeghe Shala te wənə. 
Ama slia mca nya ketene, hweta ba'a heli ne, katetere hɛ na pelɛke te wəmbəa 
ghedəkwə. 

15Kwa sebe ta ŋkɛ, katekele kwa ghate ta game na kase. Katedape dzeve ta nci 
yɛ Aron le ŋwalea ŋkɛ kwa ghəa ŋkɛ. 

16Katesla ghə na yitea gamea shɛ, katetawe mimia ŋkɛ na ba'a kateyisə na dzeyi 
vare yɛ bela ta reghwetɛ. 

17Kateslekwe gamea shɛ na kezhɛzhi kezhɛzhi, kateyaɓe yɛ heli ba'a yɛ seɗa ta 
ŋkɛ na. Kwa sebe ta ŋkɛ ne, katebete hɛ na kənəa yɛ zhɛzhi le ghə. 

18Cɛhwa cɛhwa tetere gamea shɛ na te reghwetɛ. Gheŋkɛ nde tenza kamelɛ kwa 
tere tere nya kaŋa ɗa, zeɗehwe ɗa tenza zəŋwəa n'yia ŋkɛ, 'ya Mahwətə. 

19Kwa sebe ta ŋkɛ ne, katekele kwa bake ta game na kase. Katedape dzeve yɛ 
Aron le ŋwalea ŋkɛ kwa ghəa ŋkɛ. 

20Katesla ghə na te gamea shɛ, katekele mimia ŋkɛ na ba'a katedase na te sleme 
kwa zeme ta yɛ Aron le ŋwalea ŋkɛ, tsagha te gweŋəa dzeve ba'a seɗa kwa zeme 
ta nci. Kwa sebe ta ŋkɛ ne, kateyisə ŋkwa nyi dzeyi vare reghwetɛ na le mimi nya 
ketene. 

21Katemene mimi na ɓɛhwɛ seyi te reghwetɛ ba'a n'yi keve ŋkwa tekeleke. 
Kateyisə hɛ na te Aron ba'a te yɛ lekwesa ta ŋkɛ, tsagha te ŋwalea ŋkɛ ba'a te yɛ 
lekwesa ta nci. Ma se mɛa vəa shɛ ne, katenza yɛ Aron le ŋwalea ŋkɛ tekeleke, 
tsagha yɛ lekwesa ta nci. 

22Wəsə gəməa kwa bake ta game nyagha nde tencɛ dzembe slene ta ka dzeghe 
ɗa melɛ. Katefə sheghe, merege nya kənəa wəshi nyi kwa hwə, bela ganyɛ ta 
mene, ghwelese nyi bake le merege nya kənəa hɛ ba'a seɗa kwa zeme ta wəsə 
keseɗa shɛ na. 

23Katenta 'yɛmbe dəghwəa ɗafa, ghwempe kwa hwaɗe hwaɗe le n'yi ba'a ɗafa 
kwalekwala na kwa kwaciga ta ɗafa nyi ɗema tenjɛne hwe nya kwa kema ta ɗa. 

24Katebete nda hɛ na pɛtɛ mbe dzeve ke yɛ Aron le ŋwalea ŋkɛ, kategeze nda na 
ke hɛ kezha ve ɗa hɛ kala nya keseneve geva. 

25Kwa sebe ta ŋkɛ ne, katefə wəshia shɛhɛ na mbe dzeve ta nci ba'a katetere hɛ 
na te reghwetɛ, kənəa melɛ kwa tere tere: gheŋkɛ nde tenza kamelɛ nya 
ketedzeghe ɗa geva, 'ya Mahwətə, zeɗehwe ɗa tenza zəŋwəa n'yia ŋkɛ. 

26Katekele hate ta kwa bake ta game nya keveyi geva kaŋa Aron na, kateve na 
gha le ghəa ŋa kwa kema ta ɗa kala nya keseneve geva. Ma kwa sebe ta ŋkɛ ne, 
kaŋa ŋa tenza ŋkɛ. 

27Kategeze na kezha nza yɛ hate le seɗa kwa zeme nyi kentave geva hwa zhɛzhia 
game ba'a nyi dzeghekɛ melɛ mbeli le hɛ kala nya keseneve geva tekeleke kaŋa 
ɗa. 

28Vatse tehi ka Israyɛl keveci keveci kafə zhɛzhia shɛhɛ shave hwa slia wəshi 
keseɗa nyi dzeghe ɗa melɛ kejikə ghə hɛ le hɛ, kafə nda ke yɛ Aron le ŋwalea ŋkɛ. 

29Ma kwa sebe ta mte ta Aron ne, katenza lekwesa ta ŋkɛ nyi keveyi geva 
tekeleke kaŋa ŋwalea ŋkɛ. Kateseɗe hɛ hɛ te veci nya teve geva hɛ tekeleke ba'a 
nya tegha hɛ kamene ɗa slene. 

30Ma nde dzeghe Shala nya ketedzete ŋkwa Aron ne, hɛ mberefaŋe temene ŋkɛ 
le lekwesa shɛ kənəa geva vəa ŋkwa nya tedzembe cɛ lekwesa kebegeme geva 
ŋkɛ kezha mene ɗa slene mbe ŋkwa nya keveyi geva tekeleke. 

31Katekele kwa bake ta game na, game nya hene mbeli vəa ŋkwa nya gha mene 
ɗa slene ka dzeghe Shala. Kateta slia ŋkɛ na mbe ŋkwa nya keveyi geva tekeleke. 

32Katezeme yɛ Aron le ŋwalea ŋkɛ le ɗafa nyi ketene kwa kwaciga, mɛa ŋkwa 
kedzembe cɛ lekwesa kebegeme geva. 

33Deke hɛ ka tenza wərə kazeme wəshi nyi dzeghekɛ geva melɛ le hɛ kezha 
kelemte jaɗafa ta nci, te vəa gəsəkəa ve ŋkwa tekeleke ba'a te vəa dzembe slene. 
Hweŋkwa shɛ katenza va kwete wəndə kazeme we, kwa nza ŋkɛ ne, wəshi nyi 
keveyi geva tekeleke hɛ. 

34Ma ketene sli keɗema ɗafa kamasheke ne, katetere hɛ na. Kahi mbeli kazhɛne 
zeme hɛ, va nya nza hɛ kawəshi kezeme nyi keveyi geva tekeleke we. 

35Kala nya gezave ŋa 'ya temene nda na ke yɛ Aron le ŋwalea ŋkɛ. Kahɛ 
mberefaŋe tetemə gəsəkəa dzembe slene ta ka dzeghe Shala. 

36Katedzeghe melɛ na le mca keveci keveci kezha kelemte geva beze ghena te 
wənə. Tsagha ne, kateyaɓe reghwetɛ na wɛŋe, kwa sebe ta ŋkɛ, katesheke n'yi 
na te kezha ve ŋkɛ tekeleke. 

37Kahɛ mberefaŋe tetemə gəsəkəa shɛ perə. Ma kwa sebe ta ŋkɛ ne, deke kezha 
slene ta ɗa tenza reghwetɛ. Ma yayata wəndə keɗema yayata wəsə nya 
ketekwaɗe ne, kateme ɗa te. 

Melɛ kwa tere tere nyi keveci keveci 

38Keveci keveci ne, katedzeghe melɛ na te reghwetɛ le gamea lɛmə bake nyi 
kemenete va kwetɛŋe, kaghala ghala tenza ŋkɛ. 

39Masheke tedzeghe melɛ na le kwa ghate, hetɛhwɛɗi le kwa bake. 

40Ma yitea kwa ghate ta game ne, katekele kiləwəa hə mahekene, n'yi ganyɛ viɗi 
te kwalaba le kwete gasle mbe ba'a tɛ pɛre te zlerekwe le kwete gasle kwa na. 

41Ma kwa bake ta game ne, hetɛhwɛɗi tedzeghe melɛ na le. Kala wəshi nyi fəke 
na yitea nya masheke tefə na yite. Zeɗehwe ɗa tenza zəŋwəa n'yia melɛ nyi 
kedzeghekɛ geva shɛhɛ, 'ya Mahwətə. 

42Ma mbe və nyi ketese ne, katefɛa mbeli yitea dzeghe ɗa melɛ kwa tere tere mɛa 
ŋkwa kedzembe cɛ lekwesa kebegeme geva keshi keshi we. Tagha tebegeme 'ya 
le gheyɛ ba'a tegeze ŋayɛ ghena 'ya. 

43Katebegeme 'ya le ka Israyɛl te ŋkwa nya keveyi geva tekeleke laka zləvəa ɗa. 

44'Ya le ghəa ɗa nde teve cɛ lekwesa kebegeme geva ba'a reghwetɛ tekeleke. 
Kateve yɛ Aron le yɛ ŋwalea ŋkɛ 'ya tekeleke kezha dzeghe ɗa melɛ. 

45Katenza 'ya hwa ka Israyɛl, kaShala ta nci tenza 'ya. 

46Kateɗepete hɛ 'ya ya kaMahwətə Shala ta nci, 'ya nya kefəakave hɛ shave mbe 
Ɛzhipte kezha nza te tepe ta nci. 'Ya ya kaMahwətə Shala ta nci. 

Shave 30 

Reghwetɛ ketere 'wərdə 

1Ma kezha tere 'wərdə ne, katemene reghwetɛ na yitea sheghwəa gwevɛre. 

2Yipə yipə tenza yɛ biya ta ŋkɛ le bezlea ŋkɛ, kadzeghe kwetɛŋe slə yitea fegwele 
hwa'a mɛa ŋwalea dzeve. Kadzeghe bake tenza dzeme ta ŋkɛ yitea ghweme. Jikə 
tenza tereme nyi te sleme ta ŋkɛ le. 

3Katefi mze kwa tere tere nya wɛŋe na pɛtɛ: ŋkwa nya te le tereme nyi te yɛ 
sleme ta ŋkɛ ba'a bela ta ŋkɛ nyi wəfaɗe. Katemene ŋkwa nya dzeyi mɛa mɛa 
ŋkɛ na dzasle le mze kwa tere tere. 

4Katevɛsə yɛ takase na yitea mze kwa tere tere ba'a katebete hɛ na bake laka 
nya, bake laka nya te bela ta reghwetɛ, kwayite ta ŋkwa nya dzeyi mɛa mɛa ŋkɛ. 
Mbe hɛ teha yɛ geta mbeli kezha kele te. 

5Katefeɗe geta na bake yitea sheghwəa gwevɛre ba'a katefi mze kwa tere tere 
na kənəa hɛ. 

6Kwa kema mayafe nya kefɛake səndəkwəa jikə geva teve reghwetɛa shɛ na. 
Tagha tebegeme 'ya le gha Moyize. 

7Kala kiɗi ta ŋkwa ne, katetere ɗa 'wərdə Aron te, vəa ŋkwa nya sehwe yɛ 
paterela ŋkɛ. 

8Kala pəkwə ta veci ne, katetere 'wərdə ŋkɛ vəa ŋkwa nya telə ŋkɛ kandə ghwə 
te yɛ paterela. Katefɛa mbeli yitea tere ɗa 'wərdə tɛape we. 

9Katekele 'wərdə nya keɗema kehi mbeli kase kadzete we, ya melɛ kwa tere tere, 
ya wəshi nyi kese te wəve. Kateɓasle tɛ mbeli te reghwetɛa shɛ we. 

10Kwetɛŋe zhigə mbe va teyaɓe reghwetɛa shɛ Aron. Katefi mimia wəsə keseɗa 
nya dzeghekɛ melɛ mbeli kezha kelemte jaɗafa ŋkɛ te tereme nyi te sleme ta 
reghwetɛ. Keva keva temene geva gəsəkəa shɛ, keshi keshi. Ma reghwetɛa shɛ 
ne, kateve geva ŋkɛ tekeleke kaŋa ɗa ba'a deke kezha slene ta ɗa tenza ŋkɛ. 

Jaɓeregwale kezha ŋkwa nya keveyi geva tekeleke 

11Ma ke Mahwətə sha Moyize zhɛkwa: 

12«Ma te veci nya terafe sləa ka Israyɛl na ne, yayata wəndəa nci kateŋki wəsə 
kezha mbeɗe mpia ŋkɛ. Ma tsagha ne, ndiremi shɛ katekwaɗe ŋayɛ vəa ŋkwa 
ɓela ŋkwa we. 

13Ma yayata za nya ɓelate mbeli ne, kateŋki dəɓərəa mze kwa tɛawetɛa nya 
ɓɛhwɛ ŋkɛ, geze ta ŋkɛ, kwa bake ta bela ta wəsə kedzeghe ɗaŋeɗa ta wəshi nya 
mene slene mbeli le mbe ŋkwa nya keveyi geva tekeleke. Kaŋa ɗa tenza wəsə 
nya ŋkikɛa shɛ mbeli 

14Yayata wəndə nya keɓelate geva, se te va bakemsə kajive mbe kema ne, 
kateŋki wəsə nya tsehe nda mbeli ke Mahwətə ŋkɛ. 

15Kanya kwetɛŋe teŋki wəsə yɛ nde mcɛlə le nde titikwə: dəɓərəa mze kwa 
tɛawetɛa nya ɓɛhwɛ, mbake yite we, ntamte yite we. Yayata wəndə kateŋki ɗa 
wəsə nya kesləyi geva kezha mbeɗe mpia ŋkɛ. 

16Ma vəa nya tetseheke dəɓərəa mze kwa tɛawetɛa nya na pɛtɛ va ka Israyɛl ne, 
katehi ŋkwa nya mbe cɛ lekwesa kebegeme geva na le. Tsagha ne, katezəzə ka 
Israyɛl 'ya ba'a kateya mpia nci 'ya.» 

Kwenə kepɛ ŋkwa 

17Ma ke Mahwətə sha Moyize zhɛkwa: 

18Ma kezha pɛ ŋkwa ne, katevɛsə kwenə mze kwa ghwə ghwə ba'a wəsə kentare 
ŋkɛ nya le mze kwa ghwə ghwə na. Kateve na kwelɛ yɛ cɛ lekwesa kebegeme 
geva le reghwetɛ ba'a katepɛre na le yɛmə. 

19Yɛ Aron le ŋwalea ŋkɛ ka tepɛ yɛ dzeve le seɗa le yɛməa shɛ. 

20Ma vəa ŋkwa nya tedzembe cɛ lekwesa kebegeme geva hɛ ne, katepɛ hɛ le 
yɛməa shɛ kezha ɗema hɛ kampə. Ma vəa ŋkwa nya tehende nda geva hɛ ke 
reghwetɛ kezha dzeghe melɛ ba'a kezha tere ɗa wəshi gəmə ne, 

21katepɛ yɛ dzeve le seɗa hɛ kezha ɗema hɛ kampə. Kawəsə mahalegə nya 
kaghala ghala tenza ŋkɛ kezha hɛ ba'a kezha hwelefefia nci, keshi keshi. 

N'yi keve ŋkwa tekeleke 

22Ma ke Mahwətə sha Moyize zhɛkwa: 

23Fəte 'wərdə ganji: kiləwəa 'wərdə ganyɛ kwa yɛmə yɛmə mcɛfe, kiləwəa 
sinamome nya kezəŋwə bake ba'a kwete gasle yite, kiləwəa kanɛle nya kezəŋwə 
bake ba'a kwete gasle yite 

24ba'a kiləwəa kase mcɛfe, kala wəsə kedzeghe ɗaŋeɗa ta wəshi mbe ghɛa Shala. 
Fəte litrəa n'yia bekele ŋkwaŋe perə. 

25Katejikə hɛ nde ɗepe ta 'wərdə kezha nza nde kan'yi keve ŋkwa tekeleke. 

26Katefi cɛ lekwesa kebegeme geva, səndəkwəa jikə geva, 

27tabele kebete ɗafa ba'a wəshi nyi te, wəsə kentare yɛ paterela ba'a wəshi nyi 
te, reghwetɛ ketere 'wərdə, 

28reghwetɛ kedzeghe melɛ ba'a wəshi nyi yite, kwenə ba'a wəsə kentare na 
kezha ve hɛ tekeleke. 

29Ma nahe keveyi hɛ na tekeleke ne, deke kezha slene ta ɗa tenza hɛ. Ma yayata 
wəndə keɗema yayata wəsə nya ketekwaɗe ne, kateme ɗa te wəndəa shɛ. 

30Katesheke n'yia shɛnyɛ na kənəa yɛ Aron le ŋwalea ŋkɛ kezha ve hɛ tekeleke, 
yitea nza hɛ kaka dzeghe ɗa melɛ. 

31Ma kwa sebe ta ŋkɛ ne, ma pa na sha ka Israyɛl: «Wa nya n'yi keve ŋkwa 
tekeleke nya. Deke gheŋkɛ yatemene nda slene yɛ le ke Mahwətə, keshi keshi. 

32Wəndə shɛ kateɗa kezha fi geva we, wəndə shɛ kateta kwete kala nyagha we. 
Kwa nza ŋkɛ ne, n'yi keve ŋkwa tekeleke nde, kan'yi nya keveyi geva tekeleke 
tenza nde kezha gheyɛ. 

33Ma ketakɛ 'wərdə kwete wəndə kala nyagha ba'a keɗate ŋkɛ te geva ta wəndə 
nya keɗema kande dzeghe Shala ne, ŋkwase tenza ŋkɛ shave hwa ka Israyɛl.» 

Ta ta 'wərdə nya keveyi geva tekeleke 

34Ma ke Mahwətə sha Moyize zhɛkwa: «Meneve wəfe nyi kezəŋwə megela. 
Gweɗəte hɛ kwa sebe ta nya dzegheve 'wərdə kwa hə hə nya ganyɛ na yipə yipə 
le hɛ. 

35Kategweɗə hɛ nde ta 'wərdə le ghwene kezha nza ŋkɛ kawəsə ganyɛ ba'a 
kawəsə nya keveyi geva kaŋa slene ta ɗa. 

36Katehə kwete bela ta 'wərdəa shɛ na kwerɗike ɗike. Kateve na mbe cɛ lekwesa 
kebegeme geva, te kema ta səndəkwəa jikə geva, te ŋkwa nya tebegeme 'ya le 
gha. Kaŋa ŋayɛ ne, kawəsə nya keveyi geva tekeleke tenza ŋkɛ. 



172 

 

 
Ghena ta Shala 

Kapsiki DC Bible 
©2012 Alliance Biblique du Cameroun and Bible Society of Cameroon. 

 

 
 

 

37Wəndə shɛ kateta kwete 'wərdə kala nya we. Katemene nda slene yɛ le ke ghəa 
ŋayɛ. Deke kezha slene ta ɗa tenza ŋkɛ. 

38Ma ketetakɛ 'wərdə kwete wəndə kala nyagha kezha fa zəŋwəa ŋkɛ ne, 
kateŋkamte geva ŋkɛ shave hwa ka Israyɛl.» 

Shave 31 

Ka mene slene mbe ŋkwa nya keveyi geva tekeleke 

1Ma ke Mahwətə sha Moyize zhɛkwa: 

2«Fama, nahe 'ya kentave Bɛsalɛl, wəzege ta Əwr ba'a shia Həwr, kwa yita ta 
Zhəwda. 

3Nahe 'ya keviɗikɛ ŋkɛ le sefəa ɗa kezha ve ŋkɛ kande caŋa caŋa ba'a kande ɗepe 
wəshi. Nahe ŋkɛ keɗepe mene mama ta slene: 

4nahe ŋkɛ keɗepe nca wəshi ganji, vɛsə mze kwa tere tere, mze kwa tɛawetɛa 
ba'a mze kwa ghwə ghwə. 

5Nahe ŋkɛ keɗepe tsehe pelɛ nyi nza zləvə te hɛ ba'a ŋa ŋkwa le hɛ, nahe ŋkɛ 
keɗepe feɗe sheghwə. Geze ta ŋkɛ ne, nahe ŋkɛ keɗepe mene wəshi pɛtɛ. 

6Kave nda Oholiyab, wəzege ta Ahisamak nya kwa yita ta Dan 'ya kasləwəfəa 
ŋkɛ. Kave nda caŋa 'ya ke kweci ka ɗepe mene wəshi ɓiyitsa. Ma tsagha ne, 
katemene wəshi nyi gezave nda 'ya ke hɛ hɛ: 

7cɛ lekwesa kebegeme geva, səndəkwəa jikə geva nya nza pelɛ nyi slapesla 
slapesla kwa, wəsə keŋzle səndəkwə, pɛtɛa wəshi nyi mbe cɛ lekwesa, 

8tabele kebete ɗafa ba'a wəsə kentare yɛ paterela nya le mze kwa tere tere nya 
wɛŋe le wəshi kemene slene nyi te hɛ pɛtɛ, reghwetɛ ketere 'wərdə, 

9reghwetɛ kedzeghe melɛ le wəshi kemene slene te pɛtɛ, yɛ kwenə le wəsə nya 
ntare mbeli te, 

10yɛ lekwesa slene, lekwesa nyi keveyi geva tekeleke kaŋa nde dzeghe Shala 
Aron, lekwesa nyi tese ŋwalea ŋkɛ kezha mene slene ta nci, 

11n'yi keve ŋkwa tekeleke ba'a 'wərdə ketere mbe ŋkwa nya keveyi geva 
tekeleke. Ma kezha mene pɛtɛa wəshia shɛhɛ ne, katemene ka ɗepe mene wəshi 
tserame kala nya gezave ŋa 'ya.» 

Hawe va veci kezhɛne mpi 

12Ma ke Mahwətə sha Moyize: 

13«Wa nyi ghena nyi tegeze nda na ke ka Israyɛl nyi: ‹Katehawe yɛ va veci 
kezhɛne mpi megela, kwa nza ŋkɛ gheŋkɛ ya kawəsə kencɛ wəsə nya kwelɛ 

gheyɛ le 'ya kaghala ghala. Gheŋkɛ nde tezəzə ŋayɛ 'ya ya kaMahwətə ba'a nde 
teve ŋayɛ kambeli nyi tekeleke. 

14Katehawe yɛ va veci kezhɛne mpi, kwa nza ŋkɛ kaveci nya keveyi geva tekeleke 
kaŋa ŋayɛ. Ma wəndə nya keɗema kehawete nda hawe ba'a nya kemenete slene 
te vecia shɛ ne, kateŋkamte geva ŋkɛ shave ka Israyɛl ba'a katepesle ŋkɛ mbeli. 

15Hɛ ŋkwaŋe ya shɛ mbe shikwə kezha mene slene. Ma kwa mberefaŋe ta hɛ ne, 
veci kezhɛne mpi ŋkɛ, veci nya keveyi ɗa geva tekeleke. Ma yayata wəndə nya 
ketemene slene te veci kezhɛne mpi ne, katepesle ŋkɛ mbeli. 

16Nda ka Israyɛl kahawe va veci kezhɛne mpi tsape keshi keshi, kwa nza ŋkɛ ne, 
kajikə geva nya kaghala ghala tenza ŋkɛ. 

17Ma vecia shɛ ne, gheŋkɛ nde tenza kawəsə kencɛ wəsə nya kwelɛ ka Israyɛl le 
'ya kaghala ghala. Kwa nza ŋkɛ ne, nahe 'ya kepate yɛ ghweme le hɛɗi mbe hɛ 
ŋkwaŋe, ama te kwa mberefaŋe ta hɛ ne, nahe 'ya kesərəakɛ slene kezha zhɛne 
mpi.›» 

18Ma kwa kiɗimte geze nda ghena Shala ke Moyize pelɛ ghweme ta Sinay ne, pa 
fəave nda pelɛ nyi slapesla slapesla nyi rafate wəshi mahalegə ŋkɛ te le ghəa ŋkɛ 
bake. 

Shave 32 

KA ISRAYƐL KANEHE JIKƏ GEVA TA NCI LE SHALA 
32–34 

Leve ta sla nya le mze kwa tere tere 

1Ma kwa nakɛ ka Israyɛl nahe Moyize kedera kesawa pelɛ ghweme ne, rəkwə hɛ 
tsenete geva yitea Aron, ma ke hɛ shɛ: «Yana, menete n'yɛ shala nya kedzeghwa 
te kema ta n'yɛ, kwa nza ŋkɛ, keɗepe wəsə nya kemenete nda geva ghen'yɛ ke 
Moyize, wəndə nya kefəakave n'yɛ shave mbe Ɛzhipte we.» 

2Ma ke Aron sha hɛ: «Fəmte mə wəshi nyi le mze kwa tere tere shave mbe sleme 
va mia ŋayɛ, ŋwale tezhilia ŋayɛ ba'a ŋwalea kwɛa ŋayɛ shɛ yɛ fəke ɗa hɛ.» 

3Pɛtɛ ka Israyɛl fəmte wəshi nyi le mze kwa tere tere mbe sleme ta nci ba'a fəave 
nda hɛ ke Aron. 

4Fətema ta ŋkɛ ke hɛ va hɛ ne, pa takɛ hɛ kwa ghwə kezha vɛsə pa ta leve ta sla. 
Tagha gɛ, ma ke ka Israyɛl: «Wa nya shala ta ŋayɛ nya kekelakave n'yɛ mbe 
Ɛzhipte nya!» 

5Ma kwa nakɛ Aron kala nyagha ne, pa pate reghwetɛ te kema ta pa ta levea shɛ. 
Kwa sebe ta ŋkɛ, ma ke zlapete: «Ma hendɛ ne, katenza gəsəkə shɛ kaŋa 
Mahwətə!» 

6Ma masheke masheke te hendɛ ta ŋkwa ne, pa mbeli dzeghekɛ melɛ kwa tere 
tere ba'a melɛ kejikə ghə. Dedeba'a mbeli ntishɛ kezha zeme wəshi kezeme ba'a 



174 

 

 
Ghena ta Shala 

Kapsiki DC Bible 
©2012 Alliance Biblique du Cameroun and Bible Society of Cameroon. 

 

 
 

 

kezha sa wəshi kesa. Kwa sebe ta ŋkɛ, pepelɛhetɛme mbeli sate te ŋkwa 
karaberə. 

7Tagha ne, ma ke Mahwətə sha Moyize: «Zhɛne geva kadzawa tsetsenya 
tsetsenya, kwa nza ŋkɛ, nahe hwelefe ta ŋa nya kelakave nya na shave mbe 
Ɛzhipte kemenete jaɗafa nya wəba. 

8Kahe kahe samenji hɛ kwa hweŋkwa nya ncɛte nda 'ya ke hɛ. Nahe hɛ kevɛsəte 
leve ta sla, nahe hɛ kegwəɗəŋənji kwa kema ta ŋkɛ ba'a nahe hɛ kedzeghekɛ nda 
melɛ. Kwa sebe ta ŋkɛ, ma ke hɛ: ‹Wa nya shala ta n'yɛ nya kefəakave n'yɛ shave 
mbe Ɛzhipte nya!› 

9Nahe 'ya kenakɛ nza ta mbeli nyi. Pɛtɛ hɛ kaka ntɛaŋentɛa ghə. 

10Ma tsetsenya ne, pelakɛ ɗa le hɛ: 'ya kateza sebe te hɛ le wənə le wənə. Kwa 
sebe ta ŋkɛ ne, kateya hwelefe nya wəba 'ya sawa mbe gha.» 

11Ama ntake Moyize kampi nda dzeve ke Shala Mahwətə ta ŋkɛ kezha gweɗakwe 
wənəa ŋkɛ, ma ke shɛ: «Mahwətə yawe, wa raberə hwepe wənə na va mbelia ŋa, 
kwa sebe ta nya ncɛmte berete ta ŋa ba'a kwelea ŋa na kezha fə hɛ shave mbe 
Ɛzhipte wa? 

12Ma kemenete na kala nya ne, ma tegeze ka Ɛzhipte: ‹Va 'yaghwa mehele ta ŋkɛ 
fəmte ka Israyɛl Mahwətə te hɛɗia ɓəmə. Nahe ŋkɛ keɗehwe kezha mpə hɛ hwa 
yɛ ghweme ba'a kezha za sebe te hɛ te hɛɗi lema.› Mahwətə yawe, gweɗakwete 
hwepe ta wənəa ŋa ba'a mene nda ma wəsə kwa ndiremi na ke mbelia ŋa ma. 

13Zəzəte ka mene slene ta ŋa Abraham, Izak ba'a Zhakob. Ma pa na gezete nda 
fela gheci gheci ke hɛ: ‹Kateya hwelefe ta ŋayɛ 'ya kwele kwele kala yɛ 
saseregwa. Kateve nda hɛɗi nya meɗeyi nda 'ya ke hɛ 'ya ba'a katenza ŋkɛ kaŋa 
nci kaghala ghala.›» 

14Tagha ne, pa Mahwətə ɗema mene wəsə kwa ndiremi nya ɗe ŋkɛ kamene nda 
ke mbelia ŋkɛ. 

15Pa Moyize zhɛnakawa geva sawa pelɛ ghweme. Pelɛ nyi slapesla slapesla nyi 
nza rafe te yayata bela ta ŋkɛ, nyi rafate geva wəshi mahalegəa Shala te ya mɛa 
dzeve ta ŋkɛ. 

16Ma pelɛ nyi slapesla slapesla shɛhɛ ne, Shala nde menete hɛ, Shala le ghəa ŋkɛ 
nde rafate wəshi te hɛ. 

17Ma kwa fate lewela nya tsa mbeli Zhozəwɛ, ma ke sha Moyize: «Gaka ta mpa 
yafa mbeli mbe ghedəkwə.» 

18Ama ma ke Moyize zhɛnete nda: «Ewə, geza ta hərə ŋkwa ŋkɛ we, nehwene va 
ɗa ŋkɛ we. Yɛ cimə gəsəkə yafa 'ya.» 

19Ma kwa ntsehe hɛ takwa yitea ghedəkwə ne, pa Moyize nakɛ leve ta sla ba'a 
mbeli nyi kewetse. Petefe wənəa Moyize wepenyɛ, tereke ŋkɛ betakɛ pelɛ nyi 
slapesla slapesla nyi mɛa dzeve ta ŋkɛ ba'a pa mpəmte hɛ yitea seɗa ta ghweme. 

20Pa ŋkɛ kelete leve nya vɛsəte nyagha hɛ kanegheyi mbe ghwə. Kwa sebe ta ŋkɛ, 
pa həmte ŋkɛ kwerɗike ɗike, betate te yɛmə ba'a sahwe nda ke ka Israyɛl. 

21Ma ke Moyize 'yɛwete va Aron: «Wa yamenete ŋa mbeli nyi nda kesame hɛ na 
mbe jaɗafa nya wəba wa?» 

22Ma ke Aron zhɛnete: «Təhwə təhwə ŋa 'ya, hwepema wənə na ma. Nahe na 
keɗepe le ghəa ŋa kahe kahe mene wəsə kwa ndiremi mbeli nyi. 

23Ma ke hɛ sha 'ya: ‹Menete n'yɛ shala nya kedzeghwa te kema ta n'yɛ, kwa nza 
ŋkɛ ne, keɗepe wəsə nya kemenete nda geva n'yɛ ke Moyize, wəndə nya 
kefəakave n'yɛ shave mbe Ɛzhipte ghen'yɛ we.› 

24Tagha gɛ, ma 'ya sha hɛ: ‹Wa wəndə nya nza mze kwa tere tere ve wa?› Pa hɛ 
fəmte wəshi nyi mbe sleme ta nci ba'a fəave ɗa hɛ. Pa 'ya takɛ hɛ kwa ghwə, wa 
nya leve nya kevɛsəte geva yite nya.» 

Zhɛme nyi mbe mene fete 

25Newe ke Moyize ne, nahe Aron kesərəakɛ mbeli kamene ɗe ta nci. Tagha gɛ, 
ŋ'wəshi ya te ka Israyɛl va ka ghema ta nci. 

26Cape Moyize lə kasletenyɛ mɛa ŋkwa kedzawa ghedəkwə, ma ke zlapete: «Ma 
mbeli nyi keɗe Mahwətə ne, se hɛ sha 'ya!» Rəkwə mbeli nyi kwa yita ta Lɛvi 
tseneyite geva yite. 

27Ma ke sha hɛ: «Wa nya ghena nya geze Shala Mahwətə ta Israyɛl nya: ‹Kele 
kafayɛa ŋkɛ yayata wəndə. Dzedzeghwamte mə ŋkwa nya mbe ghedəkwə se 
laka kwete bela hwa'a laka kwete, mpəmte mə ka menəhɛ ŋayɛ, ka mcɛhɛ ŋayɛ, 
ka ghedəkwəa ŋayɛ.›» 

28Pa ka Lɛvi yɛte nda fete ke Moyize, 3.000 mpəmte geva ka Israyɛl te vecia shɛ. 

29Ma ke Moyize sha ka Lɛvi: «Ma ɓeshi nya ne, nahe yɛ keveyi geva tekeleke 
kezha slene ta Mahwətə, va nya ɗema yɛ kese kagezleŋe ghə va mpə ŋwalea ŋayɛ 
keɗema ka menəhɛ ŋayɛ. Pa Shala wəpikɛ ŋayɛ ɓeshi nya.» 

Moyize kampi nda dzeve ke Shala 

30Ma te hendɛ ta ŋkwa ne, ma ke Moyize sha mbeli: «Nahe yɛ kemenete jaɗafa 
nya wəba. 'Ya kazhɛne geva tsetsenya kadzeme sha Mahwətə, pelɛ ghweme. Nda 
kwete katekemave 'ya kezha kelemte jaɗafa ta ŋayɛ ŋkɛ te wənə.» 

31Pa Moyize zhɛnete geva kadzeme sha Mahwətə, ma ke shɛ: «Təhwə tehwə ŋa 
'ya, ma mbeli nyi ne, fete nya wəba yamenete hɛ, nahe hɛ kevɛsəte nda shala ke 
ghəa nci le mze kwa tere tere. 

32Kelemte hɛ te wənə, kampi ŋa dzeve 'ya! Ma keɗema ŋkɛ kala nya ne, 
sheshamte sləa ɗa seyi te palepa ta mpi nya rafete na.» 

33Ma ke Mahwətə zhɛnete: «Ewə, deke sləa mbeli nyi kemenete ɗa jaɗafa 
yashesha 'ya seyi te palepa. 

34Tsetsenya ne, kwiɗi, begheghe mbeli kadzete ŋkwa nya ncɛte ŋa 'ya. Nde 
ghwene nde tedzeghwa te kema ta ŋayɛ. Ma 'ya le ŋa ɗa te veci nya temeha ghwə 
'ya ne, kateme 'ya te hɛ va jaɗafa ta nci.» 

35Pa Mahwətə vate ɗa te ka Israyɛl, va nya 'yɛwete hɛ va Aron kavɛsə nda pa ta 
leve ke hɛ. 

Shave 33 

Shala kave nda hweŋkwa keslə ke Moyize 

1Ma ke Mahwətə sha Moyize: «Kwiɗi mə, slə mə teke, gha le mbeli nyi fəakave 
na shave mbe Ɛzhipte. Kwiɗi mə kadzeme hɛɗi nya meɗeyi nda 'ya kafela ke 
Abraham, Izak ba'a Zhakob kave nda ke hwelefefia nci. 

2Kateghwene nde ghwene ta ɗa 'ya te kema ta ŋayɛ. Kateŋka ka Kanan, ka Amor, 
ka Hɛt, ka Pɛrɛs, ka Hava ba'a ka Zhɛbəs 'ya. 

3Dzeme mə hɛɗi nya hwɛ yɛ ŋ'wa le yɛməa mze te. Kadzeme ɗa 'ya hwa gheyɛ, 
yagha 'ya kazamte sebe te gheyɛ kwa hweŋkwa we, kwa nza ŋkɛ ne, ka 
ntɛaŋentɛa ghə yɛ.» 

4Ma kwa fate ghena nya ndiremi nya mbeli ne, ntake hɛ kanehwene. Wəndə shɛ 
kese kapesa geva we. 

5Ma ke Mahwətə sha Moyize: «Ma pa na sha ka Israyɛl: ‹Pɛtɛa ŋayɛ kaka 
ntɛaŋentɛa ghə! Ma nda nahe 'ya kebeghakɛ ŋayɛ baɗe kadzeme ne, nza kateza 
sebe 'ya te gheyɛ. Ma tsetsenya ne, seɗemte mə wəshi kepesa geva ta ŋayɛ, nda 
tenewe 'ya tsema tsema temene ŋayɛ 'ya.›» 

6Ma sləma ta nci yitea ghweme ta Horɛb ne, pa ka Israyɛl nzanji keseɗe wəshi 
kepesa geva ta nci. 

Cɛ lekwesa kebegeme geva 

7Ma kwa menete ghedəkwəa nci ka Israyɛl ne, pa Moyize kelete cɛ lekwesa 
kamɓeyi cakeɗake le ghedəkwə. Pa mbeli hekate nda slə ke cɛ lekwesa shɛ “kacɛ 
lekwesa kebegeme geva”. Ma yayata wəndə nya keɗe ka'yɛwe ghena va 
Mahwətə ne, kaslə ŋkɛ mbe ghedəkwə kalə kadzembe cɛ lekwesa shɛ. 

8Ma kenza nde Moyize nde dzembe ne, yayata wəndə kasate te ŋkwa kanza 
meslete mɛa cɛ lekwesa ta ŋkɛ ba'a kanewe Moyize nda dzembe ŋkɛ hwa'a mbe 
cɛ lekwesa nya keveyi geva tekeleke. 

9Ma kwa dzembe cɛ lekwesa shɛ Moyize ne, kasawa geɗeɗe ta meləkwə ləkwə 
kanza mɛa ŋkwa kedzembe cɛ lekwesa shɛ. Tagha gɛ, ntake yɛ Mahwətə le 
Moyize kageze ghena. 

10Mbe yayata və nya nakɛ geɗeɗe ta meləkwə ləkwəa shɛ ka Israyɛl ne, yayata 
wəndəa nci kagwəɗəŋə ntiŋə ghə mbe hɛɗi mɛa cɛ lekwesa ta ŋkɛ. 

11Ntake yɛ Mahwətə le Moyize kageze ghena kwa kema kwa kema, kala nya geze 
nda ghena wəndə ke mcɛnyɛ. Kwa sebe ta ŋkɛ, tewətelɛwe Moyize zhɛneghe 
geva kadzembe ghedəkwə, vəa ŋkwa nya nza nde mene slene ta ŋkɛ nya 
kamempɛhweta Zhozəwɛ, wəzege ta Nəwn mbe cɛ lekwesa. 

Mahwətə kageze ghena le Moyize 

12Ma ke Moyize sha Mahwətə: «Fama Mahwətə! Gha nde gezave ɗa kabeghe 
mbeli nyi, ama kencɛte ɗa wəndə nya teghwene na kezha kemane ɗa na we. 
Ndagwara nahe na kentave ɗa tekeleke ba'a nahe na kendeke ɗa zlaɓa ta ŋa, gha 
le ghəa ŋa nde gezete. 

13Ma tsetsenya, kwa nza ŋkɛ nahe 'ya kekemave zlaɓa ta ŋa ne, ncɛte ɗa zəzə ta 
ŋa. Ma tsagha ne, kateɗepete ŋa 'ya megela ba'a katekemave zlaɓa ta ŋa 'ya 
tsape. Zaghəyitema na kaŋa ŋa mbeli nyi ma.» 

14Ma ke Mahwətə zhɛnete nda: «Katebeghe ŋayɛ 'ya le ghəa ɗa! Hehama na ma.» 

15Ma ke Moyize zhɛkwa: «Ma keɗema na kabeghe n'yɛ le ghəa ŋa ne, geze n'yɛ 
ma na kaslə teke ma. 

16Kwa nza ŋkɛ ma keɗema na kabeghe n'yɛ ne, tsema nza mbeli kaɗepete nahe 
ghen'yɛ le mbelia ŋa kekemave zlaɓa ta ŋa wa? Deke nza ta ŋa hwa ghen'yɛ nde 
nza kaneheve n'yɛ le kweci hwelefefi nyi te hɛɗi lema.» 

17Ma ke Mahwətə zhɛnete nda ke Moyize: «Katemene 'ya kala nya geze nya na. 
Kateve ŋa zlaɓa ta ɗa 'ya, kwa nza ŋkɛ, nahe 'ya keɗepe sləa ŋa megela.» 

18Ma ke Moyize shɛ: «Ncɛte ɗa zləvəa ŋa təhwə təhwə ŋa 'ya.» 

19Ma ke Mahwətə zhɛnete nda: «Katedzeyi 'ya kwa kema ta ŋa, katencɛ ŋa 
ndeɗea mehele ta ɗa 'ya ba'a katencɛ ŋa 'ya ‹kaMahwətə› sləa ɗa kaganda. 
Katezhɛ heli 'ya yitea wəndə nya ɗe 'ya kazhɛ heli yite ba'a katencɛ nda ganyɛa 
mehele ta ɗa 'ya ke wəndə nya ɗe 'ya kancɛ nda.» 

20Ma ke ɓiyitsa: «Katenakɛ kema ta ɗa na we, kwa nza ŋkɛ ne, wəndə ŋelɛ shɛ 
kanakɛ kema ta ɗa pa ŋkɛ nzate nza teghweme we. 

21Wa nya kwete nya gela teke terasle yitea 'ya, nza ŋa te gela shɛ. 

22Ma vəa ŋkwa nya tedzeyi 'ya vare gha kezha ncɛ zləvəa ɗa ne, katewəfərə ŋa 
'ya dzawa kwelɛ keleɓa shɛ. Katedəpə dzeve ta ɗa 'ya kənəa gha vəa ŋkwa nya 
tedzeyi 'ya. 

23Kwa sebe ta ŋkɛ ne, katekelemte dzeve ta ɗa 'ya, ma tsagha ne, katenewe 
wəmbəa ɗa na. Ama kema ta ɗa ne, kanakɛ mbeli we.» 

Shave 34 

Mɛnɛfɛa pelɛ nyi slapesla slapesla ta wəshi mahalegə 

1Ma ke Mahwətə sha Moyize: «Tsehete pelɛ nyi slapesla slapesla bake, kala ka 
ghate nyi mpəmte na. Katerafe ghena nyi kese te nyi ghate na kampəmte 'ya te 
hɛ. 

2Hite geva kezha hendɛ masheke. Ma masheke masheke ne, katedzeme ghəa 
ghweme ta Sinay na, pelɛagha teneghe ɗa na. 

3Mba wəndə kebeghe ŋa! Yagha mbeli kanakɛ kwete wəndə pelɛ ghwemea shɛ. 
Yagha wəsə keseɗa, təmə, kwe keɗema sla kanza terasle yitea ghwemea shɛ!» 

4Pa Moyize tsehete pelɛ nyi slapesla slapesla bake kala ka ghate. Ma masheke 
masheke te hendɛ ta ŋkwa ne, cape ŋkɛ kadzeme ghweme ta Sinay kala nya 
gezete nda Mahwətə. Pa fəghe pelɛ nyi slapesla slapesla nyi bake nyi kadzeme. 

5Pa Mahwətə sawa mbe ləmbə ba'a ghereŋenyɛ tagha dzeme vare. Ntake Moyize 
kaheka sləa ŋkɛ “kaMahwətə”. 

6Kwa sebe ta ŋkɛ, pa dzeyinyɛ kwa kema ta Moyize, ma ke gezete le berete: «'Ya 
ya kaMahwətə! 'Ya ya kaShala nya kezhɛ heli, nya ndeɗea mehele, nya kesəwə 
ghena, nya keɗe ŋkwa ba'a nya kaganda. 

7Kamene nda ganyɛ 'ya ke mbeli pa te ka shihɛ slibə, kazereghe fete, fama ghena 
ba'a jaɗafa 'ya. Ama kave nde beze ghena 'ya kawəndə nya ɗema fete ve we, 
kameha ghwə 'ya te wəndə nya kemenete jaɗafa, te ŋwalea ŋkɛ ba'a te ka 
shihɛnyɛ pa te kwa maheke keɗema kwa wəfaɗe ta shi.» 

8Taghanyɛ ne, gwəɗəŋə Moyize ntiŋə ghə mbe hɛɗi. 

9Ma ke sha lewela: «Mahwətə yawe, ma kwa nza ŋkɛ nahe na kendeke ɗa zlaɓa 
ta ŋa ne, begheghe n'yɛ. Nahe 'ya keɗepe megela kaka ntɛaŋentɛa ghə mbeli nyi, 
ama kelemte jaɗafa ta n'yɛ ba'a fete ta n'yɛ te wənə, ba'a ne, newe n'yɛ kambelia 
ŋa.» 

Shala kazhɛne kamene jikə geva le ka Israyɛl 

10Ma ke Mahwətə sha Moyize: «'Ya katemene jikə geva le gheyɛ. Ma kwa kema 
ta hwelefefia ŋa pɛtɛ ne, 'ya katemene wəshi meŋele nyi ghama mbeli kanakɛ ya 
tema tema te hɛɗi lema, ya mbe nyama nyama ta hwelefe. Ma ka Israyɛl nyi 
kentəsləte ŋa nyi ne, katenewe hɛ tsema tsema temene wəshi meŋele 'ya laka 
gha. 

11Fave ghena nya geze ŋayɛ nya 'ya ɓeshi megela. 'Ya kateŋkamte ka Amor, ka 
Kanan, ka Hɛt, ka Pɛrɛs, ka Hava ba'a ka Zhɛbəs te kema ta ŋayɛ. 

12Yate mə ghəa ŋayɛ megela va mene jikə geva le mbeli nyi te hɛɗi nya dzeme 
nya yɛ. Kakeleŋa tenza nde yitea gheyɛ. 

13Ama kateŋzla reghwetɛa nci yɛ, katelase gɛaŋa nyi mɓete hɛ yɛ ba'a katetsasle 
seləa nci nyi keveyi geva tekeleke yɛ. 

14Gwəɗəŋəma yɛ kwa kema ta kwete shala ma, kwa nza ŋkɛ ma 'ya Mahwətə ne, 
‹Nde njiɗi ghena› sləa ɗa, 'ya kwetɛŋe ɗa nde ɗe kanza kaShala ta ŋayɛ. 

15Menema jikə geva yɛ le mbeli nyi te hɛɗi nya ma. Ma vəa ŋkwa nya tehawe hɛ 
va wəshi nyi zhɛrete hɛ kashala ba'a nya tedzeghe nda melɛ hɛ ke hɛ ne, wərə 
hɛ kahekakɛ ŋayɛ ba'a wərə yɛ kazehwe wəshi nyi dzeghekɛ melɛ hɛ le. 

16Ma kewəmave nda mi yɛ hwa hɛ ke ŋwale tezhilia ŋayɛ ne, katehawe mia shɛhɛ 
va shala ta nci ba'a kateghwete ŋwale tezhilia ŋayɛ hɛ kahawe va shala ta ncia 
shɛhɛ. 

17Vɛsəma kweci shala yɛ le mze ma. 

18Katemene gəsəkəa pɛaŋe nya ɗema tenjɛne hwe yɛ. Ma kahɛ mberefaŋe mbe 
terea Abib ne, pɛaŋe nya ɗema tenjɛne hwe yazeme yɛ kala nya gezete 'ya. Kwa 
nza ŋkɛ ne, mbe terea shɛ shave yɛ mbe Ɛzhipte. 

19Kaŋa ɗa tenza pɛtɛa ka tezhɛa ŋwale, tsagha tsəməa ŋwale tezhilia wəshi 
keseɗa. Katedzeghe ɗa melɛ yɛ le tsəməa leve ta sla, zhɛgwəa təmə keɗema ŋa 
kwe nyi kaŋezhili. 

20Ama kenza ŋkɛ katsəməa leve ta kwara nya kaŋeza ne, katembeɗe yɛ te game 
keɗema zhɛfa, keɗema ne, katepesle yɛ laka ŋkwape tsaraka te. Ma tezhɛa ŋwale 
nyi mbe hwelefe ta ŋayɛ ne, katembeɗe hɛ yɛ. Kateshɛ yɛ se kadzembe ŋkwa nya 
keveyi ɗa geva tekeleke pala pala we. 

21Hɛ ŋkwaŋe ya va gheyɛ kamene slene mbe shikwə, ama kwa mberefaŋe ta hɛ 
ne, katekwaɗe slene yɛ ya mbe vəa wəza keɗema ŋa mene wəshi te wəve we. 

22Katemene gəsəkəa Pantekote yɛ vəa ŋkwa nya tsa tsəməa ha yɛ se te wəve ba'a 
katemene gəsəkəa dərəzlə ghwane yɛ mbe kwa keɗaŋe ta və mbe va. 

23Keva keva ne, katese pɛtɛa zhili kadzawa kema ta ɗa, 'ya Shala Mahwətə ta ka 
Israyɛl mahekene zhigə. 

24Kateŋka kweci hwelefefi 'ya kezha mtsehe hɛɗia ŋayɛ. Wəndə shɛ katedzeghe 
kakele hɛɗia ŋayɛ hwa gəsəkə nyi mahekene nyi se nyi yɛ kadzawa kema ta ɗa, 
'ya Shala Mahwətə ta ŋayɛ we. 

25Ma vəa ŋkwa nya dzeghe ɗa melɛ yɛ le wəshi keseɗa ne, fə ɗa ma yɛ pɛaŋe nyi 
nza tenjɛne hwe yɛ kase ma. Kave slia wəsə keseɗa nya dzeghekɛ geva melɛ kwa 
tɛhwɛɗi le mbeli kezha gəsəkə Pake kamasheke we. 

26Katefə tsəməa wəshia ŋayɛ nyi kese te wəve yɛ kadzembe ghɛa Shala Mahwətə 
ta ŋayɛ. Mba yɛ keta zhɛgwəa kwe hwa ŋ'wa ta meghekɛ.» 

27Ma ke Mahwətə sha Moyize zhɛkwa: «Rafete wəshi mahalegə nyi, kwa nza ŋkɛ 
ghenci ya kashihəa jikə geva nya menete 'ya le gha ba'a le ka Israyɛl.» 

28Pa Moyize nzanyɛ pelɛagha yitea Mahwətə kaveci wəfaɗemsə ba'a kaviɗi 
wəfaɗemsə, kaɗema kezehwe wəsə ba'a kesahwe wəsə. Pa rafate wəshi 
mahalegə meŋe nyi kashihəa jikə geva te pelɛ nyi slapesla slapesla. 

Moyize kazhɛne geva sawa pelɛ ghweme 

29Tewətelɛwe Moyize zhɛnakawa geva sawa pelɛ ghweme ta Sinay le pelɛ nyi 
slapesla slapesla bake nyi nza wəshi mahalegə te yitea dzeve. Kaɓele ŋkwa nya 
kwa kema ta ŋkɛ va nya se hɛ kageze ghena le Mahwətə, ama keɗepete Moyize 
we. 

30Ma kwa nakɛ ɓele ta kema ta ŋkɛ yɛ Aron le ka Israyɛl ne, pa ghazlənə zhɛte 
nda ke hɛ kehende nda geva. 

31Pa Moyize hekakɛ hɛ. Tagha ne, pa yɛ Aron le mbeli nyi te ghəa mbeli se shɛ, 
pa Moyize gezete nda ghena ke hɛ. 

32Kwa sebe ta ŋkɛ ne, pa pɛtɛa ka Israyɛl hendeke nda geva, pa ɓelate nda ghena 
nyi gezete nda Shala pelɛ ghweme ta Sinay ke hɛ. 

33Ma kwa kiɗimte geze nda ghena Moyize ke hɛ ne, pa dəpəyi wəsə kwa kema ta 
ŋkɛ. 

34Ma yayata və nya lə ŋkɛ kadzawa kema ta Mahwətə kezha geze ghena le se mɛa 
vəa shɛ ne, pa kelemte wəsə nya kwa kema ta ŋkɛ. Ma keshave ŋkɛ kageze nda 
ghena nyi kemave ŋkɛ ke ka Israyɛl ne, 

35kanewe newe ɓele ta kema ta Moyize ka Israyɛl. Kwa sebe ta ŋkɛ ne, pa Moyize 
dəpəyi wəsə kwa kema ta ŋkɛ pa te və nya tezhɛne geva ŋkɛ kalə kageze ghena 
le Mahwətə. 

Shave 35 

MENE TA ŊKWA NYA KEVEYI GEVA TEKELEKE 
35–40 

Ghena te ghəa veci kezhɛne mpi 

1Pa Moyize tsenete pɛtɛa ka Israyɛl, ma ke sha hɛ: «Wa nyi wəshi nyi geze 
Mahwətə kamene nyi: 

2Hɛ ŋkwaŋe ya shɛ mbe shikwə kezha mene slene. Ama kwa mberefaŋe ta hɛ ne, 
veci nya keveyi geva tekeleke ŋkɛ, veci kezhɛne mpi kezha Mahwətə. Ma yayata 
wəndə nya ketemene slene te vecia shɛ ne, katepesle ŋkɛ mbeli. 

3Katemeha ghwə yɛ kwa reghwetɛ te veci kezhɛne mpi te yayata ŋkwa nya nza 
yɛ we.» 

Ka Israyɛl katsehe wəshi kase 

4Ma ke Moyize sha pɛtɛa ka Israyɛl: «Wa nya ghena nya geze Mahwətə nya: 

5Tsehe mə wəshi kwelɛ ghəa ŋayɛ kezha Mahwətə. Ma pɛtɛa mbeli nyi ketemene 
le wənə kwetɛŋe ne, katefə nda mama ta wəshi hɛ kase ke Mahwətə: mze kwa 
tere tere, mze kwa tɛawetɛa, mze kwa ghwə ghwə, 

6shintia təmə nyi kefi fi le yirə kwa ndereme ndereme, kwa gheme keɗema kwa 
ghɛmɛ, pawa nyi slɛahe slɛahe, shintia kwe, 

7hweta ta gamea lɛmə nyi kefi fi le yirə kwa gheme, hweta nyi berete berete, 
sheghwəa gwevɛre, 

8n'yi kemeha ghwə kwa paterela, 'wərdə kemene hwa n'yi keve ŋkwa tekeleke 
ba'a 'wərdə ketere, 

9pelɛ nyi ghemea ghemea ba'a kweci pelɛ nyi nza zləvə te kezha lekwesa nya 
kənəa rewebe ba'a wəsə nya slape kwa hate ta wəndə kwelea ka dzeghe Shala. 

10Pɛtɛa ka caŋa caŋa nyi hwa gheyɛ katetsene geva kezha mene wəsə nya gezete 
Mahwətə: 

11ŋkwa nya keveyi geva tekeleke le cɛ lekwesa ba'a zlave nyi kənə, ndɛaŋe nyi 
te, sheghwəa ŋkɛ nyi slapesla slapesla, sheghwə nyi jive te, yɛ seləa ŋkɛ le wəshi 
kentare te, 

12səndəkwəa jikə geva, yɛ geta ta ŋkɛ, wəsə keŋzle ta ŋkɛ, mayafe kenehe ŋkwa, 

13tabele, yɛ geta ta ŋkɛ, wəshi kemene slene te pɛtɛ ba'a ɗafa nyi fəke mbeli, 

14wəsə kentare yɛ paterela, wəshi nyi te, yɛ paterela ba'a n'yi kegə kwa paterela, 

15reghwetɛ ketere 'wərdə le yɛ geta ta ŋkɛ, n'yi keve ŋkwa tekeleke, 'wərdə 
ketere, mayafe nya mɛa ŋkwa kedzembe ŋkwa nya keveyi geva tekeleke, 

16reghwetɛ kedzeghe melɛ le wəsəa ŋkɛ kala lɛ kepesa sli nya le mze kwa ghwə 
ghwə, yɛ geta ta ŋkɛ ba'a wəshi kemene slene te. Kwenə nya wəba ba'a wəsə nya 
ntare mbeli te, 

17zlave nyi dzeyi yitea ŋwela, yɛ seləa ŋkɛ ba'a wəshi kentare hɛ, mayafe nya 
mɛa ŋkwa kedzete ŋwela shɛ, 

18sheghwə nyi baŋeyi mbeli kwa hɛɗi dzeyi yitea cɛ lekwesa ba'a dzeyi yitea 
ŋkwa nya dzeyi yitea ŋwela nya yite ba'a zewe ta nci, 

19yɛ lekwesa kemene slene mbe ŋkwa nya keveyi geva tekeleke, yɛ lekwesa nyi 
keveyi geva tekeleke kaŋa yɛ Aron le ŋwalea ŋkɛ mbe slene ta nci.» 

20Pa ka Israyɛl slənji yitea Moyize. 

21Kwa sebe ta ŋkɛ ne, pɛtɛa mbeli nyi kendeke nda ghəa nci ba'a mehele ta nci 
fəke nda wəshi ke Mahwətə kezha slene ta cɛ lekwesa kebegeme geva, kezha 
slene nyi mene mbeli mbe ba'a kezha tsa lekwesa nyi keveyi geva tekeleke. 

22Pa yɛ zhili le mi nyi kendeke nda ghəa nci fəke mama ta wəshi kepesa geva nyi 
le mze kwa tere tere: wəshi nyi mbe sleme, yɛ takase, yɛ ŋgwedɛba keɗema livə 
nyi kwa welɛ, pa hɛ fəave nda hɛ ke Mahwətə kala nya ve nda mze kwa tere tere 
mbeli. 

23Pa mbeli nyi nza shintia təmə nyi kefi fi le yirə kwa ndereme ndereme, kwa 
gheme keɗema kwa ghɛmɛ, pawa nyi slɛahe slɛahe, shintia kwe, hweta ta gamea 
lɛmə nyi kefi fi le yirə kwa ghɛmɛ keɗema hweta nyi berete berete fəke hɛ kase. 

24Pa mbeli nyi kebeteyi mze kwa tɛawetɛa keɗema mze kwa ghwə ghwə 
tekeleke kezha Mahwətə fəke hɛ kase. Pa mbeli nyi nza sheghwəa gwevɛre va hɛ 
kezha mene slenea shɛ fəke hɛ. 

25Pa mi nyi caŋa caŋa fəke pawa nyi slɛahe slɛahe ba'a shintia təmə nyi kefi fi le 
yirə kwa ndereme ndereme, kwa gheme keɗema kwa ghɛmɛ nyi lemete hɛ le 
dzeve ta nci. 

26Pa kweci mi nyi caŋa caŋa nyi kendeke nda ghəa nci lemete shintia kwe. 

27Pa mbeli nyi te ghəa hwelefe fəke pelɛ nyi ghemea ghemea ba'a kweci pelɛ nyi 
nza zləvə te hɛ kezha lekwesa nya kənəa rewebe ba'a wəsə nya slape kwa hate 
ta wəndə kwelea ka dzeghe Shala, 

28tsagha yɛ 'wərdə ba'a n'yi kezha yɛ paterela, kezha ve ŋkwa tekeleke ba'a 
kezha 'wərdə ketere. 

29Pɛtɛa ka Israyɛl nyi kendeke nda ghəa nci, zhili keɗema mi, fəke nda wəshi le 
ɗe ta nci ke Mahwətə, kezha mene slene nya gezave nda Mahwətə ke Moyize. 

Yɛ Bɛsalɛl le Oholiyab kakese slene 

30Ma ke Moyize sha ka Israyɛl: «Newema mə tsema tsema ntave Bɛsalɛl, wəzege 
ta Əwri ba'a shia Həwr, kwa yita ta Zhəwda Mahwətə gi! 

31Nahe ŋkɛ keviɗikɛ le sefəa ŋkɛ kezha ve nda caŋa ba'a ɗepe wəshi. Nahe 
Bɛsalɛl keɗepe mene mama ta slene: 

32nahe keɗepe nca wəshi ganji, vɛsə mze kwa tere tere, mze kwa tɛawetɛa ba'a 
mze kwa ghwə ghwə, 

33tsehe pelɛ nyi nza zləvə te hɛ ba'a ŋa ŋkwa le hɛ, nahe keɗepe feɗe sheghwə. 
Geze ta ŋkɛ ne, nahe keɗepe mene mama ta wəshi. 

34Nahe Mahwətə kendeke nda ntsehwele keteke nda slenea shɛhɛ ke mbeli kala 
ŋa Oholiyab, wəzege ta Ahisamak, kwa yita ta Dan. 

35Nahe kendeke nda caŋa ke hɛ kezha ɗepe mene slene ta tsehe pelɛ nyi nza 
zləvə te hɛ, rafe pa ta wəshi, tsa wəshi le shintia təmə nyi kefi fi le yirə kwa 
ndereme ndereme, kwa gheme keɗema kwa ghɛmɛ, tsa wəshi le pawa nyi slɛahe 
slɛahe ba'a tsa mama ta wəshi. Wərə hɛ kamenete yayata slene ta nde ɗepe mene 
wəshi keɗema ŋa nde ɗepe nca wəshi. 

Shave 36 

1Nahe Mahwətə kendeke nda caŋa ba'a ɗepe wəshi ke yɛ Bɛsalɛl, Oholiyab le 
kweci ka ɗepe mene wəshi. Ma tsagha ne, katemene slene nyi kehi hɛ kezha 
slene ta ŋkɛ mbe ŋkwa nya keveyi geva tekeleke. Katemene pɛtɛa slene nyi 
gezete Mahwətə hɛ.» 

2Pa Moyize hekakɛ yɛ Bɛsalɛl, Oholiyab le kweci ka ɗepe mene wəshi nyi ndeke 
nda caŋa nya wəba Mahwətə ke hɛ ba'a nyi kendeke nda ghəa nci ke mene slenea 
shɛhɛ. 

3Pa Moyize fəave nda wəshi nyi fəke ka Israyɛl kezha mene ŋkwa nya keveyi 
geva tekeleke ke hɛ. Kala kiɗi ta ŋkwa ne, nda fə yafə nda wəshi gəmə mbeli kase 
ke Moyize le ɗe ta nci. 

4Tagha gɛ, pa ka ɗepe mene wəshi nyi kemene ŋkwa nya keveyi geva tekeleke 
ghereŋeyi slene ta nci, 

5ma ke hɛ sha Moyize: «Kekwele fəke wəshi mbeli kezha mene slene nya gezete 
Mahwətə.» 

6Tagha ne, ma ke Moyize ndeke nda hweŋkwa ke mbeli kezha zlape mbe 
ghedəkwə: «Yagha za keɗema male kabete wəshi tekeleke kezha ŋkwa nya 
keveyi geva tekeleke!» Pa mbeli fɛanji kefə wəshi kase. 

7Kwa nza ŋkɛ ma wəshi nyi kemave mbeli ne, wərə nza hɛ kezha mene slenea 
shɛhɛ, tene nza hɛ yite. 

Cɛ lekwesa nya keveyi geva tekeleke 

8Pa ka ɗepe mene wəshi nyi caŋa ma menete cɛ lekwesa nya keveyi geva 
tekeleke: pa hɛ tsate zlave meŋe le pawa nyi berete berete, welaɗe mbe shintia 
təmə nyi kefi fi le yirə kwa ndereme ndereme, kwa gheme ba'a kwa ghɛmɛ. Pa 
tseyi pa ta ka shɛrəbɛŋe dzeyi te hɛ. 

9Kanya kwetɛŋe wəba ta zlave shɛhɛ, kamɛtre meŋe wəfaɗeghəmbe biya ta nci, 
mɛtre bake bezlea nci. 

10Pa hɛ ntsəzləte zlave mcɛfe mɛ mɛ kaba, kwa sebe ta ŋkɛ, pa hɛ ntsəzləte kweci 
mcɛfe tsagha shɛ. 



184 

 

 
Ghena ta Shala 

Kapsiki DC Bible 
©2012 Alliance Biblique du Cameroun and Bible Society of Cameroon. 

 

 
 

 

11Pa hɛ hwepeyi zewe nyi neghate mbeli le shintia təmə nyi kefi fi le yirə kwa 
ndereme ndereme dzeyi mɛa kwa keɗaŋe ta zlave nyi ghate mbeli jikəte. Pa hɛ 
hwepeyi hɛ ɓiyitsa dzeyi mɛa kwa ghate ta zlave nyi jikəte mbeli kakwa bake 
zhigə. 

12Zewe mcɛfemsə ya dzeyi mɛa bela kwa zeme ta zlave nyi ghate mbeli kajikəte 
mcɛfe, tsagha dzeyi mɛa bela kwa gwela ta kweci zlave nyi jikəte mbeli mcɛfe. 
Yayata zewe kwa kema ta kwete wəndəa ŋkɛ. 

13Pa hɛ vɛsəte ndɛaŋe mcɛfemsə le mze kwa tere tere kezha jikə zlave nyi 
ntsəzləte nyi mbeli mcɛfe nyi, mcɛfe nyi. Ma tsagha ne, kanya kwetɛŋe nza cɛ 
lekwesa nya keveyi geva tekeleke. 

14Kwa sebe ta ŋkɛ ne, pa hɛ tsate zlave meŋe kwetɛŋeghəmbe le shintia kwe 
kakwa bake ta zlave nya teve mbeli kənəa cɛ lekwesa nya keveyi geva tekeleke. 

15Kanya kwetɛŋe wəba ta zlavea shɛhɛ pɛtɛ: mɛtre meŋe mcɛfeghəmbe biya ta 
ŋkɛ ba'a mɛtre bake bezlea ŋkɛ. 

16Pa hɛ ntsəzləte zlave mcɛfe mɛ mɛ kaba, kwa sebe ta ŋkɛ, pa hɛ ntsəzləte kweci 
nyi ŋkwaŋe tsagha shɛ. 

17Pa hɛ hwepeyi zewe mcɛfemsə dzeyi mɛa kwa keɗaŋe ta zlave nyi ghate mbeli 
jikəte mcɛfe, pa hɛ hwepeyi zewe mcɛfemsə ɓiyitsa dzeyi mɛa kwa ghate ta zlave 
nyi jikəte nyi mbeli ŋkwaŋe. 

18Pa hɛ vɛsəte ndɛaŋe mcɛfemsə le mze kwa ghwə ghwə ba'a jikəte zlave nyi 
bake nyi jikəte nyi hɛ kezha nza nde kazlave kwetɛŋe. 

19Ma kezha nza kənəa kwa bake ta zlave ne, pa hɛ menete yɛ hweta ta gamea 
lɛmə nyi kefi fi le yirə kwa ghɛmɛ ba'a hweta nyi berete berete. 

20Pa hɛ feɗete sheghwə nyi slapesla slapesla yitea gwevɛre ba'a pa hɛ sletete hɛ 
kezha ve nda berete ke ŋkwa nya keveyi geva tekeleke. 

21Kamɛtre mcɛfe nza biya ta sheghwə kwa slapesla shɛ ba'a kadzeghe kwetɛŋe 
slə yitea fegwele hwa'a mɛa ŋwalea dzeve ba'a kwete gasle yite nza bezlea ŋkɛ. 

22Ghɛ nyi tiɗiɗia tiɗiɗia ya bake te yayata sheghwə kwa slapesla. Tsagha te yɛ 
sheghwə nyi slapesla slapesla ta cɛ lekwesa nya keveyi geva tekeleke. 

23Pa hɛ feɗete sheghwə nyi slapesla slapesla bakemsə kezha ŋkwa nya laka bela 
kwa zeme ta cɛ lekwesa nya keveyi geva tekeleke, 

24pa hɛ vɛsəte wəshi kentare sheghwə nyi slapesla slapesla shɛhɛ wəfaɗemsə le 
mze kwa tɛawetɛa, wəshi kentare bake ya kwa ghɛ nyi bake te yayata sheghwə 
kwa slapesla. 

25Ma kezha ŋkwa nya laka bela kwa gwela ta cɛ lekwesa nya keveyi geva 
tekeleke ne, pa hɛ feɗete sheghwə nyi slapesla slapesla bakemsə 

26ba'a vɛsəte wəshi kentare sheghwə wəfaɗemsə le mze kwa tɛawetɛa ɓiyitsa. 
Wəshi kentare sheghwə ya bake kwa ghɛ nyi bake te yayata sheghwə kwa 
slapesla. 

27Ma kezha ŋkwa nya kwetere wəmbəa cɛ lekwesa nya keveyi geva tekeleke, 
laka ŋkwa kepəkwə ta veci ne, pa hɛ feɗete sheghwə nyi slapesla slapesla 
ŋkwaŋe, 

28zhɛne ne, pa hɛ feɗete sheghwə nyi slapesla slapesla nyi tekeleke bake kezha 
megwekwe nyi kwetere wəmbə. 

29Tɛahe tɛahe sheghwə nyi slapesla slapesla shɛhɛ kwayite, ama pelɛghə ne, jikə 
hɛ kwa kwa ghate ta takase. Kanya kwetɛŋe nza ta nci bake nci ba'a ghenci ya 
kasheghwə nyi te yɛ megwekwe. 

30Ma kwetere wəmbəa cɛ lekwesa nya keveyi geva tekeleke gɛ ne, deghese 
sheghwə nyi slapesla slapesla ba'a meŋe ŋkwaŋeghəmbe wəshi kentare hɛ nyi 
le mze kwa tɛawetɛa, geze ta ŋkɛ, bake yitea yayata sheghwə kwa slapesla. 

31Kwa sebe ta ŋkɛ ne, pa hɛ feɗete sheghwə nyi kejive mbe mcɛfe yitea gwevɛre 
kezha sheghwə nyi slapesla slapesla nyi te kwa ghate ta bela ta cɛ lekwesa nya 
keveyi geva tekeleke, 

32sheghwə mcɛfe kezha sheghwə nyi slapesla slapesla nyi te kwa bake ta bela 
ba'a mcɛfe kezha sheghwə nyi slapesla slapesla nyi kwetere wəmbə, laka ŋkwa 
kepəkwə ta veci. 

33Ma sheghwə nya jive te tepe ne, jive mbe tepe ta sheghwə nyi slapesla slapesla 
nyi veyi hɛ, slə te kwete bela hwa'a te kwete bela ta cɛ lekwesa nya keveyi geva 
tekeleke. 

34Pa hɛ fikɛ sheghwə nyi slapesla slapesla ba'a sheghwə kejive nyi mbe le mze 
kwa tere tere, pa hɛ vɛsəte yɛ takase le mze kwa tere tere kezha ha sheghwə 
nyighɛ jive mbe. 

35Pa ka tsa zlave tsate mayafe le pawa nyi berete berete, welaɗe mbe shintia 
təmə nyi kefi fi le yirə kwa ndereme ndereme, kwa gheme ba'a kwa ghɛmɛ. Pa 
hɛ tsate pa ta ka shɛrəbɛŋe dzeyi te kezha pesa. 

36Pa hɛ feɗete selə wəfaɗe yitea gwevɛre ba'a fiaghe mze kwa tere tere kənəa 
hɛ. Te hɛ ndɛaŋete mayafe mbeli le ndɛaŋe nyi le mze kwa tere tere. Pa vɛsəte 
wəshi kentare seləa shɛhɛ wəfaɗe le mze kwa tɛawetɛa. 

37Ma kezha ŋkwa kedzembe cɛ lekwesa nya keveyi geva shɛ tekeleke ne, pa ka 
tsa zlave tsate kwete mayafe le pawa nyi berete berete, welaɗe mbe shintia təmə 
nyi kefi fi le yirə kwa ndereme ndereme, kwa gheme ba'a kwa ghɛmɛ. 

38Ma kezha mayafe ne, pa mbeli feɗete selə mcɛfe, vɛsəte yɛ ndɛaŋe ba'a yɛ geta. 
Kwa sebe ta ŋkɛ ne, pa mbeli fikɛ ghəa selə nyi nza pəkələ yite ba'a yɛ geta le 

mze kwa tere tere. Ma wəshi kentare selə nyi mcɛfe nyi ne, le mze kwa ghwə 
ghwə vɛsəte hɛ mbeli. 

Shave 37 

Səndəkwəa jikə geva 

1Pa Bɛsalɛl baŋete səndəkwə yitea gwevɛre. Dzeghe bake slə yitea fegwele 
hwa'a mɛa ŋwalea dzeve ba'a kwete gasle yite biya ta ŋkɛ, dzeghe kwetɛŋe ba'a 
kwete gasle yite bezlea ŋkɛ ba'a dzeghe kwetɛŋe ba'a kwete gasle yite dzeme 
ghweme ta ŋkɛ. 

2Pa Bɛsalɛl fikɛ ŋkwa nya kwa hwəa ŋkɛ ba'a nya te wəmbəa ŋkɛ le mze kwa 
tere tere nya wɛŋe, pa menete mze kwa tere tere dzasle dzeyi mɛa mɛa ŋkɛ. 

3Pa ŋkɛ vɛsəte takase wəfaɗe yitea mze kwa tere tere, pa veveyi hɛ te megwekwe 
nyi wəfaɗe te səndəkwə, bake laka kwete bela, bake laka kwete. 

4Pa ŋkɛ feɗete geta bake yitea gwevɛre ba'a fiaghe mze kwa tere tere kənəa hɛ. 

5Pa mbeli hame hɛ mbe takase nyi dzeyi vare yɛ bela ta səndəkwə kezha kele te. 

6Pa ŋkɛ vɛsəte wəsə keŋzle səndəkwə yitea mze kwa tere tere nya wɛŋe. Ma 
wəsə keŋzlea shɛ ne, dzeghe bake ba'a kwete gasle yite biya ta ŋkɛ ba'a dzeghe 
kwetɛŋe ba'a kwete gasle yite bezlea ŋkɛ. 

7Pa ŋkɛ vɛsəate ka shɛrəbɛŋe bake le mze kwa tere tere te bela nyi bake te wəsə 
keŋzle. 

8Ma ka Shɛrəbɛŋe nyi bake nyi ne, ndendeɓe hɛ te wəsə keŋzle, te bela ta ŋkɛ nyi 
bake. 

9Kwa kema kwa kema hɛ ba'a laka wəsə keŋzle nya ya hɛ le bidzəa nci nyi 
pepelake kema ta nci. 

Tabelea ɗafa nyi ve nda mbeli ke Shala 

10Pa Bɛsalɛl baŋete tabele yitea gwevɛre. Kadzeghe bake slə yitea fegwele hwa'a 
mɛa ŋwalea dzeve biya ta ŋkɛ, dzeghe kwetɛŋe bezlea ŋkɛ ba'a dzeghe kwetɛŋe 
ba'a kwete gasle yite dzeme ghweme ta ŋkɛ. 

11Pa ŋkɛ fiaghe mze kwa tere tere nya wɛŋe kənə ba'a meneyi mze kwa tere tere 
dzasle dzeyi mɛa mɛa ŋkɛ. 

12Ma dzeyi vare bela ta ŋkɛ nyi wəfaɗe ne, pa meneyi sheghwə kwa slapesla gare 
bezlea hwə dzeve ba'a pa meneyi mze kwa tere tere dzasle dzeyi mɛa mɛa ŋkɛ. 

13Pa ŋkɛ vɛsəte takase wəfaɗe le mze kwa tere tere ba'a veveyi hɛ te megwekwe 
nyi wəfaɗe, takwa yitea seɗa nyi wəfaɗe. 



187 

 

 
Ghena ta Shala 

Kapsiki DC Bible 
©2012 Alliance Biblique du Cameroun and Bible Society of Cameroon. 

 

 
 

 

14Ma takasea shɛhɛ ne, dekwe yitea sheghwə kwa slapesla veveyi hɛ ŋkɛ kezha 
nza geta nyi tekele tabele mbeli te mbe hɛ. 

15Pa ŋkɛ feɗete geta bake yitea gwevɛre, pa fiaghe mze kwa tere tere kənəa hɛ. 
Te hɛ tekele tabele mbeli. 

16Pa ŋkɛ vɛsəte wəshi kemene slene te tabele le mze kwa tere tere nya wɛŋe: yɛ 
parantɛ, yɛ tasa, yɛ kwalekwə ba'a yɛ ghwelepe tɛ. 

Wəsə kentare yɛ paterela 

17Pa Bɛsalɛl vɛsəte wəsə kentare yɛ paterela le mze kwa tere tere nya wɛŋe. 
Kanya kwetɛŋe ŋkɛ le seɗa ta ŋkɛ, yɛ dzeve ta ŋkɛ, yɛ wəbəzlia n'yi nyi te, kweci 
wəshia ŋkɛ nyi tehwepərə tehwepərə ba'a kweci wəshia ŋkɛ nyi kala ghwə ta 
wəfe. 

18Dzeve ŋkwaŋe ya te seɗa ta ŋkɛ, mahekene laka nya bela, mahekene laka nya. 

19Ma te yayata dzeve ne, wəbəzli nyi kala ya ta vegeme ya shɛ mahekene, kweci 
wəshi tehwepərə tehwepərə ba'a kweci wəshi kala ghwə ta wəfe ya te hɛ. 

20Ma te dəŋwə ne, wəbəzli nyi kala ya ta vegeme ya shɛ wəfaɗe, kweci wəshi 
tehwepərə tehwepərə ba'a kweci wəshi kala ghwə ta wəfe ya te hɛ. 

21Ma kwayite ta yayata jikə ta dzeve nyi keslə bake nyi, bake nyi mahekene zhigə 
te dəŋwə: kwete wəsə ya shɛ tehwepərə. 

22Ma wəshi nyi tehwepərə tehwepərə nyi ba'a yɛ dzeve ne, kanya kwetɛŋe hɛ le 
wəshi nyi ketene, pɛtɛ hɛ le mze kwa tere tere nya wɛŋe. 

23Pa ŋkɛ vɛsəte paterela mberefaŋe, tsagha yɛ mekese ba'a wəshi kefə pəsəɗə le 
mze kwa tere tere nya wɛŋe. 

24Ma kezha vɛsə wəsə kentare yɛ paterela, yɛ mekese ba'a wəshi kefə pəsəɗə ne, 
kiləwəa mze kwa tere tere nya wɛŋe mahekenemsə yamenehwe slene mbeli le. 

Reghwetɛ ketere 'wərdə 

25Ma kwa sebe ta ŋkɛ ne, pa Bɛsalɛl baŋete reghwetɛ ketere 'wərdə yitea 
sheghwəa gwevɛre. Yipə yipə yɛ biya ta reghwetɛa shɛ le bezlea ŋkɛ, kadzeghe 
kwetɛŋe slə yitea fegwele hwa'a mɛa ŋwalea dzeve yayata bela ta ŋkɛ ba'a 
dzeghe bake dzeme ghweme ta ŋkɛ. Jikə tereme nyi te yɛ sleme ta ŋkɛ le. 

26Pa ŋkɛ fiaghe pɛtɛa mze kwa tere tere nya wɛŋe: ŋkwa nya te, tereme nyi te yɛ 
sleme ta ŋkɛ, bela ta ŋkɛ nyi wəfaɗe. Pa ŋkɛ menete ŋkwa nya dzeyi mɛa mɛa 
ŋkɛ dzasle le mze kwa tere tere. 

27Pa ŋkɛ vɛsəte yɛ takase mze kwa tere tere ba'a pa beteyi hɛ bake laka nya, bake 
laka nya bela ta reghwetɛ, kwayite ta ŋkwa nya dzeyi mɛa mɛa ŋkɛ. Mbe hɛ teha 
geta nyi tekele mbeli te mbeli. 

28Pa ŋkɛ feɗete geta bake yitea gwevɛre ba'a fiaghe mze kwa tere tere kənəa hɛ. 

29Pa nde ta 'wərdə takɛ n'yi keve ŋkwa tekeleke, tsagha 'wərdə ganyɛ kezha tere 
te reghwetɛ. 

Shave 38 

Reghwetɛ kedzeghe melɛ ba'a kwenə nya wəba 
(27.1-8) 

1Ma kwa sebe ta ŋkɛ ne, pa Bɛsalɛl baŋete reghwetɛ kedzeghe melɛ yitea 
gwevɛre. Yipə yipə yɛ biya ta ŋkɛ le bezlea ŋkɛ, kamɛtre bake ba'a kwete gasle 
yite yayata bela ta ŋkɛ. Mɛtre kwetɛŋe ba'a kwete gasle yite dzeme ghweme ta 
ŋkɛ. 

2Pa ŋkɛ meneyi yɛ tereme te megwekwe ta ŋkɛ nyi wəfaɗe nyi, kanya kwetɛŋe 
teremea shɛhɛ le reghwetɛa shɛ. Pa ŋkɛ fikɛ hɛ le mze kwa ghwə ghwə. 

3Pa ŋkɛ vɛsəte wəshi kemene slene te reghwetɛ pɛtɛ le mze kwa ghwə ghwə: 
wəshi kefə pəsəɗə, yɛ pɛlə, yɛ kwenə kesheke mimi, wəshi kezhɛre sli te ghwə 
ba'a wəshi ketere 'wərdə. 

4Pa ŋkɛ vɛsəte kwete wəsə kala lɛ kepesa sli le mze kwa ghwə ghwə, pa meneyite 
dzeyi yitea reghwetɛ, ghala slə nde te hɛɗi hwa'a mbe tepe ta ŋkɛ. 

5Pa ŋkɛ vɛsəte takase wəfaɗe kezha ve hɛ te megwekwe nyi wəfaɗe te wəsə nya 
kala lɛ kepesa sli nya le mze kwa ghwə ghwə, kezha ha geta jive mbe hɛ. 

6Pa ŋkɛ feɗete geta bake yitea gwevɛre ba'a fiaghe mze kwa ghwə ghwə kənəa 
hɛ. 

7Pa ŋkɛ hehame hɛ mbe takase nyi dzeyi vare yɛ bela ta reghwetɛ nyi bake kezha 
kele te. Ma reghwetɛ nya baŋete nya mbeli le sheghwə nyi slapesla slapesla ne, 
ghwəarara ŋkwa nya kwa hwəa ŋkɛ. 

8Kwa sebe ta ŋkɛ ne, pa Bɛsalɛl vɛsəte kwenə yitea mze kwa ghwə ghwə, tsagha 
wəsə nya ntare mbeli te le mze kwa ghwə ghwə. Le deraŋgalea mi nyi kemene 
slene mɛa mɛa ŋkwa kedzembe cɛ lekwesa kebegeme geva menete hɛ ŋkɛ. 

Zlave nya dzeyi yitea ŋwela 

9Ma dzeyi yitea cɛ lekwesa nya keveyi geva tekeleke ne, ŋwela ya shɛ. Ma ŋwela 
shɛ ne, zlave nyi tsate mbeli le pawa nyi berete berete ya kaghala ta ŋkɛ. Ma laka 
bela kwa zeme ne, mɛtre mcɛfemsə biya ta zlavea shɛ. 

10Yɛ ndɛaŋe ba'a yɛ geta nyi le mze kwa tɛawetɛa yandɛaŋete hɛ mbeli le te seləa 
mze kwa ghwə ghwə nyi bakemsə. Te wəshi kentare nyi bakemsə le mze kwa 
ghwə ghwə ntarate geva seləa shɛhɛ. 



189 

 

 
Ghena ta Shala 

Kapsiki DC Bible 
©2012 Alliance Biblique du Cameroun and Bible Society of Cameroon. 

 

 
 

 

11Ma laka bela kwa gwela ne, mɛtre mcɛfemsə biya ta zlavea shɛ ba'a tsagha shɛ 
ndɛndɛaŋeyi hɛ mbeli. 

12Ma laka ŋkwa kepəkwə ta veci ne, mɛtre bakemsə mcɛfeghəmbe bezlea zlavea 
shɛ. Tsagha ndɛndɛaŋeyi hɛ mbeli te selə meŋe, nyi mentare te wəshi kentare 
selə meŋe. 

13Ma laka ŋkwa kedzeki nya laka ŋkwa kesame ta veci ne, mɛtre bakemsə 
mcɛfeghəmbe bezlea zlavea shɛ. 

14Ma laka kwete bela ta ŋkwa kadzeki ne, zlave kamɛtre mberefaŋe ba'a kwete 
gasle yite, selə mahekene ba'a wəshi kentare selə mahekene ya shɛ. 

15Ma laka kwete bela ne, zlave kamɛtre mberefaŋe ba'a kwete gasle yite, selə 
mahekene ba'a wəshi kentare selə mahekene ya shɛ. 

16Ma pɛtɛa zlave nya dzasle yitea ŋwela shɛ ne, le pawa nyi berete berete tsate 
mbeli. 

17Ma wəshi nyi kentare yɛ selə ne, le mze kwa ghwə ghwə hɛ, le mze kwa 
tɛawetɛa yɛ ndɛaŋe ba'a yɛ geta. Ma ghəa selə nyi nza pəkələ yite ne, kefi fi ŋkɛ 
le mze le mze kwa tɛawetɛa. Pɛtɛa selə nyi yitea ŋwela shɛ tejikə le geta nyi le 
mze kwa tɛawetɛa. 

18Ma mɛa ŋkwa kedzeki ne, pa ka tsa zlave tsate mayafe le pawa nyi berete 
berete, welaɗe mbe shintia təmə nyi kefi fi le yirə kwa ndereme ndereme, kwa 
gheme ba'a kwa ghɛmɛ. Ma mayafea shɛ ne, kamɛtre meŋe biya ta ŋkɛ ba'a 
kamɛtre bake ba'a kwete gasle yite dzeme ghweme ta ŋkɛ, kala bezlea zlave nya 
dzeyi yitea ŋwela. 

19Te selə wəfaɗe nyi le mze kwa ghwə ghwə nyi mentare te wəshi kentare selə 
ndɛndɛaŋeyi geva ŋkɛ. Le mze kwa tɛawetɛa vɛsəte geva yɛ ndɛaŋe, le mze kwa 
tɛawetɛa fikɛ geva yɛ ghəa selə nyi nza pəkələ yite ba'a yɛ geta. 

20Ma pɛtɛa wəshi nyi kebaŋeyi geva kwa hɛɗi dzeyi yitea cɛ lekwesa nya keveyi 
geva tekeleke ba'a dzeyi yitea ŋwela nya yite ne, le mze kwa ghwə ghwə hɛ. 

Kwelea mze nyi menehwe slene mbeli le hɛ 

21Wa nya tsetse kwelea mze nyi menehwe slene mbeli le kezha cɛ lekwesa nya 
keveyi geva tekeleke, nya tenza pelɛ nyi slapesla slapesla mbe. Kala nya gezete 
Moyize ne, ka Lɛvi nyi nza Itamar, wəzege ta nde dzeghe Shala Aron te ghəa nci, 
ka ɓelate hɛ. 

22Pa Bɛsalɛl, wəzege ta Əwri ba'a shia Həwr, kwa yita ta Zhəwda nde menete 
wəshi nyi gezave nda Mahwətə ke Moyize. 

23Oholiyab, wəzege ta Ahisamak, kwa yita ta Dan nya kande tsehe pelɛ, kande 
rafe pa ta wəshi, kande tsa lekwesa le shintia təmə nyi kefi fi le yirə kwa ndereme 

ndereme, kwa gheme ba'a kwa ghɛmɛ ba'a nya kande tsa wəshi le pawa nde 
kemanakɛ ŋkɛ. 

24Ma pɛtɛa mze kwa tere tere nya tsehete ka Israyɛl ba'a nya menehwe slene 
mbeli le kezha slene ta cɛ lekwesa nya keveyi geva tekeleke ne, kiləwə gwəmsə 
deghese ba'a mberefaŋemsə mberefaŋeghəmbe ba'a gwəmsə mahekene kwa 
slibə ta bela ta kiləwə, kala wəsə kedzeghe ɗaŋeɗa ta wəshi nya mbe cɛ lekwesa 
nya keveyi geva tekeleke. 

25Ma pɛtɛa mze kwa tɛawetɛa nya kese va mbeli nyi keɓelate geva ne, kiləwə 
3.017 ba'a gwəmsə mberefaŋe ba'a mcɛfemsə kwa slibə ta bela ta kiləwə, kala 
wəsə kedzeghe ɗaŋeɗa ta wəshi nya mbe cɛ lekwesa nya keveyi geva tekeleke. 

26Ma zhili nyi ɓelate nyi mbeli 603.550, se te va bakemsə kajive mbe kema ne, 
mcɛfe kwa slibə ta bela ta kiləwəa mze kwa tɛawetɛa keleke yayata wəndəa nci. 

27Kiləwəa mze kwa tɛawetɛa 3.000 menehwe slene mbeli le kezha vɛsə wəshi 
kentare selə gwəmsə kezha cɛ lekwesa nya keveyi geva tekeleke ba'a kezha 
mayafe nya mbe mbe, geze ta ŋkɛ, kiləwə mahekenemsə kaŋa yayata wəsə 
kentare selə. 

28Ma kiləwə meŋe mberefaŋeghəmbe ba'a gwəmsə mberefaŋe ba'a mcɛfemsə 
kwa slibə ta bela ta kiləwə nyi ketene ne, pa mbeli menete ndɛaŋe nyi te selə, pa 
mbeli fikɛ yɛ ghəa selə nyi nza pəkələ yite ba'a pa mbeli vɛsəte geta nyi kejikə yɛ 
selə. 

29Ma pɛtɛa mze kwa ghwə ghwə nya tseheke ka Israyɛl ne, kiləwə 2.124. 

30Pa mbeli menehwe slene le kezha vɛsə wəshi kentare selə nyi mɛa ŋkwa 
kedzembe cɛ lekwesa kebegeme geva, reghwetɛ nya le mze kwa ghwə ghwə ba'a 
wəsə nya kala lɛ kepesa sli dzeyi yite le mze kwa ghwə ghwə, pɛtɛa wəshi 
kemene slene te reghwetɛ, 

31wəshi kentare selə nyi dzeyi yitea ŋwela nya yite ba'a nyi mɛa ŋkwa kedzeki, 
tsagha wəshi nyi baŋeyi mbeli kwa hɛɗi dzeyi yitea ŋkwa nya keveyi geva 
tekeleke ba'a dzeyi yitea ŋwela nya yite. 

Shave 39 

Tsa ta lekwesa ta ka dzeghe Shala 
(28.1-14) 

1Le shintia təmə nyi kefi fi le yirə kwa ndereme ndereme, kwa gheme ba'a kwa 
ghɛmɛ ne, pa mbeli tsate lekwesa ganji kezha mene slene mbe ŋkwa nya keveyi 
geva tekeleke. Pa mbeli tsate nda lekwesa nyi keveyi geva tekeleke ke Aron, kala 
nya gezave nda Mahwətə ke Moyize. 

2Pa mbeli tsate lekwesa nya kənəa rewebe le pawa nyi berete berete, welaɗe 
mbe shintia təmə nyi kefi fi le yirə kwa ndereme ndereme, kwa gheme ba'a kwa 
ghɛmɛ. Pa mbeli tseyi pawa nyi kefi fi le mze kwa tere tere dzeyi te. 

3Pa mbeli nzenzereve mze kwa tere tere nya vɛsəte mbeli slɛfe slɛfe slɛahe 
slɛahe. Pa ka tsa lekwesa welaɗete le shinti ganjia təmə nyi kefi fi le yirə kwa 
ndereme ndereme, kwa gheme keɗema kwa ghɛmɛ, ba'a le pawa. 

4Ma kezha hwepe lekwesa nya kənəa rewebe ne, pa hɛ ntsəzləyi zewe bake laka 
yayata bela. 

5Ma zewe nya dzeyi yitea lekwesa nya kənəa rewebe ne, kanya kwetɛŋe ŋkɛ le, 
kala nya gezave nda Mahwətə ke Moyize. 

6Pa hɛ tsehete pelɛ nyi ghemea ghemea nyi nza zləvə te bake ba'a ndendeɓeyi 
hɛ te ŋkwa nyi bake kefi fi le mze kwa tere tere. Pa hɛ tsaslate sləa ŋwalea 
Zhakob te hɛ, kala nya tsehe lamba ta wəndə mbeli. 

7Pa hɛ hwepeyi hɛ te lekwesa nya kənəa rewebe kezha ncɛ hwelefe ta Israyɛl nyi 
meŋe bakeghəmbe, kala nya gezave nda Mahwətə ke Moyize. 

Wəsə nya slape kwa hate 
(28.15-30) 

8Pa ka tsa lekwesa tsate wəsə nya slape kwa hate le pawa nyi berete berete, 
welaɗe mbe shintia təmə nyi kefi fi le yirə kwa ndereme ndereme, kwa gheme 
ba'a kwa ghɛmɛ. Pa hɛ tseyi pawa nyi kefi fi le mze kwa tere tere dzeyi te, kala 
lekwesa nya kənəa rewebe. 

9Ma kwa gwaɓete geva nde ne, kanya kwetɛŋe yɛ biya ta ŋkɛ le bezlea ŋkɛ, 
kadzeghe ta dzeve kwetɛŋe. 

10Pa hɛ rafekɛ le zəɗəa pelɛ nyi nza zləvə te hɛ wəfaɗe: ma kwa kwa ghate ta 
zəɗə ne, pelɛ kwa ghɛmɛ, kwa rəghwə rəghwə ba'a kwa mede mede ya shɛ. 

11Ma kwa kwa bake ta zəɗə ne, pelɛ kwa gheme, kwa lɛa lɛa ghweme ba'a 
kwacaregesla ya shɛ. 

12Ma kwa kwa mahekene ta zəɗə ne, pelɛ kwa gatawəfa gatawəfa, kwa jiɓe jiɓe 
ba'a kwa ndereme ndereme ya shɛ. 

13Ma kwa kwa wəfaɗe ta zəɗə ne, pelɛ kwa sleke sleke, kwa gheme gheme ba'a 
kwa nɛ nɛ ya shɛ. Kendeɓe ndeɓe yayata pelɛ te ŋkwa nya kefi fi le mze kwa tere 
tere. 

14Ma te yayata pelɛa shɛ ne, pa mbeli tsaslate sləa kwete wəndəa ŋwalea Zhakob 
nyi meŋe bakeghəmbe, kala nya tsehe lamba ta wəndə mbeli. Pelɛa shɛhɛ ya te 
ŋkwa hwelefe ta Israyɛl nyi meŋe bakeghəmbe. 

15Ma kezha wəsə nya kwa hatea shɛ ne, pa mbeli vɛsəte livə bake yitea mze kwa 
tere tere nya wɛŋe, kendere ndere kala mampə, 

16tsagha ŋkwa nyi bake kefi fi le mze kwa tere tere ba'a takase nyi bake le mze 
kwa tere tere kezha hwepe mɛa sleme nyi pelɛghə va wəsə nya kwa hate. 

17Pa mbeli hwepeyi livə nyi bake nyi le mze kwa tere tere te takase nyi bake mɛa 
sleme ta wəsə nya slape kwa hate. 

18Pa mbeli hwepete kweci mɛa livə nyi bake nyi te ŋkwa nyi bake kefi fi le mze 
kwa tere tere te zewe nyi te paslɛ paslɛa va lekwesa nya kənəa rewebe, kezha 
nza wəsəa shɛ kwa hate. 

19Pa mbeli vɛsəte kweci takase bake le mze kwa tere tere kezha hwepe mɛa 
sleme nyi kwayite va wəsə nya slape kwa hate, mbe hwə mbe hwə va lekwesa 
nya kənəa rewebe. 

20Pa mbeli vɛsəte kweci takase bake ɓiyitsa le kwa mze tere kezha hwepe kwake 
kwake va zewe nyi te lekwesa nya kənəa rewebe, laka ŋkwa nya kwa kema, te 
ŋkwa nya ntsəzləyi hɛ mbeli. Samese ke zewe nya dzeyi yitea lekwesa nya kənəa 
rewebe hwehwepeyi geva takasea shɛhɛ. 

21Pa mbeli jikəte takase nyi te wəsə nya slape kwa hate le nyi te lekwesa nya 
kənəa rewebe le zewe kwa ndereme ndereme. Ma tsagha ne, kənəa zewe nya 
dzeyi yitea lekwesa nya kənəa rewebe nza wəsə nya slape kwa hate ba'a 
kagaŋkəɗə nde te lekwesa nya kənəa rewebe, kala nya gezave nda Mahwətə ke 
Moyize we. 

Kweci lekwesa nyi keveyi geva tekeleke 
(28.31-43) 

22Ma rewebe nya seɗe lekwesa nya kənəa rewebe Aron kənə ne, le shintia təmə 
nyi kefi fi le yirə kwa ndereme ndereme tsate geva ŋkɛ pɛtɛ. 

23Ma kezha seɗe ne, ŋkwa welɛ yaslate mbeli te tepe ve. Ketsa tsa ŋkwa nya 
dzeyi yitea welɛa shɛ kezha ɗema nde kaŋkwahe. 

24Pa mbeli tsate yɛ ya ta kwakweme dzeyi yitea rewebea shɛ le shintia təmə nyi 
kefi fi le yirə kwa ndereme ndereme, kwa gheme ba'a kwa ghɛmɛ ba'a le pawa 
nyi berete berete. 

25Pa mbeli vɛsəte yɛ ciŋəci mze kwa tere tere nya wɛŋe ba'a hwehwepeyi hɛ 
dzeyi yitea rewebe, dzawa kwelɛ yɛ ya ta kwakweme. 

26Pa mbeli mbembeɗete yɛ ya ta kwakweme le yɛ ciŋəci dzeyi yitea rewebe 
kemene slene, kala nya gezave nda Mahwətə ke Moyize. 

27Pa ka tsa lekwesa tsate lekwesa ganji le pawa kezha yɛ Aron le ŋwalea ŋkɛ, 

28tsagha zlave pawa kepeɗe ghə, derə pawa, kwampi pawa nyi berete berete 

29ba'a zewe nya hwa hwə nya le pawa nyi berete berete, welaɗe mbe shintia 
təmə nyi kefi fi le yirə kwa ndereme ndereme, kwa gheme ba'a kwa ghɛmɛ, kala 
nya gezave nda Mahwətə ke Moyize. 

30Kakwa keɗaŋe ne, pa mbeli vɛsəte kwete wəsə kala ghwə ta wəfe kawəsə keve 
ŋkwa tekeleke le mze kwa tere tere nya wɛŋe. Pa mbeli tsaslate “Wəsə nya 
keveyi geva tekeleke kaŋa Mahwətə” te, kala nya tsehe lamba ta wəndə mbeli. 

31Pa mbeli hwepeyi wəsəa shɛ mɛa kema te zlave nya keveyi geva tekeleke yitea 
ghə le zewe kwa ndereme ndereme, kala nya gezave nda Mahwətə ke Moyize. 

Moyize kanewe slene nya kemenete geva 
(35.10-19) 

32Wa nya tsetse kiɗimte geva slene ta cɛ lekwesa kebegeme geva, ŋkwa nya 
keveyi geva tekeleke. Tserame menete ka Israyɛl kala nya gezave nda Mahwətə 
ke Moyize. 

33Pɛtɛ ka Israyɛl fəke nda wəshia cɛ lekwesa nya keveyi geva tekeleke ke 
Moyize: yɛ zlave le wəshi nyi yite, yɛ ndɛaŋea ŋkɛ, sheghwə nyi slapesla slapesla 
ta ŋkɛ, sheghwə nyi kejive mbe, yɛ seləa ŋkɛ ba'a wəshi kentare seləa ŋkɛ, 

34wəsə nya kənə nya le hweta ta gamea lɛmə nyi kefi fi le yirə kwa gheme, wəsə 
nya kənə nya le hweta nyi berete berete ba'a mayafe kenehe ŋkwa, 

35səndəkwəa jikə geva, yɛ geta ta ŋkɛ ba'a wəsə keŋzle ta ŋkɛ, 

36tabele le wəshi nyi te ba'a ɗafa nyi fəke nda mbeli ke Shala, 

37wəsə kentare yɛ paterela nya le mze kwa tere tere nya wɛŋe, paterela nyi 
ketseɓa tseɓa te, kweci wəshi nyi te ba'a n'yi kegə kwa paterela, 

38reghwetɛ nya le mze kwa tere tere, n'yi keve ŋkwa tekeleke, 'wərdə ketere, 
tsagha mayafe nya mɛa ŋkwa kedzembe cɛ lekwesa, 

39reghwetɛ nya le mze kwa ghwə ghwə, wəsə nya kala lɛ kepesa sli nya le mze 
kwa ghwə ghwə dzeyi yite, yɛ geta ta ŋkɛ ba'a kweci wəshi nyi te, kwenə nya 
wəba le wəsə kentare, 

40zlave nya dzeyi yitea ŋwela, yɛ seləa ŋkɛ ba'a wəshi kentare hɛ, tsagha mayafe 
nya mɛa ŋkwa kedzeki, yɛ zewe ta ŋkɛ ba'a yɛ wəshi kebaŋe kwa hɛɗi dzeyi yite, 
pɛtɛa wəshi nyi temene slene mbeli le mbe cɛ lekwesa kebegeme geva, ŋkwa nya 
keveyi geva tekeleke, 

41lekwesa ganji kemene slene mbe ŋkwa nya keveyi geva tekeleke, lekwesa nyi 
keveyi geva tekeleke kezha nde dzeghe Shala Aron ba'a lekwesa nyi seɗe ŋwalea 
ŋkɛ kezha mene slene ta nci. 

42Tserame ka Israyɛl menete slenea shɛ kala nya gezave nda Mahwətə ke 
Moyize. 

43Ma kwa nakɛ Moyize pɛtɛ slene kemenete geva kala nya gezave nda Mahwətə 
ne, pa wəpikɛ ka Israyɛl. 

Shave 40 

Mɓe ta cɛ lekwesa ba'a ve ta ŋkɛ tekeleke 

1Ma ke Mahwətə sha Moyize: 

2«Ma te kwa ghate ta hɛ mbe tere kwa ghate ne, katemɓe cɛ lekwesa kebegeme 
geva, ŋkwa nya keveyi geva tekeleke na. 

3Kateve səndəkwəa jikə geva na kwetere wəmbəa mayafe kenehe ŋkwa kezha 
ɗema mbeli kanakɛ. 

4Katekele tabele na kase ba'a katebete ɗafa nyi fəke mbeli kawəshi gəmə na te. 
Katekele wəsə kentare yɛ paterela kase ba'a katendə ghwə na te yɛ paterela. 

5Kateve reghwetɛ ketere 'wərdə nya le mze kwa tere tere na kwa kema ta 
səndəkwəa jikə geva. Katehwepe mayafe na mɛa ŋkwa kedzembe cɛ lekwesa 
nya keveyi geva tekeleke. 

6Kateve reghwetɛ kedzeghe melɛ na mbe kema ta ŋkwa kedzembe cɛ lekwesa 
kebegeme geva, ŋkwa nya keveyi geva tekeleke. 

7Kateve kwenə nya wəba na kwelɛ yɛ cɛ lekwesa kebegeme geva le reghwetɛ, 
katepɛre na le yɛmə. 

8Katehwepe zlave na dzeyi yitea ŋwela nya yitea ŋkwa nya keveyi geva tekeleke, 
katehwepe mayafe na mɛa ŋkwa kedzeki ŋwela shɛ. 

9Katekele n'yi keve ŋkwa tekeleke na ba'a katesheke na kənəa yɛ ŋkwa nya 
keveyi geva tekeleke le wəshi nyi mbe. Ma tsagha ne, kateve hɛ na tekeleke le 
wəshi nyi mbe. Ma se te vəa shɛ ne, kaganda tenza nde kaŋa ɗa. 

10Katesheke n'yi na perə kənəa yɛ reghwetɛ kedzeghe melɛ le wəshia ŋkɛ. 
Tsagha ne, kateve ŋkɛ na tekeleke, kezha nza ŋkɛ deke kezha slene ta ɗa. 

11Le n'yia shɛ ɓiyitsa ne, kateve yɛ kwenə le wəsə kentare na tekeleke. 

12Katefə yɛ Aron le ŋwalea ŋkɛ na kase kadzemɛa cɛ lekwesa kebegeme geva 
ba'a katepɛ hɛ na le yɛmə. 

13Kwa sebe ta ŋkɛ ne, kateseɗe nda lekwesa nyi keveyi geva tekeleke na ke Aron, 
ba'a ne, katesheke n'yi na kənə kezha ve ŋkɛ tekeleke kande dzeghe ɗa melɛ. 

14Kategeze nda na ke ŋwalea Aron kahende geva kase ba'a kateseɗe nda lekwesa 
ta nci na ke hɛ. 

15Kateve hɛ na tekeleke le n'yi, kala yiteyɛa nci kezha dzeghe ɗa melɛ hɛ. Ma laka 
n'yi nyagha ne, katenza hɛ le hwelefe ta nci kambeli nyi keveyi geva tekeleke 
kezha dzeghe ɗa melɛ kaghala ghala.» 

Moyize kamene ŋkwa nya keveyi geva tekeleke 

16Tserame Moyize yipəyi ghena nyi gezave nda Mahwətə kwa. 

17Ma te kwa ghate ta hɛ mbe kwa ghate ta tere, va kwetɛŋe kwa sebe ta slə mbe 
Ɛzhipte ne, pa mbeli menete cɛ lekwesa nya keveyi geva tekeleke. 

18Pa Moyize mɓete cɛ lekwesa: pa mbeli veveyi wəshi kentare sheghwə, 
sheghwə nyi slapesla slapesla ba'a nyi jive te, pa mbeli ntentareyi yɛ selə. 

19Pa mbeli pelakeyi zlave kənəa ŋkwa nya keveyi geva tekeleke, kwa sebe ta ŋkɛ, 
pa mbeli pelakeyi kwa bake ta zlave kənə kala nya gezave nda Mahwətə ke 
Moyize. 

20Pa Moyize fəte pelɛ nyi slapesla slapesla ba'a beteyi hɛ kwa səndəkwə. Pa 
mbeli hehame geta mbe səndəkwə ba'a ŋzlame wəsə keŋzle ta ŋkɛ mɛ. 

21Pa mbeli veyi mbe ŋkwa nya keveyi geva tekeleke, kwa sebe ta ŋkɛ, pa mbeli 
hwepeyi mayafe kenehe ŋkwa kezha wəfərə səndəkwəa jikə geva, kala nya 
gezave nda Mahwətə ke Moyize. 

22Pa mbeli veyi tabele kebete ɗafa mbe cɛ lekwesa kebegeme geva, laka bela kwa 
gwela, mbe kema ta mayafe kenehe ŋkwa. 

23Pa mbeli tseɓate ɗafa nyi fəke nda mbeli kawəshi gəmə ke Mahwətə te, kala 
nya gezave nda Mahwətə ke Moyize. 

24Pa mbeli veyi wəsə kentare yɛ paterela mbe cɛ lekwesa, laka bela kwa zeme, 
kwa kema ta tabele. 

25Pa mbeli ndendəyi ghwə te yɛ paterela, kwa kema ta Mahwətə, kala nya gezave 
nda Mahwətə ke Moyize. 

26Pa mbeli veyi reghwetɛ nya le mze kwa tere tere mbe cɛ lekwesa, kwa kema ta 
mayafe kenehe ŋkwa. 

27Pa mbeli terekɛ 'wərdə te, kala nya gezave nda Mahwətə ke Moyize. 

28Pa mbeli hwepeyi mayafe mɛa ŋkwa kedzembe cɛ lekwesa nya keveyi geva 
tekeleke. 

29Pa mbeli veyi reghwetɛ kedzeghe melɛ takwa yitea ŋkwa kedzembe cɛ 
lekwesa. Pa dzeghekɛ melɛ kwa tere ba'a terekɛ wəshi gəmə nyi kese te wəve te, 
kala nya gezave nda Mahwətə ke Moyize. 

30Pa mbeli veyi kwenə nya wəba kwelɛ yɛ cɛ lekwesa le reghwetɛ, pa mbeli 
pɛrekɛ le yɛmə kezha pɛ yɛ dzeve le seɗa. 

31Moyize, Aron ba'a ŋwalea ŋkɛ ka pɛ yɛ dzeve le seɗa le yɛməa shɛ. 

32Ma vəa ŋkwa nya dzembe cɛ lekwesa kebegeme geva ba'a nya hende nda geva 
hɛ ke reghwetɛ ne, pa hɛ pɛmte yɛ dzeve le seɗa, kala nya gezave nda Mahwətə 
ke Moyize. 

33Pa Moyize hwepeyi zlave dzeyi yitea ŋwela nya yitea yɛ cɛ lekwesa nya keveyi 
geva tekeleke le reghwetɛ, ba'a ne, pa hwepeyi mayafe mɛa ŋkwa kedzeki ŋwela. 
Tsetse kiɗimte slene Moyize. 

Zləvəa Mahwətə kaviɗi Cɛ lekwesa 

34Tagha gɛ ne, pa ləmbə zhiɓəaghe geva kənəa cɛ lekwesa kebegeme geva ba'a 
pa zləvəa Mahwətə viɗikɛ ŋkwa nya keveyi geva tekeleke. 

35Shaŋe Moyize kadzembe cɛ lekwesa kebegeme geva, va nya nza ləmbə zhiɓə 
kənə ba'a va nya viɗikɛ zləvəa Mahwətə. 

36Ma vəa ŋkwa nya dzeme ləmbə kənəa cɛ lekwesa kebegeme geva ne, kadzawa 
hweŋkwa ka Israyɛl mbe yayata dzeghwa ta nci. 

37Ama keɗema ləmbə kedzeme ne, kaslə hɛ we. Hɛ nya dzeme ŋkɛ te yaneghe 
hɛ. 

38Pa Mahwətə ncɛte nda nza ta ŋkɛ le hɛ ke ka Israyɛl laka ləmbə nya kənəa 
ŋkwa nya keveyi geva tekeleke heveci keɗema laka ghwə nya kewaŋe ŋkwa 
heviɗi mbe dzeghwa ta nci. 

Ka Lɛvi 

Ka Lɛvi 1 

WƏSHI NYI KEHI KEZHA DZEGHE MELƐ 
1–7 

Melɛ kwa tere tere 

1Daŋe Mahwətə hekakɛ Moyize. Shave mbe cɛ lekwesa kebegeme geva ne, ma 
ke shɛ: 

2«Geze nda ghena ke ka Israyɛl, ma pa na sha tegeze nda ke hɛ: Ma keɗe kwete 
wəndəa ŋayɛ kadzeghe nda melɛ ke Mahwətə ne, katekese wəsə ŋkɛ hwa wəshi 
keseɗa nyi jama jama keɗema nyi ɓɛhwɛ ɓɛhwɛ. 

3Ma kenza ŋkɛ wəsə keseɗa nya wəba yaɗe ŋkɛ kadzeghe melɛ kwa tere tere le 
ne, mca nya ɗema beze te yakese ŋkɛ. Kateŋka ŋkɛ ŋkɛ kase kadzemɛa cɛ 
lekwesa kebegeme geva kezha nza nde zeɗehwe nda ke Mahwətə. 

4Katedape dzeve ŋkɛ kwa ghəa wəsə keseɗa shɛ. Ma tsagha ne, kateyɛ melɛa ŋkɛ 
ŋkɛ ba'a katekelemte jaɗafa ta ŋkɛ ŋkɛ te wənə. 

5Katesla ghə ŋkɛ te mca shɛ mɛa cɛ lekwesa kebegeme geva. Tagha gɛ, kateve 
nda mimia ŋkɛ ka dzeghe Shala nyi kaŋwale tezhilia Aron ke Mahwətə, kwa sebe 
ta ŋkɛ, kateyisə mimia shɛ hɛ dzeyi vare yɛ bela ta reghwetɛ nya mɛa ŋkwa 
kedzembe cɛ lekwesa kebegeme geva. 

6Katekwaɓe hweta wəndəa shɛ seyi te mca shɛ ba'a katesla ŋkɛ ŋkɛ kezhɛzhi 
kezhɛzhi. 

7Katemeha ghwə ka dzeghe Shala te reghwetɛ ba'a katebete sheghwə hɛ mɛ. 

8Katebete zhɛzhi nyighɛ hɛ te sheghwə nyi mɛa ghwə nya te reghwetɛ zlaɓe le 
ghə ba'a merege. 

9Kateyaɓe yɛ heli ba'a yɛ jajɛghwa ta wəsə keseɗa shɛ wəndəa shɛ. Katetere 
pɛtɛa wəshia shɛhɛ nde dzeghe Shala te reghwetɛ. Kamelɛ kwa tere tere, wəsə 
nya nza zəŋwəa ŋkɛ zeɗehwe nda ke Mahwətə tenza ŋkɛ. 

10Ma keɗe ŋkɛ kadzeghe melɛ kwa tere tere le wəsə keseɗa nya ɓɛhwɛ ne, game 
keɗema zhɛfa nya ɗema beze te yakese ŋkɛ. 

11Katesla ghə ŋkɛ yite kwa kema ta Mahwətə, laka bela kwa gwela ta reghwetɛ. 
Kateyisə mimia ŋkɛ ka dzeghe Shala nyi kaŋwale tezhilia Aron dzeyi vare yɛ bela 
ta reghwetɛ. 

12Katesla wəsə keseɗa ŋkɛ kezhɛzhi kezhɛzhi, zlaɓe le ghə ba'a merege. Katebete 
hɛ nde dzeghe Shala te sheghwə nyi mɛa ghwə nya te reghwetɛ. 

13Kateyaɓe yɛ heli ba'a yɛ jajɛghwa ŋkɛ. Kwa sebe ta ŋkɛ, kateve nda hɛ nde 
dzeghe Shala ke Mahwətə ba'a katetere hɛ ŋkɛ pɛtɛ te reghwetɛ. Kamelɛ kwa 
tere tere, wəsə nya nza zəŋwəa ŋkɛ zeɗehwe nda ke Mahwətə tenza ŋkɛ. 

14Ma keɗe wəndə kadzeghe nda melɛ kwa tere tere ke Mahwətə le 'yɛ ne, 
gheɗepe keɗema ghwəɗəŋkwə yakele ŋkɛ. 

15Katekele 'yɛa shɛ nde dzeghe Shala kase kadzete reghwetɛ, katendaɗe welɛ 
ŋkɛ te ba'a katetere ghəa ŋkɛ ŋkɛ te reghwetɛ. Kwa sebe ta ŋkɛ ne, kateyisə 
mimia ŋkɛ ŋkɛ dzeyi vare yɛ bela ta reghwetɛ. 

16Katekelemte wədanaka le wəshi nyi kwa ŋkɛ kezha negha laka ŋkwa kesame 
ta veci yitea reghwetɛ, te ŋkwa nya nza pəsəɗə nyi kededənə. 

17Kateperawe 'yɛa shɛ ŋkɛ bake mbe, kaɗema kenehe hɛ rakatse. Kwa sebe ta 
ŋkɛ ne, katetere ŋkɛ ŋkɛ te ghwə nya te reghwetɛ. Kamelɛ kwa tere tere, wəsə 
nya nza zəŋwəa ŋkɛ zeɗehwe nda ke Mahwətə tenza ŋkɛ.» 

Ka Lɛvi 2 

Wəshi nyi kese te wəve nyi fə mbeli kase 

1Ma keɗe wəndə kakele nda wəsə gəməa wəshi nyi kese te wəve kase ke 
Mahwətə ne, hə yakele ŋkɛ kase, kategə n'yi ŋkɛ yite ba'a kateve 'wərdə kwa hə 
hə ŋkɛ yite. 

2Katekele nda ŋkɛ ke ka dzeghe Shala nyi kaŋwale tezhilia Aron. Katenta hə kwa 
hwaɗe hwaɗe le n'yi kwete wəndəa ka dzeghe Shala tsəɗəɗə te dzeve ba'a 
katekele pɛtɛa 'wərdə kwa hə hə ŋkɛ. Kwa sebe ta ŋkɛ, katetere wəsə gəmə nya 
heka mbeli “kawəsə kezəzə” nde dzeghe Shala te reghwetɛ. Kawəsə gəmə nya 
keteremte geva ŋkɛ, zeɗehwe nda nza n'yia ŋkɛ nya kezəŋwə megela ke 
Mahwətə. 

3Ma wəsə nya ketene ne, kaŋa yɛ Aron le ŋwalea ŋkɛ nza ŋkɛ. Kabela nya keveyi 
geva tekeleke kaŋa Mahwətə ŋkɛ, va nya se ŋkɛ mbe wəsə gəmə nya keteremte 
nda geva. 

4Ma kenza na kakele wəshi nyi kese te wəve nya keta ta te ghwə kase ne, kaɗafa 
kwalekwala nya ɗema tenjɛne hwe tenza ŋkɛ. Tsagha gɛ, gatewe nyi le n'yi 
keɗema ɗafa kwalekwala nya yisəaghe n'yi mbeli kənə kaɗema tenjɛne hwe 
yakele mbeli kase. 

5Ma kenza ŋkɛ kawəsə nya kese te wəve nya keserekɛ geva te kələ ne, kahə kwa 
hwaɗe hwaɗe le n'yi, kaɗema tenjɛne hwe tenza ŋkɛ. 

6Pa wəndə nya kekeleke wəsəa shɛ ncɛncɛhweve mbe ba'a zhɛne kashekaghe 
n'yi kənə. Kawəsə nya kese te wəve nza ŋkɛ. 

7Ma kenza ŋkɛ kawəsə gəməa wəshi nyi kese te wəve nya keserekɛ geva te kələ 
ne, le hə nya kehwaɗe hwaɗe le n'yi tenza ŋkɛ. 

8Pa mbeli keleke nda wəsə gəməa wəshi nyi kese te wəve nya keserekɛ nda geva 
kala nya ke Mahwətə, pa mbeli ndeke nda ke nde dzeghe Shala nya kehende nda 
ŋkɛ ke reghwetɛ. 

9Pa nde dzeghe Shala ntamte nya heka mbeli “kawəsə kezəzə” kezha tere te 
reghwetɛ. Kawəsə gəməa wəshi nyi kese te wəve kwa tere tere nza ŋkɛ, zeɗehwe 
nda tenza n'yia ŋkɛ nya kezəŋwə megela ke Mahwətə. 

10Ma wəsə gəmə nya ketene ne, kaŋa yɛ Aron le ŋwalea tenza ŋkɛ. Kabela nya 
keveyi nda geva tekeleke ke Mahwətə nza ŋkɛ, va nya se ŋkɛ mbe wəsə gəmə 
nya keteremte nda geva. 

11Wəsə gəmə nya ketakɛ geva le tenjɛne shɛ kave nda yɛ ke Mahwətə we. Kwa 
nza ŋkɛ ne, wəsə gəmə nya nza tenjɛne keɗema mze hwe shɛ katere nda mbeli 
ke Mahwətə we. 

12Wərə yɛ kafə nda hɛ ke Mahwətə kawəsə gəməa tsəməa wəshi nyi kese te 
wəve. Ama katere hɛ mbeli te reghwetɛ kawəsə gəmə nya kezəŋwə megela we. 

13Katenta ghwene na yitea yayata wəsə gəməa wəshi nyi kese te wəve nya kele 
na kase. Mba na kezaghəyite nta ghwene ta jikə geva ta Shala ta ŋa yitea wəsə 
gəməa ŋa. Katenta ghwene na yitea yayata wəsəa ŋa. 

14Ma vəa ŋkwa nya tefə nda tsəməa wəshia ŋayɛ nyi kese te wəve yɛ kawəsə 
gəmə ke Mahwətə ne, kategha yɛ le ghəa ha kwa pesa pesa ba'a katehə hə yɛ. Ma 
vəa ŋkwa nya kele yɛ kase ne, 

15katesheke n'yi yɛ hwe ba'a kateve 'wərdə kwa hə hə yɛ kənə. Gheŋkɛ nde tenza 
kawəsə gəməa wəshi nyi kese te wəve. 

16Katetere bela nya “kawəsə kezəzə” nde dzeghe Shala, geze ta ŋkɛ, kwete bela 
ta hə ba'a n'yi le 'wərdə kwa hə hə pɛtɛ. Gheŋkɛ ya kawəsə nya keteremte geva 
kaŋa Mahwətə. 

Ka Lɛvi 3 

Melɛ kejikə ghə 

1Ma keɗe wəndə kadzeghe melɛ kejikə ghə le wəsə keseɗa nya wəba ne, pa 
keseke mca keɗema mbəkwə nya ɗema beze te kase kadzawa kema ta Mahwətə. 

2Pa ŋkɛ dapeyi dzeve ta ŋkɛ kwa ghəa wəsə keseɗa shɛ ba'a sleyite ghə yite mɛa 
ŋkwa kedzembe cɛ lekwesa kebegeme geva. Tagha gɛ, kateyisə mimia ŋkɛ ka 
dzeghe Shala nyi kaŋwale tezhilia Aron dzeyi vare yɛ bela ta reghwetɛ. 

3Wa nyi bela nyi teve nda ba'a nyi tetere nda mbeli ke Mahwətə nyi te wəsə 
keseɗa shɛ: merege nya dzate te heli ba'a nya kənəa wəshi nyi kwa hwə, 

4ghwelese bake nci ba'a merege nya kənəa hɛ, merege nya dzate te yɛ slerepe. 
Ma bela ta mene nya ganyɛ ne, zlaɓe sla hɛ mbeli le yɛ ghwelese. 

5Pa ka dzeghe Shala teremte pɛtɛa wəshia shɛhɛ te reghwetɛ, kanya kwetɛŋe le 
melɛ kwa tere tere nya te sheghwə nyi mɛa ghwə. Kamelɛ kwa tere tere nya nza 
zəŋwəa ŋkɛ zeɗehwe nda ke Mahwətə tenza ŋkɛ. 

6Ma keɗe wəndə kadzeghe nda melɛ kejikə ghə ke Mahwətə le wəsə keseɗa nya 
ɓɛhwɛ ne, ŋeza keɗema ŋemalea wəsə nya ɗema beze te yakese ŋkɛ. 

7Ma kenza ŋkɛ katəmə ne, pa keseke kase kadzawa kema ta Mahwətə. 

8Pa ŋkɛ dapeyi dzeve kwa ghəa ŋkɛ ba'a sleyite ghə yite mɛa cɛ lekwesa 
kebegeme geva. Tagha gɛ, kateyisə mimia ŋkɛ ŋwale tezhilia Aron dzeyi vare yɛ 
bela ta reghwetɛ. 

9Wa nyi bela nyi nza merege te nyi ve nda mbeli ke Mahwətə te wəsə keseɗa shɛ 
nyi: pɛtɛa dəŋərə nya slamte mbeli mɛa zezərəa wəmbə, pɛtɛa merege nya dzate 
te heli ba'a nya kənəa wəshi nyi kwa hwə, 

10ghwelese bake nci le merege nya kənəa hɛ ba'a merege nya dzate te slerepe. 
Ma bela ta mene nya ganyɛ ne, zlaɓe sla hɛ mbeli le yɛ ghwelese. 

11Pa nde dzeghe Shala teremte wəshi nyi pɛtɛ te reghwetɛ. Wəsə kezeme nya 
teremte nda mbeli ke Mahwətə ŋkɛ. 

12Ma keɗe wəndə kadzeghe melɛ le kwe ne, pa keleghe kase kadzawa kema ta 
Mahwətə. 

13Pa dapeyi dzeve kwa ghəa ŋkɛ ba'a sleyite ghə yite mɛa cɛ lekwesa kebegeme 
geva. Tagha gɛ, kateyisə mimia ŋkɛ ŋwale tezhilia Aron dzeyi vare yɛ bela ta 
reghwetɛ. 

14Wa nyi wəshi nyi teve nda ba'a nyi tetere nda mbeli ke Mahwətə nyi te wəsə 
keseɗa shɛ: pɛtɛa merege nyi dzate te heli ba'a nyi kənəa wəshi kwa hwə, 

15ghwelese bake nci le merege nya kənəa hɛ ba'a merege nya dzate te slerepe. 
Ma bela ta mene nya ganyɛ ne, zlaɓe sla hɛ mbeli le yɛ ghwelese. 

16Pa nde dzeghe Shala teremte wəshi nyi pɛtɛ te reghwetɛ. Wəsə kezeme nya 
teremte nda mbeli ke Mahwətə ba'a nya kezəŋwə nda megela ŋkɛ. Pɛtɛa merege 
kaŋa Mahwətə. 

17Vatse nza ŋkɛ kawəsə mahalegə nya kaghala ghala sha gheyɛ keshi keshi, te 
yayata ŋkwa nya nza yɛ: katezeme merege, ya mimi yɛ we 

Ka Lɛvi 4 

Melɛ keyaɓe jaɗafa 
a. Kezha jaɗafa ta wəndə kwelea ka dzeghe Shala 

1Ma ke Mahwətə sha Moyize: 

2«Ma pa na sha ka Israyɛl: Ma kemenete jaɗafa wəndə kaɗema le ɗe ta ŋkɛ laka 
mene wəsə nya fɛake kwete ghena nyi gezeke Mahwətə, wa nya wəsə nya hi ŋkɛ 
kamene nya: 

3Ma nda wəndə kwelea ka dzeghe Shala nde menete jaɗafa ba'a nde vate fete te 
mbeli tsagha ne, katedzeghe nda melɛ ŋkɛ ke Mahwətə le mca nya ɗema beze te 
kezha yaɓemte geva jaɗafa ta ŋkɛ. 

4Pa ŋkɛ keseke mca shɛ kase kadzemɛa cɛ lekwesa kebegeme geva. Pa ŋkɛ 
dapeyi dzeve ta ŋkɛ kwa ghəa wəsə keseɗa shɛ ba'a sleyite ghə yite kwa kema 
ta Mahwətə. 

5Pa ŋkɛ taweve mimia ŋkɛ ba'a keleke kadzembe cɛ lekwesa kebegeme geva. 

6Pa ŋkɛ hahwe wəzege ta dzeve hwa mimia shɛ ba'a yisəyi mberefaŋe zhigə te 
bela nya nza mbeli kanakɛ va mayafe nya mɛa ŋkwa nya keveyi geva tekeleke, 
kwa kema ta Mahwətə. 

7Kwa sebe ta ŋkɛ, pa menate mimia shɛ te tereme nyi te reghwetɛ ketere 'wərdə 
kwa kema ta Mahwətə, mbe cɛ lekwesa kebegeme geva. Pa ŋkɛ shekeyi mimi 
nya ketene yitea seɗa ta reghwetɛ kedzeghe melɛ nya mɛa ŋkwa kedzembe cɛ 
lekwesa. 

8Pa ŋkɛ fəte bela ta mca nyi nza merege te pɛtɛ: merege nya kənəa heli ba'a nya 
kənəa wəshi nyi kwa hwə, 

9ghwelese bake nci ba'a merege nya kənəa hɛ, merege nya dzate te slerepe. Ma 
bela ta mene nya ganyɛ ne, kanya kwetɛŋe sla hɛ ŋkɛ le yɛ ghwelese. 

10Bela shɛhɛ yakele mbeli vəa ŋkwa nya dzeghe melɛ kejikə ghə mbeli le mca. Pa 
wəndə kwelea ka dzeghe Shala teremte hɛ te reghwetɛ kedzeghe melɛ. 

11Ma hweta ta mca, kweci slia ŋkɛ zlaɓe le ghə ba'a yɛ jajɛghwa, yɛ heli ba'a 
hwetamaze le shitə nya kwa, 

12geze ta ŋkɛ, pɛtɛ slia mca nya ketene ne, katefə hɛ ŋkɛ shave mbe ghedəkwə, 
kalə kadzete ŋkwa nya wɛŋe, te ŋkwa nya bete pəsəɗə nya kededənə mbeli, pa 
mbeli beteyi hɛ te ghwə. Te ŋkwa shɛ tere hɛ mbeli pɛtɛ, te tsene ta pəsəɗə nya 
kededənə. 

b. Kezha jaɗafa ta pɛtɛa ka Israyɛl 

13Ma kenza ŋkɛ jikə ta ka Israyɛl nde menete jaɗafa nya keɗema le ɗe ta ŋkɛ, 
laka mene wəsə nya fɛake ŋkwa kwete ghena nyi gezeke Mahwətə ne, pɛtɛ ka 
Israyɛl kemenete jaɗafa tsagha, ya gheŋkɛ ɗema le ɗepe ta nci. 

14Ma ntsatema ta nci ke fete nya kemenete geva ne, pa hɛ keseke mca kezha 
kelemte jaɗafa ta nci Shala te wənə. Pa hɛ ŋkake mca shɛ kase kadzemɛa cɛ 
lekwesa kebegeme geva. 

15Pa mbelia jama nyi hwa mbeli dapeyi dzeve ta nci kwa ghəa wəsə keseɗa shɛ, 
pa kwete wəndəa nci slamte ghə te tagha kwa kema ta Mahwətə. 

16Pa wəndə kwelea ka dzeghe Shala gəve mimia ŋkɛ ɓɛhwɛ kadzembe cɛ 
lekwesa. 

17Pa ŋkɛ hahwe wəzege ta dzeve hwa mimia shɛ kwa kema ta Mahwətə, pa 
yisəate mberefaŋe zhigə te mayafe nya mɛa ŋkwa nya keveyi geva tekeleke, te 
bela ta ŋkɛ nya nza mbeli kanakɛ. 

18Kwa sebe ta ŋkɛ, pa menate mimia shɛ te tereme nyi te reghwetɛ nya mbe cɛ 
lekwesa kebegeme geva. Pa ŋkɛ shekeyi mimi nya ketene yitea seɗa ta reghwetɛ 
kedzeghe melɛ nya mɛa ŋkwa kedzembe cɛ lekwesa. 

19Pa ŋkɛ fəte bela nyi nza merege te pɛtɛ te wəsə keseɗa ba'a teremte hɛ te 
reghwetɛ. 

20Kala nya menete ŋkɛ le mca nya dzeghekɛ melɛ ŋkɛ le kezha jaɗafa ta ŋkɛ mene 
ŋkɛ le mca shɛ. Ma vəa nya ɓelate gəsəkəa yaɓe jaɗafa ŋkɛ kənəa ka Israyɛl ne, 
katekelemte nda jaɗafa ta nci Shala te wənə ke hɛ. 

21Kwa sebe ta ŋkɛ ne, pa fəakave slia wəsə keseɗa nya ketene shave mbe 
ghedəkwə ba'a teremte le ghwə kala nya menete ŋkɛ le mca nya dzeghekɛ melɛ 
ŋkɛ le kezha jaɗafa ta ŋkɛ. Nya ya kamelɛ kekele jaɗafa ta tsene ta pɛtɛa ka 
Israyɛl seyi te wənə. 

c. Kezha wəndə nya te ghə 

22Ma kenza ŋkɛ wəndə nya te ghəa mbeli nde menete jaɗafa kaɗema le ɗe ta ŋkɛ, 
laka mene wəsə nya fɛake kwete ghena nyi gezeke Shala Mahwətə ta ŋkɛ ne, 
jaɗafa yamenete ŋkɛ tsagha. 

23Ntsatema ta ŋkɛ ke fetea shɛ ne, pa dzeghekɛ melɛ le zhɛfa nya ɗema beze te. 

24Pa ŋkɛ dapeyi dzeve kwa ghəa wəsə keseɗa shɛ ba'a slamte ghə te kwa kema 
ta Mahwətə, te ŋkwa nya sla ghə mbeli te wəshi keseɗa kedzeghe melɛ kwa tere 
tere. Gheŋkɛ ya kamelɛ kekele jaɗafa seyi te wənə. 

25Pa nde dzeghe Shala hahwe wəzege ta dzeve hwa mimia wəsə keseɗa shɛ ba'a 
menate te tereme nyi te reghwetɛ kedzeghe melɛ. Kwa sebe ta ŋkɛ, pa shekeyi 
mimi nya ketene yitea seɗa ta reghwetɛa shɛnyɛ. 

26Pa ŋkɛ teremte bela nyi nza merege te pɛtɛ te reghwetɛ, kala nya mene mbeli 
le melɛ kejikə ghə. Ma vəa ŋkwa nya ɓelate gəsəkəa kele jaɗafa te wənə nde 

dzeghe Shala kənəa wəndə nya te ghəa mbeli ne, katekelemte nda jaɗafa ta ŋkɛ 
Shala te wənə. 

d. Kezha jaɗafa ta wəndə nya gəmə 

27Ma nda wəndə gəmə nde menete jaɗafa kaɗema le ɗe ta ŋkɛ laka mene wəsə 
nya fɛake kwete ghena nyi gezeke Mahwətə ne, jaɗafa yamenete ŋkɛ tsagha. 

28Ntsatema ta ŋkɛ ke fetea shɛ ne, pa dzeghekɛ melɛ le daɓa kwe nya ɗema beze 
te, va jaɗafa nya menete ŋkɛ. 

29Pa ŋkɛ dapeyi dzeve ta ŋkɛ kwa ghəa wəsə keseɗa shɛ ba'a sleyite ghə yite te 
ŋkwa nya sla ghə mbeli te wəshi keseɗa kedzeghe melɛ kwa tere tere. 

30Pa nde dzeghe Shala hahwe wəzege ta dzeve hwa mimia wəsə keseɗa shɛ ba'a 
menate te tereme nyi te reghwetɛ kedzeghe melɛ. Kwa sebe ta ŋkɛ ne, pa shekeyi 
mimi nya ketene yitea seɗa ta reghwetɛa shɛnyɛ. 

31Pa ŋkɛ fəte bela nyi nza merege te, kala nya mene mbeli le melɛ kejikə ghə. Pa 
nde dzeghe Shala teremte hɛ te reghwetɛ kezha fa zeɗea zəŋwəa ŋkɛ Mahwətə. 
Ma vəa ŋkwa nya ɓelate gəsəkəa kele jaɗafa te wənə nde dzeghe Shala kənəa 
wəndə nya kemenete fete ne, kateyaɓemte geva jaɗafa ta ŋkɛ. 

32Ma nda təmə yaɗehwe ŋkɛ kakele kase kezha dzeghe melɛ kekelemte jaɗafa ta 
ŋkɛ te wənə ne, daɓa təmə nya ɗema beze te yakele ŋkɛ kase. 

33Pa ŋkɛ dapeyi dzeve kwa ghəa wəsə keseɗa shɛ ba'a sleyite ghə yite te ŋkwa 
nya sla ghə mbeli te wəshi keseɗa kedzeghe melɛ kwa tere tere. 

34Pa nde dzeghe Shala hahwe wəzege ta dzeve hwa mimia wəsə keseɗa shɛ ba'a 
menate te tereme nyi te reghwetɛ kedzeghe melɛ. Kwa sebe ta ŋkɛ, pa shekeyi 
mimi nya ketene yitea seɗa ta reghwetɛa shɛnyɛ. 

35Pa ŋkɛ fəte bela nyi nza merege te pɛtɛ, kala nya mene mbeli le təmə kedzeghe 
melɛ kejikə ghə. Pa nde dzeghe Shala teremte hɛ te reghwetɛ, jikə le kweci wəshi 
melɛ nyi tere nda mbeli ke Mahwətə. Ma vəa ŋkwa nya ɓelate gəsəkəa kele jaɗafa 
te wənə ŋkɛ kənəa wəndə nya kemenete fete ne, katekelemte jaɗafa ta ŋkɛ te 
wənə. 

Ka Lɛvi 5 

e. Kweci ghena keyipə pa 

1Ma kefate heka nya heka ka negha fete yite ghena kwete wəndə, nda ɗa ma ŋkɛ 
lə kageze wəsə nya nakɛ ŋkɛ keɗema nya fave ŋkɛ ne, nahe ŋkɛ kenza kafete ba'a 
gheŋkɛ nde tefa ghwene nya mbe. 

2Ma kekwaɗakɛ wəsə nya wale wale kwete wəndə le ɗepema ta ŋkɛ: wəsə 
keseɗa kwa mte mte nya wale wale, nya hwa gamba keɗema nya ki ghɛ, keɗema 

ne, wəsə keseɗa kwa mte mte nya ɓɛhwɛ nya wale wale ne, kande wale wale 
zhɛre ŋkɛ ba'a nahe ŋkɛ kebezemte ghena. 

3Ma kekwaɗakɛ wəndə nya nza yayata zereghwe nya wale wale nya kekese 
ŋkwa kwete wəndə kaɗema ŋkɛ keɗepe ne, katezhɛre ŋkɛ kande beze ghena, 
ɗepetema ta ŋkɛ. 

4Ma kepelakɛ ghəa ŋkɛ wəndə kalə kazeme fela kala raberə, ya gheŋkɛ nza 
kakemanakɛ ŋkɛ keɗema kakemanakɛma ŋkɛ ne, kande beze ghena tezhɛre ŋkɛ, 
fatema ta ŋkɛ. 

5Ma wəndə nya kemenete fete laka kwete hwa wəshi nyi kegezete geva nyi ne, 
pa ncɛte fete ta ŋkɛ. 

6Kwa sebe ta ŋkɛ, ma kezha yaɓemte geva jaɗafa ta ŋkɛ ne, pa keseke daɓa təmə 
keɗema daɓa kwe kezha dzeghe nda melɛ kedimə ghɛ ke Mahwətə va jaɗafa ta 
ŋkɛ. Pa nde dzeghe Shala ɓelate gəsəkəa yaɓe jaɗafa kənə kezha jaɗafa ta ŋkɛ. 

f. Melɛ nya dzeghe ka titikwəa kɛfi 

7Ma keɗema berete va wəndə kezha keleke daɓa təmə keɗema daɓa kwe kezha 
yaɓemte geva jaɗafa ta ŋkɛ ne, pa fəke nda ghwəɗəŋkwə bake keɗema gheɗepe 
bake ke Mahwətə. Ma kwete kwetɛŋe ne, kezha dzeghe melɛ keyaɓe jaɗafa, 
kwete nya ketene ne, kezha dzeghe melɛ kwa tere tere. 

8Pa wəndəa shɛ fəave nda hɛ ke nde dzeghe Shala nya dzeghe nda melɛ kaba ke 
Mahwətə le gheɗepe kekele jaɗafa seyi te wənə. Pa ŋkɛ tərəɗəmte welɛ te, ama 
mba ŋkɛ kenza tendelɛŋe. 

9Pa ŋkɛ yisəyi mimia ŋkɛ dzawa te bela ta reghwetɛ. Kwa sebe ta ŋkɛ, pa tiɗiyi 
mimi nya ketene yitea seɗa ta reghwetɛ. Gheŋkɛ ya kamelɛ keyaɓe jaɗafa. 

10Kwa sebe ta ŋkɛ, pa nde dzeghe Shala dzeghekɛ melɛ kwa tere tere le kwa bake 
ta gheɗepe, kala nya kehite geva. Ma vəa nya ɓelate gəsəkəa kele jaɗafa seyi te 
wənə nde dzeghe Shala kənəa wəndə nya kemenete fete ne, katekelemte geva 
jaɗafa ta ŋkɛ ta wənə. 

11Ma keɗema berete va wəndə kezha fəke ghwəɗəŋkwə bake keɗema gheɗepe 
bake nyi 'yɛwete mbeli ne, wərə ŋkɛ kakeleke kiləwəa hə mahekene kawəsə 
gəmə kezha yaɓemte geva jaɗafa ta ŋkɛ. Ama mba ŋkɛ kesheke n'yi keɗema keve 
'wərdə kwa hə hə kənə, va nya nza ŋkɛ kawəsə keyaɓe jaɗafa. 

12Pa ŋkɛ keleke nda həa shɛ nde dzeghe Shala. Pa nde dzeghe Shala ntave 
demake mbe dzeve ‹kawəsə kezəzə› ba'a teremte nda te reghwetɛ ke Mahwətə 
jikə le kweci wəshi melɛ nyi tere mbeli. Gheŋkɛ ya kawəsə gəmə kekele jaɗafa 
seyi te wənə. 

13Ma vəa ŋkwa nya ɓelate gəsəkəa kele jaɗafa seyi te wənə nde dzeghe Shala 
kənəa wəndə nya kemenete fete ne, kateyaɓemte geva jaɗafa ta ŋkɛ. Pa nde 
dzeghe Shala ɓelate gəsəkəa shɛ kala ŋa wəsə gəməa wəshi nyi kese te wəve.» 

Melɛ kedimə ghə 

14Ma ke Mahwətə sha Moyize: 

15«Ma kemenete fete nya dzawe wəndə laka wəshi nyi keveyi nda geva tekeleke 
Mahwətə, kaɗema le ɗe ta ŋkɛ ne, pa keseke game nya ɗema beze te, nya nza 
səkəməa ŋkɛ yipə yipə le wəsə kedzeghe ɗaŋeɗa ta wəsə nya mbe ŋkwa nya 
keveyi geva tekeleke, kezha dzeghe nda melɛ kedimə ghə ke Mahwətə. Kezha 
dzeghe melɛ kedimə ghə nza wəsə keseɗa shɛ. 

16Zhɛne ne, pa wəndəa shɛ diməkɛ ghə va fete nya menete nda ŋkɛ ke ŋkwa nya 
keveyi geva tekeleke ba'a pa mtseheyite kwa mcɛfe ta bela ta səkəməa wəsəa 
shɛ yite. Pa ŋkɛ fəave nda hɛ ke nde dzeghe Shala. Ma vəa ŋkwa nya ɓelate 
gəsəkəa kele jaɗafa seyi te wənə nde dzeghe Shala kənəa wəndə nya kemenete 
fete laka game nya dzeghekɛ geva melɛ kedimə ghə le ne, katekelemte geva 
jaɗafa ta ŋkɛ te wənə. 

17Ma kemenete fete wəndə laka mene kwete hwa wəshi nyi fɛake ghena nya 
gezeke Mahwətə ne, nahe ŋkɛ kemenete fete ya gheŋkɛ ɗepetema. Kwa ghəa ŋkɛ 
nza fetea shɛ. 

18Pa ŋkɛ keseke nda game nya ɗema beze te, nya zləvə te kezha dzeghe melɛ 
kedimə ghə ke nde dzeghe Shala. Ma vəa ŋkwa nya ɓelate gəsəkəa kele jaɗafa 
seyi te wənə nde dzeghe Shala kənəa wəndə nya kemenete fete le ɗepema ta ŋkɛ 
ne, kateyaɓemte geva jaɗafa ta ŋkɛ. 

19Gheŋkɛ ya kamelɛ kedimə ghə, kwa nza ŋkɛ ne, kaganda nza wəndəa shɛ kande 
fete laka Mahwətə.» 

20Ma ke Mahwətə sha Moyize: 

21«Ma kemenete nda fete nya dzawe wəndə ke Mahwətə laka sla nda tseŋwə ke 
menənyɛ te ghena ta wəshi: te ghena ta wəsə nya veyi mbeli ve, nya nzəɓəve 
ŋkɛ, nya ghərəve ŋkɛ keɗema nya zləgwəve ŋkɛ, 

22keɗema ne, wəsə nya kezanyɛ yasləyi ŋkɛ nda zhɛme fela tseŋwə ŋkɛ te kwete 
hwa wəshi nyi ne, 

23nahe wəndəa shɛ kemenete jaɗafa, nde fete ŋkɛ. Nda ŋkɛ kazhɛneke wəsə nya 
ghərəve, zləgwəhwe, sləyi ŋkɛ keɗema nya dapave nda mbeli, 

24keɗema ne, te ghəa wəsə nya zemete fela tseŋwə ŋkɛ. Pa ŋkɛ zhɛneke wəsəa 
shɛ pɛtɛ kase ba'a mtseheyite kwa mcɛfe ta bela ta səkəməa wəsəa shɛ yite. Pa 
fəave nda hɛ ke wəndə ke wəsə, ɗepetema ta ŋkɛ ke ghəa ŋkɛ kande fete. 

25Kwa sebe ta ŋkɛ, pa keseke nda game nya ɗema beze te, nya nza zləvə te kezha 
dzeghe melɛ kedimə ghə yitea Mahwətə ke nde dzeghe Shala. 

26Ma vəa ŋkwa nya ɓelate gəsəkəa kele jaɗafa seyi te wənə nde dzeghe Shala 
kənəa wəndəa shɛ kwa kema ta Mahwətə ne, kateyaɓemte geva jaɗafa ta ŋkɛ, ya 
tsema tsema wəsə nya kezhɛrete ŋkɛ kande fete.» 

Ka Lɛvi 6 

Ghena nyi kegezete geva te ghəa ka dzeghe Shala 
a. Melɛ kwa tere tere 

1Ma ke Mahwətə sha Moyize: 

2«Ma pa na sha yɛ Aron le ŋwalea ŋkɛ: Wa nya ghena nya kegezete geva te ghəa 
melɛ kwa tere tere: hwencɛke ncɛke nza wəsə melɛa shɛ te ghwə te reghwetɛ 
nya hehende ghwə mbeli yite. 

3Ma kwa sebe ta ŋkɛ ne, kateseɗe lekwesa pawa ba'a kwampi pawa nde dzeghe 
Shala. Katefə pəsəɗə nya kededənə ta wəsə keseɗa nya keteremte geva ŋkɛ same 
kwa reghwetɛ ba'a katebete ŋkɛ dzawa vare reghwetɛa shɛ. 

4Ma kwa sebe ta ŋkɛ, kateseɗemte lekwesa ta ŋkɛ kezha seɗe kweci lekwesa. 
Katefə pəsəɗə nya kededənə ŋkɛ shave mbe ghedəkwə kadzete ŋkwa nya wɛŋe. 

5Ma ghwə nya ketse te reghwetɛ ne, katemte ŋkɛ tɛape we. Kala kiɗi ta ŋkwa ne, 
katebete təkwə nde dzeghe Shala mɛ ba'a kateve wəsə keseɗa kedzeghe melɛ 
kwa tere tere ŋkɛ te. Kwa sebe ta ŋkɛ ne, katetere bela nyi nza merege te ŋkɛ 
kamelɛ kejikə ghə. 

6Keveci keveci tetse ghwə te reghwetɛ kaɗema kamte.» 

b. Wəshi nyi kese te wəve nyi fə mbeli kase 

7Wa nya tsetse hi ŋkɛ le wəsə gəməa wəshi nyi kese te wəve: Ŋwale tezhilia Aron 
ka hi kabete hɛ te reghwetɛ kwa kema ta Mahwətə. 

8Pa kwete wəndəa ka dzeghe Shala ntave hə nya kehwaɗe hwaɗe le n'yi demake 
mbe dzeve ba'a pɛtɛa 'wərdə kwa hə hə nya kənəa wəsə gəmə. Pa ŋkɛ teremte 
hɛ te reghwetɛ kawəsə gəmə nya heka mbeli “kawəsə kezəzə”. Zeɗehwe nda 
tenza n'yia ŋkɛ nya kezəŋwə megela ke Mahwətə. 

9Ma wəshi nyi ketene ne, katezeme hɛ yɛ Aron le ŋwalea ŋkɛ. Kaɗema tenjɛne 
hwe tezeme hɛ te ŋkwa nya keveyi geva tekeleke, te ŋwela ta cɛ lekwesa 
kebegeme geva. 

10Kata wəsə gəmə nya ketenea shɛ mbeli le tenjɛne we. Kwa nza ŋkɛ ne, bela nya 
ve nda Mahwətə ke ka dzeghe Shala ŋkɛ, nya kese mbe wəshi nyi dzeghe nda 
melɛ mbeli le. Wəsə nya keveyi geva tekeleke kaŋa Mahwətə ŋkɛ, kala bela nya 
ketene yitea melɛ keyaɓe jaɗafa keɗema yitea melɛ kedimə ghə. 

11Deke ka shihɛnyɛa Aron nyi kazhili ka tezeme, kwa nza ŋkɛ kaŋa nci veyi geva 
nyagha bela ta wəshi gəmə nyi fəke nda mbeli ke Mahwətə tekeleke kaghala 
ghala. Vatse gɛ, ma yayata wəndə nya ketekwaɗe wəsəa shɛ ne, kateme ɗa nya 
dzawe te. 

12Ma ke Mahwətə sha Moyize: 

13«Ma kwa sebe ta veyi geva yɛ Aron le ŋwale ŋkɛ tekeleke ne, hə kakiləwə 
mahekene yave nda hɛ ke Mahwətə mbe vəghwə, kamasheke kwete bela ta ŋkɛ, 
katɛhwɛɗi kwete bela nya ketene. 

14Pa mbeli hwaɗete həa shɛ megela le n'yi nda tesere ŋkɛ mbeli te kələ. Kwa 
sebe ta ŋkɛ, pa mbeli ncɛncɛhweve gatewea shɛ mbe nda teve nda mbeli ke 
Mahwətə. Zeɗehwe nda tenza n'yia ŋkɛ nya kezəzə megela ke Mahwətə. 

15Ma vəa ŋkwa teveyi geva kwete hwa ŋwalea Aron tekeleke kawəndə kwelea 
ka dzeghe Shala ne, tsagha shɛ temene ŋkɛ: gheŋkɛ ya kawəsə gəmə nya kaghala 
ghala nya tere nda mbeli pɛtɛ ke Mahwətə. 

16Ma kenza ŋkɛ nde dzeghe Shala nde keleke wəsə gəməa wəshi nyi kese te wəve 
ne, pɛtɛ ve ŋkɛ: wəsə shɛ kazeme mbeli mbe we.» 

c. Melɛ keyaɓe jaɗafa 

17Ma ke Mahwətə sha Moyize: 

18«Ma pa na sha yɛ Aron le ŋwalea ŋkɛ: Wa nya tsetse hi mbeli kadzeghe melɛ 
keyaɓe jaɗafa: Pa mbeli sleyite ghə yite wəsə keseɗa shɛ kwa kema ta Mahwətə, 
te ŋkwa nya sla ghə te wəshi keseɗa kedzeghe melɛ kwa tere tere. Gheŋkɛ ya 
kawəsə nya keveyi geva tekeleke. 

19Nda nde dzeghe Shala nya ketedzeghe melɛa shɛ nde nza kazehwe. Mbe ŋkwa 
nya keveyi geva tekeleke zeme geva ŋkɛ, te ŋwela ta cɛ lekwesa kebegeme geva. 

20Ma yayata wəsə nya ketekwaɗe slia wəsə melɛa shɛ ne, kateme ɗa nya dzawe 
te: ma keyisəate geva mimia wəsə keseɗa shɛ te lekwesa ne, te ŋkwa nya keveyi 
geva tekeleke tsewe ŋkwa nya kwaɗakɛ mimia shɛ mbeli te. 

21Ma nda kwa shaga rekɛ takɛ slia shɛ mbeli ne, pa mbeli mpəmte shaga shɛ. Ma 
nda kwa shaga lɛ takɛ geva nde ne, pa mbeli yaɓemte ba'a yaghelemte le yɛmə. 

22Deke zhili nyi ki ghɛa ka dzeghe Shala ka tezeme slia shɛ, va nya nza ŋkɛ 
kawəsə nya keveyi geva tekeleke. 

23Ama kekeleke geva mimia wəsə keseɗa nya dzeghekɛ melɛ mbeli le kase 
kadzembe cɛ lekwesa kebegeme geva ba'a kemenete slene mbeli le mbe ŋkwa 
nya keveyi geva tekeleke kezha kele jaɗafa seyi te wənə ne, kazeme slia wəsə 
keseɗa shɛ mbeli we. Pa mbeli teremte ŋkɛ le ghwə.» 

Ka Lɛvi 7 

d. Melɛ kedimə ghə 

1Wa nya tsetse hi mbeli kadzeghe melɛ kedimə ghə: wəsə gəmə nyi keveyi geva 
tekeleke ŋkɛ. 

2Pa mbeli sleyite ghə yitea wəsə keseɗa te ŋkwa nya sla ghə mbeli te wəshi 
keseɗa kedzeghe melɛ kwa tere tere, kwa sebe ta ŋkɛ, pa nde dzeghe Shala yisəyi 
mimia ŋkɛ dzasle dzeyi vare reghwetɛ. 

3Pa ŋkɛ fəke nda bela nyi nza merege te ke Mahwətə: dəŋərə, merege nya kənəa 
heli, 

4ghwelese bake nci le merege nya kənəa hɛ, merege nya dzate te teɓa. Ma bela 
ta mene nya ganyɛ ne, kanya kwetɛŋe sla hɛ mbeli le yɛ ghwelese. 

5Pa nde dzeghe Shala teremte hɛ pɛtɛ te reghwetɛ. Gheŋkɛ ya kamelɛ kedimə 
ghə nya teremte nda geva ke Mahwətə. 

6Deke zhili nyi ki ghɛa ka dzeghe Shala ka tezeme slia wəsə keseɗa shɛ. Mbe 
ŋkwa nya keveyi geva tekeleke tezeme slia shɛ hɛ, va nya nza ŋkɛ kawəsə nya 
keveyi geva tekeleke. 

7Kanya kwetɛŋe nza wəshi nyi kegezete geva te ghəa melɛ kedimə ghə ba'a melɛ 
keyaɓe jaɗafa. Kaŋa nde dzeghe Shala nya kedzeghekɛ melɛ keyaɓe jaɗafa nza 
slia wəsə keseɗa shɛ. 

e. Bela nya kaŋa nde dzeghe Shala 

8Ma vəa ŋkwa dzeghekɛ melɛ kwa tere tere kwete wəndə ne, kaŋa nde dzeghe 
Shala nya keɓelate gəsəkə nza hweta ta wəsə keseɗa shɛ. 

9Ma wəshi gəməa wəshi nyi kese te wəve nyi ketakɛ geva kwa dəghwəa keɗema 
nyi keserekɛ te kələ ne, kaŋa nde dzeghe Shala nya keɓelate gəsəkə nza hɛ perə. 

10Ama wəshi gəmə nyi kesema te ghwə nyi kehwaɗe hwaɗe le n'yi keɗema nyi 
keɗema kehwaɗe ne, yipə yipə nehe hɛ ka dzeghe Shala. 

f. Melɛ kejikə ghə 

11Wa nya tsetse hi mbeli kadzeghe nda melɛ kejikə ghə ke Mahwətə: 

12Ma kenza kwete wəndə kadzeghe melɛ kejikə ghə kezha beghe cimə ketsa 
hana ne, pa tseheke gatewe n'yi nyi ketakɛ geva kaɗema tenjɛne hwe, gatewe 
nyi ɗema tenjɛne hwe nyi keɓete mbeli le n'yi ba'a gatewe nyi takɛ mbeli le hə 
nya kehwaɗe hwaɗe le n'yi yitea wəsə keseɗa. 

13Pa ŋkɛ keleke ɗafa kwalekwala kadzevare yɛ gatewe yitea melɛ kejikə ghə 
ketsa hana. 

14Pa ŋkɛ ɗave yayata wəsə gəməa shɛ kezha Mahwətə. Kaŋa nde dzeghe Shala 
nya keyisəate mimi te reghwetɛ nza gatewe nyi ketene. 

15Ma kaŋa slia wəsə keseɗa nya dzeghekɛ melɛ kejikə ghə mbeli le ne, pɛtɛ zeme 
mbeli te vecia shɛ. Wəsə shɛ katene mbeli kahendɛ we. 

16Ma nda melɛ keyipə meɗe mɛ keɗema melɛ kejikə ghə yadzeghekɛ kwete 
wəndə ne, wərə mbeli kazehwe kwete bela ta sli te vecia shɛ. Wərə mbeli kazeme 
nya ketene te hendɛ ta ŋkwa. 

17Ma ketene ŋkɛ kavatahebezle ne, pa mbeli teremte. 

18Ma kezehwe slia melɛ kejikə ghəa shɛ wəndə te kwa mahekene ta hɛ ne, kakele 
ɗafa melɛa wəndəa shɛ we. Zləvə te melɛ nya dzeghekɛ ŋkɛ we, kwa nza ŋkɛ ne, 
nahe slia shɛ kezhɛrenyɛ wale wale. Ma wəndə nya kezehwe ne, fete yamenete 
ŋkɛ. 

19Ma kekwaɗakɛ wəsə nya wale wale slia shɛ ne, kazhɛne mbeli kazeme we, pa 
mbeli teremte ŋkɛ le ghwə. Nda wəndə nya wɛŋe nde zeme slia wəsə melɛ. 

20Ma kenza ŋkɛ wale wale wəndə nda zehwe slia melɛ kejikə ghə nya dzeghekɛ 
nda mbeli ke Mahwətə ŋkɛ ne, pa mbeli ŋkamte ŋkɛ mbe hwelefe ta ŋkɛ. 

21Ma wəndə nya kekwaɗakɛ wəsə nya wale wale, wəndə nya wale wale, wəsə 
keseɗa nya wale wale keɗema yayata wəsə nya wale wale, nda zehwe slia wəsə 
keseɗa nya dzeghekɛ nda melɛ kejikə ghə mbeli le ke Mahwətə ne, kateŋkamte 
geva wəndəa shɛ shave mbe hwelefe ta ŋkɛ. 

Wəshi nyi hi mbeli kamene 

22Ma ke Mahwətə sha Moyize: 

23«Ma pa na sha ka Israyɛl: Katezeme merege ta sla, təmə keɗema kwe yɛ we. 

24Ma merege ta wəsə kwa mte mte keɗema nya peslekɛ wəshi keseɗa nyi hwa 
gamba ne, zemema yɛ ma, ama wərə yɛ kamene kweci wəshi le. 

25Ma kezehwe merege ta wəsə keseɗa nya teremte nda mbeli ke Mahwətə 
wəndə ne, kateŋkamte geva ŋkɛ shave mbe hwelefe ta ŋkɛ. 

26Zemema mimia 'yɛ keɗema ŋa wəsə keseɗa yɛ, te yayata ŋkwa nya nza yɛ ma. 

27Ma yayata wəndə nya kezehwe mimi ne, kateŋkamte geva ŋkɛ shave mbe 
hwelefe ta ŋkɛ.» 

28Ma ke Mahwətə sha Moyize: 

29«Ma pa na sha ka Israyɛl: Ma kenza wəndə kadzeghe melɛ kejikə ghə ne, pa 
keleke nda zhigə ŋa ŋkɛ bela ke Mahwətə. 

30Gheŋkɛ le ghəa ŋkɛ nde fə nda ŋa Mahwətə kase, geze ta ŋkɛ, bela nyi nza 
merege te ba'a medzeŋezle ta wəsə keseɗa. Ma kenza ŋkɛ kave nda medzeŋezle 
ke Mahwətə ne, pa ɓelate gəsəkə ve nda wəsə. 

31Pa nde dzeghe Shala teremte bela nyi nza merege te te reghwetɛ. Ama 
medzeŋezle le ŋa ŋkɛ ne, kaŋa yɛ Aron le ŋwalea ŋkɛ tenza ŋkɛ. 

32Pa yɛ kelete seɗa kwa zeme ta wəsə keseɗa nya dzeghekɛ melɛ mbeli le kezha 
ve nda ke nde dzeghe Shala. 

33Seɗa kwa zeme ya kaŋa wəzege ta Aron nya kekeleghe mimi ba'a bela nyi nza 
merege te va wəsə keseɗa kadzete reghwetɛ. 

34Mahwətə le ghəa ŋkɛ nde geze ŋayɛ, gheyɛ ka Israyɛl kezha bete yɛ 
medzeŋezle le seɗa ta wəshi keseɗa nyi dzeghekɛ melɛ kejikə ghə mbeli le te ŋa 
nci ŋkwa. Ke yɛ nde dzeghe Shala Aron le ŋwalea ŋkɛ fə nda hɛ yɛ, kwa nza ŋkɛ 
kaŋa nci tenza bela shɛhɛ kaghala ghala.» 

35Nyi ya kaŋa yɛ Aron le ŋwalea ŋkɛ bela hwa wəshi melɛ nyi dzeghekɛ nda 
mbeli ke Mahwətə, ɗa ma ta mbeli kebeteyi hɛ te slene ta dzeghe nda melɛ ke 
Mahwətə. 

36Nahe Mahwətə kegezave nda ke ka Israyɛl kave nda hɛ ke hɛ, te veci nya veyi 
hɛ ŋkɛ tekeleke. Wəsə mahalegə nya keɗema kazhɛremte geva ŋkɛ kaŋa nci, 
keshi keshi tenza ŋkɛ. 

37Nyi ya kawəshi nyi kehi kezha melɛ kwa tere tere, wəshi gəməa wəshi nyi kese 
te wəve, melɛ keyaɓe jaɗafa, melɛ kedimə ghə, melɛ keve ŋkwa te slene ba'a 
melɛ kejikə ghə. 

38Mahwətə nde gezave nda wəshia shɛhɛ ke Moyize pelɛ ghweme ta Sinay, te 
ɓerama, te veci nya gezave nda ŋkɛ ke ka Israyɛl kafə nda wəshi gəmə kase. 

Ka Lɛvi 8 

VE TA KA GHATE TA KA DZEGHE SHALA TEKELEKE 
Ve ta yɛ Aron le ŋwalea ŋkɛ tekeleke 

1Ma ke Mahwətə sha Moyize: 

2«Hekake yɛ Aron le ŋwalea ŋkɛ kase kadzemɛa cɛ lekwesa kebegeme geva. Fəke 
lekwesa nyi keveyi geva tekeleke, n'yi keve ŋkwa tekeleke, mca kedzeghe melɛ 
keyaɓe jaɗafa, gamea lɛmə bake ba'a kwaciga ta ɗafa nyi ɗema tenjɛne hwe kase. 

3Kwa sebe ta ŋkɛ, rəkwə na tsenete pɛtɛa ka Israyɛl te ŋkwa shɛ.» 

4Pa Moyize fate nda ŋa Mahwətə: pa tsenete ka Israyɛl mɛa mɛa cɛ lekwesa 
kebegeme geva. 

5Tagha gɛ, ma ke Moyize sha mbeli pɛtɛ: «Wa nya wəsə nya gezete Mahwətə 
kamene nya.» 

6Kwa sebe ta ŋkɛ, pa hekake yɛ Aron le ŋwalea ŋkɛ ba'a pɛmte hɛ wɛŋe le yɛmə. 

7Pa ŋkɛ seɗete nda tɛagware ke Aron, hwepete nda hətə hwa hwə, seɗete nda 
rewebe ba'a lekwesa nya kənə. Pa ŋkɛ hwepete nda zewe nyi te lekwesa nya 
kənəa rewebe kwa wəmbə. 

8Pa ŋkɛ hwepeyi nda wəsə nya helambaŋe kwa hate nya vame yɛ Əwrim le 
Təwmim ŋkɛ mbe. 

9Pa ŋkɛ peɗekɛ nda ghə le wəsə kepeɗe ghə ba'a veyi lamba nya keveyi geva 
tekeleke, wəsə kepesa geva nya le mze kwa tere tere nya nza pa ta ŋkɛ kala ghwə 
ta wəfe mɛa kema te wəsə kepeɗe ghə, kala nya gezete Mahwətə. 

10Pa Moyize kelete n'yi keve ŋkwa tekeleke ba'a fiate ŋkɛ te yɛ cɛ lekwesa 
kebegeme geva le wəshi nyi mbe kezha ve hɛ tekeleke. 

11Pa ŋkɛ yisəate n'yi mberefaŋe zhigə te reghwetɛ, kwa sebe ta ŋkɛ, pa fikɛ 
reghwetɛa shɛ ba'a wəshi kemene slene te, yɛ kwenə nya wəba le wəsə nya ntare 
mbeli te kezha ve hɛ tekeleke. 

12Pa ŋkɛ veyi Aron tekeleke laka sheke n'yi kənəa ghəa ŋkɛ. 

13Pa ŋkɛ gezete nda ke ŋwale Aron kahende geva kase: pa ŋkɛ seɗaghe nda ŋa 
nci tɛagware, hwepete nda ŋa nci hətə ba'a seɗete nda ŋa nci derə ke hɛ, kala 
nya gezete Mahwətə. 

14Pa ŋkɛ keleke mca kedzeghe melɛ keyaɓe jaɗafa. Pa yɛ Aron le ŋwalea ŋkɛ 
dedapeyi dzeve kwa ghəa ŋkɛ. 

15Pa Moyize sleyite ghə yite, taweve mimia ŋkɛ ba'a menate mimia shɛ le wəzege 
ta dzeve te tereme nyi te reghwetɛ, kezha yaɓemte. Kwa sebe ta ŋkɛ, pa shekeyi 
mimi nya ketene mimi yitea seɗa ta reghwetɛ. Tsetse veyi reghwetɛ ŋkɛ tekeleke 
kezha nza ŋkɛ kaŋkwa kedzeghe melɛ keyaɓe jaɗafa. 

16Pa Moyize fəte merege nya kənəa helia mca shɛ pɛtɛ, bela ganyɛ ta mene ba'a 
ghwelese bake nci le merege nyi kənəa hɛ. Pa ŋkɛ teremte hɛ pɛtɛ te reghwetɛ. 

17Ma bela ta mca nya ketene, hweta, sli ba'a wəshi nyi kwa hwə ne, pa mbeli 
teremte hɛ le ghwə pelɛke te wəmbəa ghedəkwə, kala nya gezave nda Mahwətə 
ke Moyize. 

18Kwa sebe ta ŋkɛ, pa keleke game kedzeghe melɛ kwa tere tere. Pa yɛ Aron le 
ŋwalea ŋkɛ dedapeyi dzeve kwa ghəa ŋkɛ. 

19Pa Moyize sleyite ghə yite ba'a yisəyi mimia ŋkɛ dzeyi vare yɛ bela ta reghwetɛ. 

20Pa ŋkɛ slave wəsə keseɗa shɛ kezhɛzhi kezhɛzhi ba'a teremte zhɛzhia shɛhɛ le 
ghə ba'a merege. 

21Pa Moyize yaɓemte yɛ wəshi nyi kwa hwə le yɛ jajɛghwa ba'a teremte hɛ te 
reghwetɛ le slia game nya ketene kamelɛ kwa tere tere, kala nya gezete 
Mahwətə. Gheŋkɛ ya kamelɛ nya nza zəŋwəa n'yia ŋkɛ zeɗehwe nda ke 
Mahwətə. 

22Pa ŋkɛ keleke kwa bake ta game kezha dzeghe melɛ kegha slene ta ka dzeghe 
Shala. Pa yɛ Aron le ŋwalea ŋkɛ dedapeyi dzeve kwa ghəa ŋkɛ. 

23Pa Moyize sleyite ghə yitea gamea shɛ ba'a taweve mimia ŋkɛ. Pa ŋkɛ meneyi 
mimia shɛ te sleme kwa zeme ta Aron, tsagha te gweŋəa dzeve kwa zeme ba'a 
gweŋəa seɗa kwa zeme. 

24Pa ŋkɛ hendeke ŋwale tezhilia Aron kase ba'a meneyi mimia shɛ perə te sleme 
kwa zeme ta nci, tsagha te gweŋəa dzeve kwa zeme ba'a gweŋəa seɗa kwa zeme. 
Kwa sebe ta ŋkɛ, pa yisəyi mimi nya ketene dzeme vare yɛ bela ta reghwetɛ. 

25Pa Moyize fəte bela nyi nza merege te te game: dəŋərə, merege nya kənəa yɛ 
heli, bela ganyɛ ta mene, yɛ ghwelese bake nci le merege nya kənəa hɛ, tsagha 
seɗa kwa zeme. 

26Ma same kwa kwaciga ta ɗafa nyi ɗema tenjɛne hwe nya keveyi geva kwa kema 
ta Mahwətə ne, pa kelete gatewe nya ɗema tenjɛne hwe kwetɛŋe, gatewea n'yi 
kwetɛŋe ba'a gatewe kwa slɛfeslɛ kwetɛŋe. Pa ŋkɛ beteyi hɛ te bela nyi nza nyi 
merege te ba'a te seɗa kwa zeme nya. 

27Pa ŋkɛ beteyi nda hɛ pɛtɛ mbe dzeve ke yɛ Aron le ŋwalea ŋkɛ. Pa ŋkɛ geze nda 
ke hɛ kave nda ke Mahwətə le ɓela gəsəkəa ve nda wəsə. 

28Kwa sebe ta ŋkɛ, pa Moyize fəte shave mbe dzeve ta nci ba'a teremte hɛ te 
reghwetɛ, kənəa melɛ kwa tere tere. Tsetse dzeghe geva melɛ kegha slene ta ka 
dzeghe Shala. Zeɗehwe nda nza zəŋwəa n'yia ŋkɛ ke Mahwətə. 

29Laŋe Moyize kelete medzeŋezle ta wəsə keseɗa shɛ ba'a veyi kwa kema ta 
Mahwətə le ɓela gəsəkəa ve nda wəsə. Kaŋa ŋkɛ nza nyagha bela ta game kala 
gezave nda Mahwətə. 

30Pa Moyize kelete n'yi keve ŋkwa tekeleke ba'a meneve mimi nya te reghwetɛ. 
Pa ŋkɛ yisəate hɛ te Aron ba'a te yɛ lekwesa ta ŋkɛ, kwa sebe ta ŋkɛ ne, te ŋwalea 
ŋkɛ ba'a te yɛ lekwesa ta nci. Wa nya tsetse veyi geva Aron, ŋwalea ŋkɛ ba'a yɛ 
lekwesa ta nci tekeleke. 

31Ma ke Moyize sha yɛ Aron le ŋwalea ŋkɛ: «Takɛ mə slia kwa bake ta game mɛa 
ŋkwa kedzembe cɛ lekwesa kebegeme geva. Te ŋkwa shɛ tezeme yɛ le ɗafa nyi 
ketakɛ geva yitea gəsəkəa shɛ, kala ghena nya gezave ŋayɛ 'ya. 

32Ma ketene sli keɗema ɗafa ne, pa yɛ betame hɛ mbe ghwə. 

33Tagha nza yɛ mɛa cɛ lekwesa kebegeme geva kahɛ mberefaŋe, kaslə yɛ 
kekiɗima gəsəkəa gha slene ta ŋayɛ nya kahɛ mberefaŋe we. 

34Mahwətə le ghəa ŋkɛ nde gezete kamene kala nya menete nya mbeli ɓeshi, 
kezha yaɓemte geva jaɗafa ta ŋayɛ. 

35Nza mə mɛa cɛ lekwesa kebegeme geva veci le viɗi kahɛ mberefaŋe. Ma tsagha 
ne, wərə yɛ kamene slene ta Mahwətə kaɗema kampə. Tsetse ghena nyi gezete 
ɗa Shala.» 

36Pa yɛ Aron le ŋwalea ŋkɛ menete pɛtɛa wəshi nyi gezave nda Mahwətə ke hɛ 
laka Moyize. 

Ka Lɛvi 9 

Dzembe slene ta yɛ Aron le ŋwalea ŋkɛ 

1Ma te kwa deghese ta hɛ ne, pa Moyize hekake yɛ Aron le ŋwalea ŋkɛ ba'a 
mbelia jama ta ka Israyɛl. 

2Ma ke sha Aron: «Kelete leve ta sla kezha dzeghe melɛ keyaɓe jaɗafa ba'a game 
kezha dzeghe melɛ kwa tere tere, nyi ɗema beze te hɛ bake nci. Katedzeghe nda 
melɛ na le hɛ ke Mahwətə. 

3Kwa sebe ta ŋkɛ, ma pa na sha ka Israyɛl: Kelete mə zhɛfa kase kezha dzeghe 
melɛ keyaɓe jaɗafa, tsagha mca ba'a game nyi keva kwetɛŋe, nyi ɗema beze te, 
kezha dzeghe melɛ kwa tere tere. 

4Kakwa keɗaŋe ne, keseve mə mca ba'a game kezha dzeghe nda melɛ kejikə ghə 
ke Mahwətə, zlaɓe le wəsə gəməa hə nya kehwaɗe hwaɗe le n'yi. Kwa nza ŋkɛ 
ma ɓeshi nya ne, katencɛ ŋayɛ ghəa ŋkɛ Mahwətə.» 

5Pa hɛ fəke wəshi nyi ɓelate Moyize kase kadzemɛa cɛ lekwesa kebegeme geva, 
kwa sebe ta ŋkɛ, pa pɛtɛa ka Israyɛl hendeke geva ba'a ghereŋenji kwa kema ta 
Mahwətə. 

6Ma ke Moyize: «Wa nya wəsə nya gezave ŋayɛ Mahwətə kamene, yitea ncɛ ŋayɛ 
geva zləvəa ŋkɛ nya.» 

7Kwa sebe ta ŋkɛ, ma ke sha Aron: «Hendave nda geva ke reghwetɛ shɛ na 
dzeghekɛ melɛ kekelemte jaɗafa ta ŋa te wənə ba'a melɛ kwa tere terea ŋa. 
Zhɛne ne, ɓelate gəsəkəa kele jaɗafa seyi te wənə kezha ghəa ŋa ba'a kezha 
mbeli. Ɓiyitsa ne, dzeghekɛ melɛ kezha mbeli ba'a ɓelate gəsəkəa kele jaɗafa 
seyi te wənə, kala ghena nya gezete Mahwətə.» 

8Pa Aron hendave nda geva ke reghwetɛ ba'a sleyite ghə yitea mca kedzeghe 
melɛ kezha jaɗafa ta ŋkɛ. 

9Pa ŋwale ŋkɛ ndeke nda mimia wəsə keseɗa shɛ. Pa ŋkɛ hahwe wəzege ta dzeve 
hwe ba'a menate te tereme nyi te reghwetɛ, kwa sebe ta ŋkɛ, pa shekeyi mimi 
nya ketene yitea seɗa ta reghwetɛ. 

10Pa ŋkɛ teremte bela nyi nza merege te, yɛ ghwelese ba'a bela ganyɛ ta mene ta 
wəsə keseɗa shɛ te reghwetɛ, kala nya gezave nda Mahwətə ke Moyize. 

11Ma kaŋa yɛ sli le hweta ne, pa mbeli beteyi hɛ te ghwə, pelɛke te wəmbəa 
ghedəkwə. 

12Pa Aron sleyite ghə yitea game kedzeghe melɛ kwa tere tere. Pa ŋwalea ŋkɛ 
ndeke nda mimia wəsə keseɗa shɛ, pa yisəyi dzeme vare yɛ bela ta reghwetɛ. 

13Pa hɛ fəave nda yɛ ghə le kweci zhɛzhi. Pa ŋkɛ teremte hɛ te reghwetɛ. 

14Pa ŋkɛ yaɓemte wəshi nyi kwa hwə ba'a yɛ jajɛghwa, pa teremte hɛ te 
reghwetɛ, kənəa kweci zhɛzhi. 

15Kwa sebe ta ŋkɛ, pa Aron dzeghekɛ melɛ kezha mbeli. Laŋe ŋkɛ te zhɛfa nya 
keleke mbeli kezha dzeghe melɛ keyaɓe jaɗafa, pa sleyite ghə yite ba'a dzeghekɛ 
melɛ le, kala nya dzeghekɛ ŋkɛ le mca. 

16Pa ŋkɛ fəke wəshi keseɗa nyi bake kezha dzeghe melɛ kwa tere tere ba'a 
dzeghekɛ le hɛ kala ghena nya kegezete geva. 

17Pa ŋkɛ kelete wəsə gəməa hə: pa ntave demake mbe dzeve ba'a teremte te 
reghwetɛ, kadzevare melɛ kwa tere tere nya kala kiɗi ta ŋkwa. 

18Pa ŋkɛ slesleyite ghə yitea yɛ mca le game nyi fəke mbeli kezha dzeghe melɛ 
kejikə ghə. Pa ŋwalea ŋkɛ ndeke nda mimia wəshi keseɗa shɛhɛ ba'a pa yisəyi 
dzeme vare yɛ bela ta reghwetɛ. 

19Pa hɛ fəave nda bela nyi nza merege te hɛ te mca ba'a te game, geze ta ŋkɛ, 
dəŋərə, merege nya kənəa wəshi nyi kwa hwə, yɛ ghwelese ba'a bela ganyɛ ta 
mene. 

20Pa hɛ veveyi wəshia shɛhɛ te yɛ medzeŋezle ta wəshi keseɗa nyi bake nyi, kwa 
sebe ta ŋkɛ, pa Aron teremte bela nyi nza nyi merege te hɛ te reghwetɛ. 

21Pa Aron fəke yɛ medzeŋezle ba'a seɗa kwa zeme ke Mahwətə le ɓela gəsəkəa 
ve nda wəsə, kala ghena nya gezete Moyize. 

22Ma kwa kiɗimte dzeghe melɛ keyaɓe jaɗafa, melɛ kwa tere tere ba'a melɛ 
kejikə ghə Aron ne, pa kafete dzeve kənəa mbeli ba'a wəpikɛ hɛ. Kwa sebe ta 
ŋkɛ, ɓərəkwə ŋkɛ sawanyɛ pelɛ reghwetɛ. 

23Cape yɛ Moyize le Aron kadzembe cɛ lekwesa kebegeme geva. Ma kwa shave 
hɛ mbe ne, pa hɛ wəpikɛ mbeli. Tagha gɛ, pa zləvəa Mahwətə ncɛte nda geva ke 
ka Israyɛl. 

24Deɗamə ghwə tsete geva kwa kema ta Mahwətə ba'a teremte melɛ kwa tere 
tere ba'a bela nyi nza nyi merege te hɛ te reghwetɛ. Pɛtɛ ka Israyɛl kenakɛ wəsəa 
shɛ, ntake hɛ katsa gaghwe ba'a kagwəɗəŋə ntiŋə ghə mbe hɛɗi. 

Ka Lɛvi 10 

Ghena nyi kegezete geva te ghəa nehwene ŋkwa 

1Lelaŋe yɛ Nadab le Abihəw, ŋwale tezhilia Aron te wəsə ketere 'wərdəa nci. Pa 
hɛ beteyi laɗe ta ghwə kwa hɛ ba'a kwərə kwərəaghe 'wərdə kənə. Tsagha ne, 
pa hɛ veveyi wəsə gəməa 'wərdə nya keɗema kehi kwa kema ta Mahwətə, 
kaɗema kala nya kegezave nda geva ke hɛ. 

2Tagha gɛ, deɗamə ghwə tsete geva kwa kema ta Mahwətə ba'a teremte hɛ. Mɛke 
hɛ mpənji kwa kema ta Mahwətə. 

3Ma ke Moyize sha Aron: «Ma ke Mahwətə meɗekɛ ŋayɛ: ‹Ma mbeli nyi kehende 
ɗa geva ne, kaɗe 'ya kaɗepete ɗa hɛ kaShala nya kaganda. Kaɗe 'ya kave zləvə hɛ 
te 'ya kwa kema ta mbeli pɛtɛ.›» Tikə tikə Aron nzanyɛ. 

4Pa Moyize hekake yɛ Mishayɛl le Ɛlisafan, ŋwalea Əwziyɛl, wəzege ta wəza 
yitenyɛa Aron. Ma ke sha hɛ: «Kwiɗi mə kadzeki kafə geva ta ka menəhɛ ŋayɛ 
shave mbe ŋkwa nya keveyi geva tekeleke kajive pelɛ te wəmbəa ghedəkwə.» 

5Pa hɛ menete kala nya gezete Moyize ba'a fəmte hɛ shave mbe ghedəkwə mbe 
lekwesa ta nci. 

6Ma ke Moyize sha yɛ Aron le kweci ŋwale tezhilia ŋkɛ nyi bake, yɛ Ɛlazar le 
Itamar: «Mba yɛ kesərə shintia ghəa ŋayɛ kwəshivərəŋə ba'a mba yɛ keŋkwahe 
lekwesa ta ŋayɛ va mte ta wəndə, yagha yɛ kampə ba'a kahekake nda hwepe 
wənəa Shala ke mbeli pɛtɛ. Sərəakɛ mə ka menəhɛ ŋayɛ nyi kaka Israyɛl 
kanehwene mbeli nyi mpəmte Mahwətə le ghwə. 

7Ma gheyɛ le ŋa ŋayɛ ne, mba yɛ keslə mɛa ŋkwa kedzembe cɛ lekwesa 
kebegeme geva, yagha yɛ kampə. Kwa nza ŋkɛ ne, nahe n'yi keve ŋkwa tekeleke 
nya shekeyi ŋayɛ mbeli kwa ghə keveyi ŋayɛ tekeleke kezha slene ta Mahwətə.» 
Pa yɛ Aron le ŋwalea ŋkɛ menete kala ghena nya gezave nda Moyize ke hɛ. 

Ghena te ghəa wəshi kesa nyi keghwəyi ŋkwa 

8Ma ke Mahwətə sha Aron: 

9«Ma gheyɛ le ŋwale tezhilia ŋa ne, sama tɛ, ya kwete wəsə nya keghwəyi ŋkwa 
yɛ, vəa ŋkwa nya dzembe cɛ lekwesa kebegeme geva yɛ ma. Ma tsagha ne, 
katempə yɛ we. Wəsə mahalegə nya keɗema kazhɛremte geva ŋkɛ, kandimə 
ndimə tenza ŋkɛ sha gheyɛ. 

10Mba yɛ kesa wəsə nya keghwəyi ŋkwa. Ma tsagha ne, wəsə kaneheve wəsə nya 
keveyi geva tekeleke le nya ɗema keveyi geva tekeleke, wəsə nya wɛŋe le nya 
wale wale. 

11Wərə yɛ kateke nda wəshi mahalegə nyi gezete nda 'ya ke ka Israyɛl laka 
Moyize ke hɛ perə.» 

Ghena te ghəa sli nyi dzeghekɛ melɛ mbeli le hɛ 

12Ma ke Moyize sha yɛ Aron le ŋwale tezhilia ŋkɛ nyi ketene bake, yɛ Ɛlazar le 
Itamar: «Kelete mə wəsə gəməa hə nya ketene, kwa sebe ta nya ntave nya keveyi 
geva kezha Mahwətə mbeli seyi kənə ne, takɛ mə ɗafa kwalekwala le ba'a zehwe 
mə yitea reghwetɛ, va nya nza ŋkɛ kawəsə nya keveyi geva tekeleke. 

13Mbe ŋkwa nya keveyi geva tekeleke tezeme yɛ, kwa nza ŋkɛ gheŋkɛ ya kaŋa 
ŋayɛ bela le ŋwale tezhilia ŋa hwa wəshi gəmə nyi tere nda mbeli ke Mahwətə. 
Nya ya kaghena nya kegezete ɗa geva. 

14Ma yɛ medzeŋezle le seɗa ta wəshi keseɗa nyi dzeghekɛ melɛ kejikə ghə ka 
Israyɛl le ba'a nyi keveyi geva kwa kema ta Mahwətə le ɓela gəsəkəa ve nda wəsə 
ne, te ŋkwa nya wɛŋe zeme geva hɛ. Katezeme zhɛzhia shɛhɛ yɛ le ŋwale tezhili 
ba'a ŋwalea kwɛa ŋa, kwa nza ŋkɛ ne, ŋa ŋayɛ hɛ. 

15Katekele seɗa ba'a medzeŋezle ka Israyɛl kase yitea bela nyi nza merege te nyi 
tere mbeli te reghwetɛ. Ma kwa sebe ta ɓela ta gəsəkəa ve nda wəsə ke Mahwətə 
ne, kaŋa ŋayɛ nza zhɛzhia shɛhɛ, kwa nza ŋkɛ ghenci ya kaŋa ŋayɛ bela kaghala 
ghala, kala ghena nya gezete Mahwətə.» 

16Pa Moyize 'yɛwakɛ ghena te ghəa zhɛfa melɛ keyaɓe jaɗafa mbeli le. Ma fa ŋkɛ 
ne, nahe mbeli keteremte ŋkɛ. Mɓɛke ŋkɛ hwepete wənə va yɛ Ɛlazar le Itamar, 
ŋwale tezhilia Aron nyi ketene bake, ma ke sha hɛ: 

17«Wa raberə ɗema yɛ zeme slia wəsə melɛ nya mbe ŋkwa nya keveyi geva 
tekeleke, va nya nza ŋkɛ kawəsə nya keveyi geva tekeleke wa? Mahwətə nde 
ndeke ŋayɛ wəsə keseɗa shɛ kezha kelemte jaɗafa ta pɛtɛa ka Israyɛl ba'a kezha 
ɓela gəsəkəa kele jaɗafa seyi te wənə kənəa hɛ kwa kema ta Mahwətə. 

18Ma kwa ɗema mimia ŋkɛ kekeleghe geva kadzembe ŋkwa nya keveyi geva 
tekeleke ne, te ŋkwa nya keveyi geva tekeleke hi yɛ kazeme slia wəsə keseɗa 
shɛ, kala nya gezave ŋayɛ 'ya.» 

19Ma ke Aron zhɛnete nda ke Moyize: «Fatema, ma te veci nya dzeghekɛ nda 
melɛ keyaɓe jaɗafa ba'a melɛ kwa tere tere ŋwalea ɗa ke Mahwətə ne, nahe na 
keɗepe wəsə nya kemenete ɗa geva. Zeɗehwe nda tenza ŋkɛ ke Mahwətə 
kezehwe slia wəsə keseɗa nya dzeghekɛ melɛ keyaɓe jaɗafa mbeli le 'ya te vecia 
shɛ na?» 

20Pa Moyize fave megela zhɛnete ŋkɛ. 



217 

 

 
Ghena ta Shala 

Kapsiki DC Bible 
©2012 Alliance Biblique du Cameroun and Bible Society of Cameroon. 

 

 
 

 

Ka Lɛvi 11 

WƏSƏ NYA WƐŊE LE NYA WALE WALE 
Wəshi keseɗa nyi wɛŋe wɛŋe le nyi wale wale 

1Ma ke Mahwətə sha yɛ Moyize le Aron: 

2«Ma pe yɛ sha ka Israyɛl: Ma hwa wəshi keseɗa nyi te hɛɗi, wərə yɛ kazeme 

3nyi nza cɛpe keperawe perawe te hɛ ba'a nyi kegwəɓə gwəzə. 

4Ma hwa wəshi keseɗa nyi kegwəɓə gwəzə ba'a hwa nyi nza cɛpea nci keperawe 
perawe tsagha gɛ ne, zemema wəshi keseɗa nyi yɛ ma: zlegwemə, va nya nza 
nde kagwəɓə gwəzə, ama kaɗema cɛpea ŋkɛ keperawe. Wale wale nza ŋkɛ kaŋa 
ŋayɛ. 

5Kese, va nya nza nde kagwəɓə gwəzə, ama kaɗema cɛpe te. Wale wale nza ŋkɛ 
kaŋa ŋayɛ. 

6Vɛra, va nya nza nde kagwəɓə gwəzə, ama kaɗema cɛpe te. Wale wale nza ŋkɛ 
kaŋa ŋayɛ. 

7Gərədə, va nya nza cɛpe te, ama kaɗema nde kagwəɓə gwəzə. Wale wale nza 
ŋkɛ kaŋa ŋayɛ. 

8Zemema slia wəshi keseɗa shɛhɛ yɛ ma. Kwaɗema hɛ yɛ vəa ŋkwa nya mpənji 
hɛ ma. Newe mə hɛ kawəshi nyi wale wale. 

9Ma hwa wəshi nyi kwa yɛmə, kwa ndərə keɗema kwa hələ ne, wərə yɛ kazeme 
nyi nza yɛ bazla keyiɗə ba'a jɛpəli te hɛ. 

10Ama mba yɛ kezeme nyi ɗema yɛ bazla keyiɗə keɗema yɛ jɛpəli te hɛ, ya wəshi 
nyi ɓɛhwɛ ɓɛhwɛ nyi kwa yɛmə keɗema kweci wəshi nyi hwa yɛmə. 

11Nza hɛ kawəshi nyi wale wale sha gheyɛ. Zemema slia nci yɛ ba'a kwaɗema hɛ 
yɛ kempə hɛ ma. 

12Mba yɛ kezeme wəshi nyi mbe yɛmə nyi ɗema yɛ bazla keyiɗə keɗema jɛpəli 
te hɛ. 

13Ma hwa yɛ 'yɛ ne, wa nyi 'yɛ nyi hi yɛ kanewe ka'yɛ nyi wale wale nyi: zele, 
zleŋa kwa livə, damba tsaraka, 

14he kwə, kweci mama ta yɛ zleŋa, 

15mama ta yɛ ghame, 

16zhenɛgə, təwəvəŋə ghweme, yiɗə yɛmə, mama ta yɛ mazavɛ, 

17təwəvəŋə wəfe, kanare gamba, tewəvəŋə gamba, 

18təwəvəŋə kwa tɛawetɛa, ghagha, zleŋa, 

19kwaghela, mama ta nteɗe ŋwələ, wəsəa kwadzakwə ba'a mezlekwe zlekwe. 

20Newe mə wəshi nyi ɓɛhwɛ ɓɛhwɛ nyi nza bidzə ba'a seɗa yite kawəshi nyi 
wale wale. 

21Ama wərə yɛ kazeme nyi nza seɗa yite kezha mpereke te hɛɗi, 

22geze ta ŋkɛ, mama ta yɛ hegi ba'a yɛ dzale. 

23Ama pɛtɛa kweci wəshi nyi ɓɛhwɛ ɓɛhwɛ nyi nza bidzə ba'a seɗa wəfaɗe yite 
ne, newe mə hɛ kawəshi nyi wale wale. 

Wəsə nya kezhɛre ŋkwa wale wale 

24Ma kekwaɗakɛ kweci wəshi keseɗa wəndə ne, wale wale zhɛre ŋkɛ. Ma yayata 
wəndə nya kekwaɗakɛ wəsə kwa mte mte ta nci ne, wale wale nza ŋkɛ pa va 
tɛhwɛɗi. 

25Ma yayata wəndə nya kekelete wəsə kwa mte mte ta nci ne, katetsewe yɛ 
lekwesa ta ŋkɛ ŋkɛ. Wale wale nza ŋkɛ pa va tɛhwɛɗi. 

26Ma yayata wəsə keseɗa nya nza cɛpea ŋkɛ keperawe perawe, ama kaɗema nde 
kagwəɓə gwəzə ne, wale wale nza nde sha gheyɛ. Ma yayata wəndə nya 
kekwaɗakɛ ŋkɛ ne, wale wale nza ŋkɛ. 

27Ma wəshi keseɗa pɛtɛ nyi nza seɗa wəfaɗe yite, nyi ɗema cɛpe te hɛ ne, wale 
wale nza hɛ sha gheyɛ. Ma yayata wəndə nya kekwaɗakɛ hɛ kempə hɛ ne, wale 
wale nza ŋkɛ pa va tɛhwɛɗi. 

28Ma yayata wəndə nya kekelete wəsə kwa mte mte ta nci ne, katetsewe yɛ 
lekwesa ta ŋkɛ ŋkɛ ba'a wale wale nza ŋkɛ pa va tɛhwɛɗi. Kwa nza ŋkɛ ne, wale 
wale hɛ sha gheyɛ. 

29Ma hwa wəba ta wəshi keseɗa nyi ɓɛhwɛ ɓɛhwɛ nyi kentsehe geva dzate te 
hɛɗi, wa nyi wəshi nyi wale wale nyi: vələ hɛɗi, kwə, mama ta yɛ letse, 

30yɛ hwərə hwərə gela, yɛ kwashenewəfe, yɛ ghwazha, yɛ letse kwa yɛmə ba'a 
yɛ hweŋe. 

31Nyi ya kawəshi keseɗa nyi wale wale sha gheyɛ. Ma yayata wəndə nya 
kekwaɗakɛ hɛ kempə hɛ ne, wale wale nza ŋkɛ pa va tɛhwɛɗi. 

32Ma kemtenyɛ ba'a keteɗenyɛ kwete hwa hɛ te wəsə: kwalekwə, lekwesa, 
hweta, slibə keɗema yayata wəsə kemene slene ne, pa mbeli yaɓemte wəsəa shɛ. 
Wale wale nza ŋkɛ pa va tɛhwɛɗi, ma kwa sebe ta ŋkɛ ne, kazhɛne ŋkɛ kanza 
wɛŋe. 

33Ma keteɗe kwete hwa wəshia shɛhɛ kadzawa wəsə nya ŋate mbeli le rekɛ ne, 
wale wale nza wəshi nyi kwa pɛtɛ. Kwa sebe ta ŋkɛ, pa mbeli mpəmte wəsəa shɛ. 

34Ma keshekeyi yɛmə nya kese kwa mbeli te wəsə kezeme ne, wale wale tezhɛre 
wəsə kezemea shɛ. Ya gheŋkɛ nza kawəsə kesa ne, wale walea shɛ zhɛre ŋkɛ, ya 
tsema tsema wəsə nya nza ŋkɛ kwa. 

35Ma yayata wəsə nya teɗe kwete hwa wəshi keseɗa nyi kempə mpəa shɛhɛ te 
ne, wale wale zhɛre ŋkɛ. Ma kenza ŋkɛ kadəghwə keɗema kareghwetɛ ne, pa 
mbeli mpəmte, kwa nza ŋkɛ ne, kawəshi nyi wale wale hi yɛ kanewe hɛ. 

36Ama keteɗe wəsə kwa mte mte kadzawa ghwa keɗema belageji ne, wɛŋe nza 
yɛmə. Ama wale wale zhɛre wəndə nya kekelakame wəsə kwa mte mtea shɛ. 

37Ma keteɗe wəsə kwa mte mte te felehwe ta wəshi ketsawe ne, wɛŋe nza 
felehwe ta wəshia shɛhɛ. 

38Ama keteɗe ŋkɛ te wəshi nyi beteyi mbeli hwa yɛmə kezha ta ne, wale wale 
zhɛre hɛ. 

39Ma kemtenyɛ wəsə keseɗa nya zeme mbeli ne, wale wale nza yayata wəndə 
nya kekwaɗakɛ wəsə kwa mte mtea shɛ pa va tɛhwɛɗi. 

40Ma wəndə nya kezehwe slia wəsə kwa mte mtea shɛ ne, katetsewe lekwesa ta 
ŋkɛ ŋkɛ, ama wale wale nza ŋkɛ pa va tɛhwɛɗi. Ma wəndə nya kekelete wəsə 
kwa mte mtea shɛ ne, katetsewe lekwesa ta ŋkɛ ŋkɛ, ama wale wale nza ŋkɛ pa 
va tɛhwɛɗi perə. 

41Ma wəshi keseɗa pɛtɛ nyi ɓɛhwɛ ɓɛhwɛ nyi kentsehe geva dzate te hɛɗi ne, 
zemema hɛ yɛ ma. 

42Zemema wəshi nyi kentsehe geva dzate te hɛɗi, nyi kedzeghwa le hwə te hɛɗi, 
ya nyi kedzeghwa te seɗa wəfaɗe keɗema kwele ma ke wəfaɗe yɛ ma. 

43Mba yɛ kezhɛre ghəa ŋayɛ kambeli nyi wale wale laka kwaɗe wəshia shɛhɛ. 
Pelema ghəa ŋayɛ yɛ kakwaɗe ŋayɛ hɛ ma, va nya nza ŋkɛ ne, wale wale tezhɛre 
yɛ. 

44'Ya ya kaMahwətə, Shala ta ŋayɛ. Zele mə kanza kambeli nyi keveyi geva 
tekeleke, kwa nza ŋkɛ ne, nahe 'ya keveyi geva tekeleke. Zhɛrema ghəa ŋayɛ yɛ 
wale wale laka kwaɗe wəshi nyi ɓɛhwɛ ɓɛhwɛ nyi kentsehe geva dzate te hɛɗi 
ma. 

45'Ya ya kaMahwətə nya kefəakave ŋayɛ shave mbe Ɛzhipte yitea nza kaShala ta 
ŋayɛ. Nza mə kambeli nyi keveyi geva tekeleke, kwa nza ŋkɛ ne, nahe 'ya keveyi 
geva tekeleke.» 

46Nyi ya kaghena nyi kegezete geva te ghəa wəshi keseɗa, yɛ 'yɛ, wəshi nyi mbe 
yɛmə ba'a wəshi nyi ɓɛhwɛ ɓɛhwɛ nyi kentsehe geva dzate te hɛɗi. 

47Ghena shɛhɛ ka nehe wəshi keseɗa nyi wɛŋe wɛŋe le nyi wale wale, nyi nza 
mbeli kazeme le nyi ɗema mbeli kazeme. 

Ka Lɛvi 12 

Yaɓe ta mewete wɛŋe 

1Ma ke Mahwətə sha Moyize: 

2«Ma pa na sha ka Israyɛl: Ma keyake wəzege teza male ne, wale wale nza nde 
kahɛ mberefaŋe kala nya te və nya nza wəshi yite. 

3Ma te kwa deghese ta hɛ ne, pa mbeli slamte nda mɓɛta ke wəzege. 

4Ma kwa sebe ta ŋkɛ, pa malea shɛ menete hɛ mahekenemsə mahekeneghəmbe 
kapɛ ghəa nta va mimi nya kese kasawa yite. Wəsə nya keveyi geva tekeleke shɛ 
kakwaɗe nde we, kadzembe ŋkwa nya keveyi geva tekeleke nde hwa'a te və nya 
kiɗi yaɓe geva ta nta we. 

5Ma kenza nde wəzha makwa yayake nde ne, wale wale nza nde kashikwə bake, 
kala nya te və nya nza wəshi yite. Kwa sebe ta ŋkɛ, pa nde menete hɛ ŋkwaŋemsə 
ŋkwaŋeghəmbe kapɛ ghəa nta va mimi nya kese kasawa yite. 

6Ma vəa ŋkwa nya kiɗi vəa yaɓe geva ta nta kwa sebe ta ya ta wəzege teza 
keɗema wəzha makwa ne, pa nde keleke nda game nya kemenete va kwetɛŋe 
kezha dzeghe melɛ kwa tere tere ba'a gheɗepe keɗema ghwəɗəŋkwə kezha 
dzeghe melɛ keyaɓe jaɗafa ke nde dzeghe Shala mɛa ŋkwa kedzembe cɛ lekwesa 
kebegeme geva. 

7Pa nde dzeghe Shala dzeghekɛ nda melɛ shɛhɛ ke Mahwətə, kwa sebe ta ŋkɛ, pa 
ɓelate gəsəkəa yaɓe ŋkwa kənəa malea shɛ. Ma se te vəa shɛ ne, wɛŋe nde 
keyaɓe yaɓe va mimi nya kese kasawa yite.» Nyi ya kaghena nyi kegezete geva 
te ghəa male nya keyake wəzege teza keɗema wəzha makwa. 

8Ma kedewə berete ta male kezha kemave game ne, pa nde fəke ghwəɗəŋkwə 
bake keɗema gheɗepe bake. Ma kwete hwa 'yɛa shɛhɛ ne, kezha dzeghe melɛ 
kwa tere tere, ma kwete ne, kezha dzeghe melɛ keyaɓe jaɗafa. Ma vəa ŋkwa nya 
ɓelate gəsəkəa yaɓe ŋkwa nde dzeghe Shala kənəa malea shɛ ne, wɛŋe yaɓe geva 
nde. 

Ka Lɛvi 13 

Zereghwe nyi te hweta ta geva ta wəndə ŋelɛ 

1Ma ke Mahwətə sha yɛ Moyize le Aron: 

2«Ma keshavenyɛ wəsə kwəzləvə te hweta, kesleslate geva lame lame keɗema 
kencake geva kweci wəshi zlayɛ zlayɛ te hweta ta geva ta wəndə ba'a kezhɛrenyɛ 
wəsəa shɛ kala derena ne, pa mbeli keleke nda wəndəa shɛ ke nde dzeghe Shala 
Aron keɗema ke kwete hwa ŋwalea ŋkɛ. 

3Pa nde dzeghe Shala neweve ŋkwa nya nza wəsəa shɛ te. Ma kezhɛrenji shinti 
nyi te ŋkwa shɛ ketɛawetɛa tɛawetɛanji ba'a kenza ghɛa dzate te ŋkwa shɛ ne, 
derena ŋkɛ tsagha. Ma kwa sebe ta nya newemte ŋkɛ nde dzeghe Shala ne, wərə 
ŋkɛ kagezete kande wale wale wəndəa shɛ. 

4Ma nda kweci wəshi nyi zlayɛ zlayɛ ba'a dawe dawe ya te, kaɗema ghɛa dzate 
te hweta, ya shinti nyi tɛawetɛa tɛawetɛa ne, pa nde dzeghe Shala veyi wəndəa 
shɛ te ŋa ŋkɛ ŋkwa kashikwə kwetɛŋe. 

5Ma te kwa mberefaŋe ta hɛ ne, pa zhɛne kaneweve: ma kenakɛ ŋkɛ kaɗema 
ŋkwa shɛ kezhɛrete pa ba'a kemtsehete bezle ne, pa veyi wəndəa shɛ te ŋa ŋkɛ 
ŋkwa kashikwə kwetɛŋe zhɛkwa. 

6Ma kwa sebe ta shikwə nyagha ne, pa nde dzeghe Shala neweve ŋkɛ zhɛkwa: 
ma kemtsehetema geva ɓayɛ ɓayɛ ta ŋkɛ ba'a bezlea ŋkɛ ne, pa nde dzeghe Shala 
gezete kawəndə nya wɛŋe wəndəa shɛ. Lame lame ŋkɛ tsagha. Deke lekwesa ta 
ŋkɛ yanza wəndəa shɛ katsewemte kezha nza wɛŋe. 

7Ama kemtsehete geva lame lamea shɛ kwa sebe ta nya neweve nde dzeghe 
Shala ba'a nya gezete ŋkɛ kawəndə nya wɛŋe ne, pa zhɛneghe geva kalə sha nde 
dzeghe Shala. 

8Pa nde dzeghe Shala neweve ŋkɛ zhɛkwa: ma kenakɛ ŋkɛ nahe lame lamea shɛ 
kemtsehete geva te hweta ta geva ne, pa gezete kawəndə nya wale wale wəndəa 
shɛ. Kwete nyagha mama ta derena. 

9Ma kekeseve wəndə mama ta derena ne, pa mbeli keleghe nda ŋkɛ ke nde 
dzeghe Shala. 

10Pa nde dzeghe Shala neweve ŋkɛ: ma kenza wəsə kwəzləvə kakwa tɛawetɛa te 
hweta, le shinti nyi tɛawetɛa tɛawetɛa ba'a slia geva te ŋwela ne, 

11derena nya ketemənyɛ ŋkɛ tsagha. Pa nde dzeghe Shala gezete kawəndə nya 
wale wale wəndəa shɛ. Kaleɓe ghə ŋkɛ kave ŋkɛ te ŋa ŋkwa we, kwa nza ŋkɛ ne, 
darahwe nza ŋkɛ kande wale wale. 

12Ama kenakɛ nde dzeghe Shala bətə geva ta wəndə mbe zhi, ghala slə nde kwa 
ghə hwa'a kwake te yɛ seɗa ne, 

13pa neweve ŋkɛ megela: ma kenza geva ta ŋkɛ bətə mbe zhia shɛhɛ ne, pa gezete 
kawəndə nya wɛŋe wəndəa shɛ. Wɛŋe wəndəa shɛ, va nya zhɛrenyɛ geva ta ŋkɛ 
pɛtɛ kakwa tɛawetɛa. 

14Ama te veci nya nakɛ slia geva ta ŋkɛ mbeli te ŋwela ne, kawəndə nya wale 
wale zhɛre wəndəa shɛ. 

15Pa nde dzeghe Shala neweve ŋkwa nya nza sli te ŋwela te ba'a gezete kande 
wale wale wəndəa shɛ. Wale wale sli nya te ŋwela, kwete nyagha mama ta 
derena. 



222 

 

 
Ghena ta Shala 

Kapsiki DC Bible 
©2012 Alliance Biblique du Cameroun and Bible Society of Cameroon. 

 

 
 

 

16Ma kezhɛrenyɛ ŋkwa nya nza sli te ŋwela te kakwa tɛawetɛa zhɛkwa ne, pa 
wəndəa shɛ zhɛneghe geva kalə sha nde dzeghe Shala. 

17Pa nde dzeghe Shala neweve ŋkɛ: ma kezhɛrenyɛ zhia shɛ kakwa tɛawetɛa 
zhɛkwa ne, pa gezete kaɗema zhia shɛ kazhɛre ŋkwa wale wale. Wəndə nya 
wɛŋe wəndəa shɛ. 

18Ma kenza zhi kwa shave nya kempi mpi te wəndə, 

19ma keshavenyɛ zhi kwəzləvə kakwa tɛawetɛa keɗema zlayɛ nya keɓayɛ ɓayɛ 
kakwa gheme te ŋkwa zhia shɛ ne, pa wəndəa shɛ lə sha nde dzeghe Shala. 

20Pa nde dzeghe Shala neweve ŋkwa nya nza zhi te: ma kemenete deɓafeŋə 
zlayɛa shɛ te hweta ba'a kezhɛrenji shinti ketɛawetɛa tɛawetɛanji ne, pa nde 
dzeghe Shala gezete kawəndə nya wale wale wəndəa shɛ. Mama ta derena nya 
kemene geva te mevɛvi ŋkɛ. 

21Ama kenakɛ nde dzeghe Shala kaɗema shinti nyi tɛawetɛa tɛawetɛa te zlayɛa 
shɛ, kaɗema deɓafeŋə te hweta ba'a ɓayɛ ɓayɛ te ne, pa veyi wəndəa shɛ te ŋa 
ŋkɛ ŋkwa kashikwə zake. 

22Ma kemtsehete geva bezlea zlayɛa shɛ te hweta ne, pa nde dzeghe Shala gezete 
kawəndə nya wale wale wəndəa shɛ. Kwete nyagha mama ta derena. 

23Ama keɗema zlayɛa shɛ kezhɛrete pa ba'a kemtsehete bezle ne, deke mevɛvia 
zhi nya keshave ŋkɛ. Tagha gɛ, pa nde dzeghe Shala gezete kawəndə nya wɛŋe 
wəndəa shɛ. 

24Ma kendəhwe wəndə ghwə nda nzanyɛ mevɛvi nya keɓayɛ ɓayɛ kakwa 
tɛawetɛa keɗema kakwa gheme te ŋkwa shɛ ne, 

25pa nde dzeghe Shala neweve ŋkwa shɛ: ma kezhɛrenji shinti ketɛawetɛa 
tɛawetɛanji te ba'a kenza deɓafeŋə te hweta ne, kwete mama ta derena nde 
mene geva te mevɛvia ghwə ŋkɛ. Ma tsagha gɛ, pa nde dzeghe Shala gezete 
kawəndə nya wale wale wəndəa shɛ. 

26Ama vəa ŋkwa nya neweve ŋkɛ nde dzeghe Shala, kaɗema shinti nyi tɛawetɛa 
tɛawetɛa te zlayɛa shɛ, kaɗema deɓafeŋə te hweta ba'a kaɗema ŋkwa shɛ kaɓayɛ 
ɓayɛ ne, pa veyi wəndəa shɛ te ŋa ŋkɛ ŋkwa kashikwə zake. 

27Ma te kwa mberefaŋe ta hɛ ne, pa nde dzeghe Shala neweve ŋkɛ: ma 
kemtsehete geva zlayɛa shɛ te hweta ta ŋkɛ ne, pa gezete kawəndə nya wale 
wale wəndəa shɛ. Kwete ŋkɛ mama ta derena. 

28Ama keɗema zlayɛa shɛ kezhɛrete pa, kemtsehete bezle ba'a kaɗema kaɓayɛ 
ɓayɛ ne, deke zhi nya keshave te mevɛvia ghwə ŋkɛ. Pa nde dzeghe Shala gezete 
kawəndə nya wɛŋe wəndəa shɛ, va nya nza ŋkɛ kamevɛvia ghwə. 

29Ma kemenenyɛ wəsə zlayɛ mbe ghə keɗema yitea cakame ta za keɗema male 
ne, 

30pa nde dzeghe Shala neweve ŋkwa nya nza wəsəa shɛ te: ma kenza ŋkwa 
deɓafeŋə te hweta ba'a kenza shinti nyi te keghemea ghemeanji ba'a wɛare 
wɛarɛaŋe ne, pa nde dzeghe Shala gezete kawəndə nya wale wale wəndəa shɛ. 
Zereghwe nya keŋsə shinti ŋkɛ, geze ta ŋkɛ, derena ta ghə keɗema ŋa cakame. 

31Ama vəa ŋkwa nya neweve nde dzeghe Shala kaɗema ŋkwa deɓafeŋə te hweta 
ba'a kaɗema shinti nyi te ɗɛke ɗɛke ne, pa veyi wəndəa shɛ te ŋa ŋkɛ ŋkwa 
kashikwə zake. 

32Ma kenza ŋkɛ te kwa mberefaŋe ta hɛ, pa nde dzeghe Shala zhɛne neweve 
ŋkwa shɛ zhɛkwa: ma keɗema ŋkwa shɛ kemtsehete bezle, keɗema shinti nyi te 
keghemea ghemeanji, keɗema deɓafeŋə te hweta ne, 

33pa wəndəa shɛ ŋsəmte ghə keɗema ghwɛmɛ, ama mba ŋkɛ keŋsə ŋkwa nya 
nza zlayɛ te. Kwa sebe ta ŋkɛ, pa nde dzeghe Shala veyi ŋkɛ te ŋa ŋkɛ ŋkwa 
kashikwə zake zhɛkwa. 

34Ma te kwa mberefaŋe ta hɛ ne, pa neweve ŋkwa shɛ zhɛkwa: ma keɗema zlayɛa 
shɛ kemtsehete bezle ba'a keɗema deɓafeŋə te hweta ne, pa nde dzeghe Shala 
gezete kawəndə nya wɛŋe wəndəa shɛ. Deke lekwesa ta ŋkɛ yatsewe ŋkɛ kezha 
nza wɛŋe. 

35Ama kemtsehete bezle zereghwea shɛ kwa sebe ta nya gezete nde dzeghe 
Shala kawəndə nya wɛŋe wəndəa shɛ ne, 

36pa nde dzeghe Shala neweve ŋkɛ zhɛkwa: ma kemtsehete bezle zlayɛa shɛ te 
hweta ne, kazeleke ghena ta shinti nyi gheme gheme nde dzeghe Shala we, kwa 
nza ŋkɛ ne, darahwe nza ŋkɛ wale wale. 

37Ama keɗema zlayɛa shɛ kezhɛreke pa ba'a kepesenji shinti nyi ɗɛkeɗɛa 
ɗɛkeɗɛa te ne, nahe zereghwea shɛ kekiɗinyɛ ba'a wɛŋe wəndəa shɛ. Tagha gɛ, 
pa nde dzeghe Shala gezete ŋkɛ kawəndə nya wɛŋe. 

38Ma kenakɛ ŋkwa nyi zlayɛ zlayɛ ba'a nyi tɛawetɛa tɛawetɛa za keɗema male te 
geva ta ŋkɛ ne, 

39pa nde dzeghe Shala neweve ŋkɛ: ma kenza zlayɛ zlayɛ nyi te geva ta nci 
ketɛawetɛa tɛawetɛanji ne, zhi nyi keshave mbe geva hɛ. Wəndə nya wɛŋe 
wəndəa shɛ. 

40Ma kebetenji shinti mbe ghə va wəndə ne, nde dəhwə dəhwəa ghə ŋkɛ: wəndə 
nya wɛŋe ŋkɛ. 

41Ma kebetenji shinti mɛa kema ve ne, nde dəhwə dəhwəa ŋkwa nya mɛa kema 
ŋkɛ: wəndə nya wɛŋe wəndəa shɛ perə. 

42Ama nda te ŋkwa nya betenji shinti kwa dapana ta ghə keɗema mɛa kema 
ncake geva zlayɛ nya kakwa gheme ne, kwete mama ta derena nde mene geva. 

43Pa nde dzeghe Shala neweve ŋkwa shɛ: ma nda keghemea ghemeanji zlayɛ nyi 
kwa dapana ta ghə keɗema nyi mɛa kema shɛhɛ, kala nza ta derena ne, 

44nde derena wəndəa shɛ ba'a wəndə nya wale wale ŋkɛ. Pa nde dzeghe Shala 
gezete kawəndə nya wale wale wəndəa shɛ, kwete nyagha mama ta derena nya 
kekese ŋkwa mbe ghə. 

45Nda wəndə nya shewə va derena kaseɗe lekwesa nyi keŋkwahe ŋkwahe, mba 
ŋkɛ keslaɗe ghə, pa hwepeyi wəsə sawa mbe ghweleme ta ŋkɛ. Ma ke sha 
tezlape: ‹Wəndə nya wale wale 'ya! Wəndə nya wale wale 'ya!› 

46Kande wale wale nza ŋkɛ kala temə ta zereghwea shɛ te. Vatse hi ŋkwa kenza 
ta ŋkɛ kanza te ŋa ŋkɛ ŋkwa, pelɛke te wəmbəa ghedəkwə. 

Pə nyi dzate te yɛ lekwesa 

47Ma kencake geva pə te lekwesa nyi tsate mbeli le shintia təmə keɗema le pawa, 

48te zlave keɗema te shiŋelɛti nyi tsate mbeli le shintia təmə keɗema le pawa, te 
hweta keɗema te wəshi nyi menete mbeli le hweta, 

49nda nza pəa shɛhɛ kakwa nɛ nɛ keɗema kakwa gheme te lekwesa keɗema te 
hweta, te zlave keɗema te shiŋelɛti, keɗema te wəshi nyi menete mbeli le hweta 
ne, kwete ŋkɛ mama ta derena. Pa mbeli ncɛte nda ke nde dzeghe Shala. 

50Pa nde dzeghe Shala neweve pəa shɛ ba'a veyi wəsəa shɛ te ŋa ŋkɛ ŋkwa 
kashikwə zake. 

51Ma te kwa mberefaŋe ta hɛ ne, pa neweve zhɛkwa: ma nda nahe pəa shɛ 
kemtsehete bezle te wəsəa shɛ ne, pə nya keɗema kaslə te wəsə ŋkɛ. Wəsə nya 
wale wale wəsəa shɛ. 

52Tagha gɛ, pa nde dzeghe Shala teremte lekwesa, zlave, shiŋelɛti nyi le shintia 
təmə keɗema le pawa shɛhɛ, keɗema yayata wəsə nya le hweta nya nza pəa shɛ 
te. Ma kwa ɗema pəa shɛ kaslə te ne, pa mbeli teremte wəsə shɛ le ghwə. 

53Ama vəa ŋkwa nya neweve nde dzeghe Shala, kaɗema pəa shɛ kemtsehete 
geva te wəsəa shɛ ne, 

54pa geze nda ke mbeli kezha tsewemte wəsəa shɛ mbeli, kwa sebe ta ŋkɛ, pa 
veyi te ŋa ŋkɛ ŋkwa kashikwə zake zhɛkwa. 

55Katezhɛne nde dzeghe Shala kanewe pəa shɛ kwa sebe ta nya tsewemte geva 
nde: ma keɗema pəa shɛ kezhɛreke pa ya gheŋkɛ ɗema kembakete bezle ne, 
wəsə nya wale wale wəsəa shɛ. Katetere geva ŋkɛ le ghwə ya gheŋkɛ pəmte geva 
mbe hwə keɗema te wəmbə. 

56Ama vəa ŋkwa nya neweve nde dzeghe Shala nahe pəa shɛ kekiɗiakɛ geva kwa 
sebe ta nya tsewemte geva nde ne, pa slamte ŋkwa nya nza pə te te lekwesa 
keɗema te hweta, te zlave keɗema te shiŋelɛti. 

57Ama kezhɛne pəa shɛ kancake geva te lekwesa, zlave, shiŋelɛti keɗema te 
yayata wəsə nya le hweta ne, pə nya kezhɛne kamene geva ŋkɛ. Tagha gɛ, 
katetere geva wəsəa shɛ. 

58Ma ketsewemte geva wəsə nya nza pə te, lekwesa, zlave, shiŋelɛti keɗema 
yayata wəsə nya le hweta, nda kiɗinyɛ pəa shɛ ne, pa mbeli zhɛne katsewemte 
kezha nza ŋkɛ wɛŋe.» 

59Nyi ya kaghena nyi kegezete geva te ghəa pə nyi kencake geva te lekwesa nyi 
tsate mbeli le shinti təmə keɗema le pawa, te zlave keɗema te shiŋelɛti, keɗema 
te yayata wəsə nya le hweta. Ghena nyi ka pele nda hweŋkwa ke mbeli kageze 
kenza nde wɛŋe keɗema wale wale wəsə nya nza pə te. 

Ka Lɛvi 14 

Yaɓe ta nde derena wɛŋe 

1Ma ke Mahwətə sha Moyize: 

2«Wa nya tsetse temene geva gəsəkəa yaɓe ta nde derena wɛŋe: ma vəa ŋkwa 
keleke nda ŋkɛ mbeli ke nde dzeghe Shala ne, 

3pa nde dzeghe Shala shave mbe ghedəkwə kezha neweve ŋkɛ. Ma nda nahe 
derena ta wəndəa shɛ kekiɗinyɛ ne, 

4pa nde dzeghe Shala gezete kezha fəke 'yɛ nyi teghweme nyi wɛŋe bake, 
sheghwəa lekeleke, shintia təmə nyi kefi fi le yirə kwa gheme ba'a dzeve ta wəfe 
nya heka mbeli kaizope mbeli kezha wəndə nya teyaɓe mbeli wɛŋe. 

5Pa ŋkɛ sleyite ghə yitea kwete hwa 'yɛa shɛhɛ kənəa kwenə yɛməa ɗasle kwa. 

6Pa ŋkɛ fəte yɛ kwete 'yɛ nya teghweme le sheghwəa lekeleke, shintia təmə nyi 
kefi fi le yirə kwa gheme ba'a dzeve ta wəfe nya heka mbeli kaizope. Pa ŋkɛ 
selameyi hɛ hwa mimia 'yɛ nya sleyite ghə mbeli yite kənəa yɛməa ɗasle. 

7Pa ŋkɛ yisəate mimia shɛ mberefaŋe zhigə te wəndə nya keyaɓe geva wɛŋe va 
derena. Kwa sebe ta ŋkɛ, pa ŋkɛ gezete kawəndə nya wɛŋe wəndəa shɛ ba'a pa 
pelakɛ 'yɛ nya teghweme kazlə kadzehwa gamba. 

8Pa wəndəa shɛ tsewemte yɛ lekwesa ta ŋkɛ, ŋsəmte shinti nyi te geva ta ŋkɛ 
pɛtɛ ba'a pɛmte geva ta ŋkɛ kezha nza wɛŋe. Kwa sebe ta ŋkɛ, pa zhɛneghe geva 
kadzembe ghedəkwə, ama mba ŋkɛ kedzembe cɛ lekwesa ta ŋkɛ kashikwə zake. 

9Ma te kwa mberefaŋe ta hɛ ne, pa ŋsəmte shintia ghəa ŋkɛ, ghwɛmɛa ŋkɛ, velɛa 
ŋkɛ ba'a shinti nyi te geva ta ŋkɛ pɛtɛ. Kwa sebe ta ŋkɛ ne, pa tsewemte yɛ 
lekwesa ta ŋkɛ ba'a pɛmte geva ta ŋkɛ. Ma tsagha gɛ, wɛŋe ŋkɛ. 

10Ma te kwa deghese ta hɛ ne, pa wəndəa shɛ kekeseve gamea lɛmə nyi ɗema 
beze te bake, daɓa təmə nya gare va kwetɛŋe nya ɗema beze te, pa kelete wəsə 
gəməa hə nya kehwaɗe hwaɗe le n'yi kakiləwə mesli ba'a n'yi gasle mbe litrə. 

11Pa nde dzeghe Shala nya keɓela gəsəkəa shɛ veyi yɛ wəndəa shɛ le wəshi 
gəməa ŋkɛ kwa kema ta Mahwətə, mɛa cɛ lekwesa kebegeme geva. 

12Pa nde dzeghe Shala kelete kwa ghate ta game ba'a dzeghekɛ melɛ kedimə ghə 
le, tsagha le n'yi nya gasle nya mbe litrə. Pa ŋkɛ veyi hɛ kwa kema ta Mahwətə le 
ɓela gəsəkəa ve nda wəsə. 

13Pa sleyite ghə yitea game te ŋkwa nya sla ghə mbeli te wəsə keseɗa kedzeghe 
melɛ keyaɓe jaɗafa keɗema melɛ kwa tere tere, geze ta ŋkɛ, te kwete ŋkwa mbe 
ŋkwa nya keveyi geva tekeleke. Kwa nza ŋkɛ, ma melɛ kedimə keɗema melɛ 
keyaɓe jaɗafa ne, wəsə nya keveyi geva tekeleke ŋkɛ, kaŋa nde dzeghe Shala nza 
ŋkɛ. 

14Pa nde dzeghe Shala meneve mimia wəsə keseɗa shɛ ba'a menate nda te sleme 
kwa zeme ke wəndəa shɛ, tsagha te gweŋəa dzeve kwa zeme ta ŋkɛ ba'a gweŋəa 
seɗa kwa zeme ta ŋkɛ. 

15Kwa sebe ta ŋkɛ, pa kelete n'yi ba'a gəyi ɓɛhwɛ te dzeve kwa gwela. 

16Pa ŋkɛ hahwe kwacɛɗɛ ta dzeve kwa zeme ta ŋkɛ hwa n'yi nya te dzeve kwa 
gwela ta ŋkɛ. Pa ŋkɛ yisəte mberefaŋe zhigə kwa kema ta Mahwətə le wəzege ta 
dzeve. 

17Kwa sebe ta ŋkɛ, pa meneyi n'yi nya ketene te dzeve ta ŋkɛ te sleme kwa zeme 
ta wəndəa shɛ, tsagha te gweŋəa dzeve kwa zeme ba'a gweŋəa seɗa kwa zeme, 
te ŋkwa nya meneyi mimia game ŋkɛ. 

18Pa ŋkɛ shekeyi n'yi nya ketene te dzeve ta ŋkɛ kwa ghəa wəndəa shɛ ba'a 
ɓelate gəsəkəa yaɓe ŋkwa wɛŋe kənə kwa kema ta Mahwətə. 

19Pa nde dzeghe Shala dzeghekɛ melɛ keyaɓe jaɗafa ba'a ɓelate gəsəkəa yaɓe 
ŋkwa wɛŋe kənəa wəndəa shɛ kezha yaɓemte nza ta ŋkɛ wale wale. Kwa sebe ta 
ŋkɛ, pa sleyite ghə yitea wəsə keseɗa kedzeghe melɛ kwa tere tere. 

20Pa ŋkɛ teremte wəsə keseɗa shɛ pɛtɛ te reghwetɛ zlaɓe le wəsə gəməa hə. 
Kakwa keɗaŋe zhigə gɛ ne, pa ɓelate gəsəkəa yaɓe ŋkwa wɛŋe nya kezhɛre ŋkɛ 
wɛŋe. 

Yaɓe ta nde derena nya kande titikwə wɛŋe 

21Ma kenza wəndə kande titikwə nya ɗema wəshi nyi ve ne, pa keleke game 
kwetɛŋe kezha dzeghe melɛ kedimə ghə ba'a nya keteve nda geva ke Shala le 

ɓela gəsəkəa ve nda wəsə kezha yaɓemte geva wəndəa shɛ wɛŋe. Pa ŋkɛ keleke 
wəsə gəməa hə nya kehwaɗe hwaɗe le n'yi kakiləwə mahekene ba'a n'yi gasle 
mbe litrə zhɛkwa. 

22Pa ŋkɛ fəke ghwəɗəŋkwə bake keɗema gheɗepe bake, kala berete ta ŋkɛ. Ma 
kwete kwetɛŋe ne, kezha melɛ keyaɓe jaɗafa, ma kwete, kezha melɛ kwa tere 
tere. 

23Ma te kwa deghese ta hɛ ne, pa fəke nda wəshia shɛhɛ ke nde dzeghe Shala 
mɛa ŋkwa kedzembe cɛ lekwesa kebegeme geva, kwa kema ta Mahwətə kezha 
gəsəkəa yaɓe ŋkwa wɛŋe. 

24Pa nde dzeghe Shala kelete yɛ game le n'yi ba'a veyi hɛ kwa kema ta Mahwətə 
le ɓela gəsəkəa ve nda wəsə. 

25Pa ŋkɛ sleyite ghə yitea gamea shɛ, meneve mimia ŋkɛ ba'a menate te sleme 
kwa zeme ta wəndəa shɛ, tsagha te gweŋəa dzeve kwa zeme ta ŋkɛ ba'a ŋa seɗa 
kwa zeme ta ŋkɛ. 

26Pa ŋkɛ gəyi n'yi te dzeve kwa gwela ta ŋkɛ. 

27Pa ŋkɛ hahwe kwacɛɗɛ ta dzeve kwa zeme ta ŋkɛ hwa n'yi nya te dzeve kwa 
gwela ta ŋkɛ ba'a yisəte mberefaŋe zhigə kwa kema ta Mahwətə le wəzege ta 
dzeve. 

28Kwa sebe ta ŋkɛ, pa ŋkɛ meneyi te sleme kwa zeme ta wəndəa shɛ, tsagha te 
gweŋəa dzeve kwa zeme ta ŋkɛ ba'a gweŋəa seɗa kwa zeme ta ŋkɛ, te ŋkwa nya 
menate mimia game ŋkɛ. 

29Pa ŋkɛ shekeyi n'yi nya ketene te dzeve ta ŋkɛ kwa ghəa wəndəa shɛ ba'a ɓela 
gəsəkəa yaɓe ŋkwa wɛŋe kənə kwa kema ta Mahwətə. 

30Kwa sebe ta ŋkɛ, pa nde dzeghe Shala kelete kwete hwa ghwəɗəŋkwə keɗema 
kwete hwa gheɗepe, kala berete ta wəndəa shɛ. 

31Pa ŋkɛ dzeghekɛ melɛ keyaɓe jaɗafa le kwete hwa 'yɛa shɛhɛ. Kwa sebe ta ŋkɛ, 
pa dzeghekɛ melɛ kwa tere tere le kwete, zlaɓe le wəsə gəməa hə. Pa ŋkɛ ɓelate 
gəsəkəa yaɓe ŋkwa wɛŋe kənəa wəndəa shɛ kwa kema ta Mahwətə.» 

32Nyi ya kaghena nyi kegezete geva te ghəa nde derena nya ɗema wəsə ve kala 
nya kehi kezha gəsəkəa yaɓe ŋkwa wɛŋe. 

Dene nyi dzeyi ki yɛ ghɛ 

33Ma ke Mahwətə sha yɛ Moyize le Aron: 

34«Ma vəa ŋkwa nya tedzembe hɛɗia Kanan nya teve ŋayɛ 'ya kaŋa ŋayɛ yɛ, ma 
kencake dene 'ya ki ghɛ te hɛɗi mɛnɛfɛa ŋayɛ ne, 

35katelə wəndə ke ghɛa shɛ sha nde dzeghe Shala. Ma ke sha tegeze nda: ‹Nahe 
'ya kenakɛ kwete mama ta dene ki ghɛa ɗa.› 

36Kategeze nde dzeghe Shala kezha fəmte wəshi mbeli shave mbe cɛa shɛ nda 
tedzembe ŋkɛ le ghəa ŋkɛ kezha neweve denea shɛ. Ma tsagha ne, katenza wəshi 
nyi mbe cɛa shɛ wale wale we. Kwa sebe ta ŋkɛ ne, katedzembe cɛa shɛ nde 
dzeghe Shala kezha neweve. 

37Pa ŋkɛ neweve denea shɛ le megela: ma kenakɛ ŋkɛ kakwa nɛ nɛ keɗema 
kakwa gheme ŋkwa nyi dzeme vare cɛa shɛ, ma nda ki yamenate nde te dewe 
ne, 

38kateshave nde dzeghe Shala mɛa mɛ cɛ ba'a kateŋzle cɛa shɛ ŋkɛ kashikwə 
zake. 

39Ma te kwa mberefaŋe ta hɛ ne, katese nde dzeghe Shala kanewe zhɛkwa: ma 
kemtsehete bezle denea shɛ te dewe ta cɛa shɛ ne, 

40kategeze nda ŋkɛ ke mbeli kezha fefelaŋemte pelɛ nyi nza nyi dene te hɛ ba'a 
kezha betemte hɛ hɛ pelɛke te wəmbəa meleme, te ŋkwa nya wale wale. 

41Kategeze nda ŋkɛ ke mbeli kezha hele ŋkwa nyi mbe hwəa cɛa shɛ pɛtɛ ba'a 
kezha bete hɛɗia shɛ te ŋkwa nya wale wale, pelɛke te wəmbəa meleme. 

42Ma kwa sebe ta ŋkɛ, katenta kweci pelɛ mbeli kezha pa te ŋkwa nyi keghate 
ba'a kateŋsle kwete mbeli mɛreɓɛ kezha hwehwe cɛa shɛ zhɛkwa. 

43Ma kezhɛne dene kamenete geva mbe cɛa shɛ, kwa sebe ta nya fefelaŋemte 
pelɛ nyi nza dene te, nya helemte ŋkwa nya mbe ba'a hwehwekɛ mbeli ne, 

44katese nde dzeghe Shala kanewe zhɛkwa: ma nda nahe denea shɛ kemtsehete 
bezle mbe cɛa shɛ ne, dene nya keɗema kaslə mbe cɛa shɛ ŋkɛ. Kacɛ nya wale 
wale nza cɛa shɛ. 

45Katempə cɛa shɛ mbeli. Ma yɛ pelɛ, yɛ sheghwə ba'a mɛreɓɛ nyi kese mbe ne, 
katefə hɛ mbeli shave mbe meleme kadzete ŋkwa nya wale wale. 

46Ma yayata wəndə nya kedzembe cɛa shɛ vəa ŋkwa nya nza nya nde teŋzle ne, 
katenza ŋkɛ wale wale pa va tɛhwɛɗi. 

47Ma yayata wəndə nya kehɛ mbe cɛa shɛ keɗema kezehwe wəsə kezeme mbe 
ne, nda ŋkɛ katsewemte yɛ lekwesa ta ŋkɛ. 

48Ama vəa ŋkwa nya zhɛneke geva nde dzeghe Shala ba'a nya neweve ŋkɛ, 
kaɗema denea shɛ kemtsehete bezle mbe cɛa shɛ kwa sebe ta nya hwehwekɛ 
cɛa shɛ mbeli zhɛkwa ne, pa gezete kaghɛ nya wɛŋe ghɛa shɛ, kwa nza ŋkɛ nahe 
denea shɛ kekiɗinyɛ. 

49Ma kezha ɓela gəsəkəa yaɓe cɛa shɛ wɛŋe ne, pa nde dzeghe Shala fəte yɛ 'yɛ 
bake, sheghwə lekeleke, shintia təmə nya kefi fi le yirə kwa gheme ba'a dzeve ta 
wəfe nya heka mbeli kaizope. 

50Pa ŋkɛ sleyite ghə yitea hwa 'yɛa shɛhɛ kənəa kwenə nya nza yɛməa ɗasle kwa. 

51Pa ŋkɛ fəte sheghwəa lekeleke, dzeve ta wəfe nya heka mbeli kaizope, shintia 
təmə nya kefi fi le yirə kwa gheme ba'a kwete 'yɛ nya teghweme. Pa ŋkɛ selameyi 
hɛ hwa mimia 'yɛ nya sleyite ghə ŋkɛ yite ba'a hwa yɛməa ɗasle. Pa ŋkɛ yisəate 
mimia shɛ mberefaŋe zhigə te cɛa shɛ. 

52Tsetse teyaɓemte nza wale wale nya te cɛ ŋkɛ, laka mimia 'yɛ, yɛməa ɗasle, 'yɛ 
nya teghweme, sheghwəa lekeleke, dzeve ta wəfe nya heka mbeli kaizope ba'a 
shintia təmə nyi kefi fi le yirə kwa gheme. 

53Katepele 'yɛ nya teghweme ŋkɛ kazlənyɛ shave mbe meleme kadzehwa 
gamba. Kateɓela gəsəkəa yaɓe ŋkwa wɛŋe ŋkɛ te cɛ shɛ. Ma tsagha gɛ, wɛŋe 
tenza ŋkɛ.» 

54Nyi ya kaghena nyi kegezete geva te ghəa mama ta derena, wəshi nyi kebete 
shinti mbe ghə, 

55pə nya te lekwesa, dene nya mbe cɛ, 

56zhi nyi keshave kwəzləvə kwəzləvə, lame lame ba'a kweci wəshi kemene geva 
zlayɛ zlayɛ. 

57Ghena shɛhɛ ka pele nda hweŋkwa ke mbeli kave wəndə keɗema wəsə wɛŋe 
keɗema wale wale. Nyi ya kaghena nyi kegezete geva te ghəa derena. 

Ka Lɛvi 15 

Nza ta za wale wale 

1Ma ke Mahwətə sha yɛ Moyize le Aron: 

2«Ma pe yɛ sha ka Israyɛl: Ma yayata za nya hwɛ wəshi sawa mbe kwala ve ne, 
wale wale nza ŋkɛ va wəshia shɛhɛ. 

3Ya wəshia shɛhɛ nza kahwɛ sawa mbe kwala ta ŋkɛ ba'a zhiɓəmte ne, za nya 
wale wale za shɛ. 

4Ma yayata ŋkwa nya se za shɛ meɓelahe ba'a mentishɛ te ne, wale wale nza ŋkɛ. 

5Ma wəndə nya kekwaɗakɛ ŋkwa keɓelahea shɛ ne, katetsewe lekwesa ta ŋkɛ 
ŋkɛ ba'a katepɛ ŋkɛ. Ama wale wale nza ŋkɛ pa va tɛhwɛɗi. 

6Ma wəndə nya kentishɛnyɛ te ŋkwa nya se za nya shewəa shɛ mentishɛ ne, 
katetsewe lekwesa ta ŋkɛ ŋkɛ ba'a katepɛ ŋkɛ. Ama wale wale nza ŋkɛ pa va 
tɛhwɛɗi. 

7Ma wəndə nya kekwaɗakɛ wəndə nya shewəa shɛ ne, katetsewe lekwesa ta ŋkɛ 
ŋkɛ ba'a katepɛ ŋkɛ. Ama wale wale nza ŋkɛ pa va tɛhwɛɗi. 

8Ma kentifəate ndɛghwɛɗɛ wəndə nya shiwəa shɛ te wəndə nya wɛŋe ne, 
katetsewe lekwesa ta ŋkɛ wəndəa shɛ ba'a katepɛ ŋkɛ. Ama wale wale nza ŋkɛ 
pa va tɛhwɛɗi. 

9Ma yayata serede nya se za shɛ kadzeghwa te ne, wale wale nza ŋkɛ. 

10Ma yayata wəndə nya kekwaɗakɛ wəsə nya kese yitea wəndə nya shewəa shɛ 
ne, wale wale nza ŋkɛ pa va tɛhwɛɗi. Ma wəndə nya kekelete wəsə nya kala 
nyagha ne, katetsewe lekwesa ta ŋkɛ ŋkɛ ba'a katepɛ ŋkɛ. Ama wale wale nza 
ŋkɛ pa va tɛhwɛɗi. 

11Ma yayata wəndə nya kwaɗakɛ wəndə nya shewəa shɛ kaɗema ŋkɛ kepɛkɛ 
dzeve ne, katetsewe lekwesa ta ŋkɛ ŋkɛ ba'a katepɛ ŋkɛ. Ama wale wale nza ŋkɛ 
pa va tɛhwɛɗi. 

12Ma yayata wəsə rekɛ nya kwaɗakɛ wəndə nya shewəa shɛ ne, katempə mbeli. 
Ma yayata wəsə sheghwə ne, kateyaɓe mbeli hwa yɛmə nya bəzləvə. 

13Ma vəa ŋkwa nya kiɗi hwɛ ta wəshi nyi keveyi ŋkɛ wale wale yitea wəndəa shɛ 
ne, katemene hɛ ŋkɛ mberefaŋe nda tenza ŋkɛ wɛŋe. Katetsewe yɛ lekwesa ta 
ŋkɛ ŋkɛ ba'a katepɛ ŋkɛ le yɛməa ɗasle. Ma kwa sebe ta ŋkɛ ne, katenza ŋkɛ 
wɛŋe. 

14Ma te kwa deghese ta hɛ ne, katekese ghwəɗəŋkwə bake keɗema gheɗepe 
bake ŋkɛ kase ba'a katefə nda hɛ ŋkɛ ke nde dzeghe Shala, kwa kema ta 
Mahwətə, mɛa ŋkwa kedzembe cɛ lekwesa kebegeme geva. 

15Katedzeghe melɛ keyaɓe jaɗafa nde dzeghe Shala le kwete hwa 'yɛa shɛhɛ. Ma 
kwete ne, kezha melɛ kwa tere tere. Kwa sebe ta ŋkɛ, kateɓela gəsəkəa yaɓe 
wəshi nyi kese kahwɛ yitea wəndəa shɛ ŋkɛ kənə kwa kema ta Mahwətə. 

16Ma kese kameya kahwɛ yitea za ne, katepɛ geva ta ŋkɛ ŋkɛ pɛtɛ. Ama wale wale 
nza ŋkɛ pa va tɛhwɛɗi. 

17Ma yayata lekwesa keɗema gwada nya kwaɗakɛ kameya shɛ ne, katetsewe 
mbeli le yɛmə. Ama wale wale nza ŋkɛ pa va tɛhwɛɗi. 

18Ma kese yɛ za le male kaɓelahe ne, katepɛ hɛ bake nci. Ama wale wale nza hɛ 
pa va tɛhwɛɗi. 

Nza ta male wale wale va wəshi nyi kese yite 

19Ma kenza male kafə wəshi, ma kenza mimi kasawa yite ne, wale wale tenza 
nde kashikwə təhə. Ma yayata wəndə nya kekwaɗakɛ ŋkɛ ne, wale wale nza ŋkɛ 
pa va tɛhwɛɗi. 

20Ma yayata ŋkwa nya se nde meɓelahe te ba'a yayata wəsə nya se nde mentishɛ 
te vəa ŋkwa nya nza wəshi yite ne, wale wale nza nde. 

21Ma yayata wəndə nya kekwaɗakɛ ŋkwa keɓelahe ta nta ne, katetsewe lekwesa 
ta ŋkɛ ŋkɛ ba'a katepɛ ŋkɛ. Ama wale wale nza ŋkɛ pa va tɛhwɛɗi. 

22Ma yayata wəndə nya kekwaɗakɛ wəsə nya se nde mentishɛ te ne, katetsewe 
lekwesa ta ŋkɛ ŋkɛ ba'a katepɛ ŋkɛ. Ama wale wale nza ŋkɛ pa va tɛhwɛɗi. 

23Ma kenza kwete wəsə te ŋkwa keɓelahea shɛ keɗema te ŋkwa nya se nde 
mentishɛ, nda kwaɗakɛ wəsəa shɛ wəndə ne, wale wale nza wəndəa shɛ pa va 
tɛhwɛɗi 

24Ma kenza za kaɓelahe le malea shɛ, nda kwaɗakɛ ŋkɛ kadaŋwa ne, wale wale 
nza za shɛ kashikwə təhə. Ma yayata gezle nya meɓelahe ŋkɛ te ne, wale wale 
nza ŋkɛ. 

25Ma kenza mimi kasawa yitea male kahɛ kwele kwele kaɗema kavəa fə wəshia 
nta keɗema kezlakemte vəa fə wəshi ta nta sawa ta mimia shɛ ne, wale wale nza 
nde kala temə ta sawa ta mimia shɛ. Wale wale nza nde kala nya te hɛ nyi nza 
wəshi yite. 

26Ma yayata gezle nya se nde kaɓelahe te keɗema yayata tsəkwələ nya se nde 
mentishɛ ne, wale wale nza nde kala nya te və nya nza wəshi yite. 

27Ma yayata wəndə nya kekwaɗakɛ gezlea shɛ keɗema tsəkwələa shɛ ne, 
katetsewe lekwesa ta ŋkɛ ŋkɛ ba'a katepɛ ŋkɛ. Ama wale wale nza ŋkɛ pa va 
tɛhwɛɗi. 

28Ma kekiɗi sawa ta mimi yite ne, kateɓela hɛ nde mberefaŋe. Kwa sebe ta ŋkɛ 
ne, wɛŋe tenza nde. 

29Ma te kwa deghese ta hɛ ne, katefə nda ghwəɗəŋkwə bake keɗema gheɗepe 
bake nde kase ke nde dzeghe Shala, mɛa ŋkwa kedzembe cɛ lekwesa kebegeme 
geva. 

30Katedzeghe melɛ keyaɓe jaɗafa nde dzeghe Shala le kwete hwa 'yɛa shɛhɛ. Ma 
kwete ne, kezha melɛ kwa tere tere. Kwa sebe ta ŋkɛ, kateɓela gəsəkəa yaɓe ta 
mimia nta ŋkɛ kənəa malea shɛ kwa kema ta Mahwətə. 

31Kategeze nda yɛ ke ka Israyɛl kanza cakeɗake, vəa ŋkwa nya nza hɛ wale wale. 
Ma tsagha ne, katempə va nza ta nci wale wale, geze ta ŋkɛ, va nya zhɛrete cɛ 
lekwesa ta ɗa nya keveyi geva tekeleke nya te tepe ta nci nya hɛ wale wale we.» 

32Nyi ya kaghena nyi kegezete geva te ghəa za nya se wəshi keɗema kameya nyi 
kezhɛre ŋkɛ wale wale kasawa mbe kwala ve, 

33male nya kese wale wale va wəshi nyi kese yite, geze ta ŋkɛ, za keɗema male 
nya se wəshi kasawa yite, tsagha za nya keɓelahe le male vəa ŋkwa nya nza nde 
wale wale. 

Ka Lɛvi 16 

Veci nya wəba kezha yaɓe jaɗafa 

1Ma kwa sebe ta mpə ta ŋwale tezhilia Aron nyi bake, vəa ŋkwa nya dzawa kema 
ta Mahwətə hɛ ne, 

2ma ke Mahwətə sha Moyize: «Geze nda ke wəza meyɛ ŋa Aron kezha ɗema ŋkɛ 
kadzembe ŋkwa nya keveyi geva tekeleke, kwetere wəmbəa mayafe, te ŋkwa 
nya nza yɛ səndəkwə le wəsə keŋzle ta ŋkɛ nya keveyi geva tekeleke mbe yayata 
və. Ma tsagha ne, katemte ŋkɛ vəa ŋkwa nya tenca geva 'ya hwa ləmbə, kənəa 
wəsə keŋzle səndəkwə we. 

3Ma kezha dzembe ŋkwa nya keveyi geva tekeleke ne, katekele mca Aron kezha 
dzeghe melɛ keyaɓe jaɗafa ba'a game kezha dzeghe melɛ kwa tere tere. 

4Kateseɗe lekwesa pawa nya keveyi geva tekeleke ba'a kwampi pawa ŋkɛ. 
Katehwepe zlave pawa ŋkɛ hwa hwə ba'a katepeɗe ghəa ŋkɛ ŋkɛ le zlave pawa. 
Nyi ya kalekwesa nyi keveyi geva tekeleke nyi teseɗe ŋkɛ kwa sebe ta nya pɛkɛ 
pɛ ŋkɛ. 

5Katekese nda zhɛfa lɛmə bake jikə ta ka Israyɛl kezha dzeghe melɛ kekelemte 
jaɗafa ba'a game kwetɛŋe kezha melɛ kwa tere tere. 

6Katedzeghe melɛ Aron le mca kezha jaɗafa ta ŋkɛ ba'a kateɓela gəsəkəa yaɓe 
jaɗafa ŋkɛ kezha ghəa ŋkɛ ba'a kezha mbeli nyi ki ghɛa ŋkɛ. 

7Kwa sebe ta ŋkɛ ne, katefə zhɛfa lɛmə nyi bake nyi ŋkɛ kase kadzawa kema ta 
Mahwətə, mɛa ŋkwa kedzembe cɛ lekwesa kebegeme geva. 

8Katesla kwasheghediɗi ŋkɛ te zhɛfa lɛmə nyi bake nyi kezha ɗepete nya kaŋa 
Mahwətə ba'a nya kaŋa Azazɛl. 

9Katekele zhɛfa nya kaŋa Mahwətə ŋkɛ kase kadzawa kema ta ŋkɛ ba'a 
katedzeghe melɛ kekelemte jaɗafa ŋkɛ le. 

10Ma zhigə zhɛfa nya kaŋa Azazɛl ne, kateve ŋkɛ mbeli le mpi te kema ta 
Mahwətə, yitea ɓela geva gəsəkə kelemte jaɗafa kənə, nda teghwene mbeli 
kadzemte ke Azazɛl kwamte te ɓerama. 

11Katedzeghe melɛ Aron le mca kezha jaɗafa ta ŋkɛ ba'a kateɓela gəsəkəa 
kelemte jaɗafa ŋkɛ kezha ghəa ŋkɛ ba'a kezha mbeli nyi ki ghɛa ŋkɛ. Katesla ghə 
ŋkɛ te mca kedzeghe melɛ kezha jaɗafa ta ŋkɛ. 

12Katepɛre wəsə ketere 'wərdə ŋkɛ le laɗe ta ghwə nyi te reghwetɛ nya mbe 
ŋkwa nya keveyi geva tekeleke. Katenta 'wərdə kwa hə hə bake demake demake 
mbe dzeve ba'a katefə wəshia shɛhɛ ŋkɛ pɛtɛ kadzeyi kwetere wəmbəa mayafe. 

13Mbagha ne, katebete 'wərdəa shɛ ŋkɛ te laɗe ta ghwə. Tagha gɛ, katenza wəsə 
keŋzle səndəkwəa jikə geva bətə mbe n'yia 'wərdə. Ma tsagha gɛ ne, katemte 
Aron we. 

14Kateha wəzege ta dzeve ŋkɛ hwa mimia mca shɛ ba'a kateyisə ŋkɛ laka bela 
kesame ta veci va wəsə keŋzle ta səndəkwə, kwa sebe ta ŋkɛ, kateyisə ŋkɛ 
mberefaŋe zhigə te kema ta səndəkwə. 

15Kwa sebe ta ŋkɛ, katesla ghə ŋkɛ te zhɛfa kedzeghe melɛ kekelemte jaɗafa ta 
mbeli pɛtɛ ba'a katekele mimia ŋkɛ ŋkɛ kadzeyi kwetere wəmbəa mayafe. 
Katemene ŋkɛ le mimia shɛ kala nya menete ŋkɛ le ŋa mca: kateyisə mimia shɛ 
ŋkɛ te wəsə keŋzle səndəkwə ba'a kwa kema ta səndəkwə. 

16Kateɓela gəsəkəa yaɓe nza ta ka Israyɛl wale wale ba'a fama ghena ta nci, geze 
ta ŋkɛ, jaɗafa ta nci pɛtɛ ŋkɛ mbe ŋkwa nya keveyi geva tekeleke. Pa ŋkɛ menete 
tsagha kezha cɛ lekwesa kebegeme geva, kwa nza ŋkɛ ne, te tepe ta mbeli nyi 
wale wale mɓete geva nde. 

17Wəndə shɛ katenza mbe cɛ lekwesa kebegeme geva vəa ŋkwa nya dzembe 
ŋkwa nya keveyi geva tekeleke Aron kezha ɓela gəsəkəa yaɓe ŋkwa wɛŋe pa te 
və nya teshave ŋkɛ we. Kateɓela gəsəkəa kelemte jaɗafa Aron kezha ghəa ŋkɛ, 
kezha mbeli nyi ki ghɛa ŋkɛ ba'a kezha pɛtɛa ka Israyɛl. 

18Kateshave ŋkɛ laka reghwetɛ nya kwa kema ta Mahwətə ba'a kateyaɓe 
reghwetɛa shɛ ŋkɛ wɛŋe. Katemene mimia yɛ mca le zhɛfa ŋkɛ kezha mene te 
yayata tereme nya te sleme ta reghwetɛ. 

19Kateha wəzege ta dzeve ŋkɛ hwa mimi ba'a kateyisə mimia shɛ ŋkɛ mberefaŋe 
zhigə te reghwetɛ. Ma tsagha ne, kateyaɓe ŋkɛ wɛŋe va nza wale wale ta ka 
Israyɛl ba'a kateve ŋkɛ tekeleke. 

20Ma vəa ŋkwa nya kiɗimte ɓela gəsəkəa yaɓe ta ŋkwa nya keveyi geva tekeleke, 
cɛ lekwesa kebegeme geva ba'a reghwetɛ ŋkɛ ne, katekele zhɛfa nya mba 
teghweme ŋkɛ kase. 

21Katebete dzeve ŋkɛ bake nci kwa ghəa zhɛfa shɛ ba'a kateɓela yɛ jaɗafa, yɛ 
fama ghena ba'a yɛ fete ta pɛtɛa ka Israyɛl ŋkɛ kənə. Kateve hɛ ŋkɛ kwa ghəa 
zhɛfa shɛ, kwa sebe ta ŋkɛ, kateghwene ŋkɛ kadzete ɓerama, laka wəndə nya 
kentave geva. 

22Katenza jaɗafa ta nci pɛtɛ kwa ghəa zhɛfa shɛ ba'a katefə hɛ ŋkɛ kadzete ŋkwa 
nya ɗema mbeli te. Ma vəa ŋkwa nya ghweneghe zhɛfa shɛ Aron kadzemte te 
ɓerama ne, 

23katezhɛne geva ŋkɛ kadzembe cɛ lekwesa kebegeme geva, kateseɗemte yɛ 
lekwesa pawa nyi seɗete nyi ŋkɛ kezha dzembe ŋkwa nya keveyi geva tekeleke 
ŋkɛ ba'a katebete hɛ ŋkɛ mbagha. 

24Katepɛ ŋkɛ te ŋkwa nya keveyi geva tekeleke, kateseɗe kweci lekwesa ta ŋkɛ 
ŋkɛ. Kateshave ŋkɛ ba'a katedzeghe melɛ kwa tere tere ŋkɛ kezha ghəa ŋkɛ ba'a 
kezha mbeli pɛtɛ. Kwa sebe ta ŋkɛ, kateɓela gəsəkəa kelemte jaɗafa ŋkɛ kezha 
ghəa ŋkɛ ba'a kezha mbeli pɛtɛ. 

25Katetere bela nyi nza merege te te wəshi keseɗa nyi dzeghekɛ geva melɛ le hɛ 
kezha kelemte jaɗafa te wənə ŋkɛ te reghwetɛ. 

26Ma wəndə nya kekeleghe zhɛfa nya kadzemte te ɓerama kaŋa Azazɛl ne, 
katetsewe yɛ lekwesa ta ŋkɛ ŋkɛ ba'a katepɛ ŋkɛ nda tezhɛne geva ŋkɛ 
kadzembe ghedəkwə. 

27Ma yɛ mca le zhɛfa nyi dzeghekɛ melɛ kekelemte jaɗafa mbeli le hɛ, nyi keleghe 
mimia nci mbeli kadzembe ŋkwa nya keveyi geva tekeleke kezha yaɓe ŋkwa ne, 
katefə hɛ mbeli shave mbe ghedəkwə ba'a katetere hweta ta nci, slia nci ba'a 
wəshi nyi kwa hwəa nci mbeli le ghwə. 

28Ma wəndə nya kese katere hɛ ne, katetsewe yɛ lekwesa ta ŋkɛ ŋkɛ ba'a katepɛ 
ŋkɛ nda tezhɛne geva ŋkɛ kadzembe ghedəkwə. 

29Wa nya wəsə mahalegə nya kaghala ghala nya kaŋa ŋayɛ: ma te kwa meŋe ta 
hɛ mbe tere kwa mberefaŋe ne, katemene səwəmayɛ yɛ ba'a kateɗema yɛ 
kamene slene, gheyɛ ka Israyɛl ba'a ka se se nyi hwa gheyɛ. 

30Kwa nza ŋkɛ ne, vecia shɛ ya kaveci nya ɓelate gəsəkəa kelemte jaɗafa mbeli 
kənəa gheyɛ kezha nza yɛ wɛŋe. Ma tsagha gɛ, wɛŋe tenza yɛ va pɛtɛa jaɗafa ta 
ŋayɛ kwa kema ta Mahwətə. 

31Katenza vecia shɛ kaveci kezhɛne mpi ba'a kavecia səwəmayɛ kaŋa ŋayɛ. 
Kawəsə mahalegə nya kaghala ghala tenza ŋkɛ. 

32Ma wəndə nya keteɓela gəsəkəa kelemte jaɗafa ne, nde dzeghe Shala nya 
keveyi geva tekeleke laka n'yi ba'a nya keveyi geva kawəndə kwelea ka dzeghe 
Shala te ŋkwa yitenyɛ. Kateseɗe lekwesa pawa nyi keveyi geva tekeleke ŋkɛ. 

33Katemene gəsəkəa yaɓe ŋkwa nya keveyi geva tekeleke, cɛ lekwesa kebegeme 
geva ba'a reghwetɛ ŋkɛ. Katemene gəsəkəa kelemte jaɗafa ŋkɛ kezha ka dzeghe 
Shala ba'a kezha pɛtɛa ka Israyɛl. 

34Kawəsə mahalegə nya kaghala ghala tenza ŋkɛ kaŋa ŋayɛ. Kwetɛŋe zhigə mbe 
va ne, katemene geva gəsəkəa shɛ kezha kelemte geva jaɗafa ta pɛtɛa ka Israyɛl 
te wənə.» Pɛtɛ Aron menete wəshi nyi gezeke Mahwətə laka Moyize. 

Ka Lɛvi 17 

NZA TA KA ISRAYƐL TEKELEKE 
Ghena nyi kegezete geva te ghəa mimi 

1Ma ke Mahwətə sha Moyize: 

2«Ma pa na sha Aron, ŋwale tezhilia ŋkɛ ba'a pɛtɛa ka Israyɛl: Wa nya ghena nya 
geze Mahwətə nya: 

3Ma keɗe nde Israyɛl kasla ghə te mca, təmə keɗema kwe mbe ghedəkwə 
keɗema pelɛke te wəmbəa ghedəkwə ne, 

4pa keleke wəsə keseɗa shɛ kase kadzemɛa cɛ lekwesa kebegeme geva, kezha ve 
nda kawəsə gəmə ke Mahwətə, mɛa ŋkwa nya keveyi geva tekeleke. Ma 
kemenetema ŋkɛ tsagha ne, kateve ŋkɛ mbeli kande beze ghena va nya shekakɛ 
mimia wəsə nya teghweme ŋkɛ: kateŋkamte ŋkɛ mbeli shave hwa ka Israyɛl. 

5Ma tsagha ne, katefə wəshi nyi ɗe hɛ kadzeghe melɛ le hɛ kwamte hwa gamba 
ka Israyɛl kase. Katefə nda hɛ hɛ kase kadzemɛa cɛ lekwesa kebegeme geva ke 
nde dzeghe Shala kezha dzeghe nda melɛ kejikə ghə le hɛ ke Mahwətə. 

6Kateyisə mimia wəsə keseɗa shɛ nde dzeghe Shala te reghwetɛ nya mɛa cɛ 
lekwesa kebegeme geva ba'a katetere bela nyi nza merege te ŋkɛ. Zeɗehwe nda 
tenza n'yia ŋkɛ nya kezəŋwə megela ke Mahwətə. 

7Ma tsagha ne, katezhɛne ka Israyɛl kadzeghe nda melɛ ke kweci shala nyi nza 
pa ta nci kala zhɛfa lɛmə nyi ve nda ghə hɛ we. Kawəsə mahalegə nya kaghala 
ghala ba'a nya keshi keshi nza ŋkɛ kaŋa nci. 

8Ma pa na sha hɛ ɓiyitsa: Ma keɗe nde Israyɛl keɗema nde se se nya hwa hɛ 
kadzeghe melɛ kwa tere tere keɗema kwete melɛ ne, 

9pa keleke wəsə keseɗa shɛ kase kadzemɛa cɛ lekwesa kebegeme geva kezha ve 
nda kawəsə gəmə ke Mahwətə. Ma kemenetema ŋkɛ tsagha ne, kateŋkamte geva 
ŋkɛ shave hwa ka Israyɛl. 

10Ma kenza nde Israyɛl keɗema nde se se nya hwa hɛ kazeme mimi, ya mimia 
shɛ nza tsema tsema ne, kateme 'ya te wəndəa shɛ ba'a kateŋka ŋkɛ 'ya shave 
hwa ka Israyɛl. 

11Kwa nza ŋkɛ ne, mbe mimia ŋkɛ nza mpia yayata wəsə. Ma nda pelave ŋayɛ 
hweŋkwa 'ya kamene mimi te reghwetɛ ne, kezha yaɓemte geva jaɗafa ta ŋayɛ. 
Kwa nza ŋkɛ ma nda kelemte jaɗafa mimi ne, va nya nza mpi mbe. 

12Vatse gɛ ne, ma 'ya sha ka Israyɛl: ‹Wəndə shɛ hwa gheyɛ katezeme mimi we, 
nde se se shɛ hwa gheyɛ katezeme perə we.› 

13Ma kekeseve wəsə keseɗa keɗema 'yɛ nya zeme mbeli nde Israyɛl keɗema nde 
se se nya hwa ka Israyɛl kwamte pəli ne, katetiɗi mimia ŋkɛ ŋkɛ te hɛɗi ba'a 
katefə hɛɗi ŋkɛ kadzeghə. 

14Kwa nza ŋkɛ ma mba wəsə teghweme ne, mbe mimia ŋkɛ mpia ŋkɛ. Vatse gɛ 
ne, ma 'ya sha ka Israyɛl: ‹Zemema mimia yayata wəsə yɛ ma, kwa nza ŋkɛ ne, 
mbe mimia ŋkɛ mpia yayata wəsə. Ma wəndə nya kezehwe ne, kateŋkamte geva 
ŋkɛ.› 

15Ma kezehwe slia wəsə keseɗa kwa mte mte keɗema nya peslekɛ wəsə keseɗa 
nya hwa gamba nde Israyɛl keɗema nde se se nya hwa ka Israyɛl ne, katetsewe 

yɛ lekwesa ta ŋkɛ ŋkɛ ba'a katepɛ ŋkɛ. Wale wale nza ŋkɛ pa va tɛhwɛɗi. Kwa 
sebe ta ŋkɛ ne, katenza ŋkɛ wɛŋe. 

16Ma keɗema ŋkɛ ketsewemte yɛ lekwesa ta ŋkɛ ba'a kepɛkɛ pɛ ne, kwa ghəa 
ŋkɛ tenza fete ta ŋkɛ.» 

Ka Lɛvi 18 

Ghena te ghəa ɓelahe nya keɗema kehi le male 

1Ma ke Mahwətə sha Moyize: 

2«Ma pa na sha ka Israyɛl: 'Ya ya kaMahwətə Shala ta ŋayɛ! 

3Menema wəshi nyi mene mbeli kwa Ɛzhipte nya se yɛ kwa le nza yɛ ma. 
Menema wəshi nyi kemene geva te hɛɗia Kanan, nya tefə ŋayɛ 'ya kadzete yɛ ma. 
Hawema yɛ va wəshi mahalegəa nci ma. 

4Mene mə slene le ghena nyi gezete 'ya ba'a ya mə wəshi mahalegəa ɗa megela, 
kwa nza ŋkɛ ne, 'ya ya kaMahwətə Shala ta ŋayɛ. 

5Ya mə wəshi mahalegəa ɗa ba'a wəshi nyi gezete 'ya. Ma wəndə nya kemene 
slene le hɛ ne, teghweme tenza ŋkɛ laka hɛ. 'Ya ya kaMahwətə. 

6Hweŋkwa shɛ va nde Israyɛl kaɓelahe le male nya kamenənyɛ we. 'Ya ya 
kaMahwətə. 

7Kelemtema zləvə na te yiteyɛ ŋa laka ɓelahe le meyɛ ŋa ma. Nahe na kekelemte 
zləvə te, va nya nza nde kameyɛ ŋa perə. 

8Ɓelahema na le male ta yiteyɛ ŋa ma. Zləvə yakelemte na te yiteyɛ ŋa tsagha. 

9Ɓelahema na le wəzha ta yiteyɛ ŋa keɗema wəzha ta meyɛ ŋa, ya ghenta kele ki 
ghɛ keɗema ki kwete ghɛ ma. 

10Ɓelahema na le wəzha ta wəzege ta ŋa keɗema ŋa wəzha ta ŋa ma. Zləvə 
yakelemte na te ghəa ŋa. 

11Ɓelahema na le wəzha ta male ta yiteyɛ ŋa ma. Sawa mbe yiteyɛ ŋa sawa nde, 
wəzha ta yiteyɛ ŋa nde. 

12Ɓelahema na le wəzha ta meghekɛa yiteyɛ ŋa ma, kwa nza ŋkɛ ne, mimi nya 
kwetɛŋe nde le yiteyɛ ŋa. 

13Ɓelahema na le wəzha ta meghekɛa meyɛ ŋa ma, kwa nza ŋkɛ ne, mimi nya 
kwetɛŋe nde le meyɛ ŋa. 

14Kelemtema zləvə na te wəza yitenyɛa yiteyɛ ŋa laka ɓelahe le male ta ŋkɛ ma, 
kwa nza ŋkɛ ne, meyɛ ŋa nde. 



237 

 

 
Ghena ta Shala 

Kapsiki DC Bible 
©2012 Alliance Biblique du Cameroun and Bible Society of Cameroon. 

 

 
 

 

15Ɓelahema na le makwa ta ŋa ma. Ma va nya nza nde kamale ta wəzege ta ŋa 
ne, ɓelahema na le ma. 

16Ɓelahema le male ta wəza meyɛ ŋa ma. Zləvə yakele na seyi te wəza meyɛ ŋa. 

17Ɓelahema na le male ba'a le wəzha ta nta, le wəzha ta wəzege ta nta keɗema 
wəzha ta wəzha ta nta ma. Kwa nza ŋkɛ ne, mimi nya kwetɛŋe nde le hɛ ba'a 
wəsə hawe nya wəba nde. 

18Wəmema wəzha ta meghekɛa male ta ŋa na, mba male ta ŋa teghweme ma. 
Katekele zlɛ ŋkɛ kase. 

19Ɓelahema na le male vəa ŋkwa nya nza wəshi yite ma, kwa nza ŋkɛ ne, wale 
wale nde. 

20Ɓelahema na le male ta menə ŋa ma, kwa nza ŋkɛ ne, kawəndə nya wale wale 
zhɛre ŋa ŋkɛ. 

21Dzeghe nda ma melɛ na le kwete hwa ŋwalea ŋa ke Molɛk ma. Kelemtema 
zləvə na te sləa Shala ta ŋa ma. 'Ya ya kaMahwətə. 

22Ɓelahema na le za kala nya ɓelahe mbeli le male ma. Wəsə nya shɛma mbeli 
geze kashasha ŋkɛ. 

23Valema wəsə keseɗa na ma, kwa nza ŋkɛ ne, wale wale zhɛre ŋa ŋkɛ. Tsagha 
shɛ ne, valema male le wəsə keseɗa ma, wəsə kwa ndiremi nya kashasha ŋkɛ. 

24Zhɛrema ghəa ŋayɛ yɛ kaka wale wale laka mene kwete hwa wəshi nyi kala nyi 
ma. Ma kweci hwelefefi nyi ŋkamte nyi 'ya te kema ta ŋayɛ ne, nahe hɛ kezhɛrenji 
wale wale laka mene wəshia shɛhɛ. 

25Nahe hɛɗia shɛ le ghəa ŋkɛ kezhɛrenyɛ wale wale va wəshia shɛhɛ, vatse vate 
ɗa 'ya te. Tagha gɛ, pa betemte mbeli nyi te. 

26Ma kaŋa ŋayɛ, gheyɛ ka Israyɛl ba'a ka se se nyi hwa gheyɛ ne, hawe mə wəshi 
mahalegəa ɗa ba'a wəshi nyi gezete 'ya. Menema kwete yɛ hwa wəshi nyi 
ndiremi ndiremi kashasha shɛhɛ ma. 

27Ma mbeli nyi kese te hɛɗia shɛ mpelɛa ma ke gheyɛ ne, nahe hɛ kese kamene 
pɛtɛa wəshia shɛhɛ, vatse zhɛrenyɛ hɛɗia shɛ wale wale. 

28Zhɛrema ŋkɛ yɛ wale wale zhɛkwa ma. Ma tsagha ne, katebete ŋayɛ ŋkɛ kala 
nya betakɛ mbeli nyi kese ŋkɛ te mpelɛa ma ke gheyɛ ŋkɛ we. 

29Ma yayata wəndə nya kemene kwete hwa wəshi nyi ndiremi ndiremi kashasha 
shɛhɛ ne, kateŋkamte geva ŋkɛ shave hwa ka Israyɛl. 

30Hawe mə va ghena nyi gezave ŋayɛ 'ya. Menema wəshi nyi ndiremi ndiremi 
kashasha nyi mene nyi mbeli nda tese yɛ yɛ ma. Zhɛrema ghəa ŋayɛ yɛ kaka wale 
wale laka wəshia shɛhɛ ma. 'Ya ya kaMahwətə Shala ta ŋayɛ.» 

Ka Lɛvi 19 

Tsema tsema ɗe Shala kamene nda slene mbeli 

1Ma ke Mahwətə sha Moyize: 

2«Ma pa na sha pɛtɛa ka Israyɛl: Nza mə kambeli nyi keveyi geva tekeleke, kwa 
nza ŋkɛ ma 'ya Shala Mahwətə ta ŋayɛ ne, nahe 'ya keveyi geva tekeleke. 

3Pa yayata wəndəa ŋayɛ hawe va yitenyɛ ba'a meghekɛ, pa yayata wəndə hawe 
va veci kezhɛne mpi. 'Ya ya kaMahwətə Shala ta ŋayɛ. 

4Zhɛre nda ma geva yɛ ke kweci shala ma. Vɛsəma yɛ shala yɛ le mze ma. 'Ya ya 
kaMahwətə Shala ta ŋayɛ. 

5Ma kenza yɛ kadzeghe melɛ kejikə ghə ke Mahwətə ne, mene mə kala nya kehi 
kezha kele ɗafa ŋkɛ. 

6Katezeme slia wəsə keseɗa shɛ mbeli te veci nya dzeghekɛ melɛ mbeli ba'a te 
hendɛ ta ŋkwa. Ama ketene nde kavatahebezle ne, katetere mbeli le ghwə. 

7Ma kezehwe wəndə te kwa mahekene ta hɛ ne, sli nya wale wale ŋkɛ. Tsagha 
gɛ, katekele ɗafa melɛa shɛ we. 

8Ma wəndə nya kezehwe te kwa mahekene ta hɛ ne, kwa ghəa ŋkɛ nza fete ta 
ŋkɛ, kwa nza ŋkɛ nahe ŋkɛ kezhɛrete wəsə nya keveyi nda geva tekeleke ke 
Mahwətə wale wale. Kateŋkamte geva wəndəa shɛ shave mbe hwelefe ta ŋkɛ. 

9Ma kenza yɛ kamene ha se te wəve ne, mba yɛ ketsa ha nyi dzeyi sleme ta wəve 
ba'a mba yɛ kezhɛne geva kase kezha vɛane zləkə. 

10Mba yɛ kezhɛne geva kadzembe wəvea rɛzɛŋe ŋayɛ kezha fə ghwedzekwea 
rɛzɛŋe nyi kezaghəyite geva keɗema ya ta rɛzɛŋe nyi kebetenji te hɛɗi. Katesərə 
nda hɛ yɛ ke ka titikwəa kɛfi ba'a ke ka se se. 'Ya ya kaMahwətə Shala ta ŋayɛ. 

11Ghərəma yɛ ma, sla nda ma tseŋwə yɛ keɗema mene nda ma mbəɗəkwə yɛ ke 
menə ŋayɛ ma. 

12Zemema fela tseŋwə yɛ te sləa ɗa ma. Ma kemenete yɛ tsagha ne, 'ya yakelemte 
zləvə yɛ te. 'Ya ya kaMahwətə Shala ta ŋayɛ. 

13Menema ghəa ŋa le nde ghedəkwəa ŋa ba'a ghərəma na yite ma. Keseyima 
zhɛme ta nde mene slene na kahendɛ ma. 

14Ŋelema mədəŋə na ma, vema tehene kwa hweŋkwa ta ghwələ ma. Ma tsagha 
ne, katencɛ hawe ta ŋa va 'ya na. 'Ya ya kaMahwətə Shala ta ŋa. 

15Mehama ghwə ɗafa yɛ ma: Mbake nda ma berete yɛ ke ka dewə ŋeli ma, 
kemanema mbeli nyi nza wəshi va hɛ yɛ ma, ama meha nda mə ghwə nya tiɗiɗi 
ke ka menəhɛ ŋayɛ. 

16Gezema ghena nyi kekele zləvə te ka menəhɛ ŋayɛ yɛ ma. Sla nda ma tseŋwə 
yɛ ke nde ghedəkwəa ŋayɛ kezha pesle ŋkɛ mbeli ma. 'Ya ya kaMahwətə. 

17Zlɛma yɛ va wəza meyɛ ŋayɛ ma, ama nzama ŋayɛ yɛ keŋele menə ŋayɛ ma. 
Ma tsagha ne, katemene jaɗafa yɛ tewəmbəreke gheŋkɛ we. 

18Wama ghena yɛ le ghena ba'a vema menə ŋayɛ yɛ te wənə ma. Pa yayata 
wəndəa ŋayɛ ɗe nde ghedəkwəa ŋkɛ kala ghəa ŋkɛ. 'Ya ya kaMahwətə. 

19Katehawe yɛ va wəshi mahalegə nyi: sərəma mama ta wəshi keseɗa bake yɛ 
kavale ma, tsawema mama felehwe ta wəshi yɛ bake mbe wəvea ŋayɛ ma, 
seɗema lekwesa nyi tsate mbeli le mama ta pawa bake yɛ ma. 

20Ma keɓelahehwe ɓelahe wəndə le kwatera nya kameghwatenyɛa kwete 
wəndə, ama kaɗema nde kenaka kambeɗekɛ geva keɗema kapelakɛ geva waɗe 
ne, pa wəndəa shɛ ŋkikɛ wəsə te. Ama kampə mbeli nyi kemenete fete nyi mbeli, 
va nya nza nde mba kakwatera we. 

21Katekele game wəndəa shɛ kalə kadzemɛa cɛ lekwesa kebegeme geva kezha 
dzeghe nda melɛ kedimə ghə ke Mahwətə. 

22Ma laka game kedzeghe melɛ kedimə ghə ne, kateɓela gəsəkəa kelemte jaɗafa 
nde dzeghe Shala kənəa wəndəa shɛ kwa kema ta ɗa. Ma tsagha gɛ, katekelemte 
geva jaɗafa nya menete wəndəa shɛ te wənə. 

23Ma vəa ŋkwa nya tedzete hɛɗia Kanan yɛ ba'a nya temɓete mama ta wəfe nyi 
keya yɛ ne, katenewe ya ta nci yɛ kawəshi nyi wale wale kava mahekene. 
Katezeme hɛ yɛ we. 

24Ma pɛtɛa ya nyi teya hɛ mbe kwa wəfaɗe ta va ne, kateve ɗa hɛ yɛ tekeleke, 'ya 
Mahwətə hwa gəsəkəa tsa hana. 

25Ma se te kwa mcɛfe ta va ne, katezeme ya ta nci yɛ. Ma tsagha ne, katemtsehe 
ya hɛ. 'Ya ya kaMahwətə Shala ta ŋayɛ. 

26Zemema slia wəsə keseɗa yɛ te ŋkwa nya shekeyi geva mimia ŋkɛ ma. Menema 
ghwɛ yɛ ba'a ləma yɛ sha ka ŋa zlera ma. 

27Tsehema shintia ghə yɛ taghele ghele ba'a ŋsəma balɛaha yɛ ma. 

28Ma kemte wəndə va gheyɛ ne, perawema geva ta ŋayɛ yɛ ma. Perawema 
gwərəhi keɗema kalaŋgwə yɛ ma. 'Ya ya kaMahwətə. 

29Kelemtema zləvə yɛ te ŋwalea kwɛa ŋayɛ laka pele hɛ kamene mefətekwə mbe 
ŋkwa nya keveyi geva tekeleke, yagha mbeli nyi te hɛɗi katemene mefətekwə 
ba'a wəshi keɗema kehi ma. 

30Hawe mə va veci kezhɛne mpi ba'a ve mə zləvə te ŋkwa nya keveyi ɗa geva 
tekeleke. 'Ya ya kaMahwətə. 

31Dzawama weta yɛ ma, ləma yɛ sha ka gepe ŋkwa ma, kwa nza ŋkɛ ne, wale 
wale tezhɛre ŋayɛ hɛ. 'Ya ya kaMahwətə Shala ta ŋayɛ. 

32Katesate yɛ te ŋkwa kwa kema ta wəndə nya kentsə ntsə. Katehawe yɛ va ka 
meha mehɛɗi. Ma tsagha ne, katencɛ hawe ta ŋayɛ yɛ va Shala ta ŋayɛ. 'Ya ya 
kaMahwətə. 

33Ma vəa ŋkwa nya tese nde se se kanza te hɛɗia ŋayɛ ne, menema ghəa ŋayɛ yɛ 
le ma. 

34Ama mene nda mə ke nde se sea shɛ kala menə ŋayɛ. Ɗe mə ŋkɛ kala ghəa 
ŋayɛ. Kwa nza ŋkɛ ma gheyɛ ne, kaka se se se yɛ kwa Ɛzhipte. 'Ya ya kaMahwətə 
Shala ta ŋayɛ. 

35Menema mbəɗəkwə yɛ mbe meha ghwə, dzeghe biya ta wəshi, dzeghe ɗaŋeɗa 
ta wəshi ba'a dzeghe ta wəsə kwa yɛmə yɛmə ma. 

36Mene mə slene le kiləwə nyi tiɗiɗi, wəshi kedzeghe biya ta wəsə nyi tiɗiɗi, 
agweda nyi tiɗiɗi ba'a wəshi kedzeghe wəshi kwa yɛmə yɛmə nyi tiɗiɗi. 'Ya ya 
kaMahwətə Shala ta ŋayɛ nya kefəakame ŋayɛ same kwa Ɛzhipte. 

37Ya mə wəshi mahalegəa ɗa ba'a wəshi nyi gezete 'ya megela. Mene mə slene le 
hɛ. 'Ya ya kaMahwətə.» 

Ka Lɛvi 20 

Səkwə ghə nyi kefɛake geva 

1Ma ke Mahwətə sha Moyize: 

2«Ma pa na sha ka Israyɛl: Ma yayata nde Israyɛl keɗema nde se se nya hwa hɛ 
nya kedzeghe nda melɛ le kwete hwa ŋwalea ŋkɛ ke Molɛk ne, katepesle ŋkɛ 
mbeli. Katebeze ŋkɛ mbeli nyi te hɛɗi le pelɛ. 

3'Ya le ghəa ɗa ne, kateve ɗa 'ya te wəndəa shɛ. Kateŋkamte ŋkɛ 'ya shave mbe 
hwelefe ta ŋkɛ, va nya dzeghekɛ nda melɛ ŋkɛ le kwete hwa ŋwalea ŋkɛ ke 
Molɛk, wəsə nya kezhɛrete ŋkwa nya keveyi ɗa geva tekeleke wale wale ba'a nya 
kekelemte zləvə te sləa ɗa nya keveyi geva tekeleke. 

4Ma keŋzlete ntsə mbeli nyi te hɛɗi te wəsə nya kala nya kezha ɗema kapesle 
wəndəa shɛ ne, 

5kateme 'ya le ghəa ɗa te wəndəa shɛ ba'a te mbeli nyi ki ghɛa ŋkɛ. Kateŋkamte 
hɛ 'ya shave mbe hwelefe ta nci, gheŋkɛ le pɛtɛa mbeli nyi keve zləvə te Molɛk. 

6Ma wəndə nya kedzawa weta ba'a nya kelə sha ka gepe ŋkwa ne, kwete nyagha 
mama ta hawe va kweci shala. Vatse gɛ ne, kateme 'ya kənəa wəndəa shɛ ba'a 
kateŋka ŋkɛ 'ya shave mbe hwelefe ta ŋkɛ. 

7Nza mə kambeli nyi keveyi geva tekeleke, kwa nza ŋkɛ ne, 'ya ya kaMahwətə 
Shala ta ŋayɛ. 

Fete nyi keve ɗa nyi dzawe dzawe te wəndə 

8Hawe mə va wəshi mahalegəa ɗa ba'a mene mə slene le hɛ. 'Ya ya kaMahwətə 
nya keveyi ŋayɛ kambeli nyi tekeleke. 

9Ma wəndə nya keŋele yitenyɛ keɗema meghekɛ ne, nahe ŋkɛ kehi kapesle ŋkɛ 
mbeli. Kwa ghəa ŋkɛ nza mte ta ŋkɛ, va nya ŋelekɛ yɛ yitenyɛ le meghekɛ ŋkɛ. 

10Ma kemenete vale tahe wəndə le male ta kwete hwa ka menəhɛnyɛ ne, 
katempə mbeli nyi kemenete fetea shɛ mbeli bake nci. 

11Ma keɓelahehwe ɓelahe wəndə le kwete hwa mia yitenyɛ ne, nahe ŋkɛ 
kekelemte zləvə te yitenyɛ. Katempə mbeli nyi kemenete fetea shɛ mbeli bake 
nci. Kwa ghəa nci nza mte ta nci. 

12Ma keɓelahehwe ɓelahe wəndə le makwa ta ŋkɛ ne, katempə mbeli nyi 
kemenete fetea shɛ mbeli bake nci, va nya menete wəsə nya keɗema kehi hɛ. 
Kwa ghəa nci tenza mte ta nci. 

13Ma kenza wəndə kaɓelahe le kwete wəndə kala nya ɓelahe mbeli le male ne, 
wəsə nya shɛma mbeli geze kashasha yamenete hɛ. Katempə hɛ mbeli bake nci 
ba'a kwa ghəa nci tenza mte ta nci. 

14Ma kewəmeve yɛ wəzha makwa le meghekɛ wəndə kami ne, wəsə nya 
kehitema geva ŋkɛ. Katetere yɛ wəndəa shɛ le mi nyi bake nyi mbeli le ghwə. Ma 
tsagha ne, katenza wəsə nya keɗema kehi hwa gheyɛ we. 

15Ma kenza wəndə kavale wəsə keseɗa ne, katepesle ŋkɛ mbeli ba'a katepesle 
wəsə keseɗa shɛ mbeli. 

16Ma kenza male kavale le wəsə keseɗa ne, katepesle malea shɛ ba'a wəsə 
keseɗa shɛ mbeli. Katempə hɛ mbeli ba'a kwa ghəa nci tenza mte ta nci. 

17Ma kewəmeve wəzha ta yitenyɛ keɗema wəzha ta meghekɛ wəndə, 
keɓelahehwe ɓelahe ŋkɛ le ne, wəsə hawe ŋkɛ. Kateŋkamte geva hɛ kwa ntsə ta 
hwelefe ta nci. Ma va nya ɓelahehwe ɓelahe ŋkɛ le wəzha ta yitenyɛ keɗema le 
wəzha ta meghekɛ ne, kwa ghəa ŋkɛ tenza fete ta ŋkɛ. 

18Ma keɓelahehwe ɓelahe wəndə le male nya nza wəshi yite ne, kateŋka hɛ mbeli 
bake nci shave mbe hwelefe ta nci, va nya ɓelahehwe ɓelahe hɛ vəa ŋkwa nya 
nza mimi yitea malea shɛ. 

19Ɓelahema yɛ le wəzha ta meghekɛa meyɛ ŋayɛ keɗema ŋa yitenyɛa ŋayɛ ma. 
Kwa nza ŋkɛ ma wəndə nya keɓelahehwe ɓelahe le menənyɛ ne, kwa ghəa nci 
nza fete ta nci bake nci. 

20Ma wəndə nya keɓelahehwe ɓelahe le male ta wəza meghekɛa yitenyɛ ne, 
zləvə yakelemte ŋkɛ te wəza meghekɛa yitenyɛ. Kwa ghəa nci tenza fete ta nci 
bake nci ba'a katempə hɛ kaɗema hɛ ŋwale va hɛ. 

21Ma kewəmeve male ta wəza meghekɛ wəndə ne, wəsə nya keɗema kehite geva 
ŋkɛ. Kateya ŋwale hɛ, va nya kelemte zləvə wəndəa shɛ te wəza meghekɛ we. 

22Hawe mə va wəshi mahalegəa ɗa ba'a wəshi nyi gezete 'ya, mene mə slene le 
hɛ. Ma tsagha ne, katebete ŋayɛ hɛɗi nya tefə ŋayɛ 'ya kadzete we. 

23Hawema yɛ va wəshi keshia kweci hwelefefi nyi ŋka nyi 'ya te kema ta ŋayɛ 
ma. Va nya menete wəshia shɛhɛ hɛ nda ɗema hɛ ndeɗehwe ɗa. 

24Ma 'ya gezete ŋayɛ: ‹Va gheyɛ tenza hɛɗia nci, ‘ya nde teve ŋayɛ kaŋa ŋayɛ, hɛɗi 
nya hwɛ nya yɛ ŋ'wa le yɛməa mze te!› ‘Ya ya kaMahwətə Shala ta ŋayɛ nya 
kenehemte ŋayɛ le kweci hwelefefi. 

25Vatse gɛ ne, katenehe wəshi keseɗa nyi wɛŋe wɛŋe le nyi wale wale, 'yɛ nyi 
wɛŋe wɛŋe le nyi wale wale yɛ. Zhɛrema ghəa ŋayɛ yɛ wale wale laka kwaɗe 
wəshi nyi wale wale: wəshi keseɗa, 'yɛ keɗema wəshi nyi kentsehe dzate te hɛɗi 
ma. Ma nda neheve hɛ 'ya ne, kezha ɗepete wəshi nyi wale wale yɛ. 

26Nza mə kambeli nyi keveyi geva tekeleke kaŋa ɗa, kwa nza ŋkɛ ma 'ya 
Mahwətə ne, nahe 'ya keveyi geva tekeleke. Nahe 'ya kenehemte ŋayɛ le kweci 
hwelefefi kezha nza yɛ kaŋa ɗa. 

27Ma kenza za keɗema male nya kendeke nda ghə ke dzawa weta ba'a nya kelə 
sha ka gepe ŋkwa shɛ ne, katempə hɛ mbeli. Katebeza hɛ mbeli le pelɛ ba'a kwa 
ghəa nci tenza mte ta nci.» 

Ka Lɛvi 21 

Ghena nyi kegezete geva te ghəa ka dzeghe Shala 
a. Tsema tsema hi ka dzeghe Shala kanza 

1Ma ke Mahwətə sha Moyize: «Ma pa na sha ka dzeghe Shala nyi kaŋwale tezhilia 
Aron: Mahalegə ŋkɛ sha nde dzeghe Shala kazhɛre ghəa ŋkɛ wale wale laka 
hende nda geva ke wəndə kemte mtea menənyɛ, 

2nda ŋkɛ kanza kamenənyɛ nya dekwede, geze ta ŋkɛ: meghekɛ, yitenyɛ, wəzege 
ta ŋkɛ, wəzha ta ŋkɛ, wəza meghekɛ 

3keɗema wəzha ta meghekɛ nya keɗema yitea za. Mba nde te dzeve ta mbeli nyi 
ki ghɛa nci, va nya ɗema nde kenaka kadzeki ghɛa kwete wəndə. 

4Ma hwa mbeli nyi kwa yita ta ŋkɛ ne, nde dzeghe Shala ya kawəndə nya te ghə. 
Kashɛ ŋkɛ zhɛre ghəa ŋkɛ wale wale, yagha ŋkɛ kakelemte zləvə te ghəa ŋkɛ we. 

5Ma kemte wəndə va hɛ ne, katetsehe ghə kwele ka dzeghe Shala we, kateŋsə 
balɛaha hɛ ba'a katepeperawe geva hɛ we. 

6Katenza hɛ kambeli nyi keveyi geva tekeleke kezha 'ya ba'a katekele zləvə hɛ te 
sləa ɗa we. Ma kwa nza ŋkɛ hɛ ka dzeghe ɗa melɛ nya kawəsə kezeme ta ɗa, 'ya 
Shala Mahwətə ta nci ne, katenza hɛ kambeli nyi keveyi geva tekeleke. 

7Hweŋkwa va hɛ kezha kele male nya kemene mefətekwə keɗema nya kelemte 
geva zləvə te we. Katekele male nya ŋkamte za nta hɛ we. Kwa nza ŋkɛ ne, wəndə 
nya keveyi geva tekeleke kezha slene ta ɗa nde dzeghe Shala. 

8Yayata nde Israyɛl katehawe va nza ta ka dzeghe Shala tekeleke. Kwa nza ŋkɛ 
ne, ghenci ka ve ɗa wəshi kezeme nyi fə ɗa yɛ, 'ya Shala ta ŋayɛ. Kambeli nyi 
keveyi geva tekeleke nza hɛ sha gheyɛ, kwa nza ŋkɛ ma 'ya Mahwətə ne, nahe 
'ya keveyi geva tekeleke, 'ya nya keveyi ka Israyɛl tekeleke. 

9Ma kekelemte zləvə wəzha ta nde dzeghe Shala te ghəa nta laka mene 
mefətekwə ne, yitenyɛ yakelemte zləvə nde te: kateteremte geva nde le ghwə le 
mpi. 

10Wəndə kwelea ka dzeghe Shala ya kawəndə kwelea ka dzeghe Shala. Nahe ŋkɛ 
keveyi geva tekeleke laka n'yi keve ŋkwa tekeleke te veci nya dzembe slene ŋkɛ. 
Lekwesa nyi keveyi geva tekeleke yaseɗe ŋkɛ perə. Vatse gɛ ne, hweŋkwa shɛ ve 
kezha sərə shintia ghəa ŋkɛ kwəshivərəŋə ba'a kaŋkwahe lekwesa ta ŋkɛ kemte 
wəndəa ŋkɛ we. 

11Wəndə kemte mte shɛ katehende nda geva ŋkɛ we. Katezhɛre ghəa ŋkɛ ŋkɛ 
wale wale, ya yitenyɛ keɗema meghekɛ nde mte we. 

12Kateshave ŋkɛ mbe ŋkwa nya keveyi geva tekeleke, yagha ŋkɛ kakelemte zləvə 
te ŋkwa nya keveyi nda geva tekeleke ke Shala ta ŋkɛ we. Kwa nza ŋkɛ ne, nahe 
ŋkɛ keveyi geva tekeleke kezha slene ta ɗa laka n'yi keve ŋkwa tekeleke. 'Ya ya 
kaMahwətə. 

13Ma wəndə kwelea ka dzeghe Shala ne, deke degheli nya keɗepema za yawəme 
ŋkɛ kamale. 

14Katewəme male wede, ya male nya kenehemte geva le za nta, ya male nya 
kekelemte zləvə te ghəa nta laka mene mefətekwə ŋkɛ we. Deke degheli nya ki 
ghɛa ka dzeghe Shala yawəme ŋkɛ. 

15Ma tsagha gɛ ne, katekelemte zləvə ŋkɛ te hwelefe ta ŋkɛ we, kwa nza ŋkɛ ne, 
'ya ya kaMahwətə nya keveyi ŋkɛ tekeleke.» 

b. Beze nyi kefɛa ŋkwa kenza kande dzeghe Shala 

16Ma ke Mahwətə sha Moyize: 

17«Ma pa na sha Aron: Ma mbe hwelefe ta ŋa, keshi keshi ne, wəndə nya nza beze 
te geva ta ŋkɛ shɛ katehende geva kase kezha ve nda wəsə kezeme ke Shala ta 
ŋkɛ we. 

18Wəndə nya nza beze te geva ta ŋkɛ shɛ katehende nda geva ke reghwetɛ we: 
ya gheŋkɛ nza kaghwələ, kagweleba, kawəndə nya nza beze kwa kema ta ŋkɛ 
keɗema nya nza kwete dzeve keɗema seɗa ta ŋkɛ biya ma ke kwete, 

19wəndə nya keɓele ɓele mbe seɗa keɗema mbe dzeve, 

20wəndə nya zhɛ nda jɛwə keɗema wəndə nya keghwele ghwele, wəndə nya nza 
jarewa te ntsə ve, wəndə nya zhɛ nda mezeke keɗema lame lame, keɗema ne, 
wəndə nya ketsewe tsewe. 

21Wəndə nya nza beze te shɛ mbe hwelefe ta ŋa katehende nda geva ke reghwetɛ 
kezha ve ɗa wəsə kezeme we. Ma va beze nya te geva ta ŋkɛ ne, katehende geva 
ŋkɛ kase kezha ve nda wəsə kezeme ke Shala ta ŋkɛ we. 

22Wərə ŋkɛ kazeme wəshi nyi dzeghekɛ ɗa melɛ mbeli le, wəshi gəmə nyi keveyi 
geva deke kaŋa ɗa ba'a kweci wəshi gəmə. 

23Ama va beze nya te geva ta ŋkɛ ne, katehende nda geva ŋkɛ ke mayafe nya mɛa 
ŋkwa nya keveyi geva tekeleke, ya ke reghwetɛ, yagha ŋkɛ kakelemte zləvə te 
ŋkwa nya keveyi ɗa geva tekeleke ba'a te wəshi nyi we. Kwa nza ŋkɛ ne, 'ya ya 
kaMahwətə nya keve hɛ tekeleke.» 

24Pa Moyize gezete nda ghena shɛhɛ ke Aron, ke ŋwalea ŋkɛ ba'a ke pɛtɛa ka 
Israyɛl. 

Ka Lɛvi 22 

c. Zeme ta wəshi nyi dzeghekɛ melɛ mbeli le hɛ 

1Ma ke Mahwətə sha Moyize: 

2«Ma pa na sha yɛ Aron le ŋwalea ŋkɛ: Zemema wəshi gəmə nyi ve ɗa ka Israyɛl 
tekeleke yɛ, yagha yɛ kakelemte zləvə te sləa ɗa ma. 'Ya ya kaMahwətə. 

3Ma pa na sha hɛ: Keshi keshi, ma yayata wəndə nya wale wale mbe hwelefe ta 
ŋayɛ nya kehendave nda geva ke wəshi nyi keveyi geva tekeleke nyi veyi ɗa nyi 
ka Israyɛl tekeleke ne, kateŋkamte geva wəndəa shɛ kwa kema ta ɗa. 'Ya ya 
kaMahwətə. 

4Ma yayata wəndə nya mbe hwelefe ta Aron nya keseve derena keɗema 
gezhɛkɛni ne, katezeme wəshi gəmə nyi keveyi geva tekeleke ŋkɛ pa te və nya 
teyaɓemte geva ŋkɛ wɛŋe we. Tsagha shɛ wəndə nya kekwaɗakɛ wəndə nya 
kezhɛrete ghəa ŋkɛ wale wale laka kwaɗe wəsə nya kekwaɗakɛ wəndə kemte 
mte, wəndə nya se kameya kahwɛ yite, 

5wəndə nya kekwaɗakɛ wəsə nya kentsehe geva dzate te hɛɗi keɗema wəndə 
nya kezhɛre ŋkwa wale wale, ya tsema tsema nza ta wəsə nya wale walea shɛ. 

6Ma wəndə nya kekwaɗakɛ wəshi nyi kala nyi ne, wale wale nza ŋkɛ pa va 
tɛhwɛɗi. Nda ŋkɛ kapɛmte geva ta ŋkɛ wɛŋe nda tezeme wəshi gəmə nyi keveyi 
geva tekeleke ŋkɛ. 

7Ma pəkwəma ta veci ne, wɛŋe ŋkɛ. Tagha gɛ, wərə ŋkɛ kazeme wəshi gəmə nyi 
keveyi geva tekeleke, kwa nza ŋkɛ ne, wəsə kezeme ta ŋkɛ hɛ. 

8Katezeme wəsə keseɗa nya kemtenyɛ keɗema nya peslekɛ wəshi nyi hwa 
gamba nde dzeghe Shala we. Katezhɛre ŋkɛ nde wale wale. 'Ya ya kaMahwətə. 

9Katemene wəshi nyi gezave nda 'ya ke hɛ hɛ. Ma tsagha ne, katenza hɛ kaka fete 
tewəmbəreke wəsə kezeme we. Ma kekelemte zləvə hɛ te wəsə kezemea shɛ hɛ 
ne, katempə hɛ. 'Ya ya kaMahwətə nya keve hɛ tekeleke. 

10Wəndə gəmə shɛ katezeme wəsə nya keveyi geva tekeleke we. Ya mentiɓə 
keɗema nde mene nda slene te cɛdɛ ke nde dzeghe Shala ne, hweŋkwa ve kezha 
zeme we. 

11Ama kepave mava nde dzeghe Shala te cɛdɛ ne, wərə wəndəa shɛ kazeme wəsə 
kezemea shɛ, tsagha nde mene slene nya keya ki ghɛa shɛ. 

12Ma kewəmeve wəndə gəmə wəzha ta nde dzeghe Shala ne, hweŋkwa ve kezha 
zeme wəsə nya kelemte mbeli kənəa wəshi gəmə nyi keveyi geva tekeleke we. 

13Ama wəzha ta nde dzeghe Shala nya kawede keɗema nya kenehemte geva le 
za nta, kaɗema wəzege ve nda senyɛ nde kanza ki ghɛa yitenyɛ kala nya se nde, 
nda tewəmeve za nde ne, wərə nde kazeme wəsə kezeme ta yitenyɛ. Ma keɗema 
ŋkɛ kala nya ne, wəndə gəmə shɛ kazeme wəsə kezeme nya keveyi geva tekeleke 
we. 

14Ma kezehwe wəndə kaɗema ŋkɛ keɗepe ne, kateŋki nda səkəməa wəsəa shɛ 
ŋkɛ ke nde dzeghe Shala ba'a katemtsehe kwa mcɛfe ta bela ta wəsəa shɛ ŋkɛ 
yite. 

15Katekelemte zləvə ka dzeghe Shala te wəshi gəmə nyi keveyi geva tekeleke nyi 
fəke nda ka Israyɛl ke Mahwətə we. 

16Ma kezehwe hɛ le hweŋkwa nya keɗema kehi ne, fete nya ke'yɛwe kelemte 
geva te wənə yave hɛ kwa ghəa nci, kwa nza ŋkɛ ne, 'ya ya kaMahwətə nya keve 
hɛ tekeleke.» 

Tsema tsema nta wəshi keseɗa kedzeghe melɛ mbeli 

17Ma ke Mahwətə sha Moyize: 

18«Ma pa na sha Aron, ŋwalea ŋkɛ ba'a pɛtɛa ka Israyɛl: Ma yayata nde Israyɛl 
keɗema nde se se nya hwa hɛ nya keɗe kadzeghe ɗa melɛ kwa tere tere, 'ya 
Mahwətə, tewəmbəreke meɗe mɛ nya menete ŋkɛ keɗema le ɗe ta ŋkɛ, 

19ma keɗe ŋkɛ kakemave zlaɓa ta ɗa ne, pa keseke ŋeza wəsə keseɗa nya ɗema 
beze te, shave hwa sla, timɛti keɗema kwi. 

20Hweŋkwa shɛ ve kezha kele wəsə keseɗa nya nza beze te kase we, kateyɛ 
wəsəa shɛ 'ya we. 

21Ma keɗe yayata wəndə kadzeghe ɗa melɛ kejikə ghə kezha yipə meɗe mɛa ŋkɛ 
keɗema le ɗe ta ŋkɛ ne, kateyɛ sla, təmə keɗema kwea shɛ 'ya, ɗema ta beze 
kaɗema te wəsə keseɗa shɛ. 

22Kele nda ma wəsə keseɗa nya kaghwələ, nya keɓele ɓelea seɗa, nya kesla sla 
seɗa, nya shewə va mareda keɗema tetəhwə yɛ kase ke Mahwətə ma. Dzeghe 
nda ma melɛ kwa tere tere yɛ le wəsə keseɗa nya kala nyagha te reghwetɛ ke 
Mahwətə ma. 

23Ma kenza kwete seɗa ta sla, təmə keɗema kwe kebiyanyɛ keɗema kebaslɛnyɛ 
ne, wərə yɛ kadzeghekɛ melɛ nya gəmə gəmə le, ama kateyɛ wəsə keseɗa shɛ 'ya 
kaŋa melɛ keyipə meɗe mɛ we. 

24Kele nda ma wəsə keseɗa nya ketare tare, nya kempə mpəa sepele, nya 
ketsewe tsewe keɗema kesla sla sepele yɛ kase ke Mahwətə ma. Menema yɛ 
tsagha te hɛɗia ŋayɛ ma. 

25Pama wəshi keseɗa nyi kala nyi yɛ va nde se se kezha dzeghe nda melɛ le hɛ 
ke Shala ta ŋayɛ ma. Ma tsewe nya tsewemte hɛ nya mbeli ne, kabeze nde te hɛ. 
Tsagha gɛ ne, kateyɛ hɛ 'ya va gheyɛ we.» 

26Ma ke Mahwətə sha Moyize zhɛkwa: 

27«Ma keyake geva leve ta sla, zhɛgwəa təmə keɗema zhɛgwəa kwe ne, katesərə 
mbeli yitea meghekɛ kashikwə zake. Ma se te kwa deghese ta hɛ ne, kateyɛ hɛ 
'ya kedzeghekɛ ɗa melɛ kwa tere tere mbeli le hɛ, 'ya Mahwətə. 

28Ama slama ghə yɛ te meghekɛa sla, meghekɛa təmə keɗema meghekɛa kwe te 
veci nya kwetɛŋe le wəzege ta ŋkɛ ma. 

29Ma kenza yɛ kadzeghe ɗa melɛ ketsa nda hana 'ya Mahwətə ne, dzeghekɛ mə 
kala nya kehi kezha yɛhwe ŋayɛ 'ya: 

30te vecia shɛnyɛ tezeme slia shɛ yɛ, tenema ŋkɛ yɛ kahendɛ ma. 'Ya ya 
kaMahwətə. 

31Hawe mə va ghena nyi gezete 'ya megela ba'a mene mə slene le hɛ. 'Ya ya 
kaMahwətə. 

32Kelemtema zləvə yɛ te 'ya, yitea nza sləa ɗa tekeleke hwa ka Israyɛl ma. 'Ya ya 
kaMahwətə nya keve ŋayɛ kambeli nyi tekeleke 

33nya kefəakame ŋayɛ same kwa Ɛzhipte kezha nza kaShala ta ŋayɛ. 'Ya ya 
kaMahwətə.» 

Ka Lɛvi 23 

Vəa gəsəkə nyi mene ka Israyɛl: Veci kezhɛne mpi 

1Ma ke Mahwətə sha Moyize: 

2«Ma pa na sha ka Israyɛl: Ma vəa ŋkwa nyi mene ɗa gəsəkə nyi jama jama yɛ, 
'ya Mahwətə ne, katemene tsene nyi keveyi geva tekeleke yɛ. Wa nyi gəsəkə nyi 
jama jama shɛhɛ nyi kezha 'ya: 

3Kahɛ ŋkwaŋe ne, katemene slene mbeli. Ama te kwa mberefaŋe ta hɛ ne, 
katenza veci kezhɛne mpi nya keveyi geva tekeleke kezha ve zləvə te 'ya. Slene 
shɛ katemene yɛ we: gheŋkɛ ya kaveci kezhɛne mpia Mahwətə te yayata ŋkwa 
nya nza yɛ. 

4Ma kweci gəsəkə nyi jama jama nyi tetsene geva yɛ yite kezha mene ɗa ne, te 
hɛ nyi kenteyi geva temene hɛ yɛ. 

Yɛ Pake le gəsəkəa ɗafa nyi ɗema tenjɛne hwe 

5Ma te kwa meŋe wəfaɗeghəmbe ta hɛ mbe kwa ghate ta tere mbe va, menema 
ta tɛhwɛɗi ne, katemene ɗa gəsəkəa Pake yɛ, 'ya Mahwətə. 

6Ma te kwa meŋe mcɛfeghəmbe ta hɛ mbe terea shɛnyɛ ne, katemene nda 
gəsəkəa ɗafa nyi ɗema tenjɛne hwe yɛ ke Mahwətə. Kahɛ mberefaŋe ne, ɗafa nyi 
ɗema tenjɛne hwe yatezeme yɛ. 

7Ma te kwa ghate ta hɛ ne, katemene tsene nya keveyi geva tekeleke yɛ. Slene 
nya dzawe shɛ katemene yɛ te vecia shɛ we. 

8Ma te yayata hɛ mbe shikwəa shɛ ne, kadzeghe ɗa melɛ kwa tere tere yɛ. Ma te 
kwa mberefaŋe ta hɛ ne, katemene geva tsene nya keveyi geva tekeleke. Slene 
nya dzawe shɛ katemene yɛ te vecia shɛ we.» 

Gəsəkəa kwa ghate ta ghwɛpɛa ha 

9Ma ke Mahwətə sha Moyize: 

10«Ma pa na sha ka Israyɛl: Ma vəa ŋkwa nya tentsehe yɛ te hɛɗi nya teve ŋayɛ 
'ya ba'a nya temene wəshi yɛ se te wəve te ne, katefə nda kwa ghate ta ghwɛpɛa 
ha nya temene yɛ se te wəve yɛ kase ke nde dzeghe Shala. 

11Kateve ghwɛpɛa ha shɛ nde dzeghe Shala kwa kema ta ɗa, 'ya Mahwətə te 
hendɛ ta veci kezhɛne mpi. Ma tsagha ne, kateyɛ 'ya. 

12Ma te vecia shɛnyɛ ne, katedzeghe ɗa melɛ kwa tere tere yɛ 'ya Mahwətə le 
game nya kemenete va zake, nya ɗema beze te. 

13Ma yite ne, katekele kiləwəa hə nya kehwaɗe hwaɗe le n'yi yɛ ŋkwaŋe kase 
kawəsə gəmə nya tere nda mbeli ke Mahwətə. Zeɗehwe ɗa tenza n'yia ŋkɛ nya 
kezəŋwə megela, ya Mahwətə. Katekele wəsə gəməa tɛ yɛ kase kalitrə ba'a 
kwete gasle yite. 

14Katezeme ɗafa, ghəa ha kwa pesa pesa, ya mɛnɛfɛa ha shɛ yɛ nda tefəke nda 
kwa ghate ta ghwɛpɛ yɛ kase ke Shala ta ŋayɛ we. Kawəsə mahalegə nya kaghala 
ghala tenza ŋkɛ kaŋa ŋayɛ keshi keshi, te yayata ŋkwa nya tenza yɛ.» 

Gəsəkəa mene wəshi se te wəve 

15Kateɓela shikwə yɛ mberefaŋe kape kape se te hendɛ ta veci kezhɛne mpi nya 
keleke ɗa kwa ghate ta ghwɛpɛ yɛ le ɓela gəsəkəa ve ɗa wəsə. 

16Tagha gɛ, kateɓela hɛ yɛ mcɛfemsə pa te hendɛ ta veci kezhɛne mpi kwa 
mberefaŋe. Ma te vecia shɛ ne, kateve ɗa wəsə gəməa wəshi mɛnɛfɛa ŋayɛ nyi 
kese te wəve yɛ, 'ya Mahwətə. 

17Katefə 'yɛmbe dəghwəa ɗafa yɛ bake shave ki ghɛa ŋayɛ kezha bete ɗa hɛ te 
kema ta reghwetɛ le ɓela gəsəkəa ve wəsə. Kateta yayata 'yɛmbe dəghwəa ɗafa 
shɛ yɛ le kiləwəa hə mahekene ba'a tenjɛne. Ma wəsə gəməa shɛ ne, le ka ghate 
ta wəshi nyi kese te wəve temene ɗa geva nde, 'ya Mahwətə. 

18Ma kadzeyitea ɗafa shɛ ne, katefə ɗa zhɛgwəa lɛməa timɛti mberefaŋe nyi gare 
va kwetɛŋe nyi ɗema beze te, mca ba'a gamea lɛməa bake yɛ kase kezha dzeghe 
nda melɛ kwa tere tere ke 'ya Mahwətə, jikə le wəshi gəməa hə ba'a tɛ nyi yitea 
hɛ. Ghenci ya kamelɛ kwa tere tere nyi nza zəŋwəa nci zeɗehwe ɗa, 'ya Mahwətə. 

19Le zhɛfa ne, katedzeghe melɛ keyaɓe jaɗafa yɛ. Ma zhɛgwəa lɛməa timɛti nyi 
bake nyi gare va kwete kwete nyi ne, kezha melɛ kejikə ghə. 

20Kateve hɛ nde dzeghe Shala te kema ta Mahwətə le ɓela gəsəkəa ve nda wəsə, 
yɛ zhɛgwəa lɛmə timɛti nyi bake nyi kanya kwetɛŋe le ɗafa ta ka ghate ta wəshi 
nyi kese te wəve. Ghenci ya kawəshi nyi keveyi geva tekeleke kezha Mahwətə, 
nyi ketenza kaŋa nde dzeghe Shala. 

21Ma te vecia shɛ ne, katemene tsene nya keveyi geva tekeleke yɛ ba'a kateɗema 
yɛ kamene slene nya dzawe. Kawəsə mahalegə nya kaghala ghala tenza ŋkɛ sha 
gheyɛ keshi keshi, te yayata ŋkwa nya tenza yɛ. 

22Ma vəa ŋkwa nya temene wəshi yɛ se te wəve ne, katetsa ha nyi dzeyi mɛa 
wəve yɛ we, katezhɛne geva yɛ dzeyi te sebe kezha vɛane zləvə we. Katesərə nda 
hɛ yɛ ke ka titikwəa kɛfi ba'a ke ka se se. 'Ya ya kaMahwətə Shala ta ŋayɛ. 

Vecia zəzə 

23Ma ke Mahwətə sha Moyize: 

24«Ma pa na sha ka Israyɛl: Ma kwa ghate ta hɛ mbe tere kwa mberefaŋe ne, 
kaveci kezhɛne mpi, vecia zəzə ba'a vecia zlama nya temene tsene nya keveyi 
geva tekeleke ŋayɛ. 

25Katemene slene nya dzawe yɛ we, ama katedzeghe ɗa melɛ kwa tere tere yɛ, 
'ya Mahwətə.» 

Veci nya wəba kezha kele jaɗafa te wənə 

26Ma ke Mahwətə sha Moyize: 

27«Ma kwa meŋe ta hɛ mbe tere kwa mberefaŋe ne, katenza ŋkɛ kaveci nya wəba 
kezha yaɓe jaɗafa. Katemene tsene nya keveyi geva tekeleke yɛ, katemene 
səwəmayɛ yɛ ba'a katedzeghe ɗa melɛ kwa tere tere yɛ, 'ya Mahwətə. 

28Slene shɛ katemene yɛ te vecia shɛ we, kwa nza ŋkɛ ne, gheŋkɛ ya kaveci nya 
wəba kezha kelemte jaɗafa, nya ɓela geva gəsəkəa kelemte jaɗafa te kwa kema 
ta Shala Mahwətə ta ŋayɛ. 

29Ma yayata wəndə nya ketemenema səwəmayɛ te vecia shɛ ne, kateŋkamte 
geva ŋkɛ shave hwa jikə ta ka Israyɛl. 

30'Ya le ghəa ɗa nde teza sebe te wəndə nya ketemene slene te vecia shɛ shave 
hwa ka Israyɛl. 

31Slene shɛ katemene yɛ we. Kawəsə mahalegə nya kaghala ghala tenza ŋkɛ kaŋa 
ŋayɛ keshi keshi, te yayata ŋkwa nya tenza yɛ. 

32Kaveci kezhɛne mpi tenza ŋkɛ sha gheyɛ, veci kezhɛne mpi nya mene 
səwəmayɛ yɛ te. Ma se te kwa mesli ta hɛ mbe terea shɛ, hetɛhwɛɗi pa te hendɛ 
ta ŋkwa hetɛhwɛɗi ne, katehawe yɛ va veci kezhɛne mpia shɛ.» 

Gəsəkəa yɛ ghwəli 

33Ma ke Mahwətə sha Moyize: 

34«Ma pa na sha ka Israyɛl: Ma te kwa meŋe mcɛfeghəmbe ta hɛ mbe tere kwa 
mberefaŋe shɛ ne, katemene geva gəsəkəa yɛ ghwəli kahɛ mberefaŋe kazləvəa 
Mahwətə. 

35Ma te kwa ghate ta hɛ ne, katemene geva tsene nya keveyi geva tekeleke. Slene 
nya dzawe shɛ katemene yɛ we. 

36Keveci keveci mbe shikwəa shɛ ne, katedzeghe ɗa melɛ kwa tere tere yɛ, 'ya 
Mahwətə. Ma te kwa deghese ta hɛ ne, katezhɛne yɛ kamene tsene nya keveyi 
geva tekeleke ba'a katedzeghe ɗa melɛ kwa tere tere yɛ, 'ya Mahwətə. Ma te 
vecia tsene kwa keɗaŋe ne, slene nya dzawe shɛ katemene yɛ we. 

37Nyi ya kagəsəkə nyi jama jama kaŋa Mahwətə, nyi temene tsene nyi keveyi 
geva tekeleke yɛ hwə kezha dzeghe nda melɛ kwa tere tere keɗema kezha fə nda 

wəshi gəməa wəshi nyi kese te wəve, kezha dzeghe melɛ kejikə ghə keɗema 
kezha fə nda yɛ tɛ ke Mahwətə, kala gəsəkə nya ɓela mbeli te vecia shɛ. 

38Ma melɛ nyi ne, kadzevare nyi kedzeghe ɗa yɛ te veci kezhɛne mpi, tsagha 
wəshi gəmə ba'a melɛ nyi dzeghe ɗa mbeli, 'ya Mahwətə kezha yipə meɗe mɛ 
keɗema le ɗe ta nci dzeve hɛ. 

39Ma te kwa meŋe mcɛfeghəmbe ta hɛ mbe tere kwa mberefaŋe, kwa sebe ta 
dərəzlə ghwane ne, kategha yɛ kamene ɗa gəsəkə, 'ya Mahwətə kahɛ mberefaŋe. 
Ma kwa ghate ta hɛ ba'a kwa deghese ta hɛ ne, kaveci kezhɛne mpi tenza hɛ. 

40Ma te kwa ghate ta hɛ ne, katefə yɛ ya ta wəfe nyi ganji ganji, yɛ slekea peha, 
yɛ dzeve ta wəfe nyi gwəzləmə gwəzləmə keɗema ŋa wəfe nyi dzeyi mɛa hələ 
yɛ. Katencɛ zlama ta ŋayɛ yɛ kwa kema ta Shala Mahwətə ta ŋayɛ kahɛ 
mberefaŋe. 

41Keva keva temene nda gəsəkəa shɛ yɛ ke Mahwətə kahɛ mberefaŋe mbe tere 
kwa mberefaŋe. Kawəsə mahalegə nya kaghala ghala tenza ŋkɛ sha gheyɛ keshi 
keshi. 

42Ma gheyɛ ka Israyɛl mbe shikwəa shɛ ne, katenza yɛ dzeyi mbe yɛ ghwəli. 

43Ma tsagha gɛ, kateɗepe ŋwalea ŋayɛ keshi keshi nahe 'ya keveveyi ka Israyɛl 
dzeyi mbe yɛ ghwəli, vəa ŋkwa nya fəakame hɛ 'ya same kwa Ɛzhipte. 'Ya ya 
kaMahwətə Shala ta ŋayɛ.» 

44Tsagha gɛ, pa Moyize gezete nda ke ka Israyɛl tsema tsema begeme hɛ le 
Mahwətə hwa gəsəkə nyi jama jama. 

Ka Lɛvi 24 

Wəsə kentare yɛ paterela 

1Ma ke Mahwətə sha Moyize: 

2«Geze nda ke ka Israyɛl kezha keleke ŋa n'yia bekele nya ganyɛ ma hɛ kezha 
meha ghwə kwa paterela kala tɛhwɛɗi. 

3Kateve wəsə kentare yɛ paterela Aron mbe cɛ lekwesa kebegeme geva, te kema 
ta mayafe nya kewəfərə səndəkwəa jikə geva. Katetse ghwə kwa yɛ paterela se 
mɛa tɛhwɛɗi pa va masheke kwa kema ta ɗa, 'ya Mahwətə. Kawəsə mahalegə 
nya kaghala ghala tenza ŋkɛ sha gheyɛ keshi keshi. 

4Katentare yɛ paterela Aron te kema ta ɗa te wəsə kentare yɛ paterela nya le 
mze kwa tere tere nya wɛŋe, kezha tse ghwə kwa hɛ hwencɛke ncɛke keviɗi 
keviɗi. 

Ɗafa nyi kendeke nda geva ke Shala 

5Ntave hə shɛ na takɛ 'yɛmbe dəghwəa ɗafa meŋe bakeghəmbe nya nza yayata 
ŋkɛ kakiləwə ŋkwaŋe. 

6Katebete hɛ na kwa kema ta ɗa, 'ya Mahwətə te tabele nya le mze kwa tere tere 
nya wɛŋe kazəɗə bake, ŋkwaŋe nya, ŋkwaŋe nya. 

7Ma te yayata zəɗəa shɛ ne, katekwərə kwərə 'wərdə kwa hə hə nya ganyɛ na. 
Kwa sebe ta ŋkɛ ne, katetere ɗa 'wərdəa shɛ mbeli, 'ya Mahwətə te ŋkwa ɗafa 
‹kawəsə kezəzə.› 

8Ma te yayata veci kezhɛne mpi kaghala ghala ne, katebete ɗafa mbeli kwa kema 
ta ɗa, 'ya Mahwətə. Shave hwa ŋa ka Israyɛl nta hɛ mbeli. Kajikə geva nya 
kaghala ghala tenza ŋkɛ. 

9Kaŋa yɛ Aron le ka shihɛnyɛ tenza ɗafa shɛhɛ. Ghenci ka tezeme hɛ mbe ŋkwa 
nya keveyi geva tekeleke, kwa nza ŋkɛ wəsə nya keveyi geva tekeleke tsape ŋkɛ 
kaŋa nci hwa wəshi nyi ketere nda geva ke Mahwətə. Kawəsə mahalegə nya 
kaghala ghala tenza ŋkɛ.» 

Ɗa nya te wəndə nya keŋele Shala 

10Ma te kwete veci ne, pa mɛ tsehate geva kwelɛ yɛ nde Israyɛl le wəzege ta 
wəzha ta ka Israyɛl nya kaŋa nde Ɛzhipte nya kese kanzanyɛ hwa ka Israyɛl mbe 
ghedəkwə. 

11Pa wəzege ta wəzha ta ka Israyɛl kelemte zləvə te sləa Shala ba'a ŋelekɛ ŋkɛ. 
Pa mbeli keleke nda ŋkɛ ke Moyize. Ma sləa meghekɛ ne, Shelomit, wəzha ta 
Dibri, kwa yita ta Dan. 

12Ntake mbeli kaya ŋkɛ megela kezha neghe ghena nya ketese va Mahwətə le 
ghəa ŋkɛ. 

13Tagha gɛ, ma ke Mahwətə sha Moyize: 

14«Kelakave mə wəndəa shɛ shave mbe ghedəkwə. Katedape dzeve mbeli nyi 
kefate kaŋele ɗa ŋkɛ kwa ghəa ŋkɛ, tagha gɛ, katebeza ŋkɛ pɛtɛa ka Israyɛl le 
pelɛ. 

15Wa nyi ghena nyi tegeze nda na ke ka Israyɛl nyi: Ma keŋelekɛ Shala ta ŋkɛ 
wəndə ne, kwa ghəa ŋkɛ tenza jaɗafa ta ŋkɛ. 

16Ma yayata wəndə nya kekelemte zləvə te sləa Mahwətə ne, katepesle ŋkɛ 
mbeli: jikə ta ka Israyɛl nde tebeza ŋkɛ le pelɛ. Ya gheŋkɛ nza kande se se 
keɗema kande Israyɛl ne, katepesle ŋkɛ mbeli va nya kelemte zləvə ŋkɛ te sləa 
Shala. 

17Ma kepeslekɛ wəndə wəndə ne, katepesle ŋkɛ mbeli perə. 

18Ma kepeslekɛ wəsə keseɗa ta wəndə ŋkɛ ne, katekese wəsə keseɗa nya le mpi 
ŋkɛ kase kadzete ŋkwa ŋkɛ. 

19Ma keɗakɛ wəndə wəndə le zhi ne, kateɗa ŋkɛ mbeli le zhi kala nyagha shɛ 
perə: 

20ɓele te ɓele, ntsə te ntsə, slene te slene. Wəsə kwa ndiremi nya menete nda ŋkɛ 
ke wəndə yatemene nda mbeli. 

21Ma wəndə nya kepeslekɛ wəsə keseɗa ne, katekese kwete ŋkɛ kase kadzete 
ŋkwa ŋkɛ. Ma wəndə nya kepeslekɛ wəndə ne, katepesle ŋkɛ mbeli. 

22Wəsə mahalegə nya kwetɛŋe nde tenza kaŋa nde se se ba'a kaŋa nde Israyɛl, 
kwa nza ŋkɛ ne, 'ya ya kaMahwətə Shala ta ŋayɛ.» 

23Pa Moyize gezave nda ghena shɛhɛ ke ka Israyɛl. Tagha gɛ, pa hɛ kelakave 
wəndə nya keŋelekɛ Shala shɛ shave mbe ghedəkwə ba'a peslekɛ ŋkɛ le pelɛ. 
Tsagha gɛ ne, nahe hɛ kemenete kala nya gezave nda Mahwətə ke Moyize. 

Ka Lɛvi 25 

Va kezhɛne nda mpi ke hɛɗi 

1Ma ke Mahwətə sha Moyize pelɛ ghweme ta Sinay: 

2«Ma pa na sha ka Israyɛl: Ma vəa ŋkwa nya tedzete hɛɗi nya teve ŋayɛ nya 'ya 
yɛ ne, katesərə hɛɗia shɛ kazhɛne mpi kazləvəa ɗa, 'ya Mahwətə. 

3Mbe va ŋkwaŋe ne, katetsawe wəshi yɛ mbe wəvea ŋayɛ, katesahwe yɛ wəfe ta 
rɛzɛŋea ŋayɛ yɛ ba'a katemene wəshi yɛ se te wəve. 

4Ama kwa mberefaŋe ta va ne, katenza ŋkɛ kava nya keveyi ɗa geva tekeleke, 'ya 
Mahwətə, kava kezhɛne nda mpi ke hɛɗi: katetsawe wəshi yɛ mbe wəvea ŋayɛ 
we, katesahwe yɛ wəfe ta rɛzɛŋea ŋayɛ yɛ we, 

5katemene yɛ gapele le mecɛkwefe yɛ se te wəve we, ba'a ne, katenda yɛ rɛzɛŋe 
nyi keɗema kesahwemte geva yɛ we. Kwa nza ŋkɛ ne, kava kezhɛne nda mpi ke 
hɛɗi tenza ŋkɛ. 

6Ya tsagha shɛ ŋkɛ ne, wərə yɛ kazeme wəshi nyi kemenenji gəmə te va ta zhɛne 
nda mpi ke hɛɗia shɛ, gha, ka mene slene ta ŋa nyi kazhili ba'a nyi kami, tsagha 
ka mene ŋa slene cɛdɛ ba'a ka mentiɓə nyi ki ghɛa ŋa. 

7Ma wəshia shɛhɛ perə ne, katezeme hɛ wəshi keseɗa ta ŋayɛ, ya wəshi nyi hwa 
gamba te hɛɗia ŋayɛ.» 

Va kepele ŋkwa waɗe 

8Kateɓela va mberefaŋe yɛ zhigə mberefaŋe, geze ta ŋkɛ, va wəfaɗemsə 
meslighəmbe. 

9Ma te kwa meŋe ta hɛ mbe tere kwa mberefaŋe, veci nya kwele kezha kelemte 
jaɗafa ne, katevɛ vəaŋə yɛ te hɛɗia ŋayɛ pɛtɛ ba'a katetsa gaghwe yɛ. 

10Kateve kwa mcɛfemsə ta va yɛ kava nya keveyi geva tekeleke ba'a katezlape 
nza waɗe yɛ kaŋa mbeli nyi te hɛɗi pɛtɛ. Kava kezlama tenza va shɛ kaŋa ŋayɛ. 
Ma vəa ŋkwa shɛ ne, yayata wəndə katezhɛne kakele yɛ wəvea ŋkɛ ba'a kalə sha 
hwelefe ta ŋkɛ. 

11Katenza va kwa mcɛfemsə kava kezlama kaŋa ŋayɛ: katetsawe wəshi yɛ mbe 
wəvea ŋayɛ we, katemene yɛ gapele ba'a yɛ mecɛkwefe yɛ se te wəve we, 
katenda rɛzɛŋe nyi kesahwemtema geva yɛ we. 

12Kwa nza ŋkɛ ne, kava kezlama tenza ŋkɛ, kava nya keveyi geva tekeleke tenza 
ŋkɛ kaŋa ŋayɛ. Ama wərə yɛ kazeme wəshi nyi kemenenji gəmə dzeyi mbe yɛ 
wəve. 

13Ma te va kezlama shɛ ne, yayata wəndəa ŋayɛ katezhɛne geva kadzete wəvea 
ŋkɛ. 

14Ma kepamte nda wəve na ke menə ŋa keɗema kepave wəve na ve ne, menema 
ghəa ŋa na le ma. 

15Pa mə keɗema pamte mə wəsə le ɓela va nyi kekiɗinji se mɛa va kezlama, ba'a 
ne, ɓela mə va kemene wəshi se te wəve nyi ketene hwa'a te va kezlama nya 
ketese. 

16Ma ketene va kwele kwele ne, kwele kwele nza səkəməa pa ta wəve, ma ɓahwe 
tene va ne, ɓahwe nza səkəməa ŋkɛ, kwa nza ŋkɛ ne, ɓela ta mene wəshi se te 
wəve yapamte mbeli. 

17Menema ghəa ŋayɛ yɛ le menə ŋayɛ ma. Ma tsagha ne, katencɛ hawe ta ŋayɛ 
yɛ va 'ya, Shala ta ŋayɛ. Kwa nza ŋkɛ ne, 'ya ya kaMahwətə Shala ta ŋayɛ. 

18Mene mə slene le wəshi mahalegəa ɗa, ya mə wəshi nyi gezete 'ya ba'a hawe 
mə va hɛ. Ma tsagha ne, katenza yɛ gwezlayɛ te hɛɗi nya. 

19Katemene wəshi kwele kwele te hɛɗi, katezeme wəshi kezeme yɛ behe behe 
ba'a katenza yɛ gwezlayɛ. 

20Nda kwete ma te'yɛwe yɛ: Wa yatezeme gheɓəmə mbe kwa mberefaŋe ta va, 
kwa nza ŋkɛ kateɗema gheɓəmə katsawe wəshi ba'a kamene wəshi se te wəve 
wa? 

21Yawa, ma 'ya gɛ ne, katepele wəpi ta ɗa 'ya kadzeghəa gheyɛ mbe kwa ŋkwaŋe 
ta va, kateve nda hweŋkwa 'ya ke hɛɗi kamene wəshi te wəve kaŋa va mahekene. 

22Ma te kwa deghese ta va ne, katetsawe wəshi yɛ, ama meghweme ta wəshi 
yatezeme yɛ, hwa'a mbe kwa mesli ta va, pa te və nya menemte geva wəshi se te 
wəve. 

Hweŋkwa kembeɗe wəve 

23Kapamte geva hɛɗi kakwa fəyitekeghə we, kwa nza ŋkɛ ne, ŋa ɗa hɛɗi. Kala ka 
se se keɗema kala ka mentiɓə yɛ te hɛɗia ɗa. 

24Ma te hɛɗi nya ketenza nya kaŋa ŋayɛ gɛ ne, katesərə nda hweŋkwa yɛ ke 
mbeli kezha mbeɗe wəvea nci. 

25Ma kekeseve menə ŋa titikwə nda pamte wəvea ŋkɛ ŋkɛ ne, hweŋkwa ya va 
menənyɛ nya kezeme ghɛ kezha mbeɗe wəvea shɛ. 

26Ma keɗema wəndə nya nza hweŋkwa kezeme ghɛ ve va wəndəa shɛ, ama pa le 
ghəa ŋkɛ kemave wəsə kembeɗe wəvea ŋkɛ ne, 

27kateɓela wəsə nya zhɛne nda ŋkɛ ke wəndə nya kepave ŋkɛ kala nza ta va nyi 
ketene hwa'a te va kezlama, kateŋki wəsəa shɛ ŋkɛ ba'a katezhɛne geva ŋkɛ 
kadzembe wəvea ŋkɛ. 

28Ma keɗema wəsə ve kezha mbeɗe wəvea shɛ ne, katenza nde va wəndə nya 
kepave hwa'a te va kezlama. Ma vəa ŋkwa shɛ ne, katezhɛne wəndə ke wəve 
kadzembe wəvea ŋkɛ. 

29Ma kepamte ghɛ wəndə mbe meleme nya nza zli yite ne, pa te kiɗi ta va nya 
pamte ŋkɛ nza hweŋkwa kembeɗe shɛ: kavə ɓɛhwɛ nza ŋkɛ. 

30Ma kembeɗekema geva ghɛa shɛ mbe va zake ne, kaŋa yɛ wəndə nya kepave 
le ŋwalea nza nde fəyitekeghə. Katezhɛne ghɛa shɛ hɛ te va kezlama we. 

31Ama ghɛ nyi mbe meleme nyi ɗema zli yite ne, yipə yipə le wəve nyi te hɛɗi 
tenza hɛ: hweŋkwa kembeɗe nde tenza va wəndə nya kepamte shanda, ba'a ne, 
katekele ghɛa ŋkɛ wəndəa shɛ te va kezlama. 

32Ma kaŋa ka Lɛvi ne, hweŋkwa nde tenza va hɛ keveci keveci kezha mbeɗe ghɛa 
nci nyi mbe yɛ meleme ta ka Lɛvi. 

33Ya kwete nde Lɛvi nde pave ghɛa shɛ ne, kaŋa wəndə ke ghɛ nya keghate tenza 
nde te va kezlama. Kwa nza ŋkɛ ne, deke ghɛa shɛhɛ ya kawəsəa ka Lɛvi te hɛɗia 
ka Israyɛl. 

34Ama wəve nyi dzeyi yitea meleme ta nci ne, kapamte geva hɛ we, kwa nza ŋkɛ 
ne, kaghala ghala tenza hɛ kaŋa ka Lɛvi. 

Nzəɓə ta wəshi ke ka titikwəa kɛfi 

35Ma kenza kwete hwa ka menəhɛ ŋa ya shewə va titikwə, kaɗema wəsə ve 
kezha ŋki ŋa dewa ta ŋa ne, katekemane ŋkɛ na, yitea nza ŋkɛ vare gha. Tsagha 
hi yɛ kamene nda ke ka se se keɗema ke ka mentiɓə nyi te hɛɗia ŋayɛ. 

36'Yɛwema yɛmə na yitea wəsə nya nzəɓəave nda na, ya tsema tsemanyɛ ŋkɛ ma. 
Ma tsagha ne, katencɛ hawe ta ŋa na va 'ya, Shala ta ŋa. Pelakɛ ŋkɛ kanza vare 
gha. 

37Ma kenzəɓəave nda cɛdɛ na ne, 'yɛwema yɛmə na yite ma. Ma keɗave nda 
wəshi kezeme na ne, 'yɛwema wəsə na yite ma. 

38'Ya ya kaMahwətə Shala ta ŋayɛ nya kefəakame ŋayɛ same kwa Ɛzhipte kezha 
ve ŋayɛ hɛɗia Kanan ba'a kezha nza kaShala ta ŋayɛ. 

Hweŋkwa kembeɗe wəndə 

39Ma kekeseve menə ŋa titikwə nda pamte ŋa ghəa ŋkɛ ŋkɛ ne, mba na keve nda 
slene mava. 

40Katemene nda na kala nde mene slene cɛdɛ keɗema kala mentiɓə. Katenza ŋkɛ 
kande mene slene ta ŋa pa te va kezlama. 

41Ma te va shɛ ne, katezhɛne ŋkɛ kanza kamamza, gheŋkɛ le ŋwalea ŋkɛ. 
Katezhɛne geva ŋkɛ kalə kadzehwa mbelia ŋkɛ ba'a katezhɛne geva ŋkɛ 
kadzembe wəvea ka shihɛnyɛ. 

42Kwa nza ŋkɛ ne, ka mene slene ta ɗa ka Israyɛl, hɛ nyi fəakame 'ya same kwa 
Ɛzhipte. Katepamte geva hɛ kala nya pamte ka mavashi mbeli we. 

43Sa nda ma yaka yɛ ke hɛ le berete ma. Ma tsagha ne, katencɛ hawe ta ŋayɛ yɛ 
va 'ya, 'ya Shala ta ŋayɛ yɛ. 

44Ma kenza yɛ kaɗe ka mavashi keɗema ka kwaterashi ne, hwa kweci hwelefefi 
nyi dzeyi yitea gheyɛ tepa hɛ yɛ. 

45Wərə yɛ kapave perə hwa ŋwalea ka se se nyi te hɛɗia ŋayɛ keɗema hwa 
hwelefefia nci nyi keya tagha. Kaŋa ŋayɛ tenza hɛ. 

46Ma te kwete veci ne, katesərə nda hɛ yɛ kawəsə kezeme ghɛ ke ŋwalea ŋayɛ. 
Wərə yɛ kaveyi hɛ kaka mavashi kaghala ghala. Ama yagha kwete wəndəa ŋayɛ 
tesa nda yaka ke kwete hwa ka menəhɛnyɛ le berete. 

47Ma kemenete mcɛlə nde se se keɗema mentiɓə nya te hɛɗia ŋayɛ, nda pamte 
nda ghəa ŋkɛ kwete hwa ka menəhɛ ŋayɛ nya keseve titikwə keɗema ke kwete 
wəndə nya mbe hwelefe ta ka se se ne, 

48hweŋkwa ya shɛ kezha mbeɗe menə ŋayɛa shɛ: wərə kwete hwa ka 
menəhɛnyɛ kambeɗeke ŋkɛ. 

49Ma keɗema wəza yita ve ne, wərə wəza yitenyɛa yitenyɛ, keɗema wəzege ta 
wəza yitenyɛa yitenyɛ, keɗema kwete hwa ka menəhɛnyɛ kambeɗeke ŋkɛ. Wərə 
ŋkɛ kambeɗeke ghəa ŋkɛ le ghəa ŋkɛ kenza wəsə ve. 

50Tsagha ne, kateɓela va nyi kwelɛ va nya pamte ghəa ŋkɛ ŋkɛ te le va kezlama 
le wəndə nya kepave ŋkɛ. Se va ɓela ta va tenza səkəməa pa ta ŋkɛ, yipə yipə le 
wəsə nya ŋki nda mbeli te vəghwə ke nde mene slene. 

51Ma kenza ŋkɛ kwele kwele tene va yitea va kezlama ne, katezhɛne cɛdɛ ŋkɛ 
takwa yitea cɛdɛ nya pave mbeli te kezha mbeɗe ghəa ŋkɛ. 

52Ma keɗema va ketene kwele kwele ne, kateɓela va shɛhɛ ŋkɛ ba'a katezhɛne 
cɛdɛ ŋkɛ kala ɓela ta nci. 

53Katenza ŋkɛ kande mene slene nya ŋki nda wəsə mbeli mbe va ki ghɛa nde 
sleke ŋkɛ. Ama sərəma yɛ kasa nda yaka nde sleke ŋkɛ ma. 

54Ma keɗema mbeli kembeɗeke menə ŋayɛ le nyama nyama ta hweŋkwa ne, 
katenza ŋkɛ waɗe le ŋwalea ŋkɛ te va kezlama. 

'Ya ya kaMahwətə Shala ta ŋayɛ 

55Kaganda ne, ka mene slene ta ɗa ka Israyɛl. Ka mene slene ta ɗa hɛ, kwa nza 
ŋkɛ ne, 'ya nde fəakame hɛ same kwa Ɛzhipte. 'Ya ya kaMahwətə Shala ta ŋayɛ. 

Ka Lɛvi 26 

1Menema kweci shala yɛ ma, mɓema wəshi nyi feɗete mbeli keɗema yɛ gɛaŋa yɛ 
ma, vema pelɛ nyi pesakɛ mbeli yɛ te hɛɗia ŋayɛ kezha hawe va hɛ ma. Kwa nza 
ŋkɛ ne, 'ya ya kaMahwətə Shala ta ŋayɛ. 

2Ya mə veci kezhɛne mpi ba'a hawe mə va ŋkwa nya keveyi ɗa geva tekeleke. 'Ya 
ya kaMahwətə. 

Wəpi ŋkwa 

3Ma keyate wəshi mahalegəa ɗa yɛ, ma kenza yɛ kamene slene megela le ghena 
nyi gezete 'ya ne, 

4kateme ŋayɛ va 'ya te vəa ŋkɛ. Ma tsagha gɛ, katemene wəshi te hɛɗi ba'a kateya 
yɛ wəfe. 

5Ma te hɛɗia ŋayɛ ne, katetemə leke ta ha pa te və nya tenda yɛ rɛzɛŋe mbeli, 
katenda yɛ rɛzɛŋe yɛ pa te və nya tsawe wəshi yɛ. Kwele kwele tenza wəshi 
kezeme va gheyɛ ba'a gwezlayɛ tenza yɛ te hɛɗia ŋayɛ. 

6Kateve kwelɛŋe 'ya te hɛɗi. Ma vəa ŋkwa nya teɓelahe yɛ ne, wəsə shɛ 
kateghakɛ ŋayɛ we. Kateza sebe 'ya te wəshi keseɗa nyi ghyana ghyana te hɛɗi. 
Katezhɛne mpa kadzete hɛɗia ŋayɛ we. 

7Katekeka ka ghema ta ŋayɛ yɛ, katebete hɛ te kema ta ŋayɛ va kafayɛ. 

8Katekeka ka ghema gwəmsə mbelia ŋayɛ mcɛfe, katekeka ka ghema 10.000 
mbelia ŋayɛ gwəmsə, katebete ka ghema ta ŋayɛ te kema ta ŋayɛ va kafayɛ. 

9Katezhɛre geva 'ya kase sha gheyɛ, kateve ŋayɛ ŋwale 'ya kwele kwele ba'a 
katekese jikə geva ta ɗa 'ya le gheyɛ. 



257 

 

 
Ghena ta Shala 

Kapsiki DC Bible 
©2012 Alliance Biblique du Cameroun and Bible Society of Cameroon. 

 

 
 

 

10Katezeme meghweme ta wəshi yɛ, katefəmte meghweme yɛ kezha bete 
mɛnɛfɛ te ŋkwa ŋkɛ. 

11Kateve ŋkwa kenza ta ɗa 'ya te tepe ta ŋayɛ, katezhɛne 'ya kazhɛre ŋayɛ 
wəmbə we. 

12Katedzeghwa 'ya te tepe ta ŋayɛ. Katenza 'ya kaShala ta ŋayɛ ba'a ketenza yɛ 
kambelia ɗa. 

13'Ya ya kaMahwətə Shala ta ŋayɛ nya kefəakame ŋayɛ same kwa Ɛzhipte yitea 
ɗema yɛ kanza kaka mavashia nci. Ma se mɛa nya ŋslemte berete ta Ɛzhipte nya 
kehwepete ŋayɛ 'ya ne, wərə yɛ kadzeghwa le kema hwa ghweme. 

Bezla ŋkwa 

14Ma keɗema yɛ kahawe va 'ya ba'a kamene slene le ghena nyi gezete 'ya, 

15ma kenehemte jikə geva ta ɗa yɛ laka hawema va wəshi mahalegəa ɗa, laka 
zhɛre nda wəmbə ke wəshi nyi gezete 'ya ba'a laka menema slene le ghena nyi 
gezete 'ya ne, 

16wa nya tsetse temene ŋayɛ 'ya: Kateghwene ŋayɛ ndiremi nyi ghazlənə mbeli 
ve, zereghwe nyi keɗema kakiɗi ba'a ɗawa 'ya. Kateghare ntsə hɛ te gheyɛ ba'a 
katetɛtini ŋayɛ hɛ pa te mte. Katetsawe wəshi yɛ te wəve gəmə, kwa nza ŋkɛ ne, 
ka ghema ta ŋayɛ ka tezeme hɛ. 

17Kateme 'ya te gheyɛ ba'a katehərə ŋayɛ ka ghema ta ŋayɛ. Katesleke ŋayɛ 
mbeli nyi keɗema ntsə ta ŋayɛ ba'a katehwɛ yɛ kaɗema wəndə kakeka ŋayɛ. 

18Ma keɗema yɛ kafa ɗa ŋa ɗa shanda ne, kateve ɗa 'ya mberefaŋe zhigə te gheyɛ 
tewəmbəreke yɛ jaɗafa ta ŋayɛ. 

19Kateŋsle berete nya keve ŋayɛ kele ghə nya 'ya, katezhɛre ghweme ta ŋayɛ 'ya 
ntɛaŋe ntɛaŋe kala lɛ kənəa gheyɛ ba'a hɛɗia ŋayɛ ntɛaŋe ntɛaŋe kala mze kwa 
ghwə ghwə. 

20Katekiɗi berete ta ŋayɛ gəmə, katezhɛne hɛɗi kamene wəshi ba'a yɛ wəfe kaya 
we. 

21Ma kenza yɛ kazhɛne ɗa ghə ba'a keɗema yɛ kaɗe kafa ɗa ŋa ɗa ne, kateve ɗa 
'ya te gheyɛ mberefaŋe zhigə kala yɛ jaɗafa ta ŋayɛ. 

22Kateghwene ŋayɛ wəshi keseɗa nyi hwa gamba 'ya kase. Katempə ŋwalea ŋayɛ 
hɛ, kateza sebe hɛ te wəshi keseɗa ta ŋayɛ ba'a katempə ŋayɛ yitea zhɛrenji 
hweŋkwa ta ŋayɛ kaɓerama. 

23Ma keshaŋe wəshi nyi ka'yɛte ŋayɛ, ma mba yɛ kazhɛne ɗa ghə, 

24ma 'ya le ŋa ɗa perə ne, katezhɛne ŋayɛ ghə 'ya, kateve ɗa 'ya te gheyɛ 
mberefaŋe zhigə tewəmbəreke yɛ jaɗafa ta ŋayɛ. 

25Katekele mpa 'ya kase kadzehwa gheyɛ, va nya nehemte jikə geva ta ɗa le 
gheyɛ yɛ. Katewəfərə yɛ dzeyi mbe yɛ meleme ta ŋayɛ. Ama kateghwene ba 'ya 
kase kadzehwa gheyɛ ba'a kateve geva yɛ mbe dzeve ta ka ghema ta ŋayɛ. 

26Ma vəa ŋkwa nya tendaŋe ŋayɛ 'ya te ɗafa ne, wərə mi meŋe katakɛ ŋayɛ ɗafa 
kwa dəghwə nya kwetɛŋe. Ɗafa ɓɛhwɛ yatekele ŋayɛ hɛ kase. Katezeme ɗafa shɛ 
yɛ kaɗema ŋkɛ kaŋkakɛ ŋayɛ ma. 

27Ma keɗema yɛ kafa ɗa ŋa ɗa kwa sebe ta wəshi nyi, ma mba yɛ kazhɛne ɗa ghə, 

28ma 'ya le ŋa ɗa mbe hwepe ta wənəa ɗa ne, katezhɛne ŋayɛ ghə 'ya. Kateve ɗa 
'ya te gheyɛ mberefaŋe zhigə tewəmbəreke jaɗafa ta ŋayɛ. 

29Katezeme slia ŋwalea ŋayɛ yɛ. 

30Kateza sebe 'ya te ŋkwa ŋayɛ nyi keveyi geva tekeleke, katempə yɛ reghwetɛ 
ketere 'wərdəa ŋayɛ 'ya. Katetsene mbeli nyi kempə mpəa ŋayɛ 'ya kənəa wəshi 
nyi kempə mpə nyi zhɛrete nyi yɛ kashala ba'a kateɗema ŋayɛ 'ya. 

31Katezhɛre yɛ meleme ta ŋayɛ 'ya kakwəfi ba'a kateŋzla ŋkwa ŋayɛ nyi keveyi 
geva tekeleke 'ya. Katezhɛne 'ya kafa zeɗea zəŋwəa 'wərdəa ŋayɛ we. 

32Katebeze hɛɗia ŋayɛ 'ya le ghəa ɗa. Katenza ka jaga ta ŋayɛ nyi ketese kanza te 
heheɓake. 

33Katekele mpa 'ya kase kadzeghwa gheyɛ ba'a katetaze ŋayɛ 'ya dzeyi hwa 
kweci hwelefefi. Katezhɛre hɛɗia ŋayɛ kaɓerama ba'a yɛ meleme ta ŋayɛ 
kakwəfi. 

34Tagha gɛ, katezhɛne mpi hɛɗia ŋayɛ, mbe və nya tenza nya nde kewəfə wəfə 
ba'a nya tenza nya yɛ te hɛɗia ka ghema ta ŋayɛ. Katenza ŋkɛ te ŋkwa vəa zhɛne 
mpi nyi keɗema nyi kemenete geva. 

35Kaganda ne, katezhɛne mpi hɛɗi kezha wa və nyi sema nyi yɛ kazhɛne nda mpi, 
vəa ŋkwa nya nza yɛ te. 

36Ma kaŋa mbelia ŋayɛ nyi ketetene teghweme te yɛ hɛɗia ka ghema ta nci ne, 
kateta geva ta nci 'ya. Gaka ta sleke nya keteɗe nde tekeka hɛ. Katehwɛ hɛ kala 
nya hwɛ mbeli va kafayɛ ba'a katebete geva hɛ te hɛɗi kaɗema mbeli kakeka hɛ. 

37Kateteɗe hɛ te wəndə te wəndə kala nya hwɛ mbeli va kafayɛ. Ndagwara 
wəndə shɛ katekeka hɛ we. Kateghereŋe hɛ kwa kema ta ka ghema ta nci we. 

38Katempə hɛ te kweci hɛɗi. Yɛ hɛɗia ka ghema ta nci ka tezeme hɛ. 

39Ma mbelia ŋayɛ nyi mba teghweme te hɛɗia ka ghema ta ŋayɛ ne, katezeza hɛ 
tewəmbəreke jaɗafa ta nci ba'a tewəmbəreke jaɗafa ta ka shihɛ nci. 

Katezəzə jikə geva ta ŋkɛ Shala 

40Ama mbeli nyi ketetenea shɛhɛ teghweme ne, kateɗepete fete ta nci ba'a fete 
ta ka shihɛ nci hɛ. Ma ke hɛ sha tegeze: Nahe n'yɛ kemenete nda fete nyi dzawe 
ke Shala ba'a nahe n'yɛ kezhɛnete nda ghə. 

41Katefave hɛ 'ya nde zhɛnete nda ghə ke hɛ ba'a nde fəghe hɛ kadzete hɛɗia ka 
ghema ta nci. Tagha gɛ, kateshifə ghəa nci hɛ kwa kema ta ɗa laka ɗepe beze 
ghena nyi menete ɗa hɛ. Kateyɛ hɛ kaɗa hɛ 'ya te fete ta nci. 

42Tagha gɛ, katezəzə jikə geva nyi menete 'ya le ka shihɛ nci 'ya: Zhakob, Izak 
ba'a Abraham. Katezəzə meɗe mɛ nya meɗeyi nda 'ya ke hɛ te ghəa hɛɗi 'ya perə. 

43Ma vəa ŋkwa nya teɗema hɛ te hɛɗia shɛ ne, katezhɛne mpi ŋkɛ. Ma mbe vəa 
shɛ ne, kateyɛ hɛ kaɗa hɛ 'ya, va nya betemte wəshi mahalegəa ɗa hɛ ba'a nya 
ɗema wəshi nyi gezete 'ya hɛ. 

44Ndagwara ma vəa ŋkwa nya tenza hɛ te hɛɗia ka ghema ta nci ne, katebete hɛ 
'ya we, katezhɛre nda wəmbə 'ya ke hɛ we, kateza sebe 'ya te hɛ ba'a katenehe 
jikə geva ta ɗa 'ya le hɛ we, kwa nza ŋkɛ ne, 'ya ya kaMahwətə Shala ta nci. 

45Kezha hɛ ne, katezəzə jikə geva nya menete 'ya le ka shihɛ nci nyi fəakame nyi 
'ya same kwa Ɛzhipte te ntsə ta kweci hwelefefi 'ya, yitea nza 'ya kaShala ta nci. 
'Ya ya kaMahwətə. 

46Nyi ya kawəshi mahalegə, wəshi nyi kegezete geva ba'a wəshi nyi ketekete 
geva nyi veyi Mahwətə kwelɛ ghəa ŋkɛ le ka Israyɛl, pelɛ ghweme ta Sinay, laka 
Moyize. 

Ka Lɛvi 27 

Kwa keɗaŋe ta ghena: Te ghəa meɗe mɛ 

1Ma ke Mahwətə sha Moyize: 

2«Ma pa na sha ka Israyɛl: Ma kemenete meɗe mɛ keve nda wəndə ke Mahwətə 
wəndə ne, wərə ŋkɛ kambeɗeke wəndəa ŋkɛ le mze kwa tɛawetɛa. 

3Wa nyi nza ta səkəməa shɛhɛ nyi: Ma kaŋa za nya nza va ta ŋkɛ se te va bakemsə 
hwa'a te ŋkwaŋemsə ne, dəɓərəa mze kwa tɛawetɛa mcɛfemsə nza səkəməa 
ŋkɛ, kala dəɓərəa nya mbe ŋkwa nya keveyi geva tekeleke. 

4Ma kaŋa male ne, dəɓərə mahekenemsə nza ŋa nta. 

5Ma kaŋa wəndə nya nza va ta ŋkɛ se te va mcɛfe hwa'a te bakemsə ne, dəɓərə 
bakemsə nza ŋa wəzege teza, meŋe nza ŋa wəzha makwa. 

6Ma kaŋa wəzege nya katere kwetɛŋe hwa'a te va mcɛfe ne, dəɓərə mcɛfe nza ŋa 
wəzege teza, mahekene nza ŋa wəzha makwa. 

7Ma kaŋa wəndə nya nza va ta ŋkɛ za ma ke ŋkwaŋemsə ne, dəɓərə meŋe 
mcɛfeghəmbe nza ŋa za, meŋe nza ŋa male. 

8Ma kenza wəndə kande titikwə lagana kezha ŋki wəsə nya keslate geva ne, pa 
keleke wəndəa shɛ kase kadzawa kema ta nde dzeghe Shala. Nde dzeghe Shala 
nde newe wəsə nya keteŋki geva kala berete ta wəndə nya kemenete meɗe mɛ. 

9Ma kenza nde le wəsə keseɗa nya nza mbeli kadzeghekɛ nda melɛ ke Mahwətə 
le menete meɗe mɛ ŋkɛ ne, kawəsə keseɗa nya keveyi geva tekeleke tenza ŋkɛ. 

10Hweŋkwa shɛ va mbeli kezha mbeɗe kwete te ŋkwa ŋkɛ, ya gheŋkɛ nza 
ganyɛke keɗema ndiremike we. Ma kembeɗemte wəsə keseɗa shɛ wəndə le 
kwete ne, kateve geva wəshi keseɗa shɛhɛ bake nci tekeleke. 

11Ma kenza nde le wəsə keseɗa nya wale wale, nya ɗema mbeli kadzeghekɛ nda 
melɛ ke Mahwətə le menete geva meɗe mɛa shɛ ne, katekele wəsə keseɗa shɛ 
mbeli kase kadzawa kema ta nde dzeghe Shala. 

12Katesla səkəməa ŋkɛ nde dzeghe Shala, ya gheŋkɛ nza ganyɛke keɗema 
ndiremike. Kateghereŋe mbeli te səkəmə nya slate nde dzeghe Shala. 

13Ma keɗe wəndə ke wəsə keseɗa shɛ kambeɗe ne, katemtsehe kwa mcɛfe ta 
bela ta səkəməa ŋkɛ ŋkɛ kadzeyitea nya slate nde dzeghe Shala. 

14Ma kenza nde ghɛa ŋkɛ yaveyi nda wəndə tekeleke ke Mahwətə ne, katesla 
səkəməa ŋkɛ nde dzeghe Shala, ya gheŋkɛ nza ganyɛke keɗema ndiremike. 
Kateghereŋe mbeli te səkəmə nya slate ŋkɛ. 

15Ma keɗe wəndə ke ghɛ kambeɗe ghɛa ŋkɛ ne, katemtsehe kwa mcɛfe ta bela ta 
səkəməa ŋkɛ ŋkɛ kadzeyitea nya slate nde dzeghe Shala. Kwa sebe ta ŋkɛ ne, 
kaŋa ŋkɛ tenza ŋkɛ. 

16Ma keveyi nda kwete hwa wəvea ŋkɛ wəndə tekeleke ke Mahwətə ne, katesla 
səkəməa ŋkɛ mbeli kala felehwe ta wəshi nyi nza mbeli katsawame mbe: 
dəɓərəa mze kwa tɛawetɛa mcɛfemsə te kiləwəa megi gwəmsə mahekene. 

17Ma kenza nde se mɛa va kezlama veyi geva wəvea shɛ tekeleke ne, kateghereŋe 
mbeli te səkəmə nya keslate geva. 

18Ma kenza nde kwa sebe ta va kezlama veyi geva wəvea shɛ tekeleke ne, katesla 
səkəməa ŋkɛ nde dzeghe Shala kala va nyi ketene hwa'a te va kezlama nya 
ketese, tsagha gɛ, katentamte geva wəsə mbe səkəmə nya keslate geva. 

19Ma keɗe wəndə ke wəve kambeɗe wəvea ŋkɛ ne, katemtsehe kwa mcɛfe ta 
bela ta səkəməa ŋkɛ ŋkɛ kadzeyitea nya slate nde dzeghe Shala. Kwa sebe ta ŋkɛ 
ne, kaŋa ŋkɛ tenza wəve. 

20Ma keɗema ŋkɛ kembeɗeve wəvea shɛ, nda pamte nda mbeli ke kwete wəndə 
ne, hweŋkwa shɛ kezha mbeɗe zhɛkwa we. 

21Ma te va kezlama gɛ ne, kateve nda geva wəvea shɛ tekeleke ke Mahwətə, kala 
wəve nya keveyi nda geva kaghala ghala. Kaŋa ka dzeghe Shala tenza ŋkɛ. 

22Ma keveyi nda wəve nya pave wəndə wəndə tekeleke ke Mahwətə, kaɗema 
kawəve keshi ne, 

23katesla səkəməa ŋkɛ nde dzeghe Shala kala va nyi ketene hwa'a te va kezlama 
nya ketese. Kateŋki səkəməa shɛ wəndəa shɛ te vecia shɛnyɛ. Kawəsə nya keveyi 
geva tekeleke kaŋa Mahwətə tenza ŋkɛ. 

24Ama te va kezlama ne, katenza wəvea shɛ kaŋa wəndə ke wəve nya keghate, 
geze ta ŋkɛ, kaŋa wəndə nya kekemave kawəsə kezeme ghɛ. 

25Ma pɛtɛa səkəməa wəshi nyi ne, katesla geva hɛ kala səkəmə nya mbe ŋkwa 
nya keveyi geva tekeleke, nya nza ɗaŋeɗa ta dəɓərəa mze kwa tɛawetɛa gare 
meŋe kwa slibə ta bela ta kiləwə. 

Kweci wəshi nyi fə mbeli kase 

26Wəndə shɛ kaveyi nda tezhɛa wəsə keseɗa ta ŋkɛ tekeleke ke Mahwətə we. 
Kwa nza ŋkɛ ma pɛtɛa tezhɛa sla, timɛti ba'a kwi ne, ŋa Mahwətə hɛ. 

27Ama kenza nde katezhɛa wəsə keseɗa nya wale wale ne, wərə wəndə ke 
gheŋkɛ kambeɗeve ŋkɛ le mtsehe kwa mcɛfe ta bela ta səkəməa ŋkɛ yite. Ma 
keɗema ŋkɛ kembeɗeve ŋkɛ ne, katepamte nda ŋkɛ nde dzeghe Shala ke kwete 
wəndə kala səkəmə nya keslate geva. 

28Ma keveyi nda wəndə, wəsə keseɗa keɗema wəvea ŋkɛ wəndə tekeleke ke 
Mahwətə kaghala ghala ne, katepamte geva ŋkɛ keɗema katembeɗeve geva ŋkɛ 
we. Ma yayata wəsə nya keveyi nda geva tekeleke kaghala ghala ke Mahwətə ne, 
wəsə nya keveyi nda geva tekeleke fəyitekeghə ŋkɛ. 

29Ya gheŋkɛ nza kawəndə ŋelɛ ne, kambeɗeve geva ŋkɛ we: katepesle ŋkɛ mbeli. 

30Kateve nda kwa meŋe ta bela ta wəshi nyi te wəve ba'a yɛ ya ta wəfe mbeli ke 
Mahwətə. Wəsə nya keveyi geva tekeleke kaŋa Mahwətə ŋkɛ. 

31Ma keɗe wəndə kambeɗe kwete bela ta kwa meŋe ta bela ta wəshia ŋkɛ ne, 
katemtsehe kwa mcɛfe ta bela ta səkəməa ŋkɛ ŋkɛ kadzeyitea səkəməa ŋkɛ. 

32Ma kaŋa yɛ sla, timɛti ba'a kwi ne, kaŋa Mahwətə veyi nda geva kwa meŋe ta 
wəndəa nci tekeleke. 

33Katezele mbeli kaɗepe kenza nde ganyɛke keɗema ndiremike wəsə keseɗa shɛ 
we, kateve kwete mbeli te ŋkwa ŋkɛ we. Ma kevate kwete mbeli te ŋkwa wəsə 
keseɗa shɛ ne, kateve geva hɛ bake nci tekeleke kaŋa Mahwətə. Katembeɗeve 
kwete mbeli hwa hɛ we.» 

34Nyi ya kaghena nyi gezave nda Mahwətə ke Moyize kaŋa ka Israyɛl, pelɛ 
ghweme ta Sinay. 

Ɓela 

Ɓela 1 

KA ISRAYƐL TE ƁERAMA TA SINAY 
1–9 

Kwa ghate ta ɓela ta ka Israyɛl 

1Pa Mahwətə gezete nda ghena ke Moyize mbe cɛ lekwesa kebegeme geva, te 
ɓerama ta Sinay te kwa ghate ta hɛ mbe tere kwa bake, mbe kwa bake ta va kwa 
sebe ta shave ta nci mbe Ɛzhipte. Ma ke shɛ: 

2«Ma gha le Aron ne, ɓelate mə pɛtɛa ka Israyɛl, keyita keyita ba'a keghɛ keghɛ. 
Katerafe sləa zhili yɛ pɛtɛ, kwetɛ kwetɛ. 

3Ɓelate mə pɛtɛa zhili nyi nza va ta nci se te va bakemsə kajive mbe kema, nyi 
kenza wərə kadzemte mpa hwa ka sewajɛa ka Israyɛl. Ma gha le Aron ne, rafete 
mə sləa nci kewəvəsə kewəvəsəa ka sewajɛ. 

4Katenza wəndə nya te ghəa yayata yita yitea gheyɛ. 

5Wa nyi sləa mbeli nyi ketenza yitea gheyɛ nyi: ma kwa yita ta Rəbɛn ne, Ɛlisəwr, 
wəzege ta Shedɛwər. 

6Ma kwa yita ta Simɛyon ne, Sheləwmiyɛl, wəzege ta Səwrishaday. 

7Ma kwa yita ta Zhəwda ne, Nashon, wəzege ta Aminadab. 

8Ma kwa yita ta Isakar ne, Netanɛyɛl, wəzege ta Səwar. 

9Ma kwa yita ta Zabəlon ne, Ɛliyab, wəzege ta Hɛlon. 

10Ma kwa yita ta Ɛfrayim, wəzege ta Zhozɛf ne, Ɛlishama, wəzege ta Amihəwd. 
Ma kwa yita ta Manasɛ, wəzege ta Zhozɛf ne, Gamliyɛl, wəzege ta pedasəwr. 

11Ma kwa yita ta Bɛnjamɛn ne, Abidan, wəzege ta Gidoni. 

12Ma kwa yita ta Dan ne, Ahiyɛzɛr, wəzege ta Amishaday. 

13Ma kwa yita ta Asɛr ne, Pagiyɛl, wəzege ta Okran. 

14Ma kwa yita ta Gad ne, Ɛliyasaf, wəzege ta Dɛwəyɛl. 

15Ma kwa yita ta Nɛftali ne, Ahira, wəzege ta Ɛnan.» 

16Ma mbeli nyi te ghəa yita nyi tsehave nyi mbeli ne, ghenci ya kambeli nyi te 
ghəa ka sewajɛa ka Israyɛl perə. 

17Pa yɛ Moyize le Aron veyite mbeli nyi tsehave nyi mbeli meŋe bakeghəmbe 
yitea ghəa nci. 

18Rəkwə hɛ tsenete mbeli pɛtɛ te kwa ghate ta hɛ mbe tere kwa bake. Pɛtɛa ka 
Israyɛl nyi nza va ta nci se te bakemsə kajive mbe kema rafete sləa nci kwetɛ 
kwetɛ, keyita keyita ba'a keghɛ keghɛ. 

19Kala nya gezave nda Mahwətə ke Moyize ne, kwamte te ɓerama ta Sinay rafete 
sləa nci ŋkɛ. 

20Ma kaŋa ŋwalea Rəbɛn, tezhɛa wəzege ta Israyɛl nyi rafete geva sləa zhili nyi 
nza va ta nci se te bakemsə kajive mbe kema, nyi wərə dzemte mpa, kwetɛ kwetɛ, 
kepelə kepelə ba'a keghɛ keghɛ ne, 

21mbeli 46.500 yarafete geva sləa nci kwa yita ta Rəbɛn. 

22Ma kaŋa ŋwalea Simɛyon nyi rafete geva sləa nci kwetɛ kwetɛ, kepelə kepelə 
ba'a keghɛ keghɛ, pɛtɛa zhili nyi nza va ta nci se te bakemsə kajive mbe kema, 
nyi wərə dzemte mpa ne, 

23mbeli 59.300 yarafete geva sləa nci kwa yita ta Simɛyon. 

24Ma kaŋa ŋwalea Gad nyi rafete geva sləa nci kwetɛ kwetɛ, kepelə kepelə ba'a 
keghɛ keghɛ, pɛtɛa zhili nyi nza va ta nci se te bakemsə kajive mbe kema, nyi 
wərə dzemte mpa ne, 

25mbeli 45.650 yarafete geva sləa nci kwa yita ta Gad. 

26Ma kaŋa ŋwalea Zhəwda nyi rafete geva sləa nci kwetɛ kwetɛ, kepelə kepelə 
ba'a keghɛ keghɛ, pɛtɛa zhili nyi nza va ta nci se te bakemsə kajive mbe kema, 
nyi wərə dzemte mpa ne, 

27mbeli 74.600 yarafete geva sləa nci kwa yita ta Zhəwda. 

28Ma kaŋa ŋwalea Isakar nyi rafete geva sləa nci kwetɛ kwetɛ, kepelə kepelə ba'a 
keghɛ keghɛ, pɛtɛa zhili nyi nza va ta nci se te bakemsə kajive mbe kema, nyi 
wərə dzemte mpa ne, 

29mbeli 54.400 yarafete geva sləa nci kwa yita ta Isakar. 

30Ma kaŋa ŋwalea Zabəlon nyi rafete geva sləa nci kwetɛ kwetɛ, kepelə kepelə 
ba'a keghɛ keghɛ, pɛtɛa zhili nyi nza va ta nci se te bakemsə kajive mbe kema, 
nyi wərə dzemte mpa ne, 

31mbeli 57.400 yarafete geva sləa nci kwa yita ta Zabəlon. 

32Ma kaŋa ŋwalea Zhozɛf nyi rafete geva sləa nci kwetɛ kwetɛ, kepelə kepelə 
ba'a keghɛ keghɛ, pɛtɛa zhili nyi nza va ta nci se te bakemsə kajive mbe kema, 
nyi wərə dzemte mpa ne, 

33mbeli 40.500 yarafete geva sləa nci kwa yita ta Zhozɛf. 

34Ma kaŋa ŋwalea Manasɛ nyi rafete geva sləa nci kwetɛ kwetɛ, kepelə kepelə 
ba'a keghɛ keghɛ, pɛtɛa zhili nyi nza va ta nci se te bakemsə kajive mbe kema, 
nyi wərə dzemte mpa ne, 

35mbeli 32.200 yarafete geva sləa nci kwa yita ta Manasɛ. 

36Ma kaŋa ŋwalea Bɛnjamɛn nyi rafete geva sləa nci kwetɛ kwetɛ, kepelə kepelə 
ba'a keghɛ keghɛ, pɛtɛa zhili nyi nza va ta nci se te bakemsə kajive mbe kema, 
nyi wərə dzemte mpa ne, 

37mbeli 35.400 yarafete geva sləa nci kwa yita ta Bɛnjamɛn. 

38Ma kaŋa ŋwalea Dan nyi rafete geva sləa nci kwetɛ kwetɛ, kepelə kepelə ba'a 
keghɛ keghɛ, pɛtɛa zhili nyi nza va ta nci se te bakemsə kajive mbe kema, nyi 
wərə dzemte mpa ne, 

39mbeli 62.700 yarafete geva sləa nci kwa yita ta Dan. 

40Ma kaŋa ŋwalea Asɛr nyi rafete geva sləa nci kwetɛ kwetɛ, kepelə kepelə ba'a 
keghɛ keghɛ, pɛtɛa zhili nyi nza va ta nci se te bakemsə kajive mbe kema, nyi 
wərə dzemte mpa ne, 

41mbeli 41.500 yarafete geva sləa nci kwa yita ta Asɛr. 

42Ma kaŋa ŋwalea Nɛftali nyi rafete geva sləa nci kwetɛ kwetɛ, kepelə kepelə 
ba'a keghɛ keghɛ, pɛtɛa zhili nyi nza va ta nci se te bakemsə kajive mbe kema, 
nyi wərə dzemte mpa ne, 

43mbeli 53.400 yarafete geva sləa nci kwa yita ta Nɛftali. 

44Wa nya tsetse nza ta mbeli nyi rafete sləa nci yɛ Moyize le Aron ba'a mbeli nyi 
te ghəa yitehɛ nyi meŋe bakeghəmbe te ŋkwa hwelefefia Israyɛl. 

45Ma pɛtɛa ka Israyɛl nyi rafete geva sləa nci keghɛ keghɛ, zhili nyi nza va ta nci 
se te bakemsə kajive mbe kema, nyi wərə dzemte mpa ne, 

46mbeli 603.550. 

Slene nya keveyi geva kaŋa yita ta Lɛvi 

47Ma mbeli nyi kwa yita ta Lɛvi ne, kerafete hɛ mbeli te və nya rafete kweci ka 
Israyɛl mbeli we. 

48Kwa nza ŋkɛ ne, ma ke Mahwətə gezete nda ke Moyize: 

49«Rafema mbeli nyi kwa yita ta Lɛvi na te və nya kwetɛŋe le kweci ka Israyɛl 
ma. 

50Katedape nda cɛ lekwesa nya keveyi geva tekeleke nya nza səndəkwəa jikə 
geva mbe na ke hɛ. Katenza wəshi kemene slene ba'a kweci wəshi nyi mbe te 
dzeve ta nci perə. Katekele cɛ lekwesa shɛ ba'a pɛtɛa wəshi nyi mbe hɛ. 
Katemene slene hɛ mbe ba'a katenza hɛ dzeyi yite. 

51Ma vəa ŋkwa nya teslə yɛ ne, katepele cɛ lekwesa nya keveyi geva tekeleke ka 
Lɛvi. Ma vəa ŋkwa nya tezhɛne yɛ kamene ghedəkwə ne, katemɓe ŋkɛ hɛ. Ma 
kehendave nda geva wəndə ŋkwərə ke cɛ lekwesa shɛ ne, katepesle ŋkɛ mbeli. 

52Katenza yayata nde Israyɛl mbe ghedəkwəa ŋkɛ, yayata wəndə terasle yitea 
drapea wəvəsəa ka sewajɛa ŋkɛ. 

53Ma kaŋa ka Lɛvi ne, katenza hɛ dzeyi yitea cɛ lekwesa nya keveyi geva tekeleke 
nya nza səndəkwə jikə geva mbe. Ghenci ka temene slene mbe. Ma tsagha ne, 
katemtseke hwepe wənəa ɗa ka Israyɛl we.» 

54Pa ka Israyɛl menete tserame kala nya gezave nda Mahwətə ke Moyize. 

Ɓela 2 

Nza ta yitehɛ mbe ghedəkwə 

1Ma ke Mahwətə sha yɛ Moyize le Aron: 

2«Katenza yayata nde Israyɛl mbe ghedəkwə terasle yitea drapea wəvəsəa ka 
sewajɛa ŋkɛ ba'a yitea drapea yita ta ŋkɛ. Katenza hɛ dzeyi yitea cɛ lekwesa 
kebegeme geva, cakeɗake ɓahwe yite. 

3Ma ka sewajɛ nyi ketenza laka ŋkwa kesame ta veci ne, yitea drapea Zhəwda 
tenza hɛ kewəvəsə kewəvəsə. Ma wəndə nya te ghəa yita ta Zhəwda ne, Nashon, 
wəzege ta Aminadab. 

4Zhili 74.600 ka sewajɛa ŋkɛ nyi rafete geva sləa nci. 

5Ma dzeyi vare bela ta nci ne, katenza yita ta Isakar. Ma wəndə nya te ghəa yita 
ta Isakar ne, Netanɛyɛl, wəzege ta Səwar. 

6Zhili 54.400 ka sewajɛa ŋkɛ nyi rafete geva sləa nci. 

7Ma kadzeyite ne, yita ta Zabəlon. Ma wəndə nya te ghəa yita ta Zabəlon ne, 
Ɛliyab, wəzege ta Hɛlon. 

8Zhili 57.400 ka sewajɛa ŋkɛ nyi rafete geva sləa nci. 

9Ma pɛtɛa ka sewajɛ nyi mbe ghedəkwəa Zhəwda ne, zhili 186.400 kaŋa wəvəsəa 
ka sewajɛ mahekene. Ghenci ka teslə kakwa ghate. 

10Ma laka bela kwa zeme ne, katenza ka sewajɛ yitea drapea Rəbɛn kewəvəsə 
kewəvəsə. Ma wəndə nya te ghəa yita ta Rəbɛn ne, Ɛlisəwr, wəzege ta Shedɛwər. 

11Zhili 46.500 ka sewajɛa ŋkɛ nyi rafete geva sləa nci. 

12Ma dzeyi vare bela ta nci ne, katenza yita ta Simɛyon. Ma wəndə nya te ghəa 
yita ta Simɛyon ne, Sheləwmiyɛl, wəzege ta Səwrishaday. 

13Zhili 59.300 ka sewajɛa ŋkɛ nyi rafete geva sləa nci. 

14Ma kadzeyite ne, yita ta Gad. Ma wəndə nya te ghəa yita ta Gad ne, Ɛliyasaf, 
wəzege ta Dɛwəyɛl. 

15Zhili 45.650 ka sewajɛa ŋkɛ nyi rafete geva sləa nci. 

16Ma pɛtɛa ka sewajɛ nyi mbe ghedəkwəa Rəbɛn ne, zhili 151.450 kaŋa wəvəsəa 
ka sewajɛ nyi mahekene. Ghenci ka teslə kakwa bake. 

17Kwa sebe ta ŋkɛ ne, kateslə ka Lɛvi le cɛ lekwesa kebegeme geva. Kwelɛ tepe 
ta ghedəkwə nyi bake te kema ba'a nyi bake kwetere wəmbə tenza hɛ. Kala nza 
ta nci mbe ghedəkwə teslə hɛ, yayata wəndə kwa zəɗəa ŋkɛ, kewəvəsə 
kewəvəsə. 

18Ma ka sewajɛ nyi ketenza laka ŋkwa kepəkwə ta veci ne, yitea drapea Ɛfrayim 
tenza hɛ kewəvəsə kewəvəsə. Ma wəndə nya te ghəa yita ta Ɛfrayim ne, 
Ɛlishama, wəzege ta Amihəwd. 

19Zhili 40.500 ka sewajɛa ŋkɛ nyi rafete geva sləa nci. 

20Ma dzeyi vare bela ta nci ne, katenza yita ta Manasɛ. Ma wəndə nya te ghəa yita 
ta Manasɛ ne, Gamliyɛl, wəzege ta Pedasəwr. 

21Zhili 32.200 ka sewajɛa ŋkɛ nyi rafete geva sləa nci. 

22Ma kadzeyite ne, yita ta Bɛnjamɛn. Ma wəndə nya te ghəa yita ta Bɛnjamɛn ne, 
Abidan, wəzege ta Gidoni. 

23Zhili 35.400 ka sewajɛa ŋkɛ nyi rafete geva sləa nci. 

24Ma pɛtɛa ka sewajɛ nyi mbe ghedəkwəa Ɛfrayim ne, zhili 108.100 kaŋa wəvəsəa 
ka sewajɛ mahekene. Ghenci ka teslə kakwa maheke. 

25Ma laka bela kwa gwela ne, katenza ka sewajɛ yitea drapea Dan kewəvəsə 
kewəvəsə. Ma wəndə nya te ghəa yita ta Dan ne, Ahiyɛzɛr, wəzege ta Amishaday. 

26Zhili 62.700 ka sewajɛa ŋkɛ nyi rafete geva sləa nci. 

27Ma dzeyi vare bela ta nci ne, katenza yita ta Asɛr. Ma wəndə nya te ghəa yita ta 
Asɛr ne, Pagiyɛl, wəzege ta Okran. 

28Zhili 41.500 ka sewajɛa ŋkɛ nyi rafete geva sləa nci. 

29Ma kadzeyite ne, yita ta Nɛftali. Ma wəndə nya te ghəa yita ta Nɛftali ne, Ahira, 
wəzege ta Ɛnan. 

30Zhili 53.400 ka sewajɛa ŋkɛ nyi rafete geva sləa nci. 

31Ma pɛtɛa ka sewajɛ nyi mbe ghedəkwəa Dan ne, zhili 157.600 kaŋa wəvəsəa ka 
sewajɛ nyi mahekene. Ghenci ka teslə kakwa keɗaŋe. Pɛtɛ teslə hɛ kewəvəsə 
kewəvəsə yitea drapea nci.» 

32Ma pɛtɛa ka Israyɛl nyi rafete geva sləa nci kepelə kepelə ba'a kewəvəsə 
kewəvəsəa ka sewajɛ ne, zhili 603.550. 

33Ma ka Lɛvi ne, kerafete geva hɛ te və nya kwetɛŋe le kweci ka Israyɛl, kala 
ghena nya gezave nda Mahwətə ke Moyize we. 

34Pa ka Israyɛl menete tserame kala nya gezave nda Mahwətə ke Moyize. Tsagha 
nzanji hɛ yitea drapea nci ba'a slənji hɛ keyita keyita ba'a kepelə kepelə. 

Ɓela 3 

Slene ta ka Lɛvi 

1Wa nyi tsetse hwelefefia yɛ Aron le Moyize vəa ŋkwa nya gezete nda ghena 
Mahwətə ke Moyize pelɛ ghweme ta Sinay. 

2Wa nyi sləa ŋwalea Aron nyi: Nadab nya katezhɛa wəzege, Abihəw, Ɛlazar ba'a 
Itamar. 

3Nahe mbeli keveyi hɛ tekeleke kaka dzeghe Shala ba'a nahe hɛ keghate slene. 

4Ama yɛ Nadab le Abihəw ne, nahe hɛ kempənji te kema ta ŋkwa nya keveyi geva 
tekeleke, va nya keleke ghwə nya wale wale hɛ kase kadzawa kema ta Mahwətə. 
Te ɓerama ta Sinay mpənji hɛ kaɗema ŋwale tezhili va hɛ. Deke yɛ Ɛlazar le 
Itamar ka se kadzeghe melɛ yitea yiteyɛa nci Aron. 

5Ma ke Mahwətə sha Moyize: 

6«Hekake hwelefefia ka Lɛvi shɛ na fəave nda hɛ kaka kemane ŋkɛ ke nde dzeghe 
Shala Aron. 

7Katemene nda slene hɛ ke Aron ba'a ke pɛtɛa ka Israyɛl mɛa cɛ lekwesa 
kebegeme geva. Katemene slene ta cɛ lekwesa nya keveyi geva tekeleke hɛ. 

8Katenewe ghweme hɛ te wəshi nyi mbe cɛ lekwesa kebegeme geva ba'a 
katemene slene hɛ mbe cɛ lekwesa nya keveyi geva tekelekea shɛ kezha ka 
Israyɛl. 

9Katefə nda ka Lɛvi na ke yɛ Aron le ŋwalea ŋkɛ kambeli nyi kefəave nda geva 
ke hɛ. Kaganda ne, katefə nda geva hɛ ke hɛ shave hwa ka Israyɛl. 

10Kateve yɛ Aron le ŋwalea ŋkɛ na mbe slene ta dzeghe melɛ ta nci. Ma wəndə 
ŋkwərə nya ketedzehwe ne, katepesle ŋkɛ mbeli.» 

11Ma ke Mahwətə sha Moyize zhɛkwa: 

12«'Ya le ghəa ɗa nde ntave ka Lɛvi hwa ka Israyɛl kezha nza te ŋkwa tezhɛa kɛfia 
ka Israyɛl. Ma ka Lɛvi ne, ŋa ɗa hɛ. 

13Kwa nza ŋkɛ ma yayata tezhɛa wəzege ne, ŋa ɗa ŋkɛ: ma te veci nya mpəmte 
ka tezhɛa kɛfia ŋwalea 'ya mbe Ɛzhipte ne, nahe 'ya keveyi tezhɛa kɛfia pɛtɛa ka 

Israyɛl tekeleke kaŋa ɗa. Ma tezhɛa kɛfia mbeli ba'a ŋa wəshi keseɗa ne, ŋa ɗa 
hɛ. 'Ya ya kaMahwətə.» 

Kwa ghate ta rafe ta sləa ka Lɛvi 

14Ma ke Mahwətə sha Moyize kwamte te ɓerama ta Sinay: 

15«Rafete sləa ka Lɛvi keghɛ keghɛ ba'a kepelə kepelə. Katerafe zhili ba'a ŋwale 
tezhili nyi se te tere kwetɛŋe kajive mbe kema na.» 

16Pa Moyize rafete sləa nci kala nya gezave nda Mahwətə. 

17Wa nyi sləa ŋwalea Lɛvi nyi: Gɛrshon, Kɛhat ba'a Merari. 

18Wa nyi sləa ŋwalea Gɛrshon nyi kepelə kepelə: yɛ Libni le Shimɛyi. 

19Sləa ŋwalea Kɛhat kepelə kepelə: Amram, Isar, Hɛbron ba'a Əwziyɛl. 

20Sləa ŋwalea Merari kepelə kepelə: yɛ Mali le Məwshi. Nyi ya kaka hwelefefia 
Lɛvi nyi rafete geva sləa nci keghɛ keghɛ. 

21Hwelefefia Gɛrshon: peləa Libni ba'a peləa Shimɛyi. Nyi ya kahwelefefia 
Gɛrshon. 

22Ma mbeli nyi rafete geva sləa nci, vəa ŋkwa nya ɓelate geva zhili ba'a ŋwale 
tezhili nyi se te tere kwetɛŋe kajive mbe kema ne, mbeli 7.500. 

23Ma hwelefefia Gɛrshon ne, kwetere wəmbəa cɛ lekwesa nya keveyi geva 
tekeleke nzanji hɛ, laka ŋkwa kepəkwə ta veci. 

24Ma wəndə nya te ghəa nci ne, Ɛliyasaf, wəzege ta Layɛl. 

25Ma slene nyi te dzeve va hwelefefia Gɛrshon mbe cɛ lekwesa kebegeme geva 
ne, slene ta ŋkwa mbe hwəa ŋkɛ, ŋkwa nya pelɛke te wəmbəa ŋkɛ, zlave nya 
kənə, mayafe nya mɛa ŋkwa kedzembe cɛ lekwesa kebegeme geva, 

26zlave nyi dzeyi yitea ŋwela nya yitea cɛ lekwesa kebegeme geva ba'a reghwetɛ, 
mayafe nya mɛa ŋkwa kedzeki ŋwela, tsagha zewe nyi kehi kezha hwepe cɛ 
lekwesa shɛ. Ghenci ka newe ghweme te pɛtɛa wəshia shɛhɛ. 

27Hwelefefia Kɛhat: peləa Amram, peləa Isar, peləa Hɛbron ba'a peləa Əwziyɛl. 
Nyi ya kahwelefefia Kɛhat. 

28Ma kwa ɓelate geva zhili ba'a ŋwale tezhili nyi se te tere kwetɛŋe kajive mbe 
kema ne, mbeli 8.600 ya shɛ kezha mene slene mbe ŋkwa nya keveyi geva 
tekeleke. 

29Ma hwelefefia Kɛhat ne, laka bela kwa zeme ta cɛ lekwesa nya keveyi geva 
tekeleke nzanji hɛ. 

30Ma wəndə nya te ghəa nci ne, Ɛlisafan, wəzege ta Əwziyɛl. 

31Ma slene nyi te dzeve va hɛ ne, slene ta səndəkwə, tabele, wəsə kentare yɛ 
paterela, yɛ reghwetɛ, wəshi kemene slene nyi mbe ŋkwa nya keveyi geva 
tekeleke, tsagha mayafe nya mbe mbe. Ghenci ka newe ghweme te pɛtɛa wəshia 
shɛhɛ. 

32Ma wəndə nya te ghəa ka Lɛvi ne, Ɛlazar, wəzege ta nde dzeghe Shala Aron. Te 
dzeve ta ŋkɛ mbeli nyi kemene slene mbe ŋkwa nya keveyi geva tekeleke. 

33Hwelefefia Merari: peləa Mali ba'a peləa Məwshi. Nyi ya kahwelefefia Merari. 

34Ma mbeli nyi rafete geva sləa nci, vəa ŋkwa nya ɓelate geva zhili ba'a ŋwale 
tezhili nyi se te tere kwetɛŋe kajive mbe kema ne, mbeli 6.200. 

35Ma wəndə nya te ghəa hwelefefia Merari ne, Səwriyɛl, wəzege ta Abihayil. Pa 
hɛ nzanji laka bela kwa gwela ta cɛ lekwesa nya keveyi geva tekeleke. 

36Ma slene nyi te dzeve va hwelefefia Merari ne, sheghwə nyi slapesla slapesla 
ta cɛ lekwesa nya keveyi geva tekeleke, sheghwə nyi kejive mbe, yɛ seləa ŋkɛ 
ba'a wəshi kentare hɛ, tsagha pɛtɛa kweci wəshia ŋkɛ. Ghenci ka newe ghweme 
te pɛtɛa wəshia shɛhɛ. 

37Te dzeve ta nci selə nyi dzeyi yitea ŋwela ba'a wəshi nyi ntare hɛ mbeli te perə, 
tsagha wəshi nyi baŋe mbeli kwa hɛɗi ba'a yɛ zewe. 

38Pa Moyize ba'a yɛ Aron le ŋwalea ŋkɛ nzanji mɛa cɛ lekwesa kebegeme geva, 
laka ŋkwa kesame ta veci. Te dzeve ta nci slene nyi mbe ŋkwa nya keveyi geva 
tekeleke kezha ka Israyɛl. Ma wəndə ŋkwərə nya kehendeke nda geva ne, 
katepesle ŋkɛ mbeli. 

39Ma pɛtɛa ka Lɛvi, zhili ba'a ŋwalea tezhili nyi se te tere kwetɛŋe kajive mbe 
kema, kepelə kepelə, nyi rafete sləa nci yɛ Moyize le Aron kala nya gezete 
Mahwətə ne, mbeli 22.000. 

Mbeɗe ta tezhɛa kɛfia ŋwale 

40Ma ke Mahwətə sha Moyize: «Ɓelate pɛtɛa ka tezhɛa kɛfia ka Israyɛl nyi se te 
tere kwetɛŋe kajive mbe kema ba'a rafete hɛ keslə keslə. 

41Ma kwa sebe ta ŋkɛ ne, kateve ka Lɛvi na tekeleke kezha nza hɛ kaŋa ɗa, 'ya 
Mahwətə, te ŋkwa tezhɛa kɛfia ka Israyɛl. Tsagha shɛ ne, kateve wəshi keseɗa ta 
ka Lɛvi na tekeleke kezha 'ya te ŋkwa tezhɛa kɛfia wəshi keseɗa ta ka Israyɛl.» 

42Kala nya gezave nda Mahwətə ne, pa Moyize ɓelate tezhɛa kɛfia ka Israyɛl. 

43Ma pɛtɛa tezhɛa kɛfi nyi rafete geva sləa nci se te tere kwetɛŋe kajive mbe 
kema ne, mbeli 22.273. 

44Ma ke Mahwətə sha Moyize: 

45«Veyi ka Lɛvi tekeleke kaŋa ɗa, 'ya Mahwətə, te ŋkwa tezhɛa kɛfia ka Israyɛl. 
Tsagha shɛ ne, veyi wəshi keseɗa ta ka Lɛvi te ŋkwa tezhɛa kɛfia wəshi keseɗa 
ta ka Israyɛl. 

46Ma kezha mbeɗe tezhɛa kɛfia ka Israyɛl nyi gwəmsə bake ba'a mberefaŋemsə 
mahekeneghəmbe kənəa ɓela ta ka Lɛvi ne, 

47Katekele dəɓərəa mze kwa tɛawetɛa nya nza ɗaŋeɗa ta ŋkɛ gare meŋe kwa 
slibə ta bela ta kiləwə na mcɛfe te yayata wəndəa nci, kala nya mene slene mbeli 
le mbe ŋkwa nya keveyi geva tekeleke. 

48Kateve nda cɛdɛa shɛ na ke yɛ Aron le ŋwalea ŋkɛ. Tsetse tembeɗe tezhɛa kɛfi 
nyi kənəa hɛ mbeli.» 

49Pa Moyize kemave cɛdɛ te mbeli nyi ɗema mbeli keveyi ka Lɛvi te ŋkwa nci. 

50Pa ŋkɛ kemave cɛdɛa shɛ te tezhɛa kɛfia ka Israyɛl: kadəɓərəa mze kwa 
tɛawetɛa 1.365, kala nya mene slene mbeli le mbe ŋkwa nya keveyi geva tekeleke. 

51Pa ŋkɛ fəave nda hɛ ke yɛ Aron le ŋwalea ŋkɛ, kala nya gezave nda Mahwətə. 

Ɓela 4 

Slene ta ka Lɛvi 
a. Slene ta hwelefefia Kɛhat 

1Ma ke Mahwətə sha yɛ Moyize le Aron: 

2«Ma kwa yita ta Lɛvi ne, ɓelate mə ŋwale tezhilia Kɛhat kepelə kepelə ba'a 
keghɛ keghɛ, 

3nyi nza va ta nci se te mahekenemsə hwa'a te mcɛfemsə, pɛtɛa mbeli nyi kenza 
wərə mene slene mbe cɛ lekwesa kebegeme geva. 

4Wa nya slene ta ŋwale tezhilia Kɛhat nya mbe cɛ lekwesa kebegeme geva: te 
dzeve ta nci tenza wəshi nyi keveyi geva tekeleke. 

5Ma vəa ŋkwa nya slə ka Israyɛl yitea dzeghwa ne, katese yɛ Aron le ŋwalea ŋkɛ 
kezha pelemte mayafe kenehe ŋkwa nya mbe ŋkwa nya keveyi geva tekeleke. 
Katedəpə mayafea shɛ hɛ kənəa səndəkwəa jikə geva. 

6Katepelake hweta nya berete ba'a zlave nya tsate mbeli le shintia təmə nyi kefi 
fi le yirə kwa ndereme ndereme hɛ kənə. Kwa sebe ta ŋkɛ ne, kateha yɛ geta hɛ 
kadzembe səndəkwə kezha kele ŋkɛ te. 

7Katepelake kwete zlave nya tsate mbeli le shintia təmə nyi kefi fi le yirə kwa 
ndereme ndereme hɛ kənəa tabelea ɗafa nyi kefə nda geva ke Shala. Ma te 
tabelea shɛ ne, katebete yɛ parantɛ, yɛ kwalekwə, yɛ helape ba'a yɛ jɛŋa kesheke 
tɛ hɛ. Katebete ɗafa nyi kefə ɗa geva keveci keveci hɛ te perə. 

8Ma kənəa pɛtɛa wəshia shɛhɛ ne, katepelake zlave nya tsate mbeli le shintia 
təmə nyi kefi fi le yirə kwa ghɛmɛ ba'a hweta nya berete hɛ. Kwa sebe ta ŋkɛ ne, 
kateha yɛ geta kadzembe tabelea shɛ kezha kele ŋkɛ te. 

9Katepelake zlave kwa ndereme ndereme hɛ kənəa wəsə kentare yɛ paterela, yɛ 
paterela ta ŋkɛ ba'a kweci wəshia ŋkɛ, yɛ mekese, wəshi kefə pəsəɗə ba'a yɛ 
wəbəzlia n'yi. 

10Katepelake hweta nya berete hɛ kənəa pɛtɛa wəshia shɛhɛ ba'a katebete ŋkɛ 
hɛ te zelə kezha kele hɛ. 

11Katepelake zlave kwa ndereme ndereme hɛ kənəa reghwetɛ mze kwa tere 
tere. Katepelake hweta nya berete hɛ kənə ba'a kateha yɛ geta hɛ mbe kezha kele 
ŋkɛ te. 

12Ma kwa sebe ta ŋkɛ ne, katetsene wəshi kemene slene nyi mbe ŋkwa nya 
keveyi geva tekeleke hɛ, katepelake zlave kwa ndereme ndereme hɛ kənəa hɛ, 
katepelake hweta nya berete hɛ kənəa hɛ ba'a katebete hɛ hɛ te zelə. 

13Katefə pəsəɗə nyi kededənə hɛ same kwa reghwetɛ, katepelake zlave kwa 
gheme hɛ kənə. 

14Katebete wəshi nyi mene slene mbeli le hɛ vəa ŋkwa nya dzeghe melɛ mbeli 
hɛ te: wəsə ketere 'wərdə, wəshi kezhɛre sli te ghwə, yɛ pɛlə ba'a yɛ kwenə 
kesheke mimi. Katepelake hweta nya berete hɛ kənəa pɛtɛa wəshia shɛhɛ ba'a 
kateha yɛ geta hɛ kadzembe kezha kele ŋkɛ te. 

15Ma vəa ŋkwa nya slə mbeli yitea dzeghwa ne, kase hwelefefia Kɛhat kafə wəshi 
nyi keveyi geva tekeleke ba'a wəshi nyi te hɛ kaɗema yɛ Aron le ŋwalea ŋkɛ 
kekiɗimte dəpə hɛ we. Ma tsagha ne, katekwaɗe wəsə nya keveyi geva tekeleke 
ŋwale tezhilia Kɛhat kata kata yagha hɛ kampə we. Ma kaŋa cɛ lekwesa 
kabegeme geva ne, te dzeve ŋkɛ va hwelefefia Kɛhat kezha fə wəshi nyi keveyi 
geva tekeleke mbe. 

16Ma Ɛlazar, wəzege ta nde dzeghe Shala Aron ne, gheŋkɛ ya te ghəa n'yi kegə 
kwa yɛ paterela, 'wərdə ketere, wəshi nyi kese te wəve nyi fə mbeli kase keveci 
keveci ba'a n'yi keve ŋkwa tekeleke. Gheŋkɛ nde tenza te ghəa cɛ lekwesa nya 
keveyi geva tekeleke ba'a wəshi nyi mbe, tsagha wəshi nyi keveyi geva tekeleke 
ba'a wəshia nci.» 

17Ma ke Mahwətə sha yɛ Moyize le Aron zhɛkwa: 

18«Newe mə ghweme te hwelefefia Kɛhat hwa kweci ka Lɛvi. 

19Ma kezha ɗema hɛ kampə vəa ŋkwa nya hendave nda geva hɛ ke ŋkwa nya 
keveyi geva tekeleke ne, wa nya tsetse mene nda yɛ ke hɛ: Katese yɛ Aron le 
ŋwalea ŋkɛ kave yayata wəndəa nci kwa kema ta slene ta ŋkɛ keɗema kwa kema 
ta wəsə nya tekele ŋkɛ. 

20Ma tsagha ne, kalə hɛ kanewe wəshi nyi keveyi geva tekeleke ya kavə ɓɛhwɛ, 
kaɗema hɛ kampə we.» 

b. Hwelefefia Gɛrshon 

21Ma ke Mahwətə sha Moyize: 

22«Ɓelate ŋwale tezhilia Gɛrshon keghɛ keghɛ ba'a kepelə kepelə. 

23Katerafe sləa zhili nyi nza va ta nci se te mahekenemsə hwa'a te mcɛfemsə na, 
pɛtɛa mbeli nyi kenza wərə mene slene mbe cɛ lekwesa kebegeme geva. 

24Wa nyi wəshi nyi mene ba'a nyi fə hwelefefia Gɛrshon nyi: 

25katekele zlave nya kənəa cɛ lekwesa nya keveyi geva tekeleke hɛ, geze ta ŋkɛ 
kwa bake ta zlave nya kənə, tsagha wəsə nya kənə nya le hweta ta gamea lɛmə, 
wəsə nya kənə nya le hweta nyi berete berete, mayafe nya mɛa ŋkwa kedzembe 
cɛ lekwesa kebegeme geva, 

26zlave nyi dzeyi yitea ŋwela nya yitea cɛ lekwesa kebegeme geva ba'a reghwetɛ, 
mayafe nya mɛa ŋkwa kedzeki ŋwela, tsagha yɛ zewe ta ŋkwa nya dzeyi yitea 
ŋwela ba'a pɛtɛa kweci wəshia nci. Katemene pɛtɛa slene ta wəshi nyi hɛ. 

27Ma wəshi nyi temene ba'a nyi tekele ŋwale tezhilia Gɛrshon ne, va yɛ Aron le 
ŋwalea ŋkɛ tefa hɛ hɛ. Ghenci ka tegeze nda wəshi nyi temene hɛ ba'a nyi tefə hɛ 
ke hɛ. 

28Nya ya kaslene nya mene hwelefefia Gɛrshon mbe cɛ lekwesa kebegeme geva. 
Itamar, wəzege ta nde dzeghe Shala Aron nde tenza te ghəa nci.» 

c. Hwelefefia Merari 

29Ɓelate ŋwale tezhilia Merari kepelə kepelə ba'a keghɛ keghɛ perə. 

30Katerafe sləa zhili nyi nza va ta nci se te mahekenemsə hwa'a te mcɛfemsə na, 
pɛtɛa mbeli nyi kenza wərə mene slene mbe cɛ lekwesa kebegeme geva. 

31Wa nyi wəshi nyi tefə hɛ mbe cɛ lekwesa kebegeme geva nyi: sheghwə nyi 
slapesla slapesla, sheghwə nyi kejive mbe, yɛ selə ba'a wəshi kentare hɛ, 

32selə nyi dzeyi yitea ŋwela ba'a wəshi kentare hɛ, wəshi nyi baŋe mbeli kwa 
hɛɗi ba'a yɛ zewe, tsagha kweci wəshi nyi mene slene hɛ le hɛ. Kateɓela nda 
wəshi nyi tekele yayata wəndə ka dzeghe Shala ke yayata wəndəa nci. 

33Nya ya kaslene ta hwelefefia Merari mbe cɛ lekwesa kebegeme geva. Itamar, 
wəzege ta nde dzeghe Shala Aron nde tenza te ghəa nci perə. 

Ɓela ta ka Lɛvi nyi mbe slene 

34Pa Moyize, Aron ba'a mbeli nyi te ghəa ka Israyɛl rafete sləa ŋwale tezhilia 
Kɛhat kepelə kepelə ba'a keghɛ keghɛ, 

35pɛtɛa zhili nyi nza va ta nci se te mahekenemsə hwa'a te mcɛfemsə, nyi kenza 
wərə mene slene mbe cɛ lekwesa kebegeme geva. 

36Ma pɛtɛa mbeli nyi rafete geva sləa nci kepelə kepelə hwa hɛ ne, mbeli 2.750. 

37Nyi ya kambeli nyi rafete geva sləa nci hwa ŋwale tezhilia Kɛhat, pɛtɛa mbeli 
nyi kemene slene mbe cɛ lekwesa kebegeme geva. Pa yɛ Moyize le Aron rafete 
sləa nci kala nya gezave nda Mahwətə ke Moyize. 

38Ma mbeli nyi rafete geva sləa nci hwa ŋwale tezhilia Gɛrshon kepelə kepelə 
ba'a keghɛ keghɛ, 

39pɛtɛa mbeli nyi nza va ta nci se te mahekenemsə hwa'a te mcɛfemsə, nyi kenza 
wərə mene slene mbe cɛ lekwesa kebegeme geva ne, 

40mbeli 2.630 yarafete geva sləa nci kepelə kepelə ba'a keghɛ keghɛ. 

41Nyi ya kambeli nyi rafete geva sləa nci hwa ŋwale tezhilia Gɛrshon, pɛtɛa mbeli 
nyi kemene slene mbe cɛ lekwesa kebegeme geva. Pa yɛ Moyize le Aron rafete 
sləa nci kala nya gezave nda Mahwətə ke Moyize. 

42Ma mbeli nyi rafete geva slə hwa ŋwale tezhilia Merari kepelə kepelə ba'a 
keghɛ keghɛ, 

43pɛtɛa mbeli nyi nza va ta nci se te mahekenemsə hwa'a te mcɛfemsə, nyi kenza 
wərə mene slene mbe cɛ lekwesa kebegeme geva ne, 

44mbeli 3.200 yarafete geva sləa nci kepelə kepelə. 

45Nyi ya kambeli nyi rafete geva sləa nci hwa ŋwale tezhilia Merari. Pa yɛ Moyize 
le Aron rafete hɛ kala nya gezave nda Mahwətə ke Moyize. 

46Ma pɛtɛa ka Lɛvi nyi rafete Moyize, Aron ba'a mbeli nyi te ghəa ka Israyɛl 
kepelə kepelə ba'a keghɛ keghɛ, 

47pɛtɛa mbeli nyi nza va ta nci se te mahekenemsə hwa'a te mcɛfemsə, nyi kenza 
wərə mene slene ta mɓe ba'a fə ta cɛ lekwesa kebegeme geva ne, 

48mbeli 8.580 yarafete geva sləa nci. 

49Kala nya gezave nda Mahwətə ke Moyize ne, pa mbeli rafete sləa nci laka ncɛ 
nda wəsə nya mene ŋkɛ ba'a nya kele ŋkɛ ke yayata wəndə. Slene nya gezave 
nda Mahwətə ke Moyize ya te dzeve va yayata wəndə. 

Ɓela 5 

Ŋka ta mbeli nyi wale wale 

1Ma ke Mahwətə sha Moyize: 

2«Geze nda ke ka Israyɛl kaŋka mbeli nyi wale wale shave mbe ghedəkwə: mbeli 
nyi shewə va derena, va gezhɛkɛni keɗema mbeli nyi kekwaɗakɛ wəndə kemte 
mte. 

3Ya gheŋkɛ nza kaza keɗema male ne, kateŋka hɛ yɛ shave mbe ghedəkwə. 
Kateŋkamte hɛ yɛ yagha hɛ kazhɛrete ghedəkwəa ka Israyɛl nya nza 'ya mbe 
hwa hɛ wale wale.» 

4Pa ka Israyɛl menete slene le ghena nya gezave nda Mahwətə ke Moyize. Pɛtɛ 
hɛ ŋkamte mbeli nyi wale wale shave mbe ghedəkwə. 

Dimə ghə va fete 

5Ma ke Mahwətə sha Moyize: 

6«Ma pa na sha ka Israyɛl: Ma kebezemte nda ghena za keɗema male ke 
Mahwətə laka mene kwete hwa jaɗafa nyi mene wəndə ŋelɛ ne, nahe wəndəa 
shɛ kemenete fete. 

7Katencɛ jaɗafa nya menete ŋkɛ ŋkɛ. Kwa sebe ta ŋkɛ ne, katezhɛne nda wəsəa 
ŋkɛ ŋkɛ ke wəndə ke wəsə ba'a katemtsehe kwa mcɛfe ta bela ta zləvəa wəsəa 
shɛ ŋkɛ yite. 

8Ma kenza nde nahe wəndə ke wəsə kemte ba'a kaɗema menə nya dekwe shɛ 
kezha kele wəsəa shɛ ne, kateve nda wəsəa shɛ mbeli ke Mahwətə, geze ta ŋkɛ, 
ke nde dzeghe Shala. Pa wəndə nya kemenete fetea shɛ zhɛne kakeleke game 
kedzeghe melɛ kedimə ghə kezha ɓelate gəsəkə kelemte jaɗafa nde dzeghe Shala 
kezha gheŋkɛ. 

9Ma yayata wəsə nya kelemte ka Israyɛl seyi kənəa wəshi nyi fə hɛ kase ne, kaŋa 
nde dzeghe Shala nza ŋkɛ. 

10Ma vəa ŋkwa nya ve nda wəsə wəndə ke Mahwətə ne, ke nde dzeghe Shala ve 
nda ŋkɛ. Ma wəsə nya ndeke nda wəndə ke nde dzeghe Shala ne, kaŋa nde 
dzeghe Shala shɛ nza ŋkɛ.» 

Male nya gezleŋe ghə mbeli va vale tahe ta ŋkɛ 

11Ma ke Mahwətə sha Moyize: 

12«Ma pa na sha ka Israyɛl: Wərə kamenete geva kanza male ta wəndə kamene 
wəsə kwa ndiremi laka mene vale tahe. 

13Ma kenza kwete wəndə kaɓelahe le ghenta kaɗema za nta keɗepe, ma 
kezhɛrete ghəa nta nde wale wale tewəfərə kaɗema kwete wəndə kenakɛ ŋkɛ 
ba'a kaɗema mbeli kekeseve ŋkɛ, 

14ma kezhɛte nda zlɛ ke za shɛ ba'a kenza ghəa ŋkɛ tsəmə tsəmə va male ta ŋkɛ, 
nda nahe nde kekelemte zləvə te ghəa nta, keɗema ne, ma kezhɛte nda zlɛ ke za 

shɛ ba'a kenza ghəa ŋkɛ tsəmə tsəmə va male ta ŋkɛ, nda kaɗema nde kekelemte 
zləvə te ghəa nta ne, 

15tagha gɛ, katekele nda male ta ŋkɛ wəndəa shɛ ke nde dzeghe Shala ba'a 
katekele hə ta megi ŋkɛ kase kakiləwə mahekene kezha ghenta. Katesheke n'yi 
ba'a kateve 'wərdə kwa hə hə ŋkɛ kənə we. Kwa nza ŋkɛ ne, wəsə gəməa zlɛ nde. 
Va nya ɗe za male kaɗepete fete kele wəsəa shɛ ŋkɛ kase. 

16Katehende malea shɛ nde dzeghe Shala kase kezha ghereŋe nde kwa kema ta 
Mahwətə. 

17Kategə yɛmə nya keveyi geva tekeleke nde dzeghe Shala same kwa ghwelepe. 
Katenta hɛɗi nya mbe cɛ lekwesa nya keveyi geva tekeleke ŋkɛ kezha bete hwa 
yɛməa shɛ. 

18Kateghereŋe malea shɛ nde dzeghe Shala kwa kema ta Mahwətə. Kapele 
shintia ghəa nta ŋkɛ ba'a kateve wəsə gəmə kencɛ fete ŋkɛ mbe dzeve ta nta, 
geze ta ŋkɛ, wəsə gəməa zlɛ, vəa ŋkwa nya tenza yɛmə kwa 'yaghwa nya kekele 
bezla kase mbe dzeve ta ŋkɛ. 

19Ma ke nde dzeghe Shala sha tegeze nda ke malea shɛ kazeme fela: ‹Ma kenza 
ŋkɛ kaganda ɗema kwete wəndə keɓelahehwe ɓelahe le gha, ɗema na kemenete 
wəsə kwa ndiremi ba'a ɗema na kekelemte zləvə te ghəa ŋa laka ghwete za ŋa 
ne, mba bezla nya hwa yɛmə kwa 'yaghwa nya kekese ŋa. 

20Ama kenza ŋkɛ kaganda kelemte zləvə na te ghəa laka ghwete za ŋa, ma kenza 
ŋkɛ nahe kwete wəndə keɓelahehwe ɓelahe le gha ne, 

21zhɛrete ŋa Mahwətə kajɛŋa ba'a zleŋəte ŋa hwə ŋkɛ kezha kele ŋa ka menəhɛ 
kaghena keyipə pa kenza hɛ kabezla ŋkwa te tepe ta mbeli. 

22Dzawa hwəa ŋa yɛmə nya kekele bezla nya kase kezha zleŋə ŋa hwə ba'a kezha 
zhɛre ŋa kajɛŋa.› Ma ke malea shɛ sha tezhɛne: ‹E'e, menete geva ŋkɛ tsagha!› 

23Katerafe ghena ta bezla ŋkwa shɛhɛ nde dzeghe Shala, kwa sebe ta ŋkɛ, 
kateyaɓe ghena shɛhɛ ŋkɛ hwa yɛmə kwa 'yaghwa. 

24Katesa nda yɛmə kwa 'yaghwa nya kekele bezla kase ŋkɛ ke malea shɛ. 
Katedzawa hwəa nta yɛməa shɛ kezha zhɛre ŋkwa nya kwa 'yaghwake. 

25Katekele wəsə gəməa zlɛ nya mɛa dzeve va malea shɛ nde dzeghe Shala, kateve 
nda ŋkɛ ŋkɛ ke Mahwətə laka ɓela gəsəkəa ve nda wəsə ba'a katekele ŋkɛ ŋkɛ 
kase kadzete reghwetɛ. 

26Katenta həa shɛ ŋkɛ demake mbe dzeve ‹kawəsə kezəzə› kezha tere te 
reghwetɛ. Ma kwa sebe ta ŋkɛ ne, katesa nda yɛməa shɛ ŋkɛ ke malea shɛ. 

27Ma vəa ŋkwa nya tesahwe ŋkɛ ne, wa nya wəsə nya ketemene geva nya: ma 
kenza ŋkɛ kaganda kelemte zləvə nde te ghəa nta laka ghwete za ne, katedzawa 
hwəa nta yɛmə nya kekele bezla kase kezha zhɛre ŋkwa nya kwa 'yaghwake. 

Katezleŋə hwəa nta ba'a katezhɛre nde kajɛŋa. Tagha gɛ, katekele ŋkɛ ka 
menəhɛ nta kaghena keyipə pa kenza hɛ kabezla ŋkwa te tepe ta mbeli. 

28Ama keɗema malea shɛ kekelemte zləvə te ghəa nta, ma kenza nde wɛŋe ne, 
katekese ŋkɛ bezla we. Kateya ŋwale nde.» 

29Nya ya kaghena nya kegeze geva te ghəa zlɛ, kezha male nya kemenete wəsə 
kwa ndiremi laka ghwete za nta ba'a nya kezhɛrete ghəa nta wale wale. 

30Tsagha ghena shɛ perə kaŋa wəndə nya kezlɛ, va nya nza ghəa ŋkɛ tsəmə 
tsəmə va male ta ŋkɛ. Kateghereŋe male ta ŋkɛ ŋkɛ kwa kema ta Mahwətə ba'a 
kateɓela pɛtɛa gəsəkəa ghena shɛ nde dzeghe Shala kənə. 

31Fete shɛ kateve nda mbeli ke za we. Ama male nde tefa ghwene nya mbe fete 
ta nta. 

Ɓela 6 

Ghena te ghəa ve nda ghə tekeleke ke Mahwətə 

1Ma ke Mahwətə sha Moyize: 

2«Ma pa na sha ka Israyɛl: Ma keɗe za keɗema male kameɗe kezha ve nda ghəa 
ŋkɛ tekeleke ke Mahwətə ne, 

3katefɛa ŋkɛ yitea sa tɛ ba'a wəshi kesa nyi keghwəyi ŋkwa, katesa yayata wəsə 
kesa nya takɛ mbeli yitea rɛzɛŋe ŋkɛ we, katezeme rɛzɛŋe nyi njaɓa njaɓa 
keɗema nyi keghwele ghwele ŋkɛ we. 

4Ma mbe vəa meɗe mɛa ŋkɛ ne, katezeme wəsə nya kese te wəfe ta rɛzɛŋe, ya ya 
nyi mbe ya ta ŋkɛ keɗema wəsə nya kənəa ya ta ŋkɛ ŋkɛ we. 

5Mbe vəa meɗe mɛa ŋkɛ ne, kateŋsə ghəa ŋkɛ ba'a ghwɛmɛa ŋkɛ ŋkɛ we. Hwa'a 
te və nya kiɗi vəa ve ghə ta ŋkɛ tekeleke kaŋa Mahwətə ne, tekeleke tenza ŋkɛ. 
Katesərə shintia ghəa ŋkɛ ba'a ghwɛmɛa ŋkɛ ŋkɛ waɗe kaha. 

6Ma mbe və nya veyi nda ghəa ŋkɛ ŋkɛ tekeleke ke Mahwətə ne, katehende geva 
ŋkɛ ke wəndə kemte mte we. 

7Ya kezha wəndə kemte mtea yitenyɛ, meghekɛ, wəza meghekɛ, wəzha ta 
meghekɛ ne, katezhɛre ghəa ŋkɛ ŋkɛ wale wale we. Kwa nza ŋkɛ ne, nahe ŋkɛ 
keveyi geva tekeleke kaŋa Shala ta ŋkɛ, kala nya ncɛ shintia ŋkɛ nyi keŋsəmtema 
geva. 

8Ma mbe pɛtɛa vəa meɗe mɛa ŋkɛa shɛ ne, tekeleke tenza ŋkɛ kaŋa Mahwətə. 

9Ma kemtenyɛ wəndə vəkə vare gheŋkɛ, nahe nza ta ŋkɛ nya keveyi geva 
tekeleke kezhɛre wale wale. Kateŋsə ghəa ŋkɛ ŋkɛ te vecia yaɓe geva ta ŋkɛ 
wɛŋe. Te kwa mberefaŋe ta hɛ teŋsə ghə ŋkɛ. 

10Ma te kwa deghese ta hɛ ne, katefə nda ghwəɗəŋkwə bake keɗema gheɗepe 
bake ŋkɛ kase ke nde dzeghe Shala, mɛa cɛ lekwesa kebegeme geva. 

11Katedzeghe melɛ kekele jaɗafa seyi te wənə nde dzeghe Shala le kwete. Nahe 
kwete kenza kezha melɛ kwa tere tere. Kwa sebe ta ŋkɛ ne, kateɓela gəsəkəa 
kelemte jaɗafa nya menete wəndəa shɛ laka kwaɗe wəndə kemte mte ŋkɛ kənəa 
wəndəa shɛ. Ma te vecia shɛ ne, katezhɛne ghəa wəndəa shɛ kanza tekeleke. 

12Katezhɛne ŋkɛ kave ghəa ŋkɛ tekeleke kezha Mahwətə kala hɛ nyi sləyi ŋkɛ 
kaghate ba'a katekele game nya kemenete va kwetɛŋe ŋkɛ kase kezha dzeghe 
melɛ kedimə ghə. Kateɓela hɛ nyi kekiɗinji ŋkɛ va nya zhɛrenyɛ meɗe mɛa ŋkɛ 
wale wale we.» 

13Wa nya ghena nya kegeze geva te ghəa ve geva tekeleke kaŋa Mahwətə nya: 
ma vəa ŋkwa nya kiɗinyɛ vəa meɗe mɛa ŋkɛ ne, katekele ŋkɛ mbeli kase 
kadzemɛa cɛ lekwesa kebegeme geva. 

14Katefə nda wəshi keseɗa nyi ɗema beze te hɛ ŋkɛ mahekene kase ke Mahwətə 
kawəshi gəmə: Game nya same va kezha melɛ kwa tere tere, daɓa təmə nya same 
va kezha yaɓe jaɗafa ba'a game kezha melɛ kejikə ghə. 

15Katekele kwaciga ta ɗafa nyi ɗema tenjɛne hwe nyi takɛ mbeli le n'yi, ɗafa 
kwalekwala nyi ɗema tenjɛne hwe nyi yisəaghe n'yi mbeli kənə, tsagha wəshi 
gəməa hə ba'a tɛ keɓasle ŋkɛ kase. 

16Katefə wəshi gəməa shɛhɛ nde dzeghe Shala kadzawa kema ta Mahwətə ba'a 
katedzeghe melɛ keyaɓe jaɗafa ba'a melɛ kwa tere tere ŋkɛ. 

17Kwa sebe ta ŋkɛ ne, katedzeghe melɛ kejikə ghə ŋkɛ le game kadzeyitea 
kwaciga ta ɗafa nyi ɗema tenjɛne hwe. Kakwa keɗaŋe ne, katefə nda hə ba'a tɛ 
keɓasle ŋkɛ ke Mahwətə. 

18Ma vəa ŋkwa shɛ gɛ, kateŋsə ghəa ŋkɛ nya keveyi geva tekeleke wəndəa shɛ 
mɛa cɛ lekwesa kebegeme geva ba'a katebete shintia shɛhɛ ŋkɛ mɛa ghwə nya 
yitea melɛ kejikə ghə. 

19Katekele pehwepe kwa pesa pesa ta game, ɗafa kwalekwala kwetɛŋe same 
kwa kwaciga ba'a ɗafa kwalekwala nya ɗema tenjɛne hwe kwetɛŋe nde dzeghe 
Shala kezha bete nda hɛ mbe dzeve ke wəndə shɛ, kwa sebe ta nya ŋsəmte 
shintia ghə meɗe mɛa ŋkɛ ŋkɛ. 

20Kateve wəshia shɛhɛ nde dzeghe Shala kwa kema ta Mahwətə laka ɓela 
gəsəkəa ve nda wəsə. Kaŋa nde dzeghe Shala tenza wəshi gəməa shɛhɛ 
kadzevare medzeŋezle ba'a seɗa nyi keveyi geva kaŋa ŋkɛ. Tagha gɛ ne, wərə 
wəndəa shɛ kasa tɛ. 

21Nya ya kaghena nya kegeze geva kaŋa wəndə nya kemeɗeyi ve nda ghəa ŋkɛ 
tekeleke ke Mahwətə. Nyi ya kawəshi gəmə nyi fə nda ŋkɛ kezha meɗe mɛa ŋkɛ. 
Ma kenza berete ve kezha mtsehe kweci wəshi ne, wərə ŋkɛ kamtsehete. 



278 

 

 
Ghena ta Shala 

Kapsiki DC Bible 
©2012 Alliance Biblique du Cameroun and Bible Society of Cameroon. 

 

 
 

 

Katemene wəshi nyi gezete ŋkɛ kezha meɗe mɛa ŋkɛ, kala wəshi nyi kegezete 
geva te ghəa meɗe mɛa ŋkɛ ŋkɛ. 

Tsema tsema wəpi ŋkwa ka dzeghe Shala 

22Ma ke Mahwətə sha Moyize: 

23«Ma pa na sha yɛ Aron le ŋwalea ŋkɛ: Wa nya tsetse tewəpi ka Israyɛl yɛ: 

24‹Pa Mahwətə wəpikɛ ŋayɛ ba'a yate ŋayɛ! 

25Pa Mahwətə pelaghe ntsə ta ŋkɛ kənəa gheyɛ ba'a zhɛakɛ heli yitea gheyɛ! 

26Pa Mahwətə ndeke ŋayɛ ganyɛa ŋkɛ ba'a ndeke ŋayɛ kwelɛŋe!› 

27Ma vəa ŋkwa nya tehekɛame sləa ɗa ka dzeghe Shala kezha wəpi ka Israyɛl ne, 
kateve nda wəpi ta ɗa 'ya le ghəa ɗa ke hɛ.» 

Ɓela 7 

Yɛ wəmata sla kezha ŋkwa nya keveyi geva tekeleke 

1Ma te veci nya kiɗimte mɓe ta cɛ lekwesa nya keveyi geva tekeleke Moyize ne, 
pa ŋkɛ veyi ŋkɛ le wəshi nyi mbe tekeleke laka sheke n'yi kənəa hɛ. Kwa sebe ta 
ŋkɛ, pa ŋkɛ veyi yɛ reghwetɛ le wəshia ŋkɛ tekeleke le n'yi perə. 

2Tagha gɛ, pa mbeli nyi te ghəa hwelefefia Israyɛl fəke ŋa nci wəshi gəmə. Ghenci 
ya kambeli nyi te ghəa hwelefefi nyi kese kaɓela ŋkwa. 

3Pa hɛ fəke nda ŋa nci wəshi gəmə ke Mahwətə: wəmata sla ŋkwaŋe ba'a 
mcɛmcɛli meŋe bakeghəmbe, geze ta ŋkɛ, wəmata sla kwetɛŋe te mbeli nyi te 
ghə bake ba'a mca kwetɛŋe te yayata wəndəa nci. Pa hɛ fəke hɛ kase kadzemɛa 
cɛ lekwesa kebegeme geva. 

4Ma ke Mahwətə sha Moyize: 

5«Yɛte wəshi gəməa nci nyi, yitea mene slene mbeli le hɛ kezha cɛ lekwesa 
kebegeme geva. Katefə nda hɛ na ke ka Lɛvi, ke yayata wəndəa nci kala slene ta 
ŋkɛ.» 

6Pa Moyize fəte yɛ wəmata sla ba'a mcɛmcɛlia shɛhɛ. Pa ŋkɛ fəave nda hɛ ke ka 
Lɛvi. 

7Pa ŋkɛ nta nda wəmata sla bake ba'a mcɛmcɛli wəfaɗe ke hwelefefia Gɛrshon 
kala nza ta slene ta nci. 

8Ma wəmata sla nyi wəfaɗe ba'a mcɛmcɛli nyi deghese nyi ketene ne, pa ŋkɛ 
fəave nda hɛ ke hwelefefia Merari nya nza Itamar, wəzege ta nde dzeghe Shala 
Aron te ghəa nci, kala nza slene ta nci. 

9Kese ŋkɛ kanta nda hɛ ke hwelefefia Kɛhat we, kwa nza ŋkɛ ma slene ta nci ne, 
kele wəshi nyi keveyi geva tekeleke te bazla ta nci. 

Wəshi gəmə kezha ve ta reghwetɛ tekeleke 

10Pa mbeli nyi te ghə fəke wəshi gəmə kezha ve ta reghwetɛ tekeleke te veci nya 
shekaghe n'yi mbeli kənə. Pa hɛ fəke wəshi gəməa nci kase kadzawa kema ta 
reghwetɛ. 

11Ma ke Mahwətə sha Moyize: «Katese mbeli nyi te ghə kwetɛŋe zhigə mbe 
vəghwə le ŋa nci wəshi gəmə kezha ve ta reghwetɛ tekeleke.» 

12-83Wa nya tsetse tese hɛ: Ma te kwa ghate ta hɛ ne, Nashon, wəzege ta 
Aminadab, kwa yita ta Zhəwda nde fə ŋa ŋkɛ wəshi gəmə kase. Ma te kwa bake 
ta hɛ ne, Netanɛyɛl, wəzege ta Səwar, kwa yita ta Isakar nde fə ŋa ŋkɛ kase. Ma 
te kwa mahekene ta hɛ ne, Ɛliyab, wəzege ta Hɛlon, kwa yita ta Zabəlon nde fə 
ŋa ŋkɛ kase. Ma te kwa wəfaɗe ta hɛ ne, Ɛlisəwr, wəzege ta Shedɛwər, kwa yita 
ta Rəbɛn nde fə ŋa ŋkɛ kase. Ma te kwa mcɛfe ta hɛ ne, Sheləwmiyɛl, wəzege ta 
Səwrishaday, kwa yita ta Simɛyon nde fə ŋkɛ kase. Ma te kwa ŋkwaŋe ta hɛ ne, 
Ɛliyasaf, wəzege ta Dɛwəyɛl, kwa yita ta Gad nde fə ŋkɛ kase. Ma te kwa 
mberefaŋe ta hɛ ne, Ɛlishama, wəzege ta Amihəwd, kwa yita ta Ɛfrayim nde fə 
ŋkɛ kase. Ma te kwa deghese ta hɛ ne, Gamliyɛl, wəzege ta Pedasəwr, kwa yita ta 
Manasɛ nde fə ŋkɛ kase. Ma te kwa mesli ta hɛ ne, Abidan, wəzege ta Gidoni, kwa 
yita ta Bɛnjamɛn nde fə ŋkɛ kase. Ma te kwa meŋe ta hɛ ne, Ahiyɛzɛr, wəzege ta 
Amishaday, kwa yita ta Dan nde fə ŋkɛ kase. Ma te kwa meŋe kwetɛŋeghəmbe 
ta hɛ ne, Pagiyɛl, wəzege ta Okran, kwa yita ta Asɛr nde fə ŋkɛ kase. Ma te kwa 
meŋe bakeghəmbe ta hɛ ne, Ahira, wəzege ta Ɛnan, kwa yita ta Nɛftali nde fə ŋkɛ 
kase. Wa nyi wəshi nyi fəke yayata wəndəa nci nyi kase: Parantɛ mze kwa 
tɛawetɛa nya nza ɗaŋeɗa ta ŋkɛ kakiləwə kwetɛŋe ba'a gwəmsə mahekene kwa 
slibə ta bela ta kiləwə, kwenə mze kwa tɛawetɛa nya nza ɗaŋeɗa ta ŋkɛ gare 
gwəmsə mberefaŋe kwa slibə ta bela ta kiləwə, kala wəsə kedzeghe ɗaŋeɗa ta 
wəshi nya mbe ŋkwa nya keveyi geva tekeleke. Kateviɗi wəshi nyi bake nyi 
mbeli le hə nya kehwaɗe hwaɗe le n'yi, kawəsə gəməa wəshi nyi kese te wəve, 
helape mze kwa tere tere nya nza ɗaŋeɗa ta ŋkɛ kagwəmsə kwa slibə ta bela ta 
kiləwə, nya nza 'wərdə ketere pɛre te, mca, game ba'a zhɛgwəa təmə nya same 
va, kezha dzeghe melɛ kwa tere tere, zhɛfa kezha dzeghe melɛ keyaɓe jaɗafa, 
mcɛmcɛli bake, gamea lɛmə mcɛfe, zhɛfa lɛmə mcɛfe, zhɛgwəa lɛmə nyi same va 
mcɛfe, kezha dzeghe melɛ kejikə ghə. 

84Ma pɛtɛa wəshi gəmə nyi fəke mbeli nyi te ghəa ka Israyɛl vəa ŋkwa ve ta 
reghwetɛ tekeleke ne, wa nyi nza ta nci nyi: parantɛ mze kwa tɛawetɛa meŋe 
bakeghəmbe, kwenə mze kwa tɛawetɛa meŋe bakeghəmbe ba'a helape mze kwa 
tere tere meŋe bakeghəmbe. 

85Ma yayata parantɛ mze kwa tɛawetɛa ne, kiləwə kwetɛŋe ba'a kagwəmsə 
mahekene kwa slibə ta bela ta kiləwə ɗaŋeɗa ta ŋkɛ. Ma yayata kwenə mze kwa 
tɛawetɛa ne, kagwəmsə mberefaŋe kwa slibə ta bela ta kiləwə ɗaŋeɗa ta ŋkɛ. Ma 

pɛtɛa nci ne, kiləwəa mze kwa tɛawetɛa bakemsə wəfaɗeghəmbe ɗaŋeɗa ta nci, 
kala wəsə kedzeghe wəshi nya mbe ŋkwa nya keveyi geva tekeleke. 

86Ma yayata helape mze kwa tere tere ne, kagwəmsə kwa slibə ta bela ta kiləwə 
ɗaŋeɗa ta ŋkɛ. Ma helape nyi meŋe bakeghəmbe nyi ne, kiləwə kwetɛŋe ba'a 
kagwəmsə bake kwa slibə ta bela ta kiləwə ɗaŋeɗa ta nci. Pɛre pɛre hɛ va 'wərdə 
kezha tere. 

87Mcɛmcɛli meŋe bakeghəmbe, gamea lɛmə meŋe bakeghəmbe ba'a zhɛgwəa 
lɛməa timɛti nyi same meŋe bakeghəmbe ya shɛ kezha dzeghe melɛ kwa tere 
tere, zlaɓe le wəshi nyi kese te wəve nyi yitea hɛ. Zhɛfa lɛmə meŋe bakeghəmbe 
ya shɛ perə kezha dzeghe melɛ keyaɓe jaɗafa. 

88Mcɛmcɛli bakemsə wəfaɗeghəmbe, gamea lɛmə ŋkwaŋemsə, zhɛfa lɛmə 
ŋkwaŋemsə, zhɛgwəa lɛməa timɛti nyi same va ŋkwaŋemsə ya shɛ kezha dzeghe 
melɛ nya kejikə ghə. Tsetse wəshi gəmə nyi kefəke geva kezha gəsəkəa 
reghwetɛ, kwa sebe ta ve ta ŋkɛ tekeleke. 

89Ma vəa ŋkwa dzembe cɛ lekwesa kebegeme geva Moyize kezha geze ghena le 
Mahwətə ne, kafefa ŋwələa ŋkɛ ŋkɛ kənəa wəsə keŋzle səndəkwə, dzawa kwelɛ 
ka shɛrəbɛŋe nyi bake te wəsə keŋzle səndəkwəa jikə geva. Tagha gɛ, ntake ŋkɛ 
kageze nda ghena. 

Ɓela 8 

Ve ta yɛ paterela te ŋkwa nci 

1Ma ke Mahwətə sha Moyize: 

2«Wa nya ghena nya tegeze nda na ke Aron nya: Ma vəa ŋkwa tendə ghwə na te 
yɛ paterela ne, nda ŋkwa nya te kema ta wəsə kentare yɛ paterela yatewaŋe 
paterela nyi mberefaŋe nyi.» 

3Pa Aron menete slene le ghena nya gezete Mahwətə laka Moyize: pa ŋkɛ 
ntentareyi yɛ paterela kezha waŋe ŋkwa hɛ dzate te kema wəsə kentare hɛ. 

4Ma wəsə kentare yɛ paterela shɛ ne, le mze kwa tere tere kwa gezla gezla ŋkɛ, 
se kwake te seɗa hwa'a te wəsə nya kala ghwə ta wəfe. Kala nya ncɛte nda 
Mahwətə ke Moyize menete geva ŋkɛ. 

Ve ta ka Lɛvi tekeleke 

5Ma ke Mahwətə sha Moyize: 

6«Nehemte ka Lɛvi le kweci ka Israyɛl ba'a pɛmte hɛ wɛŋe. 

7Wa nya tsetse tepɛ hɛ na: kateyisə yɛmə na kənəa hɛ kezha kelemte geva jaɗafa, 
kateŋsə shinti nyi te geva ta nci hɛ pɛtɛ ba'a katetsewe lekwesa ta nci hɛ. Ma kwa 
sebe ta ŋkɛ ne, wɛŋe tenza hɛ. 

8Katekele mca hɛ zlaɓe le hə nya kehwaɗe hwaɗe le n'yi. Katekele mca kwa bake 
na kezha dzeghe melɛ keyaɓe jaɗafa. 

9Katehende ka Lɛvi na kase kadzemɛa cɛ lekwesa kebegeme geva ba'a katetsene 
pɛtɛa ka Israyɛl na. 

10Katehende ka Lɛvi na kase kadzawa kema ta Mahwətə. Tagha gɛ, katedape 
dzeve ka Israyɛl kwa ghəa nci. 

11Kateve ɗa ka Lɛvi Aron tekeleke kala wəsə gəmə nya kese va ka Israyɛl. Tagha 
gɛ, katenza hɛ kaka mene ɗa slene. 

12Ma kwa sebe ta ŋkɛ ne, katedape dzeve ka Lɛvi kwa ghəa mcɛmcɛli nyi. 
Katedzeghe ɗa melɛ keyaɓe jaɗafa Aron le kwete mca. Nahe kwete kenza kezha 
dzeghe melɛ kwa tere tere, nda teɓela gəsəkə kele jaɗafa seyi te wənə ŋkɛ kənəa 
ka Lɛvi. 

13Kateve ka Lɛvi na kwa kema ta yɛ Aron le ŋwalea ŋkɛ. Tagha gɛ, kateve ɗa hɛ 
na tekeleke, 'ya Mahwətə. 

14Ma tsetse ne, kateve ka Lɛvi na tekeleke le kweci ka Israyɛl. Ma tsagha gɛ, kaŋa 
ɗa tenza hɛ. 

15Ma se mɛa vəa shɛ ne, katese ka Lɛvi kamene slene mbe cɛ lekwesa kebegeme 
geva. Tsagha ne, katepɛ hɛ na ba'a kateve ɗa hɛ na tekeleke. 

16Kwa nza ŋkɛ ne, ke 'ya ndeke geva hɛ hwa ka Israyɛl. 'Ya nde veyi hɛ te ŋkwa 
ka tezhɛa kɛfia ka Israyɛl. 

17Kwa nza ŋkɛ ma ka tezhɛa kɛfia ka Israyɛl ne, ŋa ɗa hɛ, ka tezhɛa kɛfia mbeli 
ba'a ka tezhɛa kɛfia wəshi keseɗa. Ma te veci nya mpəmte ka tezhɛa kɛfi 'ya te 
hɛɗia Ɛzhipte ne, nahe 'ya keveyi hɛ tekeleke kaŋa ɗa. 

18Nahe 'ya keveyi ka Lɛvi te ŋkwa ka tezhɛa kɛfia ka Israyɛl. 

19Nahe 'ya kendeke hɛ ke yɛ Aron le ŋwalea ŋkɛ. Hwa ka Israyɛl ne, nahe ka Lɛvi 
kendeke nda geva ke hɛ kezha mene nda slene ke ka Israyɛl mbe cɛ lekwesa 
kebegeme geva ba'a kezha ɓela gəsəkəa kelemte jaɗafa kənəa hɛ. Ma tsagha, 
kateme ndiremi te ka Israyɛl va nya hendave nda geva hɛ ke ŋkwa nya keveyi 
geva tekeleke we.» 

20Tserame Moyize, Aron ba'a pɛtɛa ka Israyɛl menete wəshi nyi gezave nda 
Mahwətə ke Moyize te ghəa ka Lɛvi. 

21Wɛŋe ka Lɛvi pɛmte geva ta nci ba'a tsewemte lekwesa ta nci. Kwa sebe ta ŋkɛ, 
pa Aron veyi hɛ tekeleke kaŋa Mahwətə ba'a ɓelate gəsəkə yaɓe jaɗafa ba'a pɛ 
ŋkwa wɛŋe kənəa hɛ. 

22Kwa sebe ta ŋkɛ, ntake ka Lɛvi kamene slene ta nci mbe cɛ lekwesa kebegeme 
geva, kwa kema ta yɛ Aron le ŋwalea ŋkɛ, kala nya gezave nda Mahwətə ke 
Moyize te ghəa nci. 

23Ma ke Mahwətə sha Moyize zhɛkwa: 

24«Wa nya ghena nya kegezete geva te ghəa ka Lɛvi nya: se te va bakemsə 
mcɛfeghəmbe ne, wərə nde kamene slene mbe cɛ lekwesa kebegeme geva. 

25Ma se te va mcɛfemsə ne, katesərə slenea shɛ ŋkɛ, katezhɛne ŋkɛ kamene slene 
we. 

26Wərə ŋkɛ kakemane ka menəhɛnyɛ vəa ŋkwa nya mene slene hɛ mbe cɛ 
lekwesa kebegeme geva, ama katenza slene ve le ghəa ŋkɛ we. Wa nya tsetse 
tetseɓa slene ta ka Lɛvi na.» 

Ɓela 9 

Hɛa mene gəsəkəa Pake 

1Pa Mahwətə gezete nda ghena ke Moyize te ɓerama ta Sinay mbe kwa ghate ta 
tere mbe va kwa bake kwa sebe ta shave ta ka Israyɛl mbe Ɛzhipte. Ma ke shɛ: 

2«Nda ka Israyɛl kamene gəsəkəa Pake te hɛ nya kenteyi geva. 

3Mbe kwa meŋe wəfaɗeghəmbe ta hɛ te tere shɛ temene gəsəkəa shɛ yɛ, 
hetɛhwɛɗi. Katemene ŋkɛ yɛ kala ghena ba'a wəshi nyi kegezete geva te ghəa 
ŋkɛ.» 

4Pa Moyize gezave nda ke ka Israyɛl kamene Pake. 

5Pa hɛ menete gəsəkəa shɛ hetɛhwɛɗi, te kwa meŋe wəfaɗeghəmbe ta hɛ mbe 
tere kwa ghate, te ɓerama ta Sinay. Tserame ka Israyɛl menete kala nya gezave 
nda Mahwətə ke Moyize. 

6Ama wale wale nzanji kweci mbeli va nya kekwaɗakɛ wəndə kemte mte hɛ te 
vecia shɛ. Vatse ne, kamenete Pake hɛ we. Cape hɛ kalə sha yɛ Moyize le Aron, 

7ma ke hɛ sha Moyize: «Wale wale ghen'yɛ va nya kwaɗakɛ wəndə kemte mte 
n'yɛ. Va wa ɗema hweŋkwa va ghen'yɛ kafə nda wəshi gəməa n'yɛ kase ke 
Mahwətə te hɛ nya kenteyi geva kala kweci ka Israyɛl wa?» 

8Ma ke Moyize zhɛnete: «Ntsagwe mə kaba nda fate wəsə nya geze Mahwətə te 
ghəa ŋayɛ 'ya.» 

9Ma ke Mahwətə sha Moyize: 

10«Ma pa na sha ka Israyɛl: Ma vəa ŋkwa nya tenza wəndə wale wale va nya 
kwaɗakɛ wəndə kemte mte ŋkɛ keɗema kenza ŋkɛ kwamte dzeghwa nya cakeɗa 

ne, katemene nda Pake ŋkɛ ke Mahwətə. Tsagha tenza ŋkɛ kaŋa ŋayɛ ba'a kaŋa 
hwelefefia ŋayɛ. 

11Ma te kwa meŋe wəfaɗeghəmbe ta hɛ mbe tere kwa bake, hetɛhwɛɗi ne, 
katemene Pake mbelia shɛhɛ. Katezeme zhɛgwə təmə hɛ le ɗafa kwalekwala 
ba'a gwəzə nyi 'yaghwa 'yaghwa. 

12Katetene hɛ kamasheke we. Katempə 'yɛ'yɛa wəsə keseɗa shɛ hɛ we. 
Katemene Pake hɛ kala ghena nya kegezete geva te ghəa ŋkɛ. 

13Ama kepeleyite se wəndə nya wɛŋe ba'a nya keɗema kedzemte dzeghwa yitea 
mene Pake ne, kateŋkamte geva ŋkɛ shave hwa jikə ta ka Israyɛl, va nya ɗema 
ŋkɛ kefəke nda wəshi gəməa ŋkɛ kase ke Mahwətə te hɛ nya kenteyi geva. Kwa 
ghəa wəndəa shɛ tenza fete ta ŋkɛ. 

14Ma keɗe nde se se nya te hɛɗia ŋayɛ kamene nda Pake ke Mahwətə ne, katezele 
ghena ba'a wəshi nyi kegezete geva ŋkɛ te ghəa Pake. Gəsəkə nya kwetɛŋe 
yateɓela yɛ nde se se le nde Israyɛl.» 

Meləkwə ləkwə kənəa Cɛ lekwesa 

15Ma te veci nya mɓete geva cɛ lekwesa nya keveyi geva tekeleke ne, pa meləkwə 
ləkwə se ba'a zhiɓəaghe geva kənəa cɛ lekwesa nya nza səndəkwəa jikə geva 
mbe. Ma se va hetɛhwɛɗi pa va masheke ne, pa meləkwə ləkwəa shɛ zhɛrenyɛ 
kala ghwə. 

16Ma se mɛa vəa shɛ ne, tsagha nzanyɛ ŋkɛ: meləkwə ləkwə ya kənəa cɛ lekwesa 
nya keveyi geva tekeleke. Ma heviɗi ne, kazhɛre ŋkɛ kala ghwə. 

17Ma te yayata və nya dzeme meləkwə ləkwə kənəa cɛ lekwesa ne, taghanyɛ slə 
ka Israyɛl. Ma te yayata ŋkwa nya sawa meləkwə ləkwə kənə ne, tagha mɓe cɛ 
lekwesa ta nci hɛ. 

18Nda Mahwətə kagezete nda slə ka Israyɛl ba'a nda Mahwətə kagezete nda mɓe 
cɛ lekwesa ta nci hɛ. Tagha nza hɛ kala temə ta meləkwə ləkwə kənəa cɛ lekwesa. 

19Ma vəa ŋkwa nya temə meləkwə ləkwə kənəa cɛ lekwesa ne, hawe yahawe ka 
Israyɛl va Mahwətə, kaslə hɛ we. 

20Ma mbe kweci və ne, kahɛ ɓɛhwɛ temə meləkwə ləkwə kənəa cɛ lekwesa. Nda 
Mahwətə kagezete nda mɓe cɛ lekwesa ta nci hɛ ba'a nda Mahwətə kagezete nda 
slə hɛ. 

21Ma mbe kweci və ne, se va tɛhwɛɗi pa va masheke, keɗema ne, kaveci zake 
ba'a kaviɗi zake nza meləkwə ləkwə nahe. Ma dzemema ta ŋkɛ ne, kaslə ka 
Israyɛl. 

22Ama kenzanyɛ meləkwə ləkwə kənəa cɛ lekwesa kahɛ bake, katere zake, 
keɗema kava zake ne, tagha nza ka Israyɛl, kaslə hɛ we. Ma dzemema ta ŋkɛ ne, 
kaslə hɛ. 

23Nda Mahwətə kagezete nda mɓe cɛ lekwesa ta nci hɛ ba'a nda Mahwətə 
kagezete nda slə hɛ. Hawe yahawe hɛ va Mahwətə kala nya gezete Mahwətə laka 
Moyize. 

Ɓela 10 

Yɛ veke mze kwa tɛawetɛa 

1Ma ke Mahwətə sha Moyize: 

2«Gezlate veke bake yitea mze kwa tɛawetɛa. Katevɛ hɛ mbeli kezha tsene mbeli 
ba'a kezha ncɛ slə ta mbeli mbe ghedəkwə. 

3Ma vəa ŋkwa nya tevɛ veke nyi bake nyi mbeli kanya kwetɛŋe ne, katetsene 
pɛtɛa mbeli yitea gha, mɛa cɛ lekwesa kebegeme geva. 

4Ma nda veke kwetɛŋe nde vɛte geva ne, katetsene geva mbelia jama, mbeli nyi 
te ghəa hwelefefia Israyɛl yitea gha. 

5Ma keghate veke kavɛte geva jikə le kaka ne, kateslə mbeli nyi kenzanji laka 
ŋkwa kesame ta veci yitea cɛ lekwesa. 

6Ma kevɛte geva veke jikə le kaka kakwa bake zhigə ne, kateslə mbeli nyi 
kenzanji laka bela kwa zeme. Katevɛ veke ba'a katetsa kaka mbeli yitea yayata 
slə ta nci. 

7Ama kezha tsene mbeli ne, katevɛ geva veke kaɗema kaka yite. 

8Deke ka dzeghe Shala nyi kaka shihɛnyɛa Aron ka tevɛ veke. Kawəsə mahalegə 
nya kaghala ghala tenza ŋkɛ sha gheyɛ keshi keshi. 

9Ma te hɛɗia ŋayɛ vəa ŋkwa nya lə yɛ kampa le ka ghema ta ŋayɛ nyi keha ŋayɛ 
mpa ne, katetsa kaka yɛ jikə le vɛ ta yɛ veke, yitea zəzəte ŋayɛ 'ya. Ma 'ya Shala 
Mahwətə ta ŋayɛ gɛ ne, katembele ŋayɛ 'ya va ka ghema ta ŋayɛ. 

10Ma te vecia zlama, yɛ gəsəkə ba'a dzemɛa ghweme ta tere ne, katevɛ vekea 
shɛhɛ yɛ vəa ŋkwa nya dzeghe melɛ kwa tere tere ba'a melɛ kejikə ghə yɛ. Ma 
tsagha ne, katezəzə ŋayɛ 'ya, 'ya Shala Mahwətə ta ŋayɛ.» 

SLƏ MBE SINAY HWA'A KWA GHALA TA MOWAB 
10.11–21.35 

Ka Israyɛl kaslə yitea dzeghwa 

11Ma te hɛ bakemsə mbe ta tere kwa bake, mbe va kwa bake kwa sebe ta shave 
mbe Ɛzhipte ne, pa meləkwə ləkwə dzeme kənəa cɛ lekwesa nya nza səndəkwəa 
jikə geva mbe. 

12Cape Israyɛl slə te ɓerama ta Sinay kewəvəsə kewəvəsə. Pa meləkwə ləkwə 
ghereŋenyɛ te ɓerama ta Paran. 

13Kwa ghate ta zhigəa ka Israyɛl nyagha kaslə kala ghena nya gezave nda 
Mahwətə ke Moyize. 

14Cape ka sewajɛ nyi ketsenete geva yitea drapea Zhəwda slə kewəvəsə 
kewəvəsə kakwa ghate. Ma ka sewajɛ nyi kwa yita ta Zhəwda ne, Nashon, 
wəzege ta Aminadab ya te ghəa nci. 

15Ma ka sewajɛ nyi kwa yita ta Isakar ne, Netanɛyɛl, wəzege ta Səwar ya te ghəa 
nci. 

16Ma ka sewajɛ nyi kwa yita ta Zabəlon ne, Ɛliyab, wəzege ta Hɛlon ya te ghəa 
nci. 

17Pa cɛ nya keveyi geva tekeleke pelemte geva. Cape ŋwalea Gɛrshon ba'a ŋa 
Merari le. 

18Cape ka sewajɛ nyi ketsenete geva yitea drapea Rəbɛn slə kewəvəsə kewəvəsə 
kwa sebe ta nci. Ma ka sewajɛ nyi kwa yita ta Rəbɛn ne, Ɛlisəwr, wəzege ta 
Shedɛwər ya te ghəa nci. 

19Ma ka sewajɛ nyi kwa yita ta Simɛyon ne, Sheləwmiyɛl, wəzege ta Səwrishaday 
ya te ghəa nci. 

20Ma ka sewajɛ nyi kwa yita ta Gad ne, Ɛliyasaf, wəzege ta Dɛwəyɛl ya te ghəa 
nci. 

21Kwa sebe ta ŋkɛ, cape ŋwalea Kɛhat le wəshi nyi keveyi geva tekeleke. Pa 
kweci ka Lɛvi mɓete cɛ lekwesa nya keveyi geva tekeleke nda tese ŋwalea Kɛhat. 

22Cape ka sewajɛ nyi ketsenete geva yitea drapea Ɛfrayim slə kewəvəsə 
kewəvəsə le ŋa nci. Ma ka sewajɛ nyi kwa yita ta Ɛfrayim ne, Ɛlishama, wəzege 
ta Amihəwd ya te ghəa nci. 

23Ma ka sewajɛ nyi kwa yita ta Manasɛ ne, Gamliyɛl, wəzege ta Pedasəwr ya te 
ghəa nci. 

24Ma ka sewajɛ nyi kwa yita ta Bɛnjamɛn ne, Abidan, wəzege ta Gidoni ya te ghəa 
nci. 

25Kakwa keɗaŋe ne, cape ka sewajɛ nyi ketsenete geva yitea drapea Dan slə 
kewəvəsə kewəvəsə. Ghenci ya kaka dale nyi keslə mbe ghedəkwə. Ma ka sewajɛ 
nyi kwa yita ta Dan ne, Ahiyɛzɛr, wəzege ta Amishaday ya te ghəa nci. 

26Ma ka sewajɛ nyi kwa yita ta Asɛr ne, Pagiyɛl, wəzege ta Okran ya te ghəa nci. 

27Ma ka sewajɛ nyi kwa yita ta Nɛftali ne, Ahira, wəzege ta Ɛnan ya te ghəa nci. 

28Kewəvəsə kewəvəsə kala nya slənji ka Israyɛl. 

Moyize kazele wəndə nya ketenza te kema 

29Ma ke Moyize sha Hobab, madza ŋkɛ nya kawəzege ta Rɛwəyɛl nya kande 
Madiyan: «Ghen'yɛ kateslə kalə kadzete hɛɗi nya meɗeyi Mahwətə kave n'yɛ. 
Nde yitea ghen'yɛ, kateve ŋa ghen'yɛ mbe zeɗe nza nya meɗeyi nda Mahwətə ke 
ka Israyɛl.» 

30Ma ke Hobab zhɛnete nda: «Ewə, kalə kadzete hɛɗia ɗa ba'a kadzehwa hwelefe 
ɗa ɗe 'ya kazhɛre geva.» 

31Ma ke Moyize zhɛkwa: «Təhwə təhwə ŋa 'ya, sərəma n'yɛ na ma. Nahe na 
keɗepe ŋkwa nyi nza n'yɛ kamenete ghedəkwəa n'yɛ te hɛ te ɓerama. Gha nde 
tenza kande ncɛ n'yɛ hweŋkwa. 

32Ma kebeghakɛ n'yɛ na ne, kateve ŋa ghen'yɛ mbe zeɗe nza nya teve n'yɛ 
Mahwətə.» 

33Cape ka Israyɛl slənji yitea ghweme ta Mahwətə kezha dzeghwa kahɛ 
mahekene. Te kema ta nci slə səndəkwəa jikə geva ta Mahwətə mbe dzeghwa 
nya kahɛ mahekene nya yitea ncɛ nda ŋkwa nya nza hɛ wərə kanza te ke hɛ. 

34Ma heveci ne, kənəa hɛ nza meləkwə ləkwə ta Mahwətə, vəa ŋkwa nya slə hɛ 
mbe ghedəkwə. 

35Ma vəa ŋkwa nya slə səndəkwəa jikə geva ne, ma ke Moyize gezete: «Sate te 
ŋkwa gɛ Mahwətə! Ma tsagha ne, katetaze geva ka ghema ta ŋa ba'a katehwɛ ka 
ɗema ntsə ta ŋa te kema ta ŋa!» 

36Ma vəa ŋkwa nya ghereŋe səndəkwə ne, ma ke Moyize sha geze: «Mahwətə, 
zhɛne geva kase kanza hwa ka Israyɛl nyi tipə tipə nyi!» 

Ɓela 11 

Ka Israyɛl mbe Tabɛra 

1Ma te kwete hɛ ne, ntake ka Israyɛl kaŋgaɗe ghə kwa kema ta Mahwətə. Ma kwa 
fate ŋgaɗe ghə ta nci Mahwətə, pa ŋkɛ hwepete wənə. Pa ŋkɛ ghweneke nda 
ghwə ke hɛ kezha tere ŋkwa nya dzeyi mɛa ghedəkwə. 

2Ntake mbeli katsa nda lewela ke Moyize nya kesəkwəte Mahwətə. Tagha gɛ, 
mtiwə ghwə mtenyɛ. 

3Pa mbeli hekate nda slə ke ŋkwa shɛ kaTabɛra, geze ta ŋkɛ, “ghwə yitea ŋkwa”, 
kwa nza ŋkɛ ne, tagha ndəmte ghedəkwəa ka Israyɛl Mahwətə. 

Mbeli ka'yɛwe sli 

4Ma te kwete hɛ ne, pa zhiɗiwəshi zhɛte nda ke ka se se nyi hwa ka Israyɛl. Ntake 
ka Israyɛl le ghəa nci perə kazhɛne kaŋgaɗe ghə, ma ke hɛ: «Wa nde teve ɓəmə 
sli kezeme wa? 

5Zəzə ke gheɓəmə sha wəshi kezeme nyi se gheɓəmə kazeme gəmə kwa Ɛzhipte, 
yɛ kelepe, yɛ hɛremɛɗɛ, yɛ gwənzə, yɛ hanza, yɛ heyitəmə ba'a yɛ teme sliɗikwə 
gi! 

6Ama teke ne, wəshi nyi kala nyighɛ shɛ we. Deke mane yanewe gheɓəmə.» 

7Ma manea shɛ ne, yipə yipə ŋkɛ le ya ta kwete wəfe ta koriyandre. Kala pa ta 
ŋ'wa ta wəfe nza ta tɛawetɛa ta ŋkɛ. 

8Katetaze geva mbeli kezha fə manea shɛhɛ. Kwa sebe ta ŋkɛ ne, kahə hɛ mbeli 
te vena keɗema kanzəkwə hɛ mbeli kwa nzərə. Kata hɛ mbeli kwa dəghwə ba'a 
kamene ɗafa kwalekwala mbeli le hɛ. Yipə yipə le gatewe nyi takɛ mbeli le n'yi 
zeɗea nci. 

9Ma vəa ŋkwa nya sawa mɛnɛ kadzeghəa ghedəkwə heviɗi ne, kasawa mane 
kadzeghə perə. 

10Pa Moyize fate ŋgaɗe ghə ta ka Israyɛl nyi ketsenete geva kehwelefe kehwelefe 
dzeyi mɛa cɛ lekwesa ta nci. Pa Mahwətə hwepete wənə kwele kwele ba'a pa 
wəsəa shɛ tazemte nda mehele ke Moyize. 

11Ma ke Moyize 'yɛwete va Mahwətə: «Wa raberə mene nda wəsə kwa ndiremi 
na ke nde mene slene ta ŋa wa? Wa raberə ɗema na nza ganyɛke laka 'ya ba'a 
veyi ɗa mbeli nyi na ɗaŋe ɗaŋe kwa ghə wa? 

12'Ya nde pate mbeli nyi na? 'Ya nde yake hɛ nda geze ɗa na kafə hɛ kala nya kele 
velɛnjɛ male nya kedəkwə ŋkɛ, hwa'a te hɛɗi nya meɗeyi nda na ke ka shihɛ nci 
na? 

13Tema nza 'ya kakemave sli kezha ve nda ke pɛtɛa mbeli nyi kenehwene nyi 
wa? Ma ke hɛ sha geze ɗa: Ndeke n'yɛ sli kezha zeme n'yɛ! 

14Kapesle 'ya yitea fə mbeli nyi kwetɛŋe ɗa we. Wəsə nya ɗaŋeɗa hɛ kashasha 
kaŋa ŋa. 

15Ma kenza nde tsetse mene ɗa na ne, megela ma peslekɛ ɗa na! Ma tsagha ne, 
nahe na kencɛte ɗa ganyɛa mehele ta ŋa ba'a katezhɛne 'ya kanewe ndiremi nya 
te 'ya we.» 

16Ma ke Mahwətə zhɛnete nda ke Moyize: «Tsenete zhili nyi nza zləvə te hɛ 
mberefaŋemsə, nyi ɗepe na kambelia jama ba'a kambeli nyi te ghəa mbeli. 
Katebeghe hɛ na kase kadzemɛa cɛ lekwesa kebegeme geva. Kateghereŋe na 
tagha le hɛ. 

17Katesawa 'ya kezha geze ŋa ghena te ŋkwa shɛ. Katekele kwete bela ta sefəa 
ŋa 'ya kezha ve mbe hɛ. Tagha gɛ, katenza ɗaŋeɗa ta mbeli kwa ghəa ŋayɛ le hɛ, 
katezhɛne ɗaŋeɗa ta nci kanza kwa ghəa ŋa kwetɛŋe ŋa we. 

18Ma pa na sha tegeze nda ke mbeli: ‹Pɛmte mə ghəa ŋayɛ kezha hendɛ. 
Katekemave sli kezeme yɛ, kwa nza ŋkɛ ma pe yɛ ŋgaɗete nda ghə ke Mahwətə: 

Wa nde teve ɓəmə sli kezeme wa? Megela se nza ta ɓəmə kwa Ɛzhipte. Vatse gɛ 
ne, kateve ŋayɛ sli Mahwətə kezha zeme yɛ. 

19Deke kahɛ kwetɛŋe, hɛ bake, ya hɛ mcɛfe, hɛ meŋe keɗema hɛ bakemsə tezeme 
yɛ we, 

20ama katezeme yɛ katere zake. Katewənə yɛ ve ba'a kateseyi ŋkɛ mbe ŋshi va 
gheyɛ. Ma pɛtɛa wəshi nyi ne, va nya neghamte Mahwətə yɛ te tepe ta ŋayɛ ba'a 
va nya ŋgaɗete nda ghə yɛ va shave ta ŋayɛ mbe Ɛzhipte.›» 

21Ma ke Moyize zhɛkwa: «Ma mbeli nyi dzasle nyi yitea 'ya ne, zhili slibə gwəmsə 
ŋkwaŋe hɛ. Ama gha ne, ma pa na gezete: ‹'Ya kateve nda sli ke hɛ kezha zeme 
hɛ katere zake!› 

22Ya mbeli henemte nda pɛtɛa timɛti, kwi ba'a yɛ sla ke hɛ ne, katenza hɛ wərə 
na? Ya mbeli kesakame pɛtɛa kelepe nyi kwa ndərə ne, katenza hɛ wərə nda ke 
hɛ na?» 

23Ma ke Mahwətə zhɛnete nda ke Moyize: «Berete ta Mahwətə nza dewə na? 
Katenewe na tsetsenya kenza ŋkɛ kateyipə geva ghena ta ɗa keɗema kateɗema 
ŋkɛ kayipə geva.» 

Shala kave nda sefəa ŋkɛ ke mbelia jama mberefaŋemsə 

24Pa Moyize shave mbe cɛ lekwesa ba'a ɓelate nda ghena ta Mahwətə ke mbeli. 
Kwa sebe ta ŋkɛ, pa ŋkɛ tsenete mbelia jama ta ka Israyɛl nyi mberefaŋemsə ba'a 
veveyi hɛ dzeyi yitea cɛ lekwesa. 

25Pa Mahwətə sawa hwa geɗeɗe ta meləkwə ləkwə ba'a gezete nda ghena. Pa 
ŋkɛ ŋave sefə nya mbe Moyize ɓɛhwɛ kezha ve mbe mbelia jama nyi 
mberefaŋemsə. Dzembema ta sefə mbe hɛ ne, ntake hɛ kageze ghena kala ka mɛ 
ŋkwa. Ama kegezete hɛ kajive kajive we. 

26Pa zhili bake nyi nza sləa nci hwa mbelia jama nyi mberefaŋemsə nzanji mbe 
ghedəkwə: yɛ Ɛldad le Mɛdad. Kese hɛ kedzembe cɛ lekwesa we. Pa sefəa Shala 
se ba'a dzembenyɛ mbe hɛ perə, ntake hɛ kageze ghena kala ka mɛ ŋkwa mbe 
ghedəkwə. 

27Tereŋe kwete mempɛhweta le hwɛ kalə sha Moyize, ma ke shɛ: «Wa nya yɛ 
Ɛldad le Mɛdad kageze ghena kala ka mɛ ŋkwa mbe ghedəkwə!» 

28Ma ke Zhozəwɛ, wəzege ta Nəwn, nya kande mene slene ta Moyize se 
kawəzege zlapete: «Moyize, nde sleke ɗa yawe, fɛake hɛ!» 

29Ma ke Moyize zhɛnete: «Kazhɛ ŋa zlɛ va 'ya ka? Take nda kazhɛrenji mbelia 
Mahwətə kaka mɛ ŋkwa nyi veyi sefəa ŋkɛ Mahwətə mbe hɛ wa?» 

30Tagha gɛ, tewətelɛwe yɛ Moyize le mbelia jama nyi mberefaŋemsə zhɛneghe 
geva kadzembe ghedəkwə. 

Ka Israyɛl kazeme yɛ fafele 

31Pa sefə nya ghweneke Mahwətə vɛte geva. Same kwa ndərə ne, pa sefəa shɛ 
fəke yɛ fafele ba'a beteyi hɛ mbe ghedəkwə ba'a dzeyi yite, te ŋkwa gare 
dzeghwa kavəghwə laka yayata bela. Gare mɛtre kwetɛŋe kadzeme yitea 
ghweme nza təɗəməa fafelea shɛhɛ te hɛɗi. 

32Veci veci mbeli te vecia shɛ, hwencɛke ncɛke pa te hendɛ ta ŋkwa kafə yɛ fafele. 
Ma wəndə nya kefəve ɓɛhwɛ ne, za ma ke behwe meŋe ŋa ŋkɛ. Pa hɛ beteyi hɛ 
dzeyi yitea ghedəkwə kezha ghwele. 

33Ama hamema ta ka Israyɛl ke slene mbe slia shɛ, kaɗema hɛ kenaka 
kampeɗekɛ ne, mɓɛke Mahwətə hwepete wənə va hɛ ba'a pa ŋkɛ vate ndiremi 
nya wəba te hɛ. 

34Pa mbeli hekate nda slə ke ŋkwa shɛ kaKibrot-Tava, geze ta ŋkɛ, “yɛ kwele ta 
zhiɗiwəshi”, kwa nza ŋkɛ ne, tagha lamte mbeli nyi zhɛte nda zhiɗiwəshi ke hɛ 
mbeli. 

35Kwa sebe ta ŋkɛ ne, ntəŋə ka Israyɛl slə mbe Kibrot-Tava kezha dzembe 
Hasɛrot nya nzanji hɛ mbe. 

Ɓela 12 

Derena keseve Miriyam 

1Pa Moyize wəmeve wəzha ta ka Kəwsh. Ntake yɛ Miriyam le Aron kaŋele 
Moyize va nya wəmeve malea shɛ ŋkɛ. 

2Ma ke hɛ: «Deke ke Moyize gezete nda ghena Mahwətə na? Ashɛ ŋkɛ kegezete 
ɓə ghena perə wəka?» Pa Mahwətə fate ghena ta nci. 

3Ndagwara ma Moyize ne, gwedə ma ŋkɛ ke kweci mbeli nyi te hɛɗi lema. 

4Taghanyɛ ne, ma ke Mahwətə sha Moyize, Aron ba'a Miriyam: «Kwiɗi mə 
mahekene ŋayɛ kadzembe cɛ lekwesa kebegeme geva.» Cape hɛ kadzembe 
mahekene nci. 

5Pa Mahwətə sawa hwa geɗeɗe ta meləkwə ləkwə ba'a ghereŋenyɛ mɛa cɛ 
lekwesa. Pa ŋkɛ hekakɛ yɛ Aron le Miriyam nyi kehendeke geva bake nci. 

6Ma ke sha hɛ: «Fa mə ghena nya geze 'ya megela: Ma kenza ŋkɛ nde mɛ ŋkwa 
ya hwa gheyɛ ne, 'ya Mahwətə katencɛ nda ghəa ɗa ba'a kategeze nda ghena laka 
kelɛŋə. 

7Ama kenza ŋkɛ kala nya le Moyize, nde mene slene ta ɗa we. Gheŋkɛ ya 
kawəndə nya vate ghə pɛtɛa mbelia ɗa te. 

8Kata kata geze nda ghena 'ya, kenza tewəfərə we. Kancɛ nda ghəa ɗa 'ya, 'ya 
Mahwətə, kanewe newe ŋkɛ nda nca 'ya kwa kema ta ŋkɛ. Tagha gɛ ne, va wa 
ɗema yɛ kese kaghazlənə va geze ghena te nde mene slene ta ɗa Moyize wa?» 

9Pa Mahwətə hwepete wənə kwele kwele va hɛ ba'a dzeghwanyɛ. 

10Ma kwa dzeme meləkwə ləkwə kənəa cɛ lekwesa ne, bətə geva ta Miriyam 
nzanyɛ mbe derena. Nahe nde kezhɛrenyɛ tɛawe tɛawe kala kwacakelɛ. Newe 
ke Aron ne, bətə nde mbe derena. 

11Tagha gɛ, ma ke Aron sha Moyize: «Təhwə təhwə ŋa 'ya nde sleke ɗa yawe, 
vema jaɗafa nyi menete nyi n'yɛ na kwa ghəa n'yɛ, ghen'yɛ nyi kaka dewə 
mehele ba'a kaka jaɗafa ma! 

12Təhwə təhwə ŋa 'ya, mba Miriyam kenza kala wəzege nya kemtenyɛ kwa hwə, 
nya nza bela ta geva ta ŋkɛ kezeme zeme vəa ŋkwa nya sawa ŋkɛ kwa hwəa 
meghekɛ!» 

13Tagha gɛ, ma ke Moyize səkwəte Mahwətə: «Shala yawe, təhwə təhwə mbelete 
ŋkɛ!» 

14Ma ke Mahwətə zhɛnete nda: «Ma nda nahe yitenyɛ kentifəyi nda ndɛghwɛɗɛ 
kwa kema kezha bezla ŋkɛ ne, kateɗema hawe kanza te kashikwə zake na? 
Tsetsenya gɛ ne, ŋkamte geva nde shave mbe ghedəkwə kashikwə zake. Kwa 
sebe ta ŋkɛ ne, katezhɛne geva nde kase kadzembe.» 

15Pa mbeli ŋkamte Miriyam shave mbe ghedəkwə kashikwə zake. Kese ka 
Israyɛl kaslə nda tenza hweŋkwa ve kazhɛne geva kase we. 

16Ma kwa sebe ta ŋkɛ ne, ntəŋə hɛ slə mbe Hasɛrot kezha lə kanza te ɓerama ta 
Paran. 

Ɓela 13 

Moyize kaghwene mbeli kalə kanewe Kanan 

1Ma ke Mahwətə sha Moyize: 

2«Ghweneghe mbeli kalə kanewe hɛɗia Kanan nya ve nda 'ya ke ka Israyɛl. Shave 
hwa yayata yita ghwene ŋkwa mbeli. Shave hwa mbeli nyi te ghəa ka Israyɛl 
tenta geva hɛ.» 

3Pa Moyize yɛte fete yitea ghena nya gezete Mahwətə. Pa ŋkɛ ghwenakɛ mbeli 
nyi te ghəa pɛtɛa ka Israyɛl se te ɓerama ta Paran. 

4Wa nyi sləa nci nyi: Shaməwa, wəzege ta Zakəwr, kwa yita ta Rəbɛn. 

5Shafat, wəzege ta Hori, kwa yita ta Simɛyon. 

6Kalɛb, wəzege ta Yefəwnɛ, kwa yita ta Zhəwda. 

7Igal, wəzege ta Zhozɛf, kwa yita ta Isakar. 

8Ozɛ, wəzege ta Nəwn, kwa yita ta Ɛfrayim. 

9Palti, wəzege ta Rafəw, kwa yita ta Bɛnjamɛn. 

10Gadiyɛl, wəzege ta Sodi, kwa yita ta Zabəlon. 

11Gadi, wəzege ta Səwsi, kwa yita ta Manasɛ, wəzege ta Zhozɛf. 

12Amiyɛl, wəzege ta Gemali, kwa yita ta Dan. 

13Setəwr, wəzege ta Mikayɛl, kwa yita ta Asɛr. 

14Nabi, wəzege ta Vofsi, kwa yita ta Nɛftali. 

15Gəwyɛl, wəzege ta Maki, kwa yita ta Gad. 

16Nyi ya kasləa mbeli nyi ghwenakɛ Moyize kalə kanewe hɛɗia Kanan. Pa Moyize 
ndeke nda slə ke Ozɛ, wəzege ta Nəwn kaZhozəwɛ. 

17Ma vəa ŋkwa nya ghwene mbeli nyi Moyize ne, ma ke sha hɛ: «Dzembe mə 
Kanan same laka Nɛgɛv. Kwa sebe ta ŋkɛ ne, katedzeme ghweme yɛ. 

18Pelɛagha gɛ, katenewe yɛ tsema tsema nza ta hɛɗia shɛ, kenza nde kaka berete 
berete keɗema kaka dewə ŋeli mbeli nyi te, kenza nde ɓɛhwɛ keɗema kwele 
kwele hɛ. 

19Katenewe yɛ megela kenza ŋkɛ nahe hɛɗi nya nza mbelia shɛhɛ te kenza 
megela keɗema ndiremike ba'a kenza ŋkɛ nahe meleme nyi nza hɛ mbe hɛ kenza 
kaghedəkwə nyi gəmə gəmə keɗema kameleme nyi nza zli yitea hɛ. 

20Katenewe yɛ kenza nde kahɛɗi nya mene wəshi te keɗema kahɛɗi nya kemte 
mte nde, kenza nde wəfe ya te keɗema kaɗema wəfe te. Hwepe mə. Ndake mə 
ya ta wəfe nyi te hɛɗia shɛ.» Kwa nza ŋkɛ ne, vəa ka ghate ta rɛzɛŋe ŋkɛ. 

21Pa mbelia shɛhɛ slə te ɓerama ta Tsin kezha dzeme kanewe hɛɗia Kanan hwa'a 
mbe Rehob, takwa yitea Lebo-Hamat. 

22Pa hɛ dzembenji same laka Nɛgɛv ba'a ntsehenji mbe Hɛbron nya nza Ahiman, 
Shɛshay ba'a Talmay nyi kahwelefefia Anak nya kawəndə nya biya mbe. Va 
mberefaŋe meleme ta ka Hɛbron keŋzle ŋsle nda teŋslete geva meleme ta Sowan 
mbe Ɛzhipte. 

23Kwa sebe ta ŋkɛ, pa hɛ dzawa hwa'a kwa zlərəa Ɛshekol nya tsasleve dzeve ta 
wəfe ta rɛzɛŋe nya ghwedzekwe hɛ kwagha. Pa hɛ ndendave yɛ ya ta kwakweme 
ba'a yɛ ya ta dasekwa perə. Pa hɛ menate hɛ te geta nya nza mbeli bake yite 
kezha kele. 

24Pa mbeli hekate nda slə ke ŋkwa shɛ kazlərəa Ɛshekol, geze ta ŋkɛ, “zlərəa 
ghwedzekwe”, va nya tsasleve ghwedzekwe ta rɛzɛŋe ka Israyɛl kwagha. 

Ka ghwene ta Moyize kaɓela wəshi nyi nakɛ hɛ 

25Ma kwa sebe ta hɛ wəfaɗemsə ne, pa mbeli nyi kelə nyi kanewe hɛɗi zhɛneke 
geva. 

26Pa hɛ zhɛneke geva kase sha Moyize, Aron ba'a pɛtɛa ka Israyɛl mbe Kadɛs nya 
te ɓerama ta Paran. Pa hɛ ɓelate nda wəshi nyi nakɛ hɛ ke hɛ ba'a ke pɛtɛa ka 
Israyɛl, pa hɛ ncɛte nda ya ta wəfe nyi kese te hɛɗia shɛ ke hɛ. 

27Wa nya ghena nya ɓelate nda hɛ ke Moyize nya: «Nahe ghen'yɛ kese te hɛɗi 
nya ghweneghe n'yɛ na kadzete. Kaganda nza ŋkɛ kahɛɗi nya hwɛ ŋ'wa ba'a 
yɛməa mze te. Wa nyi ya ta wəfe nyi kese nyi te. 

28Ama mbeli nyi te ne, keberete beretenji hɛ, kejama jamanji yɛ meleme ba'a yɛ 
zli ya yitea hɛ. Te hɛɗia shɛ ne, pa le hwelefefia Anak, wəndə nya biya nakɛ 
ghen'yɛ. 

29Ka Amalɛk ya te hɛɗia Nɛgɛv. Ka Hɛt, ka Zhɛbəs ba'a ka Amor ya dzeme hwa 
ghweme. Ka Kanan ya terasle yitea ndərəa Mɛditɛranɛ ba'a dzeyi mɛa 
Zhəwrdɛŋe.» 

30Pa Kalɛb gweɗakwete mbeli nyi keɗema ghena ta Moyize. Kwa sebe ta ŋkɛ, ma 
ke zlapete: «Mbi ɓəmə! Dzeme ɓəmə shɛ mə kelehwe hɛɗia shɛ. Katehərə ŋkɛ 
gheɓəmə!» 

31Ama ma ke kweci mbeli nyi kese pelɛagha le sha Kalɛb: «Kahave nda mpa 
gheɓəmə ke mbelia shɛhɛ we, kwa nza ŋkɛ ne, berete ma hɛ ke gheɓəmə!» 

32Kwa kema ta ka Israyɛl ne, ntake hɛ kakele zləvə te hɛɗi nya se hɛ kanewe. Ma 
ke hɛ: «Ma hɛɗi nya se nya ghen'yɛ kanewe ne, hɛɗi kempə mbeli nyi te ŋkɛ. Ma 
pɛtɛa mbeli nyi nakɛ nyi ghen'yɛ te ne, mbeli nyi bebiya bebiya hɛ. 

33Pa le mbeli nyi bebiya bebiya, nyi kahwelefefia Anak nakɛ ghen'yɛ. Kala hegi 
se ghen'yɛ kanewe ghəa n'yɛ, ba'a ne, tsagha shɛ se hɛ kanewe n'yɛ.» 

Ɓela 14 

Kaɗe mbeli kadzembe Kanan we 

1Ntake pɛtɛa ka Israyɛl katsa lewela. Hwencɛke ncɛke hɛ kanehwene. 

2Ntake hɛ kaɗema ghena ta yɛ Moyize le Aron. Ma ke pɛtɛa mbeli sha hɛ: «Ayaga, 
va wa ɗema n'yɛ kempə n'yɛ te hɛɗia Ɛzhipte keɗema te ɓerama tse wa! 

3Kezha wa kele ɓəmə Mahwətə kadzete hɛɗi nya tempə nya gheɓəmə va kafayɛ 
te wa? Katefəhwe mia ɓəmə ba'a ŋwalea ɓəmə mbeli. Ashɛ megela ma zhɛneghe 
geva gheɓəmə kadzawa Ɛzhipte wəka?» 

4Tagha gɛ, ma ke hɛ kwelɛ ghəa nci: «Ntave ɓəmə wəndə nya te ghə shɛ gheɓəmə 
zhɛneghe geva kadzawa Ɛzhipte!» 

5Tagha gɛ, ntintiŋə yɛ Moyize le Aron sha ghə mbe hɛɗi kwa kema pɛtɛa ka 
Israyɛl nyi ketsenete geva. 

6Ma hwa mbeli nyi kese kanewe hɛɗi ne, pa yɛ Zhozəwɛ, wəzege ta Nəwn le 
Kalɛb, wəzege ta Yefəwnɛ ŋkwahemte lekwesa ta nci. 

7Ma ke hɛ sha pɛtɛa ka Israyɛl: «Ma hɛɗi nya se nya n'yɛ kanewe ne, hɛɗi nya 
ganyɛ ŋkɛ. 

8Ma keɗehwe ɓəmə Mahwətə ne, katekele ɓəmə ŋkɛ kadzete hɛɗia shɛ ba'a 
kateve ɓəmə ŋkɛ ŋkɛ. Hɛɗi nya hwɛ ŋ'wa ba'a yɛməa mze te ŋkɛ. 

9Zhɛne nda ma ghə yɛ ke Mahwətə ba'a ghazlənəma yɛ va mbeli nyi te hɛɗia shɛ 
ma: kwetɛŋe seɗa tehərə hɛ gheɓəmə. Kwa nza ŋkɛ ne, nahe shala nyi keya hɛ 
kewəfəyite hɛ. Ama Mahwətə ne, le gheɓəmə nza ŋkɛ. Ghazlənəma yɛ va hɛ ma.» 

10Pɛtɛa mbeli kageze beza hɛ le pelɛ kezha mpə hɛ, vəa ŋkwa nya ncɛte nda geva 
zləvəa Mahwətə ke ka Israyɛl kənəa cɛ lekwesa kebegeme geva. 

Moyize kampi nda dzeve ke Shala kezha mbeli 

11Ma ke Mahwətə sha Moyize: «Pa te nyama və teɗema mbeli nyi kaɓela ɗa wa? 
Pa te nyama və teɗema hɛ kayɛ ɗa ŋa ɗa, ya kwela menete wəshi meŋele 'ya hwa 
hɛ wa? 

12'Ya kateve ba te hɛ ba'a kateza sebe te hɛ. Kwa sebe ta ŋkɛ ne, kateya mbeli nyi 
jama jama ma ba'a berete berete ma ke hɛ 'ya sawa mbe gha.» 

13Ma ke Moyize zhɛnete nda ke Mahwətə: «Nahe ka Ɛzhipte keɗepete laka berete 
ta ŋa fəakave mbeli nyi na shave hwa hɛ. 

14Nahe hɛ keɓelate nda ke mbeli nyi te hɛɗia shɛ. Nahe mbelia shɛhɛ kefave te 
tepe ta mbelia ŋa nza na, gha Mahwətə. Kancɛ nda ghə kwa ntsə kwa ntsə ke hɛ, 
gha Mahwətə. Kanza meləkwə ləkwə ta ŋa kənəa hɛ ba'a kadzeghwa na te kema 
ta nci heveci mbe geɗeɗe ta meləkwə ləkwə ba'a heviɗi mbe geɗeɗe ta ghwə. 

15Ma tsetsenya kezamte mbeli nyi na kwetɛŋe seɗa ne, ma tegeze kweci 
hwelefefi nyi kefate zləvəa ŋa: 

16‹Dewə berete va Mahwətə kafə mbelia ŋkɛ kadzete hɛɗi nya meɗeyi nda ŋkɛ 
ke hɛ. Vatse mpəmte hɛ ŋkɛ te ɓerama.› 

17Ma tsetsenya ne, kampi ŋa dzeve 'ya Mahwətə yawe. Ncɛte berete ta ŋa, kwa 
nza ŋkɛ ma pa na gezete: 

18‹'Ya ya kaMahwətə nya kezereghe ghena ba'a nya ganyɛa mehele. Kazereghe 
yɛ jaɗafa ba'a yɛ fama ghema 'ya. Ama kave nde jaɗafa 'ya kawəndə nya ɗema 
fete ve we. Kame 'ya te wəndə nya kemenete jaɗafa ba'a te ŋwalea ŋkɛ, hwa'a te 
kwa maheke keɗema kwa wəfaɗe ta hwelefe.› 

19Təhwə təhwə, kelemte fete ta mbeli nyi te wənə va ganyɛa mehele ta ŋa, kala 
nya kelemte nda na te wənə ke mbelia shɛhɛ se mbe Ɛzhipte hwa'a teke.» 

20Ma ke Mahwətə zhɛnete: «Nahe 'ya kekelemte hɛ te wənə kala nya gezete na. 

21Ama le zləvəa ɗa nya nza hɛɗi lema bətə ve, 'ya Mahwətə nya teghweme ne, 

22wəndə shɛ hwa mbeli nyi kenakɛ zləvəa ɗa ba'a wəshi nyi menete 'ya mbe 
Ɛzhipte ba'a te ɓerama, nyi kese nyi kadzeghe ɗa meŋe zhigə ba'a nyi keɗema 
nyi kese kafa ɗa gha, 

23katenewe hɛɗi nya meɗeyi nda nya 'ya kafela ke ka shihɛ nci we. Wəndə shɛ 
hwa mbeli nyi kesema nyi kaɓela ɗa katenewe ŋkɛ we. 

24Ama va nya se nde mene slene ta ɗa Kalɛb le kwete zəzə ba'a nya ndeke ɗa 
ghəa ŋkɛ ŋkɛ ne, katekele ŋkɛ 'ya kadzete hɛɗi nya se nya ŋkɛ, kateve nda ŋkɛ 
'ya ke hwelefefia ŋkɛ. 

25Ka Amalɛk ba'a ka Kanan ya kwa zlərəa shɛ tsetsenya. Ma hendɛ ne, katezhɛne 
geva yɛ kadzete ɓerama, kadzawa kwa ndərəa ghwəvərə.» 

Mahwətə kave ɗa te mbelia ŋkɛ 

26Ma ke Mahwətə sha yɛ Moyize le Aron zhɛkwa: 

27«Pa te nyama və teɗema ghena ta ɗa mbeli nyi wa? Nahe 'ya kefate ɗema ɗa ta 
ka Israyɛl. 

28Ma pe yɛ sha geze nda ke hɛ: Wa nya ghena nya geze 'ya, 'ya Mahwətə nya 
teghweme nya: Katemene ŋayɛ 'ya kala nya fate 'ya kageze yɛ. 

29Katempə yɛ te ɓerama shɛ. Ma pɛtɛa gheyɛ nyi rafete geva sləa ŋayɛ ba'a nyi 
keɓelate geva nyi, se te va bakemsə kajive mbe kema ne, katempə yɛ, va nya 
ɗema ghena ta ɗa yɛ. 

30Kageze 'ya kaɗema yɛ katedzete hɛɗi nya meɗeyi 'ya kave ŋayɛ te. Deke yɛ 
Kalɛb, wəzege ta Yefəwnɛ le Zhozəwɛ, wəzege ta Nəwn ka tedzete. 

31Ma kaŋa ŋwalea ŋayɛ nyi gezete nyi yɛ katekese hɛ mbeli ne, katefə 'ya 
kadzete. Kateɗepe hɛɗi nya ɗema nya yɛ kese kaɗe hɛ. 

32Ama gheyɛ ne, katempə yɛ te ɓerama nya. 

33Katenza ŋwalea ŋayɛ kaka ya wəshi te ɓerama kava wəfaɗemsə. Kwa ghəa nci 
tenza fama ghena ta ŋayɛ pa te və nya tempə ŋayɛ yɛ pɛtɛ te ɓerama. 

34Hɛ wəfaɗemsə menete yɛ kanewe hɛɗia shɛ. Vatse gɛ, katesa yaka yɛ kava 
wəfaɗemsə tewəmbəreke fete ta ŋayɛ, geze ta ŋkɛ, va kwetɛŋe te hɛ kwetɛŋe. 
Ma tsagha gɛ, katefate ghwene nya mbe ɗema ɗa ta ŋayɛ yɛ. 

35Nya ya kaghena nya va 'ya kageze ŋayɛ, 'ya Mahwətə. Tsetse temene nda 'ya 
ke mbeli nyi ndiremi ndiremia mehele nyi ketsate ghena nyi yitea 'ya. Pɛtɛ tekiɗi 
hɛ te ɓerama. Tagha tempə hɛ.» 

36Ma mbeli nyi ghweneghe nyi Moyize kanewe hɛɗi kwa zhɛneke geva hɛ ne, 
ghenci ka tsəkwəyite pɛtɛa mbeli yitea Moyize, laka kele zləvə seyi te hɛɗia shɛ. 

37Mɛke pɛtɛa mbeli nyi se nyi mehele ta nci ndiremike laka kele zləvə seyi te 
hɛɗi mpənji taghanyɛ kwa kema ta Mahwətə. 

38Ma hwa mbeli nyi keghweneghe geva nyi kanewe hɛɗi ne, deke yɛ Zhozəwɛ, 
wəzege ta Nəwn le Kalɛb, wəzege ta Yefəwnɛ ka tene teghweme. 

Mbeli kamene fete zhɛkwa 

39Pa Moyize ɓelate nda ghena shɛhɛ ke pɛtɛa ka Israyɛl. Pa mehele ta nci tazenyɛ 
kwele kwele ve. 

40Masheke masheke te hendɛ ta ŋkwa ne, cape hɛ kadzeme ghəa yɛ ghweme, ma 
ke hɛ: «Gheɓəmə kadzeme ŋkwa nya ntave Mahwətə. Kaganda ne, nahe 
gheɓəmə kemenete jaɗafa.» 

41Ma ke Moyize: «Va wa ɗema yɛ fa ghena nyi gezete Mahwətə wa? Katekete 
ŋayɛ ŋkɛ we. 

42Dzemema yɛ ma, kwa nza ŋkɛ ne, kenza Mahwətə hwa gheyɛ we. Ləma yɛ 
kezha ɗa ŋayɛ ka ghema ta ŋayɛ ma. 

43Tagha ka Amalɛk ba'a ka Kanan te kema ta ŋayɛ. Katempə yɛ va kafayɛa nci. 
Ma va nya zhɛrave nda wəmbə yɛ ke Mahwətə ne, katenza ŋkɛ le gheyɛ we.» 

44Pa hɛ menete ghə ntɛaŋe ntɛaŋe kezha dzeme ghəa ghweme. Ama kese 
səndəkwəa jikə geva ta Mahwətə ba'a Moyize kaslə mbe ghedəkwə we. 

45Pa ka Amalɛk ba'a ka Kanan nyi hwa ghwemea shɛhɛ sawa. Pa hɛ ɗate ka 
Israyɛl ba'a kekate hɛ hwa'a mbe Horma. 

Ɓela 15 

Wəshi gəmə nyi yitea melɛ 

1Ma ke Mahwətə sha Moyize: 

2«Wa nya ghena nya tegeze nda na ke ka Israyɛl nya: Ma vəa ŋkwa nya tedzete 
hɛɗi nya teve ŋayɛ nya 'ya yɛ ba'a nya tenza yɛ te ne, 

3katedzeghe ɗa melɛ kwa tere tere keɗema melɛ kejikə ghə yɛ, 'ya Mahwətə 
kezha yipə meɗe mɛ, keɗema wəsə nya zəzəte wəndə le ɗe ta ŋkɛ, keɗema hwa 
yɛ gəsəkə. Katekese sla, təmə keɗema kwe yɛ kezha dzeghe melɛa shɛ. Zeɗehwe 
ɗa tenza n'yia ŋkɛ nya kezəŋwə megela, 'ya Mahwətə. 

4Ma wəndə nya kekese wəsə keseɗa shɛ kase kadzawa kema ta ɗa, 'ya Mahwətə 
ne, katekele wəsə gəməa hə nya kehwaɗe hwaɗe le n'yi kakiləwə mahekene ba'a 
n'yi kalitrə kwetɛŋe ba'a kwa bake ta ŋkɛ ŋkɛ kase yite. 

5Katekele tɛ ŋkɛ kalitrə kwetɛŋe ba'a kwa bake ta ŋkɛ ŋkɛ kase yitea zhɛgwəa 
təmə kedzeghe melɛ kwa tere tere keɗema melɛ kejikə ghə. 

6Ma kenza ŋkɛ kagame ne, katekele kiləwəa hə ŋkwaŋe nya kehwaɗe hwaɗe le 
litrəa n'yi bake ŋkɛ kase yite, 

7tsagha tɛ kalitrə bake. Zeɗehwe ɗa tenza n'yia ŋkɛ kezəŋwə megela, 'ya 
Mahwətə. 

8Ma kenza nde sla yadzeghe ɗa melɛ kwa tere tere keɗema melɛ kejikə ghə mbeli 
le, 'ya Mahwətə kezha yipə meɗe mɛ keɗema kezha melɛ nya gəmə ne, 

9katekele kiləwəa hə mesli nya kehwaɗe hwaɗe le litrəa n'yi mahekene mbeli 
kase yite, 

10tsagha tɛ kalitrə mahekene. Zeɗehwe ɗa tenza n'yia ŋkɛ nya kezəŋwə megela, 
'ya Mahwətə. 

11Tsetse temene mbeli vəa ŋkwa nya dzeghe melɛ mbeli le sla, game, zhɛgwəa 
təmə keɗema zhɛgwəa kwe. 

12Ya ŋkwini ŋkwini wəshi keseɗa nyi tedzeghe melɛ yɛ le hɛ ne, katefə wəshi nyi 
yɛ kase yitea yayata wəndəa nci. 

13Pɛtɛa ka Israyɛl katemene wəshi nyi vəa ŋkwa nya dzeghe ɗa melɛ nyi zəŋwə 
n'yia nci megela hɛ, 'ya Mahwətə. 

14Ma kenza nde se se nya ketemə ɓahwe hwa gheyɛ keɗema nya ketemə kaka 
shihɛ kwele kwele kadzeghe nda melɛ nya nza zəŋwə n'yia ŋkɛ megela ke 
Mahwətə ne, katemene ŋkɛ kala nya mene yɛ. 

15Wəsə nya kwetɛŋe nde tenza kaŋa pɛtɛa mbeli, kaŋa nde Israyɛl keɗema kaŋa 
nde se se nya hwa gheyɛ. Kawəsə mahalegə nya kaghala ghala tenza ŋkɛ keshi 
keshi. Kanya kwetɛŋe tenza ŋkɛ kaŋa nde se se ba'a kaŋa nde Israyɛl kwa kema 
ta Mahwətə. 

16Kanya kwetɛŋe tenza wəshi mahalegə ba'a wəshi nyi kegezete geva kaŋa ŋayɛ 
ba'a kaŋa ka se se nyi hwa gheyɛ.» 

Kele ta ka ghate ta ɗafa kase 

17Ma ke Mahwətə sha Moyize: 

18«Wa nya ghena nya tegeze nda na ke ka Israyɛl nya: Ma vəa ŋkwa nya tentsehe 
yɛ te hɛɗi nya tefə ŋayɛ 'ya kadzete, 

19nya tezeme ɗafa nyi te yɛ ne, katekele kwete bela yɛ kezha ve ɗa, 'ya Mahwətə. 

20Le hə nya kwatehwaɗe ne, kateta wəsə gəməa ɗafa kwalekwala yɛ. Kateve ŋkɛ 
yɛ kwa kema ta ɗa kala nya ve ɗa ha mbeli mɛa lane. 

21Tsetse tedzeghe ɗa melɛ yɛ, 'ya Mahwətə le kwa ghate ta ɗafa kwalekwala nya 
takɛ yɛ. Kawəsə mahalegə nya kaghala ghala nza ŋkɛ.» 

Melɛ kezha fete nya menete wəndə le ɗema ta ŋkɛ 

22Ma kemenete fete yɛ le ɗema ta ŋayɛ laka kwete ghena nyi gezete nda nyi 'ya 
Mahwətə ke Moyize, 

23laka pɛtɛa wəshi nyi gezave ŋayɛ Mahwətə laka Moyize, se te veci nya gezete 
ghena shɛhɛ Mahwətə, zhɛne keshi keshi, 

24ma nda kaɗema mbeli keɗepe nda menete geva fetea shɛ ne, katedzeghe ɗa 
melɛ kwa tere tere pɛtɛa mbeli le mca nya tenza zəŋwəa ŋkɛ zeɗehwe ɗa, 'ya 
Mahwətə. Katekele hə ba'a tɛ hɛ kase yite kala nya keseneve geva, tsagha zhɛfa 
kedzeghe melɛ keyaɓe jaɗafa. 

25Kwa sebe ta ŋkɛ ne, kateɓela gəsəkəa yaɓe jaɗafa nde dzeghe Shala kənəa 
pɛtɛa ka Israyɛl. Tagha gɛ, kateyaɓemte geva jaɗafa ta nci. Kwa nza ŋkɛ ne, fete 
nya kemenete geva le ɗema ta wəndə nya dzeghekɛ ɗa melɛ kwa tere tere ba'a 
melɛ keyaɓe jaɗafa yɛ kezha gheŋkɛ, 'ya Mahwətə. 

26Katekelemte geva fete ta pɛtɛa ka Israyɛl ba'a ŋa ka se se nyi hwa hɛ te wənə, 
kwa nza ŋkɛ ne, pɛtɛa mbeli ya te fete nya kemenete geva nya le ɗema ta wəndəa 
shɛ. 

27Ma kenza ŋkɛ wəndə kwetɛŋe nde menete fete le ɗema ta ŋkɛ ne, katedzeghe 
melɛ ŋkɛ le kwe nya keva kwetɛŋe kezha yaɓemte geva jaɗafa ta ŋkɛ. 

28Kateɓela gəsəkəa kelemte fete nya le ɗema ta wəndəa shɛ nde dzeghe Shala te 
wənə kənə kwa kema ta ɗa, 'ya Mahwətə. Tagha gɛ, kateyaɓemte geva jaɗafa ta 
ŋkɛ. 

29Kanya kwetɛŋe nza wəsə mahalegəa shɛ kaŋa pɛtɛa mbeli nyi kemenete fete 
le ɗema ta nci: ka Israyɛl keɗema ka se se nyi hwa hɛ. 

30Ama kemenete fete nde Israyɛl keɗema nde se se le ɗe ta ŋkɛ ne, 'ya yabezemte 
ɗa ghena ŋkɛ, 'ya Mahwətə. Kateŋkamte geva ŋkɛ shave mbe hwelefe ta ŋkɛ. 

31Kwa ghəa ŋkɛ tenza fete ta ŋkɛ, va nya ɓelama ghena ta ɗa ŋkɛ, 'ya Mahwətə 
ba'a nya dzawanyɛ ŋkɛ kənəa ghena nyi gezete 'ya. 

Ghena ta hawema va veci kezhɛne mpi 

32Ma vəa ŋkwa nya nza ka Israyɛl te ɓerama ne, pa mbeli ntsate kwete wəndə 
kapa sheghwə te veci kezhɛne mpi. 

33Pa hɛ keleke ŋkɛ kase kadzawa kema ta Moyize, Aron ba'a pɛtɛa mbeli. 

34Ntake mbeli kaya ŋkɛ megela, kwa nza ŋkɛ ne, kenaka mbeli katarete wəsə nya 
temene nda mbeli we. 

35Tagha gɛ, ma ke Mahwətə sha Moyize: «Peslekɛ wəndəa shɛ mbeli! Jejɛwəmte 
ŋkɛ pɛtɛa mbeli le pelɛ pelɛke te wəmbəa ghedəkwə.» 

36Pa pɛtɛa mbeli kelakave ŋkɛ shave mbe ghedəkwə ba'a jɛwəmte ŋkɛ le pelɛ. 
Tsetse mte ŋkɛ, kala nya gezave nda Mahwətə ke Moyize. 

Gwedze gwedzare nyi mɛa lekwesa 

37Ma ke Mahwətə sha Moyize: 

38«Wa nya ghena nya tegeze nda na ke ka Israyɛl nya: Keshi keshi ne, katemene 
wəshi yɛ gwedze gwedzare dzeyi mɛa lekwesa ta ŋayɛ ba'a katehwepe pawa 
kwa ndereme ndereme yɛ dzeyi te hɛ. 

39Kateseɗe lekwesa nyi nza gwedze gwedzare te yɛ. Ma vəa ŋkwa nya tenakɛ 
gwedze gwedzarea shɛhɛ yɛ ne, katezəzə ghena nyi gezete ŋayɛ 'ya, 'ya Mahwətə 
yɛ ba'a katemene slene yɛ le hɛ. Ma tsagha ne, katetsəkwə ŋayɛ wənəa ŋayɛ ba'a 
ntsə ta ŋayɛ yitea zele kweci shala we. 

40Katezəzə yɛ kamene slene le ghena nyi gezete 'ya ba'a katenza yɛ tekeleke 
kaŋa Shala ta ŋayɛ. 

41'Ya ya kaMahwətə Shala ta ŋayɛ nya kefəakave ŋayɛ shave mbe Ɛzhipte kezha 
nza kaShala ta ŋayɛ. Kaganda ne, 'ya ya kaMahwətə Shala ta ŋayɛ.» 

Ɓela 16 

Fama ghena ta Korɛ 

1Pa kwete nde Lɛvi nya nza sləa ŋkɛ kaKorɛ, wəzege ta Isar, mbe hwelefe ta 
Kɛhat tsəkwəyite yɛ Datan le Abiram, ŋwalea Ɛliyab ba'a On, wəzege ta Pɛlɛt, nyi 
kwa yita ta Rəbɛn 

2yitea zhɛne nda ghə ke Moyize, tsagha kweci ka Israyɛl gwəmsə bake ba'a 
mcɛfemsə. Ma mbelia shɛhɛ ne, mbeli nyi te ghəa mbeli ba'a mbeli nyi nza zləvə 
te hɛ nyi ghwene mbeli yitea tsene hɛ. 

3Pa hɛ tseneyite geva yitea yɛ Moyize le Aron, ma ke hɛ sha hɛ: «Wərə kala nya! 
Nahe pɛtɛa mbeli keveyi geva tekeleke ba'a nahe Mahwətə kenza tepe ta nci. 
Yitea wa veyi ghəa ŋayɛ yɛ kwele ma ke kweci mbelia Mahwətə wa?» 

4Ma kwa fate ghena shɛ Moyize ne, gwəɗəŋə ŋkɛ ntiŋə ghə mbe hɛɗi. 

5Kwa sebe ta ŋkɛ, ma ke sha yɛ Korɛ le mbeli nyi yite: «Ma hendɛ masheke ne, 
katencɛ wəndə nya keveyi geva tekeleke kezha dzawa kema ta ŋkɛ Mahwətə. Ma 
wəndə nya tenta ŋkɛ ne, katedzawa kema ta ŋkɛ ŋkɛ. 

6Ma gheyɛ gɛ Korɛ le mbeli nyi yitea gha, menete mə wəsə nya: fəte mə wəshi 
ketere 'wərdə. 

7Ma hendɛ ne, katenta laɗe ta ghwə yɛ te hɛ ba'a katekwərə kwərə 'wərdə yɛ 
kənəa hɛ kwa kema ta Mahwətə. Ma wəndə nya tenta Mahwətə tagha gɛ ne, 
gheŋkɛ ya kawəndə nya keveyi geva tekeleke. Wərə kala nya ka Lɛvi!» 

8Ma ke Moyize sha Korɛ zhɛkwa: «Fa mə gɛ, gheyɛ, ka Lɛvi! 

9Dewə ŋayɛ ve nya veyi ŋayɛ Shala ta ka Israyɛl tekeleke hwa ka Israyɛl kezha 
dzawa kema ta ŋkɛ kamene slene mbe cɛ lekwesa ta Mahwətə ba'a kezha 
ghereŋe yɛ kwa kema ta ka Israyɛl yitea dzeghe nda melɛ ke hɛ na? 

10Pa ŋkɛ pelave ŋayɛ hweŋkwa kahende nda geva, gha Korɛ le ka menəhɛ ŋa nyi 
kaka Lɛvi. Ama tsetsenya ne, nza kaka dzeghe Shala yaɗe yɛ! 

11Vatse zhɛne nda ghə yɛ ke Mahwətə, gha le mbeli nyi yitea gha. Ama Aron ne, 
wa ŋkɛ ŋkɛ nda ɗema ghena ta ŋkɛ yɛ wa?» 

12Kwa sebe ta ŋkɛ ne, pa Moyize ghwenakɛ ŋkwa kaheka yɛ Datan le Abiram, 
ŋwalea Ɛliyab, ama ma ke hɛ zhɛnete nda: «Kadzeme hɛɗia shɛ n'yɛ we. 

13Dewə ŋa fə nya fəakame n'yɛ na same kwa hɛɗi nya hwɛ yɛ ŋ'wa le yɛməa mze 
kezha mpə n'yɛ te ɓerama na? Gha kaɗe kanza kawəndə nya te ghəa n'yɛ na? 

14Kaganda ne, kebegheghe n'yɛ na kadzete hɛɗi nya hwɛ yɛ ŋ'wa le yɛməa mze 
te we! Kendeke n'yɛ yɛ wəve ba'a yɛ wəvea rɛzɛŋe na kawəsə kezeme ghɛ we! 
Kaka ghwələa kɛfi newe n'yɛ na na? Kadzeme n'yɛ we!» 

15Pa wənəa Moyize zhɛte nda kwele kwele. Ma ke sha Mahwətə: «Yɛma wəsə 
gəməa nci na ma. Kegha 'ya kakelete ya kwara va hɛ we, kegha 'ya kamenete nda 
fete ke kwete wəndəa nci we.» 

Hɛɗi kanda yɛ Korɛ le mbeli nyi yite 

16Ma ke Moyize sha Korɛ: «Ma gha le mbeli nyi yitea gha ne, se mə hendɛ 
kadzawa kema ta Mahwətə, gha, ghenci ba'a Aron. 

17Katekele wəsə ketere 'wərdəa ŋkɛ yayata wəndəa ŋayɛ. Katebete 'wərdə kwa 
hə hə yɛ te ba'a kateve ŋkɛ yayata wəndəa ŋayɛ kwa kema ta Mahwətə, geze ta 
ŋkɛ wəshi ketere 'wərdə gwəmsə bake ba'a mcɛfemsə. Tsagha na ba'a Aron, 
yayata wəndə le wəsə ketere 'wərdəa ŋkɛ.» 

18Pa yɛ Korɛ le mbeli nyi yite fəte wəshi ketere 'wərdəa nci, ntate laɗe te, kwərə 
kwərəyi 'wərdə kənə ba'a ghereŋenji mɛa cɛ lekwesa kebegeme geva zlaɓe le 
Moyize ba'a Aron. 

19Pa Korɛ tsenete mbeli nyi yite kwa kema ta ka Israyɛl, mɛa cɛ lekwesa 
kebegeme geva. Tagha gɛ, pa zləvəa Mahwətə ncɛte nda geva ke mbeli pɛtɛ, 

20ma ke Mahwətə sha yɛ Moyize le Aron: 

21«Hendemte mə geva yitea mbeli nyighɛ, kwa nza ŋkɛ ne, 'ya kateza hɛ kala 
metɛ ta ntsə.» 

22Pa yɛ Moyize le Aron gwəɗəŋənji ntiŋə ghə mbe hɛɗi, ma ke hɛ tsate lewela: 
«Shala yawe, Shala nya kendeke nda mpi ke pɛtɛa wəshi nyi kepate geva, gha 
kahwepe wənə va pɛtɛa mbeli, tewəmbəreke wəndə kwetɛŋe nya kemenete 
jaɗafa na?» 

23Ma ke Mahwətə sha Moyize: 

24«Gezete nda ke mbeli kezha hendemte geva hɛ seyi yitea cɛ lekwesa ta yɛ Korɛ, 
Datan ba'a Abiram.» 

25Pelɛhetɛme Moyize sate te ŋkwa kalə sha yɛ Datan le Abiram. Ntəŋə mbelia 
jama ta ka Israyɛl kwa sebe ta ŋkɛ. 

26Ma ke sha mbeli: «Hendemte mə geva seyi yitea cɛ lekwesa ta ka 'yaghwa 
mehelea shɛhɛ. Mba yɛ kekwaɗe kwete hwa wəshia nci, yagha yɛ kampə 
tewəmbəreke pɛtɛa jaɗafa ta nci.» 

27Pa mbeli hendemte geva seyi yitea yɛ cɛ lekwesa ta Korɛ, Datan ba'a Abiram. 
Pa yɛ Datan le Abiram shave ba'a ghereŋenji mɛa cɛ lekwesa ta nci zlaɓe le mia 
nci, ŋwalea nci ba'a kweci mbeli nyi ki ghɛa nci. 

28Ma ke Moyize gezete: «Te wəsə nya ne, kateɗepe yɛ Mahwətə nde ghwenakɛ 
ɗa kezha mene wəshi nyi, wəsə shɛ kamene 'ya le ghəa ɗa we: 

29Ma kempənji mbeli nyi kala nya mpə mbeli pɛtɛ, ma kemenete nda geva ŋkɛ 
ke hɛ kala nya mene nda geva ŋkɛ ke mbeli pɛtɛ ne, Mahwətə nde ghweneke ɗa 
tsagha we. 

30Ama kemenete wəsə meŋele Mahwətə, ma keghwenemte geva hɛɗi kezha nda 
hɛ le wəshia nci, ma kedzawa hɛ teghweme sha mbelia kwahɛɗi ne, kateɗepe yɛ 
nahe hɛ kekelemte zləvə te Mahwətə.» 

31Miɗima ta ghena shɛ te mɛ va Moyize ne, pa hɛɗi ghwenemte geva yitea seɗa 
ta yɛ Datan le Abiram. 

32Pa hɛɗi ghwenemte geva ba'a ndahwe hɛ le mbeli nyi ki ghɛa nci, tsagha mbeli 
nyi yitea Korɛ ba'a pɛtɛa wəshia nci. 

33Pa hɛ dzawa sha mbelia kwahɛɗi teghweme, ghenci ba'a pɛtɛa wəshia nci. Pa 
hɛɗi zhiɓəaghe geva kənəa hɛ. Tagha gɛ, zlɛcɛ sebe te hɛ hwa jikə ta ka Israyɛl. 

34Pɛtɛa ka Israyɛl nyi dzeyi yitea hɛ hwɛnji va lewela ta nci, kwa nza ŋkɛ ne, ma 
ke hɛ sha ghəa nci: «Hwɛ ɓəmə, yagha hɛɗi kandahwe ɓəmə!» 

35Tagha gɛ, pa Mahwətə tsete ghwə nya keteremte zhili nyi gwəmsə bake ba'a 
mcɛfemsə nyi ketere 'wərdə nyi. 

Ɓela 17 

Wəshi ketere 'wərdə ta mbeli nyi yitea Korɛ 

1Ma ke Mahwətə sha Moyize: 

2«Geze nda ke nde dzeghe Shala Ɛlazar, wəzege ta Aron kezha fəakave wəshi 
ketere 'wərdəa shɛhɛ ŋkɛ shave mbe ghwə ba'a kezha tazemte ghwəa shɛ ŋkɛ, 
kwa nza ŋkɛ ne, wəshi nyi keveyi geva tekeleke wəshi ketere 'wərdəa shɛhɛ. 

3Ma le wəshi ketere 'wərdəa mbeli nyi kempənji nyi va jaɗafa ta nci ne, kategezla 
wəshi mbeli slapesla slapesla kezha slape dzeyi vare reghwetɛ. Ma va nya fəke 
geva hɛ kadzawa kema ta Mahwətə ne, kawəshi keveyi geva tekeleke tenza hɛ. 
Kawəsə keve nda zəzə ke ka Israyɛl tenza hɛ.» 

4Pa nde dzeghe Shala Ɛlazar fəte wəshi ketere 'wərdəa mbeli nyi keteremte geva 
nyi teghweme nyi le mze kwa ghwə ghwə. Pa mbeli gezlate wəshi slapesla 
slapesla yitea hɛ kezha slape dzeyi vare reghwetɛ. 

5Kawəsə keve nda zəzə ŋkɛ ke ka Israyɛl yitea ɗema wəndə ŋkwərə, geze ta ŋkɛ, 
wəndə nya keɗema mbe hwelefe ta Aron kahende geva kase kezha tere 'wərdə 
kwa kema ta Mahwətə. Ma yayata wəndə nya kemenete ne, katemene nda geva 
wəsə nya kemenete nda ke yɛ Korɛ le mbeli nyi yite, kala nya gezave nda 
Mahwətə ke Aron laka Moyize. 

Mbeli kaɗema ghena ta yɛ Moyize le Aron 

6Ma te hendɛ ta ŋkwa ne, ntake pɛtɛa ka Israyɛl kaɗema ghena ta yɛ Moyize le 
Aron. Ma ke hɛ: «Nahe yɛ kempəmte mbelia Mahwətə!» 

7Ma vəa ŋkwa nya tseneyite geva ka Israyɛl yitea yɛ Moyize le Aron ne, pa hɛ 
zhɛrete geva laka cɛ lekwesa kebegeme geva. Tagha gɛ, pa n'yi zhiɓəaghe geva 
kənə ba'a pa zləvəa Mahwətə ncɛte geva. 

8Cape yɛ Moyize le Aron kadzeyi kwa kema ta cɛ lekwesa kebegeme geva. 

9Ma ke Mahwətə sha Moyize: 

10«Hendemte mə geva yitea mbeli nyi. 'Ya kateza sebe te hɛ kala metɛ ta ntsə.» 
Pa yɛ Moyize le Aron gwəɗəŋənji ntiŋə ghə mbe hɛɗi, 

11ma ke Moyize sha Aron: «Kelete wəsə ketere 'wərdə ta ŋa, ntate ghwə nya 
reghwetɛ te, kwərə kwərəaghe 'wərdə kənə shɛ na lə kahe kahe sha mbeli kezha 
ɓela gəsəkə yaɓe jaɗafa kənəa hɛ. Kwa nza ŋkɛ ne, nahe Mahwətə kehwepete 
wənə, nahe ndiremi nya wəba keghate geva.» 

12Laŋe Aron te wəsə ketere 'wərdəa ŋkɛ kala nya gezave nda Moyize, tereŋe ŋkɛ 
te hwɛ kalə kadzehwa mbeli, te ŋkwa nya ghate geva ndiremi nya wəba. Pa ŋkɛ 
terekɛ 'wərdə ba'a ɓelate gəsəkəa yaɓe jaɗafa kənəa mbeli. 

13Ghereŋe ŋkɛ kwelɛ tepe ta mbeli nyi kempə mpə le nyi teghweme. Tagha gɛ, 
pa ndiremi nya wəba kiɗinyɛ. 

14Ma mbeli nyi kempə va ndiremi nya wəba shɛ ne, mbeli 14.700, kaɗema mbeli 
nyi yitea Korɛ nyi kempənji vəashi hwa hɛ. 

15Pa Aron zhɛneke geva kase sha Moyize mɛa cɛ lekwesa kebegeme geva, kiɗima 
ta ndiremi nya wəba. 

Geta ta Aron 

16Ma ke Mahwətə sha Moyize: 

17«Geze nda ke ka Israyɛl kezha keleke ŋa geta yayata wəndə nya te ghəa yita, 
geze ta ŋkɛ, geta meŋe bakeghəmbe. Katerafe sləa yayata yita na te geta ta ŋkɛ. 

18Ma te geta ta yita ta Lɛvi ne, sləa Aron yaterafe na, kwa nza ŋkɛ geta kwetɛŋe 
nde tenza te yayata wəndə nya te ghəa yita. 

19Katebete geta shɛhɛ na mbe cɛ lekwesa kebegeme geva, kwa kema ta 
səndəkwəa jikə geva, te ŋkwa nya ncɛ ŋayɛ ghəa ɗa 'ya. 

20Ma wəndə nya tenta 'ya ne, kateɗa geta ta ŋkɛ. Ma tsagha gɛ, katefɛamte ghena 
nyi geze ka Israyɛl te gheyɛ 'ya.» 

21Pa Moyize ɓelate nda ghena shɛhɛ ke ka Israyɛl. Tagha gɛ, pa pɛtɛa mbeli nyi 
te ghəa yɛ yita ndendeke nda geta, geta kwetɛŋe te yita, geze ta ŋkɛ, geta meŋe 
bakeghəmbe zlaɓe le ŋa Aron. 

22Pa Moyize beteyi geta shɛhɛ kwa kema ta Mahwətə mbe cɛ lekwesa nya nza 
səndəkwəa jikə geva. 

23Ma te hendɛ ta ŋkwa, kwa dzembe cɛ lekwesa nya nza səndəkwəa jikə geva 
mbe Moyize ne, pa ŋkɛ nakɛ keɗa ɗa geta ta Aron nya kwa yita ta Lɛvi: keɗa ɗa 
ŋkɛ, nahe nde kebetete ghwə ba'a ya nyi kala ya ta vegeme ya kenehe nehe te. 

24Pa Moyize fəakave geta shɛhɛ mbe cɛ lekwesa kezha ncɛ nda hɛ ke ka Israyɛl. 
Pɛtɛa nci kenakɛ hɛ, pa yayata wəndə nya te ghə zhɛne kakelete geta ta ŋkɛ. 

25Ma ke Mahwətə sha Moyize: «Zhɛneyi geta ta Aron kwa səndəkwəa jikə geva, 
yitea wəmbəyi geva ŋkɛ kawəsə kencɛ wəsə kaŋa ka fama ghena. Ma tsagha ne, 
katefɛamte ghena nyi geze hɛ te 'ya na ba'a katempə hɛ we.» 

26Tserame Moyize menete wəshi nyi gezave nda Mahwətə. 

27Ma ke ka Israyɛl sha Moyize: «Nahe ŋa n'yɛ! Mbeli nyi keza za ghen'yɛ pɛtɛ, 
mbeli nyi keza za ghen'yɛ pɛtɛ! 

28Ma yayata wəndə nya kehendave nda geva ke cɛ lekwesa ta Mahwətə ne, 
kamte ŋkɛ! Ghen'yɛ katempə pɛtɛ tse gɛ na?» 

Ɓela 18 

Slene ta ka dzeghe Shala ba'a ŋa ka Lɛvi 

1Ma ke Mahwətə sha Aron: «Ma gha, ŋwale tezhilia ŋa ba'a ka menəhɛ ŋa nyi 
kwa yita ta Lɛvi ne, kwa ghəa ŋayɛ tenza fete nyi kemenete geva laka ŋkwa nya 
keveyi geva tekeleke. Ama gha le ŋwale tezhilia ŋa ne, kwa ghəa ŋayɛ tenza fete 
nyi kemenete geva vəa ŋkwa nya dzeghe melɛ yɛ. 

2Katesərə ka menəhɛ ŋa nyi kwa yita ta Lɛvi, peləa yiteyɛ ŋa na kahende nda 
geva ke ŋkwa nya keveyi geva tekeleke yitea gha. Katekemane ŋa hɛ ba'a katenza 
hɛ yitea gha. Ama gha le ŋwale tezhilia ŋa ne, katenza yɛ kwa kema ta cɛ lekwesa 
nya nza səndəkwəa jikə geva mbe. 

3Katenza hɛ kaka mene ŋa slene ba'a kaka mene slene ta cɛ lekwesa pɛtɛ, ama 
mba hɛ kehende nda geva ke wəshi nyi keveyi geva tekeleke keɗema ke 
reghwetɛ. Ma tsagha ne, katempə yɛ, ya ghenci, ya gheyɛ we. 

4Katenza hɛ kaka kemane ŋa ba'a kaka mene slene ta cɛ lekwesa kebegeme geva, 
pɛtɛa slene nyi mbe cɛ lekwesa. Wəndə ŋkwərə shɛ katehende ŋayɛ geva we. 

5Ma gheyɛ le ŋa ŋayɛ ne, katemene slene yɛ mbe ŋkwa nya keveyi geva tekeleke 
ba'a te reghwetɛ. Ma tsagha ne, katezhɛne ghwə ta hwepe wənəa ɗa kame te ka 
Israyɛl we. 

6Newema mə, nahe 'ya kentave ka menəhɛ ŋayɛ nyi kaka Lɛvi hwa ka Israyɛl, ŋa 
ɗa hɛ, 'ya Mahwətə. Nahe 'ya kefəave ŋayɛ hɛ kezha mene slene ta cɛ lekwesa 
kebegeme geva. 

7Ama gha le ŋwale tezhilia ŋa ne, katemene slene ta dzeghe melɛ yɛ te reghwetɛ 
ba'a katemene slene yɛ kwetere wəmbəa mayafe. Gheŋkɛ nde tenza kaslene ta 
ŋayɛ. 'Ya nde ndeke ŋayɛ slenea shɛ. Ma wəndə ŋkwərə nya ketehende nda geva 
ke ŋkwa nya keveyi geva tekeleke ne, katepesle ŋkɛ mbeli.» 

Zhɛme nyi ŋ'we ka dzeghe Shala 

8Ma ke Mahwətə sha Aron: «Newema, 'ya kadape ŋa wəshi gəmə nyi ve ɗa ka 
Israyɛl tekeleke te dzeve. 'Ya kave ŋa hɛ. Ghenci ya kaŋa ŋa zhɛme, kaghala ghala 
tenza hɛ kaŋa ŋwale tezhilia ŋa. 

9Wa nyi ŋa ŋa nyi zhɛme mbe wəshi gəmə nyi keveyi ɗa geva tekeleke tsape nyi 
keɗema keteremte geva: pɛtɛa wəshi gəməa hə, pɛtɛa wəshi melɛ keyaɓe jaɗafa 
ba'a pɛtɛa wəshi melɛ kedimə ghə nyi dzeghekɛ ɗa ka Israyɛl. Kaŋa ŋayɛ tenza 
wəshi gəmə nyi keveyi geva nyi tekeleke tsape, gha le ŋwale tezhilia ŋa. 

10Katezeme hɛ yɛ mbe ŋkwa nya keveyi geva tekeleke. Ama deke zhili ba'a ŋwale 
tezhili ka tezeme hɛ, va nya nza ŋkɛ kawəsə kezeme nya keveyi geva tekeleke. 

11Wa nya kwete wəsə nya ketenza kaŋa ŋa nya: wəshi nyi kentamte geva kənəa 
wəshi gəməa ka Israyɛl, seyi kənəa pɛtɛa wəshi nyi fə ɗa hɛ kase. Kaghala ghala 
teve ŋayɛ hɛ 'ya, gha, ŋwale tezhilia ŋa ba'a ŋwalea kwɛa ŋa. Wərə yayata wəndə 
nya wɛŋe ki ghɛa ŋa kazeme hɛ. 

12'Ya kave ŋayɛ ka ghate ta wəshi nyi kese te wəve, n'yi, tɛ mɛnɛfɛ ba'a ha nyi ve 
ɗa ka Israyɛl tekeleke, 'ya Mahwətə perə. 

13Ma pɛtɛa ka ghate ta wəshi nyi kese te wəve nyi te hɛɗia nci nyi fə ɗa hɛ kase, 
'ya Mahwətə ne, kaŋa ŋa tenza hɛ. Wərə yayata wəndə nya wɛŋe ki ghɛa ŋa 
kazeme hɛ. 

14Ma pɛtɛa wəshi nyi ve ɗa ka Israyɛl tekeleke kaghala ghala ne, kaŋa ŋayɛ tenza 
hɛ. 

15Ma pɛtɛa tezhɛa kɛfi nyi kendeke ɗa geva, ŋa wəndə ŋelɛ keɗema ŋa wəshi 
keseɗa ne, kaŋa ŋayɛ tenza hɛ. Ama katesərə na kambeɗe tezhɛa wəndə ŋelɛ 
mbeli, tsagha tezhɛa wəsə keseɗa nya wale wale. 

16Katesərə na kambeɗe ŋwale tezhili nyi kemenete tere kwetɛŋe mbeli. Ma 
səkəməa mbeɗe ta ŋkɛ ne, dəɓərəa mze kwa tɛawetɛa mcɛfe, nya nza ɗaŋeɗa ta 
yayata ŋkɛ gare meŋe kwa slibə ta bela ta kiləwə, kala nya mbe ŋkwa nya keveyi 
geva tekeleke. 

17Ama katesərə na kambeɗe tezhɛa wəzege ta sla, ŋa təmə keɗema ŋa kwe mbeli 
we. Wəshi keseɗa nyi keveyi geva tekeleke hɛ. Katesheke mimia nci na kadzete 
reghwetɛ ba'a katetere ɗa bela ta nci nyi nza merege te hɛ na. Zeɗehwe ɗa tenza 
n'yia nci nya kezəŋwə megela, 'ya Mahwətə. 

18Kwa sebe ta ŋkɛ ne, kaŋa ŋa tenza slia wəshi keseɗa shɛhɛ kala nya nza 
medzeŋezle nya ve ɗa mbeli le ɓela gəsəkə ba'a seɗa kwa zeme kaŋa ŋa. 

19'Ya kave ŋayɛ pɛtɛa wəshi nyi ve ka Israyɛl kawəshi gəmə nyi keveyi geva 
tekeleke kwa kema ta ɗa. Kaghala ghala tenza hɛ kaŋa ŋayɛ, gha, ŋwale tezhilia 
ŋa ba'a ŋwalea kwɛa ŋa, laka jikə geva nya keɗema kanehemte geva nya menete 
'ya le gha ba'a hwelefefia ŋa, 'ya Mahwətə.» 

20Ma ke Mahwətə sha Aron zhɛkwa: «Katenza bela ta hɛɗi keɗema wəsə va gha 
te hɛɗi nya teve nda 'ya ke ka Israyɛl we. 'Ya nde tenza kaŋa ŋa bela ba'a kaŋa 
ŋa wəsə hwa ka Israyɛl.» 

Zhɛme nyi ŋ'we ka Lɛvi 

21Ma ke Mahwətə mtsehete: «Wa nyi zhɛme nyi teŋ'we ka Lɛvi nyi te slene ta cɛ 
lekwesa kebegeme geva nyi mene ɗa hɛ nyi: 'ya kave nda kwa meŋe ta bela ta 
wəshi nyi mene mbeli mbe Israyɛl ke hɛ. 

22Katehende nda geva kweci Israyɛl ke cɛ lekwesa kebegeme geva we. Ma tsagha 
ne, katemene fete hɛ ba'a katempə hɛ we. 

23Deke ka Lɛvi ka temene slene ta cɛ lekwesa kebegeme geva. Kwa ghəa nci 
tenza fete nyi menete hɛ mbe. Kawəsə mahalegə nya kaghala ghala tenza ŋkɛ 
keshi keshi. Katenza yɛ wəve va ka Lɛvi kala kweci ka Israyɛl we. 

24Ama kwa meŋe ta bela ta wəshi nyi fə ɗa ka Israyɛl, 'ya Mahwətə yateve nda 
'ya ke hɛ. Vatse gezete nda 'ya ke hɛ kaɗema hɛ kakemave yɛ wəve kala kweci 
ka Israyɛl.» 

25Ma ke Mahwətə sha Moyize: 

26«Wa nya ghena nya tegeze nda na ke ka Lɛvi nya: Ma vəa ŋkwa nya tefəke ŋayɛ 
kwa meŋe ta bela ta wəshi nyi ve ŋayɛ 'ya kaŋa ŋayɛ ka Israyɛl ne, katekelemte 
kwa meŋe ta bela ta wəshia shɛhɛ yɛ kaŋa ɗa, 'ya Mahwətə. 

27Gheŋkɛ nde tenza kaŋa ŋayɛ bela nya ve ɗa yɛ kala bela ta ha nya dzeghe kweci 
Israyɛl mɛa lane keɗema bela ta tɛ mɛnɛfɛ kezha ve ɗa. 

28Tsagha shɛ tefə ɗa ŋa ŋayɛ yɛ bela kase, 'ya Mahwətə perə. Katekele bela shɛ 
yɛ seyi kənəa kwa meŋe ta bela ta wəshi nyi kemave yɛ va Israyɛl. Kateve nda 
bela nya kaŋa ɗa yɛ, 'ya Mahwətə ke nde dzeghe Shala Aron. 

29Ma mbe pɛtɛa wəshi nyi keteve ŋayɛ geva ne, katekele bela nya kaŋa ɗa, 'ya 
Mahwətə yɛ. Ma mbe pɛtɛa wəshi ganji ne, katekelemte bela nya keveyi geva 
tekeleke yɛ. 

30Ma pa na sha tegeze nda ke hɛ ɓiyitsa: Ma vəa ŋkwa nya tekele wəshi ganjia 
shɛhɛ yɛ ne, kateve nya ketene yɛ kaŋa ŋayɛ, gheyɛ ka Lɛvi, kala nya ve ha ta nci, 
tɛ mɛnɛfɛa nci ba'a n'yia nci nya ketene ka Israyɛl. 

31Wərə yɛ kazeme wəshia shɛhɛ te yayata ŋkwa, gheyɛ le mbeli nyi ki ghɛa ŋayɛ, 
kwa nza ŋkɛ ne, gheŋkɛ ya kazhɛme ta ŋayɛ te slene nyi mene yɛ mbe cɛ lekwesa 
kebegeme geva. 

32Kelemtema ta ŋayɛ ke bela ganji kaŋa ɗa ne, katemene fete yɛ laka zeme nya 
ketene we. Katekelemte zləvə yɛ te wəshi gəmə nyi ve ɗa ka Israyɛl tekeleke ba'a 
katempə yɛ we.» 

Ɓela 19 

Yɛmə nya kezhɛre ŋkwa wɛŋe 

1Ma ke Mahwətə sha yɛ Moyize le Aron: 

2«Wa nyi wəshi nyi geze wəsə mahalegəa ɗa, 'ya Mahwətə nyi: Geze nda mə ke 
ka Israyɛl kezha keleke ŋayɛ ŋemalea sla kwa gheme, nya ɗema beze te ba'a nya 
ghama sheghwə te welɛ ve hɛ. 

3Kateve nda ŋkɛ yɛ ke nde dzeghe Shala Ɛlazar. Kateŋka ŋkɛ ŋkɛ shave mbe 
ghedəkwə ba'a katesla ghə mbeli yite kwa ntsə ta ŋkɛ. 

4Katemene mimia ŋkɛ Ɛlazar te wəzege ta dzeve ba'a kateyisə ŋkɛ ŋkɛ 
mberefaŋe zhigə jive laka mɛa cɛ lekwesa kebegeme geva. 

5Kwa sebe ta ŋkɛ ne, katetere sla shɛ mbeli cɛhwa cɛhwa kwa ntsə ta ŋkɛ: hweta, 
sli, mimi ba'a wəshi nyi kwa hwə. 

6Katekele sheghwəa lekeleke, dzeve ta wəfe nya heka mbeli kaizope ba'a shintia 
təmə nyi kefi fi le yirə kwa ghɛmɛ nde dzeghe Shala. Katebete hɛ ŋkɛ te ghwə 
nya tere geva nya sla te. 

7Kwa sebe ta ŋkɛ ne, katetsewe yɛ lekwesa ta ŋkɛ ba'a katepɛ nde dzeghe Shala 
nda tezhɛne geva ŋkɛ kadzembe ghedəkwə. Ama wale wale tenza ŋkɛ pa va 
tɛhwɛɗi. 

8Ma wəndə nya keteremte sla shɛ ne, katetsewe yɛ lekwesa ta ŋkɛ ŋkɛ ba'a 
katepɛ ŋkɛ. Ama wale wale tenza ŋkɛ pa va tɛhwɛɗi. 

9Katefə pəsəɗəa sla shɛ wəndə nya wɛŋe ba'a katebete ŋkɛ te ŋkwa nya wɛŋe 
pelɛke te wəmbəa ghedəkwə. Katewəmbə pəsəɗəa shɛ pɛtɛa ka Israyɛl kezha 
nta hwa yɛmə keyaɓe ŋkwa wɛŋe. Gheŋkɛ ya kamelɛ keyaɓe jaɗafa. 

10Ma wəndə nya kefəmte pəsəɗəa shɛ ne, katetsewe yɛ lekwesa ta ŋkɛ perə. Ama 
wale wale tenza ŋkɛ pa va tɛhwɛɗi. Kawəsə mahalegə nya kaghala ghala tenza 
ŋkɛ kaŋa Israyɛl ba'a kaŋa ka se se nyi hwa hɛ. 

Wəsə mahalegə te ghəa yaɓe ŋkwa wɛŋe 

11Ma yayata wəndə nya kekwaɗakɛ wəndə kemte mte ne, wale wale nza ŋkɛ 
kashikwə zake. 

12Ma te kwa mahekene ta hɛ ba'a te kwa mberefaŋe ta hɛ ne, kateyaɓe ghəa ŋkɛ 
ŋkɛ wɛŋe le yɛmə keyaɓe ŋkwa. Ama keɗema ŋkɛ keyaɓemte ghəa ŋkɛ wɛŋe te 
kwa mahekene ta hɛ ba'a te kwa mberefaŋe ta hɛ ne, wale wale nza ŋkɛ. 

13Ma yayata wəndə nya kekwaɗakɛ wəndə kemte mte nda peleyite se ŋkɛ yitea 
yaɓe ghəa ŋkɛ ne, nahe ŋkɛ kezhɛrete cɛ lekwesa ta Mahwətə wale wale. 
Kateŋkamte geva ŋkɛ shave hwa ka Israyɛl. Ma va nya ɗema yɛmə keyaɓe ŋkwa 
wɛŋe keyisəaghe geva kənə ne, wale wale nza ŋkɛ. 

14Wa nya kwete nya wəsə mahalegə: Ma kemte wəndə mbe cɛ lekwesa ne, wale 
wale nza yayata wəndə nya kedzembe cɛa shɛ ba'a yayata wəndə nya mbe 
kashikwə zake. 

15Ma kenza wəsə kebete wəshi meghwəlimə, kaɗema wəsə keŋzlame geva 
megela mɛ mbe ne, wale wale nza wəsə nya kwa. 

16Ma kedzeghwave nda dzeghwa wəndə vəkə ke wəndə kemte mte nya 
kemtenyɛ va kafayɛ keɗema nya kemtenyɛ gəmə, ke 'yɛ'yɛa wəndə ŋelɛ keɗema 
ke kwele kwamte hwa gamba ne, wale wale nza ŋkɛ kashikwə zake. 

17Ma kezha yaɓe wəndə nya wale walea shɛ ne, katenta pəsəɗəa sla nya 
dzeghekɛ geva melɛ keyaɓe jaɗafa mbeli. Katebete pəsəɗəa shɛ mbeli kwa 
kwenə ba'a kategə yɛməa ɗasle mbeli yite. 

18Katekele dzeve ta wəfe nya heka mbeli kaizope wəndə nya wɛŋe kezha selame 
hwa yɛməa shɛ. Kateyisə ŋkɛ te cɛ lekwesa ba'a te wəshi nyi mbe, tsagha te mbeli 
nyi mbe keɗema te wəndə nya kekwaɗakɛ 'yɛ'yɛa wəndə ŋelɛ, wəndə nya kemte 
va kafayɛ, nya kemtenyɛ gəmə keɗema kwele. 

19Kateyisə wəndə nya wale walea shɛ wəndə nya wɛŋe te kwa mahekene ta hɛ 
ba'a te kwa mberefaŋe ta hɛ. Katenza ŋkɛ wɛŋe va jaɗafa ta ŋkɛ te kwa 
mberefaŋe ta hɛ. Katetsewe yɛ lekwesa ta ŋkɛ ŋkɛ ba'a katepɛ ŋkɛ. Menema ta 
tɛhwɛɗi ne, wɛŋe tenza ŋkɛ. 

20Ama wəndə nya wale wale nya keɗema keyaɓemte ghəa ŋkɛ wɛŋe ne, 
kateŋkamte geva ŋkɛ shave hwa tsene ta ka Israyɛl. Kwa nza ŋkɛ ne, ŋkwa nya 
keveyi geva tekeleke kaŋa Mahwətə yazhɛrete ŋkɛ wale wale. Ma va nya ɗema 
yɛmə keyaɓe ŋkwa wɛŋe keyisəaghe geva kənə ne, wale wale nza ŋkɛ. 

21Kawəsə mahalegə nya kaghala ghala tenza ŋkɛ kaŋa nci. Ma wəndə nya keyisə 
yɛmə keyaɓe ŋkwa wɛŋe nya ne, katetsewe yɛ lekwesa ta ŋkɛ ŋkɛ. Ma wəndə 
nya kekwaɗakɛ yɛmə keyaɓe ŋkwa wɛŋea shɛ ne, wale wale tenza ŋkɛ pa va 
tɛhwɛɗi. 

22Ma yayata wəsə nya kwaɗakɛ wəndə nya wale wale ne, wale wale tenza ŋkɛ. 
Ma yayata wəndə nya kekwaɗakɛ wəndə nya wale wale ne, wale wale tenza ŋkɛ 
pa va tɛhwɛɗi.» 

Ɓela 20 

Yɛməa Mɛriba 
(SHV 17.1-7) 

1Pa pɛtɛa ka Israyɛl ntsehe te ɓerama ta Tsin mbe kwa ghate ta tere, pa hɛ nzanji 
mbe Kadɛs. Tagha mtenyɛ Miriyam ba'a lamte geva nde. 

2Ma kwa ɗema yɛmə va mbeli ne, pa hɛ tseneyite geva yitea yɛ Moyize le Aron. 

3Ntake hɛ kaghəpə le Moyize, ma ke hɛ: «Va wa ɗema n'yɛ kempə n'yɛ, vəa ŋkwa 
mpənji ka menəhɛ n'yɛ kwa kema ta Mahwətə tse wa! 

4Kezha wa fəke mbelia Mahwətə yɛ teke te ɓerama nya wa? Kezha mpə n'yɛ te, 
ghen'yɛ ba'a wəshi keseɗa ta n'yɛ na? 

5Va wa fəakave n'yɛ yɛ mbe Ɛzhipte ba'a fəke n'yɛ yɛ kadzete ŋkwa nya ndiremi 
nya wa? Ŋkwa nya nza mbeli katsawete wəshi te ŋkɛ we. Yɛ dasekwa, yɛ rɛzɛŋe, 
yɛ kwakweme shɛ te we. Ya yɛmə kesa ne, kenza te we.» 

6Pa yɛ Moyize le Aron slənji yitea mbeli nyi ketsenete geva kezha lə kadzemɛa 
cɛ lekwesa kebegeme geva. Gwəɗəŋə hɛ gwəɗəŋənji ntiŋə ghə mbe hɛɗi. Tagha 
gɛ, pa zləvəa Mahwətə ncɛte nda geva ke hɛ. 

7Ma ke Mahwətə sha Moyize: 

8«Kelete geta ta ŋa, kwa sebe ta ŋkɛ, tsenete mə pɛtɛa ka Israyɛl, gha le wəza 
meyɛ ŋa Aron. Kwa ntsə ta nci ne, kategeze nda ghena yɛ ke keleɓa nya kezha 
hwɛ yɛmə shave mbe. Kaganda ne, katentsa yɛmə na shave mbe keleɓa nya 
kezha sa pɛtɛa ka Israyɛl ba'a wəshi keseɗa ta nci!» 

9Pa Moyize kelete geta ta ŋkɛ nya kwa kema ta Mahwətə kala ghena nya gezave 
nda ŋkɛ. 

10Pa yɛ Moyize le Aron tsenete pɛtɛa ka Israyɛl kwa kema ta keleɓa. Ma ke 
Moyize sha hɛ: «Fa mə gɛ, gheyɛ nyi kaka fama ghena! Wərə ghen'yɛ kantsake 
yɛmə shave mbe keleɓa nya kezha gheyɛ na?» 

11Pa Moyize kafete dzeve ba'a mpave keleɓa bake zhigə le geta. Tagha gɛ, mpəɗə 
yɛmə ntsake geva shave mbe. Pa pɛtɛa ka Israyɛl sakɛ, tsagha wəshi keseɗa ta 
nci. 

12Ama ma ke Mahwətə sha yɛ Moyize le Aron: «Ma va nya ɗema yɛ kevate ghə te 
ghena ta ɗa, nya ɗema yɛ kese kancɛ nda ke ka Israyɛl 'ya ya kaShala nya 
kaganda ne, katefə mbeli nyi yɛ kadzete hɛɗi nya ve nda 'ya ke hɛ we.» 

13Ma va wəsə nya kemenete geva nya ne, yɛməa Mɛriba ke mbeli sha yɛməa shɛ, 
geze ta ŋkɛ, “Yɛməa ghəpə”. Kwa nza ŋkɛ ne, te ŋkwa shɛ se ka Israyɛl kaghəpə 
le Mahwətə. Pa ŋkɛ ncɛte gheŋkɛ ya kaShala nya kaganda tagha. 

Ɛdom kafɛa nda hweŋkwa ke ka Israyɛl 

14Se mbe Kadɛs ne, pa Moyize ghwenakɛ nda mbeli ke meghea ka Ɛdom. Ma ke 
hɛ shɛ: «Wa nya ghena nya geze ka menəhɛ ŋa nyi kaka Israyɛl nya: Nahe na 
keɗepe pɛtɛa yaka nyi kese te ghen'yɛ. 

15Nahe ka shihɛ n'yɛ kedzawanji kwa Ɛzhipte nya teməhwe temə n'yɛ kwagha. 
Nahe ka Ɛzhipte kasahwe n'yɛ yaka, ghen'yɛ le ka shihɛ n'yɛ. 

16Nahe ghen'yɛ ketsave nda lewela ke Mahwətə ba'a nahe ŋkɛ kefate lewela ta 
n'yɛ. Nahe ŋkɛ keghwenakɛ nde ghwene ta ŋkɛ kezha fə n'yɛ shave mbe Ɛzhipte. 
Wa nyi ghen'yɛ nyi tsetsenya mbe Kadɛs, meleme nya kwa ghala ta hɛɗia ŋa. 

17Pelave n'yɛ hweŋkwa kajive mbe hɛɗia ŋa. Katejive n'yɛ mbe yɛ wəve nyi 
kewəza wəza ya mbe yɛ wəvea rɛzɛŋe we. Katesa yɛmə n'yɛ kwa yɛ ghwa we. 
Hweŋkwa nya beŋwe yatedzeghwa n'yɛ kwa, kaɗema n'yɛ kasame kwa jive laka 
bela kwa zeme ya laka bela kwa gwela nda tejive n'yɛ n'yɛ mbe hɛɗia ŋa.» 

18Ma ke meghea ka Ɛdom zhɛnete: «Kajive yɛ mbe hɛɗia ɗa we. Ma kedzeghakɛ 
yɛ ne, kateha ŋayɛ mpa 'ya!» 

19Ma ke ka Israyɛl shɛ: «Hweŋkwa yatedzeme ghen'yɛ kwa. Ma kesakɛ yɛməa ŋa 
n'yɛ le wəshi keseɗa ta n'yɛ ne, kateŋki ŋa ŋkɛ n'yɛ. Deke jive n'yɛ mbe hɛɗia ŋa 
ya'yɛwe ghen'yɛ va gha.» 

20Ama ma ke meghea ka Ɛdom zhɛnete: «Katejive yɛ we!» Kwa sebe ta ŋkɛ ne, 
mpəɗə ka Ɛdom se sha ka Israyɛl le ka sewajɛ nyi berete berete kwele kwele. 

21Tagha gɛ, pa ka Ɛdom ɗema pele ka Israyɛl kajive mbe hɛɗia nci. Cape ka 
Israyɛl jive kwa kwete hweŋkwa. 

Mte ta Aron 

22Pa pɛtɛa ka Israyɛl slənji mbe Kadɛs ba'a dzemenji hwa ghweme ta Hor. 

23Ma ke Mahwətə sha yɛ Moyize le Aron hwa ghweme ta Hor nya kwa ghala ta 
Ɛdom: 

24«Takwa takwa Aron katemte. Katedzete hɛɗi nya ve nda 'ya ke ka Israyɛl ŋkɛ 
we. Kwa nza ŋkɛ ne, nahe yɛ keɗema fa ghena ta ɗa mbe Mɛriba. 

25Ma gha gɛ Moyize, hekaghe yɛ Aron le wəzege ta ŋkɛ Ɛlazar kadzeme ghəa 
ghweme ta Hor. 

26Kateseɗemte yɛ lekwesa slene ta ŋkɛ na kənəa Aron ba'a kateseɗe nda hɛ na 
ke wəzege ta ŋkɛ Ɛlazar. Tagha temte Aron.» 

27Pa Moyize menete kala nya gezave nda Mahwətə. Pa hɛ dzeme ghweme ta Hor 
kwa ntsə ta mbeli pɛtɛ. 

28Pa Moyize seɗemte yɛ lekwesa kənəa Aron ba'a seɗete nda hɛ ke wəzege ta 
ŋkɛ Ɛlazar. Mtiwə Aron tagha, kwa ghəa ghweme. Kwa sebe ta ŋkɛ, pa yɛ Moyize 
le Ɛlazar sawanji pelɛ ghweme. 

29Ma kwa fate ka Israyɛl nahe Aron kemte ne, pa hɛ nehwenekɛ ŋkɛ kahɛ 
mahekenemsə. 

Ɓela 21 

Kwa ghate ta ka Israyɛl kahərə ka Kanan 

1Pa meghea Arad, nde Kanan nya te Nɛgɛv fate se ta ka Israyɛl laka hweŋkwa ta 
Atarim. Pa ŋkɛ have nda mpa ke ka Israyɛl ba'a keseve kweci mbelia nci. 

2Tagha gɛ, ma ke ka Israyɛl meɗeyi nda ke Mahwətə: «Ma kevame mbeli nyi na 
mbe dzeve ta n'yɛ ne, kateŋzla yɛ meleme ta nci pɛtɛ n'yɛ.» 

3Pa Mahwətə fate ghena ta ka Israyɛl ba'a vame ka Kanan mbe dzeve ta nci. Pa 
ka Israyɛl mpəmte hɛ ba'a ŋzlamte yɛ meleme ta nci pɛtɛ. Pa hɛ hekate nda slə 
ke ŋkwa shɛ kaHorma, geze ta ŋkɛ, “Ŋzla”. 

Shishi nya kevɛsəte geva yitea mze kwa ghwə ghwə 

4Cape ka Israyɛl slənji hwa ghweme ta Hor kadzawa laka ndərəa ghwəvərə 
kezha wətəli hɛɗia Ɛdom. Ama kwa hweŋkwa ne, pa geva ta mbeli mpənji. 

5Ntake mbeli kageze ghena te yɛ Moyize le Shala, ma ke hɛ: «Kezha wa fəakame 
n'yɛ yɛ same mbe Ɛzhipte wa? Kezha mpə n'yɛ n'yɛ te ɓerama nya na? Teke ne, 
ya ɗafa, ya yɛmə shɛ we, ba'a ne, wənəakwe n'yɛ va wəsə kezeme nya ɗema nya 
deme te!» 

6Tagha gɛ, pa Mahwətə ghweneke nda shishi nyi ghyana ghyana ke mbeli. Pa hɛ 
hehalakawa mbeli. Kwele kwele nyi kempənji hwa ka Israyɛl. 

7Pa mbeli nyi ketene se sha Moyize, ma ke hɛ shɛ: «Nahe n'yɛ kemenete jaɗafa 
laka geze ghena te Mahwətə ba'a te gha. Səkwəte Mahwətə kezha ŋkamte shishi 
nyi ŋkɛ cakeɗake le ghen'yɛ gi!» Ntake Moyize kasəkwə ghə kezha mbeli. 

8Ma ke Mahwətə shɛ: «Vɛsəte shishi yitea mze kwa ghwə ghwə shɛ na vate te 
sheghwə. Ma yayata wəndə nya tehaleve ŋkɛ shishi ba'a nya ketenewe shishia 
shɛ ne, katenza ŋkɛ teghweme.» 

9Pa Moyize vɛsəte shishi yitea mze kwa ghwə ghwə ba'a veyi te sheghwə. Ma 
yayata wəndə nya haleve shishi nda newakɛ shishi mze kwa ghwə ghwə ŋkɛ ne, 
teghweme nza ŋkɛ. 

Dzeghwa ta nci hwa'a pelɛ ghweme ta Pisga 

10Cape ka Israyɛl kwa hweŋkwa, pa hɛ nzanji mbe Obot. 

11Kwa sebe ta ŋkɛ, cape hɛ slə mbe Obot, pa hɛ nzanji mbe Yɛ-Abarim, te ɓerama 
nya laka ŋkwa kesame ta veci yitea Mowab. 

12Cape hɛ slə tagha, pa hɛ nzanji mɛa hələa Zɛrɛd. 

13Ma kwa slə hɛ tagha ne, pa hɛ nzanji pelɛ kwete kema ta hələa Arnon, nya 
kehwɛ dzeyi te ɓerama dzawa laka hɛɗia ka Amor. Kwa nza ŋkɛ ne, Arnon ya 
kaghala nya kwelɛ yɛ hɛɗia Mowab le ŋa ka Amor. 

14Vatse ne, ma ke mbe palepa ta yɛ mpa ta Mahwətə: «Vahɛb mbe Səwfa ba'a yɛ 
hələa ŋkɛ, Arnon 

15ba'a yɛ dzeve ta ŋkɛ, nya kehwɛ dzawa laka meleme ta Ar ba'a nya kaghala ta 
hɛɗia Mowab.» 

16Slə tagha ne, hwa'a hɛ mbe Bɛyɛr, geze ta ŋkɛ, “Belageji”. Te ŋkwa shɛ ne, ma 
ke Mahwətə sha Moyize: «Tsenete mbeli kezha ve nda yɛmə 'ya ke hɛ.» 

17Tagha gɛ, ma ke ka Israyɛl sha cimə: «Yɛmə kagwezha gwezha same kwa 
belageji! Tsahe ɓəmə ŋkɛ! 

18Belageji nya late mbeli nyi te ghə, nya late mbeli nyi nza zləvə te hɛ le yɛ geta 
meghea nci ba'a yɛ geta kwa slekwa ta nci!» Slə te ɓerama ne, hwa'a ka Israyɛl 
mbe Matana, 

19kwa sebe ta ŋkɛ, mbe Nahaliyɛl, zhɛne, mbe Bamot. 

20Kakwa keɗaŋe ne, hwa'a hɛ kwa zlərə nya kejive mbe hɛɗia Mowab, jive laka 
ghəa ghweme ta Pisga, nya newe ŋkwa nya te ɓerama mbeli pelɛ. 

Ka Israyɛl hərəte meghe Sihon ba'a meghe Og 

21Pa ka Israyɛl ghwenakɛ nda mbeli ke Sihon, meghea ka Amor, ma ke hɛ shɛ: 

22«Pelave n'yɛ hweŋkwa kajive mbe hɛɗia ŋa. Katejive n'yɛ mbe wəve nyi 
kewəza wəza, ya mbe yɛ wəvea rɛzɛŋe we. Katesa yɛmə n'yɛ kwa yɛ ghwa we. 
Hweŋkwa nya beŋwe yatedzeghwa n'yɛ kwa nda tejive n'yɛ n'yɛ mbe hɛɗia ŋa.» 

23Ama kaɗe Sihon kapele nda hweŋkwa ke ka Israyɛl kajive mbe hɛɗia ŋkɛ we. 
Pa ŋkɛ tsenete ka sewajɛa ŋkɛ ba'a se sha ka Israyɛl te ɓerama. Pa ŋkɛ ntsehe 
mbe Yahas ba'a have nda mpa ke ka Israyɛl. 

24Pa ka Israyɛl hərəte ŋkɛ ba'a kelehwe hɛɗia ŋkɛ pɛtɛ, se mɛa Arnon hwa'a mbe 
Yabok ba'a hwa'a kwa ghala ta ka Amon. Kwa nza ŋkɛ ne, zli ya kaghala ta ka 
Amon. 

25Pa hɛ fəhwe yɛ meleme ta ka Amor pɛtɛ. Pa hɛ ntishɛnji dzeyi mbe melemea 
shɛhɛ, mbe Hɛshebon ba'a mbe meleme nyi dzeyi yite. 

26Kwa nza ŋkɛ ne, Hɛshebon nde se kameleme ta Sihon, meghea ka Amor nya 
kese kampa le meghea ka Mowab ba'a nya kekelehwe hɛɗia ŋkɛ pɛtɛ hwa'a mɛa 
Arnon. 

27Vatse ne, ma ke ka ɗepe gha cimə ghate: «Se mə kadzembe Hɛshebon, ŋate mə 
meleme ta Sihon zhɛkwa, zhɛneyi mə ŋkɛ te ŋkwa ŋkɛ! 

28Nahe ghwə keshave mbe Hɛshebon, nahe ghwə ketsete geva shave mbe 
meleme ta Sihon. Nahe ŋkɛ keteremte Ar nya mbe Mowab ba'a shala tseŋwə nyi 
pelɛ yɛ wəmbəa Arnon. 

29Wa nya ndiremi te gheyɛ ka Mowab gɛ! Rayɛ sebe te gheyɛ, gheyɛ mbelia 
Kemosh! Nahe hɛ kezhɛrete ŋwale tezhilia nci kambeli nyi kehwɛnji ba'a ŋwalea 
kwɛa nci kaŋwalea kwɛ nyi kefəhwe geva kaŋa Sihon, meghea ka Amor. 

30Ama nahe n'yɛ kehehakawa ka Amor le have. Rayɛ sebe te Hɛshebon hwa'a 
mbe Dibon. Nahe n'yɛ keŋzlakawa ŋkwa hwa'a mbe Nofa, vəa ŋkwa nya tse ghwə 
mbe Mɛdeba.» 

31Tsetse nzanji ka Israyɛl te hɛɗia ka Amor. 

32Pa Moyize ghwenakɛ mbeli kalə kanewe meleme ta Yazɛr. Pa ka Israyɛl fəhwe 
meleme nyi dzeyi yite. Pa Moyize ŋkamte ka Amor nyi dzeyi mbe hɛ. 

33Kwa sebe ta ŋkɛ, pa hɛ kelete kwete hweŋkwa ba'a dzemenji kwa hweŋkwa ta 
Bashan. Pa Og, meghe nya mbe Bashan se sha ka Israyɛl, gheŋkɛ le pɛtɛa ka 
sewajɛa ŋkɛ kezha mpa le hɛ mbe Ɛdrɛyi. 

34Ma ke Mahwətə sha Moyize: «Ghazlənəma na ve ma! Kateve ŋkɛ 'ya mbe dzeve 
ta ŋa, gheŋkɛ, pɛtɛa ka sewajɛa ŋkɛ ba'a hɛɗia ŋkɛ. Katemene nda na kala nya 
menete nda na ke Sihon, meghea ka Amor nya mbe Hɛshebon.» 

35Pa ka Israyɛl hərəte Og, ŋwalea ŋkɛ ba'a pɛtɛa ka sewajɛa ŋkɛ. Kese hɛ kasərə 
wəndə ya kwetɛŋe teghweme we. Pa hɛ kelehwe hɛɗia ŋkɛ. 

Ɓela 22 

KA ISRAYƐL TE ŊWELA TA MOWAB 
22–36 

Balak kaheka Balam 

1Cape ka Israyɛl slənji, pa hɛ nzanji te ŋwela ta Mowab pelɛ kema ta hələa 
Zhəwrdɛŋe, pelɛ wəmbəa Zhɛriko. 

2Nahe Balak, wəzege ta Sipor kenakɛ pɛtɛa wəshi nyi menete nda ka Israyɛl ke 
ka Amor. 

3Kwetɛ kwetɛŋe mehele ta ka Mowab tazenji kwa nakɛ mbeli kwele kwele hɛ, pa 
ghazlənə zhɛte nda ke ka Mowab kwa kema ta ka Israyɛl. 

4Ma ke hɛ sha mbelia jama ta ka Madiyan: «Wa nyi mbeli nyi kwele kwele nyi 
katezeme pɛtɛa wəshi nyi dzeyi yitea gheɓəmə kala nya zeme gwəzə sla 
kwamte.» Balak, wəzege ta Sipor ya kameghea ka Mowab te vəa shɛ. 

5Pa ŋkɛ ghwenakɛ mbeli kalə sha Balam, wəzege ta Bɛyor, nya mbe Petor nya 
mɛa Efrate, nya kahɛɗia ŋkɛ. Ma ke shɛ: «Wa nyi kweci mbeli nyi keshave mbe 
Ɛzhipte, nya nza ŋkwa nya te hɛɗi bətə va hɛ nyi teke. Nahe hɛ kenzanji dekwe 
yitea 'ya. 

6Nde təhwə təhwə ŋa 'ya shɛ na bezlamte ɗa mbelia shɛhɛ. Kwa nza ŋkɛ ne, 
berete ma hɛ ke 'ya. Nda kwete kateɗate hɛ 'ya ba'a kateŋkamte hɛ 'ya te hɛɗi 
nya. Kwa nza ŋkɛ nahe 'ya keɗepe, ma wəndə nya wəpikɛ na ne, kewəpi wəpi 
nza ŋkɛ, ma nya bezlakɛ na ne, kebezla bezla nza ŋkɛ.» 

7Cape mbelia jama ta ka Mowab ba'a ŋa ka Madiyan kalə le wəshi gəmə sha nde 
ŋa zlera. Ntsehema ta nci ki ghɛa Balam ne, pa hɛ ɓelate nda ghena ta Balak. 

8Ma ke Balam sha hɛ: «Hɛ ŋayɛ mə teke. Katezhɛne ŋayɛ ghena nya tegeze ɗa 
Mahwətə 'ya.» Pa mbelia jama ta ka Mowab nzanji ki ghɛa Balam. 

9Tagha gɛ, pɛkwe Shala sha Balam, ma ke shɛ: «Wa mbeli nyi ki ghɛa ŋa nyi wa?» 

10Ma ke Balam sha Shala: «Balak, wəzege ta Sipor, meghea ka Mowab nde 
ghweneke ɗa mbeli nyi. Ma ke sha 'ya: 

11‹Wa nyi kweci mbeli nyi keshave mbe Ɛzhipte nya nza ŋkwa nya te hɛɗi bətə 
va hɛ nyi teke. Nde təhwə təhwə ŋa 'ya shɛ na bezlamte ɗa mbelia shɛhɛ. Nda 
kwete kateɗate hɛ 'ya ba'a kateŋkamte hɛ 'ya.›» 

12Ma ke Shala sha Balam: «Katelə na yitea hɛ, katebezla mbelia shɛhɛ na we, kwa 
nza ŋkɛ ne, kewəpi wəpi hɛ.» 

13Ma te hendɛ ta ŋkwa masheke ne, pelɛhetɛme Balam sate te ŋkwa, ma ke sha 
mbelia jama ta Balak: «Zhɛne mə geva kalə sha hɛɗia ŋayɛ, kwa nza ŋkɛ kafɛa ɗa 
Mahwətə keslə le gheyɛ.» 

14Pa mbelia jama ta ka Mowab zhɛneke geva sha Balak, ma ke hɛ shɛ: «Nahe 
Balam keɗema se yitea ghen'yɛ.» 

15Ama pa Balak ghwenakɛ kweci mbelia jama nyi kwele kwele ma ba'a nyi nza 
zləvə za ma te hɛ ke ka ghate zhɛkwa. 

16Hwa'a hɛ ki ghɛa Balam, ma ke hɛ shɛ: «Wa nya ghena nya geze Balak, wəzege 
ta Sipor nya: Tehwə tehwə nzama ŋa na kese sha 'ya ma. 

17Kwa nza ŋkɛ kateve zləvə 'ya te gha ba'a katemene yayata wəsə nya tegeze ɗa 
na 'ya. Nde shɛ na bezlamte ɗa mbelia shɛhɛ.» 

18Ma ke Balam zhɛnete nda ke mbeli nyi ghweneke Balak: «Ya Balak fəave ɗa 
mze kwa tɛawetɛa ba'a mze kwa tere tere nyi ki ghɛa ŋkɛ pɛtɛ ne, kateshɛ 'ya 
mene wəsə nya ɓɛhwɛ keɗema nya wəba tekeleke le ghena nya gezave Shala 
Mahwətə ta ɗa we. 

19Hɛ ŋayɛ mə teke, gheyɛ perə, nda tefave ghena nya tegeze ɗa Mahwətə 'ya.» 

20Hwa'a Shala sha Balam heviɗi, ma ke shɛ: «Ma nda kezha heka ŋa se mbeli nyi 
ne, kwiɗi yitea hɛ. Ama deke wəsə nya tegeze ŋa 'ya yatemene na.» 

21Ma te hendɛ ta ŋkwa masheke ne, pelɛhetɛme Balam sate te ŋkwa, pa ŋkɛ pate 
ŋemalea kwara ta ŋkɛ, cape ŋkɛ le mbelia jama ta ka Mowab. 

Yɛ Balam le kwara ta ŋkɛ 

22Pa Shala hwepete wənə va slə ta Balam. Pa nde ghwene ta Mahwətə 
ghereŋenyɛ kwa hweŋkwa kezha fɛa nda ŋkwa. Pelɛ kwara ta ŋkɛ Balam ba'a 
kwa sebe ta ŋkɛ ka mene slene ta ŋkɛ bake. 

23Dəkwə kwara te nde ghwene ta Mahwətə nya meghereŋe kwa hweŋkwa le 
kafayɛ tenteɗe yitea dzeve. Pa kwara samenyɛ kwa hweŋkwa kadzembe gamba. 
Ntake Balam kaɗa kwara kezha zhɛre ŋkɛ kadzawa hweŋkwa. 

24Tagha gɛ, pa nde ghwene ta Mahwətə lə kaghereŋenyɛ kwa kwete hweŋkwa 
mentɛawe jive mbe yɛ wəvea rɛzɛŋe. Zli ya laka yayata bela ta hweŋkwa shɛ. 

25Pa kwara nakɛ nde ghwene ta Mahwətə. Pa ŋkɛ slapeyi geva vare zli. Ma kwa 
masliyi seɗa ta Balam ŋkɛ vare zli ne, ntake Balam kaɗa ŋkɛ zhɛkwa. 

26Pa nde ghwene ta Mahwətə dzatenyɛ te kema ma zhɛkwa ba'a ghereŋenyɛ 
kwelɛ ŋkwa nya mentɛawe nya ɗema ŋkwa kewətəli geva jive te kwa zeme 
keɗema te kwa gwela shɛ. 

27Ma kwa nakɛ nde ghwene ta Mahwətə kwara ne, ɓelahe nde ɓelahenyɛ mba 
Balam pelɛ. Mɓɛke Balam hwepete wənə, zhibədikə ŋkɛ kənə le geta. 

28Tagha gɛ, pa Mahwətə ndeke nda geze ghena ke kwara, ma ke sha Balam: «Wa 
wəsə nya menete ŋa 'ya nda ɗate ɗa na mahekene zhigə wa?» 

29Ma ke Balam zhɛnete nda: «Zləvə yakelemte na te 'ya! Ma ya kafayɛ ya yitea 
dzeve va 'ya ne, nza nahe 'ya kepeslekɛ ŋa tsetsenya!» 

30Ma ke kwara sha Balam: «Ashɛ 'ya ya kakwara ta ŋa, kwara nya dzeme na se 
vəashi wəka? Tsetse seneve mene ŋa 'ya na?» Ma ke Balam zhɛnete: «Ewə!» 

31Tagha gɛ, pa Mahwətə pelemte nda ntsə ke Balam, pa ŋkɛ nakɛ nde ghwene ta 
Mahwətə meghereŋe kwa hweŋkwa le kafayɛ tenteɗe yitea dzeve. Gwəɗəŋə ŋkɛ 
ba'a ntiŋə ŋkɛ sha ghə mbe hɛɗi. 

32Ma ke nde ghwene ta Mahwətə shɛ: «Wa raberə ɗate kwara ta ŋa na mahekene 
zhigə wa? Kanewe na 'ya nde se kafɛa ŋa hweŋkwa, kwa nza ŋkɛ ne, dzeghwa 
ganyɛ dzeghwa ta ŋa nya newe 'ya we. 

33Nahe kwara ta ŋa kenakɛ ɗa ba'a kezhɛremte geva mahekene zhigə va 'ya. Ma 
ya kaɗema ŋkɛ kemenete kala nyagha ne, nza nahe 'ya kepeslekɛ ŋa, ama gheŋkɛ 
ne, katesərə ŋkɛ 'ya le mpi.» 

34Ma ke Balam sha nde ghwene ta Mahwətə: «Nahe 'ya kemenete jaɗafa, kwa 
nza ŋkɛ ne, keɗepete 'ya nahe na kese meghereŋe te kema ta ɗa kwa hweŋkwa 
we. Ma kenza nde kaɗema dzeghwa shɛ zeɗehwe ŋa ne, katezhɛne geva 'ya sha 
ghɛ.» 

35Ma ke nde ghwene ta Mahwətə shɛ: «Kwiɗi yitea mbeli nyi, ama deke ghena 
nya tegeze ŋa 'ya yategeze na.» Tagha gɛ, cape Balam yitea mbelia jama ta Balak. 

Begeme ta yɛ Balam le Balak 

36Ma kwa fate Balak se yase Balam ne, cape ŋkɛ kalə shɛ mbe Ar, te hɛɗia Mowab, 
nya mɛa hələa Arnon, nya kwa ghala ta hɛɗia ŋkɛ. 

37Ma ke Balak shɛ: «Keghwenakɛ mbeli 'ya kezha heka ŋa wəka? Va wa ɗema na 
kese kase wa? Dewə 'ya kezha ve zləvə te gha na?» 

38Ma ke Balam zhɛnete nda ke Balak: «Tsetsenya ne, wa nya 'ya nya kese sha 
gha. Ama wa ghena nya nza 'ya kagezete tse wa? Deke ghena nya teve Shala kwa 
mɛ ɗa yategeze 'ya.» 

39Cape yɛ Balam le Balak, pa hɛ ntsehe mbe Kiriyat-Həwsot. 

40Pa Balak dzeghekɛ melɛ le yɛ sla ba'a yɛ timɛti. Pa ŋkɛ ghweneghe nda ŋa yɛ 
Balam le mbelia jama nyi yite bela. 

Balam kawəpi ka Israyɛl 

41Ma te hendɛ ta ŋkwa masheke ne, pa Balak keleghe Balam kadzeme Bamot-
Ba'al nya nza mbeli kanakɛ bela ta ka Israyɛl tagha. 

Ɓela 23 

1Ma ke Balam sha Balak: «Pate ɗa reghwetɛ mberefaŋe teke shɛ na fəke ɗa 
mcɛmcɛli mberefaŋe ba'a gamea lɛmə mberefaŋe.» 

2Pa Balak menete kala nya gezete nda Balam. Kwa sebe ta ŋkɛ, pa hɛ bake nci 
dzeghekɛ melɛ le mca ba'a game te yayata reghwetɛ. 

3Ma ke Balam sha Balak: «Ghereŋe ŋa takwa yitea melɛ kwa tere terea ŋa, vəa 
ŋkwa nya tehendemte geva 'ya. Nda kwete katese Mahwətə sha 'ya. Ma ghena 
nya tegeze ɗa ŋkɛ ne, kategeze ŋa ŋkɛ 'ya ya tsema tsemanyɛ ŋkɛ.» Pa ŋkɛ 
dzemenyɛ pelɛ wəmbə nya dɛrɛŋe rɛŋe. 

4Tagha gɛ, pa Shala se sha Balam, ma ke shɛ: «Nahe 'ya kepate reghwetɛ 
mberefaŋe ba'a kedzeghekɛ melɛ le mca ba'a game te yayata ŋkɛ.» 

5Pa Mahwətə veyi nda ghena kwa mɛ ke Balam, ma ke shɛ: «Zhɛneghe geva 
kadzawa sha Balak kezha tegeze nda ghena.» 

6Pa Balam zhɛnakawa geva sha Balak ba'a sləyi ŋkɛ meghereŋe yitea melɛ kwa 
tere terea ŋkɛ, zlaɓe le mbelia jama ta ka Mowab. 

7Ma ke Balam gezete ghena ŋela: «Nahe Balak kekeleke ɗa se mbe Aram. Sawa 
pelɛ ghweme nyi laka ŋkwa kesame ta veci hekakawa ɗa meghea ka Mowab. Ma 
ke sha 'ya: Nde shɛ na bezlamte ɗa ka Israyɛl! Kaganda ne, nde shɛ na bezlamte 
ɗa ŋwalea Zhakob! 

8Tsema bezla mbeli nyi ɗema Shala kebezlakɛ 'ya wa? Tsema ve ndiremi 'ya te 
mbeli nyi ɗema Mahwətə kevate ndiremi te hɛ wa? 

9Kanewe newe mbelia shɛhɛ 'ya sawa pelɛ ghəa yɛ keleɓa, dazhɛ dazhɛ ntsə ta 
ɗa te hɛ sawa pelɛ ghəa yɛ wəmbə. Mbeli nyi kenzanji te ŋa nci ŋkwa ba'a nyi 
keɗema kenza kala kweci hwelefefi hɛ. 

10Wa nde nza kaɓelate ka Israyɛl, hwelefefia Zhakob nyi kala ndaleghe wa? 
Kamawe 'ya kamte kala mbeli nyi tiɗiɗi nyi, kakiɗi nza ta ɗa kala ŋa ka Israyɛl.» 

11Ma ke Balak sha Balam: «Wa wəsə nya menete ɗa nya na wa? Pa 'ya hekake ŋa 
kezha bezla ka ghema ta ɗa, ama wəpi yawəpi hɛ na!» 

12Ma ke Balam zhɛnete nda: «Ashɛ deke geze nda ghena nya gezete Mahwətə ke 
mbeli ya kaslene ta ɗa wəka?» 

Balam kawəpi ka Israyɛl kakwa bake zhigə 

13Ma ke Balak zhɛkwa: «Zele ɗa kalə kadzete kwete ŋkwa nya nza na kanakɛ 
pɛtɛa ka Israyɛl. Ma teke ne, deke bela ta nci yanakɛ na, kenakɛ hɛ na pɛtɛ we. 
Ma se te ŋkwa shɛ ne, katebezla ɗa hɛ na.» 

14Pa ŋkɛ keleghe ŋkɛ kadzeme ŋkwa ka newe ŋkwa, pelɛ ghəa ghweme ta Pisga. 
Tagha ne, pa ŋkɛ pate reghwetɛ mberefaŋe ba'a dzeghekɛ melɛ le mca ba'a game 
te yayata ŋkɛ. 

15Ma ke Balam sha Balak: «Nza ŋa teke, takwa yitea melɛ kwa tere tere nyi 
dzeghekɛ na, nda telə 'ya kafave ghena va Shala.» 

16Pa Mahwətə ncɛte nda geva ke Balam ba'a veyi nda ghena kwa mɛ, ma ke shɛ: 
«Zhɛneghe geva kalə sha Balak kezha tegeze nda ghena.» 

17Pa Balam zhɛneke geva kase sha Balak nya meghereŋe takwa yitea melɛ kwa 
tere tere ta ŋkɛ zlaɓe le mbelia jama nyi mbe Mowab. Ma ke Balak 'yɛwete ve: 
«Wa yagezete Mahwətə gɛ wa?» 

18Tagha gɛ, ma ke Balam gezete ghena ŋela: «Sate ŋa Balak, wəzege ta Sipor, 
veyite sleme megela yitea ghena ta ɗa! 

19Kenza Shala kawəndə kezha sla tseŋwə we. Kenza ŋkɛ kawəndə ŋelɛ kezha 
zhɛre zəzə we. Kageze ghena ŋkɛ kaɗema ŋkɛ kayipə kwa we. Kameɗe wəsə ŋkɛ 
kaɗema ŋkɛ kamene we. 

20'Ya ne, nahe 'ya keyɛte kawəpi mbeli nyi, kwa nza ŋkɛ ne, nahe Mahwətə 
kewəpikɛ hɛ. Wəsə shɛ kazhɛremte 'ya mbe we. 

21Kenakɛ ndiremi ŋkɛ hwa mbelia Zhakob we, kenakɛ yaka ŋkɛ te ka Israyɛl we. 
Nahe Shala Mahwətə ta nci kenza le hɛ. Kala meghe tsa nda gaghwe hɛ. 

22Shala nde fəakave hɛ mbe Ɛzhipte. Kala sla gamba berete nya mbe hɛ. 

23Ŋa zlera shɛ hwa mbelia Zhakob we, mene ghwɛ shɛ hwa ka Israyɛl we. Mbe 
vəa ŋkɛ ne, kageze nda geva yayata wəsə nya mene Shala ke hɛ. 

24Kasate hwelefe ta Israyɛl te ŋkwa kala nivɛrə: kaslekwe wəsə nya keseve ŋkɛ 
ŋkɛ, kasa mimia wəsə keseve ŋkɛ ŋkɛ. Kwa sebe ta ŋkɛ ne, kaɓelahe ŋkɛ.» 

25Ma ke Balak sha Balam: «Ma keɗema bezla hɛ na ne, sərəakɛ wəpi hɛ ɓetəkə 
gi!» 

26Ma ke Balam zhɛnete nda: «Ndagwara nahe 'ya kegezete ŋa kezha mene wəshi 
nyi gezave ɗa Mahwətə nahe!» 

Balam kawəpi ka Israyɛl kakwa mahekene zhigə 

27Ma ke Balak sha Balam zhɛkwa: «Zele ɗa kalə kadzete kwete ŋkwa. Nda kwete 
kateyɛ Shala kezha bezlamte ɗa mbeli nyi na.» 

28Pa Balak keleghe Balam kadzeme ghəa ghweme ta Pɛyor nya nza newe ŋkwa 
nya te ɓerama mbeli pelɛ. 

29Ma ke Balam shɛ: «Pate ɗa reghwetɛ mberefaŋe teke shɛ na fəke ɗa mcɛmcɛli 
mberefaŋe ba'a gamea lɛmə mberefaŋe.» 

30Pa Balak menete kala nya gezete nda Balam. Kwa sebe ta ŋkɛ, pa dzeghekɛ 
melɛ le mca ba'a game te yayata reghwetɛ. 

Ɓela 24 

1Nahe Balam kefave zeɗehwe nda ŋkɛ ke Mahwətə kawəpi ka Israyɛl. Kese ŋkɛ 
kalə kazele ghena nyi kese va Shala kala nya te kweci və we, ama pa ŋkɛ zhɛrete 
geva laka ɓerama. 

2Ma newe ke sha ŋkwa ne, dəkwə ŋkɛ te ka Israyɛl nyi kenzanji keyita keyita. 
Tagha gɛ, pa Sefəa Shala dzembenyɛ mbe, 

3ma ke gezete ghena ŋela: «Wa nya ghena nya geze 'ya, ‘ya Balam, wəzege ta 
Bɛyor, ‘ya nya kawəndə nya kenewe ŋkwa tiɗiɗi, 

4'ya nya kefa ghena nyi geze Shala, ‘ya nya kenewe wəshi nyi ncɛ ɗa Nde berete, 
‘ya nya kehawe ve vəa ŋkwa nya ncɛ ghəa ŋkɛ ŋkɛ nya: 

5Wa nyi ganji va cɛ lekwesa ta mbelia Zhakob, va ghɛa ka Israyɛl wa! 

6Nahe hɛ kenza yimə kala hələ nyi kehwɛ, kala ntsa nyi dzeyi mɛa hələ, kala neha 
ghwemezhi ganji nyi mɓete Mahwətə, kala lekeleke nyi dzeyi mɛa yɛmə. 

7Kala yɛmə nya kehwɛ same kwa ghwa kezha ɓasle yɛ wəve megela hɛ. Katehərə 
Agag meghea ka Israyɛl, katemtsehe berete ta hɛɗia nci. 

8Nahe Shala kefəakave hɛ shave mbe Ɛzhipte. Kala sla gamba berete nya mbe. 
Kazeme yɛ hɛɗia ka ghema ta nci hɛ, kampə 'yɛ'yɛa nci hɛ ba'a kahe hɛ hɛ le yɛ 
have ta nci. 

9Kacɛcɛfɛakwe hɛ kala yɛ nivɛrə, kaɓeɓelahe hɛ kala yɛ deghwavaŋwe. Wa nde 
nza kaŋkate hɛ sate te ŋkwa wa? Ka Israyɛl, kewəpi wəpi wəndə nya ketewəpi 
ŋayɛ, kebezla bezla nza wəndə nya ketebezla ŋayɛ!» 

10Mɓɛke Balak hwepete nda wənə ke Balam. Ɓeratse ɓeratse ke sha dzeve, ma 
ke shɛ: «Nahe 'ya kehekake ŋa kezha bezla ka ghema ta ɗa, ama kakwa 
mahekene zhigə ne, nahe na kewəpikɛ hɛ! 

11Ma tsetsenya gɛ ne, kwiɗi ŋa sha hɛɗia ŋa! Nahe 'ya kemeɗeyi ŋa kezha teve 
zləvə te gha, ama nahe Mahwətə kendaŋete ŋa te!» 

Balam kageze zləvə nya ketenza te ka Israyɛl 

12Ma ke Balam zhɛnete nda ke Balak: «Ndagwara ma 'ya gezete nda ke mbeli nyi 
ghweneghe ɗa na: 

13Ya Balak fəave ɗa mze kwa tɛawetɛa ba'a mze kwa tere tere nyi ki ghɛa ŋkɛ 
pɛtɛ ne, kateshɛ 'ya dzawa wəmbəa ghena nyi gezete Mahwətə kezha mene wəsə 
ganyɛ keɗema wəsə kwa ndiremi we. Deke ghena nya tegeze ɗa Mahwətə 
yategeze 'ya. 

14Ma tsetsenya gɛ ne, 'ya katelə ɗa sha mbelia ɗa. Ama nde, 'ya kaɗe kageze ŋa 
wəsə nya temene nda ka Israyɛl ke mbelia ŋa te kwete hɛ.» 

15Ma ke Balam gezete ghena: «Wa nya ghena nya geze 'ya, ‘ya Balam, wəzege ta 
Bɛyor, ‘ya nya kande kelɛŋə, 

16'ya nya kefa ghena nyi geze Shala, ‘ya nya keɗepe zəzə ta Shala tehwə ghweme, 
‘ya nya kenewe wəshi nyi ncɛ ɗa Nde berete, ‘ya nya ghwene ntsə ta ɗa vəa ŋkwa 
nya ncɛ ghəa ŋkɛ ŋkɛ nya: 

17Kanewe newe wəsə nya ketese 'ya, ama kenza kaŋa tsetsenya we. Kanewe 
newe wəsə nya ketemene geva 'ya, ama te kwete hɛ temene geva ŋkɛ. Saseregwa 
kanca hwa hwelefefia Zhakob, wəndə nya te ghə kashave hwa ka Israyɛl. Le geta 
meghea ŋkɛ ne, katempempa ka Mowab ŋkɛ yitea ghereslɛ, kateza sebe ŋkɛ te 
hwelefe ta Sɛt te hɛɗi. 

18Katekele hɛɗia Ɛdom ŋkɛ, kahɛɗi nya kekelehwe geva tenza Sɛyir sha ka 
ghema ta ŋkɛ. Katehərə ŋkwa ka Israyɛl. 

19Katehərə ka ghema ta ŋkɛ wəndə nya keshave mbe Zhakob. Kateza sebe ŋkɛ 
te mbeli nyi ketene mbe meleme.» 

Balam kageze mpə ta ka ghema ta ka Israyɛl 

20Ma kwa sebe ta ŋkɛ, dəkwə Balam te Amalɛk, ma ke gezete ghena: «Wa nya 
Amalɛk, hɛɗi nya berete ma nya. Ama te kwete hɛ ne, pɛtɛ tenza ŋkɛ kakwəfi.» 

21Pa ŋkɛ nakɛ hwelefefia Kayin ɓiyitsa, ma ke gezete ghena: «Ma gheyɛ 
hwelefefia Kayin ne, gwezlayɛ yɛ te hɛɗia ŋayɛ, kala wəsə nya kwa ghɛa 'yɛ nya 
te keleɓa. 

22Ndagwara kateteremte geva ghɛa ŋayɛ, ba'a ne, katefəhwe ŋayɛ ka Asiri.» 

23Kakwa keɗaŋe ne, ma ke Balam mtsehete: «Aya! Wa nde tenza kazereghete ɗa 
ta Shala wa? 

24Katese yɛ kwambelə mbe Shipre. Katesa nda yaka hɛ ke ka Asiri ba'a ke 
hwelefefia Ɛbɛr. Ama ghenci perə ne, kateza sebe te hɛ.» 

25Ma kwa sebe ta ghena nyi ne, cape Balam kwa hweŋkwa kalə sha hɛɗia ŋkɛ. 
Cape Balak laka ŋa ŋkɛ ŋkwa perə. 

Ɓela 25 

Ka Israyɛl kave nda ghə ke kweci shala 

1Pa ka Israyɛl nzanji mbe Shitim. Tagha ne, pa hɛ ghate ve nda ghə ke mene 
mefətekwə le mia ka Mowab. 

2Pa mia shɛhɛ ghweteyite hɛ yitea dzeghe nda melɛ ke yɛ shala ta nci. Pa ka 
Israyɛl zehwe wəshi kezeme ta nci nyi keveyi geva tekeleke ba'a gwegwəɗəŋənji 
kwa kema ta yɛ shala ta nci. 

3Pa hɛ ndeke nda ghə ke Ba'al nya mbe Pɛyor. Tagha gɛ, pa Mahwətə hwepete 
wənə va hɛ. 

4Ma ke Mahwətə sha Moyize: «Fəte mbeli nyi te ghəa mbeli shɛ na hwehwepeyi 
hɛ ŋalawe te sheghwə kwa kema ta ɗa, 'ya Mahwətə yitea veci. Tagha gɛ, 
kategweɗakwe ghwə ta hwepe wənəa ɗa, 'ya Mahwətə va ka Israyɛl.» 

5Ma ke Moyize gezave nda ke mbeli nyi te ghə hwa ka Israyɛl: «Pa yayata wəndəa 
ŋayɛ mpə mbeli nyi kwa yita ta ŋkɛ nyi keve nda ghə ke Ba'al nya mbe Pɛyor!» 

6Ma vəa ŋkwa shɛ ne, hwa'a kwete nde Israyɛl shave hwa ka menəhɛnyɛ le 
wəzha ta ka Madiyan. Nahe Moyize ba'a pɛtɛa ka Israyɛl nyi kenehwene mɛa cɛ 
lekwesa kebegeme geva kenakɛ hɛ. 

7Tagha gɛ, pelɛhetɛme nde dzeghe Shala Pinhas, wəzege ta Ɛlazar ba'a hwelefe 
ta Aron sate te ŋkwa te tepe ta mbeli. Laŋe ŋkɛ te megha. 

8Shilimə ŋkɛ mbe cɛ lekwesa nya dzembe wəndəa shɛ le wəzha ta ka Madiyan. 
Pa Pinhas mpəmte hɛ bake nci laka mpahwe nda megha te hwə ke hɛ. Taghanyɛ 
ne, pa ndiremi nya wəba nya keghazle ka Israyɛl kiɗinyɛ. 

9Ma mbeli nyi mpəmte ndiremi nya wəba shɛ ne, mbeli 24.000. 

10Ma ke Mahwətə sha Moyize: 

11«Nahe nde dzeghe Shala Pinhas, wəzege ta Ɛlazar ba'a hwelefe ta Aron 
kezhɛremte hwepe ta wənəa ɗa seyi kənəa ka Israyɛl laka ncɛ nya ncɛte ghəa 
ŋkɛ ŋkɛ kande zlɛ te ŋkwa ɗa te tepe ta nci. Vatse ɗema 'ya kese kaza sebe te ka 
Israyɛl va wəba ta ɗe ta ɗa. 

12Ma tewəmbəreke wəsə nya ne, ma pa na shɛ: 'Ya kamene jikə geva nya kekele 
kwelɛŋe kase le gheŋkɛ. 

13Katenza jikə geva shɛ kezha gheŋkɛ ba'a kezha hwelefefia ŋkɛ. Kateve hɛ ŋkɛ 
kaka dzeghe ɗa melɛ kaghala ghala. Kwa nza ŋkɛ ne, nahe ŋkɛ kencɛte ɗe ta ŋkɛ 
nya wəba kaŋa Shala ta ŋkɛ ba'a nahe ŋkɛ keɓelate gəsəkəa kelemte jaɗafa ta ka 
Israyɛl te wənə.» 

14Ma nde Israyɛl nya peslekɛ mbeli zlaɓe le wəzha ta ka Madiyan ne, Zimri, 
wəzege ta Saləw, wəndə nya te ghəa yita ta Simɛyon. 

15Ma wəzha ta ka Madiyan le ŋa nta ne, Kozbi sləa nta. Ma yitenyɛ nya heka mbeli 
kaSəwr ne, gheŋkɛ nde se te ghəa yita kwele kwele mbe hwelefe ta ka Madiyan. 

16Ma ke Mahwətə sha Moyize: 

17«Have nda mə mpa ke ka Madiyan ba'a mpəmte mə hɛ! 

18Kwa nza ŋkɛ ne, kala ka ghema se hɛ sha gheyɛ laka mbəɗəkwə nya menete 
ŋayɛ hɛ mbe ghena nya mbe Pɛyor ba'a mbe ŋa Kozbi, wəzha ta kwete wəndə 
nya te ghə mbe Madiyan, wəzha ta nci nya peslekɛ mbeli te vecia ndiremi nya 
wəba mbe Pɛyor.» 

Kwa bake zhigə ta ɓela ta ka Israyɛl 

19Ma kwa sebe ta ndiremi nya wəba nya ne, 

Ɓela 26 

1Ma ke Mahwətə sha Moyize ba'a sha nde dzeghe Shala Ɛlazar, wəzege ta Aron: 

2«Ɓelate mə pɛtɛa ka Israyɛl keyita keyita, pɛtɛa zhili nyi nza va ta nci se te 
bakemsə kajive mbe kema, nyi kenza wərə dzemte mpa.» 

3Pa yɛ Moyize le Ɛlazar gezete nda ke ka Israyɛl te ŋwela ta Mowab, takwa yitea 
Zhəwrdɛŋe ba'a kwa kema ta Zhɛriko. Ma ke hɛ sha hɛ: 

4«Kateɓela zhili nyi nza va ta nci se te bakemsə kajive mbe kema mbeli kala nya 
gezave nda Mahwətə ke Moyize.» Wa nyi hwelefefia Israyɛl nyi keshave mbe 
Ɛzhipte nyi: 

5Ma kakwa ghate ne, yita ta Rəbɛn, tezhɛa wəzege ta Zhakob ya shɛ. Hwelefefi 
nyi kesawa mbe ŋwalea ŋkɛ ya mbe: ka Hanok nyi kesawa mbe Hanok, ka Paləw 
nyi kesawa mbe Paləw, 

6ka Hɛsron nyi kesawa mbe Hɛsron, ka Karmi nyi kesawa mbe Karmi. 

7Nyi ya kahwelefefia Rəbɛn. Zhili 43.730 mbelia nci nyi keɓelate geva. 

8Ma Ɛliyab, wəzege ta Paləw ne, 

9yitenyɛa Neməwɛl, Datan ba'a Abiram ŋkɛ. Yɛ Datan le Abiram ka se kambeli 
nyi ghwene mbeli yitea tsene nyi kese kazhɛne nda ghə ke yɛ Moyize le Aron. 
Zlaɓe hɛ le mbeli nyi yitea Korɛ, vəa ŋkwa nya zhɛnete nda ghə hɛ ke Mahwətə. 

10Tagha gɛ, pa hɛɗi ghwenemte geva ba'a ndahwe hɛ zlaɓe le Korɛ, te veci nya 
mpənji mbeli nyi yite ba'a nya teremte zhili nyi le mpi gwəmsə bake ba'a 
mcɛfemsə ghwə. Ghenci ka se kawəsə keyipə pa kaŋa mbeli nyi ketene. 

11Ama kempə ŋwalea tezhilia Korɛ te vecia shɛ we. 

12Ma kwa yita ta Simɛyon ne, hwelefefi nyi ya shɛ: ka Neməwɛl nyi kesawa mbe 
Neməwɛl, ka Yamin nyi kesawa mbe Yamin, ka Yakin nyi kesawa mbe Yakin, 

13ka Zɛra nyi kesawa mbe Zɛra, ka Shawəl nyi kesawa mbe Shawəl. 

14Nyi ya kahwelefefia Simɛyon. Zhili 22.200 mbeli nyi keɓelate geva. 

15Ma kwa yita ta Gad ne, hwelefefi nyi ya shɛ: ka Sefon nyi kesawa mbe Sefon, ka 
Hagi nyi kesawa mbe Hagi, ka Shəwni nyi kesawa mbe Shəwni, 

16ka Ozni nyi kesawa mbe Ozni, ka Ɛri nyi kesawa mbe Ɛri, 

17ka Arod nyi kesawa mbe Arod, ka Arɛli nyi kesawa mbe Arɛli. 

18Nyi ya kahwelefefia Gad. Zhili 40.500 mbeli nyi keɓelate geva. 

19Ma kwa yita ta Zhəwda ne, yɛ Ɛr le Onan. Te hɛɗia Kanan mpənji yɛ Ɛr le Onan. 

20Wa nyi ŋwalea Zhəwda nyi kehwelefe kehwelefe: ka Shɛla nyi kesawa mbe 
Shɛla, ka Pɛrɛs nyi kesawa mbe Pɛrɛs, ka Zɛra nyi kesawa mbe Zɛra. 

21Wa nyi ŋwalea Pɛrɛs nyi: ka Hɛsron nyi kesawa mbe Hɛsron, ka Haməwl nyi 
kesawa mbe Haməwl. 

22Nyi ya kahwelefefia Zhəwda. Zhili 76.500 mbeli nyi keɓelate geva. 

23Wa nyi ŋwalea Isakar nyi kehwelefe kehwelefe: ka Tola nyi kesawa mbe Tola, 
ka Pəwva nyi kesawa mbe Pəwva, 

24ka Yashəwb nyi kesawa mbe Yashəwb, ka Shimron nyi kesawa mbe Shimron. 

25Nyi ya kahwelefefia Isakar. Zhili 64.300 mbeli nyi keɓelate geva. 

26Wa nyi ŋwalea Zabəlon nyi kehwelefe kehwelefe: ka Sɛrɛd nyi kesawa mbe 
Sɛrɛd, ka Ɛlon nyi kesawa mbe Ɛlon, ka Yalɛyɛl nyi kesawa mbe Yalɛyɛl. 

27Nyi ya kahwelefefia Zabəlon. Zhili 60.500 mbeli nyi keɓelate geva. 

28Ma yita ta Manasɛ ba'a ŋa Ɛfrayim ne, sawa mbe Zhozɛf hɛ pɛtɛ. 

29Wa nyi ŋwalea Manasɛ nyi: ka Makir nyi kesawa mbe Makir, ka Gala'ad nyi 
kesawa mbe Gala'ad, wəzege ta Makir. 

30Wa nyi ŋwalea Gala'ad nyi: ka Yɛzɛr nyi kesawa mbe Yɛzɛr, ka Hɛlɛk nyi 
kesawa mbe Hɛlɛk, 

31ka Asriyɛl nyi kesawa mbe Asriyɛl, ka Shɛkɛm nyi kesawa mbe Shɛkɛm, 

32ka Shemiday nyi kesawa mbe Shemiday, ka Hɛfɛr nyi kesawa mbe Hɛfɛr. 

33Ma Selofad, wəzege ta Hɛfɛr ne, keyake wəzege teza ŋkɛ we, deke ŋwale kwɛ. 
Wa nyi sləa ŋwalea kwɛa Selofad nyi: Mala, Nowa, Hogla, Milka ba'a Tirsa. 

34Nyi ya kahwelefefia Manasɛ. Zhili 52.700 mbeli nyi keɓelate geva. 

35Wa nyi ŋwalea Ɛfrayim nyi, kehwelefe kehwelefe: ka Shəwtɛla nyi kesawa mbe 
Shəwtɛla, ka Bɛkɛr nyi kesawa mbe Bɛkɛr, ka Tahan nyi kesawa mbe Tahan. 

36Wa nyi ŋwalea Shəwtɛla nyi: ka Ɛran nyi kesawa mbe Ɛran. 

37Nyi ya kahwelefefia Ɛfrayim. Zhili 32.500 mbeli nyi keɓelate geva. Nyi ya 
kaŋwale Zhozɛf nyi keɓelate geva kehwelefe kehwelefe. 

38Wa nyi ŋwalea Bɛnjamɛn nyi kehwelefe kehwelefe: ka Bɛla nyi kesawa mbe 
Bɛla, ka Ashebɛl nyi kesawa mbe Ashebɛl, ka Ahiram nyi kesawa mbe Ahiram, 

39ka Shəwfam nyi kesawa mbe Shəwfam, ka Həwfam nyi kesawa mbe Həwfam. 

40Wa nyi ŋwalea Bɛla nyi: yɛ Arde le Na'aman. Ka Arde ya kahwelefefia Arde ba'a 
ka Na'aman ya kahwelefe ta Na'aman. 

41Nyi ya kahwelefefia Bɛnjamɛn. Zhili 45.600 mbeli nyi keɓelate geva. 

42Wa nyi ŋwalea Dan nyi, kehwelefe kehwelefe: ka Shəwham nyi kesawa mbe 
Shəwham. Nyi ya kaŋwalea Dan nyi keɓelate geva kehwelefe kehwelefe. 

43Ma mbe hwelefe ta Shəwham ne, zhili 64.400 mbeli nyi keɓelate geva. 

44Wa nyi ŋwalea Asɛr nyi, kehwelefe kehwelefe: ka Imna nyi kesawa mbe Imna, 
ka Ishevi nyi kesawa mbe Ishevi, ka Beriya nyi kesawa mbe Beriya. 

45Wa nyi ŋwalea Beriya nyi: ka Hɛbɛr nyi kesawa mbe Hɛbɛr, ka Malkiyɛl nyi 
kesawa mbe Malkiyɛl. 

46Sɛra ya kasləa wəzha ta Asɛr. 

47Nyi ya kahwelefefia Asɛr. Zhili 53.400 mbeli nyi keɓelate geva. 

48Wa nyi ŋwalea Nɛftali nyi, kehwelefe kehwelefe: ka Yasiyɛl nyi kesawa mbe 
Yasiyɛl, ka Gəwni nyi kesawa mbe Gəwni, 

49ka Yɛsɛr nyi kesawa mbe Yɛsɛr, ka Shilɛm nyi kesawa mbe Shilɛm. 

50Nyi ya kahwelefefia Nɛftali. Zhili 45.400 mbeli nyi keɓelate geva. 

51Ma pɛtɛa ka Israyɛl nyi keɓelate geva ne, zhili 601.730. 

Ghena ta nehe ta hɛɗia Kanan 

52Ma ke Mahwətə sha Moyize: 

53«Ke ka yitehɛ nyi tenehe nda geva hɛɗi kawəsə kezeme ghɛ, kala nza ta ɓela ta 
mbeli. 

54Ma yita nya kwele kwele ma ne, kateve nda hɛɗi na kwele kwele. Ma yita nya 
ɓɛhwɛ ne, kateve nda hɛɗi na ɓɛhwɛ. Ke yayata yita ne, kateve nda geva hɛɗi 
kala ɓela ta ŋkɛ. 

55Ama laka kwasheghediɗi tenehe geva hɛɗi. Kateŋ'we ŋa nci hɛ bela kala ɓela 
ta mbeli nyi kwa yita ta nci. 

56Laka kwasheghediɗi tenehe geva hɛɗi kwelɛ yitehɛ nyi kwele kwele ma ba'a 
kwelɛ nyi ɓɛhwɛ ɓɛhwɛ ma.» 

Kwa bake zhigə ta ɓela ta ka Lɛvi 

57Ma kwa yita ta Lɛvi ne, wa nyi hwelefefi nyi keɓelate geva nyi: ka Gɛrshon nyi 
kesawa mbe Gɛrshon, ka Kɛhat nyi kesawa mbe Kɛhat, ka Merari nyi kesawa 
mbe Merari. 

58Wa nyi kweci nyi hwelefefia Lɛvi: ka Libni, ka Hɛbron, ka Mahli, ka Məwshi 
ba'a ka Korɛ. Kɛhat ya kayiteyɛa Amram. 

59Yokɛbɛd, wəzha ta Lɛvi nya keyake geva mbe Ɛzhipte, ya kasləa male ta 
Amram. Pa nde yake nda Aron, Moyize ba'a Miriyam nya kawəzha ta megheyɛa 
nci ke Amram. 

60Pa Aron yake ŋwale wəfaɗe: Nadab, Abihəw, Ɛlazar ba'a Itamar. 

61Ama nahe yɛ Nadab le Abihəw kempənji vəa ŋkwa nya terekɛ 'wərdə hɛ te 
ghwə nya wale wale kwa kema ta Mahwətə. 

62Ma pɛtɛa ka Lɛvi nyi keɓelate geva, ŋwale tezhili nyi se te tere kwetɛŋe kajive 
mbe kema ne, mbeli 23.000. Kese mbeli kaɓela hɛ hwa ka Israyɛl, va nya ɗema 
hɛ kekemave ŋa nci bela ta hɛɗi we. 

Kwa keɗaŋe ta ghena te ghəa ɓela ŋkwa 

63Nyi ya kambeli nyi ɓelate yɛ Moyize le nde dzeghe Shala Ɛlazar, te ŋwela ta 
Mowab, takwa yitea Zhəwrdɛŋe ba'a kwa kema ta Zhɛriko. 

64Ma hwa hɛ ne, wəndə shɛ ketene hwa mbeli nyi ɓelate yɛ Moyize le nde dzeghe 
Shala Aron, vəa ŋkwa nya ɓelate ka Israyɛl hɛ te ɓerama ta Sinay we. 

65Kwa nza ŋkɛ ne, ma ke Mahwətə gezete te ghəa nci: «Katempə hɛ te ɓerama.» 
Wəndə shɛ ketene, keɗema yɛ Kalɛb, wəzege ta Yefəwnɛ le Zhozəwɛ, wəzege ta 
Nəwn we. 

Ɓela 27 

Hweŋkwa kezeme ghɛ ta mi 

1Ma Mala, Nowa, Hogla, Milka ba'a Tirsa ne, ŋwalea kwɛa Selofad, wəzege ta 
Hɛfɛr, wəzege ta Gala'ad, wəzege ta Makir, wəzege ta Manasɛ hɛ. Sawa mbe 
Manasɛ, wəzege ta Zhozɛf sawa hɛ. 

2Hwa'a hɛ kwa kema ta Moyize, nde dzeghe Shala Ɛlazar, mbeli nyi te ghə ba'a 
mbeli pɛtɛ, mɛa cɛ lekwesa kebegeme geva. Ma ke hɛ: 

3«Nahe yiteyɛa n'yɛ kemte te ɓerama, ya gheŋkɛ ɗema kese hwa mbeli nyi 
kejikəte geva le Korɛ yitea Mahwətə. Va jaɗafa ta ŋkɛ mtenyɛ ŋkɛ. Ama wəzege 
teza shɛ ve we. 

4Nahe ŋkɛ kehite geva kazamte geva sləa yiteyɛa n'yɛ shave hwelefe ta ŋkɛ, va 
nya ɗema wəzege teza ve na? Ndeke n'yɛ ŋa n'yɛ wəsə kezeme ghɛ hwa ka 
kesaka yiteyɛa n'yɛ gi!» 

5Pa Moyize gezete nda ghena ta nci ke Mahwətə. 

6Tagha gɛ, ma ke Mahwətə sha Moyize: 

7«Kaganda ya va ŋwalea kwɛa Selofad. Ndeke nda ŋa nci wəsə kezeme ghɛ ke hɛ 
kala ŋa ka kesaka yiteyɛa yite nci. Fəave nda wəshia yiteyɛa nci ke hɛ. 

8Kwa sebe ta ŋkɛ ne, ma pa na sha ka Israyɛl: ‹Ma vəa ŋkwa nya temte wəndə 
kaɗema wəzege teza ve ne, katezeme ghɛ wəzha ta ŋkɛ yite. 

9Ma keɗema wəzha makwa ve ne, katezeme ghɛ ka kesaka yitenyɛ yite. 

10Ma keɗema ka kesaka yita ve ne, katezeme ghɛ ŋwalea ka kesaka yitenyɛ yite. 

11Ma keɗema ŋwalea ka kesaka yita ve ne, katefə nda wəshia ŋkɛ yɛ ke menənyɛ 
nya dekwede. Gheŋkɛ nde tezeme ghɛ yitea wəshia shɛhɛ.› Kawəsə nya tiɗiɗi 
tenza ŋkɛ kaŋa ka Israyɛl, kala nya gezave nda Mahwətə ke Moyize.» 

Moyize kave slene ta ŋkɛ kwa ghəa Zhozəwɛ 

12Ma ke Mahwətə sha Moyize: «Dzeme ghweme ta Abarim shɛ na nakɛ hɛɗi nya 
ve nda 'ya ke ka Israyɛl. 

13Katenewe hɛɗia shɛ na. Ma kwa sebe ta ŋkɛ ne, katemte na, kala wəza meyɛ ŋa 
Aron. 

14Kwa nza ŋkɛ ne, nahe yɛ kefatema ghena ta ɗa te ɓerama ta Tsin, vəa ŋkwa nya 
se jikə ta mbeli kaghəpə le 'ya. Kese na kancɛ kwa ntsə ta nci 'ya ya kaShala nya 
kaganda, vəa ŋkwa nya 'yɛwakɛ yɛmə hɛ we.» Gheŋkɛ ya kaghena ta yɛməa 
Mɛriba, geze ta ŋkɛ, “Yɛməa ghəpə” mbe Kadɛs, te ɓerama ta Tsin. 

15Ma ke Moyize sha Mahwətə: 

16«Shala Mahwətə, ma gha nya keve nda mpi ke wəshi nyi pate na ne, ntave 
wəndə nya ketenza te ghəa pɛtɛa mbeli. 

17Pa ŋkɛ nza kawəndə nya kenza wərə kanzate nza te ghəa nci te yayata ŋkwa 
ba'a te yayata və. Ma tsagha gɛ ne, katenza mbelia Mahwətə kala timɛti nya ɗema 
wəndə yitea hɛ we.» 

18Ma ke Mahwətə zhɛnete nda ke Moyize: «Kelete Zhozəwɛ, wəzege ta Nəwn. 
Wəndə nya nza sefəa ɗa mbe ŋkɛ. Kateve dzeve na kənə. 

19Katekele ŋkɛ na kase kadzawa kema ta nde dzeghe Shala Ɛlazar ba'a kadzawa 
kema ta jikə ta mbeli. Kateve nda slene ta ŋa na kwa ntsə ta nci. 

20Kateve nda kwete bela ta berete ta ŋa na, yitea hawe pɛtɛa ka Israyɛl ve. 

21Katedzawa kema ta nde dzeghe Shala Ɛlazar ŋkɛ le ghəa ŋkɛ. Nde dzeghe Shala 
shɛ nde tedzawa kema ta ɗa, 'ya Mahwətə kezha fa ghena laka Əwrim te ghəa 
ŋkɛ. Katehawe Zhozəwɛ ba'a pɛtɛa ka Israyɛl va ghena nyi gezete ŋkɛ te yayata 
və ba'a te yayata ŋkwa.» 

22Pa Moyize menete kala nya gezave nda Mahwətə. Pa ŋkɛ kelete Zhozəwɛ ba'a 
keleke ŋkɛ kadzawa kema ta nde dzeghe Shala Ɛlazar ba'a kadzawa kema ta jikə 
ta ka Israyɛl. 

23Pa ŋkɛ vaghe dzeve kənə ba'a dapave nda slene ta ŋkɛ kala nya gezave nda 
Mahwətə. 

Ɓela 28 

Wəshi nyi kegeze geva te ghəa yɛ melɛ 
a. Melɛ nya keveci keveci 

1Ma ke Mahwətə sha Moyize: 

2«Wa nya ghena nyi tegeze nda na ke ka Israyɛl nya: Ntsehwele mə yitea wəshi 
gəmə nyi tefə ɗa yɛ te və nyi kenteyi geva, geze ta ŋkɛ wəshi kezeme ta ɗa nyi 
tere yɛ. Zeɗehwe ɗa tenza n'yia nci nya kezəŋwə megela. 

3Ma pa na sha tegeze nda ke hɛ: Wa nyi wəshi kezeme nyi teve nda yɛ ke 
Mahwətə nyi: keveci keveci ne, zhɛgwəa lɛməa timɛti nyi same va bake, nyi 
ɗema beze te hɛ kezha melɛ kwa tere tere nya kaghala ghala. 

4Katedzeghe melɛ mbeli le kwa ghate ta zhɛgwə masheke. Ma kwa bake ne, 
hetɛhwɛɗi, 

5zlaɓe le kiləwəa hə mahekene, nya kehwaɗe hwaɗe le n'yi ganyɛ kalitrə 
kwetɛŋe ba'a kwete gasle mbe. 

6Ma melɛ kwa tere tere nya keveci keveci nya ne, kanya kwetɛŋe tenza ŋkɛ le 
nya se mbeli kadzeghe ɗa pelɛ ghweme ta Sinay. Zeɗehwe ɗa tenza n'yia ŋkɛ nya 
kezəŋwə megela, 'ya Mahwətə. 

7Katekele tɛ mbeli kalitrə kwetɛŋe ba'a kwete gasle mbe kase yitea kwa ghate ta 
zhɛgwəa təmə. Kateɓasle ɗa tɛa shɛ mbeli mbe ŋkwa nya keveyi geva tekeleke, 
'ya Mahwətə. 

8Katedzeghe melɛ nya hetɛhwɛɗi mbeli le kwa bake ta zhɛgwəa təmə, wəshi nyi 
kwetɛŋe ka tenza yite le nya masheke. Zeɗehwe ɗa tenza n'yia ŋkɛ nya kezəŋwə 
megela, 'ya Mahwətə. 

b. Melɛ kezha veci kezhɛne mpi 

9Ma te veci kezhɛne mpi ne, katedzeghe melɛ mbeli le zhɛgwəa lɛmə timɛti nyi 
same va bake, nyi ɗema beze te hɛ, zlaɓe le wəsə gəməa hə nya kehwaɗe hwaɗe 
le n'yi kakiləwə ŋkwaŋe ba'a wəsə gəməa tɛ. 

10Ma te yayata veci kezhɛne mpi ne, katemtsehe geva melɛ kwa tere terea shɛ 
kadzeyitea melɛ nya keveci keveci ba'a kadzeyitea wəsə gəməa tɛ nya yite. 

c. Melɛ kezha dzemɛa ghweme ta tere 

11Ma te kwa ghate ta hɛa yayata tere ne, katedzeghe ɗa melɛ kwa tere tere yɛ, 
'ya Mahwətə le mcɛmcɛli bake, game lɛmə ba'a zhɛgwəa lɛmə timɛti nyi same va 
mberefaŋe, pɛtɛa nci kawəshi keseɗa nyi ɗema beze te hɛ. 

12Ma yitea yayata wəsə keseɗa ne, katekele wəsə gəməa hə nya kehwaɗe hwaɗe 
le n'yi mbeli kase: kiləwə mesli yitea mca, kiləwə ŋkwaŋe yitea game 

13ba'a kiləwə mahekene yitea zhɛgwəa təmə. Zeɗehwe ɗa tenza n'yia melɛ kwa 
tere tere nyi kezəŋwə nyi megela, 'ya Mahwətə. 

14Katekele wəsə gəməa tɛ mbeli kase perə: litrə mahekene yitea mca, litrə bake 
yitea game ba'a litrə kwetɛŋe ba'a kwete gasle mbe yitea zhɛgwə təmə. Nyi ya 
kamelɛ kwa tere tere nyi tedzeghe mbeli kala dzemɛa ghweme ta tere mbe va. 

15Ɓiyitsa ne, katedzeghe ɗa melɛ mbeli, 'ya Mahwətə le zhɛfa kezha kele jaɗafa 
te wənə. Kadzeyitea melɛ kwa tere tere nya keveci keveci ba'a wəsə gəməa tɛ 
nya yite tedzeyite melɛa shɛ. 

d. Melɛ kezha gəsəkəa Pake 

16Ma te kwa meŋe wəfaɗeghəmbe ta hɛa tere kwa ghate mbe va ne, katemene 
geva gəsəkəa Pake kazləvəa ɗa, 'ya Mahwətə. 

17Ma kwa meŋe mcɛfeghəmbe ta hɛa terea shɛ ne, gheŋkɛ ya kagha ta gəsəkə. 
Katezeme ɗafa nyi ɗema tenjɛne hwe mbeli kahɛ mberefaŋe. 

18Ma te kwa ghate ta hɛ ne, katemene geva tsene nya keveyi geva tekeleke. Slene 
nya dzawe shɛ katemene yɛ we. 

19Katedzeghe nda melɛ kwa tere tere yɛ ke Mahwətə le mcɛmcɛli bake, game 
kwetɛŋe ba'a zhɛgwəa lɛməa timɛti nyi same va mberefaŋe, pɛtɛa nci kawəshi 
keseɗa nyi ɗema beze te hɛ. 

20Ma yitea yayata wəsə keseɗa ne, katekele wəsə gəməa hə nya kehwaɗe hwaɗe 
le n'yi mbeli kase: kiləwə mesli yitea mca, kiləwə ŋkwaŋe yitea game 

21ba'a kiləwə mahekene yitea zhɛgwəa təmə. 

22Ɓiyitsa ne, katedzeghe melɛ keyaɓe jaɗafa mbeli le zhɛfa. Kwa sebe ta ŋkɛ, 
kateɓela gəsəkə keyaɓe jaɗafa mbeli kənəa gheyɛ. 

23Kadzeyitea melɛ kwa tere tere nya kala kiɗi ta ŋkwa tedzeyite pɛtɛa melɛa 
shɛhɛ. 

24Ma mbe hɛa gəsəkə nyi mberefaŋe ne, kateve ɗa wəsə kezeme yɛ keveci keveci, 
'ya Mahwətə. Zeɗehwe ɗa tenza n'yia wəshi gəmə nyi kezəŋwə nyi megela. 
Katemtsehe hɛ yɛ yitea melɛ kwa tere tere nya keveci keveci ba'a wəsə gəməa 
tɛ nya yite. 

25Ma te kwa mberefaŋe ta hɛ ne, katemene tsene nya keveyi geva tekeleke yɛ. 
Slene nya dzawe shɛ katemene yɛ te vecia shɛ we. 

e. Melɛ kezha gəsəkəa Pantekote 

26Ma te veci nya temene ka ghate ta wəshi yɛ se te wəve ne, katekele nda ŋa ɗa 
wəsə gəməa wəshi nyi kakatese te wəve yɛ, 'ya Mahwətə, vəa ŋkwa gəsəkəa 
Pantekote. Katemene tsene nya keveyi geva tekeleke yɛ. Slene nya dzawe shɛ 
katemene yɛ we. 

27Katedzeghe ɗa melɛ kwa tere tere nya nza n'yia ŋkɛ nya kezəŋwə megela 
zeɗehwe ɗa, 'ya Mahwətə yɛ le mcɛmcɛli bake, game kwetɛŋe ba'a zhɛgwəa 
lɛməa timɛti nyi same va mberefaŋe. 

28Ma yitea yayata wəsə keseɗa ne, katekele wəsə gəməa hə nya kehwaɗe hwaɗe 
le n'yi mbeli kase: kiləwə mesli yitea mca, kiləwə ŋkwaŋe yitea game 

29ba'a kiləwə mahekene yitea zhɛgwəa təmə. 

30Ɓiyitsa ne, katedzeghe melɛ yɛ le zhɛfa yitea ɓela gəsəkəa yaɓe jaɗafa mbeli 
kənəa gheyɛ. 

31Kadzeyitea melɛ kwa tere tere nya kala kiɗi ta ŋkwa ba'a wəsə gəməa hə nya 
yite tedzeyite pɛtɛa melɛa shɛhɛ. Wəshi keseɗa nyi ɗema beze te hɛ ba'a wəshi 
gəməa tɛ nyi yitea hɛ yatefə yɛ kase. 

Ɓela 29 

f. Melɛ kezha veci kezlama 

1Ma te kwa ghate ta hɛ mbe tere kwa mberefaŋe ne, katemene tsene nya keveyi 
geva tekeleke yɛ. Slene nya dzawe shɛ katemene yɛ we. Kaveci kezlama tenza 
ŋkɛ kaŋa ŋayɛ. 

2Katedzeghe nda melɛ kwa tere tere nya zəŋwə n'yia ŋkɛ megela yɛ ke Mahwətə 
le mca, game ba'a zhɛgwəa lɛməa timɛti nyi same va mberefaŋe, pɛtɛa nci 
kawəshi keseɗa ɗema beze te hɛ. 

3Ma yitea yayata wəsə keseɗa ne, katekele hə nya kehwaɗe hwaɗe le n'yi mbeli 
kase: kiləwə mesli yitea mca, kiləwə ŋkwaŋe yitea game 

4ba'a kiləwə mahekene yitea zhɛgwəa təmə. 

5Ɓiyitsa ne, katedzeghe melɛ keyaɓe jaɗafa yɛ le zhɛfa. Kwa sebe ta ŋkɛ, kateɓela 
gəsəkəa yaɓe jaɗafa mbeli kənəa gheyɛ. 

6Kadzeyitea melɛ kwa tere tere nya kala kiɗi ta ŋkwa ba'a melɛ kwa tere tere nyi 
te kwa ghate ta hɛa tere tedzeyite pɛtɛa melɛa shɛhɛ, zlaɓe le wəshi gəməa hə 
ba'a tɛ nyi yitea hɛ. Zeɗehwe nda tenza n'yia ŋkɛ nya kezəŋwə megela ke 
Mahwətə. 

g. Melɛ kezha veci nya wəba keyaɓe jaɗafa 

7Ma te kwa meŋe ta hɛ mbe tere kwa mberefaŋe ne, katemene tsene nya keveyi 
geva tekeleke yɛ. Katemene səwəmayɛ yɛ, slene nya dzawe shɛ katemene yɛ we. 

8Katedzeghe nda melɛ kwa tere tere nya zəŋwə n'yia ŋkɛ megela yɛ ke Mahwətə 
le mca, game ba'a zhɛgwəa lɛməa timɛti nyi same va mberefaŋe, pɛtɛ nci 
kawəshi keseɗa nyi ɗema beze te hɛ. 

9Ma yitea yayata wəsə keseɗa ne, katekele hə nya kehwaɗe hwaɗe le n'yi mbeli 
kase: kiləwə mesli yitea mca, kiləwə ŋkwaŋe yitea game 

10ba'a kiləwə mahekene yitea zhɛgwəa təmə. 

11Ɓiyitsa ne, katedzeghe melɛ keyaɓe jaɗafa yɛ le zhɛfa, kaɗema mbeli keɓelate 
melɛ keyaɓe jaɗafa nya kedzeghekɛ geva te veci nya wəba ba'a melɛ kwa tere 
tere nya kala kiɗi ta ŋkwa, zlaɓe le wəshi gəməa hə ta nci ba'a tɛ nyi yitea hɛ. 

h. Melɛ kezha gəsəkəa yɛ ghwəli 

12Ma te kwa meŋe mcɛfeghəmbe ta hɛ mbe tere kwa mberefaŋe ne, katemene 
tsene nya keveyi geva tekeleke yɛ. Slene nya dzawe shɛ katemene yɛ we. 
Katemene nda gəsəkə yɛ ke Mahwətə kahɛ mberefaŋe. 

13Ma te kwa ghate ta hɛ ne, katedzeghe nda melɛ kwa tere tere nya zəŋwə n'yia 
ŋkɛ megela yɛ ke Mahwətə le mcɛmcɛli meŋe mahekeneghəmbe, gamea lɛmə 
bake, zhɛgwəa lɛməa timɛti nyi same va meŋe wəfaɗeghəmbe, pɛtɛa nci kawəshi 
keseɗa nyi ɗema beze te hɛ. 

14Ma yitea yayata wəsə keseɗa ne, katekele hə nya kehwaɗe hwaɗe le n'yi mbeli 
kase: kiləwə mesli yitea mca, kiləwə ŋkwaŋe yitea game 

15ba'a kiləwə mahekene yitea zhɛgwəa təmə. 

16Ɓiyitsa ne, katedzeghe melɛ keyaɓe jaɗafa yɛ le zhɛfa. Kadzeyitea melɛ kwa 
tere tere nya kala kiɗi ta ŋkwa, zlaɓe le hə ba'a tɛ nyi yitea hɛ tedzeyite pɛtɛa 
melɛa shɛhɛ. 

17-34Ma se te kwa bake ta hɛ hwa'a te kwa mberefaŋe, kadzeyitea melɛ kwa tere 
tere nya kala kiɗi ta ŋkwa ne, kadzeghe melɛ yɛ le wəshi keseɗa nyi ɗema beze 
te hɛ, zlaɓe le wəshi gəməa hə ba'a tɛ nyi yitea hɛ. Wa nyi nza ta wəshi keseɗa 
nyi tedzeghe melɛ yɛ le hɛ nyi: ma te kwa bake ta hɛ ne, mcɛmcɛli meŋe 
bakeghəmbe, gamea lɛmə bake, zhɛgwəa lɛməa timɛti nyi same va meŋe 
wəfaɗeghəmbe ba'a zhɛfa kwetɛŋe. Ma te kwa mahekene ta hɛ ne, mcɛmcɛli 
meŋe kwetɛŋeghəmbe, gamea lɛmə bake, zhɛgwəa lɛməa timɛti nyi same va 
meŋe wəfaɗeghəmbe ba'a zhɛfa kwetɛŋe. Ma te kwa wəfaɗe ta hɛ ne, mcɛmcɛli 
meŋe, gamea lɛmə bake, zhɛgwəa lɛməa timɛti nyi same va meŋe 
wəfaɗeghəmbe ba'a zhɛfa kwetɛŋe. Ma te kwa mcɛfe ta hɛ ne, mcɛmcɛli mesli, 
gamea lɛmə bake, zhɛgwəa lɛməa timɛti nyi same va meŋe wəfaɗeghəmbe ba'a 
zhɛfa kwetɛŋe. Ma te kwa ŋkwaŋe ta hɛ ne, mcɛmcɛli deghese, gamea lɛmə bake, 
zhɛgwəa lɛməa timɛti nyi same va meŋe wəfaɗeghəmbe ba'a zhɛfa kwetɛŋe. Ma 
te kwa mberefaŋe ta hɛ ne, mcɛmcɛli mberefaŋe, gamea lɛmə bake, zhɛgwəa 
lɛməa timɛti nyi same va meŋe wəfaɗeghəmbe ba'a zhɛfa kwetɛŋe. 

35Ma te kwa deghese ta hɛ ne, katemene tsene nya keveyi geva tekeleke yɛ. Slene 
nya dzawe shɛ katemene yɛ we. 

36Katedzeghe nda melɛ kwa tere tere nya nza zəŋwə n'yia ŋkɛ zeɗehwe nda ke 
Mahwətə yɛ le mca, game ba'a zhɛgwəa lɛməa timɛti nyi same va mberefaŋe, 
pɛtɛa nci kawəshi keseɗa nyi ɗema beze te hɛ. 

37Ma yitea yayata wəsə keseɗa ne, katekele hə ba'a tɛ yɛ kase kala nya keseneve 
geva. 

38Ɓiyitsa ne, katedzeghe melɛ keyaɓe jaɗafa yɛ le zhɛfa. Kadzeyitea melɛ kwa 
tere tere nya kala kiɗi ta ŋkwa, zlaɓe le wəshi gəməa hə ba'a tɛ tedzeyite pɛtɛa 
melɛa shɛhɛ. 

39Nyi ya kamelɛ nyi tedzeghe nda yɛ ke Mahwətə te yɛ vəa gəsəkə ŋayɛ. 
Kadzeyitea yɛ melɛ kwa tere tere, wəshi gəmə hə ba'a tɛ, yɛ melɛ kejikə ghə, 
melɛ nyi dzeghe nda yɛ gəmə gəmə keɗema kezha yipə meɗe mɛ tedzeyite melɛa 
shɛhɛ.» 

Ɓela 30 

1Pa Moyize gezemte nda pɛtɛa ghena nyi gezave nda Mahwətə ke ka Israyɛl. 

Ghena te ghəa meɗe mɛ 

2Kwa sebe ta ŋkɛ ne, ma ke Moyize sha mbeli nyi te ghəa hwelefefia Israyɛl: «Wa 
nyi kweci ghena nyi gezete Mahwətə nyi: 

3Ma vəa ŋkwa nya meɗeyi nda mɛ wəndə ke Mahwətə keɗema nya zemete fela 
wəndə kamenema kwete wəsə ne, katedzawa ŋkɛ wəmbəa ghena ta ŋkɛ we, ama 
nda ŋkɛ katseramete kala nya meɗeyi ŋkɛ. 

4Ma kemenete nda meɗe mɛ keɗema kezemete nda fela degheli nya mba ki ghɛa 
yitenyɛ ke Mahwətə, 

5ma kefate yitenyɛ nahe nde kemenete meɗe mɛ keɗema kezemete fela, nda 
ɗema ŋkɛ kegezete nda kwete ghena ne, nda nde kayipəyi meɗe mɛa nta keɗema 
fela ta nta kwa. 

6Ama keɗema meɗe mɛa shɛ ba'a fela shɛ yitenyɛ te veci nya fate ŋkɛ ne, 
katemene wəshi nyi meɗeyi nde nde we. Katekelemte ŋkɛ Mahwətə te wənə, va 
nya ɗema yitenyɛ keyɛte. 

7Ama kewəmeve za nde, kwa sebe ta nya menete meɗe mɛ keɗema nya zemete 
fela kwada nde, 

8nda fate za nta, nda ɗema ŋkɛ geze nda kwete ghena te veci nya fate ŋkɛ ne, nda 
nde kayipəyi meɗe mɛa nta ba'a fela nya zemete nde kwa. 

9Ama keɗema ghena shɛ za nta, te veci nya fate ŋkɛ ne, nahe ŋkɛ kebelewəmte 
meɗe mɛ nya menete nde ba'a fela kwada nya zemete nde. Katekelemte malea 
shɛ Mahwətə te wənə. 

10Ma kenza nde male wede keɗema male nya ŋkamte za nta nde menete meɗe 
mɛ ne, nda nde kayipəyi meɗe mɛa nta kwa. 

11Ama nda male ta za nde menete meɗe mɛ keɗema nde zemete fela, 

12ma kefate za nta, nda ɗema ŋkɛ geze nda kwete ghena ne, nda nde kayipəyi 
wəsə nya meɗeyi nde kwa. 

13Ma kebelewəmte meɗe mɛa nta ba'a fela ta nta za nta te veci nya fate ŋkɛ ne, 
kateyipə hɛ nde kadzawa we. Katekelemte ŋkɛ Mahwətə te wənə, va nya 
belewəmte hɛ za nta. 

14Ma yayata meɗe mɛ keɗema yayata fela nya zemete male kezha fɛa ghəa nta 
yitea kwete wəsə ne, wərə za nta kayɛte keɗema kabelewəmte wəsə nya meɗeyi 
nde. 

15Ma keɗema za nta kegezete nda kwete ghena pa te hendɛ ta ŋkwa ne, nahe ŋkɛ 
keyɛte meɗe mɛa nta keɗema fela ta nta laka nzanyɛ ta ŋkɛ divə te veci nya fate 
ŋkɛ tsagha. 

16Ama ketarete ŋkɛ kabelewə hɛ kwa sebe ta hɛ nya fate ŋkɛ ne, kwa ghəa ŋkɛ 
tenza fete ta male ta ŋkɛ.» 

17Nyi ya kaghena nyi gezete nda Mahwətə ke Moyize te ghəa nza ta yɛ za le male 
ta ŋkɛ, keɗema te ghəa nza ta yɛ yita le wəzha ta ŋkɛ nya mba ki ghɛa ŋkɛ. 

Ɓela 31 

Ka Israyɛl kaha nda mpa ke ka Madiyan 

1Ma ke Mahwətə sha Moyize: 

2«Kwiɗi vate ɗa te ka Madiyan va wəsə kwa ndiremi nya menete nda hɛ ke ka 
Israyɛl. Kwa sebe ta ŋkɛ ne, katedzawa na sha ka shihɛ ŋa.» 

3Tagha gɛ, ma ke Moyize sha mbeli: «Fəte wəshi kempa ta nci kweci mbelia ŋayɛ 
kalə kampa le ka Madiyan, yitea ve ɗa nya tarete Mahwətə te hɛ. 

4Tsehave mə ka sewajɛ slibə shave mbe yayata yita ta Israyɛl.» 

5Pa mbeli tsehave zhili slibə mbe yayata yita ta Israyɛl, pɛtɛa nci ne, zhili 12.000 
kezha dzemte mpa. 

6Pa Moyize ghweneghe hɛ pɛtɛ kadzemte mpa, zlaɓe le nde dzeghe Shala Pinhas, 
wəzege ta Ɛlazar. Pa Pinhas fəte wəshi nyi keveyi geva tekeleke, tsagha yɛ veke 
kevɛ kezha gha mpa. 

7Pa hɛ have nda mpa ke hɛɗia Madiyan, kala nya gezave nda Mahwətə ke Moyize. 
Pa hɛ mpəmte pɛtɛa zhili. 

8Ɓiyitsa ne, pa hɛ mpəmte ka meghea kɛfia ka Madiyan mcɛfe: Ɛvi, Rɛkɛm, Səwr, 
Həwr ba'a Rɛba, tsagha Balam, wəzege ta Bɛyor. 

9Pa hɛ fəhwe mi ba'a ŋwalea ka Madiyan. Pa hɛ fəhwe pɛtɛa wəshi keseɗa kefə 
wəshi ta nci, yɛ wəvəsəa wəshi keseɗa ta nci pɛtɛ ba'a pɛtɛa wəshia nci. 

10Pa hɛ ndəmte pɛtɛa meleme nyi nza hɛ mbe ba'a yɛ ghedəkwəa nci pɛtɛ. 

11Kwa sebe ta ŋkɛ, cape hɛ le pɛtɛa wəshi, mbeli ba'a wəshi keseɗa nyi fəhwe hɛ. 

12Pa hɛ fəke hɛ pɛtɛ kadzembe ghedəkwəa nci nya te ŋwela ta Mowab, takwa 
yitea Zhəwrdɛŋe ba'a kwa kema ta Zhɛriko. Pa hɛ ncɛte nda hɛ pɛtɛ ke Moyize, 
ke nde dzeghe Shala Ɛlazar ba'a ke pɛtɛa ka Israyɛl. 

13Cape Moyize, Ɛlazar ba'a kweci mbeli nyi te ghəa mbeli shave mbe ghedəkwə 
kezha kemaneve hɛ. 

14Mɓɛke Moyize hwepete wənə va mbeli nyi te ghəa yɛ wəvəsəa ka sewajɛ slibə 
ba'a va nyi te ghəa yɛ wəvəsəa ka sewajɛ gwəmsə nyi kesheke kwamte mpa shɛ. 
Ma ke sha hɛ: 

15«Yitea wa sərəakɛ mi yɛ teghweme wa? 

16Ndagwara mia shɛhɛ ka ghwetame ka Israyɛl mbe mene nda fete nyi dzawe 
dzawe ke Mahwətə, mbe ghena ta Pɛyor, laka ghena nyi kese va Balam. Tagha 
gɛ, pa ndiremi nya wəba mate te mbelia Mahwətə. 

17Ma tsetsenya gɛ ne, mpəmte mə pɛtɛa ŋwale tezhili, tsagha pɛtɛa mi kese yitea 
zhili. 

18Ama wərə yɛ kasərəakɛ nda pɛtɛa ŋwalea kwɛ nyi keɗepema zhili ke ghəa 
ŋayɛ. 

19Ma pɛtɛa mbelia ŋayɛ nyi kepeslekɛ wəndə keɗema nyi kekwaɗakɛ wəndə 
kemte mte ne, nda hɛ kanza kahɛ mberefaŋe pelɛke te wəmbəa ghedəkwə. Nda 
yɛ kayaɓemte geva ta ŋayɛ wɛŋe te kwa mahekene ta hɛ ba'a te kwa mberefaŋe 
ta hɛ, gheyɛ le ghəa ŋayɛ ba'a ŋwale kwɛ nyi fəke hɛ. 

20Kateyaɓe yɛ lekwesa, pɛtɛa wəshi nyi menete mbeli le hweta, le shintia kwe 
keɗema le sheghwə yɛ perə.» 

21Ma ke nde dzeghe Shala Ɛlazar sha zhili nyi kese kwamte mpa: «Wa nyi wəshi 
nyi gezave nda Mahwətə ke Moyize nyi: 

22Ma wəshi nyi le mze kwa tere tere, mze kwa tɛawetɛa, mze kwa gheme, lɛ, 
kwekwərə keɗema dalema, 

23geze ta ŋkɛ, wəshi nyi keɗema katere va ghwə ne, kateyaɓe hɛ yɛ wɛŋe le ghwə. 
Kwa sebe ta ŋkɛ, kateselame hɛ yɛ hwa yɛmə keyaɓe ŋkwa. Ma wəshi nyi ketere 
va ghwə ne, deke hwa yɛmə keyaɓe ŋkwa wɛŋe teselame hɛ yɛ. 

24Ma kwa sebe ta nya yaɓemte lekwesa ta ŋayɛ yɛ te kwa mberefaŋe ta hɛ ne, 
katenza yɛ wɛŋe ba'a katezhɛne geva yɛ kadzembe ghedəkwə.» 

Nehe ta wəshi nyi fəke mbeli sheke kwamte mpa 

25Ma ke Mahwətə sha Moyize: 

26«Gha, nde dzeghe Shala Ɛlazar ba'a mbeli nyi te ghəa mbeli ne, ɓelate mə pɛtɛa 
wəshi, mbeli ba'a wəshi keseɗa nyi fəke mbeli. 

27Katenehe hɛ na bake mbe: ma kwete ne, kaŋa mbeli nyi kese kwamte mpa, ma 
kwete, kaŋa mbeli nyi ketene. 

28Ma mbe bela nya kaŋa ka sewajɛ ne, katekelemte ɗa ŋa na bela: wəndə 
kwetɛŋe mbe mbeli gwəmsə mcɛfe, wəsə keseɗa kwetɛ kwetɛ mbe yɛ sla, kwara 
lɛmə, timɛti ba'a kwi gwəmsə mcɛfe. 

29Katefə nda ŋa ɗa na bela, 'ya Mahwətə ke nde dzeghe Shala Ɛlazar. 

30Ma shave mbe bela nya kaŋa ka Israyɛl ne, katekelemte wəndə kwetɛŋe na 
mbe mbeli mcɛfemsə, wəsə keseɗa kwetɛ kwetɛ shave mbe yɛ sla, kwara lɛmə, 



333 

 

 
Ghena ta Shala 

Kapsiki DC Bible 
©2012 Alliance Biblique du Cameroun and Bible Society of Cameroon. 

 

 
 

 

timɛti, kwi ba'a kweci wəshi keseɗa mcɛfemsə. Katefə nda bela shɛ na ke ka Lɛvi 
nyi kemene slene ta cɛ lekwesa nya keveyi ɗa geva tekeleke, 'ya Mahwətə.» 

31Pa yɛ Moyize le nde dzeghe Shala Ɛlazar menete nya gezave nda Mahwətə ke 
Moyize. 

32Wa nyi wəshi nyi ketene nyi hwa wəshia ka Madiyan nyi fəke ka sewajɛ: timɛti 
ba'a kwi 675.000, 

33yɛ sla 72.000, 

34kwara lɛmə 61.000 

35ba'a ŋwalea kwɛ nyi keɗepema zhili 32.000. 

36Wa nya bela nya kendeke nda geva ke ka sewajɛ nya: timɛti ba'a kwi 337.500 

37nyi kelemte mbeli gwəmsə ŋkwaŋe ba'a mberefaŋemsə mcɛfeghəmbe shave 
hwa hɛ kaŋa Mahwətə. 

38Yɛ sla 36.000 nyi kelemte mbeli mberefaŋemsə bakeghəmbe shave hwa hɛ 
kaŋa Mahwətə. 

39Kwara lɛmə 30.500 nyi kelemte mbeli shave hwa hɛ ŋkwaŋemsə 
kwetɛŋeghəmbe kaŋa Mahwətə. 

40Mbeli 16.000 nyi kelemte mbeli mahekenemsə bakeghəmbe shave hwa hɛ kaŋa 
Mahwətə. 

41Pa Moyize fəave nda zhigə ŋa Mahwətə bela ke nde dzeghe Shala Ɛlazar, kala 
nya kegezave nda Mahwətə. 

42Ma bela nya kaŋa ka Israyɛl, nya veyi Moyize tekeleke le ŋa ka sewajɛ, 

43bela nya kendeke geva ke mbeli ne, timɛti ba'a kwi 337.500, 

44yɛ sla 36.000 

45kwara lɛmə 30.500 

46ba'a mbeli 16.000. 

47Ma mbe bela nya kendeke nda geva ke ka Israyɛl, pa Moyize kelemte wəndə 
kwetɛŋe mbe mbeli mcɛfemsə, wəsə keseɗa kwetɛŋe mbe wəshi keseɗa 
mcɛfemsə. Kala gezave nda Mahwətə ne, pa Moyize fəave nda hɛ ke ka Lɛvi nyi 
kemene slene ta cɛ lekwesa ta Mahwətə. 

Mbeli nyi te ghəa ka sewajɛ kave wəshi ke Shala 

48Pa mbeli nyi te ghəa ka sewajɛ, mbeli nyi te ghəa yɛ wəvəsəa ka sewajɛ slibə 
ba'a nyi te ghəa wəvəsəa ka sewajɛ gwəmsə tsenete geva yitea Moyize, 

49ma ke hɛ shɛ: «Nahe ghen'yɛ keɓelate ka sewajɛ nyi kese mbe dzeve ta n'yɛ: 
wəndə shɛ keza we. 

50Vatse fəke nda wəshi gəmə ghen'yɛ ke Mahwətə, va nya yakɛ mpia n'yɛ ŋkɛ. 
Yayata wəndəa n'yɛ kave nda wəshi mze kwa tere tere nyi kemave ŋkɛ kawəshi 
gəmə ke Mahwətə: yɛ livə, yɛ takase, yɛ ŋgwedɛba, wəshi nyi mbe sleme ba'a 
wəshi nyi kwa welɛ.» 

51Pa yɛ Moyize le nde dzeghe Shala Ɛlazar fəte pɛtɛa wəshi nyi menete nyi mbeli 
yitea mze kwa tere tere nyi fəke nyi hɛ. 

52Ma ɗaŋeɗa ta wəshi mze kwa tere tere pɛtɛ nyi fəave nda mbeli nyi te ghəa ka 
sewajɛ ke Mahwətə ne, kiləwə gwəmsə ba'a mberefaŋemsə. 

53Ma kaŋa kweci sewajɛ ne, yayata wəndəa nci kasərə nda wəshi nyi fəke ŋkɛ ke 
ghəa ŋkɛ. 

54Pa yɛ Moyize le nde dzeghe Shala Ɛlazar beteyi pɛtɛa wəshi mze kwa tere tere 
nyi fəke mbeli nyi te ghəa ka sewajɛ kawəshi gəmə mbe cɛ lekwesa kebegeme 
geva, yitea zəzə ka Israyɛl Mahwətə. 

Ɓela 32 

Hwelefefi mahekene kanza pelɛ kema ta Zhəwrdɛŋe 

1Ma yɛ hwelefefia Rəbɛn le ŋa Gad ne, kwele kwele ba'a zlɛazlɛake wəvəsəa 
wəshi keseɗa va hɛ. Ma kwa nakɛ hɛɗia Yazɛr ba'a hɛɗia Gala'ad hɛ ne, megela 
hɛ kezha wəshi keseɗa. 

2Hwa'a hwelefefia Gad ba'a hwelefefia Rəbɛn sha Moyize, nde dzeghe Shala 
Ɛlazar ba'a mbeli nyi te ghəa mbeli. Ma ke hɛ sha hɛ: 

3«Ma yɛ meleme ta Atarot, Dibon, Yazɛr, Nimra, Hɛshebon, Ɛlalɛ, Sebam, Nɛbo 
ba'a Bɛyon ne, zlaɓe hɛ 

4le hɛɗi nya hərəte ka Israyɛl laka kemane ta Mahwətə. Megela hɛɗia shɛ kezha 
wəshi keseɗa. Ma ghen'yɛ ne, wəshi keseɗa ya va ghen'yɛ.» 

5Ma ke hɛ mtsehete: «Ma kenza ŋkɛ nahe na keyɛte zəzə ta n'yɛ ne, ndeke n'yɛ 
hɛɗia shɛ kaŋa n'yɛ. Kelema n'yɛ na kajive kwete kema ta Zhəwrdɛŋe ma.» 

6Ma ke Moyize zhɛnete nda ke hɛ: «Wa ŋkɛ wa? Gheyɛ ɗe kanza ŋayɛ teke vəa 
ŋkwa nya dzemte mpa ka menəhɛ ŋayɛ na? 

7Yitea wa ɗe yɛ katamte geva ta ka Israyɛl kelə kadzete hɛɗi nya ve nda Mahwətə 
ke hɛ wa? 

8Nahe ka yitehɛ ŋayɛ kemenete fete nya kala nya vəashi, vəa ŋkwa nya 
ghwenakɛ hɛ 'ya se mbe Kadɛs-Barnɛya kezha newe hɛɗia Kanan. 

9Pa hɛ dzawa zlərəa Ɛshekol, pa hɛ newemte hɛɗia shɛ. Ma kwa zhɛneke geva hɛ 
ne, pa hɛ tamte geva ta ka Israyɛl kelə kadzete hɛɗi nya ve nda Mahwətə ke hɛ. 

10Ma te vecia shɛ ne, mɓɛke Mahwətə hwepete wənə, ma ke zemete fela: 

11‹Wəndə shɛ hwa mbeli nyi keshave nyi mbe Ɛzhipte nya nza va ta ŋkɛ se te 
bakemsə kajive mbe kema katenakɛ hɛɗi nya meɗeyi nda 'ya ke Abraham, ke 
Izak ba'a ke Zhakob we, kwa nza ŋkɛ ne, nahe hɛ kese kagezleŋe ghə va ghena ta 
ɗa. 

12Deke Kalɛb, wəzege ta Yefəwnɛ, kwa Yita ta Kenaz ba'a Zhozəwɛ, wəzege ta 
Nəwn, ka tedzembe, va nya ɗema hɛ kagezleŋe ghə va ghena ta ɗa 'ya Mahwətə.› 

13Mɓɛke Mahwətə hwepete wənə va ka Israyɛl ba'a sərəakɛ hɛ kandeŋe te 
ɓerama kava wəfaɗemsə, pa te və nya zanji mbeli nyi kese kamene wəsə nya 
keɗema zeɗehwe nda ke Mahwətə. 

14Ma gheyɛ tsetsenya ne, gheyɛ ɗe kazele sebe ta ka yitehɛ ŋayɛ, kala hwelefe ta 
ka jaɗafa kezha mtsehe geva ghwə ta hwepe wənəa Mahwətə kənəa ka Israyɛl 
gɛ na! 

15Kwa nza ŋkɛ ma keɗema yɛ kahawe va Shala ne, katemtsehe hɛa ka Israyɛl ŋkɛ 
te ɓerama. Ma tsagha gɛ ne, nahe yɛ kezamte mbeli nyi pɛtɛ gɛ shi!» 

16Pa mbelia shɛhɛ hendeke nda geva ke Moyize, ma ke hɛ shɛ: «Ewə! Ghen'yɛ 
kateŋa yɛ zlema ta timɛti teke ke wəshi keseɗa ta n'yɛ ba'a yɛ meleme kezha 
mbelia n'yɛ. 

17Kwa sebe ta ŋkɛ, katefə wəshi kempa n'yɛ kahe kahe ba'a katedzete kema ta 
kweci ka Israyɛl n'yɛ kezha fə hɛ kadzete hɛɗi nya kendeke nda geva ke hɛ. Teke 
tenza mbelia n'yɛ mbe meleme nyi nza nyi zli yite, tewəfərə va mbeli nyi te hɛɗi 
nya. 

18Katezhɛne geva ghen'yɛ kase keɗema yayata nde Israyɛl kekemave ŋa ŋkɛ bela 
ta hɛɗi we. 

19Ama katekemave hɛɗi n'yɛ kala hɛ pelɛ kwete kema ta Zhəwrdɛŋe we, kwa nza 
ŋkɛ nahe ghen'yɛ kekemave ŋa n'yɛ laka bela nya, laka ŋkwa kesame ta veci yitea 
Zhəwrdɛŋe.» 

20Ma ke Moyize sha hɛ: «Menete wəsə nya gezete yɛ. Fə mə wəshi kempa ta ŋayɛ 
kalə kampa kwa kema ta Mahwətə. 

21Jive kwete kema ta Zhəwrdɛŋe pɛtɛa mbeli nyi nza wəshi kempa va hɛ kwa 
kema ta Mahwətə. Pelɛagha nza hɛ, pa te və nya teŋkamte ka ghema ta ŋkɛ ŋkɛ 
te kema ta ŋkɛ. 

22Nza hɛɗi nya mbe dzeve ta ŋkɛ. Ma kwa sebe ta ŋkɛ ne, wərə yɛ kazhɛne geva 
kase sha ghɛa ŋayɛ. Kwa nza ŋkɛ ne, katenza yɛ kaka mene fete sha Mahwətə 

ba'a sha kweci ka Israyɛl we. Tagha gɛ, kaŋa ŋayɛ tenza hɛɗi nya te bela ta 
Zhəwrdɛŋe nya laka ɗe ta Mahwətə. 

23Ama keɗema yɛ kemenete kala nya ne, jaɗafa yatemene nda yɛ ke Mahwətə. 
Ɗepete mə megela, katefa ghwene nya mbe gheyɛ. 

24Ŋa mə yɛ meleme ke mbelia ŋayɛ ba'a yɛ zlema kezha timɛti ba'a kwia ŋayɛ. 
Ama zaghəyitema mene wəsə nya meɗeyi yɛ yɛ ma.» 

25Ma ke hwelefefia Gad ba'a ŋa Rəbɛn sha Moyize: «Kateyipə ghena nyi gezete 
na ka mene slene ta ŋa kadzawa nde sleke n'yɛ yawe. 

26Katenza mia n'yɛ ba'a ŋwalea n'yɛ, wəshi keseɗa ta n'yɛ ba'a wəshi keseɗa kefə 
wəshi ta n'yɛ teke, mbe yɛ meleme ta Gala'ad. 

27Ma ghen'yɛ le ŋa n'yɛ, katefə wəshi kempa ghen'yɛ pɛtɛ ba'a katedzemte 
ghen'yɛ kampa kwa kema ta Mahwətə, kala nya gezete na.» 

28Pa Moyize gezete nda ghena te ghəa nci ke nde dzeghe Shala Ɛlazar, ke 
Zhozəwɛ, wəzege ta Nəwn ba'a ke mbeli nyi te ghəa hwelefefia Israyɛl. 

29Wa nya ghena nya gezete nda ŋkɛ ke hɛ nya: «Ma kefəte wəshi kempa 
hwelefefia Gad ba'a ŋa Rəbɛn, kejive kema ta Zhəwrdɛŋe hɛ zlaɓe le gheyɛ, 
kadzemte hɛ kampa kwa kema ta Mahwətə, ma kekemanakɛ ŋayɛ hɛ kazləgwə 
hɛɗi ne, kateve nda hɛɗia Gala'ad yɛ kaŋa nci ke hɛ. 

30Ama keɗema hɛ kejive le wəshi kempa zlaɓe le gheyɛ ne, hwa gheyɛ tekemave 
ŋa nci hɛ hɛɗi te hɛɗia Kanan.» 

31Ma ke hwelefefia Rəbɛn ba'a ŋa Gad zhɛnete ghwə yitea ghena shɛ: «Katemene 
wəsə nya gezete n'yɛ Mahwətə ghen'yɛ. 

32Katefə wəshi kempa ghen'yɛ ba'a katejive hɛɗia Kanan ghen'yɛ kwa kema ta 
Mahwətə. Ma tsagha ne, katekemave ŋa n'yɛ ghen'yɛ bela ta hɛɗi te bela ta 
Zhəwrdɛŋe nya.» 

33Pa Moyize ndeke nda hɛɗia Sihon, meghea ka Amor, ŋa Og, meghea Bashan, 
tsagha meleme ba'a hɛɗi nyi dzeyi yitea hɛ ke hwelefefia yɛ Gad le Rəbɛn, ba'a 
ke kwete bela ta hwelefefia Manasɛ, wəzege ta Zhozɛf. 

34Pa hwelefefia Gad zhɛne kaŋate yɛ meleme ta Dibon, Atarot, Arowɛr, 

35Atrot-Shofan, Yazɛr, Yogboha, 

36Bɛt-Nimra ba'a Bɛt-Haran. Pa hɛ ŋeŋeyite zli yitea hɛ ba'a ŋeŋate yɛ zlema 
kezha timɛti ba'a kwia nci. 

37Pa hwelefefia Rəbɛn zhɛne kaŋate Hɛshebon, Ɛlalɛ, Kiriyatayim, 

38Nɛbo, Ba'al-Mɛyon ba'a Sibma. Pa hɛ hekate nda kweci slə ke meleme nyi 
zhɛne hɛ kaŋate. 

39Pa hwelefefia Makir, wəzege ta Manasɛ lənji kadzete Gala'ad ba'a kelehwe 
hɛɗia shɛ. Pa hɛ ŋkamte ka Amor nyi te. 

40Tagha gɛ, pa Moyize ndeke nda Gala'ad ke Makir, wəzege ta Manasɛ nya 
kenzanyɛ te. 

41Pa hwelefefia Yayir, kwete wəzege ta Manasɛ lənji kakelehwe yɛ ghedəkwəa 
ka Amor. Pa hɛ hekate nda slə ke hɛ kayɛ ghedəkwəa Yayir. 

42Kakwa keɗaŋe, pa Noba lə kakelehwe Kenat ba'a ghedəkwə nyi dzeyi yite. Pa 
ŋkɛ hekate nda sləa ŋkɛ nya kaNoba ke meleme shɛ. 

Ɓela 33 

Dzeghwa ta ka Israyɛl ghala shave hɛ mbe Ɛzhipte 

1Wa nyi dzeghwa nyi dzeghwave ka Israyɛl nyi, kwa shave hɛ mbe Ɛzhipte 
kewəvəsə kewəvəsə, mbe dzeve ta yɛ Moyize le Aron. 

2Nahe Moyize kerafete ŋkwa nyi ghereŋe hɛ te ba'a nyi slə hɛ te, kala nya gezave 
nda Mahwətə. Wa nyi dzeghwa ta nci nyi keŋkwa keŋkwa: 

3Ma te kwa meŋe mcɛfeghəmbe ta hɛ mbe tere kwa ghate mbe va, te hendɛ ta 
kwa ghate ta Pake ne, cape ka Israyɛl slə mbe Ramsɛs. Waɗe slə hɛ kwa ntsə ta 
ka Ɛzhipte. 

4Ma vəa ŋkwa shɛ ne, la yala ka tezhɛa kɛfia nci nyi mpəmte Mahwətə ka Ɛzhipte, 
va nya mehate ghwə ŋkɛ te yɛ shala ta ka Ɛzhipte. 

5Slə mbe Ramsɛs ne, pa ka Israyɛl ghereŋenji mbe Səwkot. 

6Slə mbe Səwkot ne, pa hɛ ghereŋenji mbe Ɛtam, mɛa ɓerama. 

7Slə mbe Ɛtam ne, pa hɛ zhɛneghe geva kadzembe Pi-Hahirot, nya kwa kema ta 
Ba'al-Sefon ba'a ghereŋenji kwa kema ta Migdol. 

8Slə mbe Pi-Hahirot ne, pa hɛ jivenji te ndərəa ghwəvərə ba'a dzetenji te ɓerama. 
Kwa sebe ta hɛ mahekene kadzeghwa te ɓerama ta Ɛtam ne, pa hɛ ghereŋenji 
mbe Mara. 

9Slə mbe Mara ne, pa hɛ ntsehe mbe Ɛlim nya nza ghwa meŋe bakeghəmbe ba'a 
peha mberefaŋemsə mbe. Pa hɛ ghereŋenji tagha. 

10Slə mbe Ɛlim ne, pa hɛ lə kaghereŋenji takwa yitea ndərəa ghwəvərə. 

11Slə mɛa ndərəa ghwəvərə ne, pa hɛ ntsehe te ɓerama ta Sin. 

12Slə te ɓerama ta Sin ne, pa hɛ ghereŋenji mbe Dofka. 

13Slə mbe Dofka ne, pa hɛ ghereŋenji mbe Aləwsh. 

14Slə mbe Aləwsh ne, pa ghereŋenji mbe Refidim, te ŋkwa nya kemavema yɛmə 
kesa mbeli. 

15Slə mbe Refidim ne, hwa'a hɛ te ɓerama ta Sinay. 

16Slə te ɓerama ta Sinay ne, hwa'a hɛ mbe Kibrot-Tava. 

17Slə mbe Kibrot-Tava ne, hwa'a hɛ mbe Hasɛrot. 

18Slə mbe Hasɛrot ne, hwa'a hɛ mbe Ritma. 

19Slə mbe Ritma ne, hwa'a hɛ mbe Rimon-Pɛrɛs. 

20Slə mbe Rimon-Pɛrɛs ne, hwa'a hɛ mbe Libna. 

21Slə mbe Libna ne, hwa'a hɛ mbe Risa. 

22Slə mbe Risa ne, hwa'a hɛ mbe Kehɛlata. 

23Slə mbe Kehɛlata ne, hwa'a hɛ pelɛ ghweme ta Shɛfɛr. 

24Slə pelɛ ghweme ta Shɛfɛr ne, hwa'a hɛ mbe Harada. 

25Slə mbe Harada ne, hwa'a hɛ mbe Makɛlot. 

26Slə mbe Makɛlot ne, hwa'a hɛ mbe Tahat. 

27Slə mbe Tahat ne, hwa'a hɛ mbe Tɛra. 

28Slə mbe Tɛra ne, hwa'a hɛ mbe Mitka. 

29Slə mbe Mitka ne, hwa'a hɛ mbe Hashemona. 

30Slə mbe Hashemona ne, hwa'a hɛ mbe Mosɛrot. 

31Slə mbe Mosɛrot ne, hwa'a hɛ mbe Benɛ-Yakan. 

32Slə mbe Benɛ-Yakan ne, hwa'a hɛ mbe Hor-Gidgad. 

33Slə mbe Hor-Gidgad ne, hwa'a hɛ mbe Yotbata. 

34Slə mbe Yotbata ne, hwa'a hɛ mbe Abrona. 

35Slə mbe Abrona ne, hwa'a hɛ mbe Ɛsiyon-Gɛbɛr. 

36Slə mbe Ɛsiyon-Gɛbɛr ne, hwa'a hɛ mbe Kadɛs, te ɓerama ta Tsin. 

37Slə mbe Kadɛs ne, hwa'a hɛ pelɛ ghweme ta Hor, takwa yitea ghala ta Ɛdom. 

38Kala nya gezete Mahwətə, tarame nde dzeghe Shala Aron pelɛ ghweme ta Hor. 
Mtiwə ŋkɛ pelɛagha te hɛ kwa ghate, mbe tere kwa mcɛfe, mbe kwa wəfaɗemsə 
ta va ghala shave ka Israyɛl mbe Ɛzhipte. 

39Va gwəmsə ba'a bakemsə mahekeneghəmbe menete Aron nda mtenyɛ ŋkɛ 
pelɛ ghweme ta Hor. 

40Pa meghe Arad, nde Kanan nya te hɛɗia Nɛgɛv fate se ta ka Israyɛl. 

41Slə pelɛ ghweme ta Hor ne, hwa'a ka Israyɛl mbe Salmona. 

42Slə mbe Salmona ne, hwa'a hɛ mbe Pəwnon. 

43Slə mbe Pəwnon ne, hwa'a hɛ mbe Obot. 

44Slə mbe Obot ne, hwa'a hɛ mbe Yɛ-Abarim, kwa ghala ta Mowab. 

45Slə mbe Yɛ-Abarim ne, hwa'a hɛ mbe Dibon-Gad. 

46Slə mbe Dibon-Gad ne, hwa'a hɛ mbe Almon-Diblatayim. 

47Slə mbe Almon-Diblatayim ne, hwa'a hɛ pelɛ yɛ ghweme ta Abarim, kwa kema 
ta Nɛbo. 

48Slə pelɛ yɛ ghweme ta Abarim ne, hwa'a hɛ te ŋwela ta Mowab, takwa yitea 
Zhəwrdɛŋe ba'a kwa kema ta Zhɛriko. 

49Pa hɛ nzanji te ŋwela ta Mowab, takwa yitea Zhəwrdɛŋe ba'a kwelɛ yɛ Bɛt-
Yeshimot le Abɛl-Shitim. 

Ghena nyi gezete Mahwətə kezha nehe ta Kanan 

50Ma te ŋwela ta Mowab, takwa yitea Zhəwrdɛŋe ba'a kwa kema ta Zhɛriko ne, 
ma ke Mahwətə gezave nda ke Moyize 

51kageze nda ke ka Israyɛl: «Ma vəa ŋkwa nya tejive ŋayɛ yɛ te Zhəwrdɛŋe kezha 
dzete hɛɗia Kanan ne, 

52kateŋkamte pɛtɛa mbeli nyi te hɛɗia shɛ yɛ te kema ta ŋayɛ, kateza sebe yɛ te 
wəshi nyi tsehete hɛ yitea pelɛ keɗema nyi vɛsəte hɛ kala yɛ shala ta nci ba'a 
kateza sebe yɛ te yɛ kələŋəa nci. 

53Katekele hɛɗia nci yɛ ba'a katenza yɛ te. Kwa nza ŋkɛ ne, nahe 'ya kendeke 
ŋayɛ hɛɗia shɛ kaŋa ŋayɛ. 

54Katesla kwasheghediɗi yɛ kezha nehe hɛɗia shɛ kwelɛ hwelefefia ŋayɛ. Ke 
hwelefe nya kwele kwele ne, wəbake ŋa nda hɛɗi yɛ, ke nya ɓɛhwɛ ne, ɓɛhwɛ ŋa 
nda hɛɗi yɛ. Yayata hwelefe kateyɛ hɛɗi nya kenta nda geva laka kwasheghediɗi. 

55Ama keɗema yɛ keŋkamte pɛtɛa mbeli nyi te hɛɗia shɛ te kema ta ŋayɛ ne, kala 
shekwəli nyi mbe ntsə ta ŋayɛ ba'a tigə nyi keŋgwerahe wəmbə te gheyɛ tenza 
mbelia nci nyi tesərə yɛ teghweme. Kateha ŋayɛ mpa hɛ te hɛɗi nya tenza nya 
yɛ, 

56ba'a ne, ke gheyɛ temene ŋayɛ wəsə nya tarete 'ya kamene nda ke hɛ 'ya.» 

Ɓela 34 

Yɛ ghala ta hɛɗia kanan 

1Ma ke Mahwətə sha Moyize: 

2«Wa nyi ghena nyi tegeze nda na ke ka Israyɛl nyi: Ma vəa ŋkwa tedzete hɛɗia 
Kanan yɛ ne, wa nya tsetse tenza hɛɗi nya ketenehe ŋayɛ geva, geze ta ŋkɛ, hɛɗia 
Kanan le yɛ ghala ta ŋkɛ: 

3Ma laka bela kwa zeme ne, ɓerama ta Tsin ba'a hɛɗia Ɛdom ka tenza kaghala ta 
hɛɗia ŋayɛ. Ma laka ŋkwa kesame ta veci ne, kwa zeweve ta ndərə kwa 
Ghwənəghwə teslə ghala shɛ. 

4Katezhɛre geva nde kwa zeweve ta wəmbəa yɛ Yɛte, katejive nde laka Tsin, 
katejive nde laka zeweve ta Kadɛs-Barnɛya, zhɛne, jive laka yɛ Hasar-Adar le 
Asmon. 

5Slə mbe Asmon ne, katezhɛne nde kawətəli geva dzawa laka hələa Ɛzhipte 
kezha ntsehe kwa ndərəa Mɛditɛranɛ. 

6Ma laka ŋkwa kepəkwə ta veci ne, ndərəa Mɛditɛranɛ ya kaghala. 

7Ma laka bela kwa gwela, katemɓe ghala yɛ kwelɛ yɛ ndərəa Mɛditɛranɛ le 
ghweme ta Hor. 

8Slə mbe ghweme ta Hor ne, katemɓe ghala yɛ hwa'a mbe Lebo-Hamat. 
Katentsehe ghala shɛ mbe Sedad, 

9kwa sebe ta ŋkɛ, katejive nde mbe Zifron kezha zhigə mbe Hasar-Ɛnan. Tsetse 
tenza ghala ta ŋayɛ laka bela kwa gwela. 

10Ma laka ŋkwa kesame ta veci ne, katemɓe ghala yɛ slə mbe Hasar-Ɛnan hwa'a 
mbe Shefam. 

11Slə tagha, katedzawa nde laka Harbɛla nya laka ŋkwa kesame ta veci yitea 
Ayin. Kwa sebe ta ŋkɛ, katendəkwə geva nde mbe hələbə nya laka ŋkwa kesame 
ta veci yitea ndərəa Zhɛnɛzarɛt. 

12Kakwa keɗaŋe ne, katedzawa nde hwa'a kwa Zhəwrdɛŋe kezha zhigə kwa 
ndərə kwa mte mte. Tsetse tenza yɛ ghala ta hɛɗia ŋayɛ.» 

13Pa Moyize gezave nda ghena shɛhɛ ke ka Israyɛl. Kwa sebe ta ŋkɛ, ma ke sha 
hɛ: «Nya ya kahɛɗi nya gezete Mahwətə kezha nehe le kwasheghediɗi kwelɛ 
hwelefefi mesli ba'a kwa bake ta bela ta hwelefe. 

14Kwa nza ŋkɛ nahe hwelefefia Rəbɛn, ŋa Gad ba'a kwa bake ta bela ta hwelefefia 
Manasɛ kekemave ŋa nci hɛɗi. 

15Ma hwelefefi nyi bake nyi ba'a kwa bake ta bela ta hwelefe ne, pelɛ kema ta 
Zhəwrdɛŋe kemave ŋa nci hɛ hɛɗi, kwa kema ta Zhɛriko, laka ŋkwa kesame ta 
veci.» 

Mbeli nyi te ghə nyi ketenehe hɛɗi 

16Ma ke Mahwətə sha Moyize: 

17«Nde dzeghe Shala Ɛlazar ba'a Zhozəwɛ, wəzege ta Nəwn ka tenehe ŋayɛ hɛɗi. 

18Kezha kemane hɛ mbe slenea shɛ ne, kateve wəndə nya te ghə mbe yayata 
hwelefe yɛ yitea hɛ. 

19Wa nyi sləa nci nyi: Kwa yita ta Zhəwda ne, Kalɛb, wəzege ta Yefəwnɛ. 

20Kwa yita ta Simɛyon ne, Sheməwɛl, wəzege ta Amihəwd. 

21Kwa yita ta Bɛnjamɛn ne, Ɛlidad, wəzege ta Kislon. 

22Kwa yita ta Dan ne, Bəwki, wəzege ta Yogli. 

23Kwa yita ta Manasɛ, wəzege ta Zhozɛf ne, Haniyɛl, wəzege ta Ɛfod. 

24Kwa yita ta Ɛfrayim, wəzege ta Zhozɛf ne, Keməwɛl, wəzege ta Shiftan. 

25Kwa yita ta Zabəlon ne, Ɛlisafan, wəzege ta Parnak. 

26Kwa yita ta Isakar ne, Paltiyɛl, wəzege ta Azan. 

27Kwa yita ta Asɛr ne, Ahihəwd, wəzege ta Shelomi. 

28Kwa yita ta Nɛftali ne, Pedahɛl, wəzege ta Amihəwd.» 

29Nyi ya kambeli nyi ntave Mahwətə kezha nehe nda hɛɗia Kanan ke hwelefefia 
Israyɛl. 

Ɓela 35 

Meleme nyi kendeke nda geva ke ka Lɛvi 

1Pa Mahwətə gezete nda ghena ke Moyize te ŋwela ta Mowab, takwa yitea 
Zhəwrdɛŋe ba'a kwa kema ta Zhɛriko. Ma ke shɛ: 

2«Geze nda ke ka Israyɛl kanta nda yɛ meleme nyi te hɛɗia nci ke ka Lɛvi yitea 
nza hɛ mbe hɛ. Pa hɛ ŋave nda ŋkwa keya wəshi ke hɛ dzeyi yitea melemea shɛhɛ 
ɓiyitsa. 

3Katenza ka Lɛvi dzeyi mbe melemea shɛhɛ ba'a katenza ŋkwa nyi dzeyi yitea 
hɛ kaŋa wəshi keseɗa ta nci ba'a kaŋa wəshi keseɗa kefə wəshi ta nci. 

4Ma ŋkwa keya wəshi nyi teve nda shɛhɛ yɛ ke ka Lɛvi ne, kamɛtre gwəmsə 
mcɛfe tenza hɛ slə mbe zli nya yitea meleme kajive ŋwela, dzasle dzeyi yite. 

5Ma pelɛke te wəmbəa meleme ne, katedzeghe ŋkwa yɛ kamɛtre slibə laka ŋkwa 
kesame ta veci, mɛtre slibə laka bela kwa zeme, mɛtre slibə laka ŋkwa kepəkwə 
ta veci ba'a mɛtre slibə laka bela kwa gwela kezha nza meleme te tepe ta ŋkɛ. 
Nyi ya kaŋkwa nyi ketenza dzeyi yitea meleme ta nci. 

6Katenta nda meleme kewəfərə yɛ ŋkwaŋe ke ka Lɛvi kezha wəfərə wəndə nya 
kepeslekɛ ŋkwa le ɗema ta ŋkɛ mbe. Katenta nda kweci meleme yɛ wəfaɗemsə 
bakeghəmbe ke hɛ ɓiyitsa. 

7Ma pɛtɛa nci ne, meleme wəfaɗemsə degheseghəmbe, yayata meleme le ŋkwa 
keya wəshi nyi dzeyi yite. 

8Yayata hwelefe katenta nda meleme ke hɛ kala nza ta wəba ta hɛɗia ŋkɛ: ma 
hwelefe nya kwele kwele ne, kwele kwele nta nda ŋkɛ ke hɛ, ma nya ɓɛhwɛ ne, 
ɓɛhwɛ nta nda ŋkɛ ke hɛ.» 

Yɛ meleme kewəfərə 

9Ma ke Mahwətə sha Moyize: 

10«Wa nya ghena nya tegeze nda na ke ka Israyɛl nya: Ma vəa ŋkwa nya tejive 
ŋayɛ yɛ te Zhəwrdɛŋe ba'a nya tedzembe hɛɗia Kanan yɛ ne, 

11katenta kweci meleme yɛ kameleme kewəfərə. Katewəfərə wəndə nya 
kepeslekɛ ŋkwa le ɗema ta ŋkɛ mbe. 

12Ma tsagha ne, katembele ŋkɛ va wəndə nya kewa wəndə nya peslekɛ ŋkɛ. 
Katepesle ŋkɛ mbeli keɗema jikə ta mbeli kamehate ghwə te we. 

13Katenza meleme kewəfərəa shɛhɛ ŋkwaŋe: 

14meleme kewəfərə mahekene laka ŋkwa kesame ta veci yitea Zhəwrdɛŋe ba'a 
mahekene te hɛɗia Kanan. 

15Ma yayata wəndə nya peslekɛ ŋkwa le ɗema ta ŋkɛ, nde Israyɛl, nde se se 
keɗema mentiɓə nya hwa ka Israyɛl ne, wərə ŋkɛ kawəfərə mbe kwete hwa 
meleme nyi ŋkwaŋe nyi. 

16Ma kenza nde le wəsə kwa lɛ lɛ peslekɛ ŋkwa ŋkɛ ne, nde pesle ŋkwa ŋkɛ. 
Tsagha ne, katepesle ŋkɛ mbeli. 

17Ma kenza nde le pelɛ nya kenza kapeslekɛ ŋkwa bezave ŋkɛ, nda mtenyɛ ŋkɛ 
ne, nde pesle ŋkwa ŋkɛ. Tsagha ne, katepesle ŋkɛ mbeli. 

18Ma kenza nde le wəsə kwa sheghwə sheghwə nya kenza kapeslekɛ mpave ŋkɛ 
ŋkɛ, nda mtenyɛ ŋkɛ ne, nde pesle ŋkwa ŋkɛ. Tsagha ne, katepesle ŋkɛ mbeli. 

19Wəndə nya keveyi geva kawa wəndə nya kemte nde tepesle wəndə nya 
kepeslekɛ ŋkwa, vəa ŋkwa nya tebegeme ŋkɛ le. 

20Ma ketsəkwəte ŋkwa wəndə va zlɛ keɗema kebezave ŋkwa ŋkɛ le kwete wəsə 
le zəzə nya ndiremi, nda mtenyɛ wəndəa shɛ, 

21keɗema kempave ŋkɛ ŋkɛ le balema le zlɛ le zlɛ, nda mtenyɛ ŋkɛ ne, nde pesle 
ŋkwa ŋkɛ. Tsagha ne, katepesle ŋkɛ mbeli. Wəndə nya keveyi geva kawa wəndə 

nya kemte nde tepesle wəndə nya kepeslekɛ ŋkwa, vəa ŋkwa nya tebegeme ŋkɛ 
le. 

22Ama ketsəkwəte ŋkwa wəndə le ɗema ta ŋkɛ ba'a kaɗema le zlɛ, keɗema 
kebezave ŋkwa ŋkɛ le kwete wəsə kaɗema le zəzə nya ndiremi, 

23kesərəakɛ pelɛ nya kenza kapeslekɛ wəndə ŋkɛ le ɗema ta ŋkɛ kame te wəndə, 
nda mtenyɛ wəndəa shɛ, ndagwara kaɗema ŋkɛ kande ghema ta ŋkɛ ba'a 
kaɗema ŋkɛ kazele kamene nda wəsə kwa ndiremi ne, 

24katemeha ghwə ta yɛ wəndə nya kepeslekɛ ŋkwa le wəndə nya kewa wəndə 
nya kemte jikə ta mbeli, kala ghena nyi kegezete geva. 

25Katembele wəndə nya kepeslekɛ ŋkwa jikə ta mbeli shave mbe dzeve ta wəndə 
nya kewa wəndə nya kemte. Katezhɛne ŋkɛ jikə ta mbeli kalə kadzembe meleme 
kewəfərə nya se ŋkɛ tewəfərə mbe. Katenza ŋkɛ mbe pa te mte ta wəndə kwelea 
ka dzeghe Shala nya keveyi geva tekeleke laka n'yi keve ŋkwa tekeleke. 

26Ama kezlakemte ghala ta meleme kewəfərə nya nza ŋkɛ mbe ŋkɛ, 

27nda begeme nde wa wəndə nya kemte le ne, wərə wəndəa shɛ kapeslekɛ ŋkɛ 
kaɗema fete ta mte ta wəndə ve. 

28Kwa nza ŋkɛ ne, mbe meleme kewəfərə nza wəndə nya kepeslekɛ ŋkwa pa te 
mte wəndə kwelea ka dzeghe Shala. Ma kwa sebe ta mte ta ŋkɛ ne, katezhɛne 
geva ŋkɛ kadzete hɛɗia ŋkɛ. 

29Kaghala ghala tehawe yɛ va ghena nyi, te yayata ŋkwa nya tenza yɛ. 

30Ma kepeslekɛ ŋkwa wəndə ne, katepesle ŋkɛ mbeli te ghena ta ka negha fete 
kwele kwele. Katepesle wəndə mbeli te ghena ta nde negha fete kwetɛŋe we. 

31Kateyɛ cɛdɛ yɛ kezha mbeɗe mpia wəndə nya kepeslekɛ ŋkwa nya hi mbeli 
kapesle ŋkɛ we. Ama katepesle ŋkɛ mbeli. 

32Kateyɛ cɛdɛ yɛ ɓiyitsa kezha sərə ŋkɛ kahwɛ kalə kadzembe meleme kewəfərə 
keɗema kazhɛne geva kase kanza te hɛɗia ŋkɛ, tewə wəndə kwelea ka dzeghe 
Shala kemte we. 

33Katezhɛre hɛɗi nya tenza nya yɛ te wale wale we. Kwa nza ŋkɛ ne, wəsə nya 
kezhɛre hɛɗi wale wale pesle ŋkwa. Ma nda nza mbeli kayaɓemte hɛɗi wɛŋe va 
mimi nya keshekeyi geva te ne, nda mbeli kapeslekɛ wəndə nya keshekeyi 
mimia shɛ. 

34Katezhɛre hɛɗi nya tenza yɛ te, nya tenza 'ya te hwa gheyɛ le ghəa ɗa yɛ wale 
wale we. Kaganda ne, 'ya ya kaMahwətə, hwa ka Israyɛl nza 'ya.» 

Ɓela 36 

Ghena ta wəme geva le mi nyi kezeme ghɛ 

1Hwa'a kweci hwelefefia Zhozɛf, mbeli nyi te ghəa yita ta Gala'ad, wəzege ta 
Makir ba'a hwelefe ta Manasɛ se sha yɛ Moyize le mbeli nyi te ghəa hwelefefia 
Israyɛl. 

2Ma ke hɛ: «Moyize, ma vəa ŋkwa nya gezave ŋa Mahwətə kanehe nda hɛɗi ke 
hwelefefia Israyɛl laka kwasheghediɗi ne, nahe Mahwətə kegezave ŋa perə kave 
nda ŋa wəza yiteyɛa n'yɛ Selofad bela ta hɛɗi ke ŋwalea kwɛa ŋkɛ. 

3Ma kewəmeve mbeli nyi mbe kweci hwelefefia ka Israyɛl hɛ ne, kateŋamte geva 
ŋa nci bela ta hɛɗi seyi vare ŋa yita ta n'yɛ kezha mtsehe ŋa hwelefe nya 
tedzembe hɛ. Ma tsagha ne, kateŋamte geva hɛɗi nya kendeke n'yɛ geva laka 
kwasheghediɗi. 

4Ɓiyitsa, ma te va kezlama ne, kateŋamte geva ŋa nci bela ta hɛɗi fəyitekeghə 
seyi vare ŋa yita ta n'yɛ kadzevare ŋa hwelefe nya tedzembe hɛ.» 

5Kala ghena nyi gezete Mahwətə, ma ke Moyize gezave nda ghena nyi ke ka 
Israyɛl: «Kaganda ya va hwelefefia Zhozɛf nyi. 

6Wa nya ghena nya gezete Mahwətə te ghəa ŋwalea kwɛa Selofad nya: Wərə hɛ 
kawəmeve mbeli nyi ɗe hɛ, ama nda ŋkɛ kanza kawəndə nya kwa yita ta yiteyɛa 
nci. 

7Ma tsagha ne, kateslə hɛɗia ka Israyɛl mbe dzeve ta kwete yita kadzembe ŋa 
kwete we. Yayata nde Israyɛl kanza te hɛɗia yita ta ŋkɛ. 

8Ma yayata wəzha makwa nya kekemave hɛɗi kawəsə kezeme ghɛ hwa 
hwelefefia Israyɛl ne, nda wəndə nya kwa yita ta yitenyɛ yatewəme nde. Ma 
tsagha ne, yayata hwelefe ta Israyɛl katezeme ghɛ yitea hɛɗia ka shihɛnyɛ. 

9Ma tsagha gɛ ne, kateslə hɛɗi mbe dzeve ta kwete yita kadzembe ŋa kwete we. 
Yayata hwelefe ta Israyɛl kanza te hɛɗia ŋkɛ.» 

10Pa ŋwalea kwɛa Selofad menete kala ghena nya gezave nda Mahwətə ke 
Moyize. 

11Pa Mala, Tirsa, Hogla, Milka ba'a Nowa wəmeve ŋwalea wəza yiteyɛa yiteyɛa 
nci. 

12Pa hɛ wəmeve zhili nyi mbe hwelefefia ŋwalea Manasɛ, wəzege ta Zhozɛf. Ma 
hɛɗi nyi kemave nyi hɛ kawəshi kezeme ghɛ tsagha gɛ ne, va yita ta yiteyɛa nci 
nza hɛ. 

13Nyi ya kaghena ba'a wəshi nyi gezave Mahwətə ke ka Israyɛl, laka Moyize, te 
ŋwela ta Mowab, mɛa Zhəwrdɛŋe ba'a kwa kema ta Zhɛriko. 

Zhɛne Ghwelə yitea Wəshi Mahalegə 

Zhɛne Ghwelə yitea Wəshi Mahalegə 1 

KWA GHATE TA GHENA TA MOYIZE 
1–4 

1Ma palepa nya ne, ghena nyi gezete nda Moyize ke pɛtɛa ka Israyɛl, vəa ŋkwa 
nya nza hɛ mba laka ŋkwa kesame ta veci yitea ŋwela ta Zhəwrdɛŋe, te ɓerama, 
mbe kema ta Səwf, kwelɛ yɛ Paran le Tofɛl, Laban, Hasɛrot ba'a Di-Zahab yageze 
ŋkɛ. 

2Slə pelɛ ghweme ta Horɛb hwa'a kwa Kadɛs-Barnɛya ne, hɛ meŋe 
kwetɛŋeghəmbe menete mbeli kadzeghwa sawa laka hweŋkwa ta ghweme ta 
Sɛyir. 

3Ma te kwa ghate ta hɛa tere kwa meŋe kwetɛŋeghəmbe, mbe va kwa 
wəfaɗemsə kwa sebe ta shave ta nci mbe Ɛzhipte ne, tserame Moyize gezemte 
nda pɛtɛa ghena nyi gezave nda Mahwətə kageze nda ke ka Israyɛl. 

4Kwa sebe ta nya hərəte Sihon, meghea ka Amor nya mbe Hɛshebon ba'a Og, 
meghea ka Bashan nya mbe Ashetarot ba'a mbe Ɛdrɛyi Moyize menete geva ŋkɛ. 

5Ma laka ŋkwa kesame ta veci yitea Zhəwrdɛŋe, te hɛɗia Mowab ne, pa Moyize 
ghate kateke nda wəsə mahalegəa Shala ke mbeli. 

Shala kageze nda ke ka Israyɛl kaslə 

6Ma ke sha hɛ: «Ma vəa ŋkwa nya se gheɓəmə pelɛ ghweme ta Horɛb ne, ma ke 
Shala Mahwətə ta ɓəmə sha gheɓəmə: ‹Nahe yɛ ketemə kwele kwele yitea 
ghweme nya. 

7Zhɛrete mə geva, dzeme mə hwa ghweme ta ka Amor ba'a dzembe mə hɛɗi nyi 
dzeyi yite nyi nza nyi ka Kanan dzeyi mbe, geze ta ŋkɛ, ŋwela ta Zhəwrdɛŋe, 
ŋkwa nyi dzeyi pelɛ yɛ wəmbə, hɛɗi nya kwake kwake, Nɛgɛv, ŋkwa nya dzeyi 
mɛa ndərə. Dzeme mə hwa'a pelɛ yɛ ghweme ta Liban ba'a hwa'a mɛa Efrate, 
hələ nya wəba. 

8Newe mə, 'ya kave ŋayɛ hɛɗia shɛ. Dzembe mə shɛ yɛ kelehwe hɛɗi nya zemete 
Mahwətə kafela kave nda ke ka shihɛ ŋayɛ Abraham, Izak ba'a Zhakob ba'a ke 
ka hwelefefia nci kwa sebe ta nci.›» 

Moyize kave ka meha ghwə te ghəa mbeli 

9Ma vəa ŋkwa shɛ ne, ma ke Moyize zhɛkwa: «Mba 'ya kaɗe kanza te ghəa ŋayɛ 
kwetɛŋe ɗa we. 

10Nahe Shala Mahwətə ta ŋayɛ keyate ŋayɛ kwele kwele, tsetsenya ne, kwele 
kwele yɛ kala saseregwa te ghweme. 

11Yate ŋayɛ Shala Mahwətə ta ka shihɛ ŋayɛ zhigə slibə kwele ma ke nya ba'a 
wəpikɛ ŋayɛ ŋkɛ kala nya meɗeyi ŋayɛ ŋkɛ. 

12Tsema nza 'ya kanewete ghweme te gheyɛ, kaɗepe wəshi nyi 'yɛwe yɛ ba'a 
kahite ghena nyi kwelɛ gheyɛ kwetɛŋe ɗa 'ya tse wa? 

13Tsehave mə mbeli nyi kentsehwele ntsehwele, nyi keɗepe wəshi ba'a nyi nza 
zləvə te hɛ hwa hwelefefia ŋayɛ. Tsagha ne, kateve hɛ 'ya te ghəa ŋayɛ.» 

14Ma pe yɛ zhɛnete ɗa: «Ganyɛke wəsə nya zəzəte nya na.» 

15Kezha nza te ghəa ŋayɛ ne, nahe 'ya kefəte mbeli nyi kentsehwele ntsehwele 
ba'a nyi nza zləvə te hɛ, pa 'ya veyi hɛ te ghəa mbelia ŋayɛ slibə, te ghəa mbelia 
ŋayɛ gwəmsə, te ghəa mbelia ŋayɛ mcɛfemsə keɗema te ghəa mbelia ŋayɛ meŋe. 
Ma kweci ne, nahe 'ya keveyi hɛ kaka newe ghweme te yayata yita. 

16Ma vəa ŋkwa shɛ ne, ma 'ya gezave nda ke ka meha ghwə nyi hwa gheyɛ: «Fa 
mə ghena ta ka menəhɛ ŋayɛ megela ba'a meha mə ghwə tiɗiɗi kwelɛ yɛ nde 
Israyɛl le menənyɛ keɗema le nde se se. 

17Mba yɛ kenta ghala kwelɛ mbeli kenza yɛ kameha ghwə. Fa mə ghena ta nde 
dewə berete le ŋa wəndə kwele. Ghazlənəma yɛ va wəndə ma, kwa nza ŋkɛ ne, 
te sləa Shala meha ghwə yɛ. Ma kendakɛ ŋayɛ berete ghena ne, ghweneke ɗa mə 
kezha fave 'ya.» 

18Ma vəa ŋkwa shɛ ne, nahe 'ya kegezave ŋayɛ pɛtɛa wəshi nyi hi yɛ kamene. 

Ka Israyɛl kaɗema dzete hɛɗi nya kemeɗeyi geva 

19Ma kwa sebe ta ŋkɛ ne, cape gheɓəmə sawa pelɛ ghweme ta Horɛb, pa 
gheɓəmə dzeyi ɓəmə te ɓerama nya bezle ba'a nya ghazlənə mbeli ve, nya ɗepe 
nya yɛ. Pa gheɓəmə kelete hweŋkwa kedzeme laka ghweme ta ka Amor kala nya 
gezave ɓəmə Shala Mahwətə ta ɓəmə. Pa gheɓəmə ntsehe mbe Kadɛs-Barnɛya. 

20Tagha gɛ, ma 'ya sha gheyɛ: «Nahe yɛ kentsehe hwa ghweme ta ka Amor nya 
ve ɓəmə Shala Mahwətə ta ɓəmə. 

21Newe mə, nahe Shala Mahwətə ta ŋayɛ keveyi hɛɗia shɛ te kema ta ŋayɛ. 
Dzeme mə shɛ yɛ kelehwe, kala nya meɗeyi ŋayɛ Shala Mahwətə ta ka shihɛ 
ŋayɛ. Hwepe mə ghə ba'a nza mə le berete!» 

22Pɛtɛa ŋayɛ kese sha 'ya, ma pe yɛ sha 'ya: «Ghweneghe ɓəmə mbeli te kema: 
katenewe zeweve ta hɛɗia shɛ hɛ ba'a kategeze ɓəmə ghena hɛ te hweŋkwa nya 
tekele gheɓəmə ba'a te meleme nyi tedzembe gheɓəmə.» 

23Zeɗehwe ɗa zəzə ta ŋayɛa sha. Vatse tsehave zhili 'ya meŋe bakeghəmbe hwa 
gheyɛ, kwete kwete mbe yayata yita. 

24Pa hɛ kelete hweŋkwa kedzeme hwa ghweme, hwa'a hɛ ntsehe kwa zlərəa 
Ɛshekol nya newemte ŋkwa nya kwa hɛ. 

25Pa hɛ ndake yɛ ya ta wəfe se te hɛɗia shɛ ba'a fəke ɓəmə hɛ kase. Ma ke hɛ sha 
gheɓəmə: «Ma hɛɗi nya ve ɓəmə Shala Mahwətə ta ɓəmə ne, hɛɗi ganyɛ ŋkɛ.» 

26Ama hɛreɗɛ yɛ ɗema dzeme. Nahe yɛ kefatema ghena nyi gezete Shala 
Mahwətə ta ŋayɛ. 

27Ntake yɛ kageze ghena te dzeyi mbe yɛ cɛ lekwesa ta ŋayɛ, ma pe yɛ gezete: 
«Va nya ɗema ɓəmə Mahwətə nda fəakave ɓəmə ŋkɛ shave mbe Ɛzhipte, yitea 
nza gheɓəmə mbe dzeve va ka Amor ba'a yitea za sebe te gheɓəmə. 

28Kadzemema tedzeme gheɓəmə wa? Nahe ka menəhɛ ɓəmə ketamte geva ta 
ɓəmə, ma ke hɛ: ‹Kwele kwele ma mbeli nyi mbe ke gheɓəmə ba'a berete berete 
ma hɛ ke gheɓəmə. Meleme nyi jama jama ba'a nyi nza zlia nci ntsake yitea 
ghweme ya yitea yɛ meleme ta nci. Pa le hwelefefia Anak nyi bebiya bebiya nakɛ 
ghen'yɛ mbe melemea shɛhɛ.›» 

29Ma 'ya zhɛnete ŋayɛ: «Bare barema yɛ ma, ghazlənəma yɛ va hɛ ma. 

30Ma Shala Mahwətə ta ŋayɛ nya kedzeghwa te kema ta ŋayɛ ne, gheŋkɛ le ghəa 
ŋkɛ nde tempa ŋayɛ mpa kala nya menete ŋkɛ kwa ntsə ta ŋayɛ mbe Ɛzhipte 

31ba'a te ɓerama. Nahe yɛ kenakɛ tsema tsema newete ghweme ŋkɛ te gheyɛ 
kala nya newe ghweme wəndə te wəzege ta ŋkɛ, mbe pɛtɛa dzeghwa ta ŋayɛ 
hwa'a te ntsehe ta ŋayɛ te ŋkwa nya.» 

32Ya tsagha shɛnyɛ ŋkɛ ne, kese yɛ kave nda ghə ke Shala Mahwətə ta ŋayɛ we. 

33Ndagwara gheŋkɛ nde se kadzeghwa te kema ta ŋayɛ kwa hweŋkwa kezha zele 
ŋayɛ ŋkwa keghereŋe. Ma heviɗi ne, mbe geɗeɗe ta ghwə ŋkɛ kezha waŋe ŋayɛ 
hweŋkwa nya dzeghwa yɛ kwa, ma heveci, mbe geɗeɗe ta meləkwə ləkwə ŋkɛ. 

34Pa Mahwətə fate ghena nyi geze yɛ. Mbe hwepe wənəa ŋkɛ ne, ma ke gezete: 

35«Wəndə shɛ hwa mbeli nyi ndiremi ndiremi nyi te və nya katedzete hɛɗi ganyɛ 
nya meɗeyi nda nya 'ya ke ka shihɛ ŋayɛ we. 

36Deke Kalɛb, wəzege ta Yefəwnɛ nde tenewe. Kateve nda hɛɗi nya newemte ŋkɛ 
'ya ke hɛ le ka hwelefefia ŋkɛ, va nya se ŋkɛ dɛŋe dɛŋe te 'ya, 'ya Mahwətə.» 

37Tewəmbəreke gheyɛ ne, nahe Mahwətə kehwepete wənə va 'ya. Ma ke sha 'ya: 
«Ya gha ŋkɛ ne, katedzete hɛɗia shɛ na we. 

38Ama nde mene slene ta ŋa Zhozəwɛ, wəzege ta Nəwn nde tedzete. Ntsəte nda 
berete, kwa nza ŋkɛ, gheŋkɛ nde teve nda hɛɗia shɛ kawəsə kezeme ghɛ ke ka 
Israyɛl.» 

39Ma kwa sebe ta ŋkɛ, ma ke Shala sha gheyɛ pɛtɛ: «Ama ŋwalea ŋayɛ nyi gezete 
nyi yɛ katefə ka ghema, ŋwalea ŋayɛ nyi keɗepema nehe wəsə nya ganyɛ le wəsə 
nya ndiremi nyi ɓeshi ne, ghenci ka tedzete. Ke ghenci teve nda ŋkɛ 'ya. Ghenci 
ka tekele ŋkɛ kaŋa nci. 

40Ama gheyɛ le ŋa ŋayɛ ne, zhɛre mə geva kadzete ɓerama, kajive laka ndərəa 
Ghwəvərə.» 

41Tagha gɛ, ma pe yɛ zhɛnete ɗa: «Nahe ghen'yɛ kebezemte nda ghena ke 
Mahwətə. Katedzeme ghen'yɛ kampa kala nya gezave n'yɛ Shala Mahwətə ta 
ɓəmə.» Kəliɓə yayata wəndəa ŋayɛ te wəshi kempa ta ŋkɛ, va nya zəzəte yɛ, 
kawəsə nya dekwede kele ŋkwa nya hwa ghweme. 

42Ama ma ke Mahwətə sha 'ya: «Geze nda ke hɛ kezha ɗema hɛ kadzeme kampa, 
kwa nza ŋkɛ ne, hwa hɛ 'ya we. Ma tsagha ne, katedzeme hɛ kezha ɗa hɛ ka jaga 
ta nci we.» 

43Pa 'ya gezete ŋayɛ, ama kese yɛ kafa ɗa ŋa ɗa we. Hɛreɗɛ yɛ ɗema yɛ ghena ta 
Mahwətə, ntəŋə yɛ le ŋkele ntsə kadzeme hwa ghweme. 

44Tagha gɛ, ŋkeɗe ka Amor nyi hwa ghwemea shɛ sawa sha gheyɛ le mpa. Pa hɛ 
kekate ŋayɛ kala zhiwəa mze, pa hɛ ɗate ŋayɛ se mbe Sɛyir hwa'a kwa Horma. 

45Ma kwa zhɛreke geva yɛ ne, nahe yɛ kese kanehwene kwa kema ta Mahwətə, 
ama kese ŋkɛ kafa ŋayɛ ŋa ŋayɛ we, kese ŋkɛ kave sleme yitea nehwene ta ŋayɛ 
we. 

46Tagha gɛ, pa yɛ temə ŋayɛ kavə kwele kwele mbe Kadɛs-Barnɛya. 

Zhɛne Ghwelə yitea Wəshi Mahalegə 2 

1Ma kwa sebe ta ŋkɛ, pa gheɓəmə zhɛreghe geva kajive laka ɓerama, jive laka 
ndərəa ghwəvərə, kala nya gezave ɗa Mahwətə. Kavə kwele kwele ne, pa 
gheɓəmə ntəsləte ghweme ta Sɛyir. 

Jive ta mbeli mbe hɛɗia Ɛdom, Mowab ba'a Amon 

2Kwa sebe ta ŋkɛ, ma ke Mahwətə sha 'ya: 

3«Nahe yɛ ketemə kwele kwele kantəslə ghweme nya, zhɛre mə geva kajive laka 
bela kwa gwela. 

4Ma pa na sha tegeze nda ke mbeli: Katejive yɛ vare ghala ta hɛɗia Sɛyir, nya nza 
ka menəhɛ ŋayɛ, hwelefefia Ɛzawə te. Katezhɛ nda ghazlənə ke hɛ va gheyɛ, ama 
ntsehwele mə. 

5Ha nda ma mpa yɛ ke hɛ ma, kwa nza ŋkɛ ne, wəsə shɛ kateve ŋayɛ 'ya te hɛɗia 
nci, ya ŋkwa keŋkeɗe seɗa ŋkɛ we. Kwa nza ŋkɛ ne, kaŋa Ɛzawə ndeke nda ŋkwa 
nya hwa ghweme ta Sɛyir 'ya. 

6Le dala tepa wəshi nyi tezeme yɛ yɛ va hɛ, ya yɛmə nya tesa yɛ.» 

7Kwa nza ŋkɛ ne, nahe Shala Mahwətə ta ŋayɛ kewəpikɛ ŋayɛ mbe wəshi nyi 
mene yɛ pɛtɛ, nahe ŋkɛ kese kanewe ghweme te gheyɛ mbe dzeghwa ta ŋayɛ te 

ɓerama nya wəba nya. Kava wəfaɗemsə ne, le gheyɛ se ŋkɛ, wəsə shɛ kaɗema va 
gheyɛ we. 

8Nahe gheɓəmə keseyi ɓəmə vare hɛɗia Sɛyir nya nza ka menəhɛ ɓəmə, 
hwelefefia Ɛzawə te. Pa gheɓəmə kelete hweŋkwa ta ŋwela nya kedzembe yɛ 
Ɛlat le Ɛsiyon-Gɛbɛr. Kwa sebe ta ŋkɛ, pa gheɓəmə zhɛrete geva laka hweŋkwa 
nya kejive laka ɓerama ta Mowab. 

9Ma ke Mahwətə gezete ɗa: «Ha nda ma mpa yɛ ke ka Mowab ma, gha nda ma 
mpa yɛ ke hɛ ma, kwa nza ŋkɛ, ŋkwa shɛ kateve ŋayɛ 'ya te hɛɗia nci we. Kwa 
nza ŋkɛ ne, ke hwelefe ta Lot ndeke nda hɛɗia Ar 'ya kaŋa nci.» 

10Ma vəashi ne, ka Ɛm ka se te hɛɗia Ar. Kambeli nyi berete berete, nyi kwele 
kwele ba'a nyi bebiya bebiya kala hwelefefia Anak se hɛ. 

11Ma newe kweci mbeli ne, kaka Refay hɛ kala ka Anak, ama kaka Ɛm heka hɛ ka 
Mowab. 

12Ma hɛɗia Sɛyir ne, ka Hor ka se te vəashi. Ama pa hwelefefia Ɛzawə ŋkamte hɛ, 
mpəmte hɛ ba'a nzanji te ŋkwa nci, kala nya menete ka Israyɛl te hɛɗi nya va hɛ 
nya, nya ndeke nda nya Mahwətə ke hɛ. 

13Ma ke Mahwətə gezave ɓəmə: «Kele mə hweŋkwa tsetsenya, jive ŋayɛ mə te 
hələa Zɛrɛd.» Tsagha shɛ menete gheɓəmə. 

14Va mahekenemsə degheseghəmbe menete gheɓəmə kadzeghwa slə mbe 
Kadɛs-Barnɛya hwa'a te jive ta ɓəmə te hələa Zɛrɛd. Ma vəa ŋkwa shɛ ne, pɛtɛ 
zanyɛ sebe te mbeli nyi wərə dzemte mpa te və nya slə mbeli, kala nya zemete 
nda fela Mahwətə ke hɛ. 

15Nahe Mahwətə le ghəa ŋkɛ kevate ɗa te hɛ kezha zanyɛ sebe te hɛ pa te kwa 
keɗaŋe. 

16Ma kwa sebe ta nya mpənji mbelia shɛhɛ pɛtɛ ne, 

17ma ke Mahwətə sha 'ya: 

18«Ɓeshi nya ne, Katezlake ghala ta Mowab yɛ ba'a katejive yɛ mbe hɛɗia Ar. 

19Katentsehe yɛ kwa kema ta hɛɗia ka Amon. Ha nda ma mpa yɛ ke hɛ ma, gha 
nda ma mpa yɛ ke hɛ ma, kwa nza ŋkɛ, ŋkwa shɛ kateve ŋayɛ 'ya te hɛɗia nci we. 
Va nya nza ŋkɛ ne, hwelefefia Lot hɛ perə, ke hɛ ndeke nda hɛɗia shɛ 'ya kaŋa 
nci.» 

20Ma zəzə mbeli ne, kahɛɗia ka Refay ŋkɛ. Va nya nza ŋkɛ ma vəashi ne, nahe ka 
Refay kese te. Kaka Zamzəwm se ka Amon kaheka hɛ. 

21Kambeli nyi berete berete, nyi kwele kwele ba'a bebiya bebiya se hɛ kala ka 
Anak. Ama pa Mahwətə zamte sebe te hɛ kwa kema ta ka Amon nyi keŋkamte hɛ 
ba'a nyi kenzanji te ŋkwa nci. 

22Tsagha menete nda Mahwətə ke ka Ɛdom nyi kaka hwelefefia Ɛzawə, nyi kese 
mbe Sɛyir. Pa ŋkɛ zamte sebe te ka Hor kwa kema ta ka Ɛdom nyi keŋkamte hɛ 
ba'a nyi kenzanji te ŋkwa nci pa ɓeshi. 

23Ma ka Ava nyi kese mbe meleme nyi te hɛɗia Gaza ne, nahe mbeli nyi kesenji 
mbe Kaftor kempəmte hɛ ba'a kenzanji te ŋkwa nci. 

24Ɓiyitsa ne, ma ke Mahwətə gezete ɗa: «Kele mə hweŋkwa, jive ŋayɛ mə te 
hələa Arnon. Newema mə, 'ya kateve meghe Sihon, nde Amor nya mbe Hɛshebon 
ba'a hɛɗia ŋkɛ mbe dzeve ta ŋayɛ. Gha mə kakele hɛɗia ŋkɛ, ha nda mə mpa! 

25Ɓəshi veci nya ne, 'ya kagha kave nda ghazlənə ba'a nza benake va gheyɛ ke 
mbeli nyi te hɛɗi lema. Ma vəa ŋkwa nya tefa ghena nyi geze mbeli te gheyɛ hɛ 
ne, katebare bare hɛ ba'a benake tenza hɛ kwa kema ta ŋayɛ.» 

26Nahe 'ya keghwenakɛ nda mbeli ke meghe Sihon nya mbe Hɛshebon se te 
ɓerama ta Kedɛmot le ghena ta kwelɛŋe, ma 'ya shɛ: 

27«Pelave n'yɛ hweŋkwa kajive mbe hɛɗia ŋa. Deke kwa hweŋkwa tedzeghwa 
ghen'yɛ, kaɗema kasame kwa jive laka bela kwa zeme keɗema kwa gwela. 

28Ma wəshi kezeme nyi tezeme n'yɛ ba'a yɛmə nya tesa n'yɛ ne, te cɛdɛ tepa 
ghen'yɛ va gha. Pelave n'yɛ hweŋkwa nahe kajive mbe hɛɗia ŋa. 

29Nahe hwelefefia Ɛzawə nyi mbe Sɛyir ba'a ka Mowab nyi mbe Ar kepelave n'yɛ 
hweŋkwa kajive mbe hɛɗia nci. Kwa sebe ta ŋkɛ ne, katejive n'yɛ te Zhəwrdɛŋe 
kezha ntsehe te hɛɗi nya ndeke n'yɛ Shala Mahwətə ta n'yɛ.» 

30Ama hɛreɗɛ Sihon, meghe nya mbe Hɛshebon ɗema pele ɓəmə hweŋkwa 
kejive mbe hɛɗia ŋkɛ. Va nya nza ŋkɛ ne, nahe Shala Mahwətə ta ŋayɛ kezhɛrete 
mehele ta ŋkɛ ba'a wənəa ŋkɛ ntɛaŋe ntɛaŋe kala pelɛ kezha ve ŋkɛ mbe dzeve 
ta ŋayɛ ɓeshi veci nya. 

31Kwa sebe ta ŋkɛ, ma ke Mahwətə sha 'ya: «Newema, nahe 'ya keghate kave 
Sihon ba'a hɛɗia ŋkɛ mbe dzeve ta ŋa. Ghate kakele hɛɗia ŋkɛ tsetsenya.» 

32Təkwəsəmə yɛ Sihon le mbelia ŋkɛ pɛtɛ shave kezha mpa le gheɓəmə mbe 
Yahas. 

33Ama pa Shala Mahwətə ta ɓəmə vame ŋkɛ mbe dzeve ta ɓəmə. Pa gheɓəmə 
ɗate ŋkɛ, tsagha ŋwalea ŋkɛ ba'a mbelia ŋkɛ pɛtɛ. 

34Tagha gɛ, pa gheɓəmə kekelehwe yɛ meleme ta nci pɛtɛ, pa gheɓəmə zamte 
sebe te hɛ. Pa gheɓəmə mpəmte zhili, mi ba'a ŋwale. Wəndə shɛ ketenakɛ 
gheɓəmə teghweme we. 

35Deke wəshi keseɗa ba'a wəshi nyi mbe meleme nyi kekelehwe gheɓəmə 
yafəhwe gheɓəmə kawəshi nyi hwa mpa. 

36Se mbe Arowɛr nya mɛa hələa Arnon ba'a se mbe kwete meleme nya kwelɛ 
zlərəa shɛ, hwa'a te hɛɗia Gala'ad ne, meleme shɛ kezhɛnete ɓəmə ghə we. Nahe 
Shala Mahwətə ta ɓəmə kevame hɛ pɛtɛ mbe dzeve ta ɓəmə. 

37Ama deke hɛɗia Amon, geze ta ŋkɛ, hɛɗi nya mɛa hələa Yabok, meleme nyi 
dzeme hwa ghweme ba'a pɛtɛa ŋkwa nyi fɛake ɓəmə Shala Mahwətə ta ɓəmə 
keha nda mpa ke hɛ yasema gheɓəmə kahende nda geva. 

Zhɛne Ghwelə yitea Wəshi Mahalegə 3 

Kele ta hɛɗia Og 

1Kwetere wəmbəa ŋkɛ, pa gheɓəmə kelete hweŋkwa kedzeme laka Bashan. Ama 
təkwəsəmə yɛ Og, meghea ka Bashan le mbelia ŋkɛ pɛtɛ shave kezha mpa le 
gheɓəmə mbe Ɛdrɛyi. 

2Tagha gɛ, ma ke Mahwətə sha 'ya: «Ghazlənəma na ve ma! 'Ya kateve ŋkɛ mbe 
dzeve ta ŋa, gheŋkɛ le ka sewajɛa ŋkɛ pɛtɛ ba'a hɛɗia ŋkɛ. Katemene nda na kala 
nya menete nda na ke Sihon, meghea ka Amor nya kese mbe Hɛshebon.» 

3Nahe Shala Mahwətə ta ɓəmə kezhɛne kavame ɓəmə yɛ Og, meghea ka Bashan 
ba'a ka sewajɛa ŋkɛ mbe dzeve ta ɓəmə. Pa gheɓəmə ɗate hɛ, wəndə shɛ 
ketenakɛ gheɓəmə teghweme we. 

4Tewə ketemə kwa sebe ta ŋkɛ, pa gheɓəmə kekelehwe yɛ meleme ta nci pɛtɛ. 
Kwete shɛ kezhɛnete ɓəmə ghə we. Meleme ŋkwaŋemsə te hɛɗia Argob nya mbe 
Bashan nya sleke Og hɛ. 

5Zli ya dzedzasle yitea melemea shɛhɛ, kebebiya bebiyanji zlia shɛhɛ kadzeme 
yitea ghweme ba'a gelembe nyi nza kale nyi kalɛ te ya mɛa hɛ. Kadzevare hɛ 
ɓiyitsa ne, kwele kwele meleme nyi ɗema zli yite. 

6Pɛtɛ gheɓəmə zamte sebe te hɛ kala nya menete nda gheɓəmə ke Sihon, meghe 
nya mbe Hɛshebon. Pɛtɛ gheɓəmə zamte sebe te yɛ meleme ba'a pɛtɛ gheɓəmə 
mpəmte zhili, mi ba'a ŋwale. 

7Ama nahe gheɓəmə kefəhwe wəshi keseɗa ba'a wəshi nyi mbe meleme kawəshi 
nyi hwa mpa. 

Nehe ta hɛɗia Gala'ad 

8Tsagha gɛ, pa gheɓəmə kekelehwe hɛɗia nci va ka meghea kɛfia ka Amor nyi 
bake nyi kese laka ŋkwa kesame ta veci yitea Zhəwrdɛŋe, kwelɛ yɛ hələa Arnon 
le ghweme ta Hɛrmon vəa ŋkwa shɛ. 

9KaSiriyon heka ghwemea shɛ ka Sidon, ama kaSenir heka ka Amor. 

10Pa gheɓəmə kekelehwe meleme nyi pelɛ wəmbə, pɛtɛa hɛɗia Gala'ad ba'a 
pɛtɛa ŋa Bashan hwa'a mbe yɛ Salka le Ɛdrɛyi, meleme ta hɛɗia Bashan nyi sleke 
Og. 

11Ma Og, meghea ka Bashan ne, gheŋkɛ kwetɛŋenyɛ nde tene teghweme hwa ka 
Refay. Ma gezlea ŋkɛ nya kakwa lɛ lɛ ne, mba ŋkɛ mbe Raba ta ka Amon. Kamɛtre 
wəfaɗe ba'a kwete gasle biya ta ŋkɛ ba'a mɛtre bake bezlea ŋkɛ. 

12Ma vəa ŋkwa shɛ ne, pa gheɓəmə kelehwe hɛɗia shɛ. Ma bela ta ghweme ta 
Gala'ad ba'a meleme nyi mbe, se mbe Arowɛr hwa'a mɛa hələa Arnon ne, pa 'ya 
ndeke nda ke ŋwalea yɛ Rəbɛn le Gad. 

13Ma bela ta Gala'ad nya ketene ba'a pɛtɛa hɛɗia Bashan nya kahɛɗi meghea Og 
ne, pa 'ya ndeke nda ke kwete bela ta hwelefe ta Manasɛ. Ma pɛtɛa hɛɗia Argob 
ba'a ŋa Bashan ne, hɛɗia ka Refay heka mbeli perə. 

14Ma hwelefefia Yayir, wəzege ta Manasɛ ne, hɛɗia Argob nya mbe Bashan hwa'a 
kwa ghala ta hɛɗia yɛ Gɛshəwr le Ma'akat yakelehwe hɛ. Pa hɛ hehekate nda slə 
ke yɛ meleme ta Bashan shɛ “kameleme ta Yayir”, slə nyi heka hɛ mbeli le pa 
ɓeshi. 

15Ke hwelefefia Makir, wəzege ta Manasɛ ndeke nda hɛɗia Gala'ad 'ya. 

16Ke hwelefefia yɛ Rəbɛn le Gad ne, hɛɗi nya kwelɛ yɛ Gala'ad le Arnon yandeke 
nda 'ya ke hɛ. Hələa Arnon ya kaghala nya laka bela kwa zeme ba'a hələa Yabok 
ya kaghala le hɛɗia ka Amon. 

17Ma laka ŋkwa kepəkwə ta veci ne, dzate kwelɛ zlərəa Zhəwrdɛŋe ghala, kwelɛ 
yɛ ndərəa Zhɛnɛzarɛt le ndərə kwa Ghwənəghwə hwa'a yitea ghweme ta Pisga 
nya laka ŋkwa kesame ta veci. 

18Tagha gɛ, ma 'ya gezave ŋayɛ: «Shala Mahwətə ta ŋayɛ nde ndeke ŋayɛ hɛɗi 
nya kaŋa ŋayɛ. Ma gheyɛ pɛtɛa ka katsala kɛfia ka sewajɛ ne, katejive yɛ te 
Zhəwrdɛŋe te kema ta ka menəhɛ ŋayɛ nyi kaka Israyɛl. 

19Deke yɛ mia ŋayɛ, ŋwalea ŋayɛ ba'a wəshi keseɗa ta ŋayɛ ka tenza teke mbe 
meleme nyi ndeke ŋayɛ 'ya. Nahe 'ya keɗepe kwele kwele wəshi keseɗa va 
gheyɛ. 

20Katekemane ka menəhɛ ŋayɛ yɛ pa te və nya teve nda zhɛne mpi Mahwətə ke 
hɛ kala ŋa ŋayɛ. Nda hɛ kakelete hɛɗi nya teve nda Shala Mahwətə ta ŋayɛ ke hɛ 
pelɛ kema ta Zhəwrdɛŋe le ŋa nci perə. Ma vəa ŋkwa shɛ ne, yayata wəndəa ŋayɛ 
katezhɛre geva kase kadzete hɛɗia ŋkɛ, hɛɗi nya ndeke ŋayɛ 'ya.» 

21Tagha gɛ, ma 'ya gezave nda ke Zhozəwɛ: «Nahe na kenakɛ wəsə nya menete 
nda Shala Mahwətə ta ŋayɛ ke meghe nyi bake nyi le ntsə ta ŋa. Tsagha temene 
nda Mahwətə ke pɛtɛa hɛɗi nyi tedzete na pelɛ kema ta Zhəwrdɛŋe. 

22Ghazlənəma yɛ va hɛ ma, kwa nza ŋkɛ, Shala Mahwətə ta ŋayɛ nde tempa 
kezha gheyɛ.» 

Katedzembe Kanan Moyize we 

23Ma vəa ŋkwa shɛ, ma 'ya sha se kasəkwə Mahwətə: 

24«Shala Mahwətə yawe, nahe na keghate kancɛ ɗa kwelea ŋa ba'a berete ta ŋa. 
Kwete shala shɛ pelɛ ghweme keɗema kwake te hɛɗi nya kenza kamenete wəshi 
keɗema slene kala nyi mene na we! 

25Pelave ɗa hweŋkwa kajive te Zhəwrdɛŋe kezha nakɛ hɛɗi nya ganyɛ nya 
pelɛagha, ŋkwa nya ganyɛ dzeme hwa ghweme ba'a ghweme ta Liban 'ya!» 

26Ama pa Mahwətə hwepete ɗa wənə va gheyɛ, kese ŋkɛ kafa səkwə ta ɗa we. 
Ma ke Mahwətə sha 'ya: «Wərə tsagha! Zhɛnema na kageze ɗa ghena nya ma! 

27Kwiɗi kadzeme ghəa ghweme ta Pisga, newakɛ ŋkwa nya laka ŋkwa kepəkwə 
ta veci ba'a nya laka bela kwa gwela, nya laka bela kwa zeme ba'a nya laka ŋkwa 
kesame ta veci le ntsə ta ŋa. Ama ɗepete kaɗema na katejive te Zhəwrdɛŋe nya! 

28Gezave nda ghena ta ŋa ke Zhozəwɛ. Mbakete nda berete ba'a hwepe ghə, kwa 
nza ŋkɛ gheŋkɛ nde tejive te Zhəwrdɛŋe mbe kema ta mbeli, gheŋkɛ nde teve 
nda hɛɗi nya tenewe nya na kaŋa nci ke ka Israyɛl.» 

29Se mɛa vəa shɛ ne, pa gheɓəmə nza ɓəmə teke kwa zlərə nya, mbe kema ta Bɛt-
Pɛyor. 

Zhɛne Ghwelə yitea Wəshi Mahalegə 4 

Mene slene le wəshi mahalegəa Shala 

1Ma tsetsenya gɛ ka Israyɛl, fate mə wəshi mahalegə ba'a wəshi nyi teke ŋayɛ 'ya 
kezha mene slene yɛ le hɛ. Ma tsagha ne, katenza yɛ teghweme ba'a katekele 
hɛɗi nya ve ŋayɛ Mahwətə, Shala ta ka shihɛ ŋayɛ yɛ. 

2Mtsehema kwete yɛ yitea ghena nyi geze ŋayɛ nyi 'ya ma, ntamtema kwete yɛ 
shave hwe ma. Ama mene mə slene le ghena ta Shala Mahwətə ta ŋayɛ nyi geze 
ŋayɛ nyi 'ya. 

3Nahe yɛ kenakɛ tsema tsema menete Mahwətə mbe ghena ta shala Ba'al-Pɛyor 
le ntsə ta ŋayɛ. Rayɛ Shala Mahwətə ta ŋayɛ zamte sebe te mbelia ŋayɛ nyi kese 
ŋkɛ kahawe va shala shɛ. 

4Ama gheyɛ mbeli nyi kese dɛŋe dɛŋe te Shala Mahwətə ta ŋayɛ ne, mba yɛ pɛtɛ 
teghweme ɓeshi. 

5Newema mə, wəshi mahalegə ba'a wəshi keshi yateke ŋayɛ 'ya kala nya gezave 
ɗa Shala Mahwətə ta ɗa, kezha mene slene yɛ le hɛ vəa ŋkwa nya tenza yɛ te hɛɗi 
nya tedzete yɛ kakele kaŋa ŋayɛ. 

6Ma kemenete slene yɛ le hɛ ba'a kehawete nda hawe yɛ ke hɛ ne, kaka 
ntsehwele ntsehwele ba'a kaka ɗepe wəshi tenewe ŋayɛ kweci hwelefefi. Kwa 

nza ŋkɛ ma vəa ŋkwa nya tefave wəshi mahalegəa shɛhɛ ne, ma ke hɛ sha tegeze: 
«Wa nya ntsehwele ba'a wa nya ɗepe wəsə va mbeli nyi kwele kwele nyi gɛ!» 

7Kwa nza ŋkɛ ne, wa hwelefe nya wəba nya nza yɛ shala ta ŋkɛ terasle yite kala 
nya mene Shala Mahwətə ta ɓəmə te yayata və nya heka ŋkɛ gheɓəmə wa? 

8Wa hwelefe nya wəba nya nza wəshi mahalegə ba'a wəshi keshi nyi tiɗiɗi ve 
kala wəsə mahalegə nya ve nya 'ya kwa kema ta ŋayɛ ɓeshi wa? 

Shala ncɛte ghəa ŋkɛ pelɛ ghweme ta Horɛb 

9Ama ntsehwele mə megela, ya mə ghəa ŋayɛ megela va zaghə wəshi nyi nakɛ 
nyi yɛ le ntsə ta ŋayɛ. Ma mbe pɛtɛa hɛa ŋayɛ teghweme ne, shavema hɛ mbe 
mehele ta ŋayɛ ma. Ama ɓela nda mə hɛ ke ŋwalea ŋayɛ ba'a ke ka hwelefefia 
ŋayɛ. 

10Ma te veci nya se yɛ meslete pelɛ Horɛb mbe kema ta Shala Mahwətə ta ŋayɛ 
ne, ma ke Mahwətə sha 'ya: «Tsenete mbeli pɛtɛ shɛ 'ya tegeze nda ghena ta ɗa 
ke hɛ, kezha teke hɛ kahawe va 'ya kala nza ta hɛa nci te hɛɗi ba'a kezha teke 
nda hɛ ke ŋwalea nci.» 

11Ma te vecia shɛ ne, nahe yɛ kehendeke geva ba'a keghereŋe ŋayɛ yitea 
ghweme. Ghwə nde tse shave mbe ghwemea shɛ kadzeme pa pelɛ ghweme, te 
tepe ta n'yi nya ɗɛkeɗɛ ba'a ləmbə nya diŋwədi. 

12Pa Mahwətə gezete ŋayɛ ghena shave mbe tepe ta ghwə. Nahe yɛ kefate ghena 
kageze geva, ama kenakɛ ŋkɛ yɛ we. Deke ŋwələa ŋkɛ yafate yɛ. 

13Nahe kencɛte ŋayɛ jikə geva nya menete ŋkɛ le gheyɛ. Nahe kegezete ŋayɛ 
kamene slene le laka hawe va wəshi mahalegə meŋe nyi rafete ŋkɛ te pelɛ nyi 
slapesla slapesla bake. 

14Ma kaŋa ɗa ne, nahe Mahwətə kegezave ɗa kezha teke ŋayɛ wəshi mahalegə 
ba'a wəshi keshi nyi temene slene yɛ le hɛ te hɛɗi nya tekele yɛ kaŋa ŋayɛ. 

Ya ghə va wəshi nyi zhɛrete mbeli kashala 

15Ntsehwele mə yitea ghəa ŋayɛ megela: pa ta wəndə shɛ kenakɛ yɛ te veci nya 
gezete ŋayɛ ghena Mahwətə shave mbe tepe ta ghwə pelɛ ghweme ta Horɛb we. 

16Mba yɛ kebeze ghəa ŋayɛ laka mene wəshi nyi zhɛre yɛ kashala, ya pa ta wəshi 
nyi keve geva kashala, ya pa ta za keɗema ŋa male, 

17ya ŋa wəshi keseɗa nyi te hɛɗi, ya ŋa 'yɛ nyi yitea ghweme, 

18ya ŋa wəshi nyi kentsehe geva dzate te hɛɗi keɗema ŋa kelepe nyi kwa yɛmə. 

19Ma vəa ŋkwa nya newe veci, tere, yɛ saseregwa keɗema pɛtɛa wəshi nyi pelɛ 
ghweme yɛ ne, pelema ghəa ŋayɛ yɛ kagwəɗəŋə kwa kema ta nci ba'a kamene 
nda slene ke hɛ ma. Kwa nza nde kaŋa kweci hwelefefi nyi te hɛɗi veyi mene 
wəshi nyi kala nyighɛ Shala Mahwətə ta ŋayɛ. 

20Ama gheyɛ ne, nahe Mahwətə kelə kazele ŋayɛ ba'a kefəakave ŋayɛ shave mbe 
yaka nyi dzawe mbe Ɛzhipte kezha nza yɛ kambelia ŋkɛ, kala nya nza nya yɛ 
ɓeshi tse. 

21Nahe Mahwətə kehwepete ɗa wənə tewəmbəreke gheyɛ, nahe ŋkɛ kezemete 
fela kaɗema 'ya katejive te Zhəwrdɛŋe ba'a kaɗema 'ya katedzete hɛɗi ganyɛ nya 
teve ŋayɛ nya Shala Mahwətə ta ŋayɛ kaŋa ŋayɛ. 

22Kwa nza ŋkɛ ne, teke te hɛɗi nya temte 'ya, katejive 'ya te Zhəwrdɛŋe we. Ama 
gheyɛ ne, katejive yɛ te kezha kele hɛɗi ganyɛa shɛ. 

23Ntsehwele mə megela, yagha yɛ kazaghəyite jikə geva nya menete Shala 
Mahwətə ta ŋayɛ le gheyɛ. Menema wəshi nyi zhɛre mbeli kashala, ya pa ta 
yayata wəsə nya fɛake ŋayɛ Shala Mahwətə ta ŋayɛ kemene yɛ ma. 

24Kwa nza ŋkɛ ne, ghwə nya ketere ŋkwa Shala Mahwətə ta ŋayɛ, Shala nya kezlɛ 
ŋkɛ. 

25Ma vəa ŋkwa nya teteməhwe temə yɛ kwele kwele te hɛɗi nya kemeɗeyi geva 
ba'a nya teŋ'wete ŋwale ba'a ka shihɛ yɛ ne, bezema ghəa ŋayɛ yɛ laka mene 
wəshi nyi zhɛre mbeli kashala, pa ta wəshi nyi keveyi geva tekeleke yɛ ma. 
Menema wəsə kwa ndiremi nya kebeze nda wənə yɛ ke Shala Mahwətə ta ŋayɛ 
ma. 

26Ma kemenete geva ŋkɛ tsagha ne, yɛ ghweme le hɛɗi ka tenza kaka negha fete 
ta ɗa ɓeshi: kahe kahe teza sebe te gheyɛ te hɛɗi nya tekele nya yɛ pelɛ kema ta 
Zhəwrdɛŋe. Katetemə yɛ kwele kwele te we, kwa nza ŋkɛ pɛtɛ tempə yɛ. 

27Katetaze ŋayɛ Mahwətə dzeyi hwa kweci hwelefefi. Kambeli ɓɛhwɛ tetene yɛ 
te hɛɗi nyi tefəghe ŋayɛ Mahwətə kadzete. 

28Ma pelɛagha ne, katehawe yɛ va shala nyi menete mbeli yitea sheghwə keɗema 
pelɛ. Ma shala shɛhɛ ne, kanakɛ ŋkwa hɛ we, kafa ghena hɛ we, kazeme wəshi 
kezeme hɛ we, kafa zəŋwəa wəsə hɛ we. 

29Ma pelɛ hɛɗia shɛhɛ ne, katezele Shala Mahwətə ta ŋayɛ yɛ. Ma kenza yɛ kazele 
ŋkɛ le wənəa ŋayɛ pɛtɛ ba'a le mehele ta ŋayɛ pɛtɛ ne, katesləyi ŋkɛ yɛ. 

30Ma vəa ŋkwa nya tenza yɛ mbe yaka, te və nya tesave ŋayɛ se ghena nyi te 
kwete hɛ ne, katezhɛne geva yɛ kase sha Shala Mahwətə ta ŋayɛ ba'a katefa nda 
ghena yɛ. 

31Kwa nza ŋkɛ ma Shala Mahwətə ta ŋayɛ ne, Shala nya kezhɛ heli ŋkɛ, katesərə 
ŋayɛ ŋkɛ we, kateza sebe ŋkɛ te gheyɛ we, katezaghə jikə geva nya menete ŋkɛ 
le ka shihɛ ŋayɛ ŋkɛ we. 

Nahe Shala kentave ka Israyɛl 

32Zəzəte mə wəshi nyi kemenete geva vəashi, nyi kemenete geva mpelɛa ma ke 
gheyɛ, se te və nya pate wəndə ŋelɛ Shala te hɛɗi. Zəzəte mə wəshi nyi kemenete 

geva se te kwete seɗa ta ghweme hwa'a te kwete. Nahe wəsə meŋele nya kala 
nya kegha kamenete geva na? Nahe mbeli kegha kafate mbeli kageze ghena te 
wəsə nya kala nya na? 

33Nahe kwete hwelefe kegha kafate shala kageze nda ghena shave mbe tepe ta 
ghwə ba'a kanzanyɛ teghweme, kala nya kemenete ŋayɛ geva nya na? 

34Na, nahe kwete shala kegha kase kanta nda mbeli ke ghəa ŋkɛ shave hwa kweci 
mbeli na? Ewə, ama nahe Shala Mahwətə ta ŋayɛ kemenete kezha gheyɛ kwa 
ntsə ta ŋayɛ. Vatse ghweneghe nda yaka nyi dzawe dzawe ŋkɛ Ɛzhipte, pa ŋkɛ 
menete ŋayɛ wəshi meŋele ba'a wəshi nyi kesla heli hwa mbeli, slene nyi berete 
berete ba'a nyi ghazlənə mbeli ve. 

35Nahe yɛ kenakɛ pɛtɛa wəshia shɛhɛ tiɗiɗi, yitea ɗepe yɛ deke Mahwətə ya 
kaShala, kwete shala shɛ kala gheŋkɛ we. 

36Sawa pelɛ ghweme ne, nahe ŋkɛ kegezakawa ŋayɛ ghena kezha teke ŋayɛ 
ntsehwele. Te hɛɗi ne, nahe ŋkɛ kencɛte ŋayɛ ghwə nya wəba ba'a nahe yɛ kefate 
ghena ta ŋkɛ shave mbe tepe ta ghwə. 

37Ma va nya ɗehwe ka shihɛ ŋayɛ ŋkɛ ba'a va nya ntave ŋayɛ ŋkɛ, gheyɛ 
hwelefefia nci ne, nahe ŋkɛ kefəakave ŋayɛ shave mbe Ɛzhipte le ghəa ŋkɛ laka 
berete ta ŋkɛ nya wəba. 

38Ma tsetsenya ne, kateŋka kweci hwelefefi nyi kenza kwele ma ba'a berete ma 
ke gheyɛ ŋkɛ te kema ta ŋayɛ. Katefə ŋayɛ ŋkɛ kadzete hɛɗia nci kezha ve ŋayɛ 
kaŋa ŋayɛ. 

39Ɗepete mə ɓeshi ba'a veyi mə kaganda nya kwa wənəa ŋayɛ: Mahwətə ya 
kaShala pelɛ ghweme ba'a kwake te hɛɗi, kwete shala shɛ we. 

40Hawe mə va wəshi mahalegəa ŋkɛ ba'a va ghena nyi gezeke ŋkɛ, nyi geze ŋayɛ 
nyi 'ya ɓeshi. Ma tsagha ne, mbe zeɗe nza tenza gheyɛ le ŋwalea ŋayɛ. Katetemə 
yɛ kwele kwele te hɛɗi nya ve ŋayɛ Shala Mahwətə ta ŋayɛ kaghala ghala. 

Moyize kanta meleme kewəfərə mahekene 

41Tsagha gɛ ne, pa Moyize ntave meleme mahekene laka ŋkwa kesame ta veci 
yitea Zhəwrdɛŋe 

42kameleme kewəfərə. Ma vəa ŋkwa nya peslekɛ ŋkwa wəndə kaɗema le ɗe ta 
ŋkɛ ba'a kaɗema ghema kwelɛ hɛ ghalanza ne, wərə ŋkɛ kawəfərənyɛ mbe 
kwete hwa meleme shɛhɛ. Ma tsagha ne, pələsə tenza mpia ŋkɛ. 

43Ma melemea shɛhɛ ne, Bɛsɛr nya pelɛ wəmbə nya te ɓerama kaŋa hwelefefia 
Rəbɛn, Ramot nya mbe Gala'ad kaŋa hwelefefia Gad ba'a Golan nya mbe Bashan 
kaŋa hwelefefia Manasɛ. 

KWA BAKE TA GHENA TA MOYIZE 
4.44–11.32 

44Nya ya kawəsə mahalegə nya gezete nda Moyize ke ka Israyɛl. 

45Ma kwa sebe ta shave ta nci mbe Ɛzhipte ne, pa ncɛmte nda wəshi nyi kehi, 
wəshi mahalegə ba'a wəshi keshi ke hɛ. 

46Ma vəa ŋkwa shɛ ne, laka ŋkwa kesame ta veci hɛ yitea hələa Zhəwrdɛŋe, kwa 
zlərə nya mbe kema ta Bɛt-Pɛyor, te hɛɗia Sihon, meghea ka Amor nya kese mbe 
Hɛshebon. Nahe yɛ Moyize le ka Israyɛl keɗate ŋkɛ kwa shave hɛ mbe Ɛzhipte. 

47Pa hɛ kelehwe hɛɗia ŋkɛ ba'a hɛɗia Og, meghea ka Bashan. Ma ka meghea ka 
Amor nyi bake nyi ne, laka ŋkwa kesame ta veci se hɛ yitea Zhəwrdɛŋe. 

48Tsagha gɛ, pa ka Israyɛl kelehwe ŋkwa nya keslə mbe Arowɛr nya mɛa hələa 
Arnon hwa'a pelɛ ghweme ta Hɛrmon nya heka mbeli kaSiyon. 

49Mbe hɛɗia shɛ zlərə nya laka ŋkwa kesame ta veci yitea Zhəwrdɛŋe, hwa'a mɛa 
ndərə kwa Ghwənəghwə nya yitea ghweme ta Pisga. 

Zhɛne Ghwelə yitea Wəshi Mahalegə 5 

Wəshi mahalegə meŋe 

1Pa Moyize tsenete ka Israyɛl pɛtɛ, ma ke sha hɛ: «Ka Israyɛl, fa mə wəshi 
mahalegə ba'a wəshi keshi nyi geze ŋayɛ nyi 'ya ɓeshi. Tekeve mə hɛ ba'a mene 
mə slene le hɛ. 

2Nahe Shala Mahwətə ta ɓəmə kemenete jikə geva le gheɓəmə pelɛ ghweme ta 
Horɛb. 

3Deke le ka shihɛ ɓəmə menete jikə geva shɛ ŋkɛ we, ama le gheɓəmə nyi 
teghweme pɛtɛ teke ɓeshi. 

4Nahe Mahwətə kegezete ŋayɛ ghena kwa ntsə kwa ntsə pelɛ ghəa ghweme 
shave mbe tepe ta ghwə. 

5Ma vəa ŋkwa shɛ ne, nahe 'ya keghereŋe ɗa kwelɛ gheyɛ le Mahwətə, kezha 
geze ŋayɛ ghena ta Mahwətə, kwa nza ŋkɛ nahe ghazlənə kezhɛte ŋayɛ kwa 
kema ta ghwəa shɛ ba'a kese yɛ kaɗe kadzeme ghwemea shɛ we.» Ma ke 
Mahwətə: 

6«'Ya ya kaMahwətə Shala ta ŋa nya kekelakave ŋa shave mbe Ɛzhipte nya se na 
kamava mbe. 

7Gwəɗəŋəma na kwa kema ta kweci shala keɗema 'ya kwetɛŋe ɗa ma. 

8Mene nda ma kwete shala na ke ghəa ŋa, ya pa ta wəshi nyi pelɛ ghweme, te 
hɛɗi keɗema kwa yɛmə nya mbe hɛɗi ma. 

9Gwəɗəŋəma na kwa kema ta pa ta wəshia shɛhɛ ma, hawema na va hɛ ma. Kwa 
nza ŋkɛ ne, 'ya ya kaMahwətə Shala ta ŋa, Shala nya kezlɛ. Ma kebezemte ɗa 

ghena wəndə ne, kateme 'ya te wəndəa shɛ, te ŋwalea ŋkɛ, hwa'a te kwa maheke 
keɗema kwa wəfaɗe ta hwelefe. 

10Ama kamene nda ganyɛ 'ya ke mbeli nyi keɗe ɗa ba'a nyi kehawe va wəshi 
mahalegəa ɗa hwa'a te ka shihɛ slibə. 

11Hekɛmema sləa ɗa, 'ya Shala Mahwətə ta ŋa na gəmə ma, kwa nza ŋkɛ kande 
beze ghena ve wəndə nya kala nyagha 'ya, 'ya Mahwətə. 

12Zaghəyitema ve ɗa veci kezhɛne mpi na tekeleke, kala nya gezave ŋa 'ya, 'ya 
Shala Mahwətə ta ŋa ma. 

13Hɛ ŋkwaŋe temene na kamene slene nyi va gha, 

14ama kwa mberefaŋe ta hɛ ne, gheŋkɛ ya kaveci kezhɛne mpi nya keveyi ɗa geva 
tekeleke, 'ya Mahwətə Shala ta ŋa. Menema slene na te vecia shɛ, ya gha, ya 
wəzege teza ta ŋa, ya wəzha ta ŋa, ya nde mene slene ta ŋa, ya kwatera ta ŋa, ya 
sla ta ŋa, ya kwara ta ŋa, ya kwete hwa wəshi keseɗa ta ŋa, ya nde se se nya ki 
ghɛa ŋa ma. Ma tsagha ŋkɛ ne, katezhɛne mpi mava ba'a kwatera ta ŋa kala gha. 

15Zəzəte kamava se na te hɛɗia Ɛzhipte, nda kelakave ŋa 'ya, 'ya Mahwətə Shala 
ta ŋa mbe laka berete ta ɗa nya wəba. Vatse gezave ŋa 'ya Shala Mahwətə ta ŋa 
kezha hawe na va veci kezhɛne mpi. 

16Hawe va yɛ yiteyɛ ŋa le meyɛ ŋa, kala nya gezave ŋa 'ya Shala Mahwətə ta ŋa, 
yitea jive hɛa ŋa biyake ba'a yitea nza na mbe zeɗe nza te hɛɗi nya ve ŋa 'ya, 'ya 
Shala Mahwətə ta ŋa. 

17Peslema wəndə na ma. 

18Valema na tahe ma. 

19Ghərəma na ma. 

20Negha nda ma fete tseŋwə na ke nde ghedəkwəa ŋa ma. 

21Slama ntsə na yitea male ta nde ghedəkwəa ŋa ma. Slama ntsə na yitea ghɛa 
nde ghedəkwəa ŋa, ya wəvea ŋkɛ, ya nde mene slene ta ŋkɛ, ya kwatera ta ŋkɛ, 
ya sla ta ŋkɛ, ya kwara ta ŋkɛ, ya yayata wəsə nya va nde ghedəkwəa ŋa ma.» 

22Nyi ya kawəshi mahalegə nyi gezete ŋayɛ Mahwətə le berete shave mbe tepe 
ta ghwə, n'yi ba'a ləmbə nya diŋwədi. Nahe ŋkɛ kegezete ŋayɛ ghena, gheyɛ nyi 
kese rəkwə yitea ghweme, kese ŋkɛ kamtsehe kweci ghena kadzeyite we. Kwa 
sebe ta ŋkɛ, pa rafete ghena shɛhɛ te pelɛ nyi slapesla slapesla bake nyi fəave ɗa 
ŋkɛ. 

Moyize ya kande geze nda ghena ta Shala ke mbeli 

23Ma kwa fate ŋwələ yɛ shave mbe ŋkwesle pelɛ ghweme nya kaghwə ne, nahe 
mbeli nyi te ghə ba'a mbelia jama ta ŋayɛ pɛtɛ kehendeke ɗa geva. 

24Ma ke hɛ sha 'ya: «Nahe Shala Mahwətə ta ɓəmə kencɛte n'yɛ zləvəa ŋkɛ ba'a 
kwelea ŋkɛ. Nahe n'yɛ kefate ŋwələa ŋkɛ shave mbe tepe ta ghwə. Ma ɓeshi ne, 
nahe n'yɛ kenakɛ wərə Shala kageze nda ghena ke wəndə ŋelɛ kanza ŋkɛ 
teghweme. 

25Ama tsetsenya ne, wa raberə nda mpə n'yɛ va ghwə nya wəba nya wa? Ma 
kezhɛne n'yɛ kafate ŋwələa Mahwətə Shala ta ɓəmə ne, kaganda tempə n'yɛ. 

26Nahe wəndə ŋelɛ kegha kafate ŋwələa Shala nya teghweme kala ghen'yɛ 
kanzanyɛ ŋkɛ teghweme na? 

27Ma gha gɛ Moyize, hendave nda geva ke Shala Mahwətə ta ɓəmə shɛ na fate 
ghena nyi geze ŋkɛ. Ma kwa sebe ta ŋkɛ ne, kateɓela n'yɛ hɛ na, katefa hɛ n'yɛ 
ba'a katemene slene n'yɛ le hɛ.» 

28Nahe Mahwətə kefate ghena nyi gezete ɗa yɛ, ma ke Mahwətə sha 'ya: «Nahe 
'ya kefate ghena nyi gezete ŋa mbeli nyi. Kaganda nci gezete hɛ tsagha. 

29Kamawe 'ya kezha hawe wənəa nci keveci keveci va 'ya ba'a kezha mene slene 
hɛ le wəshi mahalegəa ɗa. Ma tsagha ne, kaghala ghala tenza hɛ mbe zeɗe nza 
zlaɓe le ŋwalea nci. 

30Kwiɗi tsetsenya, ma pa sha hɛ: ‹Zhɛne mə geva kadzembe cɛ lekwesa ta ŋayɛ.› 

31Ama gha ne, nza ŋa teke yitea 'ya. 'Ya kategeze ŋa ghena, wəshi mahalegə ba'a 
wəshi keshi nyi teteke nda na ke hɛ kezha mene slene hɛ le hɛ te hɛɗi nya teve 
nda 'ya kaŋa nci ke hɛ.» 

32Ma ke Moyize sha ka Israyɛl ɓiyitsa: «Ntsə mə geva kamene slene le ghena nyi 
gezave ŋayɛ Shala Mahwətə ta ŋayɛ. Mba yɛ kesərəakɛ kajive laka bela kwa zeme 
keɗema laka bela kwa gwela. 

33Dzeghwa mə tiɗiɗi kwa hweŋkwa nya ncɛte ŋayɛ Shala Mahwətə ta ŋayɛ. Ma 
tsagha ne, teghweme tenza yɛ, katenza yɛ mbe zeɗe nza ba'a katetemə yɛ kwele 
kwele te hɛɗi nya tekele yɛ kaŋa ŋayɛ.» 

Zhɛne Ghwelə yitea Wəshi Mahalegə 6 

Nda na kaɗe Shala Mahwətə ta ŋa 

1Wa nyi ghena, wəshi mahalegə ba'a wəshi keshi nyi gezete ɗa Shala Mahwətə 
ta ŋayɛ kezha teke ŋayɛ nyi, yitea mene slene yɛ le hɛ te hɛɗi nya tekele nya yɛ 
kaŋa ŋayɛ. 

2Ma tsagha mbe nza ta ŋayɛ ne, katehawe yɛ va Shala Mahwətə ta ŋayɛ, gheyɛ, 
ŋwalea ŋayɛ ba'a ŋwalea ŋwalea ŋayɛ. Laka hawe va wəshi mahalegə ba'a ghena 
nyi gezete ŋayɛ nyi 'ya ne, katetemə yɛ teghweme. 

3Ka Israyɛl, fa mə ghena nyi ba'a mene mə slene le hɛ. Ma tsagha ne, katenza yɛ 
mbe zeɗe nza ba'a kateya yɛ kala repanja te hɛɗi nya hwɛ nya yɛ ŋ'wa le yɛməa 
mze, kala nya meɗeyi ŋayɛ Shala Mahwətə ta ka shihɛ ŋayɛ. 

4Fa, hwelefe ta Israyɛl, deke Shala Mahwətə ta ɓəmə ya kaMahwətə. 

5Ɗe Shala Mahwətə ta ŋa le wənəa ŋa pɛtɛ, mehele ta ŋa pɛtɛ ba'a berete ta ŋa 
pɛtɛ. 

6Ma ghena nyi geze ŋa nyi 'ya ɓeshi ne, katenza hɛ mbe mehele ta ŋa. 

7Kateteke nda hɛ na ke ŋwalea ŋa. Kategeze nda hɛ na ke hɛ vəa ŋkwa nya tenza 
na ki ghɛa ŋa, vəa ŋkwa nya tedzeghwa na kwa hweŋkwa, vəa ŋkwa nya teɓelahe 
na ba'a vəa ŋkwa nya tesate na te ŋkwa. 

8Kezha ɗema kazaghəyite hɛ ne, katehwepe hɛ na kwa dzeve ta ŋa ba'a mɛa 
kema ta ŋa. 

9Katerafe hɛ na dzeme vare yɛ sheghwəa gelembe nya mɛa ghɛa ŋa ba'a dzeyi 
kənəa ŋkwa nyi kedzembe yɛ meleme ta ŋa. 

Katezaghə Shala ta ŋkɛ hwelefe ta Israyɛl we 

10Ma vəa ŋkwa nya tefəghe ŋayɛ Shala Mahwətə ta ŋayɛ kadzete hɛɗi nya ve 
ŋayɛ ŋkɛ, kala nya meɗeyi nda ŋkɛ ke ka shihɛ ŋayɛ Abraham, Izak ba'a Zhakob 
ne, katesləyi meleme nyi jama jama ba'a nyi ndeɗe ndeɗe nyi ɗema yɛ keŋate, 

11ghɛ nyi mpɛafe mpɛafe va mama ta mcɛlə nyi tsenetema yɛ, belageji nyi latema 
yɛ, yɛ rɛzɛŋe ba'a bekele nyi mɓetema yɛ gheyɛ. Ma vəa ŋkwa tezehwe wəshi 
kezeme yɛ behe behe gɛ ne, 

12ya mə ghəa ŋayɛ megela va zaghə Mahwətə nya kefəakave ŋayɛ mbe hɛɗia 
Ɛzhipte nya se yɛ kaka mavashi. 

13Deke Shala Mahwətə ta ŋayɛ yatehawe yɛ ve, gheŋkɛ yategwəɗəŋə yɛ kwa 
kema ta ŋkɛ ba'a yatezeme fela yɛ te sləa ŋkɛ. 

14Katezele kweci shala, yɛ shala ta kweci hwelefefi nyi dzeyi yitea gheyɛ yɛ we. 

15Kwa nza ŋkɛ ma Shala Mahwətə ta ŋayɛ nya hwa gheyɛ nya ne, Shala nya kezlɛ 
ŋkɛ. Ya mə ghəa ŋayɛ va hwepe nda wənə Shala Mahwətə ta ŋayɛ, yagha ŋkɛ 
tezamte sebe te gheyɛ te hɛɗi lema. 

16Katedzeghe Shala Mahwətə ta ŋayɛ yɛ kala nya menete yɛ mbe Masa we. 

17Kateya yɛ ghena, wəshi keshi ba'a wəshi mahalegəa Shala Mahwətə ta ŋayɛ nyi 
gezete ŋayɛ ŋkɛ yɛ. 

18Katemene wəshi nyi tiɗiɗi ba'a nyi zeɗehwe nda ke Mahwətə yɛ. Ma tsagha ne, 
katenza yɛ mbe zeɗe nza ba'a katekele hɛɗi nya ganyɛ nya meɗeyi nda nya 
Mahwətə ke ka shihɛ ŋayɛ yɛ. 



361 

 

 
Ghena ta Shala 

Kapsiki DC Bible 
©2012 Alliance Biblique du Cameroun and Bible Society of Cameroon. 

 

 
 

 

19Kateŋkamte ka ghema ta ŋayɛ yɛ cakeɗake kala nya gezete Mahwətə. 

20Ma te'yɛwe ŋwalea ŋayɛ va gheyɛ te kwete hɛ: «Kezha wa ndeke ŋayɛ ghena 
nyi, wəshi mahalegə nyi ba'a wəshi keshi nyi Shala Mahwətə ta ɓəmə wa?» 

21Ma pe yɛ sha tezhɛne nda ke hɛ: «Kaka mavashia Farawon se n'yɛ mbe Ɛzhipte, 
nda fəakave n'yɛ Mahwətə shave mbe le berete ta ŋkɛ nya wəba. 

22Nahe Mahwətə kemenete wəshi kencɛ wəshi ba'a wəshi meŋele nyi jama jama 
kwa ntsə ta n'yɛ kezha ve ndiremi te Ɛzhipte, te Farawon ba'a te mbelia ŋkɛ pɛtɛ. 

23Ama ghen'yɛ ne, pa fəakave n'yɛ mbe kezha fə n'yɛ kadzete hɛɗi nya ɗe ŋkɛ 
kave n'yɛ, kala nya meɗeyi nda ŋkɛ ke ka shihɛ n'yɛ. 

24Nahe Mahwətə kegezave n'yɛ kamene slene le wəshi mahalegə nyi ba'a 
kahawe va Shala Mahwətə ta n'yɛ, kezha nza ghen'yɛ keveci keveci mbe zeɗe nza 
ba'a kezha ya mpia n'yɛ ŋkɛ kala nya nza nya ghen'yɛ ɓeshi tse. 

25Tiɗiɗi tenza ghen'yɛ kemenete slene ghen'yɛ le pɛtɛa ghena nyi kwa kema ta 
Shala Mahwətə ta ɓəmə kala nya gezave n'yɛ ŋkɛ.» 

Zhɛne Ghwelə yitea Wəshi Mahalegə 7 

Ka Israyɛl, mbeli nyi keveyi geva kaŋa Mahwətə 

1Ma vəa ŋkwa nya tefəghe ŋayɛ Shala Mahwətə ta ŋayɛ kadzete hɛɗi nya tekele 
nya yɛ ba'a nya teŋkamte kweci hwelefefi mberefaŋe nyi kwele kwele ma ba'a 
nyi berete berete ma ke gheyɛ ŋkɛ te kema ta ŋayɛ: ka Hɛt, ka Girgash, ka Amor, 
ka Kanan, ka Pɛrɛs, ka Hava ba'a ka Zhɛbəs, 

2vəa ŋkwa nya tefəame hɛ Shala Mahwətə ta ŋayɛ mbe dzeve ta ŋayɛ ba'a nya 
tehərəte hɛ yɛ ne, kateza sebe te hɛ pɛtɛ. Katemene jikə geva yɛ le hɛ we, katezhɛ 
heli yɛ yitea hɛ we. 

3Katejikə geva yɛ le hɛ laka wəme geva we, kateve nda ŋwalea kwɛa ŋayɛ yɛ ke 
ŋwale tezhilia nci, katewəme nda ŋwalea kwɛa nci yɛ ke ŋwale tezhilia ŋayɛ we. 

4Ma ketemenete geva ŋkɛ tsagha ne, kateghwete ŋwalea ŋayɛ hɛ kazhɛre ɗa 
wəmbə yitea hawe va kweci shala. Katehwepe wənəa Mahwətə va gheyɛ ba'a 
kateza sebe ŋkɛ te gheyɛ taghanyɛ. 

5Ama wa nya tsetse temene nda yɛ ke hɛ: kateŋzla yɛ reghwetɛa nci yɛ, katempə 
yɛ gɛaŋa ta nci yɛ, katetsasle yɛ seləa nci nyi keveyi geva tekeleke yɛ ba'a 
kateteremte wəshi nyi zhɛrete hɛ kashala yɛ. 

6Kwa nza ŋkɛ ne, mbeli nyi keveyi geva tekeleke kaŋa Shala Mahwətə ta ŋayɛ yɛ. 
Nahe Shala Mahwətə ta ŋayɛ kentave ŋayɛ tekeleke kaŋa ŋkɛ hwa kweci 
hwelefefi nyi te hɛɗi lema. 

Nza ta Mahwətə dɛŋe dɛŋe te jikə geva ta ŋkɛ 

7Ma nda ɗehwe ŋayɛ Mahwətə ba'a nda ntave ŋayɛ ŋkɛ ne, va nya nza yɛ kwele 
ma ke kweci hwelefefi we, kwa nza ŋkɛ ne, gheyɛ ya ɓɛhwɛ ma hwa pɛtɛa 
hwelefefi. 

8Ama va nya ɗe ŋayɛ Mahwətə ba'a nya ɗehwe ŋkɛ kayipə meɗe mɛ nya menete 
nda ŋkɛ ke ka shihɛ ŋayɛ nda fəakave ŋayɛ Mahwətə laka berete ta ŋkɛ nya 
kwele kwele. Nahe ŋkɛ kembeɗeke ŋayɛ shave mbe hɛɗi nya se yɛ kaka mavashi 
ba'a shave mbe dzeve ta Farawon, meghea ka Ɛzhipte. 

9Kateɗepe yɛ deke Shala Mahwətə ta ŋayɛ ya kaShala nya kaganda. Kanza ŋkɛ 
dɛŋe dɛŋe te jikə geva ta ŋkɛ kaka shihɛ slibə laka mbeli nyi keɗe ŋkɛ ba'a nyi 
kehawe va ghena nyi gezete ŋkɛ. 

10Ama kaŋa mbeli nyi keɗema ŋkɛ ne, kahe kahe ve nda zhɛme ta nci ŋkɛ ke hɛ. 
Kaza sebe ŋkɛ te hɛ. 

11Kateya yɛ ghena, wəshi mahalegə ba'a wəshi keshi nyi geze ŋayɛ nyi 'ya ɓeshi 
yitea mene slene le hɛ. 

12Ma kenza yɛ kave sleme yitea wəshi keshi nyi, ma kenza yɛ kamene slene le hɛ 
ba'a kahawe va hɛ, katenza Shala Mahwətə ta ŋayɛ dɛŋe dɛŋe te jikə geva nya 
menete ŋkɛ le ka shihɛ ŋayɛ. 

13Kateɗe ŋayɛ ŋkɛ, katewəpi ŋayɛ ŋkɛ ba'a kateya ŋayɛ ŋkɛ kwele kwele. Kateve 
ŋayɛ ŋwale ŋkɛ kwele kwele, tsagha ha, tɛ ba'a n'yi. Katembake wəvəsəa sla, 
timɛti ba'a kwia ŋayɛ ŋkɛ, vəa ŋkwa nya tenza yɛ te hɛɗi nya teve ŋayɛ ŋkɛ, kala 
nya meɗeyi nda ŋkɛ ke ka shihɛ ŋayɛ. 

14Kwele ma ke kweci hwelefefi tewəpi ŋayɛ ŋkɛ. Katenza za nya keɗema kaya 
keɗema male jɛŋa hwa gheyɛ we, ya wəsə keseɗa nya keɗema kaya hwa wəshi 
keseɗa ta ŋayɛ we. 

15Kateya ŋayɛ Mahwətə va yayata zereghwe ba'a va ndiremi nyi dzawe dzawe 
nyi ɗepe nyi yɛ kese kənəa Ɛzhipte. Kateghwene ŋayɛ hɛ ŋkɛ we, ama ke mbeli 
nyi keɗema ntsə ta ŋayɛ teghwene nda hɛ ŋkɛ. 

16Rayɛ teza sebe yɛ te pɛtɛa mbeli nyi teve ŋayɛ Shala Mahwətə ta ŋayɛ mbe 
dzeve ta ŋayɛ. Katehawe yɛ va shala ta nci we, kwa nza ŋkɛ ne, keleŋa tenza ŋkɛ 
kaŋa ŋayɛ. 

Mahwətə ya kande ya mbelia ŋkɛ 

17Ya kwete ma pe yɛ sha tezəzə: «Kwele ma hwelefefi nyi ke gheɓəmə, tsema nza 
gheɓəmə kaŋkamte hɛ wa?» 

18Ghazlənəma yɛ va hɛ ma! Zəzəte mə wəsə nya menete nda Shala Mahwətə ta 
ŋayɛ ke Farawon ba'a ke Ɛzhipte pɛtɛ. 

19Nahe yɛ kenakɛ ndiremi nyi jama jama nyi ghweneghe nda ŋkɛ ke hɛ ba'a 
wəshi nyi dzawe dzawe ba'a wəshi meŋele nyi menete ŋkɛ laka berete ta ŋkɛ 
nya wəba, vəa ŋkwa nya fəakave ŋayɛ ŋkɛ shave mbe Ɛzhipte. Ma tsetsenya gɛ 
ne, tsagha temene nda Shala Mahwətə ta ŋayɛ ke pɛtɛa hwelefefi nyi keve ŋayɛ 
ghazlənə nyi. 

20Kateghwene nda medeŋwete Shala Mahwətə ta ŋayɛ ke hɛ, pa te və nya tezanji 
sebe te mbeli nyi ketene teghweme ba'a te mbeli nyi kewəfərənji va gheyɛ. 

21Bare barema yɛ va mbelia shɛhɛ ma, va nya nza ŋkɛ ne, hwa gheyɛ Shala 
Mahwətə ta ŋayɛ, Shala nya wəba ba'a nya ghazlənə mbeli ve ŋkɛ. 

22Ɓahwe ɓahwe teza sebe Shala Mahwətə ta ŋayɛ te mbelia shɛhɛ mbe kema ta 
ŋayɛ. Kateza sebe yɛ te hɛ te ŋkwa shɛnyɛ we. Ma kemenete geva ŋkɛ tsagha ne, 
kwele kwele tenza wəshi keseɗa nyi hwa gamba nyi keteɗa ŋayɛ. 

23Ama kateve mbelia shɛhɛ Shala Mahwətə ta ŋayɛ mbe dzeve ta ŋayɛ. Kateve 
nda ghazlənə ŋkɛ kwele kwele ke hɛ ba'a kateza sebe ŋkɛ te hɛ. 

24Kateve ka meghea nci ŋkɛ kadzembe dzeve ta ŋayɛ, kateza sebe yɛ te sləa nci 
te hɛɗi. Wəndə shɛ kateghereŋe kwa kema ta ŋayɛ hwa'a te və nya tezamte sebe 
yɛ te hɛ we. 

25Katetere wəshi nyi zhɛrete hɛ kashala yɛ. Mawema mze kwa tɛawetɛa keɗema 
mze kwa tere tere nyi fiyi mbeli kənəa hɛ yɛ ma, fəma wəshia shɛhɛ yɛ kaŋa ŋayɛ, 
yagha hɛ tezhɛre kakeleŋa yitea gheyɛ ma. Kwa nza ŋkɛ ne, wəsə nya ndiremi 
kashasha ŋkɛ kaŋa Shala Mahwətə ta ŋayɛ. 

26Kelema wəsə nya ndiremi kashasha yɛ kadzeki ghɛa ŋayɛ ma, kwa nza ŋkɛ ne, 
kateza sebe te gheyɛ kala gheŋkɛ. Kateza sebe yɛ te ba'a katenewe yɛ kala wəsə 
nya ndiremi kashasha, va nya nza ŋkɛ kawəsə nya kefɛake geva kekwaɗe. 

Zhɛne Ghwelə yitea Wəshi Mahalegə 8 

Nahe Mahwətə kentsehwelete mbelia ŋkɛ te ɓerama 

1Katemene slene yɛ le pɛtɛa ghena nyi geze ŋayɛ nyi 'ya ɓeshi. Ma tsagha ne, 
katenza yɛ teghweme ba'a kateya yɛ kwele kwele. Katekele hɛɗi nya meɗeyi nda 
Mahwətə ke ka shihɛ ŋayɛ yɛ kaŋa ŋayɛ. 

2Zəzəte mə pɛtɛa dzeghwa nya ndeke ŋayɛ Shala Mahwətə ta ŋayɛ te ɓerama 
kava wəfaɗemsə. Nahe ŋkɛ kedzeghakɛ ŋayɛ le yɛ yaka kezha newe nza ta wənəa 
ŋayɛ ba'a kezha ɗepete kenza ŋkɛ katehawe yɛ keɗema kaɗema yɛ katehawe va 
ghena nyi gezete ŋkɛ. 

3Nahe ŋkɛ kesahwe ŋayɛ yaka, kendeke ŋayɛ ma ba'a kezehwe ŋayɛ mane, wəsə 
kezeme nya ɗepema yɛ ba'a nya ɗepema ka shihɛ ŋayɛ. Tsagha ne, nahe ŋkɛ 

kencɛte ŋayɛ kaɗema deke ɗafa nde ve ŋkwa teghweme, ama ghena nyi kesame 
kwa mɛa Shala. 

4Kehalenji lekwesa ta ŋayɛ ba'a kese seɗa ta ŋayɛ kakesle mbe va nyi wəfaɗemsə 
nyi we. 

5Ɗepete mə megela, Shala Mahwətə ta ŋayɛ nde ɗe kantsehwele ŋayɛ kala yita 
nya kantsehwele wəzege ta ŋkɛ. 

6Mene mə slene le ghena nyi gezete Shala Mahwətə ta ŋayɛ, dzeghwa mə kala 
nya ɗe ŋkɛ ba'a hawe mə ve. 

Dzeghe ŋkwa nyi te hɛɗi nya kemeɗeyi geva 

7Katefə ŋayɛ Shala Mahwətə ta ŋayɛ kadzete hɛɗi nya ganyɛ, hɛɗi nya nza yɛ 
hələ ba'a yɛ ɗasle kwele kwele te, hɛɗi nya hwɛ yɛmə nyi kesame kwa zeweve 
ta hɛɗi dzeyi te ŋwela ba'a sawa hwa ghweme te. 

8Hɛɗi nya pese ha ba'a megi, rɛzɛŋe, yɛ dasekwa ba'a yɛ kwakweme te ŋkɛ. Hɛɗi 
nya nza n'yia bekele ba'a yɛməa mze kwele kwele te. 

9Hɛɗi nya teɗema yɛ kadzeghe ɗafa dzeghe dzeghe, nya ɗema kwete wəsə 
kateɗema va gheyɛ te. Hɛɗi nya nza veyizə dzeyi mbe pelɛ ba'a nya mene mze 
kwa gheme mbeli shave mbe yɛ ghweme te. 

10Katezeme wəshi kezeme yɛ behe behe ba'a katetsa nda hana yɛ ke Shala 
Mahwətə ta ŋayɛ kezha hɛɗi ganyɛ nya ndeke ŋayɛ ŋkɛ. 

11Ama yate mə ghəa ŋayɛ megela va zaghə Shala Mahwətə ta ŋayɛ laka hawema 
va ghena nyi gezete ŋkɛ, va wəshi keshia ŋkɛ ba'a va wəshi mahalegəa ŋkɛ nyi 
ve ŋayɛ nyi 'ya ɓeshi. 

12Ma vəa ŋkwa nya tezehwe wəshi kezeme yɛ behe behe, nya teŋate ghɛ ganji yɛ 
kanza mbe, 

13nya tenza sla, timɛti ba'a kwi kwele kwele va gheyɛ, nya tenza mze kwa 
tɛawetɛa ba'a mze kwa tere tere kwele kwele va gheyɛ ba'a mama ta kweci 
wəshi va gheyɛ ne, 

14ntsehwele mə va zhɛre ghəa ŋayɛ kaka kele ghə ba'a va zaghə Shala Mahwətə 
ta ŋayɛ nya kefəakave ŋayɛ mbe Ɛzhipte nya se yɛ kaka mavashi. 

15Gheŋkɛ nde fəghe ŋayɛ jive te ɓerama nya wəba ba'a nya ghazlənə mbeli ve, 
nya nza shishi nyi ghyana ghyana ba'a yɛ yɛte kwele kwele te. Ma te hɛɗi nya 
keghwele ghwelea shɛ ne, nahe ŋkɛ kentsake ŋayɛ yɛmə shave mbe keleɓa nya 
ntɛaŋentɛa. 

16Ma te ɓerama shɛ ne, nahe ŋkɛ kendeke ŋayɛ mane, wəsə kezeme nya 
ɗepetema ka shihɛ ŋayɛ. Nahe ŋkɛ kedzeghakɛ ŋayɛ le yɛ yaka kezha newe nza 
ta ŋayɛ ba'a kezha ve ŋayɛ zeɗe nza kwa sebe ta ŋkɛ. 

17Zəzəma yɛ tɛape nahe yɛ kekemave mcɛlə nyi le ghəa ŋayɛ ba'a laka berete ta 
ŋayɛ ma. 

18Ama zəzəte mə Shala Mahwətə ta ŋayɛ nde ndeke ŋayɛ berete kezha kemave 
mcɛlə nyi, yitea yipə jikə geva ta ŋkɛ nya menete ŋkɛ ka shihɛ ŋayɛ, kala nya 
mene nya ŋkɛ ɓeshi tse. 

19Ma kezaghəyite Shala Mahwətə ta ŋayɛ yɛ, kelə ŋayɛ yɛ yitea kweci shala, 
kenza yɛ kave zləvə te hɛ ba'a kagwəɗəŋə kwa kema ta nci ne, dazhɛ dazhɛ geze 
ŋayɛ 'ya ɓeshi: rayɛ teza sebe te gheyɛ. 

20Kateza sebe te gheyɛ kala kweci mbeli nyi zamte sebe Mahwətə te hɛ mbe 
kema ta ŋayɛ, va nya ɗema yɛ kese kafa nda ghena ke Shala Mahwətə ta ŋayɛ. 

Zhɛne Ghwelə yitea Wəshi Mahalegə 9 

Kenza ka Israyɛl za ma ke kweci hwelefefi we 

1Ka Israyɛl, fa mə! Takwa takwa yɛ katejive te Zhəwrdɛŋe kezha ŋka hwelefefi 
nyi kwele kwele ma ba'a nyi berete berete ma ke gheyɛ. Katefə meleme ta nci 
nyi jama jama nyi nza zli yitea hɛ ntsake yitea ghweme yɛ. 

2Katehərə hwelefefia Anak, mbeli nyi berete berete ba'a nyi bebiya bebiya nyi 
yɛ. Nahe yɛ keɗepe ma ke mbeli sha geze te hɛ: «Wa nde nza kaghereŋe kwa 
kema ta hwelefefia Anak wa?» 

3Kateɗepe yɛ ɓeshi Shala Mahwətə ta ŋayɛ nde tedzeghwa te kema ta ŋayɛ kala 
ghwə nya ketere wəshi pɛtɛ. Gheŋkɛ nde teza sebe te hɛ, gheŋkɛ nde teɗa hɛ 
mbe kema ta ŋayɛ. Kateŋka hɛ yɛ ba'a kateza sebe yɛ te hɛ kahe kahe kala nya 
meɗeyi Mahwətə. 

4Ma vəa ŋkwa nya teŋkamte hɛ Shala Mahwətə ta ŋayɛ te kema ta ŋayɛ ne, 
zəzəma yɛ mbe ghəa ŋayɛ: «Va nya hi ŋkɛ va gheɓəmə nda pelave ɓəmə 
hweŋkwa Mahwətə kakele hɛɗi nya kaŋa ɓəmə», pe yɛ ma. Tsagha ŋkɛ we, va 
nya menete fete hwelefefia shɛhɛ nda ŋkamte hɛ Mahwətə te kema ta ŋayɛ. 

5Ma nda kele hɛɗia nci yɛ ne, kenza va nya nza yɛ tiɗiɗi keɗema va nya nza 
wənəa ŋayɛ tiɗiɗi we. Kaganda ne, va nya menete fete hwelefefia shɛhɛ nda 
ŋkamte hɛ Shala Mahwətə ta ŋayɛ te kema ta ŋayɛ. Ma nda menete ŋkɛ ɓiyitsa 
ne, kezha yipə meɗe mɛ nya menete nda ŋkɛ ke ka shihɛ ŋayɛ Abraham, Izak 
ba'a Zhakob. 

6Ɗepete mə megela, va nya nza yɛ tiɗiɗi nda ve ŋayɛ hɛɗi nya ganyɛ nya Shala 
Mahwətə ta ŋayɛ kaŋa ŋayɛ we, kwa nza ŋkɛ ne, mbeli nyi ntɛaŋentɛa ghə yɛ. 

Leve ta sla mze kwa tere tere: fete ta mbeli 

7Zəzəte mə tsema tsema mtseke hwepe wənəa Shala Mahwətə ta ŋayɛ yɛ te 
ɓerama. Zaghəyitema yɛ tɛape ma. Ma se te veci nya shave yɛ mbe Ɛzhipte hwa'a 
te ntsehe ta ŋayɛ teke ne, nahe yɛ kese kaka fa nda ma ghena ke Mahwətə. 

8Ma yitea ghweme ta Horɛb ne, nahe yɛ kebezemte nda wənə ke Mahwətə. 
Kwele kwele bezenyɛ wənəa Mahwətə va gheyɛ, yare keza sebe ŋkɛ te gheyɛ. 

9Ma kwa dzeme ghweme 'ya kezha fə pelɛ nyi slapesla slapesla, yɛ pelɛa jikə geva 
nya menete Mahwətə le gheyɛ ne, nahe 'ya kenza ɗa pelɛ ghweme kaveci 
wəfaɗemsə ba'a kaviɗi wəfaɗemsə, kaɗema kezehwe ɗafa ba'a kesakɛ yɛmə. 

10Pa Mahwətə fəave ɗa pelɛ nyi slapesla slapesla bake nyi rafate wəshi 
mahalegəa ŋkɛ ŋkɛ pɛtɛ te hɛ le dzeve ta ŋkɛ. Shave mbe tepe ta ghwə gezete 
ŋayɛ hɛ ŋkɛ, te veci nya se yɛ pɛtɛ rəkwə yitea ghweme. 

11Ma kwetere wəmbəa veci wəfaɗemsə ba'a viɗi wəfaɗemsə ne, pa Mahwətə 
fəave ɗa pelɛ nyi slapesla slapesla nyi bake, pelɛ nyi slapesla slapesla ta jikə 
geva. 

12Tagha gɛ, ma ke Mahwətə sha 'ya: «Dzawa ŋa kahe kahe, kwa nza ŋkɛ nahe 
mbeli nyi fəakave nyi na mbe Ɛzhipte kemenete jaɗafa nya wəba. Kese hɛ 
katemə kwa hweŋkwa nya ncɛte nda 'ya ke hɛ we. Nahe hɛ kevɛsəte kwete shala 
yitea mze.» 

13Kwa sebe ta ŋkɛ, ma ke Mahwətə sha 'ya: «Tsetsenya gɛ ne, nahe 'ya keneweve 
mbeli nyi: mbeli nyi ntɛaŋentɛa ghə hɛ. 

14Pelakɛ ɗa kaza sebe 'ya te hɛ ba'a kaza sləa nci te hɛɗi lema. Ma kwa sebe ta 
ŋkɛ ne, kateya hwelefe nya berete ma ba'a nya kwele kwele ma ke hɛ 'ya sawa 
hwa gha.» 

15Pa 'ya zhɛnakawa geva sawa pelɛ ghweme nya kaghwə le pelɛ nyi slapesla 
slapesla ta jikə geva bake yitea dzeve ta ɗa nyi bake. 

16Tagha gɛ, pa 'ya nakɛ nahe yɛ kebezemte nda ghena ke Shala Mahwətə ta ŋayɛ. 
Nahe yɛ kevɛsəte leve ta sla le mze. Nahe yɛ kesame ŋayɛ kahe kahe kwa 
hweŋkwa nya ncɛte ŋayɛ Mahwətə. 

17Tagha gɛ, pa 'ya betakɛ pelɛ nyi slapesla slapesla nyi bake yitea dzeve va 'ya 
ba'a pa 'ya mpəmte hɛ kwa ntsə ta ŋayɛ. 

Leve ta sla mze kwa tere tere: Moyize kasəkwə ghə 

18Kwa sebe ta ŋkɛ, gwəɗəŋə 'ya ntiŋə ghə mbe hɛɗi kwa kema ta Mahwətə. Kala 
nya kaghate ne, pa 'ya menete veci wəfaɗemsə ba'a viɗi wəfaɗemsə kaɗema 
kezehwe ɗafa ba'a kesakɛ yɛmə tewəmbəreke pɛtɛa jaɗafa nyi menete yɛ. Nahe 
yɛ kemenete wəsə nya ndiremi kwa ntsə ta Mahwətə laka mene wəsə nya 
keɗema zeɗehwe nda. 



367 

 

 
Ghena ta Shala 

Kapsiki DC Bible 
©2012 Alliance Biblique du Cameroun and Bible Society of Cameroon. 

 

 
 

 

19Nahe 'ya keghazlənə ɗa va ghwə ta hwepe wənəa Mahwətə kənəa gheyɛ, vəa 
ŋkwa nya ɗe ŋkɛ kaza sebe te gheyɛ. Ama pa Mahwətə fate səkwə ghə ta ɗa 
ɓiyitsa vəa ŋkwa shɛ. 

20Kwele kwele hwepete wənə Mahwətə va Aron perə, yare kepesle ŋkɛ, ama pa 
'ya səkwəte ghə kaŋa Aron vəa ŋkwa shɛ perə. 

21Laŋe 'ya te leve ta sla shɛ, wəsə jaɗafa nya vɛsəte nya yɛ, pa 'ya negheyi mbe 
ghwə. Kwa sebe ta ŋkɛ, pa 'ya mpəmte ba'a həmte kwerɗike ɗike, pa 'ya beteyite 
keləwəa ŋkɛ yitea yɛmə nya kehwɛ sawa pelɛ ghweme. 

22Ma mbe Tabɛra, Masa ba'a Kibrot-Tava ne, nahe yɛ kehwepete nda wənəa 
Mahwətə. 

23Ma mbe Kadɛs-Barnɛya ne, nahe Mahwətə keɗe kaghwene ŋayɛ, ma ke sha 
gheyɛ: «Kwiɗi mə kadzeme kakele hɛɗi nya ve ŋayɛ 'ya.» Nahe yɛ kese kaka fa 
nda ma ghena ke Shala Mahwətə ta ŋayɛ, kese yɛ kave nda ghəa ŋayɛ ba'a kafa 
nda ŋa ŋkɛ we. 

24Ghala se te veci nya ɗepe ŋayɛ Mahwətə ne, kaka fa nda ma ghena se yɛ. 

25Ma kwa gezete Mahwətə kaza sebe te gheyɛ ne, nahe 'ya kegwəɗəŋə ɗa kwa 
kema ta Mahwətə kaveci wəfaɗemsə ba'a kaviɗi wəfaɗemsə. 

26Pa 'ya səkwəte Mahwətə, ma 'ya shɛ: «Shala Mahwətə, zama sebe na te mbeli 
nyi kaŋa ŋa nyi, nyi mbeɗeke nyi na laka kwelea ŋa ba'a nyi fəakave nyi na mbe 
Ɛzhipte laka berete ta ŋa nya wəba ma. 

27Zəzəte ka mene slene ta ŋa Abraham, Izak ba'a Zhakob. Ɓelama ntɛaŋentɛa 
ghəa mbeli, 'yaghwa mehele ta nci ba'a jaɗafa ta nci na ma. 

28Yagha mbeli tegeze mbe hɛɗi nya fəakave n'yɛ na: ‹Kapesle Mahwətə yitea fə 
hɛ kadzete hɛɗi nya meɗeyi nda ŋkɛ ke hɛ we. Kaɗe ntsə ta nci ŋkɛ we, vatse 
fəakave hɛ ŋkɛ kezha mpə hɛ te ɓerama›, ke hɛ. 

29Ndagwara mbelia ŋa hɛ, mbelia ŋa nyi fəakave na laka berete ta ŋa nya wəba 
ba'a laka kwelea ŋa.» 

Zhɛne Ghwelə yitea Wəshi Mahalegə 10 

Leve ta sla mze kwa tere tere: zhɛ helia Shala 

1Tagha gɛ, ma ke Mahwətə sha 'ya: «Tsehete pelɛ nyi slapesla slapesla bake kala 
ka ghate. Baŋete səndəkwə yitea sheghwə. Kwa sebe ta ŋkɛ, same sha 'ya pelɛ 
ghweme. 

2Katerafe wəshi mahalegə nyi kese te ka ghate nyi mpəmte na 'ya te pelɛ nyi 
slapesla slapesla shɛhɛ. Kwa sebe ta ŋkɛ, katebete hɛ na kwa səndəkwəa shɛ.» 

3Tagha gɛ, pa 'ya baŋete səndəkwə yitea sheghwəa gwevɛre, pa 'ya tsehete pelɛ 
nyi slapesla slapesla bake kala ka ghate, cape 'ya kadzeme ghweme le pelɛ nyi 
slapesla slapesla shɛhɛ yitea dzeve. 

4Pa Mahwətə rafate wəshi mahalegə nyi meŋe, nyi gezete ŋayɛ ŋkɛ shave mbe 
tepe ta ghwə, te pelɛ nyi slapesla slapesla shɛhɛ, kala ka ghate. Te veci nya 
tsenete geva yɛ yitea ghweme menete geva ŋkɛ. Kwa sebe ta ŋkɛ, pa Mahwətə 
fəave ɗa hɛ. 

5Pa 'ya zhɛnakawa geva sawa pelɛ ghweme ba'a beteyi hɛ kwa səndəkwə nya 
baŋete 'ya. Mba hɛ kwagha, kala nya gezete ɗa Mahwətə. 

6Cape ka Israyɛl slənji yitea yɛ belageji nyi mbe Benɛ-Yakan kezha dzembe 
Mosɛra. Tagha mtenyɛ Aron ba'a lamte ŋkɛ mbeli. Pa wəzege ta ŋkɛ Ɛlazar 
zhɛrenyɛ kande dzeghe Shala te ŋkwa ŋkɛ. 

7Slə tagha ne, cape ka Israyɛl kadzembe Gəwdgoda, slə mbe Gəwdgoda, cape hɛ 
kadzembe Yotbata nya nza hələ kwele kwele mbe. 

8Ma vəa ŋkwa shɛ gɛ, pa Mahwətə veyi hwelefe ta Lɛvi tekeleke kezha kele 
səndəkwəa jikə geva ta Mahwətə, kezha dzawa kema ta Mahwətə kamene nda 
slene ba'a kezha wəpi ŋkwa te sləa ŋkɛ, kala nya mene nya ka Lɛvi pa ɓeshi. 

9Vatse ɗema ka Lɛvi kekemave ŋa nci bela ta hɛɗi kala ka menəhɛ nci. Mahwətə 
ya kaŋa nci bela kala nya meɗeyi nda Shala Mahwətə ta ŋayɛ ke hɛ. 

10Pa 'ya nza ɗa pelɛ ghweme kaveci wəfaɗemsə ba'a kaviɗi wəfaɗemsə kala kwa 
ghate. Ma vəa ŋkwa shɛ ɓiyitsa ne, pa Mahwətə fate səkwə ta ɗa ba'a pa nzanyɛ 
keza sebe te gheyɛ. 

11Kwa sebe ta ŋkɛ, ma ke Mahwətə sha 'ya: «Sate! Kwiɗi te kema ta mbeli nyi. 
Katelə hɛ kakele hɛɗi nya zemete nda 'ya kafela ke ka shihɛ nci kave nda ke hɛ.» 

Wəsə nya neghe Mahwətə va mbelia ŋkɛ 

12Ma tsetsenya gɛ ne ka Israyɛl ne, wa yaneghe Shala Mahwətə ta ŋayɛ va gheyɛ 
wa? Neghe yaneghe ŋkɛ kezha hawe yɛ va Shala Mahwətə ta ŋayɛ laka dzeghwa 
kwa hweŋkwa ta ŋkɛ, laka ɗe ba'a mene nda slene ke Shala Mahwətə ta ŋayɛ le 
wənəa ŋayɛ pɛtɛ, le nza ta ŋayɛ pɛtɛ, 

13laka mene slene le ghena nyi gezete Mahwətə ba'a wəshi mahalegə nyi ve ŋayɛ 
nyi 'ya ɓeshi, yitea nza yɛ mbe zeɗe nza. 

14Kaganda ne, Shala Mahwətə ta ŋayɛ ya kande sleke ghweme nya ɓalayɛ layɛ, 
hɛɗi ba'a pɛtɛa wəshi nyi te. 

15Ma vəashi ne, deke le ka shihɛ ŋayɛ jikəte geva Mahwətə, ghenci ya ɗehwe ŋkɛ. 
Ma kwa sebe ta nci, gheyɛ hwelefefia nci yantave ŋkɛ hwa kweci hwelefefi kala 
nya newe nya mbeli ɓeshi. 

16Nza mə kambeli nyi keveyi geva tekeleke fəyitekeghə kaŋa Shala ta ŋayɛ, 
zhɛnema yɛ kamene nda ntɛaŋentɛa ghə ma. 

17Va nya nza ŋkɛ ne, Shala Mahwətə ta ŋayɛ ya kaShala ta yɛ shala ba'a kaNde 
sleke ka sleke ŋkwa, kaShala nya wəba, nya berete ba'a nya ghazlənə mbeli ve, 
nya keɗema kanta ghala ba'a nya keɗema mbəɗəkwə. 

18Gheŋkɛ nde meha nda ghwə tiɗiɗi ke ka mezhɛtiti ba'a ka wedidi. Kancɛ nda 
ɗe ta ŋkɛ ŋkɛ ke ka se se nyi hwa gheyɛ laka ve nda wəsə kezeme ba'a lekwesa 
ke hɛ. 

19Ma gheyɛ perə gɛ ne, ɗe mə ka se se, kwa nza ŋkɛ kaka se se se yɛ te hɛɗia 
Ɛzhipte. 

20Shala Mahwətə ta ŋayɛ yatehawe yɛ ve, gheŋkɛ yategwəɗəŋə yɛ kwa kema ta 
ŋkɛ, gheŋkɛ yateve nda ghəa ŋayɛ yɛ, te sləa ŋkɛ tezeme fela yɛ. 

21Gheŋkɛ yatetsahe yɛ, gheŋkɛ ya kaShala ta ŋayɛ, gheŋkɛ nya kemenete wəshi 
nyi jama jama ba'a nyi ghazlənə mbeli va hɛ nyi nakɛ nyi yɛ le ntsə ta ŋayɛ. 

22Deke mberefaŋemsə ka shihɛ ŋayɛ vəa ŋkwa nya dzawa Ɛzhipte hɛ. Ama 
tsetsenya ne, nahe Shala Mahwətə ta ŋayɛ keyate ŋayɛ kwele kwele kala 
saseregwa nyi te ghweme. 

Zhɛne Ghwelə yitea Wəshi Mahalegə 11 

Wəsə nya menete Shala kaŋa ka Israyɛl 

1Kateɗe Shala Mahwətə ta ŋayɛ yɛ ba'a katemene slene yɛ le wəshi nyi gezete 
ŋkɛ, wəshi mahalegəa ŋkɛ, wəshi keshia ŋkɛ ba'a ghena nyi gezete ŋkɛ keveci 
keveci. 

2Ma ɓeshi veci nya ne, ke ŋwalea ŋayɛ geze nda ghena 'ya we. Ghenci ne, kenakɛ 
keɗema keɗepe wəsə nya menete Shala Mahwətə ta ŋayɛ hɛ we. Ama ma ke 
gheyɛ nyi kenakɛ zləvəa ŋkɛ, berete ta ŋkɛ nya wəba ba'a kwelea ŋkɛ geze ŋayɛ 
ghena 'ya. 

3Nahe yɛ kenakɛ wəshi meŋele nyi menete ŋkɛ mbe Ɛzhipte, wəsə nya menete 
nda ŋkɛ ke Farawon, meghea ka Ɛzhipte ba'a ke pɛtɛa hɛɗia ŋkɛ. 

4Nahe ŋkɛ kevate ɗa te ka sewajɛa ŋkɛ, te yɛ gədəwəa ŋkɛ ba'a te yɛ wəmata 
gədəwəa ŋkɛ. Pa ŋkɛ zhiɓəaghe yɛməa ndərəa ghwəvərə kənəa hɛ, vəa ŋkwa nya 
nza hɛ kakeka ŋayɛ. Nahe ŋkɛ kezamte sebe te hɛ kaghala ghala. 

5Nahe ŋkɛ kekemanakɛ ŋayɛ te ɓerama pa te ntsehe ta ŋayɛ teke. 

6Nahe ŋkɛ kevate ɗa te yɛ Datan le Abiram, ŋwalea Ɛliyab nya kwa yita ta Rəbɛn. 
Kwa kema ta pɛtɛa ka Israyɛl ne, wakaka hɛɗi ghwenemte geva, pa nde ndahwe 
hɛ le mbeli nyi ki ghɛa nci, cɛ lekwesa ta nci ba'a mbeli nyi yitea hɛ pɛtɛ. 

7Nahe yɛ kenakɛ wəshi nyi jama jama nyi menete Mahwətə le ntsə ta ŋayɛ. 

8Katemene slene yɛ le wəshi mahalegə nyi ve ŋayɛ nyi 'ya pɛtɛ ɓeshi, yitea nza 
yɛ le hwepe ghə kezha dzete hɛɗi nya tedzete nya yɛ kezha kele kaŋa ŋayɛ 

9ba'a kezha temə yɛ kwele kwele te hɛɗi nya zemete nda Mahwətə kafela ke ka 
shihɛ ŋayɛ kave nda ke hɛ, tsagha ke hwelefefia nci, hɛɗi nya hwɛ nya yɛ ŋ'wa le 
yɛməa mze te. 

Hɛɗi nya newe ghweme Mahwətə te 

10Ma hɛɗi nya tedzete nya yɛ kakele kaŋa ŋayɛ ne, kenza ŋkɛ kala Ɛzhipte nya 
shave ŋayɛ nya yɛ mbe. Ma ketsawete wəshi yɛ pelɛagha ne, nda yɛ kagə nda 
yɛmə ke wəve le ghəa ŋayɛ kala nya gə nda yɛmə mbeli ke wəshi nyi kwa ntsa. 

11Ama hɛɗi nya tedzete nya yɛ kakele ne, hɛɗi nya nza yɛ ghweme ba'a yɛ zlərə 
te, nya me va sawa yitea ghweme kadzete. 

12Shala Mahwətə ta ŋayɛ nde newe ghweme te hɛɗia shɛ. Te hɛɗia shɛ nza ntsə 
ta Shala Mahwətə ta ŋayɛ se te gha ta va hwa'a te keɗaŋe ta ŋkɛ. 

13Ma kenza yɛ kahawe tsape tsape va wəshi mahalegə nyi ve ŋayɛ nyi 'ya ɓeshi, 
ma kenza yɛ kaɗe Shala Mahwətə ta ŋayɛ ba'a kamene nda slene le wənəa ŋayɛ 
pɛtɛ ba'a mehele ta ŋayɛ pɛtɛ ne, 

14kateme nda va ŋkɛ ke hɛɗi te vəa ŋkɛ, va cimə ba'a va feghwe. Ma tsagha gɛ, 
kateŋ'we wəshi yɛ kwele kwele se te wəve: ha, tɛ ba'a n'yi. 

15Katepese yɛ gwəzə ŋkɛ perə dzeyi mbe wəvea ŋayɛ kezha wəshi keseɗa ta 
ŋayɛ. Behe behe tezeme wəshi kezeme yɛ. 

16Ya mə ghəa ŋayɛ megela yagha yɛ teghwete ghəa ŋayɛ kasame ŋayɛ kwa 
hweŋkwa nya tiɗiɗi kezha ve zləvə te kweci shala ba'a kezha gwəɗəŋə mbe 
kema ta nci. 

17Ma kemenete yɛ tsagha ne, katehwepe wənə Mahwətə va gheyɛ, kateŋzle 
ghweme ŋkɛ kezha ɗema va kame zhɛkwa. Katezhɛne hɛɗi kamene wəshi we, 
kahe kahe teza sebe te gheyɛ te hɛɗi ganyɛ nya teve ŋayɛ nya Mahwətə. 

18Kateve wəshi mahalegə nyi ve ŋayɛ nyi 'ya yɛ kwa wənəa ŋayɛ ba'a mbe 
mehele ta ŋayɛ. Kezha ɗema kazaghəyite ne, katehwepe hɛ yɛ kwa dzeve ta ŋayɛ 
ba'a mɛa kema ta ŋayɛ. 

19Kateteke nda hɛ yɛ ke ŋwalea ŋayɛ. Kategeze nda hɛ yɛ ke hɛ vəa ŋkwa nya nza 
yɛ ki ghɛa ŋayɛ, vəa ŋkwa nya tedzeghwa yɛ kwa hweŋkwa, vəa ŋkwa nya 
teɓelahe yɛ ba'a vəa ŋkwa nya tesate yɛ te ŋkwa. 

20Katerafe hɛ yɛ dzeme vare yɛ sheghwəa gelembe nyi mɛa ghɛa ŋayɛ ba'a dzeyi 
kənəa ŋkwa kedzembe yɛ meleme ta ŋayɛ. 

21Ma tsagha gɛ, katetemə gheyɛ le ŋwalea ŋayɛ kwele kwele te hɛɗi nya zemete 
Mahwətə kafela kave nda ke ka shihɛ ŋayɛ, kala nya tetemə ghweme kənəa hɛɗi 
lema. 

22Kwa nza ŋkɛ ma keyate wəshi mahalegə nyi ve ŋayɛ nyi 'ya yɛ, laka mene slene 
le hɛ, laka ɗe Shala Mahwətə ta ŋayɛ, laka dzeghwa kwa hweŋkwa ta ŋkɛ ba'a 
laka ve nda ghəa ŋayɛ ne, 

23kateŋkamte hwelefefi nyi Mahwətə pɛtɛ mbe kema ta ŋayɛ ba'a kateŋkamte 
hwelefefi nyi kwele kwele ma nyi ba'a nyi berete berete ma ke gheyɛ yɛ. 

24Ma yayata ŋkwa nya teŋkeɗe yɛ ne, kaŋa ŋayɛ tenza ŋkɛ. Kateslə hɛɗia ŋayɛ se 
te ɓerama hwa'a pelɛ Liban, se mɛa hələa Efrate hwa'a mɛa ndərə nya laka ŋkwa 
kepəkwə ta veci. 

25Wəndə shɛ kateghereŋe mbe kema ta ŋayɛ we. Ma te yayata ŋkwa nya tedzete 
yɛ te hɛɗia shɛ ne, kateve nda ghazlənə ba'a nza benake va gheyɛ Mahwətə ke 
mbeli, kala nya meɗeyi ŋayɛ ŋkɛ. 

26Newema mə, 'ya kave wəpi ba'a bezla mbe kema ta ŋayɛ ɓeshi: 

27kewəpi wəpi tenza yɛ kenza yɛ kahawe va ghena ta Shala Mahwətə ta ŋayɛ nyi 
geze ŋayɛ nyi 'ya ɓeshi, 

28ama kebezla bezla tenza yɛ keɗema yɛ kahawe va ghena ta Shala Mahwətə ta 
ŋayɛ ba'a kesame ŋayɛ yɛ kwa hweŋkwa nya ncɛ ŋayɛ nya 'ya ɓeshi kezha zele 
kweci shala nyi ɗepema yɛ. 

29Ma vəa ŋkwa nya keleghe ŋayɛ Mahwətə kadzete hɛɗi nya tekele yɛ kaŋa ŋayɛ 
ne, katewəpi ŋkwa yɛ kwa ghəa ghweme ta Garizim, katebezla ŋkwa yɛ kwa ghəa 
ghweme ta Ɛbal. 

30Ma ghwemea shɛhɛ ne, pelɛ kema ta Zhəwrdɛŋe hɛ, laka ŋkwa kepəkwə ta 
veci, te hɛɗia ka Kanan nyi kwa zlərəa Zhəwrdɛŋe. Dekwede ghwemea shɛhɛ 
yitea cɛana nyi keveyi geva tekeleke mbe Morɛ, kwa kema ta Gilgal. 

31Takwa takwa yɛ katejive te Zhəwrdɛŋe kezha kele hɛɗi nya ve ŋayɛ Shala 
Mahwətə ta ŋayɛ. Katekele yɛ ba'a katenza yɛ te. 

32Ntsə mə geva kamene slene le pɛtɛa wəshi mahalegə ba'a wəshi keshi nyi ve 
ŋayɛ nyi 'ya ɓeshi. 

Zhɛne Ghwelə yitea Wəshi Mahalegə 12 

WƏSHI MAHALEGƏA MAHWƏTƏ 
12–26 

1Wa nyi wəshi mahalegə ba'a wəshi keshi nyi temene slene yɛ le hɛ te hɛɗi nya 
ndeke ŋayɛ Shala Mahwətə ta ka shihɛ kaŋa ŋayɛ, kala hɛ nyi tenza yɛ teghweme 
te hɛɗia shɛ nyi. 

Kwetɛŋe ŋkwa kesəkwə ghə 

2Pɛtɛ teza sebe yɛ te ŋkwa nyi keveyi tekeleke nyi dzeyi kwa ghəa yɛ ghweme 
ba'a nyi dzeyi te wəmbə ba'a nyi dzeyi mbe wəfe nyi zhiɓə. Te ŋkwa shɛhɛ hawe 
hwelefefi nyi teŋka nyi yɛ va shala ta nci. 

3Kateŋzla yɛ reghwetɛa nci yɛ, katenteɗe yɛ gɛaŋa ta nci yɛ, katetere seləa nci 
nyi keveyi geva tekeleke yɛ ba'a katempə wəshi nyi menete hɛ kashala ta nci yɛ. 
Kateza sebe yɛ te sləa nci te ŋkwa shɛ. 

4Ma mbe səkwə nya səkwə Shala Mahwətə ta ŋayɛ yɛ ne, menema yɛ kala hɛ ma. 

5Deke te ŋkwa nya ntave Shala Mahwətə ta ŋayɛ hwa hwelefefia ŋayɛ pɛtɛ, kezha 
nza ŋkɛ te ba'a kezha ncɛ ghəa ŋkɛ ŋkɛ te, telə yɛ kahawe ve. 

6Kase tagha tefə melɛ kwa tere terea ŋayɛ, melɛ kejikə ghəa ŋayɛ, kwa meŋe ta 
bela ta wəshia ŋayɛ nyi kese te wəve, wəshi nyi tsehe yɛ, wəshi gəmə nyi le ɗe 
ta ŋayɛ keɗema nyi kezha yipə meɗe mɛ. Kakwa keɗaŋe ne, katefə tsəməa 
ŋwalea sla ta ŋayɛ, timɛtia ŋayɛ ba'a kwia ŋayɛ yɛ kase. 

7Tagha kwa kema ta Shala Mahwətə ta ŋayɛ tezeme wəshia shɛhɛ yɛ, gheyɛ le 
mbeli nyi ki ghɛa ŋayɛ. Katezlama yɛ kwele kwele, va nya wəpikɛ ŋayɛ Shala 
Mahwətə ta ŋayɛ mbe wəshi nyi menete yɛ pɛtɛ. 

8Katemene yɛ kala nya mene nya gheɓəmə ɓeshi, yayata wəndə ka mene nya ɗe 
ghəa ŋkɛ we. 

9Kwa nza ŋkɛ ne, kenaka yɛ kantsehe te ŋkwa kezhɛne mpi, te hɛɗi nya ve ŋayɛ 
Shala Mahwətə ta ŋayɛ we. 

10Ama katejive yɛ te Zhəwrdɛŋe ba'a katenza te hɛɗi nya ve ŋayɛ Shala Mahwətə 
ta ŋayɛ kaŋa ŋayɛ. Kateya ŋayɛ ŋkɛ va pɛtɛa ka jaga ta ŋayɛ nyi dzasle yitea 
gheyɛ ba'a katenza yɛ gwezlayɛ te. 

11Kadzete ŋkwa nya ntave Shala Mahwətə ta ŋayɛ kezha ghəa ŋkɛ tefə wəshi nyi 
geze ŋayɛ 'ya pɛtɛ yɛ: melɛ kwa tere tere ta ŋayɛ, melɛ kejikə ghə, kwa meŋe ta 
bela ta wəshia ŋayɛ nyi kese te wəve, wəshi gəməa ŋayɛ ba'a pɛtɛa wəshi nyi 
zəzə yɛ kave nda ke Mahwətə kezha yipə meɗe mɛ. 

12Katezlama yɛ mbe kema ta Shala Mahwətə ta ŋayɛ, gheyɛ, ŋwale tezhilia ŋayɛ, 
ŋwalea kwɛa ŋayɛ, ka mene slene ta ŋayɛ, ka kwaterashia ŋayɛ ba'a ka Lɛvi nyi 
mbe meleme ta ŋayɛ, kwa nza ŋkɛ bela ta hɛɗi shɛ va hɛ hwa gheyɛ we. 

13Ya mə ghəa ŋayɛ va dzeghe melɛ kwa tere tere ta ŋayɛ te pɛtɛa ŋkwa nyi keveyi 
geva tekeleke nyi tenewe yɛ. 

14Deke te ŋkwa nya ntave Mahwətə te hɛɗia kwete hwa hwelefefia ŋayɛ 
tedzeghe yɛ melɛ kwa tere tere ta ŋayɛ yɛ. Tagha temene pɛtɛa wəshi nyi gezave 
ŋayɛ 'ya yɛ. 

15Ama wərə yɛ kahene wəshi keseɗa ba'a kazeme slia nci kala nya ɗe yɛ dzeyi 
mbe yɛ meleme ta ŋayɛ, kala wəpi nya ndeke ŋayɛ Shala Mahwətə ta ŋayɛ. 
Katezeme slia shɛhɛ wəndə nya wale wale keɗema wəndə nya wɛŋe, kala wəsə 
nya nza ŋkɛ kakɛme keɗema kale. 

16Ama katezeme mimi yɛ we. Kadzete hɛɗi tesheke yɛ kala yɛmə. 

17Katenza hweŋkwa va gheyɛ kazeme kwa meŋe ta bela ta ha, tɛ ba'a n'yi, ya 
tsəməa ŋwalea sla, timɛti ba'a kwi, ya pɛtɛa wəshi gəmə nyi le ɗe ta ŋayɛ, ya 
pɛtɛa wəshi keyipə meɗe mɛ ta ŋayɛ, ya wəshi nyi tseheke yɛ dzeyi mbe yɛ 
meleme ta ŋayɛ we. 

18Deke mbe kema ta Shala Mahwətə ta ŋayɛ tezeme hɛ yɛ, te ŋkwa nya tentave 
Shala Mahwətə ta ŋayɛ. Katezeme yɛ le ŋwale tezhilia ŋayɛ, ŋwalea kwɛa ŋayɛ, 
ka mene slene ta ŋayɛ, ka kwaterashia ŋayɛ ba'a ka Lɛvi nyi dzeyi mbe yɛ 
meleme ta ŋayɛ. Katezlama yɛ mbe kema ta Shala Mahwətə ta ŋayɛ te pɛtɛa slene 
nyi menete yɛ. 

19Ya mə ghəa ŋayɛ va pele se yitea ka Lɛvi mbe pɛtɛa hɛ nyi tenza yɛ teghweme 
te hɛɗia ŋayɛ. 

20Ma vəa ŋkwa nya tembake ŋayɛ hɛɗia ŋayɛ Shala Mahwətə ta ŋayɛ kala nya 
meɗeyi ŋayɛ ŋkɛ ba'a ma ketezhɛ ŋayɛ zhiɗiwəshi ne, katezeme sli yɛ kala nya 
ɗe yɛ. 

21Ma kenza ŋkɛ cakeɗake ŋkwa nya ntave Shala Mahwətə ta ŋayɛ kezha ncɛ ŋayɛ 
ghəa ŋkɛ yitea gheyɛ ne, wərə yɛ kahene wəsə keseɗa nya keseve yɛ hwa yɛ sla, 
timɛti keɗema kwi nyi tendeke ŋayɛ Shala Mahwətə ta ŋayɛ, laka mene kala nya 
gezave ŋayɛ 'ya. Katezeme slia shɛhɛ yɛ dzeyi mbe yɛ meleme ta ŋayɛ kala nya 
ɗe yɛ. 

22Kaganda ne, katezeme slia shɛhɛ yɛ kala nya zeme kɛme keɗema le mbeli. 
Katezeme slia shɛhɛ yɛ wəndə nya wale wale le nya wɛŋe kanya kwetɛŋe. 

23Ama ya mə ghəa ŋayɛ tsape va zeme mimi, kwa nza ŋkɛ ne, mpi ya mbe. 
Zemema wəsə nya nza mpi mbe yɛ zlaɓe le sli ma. 

24Zemema mimi yɛ ma, ama kadzete hɛɗi sheke yɛ kala yɛmə. 

25Zemema yɛ tɛape ma. Ma tsagha ne, mbe zeɗe nza tenza yɛ, gheyɛ ba'a ŋwale 
nyi ketesawa mbe gheyɛ, va nya menete wəsə nya tiɗiɗi yɛ kwa ntsə ta Mahwətə. 

26Ama deke wəshi nyi veyi yɛ tekeleke hwa wəshia ŋayɛ keɗema wəshi keyipə 
meɗe mɛ yafə yɛ kase kadzete ŋkwa nya ntave Mahwətə. 

27Ma kenza ŋkɛ kamelɛ kwa tere tere ne, kateve sli ba'a mimi yɛ te reghwetɛa 
Shala Mahwətə ta ŋayɛ. Ma kenza ŋkɛ kamelɛ kejikə ghə ne, katesheke mimi yɛ 
kadzete reghwetɛa Shala Mahwətə ta ŋayɛ ba'a katezeme sli yɛ. 



374 

 

 
Ghena ta Shala 

Kapsiki DC Bible 
©2012 Alliance Biblique du Cameroun and Bible Society of Cameroon. 

 

 
 

 

28Fate mə ba'a mene mə slene le ghena nyi geze ŋayɛ nyi 'ya. Ma tsagha ne, mbe 
zeɗe nza tenza yɛ, gheyɛ ba'a ŋwale nyi ketesawa mbe gheyɛ kaghala ghala, va 
nya menete wəsə nya ganyɛ ba'a nya tiɗiɗi yɛ kwa ntsə ta Shala Mahwətə ta 
ŋayɛ. 

Keleŋa ta yɛ shala ta ka Kanan 

29Ma vəa ŋkwa nya tezamte sebe Shala Mahwətə ta ŋayɛ kwa kema ta ŋayɛ te 
hwelefefi nyi te hɛɗi nya tedzete yɛ kezha ŋka hɛ, ma vəa ŋkwa nya teŋkamte hɛ 
yɛ ba'a nya tenza yɛ te hɛɗia nci ne, 

30ya mə ghəa ŋayɛ va dzete keleŋa laka teke hɛ, vəa ŋkwa nya tezamte geva sebe 
te hɛ mbe kema ta ŋayɛ. Ya mə ghəa ŋayɛ va zele Shala ta nci. Gezema yɛ: «Tsema 
se mbeli nyi kahawe va shala ta nci, kezha mene n'yɛ kala hɛ tse wa», pe yɛ ma. 

31Katemene nda yɛ tsagha ke Shala Mahwətə ta ŋayɛ we. Kwa nza ŋkɛ ne, mama 
ta wəshi nyi ndiremi ndiremi kashasha, wəshi nyi ɗema Mahwətə yamene nda 
hɛ ke shala ta nci. Pa le ŋwale tezhilia nci ba'a ŋwalea kwɛa nci tere nda hɛ ke 
shala ta nci. 

Zhɛne Ghwelə yitea Wəshi Mahalegə 13 

1Ama ntsə mə geva kamene slene le ghena nyi geze ŋayɛ nyi 'ya pɛtɛ. Mtsehema 
kwete yɛ kadzeyite ba'a ntamtema kwete yɛ shave hwe ma. 

Te ghəa ka hawe va kweci shala 

2Ya kwete pa kenca kwete nde mɛ ŋkwa keɗema kwete nde kelɛŋə nya ketegeze 
ŋayɛ kamene wəsə meŋele keɗema kwete wəsə hwa gheyɛ te kwete hɛ. 

3Ma keyipəyi geva wəsə nya gezete ŋayɛ ŋkɛ kwa, nda geze ŋayɛ ŋkɛ kazele ba'a 
kahawe va kweci shala, shala nyi ɗepema yɛ ne, 

4fa nda ma ŋa nde mɛ ŋkwa shɛ keɗema ŋa nde kelɛŋəa shɛ yɛ ma. Kwa nza ŋkɛ 
Shala Mahwətə ta ŋayɛ nde dzeghe ŋayɛ tsagha kezha ɗepe kenza ŋkɛ kaganda 
ɗe Shala Mahwətə ta ŋayɛ yɛ le wənəa ŋayɛ pɛtɛ ba'a le nza ŋayɛ pɛtɛ. 

5Deke Shala Mahwətə ta ŋayɛ yatezele yɛ, gheŋkɛ yatehawe yɛ ve. Wəshi 
mahalegəa ŋkɛ yatemene slene yɛ le, ŋwələa ŋkɛ yatefa, gheŋkɛ yatemene nda 
slene yɛ ba'a gheŋkɛ yateve nda ghə yɛ. 

6Ma nde mɛ ŋkwa shɛ keɗema nde kelɛŋəa shɛ ne, katepesle ŋkɛ mbeli, va nya 
tsəkwəyite ŋayɛ ŋkɛ yitea fa nda ma ghena ke Shala Mahwətə ta ŋayɛ nya 
kefəakave ŋayɛ mbe Ɛzhipte ba'a nya kembeɗeke ŋayɛ shave mbe mava. 
Wəndəa shɛ ɗe kakelemte ŋayɛ same kwa hweŋkwa nya gezete ŋayɛ Shala 
Mahwətə ta ŋayɛ kazele. Tsagha gɛ, kateza sebe te wəsə kwa ndiremi hwa gheyɛ. 

7Ma kenakɛ wəza meghekɛ, wəzege teza ta ŋkɛ, wəzha ta ŋkɛ, male ta ŋkɛ 
keɗema mcɛ kwa sla pela ta kwete wəndəa ŋayɛ kase tewəfərə kageze nda kezha 
hawe va kweci shala nyi ɗepema gheyɛ keɗema ka shihɛ ŋayɛ, 

8shala nyi hawe kweci hwelefefi nyi dzeyi yitea gheyɛ ve, nyi dekwede keɗema 
nyi cakeɗa, se te kwete bela ta hɛɗi hwa'a te kwete ne, 

9kateyɛ nda yɛ we, katefa nda ghena yɛ we, katezhɛ heli yɛ yitea nde beze ghena 
shɛ we, katewəfərə ŋkɛ yɛ we, kateya ŋkɛ yɛ we. 

10Ama katepesle ŋkɛ yɛ. Wəndə nya ghate ŋkɛ kaghwete nde gha kabeza ŋkɛ le 
pelɛ kezha pesle ŋkɛ, nda tezele ŋkɛ mbeli nyi ketene. 

11Katebeza ŋkɛ yɛ le pelɛ ba'a katemte ŋkɛ, va nya dzeghakɛ ŋkɛ kaghwete 
wəndə yitea Shala Mahwətə nya kefəakave ŋayɛ mbe Ɛzhipte nya se yɛ kaka 
mavashi. 

12Katefa ghena shɛ ka Israyɛl pɛtɛ ba'a katenza hɛ benake va ghazlənə. 
Katezhɛne hɛ kamene wəsə kwa ndiremi nya kala nya hwa gheyɛ we. 

13Ma vəa ŋkwa nya tefa yɛ mbe kwete hwa meleme nyi ndeke ŋayɛ Shala 
Mahwətə ta ŋayɛ kezha nza mbe, 

14nahe ka dewə mehele keshave hwa gheyɛ ba'a keghwetete mbeli nyi mbe 
meleme ta nci kezha hawe va kweci shala nyi ɗepema yɛ ne, 

15katezele zeweve ta ghena shɛ yɛ, kate'yɛwe ghena shɛ yɛ, katezele yɛ kafa 
zeweve ta ghena shɛ tsape. Ma kentsate mbeli kaganda menete geva wəsə kwa 
ndiremia shɛ hwa gheyɛ ne, 

16Katempə mbeli nyi mbe melemea shɛ yɛ pɛtɛ, katempə wəshi keseɗa nyi mbe 
yɛ pɛtɛ perə. Ma kwa sebe ta ŋkɛ ne, kateza sebe yɛ te melemea shɛ le wəshi nyi 
mbe pɛtɛ. 

17Katetsene wəshi nyi mbe yɛ te tepe ta ŋkwa kebeke, katetere hɛ yɛ ba'a 
katetere melemea shɛ yɛ. Kala wəsə nya teremte nda melɛ kwa tere tere yɛ ke 
Shala Mahwətə ta ŋayɛ tenza ŋkɛ. Kakwəfi tenza melemea shɛ kaghala ghala, va 
nya ɗema nde katezhɛne kaŋa geva. 

18Wəsə shɛ katekele yɛ hwa wəshi nyi keveyi geva katere we. Ma tsagha ne, 
kategweɗakwe ghwə ta hwepe wənəa Mahwətə. Katencɛ ŋayɛ ganyɛa ŋkɛ ŋkɛ 
ba'a kateya yɛ kala repanja, kala nya meɗeyi nda ŋkɛ ke ka shihɛ ŋayɛ. 

19Ama nda yɛ kafa nda ŋa Shala Mahwətə ta ŋayɛ, laka mene slene le wəshi 
mahalegəa ŋkɛ nyi ve ŋayɛ nyi 'ya ɓeshi ba'a laka mene wəsə nya tiɗiɗi kwa ntsə 
ta Shala Mahwətə ta ŋayɛ. 

Zhɛne Ghwelə yitea Wəshi Mahalegə 14 

Wəshi keshi nyi kefɛake geva laka nehwene 

1Ma gheyɛ ne, ŋwalea Shala Mahwətə ta ŋayɛ yɛ. Katepeperawe geva yɛ ba'a 
kateŋsə ghə kwele yɛ kemte wəndə we. 

2Kwa nza ŋkɛ ne, mbeli nyi keveyi geva tekeleke kaŋa Shala Mahwətə ta ŋayɛ yɛ. 
Gheyɛ yantave Mahwətə kezha nza kambelia ŋkɛ hwa hwelefefi nyi te hɛɗi lema. 

Sli nyi zeme mbeli ba'a nyi kefɛake geva 

3Katezeme wəsə kezeme nya wale wale yɛ we. 

4Wa nyi wəshi keseɗa nyi tezeme yɛ nyi: sla, təmə, kwe, 

5le, kɛme, ghweɓeke, berezlɛa, kwakweshala, maŋwelema ba'a kwe gamba. 

6Katezeme yayata wəsə keseɗa nya nza cɛpe keperawe perawe te ba'a nya 
kegwəɓə gwəzə yɛ. 

7Ma hwa wəshi keseɗa nyi keghwəɓə gwəzə ba'a nyi nza cɛpe keperawe perawe 
te hɛ ne, wa nyi wəshi keseɗa nyi ɗema yɛ tezeme nyi: zlegwemə, vɛra ba'a kese, 
va nya nza hɛ kagwəɓə gwəzə, ama kaɗema cɛpe keperawe te hɛ. Kawəshi nyi 
wale wale tenza hɛ sha gheyɛ. 

8Tsagha gərədə, va nya nza ŋkɛ keperawe perawe cɛpe te, ama kaɗema nde 
kagwəɓə gwəzə. Wale wale tenza nde sha gheyɛ. Katezeme slia ŋkɛ ba'a 
katekwaɗe kwa mte mte ta ŋkɛ yɛ we. 

9Ma hwa wəshi nyi mbe yɛmə ne, katezeme pɛtɛa wəshi nyi nza yɛ bazla keyiɗə 
ba'a yɛ jɛpəli te hɛ yɛ. 

10Ama katezeme yayata wəsə nya ɗema bazla keyiɗə ba'a jɛpəli te yɛ we. Kawəsə 
nya wale wale nza ŋkɛ sha gheyɛ. 

11Katezeme pɛtɛa 'yɛ nyi wɛŋe yɛ. 

12Ama wa nyi 'yɛ nyi ɗema yɛ katezeme nyi: zele, zleŋa kwa livə, damba tsaraka, 

13wəmbələ, zleŋa, mama ta yɛ ghagha, 

14mama ta yɛ ghame, 

15zhenɛgə, təwəvəŋə ghweme, yiɗə yɛmə, mama ta yɛ mazavɛ, 

16təwəvəŋə wəfe, tewəvəŋə gamba, təwəvəŋə gela, 

17Wəmbaya, zleŋa kwa tɛawetɛa, zhɛ, 

18kwaghela, mama ta nteɗe ŋwələ, wəsəa kwadzakwə ba'a mezlekwe zlekwe. 

19Kawəsə nya wale wale tenza yayata wəsə nya ɓɛhwɛ nya nza bidzə yite sha 
gheyɛ. Katezeme wəsəa shɛ yɛ we. 

20Ama katezeme yayata wəsə nya ɓɛhwɛ nya nza bidzə yite nya wɛŋe yɛ. 

21Katezeme wəsə keseɗa nya kemte mte yɛ we. Ke ka se se nyi hwa gheyɛ teve 
nda wəsə kwa mte mtea shɛ yɛ, kezha zeme ŋkɛ, keɗema ne, katepamte nda yɛ 
ke wəndə ŋkwərə. Kwa nza ŋkɛ ma gheyɛ ne, mbeli nyi keveyi geva tekeleke 
kaŋa Shala Mahwətə ta ŋayɛ yɛ. Kateta zhɛgwəa kwe yɛ hwa ŋ'wa ta meghekɛ 
we. 

Ghena te ghəa kwa meŋe ta bela ta wəshi 

22Kateve kwa meŋe ta bela ta wəshia ŋayɛ nyi kese te wəve yɛ te ŋa ŋkɛ ŋkwa 
keva keva. 

23Kwa sebe ta ŋkɛ, katedzawa kema ta Shala Mahwətə ta ŋayɛ yɛ, te ŋkwa nya 
tentave ŋkɛ kezha ncɛ ghəa ŋkɛ te. Tagha tezeme kwa meŋe ta bela ta ha, tɛ 
mɛnɛfɛ ba'a n'yia ŋayɛ yɛ, tsagha tsəməa ŋwalea sla, timɛti ba'a kwia ŋayɛ. 
Tsagha ne, kateteke yɛ kahawe va Shala Mahwətə ta ŋayɛ keveci keveci. 

24Ma vəa ŋkwa nya tenza ŋkwa cakeɗake kezha fəke kwa meŋe ta bela ta wəshia 
ŋayɛ yɛ, va nya nza ŋkwa nya tentave Shala Mahwətə ta ŋayɛ kezha ncɛ ghəa ŋkɛ 
te cakeɗake yitea gheyɛ ba'a nya wəpikɛ ŋayɛ Shala Mahwətə ta ŋayɛ kwele 
kwele ne, 

25katepamte kwa meŋe ta bela ta wəshia shɛhɛ yɛ te cɛdɛ, katekele cɛdɛa shɛ yɛ 
kalə kadzete ŋkwa nya tentave Shala Mahwətə ta ŋayɛ. 

26Tagha ne, katepa yayata wəsə nya ɗe yɛ yɛ te cɛdɛa shɛ: yɛ sla, timɛti keɗema 
kwi, tɛ keɗema kweci wəshi kesa nyi kemsle msle, yayata wəsə nya ɗe yɛ. Tagha 
tezeme wəshia shɛhɛ yɛ kwa kema ta Shala Mahwətə ta ŋayɛ, katezlama yɛ, 
gheyɛ le mbeli nyi ki ghɛa ŋayɛ. 

27Ma vəa ŋkwa shɛ ne, katepele se yɛ yitea ka Lɛvi nyi mbe meleme ta ŋayɛ we, 
kwa nza ŋkɛ ne, wəve shɛ va hɛ hwa gheyɛ we. 

28Menema ta va mahekene ne, katekele kwa meŋe ta bela ta wəshi nyi kese te 
wəve yɛ te va shɛ. Ama mbe meleme ta ŋayɛ tebete hɛ yɛ. 

29Tsagha ne, katese ka Lɛvi nyi ɗema wəve va hɛ hwa gheyɛ, ka se se, ka 
mezhɛtiti ba'a ka wedidi nyi mbe meleme ta ŋayɛ kanta hɛ. Katezeme wəshi 
kezeme hɛ behe behe. Ma tsagha gɛ, katewəpi ŋayɛ Shala Mahwətə ta ŋayɛ mbe 
yayata wəsə nya temene yɛ. 

Zhɛne Ghwelə yitea Wəshi Mahalegə 15 

Sərə ta dewa te yayata mberefaŋe ta va 

1Menema ta va mberefaŋe ne, katesərə nda dewa ta ŋayɛ yɛ ke mbeli nyi nza hɛ 
hwe. 

2Wa nya tsetse temene yɛ: Ma vəa ŋkwa nya zlapete geva va kesərə dewa 
kazləvəa Mahwətə ne, katesərə dewa ta ŋkɛ yayata wəndə nya kenzəɓəave nda 



378 

 

 
Ghena ta Shala 

Kapsiki DC Bible 
©2012 Alliance Biblique du Cameroun and Bible Society of Cameroon. 

 

 
 

 

dewa ke nde ghedəkwəa ŋkɛ. Katetərənə nde ghedəkwəa ŋkɛ keɗema menənyɛ 
ŋkɛ kaŋki nda ŋkɛ we. 

3Wərə yɛ katərənəte nde se se kaŋki ŋayɛ. Ama katesərə nda dewa ta ŋayɛ yɛ ke 
menə ŋayɛ. 

4Tsagha ne, katenza nde titikwə hwa gheyɛ we, kwa nza ŋkɛ katewəpi ŋayɛ 
Mahwətə kwele kwele te hɛɗi nya teve ŋayɛ Shala Mahwətə ta ŋayɛ kaŋa ŋayɛ. 

5Ama nda yɛ kafa nda ŋa Shala Mahwətə ta ŋayɛ megela laka mene slene tiɗiɗi 
le wəshi mahalegə nyi ve ŋayɛ nyi 'ya ɓeshi. 

6Kwa nza ŋkɛ ne, katewəpi ŋayɛ Shala Mahwətə ta ŋayɛ kala nya meɗeyi ŋayɛ 
ŋkɛ. Tagha gɛ, katenzəɓə nda dewa yɛ ke hwelefefi kwele kwele. Ama gheyɛ ne, 
katenzəɓə dewa yɛ we. Katesleke hwelefefi yɛ kwele kwele, ama hwelefe shɛ 
katesleke ŋayɛ we. 

7Ma kenza nde titikwə shɛ hwa ka menəhɛ ŋayɛ, mbe kwete hwa yɛ meleme ta 
ŋayɛ, te hɛɗi nya teve ŋayɛ Shala Mahwətə ta ŋayɛ ne, katenza mehele ta ŋayɛ 
ntɛaŋe ntɛaŋe ba'a dzeve ta ŋayɛ keməkwə məkwə laka menə ŋayɛ nya kande 
titikwə we. 

8Ama katepele nda dzeve yɛ werete ba'a katenzəɓə nda wəshi nyi ɗe ŋkɛ yɛ. 

9Ya mə mehele ta ŋayɛ megela va zəzə nya ndiremi, laka geze nda ke ghəa ŋayɛ: 
«Takwa takwa va kwa mberefaŋe, va kesərə dewa», pe yɛ. Nzama yɛ ntɛaŋe 
ntɛaŋe laka menə ŋayɛ nya kande titikwə, kaɗema kanzəɓə nda dewa ma. Kwa 
nza ŋkɛ ne, kateve ŋayɛ fete ŋkɛ kwa kema ta Mahwətə ba'a katenza yɛ kaka 
beze ghena. 

10Nzəɓə nda mə dewa, nzəɓə nda mə le wənə kwetɛŋe. Ma tsagha ne, katewəpi 
ŋayɛ Shala Mahwətə ta ŋayɛ mbe pɛtɛa slene ba'a wəshi nyi temene yɛ. 

11Katenza ka titikwəa kɛfi keveci keveci te hɛɗia ŋayɛ. Vatse geze ŋayɛ 'ya kezha 
nza dzeve ta ŋayɛ waɗe laka ka menəhɛ ŋayɛ nyi kesa yaka ba'a nyi kaka titikwə 
te hɛɗia ŋayɛ. 

Pele ta ka Ɛbrə nyi kaka mavashi waɗe 

12Ma kepamte ŋayɛ ghəa ŋkɛ kwete hwa ka menəhɛ ŋayɛ nyi kaka Ɛbrə, male 
keɗema za kamava ne, katemene ŋayɛ slene ŋkɛ kava ŋkwaŋe. Ma te kwa 
mberefaŋe ta va ne, katepele ŋkɛ yɛ kanza waɗe. 

13Ama katesərə ŋkɛ yɛ kaslə le dzeve pala pala we. 

14Katenta nda wəshi gəmə nyi ɗave ŋayɛ Shala Mahwətə ta ŋayɛ yɛ: timɛti, kwi, 
ha ba'a tɛ. 

15Zəzəte mə kaka mavashi se yɛ mbe Ɛzhipte nda mbeɗeke ŋayɛ Shala Mahwətə 
ta ŋayɛ. Vatse ve ŋayɛ wəsə mahalegə nya 'ya ɓeshi. 



379 

 

 
Ghena ta Shala 

Kapsiki DC Bible 
©2012 Alliance Biblique du Cameroun and Bible Society of Cameroon. 

 

 
 

 

16Ama kegeze ŋayɛ mava shɛ: «Kaɗe 'ya kashave ɗa ki ghɛa ŋa we», a ke, va nya 
ɗehwe ŋayɛ ŋkɛ, gheyɛ le mbeli nyi ki ghɛa ŋayɛ ba'a nya nza ŋkɛ le zlama ki 
ghɛa ŋayɛ ne, 

17katekele zhɛliɓə yɛ ba'a katentsa nda sleme yɛ vare sheghwəa gelembe. Ma 
tsagha ne, kamava ta ŋayɛ tenza ŋkɛ kaghala ghala. Tsagha shɛ temene nda yɛ 
ke kwatera ta ŋayɛ. 

18Nzama ŋkɛ kawəsə nya dzawe kezha pele ŋkɛ waɗe shave ki ghɛa ŋayɛ ma, 
kwa nza ŋkɛ mbe slene nya menete ŋayɛ ŋkɛ kava ŋkwaŋe ne, nahe ŋkɛ 
kemeneke ŋayɛ wəshi bake zhigə kwele ma ke ŋa nde mene slene te cɛdɛ. Pelakɛ 
mə ŋkɛ waɗe, ma tsagha, katewəpi ŋayɛ Shala Mahwətə ta ŋayɛ mbe yayata 
wəsə nya temene yɛ. 

Tsəməa ŋwalea wəshi keseɗa 

19Ma yayata tsəməa wəzege ta sla ta ŋayɛ, timɛtia ŋayɛ keɗema kwia ŋayɛ nya 
kaŋeza ne, kateve nda yɛ tekeleke ke Shala Mahwətə ta ŋayɛ. Katemene slene yɛ 
le tsəməa mca ta ŋayɛ we, katetsehe shinti yɛ seyi te tsəməa gamea ŋayɛ we. 

20Keva keva ne, katezeme hɛ yɛ le mbeli nyi ki ghɛa ŋayɛ mbe kema ta Shala 
Mahwətə ta ŋayɛ, te ŋkwa nya tentave Shala Mahwətə ta ŋayɛ. 

21Ma kenza beze te geva ta ŋkɛ, kenza ŋkɛ katseheɗe keɗema kaghwələ, keɗema 
kenza yayata beze nya dzawe te ne, katedzeghe nda melɛ yɛ le ke Shala Mahwətə 
ta ŋayɛ we. 

22Katezeme ŋkɛ yɛ ki ghɛa ŋayɛ. Katezeme wəndə nya wale wale le nya wɛŋe 
kanya kwetɛŋe, kala wəsə nya nza ŋkɛ kakɛme keɗema kale. 

23Ama katezeme mimia wəsə keseɗa shɛ yɛ we. Kadzete hɛɗi tesheke yɛ kala 
yɛmə. 

Zhɛne Ghwelə yitea Wəshi Mahalegə 16 

Gəsəkəa Pake 

1Ma mbe terea Abib ne, katemene nda gəsəkəa Pake ke Shala Mahwətə ta ŋayɛ. 
Kwa nza ŋkɛ ne, mbe terea Abib fəakave ŋayɛ Shala Mahwətə ta ŋayɛ mbe 
Ɛzhipte, heviɗi. 

2Katedzeghe nda melɛa Pake yɛ ke Shala Mahwətə ta ŋayɛ le yɛ sla, timɛti 
keɗema kwi, te ŋkwa nya tentave Mahwətə kezha ncɛ ghəa ŋkɛ. 

3Ma hwa ɗafa gəsəkəa shɛ ne, katezeme ɗafa kwalekwala yɛ we. Ɗafa nyi ɗema 
tenjɛne hwe yatezeme yɛ kahɛ mberefaŋe, ɗafa ta yaka, kwa nza ŋkɛ katezəzə 
hɛ nya fəakave geva yɛ le dera le dera shave mbe Ɛzhipte yɛ kaghala ghala. 



380 

 

 
Ghena ta Shala 

Kapsiki DC Bible 
©2012 Alliance Biblique du Cameroun and Bible Society of Cameroon. 

 

 
 

 

4Ma mbe hɛ nyi mberefaŋe nyi ne, katebegeme ntsə mbeli le tenjɛne ki ghɛa 
ŋayɛ, te hɛɗia ŋayɛ we. Ma kaŋa slia wəsə nya dzeghekɛ melɛ mbeli le hetɛhwɛɗi 
te kwa ghate ta hɛ ne, katesərə mbeli pa va masheke we. 

5Katenza hweŋkwa va gheyɛ kahene wəsə yitea gəsəkəa Pake mbe kwete hwa 
meleme nyi teve ŋayɛ Shala Mahwətə ta ŋayɛ we. 

6Deke te ŋkwa nya tentave Shala Mahwətə ta ŋayɛ kezha ncɛ ghəa ŋkɛ tedzeghe 
melɛa Pake yɛ, hetɛhwɛɗi, yipə le pəkwə ta veci, və nya shave yɛ mbe Ɛzhipte te. 

7Kateta slia wəsə keseɗa shɛ yɛ ba'a katezeme yɛ te ŋkwa nya tentave Shala 
Mahwətə ta ŋayɛ. Ma te hendɛ ta ŋkwa ne, katezhɛne geva yɛ kalə sha ghɛa ŋayɛ. 

8Katezeme ɗafa nyi ɗema tenjɛne hwe yɛ kahɛ ŋkwaŋe. Ma te kwa mberefaŋe ta 
hɛ ne, katemene tsene nya wəba yɛ kezha Shala Mahwətə ta ŋayɛ. Slene shɛ 
katemene yɛ te vecia shɛ we. 

Gəsəkəa Pantekote 

9Ma te və nya gha yɛ katsa ha ne, kateɓela shikwə mberefaŋe yɛ. 

10Kwa sebe ta ŋkɛ, katemene nda gəsəkəa Pantekote yɛ ke Shala Mahwətə ta 
ŋayɛ. Katefə wəshi gəmə yɛ kase le ɗe ta ŋkɛ, kala wəshi ganji nyi ndeke ŋayɛ 
Shala Mahwətə ta ŋayɛ. 

11Ma te ŋkwa nya tentave Shala Mahwətə ta ŋayɛ kezha ncɛ ghəa ŋkɛ ne, 
katezlama yɛ, gheyɛ, ŋwale tezhilia ŋayɛ, ŋwalea kwɛa ŋayɛ, ka mene slene ta 
ŋayɛ, ka kwaterashia ŋayɛ, ka Lɛvi nyi mbe yɛ meleme ta ŋayɛ, ka se se, ka 
mezhɛtiti ba'a ka wedidi nyi hwa gheyɛ. 

12Katezəzə yɛ kaka mavashi se yɛ mbe Ɛzhipte. Katehawe yɛ va wəshi mahalegə 
nyi ba'a katemene slene yɛ le hɛ. 

Gəsəkəa yɛ Ghwəli 

13Ma vəa ŋkwa nya tenahe leke ta ha ba'a hetəsə ta rɛzɛŋe va gheyɛ ne, katemene 
gəsəkəa yɛ Ghwəli kahɛ mberefaŋe. 

14Ma hwa gəsəkəa shɛ ne, katezlama yɛ, gheyɛ, ŋwale tezhilia ŋayɛ, ŋwalea kwɛa 
ŋayɛ, ka mene slene ta ŋayɛ, ka kwaterashia ŋayɛ, ka Lɛvi, ka se se, ka mezhɛtiti 
ba'a ka wedidi nyi mbe yɛ meleme ta ŋayɛ. 

15Katemene nda gəsəkə ke Shala Mahwətə ta ŋayɛ kahɛ mberefaŋe, te ŋkwa nya 
tentave Mahwətə, kwa nza ŋkɛ katewəpi ŋayɛ Shala Mahwətə ta ŋayɛ laka pɛtɛa 
wəshi nyi kese mbe wəvea ŋayɛ ba'a pɛtɛa slene nyi mene yɛ. Ma tsagha ne, 
katezlama yɛ kwele kwele. 

16Keva keva ne, katelə zhili nyi hwa gheyɛ pɛtɛ kadzawa kema ta Shala Mahwətə 
ta ŋayɛ mahekene zhigə, te ŋkwa ŋkɛ nya tentave ŋkɛ: hwa gəsəkəa ɗafa nyi 

ɗema tenjɛne hwe, hwa gəsəkəa Pantekote ba'a hwa gəsəkəa yɛ Ghwəli. Katelə 
hɛ kadzawa kema ta Mahwətə le dzeve pala pala we. 

17Ama yayata wəndə katekele wəsə gəmə kase kala wəshi ganji nyi tendeke nda 
Shala Mahwətə ta ŋayɛ. 

Ghena te ghəa meha ghwə tiɗiɗi 

18Ma mbe pɛtɛa meleme nyi teve ŋayɛ Shala Mahwətə ta ŋayɛ ne, katenta ka 
meha ghwə ba'a ka rafe wəshi yɛ hwa hwelefefia ŋayɛ. Katemeha nda ghwə hɛ 
ke mbeli. 

19Katemeha ghwə mbəɗəkwə yɛ, katenta ghala yɛ kwelɛ mbeli ba'a kateyɛ wəshi 
gəmə yɛ we. Kwa nza ŋkɛ ne, ntsə yaghwələpə wəshi gəmə te ka ntsehwele 
ntsehwele ba'a fete yave nda hɛ ke mbeli nyi tiɗiɗi. 

20Katentsə geva yɛ kazele nza tiɗiɗi. Ma tsagha ne, katenza yɛ teghweme ba'a 
katekele hɛɗi nya ve ŋayɛ Shala Mahwətə ta ŋayɛ yɛ. 

Wəshi nyi kefɛake geva hwa səkwə ghə 

21Katemɓe selə nya keveyi geva tekeleke keɗema wəfe nya keveyi geva tekeleke 
yɛ dzeme vare reghwetɛ nya tepa nda yɛ ke Shala Mahwətə ta ŋayɛ we. 

22Katemɓe gɛaŋa yɛ we, kwa nza ŋkɛ kaɗe wəsə nya kala nyagha Shala Mahwətə 
ta ŋayɛ we. 

 

Zhɛne Ghwelə yitea Wəshi Mahalegə 17 

1Katedzeghe nda melɛ yɛ ke Shala Mahwətə ta ŋayɛ le sla, təmə keɗema kwe nya 
nza yayata beze te we, kwa nza ŋkɛ ne, wəsə nya ndiremi kashasha ŋkɛ sha Shala 
Mahwətə ta ŋayɛ. 

2Ma kenza kwete wəndə hwa gheyɛ, za keɗema male kamene wəsə nya ndiremi 
kwa ntsə ta Shala Mahwətə ta ŋayɛ, laka hawema va jikə geva ta ŋkɛ, mbe kwete 
hwa meleme nyi ve ŋayɛ Shala Mahwətə ta ŋayɛ, 

3kahawe ŋkɛ va kweci shala ba'a kagwəɗəŋə ŋkɛ mbe kema ta nci, mbe kema ta 
veci, tere keɗema pɛtɛa saseregwa nyi te ghweme, kaɗema kala nya gezete 'ya, 

4ma kegezete ŋayɛ ghena shɛ mbeli keɗema kefate yɛ kageze mbeli ne, katezele 
zeweve ta ghena shɛ yɛ megela. Ma kentsate mbeli kaganda menete geva wəsə 
nya ndiremia shɛ kashasha te hɛɗia Israyɛl ne, 

5katekele wəndə nya kebezemte ghena shɛ, ya gheŋkɛ nza kaza keɗema kamale 
yɛ kashave mɛa ŋkwa kedzeki meleme. Katebeza ŋkɛ yɛ le pelɛ kezha pesle ŋkɛ. 

6Nda ka negha fete bake keɗema mahekene kendeke nda fete ke wəndəa shɛ nda 
nza mbeli kapeslekɛ ŋkɛ. Katepesle ŋkɛ mbeli te ghena ta negha fete kwetɛŋe 
we. 

7Ka negha fete kategha kabeza ŋkɛ le pelɛ kezha pesle ŋkɛ. Kwa sebe ta ŋkɛ, 
katebeza ŋkɛ mbeli nyi ketene. Ma tsagha ne, kateza sebe yɛ te wəsə nya ndiremi 
hwa gheyɛ. 

Meha ghwə nyi mbe ŋkwa nya keveyi geva tekeleke 

8Ma kendakɛ ŋayɛ berete meha ta ghwə te ghena ta pesle ŋkwa, ɗa ŋkwa le zhi 
keɗema kwete ghena ne, katedzeme ŋkwa nya tentave Shala Mahwətə ta ŋayɛ 
yɛ. 

9Katelə yɛ sha ka dzeghe Shala nyi kaka Lɛvi ba'a sha nde meha ghwə nya te 
slene te vəa shɛ. Katefa ghena yɛ va hɛ ba'a kategeze ŋayɛ ghena ta ghwəa shɛ 
hɛ. 

10Kala ghena nya tegeze ŋayɛ hɛ te ŋkwa nya tentave Mahwətə temene yɛ. 
Tserame temene slene yɛ le ghena nyi tegeze ŋayɛ hɛ. 

11Katemene yɛ kala ghena nyi tegeze ŋayɛ hɛ ba'a kala ghwə nya teslamte hɛ. 
Kateseyi yɛ ya laka bela kwa zeme keɗema kwa gwela yitea wəshi nyi tegeze 
ŋayɛ hɛ we. 

12Ma kemenete ŋkele ntsə kwete wəndə, kaɗema fa nda ŋa nde dzeghe Shala nya 
tagha kezha mene slene ta ŋkɛ kwa kema ta Shala Mahwətə ta ŋayɛ, kaɗema fa 
nda ŋa nde meha ghwə ne, katepesle wəndəa shɛ mbeli. Ma tsagha ne, kateza 
sebe yɛ te wəsə nya ndiremi te hɛɗia Israyɛl. 

13Katefate ghena pɛtɛa ka Israyɛl ba'a katezhɛ nda ghazlənə ke hɛ. Tsagha ne, 
katezhɛne hɛ kamene wəshi le ŋkele ntsə we. 

Ghena te ghəa meghe 

14Ma vəa ŋkwa nya tentsehe yɛ te hɛɗi nya teve ŋayɛ Shala Mahwətə ta ŋayɛ, nya 
tekelete ŋkɛ yɛ ba'a tenza yɛ te ne, ya kwete kateɗe yɛ kanza meghe hwa gheyɛ 
kala kweci hwelefefi nyi dzeyi yitea gheyɛ. 

15Ma wəndə nya teve yɛ kameghe gɛ ne, wəndə nya tenta Shala Mahwətə ta ŋayɛ 
le ghəa ŋkɛ. Kande Israyɛl tenza ŋkɛ. Kateve nde se se nya keɗema kamenə ŋayɛ 
yɛ te ghəa ŋayɛ we. 

16Katenza gədəwə kwele kwele va meghea ŋayɛ we. Kateghwene mbeli ŋkɛ 
kadzawa Ɛzhipte kezha pa nda hɛ we. Kwa nza ŋkɛ ne, ma ke Mahwətə sha 
gheyɛ: «Katezhɛne yɛ kazhɛre geva kadzete hɛɗi nya we.» 

17Katewəme mi ŋkɛ kwele kwele, yagha hɛ katezhɛremte mehele ta ŋkɛ same 
kwa hweŋkwa ta Shala we. Katenza mze kwa tɛawetɛa ba'a mze kwa tere tere 
kwele kwele ve we. 

18Ma vəa ŋkwa nya tedzeme pasla ta meghe ŋkɛ ne, katerafe nda wəshi 
mahalegə nyi tegeze nda ka dzeghe Shala nyi kaka Lɛvi ŋkɛ mbe palepa ke ghəa 
ŋkɛ. 

19Katenza palepa shɛ ve ba'a katejaŋga ŋkɛ kala nza ta hɛa ŋkɛ teghweme. Ma 
tsagha ne, katetekeve hawe va Shala Mahwətə ta ŋkɛ ŋkɛ, katemene slene ŋkɛ le 
pɛtɛa ghena nyi mbe wəshi mahalegə nya ba'a pɛtɛa wəshi nyi kegezete geva. 

20Ma tsagha gɛ, katekele ghəa ŋkɛ ŋkɛ kwa kema ta ka menəhɛnyɛ we, kateɗema 
hawe va ghena nya ɓɛhwɛ ma hwa wəshi mahalegə we. Tagha gɛ, katenza hɛ te 
ghəa ka Israyɛl kavə kwele kwele, gheŋkɛ le ŋwalea ŋkɛ. 

Zhɛne Ghwelə yitea Wəshi Mahalegə 18 

Wəshi nyi kehi kaŋa ka Lɛvi 

1Ma ka dzeghe Shala nyi kaka Lɛvi ba'a pɛtɛa mbeli nyi kwa yita ta Lɛvi ne, 
katekemave wəve hɛ kaŋa nci kala kweci ka Israyɛl we. Wəshi nyi dzeghekɛ nda 
melɛ mbeli le hɛ ke Mahwətə ba'a kweci wəshi nyi kaŋa ŋkɛ yatezeme hɛ. 

2Hɛɗi shɛ katenza va hɛ hwa ka Israyɛl we, kwa nza ŋkɛ, Mahwətə ya kaŋa nci 
wəve, kala nya meɗeyi nda ŋkɛ ke hɛ. 

3Hweŋkwa ya va ka dzeghe Shala kezha nza kweci bela ta wəshi keseɗa, sla, təmə 
keɗema kwe nya dzeghe melɛ mbeli le hɛ kaŋa nci: pehwepe, yɛ ghweleme ba'a 
hwetamaze. 

4Kateve ka ghate ta wəshi nyi kese te hɛɗi yɛ ke hɛ: ha, tɛ mɛnɛfɛ ba'a n'yi, tsagha 
kwa ghate ta shinti nya tsehe mbeli te təmə. 

5Kwa nza ŋkɛ ne, ghenci le ŋwalea nci yantave Shala Mahwətə ta ŋayɛ hwa 
hwelefefia ŋayɛ kezha mene slene ta Mahwətə keveci keveci. 

6Ma keɗe kwete Lɛvi kaslə mbe kwete hwa meleme ta ka Israyɛl nya nza ŋkɛ ne, 
wərə ŋkɛ kase kadzembe ŋkwa nya ntave Mahwətə kala nya ɗe ŋkɛ. 

7Katemene nda slene ŋkɛ ke Shala Mahwətə ta ŋkɛ kala kweci ka menəhɛnyɛ nyi 
kaka Lɛvi nyi kemene slene tagha kwa kema ta Mahwətə. 

8Kezha zeme ŋkɛ ne, hweŋkwa ya ve kezha kemave wəsə yipə yipə le ŋa nci, 
kadzeyitea wəsə nya ŋ'we ŋkɛ kepamte wəshia yitenyɛ ŋkɛ. 

Te ghəa ka mɛ ŋkwa 

9Ma vəa ŋkwa nya tentsehe yɛ te hɛɗi nya teve ŋayɛ Shala Mahwətə ta ŋayɛ ne, 
kateteke wəshi nyi ndiremi ndiremi kashasha ta mbeli nyi te yɛ we. 

10Katesləyi wəndə nya ketere wəzege teza ta ŋkɛ keɗema wəzha ta ŋkɛ, nya keŋa 
zlera keɗema nya kemene ghwɛ, nya kenewe nza ta wəshi nyi pelɛ ghweme 
keɗema nya kemene meŋele, 



384 

 

 
Ghena ta Shala 

Kapsiki DC Bible 
©2012 Alliance Biblique du Cameroun and Bible Society of Cameroon. 

 

 
 

 

11nya kebeze ŋkwa le ghwɛ, nya kedzawa weta keɗema nya ke'yɛwe ghena va 
mbelia kwahɛɗi mbeli hwa gheyɛ we. 

12Kwa nza ŋkɛ ma yayata wəndə nya kemene wəshi nyi kala nyi ne, wəsə nya 
ndiremi kashasha yamene ŋkɛ sha Shala Mahwətə ta ŋayɛ. Tewəmbəreke wəshi 
nyi kala nyi teŋka mbeli nyi te hɛɗia shɛ Mahwətə mbe kema ta ŋayɛ. 

13Ma gheyɛ ne, katenza yɛ kambeli nyi kendeke nda wənəa ŋayɛ fəyitekeghə ke 
Mahwətə. 

14Ma mbeli nyi teŋka nyi yɛ ne, ka fa nda ghena ke ka mene ghwɛ ba'a ke ka ŋa 
zlera hɛ. Ama kaɗe Shala Mahwətə ta ŋayɛ kamene wəsə nya kala nyagha yɛ we. 

15Katenta nde mɛ ŋkwa Shala Mahwətə ta ŋayɛ kala 'ya shave hwa gheyɛ, shave 
hwa hwelefe ta ŋayɛ. Gheŋkɛ yatefa nda ghena yɛ. 

16Gheŋkɛ wəsə nya 'yɛwete yɛ va Shala Mahwətə ta ŋayɛ te veci nya tsenete geva 
yɛ pelɛ ghweme ta Horɛb. Ma pe yɛ: «Kazhɛne n'yɛ kaɗe kageze n'yɛ ghena Shala 
Mahwətə ta n'yɛ le ghəa ŋkɛ we, kazhɛne n'yɛ kaɗe kanewe ghwə nya wəba nya 
ba'a kaɗe n'yɛ kampə we!» 

17Tagha gɛ, ma ke Mahwətə sha 'ya: «Tiɗiɗi gezete ghena mbeli nyi. 

18Katenta nda nde mɛ ŋkwa 'ya ke hɛ shave mbe hwelefe ta nci kala gha. Kateve 
ghena ta ɗa 'ya kwa mɛa ŋkɛ ba'a kategeze nda yayata ghena nya tegeze nda 'ya 
ŋkɛ ke hɛ. 

19Ma keɗema wəndə kafa ghena ta ɗa, ghena nyi tegeze nde mɛ ŋkwa shɛ te sləa 
ɗa ne, kateve ɗa 'ya te wəndəa shɛ le ghəa ɗa. 

20Ama kendave nde mɛ ŋkwa kagezete ghena nya ɗema 'ya kagezete nda te sləa 
ɗa, keɗema kenza ŋkɛ kageze ghena te sləa kweci shala ne, katemte nde mɛ 
ŋkwa shɛ.» 

21Ya kwete kate'yɛwe yɛ tsema tsema nza yɛ kaɗepete ghena nya keɗema kese 
va Mahwətə. 

22Ma kegezete ghena nde mɛ ŋkwa nyagha te sləa Mahwətə, nda ɗema ŋkɛ 
keyipəyi geva kwa ne, kese ghena nyi gezete ŋkɛ va Mahwətə tsagha we. Ghena 
nya kese mbe ghəa ŋkɛ yagezete ŋkɛ. Ghazlənəma yɛ ve ma. 

Zhɛne Ghwelə yitea Wəshi Mahalegə 19 

Yɛ meleme kewəfərə 

1Ma vəa ŋkwa nya tezamte sebe Shala Mahwətə ta ŋayɛ kwa kema ta ŋayɛ te 
hwelefefi nyi ve ŋayɛ hɛɗia nci ŋkɛ, nya teŋkamte hɛ yɛ ba'a tenza yɛ dzeyi mbe 
yɛ meleme ta nci ba'a dzeyi ki ghɛa nci ne, 

2katenta meleme yɛ mahekene tekeleke te tepe ta hɛɗi nya ve ŋayɛ Shala 
Mahwətə ta ŋayɛ kaŋa ŋayɛ. 

3Katehele hweŋkwa kedzembe hɛ yɛ ba'a katenehe hɛɗi nya ve ŋayɛ Shala 
Mahwətə ta ŋayɛ kawəsə kezeme ghɛ yɛ mahekene mbe. Ma tsagha ne, katenza 
ŋkɛ kaŋkwa kewəfərə kaŋa yayata wəndə nya kepeslekɛ ŋkwa. 

4Deke wəndə nya kepeslekɛ ŋkwa le ɗema ta ŋkɛ ba'a nya keɗema kegha 
kaɗema ntsə ta wəndə nya peslekɛ ŋkɛ nde tenza kawəfərənyɛ mbe kwete hwa 
melemea shɛhɛ yitea nza mpia ŋkɛ pələsə. 

5Ya kwete pa kedzehwa gamba kwete wəndə le kwete kezha mpə wəfe. Ma kwa 
kafe tseyɛ ŋkɛ kezha tsasle wəfe ne, felaŋe tseyɛ felaŋenyɛ seyi yitea leghe, pa 
menyɛ te kwete wəndəa ŋkɛ, nda mtenyɛ ŋkɛ ve. Wərə wəndəa shɛ kawəfərənyɛ 
mbe kwete hwa melemea shɛhɛ yitea nza mpia ŋkɛ pələsə. 

6Mba wəndə nya keveyi geva kawa wəndə nya kemte kekeka ŋkɛ le wənə le 
wənə, yagha ŋkɛ kakekave ŋkɛ ba'a kapeslekɛ ŋkɛ kenza ŋkwa cakeɗake. Kwa 
nza ŋkɛ ne, kahi mbeli kapesle wəndə nya kepeslekɛ ŋkwa shɛ, va nya ɗema ŋkɛ 
kegha kaɗema ntsə ta ŋkɛ we. 

7Vatse geze ŋayɛ 'ya kezha nteyi meleme yɛ mahekene tekeleke. 

8Ma kembakete ŋayɛ hɛɗia ŋayɛ Shala Mahwətə ta ŋayɛ kala nya zemete nda ŋkɛ 
kafela ke ka shihɛ ŋayɛ ba'a kendeke ŋayɛ pɛtɛa hɛɗi nya meɗeyi ŋkɛ kave nda 
hɛ ŋkɛ, 

9va nya teyate ba'a nya temenete slene yɛ le pɛtɛa wəshi mahalegə nyi ve ŋayɛ 
nyi 'ya ɓeshi, laka ɗe Shala Mahwətə ta ŋayɛ ba'a laka dzeghwa kwa hweŋkwa 
ta ŋkɛ keveci keveci ne, katembake kweci meleme yɛ mahekene kadzevare nyi 
mahekene nyi ɓiyitsa. 

10Ma tsagha ne, katesheke geva mimia wəndə nya ɗema fete ve te hɛɗi nya ve 
ŋayɛ Shala Mahwətə ta ŋayɛ kaŋa ŋayɛ we. Ma keɗema ŋkɛ tsagha ne, kwa ghəa 
ŋayɛ tenza mte ta ŋkɛ. 

11Ama keɗema ntsə ta nde ghedəkwəa ŋkɛ wəndə, nda cɛha ŋkɛ, nda dzeghənyɛ 
ŋkɛ kənə ba'a nda peslekɛ ŋkɛ, kwa sebe ta ŋkɛ, cape ŋkɛ kalə kawəfərə mbe 
kwete hwa melemea shɛhɛ ne, 

12kateghwene ŋkwa mbelia jama nyi mbe meleme ta ŋkɛ kalə kakese ŋkɛ. Kwa 
sebe ta ŋkɛ, kateve nda ŋkɛ hɛ ke nde wa wəndə nya kemte kezha peslekɛ ŋkɛ. 

13Katezhɛ ŋayɛ helia ŋayɛ yite we. Tsagha ne, kateza sebe yɛ te wəndə nya 
kepeslekɛ wəndə nya ɗema fete ve shave hwa ka Israyɛl ba'a katenza ŋkɛ 
kawəsə ganyɛ kaŋa ŋayɛ. 

Yɛ ghala ta yɛ wəve 

14Katehende yɛ pelɛa ghala ta wəvea nde ghala ta ŋayɛ yɛ, nyi mɓete mbeli nyi 
vəashi, te wəve nya tekemave yɛ te hɛɗi nya ve ŋayɛ Shala Mahwətə ta ŋayɛ kaŋa 
ŋayɛ we. 

Ka negha fete 

15Kateneghate fete wəndə kwetɛŋe te wəndə nya kemenete fete, jaɗafa keɗema 
kwete beze ghena we. Te ghena ta ka negha fete bake keɗema mahekene nza 
mbeli kaslamte ghena. 

16Ma keslate nda tseŋwə wəndə ke kwete wəndə te ghəa kwete fete ne, 

17katelə mbeli nyi bake nyi, nyi nza nyi ghena kwelɛ hɛ kadzawa kema ta 
Mahwətə, kwa kema ta ka dzeghe Shala ba'a ka meha ghwə nyi kemene slene 
vəa ŋkwa shɛ. 

18Katenewe ghena shɛ ka meha ghwə tiɗiɗi. Ma vəa ŋkwa nya tentsate hɛ tseŋwə 
yaslate nde negha fete, gəmə slave nda tseŋwə ŋkɛ ke menənyɛ ne, 

19katemene nda yɛ kala wəsə nya ɗe ŋkɛ kamene nda ke menənyɛ. Ma tsagha ne, 
kateza sebe yɛ te wəsə kwa ndiremi hwa gheyɛ. 

20Katefa ghena shɛ mbeli nyi ketene ba'a katezhɛ nda ghazlənə ke hɛ. Tsagha ne, 
katezhɛne hɛ kamene wəshi nyi ndiremi ndiremi nya kala nya hwa gheyɛ we. 

21Katezhɛ ŋayɛ helia ŋayɛ yitea wəndə nya kemenete fete we: mpi te mpi, ntsə 
te ntsə, slene te slene, dzeve te dzeve, seɗa te seɗa. 

Zhɛne Ghwelə yitea Wəshi Mahalegə 20 

Ghena te ghəa mpa 

1Ma vəa ŋkwa nya tedzemte yɛ kampa le ka jaga ta ŋayɛ, ma kenakɛ yɛ gədəwə 
keɗema yɛ wəmata gədəwə ba'a mbeli nyi kwele kwele ma ke gheyɛ yɛ ne, 
ghazlənəma yɛ ma. Kwa nza ŋkɛ ne, le gheyɛ Shala Mahwətə ta ŋayɛ nya 
kefəakave ŋayɛ shave mbe Ɛzhipte. 

2Ma vəa ŋkwa nya tegha mpa yɛ ne, katedzate nde dzeghe Shala te kema ba'a 
kategeze nda ghena ŋkɛ ke mbeli. 

3Ma ke sha tegeze nda ke hɛ: «Ka sewajɛa ka Israyɛl, fa mə! Ma ɓeshi ne, katempa 
yɛ le ka jaga ta ŋayɛ. Nzama geva ta ŋayɛ kempə mpə ma, ghazlənəma yɛ ma, 
nzama mehele ta ŋayɛ kwetɛ kwetɛŋe ba'a bare barema yɛ te kema ta nci ma. 

4Kwa nza ŋkɛ ne, hwa gheyɛ Shala Mahwətə ta ŋayɛ kezha mpa le ka jaga ta ŋayɛ 
ba'a kezha ve ŋayɛ hərə ŋkwa.» 

5Kwa sebe ta ŋkɛ, ma ke mbeli nyi te ghə sha tegeze nda ke sewajɛ: «Wəndə shɛ 
hwa gheyɛ nya keŋate dɛwa nya nakama ŋkɛ kadzeki na? Zhɛneghe geva ŋkɛ 

kalə sha ghɛa ŋkɛ. Ma keɗema ŋkɛ tsagha ne, wərə ŋkɛ kamte kwa mpa, kwete 
wəndə nde tedzeki ghɛa ŋkɛ gɛ shi! 

6Wəndə shɛ nya kemɓete rɛzɛŋe nya nakama ŋkɛ kandave ka ghate ta rɛzɛŋe nyi 
te na? Zhɛneghe geva ŋkɛ kalə sha ghɛa ŋkɛ. Ma keɗema ŋkɛ tsagha ne, wərə ŋkɛ 
kamte kwa mpa, kwete wəndə nde tenda rɛzɛŋea ŋkɛ gɛ shi! 

7Wəndə shɛ nya kenteyi makwa kwa ghwa, nya nakama ŋkɛ kawəmeve na? 
Zhɛneghe geva ŋkɛ kalə sha ghɛa ŋkɛ. Ma keɗema ŋkɛ tsagha ne, wərə ŋkɛ 
kamtenyɛ kwa mpa, kwete wəndə nde tewəme makwa ta ŋkɛ gɛ shi!» 

8Ma ke mbeli nyi te ghə sha temtsehe geze nda ke ka sewajɛ: «Wəndə shɛ nya 
zhɛ nda ghazlənə ba'a nya nza geva ta ŋkɛ keta ta hwa gheyɛ na? Zhɛneghe geva 
ŋkɛ kalə sha ghɛa ŋkɛ kezha ɗema ŋkɛ katamte geva ta kweci ka menəhɛnyɛ kala 
ŋa ŋkɛ.» 

9Ma vəa ŋkwa nya tenahemte geze nda ghena mbeli nyi te ghə ke ka sewajɛ ne, 
katenta mbelia jama hɛ kezha nza te ghəa ka sewajɛ. 

10Ma vəa ŋkwa nya telə yɛ kaha nda mpa ke meleme ne, kategeze nda ghena ta 
kwelɛŋe yɛ ke mbeli nyi mbe kaba. 

11Ma keyɛte hɛ ba'a keghwenemte gelembe nyi mɛa meleme hɛ ne, katemene 
ŋayɛ slene mbeli nyi mbe pɛtɛ. 

12Ama keɗema hɛ keyɛte nda ɗehwe mpa hɛ ne, katedzasle melemea shɛ yɛ 
kezha kelehwe. 

13Ma vəa ŋkwa nya tevame ŋayɛ melemea shɛ Shala Mahwətə ta ŋayɛ mbe dzeve 
ne, pɛtɛ tempə zhili nyi mbe yɛ. 

14Deke mi, ŋwale, wəshi keseɗa ba'a pɛtɛa wəshi nyi mbe melemea shɛ yatesərə 
yɛ kawəshi nyi fə mbeli hwa mpa. Katemene yɛ le wəshia ka jaga ta ŋayɛ kala 
nya ɗe yɛ, va nya fəave ŋayɛ hɛ Shala Mahwətə ta ŋayɛ. 

15Tsetse temene nda yɛ ke pɛtɛa meleme nyi cakeɗa cakeɗa yitea gheyɛ, nyi 
keɗema hwa meleme nyi kaŋa hɛɗi nya tedzete nya yɛ. 

16Ama mbe meleme nyi te hɛɗi nya teve ŋayɛ Shala Mahwətə ta ŋayɛ ne, wəndə 
shɛ katesərə yɛ teghweme we. 

17Mɛke teza sebe yɛ te ka Hɛt, ka Amor, ka Kanan, ka Pɛrɛs, ka Hava ba'a ka 
Zhɛbəs kala nya gezave ŋayɛ Shala Mahwətə ta ŋayɛ. 

18Ma tsagha, kateteke ŋayɛ wəshi nyi ndiremi ndiremi kashasha nyi mene nda 
hɛ ke yɛ shala ta nci hɛ we. Kateghwete ŋayɛ hɛ kamene nda jaɗafa ke Shala 
Mahwətə ta ŋayɛ. 

19Ma vəa ŋkwa nya tedzasle meleme yɛ kavə kwele kwele kezha ha nda mpa ba'a 
kezha kelehwe ne, katekafe tseyɛ yɛ kezha mpə wəfe nyi mbe we. Ma kwa nza 

ŋkɛ ya ta wəfea shɛhɛ yatezeme yɛ ne, katempə hɛ yɛ we. Wəfe nyi hwa gamba 
nza kambeli nyi dzemte mbeli kampa le hɛ na? 

20Deke wəfe nyi teɗepe yɛ kaɗema mbeli kazeme ya ta nci yatempə yɛ kezha 
mene wəshi kempa kezha mpa le meleme nya keha ŋayɛ mpa, pa te və nya teɗe 
nde. 

Zhɛne Ghwelə yitea Wəshi Mahalegə 21 

Wəndə nya kepeslekɛ ŋkwa nya ɗepema mbeli 

1Ma kenakɛ wəndə nya peslekɛ mbeli yɛ ɓelayɛ hwa gamba, kaɗema mbeli 
keɗepe wəndə nya kepeslekɛ te hɛɗi nya teve ŋayɛ nya Shala Mahwətə ta ŋayɛ 
kaŋa ŋayɛ ne, 

2katelə mbelia jama ta ŋayɛ ba'a ka meha ghwə ta ŋayɛ kadzeghe ŋkwa nya 
kwelɛ yɛ wəndə kemte mtea shɛ le meleme nyi dzeyi yite. 

3Katenakɛ meleme nya dekwe ma yitea wəndəa shɛ hɛ. Tagha gɛ, katekese 
mbəkwəa sla nya ghama mbeli kamene slene le, ya kave sheghwə te welɛ ve 
mbelia jama nyi mbe melemea shɛ kase. 

4Kateŋka mbəkwəa sla shɛ mbelia jama nyi mbe meleme kadzawa laka hələ nya 
ɗema yɛmə kahase kwa, te ŋkwa nya ghama mbeli kawəza keɗema katsawe 
wəshi. Tagha kwa hələa shɛ ne, kateŋkwape tsaraka hɛ te mbəkwəa shɛ. 

5Ma vəa ŋkwa shɛ gɛ, katehende geva ka dzeghe Shala nyi kaka Lɛvi kase, kwa 
za ŋkɛ ghenci yantave Shala Mahwətə ta ŋayɛ yitea mene nda slene ba'a yitea 
wəpi ŋkwa te sləa ŋkɛ. Ghenci yanza hweŋkwa va hɛ kezha yipə yɛ ghəpə, ghena 
ta ɗa ŋkwa ba'a ŋa yɛ zhi. 

6Katepɛ dzeve ta nci pɛtɛa mbelia jama nyi mbe meleme, nyi kehendave nda 
geva ke wəndə kemte mtea shɛ kwa hələ kənəa mbəkwə nya dzərəɗəmte welɛ 
mbeli te. 

7Ma ke hɛ sha tegeze: «Dzeve ta n'yɛ nde peslekɛ wəndə nya we, kenakɛ wəsə 
nya kemenete nda geva ntsə ta n'yɛ we. 

8Mahwətə, kelemte mbelia ŋa nyi mbeɗeke na te wənə, vema fete ta mte ta 
wəndə nya ɗema nya fete ve na kwa ghəa ka Israyɛl ma.» Ma tsagha gɛ, 
katekelemte fete ta nci Shala te wənə. 

9Tsagha ne, katemene wəsə nya zeɗehwe nda ke Mahwətə yɛ ba'a kateya ghəa 
ŋayɛ yɛ va fete ta mte ta wəndə nya ɗema fete ve. 

Wəme geva le male nya kwa daŋgayɛ 

10Ma vəa ŋkwa nya tedzemte yɛ kampa le ka jaga ta ŋayɛ, nya tevame hɛ Shala 
Mahwətə ta ŋayɛ mbe dzeve ta ŋayɛ ba'a nya tekeseve mbeli yɛ kaka mavashi, 

11ma ketenakɛ male kwete wəndəa ŋayɛ kendeɗe nda hwa hɛ, ketemawehwe 
ŋkɛ, nda kelete ŋkɛ kamale ne, 

12katelə ŋkɛ kadzeki ghɛa ŋkɛ. Kateŋsə ghəa nta malea shɛ ba'a katesla yɛ pela 
ta nta nde. 

13Kateseɗemte lekwesa kwatera ta nta nde ba'a katenza nde ki ghɛa ŋkɛ. 
Katenehwene yɛ yitenyɛ le meghekɛ nde katere zake. Ma kwa sebe ta ŋkɛ ne, 
kateɓelahe za le ba'a katewəme ŋkɛ kamale ta ŋkɛ. 

14Ma vəa ŋkwa nya ɗema nde mba ndeɗehwe nda ne, katepele ŋkɛ waɗe. 
Katenza hweŋkwa ve kezha pamte ŋkɛ te cɛdɛ, ya kamene nda kala kwatera, va 
nya tərənəte ŋkɛ kanza kamale ta ŋkɛ we. 

Wəshi nyi kehi kaŋa wəzege nya kwele 

15Ma kenza mi bake yitea za, kwajiwəni kwete ba'a kwazerema kwete, nda yake 
tezhɛa kɛfi mia shɛhɛ, ama mpelɛa ma tezhɛa male kwa zerema nakɛ veci ne, 

16kateve nda nza kawəzege nya kwele ŋkɛ ke wəzege teza ta kwajiwəni, mba 
tezhɛa kwazerema nya keghate kanakɛ veci vəa ŋkwa nya tenehe nda wəshia 
ŋkɛ ŋkɛ ke ŋwalea ŋkɛ we. 

17Ama kateɗepe wəzege ta kwazerema ŋkɛ kawəzege nya kwele ba'a kateɗa nda 
pɛtɛa wəshia ŋkɛ ŋkɛ bake zhigə. Kwa nza ŋkɛ ne, gheŋkɛ ya kawəzege ta ŋkɛ 
nya kwele ba'a gheŋkɛ yanza hweŋkwa kenza kawəndə kwele ve. 

Wəzege nya kefama ghena 

18Ma kenza wəzege teza nya kehawema ba'a nya kefama ghena va kwete wəndə, 
nya keɗema kave sleme yitea ghena ta yitenyɛ keɗema meghekɛ, ya ghenci nza 
ka'yɛ ŋkɛ, kaɗema ŋkɛ kafa nda ŋa nci ke hɛ ne, 

19katekese ŋkɛ yɛ yitenyɛ le meghekɛ ba'a katekele nda ŋkɛ ke mbelia jama nyi 
mbe meleme ta ŋkɛ, mɛa ŋkwa kedzeki meleme ta ŋkɛ. 

20Ma tegeze nda hɛ ke mbelia jama: «Ma wəzege ta n'yɛ nya ne, kahawe ŋkɛ ba'a 
kafa ghena ŋkɛ we, kave sleme ŋkɛ yitea ghena nyi geze nda ghen'yɛ we. Wəshi 
kezeme ba'a wəshi kesa yave nda ghə ŋkɛ.» 

21Tagha gɛ, katebeza ŋkɛ pɛtɛa mbeli nyi mbe meleme le pelɛ kezha pesle ŋkɛ. 
Ma tsagha ne, kateza sebe yɛ te wəsə kwa ndiremi hwa gheyɛ. Katefa ghena shɛ 
pɛtɛa ka Israyɛl ba'a katezhɛ nda ghazlənə ke hɛ. 

Wəndə kemte mte nya ŋalawe te wəfe 

22Ma kemenete fete nya wərə mte wəndə nda peslekɛ ŋkɛ mbeli, kwa sebe ta 
ŋkɛ, pa mbeli hwepeyi wəndə kemte mtea ŋkɛ ŋalawe te wəfe ne, 

23katehɛ wəndə kemte mtea ŋkɛ te wəfe we. Katela ŋkɛ yɛ te vecia shɛnyɛ, kwa 
nza ŋkɛ ne, bezla ta Shala yakele wəndə nya kemte ŋalawe te wəfe kase. 

Katezhɛre hɛɗia ŋayɛ yɛ wale wale, hɛɗi nya ve ŋayɛ Shala Mahwətə ta ŋayɛ 
kaŋa ŋayɛ we. 

Zhɛne Ghwelə yitea Wəshi Mahalegə 22 

Ve zləvə te wəshia nde ghedəkwə 

1Ma kenakɛ sla, təmə keɗema kwe ta menə ŋayɛ yɛ kandeŋe ne, katewesle ghə 
yɛ ve we. Ama katedzeghe yɛ kaŋka nda kase ke wəndə ke gheŋkɛ. 

2Ma keɗema wəndə ke gheŋkɛ dekwede yitea gheyɛ ba'a keɗema yɛ keɗepe ŋkɛ 
ne, kateve wəsə keseɗa shɛ yɛ ki ghɛa ŋayɛ, katenza nde ki ghɛa ŋayɛ pa te və 
nya se ŋkɛ kazele. Tsagha gɛ, kateve nda wəsə keseɗa ta ŋkɛ yɛ. 

3Katemene yɛ tsagha kesləyi kwara, lekwesa keɗema yayata wəsə nya zamte 
wəndə ke gheŋkɛ yɛ. Katewesle ghə yɛ ve we. 

4Ma kenakɛ kwara keɗema sla ta menə ŋayɛ yɛ ŋgwape kwa hweŋkwa ne, 
katewesle ghə yɛ ve we. Ama katekemane menə ŋayɛ yɛ kapəkə ŋkɛ sate te 
ŋkwa. 

Kweci wəshi nyi kehi 

5Ashɛ male kateseɗe lekwesa ta za we, ya za kateseɗe ŋa male we. Kwa nza ŋkɛ 
ma yayata wəndə nya kemene wəsə nya kala nyagha ne, wəsə nya ndiremi 
kashasha yamene ŋkɛ kwa kema ta Shala Mahwətə ta ŋayɛ. 

6Ma kenakɛ ghɛa 'yɛ nya nza ma kənəa yɛ slesle ta ŋkɛ keɗema kənəa ŋwalea 
ŋkɛ yɛ kwa hweŋkwa, hwa wəfe keɗema te hɛɗi ne, katefə yɛ ma le ŋwalea nta 
yɛ we. 

7Katesərə ma yɛ kazlənyɛ, deke ŋwale yatefə yɛ. Ma tsagha ne, katetemə yɛ 
kwele kwele teghweme ba'a katenza yɛ le zlama. 

8Ma kenza yɛ kaŋa dɛwa ne, kateŋa ŋkwa yɛ dzeyi yitea dɛɓere nya pelɛ ghəa cɛ, 
yitea ɗema fete ta mte ta wəndə nya keteɗe sawa pelɛ kanza kwa ghəa ŋayɛ. 

9Katetsawe kweci mama ta felehwe ta wəshi yɛ dzeyi hwa rɛzɛŋea ŋayɛ we. Ma 
kemenete ŋkɛ tsagha ne, kateve geva wəshi nyi kese te wəvea shɛ pɛtɛ tekeleke, 
wəshi nyi tsawete yɛ ba'a yɛ rɛzɛŋe. 

10Katejikə yɛ sla le kwara yɛ kezha wəza we. 

11Kateseɗe lekwesa nya tsate mbeli le shintia təmə ba'a pawa yɛ we. 

12Katetsa wəshi yɛ gwedze gwedzare dzeyi mɛa bela nyi wəfaɗe te zlave nya 
tedəpə yɛ kənəa ghəa ŋayɛ. 

Ghena ta heɗe geva te male 

13Ya kwete pa kewəmeve male kwete wəndə, pa ɓelahehwe ɓelahe le, kwa sebe 
ta ŋkɛ, pa ɗema ŋkɛ. 

14Ntake ŋkɛ kasla nda tseŋwə ba'a kageze ghena nya ndiremi te, ma ke: «Nahe 
'ya kewəmeve male nya, keɓelahehwe ɓelahe le ba'a kesləyi ŋkɛ kentsa ntsa.» 

15Tsagha gɛ ne, katese yita ba'a meghekɛa malea shɛ le wəsə nya kencɛ kaɗema 
wəzha ta nci kentsa kadzawa kema ta mbelia jama nyi mɛa ŋkwa kedzembe 
meleme. 

16Ma ke yita sha tegeze nda ke mbelia jama: «Nahe 'ya kendeke nda wəzha ta ɗa 
kamale ke wəndə nya, ama pa ɗema ŋkɛ. 

17Ntake ŋkɛ kasla nda tseŋwə, ma ke sha 'ya: ‹Ma wəzha ta ŋa nya ne, kentsa ntsa 
sləyi 'ya.› Yawa, wa nya wəsə nya kencɛ nya kaɗema wəzha ta ɗa kentsa.» 
Katepelake wəsə kepelake te gezle nya nza mimia kwa ghate hɛ le makwa te hɛ 
kwa kema ta mbelia jama. 

18Tagha gɛ, katekese wəndəa shɛ mbelia jama kezha ɗa ŋkɛ. 

19Kategeze nda hɛ kaŋki dəɓərəa mze kwa tɛawetɛa gwəmsə ke yitenyɛa malea 
shɛ, va nya slave nda tseŋwə ŋkɛ ke deghelia ka Israyɛl. Kakwa keɗaŋe ne, 
katenza nde kamale ta ŋkɛ, katenza hweŋkwa kezha zhɛne kaŋkamte ŋkɛ kala 
nza ta hɛa ŋkɛ teghweme we. 

20Ama kenza nde kaganda ya va za, keɗema wəsə kencɛ shɛ kaɗema malea shɛ 
kentsa ne, 

21katekele ŋkɛ mbeli kajive mɛa degha ta yitenyɛ ba'a katebeza ŋkɛ zhili nyi mbe 
meleme le pelɛ kezha pesle ŋkɛ. Kwa nza ŋkɛ ne, wəsə kwa ndiremi kashasha 
yamenete nde te hɛɗia Israyɛl, laka mene mefətekwə ki ghɛa yitenyɛ. Tsagha ne, 
kateza sebe yɛ te wəsə kwa ndiremi hwa gheyɛ. 

22Ma kekeseve wəndə mbeli kaɓelahe le male ta za ne, bake nci tempə hɛ mbeli, 
za nya keɓelahehwe ɓelahe le male ba'a malea shɛ le ghəa nta. Tsagha ne, kateza 
sebe yɛ te wəsə kwa ndiremi hwa ka Israyɛl. 

23Ma kenza degheli kwa ghwa va kwete wəndə, nda sləyi ŋkɛ kwete wəndə mbe 
meleme ba'a nda ɓelahehwe ɓelahe ŋkɛ le ne, 

24katefə hɛ mbeli bake nci kajive mɛa ŋkwa kedzembe meleme ba'a katebeza hɛ 
yɛ le pelɛ kezha mpə hɛ. Ma nda pesle deghelia shɛ mbeli ne, va nya sema nde 
katsa lewela, ndagwara mbe meleme menete geva ghena shɛ. Ma za le ŋa ŋkɛ ne, 
va nya ɓelahehwe ɓelahe ŋkɛ le makwa nya kwa ghwa va kwete wəndə. Tsagha 
ne, kateza sebe yɛ te wəsə kwa ndiremi hwa gheyɛ. 

25Ama kenza nde hwa gamba sləyi degheli nya kwa ghwa va kwete wəndə 
wəndəa shɛ nda keseve ŋkɛ kaɓelahehwe ɓelahe le kaberete ne, deke wəndə nya 
keɓelahehwe ɓelahe le yatepesle mbeli. 

26Wəsə shɛ katemene nda yɛ ke deghelia shɛ we, kwa nza ŋkɛ kemenete fete 
kemte nde we. Kanya kwetɛŋe ghena nya le ghena ta wəndə nya kentsa yitea 
nde ghedəkwəa ŋkɛ kezha pesle ŋkɛ. 

27Kwa nza ŋkɛ hwa gamba sləyi ŋkɛ, ya deghelia shɛ tsate lewela ne, wəndə shɛ 
kezha se kaya ŋkɛ we. 

28Ma kesləyi degheli nya kenakama kantsa ba'a nya keɗema kamakwa ta wəndə 
kwa ghwa kwete wəndə, nda ɓelahehwe ɓelahe ŋkɛ le kaberete ba'a nda keseve 
hɛ mbeli ne, 

29kateve nda dəɓərəa mze kwa tɛawetɛa wəndəa shɛ mcɛfemsə ke yitenyɛa 
wəzha shɛ ba'a katekele ŋkɛ kamale ta ŋkɛ, va nya ɓelahehwe ɓelahe ŋkɛ le 
kaberete. Katenza hweŋkwa ve kezha ŋkamte ŋkɛ kala nza ta hɛa ŋkɛ teghweme 
we. 

Zhɛne Ghwelə yitea Wəshi Mahalegə 23 

1Hweŋkwa shɛ va wəndə kezha ɓelahe le kwete hwa mia yitenyɛ we. Kwa nza 
ŋkɛ ne, deke kaŋa yitenyɛ veyi geva hɛ. 

Mbeli nyi ɗema hweŋkwa va hɛ kadzehwa tsene 

2Ma wəndə nya ketare tare keɗema nya slahwe geva kwala yite ne, katedzehwa 
tsene ta mbelia Mahwətə ŋkɛ we. 

3Ma wəndə nya keyake mbeli sawa mbe mene mefətekwə ne, katedzehwa tsene 
ta mbelia Mahwətə ŋkɛ we. Ya kwa meŋe ta shia ŋkɛ ne, katedzehwa tsene ta 
mbelia Mahwətə ŋkɛ we. 

4Katedzehwa tsene ta mbelia Mahwətə ka Amon ba'a ka Mowab tɛape we. Ya 
kwa meŋe ta shi nya kesawa mbe hɛ ne, katedzehwa tsene ta mbelia Mahwətə 
ŋkɛ we. 

5Va nya nza ŋkɛ ne, kese mbelia shɛhɛ kalə kakemane ŋayɛ kwa hweŋkwa le ɗafa 
ba'a yɛmə, vəa ŋkwa nya shave yɛ mbe Ɛzhipte we. Ama nahe hɛ kehekake 
Balam, wəzege ta Bɛyor, nde Petor nya mbe Mɛzopotami nya pelɛghə kezha 
bezla ŋayɛ. 

6Ama hɛreɗɛ Shala Mahwətə ta ŋayɛ ɗema fa nda ŋa Balam. Pa Shala Mahwətə 
ta ŋayɛ zhɛrete bezla kawəpi kaŋa ŋayɛ, va nya ɗe ŋayɛ Shala Mahwətə ta ŋayɛ. 

7Kala nza ta ŋayɛ teghweme ne, katezele kwelɛŋea nci keɗema zeɗe nza ta nci 
yɛ we. 

8Kateɓelama ntsə ta ka Ɛdom yɛ, va nya nza hɛ kaka menəhɛ ŋayɛ we. 
Kateɓelama ntsə ta ka Ɛzhipte perə, va nya se yɛ kaka se se te hɛɗia nci we. 

9Katedzehwa tsene ta mbelia Mahwətə kwa mahekene ta ka shihɛ nyi ketesawa 
mbe hɛ. 

Nza ta ghedəkwə wɛŋe 

10Ma vəa ŋkwa nya tedzemte yɛ kampa le ka jaga ta ŋayɛ ba'a nya temenete 
ghedəkwəa ŋayɛ yɛ ne, kateya ghəa ŋayɛ yɛ va yayata wəsə kwa ndiremi. 

11Ma kezhɛrenyɛ kwete hwa ka sewajɛa ŋayɛ wale wale shave hwa viɗi va 
kameya nya kese kahwɛ yite ne, katesame ŋkɛ mbe ghedəkwə ba'a kateɗema 
ŋkɛ kazhɛne kadzawa taghanyɛ. 

12Ma hetɛhwɛɗi ne, katepɛ ŋkɛ. Ma yipə le pəkwə ta veci ne, katezhɛne geva ŋkɛ 
kadzembe ghedəkwə. 

13Katenza kwete ŋkwa va gheyɛ pelɛ te wəmbəa ghedəkwə. Tagha tedzawa 
bemte yɛ. 

14Katenza yayata sewajɛ le wəsə kela ŋkwa hwa wəshia ŋkɛ. Ma vəa ŋkwa nya 
dzawa bemte ŋkɛ ne, katela ŋkwa ŋkɛ le ba'a katefə hɛɗi ŋkɛ kadzeghəa wevɛa 
ŋkɛ le. 

15Kaŋkwa nya keveyi geva tekeleke tenza ghedəkwəa ŋayɛ, kwa nza ŋkɛ, 
kadzedzeghwa Shala Mahwətə ta ŋayɛ dzeyi kwa kezha ya ŋayɛ ba'a kezha ve 
ŋayɛ ka jaga ta ŋayɛ kadzembe dzeve. Ma kenakɛ wəsə nya kepəli nda hawe 
Mahwətə kwa ne, katenza ŋkɛ hwa gheyɛ we. 

Mava nya kehwɛnyɛ 

16Ma kehwɛnyɛ mava shave ki ghɛa nde sleke ŋkɛ kase kawəfərənyɛ te hɛɗia 
ŋayɛ ne, katezhɛne nda ŋkɛ yɛ kalə ke nde sleke ŋkɛ we. 

17Katenza ŋkɛ te ŋkwa nya ɗe ŋkɛ hwa gheyɛ mbe kwete meleme ta ŋayɛ nya 
tentave ŋkɛ. Katesa nda yaka yɛ we. 

Mene mefətekwə nya keveyi geva tekeleke 

18Nde Israyɛl shɛ, za keɗema male katemene mefətekwə nya keveyi geva 
tekeleke we. 

19Ma kezha yipə meɗe mɛ ne, katekele wəsə nya kemave male keɗema za te 
mene mefətekwə kase kadzembe ghɛa Shala Mahwətə ta ŋayɛ we. Kwa nza ŋkɛ 
ne, kambeli nyi kemene wəshi nyi ndiremi ndiremi kashasha hɛ sha Mahwətə. 

Ve nda dewa ke wəndə le yɛmə 

20Ma kenzəɓəave nda dewa ta cɛdɛ, wəsə kezeme keɗema kwete wəsə yɛ ke 
menə ŋayɛ ne, 'yɛwema yɛmə yɛ yite ma. 



394 

 

 
Ghena ta Shala 

Kapsiki DC Bible 
©2012 Alliance Biblique du Cameroun and Bible Society of Cameroon. 

 

 
 

 

21Wərə yɛ ka'yɛwe yɛmə yitea ŋa nde mentiɓə, ama 'yɛwema yɛ yitea ŋa menə 
ŋayɛ ma. Ma tsagha ne, katewəpi ŋayɛ Shala Mahwətə ta ŋayɛ mbe yayata wəsə 
nya temene yɛ te hɛɗi nya tedzete yɛ kakele kaŋa ŋayɛ. 

Yipə meɗe mɛ kadzawa 

22Ma kemeɗeyi nda ve wəsə yɛ ke Shala Mahwətə ta ŋayɛ ne, derama yɛ kezha 
yipə meɗe mɛa shɛ kadzawa ma. Ma keɗema ŋkɛ tsagha ne, katenzanyɛ Shala 
Mahwətə ta ŋayɛ ke'yɛwe va gheyɛ we, tsagha gɛ, kajaɗafa tenza ŋkɛ kaŋa ŋayɛ. 

23Ma keɗema yɛ mene meɗe mɛ ne, kenza ŋkɛ kajaɗafa va gheyɛ we. 

24Ama kemenete meɗe mɛ yɛ ne, yipəyi kwa tserame kala nya meɗeyi nda yɛ ke 
Shala Mahwətə ta ŋayɛ le mɛa ŋayɛ. 

Hweŋkwa kenda ya ta wəfe kwa hweŋkwa 

25Ma kenza yɛ kajive mbe wəvea rɛzɛŋea nde ghedəkwəa ŋayɛ ne, wərə yɛ 
kazeme rɛzɛŋe behe behe kala nya ɗe yɛ. Ama hweŋkwa va gheyɛ kaslə le kwa 
kwaciga ta ŋayɛ we. 

26Ma kenza yɛ kajive mbe wəvea ha ta nde ghedəkwəa ŋayɛ ne, wərə yɛ kaɓeleve 
yɛ ghəa ŋkɛ le dzeve, ama katesla hɛ yɛ le hwətə we. 

Zhɛne Ghwelə yitea Wəshi Mahalegə 24 

Mi nyi ŋkamte zhilia nci 

1Ma vəa ŋkwa nya wəmeve male za, kwa sebe ta ŋkɛ, pa malea shɛ ɗema malea 
shɛ, va nya nakɛ wəsə hawe ŋkɛ te ne, katerafe palepa ta nehe le ŋkɛ. Ma kwa 
sebe ta nya ndeke nda ŋkɛ ne, kateŋkamte ŋkɛ shave ki ghɛa ŋkɛ. 

2Kateshave nde ki ghɛa ŋkɛ, kateslə nde ba'a katewəme kwete za nde. 

3Ma keɗema ŋkɛ za nyagha ne, rafave nda palepa ta nehe ŋkɛ. Ma kwa sebe ta 
nya ndeke nda ŋkɛ kateŋka ŋkɛ shave ki ghɛa ŋkɛ. Keɗema ma kemte wəndə nya 
kezhɛne nya kawəmeve ne, 

4katezhɛne za makwa nta nya keŋkamte kakele kamale we. Kwa nza ŋkɛ ne, 
nahe nde kezhɛre nda wale wale kaŋa ŋkɛ. Kawəsə nya ndiremi kashasha tenza 
nde kwa kema ta Mahwətə. Kateve hɛɗi nya ndeke ŋayɛ Shala Mahwətə ta ŋayɛ 
kaŋa ŋayɛ mbe jaɗafa. 

Za makwa 

5Ma keŋzlete makwa za kakwate ŋzle ne, katelə ŋkɛ kadzehwa ka sewajɛ we, 
katese mbeli shɛ kezha 'yɛwe kwete wəsə ve we. Gwezlayɛ tenza ŋkɛ ki ghɛ kava 
zake ba'a kateve nda zlama ŋkɛ ke makwa ta ŋkɛ nya ŋzlete ŋkɛ. 

Kese wəshi te ŋkwa wəshi 

6Katekese vena keɗema pelɛ vena mbeli te ŋkwa wəsə we, kwa nza ŋkɛ ne, kala 
fɛake nda wəshi kezeme ŋkɛ ke wəndə. 

Kese ŋkwa kaberete 

7Ma kenakɛ wəndə nya kekesehwe kwete hwa ka menəhɛnyɛ mbeli hwa ka 
Israyɛl, nya kezhɛrete ŋkɛ kamava keɗema nya kepamte ŋkɛ ne, katepesle 
wəndə nya kekesehwe ŋkwa shɛ mbeli. Tsagha ne, kateza sebe yɛ te wəsə kwa 
ndiremi hwa gheyɛ. 

Zereghwe nyi te hweta 

8Ntsehwele mə megela yitea zereghwe nyi te hweta: ya mə tsape ba'a mene mə 
slene tiɗiɗi le pɛtɛa wəshi nyi teteke ŋayɛ ka dzeghe Shala nyi kaka Lɛvi. Hawe 
mə va ghena nyi gezete nda 'ya ke hɛ. 

9Zəzəte mə wəsə nya menete nda Shala Mahwətə ta ŋayɛ ke Miriyam vəa ŋkwa 
nya nza yɛ kwa hweŋkwa, kwa sebe ta shave ta ŋayɛ mbe Ɛzhipte. 

Ya ka dewə berete 

10Ma kenzəɓəave nda dewa yɛ ke nde ghedəkwəa ŋayɛ ne, katedzeki ghɛa ŋkɛ 
yɛ kezha kele wəsə te ŋkwa dewa shɛ we. 

11Pelɛ te ŋwela tenza yɛ, wəndə nya nzəɓəave nda dewa yɛ nde tekele wəsə te 
ŋkwa dewa shɛ kashave. 

12Ma kenza ŋkɛ nde dewə berete nde ndeke ŋayɛ lekwesa ta ŋkɛ te ŋkwa dewa 
ne, kesema ŋkɛ yɛ kahɛ ma. 

13Katezhɛne nda ŋkɛ yɛ yipə le pəkwə ta veci, yitea dəpə ghəa ŋkɛ le kahɛ ba'a 
yitea tsa ŋayɛ hana ŋkɛ. Tsagha ne, slene ganyɛ yamenete kwa kema ta Shala 
Mahwətə ta ŋayɛ. 

Nza tiɗiɗi le ka mene slene 

14Katemene ghəa ŋayɛ yɛ le nde mene slene nya kande titikwə keɗema nya 
kande dewə berete, ya gheŋkɛ nza kande Israyɛl keɗema kande se se nya mbe 
meleme nya te hɛɗia ŋayɛ we. 

15Kateŋki nda meleɓe ta vəghwəa ŋkɛ yɛ nda tepəkwə veci. Kwa nza nde ne, nde 
titikwə ŋkɛ ba'a kahe kahe ɗe ŋkɛ kaŋki nda mbeli. Ma keɗema ŋkɛ tsagha ne, 
katenehwene nda nehwene ŋkɛ ke Mahwətə le gheyɛ ba'a kaka mene jaɗafa 
tenza yɛ. 

Kwa ghəa yayata wəndə nza slene nyi mene ŋkɛ 

16Katempə mbeli nyi keyake ŋwela mbeli te jaɗafa ta ŋwalea nci we. Katempə 
ŋwale mbeli te jaɗafa ta mbeli nyi keyake hɛ we. Te jaɗafa ta ŋkɛ tepesle yayata 
wəndə mbeli. 

Nza ganyɛke laka ka titikwəa kɛfi 

17Katemeha nda ghwə mbəɗəkwə yɛ ke nde se se ba'a ke mezhɛte we. Katekele 
lekwesa ta male wede yɛ te ŋkwa dewa we. 

18Zəzəte mə kaka mavashi se yɛ mbe Ɛzhipte, nda mbeɗeke ŋayɛ Shala Mahwətə 
ta ŋayɛ. Vatse geze ŋayɛ 'ya kamene slene le ghena nyi. 

19Ma kenza yɛ kacɛsli ha mbe wəvea ŋayɛ, nda zaghəyite ghwɛpɛ yɛ mbe wəvea 
shɛ ne, katezhɛre geva yɛ dzeyi te sebe kezha zele we. Kaŋa ka se se, ka mezhɛtiti 
ba'a ka wedidi tesərə nda ŋkɛ yɛ. Ma tsagha ne, katewəpi ŋayɛ Shala Mahwətə 
mbe yayata wəsə nya mene yɛ. 

20Ma vəa ŋkwa nya tegagəzə wəfe ta bekele ta ŋayɛ yɛ ne, katezhɛne geva yɛ 
dzeyi te sebe kezha nda ya nyi ketene te we. Kaŋa ka se se, ka mezhɛtiti ba'a ka 
wedidi tesərə nda hɛ yɛ. 

21Ma vəa ŋkwa nya tenda rɛzɛŋea ŋayɛ yɛ se te wəve ne, katezhɛne geva yɛ dzeyi 
te sebe kezha nda ya nyi ketene we. Kaŋa ka se se, ka mezhɛtiti ba'a ka wedidi 
tesərə nda hɛ yɛ. 

22Zəzəte mə kaka mavashi se yɛ mbe Ɛzhipte. Vatse geze ŋayɛ 'ya kamene slene 
le ghena nyi. 

Zhɛne Ghwelə yitea Wəshi Mahalegə 25 

Tsema tsema meha ghwə mbeli 

1Ma kenza ghena kwelɛ mbeli bake ne, katelə hɛ kadzete ghwə ba'a katemeha 
ghwə ta nci mbeli. Katenza kwete kawəndə nya ɗema fete ve ba'a katenza kwete 
kande fete. 

2Ma kenakɛ mbeli wərə ɗa wəndə nya nza fete ve ne, kategeze nda nde meha 
ghwə ke mbeli kabərəɓə ŋkɛ te hɛɗi kwa kema ta ŋkɛ. Kateɗa ŋkɛ mbeli kala nza 
ta fete ta ŋkɛ. 

3Ama katezlake wəfaɗemsə ɗa shɛ we. Ma keɗate ŋkɛ mbeli kwele ma ke nyagha 
ne, katekelemte geva zləvə te menə ŋayɛ kwa kema ta ŋayɛ. 

Newe ghweme te mca 

4Katehwepe nda wəsə yɛ mbe mɛ ke mca nya keleke ha we. 

Male wede nya ɗema wəzege ve 

5Ma kenza ka kesaka ma bake te ŋkwa nya kwetɛŋe nda mtenyɛ kwete wəndəa 
nci kaɗema wəzege teza ve ne, katewəme wəndə ŋkwərə wedea ŋkɛ we. Wəza 
meghekɛa za nta yanza hweŋkwa ve kalə shɛ: katekele ŋkɛ kamale ta ŋkɛ ba'a 
kateɓelahe ŋkɛ le. 

6Ma nde ghate ta wəzege teza nya teya nde ne, kawəzege ta wəndə nya kemte 
nza ŋkɛ, yitea ɗema sebe kaza te sləa ŋkɛ te hɛɗia Israyɛl. 

7Ma keɗema wəme male ta wəza meghekɛ wəndəa shɛ ne, katelə malea shɛ sha 
mbelia jama te ŋkwa kemeha ghwə, ma ke sha tegeze: «Nahe wəza meghekɛa za 
ɗa keɗema kezha nza sləa wəza meghekɛ te hɛɗia Israyɛl. Nahe ŋkɛ keɗema 
mene wəsə nya hi wəza meghekɛa za kamene laka 'ya.» 

8Kateheka wəndəa shɛ mbelia jama nyi mbe meleme ba'a kategeze nda ghena 
hɛ. Ma kenza ŋkɛ mba kaɗema kele wede ta wəza meghekɛ ne, 

9katehende nda geva malea shɛ kwa ntsə ta mbelia jama, kateseɗe tsahwa nde 
shave mbe seɗa ta ŋkɛ ba'a katentifə nda ndɛghwɛɗɛ nde kwa kema, ma ke sha 
tegeze: «Wa nya tsetse mene nda mbeli ke wəndə nya keɗema kaya nda wəzege 
teza ke wəza meghekɛ!» 

10Ma se te vəa shɛ mbe Israyɛl ne, “hwelefe ta ka seɗemte tsahwa” teheka mbeli 
nyi kwa peləa wəndəa shɛ mbeli. 

Ɗa nya kefɛake geva mbe mpa 

11Ma kenza zhili bake kampa, nda hendeke geva male ta kwete wəndəa nci kezha 
mbele za nta shave mbe dzeve ta ghema ta ŋkɛ, ma kehaghe dzeve nde kezha 
kese wəndəa shɛ te yɛ sepele ne, 

12katezhɛ heli yɛ yitea malea shɛ we: katetsasle dzeve yɛ te. 

Nza le kaganda mbe zhɛre dzeve 

13Katefə wəshi kedzeghe ɗaŋeɗa ta wəshi yɛ bake keghə keghə kwa slibəa ŋayɛ, 
nya wəba ba'a nya ɓɛhwɛ we. 

14Katenza agweda kedzeghe wəshi bake keghə keghə ki ghɛa ŋayɛ, nya wəba 
ba'a nya ɓɛhwɛ we. 

15Deke wəshi kedzeghe ɗaŋeɗa ta wəshi nyi tiɗiɗi ba'a agweda nyi tiɗiɗi ka 
tenza va gheyɛ. Ma tsagha ne, katetemə yɛ kwele kwele te hɛɗi nya teve ŋayɛ 
Shala Mahwətə ta ŋayɛ. 

16Kwa nza ŋkɛ ma yayata wəndə nya kemene wəsə nya kala nyagha, nya kemene 
mbəɗəkwə ne, wəsə nya ndiremi kashasha yamene ŋkɛ kwa kema ta Shala 
Mahwətə ta ŋayɛ. 

Te ghəa ka Amalɛk 

17Zəzəte mə wəsə nya menete ŋayɛ ka Amalɛk vəa ŋkwa nya nza yɛ kwa 
hweŋkwa, kwa sebe ta shave ta ŋayɛ mbe Ɛzhipte. 

18Kese hɛ kaghazlənə va Shala we, nahe hɛ kehave nda mpa ke mbelia ŋayɛ kwa 
sebe, vəa ŋkwa nya nza hɛ keleɓe leɓe ba'a laŋase laŋase kwa hweŋkwa. 

19Ma tsetsenya ne, kateve ŋayɛ zhɛne mpi Shala Mahwətə ta ŋayɛ kwa kema ta 
pɛtɛa ka ghema ta ŋayɛ, te hɛɗi nya teve ŋayɛ nya Shala Mahwətə ta ŋayɛ kezha 

kele yɛ kaŋa ŋayɛ. Kateza yɛ te ka Amalɛk. Ma tsagha ne, wəndə shɛ katezhɛne 
kazəzə hɛ te hɛɗi lema we. Zaghəyitema ghena nya yɛ ma! 

Zhɛne Ghwelə yitea Wəshi Mahalegə 26 

Tsəməa wəshi nyi kese te wəve 

1Ma vəa ŋkwa nya tentsehe yɛ te hɛɗi nya ve ŋayɛ Shala Mahwətə ta ŋayɛ kaŋa 
ŋayɛ, ma vəa ŋkwa nya tekelete ŋkɛ yɛ ba'a nya tenza yɛ te ne, 

2katenta ka ghate ta ya ta wəshi nyi tewəzate ŋkɛ te hɛɗi nya ndeke ŋayɛ Shala 
Mahwətə ta ŋayɛ yayata wəndə. Katebete hɛ ŋkɛ kwa kwaciga ba'a katekele hɛ 
ŋkɛ kalə kadzete ŋkwa nya tentave Shala Mahwətə ta ŋayɛ kezha ncɛ nza ta ŋkɛ 
te. 

3Katelə ŋkɛ sha nde dzeghe Shala nya te slene te vəa shɛ, ma ke sha tegeze nda: 
«'Ya kageze ɓeshi kwa kema ta Shala Mahwətə ta ŋa nahe 'ya kentsehe te hɛɗi 
nya meɗeyi nda Mahwətə ke ka shihɛ n'yɛ kave n'yɛ.» 

4Katekele kwaciga shɛ nde dzeghe Shala mbe dzeve ta ŋkɛ ba'a kateve ŋkɛ mbe 
kema ta reghwetɛa Shala Mahwətə ta ŋayɛ. 

5Tagha gɛ, ma ke wəndəa shɛ sha tegeze kwa kema ta Shala Mahwətə ta ŋayɛ: 
«Kande Aram nya kendeŋe se shia ɗa. Nahe ŋkɛ kese kwa Ɛzhipte nya se ŋkɛ 
kande se se le mbeli nyi ɓɛhwɛ kwa sebe ta ŋkɛ kwa. Ma kwagha ne, pa hɛ 
zhɛrenji kahwelefe nya wəba, nya berete ba'a nya kwele kwele. 

6Ama nahe ka Ɛzhipte kese kasa n'yɛ yaka, nahe hɛ kevate titikwə te ghen'yɛ ba'a 
kendeke n'yɛ slene mava nya dzawe. 

7Tagha gɛ, pa n'yɛ tsave nda lewela ke Shala Mahwətə ta ka shihɛ n'yɛ. Pa 
Mahwətə fate nehwene ta n'yɛ. Pa ŋkɛ nakɛ yaka, titikwə ba'a ɗa nya te ghen'yɛ. 

8Pa Mahwətə fəakave n'yɛ mbe Ɛzhipte laka berete ta ŋkɛ nya dzawe ba'a nya 
ghazlənə mbeli ve ba'a laka wəshi nyi dzawe dzawe ba'a wəshi meŋele. 

9Pa ŋkɛ fəke n'yɛ kadzete ŋkwa nya ba'a ndeke n'yɛ hɛɗi nya hwɛ yɛ yɛməa mze 
le ŋ'wa te. 

10Ma tsetsenya gɛ ne, 'ya kakele ka ghate ta wəshi nyi kese te wəve nyi ndeke ɗa 
Mahwətə kase.» Tagha gɛ, kateve hɛ wəndəa shɛ kwa kema ta Shala Mahwətə ta 
ŋayɛ ba'a kategwəɗəŋə ŋkɛ ntiŋə ghə mbe hɛɗi kezha hawe va Shala Mahwətə 
ta ŋayɛ. 

11Ma kwa sebe ta ŋkɛ ne, katezlama yɛ le ka Lɛvi ba'a ka se se nyi te hɛɗia ŋayɛ 
te wəshi ganji nyi menete ŋayɛ Shala Mahwətə ta ŋayɛ kaŋa ŋayɛ ba'a kaŋa 
mbelia ŋayɛ. 

Tsehe wəsə nya te kwa mahekene ta va 

12Kala kiɗi ta wa mahekene ne, katsehe kwa meŋe ta bela ta wəshi mbeli. 
Katekele kwa meŋe ta bela yɛ shave hwa wəshia ŋayɛ nyi kese te wəve ba'a 
kateve nda kwa meŋe ta bela shɛ yɛ ke ka Lɛvi, ke ka se se, ke ka mezhɛtiti ba'a 
ke ka wedidi. Katezeme hɛ hɛ ba'a katenza hɛ behe behe dzeyi mbe yɛ meleme 
ta ŋayɛ. 

13Tagha gɛ, ma pe yɛ tegeze kwa kema ta Shala Mahwətə ta ŋayɛ: «Nahe 'ya 
kekelemte wəsə nya keveyi geva tekeleke shave ki ghɛa ɗa ba'a kendeke nda ke 
ka Lɛvi, ke ka se se, ke ka mezhɛtiti ba'a ke ka wedidi kala ghena nyi gezete ɗa 
na. Kese 'ya kapele se yitea ghena nyi gezete ɗa na we, kwete shɛ kezaghəyite 
'ya we. 

14Kese 'ya kazeme bela shɛ vəa ŋkwa nya se 'ya mbe nehwene we, wəsə shɛ 
kekelemte 'ya vəa ŋkwa nya se 'ya wale wale we, wəsə shɛ kendeke nda 'ya ke 
wəndə nya kemte mte we. Nahe 'ya kefate nda ŋa Shala Mahwətə ta ɗa, nahe 'ya 
kemenete kala nya gezave ɗa na. 

15Newe ŋkwa sawa pelɛ ghweme nya nza na ba'a wəpikɛ ka Israyɛl nyi kambelia 
ŋa ba'a hɛɗi nya ndeke n'yɛ na kala nya zemete nda na kafela ke ka shihɛ n'yɛ, 
hɛɗi nya hwɛ nya yɛ ŋ'wa le yɛməa mze te.» 

Ka Israyɛl ya kambelia Mahwətə 

16Ma ɓeshi nya ne, kageze ŋayɛ Shala Mahwətə ta ŋayɛ kezha mene slene le 
wəshi mahalegə nyi ba'a wəshi keshi nyi. Katehawe yɛ va hɛ ba'a katemene slene 
yɛ le hɛ le wənəa ŋayɛ pɛtɛ ba'a le nza ta ŋayɛ pɛtɛ. 

17Ma ɓeshi nya ne, nahe yɛ kekemave wəsə nya meɗeyi ŋayɛ Mahwətə: kaShala 
ta ŋayɛ tenza ŋkɛ kenza yɛ kamene wəsə nya ɗe ŋkɛ, kenza yɛ kahawe va wəshi 
mahalegəa ŋkɛ, va ghena nyi gezete ŋkɛ ba'a va wəshi keshia ŋkɛ, kenza yɛ kafa 
nda ŋa ŋkɛ. 

18Ma gheŋkɛ le ŋa ŋkɛ ne, nahe ŋkɛ kekemave meɗe mɛ nya se va gheyɛ: 
kambelia ŋkɛ, kawəsəa ŋkɛ nya nza zləvə te tenza yɛ, kala nya gezete ŋkɛ ba'a 
katehawe yɛ va wəshi mahalegəa ŋkɛ pɛtɛ. 

19Kaganda ne, kaɗe Shala Mahwətə ta ŋayɛ kanza yɛ kakwa ghate hwa hwelefefi 
nyi pate ŋkɛ pɛtɛ: laka zləvə, laka dzemte ta slə ba'a laka kwele. Kaɗe ŋkɛ kanza 
yɛ kambeli nyi keveyi geva kaŋa ŋkɛ le ghəa ŋkɛ, kala nya meɗeyi ŋayɛ ŋkɛ. 

Zhɛne Ghwelə yitea Wəshi Mahalegə 27 

KA ISRAYƐL KAMENE GƏSƏKƏA JIKƏ GEVA 
27–28 

Gɛaŋa nyi mɓete mbeli pelɛ ghweme ta Garizim 

1Ma ke yɛ Moyize le mbelia jama ta ka Israyɛl sha mbeli: «Katehawe yɛ va ghena 
nyi geze ŋayɛ nyi 'ya ɓeshi. 

2Ma te veci nya tejive yɛ te Zhəwrdɛŋe kezha dzete hɛɗi nya ve ŋayɛ Shala 
Mahwətə ta ŋayɛ ne, katemɓe gɛaŋa nyi jama jama yɛ ba'a katefi hɛ yɛ le 
teɓehwe kwa tɛawetɛa. 

3Katerafe yɛ ghena nyi mbe wəsə mahalegə nya yɛ pɛtɛ te gɛaŋa shɛhɛ, vəa ŋkwa 
nya tejive ŋayɛ yɛ te Zhəwrdɛŋe. Ma tsagha ne, katedzete hɛɗi nya ve ŋayɛ Shala 
Mahwətə ta ŋayɛ, hɛɗi nya hwɛ yɛ ŋ'wa le yɛməa mze te, kala nya meɗeyi ŋayɛ 
Shala Mahwətə ta ka shihɛ ŋayɛ. 

4Ma vəa ŋkwa nya tejive ŋayɛ yɛ te Zhəwrdɛŋe ne, katemɓe gɛaŋa shɛhɛ yɛ pelɛ 
ghweme ta Garizim, kala nya geze ŋayɛ 'ya ɓeshi, katefi hɛ yɛ le teɓehwe kwa 
tɛawetɛa. 

5Pelɛagha ne, kateŋa nda reghwetɛ yɛ ke Shala Mahwətə ta ŋayɛ le pelɛ nyi 
ghama lɛ kakwaɗakɛ. 

6Deke le pelɛ nyi sema mbeli katsehe teŋa reghwetɛa shɛ yɛ ke Shala Mahwətə 
ta ŋayɛ. Katedzeghe nda melɛ kwa tere tere yɛ ke Shala Mahwətə ta ŋayɛ te 
reghwetɛa shɛ. 

7Katedzeghe melɛ kejikə ghə yɛ perə. Te ŋkwa shɛ tezeme yɛ ba'a katezlama yɛ 
kwa kema ta Shala Mahwətə ta ŋayɛ. 

8Katerafe ghena nyi mbe wəsə mahalegə nya yɛ pɛtɛ te gɛaŋa shɛhɛ, laka tsasle 
ta nci megela kadzete hɛ.» 

9Kwa sebe ta ŋkɛ, ma ke yɛ Moyize le ka dzeghe Shala nyi kaka Lɛvi sha ka 
Israyɛl: «Ka Israyɛl, nza mə divə ba'a fa mə ghena! Ma ɓeshi ne, nahe Shala 
Mahwətə ta ŋayɛ kezhɛrete ŋayɛ kambelia ŋkɛ. 

10Katefa nda ghena yɛ ke Shala Mahwətə ta ŋayɛ, katemene slene yɛ le ghena nyi 
gezete ŋkɛ ba'a wəshi mahalegəa ŋkɛ nyi ve ŋayɛ nyi 'ya ɓeshi.» 

11Ma te vecia shɛnyɛ ne, ma ke Moyize gezave nda ke mbeli: 

12«Ma vəa ŋkwa nya tejive ŋayɛ yɛ te Zhəwrdɛŋe ne, kateghereŋe hwelefefia 
Simɛyon, Lɛvi, Zhəwda, Isakar, Zhozɛf ba'a Bɛnjamɛn pelɛ ghweme ta Garizim 
kezha wəpi ŋkwa. 

13Ma hwelefefia Rəbɛn, Gad, Asɛr, Zabəlon, Dan ba'a Nɛftali ne, pelɛ ghweme ta 
Ɛbal teghereŋe hɛ kezha bezla ŋkwa.» 

Bezla nyi meŋe bakeghəmbe 

14Ma ke ka Lɛvi sha tezlape nda ke pɛtɛa ka Israyɛl: 

15Kebezla bezla nza wəndə nya ketemene wəsə nya zhɛre mbeli kashala yitea 
sheghwə keɗema yitea mze kezha hawe ve tewəfərə. Kawəsə nya ndiremi 
kashasha wəsə nya menete nde mene wəshi le dzeve ta ŋkɛ sha Mahwətə. Ma ke 
mbeli pɛtɛ sha tezhɛne: Amɛn! 

16Kebezla bezla nza wəndə nya keɗema kahawe va yitenyɛ ba'a meghekɛ. Ma ke 
mbeli pɛtɛ sha tezhɛne: Amɛn! 

17Kebezla bezla nza wəndə nya kehende ghala kadzembe wəvea nde ghala ta 
ŋkɛ. Ma ke mbeli pɛtɛ sha tezhɛne: Amɛn! 

18Kebezla bezla nza wəndə nya kencɛ nda hweŋkwa nya ndiremi ke ghwələ. Ma 
ke mbeli pɛtɛ sha tezhɛne: Amɛn! 

19Kebezla bezla nza wəndə nya kemeha nda ghwə mbəɗəkwə ke nde se se, ke 
mezhɛte ba'a ke male wede. Ma ke mbeli pɛtɛ sha tezhɛne: Amɛn! 

20Kebezla bezla nza wəndə nya keɓelahe le kwete hwa mia yitenyɛ, kwa nza ŋkɛ 
ne, hweŋkwa shɛ ve we. Deke ŋa yitenyɛ nde! Ma ke mbeli pɛtɛ sha tezhɛne: 
Amɛn! 

21Kebezla bezla nza wəndə nya keɓelahe le wəsə keseɗa! Ma ke mbeli pɛtɛ sha 
tezhɛne: Amɛn! 

22Kebezla bezla nza wəndə nya keɓelahe le wəzha ta yitenyɛ keɗema le wəzha 
ta meghekɛ! Ma ke mbeli pɛtɛ sha tezhɛne: Amɛn! 

23Kebezla bezla nza wəndə nya keɓelahe le meghekɛa male ta ŋkɛ! Ma ke mbeli 
pɛtɛ sha tezhɛne: Amɛn! 

24Kebezla bezla nza wəndə nya kepesle wəndə tewəfərə! Ma ke mbeli pɛtɛ sha 
tezhɛne: Amɛn! 

25Kebezla bezla nza wəndə nya kekele cɛdɛ kezha pesle wəndə nya ɗema fete 
ve! Ma ke mbeli pɛtɛ sha tezhɛne: Amɛn! 

26Kebezla bezla nza wəndə nya keɗema kayipə ghena nyi mbe wəsə mahalegə 
nya kadzawa ba'a nya keɗema kamene slene le hɛ! Ma ke mbeli pɛtɛ sha tezhɛne: 
Amɛn! 

Zhɛne Ghwelə yitea Wəshi Mahalegə 28 

Yɛ meɗe mɛa zeɗe nza 

1Ma kenza yɛ kahawe kaganda va Shala Mahwətə ta ŋayɛ, kenza yɛ kamene slene 
le pɛtɛa ghena nyi geze ŋayɛ nyi 'ya ɓeshi ne, katezhɛre ŋayɛ Shala Mahwətə ta 
ŋayɛ za ma ke hwelefefi nyi te hɛɗi lema. 

2Wa nyi wəpi nyi ketese kadzeghəa gheyɛ ba'a nyi ketenza mbe gheyɛ, va nya 
tefate nda ghena yɛ ke Shala Mahwətə ta ŋayɛ nyi: 

3Kewəpi wəpi tenza yɛ dzeyi mbe yɛ meleme ta ŋayɛ ba'a dzeyi mbe yɛ wəvea 
ŋayɛ. 

4Kewəpi wəpi tenza ŋwale nyi ketesawa mbe gheyɛ, wəshi nyi tewəza yɛ ba'a yɛ 
sla, timɛti ba'a kwia ŋayɛ. 

5Kewəpi wəpi tenza yɛ kwaneɗafa ba'a yɛ dəghwəa ŋayɛ. 

6Kewəpi wəpi tenza yɛ vəa ŋkwa nya shave yɛ ki ghɛa ŋayɛ ba'a nya zhɛne geva 
yɛ kadzeki. 

7Ma vəa ŋkwa nya tehave ŋayɛ mpa ka jaga ta ŋayɛ ne, kateve ŋayɛ hərə hɛ 
Mahwətə. Ma kehake ŋayɛ mpa hɛ laka hweŋkwa kwetɛŋe ne, hweŋkwa 
mberefaŋe yatehwɛ hɛ kwa mbe kema ta ŋayɛ. 

8Katemene Mahwətə kezha nza wəpi ta ŋkɛ dzeyi kwa yɛ tame ta ŋayɛ ba'a mbe 
pɛtɛa wəshi nyi mene yɛ. Katewəpi ŋayɛ Shala Mahwətə ta ŋayɛ te hɛɗi nya teve 
ŋayɛ ŋkɛ. 

9Kateve ŋayɛ Mahwətə kambeli nyi keveyi geva tekeleke, kala nya meɗeyi ŋayɛ 
ŋkɛ, va nya teyate ghena nyi gezete Shala Mahwətə ta ŋayɛ yɛ ba'a nya tezelete 
yɛ hweŋkwa ta ŋkɛ yɛ. 

10Katenewe pɛtɛa mbeli nyi te hɛɗi kambeli nyi keveyi geva tekeleke kezha slene 
ta Mahwətə yɛ ba'a kateghazlənə hɛ va gheyɛ. 

11Kwele kwele teve ŋayɛ ŋwale, wəshi keseɗa ba'a wəshi nyi te wəve Mahwətə 
te hɛɗi nya meɗeyi nda ŋkɛ ke ka shihɛ ŋayɛ kave ŋayɛ. 

12Kateghwene ghweme nya tseneyi yɛmə Mahwətə pelɛ kala wəsə nya nza zləvə 
te ŋkɛ, yitea me geva va kadzeghəa yɛ wəvea ŋayɛ te vəa ŋkɛ ba'a yitea wəpi 
geva pɛtɛa wəshi nyi menete yɛ. Katenzəɓə dewa yɛ va mbeli we, ama gheyɛ ka 
tenzəɓə nda dewa ke hwelefefi kwele kwele. 

13Kambeli nyi te kema va mbeli teve ŋayɛ Mahwətə, kaɗema kambeli nyi te sebe. 
Katenza yɛ keveci keveci te ghəa kweci mbeli, kaɗema kambeli nyi yitea mbeli, 
va nya tefate ghena nyi gezete Shala Mahwətə ta ŋayɛ nyi geze ŋayɛ nyi 'ya ɓeshi 
kezha ya ba'a kezha mene slene le hɛ yɛ. 

14Hweŋkwa va gheyɛ kezha same kwa hweŋkwa nya ncɛ ŋayɛ 'ya we, hweŋkwa 
va gheyɛ kazele kweci shala kezha mene nda slene ke hɛ we. 

Kweci bezla 

15Ama keɗema yɛ kafa nda ghena ke Shala Mahwətə ta ŋayɛ laka mene slene le 
ghena nyi gezete ŋkɛ ba'a wəshi mahalegəa ŋkɛ nyi ve ŋayɛ nyi 'ya ɓeshi ne, wa 
nyi bezla nyi ketedzeghəa gheyɛ ba'a nyi ketedzete gheyɛ nyi: 

16Kebezla bezla tenza yɛ dzeyi mbe yɛ meleme ta ŋayɛ ba'a dzeyi mbe yɛ wəvea 
ŋayɛ. 

17Kebezla bezla tenza yɛ kwaneɗafa ta ŋayɛ ba'a yɛ dəghwəa ŋayɛ. 

18Kebezla bezla tenza ŋwale nyi ketesawa mbe gheyɛ, wəshi nyi te wəve, yɛ sla, 
timɛti ba'a kwia ŋayɛ. 

19Kebezla bezla tenza yɛ vəa ŋkwa nya shave yɛ ki ghɛa ŋayɛ ba'a nya zhɛne geva 
yɛ kadzeki. 

20Kateghwene bezla, ghazlənə ba'a ɗa Mahwətə kadzeghəa gheyɛ mbe wəshi nyi 
temene yɛ pɛtɛ, pa te za ta sebe te gheyɛ ba'a te mpə ta ŋayɛ kahe kahe, 
tewəmbəreke wəsə kwa ndiremi nya menete yɛ, va nya wəfəyite ŋkɛ yɛ. 

21Kateghwene ŋayɛ ba Mahwətə kezha za sebe te gheyɛ te hɛɗi nya tedzete nya 
yɛ kezha kele kaŋa ŋayɛ. 

22Kateghwene ŋayɛ zereghwe nya kepahe geva, ɗawa, zereghwe nya kezhɛ 
ŋkwa mbe 'yɛ'yɛ, nya kendə ŋkwa mbe geva kala ghwə, ɓɛaŋwela, wəbəghə ba'a 
mze nya kebeze ha Mahwətə. Katezele ŋayɛ hɛ pa te za ta sebe te gheyɛ. 

23Katenza ghweme ntɛaŋe ntɛaŋe kənəa ghəa ŋayɛ kala mze kwa ghwə ghwə 
ba'a katenza hɛɗi ntɛaŋe ntɛaŋe mbe hwə seɗa ta ŋayɛ kala lɛ. 

24Te ŋkwa va nya keme te hɛɗia ŋayɛ ne, keləwə ba'a ndaleghe yateghwene ŋayɛ 
Mahwətə. Katesawa hɛ pelɛ ghweme kadzeghəa gheyɛ pa te za ta sebe te gheyɛ. 

25Katemene Mahwətə kezha hərə ŋayɛ ka jaga ta ŋayɛ. Ma kehave nda mpa yɛ 
ke hɛ laka hweŋkwa kwetɛŋe ne, katehwɛ yɛ kwa hweŋkwa mberefaŋe mbe 
kema ta nci. Benake tenza pɛtɛa hɛɗia ka meghe nyi te hɛɗi lema kwa nakɛ wəsə 
nya kemenete ŋayɛ geva hɛ. 

26Kawəsə kezeme ta yɛ zleŋa ba'a yɛ kelɛ gamba tenza slia geva ta ŋayɛ, wəndə 
shɛ katese kaŋka hɛ kənə we. 

27Kateghwene ŋayɛ zhi nyi kwa Ɛzhipte, zhi nyi keshave mbe geva, mezeke, 
damara lɛketa ba'a tereme zeweve nyi keɗema kakiɗi te gheyɛ Mahwətə. 

28Katezhɛre ŋayɛ Mahwətə kaka gezhia kɛfi, kaka ghwələa kɛfi ba'a kaka hware 
hwarea mehele. 

29Ma kwa ghə veci ne, katetsepe tsepe yɛ kala ka ghwələa kɛfi, ama katentsate 
hweŋkwa yɛ we. Kambeli nyi mene ghə mbeli le hɛ ba'a nyi fə wəshi mbeli yitea 
hɛ tenza yɛ kaghala ghala. Wəndə shɛ katese kakemane ŋayɛ we. 

30Ma wəzha nya nteyi kwete wəndəa ŋayɛ kwa ghwa ne, kateɓelahe kwete 
wəndə le. Ma keŋate ghɛ wəndə ne, katenza ŋkɛ ki we. Ma rɛzɛŋe nya mɓete 
kwete wəndə ɓiyitsa ne, katenda ka ghate ta ya ta ŋkɛ ŋkɛ we. 

31Katehene yɛ sla ta ŋayɛ mbeli kwa ntsə ta ŋayɛ, ama katezeme slia nci yɛ we. 
Katefə kwara lɛməa ŋayɛ mbeli kaghərə, ama katezhɛneke hɛ yɛ we. Katefə 
timɛtia ŋayɛ ka jaga ta ŋayɛ, ama wəndə shɛ katekemane ŋayɛ we. 

32Katefə nda ŋwale tezhili ba'a ŋwalea kwɛa ŋayɛ mbeli ke kwete hwelefe. 
Leɓakwe tenza ntsə ta ŋayɛ kavəghwə va newe zhɛne geva ta nci kase, ama wəsə 
shɛ kamenete yɛ we. 

33Ma wəshi nyi wəzate yɛ ba'a nyi menete yɛ ne, katezeme hɛ mbeli nyi ɗepema 
yɛ. Kaghala ghala tenza yɛ kambeli nyi mene ghə mbeli le hɛ ba'a kambeli nyi 
kesa yaka. 

34Kaka gezhia kɛfi tezhɛre yɛ va newe wəshi nyi kemene geva kwa ntsə ta ŋayɛ. 

35Katemene Mahwətə kezha shave zhi nyi keɗema kampi dzeyi te yɛ ghəa shene 
ta ŋayɛ ba'a dzeyi te ghwela ta ŋayɛ. Kwa sebe ta ŋkɛ ne, rayɛ tenza ŋkwa nya te 
geva ta ŋayɛ va hɛ, se te ŋwalea seɗa hwa'a pelɛagha kwa ghə. 

36Katefə ŋayɛ Mahwətə, gheyɛ ba'a meghe nya tentave yɛ kadzete hɛɗi ɗepema 
yɛ, ya gheyɛ ya ka shihɛ ŋayɛ. Te hɛɗia shɛ ne, katehawe yɛ va kweci shala nyi 
menete mbeli le sheghwə keɗema le pelɛ. 

37Heheɓake tenza mbeli nyi tefə geva yɛ kadzete hɛɗia nci va wəsə nya 
ketemene ŋayɛ geva. Kateyiɗə ŋayɛ hɛ ba'a kateŋ'wəshi ŋayɛ hɛ. 

38Katetsawe felehwe ta wəshi yɛ kwele kwele kadzembe yɛ wəvea ŋayɛ, ama 
ɓɛhwɛ teŋ'we yɛ se te wəve, kwa nza ŋkɛ nahe yɛ hegi kezememte wəshi pɛtɛ. 

39Katemɓe yɛ rɛzɛŋe yɛ ba'a katehi hɛ yɛ, ama katesa tɛa nci yɛ we. Katenda hɛ 
yɛ se te wəve, kwa nza ŋkɛ nahe menciɗi kezehwe hɛ we. 

40Katenza yɛ bekele va gheyɛ dzeyi te pɛtɛa hɛɗia ŋayɛ, ama katenza n'yi va 
gheyɛ kezha fi geva ta ŋayɛ we, kwa nza ŋkɛ katebetenji ya ta nci tewə hɛ kenehe. 

41Kateya ŋwale tezhili ba'a ŋwalea kwɛ yɛ, ama katenza hɛ va gheyɛ we, kwa nza 
ŋkɛ, katefəghe geva hɛ kadzete kwete hɛɗi. 

42Katezeme pɛtɛa yɛ wəfe ta ŋayɛ ba'a wəshi nyi wəzate yɛ yɛ dzale. 

43Katembake geva berete ta ka se se nyi hwa gheyɛ za ma ke gheyɛ, ama katekiɗi 
geva berete ta ŋayɛ ɓɛhwɛ ɓɛhwɛ. 

44Ghenci ka tenzəɓə ŋayɛ cɛdɛ, ama gheyɛ ne, wəsə shɛ katenzəɓə nda yɛ ke hɛ 
we. Katenza hɛ kaka sleke ŋayɛ ba'a katenza yɛ kaka mene nda slene ke hɛ. 

45Pɛtɛ tedzeghəa gheyɛ bezla nyi, tezele ŋayɛ hɛ ba'a tedzete gheyɛ hɛ pa te za 
ta sebe te gheyɛ, va nya ɗema yɛ kese kafa nda ŋa Shala Mahwətə ta ŋayɛ, laka 
hawema va ghena nyi gezete ŋkɛ ba'a wəshi mahalegəa ŋkɛ nyi ndeke ŋayɛ ŋkɛ. 

46Kala wəsə kencɛ wəsə ba'a kala wəshi meŋele temene ŋayɛ geva hɛ, gheyɛ ba'a 
hwelefefia ŋayɛ. 

47Ma va nya ɗema yɛ kamene nda slene ke Shala Mahwətə ta ŋayɛ le zlama ba'a 
le wənəa ŋayɛ pɛtɛ, vəa ŋkwa nya tenza wəshi kwele kwele va gheyɛ ne, 



405 

 

 
Ghena ta Shala 

Kapsiki DC Bible 
©2012 Alliance Biblique du Cameroun and Bible Society of Cameroon. 

 

 
 

 

48katezhɛre yɛ kaka mavashia ka jaga nyi teghwene Mahwətə kase sha gheyɛ. 
Katezhɛ ŋayɛ ma ba'a ndere, katenza yɛ derelɛŋe lɛŋe ba'a pala pala. Kateve lɛ 
kejikə ŋkwa kala sla kewəza ŋkɛ te welɛ va gheyɛ, pa te və nya tezamte sebe ŋkɛ 
te gheyɛ. 

49Kateghwene ŋayɛ kwete hwelefe Mahwətə se cakeɗake, se te mendɛkwe ta 
hɛɗi, kala nya me zele kənəa zhɛgwə. Kateɗepe ghena ta hwelefea shɛ yɛ we. 

50Kambeli nyi ndiremi ndiremia mehele tenza hɛ, katehawe hɛ va meha mehɛɗi 
we, katezhɛ heli hɛ yitea ŋwale we. 

51Katefə wəshi keseɗa ta ŋayɛ ba'a wəshi nyi wəzate yɛ hɛ, ama gheyɛ ne, 
katempə yɛ va ma. Katesərə ŋayɛ ha, tɛ, n'yi, levea lɛməa sla, zhɛgwəa lɛməa 
timɛti keɗema ŋa kwi hɛ, pa te və nya tezamte sebe hɛ te gheyɛ we. 

52Katedzasle ŋayɛ hɛ dzeyi mbe meleme nyi te hɛɗi nya tendeke ŋayɛ Shala 
Mahwətə ta ŋayɛ. Katempa hɛ le gheyɛ pa te və nya teŋzlanji zli nyi bebiya 
bebiya nyi newe ghəa ŋayɛ nyi yɛ tewəfərə kwəmbəa hɛ. 

53Ma vəa ŋkwa nya nza yɛ mbe yaka nya wəba, va nya tedzaslete ŋayɛ ka jaga ta 
ŋayɛ ne, katezeme ŋwalea ŋayɛ yɛ, katezeme slia geva ta ŋwale tezhili ba'a 
ŋwalea kwɛ nyi ndeke ŋayɛ Shala Mahwətə ta ŋayɛ yɛ. 

54Ma za nya tiɗiɗi ma ba'a nya ganyɛ ma hwa gheyɛ ne, kateghwərəzlə wəza 
meghekɛ, male ta ŋkɛ ba'a ŋwale nyi ketetene ve ŋkɛ. 

55Kwa nza ŋkɛ ne, kateghazlənə ŋkɛ va nehe slia geva ta ŋwalea ŋkɛ nya kawəsə 
kezeme ta ŋkɛ le kwete wəndəa nci. Ma vəa ŋkwa nya tempa ka ghema ta ŋayɛ 
le gheyɛ ne, katenza yaka nya wəba te gheyɛ dzeyi mbe yɛ meleme ta ŋayɛ. Wəsə 
kezeme shɛ katenza va wəndəa shɛ we. 

56Ma male nya tiɗiɗi ma ba'a nya ganyɛ ma hwa gheyɛ ne, katemene nde tsagha 
shɛ. Ma vəashi ne, keganyɛ nda se nde, kaɗe nde kaŋkeɗe seɗa ta nta te hɛɗi we. 
Ama kateghwərəzlə za nta, wəzege teza ta nta ba'a wəzha ta nta, 

57ya velɛnjɛa nta ba'a məwəhia nta nde. Ma vəa ŋkwa nya tempa ka ghema ta 
ŋayɛ le gheyɛ ne, katenza yɛ mbe yaka nya wəba dzeyi mbe yɛ meleme ta ŋayɛ. 
Vatse tezəzə malea shɛ kazeme hɛ tewəfərə, va nya ɗema wəsə kezeme ve. 

58Ma keɗema yɛ kamene slene le pɛtɛa ghena nyi mbe wəsə mahalegə nya, ghena 
nyi kerafete geva mbe palepa nya, ma keɗema yɛ kahawe va sləa “Shala 
Mahwətə ta ŋayɛ” nya nza zləvə te ba'a ghazlənə nya mbeli ve ne, 

59kateve mama ta zhi nyi keɗema kampi ba'a zereghwe nyi dzawe dzawe nyi 
keɗema kakiɗi Mahwətə te gheyɛ, gheyɛ ba'a hwelefefia ŋayɛ. 

60Kateghwene ŋayɛ pɛtɛa ndiremi nyi jama jama nyi se nyi yɛ kaghazlənə va hɛ 
kwa Ɛzhipte ŋkɛ, kateme hɛ kənəa gheyɛ. 



406 

 

 
Ghena ta Shala 

Kapsiki DC Bible 
©2012 Alliance Biblique du Cameroun and Bible Society of Cameroon. 

 

 
 

 

61Kateve mama ta zereghwe ba'a mama ta zhi nyi kerafetema geva mbe palepa 
ta wəsə mahalegə nya Mahwətə te gheyɛ, pa te za ta sebe te gheyɛ. 

62Ma kwa sebe ta nya tese yɛ kwele kwele kala saseregwa nyi te ghweme ne, 
deke mbelia ŋayɛ jɛɓɛakwe ka tetene, va nya ɗema yɛ kese kafa nda ŋa Shala 
Mahwətə ta ŋayɛ. 

63Kala nya se nde zeɗehwe nda ke Mahwətə kezha newe ghweme te gheyɛ kezha 
ve ŋayɛ zlama ba'a kezha seghe ŋayɛ kwele kwele ne, tsagha shɛ tenza ŋkɛ 
zeɗehwe nda ke Mahwətə kezha mpə ŋayɛ ba'a kezha za sebe te gheyɛ. Tsagha 
gɛ, katenteɗemte geva yɛ te hɛɗi nya tedzete nya yɛ kakele kaŋa ŋayɛ. 

64Katetaze ŋayɛ Mahwətə kwetɛ kwetɛŋe dzeyi hwa kweci hwelefefi, se te kwete 
seɗa ta ghweme hwa'a te kwete. Tagha gɛ ne, katehawe yɛ va kweci shala nyi 
ɗepema ya gheyɛ, ya ka shihɛ ŋayɛ, shala nyi menete mbeli yitea sheghwə 
keɗema yitea pelɛ. 

65Ma hwa hwelefefia shɛhɛ ne, katenza yɛ gwezlayɛ ba'a katekemave ŋkwa 
keŋkeɗe seɗa yɛ we. Kateve wənəa ŋayɛ Mahwətə tsekwe tseɗekwe, katenewe 
ŋkwa yɛ ngərə ngərə ba'a katenza geva ta ŋayɛ keta ta. 

66Katempeɗe ŋayɛ ghəa ŋayɛ va nza ta ŋayɛ, katebare bare viɗi le veci, bake bake 
tenza ghəa ŋayɛ te nza ta ŋayɛ teghweme. 

67Ma masheke ne, ma tegeze yɛ: «Hweŋkwa tese tɛhwɛɗi tse wa?» Ma hetɛhwɛɗi 
ne, ma tegeze yɛ: «Hweŋkwa tekiɗi ŋkwa tse wa?» Kateslesla helia ŋayɛ kwele 
kwele va nya nenewe wəshi nyi kemene geva yɛ. 

68Katezhɛne ŋayɛ Mahwətə kadzawa Ɛzhipte kwa yɛ kwambelə. Ndagwara nahe 
'ya kemeɗeyi ŋayɛ kezha ɗema yɛ kazhɛne kanewe hɛɗia shɛ. Ma kwagha ne, 
katedzeghe yɛ kapamte nda ghəa ŋayɛ ke ka jaga ta ŋayɛ kaka mavashi ba'a kaka 
kwaterashi. Ama kateɗe hɛ kapa ŋayɛ we. 

KWA KEƊAŊE TA GHENA TA MOYIZE 
28–30 

69Nyi ya kaghena ta jikə geva nya gezave nda Mahwətə ke Moyize kamene le ka 
Israyɛl te hɛɗia ka Mowab, sərə jikə geva nya menete ŋkɛ le hɛ pelɛ ghweme ta 
Horɛb. 

Zhɛne Ghwelə yitea Wəshi Mahalegə 29 

Wəshi nyi menete nda Shala ke ka Israyɛl 

1Pa Moyize tsenete pɛtɛa ka Israyɛl, ma ke sha hɛ: Ma vəa ŋkwa nya se yɛ kwa 
Ɛzhipte ne, nahe yɛ kenakɛ pɛtɛa wəshi nyi menete nda Mahwətə ke Farawon, 
ke ka mene slene ta ŋkɛ ba'a ke hɛɗia ŋkɛ pɛtɛ le ntsə ta ŋayɛ. 



407 

 

 
Ghena ta Shala 

Kapsiki DC Bible 
©2012 Alliance Biblique du Cameroun and Bible Society of Cameroon. 

 

 
 

 

2Nahe ntsə ta ŋayɛ kenakɛ yaka nyi jama jama nyi vate ŋkɛ te hɛ ba'a yɛ wəshi 
nyi dzawe dzawe le wəshi meŋele nyi menete ŋkɛ. 

3Ama pa ɓeshi ne, kendeke ŋayɛ mehele Mahwətə kezha ɗepe wəsə nya 
kemenete geva we, kendeke ŋayɛ ntsə ŋkɛ kezha newe ŋkwa we, ya sleme kezha 
fa ghena we. 

4Kava wəfaɗemsə ne, nahe kendeke ŋayɛ dzeghwa te ɓerama. Kehalenji yɛ 
lekwesa ta ŋayɛ, ya yɛ tsahwa ta ŋayɛ we. 

5Kese yɛ kazeme ɗafa ba'a kasa tɛ, ya kweci wəshi kesa nyi kemesle mesle, yitea 
ɗepe yɛ gheŋkɛ ya kaMahwətə Shala ta ŋayɛ we. 

6Ma kwa ntsehe yɛ teke ne, pa Sihon, meghe nya mbe Hɛshebon ba'a Og, meghe 
nya mbe Bashan se kezha ha ɓəmə mpa, ama pa gheɓəmə ɗate hɛ. 

7Pa gheɓəmə kelehwe hɛɗia nci ba'a ndeke nda ke hwelefefia Rəbɛn, Gad ba'a ke 
kwete bela ta hwelefefia Manasɛ. 

8Kateya ghena nyi mbe jikə geva nya yɛ ba'a katemene slene yɛ le hɛ. Ma tsagha 
ne, katejive yɛ mbe kema mbe wəshi nyi temene yɛ pɛtɛ. 

Ya ta jikə geva le Shala megela 

9Ka Israyɛl, wa nyi gheyɛ nyi meghereŋe kwa kema ta Shala Mahwətə ta ŋayɛ 
ɓeshi. Teke yɛ pɛtɛ: mbeli nyi te ghəa ŋayɛ, mbeli nyi te ghəa hwelefefia ŋayɛ, 
mbelia jama ta ŋayɛ, ka rafe wəshia ŋayɛ, pɛtɛa zhilia ka Israyɛl, 

10ŋwalea ŋayɛ, mia ŋayɛ ba'a ka se se nyi hwa gheyɛ dzeyi mbe ghedəkwə kezha 
tsasle ŋayɛ sheghwə ba'a kezha gə ŋayɛ yɛmə. 

11Shala Mahwətə ta ŋayɛ kamene jikə geva le gheyɛ tsetsenya. Shala Mahwətə ta 
ŋayɛ kaheka ŋayɛ kayɛ jikə geva shɛ laka zeme fela. 

12Ma tsagha ne, katenza yɛ kambelia ŋkɛ ba'a katenza ŋkɛ kaShala ta ŋayɛ, kala 
nya meɗeyi ŋayɛ ŋkɛ ba'a kala nya zemete nda ŋkɛ kafela ke ka shihɛ ŋayɛ 
Abraham, Izak ba'a Zhakob. 

13Ma jikə geva nya geze ŋayɛ nya 'ya ba'a nya heka ŋayɛ nya 'ya kayɛ laka zeme 
fela ne, deke kaŋa ŋayɛ nza ŋkɛ we, 

14ama kaŋa yayata wəndə nya meslete teke kwa kema ta Shala Mahwətə ta ɓəmə 
ɓeshi, tsagha kaŋa pɛtɛa mbeli nyi keɗema teke hwa gheɓəmə ɓeshi. 

15Gheyɛ le ghəa ŋayɛ ne, nahe yɛ keɗepe tsema tsema teməhwe temə gheɓəmə 
kwa Ɛzhipte ba'a tsema tsema jive ɓəmə gheɓəmə mbe hɛɗi nyi jive ŋayɛ nyi yɛ 
mbe. 



408 

 

 
Ghena ta Shala 

Kapsiki DC Bible 
©2012 Alliance Biblique du Cameroun and Bible Society of Cameroon. 

 

 
 

 

16Nahe yɛ kenakɛ wəshi nyi ndiremi ndiremi kashasha ba'a wəshi nyi zhɛrete 
mbelia shɛhɛ kashala: wəshi nyi menete mbeli yitea sheghwə, pelɛ, mze kwa 
tɛawetɛa ba'a mze kwa tere tere. 

17Yagha za keɗema male, hwelefe keɗema pelə tezhɛre nda wəmbə ke Shala 
Mahwətə ta ŋayɛ ɓeshi kezha mene nda slene ke shala nyi te hɛɗia shɛhɛ. Yagha 
kwete wəndəa ŋayɛ kanza kaslərəa wəfe nya mte mbeli ve keɗema nya ndɛalɛa. 

18Ya kwete ma kwa fate ghena fela nyi kwete wəndəa ŋayɛ ne, katetsahe ghəa 
ŋkɛ ŋkɛ, ma ke: «Megela tenza 'ya, ya 'ya nza kamene wəsə nya ɗe 'ya. Kwa nza 
ŋkɛ ne, kaganda ɗema hɛɗi nya keɓasle ɓasle kaɗe yɛmə.» 

19Katekelemte Mahwətə te wənə we. Katezereghete Mahwətə kahawe wəndəa 
shɛ va kweci shala we. Kateme hwepe wənəa ŋkɛ kənəa wəndəa shɛ. Kateve 
pɛtɛa bezla nyi kerafete geva mbe palepa nya ŋkɛ kənə ba'a kateza sləa ŋkɛ ŋkɛ 
te hɛɗi lema. 

20Katekelemte Mahwətə shave hwa hwelefefia Israyɛl kezha ve ndiremi 
kadzeghə, kala bezla nyi mbe jikə geva nya kerafete geva mbe palepa ta wəsə 
mahalegə nya. 

Katemene wəshi nyi gezete Mahwətə ŋkɛ 

21Ma vəa ŋkwa nya tenakɛ zereghwe ba'a ndiremi nyi vate Mahwətə te hɛɗia 
ŋayɛ mbeli nyi keteya kwa sebe ta ŋayɛ, geze ta ŋkɛ, ŋwalea ŋayɛ, tsagha ka 
mentiɓəa sli nyi ketese te hɛɗi nyi cakeɗa cakeɗa ne, ma tegeze hɛ: 

22«Pɛtɛ hɛɗia nci ka laɗe ta ghwə, kaghwene hwetɛ ba'a kaghwə. Wəsə shɛ kanza 
mbeli katsawete keɗema kamɓete te we. Gwəzə shɛ kapese te we. Ma ɗa nya te 
ne, yipə yipə le ɗa nya kese te Sodome ba'a Gomore, te Adma ba'a Seboyim, 
meleme nyi zamte sebe Mahwətə te hɛ va ghwə ta hwepe wənəa ŋkɛ.» 

23Ma tagha gɛ, ma ke pɛtɛa kweci hwelefefi sha te'yɛwe: «Va wa menete nda 
Mahwətə ke hɛɗi nya kala nya wa? Va wa hwepenyɛ wənəa ŋkɛ kwele kwele 
wa?» 

24Ma ke mbeli sha tezhɛne: «Va nya wəfəyite jikə geva ta Shala Mahwətə ta ka 
shihɛ nci, nya menete ŋkɛ le hɛ vəa ŋkwa nya fəakave hɛ ŋkɛ mbe Ɛzhipte hɛ. 

25Ntəŋə hɛ lənji yitea mene nda slene ke kweci shala ba'a yitea gwəɗəŋə mbe 
kema ta nci, shala nyi ɗepema hɛ ba'a nyi ɗema Mahwətə kendeke nda kaŋa nci 
ke hɛ. 

26Vatse hwepete wənə Mahwətə kwele kwele va hɛɗi nya ba'a keleke pɛtɛa bezla 
nyi kerafete geva mbe palepa nya ŋkɛ kadzete. 

27Pa Mahwətə nteɗemte hɛ te hɛɗia nci va ghwə ta hwepe wənəa ŋkɛ. Pa ŋkɛ 
ŋkamte hɛ kadzete kwete hɛɗi nya nza nya hɛ mba te ɓeshi.» 



409 

 

 
Ghena ta Shala 

Kapsiki DC Bible 
©2012 Alliance Biblique du Cameroun and Bible Society of Cameroon. 

 

 
 

 

28Ŋa Shala Mahwətə ta ɓəmə veyi geva wəshi nyi tewəfərə. Ama wəshi nyi 
kencɛte geva ne, ŋa ɓəmə hɛ, gheɓəmə ba'a ŋwalea ɓəmə kaghala ghala, yitea 
mene slene gheɓəmə le pɛtɛa ghena nyi mbe wəsə mahalegə nya. 

Zhɛne Ghwelə yitea Wəshi Mahalegə 30 

Katezhɛre geva ka Israyɛl kase sha Mahwətə 

1Ma vəa ŋkwa nya teseke ŋayɛ se pɛtɛa wəshi nyi, wəpi ba'a bezla nyi veyi 'ya 
mbe kema ta ŋayɛ ne, katezəzə ghena yɛ hwa hwelefefi nyi tetazeyi ŋayɛ Shala 
Mahwətə ta ŋayɛ hwa hɛ, 

2katezhɛne geva yɛ kase sha Shala Mahwətə ta ŋayɛ, katefa nda ŋa ŋkɛ yɛ, gheyɛ 
ba'a ŋwalea ŋayɛ, le wənəa ŋayɛ pɛtɛ ba'a le nza ta ŋayɛ pɛtɛ, kala ghena nyi geze 
ŋayɛ nyi 'ya ɓeshi. 

3Tagha gɛ, katezhɛre nza ta ŋayɛ Shala Mahwətə ta ŋayɛ, katencɛ ŋayɛ ganyɛa 
ŋkɛ ŋkɛ, katetsene ŋayɛ ŋkɛ se hwa pɛtɛa hwelefefi nyi tetazeyi ŋayɛ Shala 
Mahwətə ta ŋayɛ hwa hɛ. 

4Ya gheyɛ fəghe geva kalə kadzete mendɛkwe ta hɛɗi ne, katelə Shala Mahwətə 
ta ŋayɛ katsene ŋayɛ se tagha. 

5Katefə ŋayɛ Shala Mahwətə ta ŋayɛ kase kadzete hɛɗi nya kese kaŋa ka shihɛ 
ŋayɛ ba'a katekele ŋkɛ yɛ kaŋa ŋayɛ. Kateve ŋayɛ zlama ŋkɛ ba'a kateya ŋayɛ 
ŋkɛ kwele ma ke ka shihɛ ŋayɛ. 

6Kateyaɓe wənəa ŋayɛ Shala Mahwətə ta ŋayɛ wɛŋe, gheyɛ ba'a hwelefefia ŋayɛ. 
Tagha gɛ, kateɗe Shala Mahwətə ta ŋayɛ yɛ le wənəa ŋayɛ pɛtɛ ba'a nza ta ŋayɛ 
pɛtɛ, yitea nza yɛ teghweme. 

7Kateve pɛtɛa bezla nyi Shala Mahwətə ta ŋayɛ kənəa ka jaga ta ŋayɛ, kənəa 
mbeli nyi keɗema ntsə ta ŋayɛ ba'a kənəa mbeli nyi keghweze mɛ hwa gheyɛ. 

8Ama gheyɛ ne, katezhɛne yɛ kafa nda ghena ke Mahwətə ba'a katemene slene 
yɛ le pɛtɛa ghena ta ŋkɛ nyi geze ŋayɛ nyi 'ya ɓeshi. 

9Kateve ŋayɛ jive mbe kema Shala Mahwətə ta ŋayɛ mbe wəshi nyi temene yɛ 
pɛtɛ. Kwele kwele tenza ŋwale, wəshi keseɗa ba'a wəshi nyi kese te wəve va 
gheyɛ. Kwa nza ŋkɛ ne, katezhɛne ganyɛa ŋayɛ kanza zeɗehwe nda ke Mahwətə, 
kala nya se ŋa ka shihɛ ŋayɛ zeɗehwe nda, 

10kenza yɛ kafa nda ŋa Shala Mahwətə ta ŋayɛ laka mene slene le ghena nyi 
gezete ŋkɛ ba'a wəshi mahalegəa ŋkɛ nyi kerafete geva mbe palepa ta wəsə 
mahalegə nya ba'a kezhɛneke geva yɛ kase Shala Mahwətə ta ŋayɛ le wənəa ŋayɛ 
pɛtɛ ba'a nza ta ŋayɛ pɛtɛ. 

Dekwede ghena ta Shala yitea mbeli 

11Kaganda ne, kenza ghena nyi geze ŋayɛ nyi 'ya ɓeshi dzawe kaŋa ŋayɛ we, 
kenza hɛ cakeɗake le gheyɛ we. 

12Kenza hɛ pelɛ ghweme we, ma kenza ŋkɛ tsagha ne, ma ke mbeli sha tegeze: 
«Wa nde tedzeme ghweme kezha zele ɓəmə hɛ ba'a kezha geze ɓəmə hɛ, yitea 
mene slene gheɓəmə le hɛ wa?» 

13Kenza hɛ pelɛ kwete kema ta ndərə we, ma kenza ŋkɛ tsagha ne, ma ke mbeli 
sha tegeze: «Wa nde tejive te ndərə kezha zele ɓəmə hɛ ba'a kezha geze ɓəmə 
hɛ, yitea mene slene gheɓəmə le hɛ wa?» 

14Kaganda ne, dekwede ghena shɛhɛ yitea gheyɛ, kwa mɛa ŋayɛ ba'a mbe wənəa 
ŋayɛ hɛ, yitea mene slene yɛ le hɛ. 

Fa nda ghena ke Mahwətə ya kanta mpi 

15Ka Israyɛl, newe mə: 'ya kave mpi ba'a zeɗe nza, mte ba'a ndiremi kwa kema 
ta ŋayɛ ɓeshi. 

16Wa nyi ghena nyi geze ŋayɛ 'ya ɓeshi nyi: ɗe mə Shala Mahwətə ta ŋayɛ, mene 
mə ɗe ta ŋkɛ, hawe mə va ghena nyi gezete ŋkɛ, wəshi mahalegəa ŋkɛ ba'a wəshi 
keshia ŋkɛ. Ma tsagha ne, katenza yɛ teghweme, kateya yɛ kwele kwele ba'a 
katewəpi ŋayɛ Shala Mahwətə ta ŋayɛ te hɛɗi nya tedzete yɛ kakele kaŋa ŋayɛ. 

17Ama kezhɛrave nda wəmbə yɛ, keɗema yɛ kafa nda ghena ba'a kelə ŋayɛ yɛ 
kahawe ba'a kamene nda slene ke kweci shala ne, 

18'ya kageze ŋayɛ ɓeshi: mɛke teza sebe te gheyɛ. Katetemə yɛ kwele kwele te 
hɛɗi nya tedzete yɛ kakele kaŋa ŋayɛ pelɛ kema ta Zhəwrdɛŋe we. 

19'Ya kakele ghweme ba'a hɛɗi kaka negha fete yitea ghena shɛ ɓeshi: nahe 'ya 
keveyi mpi ba'a mte, wəpi ba'a bezla kwa kema ta ŋayɛ. Ntave mə mpi kezha nza 
yɛ teghweme, gheyɛ ba'a hwelefefia ŋayɛ. 

20Ɗe mə Shala Mahwətə ta ŋayɛ, fa nda mə ghena, nza mə dɛŋe dɛŋe te. Ma 
tsagha ne, katenza yɛ ba'a katetemə yɛ kwele kwele te hɛɗi nya meɗeyi Mahwətə 
kave nda ke ka shihɛ ŋayɛ Abraham, Izak ba'a Zhakob. 

Zhɛne Ghwelə yitea Wəshi Mahalegə 31 

NEHE GEVA LE MOYIZE BA'A MTE TA ŊKƐ 
31–34 

Moyize kanta Zhozəwɛ kezha nza te ŋkwa ŋkɛ 

1Kwa sebe ta ŋkɛ, pa Moyize gezete nda ghena shɛhɛ ke pɛtɛa ka Israyɛl. 

2Ma ke sha hɛ: «Va ta ɗa gwəmsə ba'a bakemsə ɓeshi, kazhɛne 'ya kanzate nza 
te ghəa ŋayɛ we. Bandanyɛ ne, ma ke Mahwətə gezete ɗa: ‹Katejive na te 
Zhəwrdɛŋe nya we.› 

3Shala Mahwətə ta ŋayɛ le ghəa ŋkɛ nde tedzeghwa mbe kema ta ŋayɛ. Gheŋkɛ 
nde teza sebe te hwelefefia shɛhɛ mbe kema ta ŋayɛ kezha nza yɛ kakelehwe 
hɛɗia nci. Zhozəwɛ nde tenza te ghəa ŋayɛ kala nya gezete Mahwətə. 

4Katemene nda Mahwətə ke hwelefefia shɛhɛ kala nya menete nda ŋkɛ ke yɛ 
Sihon le Og nyi kaka meghea ka Amor ba'a ke hɛɗia nci: nahe ŋkɛ kezamte sebe 
te hɛ. 

5Kateve hɛ Mahwətə mbe dzeve ta ŋayɛ, ba'a ne, katemene nda yɛ ke hɛ kala 
ghena nya gezete ŋayɛ 'ya. 

6Nza mə le berete ba'a le hwepe ghə, ghazlənəma yɛ ma, bare barema yɛ kwa 
kema ta nci ma, kwa nza ŋkɛ, Shala Mahwətə ta ŋayɛ nde tedzeghwa mbe kema 
ta ŋayɛ. Katesərə ŋayɛ ŋkɛ we, katewəfə ŋayɛ ŋkɛ we.» 

7Ma kwa sebe ta ŋkɛ ne, daŋe Moyize hekakɛ Zhozəwɛ, ma ke shɛ kwa ntsə ta 
Israyɛl pɛtɛ: «Nza le berete ba'a le hwepe ghə, kwa nza ŋkɛ gha nde tebeghe ka 
Israyɛl kadzete hɛɗi nya meɗeyi Mahwətə kave nda ke ka shihɛ nci. Gha nde teve 
nda ŋkɛ ke hɛ kaŋa nci. 

8Katedzeghwa Mahwətə mbe kema ta ŋa, katenza ŋkɛ le gha, katesərə ŋa ŋkɛ 
we, katewəfə ŋa ŋkɛ we. Ghazlənəma na ma, tama geva ta ŋa ma.» 

Jaŋga ta wəsə mahalegə menema ta va mberefaŋe 

9Pa Moyize rafete wəsə mahalegəa shɛ ba'a ndeke nda ke ka dzeghe Shala nyi 
kahwelefefia Lɛvi nyi kekele səndəkwəa jikə geva ta Mahwətə ba'a ke pɛtɛa 
mbelia jama ta ka Israyɛl. 

10Ma ke Moyize sha hɛ: «Menema ta va mberefaŋe, va nya sərə 'yɛwe dewa mbeli 
te, hwa gəsəkəa yɛ ghwəli, 

11vəa ŋkwa nya kese pɛtɛa ka Israyɛl kadzawa kema ta Shala Mahwətə ta ŋayɛ 
te ŋkwa nya tentave ŋkɛ ne, katejaŋga wəsə mahalegə nya yɛ kwa kema ta pɛtɛa 
ka Israyɛl kezha fate hɛ. 

12Katetsene mbeli yɛ pɛtɛ: zhili, mi, ŋwale ba'a ka se se nyi dzeyi mbe yɛ meleme 
ta ŋayɛ, yitea fa hɛ ba'a yitea teke, kezha hawe hɛ va Shala Mahwətə ta ŋayɛ ba'a 
kezha mene slene hɛ le pɛtɛa ghena nyi mbe wəsə mahalegə nya. 

13Ma tsagha ne, katefa ŋwalea nci nyi keɗepema ba'a kateteke hɛ kahawe va 
Shala Mahwətə ta ŋayɛ kala nza ta hɛa ŋayɛ teghweme te hɛɗi nya tejive yɛ 
kakele kaŋa ŋayɛ pelɛ kema ta Zhəwrdɛŋe.» 

Kateɗema ka Israyɛl kanza dɛŋe dɛŋe te Shala 

14Ma ke Mahwətə sha Moyize: «Hende yahende geva və nya temte na te kase. 
Hekakɛ Zhozəwɛ shɛ yɛ se kaghereŋe ŋayɛ mbe cɛ lekwesa kebegeme. Mbagha 
ne, kategeze nda ghena ta ɗa 'ya.» Pa yɛ Moyize le Zhozəwɛ lə kaghereŋenji mbe 
cɛ lekwesa kebegeme geva. 

15Pa Mahwətə ncɛte nda ghəa ŋkɛ ke hɛ mbe geɗeɗe ta meləkwə ləkwə nya 
kemenete geva mɛa ŋkwa kedzembe cɛ lekwesa. 

16Ma ke Mahwətə sha Moyize: «Takwa takwa na katemte. Ma kwa sebe ta mte ta 
ŋa ne, katelə ka Israyɛl kahawe va yɛ shala ta kweci hwelefefi nyi hawe mbeli va 
hɛ te hɛɗi nya tedzete hɛ. Katewəfə ɗa hɛ ba'a katenehemte jikə geva ta ɗa hɛ, 
jikə geva nya menete 'ya le hɛ. 

17Ma te vecia shɛ ne, katehwepe wənəa ɗa kwele kwele va hɛ. Katewəfə hɛ 'ya, 
katezhɛre nda wəmbə 'ya ke hɛ. Ma tsagha gɛ, katempə hɛ kweci hwelefefi ba'a 
kateme ndiremi nyi jama jama ba'a yaka nyi dzawe dzawe te hɛ. Ma ke hɛ sha 
tegeze te vecia shɛ: ‹Ma nda dzete gheɓəmə ndiremi nyi ne, ashɛ va nya ɗema 
Shala ta ɓəmə hwa gheɓəmə wəka?› 

18Ama 'ya ne, katezhɛre nda wəmbə 'ya ke hɛ te vecia shɛ, tewəmbəreke wəshi 
nyi ndiremi ndiremi pɛtɛ nyi menete hɛ laka hawe va kweci shala. 

19Ma tsetsenya ne, rafete mə cimə nya. Ma gha gɛ Moyize, tekave nda ciməa shɛ 
ke ka Israyɛl, veyi nda kwa mɛ ke hɛ, yitea nza ciməa shɛ kawəsə kenegha fete 
ta ɗa kezha ka Israyɛl. 

20Kwa nza ŋkɛ ne, katefə mbelia shɛhɛ 'ya kadzete hɛɗi nya hwɛ ŋ'wa ba'a yɛməa 
mze, hɛɗi nya zemete 'ya kafela kave nda ke ka shihɛ nci. Katezeme wəshi 
kezeme hɛ behe behe ba'a katetsa geva ta nci. Ma kwa sebe ta ŋkɛ ne, katezhɛre 
nda geva hɛ ke kweci shala ba'a katemene nda slene hɛ ke hɛ. Kateɓelama ɗa hɛ 
ba'a katenehe jikə geva ta ɗa hɛ. 

21Ma vəa ŋkwa nya tedzete hɛ ndiremi nyi jama jama ba'a yaka nyi dzawe dzawe 
ne, katenza cimə nya kawəsə kenegha fete te hɛ, kwa nza ŋkɛ, katezaghə gha 
ciməa shɛ hwelefefia nci tɛape we. Kwa nza ŋkɛ ne, nahe 'ya keɗepe zəzə nya 
mbe ghəa nci ɓeshi, nda tefəghe hɛ 'ya kadzete hɛɗi nya meɗeyi 'ya kafela.» 

22Ma te vecia shɛ ne, pa Moyize rafete ciməa shɛ ba'a tekete nda ŋkɛ ke ka 
Israyɛl. 

23Kwa sebe ta ŋkɛ, pa Mahwətə gezete nda ghena ta ŋkɛ ke Zhozəwɛ, wəzege ta 
Nəwn, ma ke shɛ: «Nza le berete ba'a le hwepe ghə, kwa nza ŋkɛ gha nde tebeghe 
ka Israyɛl kadzete hɛɗi nya meɗeyi nda 'ya kafela ke hɛ. 'Ya ne, katenza 'ya le 
gha.» 

24Ma kwa nahemte rafe ghena nyi mbe wəsə mahalegə nya Moyize pɛtɛ kadzete 
palepa ne, 

25ma ke gezave nda ghena nya ke ka Lɛvi nyi kekele səndəkwəa jikə geva ta 
Mahwətə: 

26«Kelete mə palepa ta wəsə mahalegə nya shɛ yɛ veyi vare səndəkwəa jikə geva 
ta Shala Mahwətə ta ŋayɛ. Tagha tenza ŋkɛ kawəsə kenegha fete te ka Israyɛl. 

27Kwa nza ŋkɛ ne, nahe 'ya keɗepe kaka fama ghena ba'a kaka ntɛaŋentɛa ghə 
hɛ. Ma kaɗema hɛ kafa nda ghena ke Mahwətə ɓeshi mba 'ya teghweme te tepe 
ta nci ne, tsema temene geva ŋkɛ kwa sebe ta mte ɗa wa? 

28Tsetsenya ne, tsenete mə mbelia jama ba'a mbeli nyi te ghəa hwelefefia ŋayɛ 
yitea 'ya. Kwa kema ta yɛ ghweme le hɛɗi nyi ketenza kaka negha fete ne, 'ya 
katezlape nda ghena nyi mbe cimə nya ke hɛ. 

29Kwa nza ŋkɛ nahe 'ya keɗepe, ma kwa sebe ta mte ta ɗa ne, katedzembe jaɗafa 
ka Israyɛl ba'a katesame hɛ kwa hweŋkwa nya ncɛte nda 'ya ke hɛ. Tagha gɛ, 
katedzeghəa hɛ ndiremi va pɛtɛa wəshi nyi temenete hɛ kaɗema zeɗehwe nda 
ke Mahwətə ba'a kezha beze nda wənə.» 

Ciməa Moyize 

30Kwa sebe ta ŋkɛ ne, pa Moyize zlapete nda ghena nyi mbe ciməa shɛ ke ka 
Israyɛl nyi ketsenete geva, ma ke: 

Zhɛne Ghwelə yitea Wəshi Mahalegə 32 

1Ghweme, ve sleme yitea ghena nyi tegeze 'ya, hɛɗi, fa ghena nyi ketesame kwa 
mɛa ɗa. 

2Me geva ghena ta ɗa kala va ganyɛ kənəa wəshi nyi te wəve, ncɛhwɛaɓɛ ŋkwa 
wəshi nyi teke nda 'ya ke mbeli kala mɛnɛ nyi dzeyi te gwəzə. 

3Katetsahe sləa Mahwətə 'ya. Ka Israyɛl, ɗepete mə wəbake Shala ta ɓəmə! 

4Gheŋkɛ ya kakeleɓa, megela wəshi nyi mene ŋkɛ pɛtɛ, ganyɛke wəshi nyi zəzə 
ŋkɛ pɛtɛ. Shala nya dɛŋe dɛŋe te ghena ŋkɛ, kamene wəsə kwa ndiremi ŋkɛ tɛape 
we, keveci keveci nza ŋkɛ tiɗiɗi ba'a le kaganda. 

5Ama gheyɛ mbeli nyi ndiremia mehele ba'a nyi kebeze beze ne, nahe yɛ 
kebezemte nda ghena ke Shala. Ma va 'yaghwa mehele ta ŋayɛ ne, mba yɛ 
kaŋwalea ŋkɛ we. 

6Ka gezhia kɛfi ba'a ka dewə ntsehwele, tsetse hi yɛ kamene nda ke Mahwətə 
na? Ashɛ gheŋkɛ ya kayiteyɛ ŋayɛ, kande pate ŋayɛ, kande veyi ŋayɛ kambelia 
ŋkɛ wəka? 

7Zəzəte mə hɛ nyi vəashi, zəzəte mə nyi kekiɗinji, kevə kevə. ‘Yɛwe mə ghena va 
mbeli nyi keyake ŋayɛ ba'a va ka meha mehɛɗi, kateɓela ŋayɛ wəshi nyi 
kemenete geva hɛ. 

8Ma vəa ŋkwa nya nehemte nda hɛɗi Shala tehwə ghweme ke hwelefefi nyi te 
hɛɗi lema ne, nahe ŋkɛ keveyi yɛ ghala kwelɛ yɛ hɛɗi kala nza ta ŋwalea Israyɛl. 

9Ama nahe Mahwətə kenta nda hwelefe ta Israyɛl ke ghəa ŋkɛ, nahe ŋkɛ keyate 
hwelefefia Zhakob. 

10Nahe ŋkɛ kebegeme le mbelia ŋkɛ te ɓerama, te tepe ta yɛ mbɛhwe ta yɛ kelɛ 
gamba. Nahe ŋkɛ kenewete ghweme te hɛ, nahe ŋkɛ ketekave nda wəshi ke hɛ, 
nahe ŋkɛ keyate hɛ kala velɛa ntsə ta ŋkɛ. 

11Nahe ŋkɛ kenza kala zele nya keteke nda zlə ke ŋwalea ŋkɛ: kagavele nde 
kənəa ghɛa ŋkɛ, kapele bidzə ŋkɛ fate fate kənəa hɛ ba'a katawe hɛ ŋkɛ kenza hɛ 
kateɗe. 

12Deke Mahwətə nde begheghe mbelia ŋkɛ, kaɗema kwete shala shɛ 
kekemanakɛ. 

13Nahe ŋkɛ keveyi hɛ pelɛ wəmbə kezha zeme wəshi nyi kese te wəve hɛ. Kezha 
hɛ ne, nahe ŋkɛ kehwɛke yɛməa mze sawa mbe keleɓa ba'a nahe ŋkɛ kepesete 
yɛ bekele dzeyi hwa yɛ gela. 

14Kampa ŋ'wa hɛ yitea yɛ sla ba'a timɛti, kahene zhɛgwəa lɛməa timɛti, gamea 
lɛmə nyi dɛɓedɛa dɛɓedɛa ba'a zhɛfa lɛmə hɛ kezha zeme. Kazeme ha ganyɛ hɛ 
ba'a kasa tɛa rɛzɛŋea nci hɛ. 

15Pa Israyɛl zehwe wəsə kezeme ba'a behenyɛ. Ma kwa tsa geva ta ŋkɛ, kwa la 
hwə ŋkɛ ba'a kwa ŋsle welɛ ŋkɛ ne, pa wəfəyite Shala nya kepate ŋkɛ. Pa ŋkɛ 
kelemte zləvə te nde ya ŋkɛ ba'a te nde mbele ŋkɛ. 

16Pa ka Israyɛl mtseke hwepe wənəa Mahwətə laka mene wəshi nyi ndiremi 
ndiremi kashasha, pa hɛ ndeke nda mene zlɛ laka hawe nya hawe hɛ va kweci 
shala. 

17Kadzeghe nda melɛ hɛ ke wəshi nyi keɗema kaShala, ke shala nyi ghama hɛ 
kaɗepe. Wəshi kwatenca wəshia shɛhɛ, pa le ka shihɛ nci kaɗema keɗepe hɛ. 

18Ka Israyɛl, nahe yɛ kepeleyite se yitea nde ya ŋayɛ nya keyake ŋayɛ, nahe yɛ 
kezaghəyite Shala nya kendeke ŋayɛ mpi. 

19Ma kwa nakɛ Mahwətə tsema tsema yiɗə ŋkɛ ŋwale tezhili ba'a ŋwalea kwɛa 
ŋkɛ ne, pa ɗema ɓela hɛ. 

20Tagha gɛ, ma ke: ‘Ya katezhɛre nda wəmbə ke hɛ, nda tenewe 'ya tsema tsema 
tenza nza ta nci. Kaganda nza hɛ kaka ndiremia mehele, kaŋwale nyi ɗema mbeli 
kavate ghə te hɛ. 

21Nahe hɛ kendeke ɗa mene zlɛ laka yɛ shala tseŋwəa nci, nahe hɛ kemtsehete 
ɗa hwepe wənəa ɗa laka wəshi nyi zhɛrete hɛ kashala. Yawa, ma 'ya gɛ ne, 'ya 
kateve nda zlɛ ke hɛ laka newe ghweme te hwelefe nya keɗema kahwelefe ganyɛ, 
‘ya katebeze nda wənə ke hɛ le hwelefe nya dewə ntsehwele. 

22Kwa nza ŋkɛ ne, kala ghwə tse hwepe ta wənəa ɗa, pa kwa zeweve ta ghɛa 
mbelia kwahɛɗi dzawa ŋkɛ. Katere hɛɗi ba'a wəshi nyi te ŋkɛ pɛtɛ, katere yɛ 
shihəa yɛ ghweme ŋkɛ. 

23'Ya kateghwene yɛ ndiremi kadzeghəa hɛ, ‘ya katehe yɛ have ta ɗa kadzehwa 
hɛ. 

24Ma vəa ŋkwa nya tedenenji hɛ va ma, nya tempəmte hɛ ɗawa ba'a kweci 
zereghwe ne, kateghwene nda wəshi keseɗa nyi hwa gamba ba'a shishi nyi 
ghyana ghyana 'ya ke hɛ. 

25Katempə ŋwalea nci dzeyi kwa yɛ hweŋkwa va kafayɛ, pɛtɛ tempə mbeli dzeyi 
ki ghɛ va ghazlənə: ka mempɛhwetɛti ba'a deghelɛshi, ka meha mehɛɗi ba'a 
ŋwalea fəshi. 

26Zəzə kezamte sebe te hɛ ya va 'ya. ‘Ya ɗe kazamte sləa nci yitea ghə te hɛɗi 
lema. 

27Ama pa 'ya ghazlənə ɗa yagha ka jaga ta nci kaŋ'wəshi ɗa, pa 'ya ghazlənə ɗa 
yagha hɛ kaghwetete ghəa nci, ma tegeze hɛ: Mahwətə nde zamte sebe te hɛ we, 
ama gheɓəmə le berete ta ɓəmə. 

28Hwelefe nya ɗema mehele ve hwelefe ta ka Israyɛl, mbeli nyi keɗema keɗepe 
wəshi hɛ. 

29Ma ya nahe hɛ kentsehwele ne, katefave hɛ, kateɗepete wəshi nyi ketemene 
nda geva ke hɛ hɛ. 

30Tsema nza wəndə kwetɛŋe kakekate mbeli slibə, mbeli bake kakekate mbeli 
10.000 keɗema Keleɓa nya keya hɛ kepamte hɛ, keɗema Mahwətə keveyi hɛ mbe 
dzeve ta nci wa? 

31Ama nahe ka jaga ta nci keɗepe le ghəa nci kaɗema zləvə te shala nya keya hɛ 
kala Shala ta ka Israyɛl. 

32Ma ghenci, kenza hɛ za ma ke mbeli nyi mbe Sodome ba'a Gomore we. Yipə 
yipə hɛ le rɛzɛŋe nya keya ya nyi ndɛalɛa ndɛalɛa ba'a nyi nza dala mbe. 

33Kala ghwɛa shishi tɛa nci, kala ghyana ta ghwɛa mentsape. 

34Ashɛ gheŋkɛ ya kawəsə nya veyi 'ya, nya wəfərəakɛ 'ya te ŋkwa kewəfərə wəsə 
ta ɗa wəka? 

35'Ya nde tewa dewa ba'a nde tenehe zhɛme te və nya tetsa hɛ tehene, kwa nza 
ŋkɛ takwa takwa ndiremi katedzete hɛ, katedera wəsə nya kehite geva kaŋa nci 
we. 

36Katemeha nda ghwə Mahwətə tiɗiɗi ke mbelia ŋkɛ, katezhɛ heli ŋkɛ yitea ka 
mene slene ta ŋkɛ vəa ŋkwa nya tenakɛ hɛ ŋkɛ kaka dewə berete, kaɗema wəndə 
kedɛŋe geva ba'a kekemane hɛ shɛ. 

37Tagha gɛ, ma te'yɛwe ŋkɛ: Tema yɛ shala ta nci nyi wəfərə nyi hɛ yite gɛ wa? 

38Tema hɛ nyi kese nyi kazeme merege ta melɛa nci ba'a kasa tɛ nyi ɓasle hɛ gɛ 
wa? Sate hɛ te ŋkwa kezha kemane ŋayɛ, se hɛ kezha ya ŋayɛ gi ga! 

39Ɗepete mə tsetsenya, deke 'ya nde nza kambelete ŋkwa. Kwete shala shɛ kala 
'ya we. ‘Ya nde ve nda mte ke mbeli ba'a nde ve ŋkwa teghweme, ‘ya nde ɗa ŋkwa 
le zhi ba'a nde mpi zhi. Wəndə shɛ kazləgwəke wəndə mbe dzeve ta ɗa we. 

40Kaganda ne, 'ya kakafe dzeve yitea ghweme, ma 'ya sha fela: Kaganda nza 'ya 
teghweme kaghala ghala. 

41Ma kemɗɛte kafayɛa ɗa nya keɓayɛ ɓayɛ 'ya, ma kekafete wəsə kemeha ghwəa 
shɛ 'ya yitea ghweme ne, katewa dewa 'ya te ka jaga ta ɗa, kateve nda zhɛme ta 
nci 'ya ke mbeli nyi keɗema ɗa. 

42Katenza yɛ have ta ɗa bətə mbe mimi, katezeme sli kafayɛa ɗa. Sewajɛ shɛ 
katembele we. Katenza ɗa te pɛtɛa mbeli nyi ɗakɛ zhi ba'a nyi keseve mbeli. 

43Ghweme, zlama le mbelia ŋkɛ, hawe wəshi nyi zhɛrete mbeli kashala va Shala. 
Katewa mte ta ŋwalea ŋkɛ ŋkɛ, katewa dewa ŋkɛ te ka jaga ta ŋkɛ. Kateve nda 
zhɛme ta nci ŋkɛ ke mbeli nyi keɗema ŋkɛ, ama kateyaɓe hɛɗia mbelia ŋkɛ ŋkɛ 
wɛŋe. 

44Hwa'a yɛ Moyize le Zhozəwɛ, wəzege ta Nəwn se kadzawa kema ta mbeli, pa 
hɛ zlapave nda pɛtɛa ghena nyi mbe ciməa shɛ ke hɛ. 

45Ma vəa ŋkwa nya nahemte geze nda pɛtɛa ghena shɛhɛ Moyize ke pɛtɛa ka 
Israyɛl ne, 

46ma ke sha hɛ: «Keseyi mə pɛtɛa ghena nyi geze ŋayɛ nyi 'ya ɓeshi mbe ghə. 
Ghena shɛhɛ ka tenegha fete yitea gheyɛ. Geze nda mə ke ŋwalea ŋayɛ kezha 
mene slene hɛ le pɛtɛa ghena nyi mbe wəsə mahalegə nya. 

47Kwa nza ŋkɛ ne, kenza ghena shɛhɛ kaghena kwada kaŋa ŋayɛ we. Mpia ŋayɛ 
ghena shɛhɛ, laka ghena shɛhɛ tetemə yɛ kwele kwele te hɛɗi nya tekele nya yɛ 
kaŋa ŋayɛ pelɛ kema ta Zhəwrdɛŋe.» 

Mahwətə kageze mte ta Moyize 

48Te vecia shɛnyɛ, ma ke Mahwətə sha Moyize: 

49«Kwiɗi kadzeme ghweme ta yɛ Abarim, te hɛɗia Mowab, mbe kema ta Zhɛriko. 
Dzeme ŋa pelɛ ghəa ghweme ta Nɛbo shɛ na newakɛ hɛɗia ka Kanan nya teve 
nda 'ya kaŋa nci ke ka Israyɛl. 

50Ma kwa sebe ta ŋkɛ, katemte na pelɛ ghəa ghweme nya dzeme ŋa nya na, katelə 
na sha ka shihɛ ŋa, kala nya mtenyɛ wəza meyɛ ŋa Aron pelɛ ghweme ta Hor, 
nya lənyɛ ŋkɛ sha ka shihɛnyɛ. 

51Va nya nza ŋkɛ nahe gheyɛ le Aron kemenete ɗa fete nya dzawe kwa kema ta 
ka Israyɛl, mbe ghena ta yɛməa Mɛriba nya mbe Kadɛs, te ɓerama ta Tsin. Ma te 
vecia shɛ ne, kese yɛ kancɛ nda ke ka Israyɛl 'ya ya kaShala nya kaganda we. 

52Deke cakeɗake tenewe hɛɗia shɛ na. Ama katedzete hɛɗi nya teve nda 'ya ke 
ka Israyɛl na we.» 

Zhɛne Ghwelə yitea Wəshi Mahalegə 33 

Moyize kawəpi hwelefefia Israyɛl nyi meŋe bakeghəmbe 

1Ma nda temte Moyize, wəndəa Shala ne, wa nyi wəpi nyi wəpikɛ ka Israyɛl ŋkɛ 
le nyi: 

2«Nahe Mahwətə kesawa pelɛ ghweme ta Sinay. Kala veci samenyɛ ŋkɛ te hɛɗia 
Sɛyir. Sawa pelɛ ghweme ta Paran ne, nahe ŋkɛ kewaŋete nda ŋkwa ke mbelia 
ŋkɛ. Nahe ŋkɛ kese sha mbelia ŋkɛ, zlaɓe le ka ghwene ta ŋkɛ kwele kwele. Wəsə 
mahalegə nya ketse kala ghwə ya mbe dzeve ta ŋkɛ. 

3Kaɗe hwelefefia Israyɛl ŋkɛ. Kaya pɛtɛa mbeli nyi keveyi geva kaŋa ŋkɛ ba'a nyi 
ketsene geva yitea seɗa ta ŋkɛ kezha fa ghena nyi geze ŋkɛ. 

4Nahe Moyize kendeke n'yɛ wəsə mahalegə. Wəsə nya nza zləvə te ŋkɛ kaŋa 
hwelefefia Zhakob. 

5Nahe Israyɛl kekemave meghe, vəa ŋkwa nya tsenete geva mbeli nyi te ghəa 
mbeli kanya kwetɛŋe le hwelefefia Israyɛl.» 

6Ma ke Moyize mbakete: «Pa hwelefe ta Rəbɛn nza teghweme! Zama sebe te 
tɛape, ya gheŋkɛ ɗema kwele kwele ma.» 

7Ma ke Moyize te ghəa hwelefefia Zhəwda: «Mahwətə, fate ŋwələa hwelefe ta 
Zhəwda, zhɛneke ka Zhəwda kadzehwa ka menəhɛ nci. Mpa yampa hɛ yitea ghəa 
nci le hwepe ghə. Kemanakɛ hɛ va ka jaga ta nci.» 

8Ma ke Moyize te ghəa hwelefefia Lɛvi: «Nahe na kedapate nda wəshi nyi keveyi 
geva tekeleke te dzeve ke hwelefefia Lɛvi nyi kemene ŋa slene tiɗiɗi. Nahe na 
kese kadzeghe hɛ mbe Masa ba'a kese kaghəpə le hɛ te ghena ta yɛ yɛməa 
Mɛriba. 

9Nahe hɛ kencɛte za ma ɗehwe ŋa hɛ ke mbeli nyi keyake hɛ, ke ka kesaka 
megheyɛa nci ba'a ke ŋwalea nci. Nahe hɛ keyate ghena ta ŋa ba'a kehawete nda 
hawe ke jikə geva ta ŋa. 

10Kateke nda wəshi keshia ŋa hɛ ke mbelia Zhakob ba'a kateke wəsə mahalegəa 
ŋa hɛ ke ka Israyɛl. Katere ŋa 'wərdə hɛ ba'a kadzeghe ŋa melɛ kwa tere tere hɛ 
te reghwetɛa ŋa. 

11Mahwətə, mbakete nda berete ke hɛ, wəpikɛ pɛtɛa wəshi nyi mene hɛ. Ŋslemte 
berete ta ka jaga ta nci kezha ɗema hɛ kazhɛne kasate te ŋkwa.» 

12Ma ke Moyize te ghəa hwelefefia Bɛnjamɛn: «Kwele kwele ɗehwe hwelefe ta 
Bɛnjamɛn Mahwətə, Gwezlayɛ nza ŋkɛ vare Shala ta ŋkɛ. Kaya ŋkɛ keveci keveci, 
te tepe ta hwelefe ta ŋkɛ nza ŋkɛ.» 

13Ma ke Moyize te ghəa hwelefefia Zhozɛf: «Nahe Mahwətə kewəpikɛ hɛɗia nci. 
Kabete mɛnɛ sawa pelɛ ghweme kadzeghə ba'a kasame yɛmə kwa zeweve ta 
hɛɗi kadzete. 

14Kakele wəshi nyi te wəve veci, ketere ketere nehe wəshi nyi te wəve. 

15Ma hɛɗi nya dzeyi hwa yɛ ghweme ba'a nya dzeyi te yɛ wəmbəa shɛ ne, wəshi 
ganji yamene ŋkɛ keveci keveci. 

16Pa mcɛlə nyi te hɛɗi ganyɛa shɛ ba'a ganyɛa Shala nya mbe wəfe pesleyi geva 
kənəa hwelefe ta Zhozɛf, gheŋkɛ nya kese te ghəa ka kesaka yitenyɛ. 

17Nza zləvə te Zhozɛf! Bereteke ŋkɛ kala mca. Keberete beretenji tereme ta ŋkɛ 
nyi bake kala yɛ tereme ta sla gamba. Kateŋka hwelefefi nyi te hɛɗi ŋkɛ le hɛ 
hwa'a te mendɛkwe ta hɛɗi. Hwelefe ta Ɛfrayim nya kwele kwele kwete teremea 
shɛ. Wəvəsəa hwelefe ta Manasɛ nya kwele kwele kwete.» 

18Ma ke Moyize te ghəa hwelefefia yɛ Zabəlon le Isakar: «Zabəlon, zlama te slene 
ta zhɛre dzeve ta ŋa, ma gha gɛ Isakar, zlama yitea nza ta ŋa gwezlayɛ dzeyi mbe 
yɛ cɛ lekwesa ta ŋa! 

19Kateheka kweci hwelefefi yɛ kadzeme ghweme kezha dzeghe melɛ nyi 
kegezete geva. Kwa nza ŋkɛ ne, kwa ndərə same mcɛləa ŋayɛ ba'a mbe ndaleghe 
shave wəshi nyi nza zləvə te nyi tewəfərə.» 

20Ma ke Moyize te ghəa hwelefefia Gad: «Katsa nda hana 'ya ke Shala nya 
kendeke nda hɛɗi nya bezle nya ke Gad! Nahe Gad keɓelahenyɛ kala nivɛrə, ɗeke 
ɗeke kaslekwe wəsə nya keseve ŋkɛ se te seɗa hwa'a te ghə. 

21Bela ta hɛɗi nya ganyɛ ma yantave Gad. Bela nya kaŋa wəndə nya te ghə yaveyi 
ŋkɛ kaŋa ŋkɛ. Kwa sebe ta ŋkɛ, pa kekave mbeli nyi te ghəa mbeli, pa yipəyi zəzə 
ta Mahwətə ba'a ghena nyi gezete ŋkɛ kaŋa ka Israyɛl kwa.» 

22Ma ke Moyize te ghəa hwelefefia Dan: «Kala megela nivɛrə nya keŋsle bale se 
mbe Bashan Dan.» 

23Ma ke Moyize te ghəa hwelefefia Nɛftali: «Kwele kwele kemave zlaɓa Nɛftali, 
kwele kwele wəpikɛ Mahwətə. Mbakete hɛɗia ŋkɛ ŋkɛ laka ŋkwa kepəkwə ta 
veci ba'a laka bela kwa zeme.» 

24Ma ke Moyize te ghəa hwelefefia Asɛr: «Nza Asɛr kewəpi wəpi hwa ŋwalea 
Zhakob! Nza zləvə za ma te hwa ka kesaka yitenyɛ! Ta n'yi mbeli kwele kwele 
yitea yɛ bekelea ŋkɛ! 

25Nza ŋkɛ tewəfərə va ka jaga ta ŋkɛ kwetere wəmbəa gelembe ta ŋkɛ nyi nza 
wəshi keŋzle ta nci kalɛ keɗema kamze kwa ghwə ghwə. Temə berete ta ŋkɛ kala 
nza ta hɛa ŋkɛ teghweme.» 

26Ma ke Moyize zhɛkwa: «Israyɛl, shala shɛ kala Shala ta ŋa we! Le berete ne, 
kasawa ŋkɛ kakemane ŋa sawa pelɛ ghweme le gədəwə sawa hwa ləmbə. 

27Se vəashi ne, ŋkwa kewəfərə ta ŋa ŋkɛ. Se vəashi ne, kancɛ berete ta ŋkɛ ŋkɛ 
te hɛɗi. Gheŋkɛ nde ŋkamte ka jaga ta ŋa mbe kema ta ŋa ba'a nde gezave ŋa 
kaza sebe te hɛ. 

28Gwezlayɛ nzanji ka Israyɛl. Tewəfərə hwelefefia Zhakob te hɛɗi nya mene ha 
ba'a rɛzɛŋe, te zlaɓa ta mɛnɛ nya kesawa pelɛ ghweme. 

29Nza mə fare fare ka Israyɛl! Wa hwelefe nya mbelete Mahwətə kala gheyɛ wa? 
Gheŋkɛ ya kagelə nya keya ŋayɛ ba'a kakafayɛ nya keve ŋayɛ hərə ŋkwa. Katese 
ka jaga ta ŋayɛ kaghwete ŋayɛ, ama kateŋkeɗe hɛ mbe hwə seɗa ta ŋayɛ.» 

Zhɛne Ghwelə yitea Wəshi Mahalegə 34 

Mte ta Moyize 

1Cape Moyize slə te ŋwela ta Mowab kadzeme ghweme ta Nɛbo, pelɛ ghəa 
ghweme ta Pisga, mbe kema ta Zhɛriko. Pa Mahwətə ncɛte nda hɛɗia shɛ pɛtɛ: 
hɛɗia Gala'ad hwa'a mbe Dan, 

2hɛɗia Nɛftali, ŋa Ɛfrayim, ŋa Manasɛ, pɛtɛa hɛɗia Zhəwda hwa'a mɛa ndərəa 
Mɛditɛranɛ, 

3hɛɗia Nɛgɛv, ŋwela ta Zhəwrdɛŋe, zlərəa Zhɛriko, meleme ta yɛ peha, hwa'a 
mbe Sowar. 

4Ma ke Mahwətə shɛ: «Nya ya kahɛɗi nya meɗeyi nda 'ya kafela ke Abraham, 
Izak ba'a Zhakob. Ma 'ya sha hɛ: ‹Kateve nda hɛɗi nya 'ya ke hwelefefia ŋayɛ.› 'Ya 
kancɛ ŋa ŋkɛ, ama kadzete na we.» 

5Mtiwə Moyize nya kande mene slene ta Mahwətə te ŋkwa shɛ, te hɛɗia Mowab 
kala nya gezete Mahwətə. 

6Pa Shala lamte le ghəa ŋkɛ kwelɛ kwete zlərə te hɛɗia Mowab, mbe kema ta Bɛt-
Pɛyor. Ama pa ɓeshi ne, wəndə shɛ keɗepe ŋkwa nya nza kwele ta ŋkɛ te we. 

7Va ta Moyize gwəmsə ba'a bakemsə nda mte ŋkɛ, ama mba ŋkɛ kanewe ŋkwa 
megela ba'a mba berete mbe geva ta ŋkɛ. 

8Pa ka Israyɛl nehwenekɛ te ŋwela ta Mowab kahɛ mahekenemsə. Kwa sebe ta 
ŋkɛ, pa yɛ hɛa nehwene ta Moyize kiɗinji. 

9Kwele kwele ntsehwele va Zhozəwɛ, wəzege ta Nəwn, kwa nza ŋkɛ nahe Moyize 
kevaghe dzeve kənə. Ghena ta ŋkɛ yafa ka Israyɛl, pa hɛ menete wəshi nyi gezave 
nda Mahwətə ke Moyize. 

10Kezhɛne nde mɛ ŋkwa kase hwa ka Israyɛl kala Moyize we, gheŋkɛ yase 
Mahwətə kageze ghena kwa ntsə kwa ntsə le. 

11Nahe Mahwətə keghwenakɛ ŋkɛ kamene wəshi nyi dzawe dzawe ba'a wəshi 
meŋele mbe Ɛzhipte kwa kema ta Farawon, kwa kema ta ka mene slene ta ŋkɛ 
ba'a kwa kema ta mbeli nyi te hɛɗia ŋkɛ pɛtɛ. 

12Nahe Moyize kemenete wəshi nyi dzawe dzawe ba'a wəshi nyi ghazlənə mbeli 
ve le berete kwa kema ta pɛtɛa ka Israyɛl. 

Zhozəwɛ 

Zhozəwɛ 1 

Zhozəwɛ kadzete ŋkwa Moyize 

1Ma kwa sebe ta mte ta Moyize, nde mene slene ta Mahwətə ne, ma ke Mahwətə 
sha Zhozəwɛ, wəzege ta Nəwn, nde kemane Moyize: 

2«Nahe Moyize nde mene slene ta ɗa kemte. Tsetsenya gɛ, sate kezha jive te 
kema ta hələa Zhəwrdɛŋe nya, gha le mbeli pɛtɛ kadzembe hɛɗi nya ve nda 'ya 
ke ka Israyɛl. 

3Yayata ŋkwa nya teŋkeɗe seɗa ta ŋayɛ ne, kave ŋayɛ ŋkɛ 'ya kala nya gezete 
nda 'ya ke Moyize. 

4Ma ghala ta ŋayɛ ne, se vare ɓerama hwa'a yitea ghweme ta Liban nya, hwa'a 
kwa hələ nya wəba, hələa Efrate, pɛtɛa hɛɗia ka Hɛt ba'a hwa'a kwa ndərə nya 
wəba laka ŋkwa kepəkwə ta veci. 

5Wəndə shɛ kateghereŋe kwa kema ta ŋa mbe nza ta ŋa we, kwa nza ŋkɛ ne, 
katenza 'ya le gha kala nya se 'ya le Moyize. Katewəfə ŋa 'ya tɛape we, katesərə 
ŋa 'ya tɛape we. 

6Nza bereteke ba'a hwepete ghə, kwa nza ŋkɛ gha nde teve nda hɛɗi nya meɗeyi 
nda 'ya gheci gheci ke ka shihɛ nci ke mbelia shɛhɛ. 

7Ma gɛ ne, nza bereteke ba'a hwepete ghə. Ntsəte geva kahawe va pɛtɛa wəsə 
mahalegə nya ndeke ŋa Moyize, nde mene slene ta ɗa. Sləma na yite ya jive te 
kwa zeme keɗema jive te kwa gwela, yitea jive na mbe kema te yayata ŋkwa nya 
telə na ma. 

8Nza ghena nyi mbe palepa ta wəsə mahalegə nya kwa mɛa ŋa ba'a ve nda 
mehele veci le viɗi kezha mene slene le ghena nyi kerafete geva mbe. Ma tsagha 
ne, kateyipə wəshi nyi zəzə na na kadzawa ba'a katejive hɛ te kema. 

9Zaghəma na nahe 'ya kegezete ŋa kanza bereteke ba'a kande hwepe ghə ma. 
Bare barema na ma, ghazlənəma na ma, kwa nza ŋkɛ ma 'ya, 'ya Shala Mahwətə 
ta ŋa ne, katenza 'ya le gha te yayata ŋkwa nya telə na.» 

Zhozəwɛ kahi geva kezha jive te hələa Zhəwrdɛŋe 

10Ma ke Zhozəwɛ gezete nda ghena ke mbelia jama nyi te ghəa mbeli: 

11«Kwiɗi mə kadzeyi mbe ghedəkwə, ma pe yɛ sha mbeli: Hite mə wəshi 
kezemea ŋayɛ, kwa nza ŋkɛ mbe hɛ mahekene ne, katejive yɛ te hələa 
Zhəwrdɛŋe nya kezha lə kazeme hɛɗi nya geze Shala Mahwətə ta ŋayɛ kave ŋayɛ 
kaŋa ŋayɛ.» 

12Ma ke Zhozəwɛ sha mbelia Rəbɛn ba'a ŋa Gad, tsagha kwete bela ta mbelia 
Manasɛ: 

13«Zəzəte mə wəsə nya gezave ŋayɛ Moyize, nde mene slene ta Mahwətə kwa 
nza ŋkɛ ma ke: Shala Mahwətə ta ŋayɛ kave ŋayɛ zhɛne mpi. Nahe ŋkɛ kendeke 
ŋayɛ hɛɗi nya laka ŋkwa kesame ta veci yitea Zhəwrdɛŋe. 

14Mia ŋayɛ, ŋwalea ŋayɛ ba'a wəshi keseɗa ta ŋayɛ ne, wərə hɛ kanza te hɛɗi nya 
ndeke ŋayɛ Moyize te nya bela ta Zhəwrdɛŋe. Ama gheyɛ zhili kewəvəsə 
kewəvəsə ne, katejive yɛ te hələ le wəshi kempa te kema ta ka menəhɛ ŋayɛ, 
gheyɛ nyi kamegelɛashia mpa, katekemane ka menəhɛ ŋayɛ yɛ, 

15pa te veci nya ndeke nda zhɛne mpi Mahwətə ke hɛ kala gheyɛ nda nza hɛ te 
kaŋa nci ŋkwa kala nya gezete Shala Mahwətə ta ŋayɛ. Kwa sebe ta ŋkɛ ne, 
katezhɛne geva yɛ kashave te sebe kanza te ŋa ŋayɛ hɛɗi nya ndeke ŋayɛ Moyize, 
nde mene slene ta Mahwətə nya pelɛke pelɛke ta Zhəwrdɛŋe, laka ŋkwa 
kepəkwə ta veci.» 

16Ma ke hɛ zhɛnete nda ke Zhozəwɛ: «Katemene wəsə nya gezete n'yɛ na ghen'yɛ 
ba'a katelə n'yɛ te yayata ŋkwa nya ghwene n'yɛ na. 

17Kateyɛ ŋa fete ghen'yɛ kala nya yɛte nda ghen'yɛ ke Moyize. Le gha Shala 
Mahwətə ta ŋa kaganda kala nya se ŋkɛ le Moyize. 

18Ma yayata wəndə nya keɗema kafa ghena ta ŋa ba'a kaɗema kamene yayata 
wəsə nya geze nda na ne, katepesle ŋkɛ mbeli. Ma gha le ŋa ŋa ne, nza le hwepe 
ghə ba'a bereteke.» 

Zhozəwɛ 2 

Zhozəwɛ kaghwene ka newe ŋkwa kadzembe Zhɛriko 

1Se mbe ghedəkwə nya kwa Shitim ne, pa Zhozəwɛ, wəzege ta Nəwn, ghwenakɛ 
mbeli bake kezha newemte nza ta hɛɗi ba'a meleme ta Zhɛriko. Ma kwa ntsehe 
hɛ mbe Zhɛriko ne, pa mbeli nyi bake shɛhɛ lə ba'a hɛnji ki ghɛa kwete male 
mefətekwə nya nza sləa nta kaRahab. 

2Pa meghe fate nahe ka Israyɛl kese heviɗia shɛ kadzembe meleme, kezha 
newemte zeweve yitea hɛɗi. 

3Tagha gɛ, pa meghea ka Zhɛriko ghwenakɛ mbeli sha Rahab, ma ke hɛ shɛ: 
«Fəakave mbeli nyi kedzeki ghɛa ŋa nyi, kwa nza ŋkɛ kezha newe zeweve ta hɛɗi 
se hɛ.» 

4Ama pa malea shɛ fəte zhili nyi bakea shɛhɛ ba'a ntikəakɛ hɛ, ma ke: «Kaganda 
ne, nahe mbelia shɛhɛ kese ki ghɛa ɗa, ama keɗepe ŋkwa nya se hɛ te 'ya we 

5Ma kwa mene viɗi, te və nya teŋzle degha mbeli ne, pa hɛ shavenji, keɗepe ŋkwa 
nya lə hɛ te 'ya we. Təkwə təkwəte mə hɛ kahe kahe, katekekave hɛ yɛ.» 

6Ama kadzeme dɛɓere nya kənəa ghɛa nta fəghe hɛ nde. Pa nde ntikəyi hɛ mbe 
sheghwəa pawa nyi ketseɓa tseɓa pelɛagha. 

7Cape mbeli nyi kekeka hɛ kwa hweŋkwa hwa'a kwa hələa Zhəwrdɛŋe kazele 
hɛ, pa mbeli ŋzlemte degha mbeli kwa sebe ta ka zele ŋkwa. 

8Ma nda teɓelahe ka newe ŋkwa nyighɛ ne, pa nde dzeme sha hɛ pelɛ dɛɓere nya 
kənəa cɛ. 

9Ma ke sha mbelia shɛhɛ: «Nahe 'ya keɗepe nahe Mahwətə kendeke ŋayɛ hɛɗi 
nya, nahe ghazlənə va gheyɛ kekeseve ŋkwa kwele kwele, pɛtɛ helia mbeli nyi te 
hɛɗi nya kesla sla. 

10Nahe ghen'yɛ kefate hələa Ghwəvərə nya ghwelemte Mahwətə kwa kema ta 
ŋayɛ kwa shave yɛ mbe Ɛzhipte ba'a tsema tsema menete yɛ le ka meghea ka 
Amor, yɛ Sihon le Og, pelɛ kema ta hələa Zhəwrdɛŋe, nahe yɛ kezamte sebe te 
wəshia nci. 

11Ma kwa fate ghena shɛhɛ ghen'yɛ ne, nahe mehele ta n'yɛ ketazenyɛ va 
ghazlənə. Wəndə shɛ kezhɛne kapesle yitea ghereŋe kwa kema ta ŋayɛ we. Kwa 
nza ŋkɛ nahe Shala Mahwətə ta ŋayɛ kenza kaShala nya pelɛ ghweme ba'a nya 
kwake te hɛɗi. 

12Ma tsetsenya gɛ, zemete ɗa mə fela laka Mahwətə: kala nya menete ŋayɛ ganyɛ 
'ya ne, katemene ɗa ganyɛ yɛ ke mbelia ɗa perə. Ncɛte ɗa mə wəsə nya kenza 
kancɛte ɗa kenza nde kaganda ghena ta ŋayɛ. 

13Meɗeyi ɗa kezha sərə mpia yiteyɛ ɗa, meyɛ ɗa, ka kesaka meyɛ ɗa, ŋwalea 
kwɛa meyɛ ɗa ba'a wəshia nci pɛtɛ. Katembele mpia n'yɛ yɛ va mte.» 

14Ma ke mbelia shɛhɛ: «Mpia n'yɛ ya te ŋkwa mpia ŋayɛ keɗema yɛ kencɛte 
ghena nya tsahwe nya gheɓəmə kwelɛ ghəa ɓəmə. Ma kendeke n'yɛ hɛɗi nya 
Mahwətə ne, katenza ghen'yɛ tiɗiɗi laka gha ba'a katemene ŋa ganyɛ ghen'yɛ.» 

15Pa nde fəakawa hɛ le zewe sawa te wəfela ta cɛ, kwa nza ŋkɛ dzeme vare zlia 
meleme ŋate ghɛa nta mbeli. 

16Ma ke sha hɛ: «Dzeme ŋayɛ mə kawəfərə pelɛ ghweme yagha mbeli nyi kezele 
ŋayɛ kabegeme le gheyɛ. Nza ŋayɛ mə kahɛ mahekene pelɛagha, nda tezhɛneke 
geva mbeli nyi kezele ŋayɛ kase, ma kwa sebe ta ŋkɛ ne, kateslə yɛ yitea dzeghwa 
ta ŋayɛ.» 

17Ma ke zhilia shɛhɛ shɛ: «Wa nya tsetse tembele ghəa n'yɛ ghen'yɛ va fela nya 
geze n'yɛ na kazeme: 

18Ma kese ghen'yɛ kadzete hɛɗi nya, katehwepe zewe kwa ghɛmɛ na mɛa wəfela 
nya kelakawa n'yɛ na te, katetsene yiteyɛ ŋa, meyɛ ŋa, ka kesaka meyɛ ŋa ba'a 
mbelia nci ki ghɛa ŋa na, 

19yayata wəndə nya kezlakemte degha ta ŋa kashave ne, kənəa ghəa ŋkɛ mimia 
ŋkɛ, kenza kənəa ghen'yɛ we. Ama kekwaɗakɛ mbeli nyi nza yɛ le hɛ ki ghɛa ŋa 
wəndə ne, kənəa ghen'yɛ mimia ŋkɛ. 

20Ma kencɛte ghena nya gezete ŋa ghen'yɛ na ne, mba ghena shɛ kakese n'yɛ 
we.» 

21Ma ke: «Kala nya meɗeyi nya yɛ nza ŋkɛ.» Pa nde sərəakɛ hɛ kadzeghwa nci. 
Pa nde hwepeyi zewe kwa ghɛmɛ mɛa wəfela ta cɛa nta. 

22Pa hɛ dzeme ghweme ba'a ntikənji kahɛ mahekene pelɛagha, nda zhɛneke 
geva mbeli nyi kese kaghweze hɛ. Pɛtɛ mbeli nyi kezele hɛ sepamte ŋkwa 
kaɗema kesleyi hɛ. 

23Pa mbeli nyi bake shɛhɛ slənji te ŋkwa kewəfərə ta nci, sawanji pelɛ ghweme 
ba'a jivenji te hələa Zhəwrdɛŋe. Hwa'a hɛ sha Zhozəwɛ, wəzege ta Nəwn, pa hɛ 
gezemte nda wəshi nyi kemenete nda geva ke hɛ. 

24Ma ke Zhozəwɛ: «Ghəpə yite we, nahe Mahwətə kendeke ɓəmə hɛɗia shɛ mbe 
dzeve ta ɓəmə, pɛtɛa mbeli nyi te hɛɗia shɛ kaghazlənə va gheɓəmə, pɛtɛ helia 
nci kesleslamte geva.» 

Zhozəwɛ 3 

Jive ta ka Israyɛl te hələa Zhəwrdɛŋe 

1Te hendɛ ta ŋkwa, cape Zhozəwɛ masheke masheke le pɛtɛa ka Israyɛl slə mbe 
Shitim, hwa'a hɛ kwa Zhəwrdɛŋe, hwencɛke hɛ kwagha nda tejive hɛ te hələ. 

2Ma kwetere wəmbəa hɛ mahekene ne, cape mbelia jama kadzeyi mbe 
ghedəkwə. 

3Ma ke hɛ gezete nda ke mbeli: «Ma vəa ŋkwa nya nakɛ səndəkwəa jikə geva ta 
Shala Mahwətə ta ŋayɛ ba'a ka dzeghe Shala nyi kaka Lɛvi nyi kekele ŋkɛ yɛ ne, 
kateslə yɛ te ŋkwa nya nza yɛ ba'a katetəkwə təkwə ŋkɛ yɛ. 

4Ama kateŋa ŋkwa yɛ kwelɛ ghəa ŋayɛ le səndəkwəa shɛ gare kilemɛtre 
kwetɛŋe, hende nda ma geva yɛ ma. Tsagha nza yɛ kaɗepete hweŋkwa nya lə yɛ 
kwa, va nya ghama yɛ kase kwa hweŋkwa shɛ ghalanza yɛ.» 

5Ma ke Zhozəwɛ sha mbeli: «Yaɓemte mə ghəa ŋayɛ megela, kwa nza ŋkɛ 
katemene wəsə meŋele Mahwətə hwa gheyɛ hendɛ.» 

6Ma ke Zhozəwɛ sha ka dzeghe Shala: «Kele mə səndəkwəa jikə geva ba'a kwiɗi 
mə te kema ta mbeli.» Pa hɛ kelete səndəkwəa shɛ, ntəŋə hɛ te kema ta mbeli. 

7Ma ke Mahwətə sha Zhozəwɛ: «Ma ɓeshi ne, kategha 'ya kave ŋa kawəndə nya 
wəba kwa ntsə ta pɛtɛa ka Israyɛl. Tagha gɛ, kateɗepe hɛ katenza 'ya le gha kala 
nya se 'ya le Moyize. 



425 

 

 
Ghena ta Shala 

Kapsiki DC Bible 
©2012 Alliance Biblique du Cameroun and Bible Society of Cameroon. 

 

 
 

 

8Ma pa na sha ka dzeghe Shala nyi kekele səndəkwəa jikə geva: Ma vəa ŋkwa nya 
tedzawa hələa Zhəwrdɛŋe yɛ ne, ghereŋe ŋayɛ mə vare hələbəa ŋkɛ.» 

9Ma ke Zhozəwɛ sha ka Israyɛl: «Hendeke ɗa mə geva, fa mə ghena ta Shala 
Mahwətə ta ŋayɛ.» 

10Kwa sebe ta ŋkɛ, ma ke Zhozəwɛ: «Kateɗepe yɛ hwa gheyɛ Shala teghweme 
ba'a kateŋka ka Kanan, ka Hɛt, ka Pɛrɛs, ka Girgash, ka Amor ba'a ka Zhɛbəs ŋkɛ 
te kema ta ŋayɛ. 

11Wa nya mə səndəkwəa jikə geva ta Mahwətə ta hɛɗi lema nya katejive te hələa 
Zhəwrdɛŋe te kema ta ŋayɛ. 

12Tsetsenya gɛ, ntave mə mbeli meŋe bakeghəmbe hwa ka Israyɛl, wəndə 
kwetɛŋe mbe yita. 

13Ma hwa'a kentsehe seɗa ta ka dzeghe Shala nyi kekele səndəkwəa Mahwətə, 
Mahwətə ta hɛɗi lema, hwa yɛməa Zhəwrdɛŋe ne, katesla geva yɛməa 
Zhəwrdɛŋe mbe, lateghə ne, kateghereŋe yɛmə kala zli.» 

14Pa mbeli shave mbe ghedəkwə kezha jive te Zhəwrdɛŋe. Te kema dzeghwa ka 
dzeghe Shala nyi kekele səndəkwəa jikə geva. 

15Ma kwa ntsehe ka kekele səndəkwə kwa Zhəwrdɛŋe ba'a kwa hahwe geva 
seɗa ta ka kekele Səndəkwə hwa yɛmə ne, pa yɛməa Zhəwrdɛŋe samenyɛ pelɛ 
yɛ hələbə te pɛtɛa vəa mene wəshi seyi te wəve, 

16ma yɛmə nya kehwɛ sawase ne, ghereŋe nza ŋkɛ kala zli cakeɗake lateghə, 
mbe Adam, meleme nya vare Sartan. Ma liyite ne, pa yɛmə nya kehwɛ dzawa 
laka ndərə kwa Ghwənəghwə ghereŋenyɛ. Pa mbeli jivenji tiɗiɗi le meleme 
Zhɛriko. 

17Pa ka dzeghe Shala nyi kekele səndəkwəa jikə geva ta Mahwətə nzanji te ŋkwa 
kwa ghwele ghwele nya kwa hələ, nda jive ka Israyɛl le seɗa te tepe ta 
Zhəwrdɛŋe hwa'a te və nya jivenji mbeli pɛtɛ te hələa shɛ. 

Zhozəwɛ 4 

Yɛ pelɛ kezha zəzə jive te hələ 

1Ma kwa jivenji mbeli pɛtɛ te hələa Zhəwrdɛŋe ne, ma ke Mahwətə sha Zhozəwɛ: 

2«Ntave mbeli meŋe bakeghəmbe, wəndə kwetɛŋe mbe yita. 

3Gezave nda ke hɛ kezha nta pelɛ meŋe bakeghəmbe same kwa Zhəwrdɛŋe, te 
ŋkwa nya se nya seɗa ta ka dzeghe Shala. Kateslə mbelia shɛhɛ le pelɛa shɛhɛ 
ba'a katebete hɛ hɛ te ŋkwa nya tehɛ hɛ.» 

4Pa Zhozəwɛ hekakɛ zhili meŋe bakeghəmbe hwa ka Israyɛl nyi tsehave ŋkɛ, 
wəndə kwetɛŋe mbe yayata yita. 

5Ma ke Zhozəwɛ sha hɛ: «Dzete mə te kema ta səndəkwəa Mahwətə Shala ta ŋayɛ 
ba'a kwiɗi mə kwa tepe ta Zhəwrdɛŋe, kelete pelɛ yayata wəndəa ŋayɛ te bazla 
ta ŋkɛ kala nza ta hwelefe ta ka Israyɛl. 

6Pelɛa shɛhɛ ka tezəzə ŋayɛ wəsə nya kemenete geva teke. Ma ke'yɛwe wəsə nya 
ɗe hɛ kancɛ kezha gheyɛ ŋwalea ŋayɛ va gheyɛ te kwete hɛ ne, 

7ma pe yɛ sha tezhɛne nda ke hɛ: Yɛməa Zhəwrdɛŋe slamte geva mbe kwa kema 
ta səndəkwəa jikə geva ta Mahwətə kwa nza hɛ kajive te hələa shɛ, pelɛ nyi ka 
zəzə nda wəsəa shɛ ke ka Israyɛl kaghala ghala.» 

8Pa ka Israyɛl menete wəsə nya gezete nda Zhozəwɛ ke hɛ. Pa hɛ ntave pelɛ 
meŋe bakeghəmbe kala nya gezete nda Mahwətə ke Zhozəwɛ kala kwelea ka 
Israyɛl, pa hɛ keleghe kadzembe ghedəkwə ba'a beteyi hɛ mbe. 

9Pa Zhozəwɛ pate kweci pelɛ meŋe bakeghəmbe te tepe ta Zhəwrdɛŋe, te ŋkwa 
nya se seɗa ta ka dzeghe Shala nyi kekele səndəkwəa jikə geva, mba hɛ kwagha 
pa ɓeshi. 

10Mba ka dzeghe Shala nyi kekele səndəkwə meghereŋe kwagha, nda menete 
geva pɛtɛa wəshi nyi gezete nda Mahwətə ke Zhozəwɛ kezha geze nda ke mbeli 
kala nya gezete nda Moyize ke Zhozəwɛ, nda ntsə geva mbeli kajive te hələ. 

11Ma kwa jivenji mbeli pɛtɛ ne, pa səndəkwəa Mahwətə ba'a ka dzeghe Shala 
dzete kema ta mbeli. 

12Pa hwelefefia Rəbɛn, ŋa Gad ba'a kwete bela ta hwelefefia Manasɛ jivenji te 
kema ta kweci ka Israyɛl, nyi kehite geva yitea mpa kala nya gezete Moyize. 

13Gare slibə wəfaɗemsə mbeli nyi kehite geva yitea mpa nyi kedzete kema ta 
Mahwətə laka ŋwela ta Zhɛriko. 

14Te vecia shɛ ne, nahe Mahwətə keveyi Zhozəwɛ kawəndə nya wəba kwa kema 
ta ka Israyɛl, kahawe hɛ ve kala nya se hɛ kahawe va Moyize pa te kwa keɗaŋe 
ta mpia ŋkɛ. 

15Ma ke Mahwətə sha Zhozəwɛ: 

16«Geze nda ke ka dzeghe Shala nyi kekele səndəkwə nya nza palepa ta jikə geva 
kwa kasame kwa Zhəwrdɛŋe.» 

17Ma ke Zhozəwɛ gezave nda ke ka dzeghe Shala: «Same mə kwa Zhəwrdɛŋe.» 

18Ma vəa ŋkwa nya same ka dzeghe Shala nyi kekele səndəkwəa jikə geva ta 
Mahwətə kwa Zhəwrdɛŋe, nya ŋkeɗeve hɛɗi nya keghwele ghwele seɗa ta nci 
ne, pa yɛməa Zhəwrdɛŋe zhɛneyi geva te ŋkwa ŋkɛ, ntake ŋkɛ kahwɛ ba'a 
kadzeme te yɛ hələbə kala nya vəashi. 

19Te kwa meŋe ta hɛ mbe tere kwa ghate same mbeli kwa Zhəwrdɛŋe, pa hɛ 
menete ghedəkwə mbe Gilgal laka ŋkwa nya kesame ta veci yitea Zhɛriko. 

20Ma pelɛ nyi ntave nyi hɛ meŋe bakeghəmbe kwa Zhəwrdɛŋe ne, pa Zhozəwɛ 
pate hɛ mbe Gilgal. 

21Kwa sebe ta ŋkɛ, ma ke sha ka Israyɛl: «Ma ke'yɛwe te'yɛwe wəsə nya ɗe pelɛ 
nyi kancɛ ŋwalea ŋayɛ va gheyɛ ne, 

22kateɓela nda yɛ ke hɛ tsema tsema shavenji ka Israyɛl te Zhəwrdɛŋe nya 
keghwele ghwele. 

23Kwa nza ŋkɛ nahe Shala Mahwətə ta ŋayɛ keghwelemte hələa Zhəwrdɛŋe 
kezha jive yɛ te, kala nya menete Shala Mahwətə ta ŋayɛ le ndərəa Ghwəvərə 
nya ghwelemte ŋkɛ kwa kema ta n'yɛ kezha jive n'yɛ ghen'yɛ te. 

24Ma nda menete ŋkɛ tsagha ne, kezha ɗepete mbeli nyi te hɛɗi nahe dzeve ta 
Mahwətə kenza bereteke, kezha hawe yɛ va Shala Mahwətə ta ŋayɛ kaghala 
ghala.» 

Zhozəwɛ 5 

1Ma kwa fate ka meghea kɛfia ka Amor nya laka ŋkwa kepəkwə ta veci ta 
Zhəwrdɛŋe le ŋa ka kanan pɛtɛa nyi dekwede yitea ndərə nahe Mahwətə 
keghwelemte yɛməa Zhəwrdɛŋe te kema ta ka Israyɛl nda jivenji hɛ ne, pa hɛ 
ghazlənənji, pɛtɛ helia nci kesla sla va ka Israyɛl. 

2Ma vəa ŋkwa shɛ ne, ma ke Mahwətə sha Zhozəwɛ: «Menete yɛ hwa yitea pelɛ 
shɛ na slamte nda mɓɛta zhɛkwa ke ka Israyɛl nyi kwa sebe.» 

3Pa Zhozəwɛ menete yɛ hwa yitea pelɛ ba'a pa slamte nda mɓɛta ke ka Israyɛl 
pelɛ wəmbə kesla mɓɛta. 

4-5Wa nya wəsə nya slamte nda mɓɛta Zhozəwɛ te ke hɛ nya: nahe pɛtɛa zhili nyi 
keshave mbe Ɛzhipte le nyi kenza gare mpa kempənji kwa hweŋkwa kwamte te 
ɓerama keslamte mɓɛta. Ama nyi keya kwamte te ɓerama kwa kadzeghwa hɛ 
shave mbe Ɛzhipte ne, keslamte mɓɛta hɛ we. 

6Kwa nza ŋkɛ ne, va wəfaɗemsə menete ka Israyɛl kadzeghwa kwamte te 
ɓerama, pa te za ta sebe te zhili nyi gare mpa kwa shave hɛ mbe Ɛzhipte, nyi 
kefatema ghena va Mahwətə. Ma ke Mahwətə zemete nda fela ke hɛ: «Katesərə 
hɛ 'ya kanewe hɛɗi nya zemete 'ya kafela kave nda ŋkɛ ke shihɛ nci, hɛɗi nya 
hwɛ ŋ'wa ba'a yɛməa mze te we.» 

7Ŋwalea nci ka tedzete te ŋkwa nci. Pa Zhozəwɛ slamte nda mɓɛta ke hɛ kwa 
slama ŋkɛ te hɛ, kwa slamtema mbeli te hɛ kwa hweŋkwa. 

8Ma vəa ŋkwa nya slamte nda mɓɛta mbeli ke hɛ pɛtɛ ne, mba hɛ te ŋkwa shɛ 
mbe ghedəkwə hwa'a te mpi ta zhia nci. 

9Ma ke Mahwətə sha Zhozəwɛ: «Ma ɓeshi ne, nahe 'ya kekelemte hawe nya te 
gheyɛ shave mbe Ɛzhipte.» Vatse heka ŋkwa shɛ mbeli kaGilgal pa ɓeshi. 



428 

 

 
Ghena ta Shala 

Kapsiki DC Bible 
©2012 Alliance Biblique du Cameroun and Bible Society of Cameroon. 

 

 
 

 

Kwa ghate ta gəsəkəa Pake mbe Kanan 

10Pa ka Israyɛl nzanji mbe Gilgal ba'a menete gəsəkə Pake, te kwa meŋe 
wəfaɗeghəmbe ta hɛa tere, hetɛhwɛɗi te ŋwela ta Zhɛriko. 

11Te hendɛ ta ŋkɛ ne, ntake hɛ kazeme wəshi nyi wəzate mbeli te hɛɗia Kanan, 
pɛaŋe nya ɗema tenjɛne hwe ba'a ghəa ha nyi kesere sere. 

12Gatse mane te hendɛ ta ŋkwa, ghala zeme wəshi nyi te hɛɗia shɛ hɛ, mba mane 
shɛ kezha ka Israyɛl zhɛkwa we, wəshi nyi te hɛɗia shɛ yazehwe hɛ te va shɛ. 

Wəndə nya te ghəa ka sewajɛa Mahwətə 

13Ma te kwete hɛ kwa nza Zhozəwɛ dekwede yitea Zhɛriko ne, pa ŋkɛ nakɛ tagha 
kwete za kwa kema ta ŋkɛ le kafayɛ yitea dzeve ve, tenteɗe shave mbe kwəɓə. 
Pa Zhozəwɛ lə shɛ, ma ke 'yɛwete ve: «Yitea ghen'yɛ na na, na yitea ka ghema ta 
n'yɛ na na?» 

14Ma ke: «Ewə, nahe 'ya kenza kawəndə nya te ghəa ka sewajɛa Mahwətə, se ta 
ɗa nya tsetsenya.» Gwəɗəŋə Zhozəwɛ ntiŋə ghə mbe hɛɗi, ma ke shɛ: «Wa ghena 
nya geze ɗa na, 'ya nya kande mene slene ta ŋa wa?» 

15Ma ke wəndə nya te ghəa ka sewajɛa Mahwətə sha Zhozəwɛ: «Seɗemte tsahwa 
ta ŋa mbe seɗa, kwa nza ŋkɛ ma ŋkwa nya nza nya na te ne, ŋkwa nya keveyi 
geva tekeleke ŋkɛ.» Tsagha shɛ Zhozəwɛ menete. 

Zhozəwɛ 6 

Teɗe ta Zhɛriko 

1Pa mbeli ŋzlemte mɛ degha ta meleme ta Zhɛriko jaslɛ va ka Israyɛl. Wəndə shɛ 
kashave keɗema kadzeki we. 

2Ma ke Mahwətə sha Zhozəwɛ: «Newema, 'ya kave ŋa Zhɛriko le meghe nya mbe 
ba'a ka katsala kɛfia ŋkɛ. 

3Katentəslə melemea shɛ gheyɛ le megelɛgeshi kempa ta ŋa kwetɛŋe zhigə mbe 
vəghwə, kahɛ ŋkwaŋe. 

4Mberefaŋe tenza ka dzeghe Shala te kema ta səndəkwə, yayata wəndəa nci le 
tereme kevɛ yitea mpa. Ma te kwa mberefaŋe ta hɛ ne, mberefaŋe zhigə ntəslə 
meleme yɛ, nda tevɛ tereme hɛ. 

5Ma vəa ŋkwa nya fate vɛ ta tereme ta game hɛ kajive kajive ne, katetsa kaka 
mbeli kwele kwele. Tagha gɛ, ghwəpə teŋzla zli le ghəa ŋkɛ, yayata wəndə 
kadzeki kekema kekema.» 

6Pa Zhozəwɛ, wəzege ta Nəwn hekakɛ ka dzeghe Shala, ma ke sha hɛ: «Kelete mə 
səndəkwəa jikə geva ta Mahwətə ba'a dzeghwa kweci mbelia ŋayɛ mberefaŋe te 
kema le tereme ta game.» 

7Ma ke sha mbeli: «Kwiɗi mə kalə kantəslə meleme, dzeghwa wəvəsəa ka sewajɛ 
nyi keya ŋkwa te kema ta səndəkwəa Mahwətə.» 

8Pa hɛ menete kala nya gezete nda Zhozəwɛ ke mbeli, ntəŋə ka dzeghe Shala 
mberefaŋe nyi le tereme ta game slə te kema ta səndəkwəa Mahwətə le vɛ 
tereme ta nci. Katəkwə təkwə hɛ səndəkwə kwa sebe. 

9Ma wəvəsə ka sewajɛ nyi keya ŋkwa te kema ne, kadzeghwa hɛ te kema ta ka 
dzeghe Shala nyi kevɛ tereme, ma wəvəsə nyi kaya ŋkwa nyi kwa sebe ne, 
katəkwə təkwə hɛ kwa sebe. Kadzeghwa mbeli ne, le vɛ ta tereme. 

10Ma ke Zhozəwɛ gezave nda ke mbeli: «Mba yɛ ketsa lewela, mba mbeli kefa 
mɛa wəndə, mba ghena ya kwetɛŋe kesame kwa mɛa ŋayɛ, pa te hɛ nya tegeze 
ŋayɛ 'ya katsa lewela, tagha gɛ, katetsa lewela yɛ.» 

11Pa ka dzeghe Shala ntəsləte meleme kwetɛŋe zhigə le səndəkwəa Mahwətə. 
Kwa sebe ta ŋkɛ, pa hɛ zhɛneke geva kadzembe ghedəkwə kezha hɛ. 

12Pa Zhozəwɛ feɗeghe masheke masheke, pa ka dzeghe Shala kelete səndəkwəa 
Mahwətə zhɛkwa. 

13Ntake ka dzeghe Shala nyi mberefaŋe nyi nza tereme ta game mberefaŋe va hɛ 
kadzeghwa te kema ta səndəkwə, ntəŋə hɛ yitea dzeghwa le vɛ tereme. Te kema 
kwete wəvəsəa ka sewajɛ kaya ŋkwa, te tepe səndəkwəa Mahwətə, kwa sebe 
kwete wəvəsəa ka sewajɛ kaya ŋkwa. Ma vəa ŋkwa nya dzeghwa ka sewajɛ ne, 
kakiɗi vɛ ta tereme we. 

14Pa hɛ ntəsləte meleme kwetɛŋe zhigə te kwa bake ta hɛ. Pa hɛ zhɛneke geva 
kadzembe ghedəkwə, tsagha shɛ mene hɛ kahɛ ŋkwaŋe. 

15Te kwa mberefaŋe ta hɛ ne, mba ŋkwa slənji hɛ kezha ntəslə meleme tsagha 
shɛ mberefaŋe zhigə. Deke gheŋkɛ ya kaveci nya ntəslə meleme hɛ mberefaŋe 
zhigə te. 

16Ma te kwa mberefaŋe ta zhigə ne, ntake ka dzeghe Shala kavɛ tereme, ma ke 
Zhozəwɛ sha mbeli: «Tsa mə lewela kwa nza nde nahe Mahwətə kendeke ŋayɛ 
meleme. 

17Pɛtɛ teza sebe mbeli te meleme le wəshi nyi mbe, kwa nza ŋkɛ kaŋa Mahwətə 
veyi geva ŋkɛ. Deke Rahab male mefətekwə nya nde tenza teghweme, mbelete 
mə mpia nta ba'a ŋa mbeli nyi ki ghɛa nta, kwa nza nde nahe nde kentikəakɛ 
mbelia ɓəmə nyi ghwenakɛ gheɓəmə. 

18Ama ntsehwele mə kezha ɗema kakele wəsə nya fɛake ŋkwa Shala yite, yagha 
yɛ kakeleke ndiremi ba'a za kadzembe ghedəkwəa ka Israyɛl. 

19Mze kwa tɛawetɛa ba'a mze kwa tere tere, wəshi nyi le mze kwa ghwə ghwə 
keɗema lɛ ne, kateve geva hɛ kaŋa Mahwətə ba'a katedzehwa mcɛləa Mahwətə 
hɛ.» 

20Pa ka dzeghe Shala vɛte tereme, kɛake mbeli sha lewela le berete, ghwəpə zli 
ŋzlanyɛ le ghəa ŋkɛ. Shilimə mbeli mbe melemea shɛ, yayata wəndə te kema ta 
ŋkɛ. 

21Pɛtɛ hɛ mpəmte wəshi nyi mbe meleme, zhili ba'a mi, meha mehɛɗi ba'a ka 
mempɛhwetɛti, tsagha yɛ sla, timɛti ba'a kwara lɛmə. 

Zhozəwɛ kasərə Rahab teghweme 

22Ma ke Zhozəwɛ sha mbeli nyi bake nyi kese kanewe hɛɗi: «Kwiɗi mə kalə 
kadzeki ghɛa male mefətekwə, fəakave mə ŋkɛ le mbeli nyi ki ghɛa nta kala nya 
meɗeyi nda yɛ.» 

23Pa mempɛhwetɛti nyi kese nyi kanewe hɛɗi dzeki ba'a kelakave Rahab, yite 
nda, meghekɛ, ka kesaka meghekɛ ba'a pɛtɛa mbeli nyi ki ghɛa nta ba'a beteyi 
hɛ pelɛke mɛa ghedəkwəa ka Israyɛl. 

24Pɛtɛ hɛ ndəmte meleme ba'a wəshi nyi mbe, deke mze kwa tɛawetɛa, mze kwa 
tere tere, wəshi mze kwa ghwə ghwə keɗema lɛ yafəyi hɛ hwa wəshi nyi mbe 
ghɛa Mahwətə. 

25Pa Zhozəwɛ sərəakɛ Rahab, male mefətekwə le mbelia nta pɛtɛ. Mba hwelefe 
ta nta hwa ka Israyɛl pa ɓeshi, va nya ntikəakɛ mbeli nyi kese kanewe hɛɗi 
Zhɛriko, nyi ghwenakɛ Zhozəwɛ nde. 

26Ma vəa ŋkwa shɛ, ma ke Zhozəwɛ zememte fela: «Kebezla bezla va Mahwətə 
nza wəndə nya kezhɛne kaŋate meleme ta Zhɛriko. Ma keghate shihɛ ŋkɛ yite 
ne, mbəhə tenza tezhɛa wəzege ta ŋkɛ, ma kemɓete gelembe ŋkɛ mɛa yɛ ŋkwa 
kadzeki ne, mtiwə tenza kwa keɗaŋe ta wəzege ta ŋkɛ.» 

27Le Zhozəwɛ se Mahwətə, kwele kwele pesleyi geva zləvəa ŋkɛ te yayata ŋkwa 
te hɛɗi. 

Zhozəwɛ 7 

Fete ta Akan ba'a ɗa ta ŋkɛ 

1Nahe ka Israyɛl kebezemte ghena dzawe laka wəshi nyi kefɛake geva: Pa Akan 
wəzege ta Karmi, wəzege ta Zabdi, wəzege ta Zɛra hwa hwelefe ta Zhəwda fəte 
kweci wəshi nyi kefɛake geva. Pa Mahwətə hwepete wənə va ka Israyɛl. 

2Pa Zhozəwɛ ghwenakɛ mbeli se mbe Zhɛriko kadzeyi Ay, meleme nya cakeɗake 
yitea meleme Bɛt-Avɛn, laka ŋkwa kesame ta veci ŋkɛ yitea meleme ta Bɛtɛl. Ma 
ke: Kwiɗi mə kadzeme kanewe meleme ta Ay. Pa hɛ dzeme kanewe Ay. 

3Ma ke hɛ se kagezete nda ke Zhozəwɛ: «Mba mbeli pɛtɛ kedzeme. Mbeli slibə 
bake keɗema slibə mahekene ka dzeme kaha nda mpa ke Ay. Mba na keleɓe 
mbeli, kwa nza ŋkɛ keɓɛhwɛ kempa ta ɓəmə ŋkɛ.» 

4Pa mbeli gare slibə mahekene dzeme, ama kweracɛ hɛ te hwɛ kwa kema ta ka 
Ay. 

5Pa ka Ay mpəmte mbeli mahekenemsə ŋkwaŋeghəmbe yitea hɛ, pa hɛ kekate 
kweci slə mɛa degha ta Ay hwa'a mbe Shɛbarim, pa hɛ mpəmte hɛ dzawa vare 
ghweme. Tagha gɛ, pa geva ta ka Israyɛl tanji ba'a pa hɛ denenji. 

6Pa yɛ Zhozəwɛ le mbelia jama ta ka Israyɛl ŋkwahemte lekwesa ta nci, kərəaghe 
keləwə kənəa ghəa nci ba'a gwəɗəŋənji ntiŋə ghə mbe hɛɗi kwa kema ta 
səndəkwəa Mahwətə, pa va tɛhwɛɗi. 

7Ma ke Zhozəwɛ: «Shala Mahwətə ta ɗa, wa raberə fəakave mbeli nyi na shave 
te Zhəwrdɛŋe wa? Kezha ve nda n'yɛ ke ka Amor ba'a kezha za n'yɛ na? Awema, 
megela ma nza ghen'yɛ pelɛ kema ta hələa Zhəwrdɛŋe. 

8Tehwə tehwə Mahwətə, wa pe 'ya sha geze, kwa nza ŋkɛ nahe ka Israyɛl 
kehwɛnji te kema ta ka ghema ta nci tsetsenya wa? 

9Ma kefate ka Kanan ba'a kweci mbeli nyi te hɛɗi nya ne, pɛtɛ tejikə geva hɛ yitea 
ghen'yɛ ba'a kateza sebe hɛ te ghen'yɛ te hɛɗi. Tsema temene na kezha yate sləa 
ŋa nya wəba nya wa?» 

10Ma ke Mahwətə sha Zhozəwɛ: «sate ŋa, wa raberə negheyi ghəa ŋa na hwa hɛɗi 
wa? 

11Nahe ka Israyɛl kemenete jaɗafa. Nahe hɛ kepelemte ghena nya tsahwe 'ya le 
hɛ. Kaganda ne, nahe hɛ kefəte wəshi nyi fɛake hɛ 'ya yite, nahe hɛ keghərəhwe 
hɛ, keslate tseŋwə ba'a kebeteyi wəshia shɛhɛ hwa wəshia nci. 

12Katezhɛne ka Israyɛl kaghereŋe kwa kema ta ka ghema ta nci we, katehwɛ hɛ 
kwa kema ta ka ghema ta nci. Nahe hɛ keveyi geva kezha mpə hɛ mbeli. Ma 
keɗema yɛ kezamte sebe te wəshi nyi fɛake ŋayɛ 'ya kefə ne, katezhɛne 'ya kanza 
le gheyɛ we. 

13Sate te ŋkwa, yaɓemte mbeli wɛŋe. Ma pa na sha hɛ: Yaɓemte mə ghəa ŋayɛ 
kezha hendɛ, kwa nza ŋkɛ ma ke Shala Mahwətə ta Israyɛl: Katezhɛne yɛ 
kaghereŋe kwa kema ta ka jaga ta ŋayɛ keɗema yɛ kekelemte wəsə nya fɛake 
ŋayɛ 'ya yite hwa gheyɛ we. 

14Hendɛ masheke ne, katehende geva yɛ kase keyita keyita, ma yita nya ncɛte 
Mahwətə ne, kahende geva ŋkɛ kepelə kepelə kase, ma ghɛ nya ncɛte Mahwətə, 
kahende geva ŋkɛ kewəndə kewəndə kase. 

15Ma wəndə nya ncɛte geva wəshi nyi fɛake ŋkwa Shala yite ve ne, katetere ŋkɛ 
mbeli le ghwə, gheŋkɛ ba'a pɛtɛa wəshia ŋkɛ: kwa nza ŋkɛ nahe ŋkɛ kepelemte 
ghena nya tsahwe Mahwətə le mbeli ba'a kekeleke wəsə kwa ndiremi kadzete 
ka Israyɛl.» 

16Masheke masheke ne, pa Zhozəwɛ sate ba'a hendeke ka Israyɛl keyita keyita. 
Pa yita ta Zhəwda ntave geva. 

17Pa ŋkɛ hendeke yita ta Zhəwda kepelə kepelə, pa peləa Zɛra ntave geva. Pa ŋkɛ 
hendeke peləa Zɛra keghɛ keghɛ, pa ghɛa Zabdi ntave geva. 

18Pa ŋkɛ hendeke zhili nyi ki ghɛa shɛ kewəndə kewəndə, pa Akan, wəzege ta 
Karmi, wəzege ta Zabdi, wəzege ta Zɛra, kwa yita ta Zhəwda ntave geva. 

19Ma ke Zhozəwɛ sha Akan: «Wəzege ta ɗa, vate zləvə te Mahwətə, Shala ta ka 
Israyɛl, gheŋkɛ nde ve nda zləvə ke ghəa ŋkɛ. Ncɛte wəsə nya menete na, 
ntikəma wəsə na va 'ya ma.» 

20Ma ke Akan zhɛnete nda ke Zhozəwɛ: «Kaganda ne, 'ya nde menete nda fete ke 
Shala Mahwətə ta ka Israyɛl. Wa nya wəsə nya menete 'ya nya: 

21Pa 'ya nakɛ karalame nya ganyɛ nya kese te hɛɗia Mɛzopotami, dəɓərəa mze 
kwa tɛawetɛa gwəmsə bake ba'a mze kwa tere tere gare kwa bake ta bela ta 
kiləwə hwa wəshia shɛhɛ. Pa 'mawe zhɛte ɗa yitea hɛ ba'a pa 'ya fəte hɛ. Kwa 
hɛɗi leyi hɛ 'ya mbe cɛa ɗa, kwa zeweve ta nci mze kwa tɛawetɛa.» 

22Pa Zhozəwɛ ghwenakɛ mbeli le hwɛ kalə kadzeki ghɛ. Kaganda shɛ ntikəyi hɛ 
ŋkɛ, le mze kwa tɛawetɛa kwayite. 

23Pa hɛ kelakame hɛ ba'a fəke nda hɛ ke Zhozəwɛ ba'a ka Israyɛl. Pa hɛ beteyi hɛ 
te kema ta Mahwətə. 

24Pa Zhozəwɛ kelete Akan, wəzege ta Zɛra le mze kwa tɛawetɛa, karalame, mze 
kwa tere tere nya kakwa bake ta kiləwə ba'a ŋwalea ŋkɛ, yɛ sla ta ŋkɛ, kwara 
lɛməa ŋkɛ, wəshi keseɗa ta ŋkɛ nyi ɓɛhwɛ ɓɛhwɛ, cɛ lekwesa ta ŋkɛ ba'a pɛtɛa 
wəshia ŋkɛ. Pa pɛtɛa ka Israyɛl fəghe hɛ dzawa zlərəa Akor. 

25Ma ke Zhozəwɛ: «Wa raberə keleke ɓəmə nya na ndiremi wa? Ɓəshi nya ne, 
kənəa gha teve ndiremia ŋa Mahwətə.» Tagha gɛ, ntake pɛtɛa ka Israyɛl kabeza 
ŋkɛ le pelɛ, tsagha mbelia ŋkɛ, pa hɛ ndəmte wəshia ŋkɛ le ghwə. 

26Pa hɛ tsenaghe pelɛ təɗəmə kənəa hɛ, pelɛ nyi kenza pa ɓeshi. Vatse hekate 
nda slə mbeli ke ŋkwa shɛ kaZlərəa Akor. Ma kwa sebe ta ŋkɛ ne, gweɗakwe 
hwepe wənəa Mahwətə 

Zhozəwɛ 8 

Mbeli kakele Ay 

1Ma ke Mahwətə sha Zhozəwɛ: «Ghazlənəma na ma, tama geva ta ŋa ma. Kwiɗi 
mə le mbeli kempa pɛtɛ kadzeme Ay. Wa nya 'ya kendeke ŋa mbe dzeve ta ŋa, 
meghea Ay ba'a mbelia ŋkɛ, meleme ta ŋkɛ le hɛɗia ŋkɛ. 

2Kala nya menete nda na ke Zhɛriko le meghea ŋkɛ temene nda na ke Ay. Ama 
wərə yɛ kafə wəshi ba'a wəshi keseɗa kaŋa ŋayɛ, wəmbə wəmbə hɛ yɛ se kwa 
sebe ta meleme.» 

3Cape Zhozəwɛ le pɛtɛa zhili kempa kadzeme Ay: Pa ŋkɛ tsehave ka meyidala 
kempa kaslibə mahekenemsə ba'a ghwenakɛ hɛ heviɗi. 

4Ma ke sha hɛ: «Ntsehwele mə, ŋsleyi nda mə ghweɓe ke melemea shɛ se 
kwetere wəmbə. Mba yɛ kenza cakeɗake le meleme, nza ŋayɛ mə dekwede yite. 

5Ma 'ya le mbeli nyi yitea 'ya ne, katehende nda geva ghen'yɛ ke meleme, ma 
keshave hɛ sha ghen'yɛ ne, katehwɛ ghen'yɛ kala nya kaghate te kema ta nci. 

6Katekeka n'yɛ hɛ ba'a katehendemte hɛ ghen'yɛ cakeɗake le meleme. Kwa nza 
ŋkɛ ma ke hɛ sha tegeze: Hwɛ yahwɛ hɛ va gheɓəmə kala kwa ghate ta zhigə. 

7Tagha gɛ, katesate yɛ te ŋkwa ŋayɛ ba'a katekele meleme yɛ. Nahe Shala 
Mahwətə ta ŋayɛ kendeke ŋayɛ ŋkɛ. 

8Ma kwa kelehwe meleme yɛ ne, katendə ghwə yɛ yite kala nya gezete Mahwətə. 
Ntsehwele mə yitea ghena nyi gezave ŋayɛ 'ya.» 

9Pa Zhozəwɛ ghwenakɛ hɛ, pa hɛ ŋsleyi ghweɓe. Tsene hɛ kwelɛ yɛ Bɛtɛl le Ay, 
laka ŋkwa kepəkwə ta veci yitea Ay. Hwa mbeli hɛ Zhozəwɛ te viɗia shɛ. 

10Pa Zhozəwɛ sate masheke masheke kanewe mbeli. Cape ŋkɛ le mbelia jama ta 
ka Israyɛl te kema ta mbeli kadzeme Ay. 

11Pa pɛtɛa ka sewajɛ nyi le Zhozəwɛ dzeme ba'a hendave nda geva ke meleme. 
Ma kwa ntsehe hɛ yitea Ay ne, pa hɛ menete ghedəkwə laka bela kwa gwela. 
Zlərə ya kwelɛ hɛ le Ay. 

12Pa Zhozəwɛ slə le mbeli gare slibə mcɛfe ba'a gezete nda ke hɛ kawəfərə kwelɛ 
yɛ Bɛtɛl le Ay, laka pəkwə ta veci yitea meleme. 

13Ma kwa ntishɛte geva mbeli pɛtɛ mbe ghedəkwə nya wəba, laka bela kwa 
gwela ta melemea shɛ, laka bela kepəkwə ta veci kweci wəvəsəa ka ya ŋkwa ne, 
pa Zhozəwɛ dzawa zlərə heviɗia shɛ. 

14Masheke kwa nakɛ ka Israyɛl meghea ka Ay le mbelia ŋkɛ ne, ntake ŋkɛ 
kawədə geva kashave le mbeli nyi mbe meleme kezha lə kampa te ŋkwa nya 
vecagha, laka zlərə Zhəwrdɛŋe. Keɗepe ŋkɛ nahe mbeli kehite geva yitea hwa 
sebe we. 

15Ntake yɛ Zhozəwɛ le pɛtɛa ka Israyɛl kahwɛ te kema ta nci te ŋwela nya laka 
hweŋkwa ta ɓerama. 

16Pɛtɛ mbeli nyi mbe meleme ta Ay kekemave ghena kezha keka hɛ. Kakeka hɛ 
hɛ nda hendemte geva hɛ seyi yitea meleme. 

17Ketene wəndə nya keshavema mbe meleme ta Ay kezha keka ka Israyɛl we, 
nahe hɛ kesərəakɛ meleme kaɗema mbeli keya ŋkɛ shɛ. 

18Ma ke Mahwətə sha Zhozəwɛ: «Beza megha ta ŋa kadzembe Ay kwa nza ŋkɛ 
nahe 'ya kendeke ŋa meleme.» Pa Zhozəwɛ bezaghe megha ta ŋkɛ kadzembe Ay. 

19Pelɛhetɛme mbeli nyi te ghweɓe kahe kahe kadzembe meleme kwa nakɛ dzeve 
hɛ. Pa hɛ se kandəyite ghwə yite. 

20Walaŋe ke ka Ay ne, geɗeɗe n'yia ghwə yitea ghweme mbe meleme. Ŋkwa 
kembele va hɛ ya laka ma laka ma ŋkɛ we. Tewətelɛwe mbeli nyi keka nyi hɛ 
zhɛrete geva kampa le hɛ. 

21Nahe Zhozəwɛ le pɛtɛa ka Israyɛl kenakɛ nahe mbeli nyi kese te ghweɓe 
kekelehwe meleme ba'a kadzeme n'yia ghwə nya yitea meleme yitea ghweme, 
pa hɛ zhɛrete geva ba'a mpəmte ka Ay. 

22Kashave kweci ka Israyɛl mbe meleme kaɗa hɛ, tene ka Ay te tepe va ka Israyɛl, 
pa hɛ mpəmte hɛ, kesərəakɛ wəndə hɛ we, kembele wəndə we. 

23Ma meghea ka Ay ne, le mpi keseke ŋkɛ mbeli kandeke nda ke Zhozəwɛ. 

24Ma kwa mpəmte ka Ay ka Israyɛl ne, pelɛke hwa gamba, te ɓerama nya se hɛ 
kakeka hɛ. Pɛtɛ hɛ mpəmte hɛ le nyi kwa sebe te gamba le kafayɛ, nda tezhɛne 
geva hɛ kampə nyi mbe meleme. 

25Pɛtɛa mbeli nyi kempə, nahe zhili ba'a mi kemene gare meŋe bakeghəmbe 
slibə mbe meleme ta Ay nyi kempə te vecia shɛ. 

26Kese Zhozəwɛ kakelemte dzeve nya nza megha mbe, nya sletete ŋkɛ laka 
meleme ta Ay nda zamte hɛ mbeli we. 

27Nahe ka Israyɛl kefəte kweci wəshi kala ghena nya gezave nda Mahwətə ke 
Zhozəwɛ, tsagha wəshi keseɗa nyi mbe melemea shɛ. 

28Pa Zhozəwɛ teremte Ay, sərə kakwəfi pa ɓeshi. 

29Pa hwepate meghea ka Ay ŋalawe te wəfe veci veci pa va tɛhwɛɗi, ma kapəkwə 
veci ne, pa Zhozəwɛ gezete nda ke mbeli kezha kele wəndə kemte mtea ŋkɛ 
kasawa, pa mbeli negheyi ŋkɛ mɛa ŋkwa kedzembe meleme ba'a tsenaghe pelɛ 
nyi kenza pa ɓeshi kənə. 

Jaŋga ta wəsə mahalegə pelɛ ghweme ta Ɛbal 

30Pa Zhozəwɛ ŋate reghwetɛa Shala Mahwətə ta ka Israyɛl pelɛ ghweme ta Ɛbal. 

31Kala nya gezete nda Moyize, nde mene slene ta Mahwətə ke ka Israyɛl, kala 
nya kerafete geva mbe palepa ta wəsə mahalegəa Moyize ŋate reghwetɛa shɛ 
ŋkɛ: le pelɛ pate ŋkɛ, pelɛ nyi ghama mbeli katsehe hɛ le lɛ. Pa mbeli dzeghekɛ 
nda melɛ kwa tere tere ba'a melɛ kejikə ghə te ke Mahwətə. 

32Pa mbeli rafeyi ghena ta wəshi mahalegəa Moyize zhɛkwa te pelɛa shɛ, nyi 
rafete Moyize kwa kema ta ka Israyɛl. 

33Pɛtɛa ka Israyɛl, mbelia jama ta nci, mbeli nyi te ghəa nci, ka meha ghwə, 
tsagha ka se se nyi hwa hɛ ghereŋenji laka yayata bela ta səndəkwəa jikə geva ta 
Mahwətə, kwa kema ta ka dzeghe Shala nyi kaka Lɛvi nyi kekele ŋkɛ. Nahe kwete 
bela kenza pelɛ ghweme ta Garizim, nahe kwete kenza pelɛ ghweme ta Ɛbal kala 
nya gezeke Moyize, nde mene slene ta Mahwətə kezha wəpi ka Israyɛl vəashi. 

34Tagha gɛ, pa Zhozəwɛ jaŋgate ghena nyi mbe wəsə mahalegə, yɛ wəpi ŋkwa 
ba'a yɛ bezla ŋkwa kala nya kerafete geva mbe wəsə mahalegə. 

35Kentamte ghena ya kwetɛŋe ŋkɛ we, pɛtɛ wəshi nyi rafete Moyize, gheŋkɛ 
yajaŋga nda Zhozəwɛ ke ka Israyɛl, zlaɓe le mi, ŋwale ba'a ka se se nyi hwa hɛ. 

Zhozəwɛ 9 

Jikə geva le ka Gabawon 

1Ma kwa fate hərə ŋkwa ta ka Israyɛl ka meghe nyi pelɛ kwete kema ta hələa 
Zhəwrdɛŋe, nyi pelɛ ghweme, nyi te hɛɗi nya kwake kwake, nyi te ŋwela nya 
mɛa ndərəa Mɛditɛranɛ hwa'a mbe Liban, ka Hɛt, ka Amor, ka Kanan, ka Pɛrɛs, 
ka Hava ba'a ka Zhɛbəs ne, 

2pa hɛ tseɓate kanya kwetɛŋe kezha mpa le Zhozəwɛ ba'a ka Israyɛl. 

3Pa ka Gabawon fate perə tsema tsema menete nda Zhozəwɛ ke Zhɛriko ba'a Ay. 

4Pa hɛ menete ntsehwele ba'a zhɛrete kwete pa. Pa hɛ fəyi slibə kwara nyi kehale 
hale pelɛ kwara lɛməa nci ba'a slibə hweta kesheke tɛ nyi keŋkwahe ŋkwahe 
ba'a nyi kentsəpə ntsəpə va ntsəzlə. 

5Ma tsahwa nyi mbe seɗa ta nci ne, tsahwa kwa hale hale keslekwe slekwe, 
kentsəzlə ntsəzlə, lekwesa kwa hale hale ya kənəa hɛ. Ma ɗafa nyi va hɛ kazeme 
kwa hweŋkwa ne, keghwele ghwele ba'a kakwətiɓə. 

6Pa hɛ se sha Zhozəwɛ mbe ghedəkwə mbe Gilgal, ma ke hɛ shɛ ba'a sha ka 
Israyɛl: «Te hɛɗi nya cakeɗa se ghen'yɛ kezha 'yɛwe va gheyɛ kamene jikə geva 
le ghen'yɛ.» 

7Ma ke ka Israyɛl sha hɛ: «Nda kwete dekwede gheyɛ teke yite ghen'yɛ ne, tsema 
mene jikə geva n'yɛ le gheyɛ wa?» 

8Ma ke hɛ sha Zhozəwɛ: «Ka mene ŋa slene ghen'yɛ.» Ma ke Zhozəwɛ 'yɛwete va 
hɛ: «Ka wa yɛ wa? Tema se yɛ wa?» 

9Ma ke hɛ zhɛnete nda: «Ka mene ŋa slene ta ŋa ghen'yɛ, cakeɗake hɛɗia n'yɛ, 
kwa fate sləa Shala Mahwətə ta ŋa ghen'yɛ te ghena ta wəshi nyi menete ŋkɛ 
pelɛ Ɛzhipte. 

10Le nya menete nda ŋkɛ ke ka meghea kɛfi ka Amor nyi bake nyi, nyi pelɛ kema 
ta hələa Zhəwrdɛŋe: Sihon, meghea ka Hɛshebon ba'a Og, meghea ka Bashan nya 
kenza mbe meleme Ashetarot. 

11Ma ke meha zhilia n'yɛ ba'a mbeli nyi te hɛɗia n'yɛ pɛtɛ sha ghen'yɛ: ɗave mə 
wəshi kezeme kwa hweŋkwa, kwiɗi mə kalə kabegeme le hɛ. Ma pe yɛ sha hɛ: 
Nahe n'yɛ kenza kaka mene ŋayɛ slene, menete mə jikə geva le ghen'yɛ. 

12Newema mə ɗafa ta n'yɛ, mba hɛ ghyanake nda kelete ghen'yɛ kaslə ki ghɛ 
kawəsə kezeme kwa hweŋkwa, kwa kelete seɗa ghen'yɛ kase sha gheyɛ, 
newema pɛtɛ ŋkɛ keghwele ghwele, tene ŋkɛ kakwətiɓə. 

13Ma slibə hweta kesheke tɛa nyi ne, kamɛnɛfɛ slə ghen'yɛ le hɛ, newema mə hɛ 
keŋkwahe ŋkwahe. Newe mə lekwesa ta n'yɛ ba'a tsahwa ta n'yɛ, pɛtɛ hɛ 
kehalenji va cakeɗa ta hweŋkwa.» 

14Pa ka Israyɛl kelete wəshi kezemea shɛhɛ va hɛ, ama kese hɛ ka'yɛwe va 
Mahwətə we. 

15Pa Zhozəwɛ menete nza kwelɛŋe le hɛ, menete jikə geva nya kesərə hɛ le mpi 
le hɛ, pa mbelia jama zememte nda fela ke hɛ. 

16Mahekene hɛ kwa sebe ta nya menete jikə geva hɛ le hɛ ne, pa ka Israyɛl ɗepete 
tsema tsema nza hɛ kaka ghedəkwəa nci ba'a nza hɛ hwa hɛ. 

17Cape ka Israyɛl hwa'a mbe meleme nyi nza hɛ te kwa maheke ta hɛ: Gabawon, 
Kefira, Beyɛrot ba'a Kiriyat-Yɛyarim. 

18Kempəmte hɛ ka Israyɛl va fela nya zemeyi nda mbelia jama ke hɛ laka Shala 
Mahwətə ta ka Israyɛl we. Ama pɛtɛ mbeli pɛtɛ kandəghwə ndəghwə va mbelia 
jama. 

19Ama ma ke mbelia jama gezete nda ke mbelia nci: «Ghen'yɛ ka zemete nda fela 
ke hɛ laka Shala Mahwətə ta ka Israyɛl. Tsetsenya ne, kashɛ gheɓəmə kwaɗe hɛ 
we. 

20Wa nya tsetse temene nda gheɓəmə ke hɛ: katesərə hɛ gheɓəmə kanza 
teghweme yagha hwepe wənəa Mahwətə kadzeghəa gheɓəmə va fela nya 
zememte nda gheɓəmə ke hɛ. 

21Pa mbelia jama gezete kezha nza hɛ teghweme.» Ama katenza hɛ kaka tsasle 
sheghwə ba'a kaka gə nda yɛmə ke mbeli pɛtɛ kala nya gezete mbelia jama. 

22Tagha gɛ, pa Zhozəwɛ hekakɛ hɛ, ma ke sha hɛ: «Wa raberə ghwetete n'yɛ yɛ 
laka geze n'yɛ cakeɗake se yɛ, nda teke yɛ le nza vare ghen'yɛ wa? 

23Ma tsetsenya gɛ, nahe yɛ kenza kebezla bezla. Wəndəa ŋayɛ shɛ katembele va 
nza kamava we, katetsasle sheghwə yɛ ba'a kategə yɛmə yɛ kadzembe ghɛa 
Shala ta ɗa.» 

24Ma ke hɛ zhɛnete nda ke Zhozəwɛ: «Ma ghena nyi gezete nda mbeli ke ka mene 
ŋa slene, nahe Mahwətə Shala ta ŋa kegezave nda ke nde mene nda slene Moyize 
kezha ve ŋayɛ hɛɗi nya pɛtɛ, kateza sebe yɛ te mbeli nyi te pɛtɛ te kema ta ŋayɛ. 
Nahe ghen'yɛ keghazlənə n'yɛ va gheyɛ kezha mpia n'yɛ, vatse menete ghen'yɛ 
kala nya. 

25Ma tsetsenya, wa nyi ghen'yɛ nyi mbe dzeve ta ŋa. Mene le ghen'yɛ kala wəsə 
nya nakɛ na tiɗiɗi gare mene n'yɛ.» 

26Tsetse menete ŋkɛ le hɛ, mbelete hɛ ŋkɛ shave mbe dzeve ta ka Israyɛl nyi 
keɗema kempəmte hɛ. 

27Pa Zhozəwɛ veyi hɛ se te vecia shɛ kezha tsasle sheghwə ba'a kezha gə yɛmə 
kezha mbeli pɛtɛ ba'a kezha reghwetɛa Mahwətə, te ŋkwa nya tentave ŋkɛ. Pa 
ɓeshi ne, slenea shɛhɛ yamene hwelefefia nci. 

Zhozəwɛ 10 

Mbeli kahərə ka meghea kɛfia ka Amor 

1Pa Adoni-Sɛdɛk, meghea ka Zhɛrəzalɛm fate nahe Zhozəwɛ kekelehwe meleme 
ta Ay, kendəmte ŋkɛ, kemenete nda kala nya menete nda ŋkɛ ke Zhɛriko ba'a 
meghea ŋkɛ, nahe ka Gabawon kemenete nza kwelɛŋe le ka Israyɛl ba'a kenzanji 
hwa hɛ. 

2Pa ghena shɛhɛ ndeke nda ghazlənə kwele kwele ke Zhɛrəzalɛm. Kwa nza ŋkɛ 
ne, wəba ma Gabawon ke Ay, zləvə ma te ke yɛ meleme ta meghe ba'a ka katsala 
kɛfi ya mbe. 

3Tagha gɛ, pa Adoni-Sɛdɛk, meghe nya mbe Zhɛrəzalɛm ghwenakɛ ŋkwa sha 
Hoham, meghea ka Hɛbron, Piram, meghea ka Yarməwt, Yafiya, meghea ka 
Lakish ba'a Debir, meghea Ɛglon. Ma ke 'yɛwete va hɛ: 

4«Nde mə sha 'ya kakemane ɗa kezha mpə ka Gabawon, va nya menete nza 
kwelɛŋe hɛ le Zhozəwɛ ba'a ka Israyɛl.» 

5Pa ka meghe nyi mcɛfe nyi mbe Amor, meghea ka Zhɛrəzalɛm, meghea ka 
Hɛbron, meghea ka Yarməwt, meghea ka Lakish ba'a meghea ka Ɛglon jikəte 
geva. Le ka sewajɛa nci pɛtɛ ne, pa hɛ menete ghedəkwəa nci yitea Gabawon ba'a 
have nda mpa. 

6Ma ke ka Gabawon ghwenakɛ ŋkwa kageze nda ke Zhozəwɛ mbe ghedəkwə 
mbe Gilgal: «Sərəma kemane ka mavashia ŋa na ma, nde kahe kahe kambele 
n'yɛ, kemanakɛ n'yɛ. Kwa nza ŋkɛ pɛtɛa ka meghea ka Amor nyi hwa ghweme 
kejikəte geva yitea ghen'yɛ.» 

7Cape Zhozəwɛ same kwa Gilgal le mbeli kempa ta ŋkɛ pɛtɛ, pɛtɛa megelɛgeshi 
kempa. 

8Ma ke Mahwətə sha Zhozəwɛ: «Ghazlənəma na va hɛ ma, nahe 'ya kendeke ŋa 
hɛ mbe dzeve ta ŋa, kwete wəndəa nci shɛ kateghereŋe kwa kema ta ŋa we.» 

9Vəkə Zhozəwɛ ntsehe hwa hɛ, kwa sebe ta nya hɛ ŋkɛ kadzeghwa hwencɛke 
ncɛke same kwa Gilgal le ka sewajɛa ŋkɛ. 

10Pa Mahwətə tazemte mehele ta nci kwa nakɛ ka Israyɛl hɛ. Kwele kwele 
kemanakɛ ka Gabawon hɛ, pa hɛ kekate hɛ dzawa laka Bɛt-Horon ba'a ɗate hɛ 
hwa'a mbe Azɛka ba'a Makɛda. 

11Ma kwa hwɛ ka Amor va ka Israyɛl kadzawa laka kwete bela ta Bɛt-Horon ne, 
pa Mahwətə betakawa pelɛ sawa pelɛ ghweme kadzeghəa hɛ hwa'a mbe Azɛka 
ba'a pa hɛ mpənji. Kwele kwele ma mbeli nyi kempə va pelɛ ke nyi mpəmte ka 
Israyɛl le kafayɛ. 

12Pa Zhozəwɛ gezete nda ghena ke Mahwətə te veci nya ndeke nda ka Amor 
Mahwətə ke ka Israyɛl. Ma ke tsate lewela kwa kema ta ka Israyɛl: «Veci, ghereŋe 
ŋa kənəa meleme Gabawon! Tere, ghereŋe kənəa zlərəa Ayalon!» 

13Ghereŋe veci kaɗema kadzeghwa, ghereŋe tere, nda wate dewa ka Israyɛl te 
ka ghema ta nci. Pa ghena shɛ rafeyi geva mbe Palepa ta Wəndə nya tiɗiɗi, nahe 
veci keghereŋenyɛ te tepe ta ghweme, kese kawədə geva kezha pəkwə we, 
takwa yitea vəghwə temə ta ŋkɛ. 

14Kegha veci kamenete geva kala nya ya heca, ya kwa sebe, nya menete Mahwətə 
kala nya gezete wəndə ŋelɛ we, kwa nza ŋkɛ ne, mpa yampa Mahwətə yitea ka 
Israyɛl. 

15Kwa sebe ta ŋkɛ, pa yɛ Zhozəwɛ le pɛtɛa ka Israyɛl zhɛneghe geva kadzembe 
ghedəkwə nya mbe Gilgal. 

Zhozəwɛ kampə ka meghe nyi hərəte ŋkɛ mcɛfe 

16Pa ka meghea kɛfia shɛhɛ hwɛnji ba'a ntikənji kwa gezlɛŋəa Makɛda. 

17Pa mbeli ɗepete mbe gezlɛŋəa shɛ ntikə nci hɛ, pa mbeli se kagezete nda ke 
Zhozəwɛ. 

18Ma ke Zhozəwɛ: «Pəŋəyi mə pelɛ nyi jama jama mɛa gezlɛŋəa shɛ ba'a nteyi 
mə mbeli kezha ya. 

19Ma gheyɛ nyi ketene ne, mba yɛ kesərəakɛ keka ka ghema ta ŋayɛ, mpəmte mə 
hɛ, ɗate mə ka sewajɛ nyi kwa sebe. Pelema hɛ yɛ kadzembe meleme ta nci ma, 
kwa nza ŋkɛ nahe Shala Mahwətə ta ŋayɛ kendeke ŋayɛ hɛ mbe dzeve ta ŋayɛ.» 

20Ma kwa sebe ta ŋkɛ, kwa mpəmte ka Amor yɛ Zhozəwɛ le ka Israyɛl ne, deke 
kweci ɓɛhwɛ ka mbelenji kadzembe meleme ta nci. 

21Ma kwa sebe ta ŋkɛ, pa pɛtɛa ka Israyɛl zhɛneke geva kwelɛŋe kadzembe 
ghedəkwə mbe Makɛda sha Zhozəwɛ, wəndə shɛ te hɛɗia shɛ nya keɗe kageze 
nda ghena ke ka Israyɛl we. 

22Ma kwa sebe ta ŋkɛ, ma ke Zhozəwɛ sha mbeli: «Ghwenemte mə gezlɛŋə, 
fəakave ɗa mə ka meghe nyi mcɛfea shɛhɛ.» 

23Pa mbeli fəakave nda ka meghe nyi mcɛfea shɛ: meghea ka Zhɛrəzalɛm, ŋa ka 
Hɛbron, ŋa ka Yarməwt, ŋa ka Lakish ba'a ŋa ka Ɛglon. 

24Ma kwa fəakave hɛ mbeli sha Zhozəwɛ, pa Zhozəwɛ hekakɛ pɛtɛa ka Israyɛl, 
ma ke sha mbeli nyi te ghəa ka sewajɛ nyi kese kwamte mpa yite: «Hendeke mə 
geva kase, ŋkeɗeyite mə seɗa yitea ghə va ka meghea kɛfia shɛhɛ.» Pa hɛ se ba'a 
ŋkeŋkeɗeyi seɗa yitea ghə va hɛ. 

25Ma ke Zhozəwɛ: «Dakema yɛ ba'a ghazlənəma yɛ ma, ntsəte mə berete ba'a 
hwepe mə ghə, kwa nza ŋkɛ tsetse temene nda Mahwətə ke pɛtɛa ka ghema ta 
ŋayɛ nyi tempa yɛ le hɛ.» 

26Ma kwa sebe ta ŋkɛ ne, pa Zhozəwɛ mpəmte hɛ. Pa ŋkɛ hwepeyi hɛ ŋalawe 
hwa wəfe keghə keghə mcɛfe, mba hɛ hwa wəfea shɛhɛ pa va tɛhwɛɗi. 

27Ma kapəkwə veci ne, pa Zhozəwɛ gezete nda ke mbeli kezha fəakawa mbeli nyi 
kempə mpə sawa pelɛ wəfe. Pa mbeli beteyi hɛ mbe zlera nya se hɛ tewəfərə 
kwa ba'a zhɛneyi pelɛ nyi kese mɛ mɛ, mba pelɛa shɛhɛ mɛ pa ɓeshi. 

Zhozəwɛ kezeme meleme nyi laka bela kwa zeme 

28Te vecia shɛnyɛ kelehwe meleme ta ka Makɛda Zhozəwɛ, mpəmte yɛ meghea 
ŋkɛ le pɛtɛa mbeli nyi mbe ŋkɛ le kafayɛ. Kepelakɛ wəndə ŋkɛ kambele we, pa 
ŋkɛ menete nda ke meghea ka Makɛda kala nya menete nda ŋkɛ ke meghe nya 
mbe Zhɛriko. 

29Pa yɛ Zhozəwɛ le pɛtɛa ka Israyɛl slə mbe Makɛda kadzembe Libna ba'a have 
nda mpa. 

30Pa Mahwətə ndeke nda melemea shɛ ba'a le meghea ŋkɛ ke hɛ perə, pa ka 
Israyɛl mpəmte hɛ le kafayɛ kaɗema kesərəakɛ wəndə teghweme mbe. Pa hɛ 
menete nda ke meghea ŋkɛ kala nya menete nda ŋkɛ ke meghea ka Zhɛriko. 

31Pa Zhozəwɛ le pɛtɛa ka Israyɛl slə mbe Libna kadzembe Lakish: Pa hɛ menete 
ghedəkwəa nci vare meleme ba'a have nda mpa. 

32Pa Mahwətə ndeke nda Lakish mbe dzeve ke ka Israyɛl te kwa bake ta hɛa mpa. 
Pa hɛ mpəmte hɛ le kafayɛ kaɗema kesərəakɛ wəndə teghweme mbe, kala nya 
menete nda ŋkɛ ke Libna. 

33Pa Horam, meghea ka Gɛzɛr se kakemane meghea ka Lakish. Pa Zhozəwɛ ɗate 
ŋkɛ, gheŋkɛ le ka sewajɛa ŋkɛ, kesərəakɛ wəndə kambele ya kwetɛŋe we. 

34Cape yɛ Zhozəwɛ le ka Israyɛl slə mbe Lakish kadzembe Ɛglon, pa hɛ dzaslete 
ŋkɛ ba'a have nda mpa. 

35Pa hɛ kelehwe ŋkɛ te vecia shɛnyɛ. Kala nya menete nda ŋkɛ ke Lakish ne, pa 
hɛ mpəmte mbeli nyi mbe. 

36Slə mbe Ɛglon ne, pa yɛ Zhozəwɛ le ka Israyɛl dzeme Hɛbron ba'a have nda 
mpa. 

37Pa hɛ kelehwe ŋkɛ ba'a mpəmte meghe ba'a mbeli nyi mbe le kafayɛ. Pa hɛ 
fəhwe pɛtɛ meleme nyi dzeyi yitea melemea shɛ ba'a mpəmte mbeli nyi mbe hɛ. 
Pa ŋkɛ menete nda kala nya menete nda ŋkɛ ke Ɛglon. Ma Zhozəwɛ ne, kesərəakɛ 
yayata wəndə ŋkɛ kambele we, nahe ŋkɛ keteremte pɛtɛa melemea shɛ. 

38Kwa sebe ta ŋkɛ ne, pa Zhozəwɛ ba'a ka Israyɛl zhɛrete geva te sebe kalə 
kadzembe Debir nya have nda mpa hɛ. 

39Pa hɛ kelehwe meleme ba'a meghe nya mbe, tsagha pɛtɛa meleme nyi dzeyi 
yite. Pa hɛ mpəmte mbeli nyi mbe le kafayɛ, wəndə shɛ ketene teghweme we. Pa 
Zhozəwɛ menete nda ke Debir ba'a meghe nya mbe kala nya menete nda ŋkɛ ke 
Hɛbron, tsagha ke Libna ba'a meghe nya mbe. 

40Pɛtɛ Zhozəwɛ ɗate hɛɗi nyi hwa ghweme, Nɛgɛv, nyi kwake kwake ba'a ŋkwa 
nya dzawa vare ghweme. Kesərəakɛ yayata wəndə ŋkɛ kambele we, pɛtɛ 
teremte wəsə nya le mpi ŋkɛ, kala nya gezete Shala Mahwətə ta ka Israyɛl. 

41Pa Zhozəwɛ ɗate hɛ se mbe Kadɛs-Barnɛya hwa'a mbe Gaza, laka bela kwa 
zeme, hwa'a kwa hɛɗia Goshɛn ba'a Gabawon nya laka bela kwa gwela. 

42Pa Zhozəwɛ fəhwe ka meghe ba'a hɛɗia nci, kwa nza ŋkɛ mpa yampa Shala 
Mahwətə ta ka Israyɛl yitea hɛ. 

43Kwa sebe ta ŋkɛ, pa Zhozəwɛ zhɛneke geva kadzembe ghedəkwə kwa Gilgal le 
ka Israyɛl nyi yite. 

Zhozəwɛ 11 

Mpa mbe Mɛrom 

1Ma kwa fate ghena nya Yabin, meghe nya mbe Hasor ne, pa ŋkɛ ghwenakɛ ŋkwa 
sha Yobab, meghea ka Madon, ke meghea ka Shimron ba'a ke meghea ka 
Akeshaf, 

2tsagha ke ka meghe nyi hwa ghweme laka bela kwa gwela, kwa zlərəa 
Zhəwrdɛŋe laka bela kwa zeme yitea ndərəa Zhɛnɛzarɛt, te hɛɗi nya kwake 
kwake ba'a mɛa hələ nya takwa yitea Dor laka pəkwə ta veci, 

3tsagha ke ka Kanan nyi laka same ta veci ba'a pəkwə ta ŋkɛ, ka Amor, ka Hɛt, ka 
Pɛrɛs, ka Zhɛbəs nyi pelɛ ghweme ba'a ka Hava nyi yitea seɗa ta Hɛrmon, te 
hɛɗia Mispa. 

4Pa pɛtɛa ka meghea shɛhɛ shave le ka sewajɛ nyi kwele kwele kala ndaleghe 
nya kwa hələ, tsagha gədəwəa lɛmə kwele kwele ba'a wəmata gədəwə kwele 
kwele. 

5Pa ka meghe nyi gezehwe ghena ta nci kase kamenete ghedəkwəa nci yitea 
Hɛrmon kezha mpa le ka Israyɛl. 

6Ma ke Mahwətə sha Zhozəwɛ: «Ghazlənə ma na ma, kwa nza ŋkɛ tsetse ŋkwa 
hendɛ ne, 'ya teve ŋa hɛ pɛtɛ, keɗa ɗa va zhi, kempə mpə te kema ta ka Israyɛl. 
Katesla zewe ta gədəwəa nci na, katetere wəmata gədəwə nci na le ghwə.» 

7Pa Zhozəwɛ le mbelia ŋkɛ lə kahave nda mpa vəkə ke hɛ mɛa yɛmə nyi mbe 
Mɛrom. 

8Pa Mahwətə fəame hɛ mbe dzeve ta ka Israyɛl nyi keɗate hɛ ba'a nyi kekekate 
hɛ hwa'a mbe Sidon, meleme nya wəba, mbe Misrefot-Mayim ba'a hwa'a kwa 
zlərəa Mispa. Pa ŋkɛ hərəte hɛ, wəndə shɛ ketenakɛ ŋkɛ teghweme hwa hɛ we. 

9Pa Zhozəwɛ menete nda ke hɛ kala nya gezete nda Mahwətə. Pa ŋkɛ slamte 
zewe ta gədəwəa lɛməa nci ba'a teremte yɛ wəmata ta gədəwə le ghwə. 

Kele ta Hasor 

10Vəa ŋkwa shɛ kazhɛne geva Zhozəwɛ kase ne, pa ŋkɛ ɗate Hasor ba'a peslekɛ 
meghea ŋkɛ le kafayɛ. Ma vəashi ne, Hasor nde se kameleme nya wəba te hɛɗia 
meghe nyi laka bela kwa gwela. Pa ŋkɛ peslekɛ meghea ŋkɛ 

11ba'a ghazlemte mbelia ŋkɛ le kafayɛ. Kesərəakɛ wəsə nya le mpi ŋkɛ we, pa 
ŋkɛ teremte meleme le ghwə. 

12Pa Zhozəwɛ fəhwe pɛtɛa yɛ meleme ta ka meghe ba'a ka meghe nyi mbe hɛ. Pa 
ŋkɛ mpəmte ka meghe ba'a mbeli nyi mbe meleme le kafayɛ kala nya gezete nda 
Moyize, nde mene slene ta Mahwətə. 

13Ama kese ka Israyɛl kandə meleme nyi pelɛ yɛ wəmbə we, deke Hasor 
yandəmte Zhozəwɛ. 

14Pɛtɛ ka Israyɛl fəhwe wəshi ba'a wəshi keseɗa kaŋa nci, ama pa hɛ mpəmte 
mbeli le kafayɛ, kaɗema kesərəakɛ wəsə nya nza mpi hwe. 

15Ma ghena nyi gezave nda Mahwətə ke Moyize, nde mene slene ta ŋkɛ, pa 
Moyize gezave nda hɛ ke Zhozəwɛ, pɛtɛ Zhozəwɛ yipəyi hɛ kwa. Kentamte kwete 
wəsə ŋkɛ hwa wəshi nyi gezave nda Mahwətə ke Moyize we. 

Zhozəwɛ kakiɗi zeme ta hɛɗi 

16Pa Zhozəwɛ zehwe hɛɗi nyi hwa ghweme, pɛtɛa hɛɗia Goshɛn, hɛɗi nya kwake 
kwake, tsagha zlərəa Zhəwrdɛŋe, tsagha ŋkwa nyi hwa ghweme ba'a ŋwela nya 
laka bela kwa gwela. 

17Pa ŋkɛ mpəmte ka meghe nyi kwelɛ ghweme nya dɛrɛŋe rɛŋe nya takwa yitea 
Sɛyir, mbe Ba'al-Gad kwa zlərə Liban, yitea seɗa ta ghweme ta Hɛrmon, laka bela 
kwa gwela. 

18Kwele kwele temə Zhozəwɛ kampa le ka meghea shɛhɛ. 

19Deke ka Hava nyi mbe Gabawon ka menete kwelɛŋe le ka Israyɛl. Pɛtɛ fəhwe 
kweci hɛɗia shɛhɛ ŋkɛ le mpa. 

20Kwa nza ŋkɛ va Mahwətə se ntɛaŋentɛa ta wənəa nci nda mpa hɛ le ka Israyɛl, 
kezha mpəmte hɛ ka Israyɛl kwa zhɛma heli yitea hɛ ba'a zamte sebe ŋkɛ te hɛ 
kala nya gezete nda Mahwətə ke Moyize. 

21Te vəa shɛnyɛ, pa Zhozəwɛ lə kazamte ka Anak nyi pelɛ ghweme ta Hɛbron, 
Debir, Anab ba'a nyi pelɛ ghweme ta Zhəwda ba'a ghweme ta ka Israyɛl. Pɛtɛ 
Zhozəwɛ mpəmte hɛ ba'a bezemte yɛ meleme ta nci. 

22Ketene nde Anak te hɛɗia ka Israyɛl we. Deke kwa Gaza Gat ba'a Asdod tene 
ka Anak. 

23Pɛtɛ Zhozəwɛ kelehwe hɛɗi kala nya gezete nda Mahwətə ke Moyize. Pa 
Zhozəwɛ ndeke nda ke ka Israyɛl kawəsə kezeme ghɛ, kala nya nehave nda ŋkɛ 
ke hwelefefi. Pa mbeli zhɛnakɛ mpi va mpa. 

Zhozəwɛ 12 

Sləa ka meghe nyi hərəte ka Israyɛl 

1Wa nyi ka meghea nyi ɗate ka Israyɛl ba'a nyi kelehwe hɛɗia nci hɛ pelɛke 
pelɛke ta hələa Zhəwrdɛŋe, laka ŋkwa nya same veci, se mɛa hələa Arnon hwa'a 
pelɛ ghweme ta Hɛrmon, tsagha ŋkwa nya laka bela ta zlərəa Zhəwrdɛŋe nyi: 

2Sihon, meghea ka Amor nya mbe Hɛshebon, nya kesleke kwete bela ta zlərəa 
Arnon slə mbe Arowɛr, nya kesleke bela ta hɛɗia Gala'ad hwa'a mɛa hələa Yabok, 
kwa ghala ta ka Amon, 

3gheŋkɛ nde sleke bela nya laka zlərəa Zhəwrdɛŋe, ndərəa Zhɛnɛzarɛt, laka bela 
kwa gwela, hwa'a kwa ndərə kwa Ghwənəghwə, takwa yitea Bɛt-Yeshimot, laka 
bela kwa zeme ne, hɛɗi nya yitea ghweme ta Pisga. 

4Ma kwete meghe ne, Og, kwete kwetɛŋe hwa ka keɗaŋe ta ka Refay, nya kesleke 
ka Bashan ba'a nya mbe Ashetarot keɗema Ɛdrɛyi. 

5Gheŋkɛ nde sleke hɛɗi nya pelɛ ghweme ta Hɛrmon, Salka, pɛtɛa hɛɗia Bashan 
hwa'a kwa ghala ta ka Gɛshəwr ba'a ka Ma'akat, tsagha kwete bela ta ŋa Gala'ad 
hwa'a kwa ghala ta Sihon, meghea ka Hɛshebon. 

6Nahe Moyize ba'a ka Israyɛl keɗate ka meghe nyi bakea shɛhɛ, nahe Moyize, 
nde mene slene ta Mahwətə kendeke nda hɛɗi nci ke hwelefe ta Rəbɛn, Gad ba'a 
kwete bela ta hwelefe ta Manasɛ. 

7Kwa sebe ta ŋkɛ, pa yɛ Zhozəwɛ le ka Israyɛl ɗate ka meghe nyi laka pəkwə ta 
veci yitea Zhəwrdɛŋe se mbe Ba'al-Gad, kwa zlərəa Liban pa pelɛ ghweme ta 
Halak, laka Sɛyir. Pa Zhozəwɛ ndeke nda hɛɗia nci ke ka Israyɛl laka nehe nda 
ŋkɛ ke hwelefefia nci. 

8Ma hwa ghweme, kwake te ŋwela, mbe Araba, sawa vare yɛ wəmbə, te ɓerama 
ba'a hɛɗia Nɛgɛv ne, hɛɗia ka Hɛt, ka Amor, ka Kanan, ka Pɛrɛs, ka Hava ba'a ka 
Zhɛbəs. 

9Ma ka meghe nyi hərəte hɛ mbeli ne, wa nyi hɛɗia nci nyi: Zhɛriko, Ay nya takwa 
yitea Bɛtɛl, 

10Zhɛrəzalɛm, Hɛbron, 

11Yarməwt, Lakish, 

12Ɛglon, Gɛzɛr, 

13Debir, Gɛdɛr, 

14Horma, Arad, 

15Libna, Adəwlam, 

16Makɛda, Bɛtɛl, 

17Tapəwa, Hɛfɛr, 

18Afɛk, Saron, 

19Madon, Hasor, 

20Shimron-Meron, Akeshaf, 

21Ta'anak, Mɛgido, 

22Kɛdɛsh, Yoknɛyam pelɛ Karmɛl, 

23Dor pelɛ wəmbə, Goyim nya mbe Galilɛ 

24ba'a Tirsa. Pɛtɛa nci ne, ka meghe mahekenemsə kwetɛŋeghəmbe. 

Zhozəwɛ 13 

Hɛɗi nyi nakama hɛ kazehwe 

1Ma kwa halenyɛ Zhozəwɛ ne, ma ke Mahwətə shɛ: «Nahe na kehale, kwele 
kwele va ta ŋa, ma hɛɗi nya ketene kanehe na ne, kwele kwele ŋkɛ. 

2Wa nyi hɛɗi nyi ketene nyi: Pɛtɛ hɛɗia ka Filisti, pɛtɛ ŋa ka Gɛshəwr, 

3geze ta ŋkɛ, ghala se kwa hələa Shihor nya kwa ghala ta Ɛzhipte hwa'a te hɛɗia 
Ɛkron, laka bela kwa gwela nya ɓelahwe mbeli hwa ŋkwa nya sleke ka Kanan. 
Tagha nzanji mbeli nyi te ghəa ka Filisti mcɛfe, ghenci ka sleke Gaza, Asdod, 
Askalon, Gat ba'a Ɛkron, tsagha hɛɗia ka Ava 

4nya laka bela kwa zeme. Nda mbeli kazehwe pɛtɛa hɛɗia Kanan, se mbe Ara, 
nya kaŋa ka Sidon hwa'a mbe Afɛk, kwa ghala ta ka Amor, 

5tsagha hɛɗia Gɛbal, pɛtɛ ŋa Liban nya laka nya same veci kwa yitea Ba'al-Gad, 
yitea seɗa ta ghweme ta Hɛrmon hwa'a kwa Lebo-Hamat, 

6pɛtɛa hɛɗi nya pelɛ ghweme se te Liban hwa'a va Misrefot-Mayim, pɛtɛ ŋa ka 
Sidon. Ma kahende geva ka Israyɛl kadzate mbe kema ne, kaŋka hɛ 'ya te kema 
ta nci. Ama gha ne, nehave nda bela ta hɛɗi nyi laka sla kwasheghediɗi ke ka 
Israyɛl kala nya gezave ŋa 'ya. 

7Nehete nda hɛɗia shɛ tsetsenya kawəsə kezeme ghɛ ke hwelefefi mesli ba'a kwa 
bake ta bela ta mbelia Manasɛ.» 

Nehe ta hɛɗi nya pelɛ kema ta Zhəwrdɛŋe 

8Nahe hwelefefia Rəbɛn, Gad ba'a kwete kwa bake ta bela ta Manasɛ kekemave 
ŋa nci hɛɗi nyi ndeke nda Moyize, nde mene slene ta Mahwətə ke hɛ pelɛ kema 
ta Zhəwrdɛŋe laka same ta veci, 

9se te Arowɛr, mɛa hələbəa hələa Arnon ba'a se te meleme nya kwa zlərə ne, 
pɛtɛa ŋkwa nya pelɛ ŋwela ta Mɛdeba hwa'a va Dibon kaŋa nci, 

10tsagha meleme nyi kese va Sihon, meghea ka Amor, nya kemene meghe te 
Hɛshebon pa kwa ghala le Amon, 

11tsagha Gala'ad, hɛɗia ka Gɛshəwr ba'a ŋa ka Ma'akat, pɛtɛa ghweme ta 
Hɛrmon, pɛtɛa Bashan hwa'a mbe Salka. 

12Ma mbe Bashan, pɛtɛa hɛɗia meghe Og nya kesleke Ashetarot ba'a Ɛdrɛyi, kwa 
keɗaŋe ta wəndəa ka Refay. Moyize nde hərəte ka meghea kɛfi nyi mahekenea 
shɛhɛ ba'a nde ŋkamte hɛ. 

13Ama keŋkamte ka Gɛshəwr ba'a ka Ma'akat ka Israyɛl we, mba hɛ hwa hɛ le 
nza ta nci pa ɓeshi. 

14Deke hwelefe ta Lɛvi yandeke nda ma hɛɗi mbeli kawəsə kezeme ghɛ. Ma 
wəshi nyi dzeghe Shala mbeli le hɛ ba'a nyi tere mbeli te ghwə kwa kema ta Shala 
Mahwətə ta ka Israyɛl ne, ghenci ya kaŋa nci wəsə kezeme ghɛ, kala nya gezave 
nda mbeli ke hɛ. 

15Pa Moyize ndeke nda ŋa hwelefe ta Rəbɛn bela ta ŋkwa kala yɛ peləa nci. 

16Ŋa nci ghala ta ŋkwa ne, se te Arowɛr dzeyi mɛa hələa Arnon ba'a meleme nya 
kwa tepe ta zlərə, tsagha ŋwela nya pelɛ ghweme nya takwa takwa yitea 
Mɛdeba, 

17tsagha Hɛshebon ba'a pɛtɛa yɛ meleme ta ŋkɛ nyi pelɛ ŋwela nya pelɛ ghweme: 
Dibon, Bamot-Ba'al, Bɛt-Ba'al-Mɛyon, 

18Yahas, Kedɛmot, Mɛfat, 

19Kiriyatayim, Sibma, Sɛrɛt-Shahar pelɛ wəmbə nya mɛa zlərə, 

20Bɛt-Pɛyor, ŋkwa nyi dzawa vare Pisga ba'a Bɛt-Yeshimot. 

21Kadzevare pɛtɛa meleme nyi pelɛ ŋwela ne, hɛɗi meghea Sihon, meghea ka 
Amor nya kese kasleke Hɛshebon. Nahe Moyize keɗate ŋkɛ, tsagha mbeli nyi te 
ghəa ka Madiyan: Ɛvi, Rɛkɛm, Səwr, Həwr ba'a Rɛba. 

22Hwa mbeli nyi mpəakawa ka Israyɛl le kafayɛ ne, Balam, nde ŋa zlera, wəzege 
ta Bɛyor ya shɛ. 

23Ghala ta ka Rəbɛn ne, Zhəwrdɛŋe ba'a ŋkwa nyi dzeyi yite. Nya ya kaŋa ka 
Rəbɛn nya bela kala nza ta peləa nci. 

24Nahe Moyize kendeke nda kwete bela ke pelə nyi mbe hwelefe ta Gad. 

25Ghala ta ŋa nci hɛɗi ne, Yazɛr, pɛtɛa meleme nyi mbe Gala'ad, kwete bela ta 
hɛɗia ka Amon hwa'a kwa Arowɛr, takwa yitea Raba, 

26se mbe Hɛshebon hwa'a kwa Ramat-Mispɛ ba'a Betonim, se te Mahanayim pa 
kwa hɛɗia Lo-Dabar. 

27Ma kwa zlərəa Zhəwrdɛŋe ne, Bɛt-Haram, Bɛt-Nimra, Səwkot ba'a Safon, bela 
ta hɛɗia Sihon, meghea ka Hɛshebon, tsagha Zhəwrdɛŋe ba'a hɛɗi nyi dzeyi mɛ 
hwa'a te mɛa ndərəa Zhɛnɛzarɛt, pelɛ kwete kema ta hələa Zhəwrdɛŋe laka 
ŋkwa kesame ta veci. 

28Nya ya kaŋa mbelia Gad ŋkwa kala peləa nci, meleme nyi jama jama ba'a nyi 
ɓɛhwɛ ɓɛhwɛ. 

29Ma hɛɗi nya ndeke nda Moyize ke kwa bake ta bela ta Manasɛ kala peləa nci 
ne, 

30Mahanayim ya kaghala ta ŋkɛ laka bela kwa zeme, geze ta ŋkɛ, pɛtɛa Bashan, 
pɛtɛa hɛɗia Og, meghea ka Bashan, pɛtɛa meleme nyi ɓɛhwɛ ɓɛhwɛ nyi 
ŋkwaŋemsə ta Yayir nya mbe Bashan, 

31tsagha kwete bela ta Gala'ad, tsagha yɛ Ashetarot le Ɛdrɛyi, meleme ta Og, 
meghe nya mbe Bashan. Nya ya kaŋa Makir, Wəzege ta Manasɛ, kepelə kepelə. 

32Nya ya kaŋkwa nya ndeke nda Moyize ke hɛ pelɛ kema ta hələa Zhəwrdɛŋe 
ba'a laka ŋkwa kesame ta veci yitea Zhɛriko, vəa ŋkwa nya nza ŋkɛ te ŋwela ta 
Mowab. 

33Kenehave nda ŋkwa Moyize ke hwelefe ta Lɛvi we. Shala Mahwətə ta ka Israyɛl 
ya kaŋa nci ŋkwa kala nya gezete ŋkɛ. 

Zhozəwɛ 14 

Nehe ta hɛɗia Kanan 

1Wa nyi hɛɗi nyi kemave ka Israyɛl te hɛɗia kanan nya neheve nda nde dzeghe 
Shala Ɛlazar, Zhozəwɛ wəzege ta Nəwn ba'a mbeli nyi te ghəa hwelefe ke ka 
Israyɛl: 

2pa mbeli slate kwasheghediɗi kenta ŋkwa kala nya gezave nda Mahwətə ke 
Moyize kanehe nda mbeli ke hwelefefi mesli ba'a kwete bela ta hwelefe. 

3Kwa nza ŋkɛ nahe Moyize kendeke nda ŋa nci ŋkwa ke kweci hwelefefi bake 
ba'a kwa bake ta bela ta hwelefe laka kwete bela ta hələa Zhəwrdɛŋe. Ama 
kendeke nda ŋa nci ŋkwa ke ŋwalea Lɛvi we. 

4Ŋwalea Zhozɛf ne, bake hwelefefia nci, Manasɛ ba'a Ɛfrayim: Kendeke nda 
ŋkwa mbeli ke hwelefe ta Lɛvi tɛape te hɛɗia shɛ we. Deke ŋkwa nya nza hɛ te 
mbe meleme ba'a ŋkwa nyi dzeyi yite kezha wəshi keseɗa ta nci ba'a kweci 
wəshia nci. 

5Pa ka Israyɛl menete kala nya gezave nda Mahwətə ke Moyize, pa hɛ nehete 
hɛɗia shɛ. 

6Pa ŋwalea Zhəwda se sha Zhozəwɛ pelɛ Gilgal. Ma ke Kalɛb, wəzege ta Yefəwnɛ, 
nde Kenaz shɛ: «Nahe gha le ghəa ŋa keɗepe ghena nya gezave nda Mahwətə ke 
Moyize, wəndəa Shala, ghena nya kaŋa ŋa ba'a kaŋa ɗa pelɛ Kadɛs-Barnɛya. 

7Wəfaɗemsə va ta ɗa nda ghwenakɛ ɗa Moyize, nde mene slene ta Mahwətə slə 
pelɛ Kadɛs-Barnɛya kalə kanewe nza ta hɛɗi, tiɗiɗi gezave nda ghena shɛ 'ya kwa 
zhɛneke geva 'ya. 

8Ma kweci ka kesaka ma nyi kese pelɛ yitea 'ya ne, nahe hɛ kedakemte mbeli, 
ama 'ya, nahe 'ya kezelete ghena ta Shala Mahwətə tiɗiɗi. 

9Te vecia shɛ ne, ma ke Moyize meɗeyi: Ma hɛɗi nya ŋkeɗeve seɗa ta ŋa ne, kaŋa 
ŋa tenza ŋkɛ le ŋwalea ŋa kaghala ghala, kwa nza ŋkɛ tiɗiɗi zelete ghena ta 
Mahwətə, Shala ta ɗa na. 

10Newema tsetsenya tse nahe Mahwətə kesərəakɛ ɗa le mpi kala nya gezete ŋkɛ. 
Va wəfaɗemsə mcɛfeghəmbe ghala gezete nda Mahwətə ke Moyize, vəa ŋkwa 
nya dzeghwa hɛ te ɓerama. Newema tsetsenya va deghesemsə mcɛfeghəmbe 'ya 
ɓeshi. 

11Mba berete mbe 'ya və nya ghwenakɛ ɗa Moyize, beretekea shɛ 'ya tsetsenya 
kala nya kese va 'ya shɛ, kezha lə yitea mpa ba'a kamene kweci slene. 

12Ndeke ɗa ghweme nya kala nya gezete Mahwətə vəa ŋkwa shɛ. Kwa nza ŋkɛ 
nahe na kefate te vecia shɛ kwa gezete ŋayɛ 'ya ka Anak ya hwa hɛ mbe meleme 
nyi berete berete. Ɗa ma ta Mahwətə kanza le 'ya ne, kateŋka hɛ 'ya kala nya 
gezete ŋkɛ le ghəa ŋkɛ.» 

13Pa Zhozəwɛ wəpikɛ Kalɛb, wəzege ta Yefəwnɛ ba'a ndeke nda Hɛbron kaŋa 
ŋkɛ. 

14Kala nya menete geva ŋkɛ nda se Kalɛb, wəzege ta Yefəwnɛ, nde Kenaz 
kakemave Hɛbron kaŋa ŋkɛ, va nya zelete ghena ta Shala Mahwətə ta ka Israyɛl 
ŋkɛ tiɗiɗi. 

15Ma sləa Hɛbron kaghate ne, Kiriyat-Arba, geze ta ŋkɛ, meleme ta Arba. Nahe 
Arba kese kawəndə nya kwele hwa ka Anak. Se te vəa shɛ ne, pa mbeli zhɛnakɛ 
mpi va mpa. 

Zhozəwɛ 15 

Hɛɗia hwelefe ta Zhəwda 

1Ma ŋkwa nya kaŋa hwelefe ta Zhəwda nya kemave hɛ le sla kwasheghediɗi kala 
peləa nci ne, se kwa ghala ta ka Ɛdom, te ɓerama ta Tsin, laka bela kwa gwela pa 
te kwa keɗaŋe ta bela kwa zeme. 

2Ma ghala ta nci laka bela kwa zeme ne, mɛa ndərə kwa Ghwənəghwə, 

3kadzeme laka bela kwa zeme ta wəmbəa yɛ Yɛte ba'a Tsin, kadzeme laka bela 
kwa zeme ta Kadɛs-Barnɛya, kadzeme laka Hɛsron hwa'a mbe Adar, tewətelɛwe 
dzeyi laka Karka, 

4kajive mbe Asmon, kazhigə kwa hələa ka Ɛzhipte, kakeɗaŋe kwa ndərəa 
Mɛditɛranɛ. Nya nde tenza kaghala ta ka Zhəwda laka bela kwa zeme. 

5Laka ŋkwa kesame ta veci ne, ndərə kwa Ghwənəghwə ya kaghala hwa'a kwa 
Zhəwrdɛŋe. Tagha slə ghala nya laka bela kwa gwela, 

6kadzeme laka Bɛt-Hogla, kajive laka bela kwa gwela ta Bɛt-Araba hwa'a pelɛ 
pelɛa Bohan, kwete hwa ŋwalea Rəbɛn. 

7Ma ghala shɛ ne, kadzeme laka zlərəa Debir Akor, kadzeyi laka bela kwa gwela 
ta Gilgal nya tiɗiɗi le ghweme ta Adəwmim, laka bela kwa zeme ta hələ. Kadzawa 
nde laka yɛ ɗaslea Ɛn-Shɛmɛsh ba'a kazhigə mbe Ɛn-Rogəwɛl. 

8Kadzeme nde laka zlərəa Hinom, kadzawa vare ŋkwa nya laka bela kwa zeme 
yitea Zhɛbəs, geze ta ŋkɛ, Zhɛrəzalɛm, kadzeme nde hwa'a pelɛ ghəa ghweme 

nya te kema ta zlərəa Hinom, laka pəkwə ta veci ba'a te kwa keɗaŋe ta zlərəa 
Refay, laka bela kwa gwela. 

9Se tagha ne, kazhɛre geva nde ghala sawa pelɛ ghəa ghweme kadzeyi te ɗaslea 
Nɛftowa, kadzawa laka ghweme ta Ɛfron, kadzeyi laka Ba'ala nya kaKiriyat-
Yɛarim. 

10Ma ghala shɛ ne, kadzeyi nde laka ŋkwa kepəkwə ta veci yitea Ba'ala laka 
ghweme ta Sɛyir, kajive laka bela kwa gwela ta ghweme ta ghɛa yɛ Wəfe keɗema 
ghweme ta Kesalon, kasawa nde laka Bɛt-Shɛmɛsh ba'a kazlake Timna nde. 

11Kadzeyi nde laka meleme Ɛkron nya laka bela kwa gwela, kadzeyi laka 
Shikaron, kadzeyi laka Yabnɛ, kadzeme laka ghweme ta Ba'ala, kazhigə kwa 
ndərəa Mɛditɛranɛ. 

12Ghala nya laka ŋkwa kepəkwə ta veci ne, gheŋkɛ ndərəa Mɛditɛranɛ. Wa nya 
tsetse dzeghete geva ghala ta ŋkwa nya kaŋa mbelia Zhəwda kala peləa nci. 

13Pa mbeli ndeke nda bela kwetɛŋe ke Kalɛb, wəzege ta Yefəwnɛ hwa mbelia 
Zhəwda, kala nya gezave nda Mahwətə ke Zhozəwɛ. Kiriyat-Arba keɗema 
meleme Arba nya kasləa shia Anak yandeke nda mbeli. Ma heka melemea shɛ 
mbeli tsetsenya ne, Hɛbron. 

14Pa Kalɛb ŋkamte ŋwalea Anak mahekene: Shɛshay, Ahiman ba'a Talmay. 

15Mbe Hɛbron slə ŋkɛ kadzeme kampa le mbeli nyi pelɛ Debir, nya se mbeli 
kaheka vəashi kaKiriyat-Sɛfɛr. 

16Ma ke Kalɛb: «Kave nda wəzha ta ɗa Aksa 'ya kamale ke wəndə nya keɗate 
Kiriyat-Sɛfɛr ba'a nya kekelehwe ŋkɛ.» 

17Pa Otniyɛl, wəzege ta Kenaz ba'a wəza meghekɛa Kalɛb ɗate melemea shɛ. Pa 
Kalɛb ndeke nda Aksa, wəzha ta ŋkɛ kamale. 

18Ma kwa dzeki ghɛa Otniyɛl nde ne, pa nde gezete nda ka'yɛwe wəve va Kalɛb, 
yitenyɛ. Pa Aksa sawanyɛ pelɛ kwara ta nta, pa Kalɛb 'yɛwakɛ wəsə nya zəzəte 
nde ve. 

19Ma ke zhɛnete nda: «Menete ɗa ganyɛ. Kwa nza ŋkɛ nahe na keveyi ɗa te hɛɗi 
nya laka bela kwa zeme nya keghwele ghwele. Ndeke ɗa yɛ ghwa kesa yɛmə.» 
Pa Kalɛb ndeke nda ghwa nyi pelɛ ghweme ba'a nyi kwake kwake. 

20Tsetse ŋa mbelia Zhəwda ŋkwa nya kemave hɛ kazeme ghɛ kala peləa nci. 

21Ma meleme nyi kwa ghala ta hɛɗia mbelia Zhəwda, laka ghala ta Ɛdom ne, 
Kabsɛyɛl Ɛdɛr, Yagəwr, 

22Kina, Dimona, Adɛyada, 

23Kɛdɛsh, Hasor, Itnan, 

24Zif, Tɛlɛm, Bɛyalot. 

25Hasor-Hadata, Keriyot-Hɛsron, nya heka mbeli perə kaHasor, 

26Amam, Shema, Molada, 

27Hasar-Gada, Hɛshemon, Bɛt-Pɛlɛt, 

28Hasar-Shəwal, Bɛrshɛba ba'a kweci meleme nyi dzeyi yite, 

29Ba'ala, Iyim, Ɛsɛm, 

30Ɛltolad, Kɛsil, Horma, 

31Siklag, Madmana, Sanesana, 

32Lebawot, Shilim ba'a Ɛn-Rimon. Ma pɛtɛa melemea shɛhɛ ne, bakemsə 
meslighəmbe le meleme nyi ɓɛhwɛ ɓɛhwɛ nyi dzeyi yitea hɛ. 

33Ma meleme nyi kwake te ŋwela ne, Ɛshetawol, Sora, Ashena, 

34Zanowa, Ɛn-Ganim, Tapəwa, Ɛnam, 

35Yarməwt, Adəwlam, Soko, Azɛka, 

36Sha'arayim, Aditayim, Gedɛra ba'a Gedɛrotayim. Meŋe wəfaɗeghəmbe 
meleme nyi jama jama ba'a nyi ɓɛhwɛ ɓɛhwɛ dzeyi yitea hɛ. 

37Kweci ya shɛ deŋwa, Senan, Hadasha, Migdal-Gad, 

38Dilan, Mispɛ, Yoktɛyɛl, 

39Lakish, Boskat, Ɛglon, 

40Kabon, Lahɛmas, Kitlish, 

41Gedɛrot, Bɛt-Dagon, Na'ama ba'a Makɛda. Meŋe ŋkwaŋeghəmbe meleme nyi 
jama jama ba'a nyi ɓɛhwɛ ɓɛhwɛ nyi dzeyi yitea hɛ. 

42Kweci ya shɛ ɓiyitsa: Libna, Ɛtɛr, Ashan, 

43Ifta, Ashena, Nɛsib, 

44Kɛyila, Akzib ba'a Marɛsha. Nahe hɛ kenza kameleme nyi jama jama mesli ba'a 
meleme nyi ɓɛhwɛ ɓɛhwɛ dzeyi yitea hɛ. 

45Kweci ya shɛ ɓiyitsa, yɛ Ɛkron le meleme ba'a ghedəkwə nyi dzeyi yite, 

46pɛtɛa meleme nyi jama jama ba'a nyi ɓɛhwɛ ɓɛhwɛ dzeyi yitea Asdod, kwelɛ 
yɛ Ɛkron le ndərəa Mɛditɛranɛ. 

47Asdod ba'a Gaza le meleme nyi jama jama ba'a nyi ɓɛhwɛ ɓɛhwɛ nyi dzeyi yitea 
hɛ, tsagha meleme nyi dzeyi mɛa hələa ka Ɛzhipte pa kwa ndərə Mɛditɛranɛ. 

48Ma meleme nyi pelɛ hwa ghweme ne, Shamir, Yatir, Soko, 

49Dana, Kiriyat-Sana nya heka mbeli kaDebir, 

50Anab, Ɛshtemowa, Anim, 

51Goshɛn, Holon ba'a Gilo, meŋe kwetɛŋeghəmbe meleme nyi jama jama ba'a nyi 
ɓɛhwɛ ɓɛhwɛ dzeyi yitea hɛ. 

52Kweci ya shɛ perə: Arab, Rəwma, Ɛshan. 

53Yanəwm Bɛt-Tapəwa, Afɛka, 

54Həwmeta, Kiriyat-Arba, nya heka mbeli kaHɛbron ba'a Siyor, meleme mesli 
nyi jama jama ba'a nyi ɓɛhwɛ ɓɛhwɛ nyi dzeyi yitea hɛ. 

55Kweci ya shɛ perə: Mawon, Karmɛl, Zif, Yəwta, 

56Zhizrɛyɛl, Yokdɛyam, Zanowa, 

57Kayin, Gibɛya ba'a Timna, meŋe meleme nyi jama jama ba'a nyi ɓɛhwɛ ɓɛhwɛ 
nyi dzeyi yitea hɛ. 

58Kweci ya shɛ kwa keɗaŋe: Haləwl, Bɛt-Səwr, Gedor, 

59Ma'arat, Bɛt-Anot ba'a Ɛltekone, meleme ŋkwaŋe nyi jama jama ba'a nyi 
ɓɛhwɛ ɓɛhwɛ nyi dzeyi yitea hɛ, 

60tsagha Kiriyat-Ba'al nya kaKiriyat-Yɛarim ba'a Raba. Meleme bake nyi jama 
jama ba'a nyi ɓɛhwɛ ɓɛhwɛ nyi dzeyi yitea hɛ. 

61Ma meleme nyi te ɓerama ne, Bɛt-Araba, Midin, Sekaka, 

62Nibeshan, Ir-Mɛla ba'a Ɛn-Gɛdi, ŋkwaŋe meleme nyi jama jama ba'a nyi ɓɛhwɛ 
ɓɛhwɛ nyi dzeyi yitea hɛ. 

63Shaŋe hwelefefia Zhəwda kaŋka ka Zhɛbəs nyi mbe Zhɛrəzalɛm, mba ka 
Zhɛbəs hwa mbelia Zhəwda le nza ta nci mbe Zhɛrəzalɛm pa ɓeshi. 

Zhozəwɛ 16 

Hɛɗia hwelefe ta Ɛfrayim ba'a ŋa Manasɛ 

1Ma hɛɗi nya kaŋa ŋwalea Zhozɛf nya kemave hɛ laka sla kwasheghediɗi ne, se 
kwa Zhəwrdɛŋe, laka ŋkwa kesame ta veci yitea hələa Zhɛriko, kajive laka 
ɓerama nya keslə mbe Zhɛriko kadzeme ghweme ta Bɛtɛl. 

2Se tagha ne, kadzawa nde laka Ləwz, kadzeyi laka ghala ta ka Ark nyi mbe 
Atarot, 

3kadzawa laka ŋkwa kepəkwə ta veci te hɛɗia ka Yaflɛt, kajive mbe hɛɗia Bɛt-
Horon nya kwake kwake ba'a Gɛzɛr, kazhigə kwa ndərəa Mɛditɛranɛ. 

4Tsetse hɛɗia hwelefe ta Zhozɛf, geze ta ŋkɛ yɛ Manasɛ le Ɛfrayim. 

5Wa nya ghala ta ŋkwa hwelefe ta Ɛfrayim kepelə kepelə nya: ma ghala ta ŋa nci 
ŋkwa ne, se mbe Atarot-Adar nya laka ŋkwa kesame ta veci hwa'a mbe Bɛt-
Horon nya biya, 

6se tagha ne, hwa'a mɛa ndərəa Mɛditɛranɛ. Laka bela kwa gwela ne, kadzeyi 
nde takwa yitea Mikmɛtat. Laka ŋkwa kesame ta veci yitea Mikmɛtat ne, kadzeyi 
nde laka Ta'anat-Silo nya jive nde, kajive hwa'a mbe Yanowa. 

7Se mbe Yanowa ne, kadzawa nde laka yɛ Atarot le Na'ara, laka Zhɛriko ba'a 
kazhigə kwa Zhəwrdɛŋe. 

8Ma laka ŋkwa kepəkwə ta veci yitea Mikmɛtat ne, se mbe Tapəwa nde hwa'a 
kwa hələa Kana, kazhigə kwa ndərəa Mɛditɛranɛ. Tsetse ŋa hwelefe ta ŋwalea 
Ɛfrayim kala nza ta yɛ peləa nci. 

9Pa mbeli mbakete nda kweci meleme nyi jama jama ba'a nyi ɓɛhwɛ ɓɛhwɛ te 
hɛɗia hwelefe ta Manasɛ ke hɛ. 

10Keŋkamte ka Kanan nyi hwa hɛ le nza hɛ mbe Gɛzɛr ka Ɛfrayim we. Mba hɛ 
hwa hɛ le nza hwa'a va ɓeshi. Ama nahe hɛ kenza kaka mavashia nci. 

Zhozəwɛ 17 

1Wa nya ŋa hwelefefia Manasɛ nya bela, kwa nza ŋkɛ nahe ŋkɛ kenza katezhɛa 
wəzege ta Zhozɛf. Makir ya katezhɛa Manasɛ, yitenyɛa Gala'ad nde kemave hɛɗia 
Gala'ad ba'a Bashan, kwa nza ŋkɛ nahe ŋkɛ kenza kawəndə kempa laka same ta 
veci yitea Zhəwrdɛŋe. 

2Nahe mbeli kendeke nda hɛɗi ke kweci ŋwalea Manasɛ kala yɛ peləa nci, kezha 
ŋwalea Abiyɛzɛr, ŋa Hɛlɛk, ŋa Asriyɛl, ŋa Shɛkɛm, ŋa Hɛfɛr, ŋa Shemiday: ghenci 
ya kaŋwale tezhilia Manasɛ, wəzege ta Zhozɛf, kala yɛ peləa nci. 

3Ma Selofad nya kenza kawəzege ta Hɛfɛr, wəzege ta Gala'ad, wəzege ta Makir, 
wəzege ta Manasɛ ne, kekemave ŋwale tezhili ŋkɛ we, ama ŋwalea kwɛ ya ve, 
wa nyi sləa nci nyi: Mala, Nowa, Hogla, Milka ba'a Tirsa. 

4Pa hɛ se kasləyi nde dzeghe Shala Ɛlazar, Zhozəwɛ wəzege ta Nəwn ba'a mbelia 
jama, ma ke hɛ sha hɛ: «Nahe Mahwətə kegezave nda ke Moyize kezha ŋa n'yɛ 
ŋkwa mbeli hwa ka kesaka yiteyɛa yiteyɛ n'yɛ.» Pa mbeli ŋave nda ke hɛ hwa 
kweci hwelefefia nci kala nya gezeke Mahwətə. 

5Pa mbeli ndeke nda ŋkwa meŋe ke mbelia Manasɛ laka sla kwasheghediɗi, 
kadzevare yɛ Gala'ad le Bashan nyi pelɛ kema ta Zhəwrdɛŋe. 

6Keneheve nda hɛɗi mbeli deke ke ŋwale tezhili Manasɛ we, ama pa le ŋwalea 
kwɛa ŋkɛ. Ma hɛɗia Gala'ad ne, ŋa kweci ŋwale tezhilia Manasɛ ŋkɛ. 

7Ma ghala ta hɛɗia Manasɛ ne, se mɛa Asɛr hwa'a mbe Mikmɛtat, laka ŋkwa 
kesame ta veci yitea Sishɛm. Kadzawa nde bela kwa zeme, laka mbeli nyi te hɛɗia 
Ɛn-Tapəwa. 

8Ma hɛɗia Tapəwa ne, ŋa mbelia Manasɛ ŋkɛ, ama Tapəwa nya kameleme nya 
kwa ghala le Manasɛ ne, ŋa ŋwalea Ɛfrayim ŋkɛ. 

9Kadzawa ghala shɛ laka hələa Kana nya laka bela kwa zeme. Ma meleme ta ŋkɛ 
nyi jama jama ne, ŋa Ɛfrayim hɛ. Ndagwara te hɛɗia Manasɛ hɛ. Kadzawa nde 
laka bela kwa gwela ta hələ kezha zhigə kwa ndərəa Mɛditɛranɛ. 

10Ma laka bela kwa zeme ne, Ɛfrayim ya kaghala. Ma laka bela kwa gwela ne, 
Manasɛ. Ndərəa Mɛditɛranɛ ya kaghala ta nci nya laka ŋkwa kepəkwə ta veci. 
Kakwaɗe Asɛr ŋkɛ laka bela kwa gwela ba'a Isakar laka same ta veci. 

11Mbe ŋa Isakar ba'a ŋa Asɛr ne, nahe Manasɛ kekemave meleme bake: Bɛt-
Shɛyan ba'a Iblɛyam nyi kaŋa ka Dor, tsagha kweci meleme nyi dzeyi yitea Dor, 
Ɛn-Dor, Ta'anak ba'a Mɛgido le mbeli nyi mbe hɛ, tsagha meleme nyi dzeyi yitea 
hɛ, geze ta ŋkɛ, ŋkwa nyi dzeyi yitea Dor. 

12Ama shaŋe ŋwalea Manasɛ kaŋka ka Kanan nyi mbe melemea shɛhɛ, mba hɛ 
le nza te hɛɗia shɛ. 

13Ya kwela kemave berete ka Israyɛl ne, keŋkamte hɛ hɛ we, pa hɛ zhɛrete ka 
Kanan shɛ kaka mavashi kemene nda slene ke hɛ. 

14Ma ke ŋwalea Zhozɛf sha Zhozəwɛ: «Wa raberə nda ndeke n'yɛ bela ta hɛɗi na 
kwetɛŋe, ndagwara nahe Mahwətə kewəpikɛ n'yɛ ba'a keseghete n'yɛ kwele 
kwele wa?» 

15Ma ke Zhozəwɛ sha hɛ: «Ma kenza nde mbeli nyi kwele kwele yɛ ba'a kenza 
nde dewə ŋayɛ ghweme ta Ɛfrayim ne, dzeme mə laka ghala ta ka Pɛrɛs ba'a ŋa 
ka Refay, tsəhwə mə ŋkwa mbe gamba.» 

16Ma ke ŋwalea Zhozɛf: «Katenza ghwemea shɛ wərə n'yɛ we. Ɓiyitsa ne, 
wəmata gədəwə kwa lɛ lɛ ya va ka kanan nyi kwake kwake ba'a nyi mbe Bɛt-
Shɛyan, tsagha nyi mbe meleme nyi dzeyi yitea zlərəa Zhizrɛyɛl.» 

17Ma ke Zhozəwɛ sha mbelia Zhozɛf, yita ta Ɛfrayim ba'a kwa bake ta bela ta 
Manasɛ: «Kaganda nza yɛ kwele kwele ba'a keberete berete ŋayɛ, deke ŋkwa 
kwetɛŋe nde tenza va gheyɛ te hɛɗi nya we. 

18Katenza pɛtɛa ŋkwa nya hwa ghweme nya bətə va yɛ wəfe kaŋa ŋayɛ. 
Katetsəhwə ŋkwa shɛ yɛ ba'a katenza yɛ yimə dzeme hwe. Kateŋkamte ka Kanan 
yɛ ya ghenci nza le wəmata gədəwə nyi kalɛ ba'a ya ghenci nza berete beretenji.» 

Zhozəwɛ 18 

Sla ta kwasheghediɗi kezha hwelefefi nyi ketene 

1Pa pɛtɛa ka Israyɛl tsenete geva mbe Silo, pa hɛ menete cɛ lekwesa kebegeme 
geva le Mahwətə. Pɛtɛa hɛɗi kafa nda ŋa nci ke hɛ. 

2Mberefaŋe hwelefefi nyi kekemavema ŋa nci ŋkwa kaba hwa ka Israyɛl. 

3Ma ke Zhozəwɛ sha ka Israyɛl: «Wa yaneghe yɛ kezha kele hɛɗi nya ndeke ŋayɛ 
Shala Mahwətə ta ka yitehɛ ŋayɛ wa? 

4Tsehave mə mbeli mahekene hwa yayata hwelefe, 'ya kateghwene hɛ yitea 
slene, kateslə hɛ ba'a kadzeghwamte hɛɗi hɛ kezha newe nza ta ŋkɛ, kehɛɗi 
kehɛɗi kele ɗa ghena hɛ kase. 

5Mberefaŋe mbe nehe hɛɗi hɛ mbe dzeghwa ta ncia shɛ: ma yita ta Zhəwda ne, 
kwa ghala ta ŋkɛ nza ŋkɛ laka bela kwa zeme, yita ta Zhozɛf ne, te ŋa ŋkɛ ŋkɛ 
laka bela kwa gwela. 

6Katekele ɗa ghena ta nza ta hɛɗi yɛ keghə keghə mberefaŋe kase teke. Kasla 
kwasheghediɗi 'ya teke kwa kema ta Shala Mahwətə ta ɓəmə, kezha yayata 
hwelefe ta ŋayɛ. 

7Ama kanza ŋkwa shɛ kezha ka Lɛvi nyi hwa gheyɛ we, kwa nza ŋkɛ dzeghe Shala 
ya kaŋa nci bela ta ŋkwa. Ma Gad, Rəbɛn ba'a kwa bake ta bela ta hwelefe ta 
Manasɛ ne, nahe hɛ kekemave ŋa nci ŋkwa pelɛ kema ta hələa Zhəwrdɛŋe, laka 
ŋkwa kesame ta veci, Moyize, nde mene slene ta Mahwətə nde ndeke nda hɛ ke 
hɛ.» 

8Cape mbeli nyi kentave geva kezha newe hɛɗi slə. Ma nda teslə hɛ ne, ma ke 
Zhozəwɛ gezave nda ke hɛ: «Kwiɗi mə, newemte mə hɛɗi nda se yɛ kageze ɗa 
nza ta ŋkɛ. Katesla kwasheghediɗi 'ya kezha gheyɛ kwa kema ta Mahwətə mbe 
Silo.» 

9Cape mbelia shɛhɛ, pa hɛ dzeghwamte hɛɗia shɛ. Pa hɛ rafeke nza ta sla ta hɛɗia 
shɛhɛ mberefaŋe ba'a sləa yɛ meleme ta nci kase sha Zhozəwɛ mbe ghedəkwəa 
Silo. 

10Pa Zhozəwɛ slate kwasheghediɗi mbe Silo kwa kema ta Mahwətə, pa ŋkɛ 
ndeke nda hɛɗi ke ka Israyɛl kala nza ta yita ta nci. 

Hɛɗia Bɛnjamɛn 

11Pa ŋa hwelefe ta Bɛnjamɛn ntave geva laka kwasheghediɗi kala nza ta peləa 
nci. Ma ghala ta ŋa nci ŋkwa ne, kwelɛ ŋa yɛ Zhəwda le ŋa ŋwalea Zhozɛf. 

12Laka bela kwa gwela ne, slə mbe Zhəwrdɛŋe ghala shɛ kadzeme laka bela kwa 
gwela ta Zhɛriko, kadzeme mbe ghweme nya laka ŋkwa kepəkwə ta veci hwa'a 
te ɓerama ta Bɛt-Avɛn. 

13Se tagha ne, kadzeyi nde laka Ləwz, kadzawa vare wəmbəa Ləwz nya heka 
mbeli kaBɛtɛl nya laka bela kwa zeme, kadzawa Atarot-Adar dzeme hwa 
ghweme nya laka bela kwa zeme yitea Bɛt-Horon nya kwake. 

14Laka ŋkwa kepəkwə ta veci ta ghwemea shɛ ne, kazhɛre geva nde laka bela 
kwa zeme kezha ntsehe mbe Kiriyat-Ba'al nya heka mbeli kaKiriyat-Yɛyarim, 
meleme ta ŋwalea Zhəwda. Tsetse bela nya laka ŋkwa kepəkwə ta veci. 

15Ma laka bela kwa zeme ne, kagha geva nde te kwa keɗaŋe ta Kiriyat-Yɛyarim, 
kadzeyi nde laka Gasin ba'a kazhigə nde mɛa yɛ ɗaslea Nɛftowa. 

16Slə tagha ne, kasawa nde yitea ghweme nya tiɗiɗi le zlərəa Bɛn-Hinom, laka 
zlərəa Refay nya laka bela kwa gwela. Kadzawa nde laka zlərəa Hinom, vare 
wəmbəa Zhɛbəs, laka bela kwa zeme, kadzawa nde hwa'a kwa Ɛn-Rogəwɛl. 

17Kazhɛre geva nde laka bela kwa gwela ba'a kantsehe nde mbe Ɛn-Shɛmɛsh, 
zhɛne, mbe Gelilot nya tiɗiɗi le ŋkwa kedzeme laka Adəwmim, kasawa nde laka 
gela ta Bohan, wəzege ta Rəbɛn. 

18Zhɛkwa ne, kadzeyi nde laka zlərəa Zhəwrdɛŋe, kadzawa nde laka bela kwa 
gwela hwa'a kwa zlərəa shɛ. 

19Kadzeyi nde laka bela kwa gwela ta Bɛt-Hogla, kazhigə laka mɛa ndərə kwa 
Ghwənəghwə, te ŋkwa nya jikə geva ŋkɛ le Zhəwrdɛŋe, laka bela kwa zeme. 

20Ma laka ŋkwa kesame ta veci ne, Zhəwrdɛŋe ya kaghala. Tsetse ghala ta hɛɗi 
nya kaŋa ŋwalea Bɛnjamɛn, kala nza ta peləa nci. 

21Ma meleme nyi kaŋa ŋwalea Bɛnjamɛn kala nza ta peləa nci ne, Zhɛriko, Bɛt-
Hogla, Ɛmɛk-Kɛsis, 

22Bɛt-Araba, Semarayim, Bɛtɛl, 

23Avim, Para, Ofra, 

24Kefar-Amona, Hofni ba'a Gɛba. Meŋe bakeghəmbe meleme nyi jama jama ba'a 
nyi ɓɛhwɛ ɓɛhwɛ. 

25Kweci ya shɛ: Gabawon, Rama, Beyɛrot, 

26Mispɛ, Kefira, Mosa, 

27Rɛkɛm, Irpɛyɛl, Tarala, 

28Sɛla, Ɛlɛf, meleme ta ka Zhɛbəs, geze ta ŋkɛ, Zhɛrəzalɛm, Gibɛya ba'a Kiriyat. 
Meŋe wəfaɗeghəmbe meleme nyi jama jama ba'a nyi ɓɛhwɛ ɓɛhwɛ. Nya ya 
kaghala ta hɛɗia ŋwalea Bɛnjamɛn kala peləa nci. 

Zhozəwɛ 19 

Hɛɗia Simɛyon 

1Ma kwa bake ta hɛɗi nya kentave geva laka kwasheghediɗi ne, nahe ŋkɛ 
kendeke nda geva ke yita ta Simɛyon kala nza ta peləa nci. Ma ŋa nci wəsə 
kezeme ghɛ ne, kwelɛ tepe ta ŋa ŋwalea Zhəwda. 

2Ma meleme nyi kemave hɛ kawəsə kezeme ghɛ ne, Bɛrshɛba, Shɛba, Molada, 

3Hasar-Shəwal, Ba'ala, Ɛsɛm, 

4Ɛltolad, Betəwl, Horma, 

5Siklag, Bɛt-Markabot, Hasar-Səwsa, 

6Bɛt-Lebawot ba'a Sharəwɛn: meŋe mahekeneghəmbe meleme nyi jama jama 
ba'a nyi ɓɛhwɛ ɓɛhwɛ. 

7Kweci ya shɛ: Ayin, Rimon, Ɛtɛr ba'a Ashan, wəfaɗe meleme nyi jama jama le 
nyi ɓɛhwɛ ɓɛhwɛ nyi dzeyi yitea hɛ. 

8Kweci meleme nyi ɓɛhwɛ ɓɛhwɛ ya dzeyi yitea melemea shɛhɛ hwa'a mbe 
Ba'alat-Bɛr nya kaRamat, laka bela kwa zeme. Tsetse ŋa hwelefe ta ŋwalea 
Simɛyon kala nza ta peləa nci. 

9Ma ŋa ŋwalea Simɛyon wəsə kezeme ghɛ ne, mbe ŋa ŋwalea Zhəwda kelete 
mbeli, kwa nza ŋkɛ nahe hɛ kekemave bela kwele ma ke hɛ, vatse nza hwelefe ta 
Simɛyon te tepe ta hɛɗia Zhəwda. 

Hɛɗia Zabəlon 

10Kwa maheke ta ŋkwa nya kentave geva le sla kwasheghediɗi ne, ŋa ŋwalea 
Zabəlon kala nza ta peləa nci. Ma hɛɗia nci ne, kadzawa laka bela kwa zeme 
hwa'a kwa Sarid. 

11Slə tagha ne, kadzeme ghala shɛ laka ŋkwa kepəkwə ta veci hwa'a mbe Marala, 
zhɛne, hwa'a mbe Dabɛshɛt ba'a mɛa hələ nya kehwɛ dzeyi laka ŋkwa kesame 
ta veci yitea Yoknɛyam. 

12Se mbe Sarid ne, kazhɛre geva nde laka ŋkwa kesame ta veci hwa'a kwa ghala 
ta Kislot-Tabor, kajive laka Dabrat ba'a kadzeme laka Yafiya. 

13Se tagha ne, kadzeme nde laka ŋkwa kesame ta veci hwa'a mbe Gat-Hɛfɛr ba'a 
Ita-Kasin, kadzeyi nde laka Rimon ba'a kazhɛre geva nde laka Nɛya. 

14Kazhɛre geva ŋkɛ laka bela kwa gwela ta Hanaton ba'a kazhigə kwa zlərəa Ifta-
Ɛl. 

15Ma hɛɗia shɛ ne, meleme meŋe bakeghəmbe ya te: Katat, Nahalal, Shimron, 
Idala, Bɛtelɛhɛm le meleme nyi ɓɛhwɛ ɓɛhwɛ dzeyi yitea hɛ. 

16Tsetse ŋa ŋwalea Zabəlon hɛɗi kezeme ghɛ kala nza ta peləa nci, meleme nyi 
jama jama le nyi ɓɛhwɛ ɓɛhwɛ nyi dzeyi yitea hɛ. 

Hɛɗia Isakar 

17Kwa wəfaɗe ta ŋkwa nya kelete mbelia Isakar laka kwasheghediɗi ne, ŋa peləa 
nyi kwa yita ta Isakar. 

18Ma ghala ta hɛɗia nci ne, dzeyi laka Zhizrɛyɛl, Kɛsəwlot, Shəwnɛm, 

19Hafarayim, Siyon, Anaharat, 

20Rabit, Kishiyon, Ɛbɛs, 

21Rɛmɛt, Ɛn-Ganim, Ɛn-Hada ba'a Bɛt-Pasɛs. 

22Kakwaɗe Tabor, Shasayim nde, kantsehe nde hwa'a kwa Zhəwrdɛŋe. Meŋe 
ŋkwaŋeghəmbe meleme nyi jama jama le nyi ɓɛhwɛ ɓɛhwɛ nyi dzeyi yitea hɛ. 

23Tsetse ŋa hwelefe ta Isakar hɛɗi kezeme ghɛ kala nza ta peləa nci, meleme nyi 
jama jama le nyi ɓɛhwɛ ɓɛhwɛ nyi dzeyi yitea hɛ. 

Hɛɗia Asɛr 

24Kwa mcɛfe ta bela nya kentave nda geva laka kwasheghediɗi ne, ŋa hwelefe ta 
ŋwalea Asɛr, kala nza ta peləa nci. 

25Ma ghala ta nci ne, Hɛlkat, Hali, Bɛtɛn, Akeshaf, 

26Alamɛlɛk, Amad ba'a Mishal. Kakwaɗe Karmɛl nde laka ŋkwa kapəkwə ta veci 
ba'a Shihor-Libnat. 

27Zhɛne ne, kazhɛre geva nde laka bela ta ŋkwa kesame ta veci yitea Bɛt-Dagon, 
kazhigə nde vare Zabəlon ba'a zlərəa Ifta-Ɛl, laka bela kwa gwela ta Bɛt-Ɛmɛk 
ba'a Nɛyɛl, kajive nde laka kwa gwela ta Kabəwl, 

28laka Abdon, Rehob, Hamon ba'a Kana, kantsehe nde hwa'a mbe Sidon, meleme 
nya wəba. 

29Tagha gɛ, kazhɛre geva ŋkɛ laka Rama ba'a ŋkwa nya berete nya te hɛɗia Tir, 
kajive nde laka Hosa kezha miɗi kwa ndərəa Mɛditɛranɛ dzawa laka Mahalɛb, 
Akzib, 

30Əwm, Afɛk le Rehob, bakemsə bakeghəmbe meleme nyi jama le nyi ɓɛhwɛ te 
hɛɗia shɛ pɛtɛ. 

31Tsetse ŋa hwelefe ta ŋwalea Asɛr ŋkwa kezeme ghɛ kala yita ta nci, meleme 
nyi jama le nyi ɓɛhwɛ. 

Hɛɗia Nɛftali 

32Kwa ŋkwaŋe ta ŋkwa nya, kentave nda geva le kwasheghediɗi ke ŋwalea 
Nɛftali kala yita ta nci. 

33Ghala ta nci ne, kaslə mbe Hɛlɛf, se yitea kwete wəfe nya wəba nya mbe 
Sa'ananim kadzeyi laka, Adami-Nɛkɛb le Yabnɛyɛl, hwa'a kwa Lakəwm, ba'a 
kazhigə kwa Zhəwrdɛŋe. 

34Kazhɛre geva ŋkɛ laka bela nya pəkwə veci kwa sha Aznot-Tabor, kajive nde 
laka Hokəwk, kajive laka hɛɗia Zabəlon nya laka bela kwa zeme, zhɛne, ŋa Asɛr 
nya laka ŋkwa kepəkwə ta veci. Ma laka bela kesame ta veci ne, Zhəwrdɛŋe ya 
kwa ghala. 

35Ma meleme nyi berete berete ne, Sidim, Sɛr, Hamat, Rakat, Kinɛrɛt, 

36Adam, Rama, Hasor, 

37Kɛdɛsh, Ɛdrɛyi, Ɛn-Hasor, 

38Iron, Migdal-Ɛl, Horɛm, Bɛt-Anat ba'a Bɛt-Shɛmɛsh. Meŋe meslighəmbe 
meleme nyi jama jama le nyi ɓɛhwɛ ɓɛhwɛ nyi dzeyi yitea hɛ. 

39Tsetse ŋa ŋwalea Nɛftali hɛɗi, kala nza ta peləa nci, meleme nyi jama jama le 
nyi ɓɛhwɛ ɓɛhwɛ nyi dzeyi yitea hɛ. 

40Kwa mberefaŋe ta bela nya ntave nda mbeli laka kwasheghediɗi ne, ŋa hwelefe 
ta Dan kala nza ta peləa nci. 

41Ma hɛɗi nyi kaŋa nci ne, Sora, Ɛshetawol, Ir-Shɛmɛsh, 

42Sha'alabin, Ayalon, Itla, 

43Ɛlon, Timna, Ɛkron, 

44Ɛltekɛ, Gibeton, Ba'alat, 

45Yehəwd, Benɛ-Berak, Gat-Rimon 

46Hələa Yarkon, Rakon, ŋkwa nya dzeyi yitea Jafa. 

47Pa hɛɗia ŋwalea Dan zave nda za ke hɛ, cape hɛ kalə yitea mpa le Lɛshɛm. Pa 
hɛ kelehwe melemea shɛ ba'a mpəmte mbeli nyi mbe, pa hɛ hekate nda sləa 
yiteyɛa nci Dan ke Lɛshɛm. 

48Tsetse ŋa hwelefe ta ŋwalea Dan hɛɗi kezeme ghɛ kala nza ta peləa nci, 
meleme nyi jama jama le nyi ɓɛhwɛ ɓɛhwɛ nyi dzeyi yitea hɛ. 

49Ma kwa kiɗimte nehe hɛɗi hɛ kwelɛ ghəa nci ne, pa ka Israyɛl ndeke nda ŋa 
ŋkɛ bela te tepe ta ŋa nci ke Zhozəwɛ, wəzege ta Nəwn. 

50Kala ghena nya gezete Mahwətə ne, pa mbeli ndeke nda meleme nya 'yɛwete 
ŋkɛ, geze ta ŋkɛ, Timnat-Sɛra, pelɛ ghweme ta Ɛfrayim. Pa ŋkɛ zhɛne kaŋate 
melemea shɛ ba'a nzanyɛ mbe. 

51Tsetse hɛɗi nyi nehete nde dzeghe Shala Ɛlazar, Zhozəwɛ, wəzege ta Nəwn 
ba'a mbeli nyi te ghəa yitehɛ nyi mbe Israyɛl laka sla kwasheghediɗi kwa kema 
ta Mahwətə mbe Silo, te kema ta cɛ lekwesa kebegeme geva. Tsetse kiɗimte nehe 
ta hɛɗi hɛ. 

Zhozəwɛ 20 

Meleme kentikə 

1Ma ke Mahwətə sha Zhozəwɛ: 

2«Geze nda ke ŋwalea Israyɛl, ma pa na sha hɛ: Ntave mə yɛ meleme kewəfərə 
nyi gezete ŋayɛ 'ya laka Moyize. 

3Ma yayata wəndə nya ketsave kelɛhe le wəndə ne, katehwɛ ŋkɛ kezha wəfərə 
mbe melemea shɛ. Tsagha ne, katembele ŋkɛ va wəndə nya keveyi geva kezha 
wa kelɛhea shɛ. 

4Katehwɛ wəndə nya ketsave kelɛhe kaɗema le ɗe ta ŋkɛ kadzembe kwete 
meleme hwa melemea shɛhɛ, kateghereŋe ŋkɛ mɛa ŋkwa kedzembe meleme 
nda tegeze nda ghena ta ŋkɛ ŋkɛ ke mbelia jama nyi mbe melemea shɛ. 
Katekemaneve ŋkwa ŋkɛ vare hɛ mbe melemea shɛ, kateve nda ŋkwa kenza hɛ 
hwa hɛ. 

5Ma kese nde wa kelɛhe ne, kateve wəndə nya ketsave kelɛhe hɛ mbe dzeve ta 
ŋkɛ we. Kwa nza ŋkɛ le ɗe ta ŋkɛ peslekɛ nde ghedəkwəa ŋkɛ ŋkɛ we, kenza va 
nya ɗema ghena ta ŋkɛ ŋkɛ we. 

6Mbe melemea shɛ nza ŋkɛ nda tekele ŋkɛ mbeli kadzawa kema ta tsene ta mbeli 
kezha meha ghwə mbeli te, keɗema hwa'a te vəa mte ta nde dzeghe Shala nya 
wəba nya te slene vəa ŋkwa shɛ. Ma tsagha gɛ, katezhɛne geva wəndə nya 
ketsave kelɛhe kalə sha meleme ta ŋkɛ, slə mbe meleme nya se ŋkɛ tentikə, 
kadzeki ghɛa ŋkɛ.» 

7Pa hɛ veyi meleme nyi mbe Kɛdɛsh nya mbe Galilɛ, pelɛ ghweme ta Nɛftali, 
Sishɛm, pelɛ ghweme ta Ɛfrayim ba'a Kiriyat-Arba nya kaHɛbron, pelɛ ghweme 
ta Zhəwda. 

8Ma pelɛ kwete kema ta hələa Zhəwrdɛŋe, laka ŋkwa kesame ta veci yitea 
Zhɛriko ne, pa hɛ ntave Bɛsɛr, te ɓerama nya kaŋa hwelefe ta Rəbɛn, Ramot, mbe 
Gala'ad nya kaŋa hwelefe ta Gad ba'a Golan, mbe Bashan nya kaŋa hwelefe ta 
Manasɛ. 

9Tsetse meleme nyi nteyi hɛ kezha ka pɛtɛa ka Israyɛl ba'a kezha ka mentiɓə nyi 
hwa hɛ le nza, kezha baŋe wəndə nya ketsave kelɛhe kaɗema le ɗe ta ŋkɛ kahwɛ 
kezha ntikə mbe hɛ, nda ɗema ŋkɛ kamte mbe dzeve ta nde wa kelɛhe, tewə 
mbeli keleke ŋkɛ kadzete kema ta tsene ta mbeli. 

Zhozəwɛ 21 

Meleme nyi kaŋa ka Lɛvi 
(1 WMKM 6.39-66) 

1Pa mbeli nyi te ghəa pelə nyi mbe hwelefe ta Lɛvi hendave nda geva ke nde 
dzeghe Shala Ɛlazar, Zhozəwɛ, wəzege ta Nəwn ba'a mbeli nyi te ghəa yɛ pelə 
nyi mbe kweci hwelefefia ka Israyɛl. 

2Ma mbe Silo, te hɛɗia Kanan ne, ma ke hɛ shɛ: «Nahe Mahwətə kegezete laka 
Moyize nde mene slene ta ŋkɛ kave n'yɛ meleme nyi nza ghen'yɛ mbe hɛ, tsagha 
ŋkwa nyi dzeyi yitea hɛ kezha wəshi keseɗa ta n'yɛ.» 

3Pa ka Israyɛl ntave kweci meleme nyi nza ŋkwa dzeyi yitea hɛ shave hwa bela 
nyi kaŋa nci kezha ve nda hɛ ke ka Lɛvi, kala nya gezete Mahwətə. 

4Pa mbeli ntave peləa Kɛhat laka kwasheghediɗi. Hwa hɛ ne, pa hwelefefia Aron, 
nde dzeghe Shala kekemave meleme meŋe mahekeneghəmbe le kwasheghediɗi 
te hɛɗia Zhəwda, Simɛyon ba'a Bɛnjamɛn. 

5Pa kweci hwelefefia Kɛhat kemave meleme meŋe laka kwasheghediɗi te yɛ 
hɛɗia Ɛfrayim, ŋa Dan ba'a kwa bake ta bela ta Manasɛ. 

6Pa ŋwalea Gɛrshon kemave ŋa nci meleme meŋe mahekeneghəmbe te hɛɗia 
Isakar, Asɛr, Nɛftali ba'a kwa bake ta bela ta Manasɛ nya mbe Bashan. 

7Pa ŋwalea Merari kemave meleme meŋe bakeghəmbe te hɛɗia Rəbɛn, Gad ba'a 
Zabəlon. 

8Tsetse ntave nda yɛ meleme le yɛ ŋkwa keya wəshi ka Israyɛl ke hwelefe ta Lɛvi 
laka sla kwasheghediɗi kala nya gezave nda Mahwətə ke Moyize. 

9Wa nyi sləa yɛ meleme ta Zhəwda ba'a Simɛyon nyi kendeke nda geva 

10ke hwelefe ta Aron, ŋa peləa Kɛhat, wəzege ta Lɛvi, kwa nza ŋkɛ ghenci ya kaka 
ghate kantave geva laka Kwasheghediɗi nyi. 

11Kwa ghate ne, Kiriyat-Arba keɗema meleme ta Arba, sləa shia nci Anak, geze 
ta ŋkɛ, Hɛbron nya pelɛ ghweme ta Zhəwda, tsagha ŋkwa keya wəshia nci nyi 
dzeyi yite. 

12Ama wəve nyi dzeyi yitea melemea shɛ ba'a meleme nyi ɓɛhwɛ ɓɛhwɛ ne, nahe 
hɛ kendeke nda geva ke Kalɛb, wəzege ta Yefəwnɛ. 

13Pa hɛ ndeke nda yɛ meleme kentikə wəndə nya ketsave kelɛhe ke ŋwalea Aron, 
nde dzeghe Shala: Hɛbron ba'a ŋkwa nyi dzeyi yite, Libna ba'a ŋkwa nyi dzeyi 
yite, 

14Yatir ba'a ŋkwa nyi dzeyi yite, Ɛshtemowa ba'a ŋkwa nyi dzeyi yite. 

15Holon, Debir, 

16Ashan, Yəwta, Bɛt-Shɛmɛsh, meleme mesli ba'a ŋkwa keya wəshi nyi dzeyi 
yitea hɛ, pɛtɛa nci te hɛɗia yɛ Zhəwda le Simɛyon. 

17Te hɛɗia Bɛnjamɛn ne, pa hɛ kemave Gabawon ba'a ŋkwa nyi dzeyi yite, Gɛba 
ba'a ŋkwa nyi dzeyi yite, 

18Anatot, Alɛmɛt, meleme nyi jama jama wəfaɗe ba'a ŋkwa keya wəshi nyi dzeyi 
yitea hɛ. 

19Ma pɛtɛa meleme nyi kaŋa ŋwalea Aron, nde dzeghe Shala ne, meleme meŋe 
mahekeneghəmbe ba'a ŋkwa keya wəshi nyi dzeyi yitea hɛ. 

20Ma kweci ka Lɛvi nyi kwa yita ta Kɛhat ne, pa hɛ kemave ŋa nci meleme laka 
kwasheghediɗi te hɛɗia Ɛfrayim: 

21Sishɛm, kwete hwa meleme kentikə ta wəndə nya ketsave kelɛhe pelɛ 
ghweme, Gɛzɛr ba'a ŋkwa nyi dzeyi yite, 

22Kibsayim ba'a Bɛt-Horon, meleme wəfaɗe ba'a ŋkwa keya wəshi nyi dzeyi 
yitea hɛ. 

23Te hɛɗia Dan, wəfaɗe kemave meleme hɛ ba'a ŋkwa keya wəshi nyi dzeyi yitea 
hɛ: Ɛltekɛ, Gibeton, 

24Ayalon ba'a Gat-Rimon. 

25Te ŋa kwete kwa bake ta bela ta Manasɛ nya laka ŋkwa kesame ta veci ne, pa 
hɛ kemave meleme bake: Ta'anak, Iblɛyam ba'a ŋkwa keya wəshi nyi dzeyi yitea 
hɛ. 

26Pɛtɛa meleme ta nci nyi kemave hɛ ne, meŋe ba'a ŋkwa keya wəshi nyi dzeyi 
yitea hɛ. 

27Pa yɛ peləa ka Lɛvi nyi mbe hwelefe ta Gɛrshon kemave meleme bake ba'a 
ŋkwa keya wəshi te hɛɗia kwete kwa bake ta bela ta Manasɛ nya pelɛ kema ta 
Zhəwrdɛŋe: Golan, pelɛ Bashan, kwete wəndəa meleme kentikə ba'a Bɛshetera. 

28Ma te hɛɗia Isakar ne, pa hɛ kemave meleme wəfaɗe ba'a ŋkwa keya wəshi nyi 
dzeyi yitea hɛ: Kishiyon, Dabrat, 

29Yarməwt ba'a Ɛn-Ganim. 

30Te hɛɗia Asɛr ne, nahe hɛ kekemave meleme wəfaɗe ba'a ŋkwa keya wəshi nyi 
dzeyi yitea hɛ: Mishal, Abdon, 

31Hɛlkat ba'a Rehob, tsagha ŋkwa keya wəshi nyi dzeyi yitea hɛ. 

32Te hɛɗia Nɛftali ne, meleme mahekene kemave hɛ: Kɛdɛsh mbe Galilɛ, kwete 
meleme kentikə, Hamot-Dor ba'a Kartan. 

33Nahe yɛ peləa Gɛrshon kekemave meleme meŋe mahekeneghəmbe ba'a ŋkwa 
keya wəshi nyi dzeyi yitea hɛ. 

34Pa kweci peləa ka Lɛvi, nyi kahwelefefia Merari kemave meleme wəfaɗe ba'a 
ŋkwa nyi dzeyi yitea hɛ te hɛɗia Zabəlon: Yoknɛyam, Karta, 

35Dimna ba'a Nahalal. 

36Te hɛɗia Rəbɛn, laka ŋkwa kesame ta veci yitea Zhəwrdɛŋe, kwa ntsə kwa ntsə 
le Zhɛriko ne, pa hɛ kemave meleme wəfaɗe ba'a ŋkwa keya wəshi nyi dzeyi 
yitea hɛ perə: Bɛsɛr nya te ɓerama, kwete meleme kentikə, Yahas, 

37Kedɛmot ba'a Mɛfat. 

38Te hɛɗia Gad ne, pa hɛ kemave meleme wəfaɗe ba'a ŋkwa nyi dzeyi yitea hɛ: 
Ramot mbe Gala'ad, kwete wəndəa yɛ meleme kentikə, Mahanayim, 

39Hɛshebon ba'a Yazɛr. 

40Tsagha gɛ, nahe yɛ peləa ka Lɛvi nyi kahwelefefia Merari kekemave meleme 
meŋe bakeghəmbe laka sla kwasheghediɗi. 

41Ma pɛtɛa meleme nyi kemave hwelefefia Lɛvi te hɛɗia kweci ka Israyɛl ne, 
meleme wəfaɗemsə degheseghəmbe ba'a ŋkwa keya wəshi nyi dzeyi yitea hɛ. 

42Nahe yayata meleme shɛ kendeke nda geva ke hɛ le ŋkwa keya wəshi nya yite. 

43Tsetse ndeke nda hɛɗi nya meɗeyi nda ŋkɛ ke ka shihɛ nci Mahwətə ke ka 
Israyɛl. Pa hɛ kelete kaŋa nci ba'a ntishɛnji mbe 

44Pa Mahwətə ndeke nda zhɛne mpi ke hɛ laka yayata bela, kala nya zemete nda 
fela ŋkɛ ke ka Shihɛ nci. Kwete wəndəa ka jaga ta nci shɛ kezhɛnete nda ghə ke 
hɛ le mpa we: Pa Mahwətə ndeke nda hərə ka jaga ta nci ke hɛ, kwete shɛ 
kezhɛnete nda ghə ke hɛ we. 

45Ma pɛtɛa ghena ganji nyi meɗeyi nda Mahwətə ke ka Israyɛl ne, nahe hɛ 
kemenete geva. Kwete shɛ kaɗema kemenete geva we. 

Zhozəwɛ 22 

Hwelefefi nyi pelɛ kema ta Zhəwrdɛŋe 

1Tagha gɛ, pa Zhozəwɛ hekakɛ hwelefefia Rəbɛn ba'a ŋa Gad, tsagha kwete kwa 
bake ta bela ta Manasɛ. 

2Ma ke sha hɛ: Nahe yɛ kemenete wəshi nyi gezete Moyize, nde mene slene ta 
Mahwətə, nahe yɛ kemenete kala nya gezete ɗa ŋkɛ. 

3Mbe va nyi kejivenji kwele kwele pa ɓeshi nya ne, kesərəakɛ ka menəhɛ ŋayɛ 
yɛ we, nahe yɛ keyɛte fete yitea ghena ta Shala Mahwətə ta ŋayɛ. 

4Ma tsetsenya gɛ ne, nahe Shala Mahwətə ta ŋayɛ kendeke nda zhɛne mpi ke ka 
menəhɛ ŋayɛ kala nya gezete nda ŋkɛ ke hɛ, zhɛne mə geva kalə sha ghɛa ŋayɛ, 

kadzete hɛɗi nya kaŋa ŋayɛ, nya ndeke ŋayɛ Moyize, nde mene slene ta Mahwətə 
pelɛ kema ta Zhəwrdɛŋe. 

5Ama mene mə slene le ghena nyi gezete ŋayɛ Moyize, nde mene slene ta 
Mahwətə: ɗe mə Shala Mahwətə ta ŋayɛ, dzeghwa mə kala nya ɗe ghena ta ŋkɛ, 
yɛ nda mə fete ke wəshi mahalegə nyi gezeke ŋkɛ le wənə kwetɛŋe ba'a le pɛtɛa 
berete ta ŋayɛ. 

6Pa Zhozəwɛ wəpikɛ hɛ ba'a gezete nda ke hɛ kalə sha ghɛa nci, 

7-8ma ke sha hɛ: «Kwiɗi mə kalə sha meleme ta ŋayɛ le mcɛlə nyi fəte nyi yɛ 
kwele kwele: wəshi keseɗa, mze kwa tɛawetɛa ba'a mze kwa tere tere, mze kwa 
gheme ba'a lɛ, yɛ lekwesa kwele kwele. Neheve mə wəshi nyi fəhwe yɛ va ka 
ghema ta ŋayɛ le kweci hwelefefia ŋayɛ. Nahe Moyize kendeke nda ŋkwa ke kwa 
ghate ta hwelefe ta Manasɛ mbe Bashan, laka ŋkwa kesame ta veci yitea 
Zhəwrdɛŋe.» Ma ke kwete kwa bale ta bela ne, nahe Zhozəwɛ kendeke nda ŋkwa 
pelɛ kwete kema ta Zhəwrdɛŋe, kala kweci hwelefefi. 

Reghwetɛ ŋate mbeli vare Zhəwrdɛŋe 

9Pa ŋwalea Rəbɛn, ŋwalea Gad ba'a kwete kwa bake ta bela ta Manasɛ zhɛneghe 
geva kalə sha ghɛa nci. Pa hɛ slənji yitea kweci ka Israyɛl shave mbe Silo, nya 
pelɛ Kanan kezha dzembe Gala'ad, hɛɗi nya kemave hɛ kaŋa nci, kala ghena nya 
gezete Mahwətə laka Moyize. 

10Ma kwa kekave ŋkwa nya mɛa hələa Zhəwrdɛŋe nya te hɛɗia Kanan ŋwalea 
Rəbɛn, ŋwalea Gad ba'a kwete kwa bake ta bela ta Manasɛ ne, pa hɛ pate 
reghwetɛ nya wəba vare hələa Zhəwrdɛŋe. 

11Pa kweci ka Israyɛl fate nahe ŋwalea Rəbɛn, ŋa Gad ba'a kwete kwa bake ta 
bela ta Manasɛ keŋate reghwetɛ te hɛɗia Kanan, mɛa Zhəwrdɛŋe te bela ta ka 
Israyɛl. 

12Ma kwa fave ka Israyɛl ne, pɛtɛ hɛ tsenete geva mbe Silo kezha lə kampa le 
hwelefefi nyi laka ŋkwa kesame ta veci. 

13Pa ka Israyɛl ghwenakɛ Pinhas, wəzege ta Ɛlazar, nde dzeghe Shala kalə sha 
ŋwalea Rəbɛn, ŋa Gad ba'a kwete kwa bake ta bela ta Manasɛ mbe Gala'ad, 

14tsagha mbeli nyi te ghə meŋe yite, wəndə nya te ghə kwetɛŋe mbe yayata 
hwelefe. Nahe hɛ kenza kambeli nyi te ghəa yita kwa pelə nyi mbe Israyɛl. 

15Pa hɛ lə sha ŋwalea Rəbɛn, ŋa Gad ba'a kwete kwa bake ta bela ta Manasɛ mbe 
Gala'ad, ma ke hɛ sha hɛ: 

16«Ma ke tsene ta mbelia Mahwətə pɛtɛ: Wa sla nya wəsə kwa ndiremi menete 
yɛ kwa kema ta Shala ta ka Israyɛl wa? Nahe yɛ keɗema Mahwətə ɓeshi kwa pate 
reghwetɛ yɛ, Mahwətə yaɗema yɛ fa nda ghena. 

17Ma fete nya menete gheɓəmə mbe Pɛyor ne, dewə ŋayɛ ŋkɛ na? Kenaka 
gheɓəmə kayaɓemte geva ve kaba, ya kwela ɗate ɓəmə Mahwətə le ndiremi we. 

18Gheyɛ ne, wəmbə yazhɛre nda yɛ ke Mahwətə ɓeshi? Ma kefate nda ma ghena 
yɛ ɓeshi ne, kənəa gheɓəmə tenza hwepe wənəa ŋkɛ hendɛ, kənəa pɛtɛa ka 
Israyɛl. 

19Ma kenza nde wale wale hɛɗi nya kaŋa ŋayɛ ne, se ŋayɛ mə kadzete hɛɗi nya 
kaŋa Mahwətə, te ŋkwa nya nza cɛ lekwesa ta ŋkɛ. Kemave mə ŋa ŋayɛ hɛɗi hwa 
ghen'yɛ. Ama nzama yɛ kaka fama ghena laka Mahwətə ba'a laka ghen'yɛ, laka 
ŋa kwete reghwetɛ tekeleke le ŋa Shala Mahwətə ta ɓəmə ma. 

20Ma kwa menete fete Akan, wəzege ta Zɛra laka wəshi nyi ɗete tere ta nci Shala 
ne, ashɛ kənəa jikə ta ka Israyɛl dzeghənyɛ hwepe wənəa Shala wəka? Deke 
wəndə kwetɛŋe yakeseve fetea shɛ na?» 

21Pa ŋwalea Rəbɛn, ŋwalea Gad ba'a kwete kwa bake ta bela ta Manasɛ zhɛnete 
nda ke mbelia jama ta ka Israyɛl, ma ke hɛ: 

22«Mahwətə ya kaShala nya wəba, kaganda ne, Shala nya kwele ŋkɛ, nahe ŋkɛ 
keɗepe tewəmbəreke wa menete ghen'yɛ tsetse. Kateɗepe pɛtɛa ka Israyɛl perə! 
Ma kenza nde le fama ghena menete ghen'yɛ kala nya kwa kema ta Mahwətə ne, 
mba ŋkɛ kesərə n'yɛ teghweme kavə kwele kwele! 

23Ma kenza nde kezha zhɛre nda wəmbə ke Mahwətə ŋate reghwetɛ ghen'yɛ 
laka dzeghe yɛ melɛ kwa tere tere, fə ta wəshi nyi kese te wəve ba'a yɛ melɛ 
kejikə ghə kase ne, gheŋkɛ le ghəa ŋkɛ nde teɗa n'yɛ! 

24Ama tsagha nde we, ma nda menete ghen'yɛ kala nya ne, kezha ɗema ŋwalea 
ŋayɛ kageze sha ŋwalea n'yɛ hendɛ: Wa nde jikəte ŋayɛ le Shala Mahwətə ta ka 
Israyɛl wa? 

25Nahe Mahwətə keveyi hələa Zhəwrdɛŋe kaghala kwelɛ ghen'yɛ le gheyɛ 
ŋwalea Rəbɛn ba'a ŋa Gad: wəsə shɛ kejikəte ŋayɛ le Mahwətə we. Tsagha ne, 
kateghwetete ŋwalea n'yɛ ŋwale ŋayɛ kezha ɗema hawe va Mahwətə we. 

26Vatse nda gezete ghen'yɛ kapa reghwetɛ nya, ama kenza kezha dzeghe melɛ 
kwa tere tere keɗema kweci melɛ we. 

27Ama kawəsə kenegha fete kwelɛ tepe ta ɓəmə, tsagha kwelɛ ŋwalea ɓəmə, kwa 
sebe ta ɓəmə kwa menete slene ta Shala n'yɛ megela, laka melɛ kwa tere tere, 
melɛ kejikə ghə ba'a kweci melɛ. Ma tsagha ne, kategeze ŋwalea ŋayɛ ke ŋa n'yɛ 
kaɗema hweŋkwa va hɛ kamene nda slene ke Mahwətə we. 

28Ma ke ghen'yɛ kwelɛ ghəa n'yɛ: Ma kegeze ɓəmə hɛ tsagha keɗema ke ŋwalea 
ɓəmə kageze nda hɛ ne, ma ke gheɓəmə sha zhɛne nda ke hɛ: Newema mə 
reghwetɛa Mahwətə nya pate ka shihɛ n'yɛ, kenza ŋkɛ kezha dzeghe melɛ we, 
ama kezha nza ŋkɛ kawəsə kenegha fete kwelɛ ghen'yɛ le gheyɛ. 

29Tɛape we, kamene nda fama ghena ghen'yɛ ke Mahwətə we, kegha ghen'yɛ 
kazəzə kazhɛre nda wəmbə ke Mahwətə pa ɓeshi we. Ma kwa pate reghwetɛ 
ghen'yɛ ne, kenza ŋkɛ kezha dzeghe melɛ we. Ma reghwetɛ kedzeghe melɛ ta 
n'yɛ ne, kwa kema ta ŋkwa kenza ta Mahwətə ŋkɛ.» 

30Ma kwa fate ghena ta ŋwalea Rəbɛn, ŋa Gad ba'a kwete kwa bake ta bela ta 
Manasɛ Pinhas nde dzeghe Shala, mbeli nyi te ghəa mbeli ba'a mbeli nyi te ghəa 
yɛ pelə ne, nahe mehele ta nci kedzawa. 

31Ma ke Pinhas, wəzege ta Ɛlazar, nde dzeghe Shala sha ŋwalea Rəbɛn, ŋa Gad 
ba'a kwete kwa bake ta bela ta Manasɛ: «Tsetsenya ne, nahe ghen'yɛ keɗepe 
ɓeshi kwelɛ tepe ta ɓəmə Mahwətə kwa ɗema yɛ kemenete jaɗafa kwa kema ta 
Mahwətə, nahe yɛ kembelemte ka Israyɛl shave mbe dzeve ta ŋkɛ.» 

32Pa Pinhas, wəzege ta Ɛlazar, nde dzeghe Shala, mbelia jama ta mbelia slənji 
yitea hwelefe ta Rəbɛn ba'a ŋa Gad. Pa hɛ sərəakɛ hɛɗia Gala'ad kezha dzeme 
Kanan ba'a kezha geze nda ghena nyi kemenete geva ke ka Israyɛl nyi ketene. 

33Megela ghena shɛ sha ka Israyɛl. Pa hɛ wəpikɛ Shala ba'a sərəakɛ ha nda mpa 
le ka sewajɛ ke hɛɗia ŋwalea Rəbɛn ba'a ŋa Gad. 

34Tagha gɛ, pa ŋwalea Rəbɛn ba'a ŋwalea Gad ndeke nda slə ke reghwetɛa shɛ, 
ma ke hɛ: «Gheŋkɛ ya kawəsə kenegha fete kwelɛ gheɓəmə Mahwətə ya 
kaShala.» Pa hɛ ndeke nda slə ke reghwetɛa shɛ kande negha Fete. 

Zhozəwɛ 23 

Ka keɗaŋe ta ghena ta Zhozəwɛ 

1Kwele kwele jivenyɛ və ghala ndeke nda zhɛne mpi Mahwətə ke ka Israyɛl, kwa 
sebe ta nya mbelemte hɛ ŋkɛ va ka ghema ta nci nyi kentəsləte hɛ. Zhozəwɛ 
ɓiyitsa ne, nahe ŋkɛ kenza kehale kwele fate fate. 

2Pa Zhozəwɛ hekakɛ pɛtɛa ka Israyɛl, mbelia jama ta nci, mbeli nyi te ghəa nci, 
ka meha ghwə ta nci, ka rafe wəshi mahalegə ta nci. Ma ke sha hɛ: «Wa nya 'ya 
nya kehale hale hwerejɛme jɛme. 

3Nahe yɛ kenakɛ wəsə nya menete nda Shala Mahwətə ta ŋayɛ ke kweci 
hwelefefi tewəmbəreke gheyɛ: Shala Mahwətə ta ŋayɛ nde mpate mpa kezha 
gheyɛ te ŋkwa ŋayɛ. 

4Nahe yɛ kenakɛ nda nehave ŋayɛ hɛɗi mbeli nyi hərəte 'ya 'ya le sla 
kwasheghediɗi ba'a ŋa mbeli nyi ketene, kanehe ŋayɛ vəa ŋkwa shɛ slə mɛa 
hələa Zhəwrdɛŋe, laka ŋkwa kesame ta veci hwa'a mɛa ndərəa Mɛditɛranɛ, laka 
ŋkwa kepəkwə ta veci. 

5Kateŋka hɛ Shala Mahwətə ta ŋayɛ cakeɗake le gheyɛ. Gheyɛ ɓiyitsa ne, 
katekele hɛɗia nci yɛ, kala nya meɗeyi ŋayɛ Shala Mahwətə ta ŋayɛ. 

6Ntsə mə geva, nza mə le berete kamene slene le ghena nyi keshave mbe palepa 
ta wəshi mahalegəa Moyize, kaɗema kaslə vare ya dzeyi te kwa zeme, ya dzeyi 
te kwa gwela. 

7Mba yɛ kejikə geva le kweci hwelefefi nyi ketene nyi hwa gheyɛ. Hekama sləa 
shala ta nci yɛ ma, zemema fela yɛ le hɛ ma. Mene nda ma slene yɛ ke hɛ ma, 
gwəɗəŋəma yɛ kwa kema ta nci ma. 

8Deke Shala Mahwətə ta ŋayɛ yadɛŋe geva yɛ kadzete kala nya menete nya yɛ pa 
ɓeshi nya. 

9Nahe Mahwətə keŋkamte hwelefefi nyi nza zləvə te hɛ ba'a nyi berete berete 
kwa kema ta ŋayɛ. Wəndə shɛ keghereŋe kwa kema ta ŋayɛ pa ɓeshi nya we. 

10Kwetɛŋe wəndəa ŋayɛ ne, mbeli slibə yaŋka ŋkɛ, kwa nza ŋkɛ Shala Mahwətə 
ta ŋayɛ nde mpate mpa kezha gheyɛ te ŋkwa ŋayɛ, kala nya meɗeyi ŋayɛ ŋkɛ. 

11Yate mə ghəa ŋayɛ megela, ɗete mə Shala Mahwətə ta ŋayɛ. 

12Ma kezhɛrave nda wəmbə yɛ kezha jikə geva le hwelefefi nyi hwa gheyɛ, 
kejikəte geva yɛ le hɛ laka wəme geva ba'a kegweɗəte geva yɛ le hɛ ne, 

13ɗepete mə katezhɛne Shala Mahwətə ta ŋayɛ kaŋka hwelefefi nyi te kema ta 
ŋayɛ we. Kala keleŋa nya yitea gheyɛ tenza hɛ, kala dagalawe, kala ghweɗa te 
wəmbə va gheyɛ, kala tigə nya mbe ntsə ta ŋayɛ, pɛtɛ teza yɛ te hɛɗi ganyɛ nya 
ndeke ŋayɛ nya Shala Mahwətə ta ŋayɛ. 

14'Ya kateslə tsetsenya kadzete ŋkwa nya telə mbeli nyi te hɛɗi, nahe yɛ 
keɗepete kwa wənəa ŋayɛ, tsagha mbe mehele ta ŋayɛ, kwete ghena shɛ hwa 
ghena ganji nyi meɗeyi ŋayɛ Mahwətə kaɗema kemenete geva we. 

15Kala ghena ta meɗe mɛ nyi gezeke ŋayɛ Shala Mahwətə ta ŋayɛ ne, pɛtɛ hɛ 
kemenete geva, tsagha shɛ teve ɗa Shala te gheyɛ perə, katezamte ŋayɛ ŋkɛ, 
katezamte ŋayɛ ŋkɛ te hɛɗi nya ganyɛ nya ndeke ŋayɛ nya Shala Mahwətə ta 
ŋayɛ. 

16Ma keɗema yɛ kemenete kala jikə geva nya menete Shala Mahwətə ta ŋayɛ le 
gheyɛ, jikə geva nya gezete ŋayɛ ŋkɛ ba'a kehawe yɛ va wəshi nyi zhɛrete mbeli 
kala Shala ne, katehwepe wənəa Mahwətə va gheyɛ, kahe kahe teza ŋayɛ yɛ te 
hɛɗi ganyɛ nya ndeke ŋayɛ nya ŋkɛ.» 

Zhozəwɛ 24 

Ka Israyɛl zəzəte kamene nda slene ke Mahwətə 

1Pa Zhozəwɛ tsenete pɛtɛa hwelefefia ka Israyɛl mbe Sishɛm. Pa ŋkɛ hekakɛ 
mbelia jama, ka meha ghwə, mbeli nyi te ghə, ka rafe wəshia nci, pa ŋkɛ tsenete 
hɛ kwa kema ta Shala. 



466 

 

 
Ghena ta Shala 

Kapsiki DC Bible 
©2012 Alliance Biblique du Cameroun and Bible Society of Cameroon. 

 

 
 

 

2Tagha gɛ, ma ke Zhozəwɛ sha hɛ pɛtɛ: «Ma ke Shala Mahwətə ta ka Israyɛl: Ma 
vəashi ne, pelɛ kema ta hələa Efrate, hələ nya wəba se ka shihɛ ŋayɛ, Tɛra 
yitenyɛa Abraham le Nahor, kahawe hɛ va kweci shala. 

3Pa 'ya kelete shia ŋayɛ shave pelɛ kema ta hələa Efrate, pa 'ya dzeghwamte nda 
dzeghwa te hɛɗia Kanan. Pa 'ya yate hwelefe ta ŋkɛ kwele kwele, pa 'ya ndeke 
nda Izak. 

4Pa 'ya ndeke nda yɛ Zhakob le Ɛzawə ke Izak. Pa 'ya ndeke nda ŋkwa nya pelɛ 
ghweme ta Sɛyir ke Ɛzawə. Ama yɛ Zhakob le ŋwalea ŋkɛ ne, pa hɛ dzawanji kwa 
Ɛzhipte. 

5Ma kwa sebe ta ŋkɛ ne, pa 'ya ghwenakɛ yɛ Moyize le Aron, pa 'ya ɗate ka 
Ɛzhipte le ndiremi kwele kwele, pa 'ya fəakave ka shihɛ ŋayɛ shave mbe hɛɗia 
shɛ. 

6Pa 'ya fəmte ka shihɛ ŋayɛ shave mbe Ɛzhipte, hwa'a hɛ mɛa ndərə kwa Ghɛmɛ. 
Katəkwə təkwə hɛ ka Ɛzhipte le yɛ wəmata gədəwə ba'a ka zleɗe gədəwə. 

7Pa ka shihɛ ŋayɛ tsate ɗa lewela kezha kemane, pa 'ya veyi ŋkwesle kwelɛ ka 
shihɛ ŋayɛ le ka Ɛzhipte. Pa 'ya zhɛnaghe yɛmə kənəa ka Ɛzhipte, bətə hɛ kwa 
ndərə, nahe yɛ keɗepe wəsə nya menete nda 'ya ke ka Ɛzhipte megela. Kwa sebe 
ta ŋkɛ ne, kwele kwele temə mbelia ŋayɛ kwamte te ɓerama. 

8Kwa sebe ta ŋkɛ, pa 'ya keleke hɛ kadzete hɛɗia ka Amor nya pelɛ kema ta 
Zhəwrdɛŋe. Pa hɛ ndeke ŋayɛ mpa, pa 'ya fəave ŋayɛ hɛ mbe dzeve ta ŋayɛ. Nahe 
yɛ kezehwe hɛɗia nci va nya zamte sebe 'ya te hɛ te kema ta ŋayɛ. 

9Pa meghea ka Mowab Balak, wəzege ta Sipor have ŋayɛ mpa, pa ŋkɛ hekakɛ 
Balam, wəzege ta Bɛyor kezha bezla ŋayɛ. 

10Ama kese 'ya kafa ghena ta Balam we. Pa ŋkɛ wəpikɛ ŋayɛ, pa 'ya mbeleke ŋayɛ 
va berete ta Balak. 

11Kwa sebe ta ŋkɛ, nahe yɛ kejive ŋayɛ te hələa Zhəwrdɛŋe hwa'a mbe Zhɛriko. 
Pa ka Zhɛriko ndeke ŋayɛ mpa, tsagha ka Amor, ka Pɛrɛs, ka Kanan, ka Hɛt, ka 
Girgash, ka Hava ba'a ka Zhɛbəs. Nahe 'ya kevame hɛ pɛtɛ mbe dzeve ta ŋayɛ. 

12Pa 'ya ghwenakɛ mbelizhi nyi jama jama te kema ta ŋayɛ, nyi keŋkamte ka 
meghea kɛfia ka Amor bake. Kenza laka megha ta ŋa we, rəgia ŋa nde menete 
we! 

13Pa 'ya ndeke ŋayɛ hɛɗi nya sahwema yaka yɛ yite. Pa 'ya ndeke ŋayɛ meleme 
nyi ɗema yɛ keŋate, ama ntishɛ gheyɛ mbe hɛ le nza ta ŋayɛ. Pa 'ya ndeke ŋayɛ 
yɛ rɛzɛŋe ba'a yɛ bekele nyi mɓetema yɛ, ama mbe zeme ya ta nci yɛ.» 

14Ma ke Zhozəwɛ zhɛkwa: «Hawe mə va Mahwətə ba'a mene nda mə slene le 
wənə kwetɛŋe, laka nza dɛŋe dɛŋe. Ma kwa se ka shihɛ ŋayɛ pelɛ kema ta hələa 

Efrate keɗema kwa Ɛzhipte ne, kahawe hɛ va kweci shala. Betakɛ mə shala 
shɛhɛ, mene nda mə slene ke Mahwətə. 

15Ma keɗema mene nda slene ke Mahwətə megela sha gheyɛ ne, ntave mə shala 
nyi ɗe yɛ kahawe va hɛ ɓeshi: Ntave mə nyi se ka shihɛ ŋayɛ kahawe va hɛ pelɛ 
kema ta hələa Efrate, keɗema yɛ shala ta ka Amor nyi nza yɛ te hɛɗia nci. Ama 
'ya le ghɛa ɗa ne, Mahwətə yatemene nda slene ghen'yɛ.» 

16Ma ke mbeli pɛtɛ zhɛnete nda: «Kawəfə Mahwətə ghen'yɛ kezha hawe va 
kweci shala tɛape we. 

17Kwa nza ŋkɛ nahe Shala Mahwətə ta n'yɛ kezləgwəke n'yɛ, ghen'yɛ ba'a ka 
shihɛ n'yɛ shave mbe Ɛzhipte kwa se ghen'yɛ kamava. Nahe ŋkɛ kemenete wəshi 
meŋele, nahe gheɓəmə keɗepete hɛ. Pa ŋkɛ yate n'yɛ kwa hweŋkwa nya 
cakeɗake nya, kwa nza ghen'yɛ kadzeghwa ba'a va hwelefefi nyi se ghen'yɛ dzeyi 
hwa hɛ. 

18Pɛtɛ ŋkɛ ŋkamte hwelefefi Mahwətə kwa kema ta n'yɛ, halama ka Amor nyi 
kese te hɛɗi nya. Vatse mene nda slene ghen'yɛ ke Mahwətə kwa nza ŋkɛ gheŋkɛ 
ya kaShala ta n'yɛ.» 

19Ma ke Zhozəwɛ sha mbeli pɛtɛ: «Katepesle yɛ yitea mene nda slene ke 
Mahwətə we, kwa nza ŋkɛ Shala nya keveyi geva tekeleke ŋkɛ, kaɗe ŋkɛ kanza 
deke kaShala ta ŋayɛ. Katezereghe beze ghena ta ŋayɛ ba'a yɛ jaɗafa ta ŋayɛ ŋkɛ 
we, katekelemte ŋayɛ ŋkɛ te wənə we. 

20Ma keɗema Mahwətə yɛ kezha lə ŋayɛ yitea kweci shala ne, katezhɛre geva 
ŋkɛ kadzeghəa gheyɛ, katemene ŋayɛ wəsə kwa ndiremi ŋkɛ, pɛtɛ tezamte ŋayɛ 
ŋkɛ ya tsema tsema menete ŋayɛ ganyɛ ŋkɛ kaghate.» 

21Ama ma ke mbeli pɛtɛ zhɛnete: «Ewə, Mahwətə yamene nda slene ghen'yɛ.» 

22Ma ke Zhozəwɛ sha mbeli pɛtɛ: «Gheyɛ le ghəa ŋayɛ ya kaka negha fete yitea 
ghəa ŋayɛ: Gheyɛ kantave mene nda slene ke Mahwətə.» Ma ke hɛ zhɛnete: «E'e, 
ghen'yɛ ya kaka negha fete.» 

23Ma ke Zhozəwɛ: «Ma tsetsenya gɛ, betakɛ mə wəshi nyi zhɛrete mbeli kala 
Shala nyi ki ghɛa ŋayɛ! Dɛŋe mə geva te Shala Mahwətə ta ka Israyɛl.» 

24Ma ke mbeli pɛtɛ zhɛnete: «Katemene nda slene ghen'yɛ ke Shala Mahwətə ta 
n'yɛ ba'a kateyɛ nda fete ghen'yɛ.» 

25Te vecia shɛ mbe Sishɛm ne, pa Zhozəwɛ menete jikə geva kezha mbeli pɛtɛ. 
Pa ŋkɛ ndeke nda wəshi mahalegə ke hɛ ba'a yɛ meɗe mɛ. 

26Pa Zhozəwɛ rafete ghena shɛ mbe palepa ta wəsə mahalegə. Pa ŋkɛ kelete pelɛ 
nya wəba ba'a mɓeyi ŋkɛ vare cɛana, te ŋkwa nya keveyi geva kaŋa Mahwətə. 

27Kwa sebe ta ŋkɛ, ma ke sha mbeli pɛtɛ: «Newema mə pelɛ nya, gheŋkɛ nde 
negha fete kwelɛ 'ya le gheyɛ, pɛtɛ pelɛa shɛ kefate ghena nyi gezete ɓəmə 

Mahwətə. Gheŋkɛ nde negha fete kwelɛ gheɓəmə, kezha ɗema yɛ kazhɛne nda 
ghə ke Shala.» 

28Pa Zhozəwɛ pelakɛ mbeli pɛtɛ, yayata wəndə kazhɛne geva kalə sha hɛɗia ŋkɛ. 

Mte ta Zhozəwɛ 

29Ma kwa sebe ta wəshia shɛhɛ ne, mtiwə Zhozəwɛ, wəzege ta Nəwn, nde mene 
slene ta Mahwətə, nya nza va ta ŋkɛ gwəmsə ba'a meŋe. 

30Pa mbeli lamte ŋkɛ te ŋkwa nya kaŋa ŋkɛ mbe Timnat-Sɛra, pelɛ ghweme ta 
Ɛfrayim, laka bela kwa gwela yitea ghweme ta Ga'ash. 

31Nahe ka Israyɛl kemenete nda slene ke Mahwətə kwa nza Zhozəwɛ mba 
teghweme. Mba shɛ hɛ kamene nda kwa sebe ta mte ta Zhozəwɛ, pa te vəa 
mbelia jama nyi te ŋkwa Zhozəwɛ nyi kenakɛ wəshi nyi menete nda Mahwətə 
ke ka Israyɛl. 

32Pa ka Israyɛl lamte 'yɛ'yɛa Zhozɛf nyi fəke hɛ same kwa Ɛzhipte mbe Sishɛm. 
Nahe Zhakob kepave wəvea shɛ kadəɓərəa mze kwa tɛawetɛa gwəmsə va 
ŋwalea Hamor, wəndə nya keŋslete Sishɛm nya kezhɛrenyɛ kaŋa Zhozɛf. 

33Mtiwə Ɛlazar, wəzege ta Aron perə. Pa mbeli lamte ŋkɛ pelɛ wəmbə nya ndeke 
nda mbeli ke wəzege ta ŋkɛ Pinhas, hwa ghweme ta Ɛfrayim. 

Ka Meha ghwə 

Ka Meha ghwə 1 

Ka Israyɛl kantishɛ mbe hɛɗia Kanan 

1Ma kwa sebe ta mte ta Zhozəwɛ ne, pa ka Israyɛl 'yɛwakɛ ghena va Mahwətə 
ma ke hɛ shɛ: «Wa hwelefe nya kelə te kema kezha mpa le ka Kanan wa?» 

2Ma ke Mahwətə zhɛnete: «Hwelefe ta Zhəwda, kave hɛɗia shɛ 'ya mbeyitere 
berete ta ŋkɛ.» 

3Ma ke mbelia Zhəwda sha hwelefe ta Simɛyon wəza meghekɛa Zhəwda: «Mbi 
ɓəmə le ghen'yɛ kakele hɛɗi nya keveyi geva kaŋa ɓəmə. Ve nda ɓəmə mpa 
kanya kwetɛŋe ke ka Kanan! Ma kwa sebe ta ŋkɛ nda lə mə le gheyɛ zlaɓe kakele 
ŋayɛ ŋa ŋayɛ hɛɗi.» Cape hwelefe ta Simɛyon le hwelefe ta Zhəwda, 

4cape hɛ yitea mpa. Pa Mahwətə ndeke nda ka Kanan ba'a ka Pɛrɛs ke hɛ, pa hɛ 
mpəmte Zhili 10.000 mbe Bɛzɛk. 

5Mbe melemea shɛ ne, pa ŋkɛ sləyi meghe Adoni-Bɛzɛk ba'a have nda mpa. Pa 
hɛ ɗate ka Kanan ba'a ka Pɛrɛs. 

6Ntəŋə Adoni-Bɛzɛk yitea hwɛ. Tereŋe ka Israyɛl yite, pa hɛ keseve ŋkɛ ba'a 
slamte gweŋəa dzeve ba'a gweŋəa seɗa te. 

7Tagha gɛ, ma ke meghe sha hɛ: «Mberefaŋemsə ka meghea kɛfi nyi ketseha 
kwetiɓəa ɗafa yitea tabelea ɗa, nahe mbeli keslamte gweŋəa dzeve ba'a gweŋəa 
seɗa te hɛ. Nahe Shala kemenete ɗa wəsə nya menete nda 'ya ke kweci!» Pa ka 
Israyɛl keleghe Adoni-Bɛzɛk kadzembe Zhɛrəzalɛm, kwagha mtenyɛ ŋkɛ. 

8Pa ka Zhəwda have nda mpa ke Zhɛrəzalɛm ba'a kelehwe ŋkɛ. Pa hɛ mpəmte 
mbeli nyi mbe, pa hɛ ndəmte melemea shɛ le ghwə. 

9Ma kwa sebe, cape hwelefe ta Zhəwda kampa le ka Kanan nyi nza meleme ta nci 
hwa ghweme, kwete bela ta hɛɗi nya laka bela kwa zeme ba'a meleme nyi kwake 
te ŋwela. 

10Ntake hɛ kampa le mbeli nyi mbe meleme ta Hɛbron, nya nza sləa ŋkɛ 
kaKiriyat-Arba. Pa hɛ ɗate yɛ peləa Shɛshay, Ahiman ba'a Talmay. 

11Slə tagha ne, ntəŋə hwelefe ta Zhəwda yitea ɗa mbeli nyi mbe meleme ta Debir, 
nya heka mbeli vəashi kaKiriyat-Sɛfɛr. 

12Ma ke Kalɛb: «Kave nda Aksa, wəzha ta ɗa 'ya kamale ke wəndə nya kenza 
kaɗate Kiriyat-Sɛfɛr ba'a kakelehwe melemea shɛ.» 

13Otniyɛl wəzege ta Kenaz, wəza meghekɛa Kalɛb nya ɓɛhwɛ, nde kelehwe 
melemea shɛ, pa Kalɛb ndeke nda wəzha ta ŋkɛ kamale. 

14Ma kwa ntsehe Aksa yitea Otniyɛl, ma ke shɛ: «'Yiwəakɛ wəve va yiteyɛ ɗa!» 
Pa ŋkɛ sawa nda pelɛ kwara ta nta, ma ke Kalɛb 'yɛwete ve: «Wa yaɗe na wa?» 

15Ma ke zhɛnete: «Te zlaɓa ta ŋa, ndeke ɗa ghwa, kwa nza ŋkɛ ma ŋkwa nya 
ndeke ɗa na laka bela kwa zeme ne, keghwele ghwele ŋkɛ.» Pa Kalɛb ndeke nda 
ghwa pelɛ ghəa ŋkwa, pa ŋkɛ ndeke nda kwete kwake. 

16Pa mekwea Moyize nya kande Kɛn slə mbe meleme nya nza Peha mbe zlaɓe le 
hwelefe ta Zhəwda kalə kanza te ɓerama ta Zhəwda, laka bela kwa zeme yitea 
Arad. Ntishɛ hɛ le nza hwa ka Amalɛk. 

17Cape zhili nyi mbe Zhəwda yitea mpa zlaɓe le hwelefe ta Simɛyon, wəza 
meghekɛ Zhəwda. Pa hɛ ɗate ka Kanan nyi mbe meleme ta Sefat. Kala nya gezete 
Mahwətə ne, pɛtɛ hɛ teremte melemea shɛ. Ma tsetsenya gɛ, Horma heka ŋkɛ 
mbeli. 

18Ɓiyitsa ne, pa ka Zhəwda kelehwe Gaza, Askalon, Ɛkron ba'a hɛɗi nyi kwa ghala 
le hɛ. 

19Mahwətə le ghəa ŋkɛ ya le mbelia Zhəwda nda kelehwe meleme nyi hwa 
ghweme hɛ. Ndagwara shaŋe hɛ ve kaghate, va nya nza wəmata gədəwə nyi kalɛ 
va hɛ. 

20Pa mbeli ndeke nda meleme ta Hɛbron ke Kalɛb, kala nya gezeke Moyize. Pa 
ŋkɛ kelehwe meleme nya va yɛ peləa Anak nyi mahekene nyi mbe nyi le nza. 

21Keŋkamte ka Zhɛbəs nyi mbe Zhɛrəzalɛm hwelefe ta Bɛnjamɛn we, pa ɓeshi 
hɛ le nza hwa ka Bɛnjamɛn mbe Zhɛrəzalɛm. 

22Pa mbelia Zhozɛf lə kampa le ka Bɛtɛl, nahe Mahwətə kenza le hɛ. 

23Pa hɛ ghwenakɛ ŋkwa kalə kanewemte meleme nya nza sləa ŋkɛ vəashi 
kaLəwz. 

24Pa mbeli nyi ghwenakɛ mbeli kanewe meleme nakɛ kwete wəndə shave mbe 
melemea shɛ. Ma ke hɛ shɛ: «Ncɛte n'yɛ tsema tsema nza ghen'yɛ kadzembe 
meleme nya, megela tenza ghen'yɛ laka gha.» 

25Pa wəndəa shɛ ncɛte nda ŋkwa kedzembe meleme ke hɛ. Pa mbelia Zhozɛf 
mpəmte mbeli nyi mbe melemea shɛ pɛtɛ, deke wəndəa shɛ le mbeli nyi kwa 
peləa ŋkɛ yasərəakɛ hɛ. 

26Cape hɛ kadzete hɛɗia ka Hɛt. Pa hɛ ŋate meleme nya heka mbeli kaLəwz. Mba 
sləa shɛ te pa ɓeshi nya. 

27Ma hwelefefia Manasɛ ba'a ŋa Zhozɛf ne, kese hɛ kaŋka mbeli nyi mbe Bɛt-
Shɛyan, nyi mbe Ta'anak, nyi mbe Dor, nyi mbe Iblɛyam, nyi mbe Mɛgido, ya nyi 
mbe meleme nyi kwa ghala le hɛ we. Mba ka Kanan le nza ta nci mbe melemea 
shɛhɛ. 

28Pa le nya kemave berete ka Israyɛl ne, kese hɛ kaŋka hɛ we, ama slene mava 
yave nda hɛ ke hɛ le berete kamene. 

29Ma mbelia Ɛfrayim ba'a ŋa Zhozɛf ne, kese hɛ kaŋka ka Kanan nyi mbe Gɛzɛr 
le nza we. Mba hɛ kanza nza ta nci le mbelia Ɛfrayim. 

30Kese mbelia Zabəlon kaŋka ka Kanan nyi mbe Kitron ba'a nyi mbe Nahalal we. 
Mba hɛ kanza nza ta nci hwa mbelia Zabəlon, slene mava yaŋka hɛ hɛ yite. 

31Kese mbelia Asɛr kaŋka mbeli nyi mbe Ako ba'a nyi mbe Sidon, ya nyi mbe 
Alab, nyi mbe Akzib, nyi mbe Hɛlba, nyi mbe Afɛk ba'a nyi mbe Rehob we. 

32Mba hɛ kanza nza ta nci le ka Kanan nyi mbe melemea shɛ, kwa ɗema keka hɛ 
hɛ. 

33Kese mbelia Nɛftali kaŋka mbeli nyi mbe Bɛt-Shɛmɛsh ba'a nyi mbe Bɛt-Anat 
we. Mba hɛ hɛ kanza nza ta nci le hɛ. Ama slene mava yaŋka hɛ hɛ yite le berete. 

34Pa ka Amor ŋkamte mbelia Dan nyi hwa ghweme le nza. Kepelakɛ hɛ hɛ 
kasawa te ŋwela we. 

35Mba ka Amor le nza ta nci mbe Har-Hɛrɛs, Ayalon ba'a Sha'albim. Temə kwele 
kwele ne, pa mbelia Zhozɛf hərəte hɛ ba'a ŋkeyite hɛ yitea slene mava le berete 
kamene. 

36Ma ghala ta ka Amor ne, laka bela kwa zeme, kaslə tagha laka ŋkwa kesame ta 
veci yitea wəmbəa yɛ Yɛte, kadzeyi laka ghala ta ka Ɛdom. 

Ka Meha ghwə 2 

Mahwətə kaŋele mbelia ŋkɛ 

1Pa nde ghwene ta Mahwətə slə mbe Gilgal kadzembe Bokim. Ma ke gezete 
ghena nya kese va Mahwətə ke ka Israyɛl: «Nahe 'ya kefəakave ŋayɛ shave mbe 
Ɛzhipte. Pa 'ya keleke ŋayɛ kadzete hɛɗi nya meɗeyi nda 'ya ke ka shihɛ ŋayɛ le 
fela, nahe 'ya kegezete kezha ɗema kanehe meɗe mɛa ɗa le gheyɛ. 

2Ma gheyɛ gɛ ne, tseɓama ghena yɛ le mbeli nyi te hɛɗia shɛ ma, ŋzlamte mə 
reghwetɛ kedzeghe shala ta nci. Ama kese yɛ kafa ɗa ghena we, wa wəsə nya 
menete nya yɛ wa? 

3Ma 'ya ne, kateŋka mbelia shɛhɛ 'ya te kema ta ŋayɛ we, keleŋa yateŋa ŋayɛ hɛ 
ba'a kateteɗe yɛ te keleŋa shɛ laka hawe va wəshi nyi zhɛrete hɛ kashala.» 

4Ma kwa gezete nda ghena nya nde ghwene ta Mahwətə ke ka Israyɛl ne, kɛake 
hɛ sha lewela, ntake hɛ kanehwene. 

5Pa hɛ hekate nda slə ke ŋkwa shɛ kaBokim, tagha ne, pa hɛ dzeghekɛ nda melɛ 
ke Mahwətə. 

Kwa sebe ta mte ta Zhozəwɛ 

6Ma kwa pelakɛ mbeli Zhozəwɛ ne, yayata wəndə kalə sha hɛɗia ŋkɛ. Ntishɛ hɛ 
te hɛɗia shɛ. 

7Pɛtɛ ka Israyɛl kemenete nda slene ke Mahwətə kala nza nya nzahwe Zhozəwɛ 
teghweme. Tsagha shɛ kwa sebe ta mte ta ŋkɛ perə te vəa mbelia jama nyi 
kenakɛ slene nyi menete Mahwətə kezha ka Israyɛl. 

8Mtiwə Zhozəwɛ, wəzege ta Nəwn nde mene slene ta Mahwətə. Va gwəmsə ba'a 
meŋe menete ŋkɛ. 

9Pa mbeli lamte ŋkɛ te hɛɗi nya kaŋa ŋkɛ, mbe Timnat-Hɛrɛs, laka ŋkwa nyi hwa 
ghweme ta Ɛfrayim, laka bela kwa gwela ta ghweme ta Ga'ash. 

10Tsagha gɛ, pa ka mandalahɛnyɛ lənji sha ka shihɛ nci. Ma kweci ŋwale nyi keya 
kwa sebe ne, keɗepe Mahwətə hɛ, ya slene nyi menete nda ŋkɛ ke ka Israyɛl we. 

Ka Israyɛl keɗema Mahwətə 

11Wəsə kwa ndiremi yamene ka Israyɛl kwa kema ta Mahwətə, ntake hɛ kahawe 
va yɛ shala Ba'al. 

12Pa hɛ sərəakɛ Shala Mahwətə ta ka shihɛ nci, nya kefəakave hɛ shave mbe 
Ɛzhipte. Ntake hɛ kamene nda slene ke kweci shala, ŋa mbeli nyi kentəsləte hɛ. 
Kagwəɗəŋə hɛ kwa kema ta nci, tsetse ghwezeke mɛ hɛ hwa hwepe wənəa 
Mahwətə. 

13Pa hɛ sərəakɛ Mahwətə kahawe va yɛ Ba'al ba'a yɛ Astartɛ. 

14Pa Mahwətə hwepete wənə va ka Israyɛl. Pa ŋkɛ ɗema ya hɛ va ka mefətekwə 
nyi keghərə wəshia nci. Pa ŋkɛ pelave nda hɛ ke ka ghema ta nci nyi kentəsləte 
hɛ, mba berete va ka Israyɛl kazhɛnete nda ghə ke hɛ we. 

15Yayata və nya dzemte mpa hɛ ne, mbe zamte berete kempa ta nci Mahwətə, 
kala nya zemete nda fela ŋkɛ ke hɛ kezha mene tsagha. Kwetɛ kwetɛŋe hɛ zanji. 

16Pa Mahwətə ghwenave nda ka meha ghwə ke hɛ kezha beghe hɛ, pa ka meha 
ghwə zləgwəke hɛ va ka mefətekwə. 

17Ya tsagha shɛ ŋkɛ ne, kayɛ nda fete ka Israyɛl ke ka meha ghwə we. Kweci shala 
ta ka se se yamene nda slene hɛ ba'a yagwəɗəŋə hɛ kwa kema ta nci. Kahe kahe 
hɛ slənji kwa hweŋkwa ta ka shihɛ nci. Nahe ka shihɛ nci keyɛte nda fete ke 
wəshi mahalegəa Mahwətə, ama kese hɛ kamene kala ghenci we. 

18Yayata və nya ghwene nda nde meha ghwə Mahwətə ke hɛ ne, dzeme vare 
wəndə nyagha Mahwətə le ghəa ŋkɛ. Mbe pɛtɛa nza ta nde meha ghwə nyagha 
ne, mbe mbele hɛ ŋkɛ va ka ghema ta nci. Ndagwara nahe Mahwətə kezhɛakɛ 
heli yitea hɛ kwa se hɛ katsa lewela te ghweɗa ta mbeli nyi kesa nda yaka ke hɛ. 

19Ama kemtenyɛ nde meha ghwə ne, kazhɛne hɛ kamene wəsə kwa ndiremi, za 
ma ke ŋa ka shihɛ nci. Kazele kweci shala hɛ, kamene nda slene hɛ ke hɛ ba'a 

kagwəɗəŋə hɛ kwa kema ta nci. Kesərəakɛ slene ta nci kwa ndiremi hɛ we, mbe 
kema mbe kema lə hɛ le ɗema fa nda ghena ke Shala. 

Mahwətə kadzeghe nza ta ka Israyɛl 

20Pa Mahwətə hwepete wənə va ka Israyɛl, ma ke: «Hwelefe ta mbeli nyi ne, kese 
hɛ kaya wəshi mahalegə nyi ndeke nda 'ya ke ka shihɛ nci we. Kefate ɗa ghena 
hɛ we. 

21Yawa, ma 'ya gɛ, katezhɛne 'ya kaŋka wəndə ya kwetɛŋe hwa hwelefefi nyi 
sərəakɛ Zhozəwɛ nda temte ŋkɛ kwa kema ta nci we. 

22Katedzeghe mbeli nyi 'ya kezha ɗepe kenza nde kaganda dzeghwa ka Israyɛl 
kala nya 'yɛwete 'ya va hɛ. Kateɗepete 'ya kenza nde kafa ɗa ghena hɛ kala nya 
menete ka shihɛ nci.» 

23Vatse sərəakɛ mbeli nyi te hɛɗia shɛ Mahwətə nyi nakama ŋkɛ kaveyi hɛ mbe 
dzeve ta Zhozəwɛ. Kese ŋkɛ kaŋka hɛ taghanyɛ we. 

Ka Meha ghwə 3 

1Pa Mahwətə sərəakɛ hɛ kanza te hɛɗia shɛ. Gheŋkɛ ɗe kadzeghe ka Israyɛl nyi 
keɗema ghena ta mpa pɛtɛ kezha ŋkamte ka Kanan. 

2Kaɗe ŋkɛ kezha tekeve mpa mbeli nyi mbe vəa shɛ, nyi keghama kase kwamte 
mpa. 

3Wa nyi mbeli nyi sərəakɛ nyi Mahwətə te hɛɗia shɛ: ka meghe mcɛfe nyi kesleke 
ka Filisti, pɛtɛa ka Kanan le ka Sidon. Pa sərəakɛ ka Hava nyi pelɛ ghweme ta 
Liban, se te ghweme ta Ba'al-Hɛrmon hwa'a kwa Lebo-Hamat. 

4Mahwətə kaɗe mene slene le hɛ kezha newe kenza nde kateyɛ nda fete ka 
Israyɛl, kwa nza nde nahe ŋkɛ kendeke nda wəsə mahalegəa ŋkɛ ke ka shihɛ nci 
laka wəndə nya kwelɛ hɛ Moyize. 

5Ntishɛ ka Israyɛl hwa ka Kanan, ka Hɛt, ka Amor, ka Pɛrɛs, ka Hava, le ka Zhɛbəs. 

6Mbe wəme ŋwalea kwɛa nci hɛ kami, mbe ve nda zhigə ŋa nci hɛ ŋwalea kwɛ 
ke ŋwale tezhilia mbeli nyighɛ kami. Kahawe hɛ va yɛ shala ta nci perə. 

KA MEHA GHWƏ 
Otniyɛl 

7Wəsə kwa ndiremi yamene ka Israyɛl kwa kema ta Shala Mahwətə ta nci. Pa hɛ 
zaghəyite ŋkɛ kezha hawe va yɛ Ba'al ba'a yɛ Ashɛra. 

8Pa Mahwətə hwepete wənə va hɛ, pa ŋkɛ veyi hɛ mbeyitere berete ta Kəwshan-
Rishatayim, meghea ka Mɛzopotami, kava deghese. 

9Katsa nda lewela ka Israyɛl ke Mahwətə, pa Mahwətə kaghwene wəndə 
kambele hɛ. Otniyɛl, wəzege ta Kəwnaz, wəza meghekɛ Kalɛb nya ɓɛhwɛ. 

10Pa Sefəa Shala dzembenyɛ pa ŋkɛ zhɛrenyɛ kande meha ghwə ta mbelia ka 
Israyɛl. Cape Otniyɛl yitea mpa, pa Mahwətə ndeke nda berete te ghəa meghea 
ka Kəwshan-Rishatayin 

11Pa kwelɛŋe te hɛɗi kava wəfaɗemsə. Ca mtiwə Otniyɛl wəzege ta Kenaz. 

Ɛhəwd 

12Zhɛne ka Israyɛl kamene wəsə kwa ndiremi kwa ntsə ta Mahwətə. Vatse 
mtsehete nda berete Mahwətə ke Ɛglon, meghea ka Mowab, kezha ɗa ka Israyɛl. 

13Pa Ɛglon jikəte geva le ka Amon ba'a le ka Amalɛk, cape kaɗa ka Israyɛl. Pa hɛ 
kelehwe meleme ta Peha. 

14Va meŋe degheseghəmbe menete ka Israyɛl mbe dzeve ta Ɛglon, meghea ka 
Mowab. 

15Pa hɛ tsave nda lewela ke Mahwətə kezha kemane, pa Mahwətə ghwenakɛ nde 
mbele hɛ, Ɛhəwd, wəndə nya kagwela nya kawəzege ta Gɛra, kwa yita ta 
Bɛnjamɛn. Pa ka Israyɛl ghwenakɛ ŋkɛ le wəshi gəmə ke Ɛglon, meghea ka 
Mowab. 

16Pa Ɛhəwd gezlate kafayɛ nya nza mɛ bake te, gare mcɛfemsə kwa gwəmsə ta 
bela ta mɛtre. Pa ŋkɛ hwepeyi mbeyitere lekwesa ta ŋkɛ, te ghwela kwa zeme. 

17Pa ŋkɛ lə kandeke nda wəshi ke Ɛglon, wəndə kedekenyɛ ŋkɛ. 

18Ma kwa ndeke nda wəshi gəmə ŋkɛ ne, Ɛhəwd hɛ le mbeli nyi kefəghe wəshia 
shɛhɛ lə ŋkɛ. 

19Ma kwa kekave ŋkwa wəshi nyi zhɛrete mbeli kashala hɛ takwa yitea Gilgal ne, 
pa ŋkɛ zhɛnete geva kalə te sebe, ma ke: «Meghea ɗa, kaɗe 'ya kaŋwashɛ ŋwashɛ 
le gha.» Pa meghe gezete nda ke ka mene nda slene kasərə ŋkɛ, pɛtɛ hɛ slənji. 

20Mentishɛ Ɛglon te hɛɗi mbe cɛ nya lɛnɛa nya pelɛ ghəa cɛ nya kehite geva kaŋa 
ŋkɛ. Ma ke Ɛhəwd shɛ: «Ghena ta Shala ya va 'ya kezha gha.» Pa meghe satenyɛ 
te ŋkwa kenza ta ŋkɛ. 

21Le dzeve kwa gwela ne, pa Ɛhəwd nteɗeve kafayɛ nya te ghwela kwa zeme ve, 
tɛapa'a ŋkɛ shɛ te hwə va meghe. 

22Pa nde 'yiame geva mbe zlaɓe le ghə, pa merege zhiɓəyi geva kənəa hwa, va 
nya ɗema Ɛhəwd kese kanteɗe ŋkɛ. 

23Ma kwa sebe ta ŋkɛ, pa Ɛhəwd ŋzlete cɛ le lakelɛ, pa ŋkɛ shavenyɛ kwetere 
wəmbə laka kwete mɛa cɛ. 

24Ma kwa shavenyɛ ŋkɛ ne, se ka mene slene ta meghe ne, teŋzle ŋkwa le lakelɛ. 
Ma zəzə hɛ ne, meghe nza kanteɗe geva ta ŋkɛ mbagha, a ke hɛ. 

25Mba hɛ kaneghe kavə kwele kwele ne, keghwenemte ŋkwa meghe we. Tagha 
gɛ, pa hɛ kelete lakelɛ, pelemte ba'a ntsate wəndə ke hɛ tehwepərə te hɛɗi kemte 
mte! 

26Ma mbe və nyagha ne na Ɛhəwd kehwɛnyɛ. Nahe ŋkɛ kezlakemte ŋkwa wəshi 
nyi zhɛrete mbeli kashala kambelenyɛ laka hɛɗia ka Sɛyira. 

27Ma kwa ntsehe ŋkɛ tagha ne, ntake ŋkɛ kavɛ veke pelɛ ghweme ta hɛɗia 
Ɛfrayim, kezha tsene ka Israyɛl. Pa hɛ sawa pelɛ ghweme kwetere wəmbəa ŋkɛ. 

28Ma ke sha hɛ: «Zare ɗa mə, nahe Mahwətə kendeke ŋayɛ ka ghema ta ŋayɛ ka 
Mowab mbeyitere berete ta ŋayɛ.» Cape ka Israyɛl kwa sebe ta Ɛhəwd pa hɛ 
fɛake hweŋkwa ta hələa Zhəwrdɛŋe va ka Mowab kepelakɛ wəndə hɛ kajive te 
we. 

29Ma te vecia shɛ ne, nahe hɛ kempəmte ka Mowab gare 10.000 zhili, ka sewajɛ 
nyi deke deke ba'a nyi ghyana ghyana. Wəndə shɛ ketene le mpi we. 

30Se te vəa shɛ ne, mbeyitere berete ta ka Israyɛl ka Mowab, pa kwelɛŋe te hɛɗi 
kava deghesemsə. 

Shamgar 

31Kwa sebe ta Ɛhəwd se Shamgar, wəzege ta Anat. Pa ŋkɛ mpəmte ka Filisti 
gwəmsə ŋkwaŋe le geta nya nza lɛ ken'yi sla kezha dzeghwa ŋkɛ mɛ. Pa ŋkɛ 
mbelete ka Israyɛl perə. 

Ka Meha ghwə 4 

Dɛbora hɛ le Barak 

1Kwa sebe ta mte ta Ɛhəwd, zhɛne ka Israyɛl kamene wəshi nyi ndiremi ndiremi 
kwa kema ta Mahwətə. 

2Pa Mahwətə fəyi hɛ mbeyitere berete ta Yabin Megha ka Kanan nya mbe 
meleme Hasor. Meghea ka sewajɛa ŋkɛ ne, Sisra, mbe meleme Haroshɛt-Goyim 
ŋkɛ. 

3Va Yabin ne, gwəmsə mesli wəmata gədəwə kwa lɛ lɛ, pa ŋkɛ sahwe nda yaka 
ke ka Israyɛl kava bakemsə. Pa hɛ tsate nda lewela ke Mahwətə. 

4Ma te vəa shɛ ne, Dɛbora ya kande mɛ ŋkwa ta Shala, male ta Lapidot, kande 
meha ghwə ta ka Israyɛl. 

5Ntishɛ nde kameha ghwə yitea peha kwelɛ yɛ Rama le Bɛtɛl, laka bela ta Ɛfrayim 
nyi dzeme hwa ghweme. Ma temə kwa sebe ta ŋkɛ ne, pa mbeli hekate nda slə 
ke wəfea shɛ kapeha ta Dɛbora. Tagha se ka Israyɛl kanewe Dɛbora kezha hi 
ghena ta nci. 



476 

 

 
Ghena ta Shala 

Kapsiki DC Bible 
©2012 Alliance Biblique du Cameroun and Bible Society of Cameroon. 

 

 
 

 

6Ma te kwete hɛ ne, pa Dɛbora hekakɛ Barak, wəzege ta Abinowam, mbe Kɛdɛsh, 
te hɛɗia Nɛftali. Ma ke shɛ: «Wa nya ghena nya geze ŋa Shala Mahwətə ta ka 
Israyɛl nya: 'Kwiɗi tsehave zhili 10.000 mbe hwelefe ta Nɛftali le ŋa Zabəlon nda 
dzeme ghweme ta Tabor yɛ le hɛ. 

7Nda lə 'ya sha gha laka hələa Kishon, Sisra, meghea ka sewajɛa Yabin ne, kase 
ŋkɛ le wəmata gədəwəa ŋkɛ le wəvəsəa ŋkɛ: Kave hɛ 'ya mbeyitere berete ta 
ŋa.» 

8Ma ke Barak zhɛnete nda: «Ma kenza nde kalə na zlaɓe le 'ya ne, kalə 'ya, ma 
keɗema na kalə ne, kalə 'ya we.» 

9Ma ke zhɛnete nda: «Kalə 'ya zlaɓe le gha tsagha. Ama kakemave zləvə na ya 
ci'a mbe mpa nya we. Ke male teve nda Sisra Mahwətə mbe dzeve.» Cape Dɛbora 
kadzeme Kɛdɛsh hɛ le Barak. 

10Pa tsenete hwelefe ta Nɛftali le ŋa Zabəlon: 10.000 zhili, ntəŋə hɛ le, le Dɛbora 
perə. 

11Hɛbɛr nde Kɛn, nya takwa takwa yitea Kɛdɛsh. Pa neheve geva le kweci ka Kɛn 
nyi kwa yita ta Hobab, madza Moyize. Pa ŋkɛ slate cɛ lekwesa ta ŋkɛ yitea cɛana 
te hɛɗia ka Sa'ananim. 

12Pa Sisra fate nahe Barak, wəzege ta Abinowam kedzeme ghweme ta Tabor. 

13Pa tsenete wəmata gədəwəa ŋkɛ nyi kakwa lɛ lɛ gwəmsə mesli pɛtɛ zhilia ŋkɛ 
nyi kwa Haroshɛt-Goyim. Cape ŋkɛ dzeyi laka hələa Kishon. 

14Ma ke Dɛbora sha Barak: «Mbi ɓə! Ɓəshi teve Sisra Mahwətə mbeyitere berete 
ta ŋa. E'e, Mahwətə le ghəa ŋkɛ nde dzeghwa te kema ta ŋa.» Cape Barak sawa 
pelɛ ghweme ta Tabor te ghəa zhilia ŋkɛ 10.000. 

15Pa ŋkɛ have nda mpa, pa Mahwətə ŋkamte Sisra te kema ta ŋkɛ, tsagha pɛtɛa 
wəmata gədəwəa ŋkɛ ba'a pɛtɛa wəvəsəa mbelia ŋkɛ. Ɓereme Sisra sawa pelɛ 
wəmata gədəwə kahwɛ le seɗa. 

16Tereŋe Barak yitea wəmata gədəwəa Sisra le yɛ mbelia ŋkɛ hwa'a kwa 
Haroshɛt-Goyim. Pɛtɛ wəvəsəa mbelia Sisra kempə, wəndə shɛ ketene le mpi 
we. 

17Pəkwə Sisra le hwɛ pa mbe cɛ lekwesa ta Yayɛl, male ta Hɛbɛr nde Kɛn. 
Kwelɛŋe ya kwelɛ yɛ Yabin, meghea ka Hasor ba'a mbelia Hɛbɛr. 

18Pa Yayɛl shave kabegeme le Sisra. Ma ke shɛ: «Səaki ŋa teke, meghe, 
ghazlənəma na ma!» Shilimə Sisra ki, pa Yayɛl ntikəakɛ mbe gwada. 

19Ma ke shɛ: «Ma keɗe na, same ɗa yɛmə ɓɛhwɛ, shewə 'ya va ndere.» Pa Yayɛl 
ghwenemte jɛŋa viɗi ŋ'wa te pa ŋkɛ ndeke nda kasa. Pa zhɛnaghe gwada kənə. 

20Ma ke shɛ zhɛkwa: «Nza ŋa mɛa degha, ma kese mbeli ka'yɛwe va gha: ‹Nahe 
wəndə kesəaki teke na?›, ke hɛ ne, ‹Ewə›, pa.» 

21Kwele kwele leɓenyɛ Sisra. Shelɛŋe ŋkɛ yitea hɛ kwa kele le gezle. Yayɛl, male 
ta Hɛbɛr, pa Yayɛl kelete lɛ nya baŋe cɛ lekwesa mbeli te, laŋe ŋkɛ sha ndevele, 
tiɗɛake tiɗɛake ŋkɛ hendeyite geva yitea Sisra. Baŋe shɛ mbe ghə ve, petekwe 
dzawa mbe ghə kare mbe hɛɗi. Mtiwə Sisra. 

22Pɛkwe Barak nya kekeka le ŋa ŋkɛ. Pa Yayɛl shave ki ghɛ kabegeme le, ma ke 
shɛ: «Nde shɛ 'ya ncɛte ŋa wəndə nya zele na.» Shilimə Barak mbe cɛ tagha Sisra 
ɓelayɛ, kemte mte te hɛɗi, lɛa cɛ lekwesa yagepe mbe ghəa ŋkɛ. 

23Te vecia shɛ veyi Yabin, meghea ka Kanan Shala mbeyitere berete ta ka Israyɛl. 

24Kwele kwele temə hɛ kampa le, le mpa nya dzawe, ya tsagha shɛ ŋkɛ ne, nahe 
hɛ kepeslekɛ ŋkɛ. 

Ka Meha ghwə 5 

Dɛbora kagha geza kehərə ŋkwa 

1Te vecia shɛ se yɛ Dɛbora hɛ le Barak, wəzege ta Abinowam, kagha cimə ma ke 
hɛ: 

2«Mbe Israyɛl ne, nahe yayata wəndə kehimte geva yitea mpa, nahe hɛ kendeke 
nda ghəa nci ke mpa. Tsa nda mə 'ŋ'wese ke Mahwətə! 

3Gheyɛ ka meghe, gheyɛ mbeli nyi te ghə, ghwene mə sleme ta ŋayɛ! ‘Ya kagha 
cimə, e'e 'ya kagha cimə kezha Mahwətə, Shala ta ka Israyɛl. 

4Mahwətə, ma kwa slə te hɛɗia ka Ɛdom, ma kwa sawa na pelɛ ghweme ta Sɛyir 
na hɛɗi kegaŋkəɗə kwele kwele, pa ləmbə shekeke yɛməa ŋkɛ, va kwele kwele 
nde me sawa pelɛ ghweme, 

5Nahe yɛ ghweme kebare bare kwa kema ta ŋa, Mahwətə ta Sinay, Shala ta ka 
Israyɛl. 

6Te vəa Shamgar, wəzege ta Anat, te vəa Yayɛl, na mbeli kesərəakɛ yɛ hweŋkwa, 
mbeli nyi kelə yitea dzeghwa ne kwete hweŋkwa yakele hɛ. 

7Meghe shɛ we, meghe mbe hɛɗia ka Israyɛl we, mpelɛa ma ke 'ya, Dɛbora, nda 
tese 'ya kezha nza kameghekɛa ka Israyɛl. 

8Pa mbeli ntave kweci shala kamɛnɛfɛ taghanyɛ ne mpa ya shɛ. Ama dzawe nda 
nza mbeli kakemave gelə le megha kezha mbeli 40.000 mbe Israyɛl, 

9Le ka meghea ka sewajɛa ka Israyɛl wənəa ɗa zlaɓe wənəa ɗa le ŋa yɛ mbelia 
nyi keve nda ghə ke mpa. Tsa nda mə 'ŋ'wese ke Mahwətə. 

10Gheyɛ nyi kedzeghwa le kwara kwa tɛawetɛa, geze mə ghena gheyɛ nyi 
mentishɛ te deyɛte, geze mə ghena gheyɛ nyi kedzeghwa kwa hweŋkwa, geze 
mə ghena! 

11Takwa yitea ŋkwa kesa yɛmə ta wəshi, kageze ganyɛa Mahwətə ka ya wəshi, 
ganyɛa ŋkɛ laka ka meghea ka Israyɛl, kwa kelete ŋkwa kenza mbelia Mahwətə, 
mɛa degha ta meleme. 

12Feɗeghe ŋa, Dɛbora, yake ŋkwa! Feɗeghe ŋa! Ghate geza kempa! Slete, Barak, 
wəzege ta Abinowam fəghe ka mavashia ŋa! 

13Nyi mba le mpi, nahe hɛ kedzehwa ka meghe, nahe mbelia Mahwətə ketsenete 
geva yite, kala ka katsala nyi kwa mpa. 

14Ka hərəte mpa ta ka Amalɛk ne, mbe Ɛfrayim se hɛ. Kwa sebe ta nci hwelefe ta 
Bɛnjamɛn, jikə hɛ hwa wəvəsəa nci. Nahe peləa Makir kendeka mbeli nyi te ghə 
ba'a hwelefe ta Zabəlon kendeka mbeli nyi te ghə. 

15Ka meghea Isakar ne jikə hɛ le Dɛbora. Ma mbelia Isakar ne, kenza hɛ dɛŋe 
dɛŋe te ghena ta Barak we, kahe kahe jikəahwe geva hɛ hwa hɛ kwake te ŋwela. 
Ama mbe yita ta Rəbɛn, nahe hɛ ketemə te zhɛne ghəpə kwa kiɗima. 

16Wa raberə nza ŋayɛ yɛ kwelɛ tepe ta ŋkwa keya wəshi bake kafa ka ya wəshi 
kaheka wəshia nci wa? Kaganda, ma mbe yita ta Rəbɛn ne, nahe mbeli ketemə te 
zhɛne ghəpə nya kekiɗima. 

17Mbe Gala'ad, laka ŋkwa nya same veci sha Zhəwrdɛŋe, kegaŋkəɗə yita ta nci 
we. Ka yita ta Dan ne, ntishɛ hɛ yitea kwambeləa nci nya wəba ŋa Asɛr ne, ntishɛ 
hɛ perə mɛa hələ takwa yitea yɛ mɛa ŋkwa kenza ta kwambelə. 

18Ma mbelia Zabəlon hɛ ne, kala ŋa Nɛftali perə, weli kempəmte hɛ mbeli, te 
ghwa mpa. 

19Ka meghe nyi kaka ghema, ka meghea ka Kanan, kase kampate mpa kwa le ka 
Ta'anak, takwa yitea hələa Mɛgido. Ama wəshi shɛ kefəke hɛ we, ya kweci wəshi, 
ya cɛdɛ. 

20Pelɛ yitea ghəa ghweme, nahe yɛ saseregwa kese mbe mpa, kwa hweŋkwa ta 
nci hɛ kadzeghwa, nda mpate mpa hɛ le Sisra. 

21Hələ nya kehwɛ ghalanza, hələa Kishon nahe ŋkɛ ketsalemte ka ghema. Ntsə 
ɓə geva te kema te kema yitea mpa. 

22Cape gədəwəa lɛmə yitea hwɛ, kagaka seɗa ta nci te hɛɗi. 

23Ma ke nde ghwene ta Mahwətə: bezlakɛ mə meleme ta Mɛroz, bezlamte, 
bezlamte mbeli nyi mbe kwaɗema hɛ kese kakemane Mahwətə, kese hɛ kase 
kakemane le mbeli kempa ka ghyana nyi ve we. 

24Pa Mahwətə wəpikɛ ŋa za ma ke pɛtɛa mi, Yayɛl, male ta Hɛbɛr kwa Kɛn! E'e, 
pa Mahwətə wəpikɛ ŋa za ma ke pɛtɛa mi nyi mbe cɛ lekwesa! 

25Nahe Sisra ke'yɛwakɛ yɛmə, ŋ'wa yandeke nda Yayɛl, mɛmre ŋ'wa yandeke 
nda nde kwa kwalekwə nya ndeɗe tsape. 

26Pa kelete lɛ kwa lɛmelɛ mbe dzeve kwetɛŋe, ndevelea ka mene slene ya mbe 
kwete dzeve. Pa mpave Sisra, pa nde ŋkwapemte ghə te. Pa nde kantsamte 
'yɛ'yɛa ghə. 

27Kwa kema ta nta seraɗete geva ŋkɛ, pa ŋkɛ teɗenyɛ, nahe ŋkɛ kenza ɓelayɛ 
yitea seɗa ta nta. Nahe ŋkɛ keseraɗete geva, pa ŋkɛ teɗenyɛ, mtiwə ŋkɛ. 

28Kanewe ŋkɛ meghekɛ Sisra dzawa te wəfela ta cɛ, ma ke sha lewela jive hwa 
lareya: wa raberə nda gaka wəmata ta gədəwəa wəzege ta ɗa? Wa raberə nda 
dera ŋkɛ kese wa? 

29Mba nde kageze kazhɛne kageze kezhɛnete nda mbeli we hwa ka mcɛhɛ nda 
nyi kentsehwele ntsehwele we: 

30Katsene wəshi nyi fəke mbeli hwa mpa ka sewajɛ, kaganda ne, nehe yanehe 
wəshia shɛhɛ hɛ: təhə wəzha makwa keɗema bake kaŋa yayata nde mpa, zlave 
nyi kefi fi ba'a nyi ketsa tsa kaŋa Sisra, kaganda ne, zlave nya tsate mbeli zlahe 
kaŋa welɛa ŋkɛ. 

31Mahwətə, pɛtɛ hi ka ghema ta ŋa, kampə kala nya mte Sisra! Ama ka mcɛhɛ ŋa 
kanza kala veci, kwa same ŋkɛ le ɓele ta ŋkɛ pɛtɛ!» Pa kwelɛŋe menete geva te 
hɛɗi kava wəfaɗemsə. 

Ka Meha ghwə 6 

Ka Madiyan kasa nda yaka ke ka Israyɛl 

1Nahe ka Israyɛl kezhɛne kamenete wəshi nyi ndiremi ndiremi kwa kema ta 
Mahwətə. Pa Mahwətə kaveyi hɛ mbe dzeve ta ka Madiyan kava mberefaŋe. 

2Ɗaŋe ɗaŋe berete ta ka Madiyan kənəa ka Israyɛl. Va ɗa ta nci ne, pa ka Israyɛl 
nzanji kwelɛ ghweme mbe zlera, te ŋkwa nya dzawe kadzete. 

3Ya hweŋkwa hweŋkwa tsawe wəshi ka Israyɛl mbe wəvea nci ne, kase ka 
Madiyan le ka Amalɛk le mbeli nyi kese kwa ŋkwa nya same veci kaɗa hɛ. 

4Pa hɛ menete ghedəkwə te hɛɗia nci kabeze wəshi nyi te wəvea nci kadzawa 
takwa yitea Gaza. Katene wəsə kezeme hɛ kezha ka Israyɛl we, kasərə timɛti hɛ 
we, kasərə yɛ sla hɛ we, kasərə kwara lɛmə hɛ we. 

5Kase hɛ ne le wəshi keseɗa ta nci le yɛ cɛ lekwesa ta nci. Pəɗəmə se hɛ kala 
dzale. Kwele kwele hɛ le yɛ zlegweməa nci, kaɓelate hɛ wəndə we, kadzete hɛɗia 
shɛ kezha bezemte. 



480 

 

 
Ghena ta Shala 

Kapsiki DC Bible 
©2012 Alliance Biblique du Cameroun and Bible Society of Cameroon. 

 

 
 

 

6Pa ka Madiyan vate yaka te ka Israyɛl, ntake hɛ katsa nda lewela ke Mahwətə. 

7Ma kwa heka Mahwətə ka Israyɛl kezha mbele hɛ va ka Madiyan ne, 

8pa Mahwətə ghwenakɛ nda nde mɛ ŋkwa ke hɛ. Ma ke wəndə nyagha sha hɛ: 
«Wa nya ghena nya gezete Mahwətə nya: ‹'Ya, Mahwətə, Shala ta ka Israyɛl, nahe 
'ya kekelakave ŋayɛ mbe Ɛzhipte, te hɛɗi nya se yɛ kamava. 

9Nahe 'ya kembelemte ŋayɛ va ka Ɛzhipte le mbeli nyi kesa ŋayɛ yaka. Pa 'ya 
ŋkamte ka ghema ta ŋayɛ te kema ta ŋayɛ pa 'ya ndeke ŋayɛ hɛɗia nci. 

10Ma 'ya gezete ŋayɛ: 'ya ya kaShala Mahwətə ta ŋayɛ. Ma gheyɛ nyi kenza te 
hɛɗia ka Amor, mene nda ma slene yɛ ke yɛ shala ta nci ma. Ama kefate ɗa ŋa ɗa 
yɛ we.›» 

Mahwətə kaheka Zhɛdɛyon kambele ka Israyɛl 

11Pa nde ghwene ta Mahwətə se kadzembe meleme ta Ofra. Pa ŋkɛ ntishɛnyɛ 
yitea hwemeke ta Yowash, kwa peləa Abiyɛzɛr. Ha yaleke Zhɛdɛyon, wəzege ta 
Yowash, kwa ŋkwa keŋkeɗe rɛzɛŋe kezha ɗema ka Madiyan kanakɛ ŋkɛ. 

12Pa nde ghwene ta Mahwətə ncɛte nda geva ke Zhɛdɛyon, ma ke shɛ: «Le gha 
Mahwətə nde mpa nya ghyana!» 

13Ma ke Zhɛdɛyon zhɛnete: «Tehwə tehwə ŋa 'ya nde sleke ɗa yawe! Ma nda le 
ghen'yɛ Mahwətə ne, tsema nza ghen'yɛ kambeli nyi zhɛ ŋkwa heli yitea hɛ wa? 
Nahe ka shihɛ n'yɛ kegezete n'yɛ slene meŋele nyi menete Mahwətə le hɛ kwa 
shave hɛ mbe Ɛzhipte. Kema slene ta ŋkɛa shɛ wa? Tsetsenya nahe Mahwətə 
kesərəakɛ n'yɛ kandeke nda n'yɛ ke ka Madiyan.» 

14Pa Mahwətə zhɛrete geva laka Zhɛdɛyon ma ke shɛ: «Le berete nya va gha nya, 
kwiɗi mbelemte ka Israyɛl va ka Madiyan! E'e, 'ya nde ghwene ŋa.» 

15Ma ke Zhɛdɛyon zhɛnete: «Nde sleke ɗa, təhwə təhwə, tsema nza 'ya 
kambelete ka Israyɛl wa? Yita ta n'yɛ ya kaka dewə ŋeli mbe hwelefe ta Manasɛ. 
'Ya ne, 'ya ya ɓɛhwɛ ma kwa peləa n'yɛ.» 

16Ma ke Mahwətə shɛ: «Le gha tenza 'ya, kala wəndə kwetɛŋe tempə ka Madiyan 
na.» 

17Ma ke Zhɛdɛyon shɛ: «Ma nda le 'ya na kaganda ne, ndeke ɗa wəsə kencɛ wəsə 
kezha ɗepete 'ya gha nde geze ghena kaganda. 

18Mba na kedzeghwa ŋa nda tese 'ya, wəsə kedzeghe Shala ya va 'ya kezha gha, 
'ya kalə kakele ŋa.» Ma ke Mahwətə zhɛnete: «Teke nza 'ya nda se na.» 

19Pa Zhɛdɛyon lə kazeleve zhɛfa. Pa ŋkɛ ntave hə kakiləwə mahekenemsə ba'a 
takɛ ɗafa kaɗema tenjɛne hwe, pa ŋkɛ veyi sli kwa kwaciga ba'a yɛməa rɛzɛŋe 
kwa ghwelepe. Pa ŋkɛ fəke hɛ pɛtɛ kadzeyitea hwemeke ba'a veyi hɛ kwa kema 
ta nde ghwene ta Shala. 

20Ma ke nde ghwene ta Shala shɛ: «Kelete sli ba'a ɗafa shɛ na beteyi hɛ te ŋkwa 
nya kwetɛŋe. Fəyi te tigə nya, shekaghe ŋkɛama kənə.» Pa Zhɛdɛyon yɛte fete 
yite. 

21Pa nde ghwene ta Mahwətə kwaɗakɛ sli le yɛ ɗafa le geta nya yitea dzeve ve. 
Pa ghwə shave mbe gela kateremte yɛ sli le ɗafa. Bətə nde ghwene ta Shala 
zanyɛ. 

22Nahe Zhɛdɛyon keɗepe nda nde ghwene ta Mahwətə ŋkɛ. Ma ke: «Yaka ya te 
'ya Shala Mahwətə! Nahe 'ya kenakɛ nde ghwene ta ŋa ntsə le ntsə.» 

23Ma ke Mahwətə shɛ: «Pa kwelɛŋe nza le gha! Ghazlənəma na ma, kamte na 
we.» 

24Te ŋkwa nyagha, pa Zhɛdɛyon ŋate reghwetɛ ke Mahwətə pa hekate nda slə 
“Mahwətə ya kakwelɛŋe”. Mba reghwetɛa shɛ pa ɓeshi kwa Ofra, mbe meleme 
ta ka yita ta Abiyɛzɛr. 

Zhɛdɛyon ŋzlamte reghwetɛa shala Ba'al 

25Ma heviɗia shɛ ne, ma ke Mahwətə sha Zhɛdɛyon: «Kelete mca ta yiteyɛ ŋa, 
nya keya kande bake nya nza nya va ta ŋkɛ mberefaŋe. Ma kwa sebe ta ŋkɛ ne, 
pa na ŋzlamte reghwetɛa shala Ba'al, pa na tsaslemte seləa ŋkɛ nya tagha vare. 

26Ma kwa sebe ta ŋkɛ ne, ŋate reghwetɛ nya kehi hi pelɛ ghəa wəmbəa shɛ kezha 
Shala Mahwətə ta ŋa. Kelete mca ba'a dzeghekɛ melɛ kwa tere tere le. Kezha 
meha ghwə ne, fəte sheghwəa selə nya keveyi geva tekeleke nya tetsasle na.» 

27Pa Zhɛdɛyon tsehave mbeli meŋe hwa ka mene slene ta ŋkɛ kezha mene wəsə 
nya 'yɛwete Mahwətə ve. Ama pa ghazlənə keseve va mene heveci va ka 
menəhɛnyɛ le yɛ mbeli nyi mbe meleme. Pa ŋkɛ menete heviɗi. 

28Masheke masheke, kwa feɗeghe mbeli nyi mbe meleme ne, newe ke hɛ ne 
keŋzla ŋzla reghwetɛa Ba'al ba'a selə ketsasle tsasle. Ma mca nya keya kande 
bake ne, nahe mbeli kedzeghekɛ melɛ kwa tere tere le te reghwetɛ nya ŋate 
mbeli heviɗi. 

29Ma ke hɛ 'yɛwete kwelɛ ghəa nci: «Wa nde menete wəsə nya wa?» Ntake hɛ 
kazele, fa hɛ ne Zhɛdɛyon wəzege ta Yowash. 

30Ma ke mbeli nyi mbe meleme sha Yowash: «Keleke wəzege ta ŋa ghen'yɛ 
katepesle kwa ŋzlamte reghwetɛa Ba'al ŋkɛ, pa ŋkɛ tsaslemte seləa ŋkɛ nya 
mɓete mbeli vare.» 

31Ma ke Yowash sha mbeli nyi terasle vare pɛtɛ: «Gheyɛ ka hi kaya Ba'al na? Ma 
wəndə nya keya ŋkwa yitea Ba'al ne, nda ŋkɛ kamte mpelɛa ke gheŋkɛ masheke 
hendɛ! Ma kenza nde shala Ba'al ne, yate ghəa ŋkɛ ŋkɛ le ghəa ŋkɛ, kwa nza ŋkɛ 
reghwetɛa ŋkɛ yaŋzlamte mbeli!» 

32Ma se mɛa vecia shɛ, Yerəwba'al heka Zhɛdɛyon mbeli, geze ta ŋkɛ, yate ghəa 
ŋkɛ Ba'al! Ma nda heka mbeli le slə nya ne, va nya gezete Yowash: «Yate ghəa 
ŋkɛ Ba'al le ghəa ŋkɛ, kwa nza nde reghwetɛa ŋkɛ yaŋzlamte mbeli!» 

Zhɛdɛyon ka'yɛwe wəsə kencɛ wəsə va Shala 

33Pa ka Madiyan le ka Amalɛk le mbeli nyi kese laka ŋkwa kesame ta veci tsenete 
geva. Kashave te hələa Zhəwrdɛŋe kamenete ghedəkwəa nci pelɛ ŋwela ta 
Zhizrɛyɛl. 

34Pa Sefəa Mahwətə dzembenyɛ mbe Zhɛdɛyon, ntake kavɛ veke. Cape zhili nyi 
kwa yita ta Abiyɛzɛr katəkwə təkwə. 

35Pa Zhɛdɛyon ghwenakɛ mɛ dzeyi te hɛɗia Manasɛ pɛtɛ. Pa mbeli nyi mbe 
hwelefe ta nci təkwə təkwəte perə. Pa ghwenakɛ mɛ ke hwelefe ta Asɛr zhɛkwa, 
le ŋa Zabəlon le ŋa Nɛftali, pa zhilia nci se yitea hɛ. 

36Ma ke Zhɛdɛyon sha Shala: «Ma pa na ne, kaɗe na kambele ka Israyɛl laka 'ya. 

37'Ya kateve hweta ta təmə nya nza shinti te te lane nya leke ha mbeli. Ma kenza 
nde ncɛhwɛaɓɛ ŋkɛ va mɛnɛ nya heviɗi, mba ŋkwa nya te hɛɗi nya dzeyi yite 
keghwele ghwele ne, gheŋkɛ ya kawəsə kencɛ wəsə nya ɗe na kambele ka Israyɛl 
laka 'ya kala nya gezete na.» 

38Ma wəsə nya 'yɛwete Zhɛdɛyon ne, nahe ŋkɛ kese. Ma te masheke ta ŋkwa, pa 
Zhɛdɛyon peɗete hweta ta təmə, pa ŋkɛ hetəsəakave yɛmə gare viɗi kwa 
wəmbete. 

39Ma ke Zhɛdɛyon sha Shala: «Hwepema wənə na va 'ya ma. 'Ya kate'yɛwe kwete 
wəsə kwetɛŋe va gha. 'Ya kaɗe kwete wəsə kencɛ wəsə. Ma nya ɓeshi ne, hweta 
ta təmə nde nza keghwele ghwele nahe, pa mɛnɛ nya heviɗi nza ncɛhwɛaɓɛ 
ntəslə dzeyi yite!» 

40Ma heviɗia shɛ ne, pa Shala menete nda wəsə nya 'yɛwete Zhɛdɛyon. Deke 
hweta ta təmə ya keghwele ghwele, ncɛhwɛaɓɛ mɛnɛ nya heviɗi te hɛɗi dzeyi 
yite. 

Ka Meha ghwə 7 

Zhɛdɛyon hərəte ka Madiyan 

1Zhɛdɛyon nya heka mbeli kaYerəwbal, feɗeghe masheke masheke le ka sewajɛa 
ŋkɛ. Pa hɛ lə kamenete ghedəkwəa nci terasle yitea ɗaslea Harod. Laka bela kwa 
gwela yitea ghedəkwəa ka Madiyan, te ŋwela, laka wəmbəa Morɛ. 

2Ma ke Mahwətə sha Zhɛdɛyon: «Kewəba mbelia ŋa nyi. Kapele nda ka Madiyan 
'ya ke hɛ we. Yagha ka Israyɛl katefege kageze ne, berete ta ɓəmə nde mbelete 
ɓə ke hɛ. 

3Ma pa na sha mbelia ŋa: Ma yayata wəndə nya kebare bare va ghazlənə ne, 
kwiɗi ŋkɛ kajɛghɛ, dzeme laka ghweme ta Gala'ad!» Ma hwa ka sewajɛ ne, 22.000 
zhili nyi kejɛghɛnji, tene zhili 10.000. 

4Ma ke Mahwətə sha Zhɛdɛyon: «Kewəba mbelia ŋa zhɛkwa. Kwiɗi mə le hɛ 
kadzawa hələ, kwagha gɛ, 'ya nde tseha ŋa mbeli nyi ketelə le gha. Ma geze ŋa 
'ya: za nya ne kalə ŋkɛ le gha 'ya ne, kalə ŋkɛ. Ma kegeze ŋa 'ya: Katelə za nya le 
gha we, a 'ya ne, katelə ŋkɛ we.» 

5Pa yɛ Zhɛdɛyon dzawa hələ le ka sewajɛa ŋkɛ. Ma ke Mahwətə sha Zhɛdɛyon: 
«Ma mbeli nyi kekatse yɛmə kadzawa mɛ le dzeve ne, laka kwete ŋkwa tsene hɛ 
na. Ma nyi kegwəɗəŋə kasa le mɛa nci ne, laka kwete ŋkwa tsene hɛ na.» 

6Zhili gwəmsə mahekene nyi kekatse yɛmə le dzeve kasa le ghɛni kala kelɛ. Pɛtɛ 
kweci kegwəɗəŋə kasa. 

7Ma ke Mahwətə sha Zhɛdɛyon: «Le zhili gwəmsə mahekene nyi kesakɛ yɛmə 
nyi kala kelɛ ne, katembele ŋayɛ 'ya laka ve ka Madiyan mbe dzeve ta ŋa. 
Zhɛneghe geva kweci mbeli kalə sha ghɛa nci!» 

8Pa Zhɛdɛyon kelete mbeli gwəmsə mahekene zlaɓe, pa ghweneghe kweci kalə 
sha ghɛa nci. Ama mba nza wəshi kezemea nyi kejɛghɛ le yɛ tereme ta nci teke. 
Kwagha te ŋwela ta ghedəkwəa ka Madiyan. 

Zhɛdɛyon kafa hərə tenza mbeli ve 

9Ma heviɗia shɛ, ma ke Mahwətə sha Zhɛdɛyon: «Sate! Dzawa kaɗa ghedəkwəa 
ka Madiyan, kateve hɛ 'ya mbe dzeve ta ŋa. 

10Ma kezhɛ ŋa ghazlənə ne, dzawa laka ghedəkwə le Pəwra, nde mene ŋa slene. 

11Pa na fate ghena nyi geze hɛ. Ma tsagha ne, ghyanake tenza na kezha ɗa hɛ.» 
Pa Zhɛdɛyon dzawa le nde mene slene ta ŋkɛ takwa yitea ghedəkwə, te ŋkwa 
nya nza ka ghate ta ka sewajɛ. 

12Ka Madiyan, ka Amalɛk ba'a mbeli nyi kese laka ŋkwa kesame ta veci, ya 
kwagha te ŋwela, kwele kwele kala dzale: kaɓelate zlegweməa nci wəndə we. 
Kala ndaleghe nya kwa hələ kwelea nci. 

13Ma te və nya ntsehe Zhɛdɛyon ne, kageze nda ghena ta shiwə kwete wəndə ke 
mcɛnyɛ: «Nahe 'ya keshiwəte shiwə. Pa 'ya nakɛ ɗafa kwetɛŋe ŋa megi mbe 
ghedəkwəa ɓəmə kanzere te hɛɗi. Pa ŋkɛ se kampəve nda geva ke cɛ lekwesa, 
pa cɛa shɛ teɗenyɛ. 

14Ma ke Wəndə kwelea ka sewajɛ ta ŋkɛ zhɛnete: Hwa ta Zhɛdɛyon, nde Israyɛl, 
wəzege ta Yowash. Kashɛ nza kakwete wəsə we! Nahe ŋkɛ keɗete kave 
ghedəkwəa ɓəmə pɛtɛ mbeyitere berete ta ŋkɛ.» 

15Ma kwa fate ghena ta shiwəa shɛ Zhɛdɛyon le yɛ wəsə nya ɗe nde kageze, 
gwəɗəŋə ŋkɛ sha ghəa shene mbe hɛɗi kezha tsa nda hana ke Shala. Pa zhɛneke 

geva kase kadzembe ghedəkwəa ka Israyɛl. Kɛake sha lewela: Sate mə! Nahe 
Mahwətə kendeke ɓəmə ghedəkwəa ka Madiyan! 

Zhɛdɛyon le mbelia ŋkɛ kaɗa ka Madiyan 

16Pa Zhɛdɛyon neheve zhili nyi gwəmsə mahekene nyi nza hɛ le mahekene 
wəvəsəa nci. Pa nehave nda tereme le wəmbete le ghwə te wəvəzə ke yayata 
kwete wəndəa nci. 

17Ma ke sha hɛ: «Ŋkwa nya laka 'ya yanewe yɛ nda sheke yɛ kala 'ya! Kentsehe 
'ya takwa yitea ghedəkwə, ma wəsə nya temene 'ya, gheŋkɛa shɛ yatemene yɛ 
perə. 

18Ma kevɛte tereme 'ya ne, 'ya le mbeli nyi yitea 'ya pɛtɛ, pa yɛ kavɛ tereme perə 
ntəslə dzeyi yitea ghedəkwə. Nda tsa lewela yɛ: ‹Kezha Mahwətə ba'a kezha 
Zhɛdɛyon!›» 

19Ma takwa tepe ta viɗi ne, Zhɛdɛyon le zhili nyi nza hɛ le mbe wəvəsə gwəmsə 
ntsehe yitea ghedəkwə. Nahe mbeli kembeɗemte ka newe ŋkwa nyi mɛa 
ghedəkwə. Pa Zhɛdɛyon vɛte tereme le mbeli nyi nza hɛ le kampə wəmbetea 
lɛmə nyi va hɛ yitea dzeve. 

20Kweci wəvəsə bake ne, kavɛ ŋa nci hɛ tereme kampə wəmbetea lɛməa nci 
perə. Mbe kwa gwela ghwə te wəvəzə va hɛ mbe dzeve kwa zeme tereme va hɛ 
kavɛ. Ntake hɛ katsa lewela: «Ɗa ɓəmə ŋkwa kezha Mahwətə ba'a kezha 
Zhɛdɛyon!» 

21Sleslete hɛ dzeyi yitea ghedəkwə, yayata wəndə te ŋkwa ŋkɛ. Kwa ghedəkwə 
ne, pɛtɛ mbeli kahwɛ le lewela kembele ghə. 

22Zhili nyi gwəmsə mahekene nyighɛ kavɛ tereme hɛ. Ma vəa ŋkwa shɛ ne, pa 
Mahwətə menete kampə ghəa nci ka Madiyan kwelɛ ghəa nci mbe ghedəkwə. 
Ma nyi ketene kweracɛ hɛ tehwɛ hwa'a kwa Bɛt-Shita, dzawa laka Serɛda, ba'a 
hwa'a mbe meleme Abɛl-Mehola, takwa yitea Tabat. 

23Pa mbeli tsenete ka Israyɛl hwelefe ta Nɛftali, ŋa Asɛr le pɛtɛa ŋa Manasɛ, cape 
hɛ kakeka ka Madiyan. 

24Pa Zhɛdɛyon ghwenakɛ mɛ kadzeyi te hɛɗia Ɛfrayim nyi dzeme hwa ghweme: 
«Sawa mə pɛtɛ kabegeme le ka Madiyan ba'a fəhwe mə ghwa ta nci nyi dzeyi 
mɛa hələa Zhəwrdɛŋe hwa'a kwa Bɛt-Bara!» Pa mbeli tsenete zhilia ka Ɛfrayim. 
Pa hɛ sawa ba'a fəhwe ghwa nyi dzeyi mɛa hələa Zhəwrdɛŋe hwa'a kwa Bɛt-
Bara. 

25Pa hɛ fəte ka meghe nyi bake nyighɛ Orɛb le Zɛb. Pa hɛ peslekɛ Orɛb pelɛ gela 
ta Orɛb, Zɛb kwa ŋkwa kehetəsə wəsə. Kwa sebe ta ŋkɛ ne, mba hɛ kakeka ka 
Madiyan. Hwa'a hɛ mɛa kwete kema ta hələa Zhəwrdɛŋe, pa hɛ keleke nda ghəa 
yɛ Orɛb le ŋa Zɛb. 

Ka Meha ghwə 8 

Mbelia Ɛfrayim hwepete wənə va Zhɛdɛyon 

1Ma ke mbelia Ɛfrayim sha Zhɛdɛyon: «Ma kwa lə na kampa le ka Madiyan ne, 
kese na kaheka n'yɛ we. Wa raberə menete n'yɛ na kala nya wa?» Ntake hɛ 
kazhɛne ghəpə le berete le. 

2Ama pa Zhɛdɛyon zhɛnete nda ke hɛ: «Wa wəsə meŋele nya menete 'ya kelə 'ya 
kayipə ghəa ɗa le gheyɛ wa? Ma nya menete nya yɛ ɓɛhwɛ ne, ashɛ za ma ndeɗea 
ŋa ŋayɛ kenya menete mbelia Abiyɛzɛr ka yita ta ɗa wəka? 

3Ke gheyɛ ndeke ŋayɛ meghea ka Madiyan Shala, Orɛb le Zɛb. 'Ya ne, kemenete 
'ya kala nyagha we.» Ma kwa fate mbelia Ɛfrayim ne, pa wənə nya hwepete hɛ le 
Zhɛdɛyon gweɗakwete geva. 

Zhɛdɛyon mpəmte ka meghea ka Madiyan bake 

4Zhɛdɛyon le zhili nyi gwəmsə mahekene kentsehe kwa hələa Zhəwrdɛŋe pa hɛ 
jivenji te. Leɓakwe hɛ, ama mba hɛ mbe keka ka ghema ta nci shanda. 

5Ma kwa ntsehe hɛ mbe meleme ta Səwkot, ma ke Zhɛdɛyon sha mbeli nyi mbe 
meleme: «Tehwə tehwə ŋayɛ 'ya, ntave nda mə ɗafa ke zhili nyi yitea 'ya nyi, 
kwa nza hɛ leɓakwe. 'Ya kakeka yɛ meghea ka Madiyan Zɛba le Salməwna.» 

6Ama ma ke mbeli nyi te ghəa meleme ta Səwkot zhɛnete nda: «Wa raberə nda 
ɗa nda wəshi kezeme ghen'yɛ ke ka sewajɛa ŋa wa? Gha nde sleke Zɛba le 
Salməwna laka berete ta ŋa na?» 

7Pa Zhɛdɛyon zhɛnete nda ke hɛ: «Yawa megela, ma vəa ŋkwa nya tendeke ɗa 
Zɛba ba'a Salməwna Mahwətə ne, kateɗa ŋayɛ 'ya le ghweɗa tigə ba'a le hwele.» 

8Slə tagha ne, pa Zhɛdɛyon dzawa Penəwɛl, tsagha shɛnyɛ ŋkɛ 'yɛwakɛ va mbeli 
nyi mbe meleme. Pa mbeli nyi mbe Penəwɛl zhɛnete nda kala ka Səwkot. 

9Ma ke Zhɛdɛyon sha hɛ: «Ma vəa ŋkwa nya zhɛneke geva 'ya kwa sebe ta nya 
hərəmte ŋkwa 'ya ne, kateŋzla ŋkwa nya biya nya mbe meleme ta ŋayɛ 'ya.» 

10Ma yɛ Zɛba le Salməwna ne, kwa Karkor hɛ le ka sewajɛ nci. Tsetsenya ne 
kaɓela hɛ deke 15.000 zhili nyi ketene hwa pɛtɛa ka sewajɛa mbeli nyi kese laka 
ŋkwa kesame ta veci. Kwa nza ŋkɛ 120.000 ka sewajɛ nyi kempə. 

11Pa Zhɛdɛyon kelete hweŋkwa ta mbeli nyi kese laka ŋkwa kesame ta veci sha 
Noba le Yogboha, pa ŋkɛ mpəmte ka sewajɛ nyi kezəzə te ŋkwa ganyɛ ghen'yɛ 
ke hɛ. 

12Ntake yɛ Zɛba le Salməwna kahwɛ, ama keka yakeka hɛ Zhɛdɛyon. Pa ŋkɛ 
keseve ka meghea ka Madiyan nyi bake nyighɛ, yɛ Zɛba le Salməwna, pa ŋkɛ take 
nda ghazlənə ke pɛtɛa ka sewajɛa nci. 

13Ma kwa sheke Zhɛdɛyon kwamte mpa, laka wəmbəa Hɛrɛs ne, 

14pa ŋkɛ keseve kwete mempɛhweta nya kande Səwkot nya 'yɛwete ghena ŋkɛ 
ve, pa mempɛhweta shɛ rafete nda sləa mbeli nyi te ghə ba'a mbelia jama nyi 
mbe meleme, pɛtɛa nci ne, zhili mberefaŋemsə mberefaŋeghəmbe. 

15Ma kwa sebe ta ŋkɛ ne, pa Zhɛdɛyon lə kasləyi mbelia Səwkot, ma ke sha hɛ: 
«Ma vecagha ne, ma pe yɛ ŋelekɛ ɗa: ‹Wa raberə nda ve nda wəshi kezeme 
ghen'yɛ ke ka sewajɛa ŋa nyi leɓakwe wa? Ma tsetsenya ne, mbeyitere berete ta 
ŋa Zɛba le Salməwna na?› Yawa megela, wa nyi mə yɛ Zɛba le Salməwna nyi 
kekeleke ŋayɛ 'ya.» 

16Pa Zhɛdɛyon tsasleve ghweɗa tigə le ŋa hwele kaɗa mbeli nyi mbe Səwkot le. 

17Pa ŋzlamte ŋkwa nya biya mbe Penəwɛl kampəmte mbeli nyi mbe meleme. 

18Ma ke Zhɛdɛyon 'yɛwakɛ va yɛ Zɛba le Salməwna: «Kala wa mbeli nyi mpəmte 
nyi yɛ pelɛ ghweme ta Tabor wa?» Ma ke hɛ zhɛnete nda: «Nahe hɛ kenza kala 
gha. Ma yayata wəndəa nci ne, kala wəzege ta meghe pa ta ŋkɛ.» 

19Ma ke Zhɛdɛyon sha hɛ: «Ka kesaka ma ɗa hɛ, ŋwalea male kwetɛŋe! Nahe 
Mahwətə kenza teghweme, ma ya nahe yɛ kesərəakɛ hɛ le mpi ne, nza katempə 
ŋayɛ 'ya we.» 

20Ma kwa sebe ta ŋkɛ ne, ma ke sha Yɛtɛr, tezhɛa wəzege ta ŋkɛ: «Kwiɗi mpəmte 
hɛ!» Ama kese wəzegea shɛ kanteɗe kafayɛa ŋkɛ we! Kwa nza ŋkɛ mba 
kamempɛhweta shiwə va ghazlənə. 

21Ma ke yɛ Zɛba le Salməwna sha Zhɛdɛyon: «Sate te ŋkwa ba'a mpəmte n'yɛ le 
ghəa ŋa! Katsala za nde mene tsagha!» Pa Zhɛdɛyon mpəmte ka meghe nyi bake 
nyi, pa fəhwe wəshi kepesa geva nyi kwa welɛa zlegweməa lɛməa nci. 

Kwa keɗaŋe ta mpia Zhɛdɛyon 

22Ma kwa sebe ta ŋkɛ, ma ke ka Israyɛl sha Zhɛdɛyon: «Nza kameghea n'yɛ, gha, 
le wəzege ta ŋa, le shia ŋa, kwa nza ŋkɛ nahe na kembeleke n'yɛ va berete ta ka 
Madiyan.» 

23Ma ke Zhɛdɛyon sha hɛ: «'Ya nde tenza kameghea ŋayɛ we, ya wəzege ta ɗa 
ŋkɛ we. Mahwətə nde tenza kameghea ŋayɛ.» 

24Zhɛne, ma ke Zhɛdɛyon sha hɛ: «Kaɗe 'ya ka'yɛwe kwete wəsə va gheyɛ: yayata 
wəndə kave ɗa ŋgwedɛba kwetɛŋe shave mbe mcɛləa ŋayɛ nyi kemave yɛ se 
mbe mpa.» Kwa nza ŋkɛ le ŋgwedɛba mze kwa tere tere dzeghwa ka Madiyan, 
kwa nza hɛ kambeli nyi te ɓerama. 

25Ma ke hɛ zhɛnete nda: «Megela, kateve ŋa ghen'yɛ!» Pa pelakeyi lekwesa te 
hɛɗi, yayata wəndə kanegha ŋgwedɛba kwetɛŋe kadzete, nyi keshave mbe 
mcɛləa nci nyi kese mbe mpa. 

26Ma ŋgwedɛba nyi 'yɛwakɛ Zhɛdɛyon ne, takwa yitea kiləwə bakemsə nza 
ɗaŋeɗa ta nci. Pa ŋkɛ kemave wəshi kepesa geva, wəshi kedzembe sleme ba'a 
lekwesa ganji nyi ghemea ghemea nyi seɗe ka meghea kɛfia ka Madiyan, tsagha 
wəshi kepesa geva nyi kwa welɛa zlegweməa lɛməa nci. 

27Le mze nyi, pa Zhɛdɛyon vɛsəte wəsə kala shala kaveyi mbe meleme ta ŋkɛ 
Ofra. Kalə ka Israyɛl te ŋkwa shɛ kahawe va wəsə nya kala shala shɛ, na wəsə 
nyagha kezhɛrenyɛ kakeleŋa nya yitea Zhɛdɛyon le mbelia ŋkɛ. 

28Se te vəa shɛ, pa ka Madiyan mbeyitere berete ta ka Israyɛl kaslete ghəa nci hɛ 
we. Pa kwelɛŋe te hɛɗi kava wəfaɗemsə nda nzahwe nza Zhɛdɛyon teghweme. 

29Pa Yerəwba'al, geze ta ŋkɛ Zhɛdɛyon, wəzege ta Yowash, zhɛnete geva kalə 
kanza ki ghɛa ŋkɛ. 

30Mberefaŋemsə ŋwale ve, va nya nza mi kwele kwele ve. 

31Male meghwa ya ve mbe Sishɛm, pa nde yake nda wəzege teza. Pa ŋkɛ hekate 
nda slə kaAbimɛlɛk. 

32Pa Zhɛdɛyon wəzege ta Yowash mte mbe meha nya le zeɗe nza. Pa mbeli lamte 
kwa kwele ta Yowash, yitenyɛ, mbe Ofra, meleme ta ka yita ta Abiyɛzɛr. 

33Ma kwa sebe ta mte ta Zhɛdɛyon ne, ntake ka Israyɛl kahawe va Ba'al zhɛkwa, 
pa hɛ kelete Ba'al-Berit kashala ta nci. 

34Pa hɛ zamte ghə yitea Shala Mahwətə ta nci, nya kembeleke hɛ va ka ghema ta 
nci pɛtɛ nyi kaka ghedəkwəa nci. 

35Kaɓela mbelia Zhɛdɛyon nya heka mbeli kaYerəwbal hɛ we, kahawe hɛ ve we, 
keɓela ganyɛ nyi menete nda ŋkɛ ke ka Israyɛl hɛ we. 

Ka Meha ghwə 9 

Nahe Abimɛlɛk kekelete meghe mbe Sishɛm 

1Abimɛlɛk, wəzege ta Yerəwba'al, geze ta ŋkɛ Zhɛdɛyon slə Kadzawa Sishɛm 
kesləyi ka kesaka meghekɛa meghekɛ. Ma ke sha hɛ: 

2«Kwiɗi mə 'yɛwete mə wəsə nya va mbeli nyi mbe meleme: ‹Wa yaɗe gheyɛ 
wa? Nza ta ŋwalea Yerəwba'al mberefaŋemsə kaka meghea ŋayɛ na, megela ma 
wəndə kwetɛŋe kameghea ŋayɛ na?›» Zəzəte mə hwelefe ta ŋayɛ 'ya. 

3Pa ka kwesegwehɛnyɛa Abimɛlɛk lə kazhɛnete nda ke mbeli nyi mbe meleme 
ta Sishɛm. Nahe hɛ kezəzəte kezha ntave kwa nza ŋkɛ kamenənyɛa hɛ. 

4Pa hɛ fəave nda dəɓərəa mze kwa tɛawetɛa mberefaŋemsə, shave mbe cɛa 
Ba'al-Berit. Le dəɓərə nyighɛ, pa Abimɛlɛk pahwe mbeli nyi ɗema ghena ta nci 
shɛ le ka mefətekwə kezha təkwə təkwəte hɛ. 



488 

 

 
Ghena ta Shala 

Kapsiki DC Bible 
©2012 Alliance Biblique du Cameroun and Bible Society of Cameroon. 

 

 
 

 

5Kwa sebe ta ŋkɛ pa dzekinyɛ ki ghɛa yitenyɛ kwa Ofra, pa mpəmte ka kesaka 
yitenyɛ nyi mberefaŋemsə ŋwalea Yerəwba'al te keleɓa nya kwetɛŋe. Deke nya 
ɓɛhwɛa nci ya mba kwa wəfərənyɛ ŋkɛ. 

6Pa pɛtɛa mbeli nyi mbe Sishɛm ba'a nyi mbe Bɛt-Milo tsenete geva. Pa hɛ lə 
kadzeyitea hwemeke nya mbe Sishɛm, vare gɛaŋa nya mɓete mbeli. Tagha gɛ, 
ma ke hɛ zlapete: «Abimɛlɛk ya ka meghe.» 

Yotam gezete ghena heca 

7Pa mbeli gezete nda ghena ke Yotam. Pa dzemenyɛ pelɛ ghəa ghweme ta 
Garizim, ma ke sha lewela le berete ta ŋkɛ pɛtɛ: «Fa mə ghena ta ɗa, gheyɛ mbeli 
nyi mbe Sishɛm, keɗe yɛ katefa ŋa ŋayɛ Shala! 

8Ma te kwete veci ne, pa wəfea lɛmə tarete kanta meghe. Ma ke hɛ sha bekele: 
‹Nza kameghea n'yɛ!› 

9Ama ma ke bekele zhɛnete: ‹Yɛ shala le yɛ mbeli pɛtɛ ne, n'yia ɗa yaɗe hɛ. 
Katezhɛne 'ya kaleɓe ghəa ɗa ba'a kasərə n'yia ɗa kezha nza kameghe te ghəa 
kweci wəfe na?› 

10Pa wəfe shɛhɛ geze nda ke dasekwa: Nde gha, kanza kameghea n'yɛ! 

11Ama ma ke dasekwa zhɛnete: Ma zəzə yɛ ne, pa 'ya sərəakɛ ya ta ɗa nyi ghɛnike 
nyi kweɗe kweɗe kalə kaleɓe ghəa ɗa kanza kameghe te ghəa kweci wəfe na? 

12Pa wəfe shɛhɛ geze nda ke rɛzɛŋe kwa sebe ta ŋkɛ: Gha nza kameghea n'yɛ. 

13Ama ma ke rɛzɛŋe zhɛnete: Ma zəzə yɛ ne, pa 'ya sərəakɛ tɛa ɗa, nya keve nda 
zlama ke yɛ shala le mbeli ne, tsema leɓe ghəa ɗa 'ya kalə ɗa kanza te ghəa kweci 
wəfe wa? 

14Te kwa keɗaŋe, ma ke pɛtɛa wəfe gezete nda ke tigə: Nde tsagha gi, shɛ na nza 
kameghea n'yɛ! 

15Ma ke tigə sha hɛ: Ma kenza nde kaganda ɗe yɛ kanta ɗa kameghea ŋa ŋayɛ ne, 
seyi mə kadzeyitea shenaŋkwe ta ɗa. Ma kaɗema yɛ kamene kala nyagha 
kateshave ghwə mbe tigəa ɗa katere pa le yɛ lekeleke nyi pelɛ Liban.» 

16Mba Yotam yite shanda: «Gheyɛ mbeli nyi mbe Sishɛm, tiɗiɗi menete yɛ le zəzə 
ganyɛ kwa zlapete yɛ kameghe Abimɛlɛk pe yɛ na? Le hweŋkwa ta ŋkɛ 
dzeghwate dzeghwa yɛ laka mbelia Yerəwba'al na? Nahe yɛ keɓelate slene nyi 
menete ŋayɛ ŋkɛ na? 

17Nahe yiteyɛ ɗa kempate mpa yitea gheyɛ weli mpia ŋkɛ keza tewəmbəreke 
gheyɛ kambele ŋayɛ va ka Madiyan. 

18Ama gheyɛ ɓeshi ne, nahe yɛ keɗema ghena ta mbelia yiteyɛ ɗa, pa yɛ mpəmte 
ka kesaka yitenyɛ mberefaŋemsə zhili te keleɓa nya kwetɛŋe. Pa yɛ zlapete 

Abimɛlɛk ya kameghe, wəzege nya yake yiteyɛ ɗa hwa kwatera ta ŋkɛ. Ma nda 
menete yɛ kala nya ne, va nya nza ŋkɛ kamenə ŋayɛ. 

19Ma ya tiɗiɗi menete yɛ le hweŋkwa ta ŋkɛ laka mbelia Yerəwba'al, wəsə farefa 
yamene ŋayɛ Abimɛlɛk, gheyɛ perə ne, menete nda mə wəsə farefa! 

20Ma wəsə kwa tekeleke ne, kateshave ghwə mbe Abimɛlɛk katere mbeli nyi 
mbe Sishɛm le nyi mbe Bɛt-Milo! Kashave ghwə mbe mbeli nyi mbe Sishɛm le 
nyi mbe Bɛt-Milo katere Abimɛlɛk!» 

21Kwa sebe ta ŋkɛ, pa Yotam hwɛnyɛ kadzeme Beyɛra kanzanyɛ pelɛ va nya zhɛ 
nda ghazlənə va wəza yitenyɛ Abimɛlɛk. 

Mbeli nyi mbe Sishɛm keɗema ghena ta Abimɛlɛk 

22Abimɛlɛk kamene meghe te ka Israyɛl kava mahekene. 

23Ma kwa sebe ta ŋkɛ ne, pa Shala ghwenakɛ sefə nya keheɗete yɛ meghe le 
mbeli nyi kwa degha ta meghe mbe Sishɛm. Pa hɛ ɗema ghena ta Abimɛlɛk. 

24Laka wəsə nya kala nya ne, pa hɛ lə kawate dewa te nyi mberefaŋemsə ŋwalea 
Yerəwba'al: kwa mpəmte ka kesaka yitenyɛ Abimɛlɛk, ma mbeli nyi kwa degha 
ta meghe mbe Sishɛm ne, pa hɛ kemanakɛ Abimɛlɛk hɛ kampə hɛ. 

25Ma kezha mene nda wəsə kwa fete ke Abimɛlɛk ne, pa mbeli nyi kwa degha ta 
meghe mbe Sishɛm veyi ŋkwa pelɛ ŋkwa nya biya takwa yitea meleme. Pɛtɛ hɛ 
zləgwəhwe wəshia mbeli nyi keseyi kwa hweŋkwa nyi takwa yitea hɛ. Pa 
Abimɛlɛk fate. 

26Te kwete hɛ, pa Ga'al, wəzege ta Ɛbɛd, ntsehe kwa Sishɛm le ka kesaka 
meghekɛ. Pa mbeli nyi mbe meleme ɗema gezleŋe ghə ve. 

27Cape hɛ kadzemte kezha nda rɛzɛŋe, pa hɛ ŋkeɗekɛ rɛzɛŋe ba'a tseɓate ghena 
ta gəsəkə. Kalə kadzembe cɛ shala ta nci, kazeme wəshi kasa wəshi, ntake hɛ 
kabezla nda wəsə kwa ndiremi ke Abimɛlɛk. 

28Ma ke Ga'al, wəzege ta Ɛbɛd 'yɛwete va hɛ: «Wa sləa ɓəmə mbe Sishɛm nda 
mene nda slene gheɓəmə ke Abimɛlɛk wa? Wa ŋkɛ ŋkɛ le ŋa ŋkɛ wa? Ashɛ 
wəzege ta Yerəwba'al ŋkɛ ba'a laka Zɛbəwl kemanakɛ ghəa ŋkɛ ŋkɛ kasleke 
meleme wəka? Yawa ma gheyɛ mbelia Sishɛm gɛ ne, mene nda mə slene ɓetəkə 
ke mbelia Hamor, ghenci nyi keŋslete meleme. Tewəmbəreke wa nda nza mə 
kaka mene nda slene ke Abimɛlɛk wa? 

29'Ya le ghəa ɗa ne, kaɗe 'ya kanza te ghəa ka Sishɛm. Kateŋkamte Abimɛlɛk 'ya!» 
Ma ke Ga'al: «Abimɛlɛk, mtsehete ka sewajɛa ŋa nda se na yitea mpa le 'ya!» 

30Pa Zɛbəwl, ŋgwamna ta Sishɛm fate wəsə nya gezete Ga'al, wəzege ta Ɛbɛd, pa 
hwepete wənə. 

31Pa ghwenakɛ nda mɛ ke Abimɛlɛk te wəfərə kezha geze nda: «Nahe yɛ Ga'al le 
ka kesaka meghekɛ kese tsetsenya kadzembe Sishɛm, nyi hɛ nyi mbe heɗe mbeli 
nyi mbe meleme kadzeyitea gha. 

32Heviɗi nya, gha le mbelia ŋa, na kehite geva kalə yɛ kawəfərə ŋayɛ hwa gamba. 

33Hendɛ masheke samema ta veci ne, nda se yɛ kaɗa meleme. Ma keshave Ga'al 
le mbelia ŋkɛ kabegeme le gha ne, nda mene nda wəsə nya mene nda na na, kala 
nya nakɛ na.» 

34Ma viɗi nya kwa sebe ta ŋkɛ ne, pa Abimɛlɛk le mbelia ŋkɛ pɛtɛ kaneheve geva 
mbe kawəvəsə wəfaɗe kalə kawəfərənji takwa yitea Sishɛm. 

35Ma kwa shave Ga'al mbe meleme ba'a kwa slete ŋkɛ vare ŋkwa kedzembe ne, 
pa yɛ Abimɛlɛk le mbelia ŋkɛ shave mbe ŋkwa nya wəfərənji hɛ. 

36Pa Ga'al nakɛ hɛ, ma ke sha Zɛbəwl: «Newema mbeli kasawa pelɛ yɛ ghweme!» 
Ma ke Zɛbəwl zhɛnete: «Ewə, shenaŋkwe ta ghweme yanewe na kala mbeli!» 

37Ma ke Ga'al ntsəte geva kageze: «Newe! Mbeli hɛ kaganda kasawa pelɛ wəmbə 
nya te tepe. Pɛkwe kwete wəvəsə kwetɛŋe kase laka hweŋkwa ta cɛana nya nza 
ka ŋa zlera yite.» 

38Ma ke Zɛbəwl zhɛnete nda: «Tema ghena za ta ŋa nyi ganji nyi gɛ wa? Ma pa 
na sha gheɓə: Wa ŋkɛ Abimɛlɛk nda mene nda slene mə wa? Yawa, wa nyi mbeli 
nyi yiɗə nyi na kase gɛ! Ma tsetsenya ne, kwiɗi mə kampa le hɛ!» 

39Pa Ga'al shave mbe meleme te ghəa ka Sishɛm kampa le Abimɛlɛk. 

40Tereŋe Abimɛlɛk kakeka Ga'al nya kehwɛ. Kwele kwele mbeli nyi ɗakɛ zhi nyi 
keteɗe kwa mɛ degha ta Sishɛm. 

41Pa Abimɛlɛk lə kanzanyɛ mbe Arəwma. Pa Zɛbəwl ŋkamte Ga'al le yɛ ka kesaka 
meghekɛ ba'a fɛake hɛ kenza mbe Sishɛm. 

42Ma te hendɛ ta ŋkwa kahi geva ka Sishɛm kashave kadzemte ne, pa Abimɛlɛk 
fate. 

43Pa fəte mbelia ŋkɛ kaneheve kawəvəsə mahekene kawəfərənji mbe gamba. Ma 
kwa nakɛ ka Sishɛm hɛ kashave mbe meleme, pa hɛ kahwɛ kaɗa hɛ. 

44Pa yɛ Abimɛlɛk le mbelia ŋkɛ lə kahe kahe kanzanji mɛa meleme, vəa ŋkwa 
nya ha nda mpa kweci wəvəsə nyi bake ke ka Sishɛm nyi hwa gamba ba'a nya 
ghazle hɛ hɛ. 

45Pa Abimɛlɛk vəghwə kampa ba'a kelehwe meleme. Pa ŋkɛ mpəmte mbeli nyi 
mbe, ŋzlamte melemea shɛ pɛtɛ ba'a kwərə kwərəyi ghwene te yayata ŋkwa. 

46Ma kwa fate mbeli nyi kwa degha ta meghe ta meleme Migdal-Sishɛm ne, pa 
hɛ lənji pɛtɛ kadzembe cɛ nya yitea cɛa Ba'al-Berit. 

47Pa Abimɛlɛk fate pɛtɛ tsenete geva hɛ te ŋkwa shɛ. 

48Cape Abimɛlɛk kadzeme ghweme ta Salmon le mbelia ŋkɛ. Pa ŋkɛ kelete tseyɛ 
tsasleve dzeve ta wəfe ba'a veyi ŋkɛ te bazla ta ŋkɛ. Kwa sebe ta ŋkɛ, ma ke sha 
mbeli nyi yite: «Nahe yɛ kenakɛ wəsə nya menete nya 'ya. Ntsə mə geva kahe 
kahe kamene kala nyagha!» 

49Yayata wəndə katsasle dzeve ta wəfe, cape hɛ katəkwə təkwə Abimɛlɛk. Pa hɛ 
tseneyi dzeve ta wəfe vare ghɛa nya wəba nya kaŋa Ba'al kandəmte le ghwə pɛtɛ 
le mbeli nyi mbe. Wa nya tsetse mpənji mbeli nyi mbe Migdal-Sishɛm. Ma nza ta 
nci ne, gare slibə zhili le mi. 

Mte ta Abimɛlɛk 

50Slə tagha ne, cape Abimɛlɛk kadzembe Tɛbɛs. Pa ŋkɛ dzaslete meleme ba'a 
kelehwe ŋkɛ. 

51Ma te tepe ta meleme ne, cɛ nya pelɛ ghəa cɛ kewəbanyɛ nya nza zli yite ya shɛ. 
Zhili, mi, pɛtɛ mbeli nyi mbe meleme lə kawəfərənji mbe. Pa hɛ ŋzlete mɛa ŋkɛ, 
pa hɛ dzemenji pelɛ ghəa cɛa shɛ. 

52Pa Abimɛlɛk se kaɗa hɛ. Pa hendeyite geva yitea mɛa ŋkɛ kezha ndə ghwə yite. 

53Ama pa kwete male ŋkwapaghe pelɛ kənə, ŋkwape ghəa ŋkɛ. 

54Te ŋkwa shɛnyɛ pa Abimɛlɛk hekakɛ mempɛhweta nya kekele wəshi kempa ta 
ŋkɛ, ma ke shɛ: «Nteɗeve kafayɛa ŋa peslekɛ ɗa. Ma tsagha ne, kategeze mbeli 
male nde peslekɛ ɗa ke hɛ we.» Pa mempɛhweta shɛ n'yimte, mtiwə ŋkɛ. 

55Ma kwa nakɛ Abimɛlɛk ka Israyɛl kemte mte, pa hɛ dzeghwanji yayata wəndə 
sha ghɛa ŋkɛ. 

56Tsetse kala nya wate wəsə nya menete nda Abimɛlɛk ke mbelia yitenyɛ Shala, 
kwa mpəmte ka kesaka yitenyɛ ŋkɛ mberefaŋemsə. 

57Pa Shala ɗate ka Sishɛm te wəshi nyi ndiremi ndiremi nyi menete hɛ pɛtɛ. 
Tsetse yipəte geva bezla nya bezlakɛ hɛ Yotam, wəzege ta Yerəwba'al. 

Ka Meha ghwə 10 

Kweci ka meha ghwə: Yɛ Tola le Yayir 

1Kwa sebe ta mte ta Abimɛlɛk, Tola, wəzege ta Pəwva le shia Dodo, mbe hwelefe 
ta Isakar, nde se kambelete mbelia ka Israyɛl. Mbe Shamir ŋkɛ le nza ta ŋkɛ, laka 
ŋkwa nyi hwa ghweme ta hɛɗia Ɛfrayim. 

2Gheŋkɛ ya kande meha ghwə ta ka Israyɛl kava bakemsə mahekeneghəmbe, pa 
ŋkɛ mtenyɛ, pa mbeli lamte ŋkɛ kwa Shamir. 

3Kwa sebe ta ŋkɛ se Yayir, nde Gala'ad. Gheŋkɛ ya kande meha ghwə ta ka Israyɛl 
kava bakemsə bakeghəmbe. 

4Ŋwale mahekene ve nyi kedzeghwa te kwara lɛmə mahekenemsə, 
mahekenemsə meleme nyi ɓɛhwɛ ɓɛhwɛ va hɛ. Pɛtɛa nci mbe hɛɗia Gala'ad, pa 
ɓeshi zhɛkwa mbeli kaheka hɛ kameleme ta Yayir. 

5Ma kwa mte Yayir ne, pa mbeli lamte ŋkɛ mbe Kamon. 

Ka Amon kampa le ka Israyɛl 

6Pa ka Israyɛl kamene wəsə nya ndiremi kwa kema ta Mahwətə. Kahawe hɛ va 
yɛ shala Ba'al le shala nya kamale Astartɛ. Kahawe hɛ va yɛ shala ta ka Siri, ŋa 
ka Sidon, ŋa ka Mowab, ŋa ka Amon, ŋa ka Filisti. Pa hɛ ɗema Mahwətə kamene 
nda slene hɛ tɛape we. 

7Pa Mahwətə hwepete wənə va ka Israyɛl, pa pelave nda hɛ ke ka Filisti le ka 
Amon. 

8Se mɛa vəa shɛ, kajive kava meŋe degheseghəmbe, kasa yaka hɛ ba'a kampə ka 
Israyɛl nyi mbe Gala'ad le nza te hɛɗia ka Amor nyi laka ŋkwa kesame ta veci 
yitea hələa Zhəwrdɛŋe. 

9Kashave ka Amon te kema ta Zhəwrdɛŋe kaɗa hwelefe ta Zhəwda, le ŋa 
Bɛnjamɛn, le ŋa Ɛfrayim. Kwetɛ kwetɛŋe mehele ta ka Israyɛl. 

10Pa hɛ kaheka Mahwətə kezha kemane hɛ, ma ke hɛ shɛ: «Nahe ghen'yɛ 
kemenete ŋa fete, e'e, nahe ghen'yɛ keɗema ŋa, gha nya kaShala ta n'yɛ, kezha 
hawe va yɛ Ba'al.» 

11Ma ke Mahwətə sha hɛ: «Ma kwa ɗate ŋayɛ ka Ɛzhipte, le ka Amor, le ka Amon, 
le ka Filisti, 

12le ka Sidon, le ka Amalɛk, le ka Mawon, pa yɛ heka ɗa kezha kemane ne, ashɛ 
'ya kembeleke ŋayɛ shave mbe dzeve ta nci wəka? 

13Ama gheyɛ ne, nahe yɛ keɗema ɗa kezha kweci shala. Vatse ɗema mbele ŋayɛ 
'ya zhɛkwa. 

14Heka mə kezha kemane ŋayɛ kweci shala nyi ntave yɛ. Hɛ nde mbele ŋayɛ kwa 
nza yɛ te yaka!» 

15Ma ke ka Israyɛl sha Mahwətə: «Nahe ghen'yɛ kebezemte ghena. Mene n'yɛ 
wəsə nya nakɛ na megela sha gha. Ama ya tsagha shɛ ŋkɛ ne, mbelete n'yɛ 
zhɛkwa ɓeshi!» 

16Ma kwa sebe ta ŋkɛ ne, pa hɛ sərəakɛ shala ta ka mentiɓə kamene nda slene 
ke Mahwətə kamɛnɛfɛ. Kazereghete yaka nya te ka Israyɛl Mahwətə kavə kwele 
kwele we. 

17Pa ka Amon tsenete geva kamenete cɛ lekwesa ta nci laka hɛɗia Gala'ad. Pa ka 
Israyɛl tsenete geva kamenete ŋa nci cɛ lekwesa pelɛ Mispa. 

18Ma ke mbeli ba'a mbeli nyi te ghə nyi mbe hwelefe nyi laka hɛɗia Gala'ad kwelɛ 
ghəa nci: «Wa wəndə nya ketelə kaha nda mpa ke ka Amon mpelɛa ma wa? 
Wəndəa shɛ nde tenza te ghəa mbeli nyi te hɛɗia Gala'ad pɛtɛ.» 

Ka Meha ghwə 11 

Zhɛftɛ zhɛrenyɛ kande Meha ghwə 

1Zhɛftɛ nde Gala'ad, kameyidala kempa nya ghyana ŋkɛ, wəzege ta male kwa 
tahe ŋkɛ, wəndə nya heka mbeli kaGala'ad nde yake ŋkɛ. 

2Male ta Gala'ad perə ne, na keyake nda ŋwale tezhili. Ma kwa kele hɛ jama jama 
ne, pa ŋwalea malea shɛ ŋkamte Zhɛftɛ, ma ke hɛ: «Wəzege ta kwete na male. 
Tsetse nde ne, ŋa ŋa hwa wəshi kezeme ghɛa yiteyɛ ɓəmə we.» 

3Pa Zhɛftɛ hwɛnyɛ cakeɗake le ka kesaka yitenyɛ kantishɛnyɛ te hɛɗia Tob. Pa 
ka mefətekwə tsenete geva yite ba'a zelete ŋkɛ kadzemte yɛ mpa. 

4Temə vireɗi kwa sebe ta ŋkɛ ne, pa ka Amon kamene mpa le ka Israyɛl. 

5Ma kwa ghate mpa hɛ ne, pa mbelia jama nyi mbe Gala'ad lə kazele Zhɛftɛ te 
hɛɗia Tob. 

6Ma ke hɛ shɛ: «Nde nda nza na kameghea n'yɛ kampa mə le ka Amon.» 

7Ama pa Zhɛftɛ zhɛnete nda ke hɛ: «Dewə ghəa ŋayɛ te 'ya, pa yɛ ŋkamte ɗa 
shave ki ghɛa yiteyɛ ɗa ne, wa raberə nda se yɛ kazele ɗa tsetsenya va nya nza 
yɛ te yaka wa?» 

8Ma ke mbelia jama zhɛnete nda: «Yawa, ma se ta n'yɛ sha gha tsetsenya ne, 
kezha se na kampa mə le ka Amon. Kaɗe ghen'yɛ kanza na kameghea n'yɛ ba'a 
kaŋa mbeli nyi te hɛɗia Gala'ad pɛtɛ.» 

9Pa Zhɛftɛ zhɛnete nda ke hɛ: «Ma kekelete ɗa yɛ kalə mə kampa le ka Amon ne, 
ma kendeke ɗa hərə ŋkwa Mahwətə ne, kameghea ŋayɛ tenza 'ya.» 

10Ma ke mbelia jama nyi mbe Gala'ad sha Zhɛftɛ: «Mahwətə nde negha fete ta 
n'yɛ: ghen'yɛ kameɗe ŋa kamene ŋa wəsə nya gezete na.» 

11Cape Zhɛftɛ le mbelia jama nyi te hɛɗia Gala'ad. Pa mbeli kelete ŋkɛ kawəndə 
nya te ghə ba'a veyi ŋkɛ kawəndə nya te ghəa ka sewajɛ. Ma pelɛ Mispa, te kema 
ta Mahwətə, pa Zhɛftɛ zhɛneyite ghwelə yitea pɛtɛa ghena nyi tsahwe ŋkɛ le 
mbelia jama. 

Zhɛftɛ kazhɛne ghəpə le ka Amon 

12Pa Zhɛftɛ ghwenakɛ mɛ kageze nda ke meghea ka Amon: «Wa wəsə nya kwelɛ 
gheɓə le gha nda se na le mpa kadzete hɛɗia n'yɛ wa?» 

13Ma ke meghea ka Amon zhɛnete nda: «Ma kwa shave ka Israyɛl mbe Ɛzhipte 
ne, nahe hɛ kekelehwe hɛɗia ɗa, slə kwa zlərəa Arnon hwa'a li hələa Yabok ba'a 

hwa'a li hələa Zhəwrdɛŋe. Zhɛnave ɗa hɛɗia shɛ tsetsenya nda menete nza 
kwelɛŋe mə.» 

14Pa Zhɛftɛ ghwenakɛ nda mɛ zhɛkwa ke meghea ka Amon 

15kezha geze nda ghena nya kese ve: «Ewə, kekelehwe hɛɗia ka Mowab le ŋa ka 
Amon ka Israyɛl we. 

16Kwa nza ŋkɛ, ma kwa slə hɛ mbe Ɛzhipte ne, dzeghwa hɛ dzeghwa hɛ te 
ɓerama hwa'a mɛ ndərə kwa Ghɛmɛ nda ntsehe hɛ kwa Kadɛs. 

17Slə tagha ghwenakɛ nda mɛ hɛ ke meghea ka Ɛdom. Pa 'yɛwakɛ hweŋkwa 
kezha jivenji hɛ te hɛɗia ŋkɛ. Ama pa meghea ka Ɛdom ɗema. Pa ka Israyɛl 
'yɛwete tsagha shɛ va meghea ka Mowab, pa ɗema perə. Pa hɛ ntishɛnji kwa 
Kadɛs. 

18Cape hɛ kadzeghwa te ɓerama shanda. Pa hɛ dzeyinji yitea hɛɗia ka Ɛdom le 
ŋa ka Mowab, hwa'a hɛ laka ŋkwa kesame ta veci sha Mowab. Pa hɛ baŋeyi cɛ 
lekwesa ta nci pelɛ kema ta hələa Arnon, kese hɛ kadzembe hɛɗia Mowab we, 
kwa nza ŋkɛ Arnon ya kaghala ta hɛɗia shɛ. 

19Tagha, pa ka Israyɛl ghwenakɛ nda mɛ ke Sihon, meghea ka Amor nya kemene 
meghe te Hɛshebon. Ma ke hɛ shɛ: Pelakɛ n'yɛ jive n'yɛ ghen'yɛ te hɛɗia ŋa 
kadzete hɛɗi nya ketenza kaŋa n'yɛ. 

20Ama kendeke nda hweŋkwa Sihon ke hɛ we. Pa ŋkɛ tsenete ka sewajɛa ŋkɛ, 
menete ghedəkwəa ŋkɛ mbe Yahas ba'a have nda mpa ke hɛ. 

21Pa Shala Mahwətə ta ka Israyɛl ndeke nda Sihon le yɛ ka sewajɛa ŋkɛ pɛtɛ ke 
ka Israyɛl, pa hɛ hərəte hɛ. Nda se ka Israyɛl kazehwe hɛɗia ka Amor pɛtɛ, 

22same kwa hələa Arnon hwa'a kwa hələa Yabok, se te ɓerama hwa'a kwa 
Zhəwrdɛŋe. 

23Shala Mahwətə ta ka Israyɛl nde ŋkamte ka Amor te kema ta n'yɛ, ghen'yɛ 
mbelia ŋkɛ. Tsetsenya ne, gha ɗe kaŋka n'yɛ na? 

24Te hɛɗi nya ndeke ŋa shala ta ŋa Kemosh na. Va wa shɛma ghen'yɛ sleke nya 
ndeke n'yɛ Shala Mahwətə ta n'yɛ wa? 

25Ma zəzə na ne, berete ma na ke Balak, wəzege ta Sipor, meghea ka Mowab na? 
Ma gheŋkɛ ne, keghwezakɛ mɛ ŋkɛ hwa ka Israyɛl we, kendeke nda mpa ŋkɛ ke 
hɛ we. 

26Va gwəmsə mahekene ka Israyɛl le nza te hɛɗia Hɛshebon, kwa Arowɛr le yɛ 
ŋkwa nyi dzeyi yite. Mbe meleme nyi dzeyi mɛa hələa Arnon hɛ perə. Va wa 
ɗema yɛ kekelehwe hɛɗia shɛ mbe nyighɛ vəa shɛ wa? 

27Ma 'ya ne, kamene ŋa wəsə kwa ndiremi 'ya ya kwetɛŋe we, ma nda gha nde 
mene ɗa kwa ndiremi kandeke ɗa mpa ne, Mahwətə nde ɗepe ghena ta wəndə 
ŋelɛ, pa mehate ghwə ta ŋkɛ kwelɛ yɛ ka Israyɛl le ka Amon.» 

28Ama kese meghea ka Amon kafa ghena nyi se Zhɛftɛ kageze nda we. 

Meɗe mɛa Zhɛftɛ 

29Pa Sefəa Mahwətə keseve Zhɛftɛ. Cape kadzeyi mbe hɛɗia Gala'ad le ŋa ka 
Manasɛ. Se tagha kadzawa Mispa te hɛɗia Gala'ad, tagha slə ŋkɛ kadzete hɛɗia 
ka Amon. 

30Wa nya kala nya meɗe mɛ nya meɗeyi nda ŋkɛ ke Mahwətə nya: «Ma kenza 
nde nahe na kendeke ɗa ka Amon kaganda ne, 

31ma wəndə kwa ghate nya keshave ki ghɛa ɗa kabegeme le 'ya ne, ŋa ŋa nza 
ŋkɛ. Kese ɗa 'ya kwamte mpa le ka Amon kwa hərəte hɛ 'ya, kateve ŋa wəndəa 
shɛ 'ya kawəsə kedzeghe melɛ kwa tere tere.» 

32Pa Zhɛftɛ zlakemte ghala ta ka Amon kalə kampa le hɛ, pa Mahwətə ndeke nda 
ka Amon mbeyitere berete ta ŋkɛ. 

33Pa Zhɛftɛ fəhwe meleme bakemsə nyi kwelɛ yɛ Arowɛr le ŋkwa nyi dzeyi yitea 
Minit, pa ɗate ka Amon hwa'a mbe Abɛl-Keramim. Dewə berete nya wəba ŋkɛ te 
hɛ. Ma kwa sebe ta ŋkɛ ne, mbeyitere berete ta ka Israyɛl hɛ. 

34Ma kwa se Zhɛftɛ sha ghɛa ŋkɛ pelɛ Mispa, wəzha ta ŋkɛ nde se kabegeme le, 
kawetse nde yitea vɛ ta tereme. Deke wəzha shɛ ya ve nahe kwete wəzege ve we. 

35Ma kwa nakɛ Zhɛftɛ ne, pa ŋkwahemte lekwesa ta ŋkɛ, kwa nza ŋkɛ mba 
mehele ve we. Ma ke: «Aya! Wəzha ta ɗa, tewəmbəreke gha ɗema mehele va 'ya! 
Gha ya kawəsə nya keve ɗa yaka nya na! Nahe 'ya kemeɗeyi nda meɗe mɛ kwa 
gezhi gezhi ke Mahwətə, kashɛ 'ya dzeyi te sebe we.» 

36Ma ke wəzha ta ŋkɛ zhɛnete nda: «Ya gha menete nda meɗe mɛ na ke Mahwətə 
ne, menete wəsə nya meɗeyi nda na le 'ya, kwa nza ŋkɛ nahe Mahwətə kepelave 
hweŋkwa kezha wa dewa te ka ghema ta ŋa nyi kaka Amon.» 

37Ma ke sha yitenyɛ ɓiyitsa: «Slave ɗa və katere bake. Katedzeme yɛ ghweme 'ya 
le ka mcɛhɛ ɗa kezha nehwene va nya nza 'ya katemte kaɗema kewəmeve za.» 

38Pa Zhɛftɛ ndeke nda hweŋkwa kalə katere bake. Cape nde le ka mcɛhɛ nda 
kadzeme ghəa wəmbə, kanehwene nde va nya nza nde katemte kaɗema 
kewəmeve za. 

39Ma te kwa keɗaŋe ta tere kwa bake ne, pa ŋkɛ se kadzeki ghɛa yitenyɛ. Pa ŋkɛ 
menete nda wəsə nya meɗeyi ŋkɛ le. Kegha kase le za we. Se mɛa vəa shɛ, na 
kwete wəsə keshi kese kadzembe ka Israyɛl: 

40keva keva, lə mia ka Israyɛl kanehwene wəzha ta Zhɛftɛ kahɛ wəfaɗe, laka 
hɛɗia Gala'ad. 

Ka Meha ghwə 12 

Mpa kwelɛ yɛ Zhɛftɛ le mbelia Ɛfrayim 

1Pa mbelia Ɛfrayim tsenete geva, jivenji te hələa Zhəwrdɛŋe ba'a dzembenji mbe 
Safon. Ma ke hɛ sha Zhɛftɛ: «Pa na lə ŋa kampa le ka Amon kaɗema heka n'yɛ. 
Wa raberə wa? Ghen'yɛ kandə ghɛa ŋa le gha.» 

2Ma ke Zhɛftɛ sha hɛ: «Mbelia ɗa le 'ya perə ne, ghena nya dzawe yakemave 
ghen'yɛ va ka Amon. Nahe 'ya kese kaheka ŋayɛ, ama kese yɛ kambele ɗa va hɛ 
we. 

3Ma kwa nakɛ 'ya keɗema yɛ kese kambele ɗa ne, mbasa mpia ɗa keza. Ntəŋə 'ya 
kampa le ka Amon, pa Mahwətə veyi hɛ mbeyitere berete ta ɗa. Tsetsenya, gheyɛ 
se kampa le 'ya. Tewəmbəreke wa?» 

4Pa Zhɛftɛ tsenete mbeli nyi mbe Gala'ad. Pa ŋkɛ ndeke nda mpa ke ka Ɛfrayim, 
pa hərəte hɛ. Ma ke mbelia Ɛfrayim: «Gheyɛ mbeli nyi mbe Gala'ad ne, ka Ɛfrayim 
nyi kehwɛnji yɛ. Nahe yɛ keɗema hwelefe ta Ɛfrayim le ŋa Manasɛ.» 

5Ma kwa sebe ta ŋkɛ ne, pa mbeli nyi te hɛɗia Gala'ad fɛake hweŋkwa kedzawa 
Zhəwrdɛŋe, kezha fɛa nda hweŋkwa ke ka Ɛfrayim. Te yayata və se wəndə nya 
kehwɛ kezha jive ne, ma ke mbeli sha 'yɛwe ve: «Nde Ɛfrayim na na?» Ma «Ewə» 
kezhɛnete ŋkɛ ne, 

6pa mbeli geze nda kezha geze «Shibolɛt» ŋkɛ. «Sibolɛt!», a wəndəa shɛ gezete 
va nya ɗema ŋkɛ kahekate wəsəa shɛ megela. Tagha gɛ, pa mbeli keseve ŋkɛ ba'a 
peslekɛ ŋkɛ mɛa hweŋkwa ta Zhəwrdɛŋe. Ma te vəa shɛ ne, zhili 42.000 ka 
Ɛfrayim nyi mpəmte hɛ. 

7Zhɛftɛ nde Gala'ad kenza kande meha ghwə te ghəa mbelia ka Israyɛl kava 
ŋkwaŋe. Pa mtenyɛ, pa mbeli lamte ŋkɛ mbe kwete hwa meleme nyi mbe 
Gala'ad. 

Kweci ka meha ghwə: Ibsan, Ɛlon le Abdon 

8Kwa sebe ta Zhɛftɛ, Ibsan nde Bɛtelɛhɛm nde meha ghwə ta ka Israyɛl. 

9Mahekenemsə ŋwale tezhili mahekenemsə ŋwalea kwɛ ve. Mbe ve nda ŋwalea 
kwɛa ŋkɛ ŋkɛ ke mbeli nyi keɗema kahwelefe ta ŋkɛ. Nyi kazhili ɓiyitsa ne, 
kakele mi hɛ se hwa kweci hwelefefi tekeleke. Kande meha ghwə ta ka Israyɛl 
ŋkɛ kava mberefaŋe. 

10Pa mtenyɛ, pa mbeli lamte ŋkɛ kwa Bɛtelɛhɛm. 

11Kwa sebe ta Ibsan, Ɛlon hwelefe ta Zabəlon, ya kande meha ghwə te ghəa ka 
Israyɛl kava meŋe. 

12Pa Ɛlon mtenyɛ, pa mbeli lamte ŋkɛ mbe Ayalon te hɛɗia Zabəlon. 

13Kwa sebe ta Ɛlon, Abdon, wəzege ta Hilɛl mbe meleme ta Piraton ya kande 
meha ghwə te ghəa ka Israyɛl. 

14Ŋwale wəfaɗemsə ve, mahekenemsə ka shihɛnyɛ nyi kedzeghwa te kwara 
lɛmə mberefaŋemsə. Abdon ya kande meha ghwə te ghəa ka Israyɛl kava 
deghese. 

15Ca, mtiwə ŋkɛ, pa mbeli lamte ŋkɛ mbe Piraton te hɛɗia Ɛfrayim, pelɛ ghweme 
ta Amalɛk. 

Ka Meha ghwə 13 

Ya ta Samson 

1Zhɛne ka Israyɛl kamene wəsə kwa ndiremi kwa kema ta Mahwətə zhɛkwa. 
Vatse pelave nda hɛ Mahwətə ke ka Filisti kava wəfaɗemsə. 

2Ma te hɛɗia Sora, le kwete shɛ wəndə kwa yita ta ka Dan sləa ŋkɛ Manowa. 
Kajɛŋa male ta ŋkɛ. 

3Ma te kwete hɛ ne, pa nde ghwene ta Mahwətə ncake nda geva ke malea shɛ, 
ma ke shɛ: «Nahe 'ya keɗepe kajɛŋa na, katedzawa hwə na kaya wəzege teza. 

4Tsetsenyanyɛ ne, ya ghəa ŋa, mba na kesa tɛa rɛzɛŋe le yayata wəsə keghwəyi 
ŋkwa ba'a mba na kezeme wəsə kezeme nya wale wale, 

5kwa nza ŋkɛ katedzawa hwə na kaya wəzege teza. Kaha mpiɗi mbeli kadzembe 
ghəa ŋkɛ we, kwa nza ŋkɛ kaŋa Shala veyi geva ŋkɛ se kwa hwə, gheŋkɛ nde 
tembele ka Israyɛl va ka Filisti.» 

6Pa malea shɛ jɛghɛ ba'a gezete nda ke za nta, ma ke: «Nahe nde wəndəa Shala 
kencɛte ɗa geva. Kala nde ghwene ta Shala pa ta ŋkɛ, kaganda benake wəndə ve. 
Kese 'ya ka'yɛwe ve ne, tema se na wa 'ya shɛ we, ama kese kancɛ ɗa sləa ŋkɛ 
we. 

7Ma ke sha 'ya: katedzawa hwə na kaya wəzege teza. Yagha na kasa tɛa rɛzɛŋe 
le yayata wəsə keghwəyi ŋkwa mbe nza ta ŋa ba'a mba na kezeme wəsə kezeme 
nya wale wale, kwa nza ŋkɛ kaŋa Shala veyi ŋkɛ tewə ŋkɛ keya ba'a pa te nza ta 
mpia ŋkɛ.» 

8Ma ke Manowa səkwəte Mahwətə: «Nde sleke ɗa, te zlaɓa ta ŋa, zhɛneke n'yɛ 
wəndəa Shala nya ghweneke nya na vecagha kase sha ghen'yɛ, kezha tekete n'yɛ 
wəsə nya temene ghen'yɛ le wəzege teza nya keteya nya.» 

9Pa Shala fate səkwə ta Manowa: zhɛne nde ghwene ta Shala kase sha male vəa 
ŋkwa nya nza nde kwamte. Ashɛ za nta tagha yite we. 

10Tereŋe tehwɛ kahe kahe kalə kageze nda ke za nta: «Wəndə nya kese nya sha 
'ya vecagha gɛ ne, na kencɛte ɗa geva zhɛkwa.» 

11Cape Manowa kwa sebe ta male ta ŋkɛ, pa hendave nda geva ke wəndəa shɛ, 
ma ke shɛ: «Gha nde gezete nda ghena ke male nya na?» -- «E'e, 'ya ŋkɛ», a ke 
zhɛnete nda. 

12Ma ke Manowa shɛ: «Ma kemenete geva ŋkɛ kala ghena ta ŋa nya ne, tsema 
tenza ghen'yɛ laka gheŋkɛ wa? Wa yahi ghen'yɛ kamene kezha gheŋkɛ wa?» 

13Pa nde ghwene ta Mahwətə zhɛnete nda ke Manowa: «Mba malea shɛ kekwaɗe 
wəshi nyi gezete nda 'ya pɛtɛ: 

14mba nde kendɛame ya ta rɛzɛŋe, mba kesa ya wəsə nya keghwəyi ŋkwa, yagha 
kazeme wəsə kezeme nya wale wale. Pa kaya ghena ta ɗa nya gezave nda 'ya 
megela.» 

15Ma ke Manowa sha nde ghwene ta Mahwətə: «Ndeke n'yɛ hweŋkwa kakeseyi 
ŋa ghen'yɛ katemə ɓɛhwɛ, katehene ŋa zhɛgwəa kwe ghen'yɛ.» 

16Ma ke nde ghwene ta Mahwətə zhɛnete nda: «Ya 'ya nza katemə ne, ashɛ 'ya 
katezeme wəsə kezeme ta ŋa we. Ama keɗe na kadzeghe nda melɛ kwa tere tere 
ke Mahwətə, menete.» Keɗepe Manowa kande ghwene ta Mahwətə ŋkɛ we. 

17Ma ke 'yɛwete ve: «Gezete n'yɛ sləa ŋa nda ɗepe ve zləvə ghen'yɛ te gha 
kemenete geva ghena nya gezete nya na.» 

18Ma ke nde ghwene ta Mahwətə zhɛnete nda: «Yitea wa ɗe na kaɗepe slə ɗa wa? 
Kaslə meŋele sləa shɛ.» 

19Pa Manowa kelete zhɛgwəa kwe ba'a wəsə nya keleke mbeli, pa beteyi hɛ te 
gela kezha ve nda ke Mahwətə, gheŋkɛ nya kemene wəshi meŋele. Ma vəa ŋkwa 
nya newe ŋkwa yɛ Manowa le male ta ŋkɛ ne, 

20geɗeɗe n'yia ghwə tagha kadzeme yitea ghweme, tarame nde ghwene ta 
Mahwətə pelɛ reghwetɛ hwa ghɛnia ghwə. Ma kwa nakɛ hɛ le male ta ŋkɛ, 
gwəɗəŋə hɛ ntiŋə ghə mbe hɛɗi. 

21Nahe Manowa keɗepe tsetsenya gɛ kande ghwene ta Mahwətə ŋkɛ. Kezhɛne 
nde ghwene ta Shala kancɛ nda geva ke hɛ zhɛkwa we. 

22Ma ke Manowa sha male ta ŋkɛ: «Ghəpə yite we, katempə mə kwa nza ŋkɛ na 
mə kenakɛ Shala.» 

23Ma ke male ta ŋkɛ: «Ma keɗe Mahwətə kampə ɓə ne, nza kakele melɛ ɓə kwa 
tere tere nya ŋkɛ le kweci wəshi nyi we. Nza ashɛ kancɛ wəshi nyi nakɛ nyi mə 
le nyi gezete ɓə ŋkɛ kafate mə we.» 

24Pa male ta Manowa yake wəzege teza ba'a hekate nda slə kaSamson. Kakele 
wəzegea shɛ, pa Mahwətə wəpikɛ. 

25Ma te kwete hɛ kwa nza Samson mbe ghedəkwəa Dan, kwelɛ yɛ Sora le 
Ɛshetawol, pa Sefəa Mahwətə ghate kagagəzə ŋkɛ. 

Ka Meha ghwə 14 

Wəme male ta Samson 

1Pa Samson dzawa Timna, pa nakɛ kwete wəzha makwa nya ɗe ŋkɛ hwa ŋwalea 
kwɛa ka Filisti. 

2Ma kwa se ŋkɛ ne, pa gezete nda ke mbeli nyi keyake: «Nahe 'ya kenakɛ kwete 
wəzha makwa kwa Timna, kaɗe 'ya kadzawa yɛ ka'yɛwe ɗa.» 

3Ma ke mbeli nyi keyake shɛ: «Gha ndɛare va wəzha makwa kwa yita ta ŋa ba'a 
mbe hwelefe ta ŋa, nda lə na kanta hwa ka Filisti nyi kaka slamtema mɓɛta na?» 
Ma ke Samson sha yitenyɛ: «Ghenta yaɗe 'ya, kwiɗi ka'yɛwe kawəme ɗa.» 

4Yɛ yitenyɛ le meghekɛ ne, keɗepe hɛ Mahwətə le ghəa ŋkɛ nde veyi zəzəa shɛ 
mbe Samson we, kwa nza ŋkɛ kazele hweŋkwa keghəpə le ka Filisti. Kwa nza 
ŋkɛ vəa kwa shɛ, ka Filisti ka sleke ka Israyɛl. 

5Pa yɛ Samson le mbeli nyi keyake ŋkɛ slə kadzembe Timna. Ma hwa'a hɛ mbe 
wəvea rɛzɛŋe takwa takwa yitea ŋkwa shɛ, pɛkwe nivɛrə nya kawəzege se le 
ghwəghwə kabegeme le. 

6Pa Sefəa Mahwətə dzembenyɛ mbe Samson, le dzeve pala pala, pa slekwemte 
nivɛrə kala wəsə nya nza ŋkɛ kazhɛfa gəmə. Kese kancɛ nda wəsə nya menete 
ŋkɛ ke mbeli nyi keyake we. 

7Ntəŋə yitea dzeghwa ta ŋkɛ kadzawa kagezete nda ke wəzha ta ka Filistia shɛ, 
kwele kwele zlama nde te. 

8Ma kwa sebe ta hɛ ɓɛhwɛ, cape kadzawa Timna kezha wəme male. Kwa 
hweŋkwa ŋkɛ, pa dzawanyɛ hwa gamba kezha newe mahwama ta nivɛrə. Pa 
nakɛ mze le yɛmə mbe, mbe mahwama ta nivɛrəa shɛ. 

9Pa ŋkɛ taweve yɛməa mze te hwə dzeve ta ŋkɛ ba'a zehwe ŋkɛ vəa ŋkwa nya 
dzeghwa ŋkɛ kase sha ghɛ. Pa kekave mbeli nyi keyake pa ŋkɛ ndeke nda ke hɛ 
kazeme, ama kese kageze nda ke mbeli nyi keyake mbe mahwama ta nivɛrə 
mtseke 'ya ke we. 

Samson gezete nda kwete ghena ke ka Filisti 

10Pa yitenyɛa Samson lə sha wəzha ta ka Filisti. Pa Samson menete veghe kwele 
kwele, kala nya seneve ka mempɛhwetɛti kamene hwa makwa. 

11Ma kwa nakɛ ka Filisti ne, pa hɛ tsehave ka mempɛhwetɛti mahekenemsə 
kezha nza hɛ le. 

12Ma ke Samson sha hɛ: «'Ya kategeze ŋayɛ kwete ghena nya mbe ghena. Ma 
keɗepete yɛ ne, kave ŋayɛ karalame 'ya mahekenemsə, ɓiyitsa, mahekenemsə 
tɛagware. Ma nda nza yɛ kakemave ne, pa yɛ ɗepete ghena nya mbe ghena 
mpelɛa ma ke kwa mberefaŋe ta hɛa veghe ta makwa. 

13Ma keshaŋe yɛ va zhɛnete ɗa, gheyɛ katefə ɗa karalame mahekenemsə ba'a 
tɛagware mahekenemsə.» Ma ke ka Filisti sha Samson: «Gezete ghena ta ŋa nya 
mbe ghena shɛ, kafa ghen'yɛ.» 

14Ma ke sha hɛ: «Ma wəsə kezeme ne, mbe wəndə nya kezeme shave ŋkɛ. Ma 
wəsə nya zeɗe ne, mbe wəndə nya berete shave ŋkɛ. Wa slə ŋkɛ wa?» Kwetere 
wəmbəa hɛ mahekene ne, kekemave zhɛne ta ŋkɛ Ka Filisti we. 

15Ma te kwa mberefaŋe ta hɛ ne, ma ke hɛ sha male ta Samson: «Geze nda ghena 
zeɗe ke za ŋa baŋe ŋkɛ kancɛte n'yɛ ghena nya mbe ghena ta ŋkɛ, keɗema ŋkɛ 
kala nyagha ne, pɛtɛ teteremte ŋayɛ n'yɛ le mbelia ŋa. Kezha fəmte pɛtɛa wəshi 
yitea ghen'yɛ nda hekakɛ n'yɛ yɛ na?» 

16Ntake male ta Samson kanehwene ghəa nta, ma ke: «Kaɗe ɗa na we, ghena ta 
ɗa yanewe na! Pa na gezete nda ghena nya mbe ghena ke ka kesaka meyɛ ɗa, 
kese na kancɛ ɗa we.» Ma ke Samson shɛ: «Kese 'ya kancɛ nda ke yayata wəndə 
we: ya ke yiteyɛ ɗa, ya ke meyɛ ɗa we. Pa 'ya ncɛte ŋa ke gha gɛ na?» 

17Nehwene yanehwene ghəa nta male ta Samson mbe hɛa makwa nyi mberefaŋe 
nyi. Te kwa mberefaŋe ta hɛ, pa Samson ncɛte nda ghena nya mbe ghena shɛ, 
kwa nza nde kaghwəyi nda ghə le nehwene ta nta. Pa ncɛte nda ke ka kesaka 
meghekɛ taghanyɛ. 

18Te kwa mberefaŋe ta hɛ takwa veci kapəkwə, pa hɛ se kagezete nda ke 
Samson: «Wa zeɗe ma ke mze wa? Wa ya berete ma ke nivɛrə wa?» Ma ke sha 
hɛ: «Ma keɗema yɛ kewəzate wəza le mbəkwəa ɗa ne, nza kakemave zhɛne ta 
ŋkɛ yɛ we.» 

19Pa Sefəa Mahwətə dzembenyɛ mbe Samson, pa dzawanyɛ kwa Askalon. Pa ŋkɛ 
mpəmte zhili mahekenemsə kwagha ba'a fəte yɛ lekwesa ta nci. Pa ŋkɛ fəave nda 
hɛ kalekwesa gəsəkə ke mbeli nyi kekemave zhɛne ta ghena nya mbe ghena shɛ. 
Kwele kwele hwepenyɛ wənəa ŋkɛ, pa zhɛneke geva kase sha yitenyɛ. 

20Pa mbeli ndeke nda male ta Samson ke dagwa slerepe nya kamcɛnyɛ. 

Ka Meha ghwə 15 

Samson kawa ghena 

1Ma kwa temə mbeli kwa sebe ta ŋkɛ, vəa ŋkwa nya tsa ha mbeli ne, pa Samson 
lə kanewe male ta ŋkɛ. Pa keleghe nda zhɛfa. Pa ŋkɛ 'yɛwete kezha dzembe cɛa 
male ta ŋkɛ. Ama kendeke nda hweŋkwa mekwea ŋkɛ kadzembe we. 

2«Ma zəzə 'ya ne, mba na kaɗe ɓiyitsa we a 'ya, pa 'ya ndeke nda ke dagwa 
slerepe ta ŋa. Ashɛ ganyɛ ma səakəa nta ke ghenta wəka, na tsema newe na wa? 
Kelete te ŋkwa nta.» 

3Ma ke Samson: «Ma tsetsenya gɛ, wəndə shɛ kaŋele ɗa yitea wəsə kwa ndiremi 
nya temene nda 'ya ke ka Filisti we.» 

4Pa ŋkɛ lə kakeseve mbeyiga gwəmsə mahekene. Pa ŋkɛ jikəte hɛ bake bake ba'a 
hwepete sheghe ta nci, hwepeyi wəvəzə kwete kwete te sheghe shɛhɛ. 

5Pa ŋkɛ ndəyi ghwə te wəvəzə nyi te sheghe shɛhɛ, waɗe ŋkɛ sha hɛ mbe wəvea 
ha ta ka Filisti, pa ndəyite ghwə yitea ghwɛpɛa ha, tsagha yitea yɛ rɛzɛŋe ba'a yɛ 
bekele. 

6Ntake ka Filisti ka'yɛwe wəndə nya kemenete wəsəa shɛ, ma mbeli zhɛnete nda 
ke hɛ: «Samson, gheŋkɛ nde menete wəsəa shɛ va nya kelehwe male ta ŋkɛ 
mekwea ŋkɛ nya kande Timna ba'a nya ndeke nda ŋkɛ ke dagwa slerepe ta 
Samson.» Tagha gɛ, pa ka Filisti lə kateremte malea shɛ ba'a yite nda. 

7Ma ke Samson sha hɛ: «Ma nda tsetse menete yɛ ne, katenza 'ya divə, keɗema 
'ya ketewate dewa ta ɗa te gheyɛ we.» 

8Pa ŋkɛ have nda mpa ke hɛ ba'a vate ɗa nya wəba te hɛ. Kwa sebe ta ŋkɛ, pa ŋkɛ 
lə kezha nza mbe zlera ta gela ta Ɛtam. 

Samson le ghweleme ta kwara 

9Pa ka Filisti se kezha ve ghedəkwəa nci te hɛɗia Zhəwda, pa hɛ beteyi ka 
sewajɛa nci hwa'a te ŋkwa nya heka mbeli kaLɛhi. 

10Pa ka Zhəwda 'yɛwe va hɛ: «Wa raberə nda se yɛ kampa le ghen'yɛ wa?» Pa hɛ 
zhɛnete nda ke hɛ: «Kezha kese Samson, shɛ ghen'yɛ menete nda kala nya 
menete n'yɛ ŋkɛ.» 

113.000 ka Zhəwda slə kadzemɛa zlera mbe keleɓa Ɛtam. Ma ke hɛ sha Samson: 
«Nahe na keɗepe mbe dzeve ta ka Filisti mə. Kenakɛ fete nya keleke ɓəmə na na 
tseyi!» Ma ke Samson: «'Ya menete nda ke hɛ kala nya menete ɗa hɛ.» 

12Ma ke hɛ shɛ: «Ghen'yɛ se kakese ŋa kezha ve nda ŋa ke ka Filisti.» Ma ke 
Samson: «Zemete ɗa mə fela keɗema yɛ katepesle ɗa le ghəa ŋayɛ.» 

13Ma ke hɛ shɛ: «Kezəzəte pesle ŋa ghen'yɛ we. Ma nya ɗe ghen'yɛ nahe ne, 
hwepe ŋa ba'a ve nda ŋa ke hɛ.» Pa hɛ hwepete ŋkɛ le zewe kwatenegha bake 
ba'a kelakave ŋkɛ mbe zlera. 

14Ma kwa ntsehe hɛ mbe Lɛhi ne, pɛkwe ka Filisti le kaka kala wəsə nyi kehərəte 
ŋkwa kabegeme le hɛ. Pa Sefəa Mahwətə dzembe Samson: ma zewe nyi hwepete 
mbeli le kwa dzeve ne, pa hɛ nenɛɗinji kala pawa nya teremte ghwə. 

15Pa Samson ntsate ghweleme ta kwara nya kwatemte, pa kelete kalə kampəmte 
zhili slibə le. 

16Ma ke Samson: «Le ghweleme ta kwara ne, nahe 'ya kempəmte zhili slibə, le 
ghweleme ta kwara mpəyi mbeli 'ya selekə lekə.» 

17Ma kwa sebe ta ŋkɛ ne, pa neghamte 'yɛ'yɛa ghweleme ta kwara cakeɗake le. 
Vatse heka ŋkwa shɛ mbeli kaRamat-Lɛhi, geze ta ŋkɛ “wəmbəa 'yɛ'yɛa 
ghweleme”. 

18Shewə Samson va ndere kwele kwele, pa səkwəte Mahwətə ma ke: «A Shala, 
gha nde ndeke ɗa hərə ŋkwa nya wəba nya. Ma tsetsenya tse gɛ ne, 'ya kamte va 
ndere kateɗe mbe dzeve ta ka slama mɓɛta na?» 

19Pa Shala perawemte keleɓa nya mbe Lɛhi, mpəɗə yɛmə shave mbe. Pa Samson 
sakɛ, pa kemave berete ta ŋkɛ zhɛkwa. Pa mbeli hekate nda slə ke ghwa shɛ 
“kaɗaslea Korɛ”, mba hələa shɛ pa ɓeshi kwa Lɛhi. 

20Samson ya kande meha ghwə mbe ka Israyɛl te vəa ka Filisti kava bakemsə. 

Ka Meha ghwə 16 

Samson le gelembe nyi mɛ zlia Gaza 

1Pa Samson dzawa Gaza. Pa hɛ begeme le kwete male kwa tahe, pa ɓelahehwe 
ɓelahe le. 

2Pa mbeli nyi mbe melemea shɛ fate tagha Samson ke mbeli. Pa hɛ ŋsleyi nda 
ghweɓe pelɛke mɛa meleme kahɛ, divə hɛ kaneghe kahɛ kezha pesle masheke. 

3Ama ɓelahe Samson ɓelahenyɛ pa te tepe ta viɗi. Ma te tepe ta viɗi ne, pa sate 
te ŋkwa ba'a nteɗemte yɛ sheghwəa gelembe nya mɛa meleme, tsagha sheghwə 
nyi dzeme vare gelembe ba'a wəsə keŋzle nya le sheghwə. Pa ŋkɛ beteyi hɛ 
kwelɛ welɛ ba'a fəghe hɛ kadzeme ghəa ghweme nya kwa kema ta Hɛbron. 

Dalila pamte Samson 

4Ma kwa sebe ta wəsəa shɛ ne, pa Samson ɗehwe kwete male nya nza sləa nta 
kaDalila kwa zlərəa Sorɛk. 

5Pa mbeli nyi te ghəa ka Filisti mcɛfe se sha Dalila, ma ke hɛ shɛ: «Deneve 'yɛwe 
ŋkwa nya se berete ta ŋkɛ te va Samson ba'a tsema tsema nza ghen'yɛ kakeseve 
ŋkɛ ba'a kahwepete ŋkɛ kezha mene wəsə nya ɗe n'yɛ le. Yayata wəndəa n'yɛ 
kave ŋa dəɓərəa mze kwa tɛawetɛa 1.100.» 

6Tagha gɛ, ma ke Dalila 'yɛwete va Samson: «Tehwə tehwə ŋa 'ya gezete, tema 
se berete ta ŋa nya wəba nya wa? Le wa nza mbeli kahwepete ŋa nda ɗema na 
shɛ mbele kamene nya ɗe wəndə le gha wa?» 

7Ma ke Samson shɛ: «Ma kehwepete ɗa mbeli le tsenea rəgi kwatenta mberefaŋe, 
kala yayata wəndə pɛtɛ tenza 'ya kaɗema berete mbe.» 

8Pa ka meghea ka Filisti fəke nda tsenea rəgi kwatenta mberefaŋe, nyi kenakama 
kaghwele, pa Dalila hwepete Samson le. 

9Nahe nde kewəfərəakɛ mbeli ki ghɛ ki ghɛ. Kɛake sha lewela taghanyɛ: 
«Samson, nyi ka Filisti nyi kənəa gha kaɗa ŋa!» Pa Samson ŋslemte tsene kala 
nya naɗe pawa va ghwə. Tsetse ne, keɗepe zeweve ta berete ta ŋkɛa shɛ mbeli 
we. 

10Ma ke Dalila sha Samson: «'Ya yaghwetete na ba'a yaslate ɗa tseŋwə na. Ncɛte 
ɗa tsetsenya tsema tsema nza mbeli kahwepete ŋa.» 

11Ma ke Samson shɛ: «Ma kehwepete ɗa mbeli le zewe nya sema mbeli kamene 
slene le ne, dewə nza berete ta ɗa kala mbeli pɛtɛ.» 

12Pa Dalila kelete zewe kwatenegha kahwepete Samson le, ma ke shɛ: «Samson, 
nyi ka Filisti nyi kese kaɗa ŋa!» Kwa nza ŋkɛ ne, ka Filisti ya tewəfərə tagha mbe 
cɛ. Pa Samson ŋslemte zewe kala pawa kwa leme leme. 

13Ma ke Dalila sha Samson: «Pa tsetsenya, mba na kaghwete ɗa zhɛkwa kasla ɗa 
tseŋwə.» Ma ke shɛ: «Ma kehwehwepeyi yɛ ndere ta shintia ghəa ɗa nyi 
mberefaŋe na te tsayɛwa ketsa zlave ba'a kentsəte hɛ na le wəsə keslaɗe pawa 
ta nde tsa lekwesa ne, katenza dewə berete ma ke yayata wəndə.» 

14Pa Dalila ghweteyi Samson yitea hɛ, nderete shintia ghəa ŋkɛ mberefaŋe, 
hwepeyi hɛ te wəsə ketsa zlave ba'a ntsəte hɛ le tetərəa nta. Kwa sebe ta ŋkɛ, ma 
ke Dalila shɛ: «Samson, nyi ka Filisti nyi kese kaɗa ŋa!» Feɗeghe Samson 
kanteɗemte tsayɛwa le yɛ pawa kwa berete. 

15Ma ke Dalila shɛ: «Tsema geze na kaɗe ɗa, kaɗema na keveyi ghə le 'ya wa? 
Kwa mahekene ta zhigə nya kasla ɗa tseŋwə na kaɗema ncɛ ɗa tema tema se 
berete ta ŋa nya wəba nya wa!» 

16Ma kwa nza nde mba kageze nda ghena nya kwetɛŋe ke Samson ne, tene ŋkɛ 
kala wəsə kemte mte va leɓe ta ghena shɛ, shaŋe kazereghe. 

17Pa nde ncɛmte nda zeweve yitea berete ta ŋkɛ nya tewəfərə, ma ke shɛ: «Kegha 
mbeli kaŋsəmte shintia ghəa ɗa we, kwa nza ŋkɛ na mbeli keveyi ɗa kaŋa Shala 
tewə 'ya keya. Ma keŋsəmte ghəa ɗa mbeli ne, kanza berete mbe 'ya we, kala 
mbeli pɛtɛ nza 'ya.» 

18Nahe Dalila keɗepe nahe Samson kepelave nda zəzə ta wənəa ŋkɛ, ma ke lə 
kageze nda ke ka Filisti: «Ma tsetsenya gɛ ne, wərə yɛ kase, kwa nza ŋkɛ na 
Samson kencɛte ɗa zəzə ta ŋkɛ nya tewəfərə.» Pa hɛ se shɛ le dəɓərə nya meɗeyi 
nda mbeli. 

19Pa Dalila ghweteyi Samson yitea hɛ kwa seɗa ta nta ba'a hekakɛ za nya 
keslamte yɛ ndere ta shintia ŋkɛ nyi mberefaŋe. 

20Ma ke shɛ: «Samson, wa nyi ka Filisti nyi kese kaha ŋa mpa!» Pa ŋkɛ feɗeghe, 
ma ke mbe ghəa ŋkɛ: «Kateya ghəa ɗa 'ya kala nyi ghalanza ba'a katembele ghəa 
ɗa 'ya.» Keɗepe ŋkɛ nahe Mahwətə kekelemte kemane ta ŋkɛ seyi kənə we. 

21Pa ka Filisti keseve ŋkɛ ba'a ntsamte ntsə yɛ ntsə ta ŋkɛ. Pa hɛ keleghe ŋkɛ 
kadzawa Gaza, tseyi kwa yɛ zewe lɛa mze kwa ghwə ghwə ba'a ŋkate le berete 
kahə ha kwa daŋgayɛ. 

22Ma tsagha ne, mbe pese shintia ŋkɛ ghala kwa ŋsəmte nda ghə mbeli. 

Kwa keɗaŋe ta wa ghena ta Samson ba'a mte ta ŋkɛ 

23Ma te kwete hɛ, pa mbeli nyi te ghəa ka Filisti tsenete geva kezha mene gəsəkəa 
hərə ŋkwa ta nci ba'a kezha dzeghe melɛ ke shala ta nci Dagon. Ma ke hɛ ghate 
cimə: «Nahe shala ta ɓəmə kesave ɓəmə mbe dzeve Samson, nde ghema ta ka 
Filisti.» 

24Ma kwa nakɛ Samson mbeli ne, ntake hɛ katsahe shala ta nci Dagon, ma ke hɛ 
sha geze: «Nahe Shala ta ɓəmə kekesambe ɓəmə Samson mbe dzeve nde ghema 
ta ka Filisti, nde za sebe te hwelefe ta ɓəmə nya kempə mbelia ɓəmə.» 

25Ma va farefa ta wənəa nci ne, ma ke hɛ: «Keleke mə Samson karaberə mə le!» 
Pa hɛ kelakame kwa daŋgayɛ, pa hɛ veyi kwelɛ tepe ta selə nyi mbe cɛ nya wəba. 

26Ma ke 'yɛwakɛ va wəzege nya kekese ŋkɛ te dzeve: «Begheyi ɗa vare selə nyi 
kekeseyi ghɛ shala nya kezha dɛŋame geva 'ya vare hɛ.» 

27Viɗi ghɛa shɛ va mbeli, zhili ba'a mi. Tagha mbeli nyi te ghəa ka Filisti nyi mcɛfe 
nyighɛ, gare 3.000 mbeli nyi tagha pelɛ ghəa ŋkwa kanewe raberəa Samson. 

28Ma ke Samson səkwəte Mahwətə: «Mahwətə, Shala ta ɗa, zəzəte ɗa! Ndeke ɗa 
berete zhɛkwa, deke nya nahe, Shala ta ɗa, kezha menete kwetɛŋe zhigə kawate 
ghəa ɗa te ka Filisti tewəmbəreke ntsə ta ɗa nyi ntsamte nyi hɛ.» 

29Tɛahe tɛahe Samson kwelɛ selə nyi bake nyighɛ nyi nza cɛ te. Dape dzeve kwa 
zeme te kwete, dape kwa gwela te kwete. 

30Kɛake sha lewela: «Mpə ghen'yɛ kanya kwetɛŋe le ka Filisti!» Pa ŋkɛ tsəkwəte 
hɛ le pɛtɛa berete ta ŋkɛ, ghwəpə ghɛa shala ŋzlanyɛ kənəa ka meghea kɛfia 
shɛhɛ ba'a pɛtɛa mbeli nyi mbe. Kwele kwele ma mbeli nyi kempə le Samson ke 
nyi mpəmte ŋkɛ vəa ŋkwa nya nza ŋkɛ teghweme. 

31Pa ka kesaka meghekɛ le mbeli nyi kwa yita ta ŋkɛ se kakelete geva ta ŋkɛ 
kakeleghe, kalamte kwa kwele ta Manowa yitenyɛ, kwelɛ yɛ Sora le Ɛshetawol. 
Kande meha ghwə se Samson hwa ka Israyɛl kava bakemsə. 

Ka Meha ghwə 17 

Mika le ŋkwa kesəkwə Shala nya ki ghɛa ŋkɛ 

1Nahe kwete wəndə nya nza sləa ŋkɛ kaMika kese pelɛ ghweme ta Ɛfrayim. 

2Ma te kwete hɛ ne, ma ke sha meghekɛ: «Mba yitea ghəa ŋa, ma vəa ŋkwa nya 
kelehwe dəɓərəa mze kwa tɛawetɛa mbeli slibə ba'a gwəmsə yitea gha ne, nahe 
na kebezlakɛ ghərəa shɛ kwa kema ta ɗa. Yawa, va 'ya mze kwa tɛawetɛa shɛhɛ, 
'ya nde kelehwe hɛ.» Ma ke meghekɛ shɛ: «Pa Mahwətə wəpikɛ ŋa wəzege ta 
ɗa.» 

3Pa Mika ŋkikɛ nda cɛdɛ nya meŋe kwetɛŋeghəmbe nyagha ke meghekɛ, ma ke 
shɛ: «'Ya kaveyi cɛdɛ nya kaŋa Mahwətə, kezha vɛsə ŋa pa ta wəsə kala shala, 
wəzege ta ɗa, 'ya kave ŋa tsetsenya.» 

4Pa ŋkɛ ndeke nda cɛdɛa shɛ ke meghekɛ zhɛkwa. Pa kelete cɛdɛ gwəmsə bake 
kandeke nda ke nde vɛsə mze. Pa wəndəa shɛ vɛsəte pa ta wəsə kashala, pa 
mbeli veyi ki ghɛa Mika. 

5Ma Mika shɛ ne, ŋkwa kesəkwə shala ya ve ki ghɛa ŋkɛ. Pa ŋkɛ menete pa ta 
wəsə kala shala le yɛ kweci pa ta wəshi tewəfərə, pa veyi kwete wəzege ta ŋkɛ 
kande dzeghe nda shala. 

6Ma vəa ŋkwa shɛ ne, meghe mbe ka Israyɛl we. Yayata wəndə kamene wəsə nya 
nakɛ ŋkɛ megela shɛ. 

7Le kwete mempɛhweta shɛ kande Lɛvi kwa Bɛtelɛhɛm, te hɛɗia hwelefe ta 
Zhəwda. 

8Pa slənyɛ mbe Bɛtelɛhɛm kazele kwete ŋkwa kenza. Ma kadzeghwanyɛ ŋkɛ ne, 
pa kekave ghɛa Mika pelɛ meleme nyi hwa ghweme ta Ɛfrayim. 

9Ma ke Mika 'yɛwete ve: «Tema se na wa?» Ma ke zhɛnete nda: «Nde Lɛvi nya 
mbe Bɛtelɛhɛm te hɛɗia Zhəwda 'ya, 'ya kasepa ŋkwa kenza.» 

10Ma ke Mika shɛ: «Nza ŋa ki ghɛa ɗa nda nza na kande dzeghe Shala ta mbelia 
ɗa, nda ŋki ŋa 'ya kadəɓərəa mze kwa tɛawetɛa meŋe mbe va, lekwesa le wəshi 
kezemea nde Lɛvi ne, kave ŋa 'ya.» 

11Pa yɛte kanza ki ghɛa Mika, pa veyi kala wəzege ta ŋkɛ. 

12Pa Mika veyi kande dzeghe shala ta ŋkɛ ntishɛ ŋkɛ ki ghɛa ŋkɛ. 

13Ma ke Mika: «Ma zəzə 'ya ne, megela temene ɗa Mahwətə tsetsenya kwa nza 
nde Lɛvi kande dzeghe shala ta ɗa.» 

Ka Meha ghwə 18 

Nahe ka Dan kembeɗete hɛɗia nci 



506 

 

 
Ghena ta Shala 

Kapsiki DC Bible 
©2012 Alliance Biblique du Cameroun and Bible Society of Cameroon. 

 

 
 

 

1Ma vəa ŋkwa shɛ ne, meghe mbe ka Israyɛl we. Kazele ŋa nci ŋkwa kenza 
hwelefe ta Dan, kwa nza ŋkɛ hwa kweci hwelefefi nyi kekemave ŋkwa ne, 
kekemave hɛ kaba we 

2Pa ka Dan tsehave mbeli nyi kehwepe ghə mcɛfe. Pa hɛ ghwenakɛ hɛ se mbe 
hɛɗia Sora ba'a Ɛshetawol kalə kanewe hɛɗia shɛ megela. Ma ke sha hɛ: «Kwiɗi 
mə kalə kanewe hɛɗi.» Pa mbeli nyi mcɛfea shɛhɛ ntsehe pelɛ ghweme ta 
Ɛfrayim ba'a ghereŋenji takwa yitea ghɛa Mika nya hɛnji hɛ ki. 

3Ma vəa ŋkwa nya se hɛ takwa takwa yitea ghɛa Mika ne, pa hɛ ɗepete ŋwələa 
nde Lɛvi nyagha. Pa hɛ hendave nda geva, ma ke hɛ shɛ: «Wa nde keleke ŋa teke 
wa? Wa yamene na teke wa? Wa nde keseyi ŋa teke wa?» 

4Ma ke zhɛnete nda ke hɛ: «Mika nde veyi ɗa teke kande dzeghe shala ta ŋkɛ nda 
ŋki ɗa ŋkɛ.» 

5Ma ke hɛ shɛ: «'Yɛwakɛ va Shala kenza nde megela tenza dzeghwa ta n'yɛ nya.» 

6Ma ke nde dzeghe shala sha hɛ: «Ghazlənəma yɛ ma! Mbe beghe ŋayɛ Mahwətə 
mbe dzeghwa ta ŋayɛ.» 

7Pa mbeli nyi mcɛfe nyighɛ slə yitea dzeghwa ta nci kadzawa pa kwa Layish. Pa 
hɛ sləyi mbeli nyi gwezlayɛ, nyi mbe kwelɛŋe ba'a gweɗakwe, kala ka Sidon. 
Wəsə shɛ kaŋelekɛ wəndə nya kesleke hɛɗia shɛ wəndə le we. Cakeɗake 
melemea shɛ le mbelia ka Sidon. 

8Pa mbeli nyi mcɛfe nyighɛ zhɛneke geva kase sha ka menəhɛ nci kwa Sora ba'a 
Ɛshetawol, pa mbelia nci ka'yɛwe va hɛ wəshi nyi nakɛ hɛ. 

9Ma ke hɛ sha hɛ: «Nde mə, dzawa ɓəmə kaɗa ka Layish, nahe ghen'yɛ kenakɛ 
hɛɗia shɛ megela ŋkɛ. Dambeghəma ŋayɛ yɛ gəmə kaɗema lə kazeme hɛɗia shɛ 
ma! 

10Ma vəa ŋkwa nya tentsehe yɛ te ne, katenakɛ mbeli nyi kegezleŋema ghə yɛ te 
hɛɗi nya bezle. Kateve ŋayɛ hɛɗia shɛ Shala. Wəsə nya ɗe mbeli kwake te hɛɗi 
shɛ kaɗema te we.» 

11Tagha gɛ, cape mbeli gwəmsə ŋkwaŋe zhili se mbe hwelefe ta Dan, le wəshi 
kempa kalə yitea mpa, slə mbe Sora le Ɛshetawol. 

12Pa hɛ lə kamenete ghedəkwəa nci laka ŋkwa kepəkwə ta veci sha Kiriyat-
Yɛyarim te hɛɗia Zhəwda. Vatse kemave slə ŋkwa shɛ kaMahanɛ-Dan, geze ta 
ŋkɛ “Ghedəkwəa Dan”, mba sləa shɛ pa tsetsenya. 

13Slə tagha, pa hɛ dzeme bela nyi hwa ghweme ta Ɛfrayim kalə takwa yitea ghɛa 
Mika. 

14Ma zhili nyi mcɛfe nyi kenewemte Layish ne, ma ke hɛ gezete nda ke mbelia 
nci: «Nahe yɛ kenakɛ wəsə nya zhɛrete mbeli kashala ba'a kweci pa ta wəshi nyi 

tewəfərə ki kwete ghɛ nya, tsagha kweci nyi vɛsəte mbeli yitea mze tse yi? Gheyɛ 
ka ɗepe wəsə nya temene yɛ le.» 

15Pa mbeli nyi mcɛfe nyighɛ lə kadzeki ghɛa Mika kezha 'yɛwe tsema tsema nza 
ta ŋkɛ va nde Lɛvi. 

16Ma vəa ŋkwa shɛ ne, mbelia Dan nyi gwəmsə ŋkwaŋe nyi le wəshi kempa va 
hɛ, pelɛke hɛ mɛa degha. 

17Pa mbeli nyi mcɛfe dzeki ba'a fəte wəshi nyi zhɛrete mbeli kashala ba'a kweci 
pa ta wəshi nyi keveyi geva tekeleke, tsagha wəsə nya zhɛrete mbeli kashala nya 
fiaghe mze kwa ta ta mbeli kənə. Pelɛke nde dzeghe shala mɛa degha le mbeli 
nyi gwəmsə ŋkwaŋe le wəshi kempa. 

18Ma kwa nakɛ mbeli nde dzeghe shala kadzeki ghɛa Mika ba'a kafə wəshi nyi 
zhɛrete mbeli kashala ba'a kweci wəshi nyi keveyi geva tekeleke ne, ma ke 
'yɛwete va hɛ: «Wa wəsə nya mene nya yɛ wa?» 

19Ma ke hɛ zhɛnete nda: «Ŋzlete mɛa ŋa, gezema ghena na ya kwetɛŋe ma! Zare 
n'yɛ, nza kande dzeghe Shala ta hwelefe ta n'yɛ. Nyama yaɗe na kwelɛ yɛ nza 
kande dzeghe shala ta ghɛa wəndə kwetɛŋe le ŋa pɛtɛa hwelefe ta Israyɛl wa?» 

20Pa nde dzeghe Shala fəte wəshi nyighɛ, ntəŋə ŋkɛ yitea mbeli, fare fare wənəa 
ŋkɛ. 

21Pa mbelia Dan zhɛrete geva kase, pa hɛ tseneyi ŋwale le wəshi keseɗa le yɛ 
wəshi nyi kele mbeli kwa ghə te kema. 

22Nahe hɛ kelə cakeɗake le ghɛa Mika nda tetsenete geva hɛ le yɛ ka ghedəkwəa 
ŋkɛ kakeka hɛ. 

23Pa hɛ tsate lewela yitea mbelia Dan, pa hɛ ka'yɛwe va Mika: «Kawa yaheka na 
kala nya wa?» 

24Ma ke sha hɛ: «Pa yɛ fəhwe shala nyi menete 'ya le nde dzeghe shala ta ɗa. Wa 
kwete wəsə nya ketene va 'ya wa? Tsema geze ɗa yɛ ɓiyitsa: ‹Wa wəsə nya va 
gha wa›, a pe yɛ?» 

25Ma ke hɛ shɛ: «Gezema ghena ta ŋa na teke yagha mbeli nyi tehwepe nyi le 
wənə kaɗa ŋa, yagha na kazelave nda za ta mpia ŋa ke ghəa ŋa le mbeli nyi kwa 
yita ta ŋa ma.» 

26Cape hɛ yitea dzeghwa ta nci. Ma kwa nakɛ Mika berete ma hɛ ne, pa zhɛrete 
geva ba'a senyɛ sha ghɛ. 

Meleme ta Dan le zlia ŋkɛ 

27Pa mbelia Dan fəhwe wəshia Mika nyi menete ŋkɛ ba'a kelehwe nde dzeghe 
shala nya kemene nda slene. Pa hɛ lə kaha nda mpa ke Layish, kampəmte mbeli 



508 

 

 
Ghena ta Shala 

Kapsiki DC Bible 
©2012 Alliance Biblique du Cameroun and Bible Society of Cameroon. 

 

 
 

 

nyi gwezlayɛ ba'a nyi kegezleŋema ghə mbe le kafayɛ, kandəmte meleme le 
ghwə. 

28Layish ne, kwa zlərə ŋkɛ kwelɛ yɛ Bɛt-Rehob, cakeɗake le Sidon. Ma mbelia nyi 
mbe ne, wəndə nya kesleke hɛ shɛ laka kwete ŋkwa we. Vatse ɗema wəndə 
kekemane hɛ shɛ. Pa mbelia Dan ŋate melemea shɛ kantishɛnji mbe. 

29Pa hɛ mbeɗemte sləa Layish kandeke nda sləa Dan shia nci, wəzege ta Zhakob. 

30Pa hɛ veveyi wəshi nyi zhɛrete mbeli kala shala nyi kese kaŋa Mika kezha hawe 
hɛ va hɛ. Yonatan, wəzege ta Gɛrshom shia Moyize, ya kande dzeghe Shala ta 
hwelefe ta Dan. Mba slenea shɛ va ŋwalea Yonatan kaka dzeghe Shala mbe 
hwelefe ta Dan pa te və nya fəhwe hɛ mbeli. 

31Pa hɛ veyi wəshi nyi zhɛrete nyi mbeli kashala pa te və nya nza ghɛa Shala mba 
mbe Silo. 

Ka Meha ghwə 19 

Mpə ŋkwa ta ka Bɛnjamɛn mbe Gibɛya 

1Ma vəa ŋkwa shɛ ne, meghe mbe ka Israyɛl we, pa kwete nde Lɛvi talɛ kwetere 
ghweme nya te hɛɗia Ɛfrayim kelete male meghwa mbe Bɛtelɛhɛm te hɛɗia 
Zhəwda. 

2Pa malea shɛ hwepete wənə va za nta, pa zhɛneghe geva sha ghɛa yitenyɛ mbe 
Bɛtelɛhɛm te hɛɗia Zhəwda, pa nde ntishɛ nda katere wəfaɗe. 

3Pa za nta lə shɛ kezha tsewe lewela kazhɛne kase. Bake hɛ le nde mene slene ta 
ŋkɛ ba'a kwara bake. Pa male nyagha kemaneve hɛ kadzeki ghɛa yitenyɛ. Ma 
kwa nakɛ yitenyɛ ne, pa kemaneve hɛ le zlama. 

4Pa mekwea ŋkɛ keseyi hɛ kahɛ mahekene ki ghɛa ŋkɛ. Pa hɛ zehwe wəsə 
kezeme ba'a sahwe wəsə kesa, hwencɛke hɛ. 

5Te kwa wəfaɗe ta hɛ, pa hɛ feɗeghe masheke masheke, pa nde Lɛvi nyagha 
tseɓate wəshi kezha slə, ama ma ke mekwea ŋkɛ shɛ: «Zehwe wəsə kezha 
kemave berete yɛ kadzeghwa tsagha.» 

6Ntishɛ mbeli nyighɛ kazeme wəsə ba'a kasa wəsə kanya kwetɛŋe. Ma ke 
mekwea ŋkɛ sha nde Lɛvi: «Zəzəte shɛ na hɛ ŋa teke, nda zlama wənəa ŋa.» 

7Ma mbe hi geva wəndə nyagha kaslə, pa mekwea ŋkɛ mpiyi nda dzeve kwele 
kwele kezha hɛ ŋkɛ, pa hɛnyɛ tagha shɛ. 

8Te kwa mcɛfe ta hɛ, feɗeghe ŋkɛ kahi geva kateslə, ama ma ke mekwea ŋkɛ 
gezete nda: «Tehwə tehwə ŋa 'ya, gweɗakwete veci nda slə yɛ kwa mtsa veci.» 
Pa hɛ kazeme wəsə bake pɛtɛ. 

9Kahi geva wəndə nyagha kateslə le male ta ŋkɛ le nde mene slene ta ŋkɛ, ma ke 
yitenyɛa male shɛ: «Kenakɛ ŋkwa na hetɛhwɛɗi wə, viɗi ŋkwa, hɛ ŋayɛ mə. Hɛ 
ŋa teke nda zlama wənəa ŋa! Ma masheke ne, katekele hweŋkwa yɛ kalə sha 
ghɛa ŋa.» 

10Ama kese wəndə nyagha kaɗe kahɛ we. Cape ŋkɛ kadzeghwanyɛ le male ta ŋkɛ 
ba'a le kwara ta ŋkɛ bake nyi veveyi serede ŋkɛ pelɛ hɛ. Pa hɛ ntsehe mbe kema 
ta Zhɛbəs, geze ta ŋkɛ Zhɛrəzalɛm. 

11Ma takwa takwa hɛ yitea Zhɛbəs ne, na veci kedene. Ma ke wəndə nya kemene 
nda slene ke wəndə nya kesleke: Hɛ ɓəmə mə teke mbe meleme ta ka Zhɛbəs 
nya! 

12Ma ke wəndə nya ke sleke shɛ: kateghereŋe mə mbe meleme ta ka ɗepema 
Shala nyi we. Teke ne, nde Israyɛl shɛ ya kwetɛŋe we. Hende yahende geva mə 
kalə hwa'a mbe Gibɛya. 

13Mbi ɓəmə, kakekave ɓəmə kwete hwa melemea shɛhɛ shɛ gheɓəmə hɛ ɓəmə 
mbe Gibɛya keɗema mbe Rama. 

14Hendakɛ geva mə cakeɗake, pəkwə veci kwa nza hɛ takwa yitea Gibɛya te 
hɛɗia Bɛnjamɛn. 

15Pa hɛ kelete hweŋkwa kedzeyi laka Gibɛya kezha hɛ tagha. Pa nde Lɛvi nyagha 
ntishɛnyɛ te lanehwene nya mbe meleme, ama wəndə shɛ kese kaheka kadzeki 
ghɛa ŋkɛ kahɛ we. 

16Pɛkwe kwete meha za sheke kwamte wəza hetɛhwɛɗi. Wəndə nya pelɛ 
ghweme ta Ɛfrayim ŋkɛ nda nza ŋkɛ kwa Gibɛya le ghɛ, ma mbeli nyi te ŋkwa 
shɛ ne, ka Bɛnjamɛn hɛ pɛtɛ. 

17Newe ke ne, pa ŋkɛ nakɛ wəndə nya kese yitea dzeghwa te lanehwene, ma ke 
shɛ: Tema lə na wa, tema se na? 

18Ma ke shɛ: «Same kwa Bɛtelɛhɛm te hɛɗia Zhəwda ghen'yɛ, ghen'yɛ kadzete 
hɛɗi nya cakeɗa yitea ghweme ta Ɛfrayim. Tagha 'ya le nza, 'ya kazhɛre geva kalə 
sha ghɛa ɗa kwa sebe ta nya se 'ya kwa Bɛtelɛhɛm. Wəndə shɛ kehekaghe ɗa 
kadzeki ghɛa ŋkɛ we. 

19Ndagwara gwəzə ya va ghen'yɛ kezha kwara ta n'yɛ. Ɗafa le tɛ ya va 'ya, tsagha 
kezha male ta ɗa le nde mene slene ta nya kebeghe nde mene slene ta ŋa. Wəsə 
shɛ kaɗema va ghen'yɛ we.» 

20Ma ke meha za shɛ: «Same le se, pɛtɛ temene ŋa wəsə nya keɗema va gha 'ya. 
Kehite geva ŋkɛ kahɛ na te lanehwene we!» 

21Pa keleghe kadzeki ghɛa ŋkɛ kantave nda zhawa ke kwara. Pa ka se yitea 
dzeghwa pɛkɛ seɗa, kazehwe wəsə kezeme ba'a sahwe wəsə. 

22Ma mbe zlama hɛ ne, pa ka mefətekwə nyi mbe meleme se kantəsləte ghɛ, pa 
hɛ tsate ŋkwa le berete, ma ke hɛ sha meha za nya kawəndə ke ghɛ: Kelakave 
wəndə nya kedzeki ghɛa ŋa nya kezha ɓelahe ghen'yɛ le. 

23Pa wəndə ke ghɛ shave kageze nda ke hɛ: Ewə, ka kesaka ma, kasəkwə ŋayɛ 
'ya, menema wəsə kwa ndiremi nya yɛ ma. Ma tsetsenya ne, mentiɓəa ɗa wəndə 
nya, menema wəsə gezhi nya yɛ ma! 

24Wəzha makwa ya va 'ya nya keghama le za, 'ya kave ŋayɛ kajive. Kele mə 
kamene kala nya nakɛ yɛ megela. Ama laka wəndə nya ne, menema nyagha yɛ 
mashiwəshi kala nya ma. 

25Keɗe mbelia shɛhɛ kafa we. Pa nde Lɛvi keseve male ta ŋkɛ ba'a kelakave nda 
ke hɛ te ŋwela, hwencɛke ncɛke hɛ kaɓelahe le kaberete, pa hɛ sərəakɛ ŋkɛ 
dzehwa hə ŋkwa. 

26Ma takwa ŋkwa kakiɗi ne, pa male se kateɗe nda mɛa degha ta wəndə nya nza 
za nta ki, mba tagha pa va masheke. 

27Sate za nta masheke, pa ŋkɛ pelemte degha kashave kezha slə yitea dzeghwa 
ta ŋkɛ, beraɓe male ta ŋkɛ tagha tereke dzeve mɛa mɛ degha. 

28Ma ke shɛ: «Sate ŋa, dzeghwa ɓə!» Ama zhɛne shɛ we. Tagha gɛ, pa ŋkɛ vate 
geva ta male ta ŋkɛ te kwara ta ŋkɛ, pa wəndəa shɛ kekave hɛɗia ŋkɛ. 

29Ma kwa ntsehe ŋkɛ ne, pa ŋkɛ kelete hwa ba'a slave geva ta male ta ŋkɛ meŋe 
bakeghəmbe mbe. Pa ŋkɛ ghweneghe nda zhɛzhi ke yayata hwelefe ta Israyɛl. 

30Ma ke yayata wəndə nya kenakɛ wəsəa shɛ gezete: «Kegha mbeli kanakɛ wəsə 
nya kala nya ghala shave ka Israyɛl mbe Ɛzhipte we!» Ma ke nde Lɛvi gezave nda 
ke mbeli nyi ghweneke n'yɛ ŋkɛ: «Ma pe yɛ sha ka Israyɛl: Nahe wəsə nya kala 
nya kegha menete geva ghala shave ŋwalea ka Israyɛl mbe Ɛzhipte pa te veci nya 
na? Zəzəve mə, 'yɛwe mə kwelɛ ghəa ŋayɛ, gezete mə ghena te wəsə nya nakɛ 
yɛ.» 

Ka Meha ghwə 20 

Ɗa nya ɗate hwelefe ta ka Bɛnjamɛn mbeli 

1Pɛtɛ ka Israyɛl nyi tsenete geva kala wəndə kwetɛŋe, tseneke geva se te hɛɗia 
Dan hwa'a kwa Bɛrshɛba, tsagha se te hɛɗia Gala'ad, kwa kema ta Mahwətə pelɛ 
Mispa. 

2Ka meghe nyi te ghəa mbeli, pɛtɛ hwelefe ta ka Israyɛl, pɛtɛ hɛ tagha hwa tsene 
ta mbelia Shala, 400.000 zhili nyi le seɗa nyi keɗepe kele kafayɛ. 

3Pa ka Bɛnjamɛn fate nahe ka Israyɛl kedzeme Mispa. Ma ke ŋwalea ka Israyɛl: 
Gezete n'yɛ mə tsema tsema menete geva pesle ta wəndə nya? 

4Ma ke nde Lɛvi, za male nya peslekɛ mbeli zhɛnete: «Mbe Gibɛya se ghen'yɛ le 
male ta ɗa kahɛ. 

5Nahe ka Gibɛya kese heviɗi ba'a kedzaslete ghɛ nya nza 'ya ki. Nahe hɛ keɗete 
kapesle ɗa, ama male ta ɗa yaɓelahehwe ɓelahe hɛ le kaberete, nahe nde kemte 
nda ve. 

6Pa 'ya kelete wəndə kemte mte ta nta, slave ɓɛhwɛ ɓɛhwɛ mbe ba'a ghweneghe 
hɛ kadzete yayata hɛɗia hwelefe ta Israyɛl, kwa nza ŋkɛ nahe hɛ kemenete wəsə 
hawe ba'a wəsə nya ndiremi kashasha mbe Israyɛl. 

7Gheyɛ pɛtɛa ka Israyɛl nyi teke, gezete mə ghena kwelɛ ghəa ŋayɛ ba'a tarete 
mə wəsə nya temene yɛ.» 

8Pɛtɛ mbeli sate kala wəndə kwetɛŋe ma ke hɛ: «Wəndə shɛ ya kwetɛŋe kalə sha 
cɛ lekwesa ta ŋkɛ keɗema sha ghɛa we. 

9Ma tsetsenya ne, wa nya wəsə nya temene nda gheɓəmə ke ka Gibɛya nya: 
gheɓəmə kasla kwasheghediɗi nda dzeme mə kaɗa hɛ. 

10Katekele wəndə kwetɛŋe gheɓəmə shave mbe mbeli meŋe mbe yayata hwelefe 
ta pɛtɛa ka Israyɛl, ghenci ka kele nda wəsə kezeme ke mbeli kedzeme kaɗa ka 
Gibɛya kala wəsə kwa ndiremi nya menete nda nya hɛ ke ka Israyɛl te hɛɗia 
Bɛnjamɛn.» 

11Pa pɛtɛa zhilia ka Israyɛl tseneyite geva kanya kwetɛŋe yitea melemea shɛ. 

12Pa pɛtɛa hwelefefia Israyɛl ghweneghe ŋkwa kadzete pɛtɛa hɛɗia Bɛnjamɛn, 
ma ke hɛ: «Wa sləa nya ndiremi nya kemenete geva nya hwa gheyɛ wa? 

13Ma tsetsenya gɛ ne, fəave n'yɛ mə ka mefətekwəa shɛhɛ nyi mbe Gibɛya kampə 
hɛ ghen'yɛ kezha kelemte ndiremi nya te ka Israyɛl.» Ama Keɗe mbelia 
Bɛnjamɛn kafa ghena ta ka kesaka megheyɛa nci, ka Israyɛl we. 

14Pa hwelefe ta Bɛnjamɛn tseneke geva shave mbe yayata meleme ta nci 
katsenete geva mbe Gibɛya kezha lə kampa le ŋwale ka Israyɛl. 

15Ma te vecia shɛ ne, pa ŋwalea Bɛnjamɛn shave mbe meleme ta nci kase 
kaɓelate ghəa nci le rafe ne, 26.000 Zhili nyi keɗepe nteɗe kafayɛ, kese mbeli 
kaɓela ka Gibɛya nyi gwəmsə mberefaŋe zhili nyi keɗepe mpa. 

16Hwa ka sewajɛ nyi keɗepe mpa nyi kaka gwela kɛfi ne, 700. Yayata wəndəa nci 
ne, katebeza shinti ŋkɛ le beza pelɛa ŋkɛ kaɗema kaneke. 

17Ma laka kwete bela ne, nahe kweci hwelefefia ka Israyɛl ketsenete ka sewajɛ 
nyi ketekeve mpa kaslibə wəfaɗe 400.000. 

18Pa ka Israyɛl dzeme Bɛtɛl kezha fa ghena nya kese va Shala kezha ɗepe yita ta 
nci nya keha nda mpa kakwa ghate ke ka Bɛnjamɛn. Pa Mahwətə ntave yita ta 
Zhəwda. 

19Masheke masheke te hendɛ ta ŋkwa ne, pa ka Israyɛl kelete seɗa ba'a lə 
kamenete ghedəkwəa nci kwa kema ta Gibɛya. 

20Kwa sebe ta ŋkɛ, pa hɛ shave yitea mpa le ka Bɛnjamɛn ba'a pate geva kezha 
mpa kwa kema ta Gibɛya. 

21Pa ka Bɛnjamɛn shave mbe Gibɛya. Ma te vecia shɛ ne, pa hɛ mpəmte zhili 
22.000 yitea ka Israyɛl. 

22Pa ka Israyɛl gweɗakwete ghəa nci ba'a zhɛne kapate geva yitea mpa te ŋkwa 
nya pate geva te kwa ghate ta hɛ. 

23Pa ka Israyɛl dzeme kanehwene kwa kema ta Mahwətə pa va tɛhwɛɗi, ma ke 
hɛ 'yɛwete va Mahwətə: «Zhɛne ghen'yɛ kahave nda mpa ke ka Bɛnjamɛn nyi 
kaka menəhɛ n'yɛ na?» Ma ke Mahwətə zhɛnete: «Dzeme mə kampa le hɛ.» 

24Ma te kwa bake ta hɛ ne, pa ka Israyɛl zhɛne kahave nda mpa ke ka Bɛnjamɛn. 

25Ma te kwa bake ta hɛa shɛ ne, pa ka Bɛnjamɛn shave mbe Gibɛya sha hɛ ba'a 
mpəmte zhili 18.000 yitea ka Israyɛl, pɛtɛ kaka ɗepe mpa le kafayɛ. 

26Tagha gɛ, pa pɛtɛa ka Israyɛl dzeme Bɛtɛl. Pelɛagha ne, pa hɛ nehweneyi 
nehwene mentishɛ kwa kema ta Mahwətə ba'a menete səwəmayɛ te vecia shɛ 
pa va tɛhwɛɗi. Pa hɛ dzeghekɛ melɛ kwa tere tere ba'a melɛ kejikə ghə kwa kema 
ta Mahwətə. 

27Pa ka Israyɛl fate ghena va Mahwətə, kwa nza ŋkɛ nahe səndəkwəa jikə geva 
ta Shala kenza te ŋkwa shɛ vəa ŋkwa shɛ. 

28Nahe Pinhas, wəzege ta Ɛlazar ba'a hwelefe ta Aron kenza meslete kwa kema 
ta ŋkɛ te vəa shɛ. Ma ke hɛ gezete: «Zhɛne ghen'yɛ kahave nda mpa ke ka 
Bɛnjamɛn nyi kaka menəhɛ n'yɛ na, na nza n'yɛ ghen'yɛ na?» Ma ke Mahwətə 
zhɛnete: «Dzeme mə, kwa nza ŋkɛ kateve hɛ 'ya mbe dzeve ta ŋayɛ hendɛ.» 

29Pa ka Israyɛl veyi ghweɓe dzeyi yitea Gibɛya ntəslə. 

30Te kwa maheke ta hɛ, pa ka Israyɛl dzeme kapate geva yitea mpa le ka Gibɛya 
kala nya kaghate. 

31Pa mbelia ka Bɛnjamɛn shave le mpa cakeɗake le Gibɛya. Kala nya vecagha, 
cape hɛ kampə ka sewajɛa ka Israyɛl gare mahekenemsə mbeli nyi kempə mpə, 
kwamte hwa gamba, kwa hweŋkwa ta Bɛtɛl ba'a kwa ŋa Gibɛya. 

32Ma ke hwelefefia Bɛnjamɛn gezete: «Nahe gheɓəmə keɗate hɛ kala nyi ghala 
veci.» Ama ma ke ka Israyɛl gezete kwelɛ ghəa nci: «Katehwɛ gheɓəmə ba'a 
kateghwete hɛ gheɓəmə kalə cakeɗake yitea meleme kwa yɛ hweŋkwa.» 

33Pɛtɛa zhilia ka Israyɛl kehite geva yitea mpa kwa Ba'al-Tamar, ma nyi kese te 
ghweɓe ne, pa hɛ wədəhwe ŋkwa nya te ŋwela ta Gɛba. 

34Zhilia ka Israyɛl 10.000 nyi keɗepe mpa mbe kema ta Gibɛya. Nahe mpa keŋzle, 
ama keɗepe ndiremi nya kesave nda se ka Bɛnjamɛn hɛ we. 

35Pa Mahwətə mpəmte ka Bɛnjamɛn kwa kema ta ka Israyɛl te vecia shɛ zhili 
25.100 mbeli nyi keɗepe nteɗe kafayɛ. 

36Nahe mbelia Bɛnjamɛn kefave nahe mbeli keɗate hɛ. Pa ka Israyɛl pelave nda 
ŋkwa ke ka Bɛnjamɛn va nya ɗepe hɛ ghweɓe ya tagha yitea Gibɛya. 

37Pa mbelia shɛhɛ dzembenji mbe meleme kahe kahe, pa hɛ pesleve geva mbe 
ba'a ghazlakawa mbeli nyi mbe. 

38Nahe hɛ kegezehwe wəsə kencɛ wəsə nya nza hɛ kaɗepete ghena shɛ te kwelɛ 
ghəa nci: pa hɛ ɗələte n'yia ghwə geɗeɗe dzeme yitea ghweme mbe meleme. 

39Ma kwa hendemte geva ka Israyɛl seyi yitea meleme ne, pa mbelia Bɛnjamɛn 
mpəmte zhilia nci gare mahekenemsə ma zəzə hɛ ne, nahe mə kehərəte hɛ kala 
nya ghalanza ke hɛ. 

40Ama vəa ŋkwa shɛ ne mbe dzeme n'yia ghwə yitea ghweme mbe Gibɛya. Newe 
mbelia Bɛnjamɛn kwa sebe ne ghwə ya yitea meleme ta nci pɛtɛ. 

41Tewətelɛwe ka Israyɛl nyi kehwɛ kadzeghəa hɛ, kanewe newe ɗa nya te hɛ ka 
Bɛnjamɛn yirə hɛ. 

42Ntake hɛ kahwɛ kadzemte te ɓerama, ama pa hɛ fiyi geva kwelɛ wəvəsəa ka 
sewajɛ nya wəba le ka Israyɛl nyi kese mbe Gibɛya, pa hɛ mpəmte hɛ. 

43Pa ka Israyɛl have nda mpa ke ka Bɛnjamɛn ba'a ntsa yitea hɛ kezha mpə hɛ 
kwa hweŋkwa hwa'a te ŋkwa nya laka ŋkwa kesame ta veci yitea Gibɛya. 

44Tsetse mpəate ka sewajɛa ka Bɛnjamɛn ka Israyɛl zhili 18.000 pɛtɛa nci kaka 
katsala kempa. 

45Pa kweci ka Bɛnjamɛn hwɛnji jive laka ɓerama, laka ghweme ta Rimon. Pa ka 
Israyɛl mpəmte zhili 5.000 kwa hweŋkwa, pa mbeli kekate nyi ketene hwa'a mbe 
Gidom ba'a pa mbeli zhɛne kampəmte zhili 2.000. 

46Ma mbelia ka Bɛnjamɛn nyi kempə te vecia shɛ ne 25.000 ka sewajɛ nyi kaka 
katsala kempa. 

47Ma ya tsagha shɛ ŋkɛ ne, nyi kembele kadzeme ghweme ta Rimon gwəmsə 
ŋkwaŋe ka menete tere wəfaɗe pelɛ. 

48Pa ka Israyɛl zhɛnaghe geva ka Bɛnjamɛn nyi ketene. Kemeleme kemeleme ne, 
pa hɛ mpəmte mbeli ba'a wəshi keseɗa, pa hɛ ndəyite ghwə yitea pɛtɛa meleme 
nyi te hɛɗia shɛ. 

Ka Meha ghwə 21 

Ya kwa bake zhigə ta hwelefe ta Bɛnjamɛn 

1Ma kwa tsenete geva ka Israyɛl pelɛ Mispa, pa hɛ zemete fela yagha wəndə hwa 
hɛ kave nda wəzha ta ŋkɛ ke wəndəa ka Bɛnjamɛn kawəme ma. 

2Ma te nyagha və ne, pa mbeli dzeme Bɛtɛl ba'a ntishɛnji pelɛagha pa va tɛhwɛɗi 
kwa kema ta Shala. Pa hɛ ŋgaɗete ghə ba'a nehwenete nehwene kwele kwele. 

3Ma ke hɛ gezete: «Shala Mahwətə ta Israyɛl, va wa nza ndiremi nya shɛ wa? Va 
wa nda za geva sebe ɓeshi te kwete hwa yitehɛ nyi mbe Israyɛl wa?» 

4Masheke masheke te hendɛ ta ŋkwa ne, pa mbeli ŋate reghwetɛ te ŋkwa shɛ 
ba'a dzeghekɛ yɛ melɛ kwa tere tere ba'a yɛ melɛ kejikə ghə. 

5Kwa sebe ta ŋkɛ, ma ke ka Israyɛl gezete: «Hwa pɛtɛa yitehɛ nyi mbe Israyɛl ne, 
nyama yita nde ɗema kese yitea tsene nya kemenete geva nya kwa kema ta 
Mahwətə wa?» Kwa nza ŋkɛ ne, nahe hɛ kezemete fela kapesle yayata wəndə 
nya ke kedzemema sha Mahwətə pelɛ Mispa. 

6Pa ka Israyɛl zhɛakɛ heli yitea ka Bɛnjamɛn nyi kaka menəhɛ nci. Ma ke hɛ 
gezete: «Ɓeshi ne, nahe kwete yita kentamte geva shave hwa ka Israyɛl. 

7Tsema temene gheɓəmə kezha zele nda mi ke ka Bɛnjamɛn nyi ketene 
teghweme, kwa nza ŋkɛ nahe gheɓəmə kezemete fela kaɗema kave nda ŋwalea 
kwɛa ɓəmə ke hɛ wa?» 

8Ntake hɛ ka'yɛwe kwelɛ ghəa nci kenza nde le kwete yita shɛ mbe hwelefe ta ka 
Israyɛl nya kesema pelɛ Mispa kwa kema ta Mahwətə. Pa mbeli ntsate kese 
wəndə ya kwetɛŋe hwa ka Yabɛsh nya mbe Gala'ad tagha mbe ghedəkwə te 
ŋkwa nya se tsene nya wəba we. 

9Ma kwa rafe mbeli nyi tagha mbe tsene mbeli ne, ya kwetɛŋe kese wəndəa 
Yabɛsh tagha we. 

10Pa mbeli nyi mbe tsene ghweneghe mbeli nyi kehwepe ghə 12.000 kalə 
kadzembe Yabɛsh, ma ke hɛ sha hɛ: «Kwiɗi mə kalə kampə mbeli nyi mbe 
Yabɛsh, te hɛɗia Gala'ad, zlaɓe le mi ba'a ŋwale. 

11Katempə zhili yɛ kala nza ta nci pɛtɛ ba'a mi nyi yitea zhili. Tsetse temene yɛ.» 

12Ma hwa mbeli nyi mbe meleme ta Yabɛsh ne, pa hɛ sləyi ŋwalea kwɛ gwəmsə 
wəfaɗe nyi kesema le zhili. Pa hɛ fəke hɛ kase kadzembe ghedəkwəa Silo. 

13Ma kwa sebe ta ŋkɛ, pa mbeli nyi mbe tsene nya wəba ghwenakɛ mɛ kalə 
kageze nda ke mbelia Bɛnjamɛn nyi kewəfərə nci pelɛ ghweme ta Rimon, kezha 
ve nda kwelɛŋe ke hɛ. 

14Pa ka Bɛnjamɛn zhɛneke geva kase kadzembe meleme kahe kahe. Pa mbeli 
ndeke nda mi nyi mpəmtema mbeli mbe Yabɛsh ke hɛ, ama dewə nda mia shɛ 
ke hɛ pɛtɛa nci. 

15Kazhɛ nda helia nci ke ka Israyɛl yitea mbelia Bɛnjamɛn, kwa nza ŋkɛ nahe 
Mahwətə keŋeyi fenagwə kwelɛ hwelefe ta kaIsrayɛl. 

16Ma ke mbelia jama nyi te ghəa tsene nya wəba: «Mi shɛ ketene mbe hwelefe ta 
Bɛnjamɛn we. Tsema mene mə kezha zele nda mi ke zhili nyi ketene teghweme 
wa? 

17Katesərə nda hwelefe gheɓəmə ke mbelia Bɛnjamɛn yagha kwete hwelefe ta 
Israyɛl kazamte geva. 

18Ama kashɛ mə ndeke nda hweŋkwa ke hɛ kawəme ŋwalea kwɛa ɓəmə we, kwa 
nza ŋkɛ na mə kezemete fela kabezla wəndə nya keve nda wəzha ta ŋkɛ ke nde 
Bɛnjamɛn kawəme mbeli.» 

19Pa hɛ zəzəte katelə hɛ mbe hɛ nya katemene gəsəkəa Mahwətə nya mene mbeli 
mbe va mbe Silo, meleme nya laka bela kwa gwela yitea Bɛtɛl, laka bela kwa 
zeme yitea Lebona ba'a laka same ta veci yitea hweŋkwa nya kejikəte Bɛtɛl le 
Sishɛm. 

20Ma ke hɛ ncɛte nda ntsehwele ke ka Bɛnjamɛn: «Kwiɗi mə wəfərə ŋayɛ mə 
mbe wəvea rɛzɛŋe! 

21Nda newe yɛ, ma kwa se ŋwalea kwɛa ka Silo yitea beke ne, yayata wəndəa 
ŋayɛ kakese wəzha makwa, kakele kalə sha hɛɗia Bɛnjamɛn kezha nza kamale 
ta ŋkɛ. 

22Ma kese yiteyɛa nci keɗema ka kesaka megheyɛa nci kave n'yɛ mpa ne, kageze 
nda ghen'yɛ ke hɛ: kasəkwə ŋayɛ ghen'yɛ kezha fate nza ta mbelia Bɛnjamɛn yɛ 
kwa nza ŋkɛ shaŋe ghen'yɛ va mi ke hɛ pɛtɛ vəa ŋkwa mpa nya mbe Yabɛsh. Ma 
kwa ɗema ŋkɛ, gheyɛ ka ndeke nda ŋwalea ŋayɛ kami ke hɛ we, kashɛ mbeli ve 
ŋayɛ fete va nya yipətema meɗe mɛa ŋayɛ yɛ we.» 

23Pa mbelia Bɛnjamɛn kelete ghena shɛ: pa hɛ keseve mi kala nya ɗe hɛ te ghəa 
nci hwa ŋwalea ka Silo nyi kese yitea beke kakeleghe hɛ kadzete hɛɗia nci. Zhɛne 
hɛ kadzete hɛɗia nci kaŋate meleme ta nci kanza mbe. 

24Pa kweci ka Israyɛl peslenji mbe tsene nya wəba. Yayata wəndə kalə sha 
hwelefe ta ŋkɛ mbe yita ta ŋkɛ te hɛɗia ŋkɛ. 

25Ma te nyagha və ne, meghe shɛ hwa ka Israyɛl we, kala nya nakɛ yayata wəndə 
megela mene ŋkɛ. 

Rət 

Rət 1 

Yɛ Ɛlimɛlɛk le mbelia ŋkɛ kadzembe Mowab 

1Ma te və nya nza ka meha ghwə te ghə mbe Israyɛl ne, pa ma menete geva te 
hɛɗi. Vatse nda slə kwete wəndə mbe meleme ta Bɛtelɛhɛm mbe hwelefe ta 
Bɛnjamɛn te hɛɗia ka Zhəwda, le male ta ŋkɛ ba'a ŋwale tezhilia ŋkɛ bake 
kadzembe hɛɗia Mowab. 

2Ma sləa wəndəa shɛ ne, Ɛlimɛlɛk, sləa male ta ŋkɛ ne, Nowɛmi, sləa ŋwale 
tezhilia ŋkɛ nyi bakea shɛhɛ ne, Malon ba'a Kiliyon, ka Ɛfrata nyi keshave mbe 
meleme ta Bɛtelɛhɛm te hɛɗia Zhəwda. Pa hɛ se kanzakɛ nza mbe Mowab. 

3Pa Ɛlimɛlɛk za Nowɛmi mtenyɛ, mba nde le ŋwalea nta nyi bake. 

4Pa hɛ wəmeve ŋwalea kwɛa ka Mowab, sləa kwa ghate Orpa, nde bake Rət, nahe 
hɛ kemenete va gare meŋe mbe. 

5Pa yɛ Malon le Kiliyon mpənji bake pɛtɛ. Mba Nowɛmi tsagha, za shɛ we, ŋwale 
shɛ we. 

Rət kabeghe Nowɛmi kadzawa Bɛtelɛhɛm 

6Ma kwa sebe ta ŋkɛ, cape hɛ le ka makwashia nta nyighɛ bake slə se mbe 
Mowab, kwa fate nde nahe Shala kekemanakɛ mbelia nta kandeke nda wəshi 
kezeme ke hɛ. 

7Pa slə te ŋkwa nya nza hɛ le makwashia nta nyi bake nyighɛ kezha zhɛne geva 
kadzete hɛɗia ka Zhəwda. 

8Ma ke Nowɛmi sha ka makwashia nta nyi bake nyighɛ kwa hweŋkwa: 
«Zhɛneghe mə geva kalə sha mbelia ŋayɛ, yayata wəndə kalə sha meghekɛ! Pa 
Mahwətə menete ŋayɛ ganyɛ kala nya menete nda yɛ ke ŋwale tezhilia ɗa nyi 
kempə ba'a ke 'ya perə. 

9Pa Mahwətə ndeke nda zhɛne mpi ke yayata ŋayɛ ki ghɛa zhilia ŋayɛ.» Pa 
həməwəve hɛ. Ntake hɛ kanehwene kwele kwele. 

10Ma ke hɛ shɛ: «Ewə ghen'yɛ kalə yitea gha sha mbelia ŋa.» 

11Ama, ma ke Nowɛmi sha hɛ: «Kwiɗi mə sha mbelia ŋayɛ, ŋwalea ɗa. Wa raberə 
nda lə yɛ yitea 'ya wa? Mba ŋwale kwa hwəa ɗa kezha tezhɛre kazhilia ŋayɛ na? 

12Kwiɗi mə ŋwalea ɗa. Kwa nza nde nahe 'ya kehale kewəme za, ya 'ya geze tse 
mba zəzə va 'ya a 'ya kanza le za heviɗi nya kayake ŋwale tezhili ne, 

13katenegheke hɛ yɛ kakele kaɗema wəme zhili na? Ewə ŋwalea ɗa we. Zhɛ ɗa 
ma ŋkɛ ke gheyɛ, kewəba ɗate ɗa Mahwətə.» 



517 

 

 
Ghena ta Shala 

Kapsiki DC Bible 
©2012 Alliance Biblique du Cameroun and Bible Society of Cameroon. 

 

 
 

 

14Kwetere wəmbəa ŋkɛ, ntake hɛ kanehwene zhɛkwa. Pa Orpa həməwəve 
meghekɛa za nta kezha dzeghwa nda, ama hɛreɗɛ Rət ɗema slə yite. 

15Ma ke Nowɛmi sha Rət: «Wa nya marətə ŋa kezhɛrete geva kalə sha mbelia nta 
ba'a sha shala ta nta. Zhɛrete geva təkwə təkwəte.» 

16Ama ma ke Rət zhɛnete: «Ŋka ɗa ma na le berete kezha sli ɗa 'ya yitea gha ma. 
Tema tema dzete na, te dzete 'ya, tema tema nza na, te nza 'ya, mbelia ŋa ne, 
mbelia ɗa tenza hɛ, Shala ta ŋa ne, Shala ta ɗa tenza ŋkɛ. 

17Te ŋkwa nya mte na, te temte 'ya, te tela ɗa mbeli. Pa Mahwətə vate ɗa te 'ya 
tsape keɗema mte nde tenehe ɗa le gha.» 

18Nahe Nowɛmi keɗepete katelə Rət yite, pa ɗema geze nda ghena ta sli ɓiyitsa. 

19Cape hɛ bake bake kadzeghwa hwa'a mbe Bɛtelɛhɛm. Ma kwa ntsehe hɛ mbe 
Bɛtelɛhɛm ne, pɛtɛ mbeli heheɓake va nza ta nci. Ma ke mi: «Nowɛmi male nya 
tse na?» 

20Ma ke sha hɛ: «Heka ɗa ma yɛ kaNowɛmi nya kamale ganyɛ ma, Mara nya 
kamale kwa ndiremi heka ɗa yɛ, kwa nza ŋkɛ nahe Shala nde berete kevate 
ndiremi kwele kwele te 'ya. 

21Kawəndə tiɗiɗi slə 'ya teke, pala pala zhɛneke ɗa Mahwətə. Wa raberə heka ɗa 
yɛ kaNowɛmi nya kamale ganyɛ wa? Nahe Mahwətə kezhɛrave ɗa wəmbə, nahe 
Shala nde berete kemenete ɗa wəsə kwa ndiremi.» 

22Tsetse zhɛneke geva Nowɛmi hɛ le makwa ta nta, Rət wəzha ta ka Mowab, nya 
kese shave mbe Mowab. Hwa'a hɛ kwa Bɛtelɛhɛm yipə le və keleke ha. 

Rət 2 

Rət kavɛane zləkə mbe wəvea Bowoz 

1Le kwete wəndə shɛ kwa yita ta Ɛlimɛlɛk, za Nowɛmi kande berete, kande 
mcɛlə, nya nza sləa ŋkɛ kaBowoz. 

2Ma ke Rət wəzha ta ka Mowab sha Nowɛmi: «Kaɗe 'ya kadzemte kavɛane zləkə 
kwa sebe ta mbeli. Nda kwete kazhɛakɛ heli kwete wəndə yitea 'ya.» Ma ke shɛ: 
«Kwiɗi wəzha ta ɗa!» 

3Cape nde kadzemte kavɛane zləkə mbe wəve kwa sebe ta ka cɛsle ha. Ma newe 
ke ne, mbe wəvea Bowoz nya kwa yita ta Ɛlimɛlɛk nde. 

4Temə vireɗi, pɛkwe Bowoz se mbe Bɛtelɛhɛm kadzemte, pa njiŋwakɛ ka tsa ha, 
ma ke: «Pa Shala nza le gheyɛ!» Ma ke hɛ zhɛnete nda: «Pa Shala wəpikɛ ŋa.» 

5Ma ke Bowoz 'yɛwakɛ va wəndə kwelea ka cɛsle ha: «Ŋa wa jɛmbezlɛa male nya 
wa?» 

6Ma ke wəndə kwelea ka mene ha shɛ: «Wəzha ta ka Mowab nya kezhɛneke geva 
le Nowɛmi se mbe Mowab. 

7Nahe nde kesəkwəve hweŋkwa va 'ya kezha vɛane zləkə kwa sebe ta ka cɛsle 
ha. Ghala se nde masheke ne, slene yamene nde shanda pa tsetsenya kese kalə 
sha ghɛ kazhɛne mpi ya ci'a we.» 

8Ma ke Bowoz sha Rət: «Fate ghena ta ɗa megela wəzha ta ɗa, mba na kelə 
kavɛane zləkə mbe wəvea kwete wəndə, mba na kenza cakeɗake le mi nyi 
kemene ɗa slene nyi. 

9Newe wəve nya mene slene nya hɛ mbe, nda lə na kwa sebe ta nci. Nahe 'ya 
kegezete nda ke ka mene ɗa slene yagha wəndə tekwaɗe ŋa. Ma kezhɛ ŋa ndere 
ne, lə yalə na kasa yɛmə nya gəke hɛ kwa ghwelepe.» 

10Pa Rət gwəɗəŋə ntiŋə ghə mbe hɛɗi, ma ke sha Bowoz: «Tsema menete ɗa 
ganyɛ na kwele kwele kala nya, ndagwara kamentiɓə 'ya wa?» 

11Ma ke Bowoz zhɛnete nda: «Nahe mbeli kegezemte ɗa wəsə nya menete nda 
na ke meghekɛa za ŋa ghala mte za ŋa, nahe na kesərəakɛ yiteyɛ ŋa, meyɛ ŋa, 
hɛɗi nya ya na te, kezha lə sha hwelefe nya ɗepema na ghalanza. 

12Pa Mahwətə ŋkikɛ ŋa ganyɛa ŋa kwele kwele, Shala Mahwətə ta ka Israyɛl, nya 
wəfərə ŋa na kwa ghwədərəa ŋkɛ.» 

13Ma ke Rət shɛ: «Nde sleke ɗa, ganyɛke na laka 'ya. Nahe na kegweɗakwete ɗa, 
nahe ghena ta ŋa kedzawa wənəa ɗa, ndagwara keyipəte geva 'ya le mi nyi 
kemene ŋa slene nyi we.» 

14Ma kwa naka və kezeme ɗafa ne, ma ke Bowoz shɛ: «Hende geva kaseyi yitea 
ɗafa, mzate nɗeli te ɗafa ta ŋa.» Pa ntishɛ nda vare ka mene slene. Pa hɛ ndeke 
nda ha kwa pesa pesa. Pa zehwe behe ve, pa veyi nya ketene ve. 

15Pelɛhetɛme nde sate kavɛane zləkə, ma ke Bowoz sha ka mene slene ta ŋkɛ: 
«Pa yɛ sərəakɛ kavɛane pa dzeyi yitea ghwɛpɛ, mba yɛ kepəli nda hawe. 

16Ntentamte mə yɛ ghəa ha seyi te yɛ ghwɛpɛ ba'a bebeteyi mə hɛ dzeyi hwa 
hɛɗi kezha tseha hɛ nde. Ŋelema ŋkɛ yɛ ma.» 

17Ntake nde kavɛane zləkə pa va tɛhwɛɗi, pa nde lekemte ha nyi tsehave nde. Pa 
viɗikɛ behwe nya wəba le megi. 

18Pa keleghe behwea shɛ kajɛghɛ ba'a pa ncɛte nda ke meghekɛ za nta. Pa nde 
kelakame wəsə kezeme nya ketene ve sheke kwamte kandeke nda ke Nowɛmi 
perə. 

19Ma ke meghekɛ za nta shɛ: «Tema tsehave ha nya na ɓeshi wa? Mbe wəvea wa 
se na kamene slene wa? Pa Shala wəpikɛ wəndə nya kezəzəte ŋa nya.» Pa 

ɓelamte nda wəshi nyi kemenete nda geva ke meghekɛa za nta. Zhɛne ne, ma ke 
shɛ: «Ma wəndə nya menete slene 'ya mbe wəvea ŋkɛ ne, Bowoz sləa ŋkɛ.» 

20Ma ke Nowɛmi shɛ: «Pa Mahwətə wəpikɛ, gheŋkɛ nya keɗema kafɛa yitea 
mene nda ganyɛa ŋkɛ ke mbeli nyi teghweme ba'a ke nyi kempə mpə.» Ma ke 
Nowɛmi ɓiyitsa: «Kande zeme ghɛa gheɓəmə wəndəa shɛ, hwa mbeli nyi kehi 
kanewe ghweme te gheɓə ŋkɛ.» 

21Ma ke Rət, kwa Mowab shɛ: «Nahe ŋkɛ kegezete ɗa kezha vɛane ha kwa sebe 
ta ka mene slene ta ŋkɛ hwa'a te və nya temenemte wəshi hɛ pɛtɛ seyi te wəve 
perə.» 

22Ma ke Nowɛmi sha Rət: «Tsagha shɛ wəzha ta ɗa, mene mə slene le hɛ, mba na 
kedzembe wəvea kwete wəndə yagha mbeli tesa ŋa yaka ma.» 

23Kalə nde kezha vɛane zləkə yitea mi nyi kemene nda slene ke Bowoz hwa'a te 
və nya lekemte megi ba'a ha mbeli. Pa nza nda yitea meghekɛa za nta. 

Rət 3 

Rət kahɛ yitea seɗa ta Bowoz 

1Ma te kwete hɛ ne, ma ke Nowɛmi, meghekɛa za nta sha Rət: «Megela ma zelave 
ŋa za 'ya kezha kemave zhɛne mpi na kwa cɛa ŋa. 

2Ma Bowoz nya se nya na kamene slene mbe wəvea ŋkɛ le ka kwaterashia ŋkɛ 
ne, ashɛ nde zeme ghɛa ɓəmə ŋkɛ wəka? Gheŋkɛ le ghəa ŋkɛ nde tehɛ yitea 
megia ŋkɛ ɓeshi heviɗi nya te lane. 

3Kwiɗi pɛkɛ pɛ shɛ na menate 'wərdə te geva ta ŋa, seɗete lekwesa ganyɛa ŋa 
shɛ na lə kadzete lanea shɛ. Ncɛ nda ma ghəa ŋa na, nda tezehwe ɗafa ŋkɛ ba'a 
nda tesahwe wəsə kesa ŋkɛ ma. 

4Neweve ŋkwa nya teɓelahe ŋkɛ te megela. Kwa sebe ta ŋkɛ hendeke nda geva, 
pəkəakɛ gwada nya kənə ɓɛhwɛ shɛ na ɓelahe ŋa yitea seɗa ta ŋkɛ. Gheŋkɛ le 
ghəa ŋkɛ nde geze ŋa wəsə nya temene na tsagha.» 

5Ma ke Rət shɛ: «Pɛtɛ temene wəshi nyi gezete ɗa na 'ya.» 

6Pəkwə nde kadzawa lane pɛtɛ menete wəshi nyi gezete nda meghekɛa za nta. 

7Pa Bowoz zehwe wəsə kezeme ba'a sahwe wəsə kesa, fare fare wənəa ŋkɛ. Cape 
ŋkɛ kalə kaɓelahe vare megi nya ketsene tsene. Tiɗɛake tiɗɛake Rət lə, pa nde 
pakete gwada nya kənəa seɗa ta ŋkɛ ba'a ɓelahe nda yitea seɗa ta ŋkɛ. 

8Ma te tepe ta viɗi ne, ŋkwəɗetsə ke wəndəa shɛ, pa feɗeghenyɛ, tewətelɛwe ke 
ne, tagha male meɓelahe yitea seɗa ta ŋkɛ. 

9Ma ke shɛ: «Wa sləa ŋa wa?» Ma ke zhɛnete nda: «'Ya Rət, kwatera ta ŋa, veyi 
kwatera ta ŋa kwa ghwədərəa ŋa kwa nza ŋkɛ gha wəndə nya nza hweŋkwa 
kembeɗe ɗa ve.» 

10Ma ke shɛ: «Pa Shala wəpikɛ ŋa wəzha ta ɗa. Za ma ncɛte nza ta ŋa dɛŋe dɛŋe 
te mbelia za ŋa na ke kwa ghate, kwa ɗema na kese kazəzə wəme mempɛhweta 
nya kande titikwə keɗema nya kande mcɛlə. 

11Ma tsetsenya gɛ wəzha ta ɗa, ghazlənəma na ma, pɛtɛ temene wəshi nyi tegeze 
ɗa na 'ya, kwa nza ŋkɛ nahe yayata wəndə nya mbe meleme nya keɗepe male 
ganyɛ na. 

12Kaganda nza 'ya kande zeme ghɛ le za ŋa, ama le kwete wəndə shɛ nya kenza 
dekwe ma le ke 'ya. 

13Hɛ ŋa teke. Ma masheke, keɗe ŋkɛ kanza kande zeme ghɛ nya kenewe ghweme 
te gha ne, pa ŋkɛ kamene, ama kedewə ghəa ŋkɛ te ne, kamene ŋa wəsə nya hi 
'ya kamene ŋa le Mahwətə nya teghweme. Nza ŋa teke pa va masheke.» 

14Mba nde meɓelahe yitea seɗa ta ŋkɛ pa va masheke, cape nde mba nda ŋkwa 
tewə mbeli kenaka kaɗepete. Kwa nza nde kaɗe Bowoz kaɗepe mbeli nahe 
malea shɛ kese kwa lane we. 

15Ma ke shɛ: «Kelemte wəsə keve kənəa ghə nya kənəa ghəa ŋa shɛ na keseve 
megela.» Tsagha shɛ nde menete, ŋkwaŋe Bowoz dzeghave nda megi kwa 
'yɛmbe, pa ŋkɛ ndeke nda, pa nde zhɛneghe geva kadzembe meleme. 

16Pɛkwe Rət sha meghekɛa za nta, ma ke Nowɛmi shɛ: «Tsema menete ŋa geva 
ŋkɛ wa wəzha ta ɗa?» Pa nde gezete nda wəshi nyi menete nda wəndəa shɛ pɛtɛ. 

17Ma ke shɛ: «Pa ntave ɗa megi ŋkwaŋe kwa 'yɛmbe, ma ke: kazhɛne geva na 
kalə sha meghekɛa za ŋa pala pala we.» 

18Ma ke Nowɛmi shɛ: «Nza ŋa teke wəzha ta ɗa kezha neweve na nda tekiɗimte 
geva ghena nyi, kadzawa ghəa wəndəa shɛ keɗema ghena nya kekiɗi ɓeshi veci 
nya we.» 

Rət 4 

Bowoz kanewe ghweme te sebe ta Ɛlimɛlɛk 

1Pa Bowoz shavenyɛ pelɛke te ŋkwa nya tsene mbeli kahi ghena mbe meleme 
kantishɛnyɛ tagha. Pɛkwe kwete wəndə nya gezete ghena ta ŋkɛ Bowoz te ghəa 
zeme ghɛ se dzeyi tagha, ma ke Bowoz shɛ: «Nde ntishɛ ŋa teke wəza yita.» Pa 
hendave nda geva ntishɛ ŋkɛ. 

2Pa Bowoz hekakɛ zhili meŋe hwa mbelia jama nyi mbe meleme, ma ke: «Ntishɛ 
ŋayɛ mə teke.» Ntishɛ hɛ. 

3Ma ke sha wəndə nya dekwe ma: «Nahe Nowɛmi nya kesame kwa Mowab 
kevate pa te wəvea menə ɓə Ɛlimɛlɛk. 

4Ma 'ya ne, nahe 'ya kezəzəte kageze ŋa ghena shɛ ba'a kageze ŋa kezha pa 
wəvea shɛ na kwa kema ta mbelia jama le kweci mbeli nyi teke. Ma kenza nde 
kaɗe na kambeɗe wəvea shɛ ne, mbeɗeve. Ama keɗema na ne, gezete ɗa, kwa 
nza ŋkɛ va 'ya nza hweŋkwa kembeɗe kwa sebe ta ŋa.» Ma ke wəndəa shɛ: «Kaɗe 
'ya kambeɗe wəvea shɛ.» 

5Ma ke Bowoz shɛ: «Ma te veci nya tepa wəvea shɛ na va Nowɛmi ne, pa le Rət 
kele na, wəzha ta ka Mowab male ta wəndəa ɓəmə nya kemte, kezha wəmbete 
hwelefe ta wəndəa shɛ.» 

6Ma ke wəndə kezeme ghɛ: «Ma nda tsetse ŋkɛ ne, kashɛ 'ya pa we, yagha 'ya 
kamenete wəsə nya ɗema ŋwalea ɗa kazehwe ghɛ yite. Pahwe, ya 'ya nza 
kawəndə nya dekwe ma, kapesle 'ya yite we.» 

7Pa kwete wəndəa nci seɗave nda tsahwa ta ŋkɛ kwetɛŋe ke Bowoz, kwa nza 
nde tsagha mene ka Israyɛl kawəsə kencɛ nda ke mbeli nahe na kendeke nda 
hweŋkwa kepa wəsə keɗema kembeɗe wəsə ke wəndə. 

8Ma ke wəndəa shɛ sha Bowoz: «Pave nda ke ghəa ŋa.» Pa ŋkɛ ndeke nda tsahwa 
ta ŋkɛ. 

9Ma ke Bowoz sha mbelia jama le mbeli nyi tagha pɛtɛ: «Gheyɛ ka negha fete 
ɓeshi. Pɛtɛ pahwe wəshia Ɛlimɛlɛk nyi va Nowɛmi le yɛ ŋa Kiliyon ba'a ŋa Malon 
'ya. 

10Nahe 'ya kekelete Rət kamale ta ɗa, male ta Malon kezha wəmbete hwelefe ta 
wəndə nya kemte 'ya, yagha sləa ŋkɛ kaza hwa ka menəhɛnyɛ mbe meleme nya. 
Gheyɛ ka negha fete ɓeshi nya.» 

11Ma ke pɛtɛa mbeli nyi tagha le yɛ mbelia jama zhɛnete: «Ghen'yɛ kanza kaka 
negha fete. Pa Nde Sleke ŋkwa zhɛrete male nya kedzeki ghɛa ŋa nya kala Rashɛl 
ba'a kala Lɛa nyi shave hwelefe ta ka Israyɛl mbe hɛ, pa na kanza le berete mbe 
hwelefe ta Ɛfrata, pa sləa ŋa dzemte mbe meleme ta Bɛtelɛhɛm 

12Ma wəzege nya teve ŋa Nde Sleke ŋkwa hwa male nya ne, pa ŋkɛ zhɛrete ghɛa 
ŋa kala ŋa Pɛrɛs nya yake Zhəwda hwa Tamar.» 

Bowoz kawəme Rət ba'a ya ta Obɛd, shia David 

13Tagha gɛ, pa Bowoz kelete Rət kamale ta ŋkɛ, pa Nde Sleke ŋkwa wəpikɛ, njihe 
Rət le hwə, pa yake wəzege teza. 

14Ma ke mi sha Nowɛmi: «Tsa nda ɓəmə hana ke Nde Sleke ŋkwa nya kendeke 
ŋa wəndə nya kenewe ghweme nya te gha, pa zləvəa sləa shia ŋa dzemte mbe 
Israyɛl. 

15Nahe ŋkɛ kegweɗakwete ŋa wənəa ŋa, katetawe ŋa ŋkɛ mbe nza ta ŋa kameha, 
kwa nza ŋkɛ makwa ta ŋa nya keɗehwe ŋa nde yake ŋkɛ, megela ma ŋa Rət ke 
ŋwale tezhili mberefaŋe.» 

16Pa Nowɛmi kelete wəzegea shɛ kaveyi kwa seɗa. Pa zhɛre nda kakwa dəkwə 
ŋkɛ. 

17Wəzege nya yake Nowɛmi, ke mi nyi te ghedəkwə sha geze, pa hɛ hekate nda 
slə kaObɛd. Obɛd se sləa yiteyɛa Zhɛsɛ, yiteyɛa David. 

Sləa ka shihɛnyɛa David 

18Wa nyi sləa ka shihɛnyɛa David se mɛa Pɛrɛs nyi: Pɛrɛs ya kayitenyɛa Hɛsron. 

19Hɛsron ya kayitenyɛa Ram, Ram ya kayitenyɛa Aminadab, 

20Aminadab ya kayitenyɛa Nashon, Nashon ya kayitenyɛa Salma, 

21Salma ya kayitenyɛa Bowoz, Bowoz ya kayitenyɛa Obɛd, 

22Obɛd ya kayitenyɛa Zhɛsɛ, Zhɛsɛ ya kayitenyɛa David. 

1 Saməyɛl 

1 Saməyɛl 1 

Ane mbe ŋkwa nya keveyi geva kaŋa Shala mbe Silo 

1Kwete wəndə ya shɛ kese mbe Rama, meleme nya hwa ghweme ta Ɛfrayim, te 
hɛɗia Səwf, nya nza sləa ŋkɛ kaƐlkana. Wəzege ta Yerowam nya kawəzege ta 
Ɛlihəw, wəzege ta Tohəw ba'a wəzege ta Səwf, nde Ɛfrayim ŋkɛ. 

2Bake wəmeve mi ŋkɛ: Ane sləa kwa ghate, Penina sləa kwa bake. Ŋwale ya va 
Penina, ama wəzege va Ane we. 

3Keva keva slə Ɛlkana se mbe meleme ta ŋkɛ kadzeme Silo kahawe va Mahwətə, 
Shala nde berete ba'a kadzeghe nda melɛ. Nahe ŋwale tezhilia Hɛli nyi bake 
kenza kaka dzeghe nda melɛ ke Mahwətə: yɛ Hofni le Pinhas. 

4Ma vəa ŋkwa nya dzeghe Shala Ɛlkana, kaŋa nda slia wəsə keseɗa nya dzeghe 
melɛa shɛ ŋkɛ le ŋkɛ ke Penina kala nya seneve ŋkɛ, tsagha ke pɛtɛa ŋwale tezhili 
ba'a pɛtɛa ŋwalea kwɛa nta. 

5Ama pa ŋkɛ ndeke nda bela nya za ma ke Ane, kwa nza nde kwele kwele ɗehwe 
ŋkɛ ŋkɛ ya Mahwətə zhɛrete ŋkɛ kajɛŋa. 

6Ma Penina perə ne, kefɛa nde kebeze nda wənə ke Ane laka ghena nyi geze nde 
we. Kwa nza ŋkɛ ne, nahe Mahwətə keveyi ŋkɛ kajɛŋa. 

7Keva keva mene Ɛlkana kala nyagha. Kala və nya dzembe ghɛa Mahwətə Ane 
ne, tsagha shɛ beze nda wənə Penina. Ma te kwete va kwa nza Ane kanehwene 
ba'a kaɗema wəsə kezeme ne, 

8ma ke za nta Ɛlkana shɛ: «Ane, yitea wa nehwene na wa? Va wa ɗema na kazeme 
wəsə wa? Yitea wa nza na le kema teheɗe wa? Kenza 'ya za ma kaŋa ŋa ke ŋwale 
tezhili meŋe wəka?» 

9Ma kwa zehwe wəshi kezeme ba'a kwa sahwe wəshi mbeli pelɛ Silo ne, pa Ane 
sate nda te ŋkwa. Mentishɛ nde dzeghe Shala Hɛli te tsəkwələa ŋkɛ vare gelembe 
nya mɛa ghɛa Mahwətə. 

10Ma kwa bezenyɛ wənəa Ane kwele kwele, ntake nde kasəkwə Mahwətə le 
nehwene sərəɓə sərəɓə. 

11Pa ŋkɛ menete nda meɗe mɛ, ma ke: «Mahwətə nde berete, kezlaɓa na ne, 
newakɛ yaka nya te 'ya, zəzəte ɗa, zaghə ɗa ma na ma. Ndeke ɗa wəzege teza, 'ya 
nya kakwatera ta ŋa, kateve ŋa ŋkɛ 'ya kaghala ghala kala nza ta hɛa ŋkɛ te hɛɗi. 
Katesla shintia ghəa ŋkɛ mbeli tɛape we.» 

12Kala temə ta səkwə ghə ta Ane mbe kema ta Mahwətə, vereghe yavereghe mɛa 
nta Hɛli. 

13Mbe ghəa nta geze ghena Ane, deke bəzhia mɛa nta nde gaŋkəɗə, ama kafate 
ghena ta nta mbeli we. Ma zəzə Hɛli kaghate ne, keghwəyi yaghwəyi nde. 

14Ma ke shɛ: «Kavə tsema tenza na keghwəyi ghwəyi wa? Kwiɗi wetɛaŋemte 
ghwəyi ta ŋa!» 

15Ma ke Ane shɛ: «Nde sleke ɗa, male kwa zlere zlere 'ya we, kesakɛ tɛ keɗema 
wəsə keghwəyi ŋkwa 'ya we. Ghena nya mbe wənəa ɗa yancɛ nda 'ya ke 
Mahwətə. 

16Mba na kenewe ɗa kala male nya ɗema mehele mbe ghə ve. Va zəzə nya kwele 
kwele kwa wənəa ɗa ba'a yaka nya te 'ya nza 'ya mba kasəkwə ghə 'ya pa 
tsetsenya.» 

17Ma ke Hɛli: «Kwiɗi le kwelɛŋe. Pa Shala ta ka Israyɛl ndeke ŋa wəsə nya 'yɛwe 
na ve!» 

18Ma ke Ane shɛ: «Ma gha perə ne, nza le ganyɛa mehele ta ŋa laka kwaterashia 
ŋa!» Cape nde yitea dzeghwa ta nta. Pa nde zehwe wəsə kezeme, kezhɛne nde 
kanza le kema teheɗe kala nya se nde we. 

19Masheke masheke te hendɛ ta ŋkwa ne, pa yɛ Ɛlkana sate te ŋkwa le mbelia 
ŋkɛ, gwəɗəŋə kaŋa ghə mbe kema ta Mahwətə kahawe ve, kwetere wəmbəa ŋkɛ, 
pa hɛ zhɛneghe geva sha ghɛa nci mbe Rama. 

Ya ta Saməyɛl ba'a nza ta ŋkɛ kawəzege 

Pa Ɛlkana ɓelahe le male ta ŋkɛ Ane, pa Mahwətə yipəyi nda səkwə ta nta kwa. 

20Ma kwa senyɛ və ne, njehe Ane dzawa hwə nda, pa nde yake tezhɛa nta. Tagha 
gɛ, ma ke: «Ma va nya səkwəve ŋkɛ 'ya va Mahwətə ne, 'ya kaheka nda slə 
kaSaməyɛl.» 

21Kwetere wəmbəa ŋkɛ, pa Ɛlkana zhɛneghe geva kadzeme Silo le mbelia ŋkɛ 
pɛtɛ kezha dzeghe nda melɛ ke Mahwətə kala nya seneve hɛ kamene keva keva 
ba'a kezha yipəyi meɗe mɛa ŋkɛ kwa. 

22Ama kese Ane kadzeme kwetere wəmbəa za nta te nyagha və we, ma ke shɛ: 
«'Ya kaneghe kezha fɛa wəzege yitea ŋ'wa nda tekele ŋkɛ 'ya kadzeme kancɛ nda 
ŋkɛ ke Mahwətə, kezha nza ŋkɛ tagha fəyitekeghə.» 

23Ma ke za nta Ɛlkana shɛ: «Menete kala nya nakɛ na megela. Nza teke le gheŋkɛ 
hwa'a te və nya tefɛa ŋkɛ yitea ŋ'wa. Pa Mahwətə yipəyi ghena ta ŋkɛ nya meɗeyi 
ŋkɛ kwa.» Mba Ane tagha kasa nda ŋ'wa ke wəzege ta nta vaŋe te və nya fɛa ŋkɛ 
yitea ŋ'wa. 

24Ma kwa slamte Saməyɛl Ane yitea ŋ'wa, mba ŋkɛ ɓɛhwɛ ne, pa nde keleghe ŋkɛ 
kadzeme ghɛa Shala pelɛ Silo le mca nya keva mahekene, behwea hə ba'a 
ghwelepe ta tɛ. 

25Pa hɛ dzeghekɛ melɛ le mca shɛ ba'a keleghe nda wəzege ke Hɛli. 

26Ma ke Ane sha Hɛli: «Təhwə təhwə nde sleke ɗa, kwa nza nde teghweme na 
ne, 'ya ya kamale nya kese meghereŋe teke terasle vare gha kezha səkwə 
Mahwətə. 

27Kezha ŋ'wete wəzege nya se 'ya kasəkwə ghə. Nahe Mahwətə kendeke ɗa wəsə 
nya se 'ya ka'yɛwe ve. 

28Ma 'ya ɓiyitsa gɛ, kave nda ŋkɛ 'ya ke Mahwətə, kawəndə nya keveyi geva kaŋa 
Mahwətə tenza ŋkɛ kaghala ghala.» Pa Saməyɛl gwəɗəŋənyɛ tagha mbe kema ta 
Mahwətə. 

1 Saməyɛl 2 

Ane katsa nda hana ke Mahwətə 

1Kwa sebe ta ŋkɛ, ma ke Ane səkwəte ghə: «Te zlaɓa ta Mahwətə ne, kwele kwele 
zlama kwa wənəa ɗa. Se te zlaɓa ta Mahwətə ne, nahe 'ya kekafete ghə, wərə 'ya 
kaŋ'wəshi ka jaga ta ɗa. Kwele kwele zlama va 'ya: Shala nde mbelete ɗa. 

2Wəndə nya kala Shala shɛ we, kwete keleɓa shɛ kala gheŋkɛ we. Keɗema Shala 
ta ɓəmə, kwete keleɓa keya ŋkwa shɛ we. 

3Mba yɛ keseghe ghena le mɛ gəmə, gezema ghena nya kezhɛ ŋkwa yɛ ma, kwa 
nza nde deke Mahwətə ya kaShala nya keɗepe wəshi pɛtɛ, kameha ghwə ŋkɛ te 
wəshi nyi mene wəndə ŋelɛ. 

4Nahe rəgia mbeli nyi kempa keɓelenji, ama nahe ka dewə ŋeli keŋ'wete berete. 

5Ma mbeli nyi kese behe behe ne, slene yasepa hɛ slaɗe hwələ kezha ŋ'we wəsə 
kedzawa mɛa nci, ama mpi yazhɛne mbeli nyi kese shewə va ma. Mberefaŋe 
zhigə ya ŋkwa male jɛŋa, ama mba male nya keyake ŋwale kazhɛne kaya wəzege 
we. 

6Kaza mpia wəndə Mahwətə, kazhɛne nda ŋkɛ ŋkɛ ke wəndə, kave ŋkwa ŋkɛ 
kwa ghɛa mbelia kwahɛɗi, kafə ŋkwa ŋkɛ same kwa ɓiyitsa. 

7Kazhɛre wəndə Mahwətə kande titikwə, kazhɛre wəndə ŋkɛ kande mcɛlə, 
kashifə ŋkwa ŋkɛ, kakafe ŋkwa ŋkɛ. 

8Kakele nde dewə ŋeli nya keteɗe ŋkɛ shave hwa keləwə, kakele nde titikwə ŋkɛ 
shave hwa reɗa ta kəsə kezha ve nda ŋkwa kentishɛ ŋkɛ ke hɛ hwa mbelia jama. 
Kave nda ŋkwa kenza ŋkɛ ke hɛ kala pasla nya nza zləvə te. Kwa nza nde 
Mahwətə nde sleke hɛɗi lema, gheŋkɛ nde pate hɛɗi lema ba'a nde veyi seɗa ta 
ŋkɛ bereteke. 

9Kaya dzeghwa ta mbeli nyi dɛŋe dɛŋe te ŋkɛ, ama terayɛ za sebe ŋkɛ te ka 
'yaghwa mehele mbe ŋkwesle. Va nya nza nde wəndə shɛ kahərəte ŋkwa le 
berete ta ŋkɛ we. 

10Ma ka jaga ta Mahwətə ne, terayɛ tenza hɛ, kateghwene berazlɛ ta va ŋkɛ 
kadzeghəa hɛ sawa pelɛ ghweme. Katemeha ghwə Mahwətə te mbeli nyi te hɛɗi. 
Katembake nda berete ŋkɛ ke meghea mbelia ŋkɛ, katembake nda kwele ŋkɛ ke 
Mɛsi nya ntave ŋkɛ.» 

11Pa Ɛlkana dzeghwanyɛ sha ghɛa ŋkɛ mbe Rama. Ama Saməyɛl nya kawəzege 
le ŋa ŋkɛ, mba ŋkɛ tagha mbe Silo kamene nda slene ke Mahwətə kwetere 
wəmbəa Hɛli, nde dzeghe Shala. 

Ŋwalea tezhilia Hɛli 

12Nahe ŋwalea Hɛli kenza kaka dewə mehele, kaka hawema va ghena ta 
Mahwətə. 

13Kaka dzeghe Shala se hɛ, ama tsetse se hɛ kamene le mbeli: ma kenza kwete 
wəndə kadzeghe Shala ne, kalə nde mene slene ta nde dzeghe Shala yipə le və 
nya nza sli te ghwə kezha pesa le lɛ nya nza njaŋa ŋa mahekene te yitea dzeve. 

14Kaha ŋkɛ kadzawa wəshi kesheke wəshi: kwenə, dəghwə keɗema helape. Kave 
nda yayata wəsə nya kesame te lɛ nya njaŋa ŋa shɛ ŋkɛ ke nde dzeghe Shala. Wa 
nya tsagha se hɛ kamene le ka Israyɛl nyi kedzeme ghɛa Shala nya pelɛ Silo. 

15Ma nda teslɛwa merege ta wəsə keseɗa nyagha mbeli, kase nde mene slene ta 
nde dzeghe Shala kezha geze nda ke wəndə nya kedzeghe melɛ, ma ke shɛ: 
«Ndeke ɗa sli kepesa kaŋa nde dzeghe Shala. Kateyɛ ŋa ŋkɛ kave nda sli kwa ta 
ta na we, ama deke sli nya teghweme.» 

16Ma kegeze nda wəndə nyagha: «Kaba slɛwamte merege mbeli nda ŋave na kala 
nya ɗe na» a ke shɛ ne, ma ke sha zhɛne nda: «Ewə! Ndeke ɗa tsetsenya, keɗema 
tsagha, 'ya kakele le berete.» 

17Kwele kwele se beze ghena ta ŋwalea Hɛli mbe kema ta Mahwətə kwa se hɛ 
kahawema va wəsə nya ve nda mbeli ke Mahwətə. 

18Ma Saməyɛl nya kadɛgwə ne, slene ta Mahwətə yamene ŋkɛ. Lekwesa pawa 
nya ganyɛ ya kənə. 

Saməyɛl mbe Silo 

19Keva keva ne, kasla nda karalame nya ɓɛhwɛ meghekɛ ba'a kakele nda nde 
kenza hɛ kadzeme Silo le za nta kezha dzeghe melɛ nya mene hɛ kala yayata va. 

20Pa Hɛli wəpikɛ yɛ Ɛlkana le male ta ŋkɛ, ma ke: «Ndeke ŋa hwelefe Mahwətə 
sawa hwa male nya kezha nza te zhia wəzege nya ndeke nda nde ke Mahwətə!» 
Kwetere wəmbəa ŋkɛ, pa hɛ zhɛneghe geva kalə sha ghɛa nci. 

21Pa Mahwətə kemanakɛ Ane, pa nde dzedzawa hwə ba'a yeyake ŋwale tezhili 
mahekene ba'a ŋwalea kwɛ bake. Kele yakele Saməyɛl nya kawəzege mbe kema 
ta Mahwətə. 

Hɛli kaŋele ŋwale tezhilia ŋkɛ 

22Nahe Hɛli nya kande dzeghe Shala kehalenyɛ təwə təwə. Nahe ŋkɛ kefate 
wəshi nyi mene ŋwalea ŋkɛ le ka Israyɛl, kaɓelahe hɛ le mi nyi kemene slene 
mɛa ŋkwa kedzembe cɛ lekwesa kebegeme geva. 

23Ma ke sha hɛ: «Yitea wa mene wəshi nyi ndiremi ndiremi nyi yɛ kala nya wa? 
Nahe 'ya kefate kageze wəshi nyi wale wale nyi mene yɛ pɛtɛa mbeli. 

24Ewə, ŋwalea ɗa, sərəakɛ mə mene wəshi nyi ndiremi ndiremi, va nya nza nde 
kendireminyɛ ghena nya fate 'ya kageze mbelia Mahwətə te gheyɛ. 

25Ma kebezemte nda ghena wəndə ke kwete wəndə ne, katemeha ghwə Shala te. 
Ama kenza nde ke Mahwətə bezemte nda ghena wəndə ne, wa wəndə nya 
ketenegha fete te wa?» Ama kese hɛ kafa ghena ta yiteyɛa nci we. Vatse ɗete 
Mahwətə kampəmte hɛ. 

26Ama Saməyɛl nya kawəzege, kele yakele ŋkɛ ba'a nza yanza ganyɛke kwa kema 
ta Mahwətə ba'a kwa kema ta pɛtɛ mbeli. 

Ɗa nya gezete nda Mahwətə ke Hɛli le mbelia ŋkɛ 

27Pa kwete nde mɛ ŋkwa lə kabegeme le Hɛli, ma ke gezete nda: «Wa nya ghena 
nya geze Mahwətə nya: Ashɛ nahe 'ya kencɛte nda ghəa ɗa ke ka shihɛ ŋa kwa 
se hɛ kwa Ɛzhipte mbe dzeve ta Farawon kamene nda slene wəka? 

28Hwa pɛtɛa hwelefefi nyi mbe Israyɛl ne, nahe 'ya kentave shia ŋa Aron yitea 
nza ŋkɛ kande dzeghe Shala nya ketedzeghe ɗa melɛ te reghwetɛa ɗa, kezha tere 
'wərdə ba'a kezha 'yɛwe ghena va 'ya. Nahe 'ya kendeke nda kwete bela ta wəshi 
nyi dzeghekɛ melɛ ka Israyɛl le, tsagha ke hwelefe ta ŋkɛ. 

29Ma gɛ ne, yitea wa ɗema yɛ kahawe va melɛ ba'a wəshi nyi fə ɗa mbeli, nyi 
'yɛwakɛ 'ya kamene mbeli keveci keveci te ŋkwa nya nza 'ya wa? Za ma hawe na 
va ŋwalea ŋa ke 'ya, kezha neghate ghəa ŋayɛ yɛ le wəshi ganji hwa wəshi nyi fə 
ɗa mbelia ɗa, pɛtɛa ka Israyɛl na? 

30Yawa, ma gɛ ne, wa nya ghena ta ɗa nya, 'ya Shala Mahwətə ta ka Israyɛl: nahe 
'ya kemeɗeyi, mbe kema ta ɗa tedzeghwa ghɛa ŋa ba'a ghɛa yiteyɛ ŋa kaka 
dzeghe Shala kaghala ghala. Ama tsetsenya ne, kaganda geze 'ya, kaɗema mba 
kamenete geva. Kwa nza ŋkɛ ma mbeli nyi kehawe va 'ya ne, kateve zləvə 'ya 
kadzete hɛ, ama mbeli nyi keɓela ɗa ma ne, kateɗema hɛ 'ya ba'a bətə tenza hɛ 
mbe hawe perə. 

31Wa nya və nya kese yitea hekahwe pɛtɛa mbelia jama 'ya shave hwa mbeli nyi 
ki ghɛa yiteyɛ ŋa ba'a peləa ŋa, yagha meha mehɛɗi katene tɛape. 

32Katenewe kwete nde ghema na ki ghɛa ɗa te tepe ta wəshi ganji nyi temene 
nda 'ya ke ka Israyɛl, ama meha za shɛ katetene ki ghɛa ŋa we. 

33Ya tsagha shɛ ŋkɛ ne, katesərə wəndə 'ya kwetɛŋe mbe hwelefe ta ŋa dekwede 
le reghwetɛa ɗa kezha zhɛ ŋa zlɛ ba'a kezha nza mehele ta ŋa ketaze taze. Ama 
pɛtɛa zhili nyi ki ghɛa ŋa katempə kala mbeli nyi gəmə. 

34Ma wəsə nya teɗepe na te ne, wəsə nya ketemene nda geva ke ŋwale tezhilia 
ŋa nyi bake, yɛ Hofni le Pinhas: katempə hɛ pɛtɛa nci te veci kwetɛŋe. 

35Kwetere wəmbəa ŋkɛ, kateve nde dzeghe Shala nya tiɗiɗi 'ya kaŋa ɗa, nya 
ketemene wəsə kala nya ɗe wənəa ɗa. Kateve hwelefe ta ŋkɛ 'ya kaka dzeghe 
Shala kaghala ghala, kwa kema ta meghe nya ntave 'ya tedzeghwa ŋkɛ keveci 
keveci. 

36Ma tsagha, katelə wəndə nya ketenza le mpi ki ghɛa ŋa kagwəɗəŋə mbe kema 
ta ŋkɛ kezha kemave dəɓərəa mze kwa tɛawetɛa kwetɛŋe keɗema ɗafa kembeɗa 
ɓɛhwɛ, ma ke sha tegeze: ‹Ndeke ɗa kwete hwa slene kamene 'ya kwa sebe ta 
nde dzeghe Shala təhwə təhwə ŋa 'ya, baŋe 'ya kaŋ'wete ɓələa ɗafa kezha zeme 
gi.›» 

1 Saməyɛl 3 

1Mene yamene nda slene Saməyɛl nya kawəzege ke Mahwətə mbe kema ta Hɛli. 
Ma te və nyagha ne, kageze nda ghena Mahwətə ke mbeli taheta taheta we. Kave 
newe wəshi ŋkɛ laka kelɛŋə ke mbeli taheta taheta we. 

2Ma te kwete viɗi, meɓelahe Hɛli kahɛ te ŋkwa ŋkɛ nya ghalanza. Nahe ntsə ta 
ŋkɛ kenza keghwələpə ghwələpə, mba ŋkɛ kanakɛ ŋkwa we. 

3Kenaka ghwə kamte kwa paterela ta Shala we. Meɓelahe Saməyɛl kahɛ mbe 
ghɛa Shala terasle yitea səndəkwəa Mahwətə. 

4Pa Mahwətə hekate Saməyɛl, ma ke zhɛnete: «Wa nya 'ya nya!» 

5Ntəŋə ŋkɛ le hwɛ kalə sha Hɛli, ma ke shɛ: «Wa nya 'ya nya kwa hekakɛ ɗa na.» 
Ma ke Hɛli zhɛnete nda: «Kese 'ya kaheka ŋkwa we, zhɛneghe geva kalə 
kaɓelahe!» Ntəŋə Saməyɛl kalə kaɓelahe zhɛkwa. 

6Pa Mahwətə zhɛne kaheka Saməyɛl. Pelɛhetɛme Saməyɛl, cape ŋkɛ kalə sha 
Hɛli, ma ke shɛ: «Wa nya 'ya nya kwa heka ɗa na.» Ma ke Hɛli shɛ: «Wəzege ta 
ɗa, kese 'ya kaheka ŋa we. Kwiɗi ɓelahe ŋa.» Cape ŋkɛ kalə kaɓelahe. 

7Kenaka Saməyɛl kaɗepete Mahwətə we, kwa nza nde kenaka ghena ta Mahwətə 
kancɛte nda geva we. 

8Pa Mahwətə hekate Saməyɛl kakwa maheke zhigə. Pelɛhetɛme ŋkɛ, cape ŋkɛ 
kalə sha Hɛli. Ma ke shɛ: «Wa nya 'ya nya kwa heka ɗa na.» Tagha ne, pa Hɛli fate 
Mahwətə nde heka wəzege. 

9Ma ke Hɛli sha Saməyɛl: «Zhɛneghe geva kalə kaɓelahe. Ma keheka ŋa ŋkɛ, ma 
pa na sha geze nda: ‹Geze Mahwətə, kafa mava ta ŋa.›» Cape Saməyɛl kalə 
kaɓelahe te ŋkwa ŋkɛ nya ghalanza. 

10Pa Mahwətə se kanzanyɛ tagha. Pa ŋkɛ hekate ŋkɛ kala nyi ghala mshena, ma 
ke: «Saməyɛl! Saməyɛl!» Ma ke Saməyɛl gezete: «Geze ghena, fa yafa mava ta 
ŋa.» 

11Ma ke Mahwətə sha Saməyɛl: «Wa nya 'ya nya kateve ndiremi mbe Israyɛl, kala 
berazlɛ ta va tenza ŋkɛ sha yayata wəndə nya ketefa. 

12Ma te vecia shɛ ne, kateve ndiremi nyi gezete 'ya 'ya te Hɛli ba'a te ghɛa ŋkɛ, 
kaganda temene hɛ 'ya. 

13Nahe 'ya kegezete nda ke Hɛli katemeha ghwə 'ya te ghɛa ŋkɛ kaghala ghala va 
beze ghena ta ŋkɛ. Nahe ŋkɛ keɗepe nahe ŋwalea ŋkɛ kese kaŋele Shala, ama le 
ntsə newakɛ hɛ ŋkɛ. 

14Vatse nda zemete nda 'ya kafela ke ghɛa Hɛli, wəsə shɛ kasheshamte beze 
ghena ta ghɛa Hɛli, ya yɛ melɛ, ya wəshi nyi fə ŋkɛ kase we.» 

15Pa Saməyɛl nzanyɛ meɓelahe pa va masheke ta ŋkwa, nda se ŋkɛ kapelemte 
gelembe nyi mɛa ghɛa Mahwətə. Pa ghazlənə zhɛte nda ke Saməyɛl kegeze nda 
wəsə nya nakɛ ŋkɛ ke Hɛli. 

16Ama pa Hɛli hekakɛ Saməyɛl, ma ke shɛ: «Saməyɛl, wəzege ta ɗa!» Ma ke 
Saməyɛl zhɛnete nda: «Wa nya 'ya nya!» 

17Ma ke Hɛli 'yɛwete ve: «Wa ghena nya gezete ŋa Mahwətə wa? Mba na 
kewəfərə wəsə va 'ya! Ma kewəfərəte ghena na ya kwetɛŋe va 'ya ne, pa 
Mahwətə ɗate ŋa kwele kwele!» 

18Tagha gɛ, pa Saməyɛl ɓelate nda hɛ pɛtɛ, wəsə shɛ kewəfərəakɛ ŋkɛ ve we. Ma 
ke Hɛli: «Mahwətə ŋkɛ, menete wəsə nya ɗe ŋkɛ!» 

19Kele yakele Saməyɛl, nahe Mahwətə kenza le gheŋkɛ shanda, kapele kwete ŋkɛ 
hwa ghena nyi gezeke ŋkɛ gəmə we. 

20Pɛtɛa ka Israyɛl, se mbe Dan hwa'a mbe Bɛrshɛba keɗepete nahe Saməyɛl 
keveyi geva kande mɛ ŋkwa ta Mahwətə nya kaganda. 

21Mba Mahwətə kancɛ nda ghəa ŋkɛ ke mbeli mbe Silo. Kwa nza ŋkɛ ne, mbe Silo 
ncɛte nda ghəa ŋkɛ Mahwətə ke Saməyɛl ba'a gezete nda ghena ta ŋkɛ ŋkɛ. 

1 Saməyɛl 4 

1Pa Saməyɛl gezete nda ghena shɛ ke pɛtɛa ka Israyɛl. 

Səndəkwəa Shala mbe dzeve ta ka Filisti 

Ma te kwete veci, cape ka Israyɛl kalə yitea mpa le ka Filisti. Pa hɛ ŋsleyi 
ghweɓea nci terasle le Ɛbɛn-Ɛzɛr, ma ka Filisti le ŋa nci, kwa Afɛk nzanji hɛ. 

2Pa ka Filisti tseɓate geva kwa zəɗə kwa zəɗə mbe kema ta ka Israyɛl kezha mpa, 
pa mpa ghate geva zlahe. Hərə ka Israyɛl va ka Filisti nyi kempəmte mbeli gare 
4.000 yitea hɛ hwa mpa. 

3Pa hɛ zhɛreghe geva kalə sha ghedəkwəa nci, ma ke mbelia jama ta ka Israyɛl 
gezete: «Yitea wa sərəakɛ Mahwətə kaɗa ɓəmə ka Filisti ɓeshi wa? Mbara ɓəmə 
kadzawa Silo yitea sepate səndəkwəa jikə geva ta Mahwətə, kezha se ŋkɛ 
kadzehwa gheɓəmə ba'a yitea mbele ɓəmə shave mbe dzeve ta ka jaga ta ɓəmə.» 

4Pa hɛ ghweneghe mbeli kadzawa Silo, pa hɛ keleghe səndəkwəa jikə geva ta 
Mahwətə nde berete nya kənəa ka shɛrəbɛŋe. Tagha ŋwalea Hɛli nyi bake: yɛ 
Hofni le Pinhas dekwede le səndəkwəa jikə geva ta Shala. 

5Ntsehema ta səndəkwəa jikə geva ta Mahwətə mbe ghedəkwə ne, pa pɛtɛa ka 
Israyɛl tsate gaghwe le berete ba'a pa hɛɗi gaŋkəɗəte geva. 

6Pa ka Filisti fate gaka ta gaghwea shɛ, ma ke hɛ gezete: «Wa yaɗe gaghwe nya 
berete nya mbe ghedəkwəa ka Ɛbrə kancɛ tse wa?» Pa hɛ fate nahe səndəkwəa 
Mahwətə kedzembe ghedəkwəa ka Israyɛl. 

7Pa ghazlənə zhɛte nda ke ka Filisti, kwa nza ŋkɛ ma ke hɛ: «Ɗa nde tenza te 
gheɓəmə! Nahe shala kedzawa ghedəkwəa shɛ, kwa nza ŋkɛ tagha ŋkɛ vəashi 
we. 

8Ɗa ya te gheɓəmə! Wa nde nza kambelemte ɓəmə shave mbe dzeve ta shala nya 
berete nya, nya kevate yaka te ka Ɛzhipte laka mama ta ndiremi te ɓerama wa? 

9Mba gheɓəmə keghazlənə ka Filisti, nza ɓəmə kazhili yagha gheɓəmə kanza 
mbe dzeve ta ka Ɛbrə kala nya se hɛ mbe dzeve ta ɓəmə, nza ɓəmə kazhili ba'a 
kaka ɗa ŋkwa!» 

10Pa ka Filisti dzembe mpa, pa hɛ hərəte ka Israyɛl. Yayata wəndə kahwɛ 
kadzembe yɛ cɛ lekwesa ta ŋkɛ. Ɗa nya wəba ŋkɛ: zhili 30.000 ka mpə hwa ka 
Israyɛl. 

11Laŋe ka Filisti kelehwe səndəkwəa Mahwətə, nahe ŋwale tezhilia Hɛli nyi 
bake, yɛ Hofni le Pinhas kempə. 

Mte ta nde dzeghe Shala Hɛli ba'a ŋa makwa ta ŋkɛ 

12Te vecia shɛnyɛ, pa kwete wəndə mbe hwelefe ta Bɛnjamɛn slə se te ŋkwa mpa 
le hwɛ, pa ŋkɛ kekave Silo le lekwesa keŋkwahe ŋkwahe ba'a le ghə bətə va hɛɗi 
kezha ncɛ yaka nya kenza shɛ. 

13Ma kwa ntsehe ŋkɛ ne, mentishɛ Hɛli te ŋkwa ŋkɛ vare hweŋkwa kaneghe 
ŋkwa, va nya nza nde kaslesla helia ŋkɛ va səndəkwəa Shala. Pa wəndəa shɛ lə 

kagezete nda ghena nya kemenete geva ke mbeli mbe meleme, pɛtɛ mbeli nyi 
mbe meleme katsa lewela. 

14Pa Hɛli fate lewela shɛ, ntake ŋkɛ kageze nda ke ghəa ŋkɛ, ma ke: «Yitea wa tsa 
geva lewela tse wa?» Pa wəndəa shɛ lə le hwɛ sha Hɛli ba'a gezete nda ghena nya 
kemenete geva. 

15Meslimsə degheseghəmbe va ta Hɛli mbe vəa shɛ. Mteghere nza ntsə ta ŋkɛ te 
wəndə, ama mba kanakɛ ŋkwa we. 

16Ma ke wəndəa shɛ sha Hɛli: «Same ta ɗa nya kwa ghwa mpa. Nahe 'ya kehwɛ 
ɗa same kwa ɓeshi nya.» Ma ke Hɛli shɛ: «Wa wəsə nya kemenete geva wa 
wəzege ta ɗa?» 

17Ma ke nde ghwenea shɛ shɛ: «Nahe ka Israyɛl kehwɛnji va ka Filisti ba'a kwele 
kwele ɗate hɛ hɛ, zlaɓe le ŋwalea ŋa nyi bake yɛ Hofni le Pinhas kempə, ɓiyitsa, 
nahe hɛ kekelehwe səndəkwəa Shala.» 

18Ma kwa gezete ghena ta səndəkwəa Shala ŋkɛ ne, pa Hɛli teɗenyɛ sawa pelɛ 
ŋkwa kentishɛ ta ŋkɛ me'yaŋe 'yaŋe kadzevare gelembe, perawakwe tsaraka ta 
ŋkɛ, mtiwə ŋkɛ, kwa nza ŋkɛ kehale hale ŋkɛ ba'a zlahe ɗaŋeɗa ta ŋkɛ. Kande 
meha ghwə se ŋkɛ te ghəa ka Israyɛl kava wəfaɗemsə. 

19Le hwə makwa ta ŋkɛ, male ta Pinhas, takwa takwa nde kaya. Ma kwa fate kele 
nya kelehwe səndəkwəa Shala mbeli, mte ta yiteyɛa za nta ba'a ŋa za nta nde ne, 
pa nde ntserete nda kwa nza nde kwele kwele zhɛ nda ŋkɛ, pa nde ya nda. 

20Ma kwa nza nde takwa takwa kamte ne, ma ke mi nyi tagha kənə shɛ: 
«Ghazlənəma na ma, wəzege teza yayake na.» Kese nde kazhɛne we, kese nde 
kave sleme yite we. 

21Kwa sebe ta ŋkɛ, ma ke: «Ma va nya shavenyɛ zləvəa Shala mbe Israyɛl ne, 'ya 
kaheka nda slə ke wəzegea shɛ kaIkabod», geze ta ŋkɛ, «Mba zləvə shɛ we.» Kele 
ta səndəkwəa Shala, mte ta yiteyɛa za nta ba'a ŋa za nta yazəzə sləa shɛ. 

22Ma nda gezete nde: «Nahe zləvə kekelemte geva shave mbe Israyɛl», a ke ne, 
va nya kelehwe səndəkwəa Shala ka ghema. 

1 Saməyɛl 5 

Səndəkwəa Shala va ka Filisti 

1Pa ka Filisti kelehwe səndəkwəa Shala. Pa hɛ kelemte ŋkɛ shave mbe Ɛbɛn-Ɛzɛr 
kadzembe Asdod. 

2Ma kwa kelehwe səndəkwəa Shala ka Filisti ne, pa hɛ keleghe ŋkɛ kadzeki ghɛa 
shala ta nci Dagon ba'a veyi terasle vare Dagon nya feɗete mbeli. 

3Te hendɛ ta ŋkwa ne, pa ka Asdod sate te ŋkwa masheke masheke, ama newe 
hɛ ne, nahe Dagon keteɗenyɛ mbe kema ta səndəkwəa Mahwətə. Pa hɛ kelete 
Dagon ba'a veyi ŋkɛ te ŋkwa ŋkɛ. 

4Te hendɛ ta ŋkwa masheke masheke zhɛkwa ne, pa hɛ nakɛ Dagon te hɛɗi. 
Ketsasle tsasle ghəa ŋkɛ ba'a dzeve ta ŋkɛ bake tagha te hɛɗi kwa ŋkwa kedzeki 
ghɛa ŋkɛ. Deke geva nde tene tagha. 

5Vatse nza nde pa ɓeshi mbe Asdod ne, kaya ghə ka dzeghe shala Dagon ba'a 
mbeli nyi kedzeki ghɛa ŋkɛ pɛtɛ va ŋkeɗe ŋkwa nya teɗenyɛ Dagon kwa ŋkwa 
kedzeki ghɛa ŋkɛ. 

6Pa Mahwətə ɗate ka Asdod kwele kwele ba'a vahwe ndiremi hwa hɛ. Pa ŋkɛ 
vahwe zereghwe ta tereme zeweve hwa hɛ mbe Asdod ba'a ŋkwa nyi kwa ghala 
ta ŋkɛ. 

7Ma kwa nakɛ ka Asdod dzawe ghena shɛ ne, ma ke hɛ gezete: «Yagha 
səndəkwəa Shala ta ka Israyɛl kanza hwa gheɓəmə, kwa nza ŋkɛ nahe ŋkɛ 
keɗate ɓəmə zlaɓe le shala ta ɓəmə Dagon!» 

8Pa hɛ tsenete mbeli nyi te ghəa ka Filisti ki ghɛa nci, ma ke hɛ gezete nda ke hɛ: 
«Tsema nza gheɓəmə kamenete le səndəkwəa Shala ta ka Israyɛl tse wa?» Ma ke 
hɛ zhɛnete: «Kadzawa meleme Gat nza mbeli kakeleghe səndəkwəa Shala ta ka 
Israyɛl.» Pa mbeli keleghe səndəkwəa Shala ta ka Israyɛl kadzawa Gat. 

9Ama kwa keleghe mbeli kadzawa ne, pa Mahwətə ɗate melemea shɛ kwele 
kwele. Pa ghazlənə nya wəba menete geva. Pa Mahwətə ɗate mbeli nyi mbe 
melemea shɛ se te ŋwale hwa'a te mbelia jama. Pa tereme zeweve zhɛte nda ke 
hɛ kwele kwele. 

10Pa hɛ ghweneghe səndəkwəa Shala kadzawa Ɛkron. Ama ntsehema ta nci kwa 
Ɛkron, ma ke ka Ɛkron tsate lewela: «Ghenci keleke n'yɛ səndəkwəa Shala ta ka 
Israyɛl kezha zamte sebe te ghen'yɛ le mbelia n'yɛ.» 

11Pa hɛ hekate mbeli nyi te ghəa ka Filisti pɛtɛ yitea tsene. Ma ke hɛ sha hɛ: 
«Zhɛnemte mə səndəkwəa Shala ta ka Israyɛl, zhɛneghe geva ŋkɛ kadzete ŋkwa 
nya se ŋkɛ yagha ŋkɛ kazamte n'yɛ, ghen'yɛ le mbeli n'yɛ.» Va nya nza ŋkɛ nahe 
ghazlənə ta mte kedzembe yayata meleme nya se dzeve ta Shala ghyanake kənəa 
mbeli. 

12Ma mbeli nyi kempəma ne, bətə se hɛ va zhi nyi kebeghe ŋkwa ba'a kadzeme 
nehwene yaka ta nci hwa'a pelɛ ghweme se mbe meleme. 

1 Saməyɛl 6 

Ka Filisti kazhɛne nda səndəkwə ke ka Israyɛl 

1Tere mberefaŋe menete səndəkwəa Mahwətə te hɛɗia ka Filisti. 

2Pa hɛ hekakɛ ka dzeghe Shala ba'a ka kelɛŋə. Ma ke hɛ: «Wa yanza n'yɛ 
kamenete le səndəkwəa Mahwətə tse wa? Ncɛte n'yɛ mə tsema tsema nza n'yɛ 
kazhɛneghe ŋkɛ kadzete ŋkwa nya se ŋkɛ.» 

3Ma ke hɛ sha hɛ: «Ma kenza yɛ kaɗe kazhɛnemte səndəkwəa Shala ta ka Israyɛl 
ne, zhɛnema ŋkɛ yɛ pala pala tɛape ma. Ama ɗave nda wəshi gəmə va fete ta ŋayɛ 
ke Shala ta ka Israyɛl. Ma tsagha, pələsə tenza yɛ ba'a kateɗepe yɛ tewəmbəreke 
wa sema ɗa ta dzeve ta ŋkɛ kaslə kənəa gheyɛ.» 

4Ma ke ka Filisti: «Ama wa wəshi nyi teɗa nda n'yɛ wa?» Ma ke hɛ zhɛnete nda 
ke hɛ: «Kala nza ta mbeli nyi te ghəa ka Filisti, mcɛfe wəshi nyi vɛsəte mbeli kala 
pa ta zhi le mze kwa tere tere ba'a kwə mcɛfe nyi vɛsəte mbeli yitea mze kwa 
tere tere perə, kala nza ta mbeli nyi te ghəa ka Filisti, va nya nza nde nahe zhi 
nya kwetɛŋe kese te gheyɛ ba'a te mbeli nyi te ghəa ŋayɛ. 

5Menete mə yɛ pa ta zhia ŋayɛ ba'a yɛ pa ta kwəa ŋayɛ nyi kebeze meleme, 
ɗepete mə zləvəa Shala ta Israyɛl. Ya kwete kateɗema ŋkɛ ncɛ berete ta ŋkɛ te 
gheyɛ, te yɛ shala ta ŋayɛ ba'a hɛɗia ŋayɛ. 

6Yitea wa zhɛrete wənəa ŋayɛ yɛ ntɛaŋe ntɛaŋe kala nya menete ka Ɛzhipte le 
Farawon wa? Ma kwa ɗate hɛ Shala ne, ashɛ hɛ kesərəakɛ ka Israyɛl kaslə wəka? 

7Ma tsetsenya ne, gezlate mə wəmata gədəwə mɛnɛfɛ, shɛ yɛ kelete sla bake, nyi 
kesa nda ŋ'wa ke leve ta nci ba'a nyi keghama kakele sheghwə te welɛ. 
Katehwepe sla shɛhɛ yɛ yitea wəmata shɛ, ama kateŋka leve ta nci nyi hwa sebe 
va hɛ yɛ kase kadzawa zlema. 

8Katekele səndəkwəa Mahwətə yɛ ba'a kateve ŋkɛ yɛ kwa wəmata shɛ. Ma wəshi 
nyi vɛsəte nyighɛ yɛ le mze kwa tere tere kezha ve nda ke Mahwətə va beze 
ghena ta ŋayɛ, katebete hɛ yɛ kwa kwete səndəkwə nya ɓɛhwɛ, vare səndəkwə 
Shala nda tesərə ŋkɛ yɛ kaslə ŋkɛ. 

9Katenewe yɛ megela: ma kekelete hweŋkwa kelə ŋkɛ sha hɛɗia ka Israyɛl, 
kadzeme laka Bɛt-Shɛmɛsh ne, Shala ta ka Israyɛl nde menete ɓəmə wəsə kwa 
ndiremi nya wəba nya. Keɗema ŋkɛ tsagha ne, kateɗepe gheɓəmə kaɗema 
gheŋkɛ nde ɗate ɓəmə we, ama kweci ndiremi ka dzetenji te gheɓəmə gəmə 
gəmə.» 

10Pa ka Filisti nyighɛ menete tsagha. Pa hɛ ŋkave sla nyi nza leve yitea hɛ bake. 
Pa hɛ hwepeyite hɛ yitea wəmata ba'a ŋzleyi leve ta nci kwa zlema. 

11Pa hɛ veyi səndəkwəa Mahwətə pelɛ wəmata gədəwə zlaɓe le kwete səndəkwə 
nya ɓɛhwɛ nya nza yɛ pa ta zhi ba'a kwə nyi vɛsəte mbeli le mze kwa tere tere 
kwa. 

12Laŋe sla shɛhɛ sha hweŋkwa kedzeme Bɛt-Shɛmɛsh. Tereŋe hɛ kelete 
hweŋkwa nya kwetɛŋe tiɗiɗi, kaɗema kedzeyi te kwa gwela keɗema te kwa 

zeme, kanehwene hɛ. Kadzeghwa mbeli nyi te ghə kwa sebe ta nci hwa'a kwa 
ghala ta Bɛt-Shɛmɛsh. 

13Sla yasla marəwrə mbeli nyi mbe Bɛt-Shɛmɛsh se te wəve kwa zlərə, ma kwa 
kafete kema hɛ, pa hɛ nakɛ səndəkwə, ntake hɛ kazlama kwa nakɛ ŋkɛ hɛ. 

14Pa wəmata nyagha ntsehe mbe wəvea Zhozəwɛ, nde Bɛt-Shɛmɛsh, pa ŋkɛ 
ghereŋenyɛ dekwede yitea kwete gela nya wəba tagha. Pa mbeli perawemte 
sheghwəa wəmata nyagha mbe, dzeghekɛ nda melɛ kwa tere tere le sla shɛhɛ ke 
Mahwətə. 

15Pa ka Lɛvi kelakawa səndəkwəa Mahwətə ba'a kwete nya ɓɛhwɛ nya terasle 
vare, nya nza wəshi nyi vɛsəte nyighɛ mbeli le mze kwa tere tere kwa, pa hɛ fəyi 
hɛ kwa ghəa gela nya wəba nyagha. Pa ka Bɛt-Shɛmɛsh dzeghekɛ nda melɛ kwa 
tere tere ba'a melɛ kejikə ghə ke Mahwətə te vəa shɛ. 

16Ma kwa nakɛ mbeli nyi te ghəa ka Filisti nyi mcɛfe nyighɛ, pa hɛ zhɛneghe geva 
kadzawa Ɛkron te vecia shɛnyɛ. 

17Wa nyi wəshi mze kwa tere tere nyi keyipə pa le zhi, nyi fəave nda ka Filisti ke 
Mahwətə kezha dimə ghə nyi: zake kaŋa meleme ta ka Asdod, zake kaŋa Gaza, 
zake kaŋa Askalon, zake kaŋa Gat, zake kaŋa Ɛkron. 

18Ma kwə nyi vɛsəte nyighɛ mbeli le mze kwa tere tere ne, kala nza ta meleme 
nyi mbe hɛɗia Filisti nyi sleke mbeli nyi te ghə nyi mcɛfe, se te meleme nyi jama 
jama vaŋe te nyi ɓɛhwɛ ɓɛhwɛ nyi ɗema zli yitea hɛ. Hwa'a sha gela nya wəba 
nya mbe wəvea Zhozəwɛ nde Bɛt-Shɛmɛsh, nya veyi səndəkwəa Mahwətə mbeli 
te bezlea hɛɗia nci. Pa ɓeshi ne, mba gela shɛ te ŋkwa shɛ. 

19Pa Mahwətə ɗate ka Bɛt-Shɛmɛsh va nya nakɛ ŋkwa nya kwa səndəkwəa nya 
keveyi geva kaŋa Shala hɛ, pa ŋkɛ mpəyi mbeli mberefaŋemsə mbe mbeli 50.000. 
Vatse nza mbeli mbe nehwene kwele kwele kwa ɗate hɛ ŋkɛ kwele kwele. 

20Ma ke ka Bɛt-Shɛmɛsh gezete: «Wa nde nza kazereghehwe nza kwa kema ta 
Mahwətə, Shala nya keveyi geva tekeleke wa? Kadzema tekele səndəkwəa ŋkɛ 
gheɓəmə yitea hendemte ŋkɛ cakeɗake le gheɓəmə wa?» 

21Pa hɛ ghweneghe mbeli sha ka Kiriyat-Yɛyarim, ma ke hɛ sha hɛ: «Nahe ka 
Filisti kezhɛneke səndəkwəa Mahwətə. Sawa mə shɛ yɛ keleghe ŋkɛ kadzeme 
sha gheyɛ.» 

1 Saməyɛl 7 

1Pa ka Kiriyat-Yɛyarim sawa kakele səndəkwəa Mahwətə kadzeme, pa hɛ 
keleghe ŋkɛ kadzeki ghɛa Abinadab nya kwa ghəa wəmbə, pa hɛ veyi wəzege ta 
ŋkɛ Ɛlazar kezha ya səndəkwəa Mahwətə. 

Saməyɛl kawəndə nya te ghə mbe Israyɛl. Hərə ta ka Filisti 

2Kwele kwele menete geva va ghala nya nza səndəkwəa Mahwətə mbe Kiriyat-
Yɛyarim, gare va bakemsə menete ŋkɛ mbe. Tagha gɛ, pɛtɛa ka Israyɛl kaɗe 
kahende nda geva ke Mahwətə. 

3Ma ke Saməyɛl sha ghɛa Israyɛl: «Ma kenza nde le wənə kwetɛŋe se ŋayɛ yɛ sha 
Mahwətə, sərəakɛ mə yɛ shala ta ka se se ba'a yɛ Astartɛ. Ndeke nda mə wənəa 
ŋayɛ ke Mahwətə ba'a hawe mə ve, deke gheŋkɛ kwetɛŋe, nda nza ŋkɛ 
kakelemte ŋayɛ shave mbe dzeve ta ka Filisti.» 

4Pa ka Israyɛl zlekɛ kweci shala: yɛ Ba'al ba'a yɛ Astartɛ, ntəŋə hɛ yitea mene 
nda slene ke Mahwətə, yitea hawe ve deke gheŋkɛ kwetɛŋenyɛ. 

5Ma ke Saməyɛl: «Tsenete mə pɛtɛa ka Israyɛl pelɛ Mispa, katesəkwə Mahwətə 
'ya kaŋa ŋayɛ.» 

6Pa ka Israyɛl tsenete geva pelɛ Mispa. Kagə yɛmə hɛ ba'a kasheke ŋkɛ hɛ te hɛɗi 
mbe kema ta Mahwətə. Pa hɛ menete səwəmayɛ te vəa shɛ. Tagha gɛ, ma ke hɛ 
gezete: «Nahe n'yɛ kemenete jaɗafa laka Mahwətə!» Ma pelɛ Mispa ne, pa 
Saməyɛl zhɛrenyɛ kawəndə nya te ghəa ka Israyɛl. 

7Pa ka Filisti fate nahe ka Israyɛl ketsenete geva pelɛ Mispa, cape mbeli nyi te 
ghəa nci kadzeme sha ka Israyɛl le mpa. Nahe ka Israyɛl kefate, ntake ghazlənə 
kazhɛ nda ke hɛ va ka Filisti. 

8Ma ke ka Israyɛl sha Saməyɛl: «Nzama na bivə ma! Wəfəma n'yɛ na ma! Tsa nda 
lewela ke Shala Mahwətə ta ɓəmə, yitea mbele ɓəmə ŋkɛ shave mbe dzeve ta ka 
Filisti!» 

9Pa Saməyɛl kelete zhɛgwəa təmə nya yitea ŋ'wa, pa ŋkɛ dzeghekɛ nda melɛ kwa 
tere tere le ke Mahwətə. Pa ŋkɛ səkwəte Mahwətə kezha ka Israyɛl, pa Mahwətə 
yipəyi nda kwa. 

10Ma mba Saməyɛl kadzeghe melɛ ne, pɛkwe ka Filisti kezha mpa le ka Israyɛl, 
ama te vecia shɛ ne, nahe Mahwətə keghwenakɛ hwa ta va katsa ka Filisti. Pa 
ŋkɛ ndeke nda ghazlənə ke hɛ, pa ka Israyɛl ɗate hɛ. 

11Pa ka Israyɛl shavenji mbe Mispa, pa hɛ kekate ka Filisti hwa'a kwa zeweve ta 
Bɛt-Kar ba'a ɗate hɛ kwele kwele. 

12Pa Saməyɛl kelete gɛaŋa, mɓeyi ŋkɛ kwelɛ yɛ Mispa le Ladaŋ, pa ŋkɛ ndeke 
nda slə kaƐbɛn-Ɛzɛr, geze ta ŋkɛ, «Pelɛ nya kekemane ŋkwa.» 

13Ma tsagha gɛ, sheŋwe sheŋwe ka Filisti, gatse hɛ fɛanji kedzete hɛɗia Israyɛl. 
Ka Filisti yaɗa Mahwətə kala nza ta vəa Saməyɛl teghweme. 

14Ma meleme nyi fəhwe ka Filisti va ka Israyɛl se mbe Ɛkron hwa'a kwa Gat ne, 
pa ka Israyɛl zhɛneke wəshia nci va hɛ. Pa nza kwelɛŋe menete geva kwelɛ ka 
Israyɛl le ka Amor. 

15Pa Saməyɛl nzanyɛ kawəndə nya te ghə mbe Israyɛl kala nza nya nzahwe ŋkɛ 
teghweme. 

16Keva keva lə ŋkɛ yitea dzeghwa mbe Bɛtɛl, Gilgal ba'a Mispa, kameha ghwə ta 
ka Israyɛl ŋkɛ te ŋkwa shɛhɛ. 

17Kwetere wəmbəa ŋkɛ, kazhɛre geva ŋkɛ kadzeme Rama nya se ghɛa ŋkɛ, tagha 
se ŋkɛ kameha nda ghwə ke ka Israyɛl ba'a kapa nda reghwetɛ ke Mahwətə. 

1 Saməyɛl 8 

Ka Israyɛl ka'yɛwe meghe 

1Ma kwa halenyɛ Saməyɛl, pa ŋkɛ veyi ŋwalea ŋkɛ te ghəa ka Israyɛl. 

2Zhowɛl sləa tezhɛa ŋkɛ, Abiya sləa səakəa ŋkɛ, kaka meha ghwə se hɛ mbe 
Bɛrshɛba. 

3Kese ŋwalea Saməyɛl kadzeghwa tiɗiɗi kala yiteyɛa nci we, sepa dala nde 
kelehwe ŋkwa va hɛ ba'a ɗehwe wəshi nyi ve nda mbeli ke hɛ gəmə, ghwə 
mbəɗəkwə yameha hɛ. 

4Vatse tsenete geva mbelia jama ta pɛtɛa ka Israyɛl ba'a lə hɛ kasepate Saməyɛl 
mbe Rama. 

5Ma ke hɛ shɛ: «Kehale hale na tsetsenya, kadzeghwa ŋwalea ŋa kwa hweŋkwa 
ta ŋa we. Tsetsenyanyɛ, ndeke n'yɛ meghe yitea nza ŋkɛ te ghəa n'yɛ kala pɛtɛa 
kweci hɛɗi!» 

6Dewə ghəa Saməyɛl te kwa geze hɛ: «Ndeke n'yɛ meghe kezha newe ghweme 
te ghen'yɛ», ke hɛ. Ntake ŋkɛ kasəkwə Mahwətə. 

7Ma ke Mahwətə sha Saməyɛl: «Yɛte nda ghena ta mbeli nyighɛ kala nya geze ŋa 
hɛ. Kwa nza nde gha yaɗema hɛ we, ama 'ya. Kaɗe hɛ kasleke hɛ 'ya kameghea 
nci zhɛkwa we. 

8Kala nya se hɛ kamene te və nya fəakave hɛ 'ya shave mbe Ɛzhipte, tsagha mene 
hɛ pa ɓeshi, kwa sərəakɛ ɗa hɛ kezha hawe va kweci shala, tsagha shɛ ɗe hɛ 
kamene le gha. 

9Tsetsenya ne, fate nda ghena ta nci ke hɛ. Ama geze nda ghena dazhɛ dazhɛ ke 
hɛ ba'a gezete nda wəshi nyi nza hweŋkwa va meghe nya ketesleke hɛ kamene 
te hɛ.» 

10Pa Saməyɛl gezave nda ghena ta Mahwətə ke mbeli nyi ke'yɛwe meghe ve. 

11Ma ke sha hɛ: «Ma meghe nya ketesleke ŋayɛ ne, wa nyi wəshi nyi temene ŋayɛ 
ŋkɛ nyi: katefə ŋwalea ŋayɛ ŋkɛ kaka sewajɛ kezha zleɗe wəmata gədəwəa ŋkɛ, 
kezha dzeme yɛ gədəwəa ŋkɛ, katehwɛ hɛ te kema ta wəmata ta ŋkɛ. 

12Katekele hɛ ŋkɛ kezha nza te ghəa mbeli slibə ŋa kweci, mcɛfemsə ŋa kweci. 
Katewəza nda wəza ba'a katemene nda wəshi kweci seyi te wəve, kategezla nda 
wəshi kempa ba'a gwezla nyi te wəmata gədəwəa ŋkɛ kweci. 

13Katefə ŋwalea kwɛa ŋayɛ ŋkɛ kaka mene 'wərdə, kaka ta wəshi kezeme ba'a 
kaka ta ɗafa. 

14Katefə wəvea ŋayɛ ba'a yɛ wəvea rɛzɛŋea ŋayɛ ŋkɛ, tsagha bekelea ŋayɛ nyi 
ganji ganji. Katekele hɛ ŋkɛ yitea ve nda hɛ ke ka mene nda slene. 

15Katekele kwa meŋe ta bela ta wəshi nyi wəzakɛ yɛ mbe wəvea ŋayɛ ŋkɛ, tsagha 
wəvea rɛzɛŋea ŋayɛ ŋkɛ kezha ve nda ke mbelia jama nyi yite ba'a ke mbeli nyi 
kemene nda slene. 

16Katefə ka mene slene ta ŋayɛ ba'a ka kwaterashia ŋayɛ ŋkɛ, tsagha 
megelɛgeshia ŋayɛ ba'a kwara lɛməa ŋayɛ, katefə hɛ ŋkɛ kezha mene slene ta 
ŋkɛ. 

17Katekele nde meŋe ta wəshi keseɗa ta ŋayɛ ŋkɛ, gheyɛ ɓiyitsa perə, katenza yɛ 
kaka mavashia ŋkɛ. 

18Te və nyagha ne, katenehwene yɛ va meghea ŋayɛ nya ntave yɛ, ama vəa ŋkwa 
shɛ ne, katezhɛne ŋayɛ Mahwətə we!» 

19Hɛreɗɛ ka Israyɛl ɗema yɛ ghena ta Saməyɛl. Ma ke hɛ: «A shinda, meghe yaɗe 
ghen'yɛ shanda 

20kezha nza kala kweci hwelefefi. Kaɗe meghe nya ketemeha n'yɛ ghwə ghen'yɛ, 
nya ketedzeghwa te kema va ka sewajɛa n'yɛ ba'a nya ketempa zlaɓe le ghen'yɛ.» 

21Pa Saməyɛl fahwe ghena ta ka Israyɛl pɛtɛ ba'a gezete nda hɛ ke Mahwətə. 

22Ma ke Mahwətə shɛ: «Yɛte nda wəsə nya 'yɛwe hɛ va gha ke hɛ: ntave nda 
meghe ke hɛ.» Kwetere wəmbəa ŋkɛ, pa Saməyɛl gezete nda ke ka Israyɛl kezha 
slə yayata wəndə kalə sha ghɛa ŋkɛ. 

1 Saməyɛl 9 

Sawəl le kwara ŋemi nyi kezanji 

1Kwete wəndə ya shɛ kande Bɛnjamɛn nya nza sləa ŋkɛ kaKish, nya kawəzege 
ta Abiyɛl, wəzege ta Seror, wəzege ta Bekorat, wəzege ta Afiya, wəzege ta kwete 
nde Bɛnjamɛn. Kawəndə nya berete ba'a nya nza zləvə te se ŋkɛ. 

2Wəzege ya va Kish nya heka mbeli kaSawəl, kawəzege nya ndeɗe: wəndə nya 
ndeɗe shɛ hwa ka Israyɛl za ma ke gheŋkɛ we, za ma ŋkɛ ke pɛtɛa ka Israyɛl le 
bezle ba'a biya. 

3Ma te kwete hɛ, pa kwara ŋemia Kish zanji. Ma ke Kish gezete nda ke wəzege ta 
ŋkɛ Sawəl: «Heka kwete hwa ka mene slene, sate, kwiɗi kalə kaghweze ŋemia 
kwara lɛməa shɛhɛ.» 

4Ntəŋə hɛ dzeme hwa ghweme ta Ɛfrayim, pa hɛ jivenji mbe hɛɗia Shalisha, ama 
kenakɛ hɛ hɛ we. Pa hɛ jivenji mbe hɛɗia Sha'alim, ama ŋemia kwara lɛməa 
shɛhɛ te hɛɗia shɛ we. Ndɛkwe hɛ ndɛkwemte hɛɗia Bɛnjamɛn, ama kentsate hɛ 
hɛ we. 

5Ma kwa pɛkwe hɛ mbe meleme ta Səwf ne, ma ke Sawəl sha nde mene nda 
slene: «Zhɛrete ɓə geva kalə sha ghɛ yagha yiteyɛ ɗa kazaghəyite kwara kazəzə 
ɓə.» 

6Ma ke wəndə nyagha zhɛnete nda: «Nahe 'ya keɗepe nde mɛ ŋkwa ya shɛ mbe 
meleme nya mbe kema ta ɓə, wəndə nya ɗepe mbeli kwele kwele ŋkɛ: kala ghena 
nya gezete ŋkɛ ne, tsagha temene geva ŋkɛ. Mbara ɓə tsagha, nda kwete kancɛte 
ɓə hweŋkwa nya tekele mə kazele hɛ ŋkɛ.» 

7Ma ke Sawəl sha nde mene slene ta ŋkɛ: «Ma kenza mə kaslə ne, wa yatekele 
nda mə ke wəndəa Shala wa? Kwa nza nde ne, nahe wəshi kezeme kwa slibəa 
ɓə, kwete shɛ wəsə nya nza mə kandeke nda ke wəndəa Shala we. Wa kwete 
wəsə nya va gheɓə wa?» 

8Pa nde mene nda slene kelete ghena, ma ke sha Sawəl: «Dəɓərəa mze kwa 
tɛawetɛa nya ɓɛhwɛ ya va 'ya, pa 'ya ndeke nda ke wəndəa Shala nda ncɛte ɓə 
hweŋkwa ŋkɛ mbe dzeghwa ta ɓə.» 

9-11Ma ke Sawəl ɓiyitsa: «Ganyɛke, dzeghwa ɓə.» Cape hɛ kadzembe meleme nya 
nza nde mɛ ŋkwa ta Shala. Ma kwa hweŋkwa hɛ kadzeme vare ghweme ta 
melemea shɛ, begeme hɛ le kweci ŋwalea kwɛ nyi keshave kezha gə yɛmə. Ma 
ke hɛ sha hɛ: «Teke nde kelɛŋə tse yi?» Ma sha ka Israyɛl vəashi, kenza mbeli 
kaɗe ka'yɛwe ghena va Shala ne, ma ke mbeli sha geze: «Nde mə, dzeghwa ɓəmə 
sha nde kelɛŋə!» Kwa nza nde ma wəndə nya heka mbeli kande mɛ ŋkwa 
tsetsenya, gheŋkɛ yase mbeli kaheka kande kelɛŋə vəashi. 

12Ma ke hɛ zhɛnete nda ke hɛ: «E'e, mbe kema ta ŋayɛ ŋkɛ, kwiɗi mə le ntsə geva. 
Kwa nza ŋkɛ ma nda se ŋkɛ kadzembe meleme ɓeshi ne, va nya nza melɛ shɛ 
kadzeghe kaŋa pɛtɛa mbeli pelɛ ghəa kələŋə. 

13Ntsehema ta ŋayɛ mbe meleme ne, katenakɛ ŋkɛ yɛ nda tedzeme ghəa kələŋə 
ŋkɛ kezha zeme wəsə. Wəndə shɛ kazeme wəshi kezeme kesema ŋkɛ we, kwa 
nza ŋkɛ gheŋkɛ nde hi kawəpi melɛ nda tezeme wəshi mbeli nyi hekakɛ mbeli. 
Kwiɗi mə kadzeme, katenakɛ ŋkɛ yɛ ɓeshi.» 

Sawəl kabegeme le Saməyɛl 

14Cape hɛ kadzeme melemea shɛ. Ma kwa ntsehe hɛ mbe meleme, begeme hɛ le 
Saməyɛl nya keshave kezha dzeme ghəa kələŋə kedzeghe melɛ. 

15Ma gɛ, nahe Mahwətə kegezete nda ke Saməyɛl mbe hɛ kwetɛŋe nda tepɛkwe 
Sawəl. Ma gezete nda ŋkɛ: 

16«Tsetse veci hendɛ, kateghwene ŋa wəndə 'ya se mbe hwelefe ta Bɛnjamɛn, 
kateve ŋkɛ na tekeleke kameghea mbelia ɗa, ka Israyɛl. Katekele mbelia ɗa ŋkɛ 
shave mbe dzeve ta ka Filisti, va nya nza nde nahe 'ya kenakɛ mbelia ɗa, kwa nza 
nde nahe nehwene ta nci kedzeme hwa'a sha 'ya.» 

17Ma kwa nakɛ Sawəl Saməyɛl ne, ma ke Mahwətə gezete nda: «Wa nya wəndə 
nya gezete ŋa 'ya nya, gheŋkɛ nde tesleke mbelia ɗa.» 

18Pa Sawəl hendave nda geva ke Saməyɛl mɛa degha ta meleme, ma ke: «Ncɛte 
ɗa ghɛa nde kelɛŋə, təhwə təhwə ŋa 'ya.» 

19Ma ke Saməyɛl zhɛnete nda ke Sawəl: «'Ya ya kande kelɛŋəa shɛ. Dzeme ghəa 
wəmbə nya te kema ta ɗa, katezeme wəsə yɛ le 'ya ɓeshi. Hendɛ tesərə ŋa 'ya 
kaslə ba'a tezhɛne ŋa 'yɛwe ta ŋa 'ya pɛtɛ. 

20Mba na kezəzə kwara ŋemi nyi kezanji hɛ mahekene ɓeshi, nahe hɛ kesepate 
geva. Pɛtɛ wəshi nyi nza zləvə te mbe Israyɛl ne, ŋa wa hɛ wa? Ashɛ kaŋa ŋa ba'a 
kaŋa ghɛa yiteyɛ ŋa wəka?» 

21Ma ke Sawəl zhɛnete: «Nde Bɛnjamɛn nya mbe hwelefe nya ɓɛhwɛ ma mbe 
Israyɛl 'ya wəka? Ashɛ ghɛa ɗa ya ɓɛhwɛ ma hwa yitehɛ nyi mbe hwelefe ta 
Bɛnjamɛn wəka? Yitea wa geze ɗa ghena na tsetse wa?» 

22Pa Saməyɛl keleghe yɛ Sawəl le nde mene slene ta ŋkɛ kadzembe cɛ, pa ŋkɛ 
ndeke nda ŋkwa kentishɛ nyi te kema va ŋa ka mentiɓə nyi kazhili gare 
mahekenemsə. 

23Pa Saməyɛl gezete nda ke nde ta wəshi kezeme kezha keleke sli nya ndeke nda 
ŋkɛ, nya veyi ŋkɛ te ŋa ŋkɛ ŋkwa. 

24Pa nde ta wəshi kezeme keleke pehwepe ba'a dəŋərə, pa ŋkɛ veyi te kema ta 
Sawəl. Tagha gɛ, ma ke Saməyɛl sha Sawəl: «Wa nya wəsə nya wəmbəyi ŋa mbeli 
nya mbe kema ta ŋa, zeme, kwa nza nde kaŋa ŋa veyi mbeli kezha və nya kwa 
hekakɛ mbeli 'ya.» Pa Sawəl zehwe wəsə zlaɓe le Saməyɛl te vecia shɛ. 

25Pa hɛ sawanji pelɛ kələŋəa shɛ kadzembe meleme, pa yɛ Saməyɛl gezehwe 
ghena le Sawəl pelɛ dɛɓere nya kənəa cɛ. 

Saməyɛl kave Sawəl kameghea ka Israyɛl 

26Pa hɛ satenji te ŋkwa masheke masheke peslema ta ŋkwa, pa Saməyɛl heka 
Sawəl pelɛ dɛɓere nya kənəa cɛ, ma ke shɛ: «Nde, 'ya kabeghe ŋa 'ya kwa 
hweŋkwa.» Pelɛhetɛme Sawəl sate te ŋkwa, cape hɛ kajive bakea nci, gheŋkɛ le 
Saməyɛl. 

27Ma kwa dzawa hɛ hwa'a kwa ghala ta meleme ne, ma ke Saməyɛl sha Sawəl: 
«Gezete nda ke nde mene slene ta ŋa nda dzatenyɛ ŋkɛ te kema ta ɓə.» Cape nde 

mene slene nyagha dzatenyɛ te kema. Ma ke Saməyɛl zhɛkwa: «Ma gha ne, 
ghereŋe ŋa tsetsenya, 'ya katefa ŋa ghena ta Shala.» 

1 Saməyɛl 10 

1Pa Saməyɛl kelete tereme ta n'yi, shekeyi nda ŋkɛ kwa ghə ke Sawəl. Pa ŋkɛ 
həməwəve ŋkɛ, ma ke shɛ: «Nahe Mahwətə le ghəa ŋkɛ nde veyi ŋa tekeleke 
kezha nza te ghəa mbelia ŋkɛ. 

2Sləma ta ŋa yitea 'ya ɓeshi ne, katebegeme na le kweci mbeli bake dekwede 
yitea kwele ta Rashɛl, kwelɛ ghala ta hɛɗia Bɛnjamɛn, mbe Sɛlsa. Ma ke hɛ sha 
tegeze ŋa: ‹Nahe mbeli kesepate kwara ŋemi nyi lə na kazele, ama tsetsenya, 
nahe yiteyɛ ŋa kezamte ghena ta kwara yitea ghə, gheyɛ yazəzə ŋkɛ ɓiyitsa ba'a 
wəsə nya nza ŋkɛ kamenete kezha ntsate wəzege ta ŋkɛ ya'yɛwe ŋkɛ.› 

3Se tagha, katelə na kantsehe hwa'a yitea cɛana ta Tabor. Tagha tebegeme na le 
kweci mbeli mahekene nyi kedzeme sha Shala pelɛ Bɛtɛl, kwi mahekene ya va 
kwete wəndəa nci, ɗafa mahekene ya va kwete, tɛ ya kwa slibə hweta va kwete. 

4Katenjiŋwe ŋa hɛ ba'a kateve ŋa ɗafa hɛ bake: katekele hɛ na va hɛ. 

5Kwetere wəmbəa ŋkɛ, katedzeme ghweme ta Gibɛya-Ɛlohim na, nya nza mbeli 
nyi jama jama ta ka Filisti pelɛ. Slə tagha ne, katedzembe meleme na, 
katebegeme geva na le wəvəsəa ka mɛ ŋkwa ta Shala nyi kesawa pelɛ ghəa 
wəmbə, mbe kema ta nci ka tsa yɛ getsepele, yɛ dɛŋwə, yɛ shela ba'a ŋgwəleŋə, 
katezlape ghena kelɛŋəa Shala hɛ. 

6Katedzeghəa gha Sefəa Mahwətə, katezlape ghena kelɛŋəa Shala na zlaɓe le hɛ 
ba'a katezhɛre na kakwete wəndə. 

7Ma kenakɛ wəshi kencɛ wəshi nyighɛ na kemenete ŋa geva gɛ ne, menete nya 
nakɛ na kawəsə kemene, va nya nza ŋkɛ le gha Shala. 

8Mpelɛa ma tedzawa Gilgal na ke 'ya. Ma 'ya le ŋa ɗa, katedzawa 'ya sha gha 
kezha dzeghe melɛ kwa tere tere ba'a melɛ kejikə ghə. Mbe hɛ mberefaŋe neghe 
ɗa na nda tedzawa 'ya kageze ŋa wəsə nya temene na.» 

9Zhɛrete ma ta Sawəl ke wəmbə kwa nehe ŋkɛ le Saməyɛl ne, pa Shala zhɛrete 
wənəa ŋkɛ, pɛtɛ wəshi kencɛ wəshi nyighɛ menete geva te vecia shɛnyɛ. 

10Ma kwa ntsehe hɛ kwa Gibɛya, newe ŋkɛ ne, wəvəsəa ka mɛ ŋkwa ta Shala 
nyagha kase shɛ. Pa sefəa Shala dzembenyɛ mbe, ntake ŋkɛ kazlape ghena ta 
Shala hwa hɛ. 

11Pɛtɛa mbeli nyi keɗepe ghalanza kenakɛ ŋkɛ kazlape ghena ta Shala hwa ka 
mɛ ŋkwa, Ma ke mbeli gezete kwelɛ ghəa nci: «Wa wəsə nya kemenete nda geva 
ke wəzege ta Kish wa? Sawəl kwete hwa ka mɛ ŋkwa ta Shala na?» 

12Ma ke kwete nde Gibɛya zhɛnete: «Wa yiteyɛa nci wa?» Vatse nda gezete geva 
ghena nya kaghena ŋela nya, ma ke: «Nahe Sawəl kezhɛrenyɛ kande mɛ ŋkwa ta 
Shala na?» 

13Ma kwa nahemte zlape ghena ta Shala ŋkɛ, ntəŋə ŋkɛ kadzeme ghəa kələŋə. 

14Ma ke kwesegwenyɛ sha yɛ Sawəl le nde mene slene ta ŋkɛ: «Tema dzeghwa 
ŋayɛ yɛ wa?» Ma ke Saməyɛl shɛ: «Ghen'yɛ se kazele kwara ŋemi, ama kenakɛ 
hɛ ghen'yɛ we, vatse lə n'yɛ ghen'yɛ sha Saməyɛl.» 

15Ma ke kwesegwenyɛ sha Sawəl zhɛkwa: «Gezete ɗa ghena nyi gezete ŋayɛ 
Saməyɛl.» 

16Ma ke Sawəl shɛ: «Nahe ŋkɛ kegezete n'yɛ tiɗiɗi nahe mbeli kesepate hɛ.» Ama 
kese ŋkɛ kageze nda ghena ta meghe nya gezete nda Saməyɛl we. 

Sawəl ntave geva kameghe 

17Pa Saməyɛl tsenete mbeli pelɛ Mispa mbe kema ta Mahwətə, 

18ma ke gezete nda ke ka Israyɛl: «Wa nya ghena ta Mahwətə, Shala ta ka Israyɛl 
nya: ‹Nahe 'ya kefəakave ka Israyɛl shave mbe Ɛzhipte, nahe 'ya kembelemte 
ŋayɛ shave mbe dzeve ta ka Ɛzhipte ba'a shave mbe dzeve ta kweci ka meghe 
nyi kese kasa ŋayɛ yaka.› 

19Ama ɓeshi ne, nahe yɛ keneghamte Shala ta ŋayɛ nya kekelemte ŋayɛ shave 
mbe yaka ba'a ɗa nya te gheyɛ, ma pe yɛ gezete nda: ‹Ndeke n'yɛ meghe!› Ma 
tsetsenya gɛ, sleke mə geva mbe kema ta Mahwətə ke hwelefe ke hwelefe ba'a 
keyita keyita.» 

20Pa Saməyɛl tsenete pɛtɛa hwelefefi nyi mbe Israyɛl, pa kwasheghediɗi ntave 
hwelefe ta Bɛnjamɛn. 

21Pa ŋkɛ tsenete hwelefe ta Bɛnjamɛn keyita keyita, pa yita ta Matri ntave geva. 
Ɓiyitsa, Sawəl, wəzege ta Kish nde ntave geva. Ntəŋə mbeli kazele ŋkɛ, ama 
shaŋe mbeli ve. 

22Ma ke mbeli 'yɛwete va Mahwətə zhɛkwa: «Kwete shɛ wəndə kese teke na?» 
Ma ke Mahwətə zhɛnete: «Wa nyagha mə ŋkɛ terasle vare slibə kedzehwa mte.» 

23Ntəŋə mbeli le hwɛ kalə kasepa ŋkɛ, pa ŋkɛ sate ba'a ncɛte ghəa ŋkɛ te tepe ta 
mbeli. Biya ma ŋkɛ ke pɛtɛa mbeli! 

24Ma ke Saməyɛl sha mbeli: «Nahe yɛ kenakɛ wəndə nya ntave Mahwətə gɛ! 
Wəndə nya kala gheŋkɛ hwa mbeli tɛape we.» Tagha gɛ, pɛtɛa mbeli katsa 
gaghwe, ma ke hɛ: «Ka! Ka! Same meghe!» 

25Pa Saməyɛl gezete nda wəshi mahalegəa nza ta meghe ke mbeli, pa ŋkɛ rafete 
hɛ te palepa ba'a veyi mbe kema ta Mahwətə. Kwetere wəmbəa ŋkɛ, pa ŋkɛ 
gezete nda ke mbeli kaslə, yayata wəndə sha ghɛa ŋkɛ. 

26Ntəŋə Sawəl perə kadzawa ghɛa ŋkɛ kwa Gibɛya. Pa ka katsala kɛfi nyi ndeke 
nda Shala beghakɛ ŋkɛ. 

27Ama ma ke kweci mbeli nyi wale wale sha se kageze: «Tsema nza wəndə nya 
kayate ɓəmə wa?» Pa hɛ ɗema ghena ta ŋkɛ, hɛreɗɛ hɛ ɗema ɗa nda wəsə. Ama 
ketsakɛ Sawəl ŋkɛ we. 

1 Saməyɛl 11 

Sawəl hərəte ka Amon 

1Cape Nahash, meghea ka Amon kadzeme le mpa sha Yabɛsh pelɛ Gala'ad. Ma ke 
mbeli nyi mbe Yabɛsh sha Nahash: «Slekete hweŋkwa ta jikə geva le ghen'yɛ nda 
mene ŋa slene n'yɛ.» 

2Ama ma ke Nahash, nde Amon zhɛnete nda ke hɛ: «Kateyɛ ŋayɛ 'ya, ama wa nya 
wəsə nya temene ŋayɛ 'ya nya nda nza 'ya kayɛte: nda 'ya kantsamte ntsə kwa 
zeme te yayata wəndə hwa gheyɛ. Ma tsagha, pa 'ya vate hawe te pɛtɛa ka 
Israyɛl.» 

3Ma ke mbelia jama ta ka Yabɛsh shɛ: «Ndeke n'yɛ və kahɛ mberefaŋe kezha 
ghwenakɛ mbeli ka ghwene ta n'yɛ ghen'yɛ kadzembe hɛɗia Israyɛl pɛtɛ. Ma 
keɗema wəndə shɛ kase kaya n'yɛ ne, katelə ghen'yɛ kanza mbe dzeve ta ŋa 
tsagha.» 

4Pa ka ghwene shɛhɛ dzembe Gibɛya, meleme ta Sawəl ba'a ɓelate nda ghena 
shɛhɛ kwa sleme ta mbeli pɛtɛ. Ntake mbeli pɛtɛ katsa lewela ba'a kanehwene. 

5Ma yipə yipə le vəa shɛ, pɛkwe Sawəl se kwamte kwetere wəmbəa sla ta ŋkɛ, 
ma ke: «Wa nde menete nda geva ke mbeli nda nehwene hɛ wa?» Pa mbeli gezete 
nda ghena nyi gezeke ka Yabɛsh. 

6Ma kwa fate ghena shɛhɛ Sawəl ne, pa Sefəa Shala dzembe wənəa ŋkɛ, pa 
hwepete wənə kwele kwele. 

7Pa ŋkɛ ŋkave sla bake ba'a sleslekwemte hɛ mbe, pa ghweneghe nda hɛ laka ka 
ghwene ke mbeli nyi te pɛtɛa hɛɗia ka Israyɛl, ma ke: «Ma wəndə nya keɗema 
kedzemte mpa kwetere wəmbəa yɛ Sawəl le Saməyɛl ne, kala nya temene mbeli 
le yɛ sla ta ŋkɛ.» Benake pɛtɛa ka Israyɛl va ghazlənə, cape hɛ kalə kala wəndə 
nde kwetɛŋenyɛ. 

8Pa Sawəl neweve nza ta nci kwa Bɛzɛk, mbeli 300.000 ka Israyɛl, 30.000 mbeli 
nyi mbe Zhəwda. 

9Ma ke hɛ sha mbeli nyi ghweneke nyi mbeli se mbe Yabɛsh: «Pa yɛ gezete nda 
ke ka Yabɛsh ta Gala'ad kala nya: ‹Hendɛ hwa ghwə ta veci, kateŋ'we mbele yɛ, 
pe yɛ sha hɛ.›» Pa ka ghwene nyighɛ keleghe nda ghena shɛ ke ka Yabɛsh nyighɛ, 
viɗi hɛ va zlama kwele kwele. 

10Ma ke hɛ sha ka Amon: «Hendɛ ne, katelə ghen'yɛ sha gheyɛ nda temene yɛ le 
ghen'yɛ kala nya ɗe yɛ.» 

11Ma te hendɛ ta ŋkwa, pa Sawəl nehemte mbeli mbe kewəvəsə kewəvəsə 
mahekene. Pɛkwe hɛ mbe ghedəkwəa ka Amon te pesle ta ŋkwa, kampəmte hɛ 
pa kwa ghə veci. Ma mbeli nyi kembelenji, kwesayɛ hɛ tahe, ketene hɛ bake bake 
jikə we. 

12Ma ke hɛ sha Saməyɛl: «Yɛ wa mbeli nyi kese kageze: ‹Tsema nza wəndə nya 
kayate ɓə wa›, ke hɛ gɛ wa? Ndeke n'yɛ mə mbelia shɛhɛ, shɛ ghen'yɛ mpəmte 
hɛ.» 

13Ama, ma ke Sawəl sha hɛ: «Wəndə shɛ kapesle mbeli ciŋə ciŋə te veci nya we, 
va nya nza nde ma ɓeshi ne, na Mahwətə kendeke nda hərəte ŋkwa ke ka 
Israyɛl.» 

14Ma ke Saməyɛl gezete nda ke mbeli: «Nde mə, mbara ɓəmə kadzawa Gilgal 
kezha zhɛnete meghe ke Sawəl zhɛkwa.» 

15Pɛtɛ mbeli lə kadzawa Gilgal kaveyi Sawəl kameghe kwa kema ta Mahwətə. 
Tagha ne, pa hɛ dzeghekɛ nda melɛa jikə geva ke Mahwətə, ntake yɛ Sawəl le 
pɛtɛa ka Israyɛl kamene gəsəkəa zlama nya wəba. 

1 Saməyɛl 12 

Ghena za ta Saməyɛl ke ka Israyɛl 

1Ma ke Saməyɛl sha ka Israyɛl: «Nahe 'ya keyɛte ŋayɛ wəshi nyi se yɛ ka'yɛwe 
va 'ya, nahe 'ya kendeke ŋayɛ meghe kezha sleke ŋayɛ ŋkɛ. 

2Ma tsetsenya ne, wa nya meghe nya ketedzeghwa mbe kema ta ŋayɛ nya. 'Ya 
ne, kehale hale 'ya tɛzlɛzlɛ, hwa gheyɛ nza ŋwalea ɗa le ŋa nci. Nahe 'ya kese 
kadzeghwa mbe kema ta ŋayɛ se te nza ta ɗa kadɛgwə pa va ɓeshi. 

3Wa nya 'ya nya! Gezete mə mbe kema ta Mahwətə ba'a meghe nya ntave ŋkɛ 
kenza nde wəsə nya bezemte ŋayɛ 'ya ya shɛ. Wa wəndə nya gha 'ya kakelehwe 
sla ta ŋkɛ keɗema kwara ta ŋkɛ wa? Nahe 'ya kegha kasa nda yaka ke wəndə, 
kamenete nda wəsə kwa ndiremi na? Wa wəndə nya gha 'ya kaghweteve cɛdɛ 
ve kezha ɗema kapele ntsə yitea beze ghena ta ŋkɛ wa? Katezhɛne ŋayɛ ŋkɛ 'ya.» 

4Ma ke hɛ shɛ: «Kegha na kasa n'yɛ yaka we. Kegha na kamenete n'yɛ wəsə kwa 
ndiremi we. Wəsə shɛ nya gha na kaghwetehwe yitea wəndə we.» 

5Ma ke sha hɛ zhɛkwa: «Ka sla fete ta ɓəmə Mahwətə ba'a meghe nya ntave ŋkɛ 
ɓeshi, kaɗema yɛ kenakɛ wəsə kebeze beze te dzeve ta ɗa.» Ma ke hɛ zhɛnete: 
«E'e tsagha shɛ.» 

6Ma ke Saməyɛl gezete nda ke mbeli: «Mahwətə nya keveyi Moyize ba'a Aron 
kezha fə ka shihɛ ŋayɛ shave mbe Ɛzhipte ya kande negha fete yite. 

7Ma tsetsenya gɛ ne, slete mə tagha mbe kema ta Mahwətə yitea meha ghwə, 'ya 
kateɓela ŋayɛ wəshi ganji nyi menete ŋayɛ Mahwətə, ke gheyɛ ba'a ke ka shihɛ 
ŋayɛ. 

8Ma kwa dzembe Ɛzhipte Zhakob, nahe ka shihɛ ŋayɛ kese kanehwene nda 
nehwene ke Mahwətə, nahe Mahwətə keghwenakɛ yɛ Moyize le Aron kezha fə 
ka shihɛ ŋayɛ shave mbe Ɛzhipte ba'a kezha ve hɛ te ŋkwa nya. 

9Ama nahe hɛ kezaghəyite Shala Mahwətə ta nci, ma gheŋkɛ ɓiyitsa, nahe ŋkɛ 
kevame hɛ mbe dzeve ta Sisra nya kameghea ka sewajɛa ka Hasor, tsagha mbe 
ŋa ka Filisti ba'a mbe dzeve ta meghea ka Mowab, nyi kese kampa le hɛ. 

10Pa hɛ nehweneyi nda nehwene zhɛkwa ke Mahwətə, ma ke hɛ: ‹Nahe ghen'yɛ 
kebezemte ghena kwa sərəakɛ ŋa n'yɛ Mahwətə yitea hawe ba'a mene nda slene 
ke yɛ shala Ba'al ba'a Astartɛ. Mbelemte n'yɛ tsetsenya shave mbe dzeve ta ka 
jaga ta n'yɛ, katemene ŋa slene ghen'yɛ!› 

11Ma gɛ, pa Mahwətə ghwenakɛ Zhɛdɛyon, Bɛdan, Zhɛftɛ ba'a 'ya Saməyɛl kezha 
mbele ŋayɛ shave mbe dzeve ta ka jaga ta ŋayɛ nyi kese kadzasle ŋayɛ nda se yɛ 
kanza gwezlayɛ. 

12Ama kwa nakɛ Nahash, meghea ka Amon yɛ kehave ŋayɛ mpa ne, ma pe yɛ 
gezete ɗa: ‹Kaɗe meghe ghen'yɛ.› Ndagwara Shala Mahwətə ta ŋayɛ ya 
kameghea ŋayɛ. 

13Ma tsetsenya ne, wa nya mə meghe nya ntave yɛ nya, nya 'yɛweke yɛ, wa nya 
Mahwətə nya kendeke ŋayɛ meghe. 

14Ma kenza nde kahawe yɛ ba'a kamene nda slene yɛ ke Shala Mahwətə ta ŋayɛ, 
kayɛ ghena ta ŋkɛ yɛ kaɗema kazhɛne nda ghə ke wəshi mahalegəa ŋkɛ, ma 
gheyɛ le meghe nya kesleke ŋayɛ tsagha gɛ ne, tiɗiɗi tenza yayata wəsə kaŋa 
ŋayɛ kenza yɛ kazele ŋkɛ. 

15Ama keɗema yɛ kafa nda ghena ke Mahwətə ba'a kenza yɛ kaɗema wəshi 
mahalegəa ŋkɛ, kateɗa ŋayɛ ŋkɛ kwele kwele kala nya se ŋkɛ kaɗa ka shihɛ ŋayɛ. 

16Tsetsenya zhɛkwa ne, nza mə teke kaba nda tenewe kwete mama ta wəsə 
meŋele nya wəba yɛ, nya temene Mahwətə kwa ntsə ta ŋayɛ. 

17Ashɛ və ketsa ha te wəve ya ɓeshi wəka? 'Ya kateheka Mahwətə yitea berazlɛte 
va ba'a yitea meke va ŋkɛ. Fate mə shɛ yɛ neweve kwelea beze ghena nya menete 
yɛ mbe kema ta Mahwətə kwa 'yɛwe meghe yɛ kaŋa ŋayɛ.» 

18Pa Saməyɛl 'yɛwakɛ Mahwətə, pa Mahwətə ghweneke berazlɛ ta va ba'a meke 
va te vəa shɛ. Tagha gɛ, pɛtɛ mbeli kaghazlənə va Mahwətə ba'a va Saməyɛl. 

19Ma ke mbeli gezete nda ke Saməyɛl: «Səkwə Mahwətə, Shala ta ŋa kezha 
ghen'yɛ, yitea ɗema ghen'yɛ kampə, kwa nza nde nahe ghen'yɛ kembakete beze 
ghena ta n'yɛ le fete nya menete ghen'yɛ kwa 'yɛwe meghe ghen'yɛ kaŋa n'yɛ.» 

20Ma ke Saməyɛl sha mbeli: «Mba yɛ keghazlənə. Gheyɛ ka menete wəsə kwa 
ndiremi nya dzawe nya. Ama mba yɛ kezhɛne kazhɛre nda wəmbə ke Mahwətə, 
mene nda mə slene ta ŋkɛ le wənəa ŋayɛ pɛtɛ. 

21Mba yɛ kenza cakeɗake le, va nya nza nde lə yalə yɛ yitea ghena kweci shala 
nyi keɗema kamenete nda wəsə ke wəndə, nyi keɗema kambelete ŋkwa, va nya 
nza hɛ kashala tseŋwə. 

22Kwa nza nde ne, katewəfə mbelia ŋkɛ Mahwətə we, kwa nza nde ne, wəbake 
Sləa ŋkɛ we, nahe ŋkɛ keɗe kave ŋayɛ kambelia ŋkɛ. 

23Ma 'ya le ŋa ɗa perə ne, kendireminyɛ ŋkɛ kezha beze nda ghena 'ya ke 
Mahwətə laka sərə səkwə ghə kaŋa ŋayɛ. Kateteke ŋayɛ hweŋkwa nya megela 
ba'a nya tiɗiɗi 'ya. 

24Hawe mə va Mahwətə laka mene nda slene le hweŋkwa, le wənə ŋayɛ pɛtɛ. 
Newakɛ mə tsema tsema se ŋkɛ kamene wəshi nyi jama jama kezha gheyɛ! 

25Ama kenza nde wəsə kwa ndiremi yamene yɛ ne, kateza yɛ, gheyɛ ba'a meghea 
ŋayɛ.» 

1 Saməyɛl 13 

Zhɛne nda ghə ke ka Filisti. Fete ta Sawəl 

1Va ta Sawəl mahekenemsə nda dzete meghe ŋkɛ, nahe ŋkɛ kese kasleke ŋkwa 
kava bake mbe Israyɛl. 

2Pa Sawəl tsehave zhili slibə mahekene. Slibə bake ɓela ta nyi mba yite pelɛ 
Mikmas kwa ghəa ghweme ta Bɛtɛl, zhili slibə nyi yitea Zhonatan pelɛ Gibɛya ta 
Bɛnjamɛn. Pa ŋkɛ zhɛneghe kweci mbeli nyi ketene, yayata wəndə kalə sha cɛ 
lekwesa ta ŋkɛ. 

3Te kwete hɛ ne, pa Zhonatan peslekɛ wəndə nya wəba ta ka Filisti nya kese pelɛ 
Gɛba, pa ka Filisti fate. Ma ɓiyitsa, pa Sawəl vɛte kwelɛghə te pɛtɛa hɛɗi. Kwa nza 
ŋkɛ ne, ma ke mbe ghəa ŋkɛ: «Fate wəsəa shɛ ka Ɛbrə!» 

4Pɛtɛ ka Israyɛl kefate ghena nya geze mbeli: na Sawəl kepeslekɛ ŋgwamna ta 
ka Filisti, pa ka Israyɛl zhɛrenji kawəsə nya ɗema mbeli kasəwəhwe sha ka 
Filisti. Pa mbeli tsenete geva kwetere wəmbəa Sawəl pelɛ Gilgal. 

5Pa ka Filisti tsenete geva yitea mpa le ka Israyɛl. 30.000 nza ɓela ta wəmata 
gədəwə, 6.000 ɓela ta ka zleɗe gədəwəa lɛmə, le wəvəsə kwele kwele kala 
ndaleghe mɛ ndərə. Pa hɛ dzeme kaŋesləyi ghweɓe pelɛ Mikmas, laka ŋkwa 
kesame ta veci yitea Bɛt-Avɛn. 

6Ma kwa nakɛ ghəa nci ka Israyɛl kambeli nyi keza za kwa nza mbeli terasle yitea 
hɛ, ntake hɛ kawəfərə mbe yɛ gezlɛŋə, kwa ki, hwa kələŋə, mbe hɛɗi ba'a kwa yɛ 
ghwa. 

7Pa kweci ka Ɛbrə jivenji te hələa Zhəwrdɛŋe kezha kekave hɛɗia ka Gad ba'a ŋa 
ka Gala'ad. Mbanyɛ Sawəl kwa Gilgal vəa ŋkwa shɛ, kabare bare mbeli nyi 
kwetere wəmbəa ŋkɛ. 

8Pa ŋkɛ neghete hɛ mberefaŋe kala və nya gezete nda Saməyɛl. Ama kedzawa 
Gilgal Saməyɛl we, sərə yasərə Sawəl mbeli ba'a taze yataze geva hɛ. 

9Tagha gɛ, ma ke Sawəl: «Keleke ɗa mə melɛ kwa tere tere ba'a melɛ kejikə ghə.» 
Pa ŋkɛ dzeghekɛ melɛ kwa tere tere. 

10Yipə yipə le və nya keɗaŋe dzeghe ta melɛa shɛ, pɛkwe Saməyɛl. Ntəŋə Sawəl 
kajive shɛ kezha njiŋwe ŋkɛ. 

11Ma ke Saməyɛl: «Wa wəsə nya menete nya na wa?» Ma ke Sawəl: «Ma kwa 
nakɛ mbeli 'ya kasərəakɛ ɗa, kwa ɗema na kese kala nya gezehwe mə ba'a kwa 
tsenete geva ka Filisti pelɛ Mikmas ne, 

12ma 'ya zəzəte: Tsetsenya ne, katesawa ka Filisti sha 'ya kwa Gilgal kaɗema 'ya 
kenaka kasəkwəte Mahwətə. Vatse nda kelete zəzə 'ya ba'a dzeghekɛ melɛ kwa 
tere tere 'ya le ghəa ɗa.» 

13Ma ke Saməyɛl sha Sawəl: «Kala gezhi menete na! Keyate wəsə mahalegəa nya 
gezete ŋa Shala Mahwətə ta ŋa na we. Nza nahe Mahwətə keveyi meghea ŋa 
kənəa Israyɛl kaghala ghala. 

14Ama tsetsenya ne, katetemə meghea ŋa we. Nahe Mahwətə keŋ'wete wəndə 
nya ɗe wənəa ŋkɛ, nahe ŋkɛ keveyi ŋkɛ kameghea mbelia ŋkɛ, va nya ɗema na 
keyate wəsə mahalegə nya gezete ŋa Mahwətə.» 

15Cape Saməyɛl kwa hweŋkwa kadzeme Gilgal ba'a Gɛba ta ka Bɛnjamɛn. Pa 
Sawəl ɓelate mbeli nyi ketene: zhili gwəmsə ŋkwaŋe nza ta nci. 

16Pa yɛ Sawəl le wəzege ta ŋkɛ Zhonatan nzanji zlaɓe le mbeli nyi le hɛ kwa Gɛba 
ta ka Bɛnjamɛn, ama kwa Mikmas ka Filisti le wəvəsəa nci. 

17Ma te kwete hɛ ne, pɛkwe kwete wəvəsəa mbeli nyi kempə ŋkwa shave hwa 
ka Filisti, pa hɛ nehemte geva mahekene mbe, laka Ofra lə kwa ghate, laka 
meleme ta Shəwal, 

18Laka Bɛt-Horon kwa bake, ma kwa maheke ne, pa ŋkɛ kelete hweŋkwa 
kedzawa te ghala nya kedzeva zlərəa Tseboyim, laka bela ta ɓerama. 

19Mbe və nyagha ne, nde gezla wəshi shɛ mbe hɛɗia pɛtɛa ka Israyɛl we, kwa nza 
nde ma ke ka Filisti: «Fɛake ɓəmə ka Ɛbrə kegezla nda kafayɛ keɗema megha ke 
ghəa nci.» 

20Nahe pɛtɛa ka Israyɛl kese kadzawa sha nde gezla wəshi ta ka Filisti kezha 
tseɗe mɛ te sakwə, wəɗə, tseyɛ keɗema metsasle ta nci. 

21Nahe tseɗe mɛ te sakwə, dzaŋərə, tseyɛ ba'a wəɗə kenza jake jake, gare 
dəɓərəa mze kwa tɛawetɛa kwetɛŋe. 

22Ma te vecia mpa gɛ, pala pala mbelia yɛ Sawəl le Zhonatan kaɗema kafayɛ ba'a 
yɛ megha va hɛ. Deke va yɛ Sawəl le wəzege ta ŋkɛ Zhonatan nza hɛ. 

23Pa kwete wəvəsəa ka sewajɛa ka Filisti shave kanzanji kwa hweŋkwa kadzawa 
Mikmas. 

1 Saməyɛl 14 

Zhonatan dzehwa kwete wəvəsəa ka Filisti le mpa 

1Ma te kwete hɛ, ma ke Zhonatan, wəzege ta Sawəl gezete nda ke nde kele wəshi 
kempa ta ŋkɛ: «Nde, mbara ɓə hwa'a vare wəvəsəa ka Filisti nya talɛ bela nya.» 
Ama kese ŋkɛ kageze nda ke yitenyɛ we. 

2Mentishɛ Sawəl kwelɛ ghala ta Gibɛya yitea kwakweme nya mbe Migron. Zhili 
gare gwəmsə ŋkwaŋe ya ve. 

3Tagha nde dzeghe Shala Ahiya le lekwesa nya kənəa rewebe kənəa geva, 
wəzege ta Ahitəwb, wəza meghekɛa Ikabod nya kawəzege ta Pinhas, wəzege ta 
nde dzeghe Shala Hɛli nya mbe Silo. Keɗepe mbeli nahe Zhonatan 
kedzeghwanyɛ we. 

4Ma kwete hwa hweŋkwa nyi sepa Zhonatan kezha jive kaɗa ka Filisti ne, dzawa 
kwelɛ tepe ta kweci ŋkɛ ghweme bake gɛɗekwe gɛɗekwe, Bosɛs ba'a Sɛnɛ sləa 
nci. 

5Kwete ghwemea shɛ ne, laka bela kwa gwela ŋkɛ, mbe kema ta Mikmas, laka 
bela kwa zeme kwete, mbe kema ta Gɛba. 

6Ma ke Zhonatan sha wəndə nya kekele nda wəshi kempa ta ŋkɛ: «Nde, mbara 
ɓə vaŋe te ŋkwa nya nza wəvəsəa ka slama mɓɛta nyi. Ma keɗe ne, katemene 
wəsə Mahwətə yitea kemane ɓə, kwa nza nde mbeli nza kwele kwele le nya 
ɗema mbeli kwele kwele ne, wəsə shɛ kafɛa Mahwətə keve nda hərəte ŋkwa ke 
mbeli we.» 

7Ma ke wəndə nya kekele nda wəshi kempa ta ŋkɛ shɛ: «Menete wəshi nyi ɗe na 
mbe wənəa ŋa pɛtɛ, mbara ɓə, zəzə ta ŋa yafa 'ya.» 

8Ma ke Zhonatan: «Ya ndeɗekə, mbara ɓə sha mbelia shɛhɛ shɛ mə ncɛte nda 
ghəa ɓə ke hɛ. 

9Ma kegeze ɓəmə hɛ: ‹Ghereŋe mə nda dzeyi ghen'yɛ sha gheyɛ!›, ke hɛ ne, 
katenza ɓəmə gheɓəmə te ŋkwa shɛ, mba gheɓəmə kedzeme tɛape sha hɛ. 

10Ama ‹Same mə sha ghen'yɛ›, a ke hɛ ne, katedzeme gheɓəmə, kwa nza ŋkɛ nahe 
Mahwətə kevame hɛ mbe dzeve ta ɓəmə tsagha. Kawəsə kencɛ wəsə tenza ŋkɛ 
kaŋa ɓəmə.» 

11Pa hɛ ncɛte ghəa nci bake nci pelɛ ghedəkwəa ka Filisti. Ma ke ka Filisti: «Wa 
nyi ka Ɛbrə nyi kesame kwa ki nyi wəfərənji hɛ.» 

12Ma ke mbeli nyi tagha kaya ŋkwa sha yɛ Zhonatan le wəndə nya kekele nda 
wəshi kempa ta ŋkɛ: «Same mə sha ghen'yɛ shɛ ghen'yɛ tekave ŋayɛ kwete 
wəsə.» Ma ke Zhonatan sha nde kele nda wəshi kempa: «Same kwetere wəmbəa 
ɗa nahe Mahwətə keveyi hɛ mbe dzeve ta ka Israyɛl.» 

13Ntəŋə Zhonatan kadzeme, kakemane ghəa ŋkɛ ŋkɛ le yɛ dzeve ba'a yɛ seɗa, 
kwetere wəmbəa ŋkɛ wəndə nya kekele nda wəshi kempa ta ŋkɛ. Ma kabete ka 
Filisti va ɗa ta Zhonatan ne, kakeɗaŋe wənə wəndə nya kefə nda wəshi kempa 
ta ŋkɛ hwa hɛ kwa sebe. 

14Mbe kwa ghate ta ɗa nya ɗate hɛ yɛ Zhonatan le nde mene slene ta ŋkɛ ne, zhili 
gare bakemsə mpəmte hɛ te ŋkwa ɓɛhwɛ. 

15Pa ghazlənə zhɛte nda ke mbeli nyi mbe ghedəkwəa ka Filisti, tsagha nyi mbe 
meleme ba'a mbelia nci pɛtɛ. Benake ka ya ŋkwa ta nci zlaɓe le ka sewajɛa ka 
Filisti. Ntake hɛɗi kagaŋkəɗə ba'a pa ghazlənə va Shala menete geva. 

16Ma ka newe ŋkwa ta Sawəl nyi kwa Gɛba ta Bɛnjamɛn, mbe wəmbɛne ŋkwa 
hɛ. Newe hɛ ne, kwesayɛ mbeli nyighɛ le hwɛ kadzete yayata ŋkwa. 

17Ma ke Sawəl sha ka sewajɛa ŋkɛ: «Hekate mə slə shɛ yɛ neweve wəndə nya 
keslənyɛ shave hwa gheɓəmə.» Pa mbeli hekate slə: ama yɛ Zhonatan le nde 
mene slene ta ŋkɛ tagha we. 

18Ma ke Sawəl sha Ahiya: «Keleke səndəkwəa Shala teke.» Va nya nza 
səndəkwəa Shala va ka Israyɛl vəa ŋkwa shɛ. 

19Ma vəa ŋkwa nya geze nda ghena Sawəl ke nde dzeghe Shala, mbake yambake 
geva tseha mɛ mbe ghedəkwəa ka Filisti. Ma ke Sawəl gezete nda ke nde dzeghe 
Shala: «Leɓema ghəa ŋa na ka'yɛwe ghena va Shala ma.» 

20Pa Sawəl tsenete ka sewajɛa ŋkɛ kalə kadzete ŋkwa kempa. Newe hɛ ne, mpə 
yampə ghəa nci ka Filisti, ketaze taze mehele ta nci pɛtɛ. 

21Ma ka Ɛbrə nyi kese kamene nda slene ke ka Filisti kaghate, nyi kedzembe 
ghedəkwə le hɛ ne, tewətelɛwe hɛ zhɛrete mehele ba'a jikəte geva le ka Israyɛl 
nyi le Sawəl ba'a Zhonatan. 

22Pa pɛtɛa ka Israyɛl nyi kewəfərənji hwa ghweme ta Ɛfrayim fate nahe ka Filisti 
kehwɛnji, tereŋe hɛ yitea hɛ le mpa perə. 

23Ma te vecia shɛ ne, pa Mahwətə ndeke nda hərə ŋkwa ke ka Israyɛl, pa mpa lə 
zlake ke Bɛt-Avɛn. 

24Kwele kwele se ka Israyɛl kasa yaka va leɓe te vəa shɛ, Kwa nza nde nahe 
Sawəl kebezlakɛ mbeli, ma ke: «Kande bezla bezla nza wəndə nya ketezeme 
wəsə kezeme tewə tɛhwɛɗi kenaka ba'a tewə 'ya kewate dewa te ka jaga ta ɗa.» 
Wəndə shɛ kendɛamakɛ wəsə kezeme te vecia shɛ we. 

25Pɛtɛ hɛ dzembenji mbe ghɛa wəfe nya nza yɛməa mze mbe te hɛɗi. 

26Ma kwa dzembe ghɛa wəfea shɛ mbeli ne, pa hɛ nakɛ yɛməa mze katiɗi mbe, 
ama wəndə shɛ nya kehawa dzeve kwa mɛ kezha ndɛame we, va nya nza nde 
kaghazlənə hɛ va fela nyagha. 

27Ama keɗepe Zhonatan nda nahe yitenyɛ kendeke nda fela ke mbeli we. Pa ŋkɛ 
haghe geta nya yitea dzeve ve kadzehwa geləa mze, pa ŋkɛ keleghe ŋkɛ le dzeve 
kadzawa mɛa ŋkɛ, pa ŋkɛ kemave berete zhɛkwa. 

28Ma ke kwete wəndəa ka sewajɛ shɛhɛ shɛ: «Ma ke yiteyɛ ŋa ŋkeyite mbeli yitea 
zeme fela: ‹Kande bezla bezla nza wəndə nya kezeme wəsə kezeme ɓeshi!› Vatse 
nza mbeli pɛtɛ kedene dene.» 

29Ma ke Zhonatan: «Taze yataze ŋkwa yiteyɛ ɗa, newema mə tsema tsema 
kemave berete 'ya zhɛkwa kwa ndɛamakɛ mze nya 'ya ɓɛhwɛ. 

30Kaganda ne, ma ya nahe mbeli kezehwe mcɛlə nyi kelehwe hɛ va ka jaga ta nci 
ɓeshi, nza za ma tenza ɗa te ka Filisti wəka?» 

31Pa hɛ ɗate ka Filisti se mbe Mikmas hwa'a mbe Ayalon. Leɓakwe mbeli kwele 
kwele, 

32pa hɛ neghate geva te mcɛləa ka jaga ta nci. Pa hɛ keseve timɛti, sla ba'a leve 
ta sla, pa hɛ henemte hɛ te ŋkwa shɛnyɛ ba'a zehwe hɛ te ŋkwa nya sheke mimi. 

33Ma ke mbeli gezete nda ke Sawəl: «Beze ghena yamene nda mbeli ke Mahwətə 
laka zeme wəsə te ŋkwa nya se mimi!» Ma ke Sawəl: «Ka pamte ŋkwa yɛ! Tsəkwə 
mə pelɛ nya wəba tsetsenya kaseyi sha 'ya.» 

34Ma ke mbakete: «Kwiɗi mə kwesayɛ hwa mbeli shɛ yɛ geze nda ke yayata 
wəndə kakele ɗa sla ta ŋkɛ keɗema təməa ŋkɛ kase kahene teke. Kwetere 
wəmbəa ŋkɛ ne, katezeme mbeli kaɗema mimi mbe kezha ɗema kabeze ghena 
nda Mahwətə.» Ma heviɗia shɛ ne, pa yayata wəndə keleghe nda wəsə keseɗa 
nya ve kezha hene te pelɛa shɛ. 

35Pa Sawəl pate nda reghwetɛ ke Mahwətə: gheŋkɛ ya kakwa ghate ta reghwetɛ 
nya pate nda ŋkɛ ke Mahwətə. 

36Ma ke Sawəl: «Dzawa ɓəmə heviɗi kezha keka ka Filisti heviɗi. Fə ɓəmə wəshia 
nci hwa'a te kiɗi ta ŋkwa, sərəma wəndə gheɓəmə ya kwetɛŋe teghweme ma.» 

Ma ke hɛ shɛ: «Menete wəsə nya ɗe na pɛtɛ.» Ama, ma ke nde dzeghe Shala: 
«'Yɛwakɛ ɓəmə ghena va Shala teke.» 

37Ma ke Sawəl 'yɛwete va Shala: «Dzawa 'ya sha ka Filisti le mpa na? Kateve hɛ 
na mbe dzeve va ka Israyɛl na?» Ama vəa ŋkwa shɛ, kese Shala kazhɛne nda we. 

38Ma ke Sawəl: «Hende mə geva kaseyi teke pɛtɛa ŋayɛ, gheyɛ mbeli nyi te ghəa 
mbeli. Sepate mə nda neweve yɛ tsema tsema menete geva jaɗafa nya ɓeshi. 

39Laka Mahwətə nya teghweme, nya kembelete ka Israyɛl ne, katemte wəndə 
nya kebezemte ghena, ya Zhonatan nya kawəzege ta ɗa ŋkɛ.» Ama wəndə shɛ 
kezhɛnete nda hwa mbeli pɛtɛ we. 

40Ma ke sha ka Israyɛl: «Veyi mə geva vare bela te kwete ŋkwa, ma ghen'yɛ le 
wəzege ta ɗa Zhonatan ne, vare kwete ŋkwa nza ghen'yɛ.» Ma ke mbeli sha 
Sawəl: «Menete kala nya ɗe na.» 

41Ma ke Sawəl sha Mahwətə: «Shala ta ka Israyɛl, menete yitea ɗepete ghen'yɛ 
tiɗiɗi!» Yɛ Zhonatan le Sawəl ka ntave geva laka kwasheghediɗi, hwa ghena 
mbeli nyighɛ we. 

42Ma ke Sawəl: «Newakɛ mə kwelɛ ghen'yɛ le wəzege ta ɗa Zhonatan laka sla 
kwasheghediɗi.» Pa kwasheghediɗi teɗenyɛ te Zhonatan. 

43Ma ke Sawəl sha Zhonatan: «Gezete ɗa wəsə nya menete na.» Ma ke Zhonatan 
gezete nda: «Nahe 'ya kendɛamakɛ mze le ghəa geta nya kese mbe dzeve va 'ya. 
Wa nya 'ya gare mte.» 

44Ma ke Sawəl ɓiyitsa: «Pa Shala ɗate ɗa kwele kwele kemtema na Zhonatan!» 

45Ama, ma ke ka sewajɛ sha Sawəl: «Katemte Zhonatan, gheŋkɛ nya kendeke nda 
hərə ŋkwa nya wəba ke Israyɛl tse gɛ na? Kawəsə nya ndiremi kashasha tenza 
ŋkɛ! Le Mahwətə nya teghweme ne, shinti shɛ kateɗe ya kwetɛŋe ŋkɛ kadzete 
hɛɗi shave mbe ghə ve we! Kwa nza ŋkɛ ne, laka kemane ta Shala menete wəshi 
ŋkɛ ɓeshi.» Tsagha mbelemte Zhonatan ka sewajɛ va mte. 

46Pa Sawəl zhɛneke geva kwa ŋkamte ka Filisti ŋkɛ, pa mbelia shɛhɛ zhɛneghe 
geva kalə sha ghɛa nci. 

Hərə ŋkwa ta Sawəl. Mbelia ŋkɛ 

47Ma kwa kelete meghe Sawəl mbe Israyɛl, nahe ŋkɛ kese kampa le pɛtɛa ka jaga 
ta ŋkɛ nyi dzasle yite: ka Mowab, ka Amon, ka Ɛdom, tsagha meghea ka Soba ba'a 
ŋa ka Filisti. Te yayata ŋkwa nya dzete ŋkɛ ne, hərə yahərə ŋkwa ŋkɛ. 

48Pa ŋkɛ ncɛte berete ta ŋkɛ te kwete və laka ɗa ka Amalɛk, pa ŋkɛ kelemte ka 
Israyɛl shave mbe dzeve ta ka Amalɛk nyi kefə wəshi nyi te hɛɗia nci. 

49Ŋwale tezhili ya va Sawəl: Zhonatan, Ishevi ba'a Malkishəwa. Ma ŋwalea kwɛa 
ŋkɛ nyi bake ne, Mɛrab sləa nya kwele, Mikal nya səakəa nta. 

50Ma male ta Sawəl ne, Ahinowam sləa nta, wəzha ta Ahimas nde. Abnɛr sləa 
wəndə nya te ghəa ka sewajɛa ŋkɛ, wəzege ta Nɛr nya kakwesegwenyɛa Sawəl 
ŋkɛ. 

51Ma Kish nya kayiteyɛa Sawəl ba'a Nɛr yiteyɛa Abnɛr ne, ŋwalea Abiyɛl hɛ 
bakea nci. 

52Mpa nde se kamene geva tsape kwelɛ ka Filisti le Sawəl kala nza ta vəa ŋkɛ 
teghweme. Ma kenakɛ wəndə ŋkɛ ghyanake ba'a bereteke ne, kakele ŋkɛ ŋkɛ ka 
sewajɛa ŋkɛ. 

1 Saməyɛl 15 

Shala neghamte Sawəl 

1Ma ke Saməyɛl gezete nda ke Sawəl: «'Ya yaghwenakɛ Mahwətə kezha ve ŋa 
kameghe te ghəa mbelia ŋkɛ, ka Israyɛl: fa ghena nya kese va Mahwətə. 

2Wa nya ghena nya geze Mahwətə nde berete nya: ‹Mba wəsə nya menete nda 
ka Amalɛk ke ka Israyɛl yitea ghəa ɗa, kwa fɛake nda hweŋkwa hɛ ke hɛ vəa 
ŋkwa nya shave hɛ mbe Ɛzhipte. 

3Tsetsenya ne, kwiɗi ɗate ka Amalɛk, teremte wəshi nyi va hɛ, yagha na 
kasərəakɛ hɛ tɛape. Mpəmte pɛtɛa wəshi nyi nza mpi hwa hɛ: zhili ba'a mi, 
megelɛshi ba'a ŋwalea fəshi, yɛ sla ba'a timɛti, zlegweməa lɛmə ba'a kwara 
lɛmə.›» 

4Pa Sawəl tsenete ka sewajɛ ba'a ɓelate hɛ mbe Tɛlɛm: 200.000 ka dzeghwa le 
seɗa, zhɛne ne, 10.000 ka Zhəwda. 

5Kwetere wəmbəa ŋkɛ, pa Sawəl slə le hɛ hwa'a mbe meleme ta ka Amalɛk, pa 
ŋkɛ wəfərənyɛ kwelɛ zlərə kezha wəbəke hɛ le mpa. 

6Ma ke Sawəl ghwenakɛ ŋkwa kageze nda ke ka Kɛn: «Mba yɛ kenza hwa ka 
Amalɛk. Slə ŋayɛ mə cakeɗake le hɛ yagha 'ya kazamte ŋayɛ zlaɓe le hɛ kwa nza 
nde megela se yɛ laka ka Israyɛl kwa shave hɛ mbe Ɛzhipte.» Pa ka Kɛn nehemte 
geva le ka Amalɛk. 

7Pa Sawəl ɗate ka Amalɛk se mbe Havila hwa'a kwa ŋkwa kedzembe Shəwr, laka 
ŋkwa kesame ta veci yitea Ɛzhipte. 

8Pa ŋkɛ keseve Agag, meghea ka Amalɛk le mpi ba'a mpəmte mbeli pɛtɛ le 
kafayɛ. 

9Ama pa yɛ Sawəl le mbeli pɛtɛ yate mpia yɛ Agag le wəshi keseɗa nyi ganji ganji: 
yɛ sla, timɛti, wəshi keseɗa nyi jama jama ba'a zhɛgwəa lɛməa timɛti, geze ta 
ŋkɛ, wəshi keseɗa nyi nza ntsə te. Deke wəshi nyi ɗema zləvə te hɛ yateremte 
hɛ. 

10Pa ghena ta Mahwətə gezete nda geva ke Saməyɛl, ma ke: 

11«Zəzə yazəzə 'ya kwa veyi Sawəl 'ya kameghe, kwa nza ŋkɛ nahe ŋkɛ 
kezhɛrave ɗa wəmbə ba'a keyipəyima ghena ta ɗa kwa.» Pa wənəa Saməyɛl 
hwepete geva, ntake ŋkɛ kageze nda ghena ke Mahwətə hwencɛke ncɛke. 

12Pelɛhetɛme Saməyɛl sate te ŋkwa masheke masheke kezha lə kabegeme le 
Sawəl. Ma ke kweci mbeli sha Saməyɛl: «Nahe Sawəl kedzembe Karmɛl. 
Pelɛagha ne, nahe ŋkɛ keŋate ŋkwa nya biya kadzeyitea ghweme. Kwetere 
wəmbəa ŋkɛ, nahe ŋkɛ kehendeghe geva mbe kema, cape ŋkɛ kadzawa Gilgal.» 

13Cape Saməyɛl kalə sha Sawəl, ma ke Sawəl shɛ: «Wəpikɛ ŋa Mahwətə! Nahe 
'ya kemenete ghena nya gezete Mahwətə.» 

14Ma ke Saməyɛl: «Tsema fa nehwene ta timɛti 'ya ba'a ŋa sla tsagha wa?» 

15Ma ke Sawəl: «Ghenci fəhwe hɛ va ka Amalɛk va nya yate wəshi ganji ganji 
mbeli hwa wəshi kezha dzeghe nda melɛ le hɛ ke Shala Mahwətə ta ŋa, ma nyi 
ketene ne, pɛtɛ teremte hɛ ghen'yɛ.» 

16Ma ke Saməyɛl shɛ: «Wərə ɗa! 'Ya kategeze ŋa ghena nya gezete ɗa Mahwətə 
heviɗi nya.» Ma ke Sawəl shɛ: «Geze!» 

17Ma ke Saməyɛl shɛ: «Ma vəashi ne, kese na kave ghəa ŋa kawəndə nya nza 
zləvə te we, nahe na kenza tsetsenya kawəndə nya te ghəa hwelefefi nyi mbe 
Israyɛl, Mahwətə nde veyi ŋa tekeleke kameghe nya mbe Israyɛl. 

18Nahe Mahwətə kencɛte ŋa hweŋkwa, ma ke sha gha: ‹Kwiɗi zamte sebe te ka 
Amalɛk nyi kaka jaɗafa: ndeke nda mpa ke hɛ vaŋe te za ta sebe ta nci.› 

19Va wa ɗema na kefate nda ghena ta Mahwətə wa? Yitea wa fəte mcɛləa nci na 
ba'a menete wəsə kwa ndiremi na kwa ntsə ta Mahwətə wa?» 

20Ma ke Sawəl zhɛnete: «Nahe 'ya kefate nda ghena ke Mahwətə tiɗiɗi ba'a 
hweŋkwa nya ncɛte ɗa ŋkɛ yase 'ya kadzeghwa kwa. Nahe 'ya kezamte sebe te 
ka Amalɛk pɛtɛ, deke Agag nya kameghea nci yakeleke 'ya. 

21Ama nahe mbeli kefəte hwa mcɛləa nci, wəshi keseɗa nyi ɓɛhwɛ ɓɛhwɛ ba'a 
nyi jama jama shave hwa wəshi nyi tetere mbeli, yitea dzeghe nda melɛ ke Shala 
Mahwətə ta ŋa le hɛ mbe Gilgal.» 

22Ma ke Saməyɛl shɛ: «Yipə yipə ɗehwe wəshi nyi tere mbeli tere tere ba'a kweci 
nyi ve nda mbeli ke Mahwətə le yɛte ghena ta ŋkɛ na? Ewə, za ma yɛhwe ghena 
ta ŋkɛ ke melɛ nyi dzeghe mbeli, za ma fa ghena ta ŋkɛ ke merege ta wəshi 
keseɗa nyi hɛnɛhɛa hɛnɛhɛa. 

23Kwa nza nde ne, kala jaɗafa ta dzeghwa sha ka ŋa zlera ghə nza ɗema yɛ ghena, 
kala hawe va kweci shala nza zhɛne ghə ɓiyitsa perə. Kala nya neghamte ghena 
ta Mahwətə na ne, nahe ŋkɛ keneghamte ŋa perə, mba na kameghe zhɛkwa we.» 

24Tagha gɛ, ma ke Sawəl sha Saməyɛl: «Nahe 'ya kebezemte ghena kwa nza nde 
nahe 'ya keɗema yɛ wəshi mahalegəa Mahwətə ba'a ghena ta ŋa, ghazlənə nde 
zhɛte ɗa va ka sewajɛ, vatse yɛte nda ghena ta nci 'ya ke hɛ. 

25Tsetsenya ɓiyitsa ne, təhwə təhwə kelemte beze ghena ta ɗa te wənə shɛ na 
zhɛreke geva kanza le 'ya kezha gwəɗəŋə 'ya kahawe va Mahwətə.» 

26Ma ke Saməyɛl sha Sawəl: «Katezhɛre geva 'ya yitea nza le gha we, kwa nza 
ŋkɛ nahe na keɗema wəshi mahalegəa Mahwətə, nahe ŋkɛ keɗema ŋa. 
Katezhɛne na kanza kameghe mbe Israyɛl we.» 

27Pa Saməyɛl zhɛrete geva kezha dzeghwanyɛ, pa Sawəl keseve mɛa lekwesa ta 
ŋkɛ nya keŋkwahenyɛ. 

28Ma ke Saməyɛl shɛ: «Nahe Mahwətə kekelehwe nza kameghea ka Israyɛl va 
gha ɓeshi ba'a kendeke nda ke kwete wəndə nya za ma ke gha. 

29Ma Mahwətə nya nza zləvə te mbe Israyɛl ne, kasla tseŋwə ŋkɛ ba'a kazhɛre 
zəzə ŋkɛ kala wəndə ŋelɛ we.» 

30Ma ke Sawəl zhɛkwa: «Nahe 'ya kebezemte ghena! Tsetsenya ne, təhwə təhwə 
vate zləvə te 'ya kwa kema ta mbelia jama nyi hwa mbelia ɗa ba'a pɛtɛa ka 
Israyɛl, zhɛreke geva kanza le 'ya kezha gwəɗəŋə 'ya kahawe va Mahwətə, Shala 
ta ŋa.» 

31Pa Saməyɛl zhɛreke geva kezha təkwə təkwəte Sawəl, pa Sawəl gwəɗəŋə 
kahawe va Mahwətə. 

32Tagha gɛ, ma ke Saməyɛl: «Keleke ɗa mə Agag, meghea ka Amalɛk.» Pa Agag 
dzeyi shɛ le zlama mbe wənə. Ma zəzə ŋkɛ ne, nahe zəzə ta mte keslə te. 

33Ama, ma ke Saməyɛl: «Ma kala nya nehemte mi kafayɛa ŋa le ŋwalea nci ne, 
tsagha tekelemte geva wəzege teza va meyɛ ŋa perə.» Pa Saməyɛl ncɛhwemte 
ŋkɛ mbe kema ta Mahwətə mbe Gilgal. 

34Ntəŋə Saməyɛl kadzeme Rama, cape Sawəl kadzeme ghɛa ŋkɛ pelɛ Gibɛya. 

35Kezhɛne Saməyɛl kabegeme le Sawəl pa te və nya mte ŋkɛ we. Kwa nza nde 
kanehwene ŋkɛ va Sawəl, va nya nza ŋkɛ nahe Mahwətə kese kazəzə va nya veyi 
Sawəl ŋkɛ kameghea ka Israyɛl. 

1 Saməyɛl 16 

Shala ntave David kameghe 

1Ma ke Mahwətə gezete nda ke Saməyɛl: «Pa te nyama və tenehwene Sawəl na 
wa? 'Ya ne, nahe 'ya keneghamte ŋkɛ. Katezhɛne ŋkɛ kanza kameghea ka Israyɛl 
we. Viɗikɛ tereme ta ŋa le n'yi nda teslə na! 'Ya kaghwene ŋa sha Zhɛsɛ, nde 

Bɛtelɛhɛm, kwa nza nde nahe 'ya kenakɛ wəndə nya ntave 'ya kanza kameghe 
hwa ŋwalea ŋkɛ.» 

2Ma ke Saməyɛl: «Tsema nza 'ya kadzawa ɗa wa? Ma kefate Sawəl ne, katepesle 
ɗa ŋkɛ.» Ma ke Mahwətə shɛ: «Ŋkave mbəkwəa sla, ma pa na sha tegeze: ‹'Ya se 
kezha dzeghe nda melɛ ke Mahwətə›. 

3Kateheka Zhɛsɛ na yitea melɛa shɛ. 'Ya le ghəa ɗa nde tencɛ ŋa wəsə nya temene 
na, kateve wəndə nya tegeze ŋa 'ya na tekeleke kameghe.» 

4Pa Saməyɛl menete wəsə nya gezete nda Mahwətə, hwa'a ŋkɛ kwa Bɛtelɛhɛm, 
cape mbelia jama kalə shɛ le bare bare. Ma ke hɛ shɛ: «Wəsə ganyɛ nde keleke 
ŋa teke na?» 

5Ma ke: «E'e, 'ya se kadzeghe nda melɛ ke Mahwətə. Nza mə wɛŋe wɛŋe ba'a se 
mə kadzeghe melɛ yitea 'ya.» Pa ŋkɛ gezete nda ke yɛ Zhɛsɛ le ŋwalea ŋkɛ kezha 
nza wɛŋe wɛŋe, pa ŋkɛ hekakɛ hɛ yitea melɛa shɛ. 

6Ma kwa ntsehe hɛ ne, ma ke Saməyɛl gezete kwa nakɛ Ɛliyab ŋkɛ: «Ya tsemanyɛ 
ŋkɛ, teke wəndə nya ntave Mahwətə mbe kema ta ŋkɛ.» 

7Ama ma ke Mahwətə gezete nda ke Saməyɛl: «Mba na keve zəzə te nza ta ŋkɛ 
kwa ntsə ba'a biya ta ŋkɛ, va nya nza ŋkɛ nahe 'ya keneghamte ŋkɛ. Kenza ŋkɛ 
kawəndə nya newe mbeli kwa ntsə we, wəsə nya ketse kwa ntsə yanewe wəndə 
ŋelɛ, ama ŋkwa nya kwa wənə yanewe Mahwətə.» 

8Pa Zhɛsɛ hekakɛ Abinadab ba'a keleghe ŋkɛ dzeyi te kema ta Saməyɛl. Ma ke 
Saməyɛl: «Kentave wəndə nya Mahwətə perə we.» 

9Pa Zhɛsɛ keleghe Shama, ma ke Saməyɛl: «Kentave wəndə nya Mahwətə perə 
we.» 

10Pa Zhɛsɛ keleghe ŋwalea ŋkɛ nyi mberefaŋe mbe kema ta Saməyɛl, ma ke 
Saməyɛl shɛ: «Wəndəa nci shɛ kentave Mahwətə we.» 

11Ma ke Saməyɛl shɛ: «Kweci shɛ ka megelɛgeshi tse yi?» Ma ke shɛ: «Mba David 
nya ɓɛhwɛ ma, ama wəshi yaya ŋkɛ» Ma ke Saməyɛl shɛ: «Ghwenakɛ ŋkwa lə 
mbeli kaheka ŋkɛ, va nya nza nde katezeme wəsə mbeli keɗema ŋkɛ kese we.» 

12Pa Zhɛsɛ ghwenakɛ ŋkwa kalə kaheka ŋkɛ. Kawəzege rasle ba'a ndeɗe ŋkɛ, 
ganyɛke kema ta ŋkɛ. Ma ke Mahwətə sha Saməyɛl: «Sate veyi ŋkɛ tekeleke, 
gheŋkɛ ŋkɛ!» 

13Pa Saməyɛl kelete tereme n'yi ba'a shekeyi n'yi nya kwa kənəa ghəa David 
kezha ve ŋkɛ tekeleke, te tepe ta ka kesaka meghekɛ. Pa Sefəa Mahwətə sawa 
kadzeghəa David se te vəa shɛ kezha mene slene mbe. Pa Saməyɛl sate te ŋkwa, 
cape ŋkɛ kadzeme Rama. 

14Pa Sefəa Mahwətə slənyɛ shave mbe Sawəl, pa sefəa 'yi'yɛghwə nya 
ghweneghe nda Mahwətə dzembenyɛ mbe ba'a ndeke nda ghazlənə. 

15Ma ke mbeli nyi kemene nda slene gezete nda ke Sawəl: «Wa nya sefə kwa 
ndiremi nya keghweneke Shala kadzeghəa gha kasa ŋa yaka. 

16Təhwə təhwə ŋa ghen'yɛ, geze n'yɛ ghena, nde sleke n'yɛ, ŋa ŋa ghen'yɛ. 
Kateghweze ŋa wəndə nya keɗepe tsa ŋgwəleŋə ghen'yɛ, katetsa ŋa ŋkɛ ŋkɛ vəa 
ŋkwa nya dzeghəa gha sefə nya ndiremi se va Shala yitea nza na yipəma le.» 

17Ma ke Sawəl sha ka mene nda slene: «Zelete ɗa mə wəndə nya keɗepe tsa 
ŋgwəleŋə tiɗiɗi shɛ yɛ keleke ɗa ŋkɛ teke.» 

18Pa kwete wəndəa ka mene nda slene kelete ghena kageze, ma ke: «Nahe 'ya 
keɗepe kwete wəzege ta Zhɛsɛ, nde Bɛtelɛhɛm, nya keɗepe tsa wəshi megela, 
wəndə nya nza zləvə te ŋkɛ, nde mpa ŋkɛ, keɗɛŋe ɗɛŋe ŋkɛ yitea geze ghena, 
kendeɗenyɛ ŋkɛ. Ɓiyitsa ne, nahe Mahwətə kenza le gheŋkɛ.» 

19Pa Sawəl ghweneghe ka ghwene ta ŋkɛ sha Zhɛsɛ, ma ke shɛ: «Ghwenave ɗa 
wəzege ta ŋa David nya yitea wəshi.» 

20Pa Zhɛsɛ kelete kwara ba'a hwepeyi ɗafa, ghwelepe tɛ ba'a zhɛgwəa kwe te, pa 
ŋkɛ ghweneghe nda hɛ laka David ke Sawəl. 

21Pa David ntsehe sha Sawəl, cape ŋkɛ yitea mene nda slene. Nahe Sawəl 
keɗehwe ŋkɛ kwele kwele ba'a kezhɛrete ŋkɛ kande kele nda wəshi kempa ta 
ŋkɛ. 

22Ma ke Sawəl ghwenakɛ ŋkwa kageze nda ke Zhɛsɛ: «Kasəkwə 'ya va gha yitea 
sərəakɛ ɗa David na kamene ɗa slene, kwa nza nde nahe 'ya keɗehwe ŋkɛ zlahe.» 

23Ma kese 'yi'yɛghwə nya ghweneke nda Shala kadzembe Sawəl ne, kakele 
ŋgwəleŋə nyagha David katsa. Ma tsagha ne, megela zhɛne mpi Sawəl, lɛŋe lɛŋe 
ma nza geva ta ŋkɛ ba'a kaslə 'yi'yɛghwə nyagha shave mbe. 

1 Saməyɛl 17 

David le Goliyat 

1Pa ka Filisti tsenete mbeli kempa ta nci yitea mpa. Mbe Soko nya mbe Zhəwda 
tsenete geva hɛ, pa hɛ slekete ghedəkwəa nci kwelɛ yɛ Soko le Azɛka, mbe Ɛfɛs-
Damim. 

2Pa yɛ Sawəl le mbeli kempa ta ka Israyɛl tsenete geva ba'a menete ghedəkwə 
kwa zlərəa Hwemeke, pa hɛ pate geva yitea mpa le ka Filisti. 

3Rəgəsə ka Filisti pelɛ ghəa wəmbə laka kwete bela, tsagha ka Israyɛl pelɛ kwete 
perə, deɓa ya kwelɛ tepe ta nci. 

4Pa katsala nya hwa ka Filisti shavenyɛ hwa wəvəsə kezha ghweze mɛ hwa ka 
Israyɛl. Nde Gat ŋkɛ, Goliyat sləa ŋkɛ, gare mɛtre mahekene nza biya ŋkɛ. 

5Kwenə mze kwa tɛawetɛa ya mbe ghə ve ba'a rəbəci kwa jɛpəli jɛpəli ya kənə, 
gare kiləwə ŋkwaŋemsə nza ɗaŋeɗa ta ŋkɛ. 

6Wəshi ya kənəa seɗa ve kala ɓɛrɛ mze kwa ghwə ghwə, megha mze kwa ghwə 
ghwə ya zleŋgeɗe te wəmbə ve. 

7Kala geta ta tsayɛwa ketsa zlave dekea geta megha ta ŋkɛ. Ma ghəa megha shɛ, 
za ma ke kiləwə mberefaŋe nza ɗaŋeɗa ta ŋkɛ. Te kema ta ŋkɛ dzeghwa nde kele 
nda geləa ŋkɛ. 

8Pa Goliyat ghereŋe, ntake ŋkɛ kazlape nda ghena ke ka sewajɛa ka Israyɛl. Ma 
ke sha hɛ: «Yitea wa tseɓa geva yɛ kwa zəɗə yitea mpa wa? Nahe 'ya kenza kande 
Filisti. Ma gheyɛ ne, mbelia Sawəl yɛ. Ntave mə wəndə hwa gheyɛ kasawa sha 
'ya yitea mpa. 

9Ma kehərəte ɗa ba'a kepeslekɛ ɗa ŋkɛ ne, kaka mavashia ŋayɛ tenza ghen'yɛ. 
Ama kenza nde 'ya nde hərəte ŋkɛ ba'a nde peslekɛ ŋkɛ ne, kaka mavashia n'yɛ 
tenza yɛ.» 

10Ma ke nde Filistia shɛ zhɛkwa: «'Ya kaghweze mɛ kezha pəli nda hawe ke ka 
sewajɛa ka Israyɛl ɓeshi! Ghwenave ɗa mə wəndə kezha mpa ghen'yɛ le.» 

11Ma kwa fate ghena ta nde Filisti yɛ Sawəl le ka sewajɛa ŋkɛ, benake hɛ va 
ghazlənə. 

12Nahe David kenza kawəzege ta nde Ɛfrayim, nya mbe Bɛtelɛhɛm te hɛɗia 
Zhəwda nya heka mbeli kaZhɛsɛ. Ŋwale deghese ya ve. Kehale hale wəndəa shɛ 
ba'a zləvə ya te hwa mbeli te vəa Sawəl. 

13Nahe ŋwale nyi jama jama ta Zhɛsɛ mahekene kelə kwetere wəmbəa Sawəl 
yitea mpa, wa nyi sləa ŋwale nyi mahekenea shɛhɛ nyi: Ɛliyab, Abinadab ba'a 
Shama. 

14David ya kanya ɓɛhwɛa nci. Ma kwa slənji nyi jama jama nyi mahekene 
kwetere wəmbəa Sawəl, 

15mbe nza David kadzeme ghɛa Sawəl kamene nda slene nda tezhɛre geva ŋkɛ 
kalə kaya wəshia yitenyɛ kwa Bɛtelɛhɛm. 

16Hɛ wəfaɗemsə menete nde Filisti Goliyat kahende nda geva ke ka Israyɛl 
masheke le tɛhwɛɗi. 

17Ma te kwete hɛ ne, ma ke Zhɛsɛ gezete nda ke wəzege ta ŋkɛ David: «Kelete 
slibə nya nza nya ha nyi kesere sere ba'a 'yɛmbe dəghwəa ɗafa meŋe kwa, 
keleghe nda hɛ kahe kahe kalə kadzembe ghedəkwə ke ka kesaka meyɛ ŋa. 

18Kelete nda mɛmre ŋ'wa nyi meŋe nyi, keleghe nda hɛ ke wəndəa kwelea nci. 
Katenewe ka kesaka meyɛ ŋa na kenza nde kwelɛŋe hɛ ba'a katekele ɗa wəsə 
nya nza 'ya kaɗepete kwelɛŋea nci te na kase. 

19Katesləyi hɛ na le Sawəl ba'a ka sewajɛa pɛtɛa ka Israyɛl kwa zlərəa Hwemeke 
kampa le ka Filisti.» 

20Pelɛhetɛme David sate te ŋkwa masheke masheke, pa ŋkɛ dapave nda wəshi 
keseɗa ta ŋkɛ ke kwete nde ya wəshi, pa ŋkɛ kelete wəshi nyi ghwenakɛ mbeli 
le kala nya gezete nda yitenyɛ Zhɛsɛ. Ma kwa ntsehe ŋkɛ te ŋkwa kempa ne, mbe 
shave ka sewajɛ kapate geva yitea mpa ba'a mbe tsa kaka kempa hɛ. 

21Pa ka Israyɛl ba'a ka Filisti nderete geva yitea mpa kewəvəsə kewəvəsə, kwa 
ntsə kwa ntsə. 

22Pa David veyi wəshi nyi keleghe ŋkɛ yitea wəndə nya keya wəshia ka sewajɛ, 
cape ŋkɛ le hwɛ kalə sha ka sewajɛ. Ntsehema ta ŋkɛ ne, pa ŋkɛ 'yɛwete nza ta 
kwelɛŋe ta ka kesaka meghekɛ. 

23Ma mbe geze nda ghena ŋkɛ ke hɛ, pa katsala nya hwa ka Filisti, nya heka mbeli 
kaGoliyat, nde meleme ta Gat dzate te kema ta ka sewajɛa nci. Ntake ŋkɛ 
kaghweze mɛ hwa ka Israyɛl kala nya ghalanza, kafefa David. 

24Ma kwa nakɛ wəndəa shɛ ka Israyɛl, kweracɛ hɛ le hwɛ kwa zhɛ nda ghazlənə 
kwele kwele ke hɛ. 

25Ma ke ka Israyɛl: «Nahe yɛ kenakɛ wəndə nya kasame na? Yitea yiɗə ka Israyɛl 
same ŋkɛ! Kateve nda mcɛlə meghe kwele kwele ke wəndə nya ketepesle ŋkɛ. 
Kateve nda wəzha ta ŋkɛ ŋkɛ ba'a katezhɛne mbeli nyi ki ghɛa yitenyɛ katsehe 
jaɓeregwale mbe hɛɗia ka Israyɛl we.» 

26Ma ke David 'yɛwete va ka sewajɛ nyi tagha vare: «Wa yateɗa nda mbeli ke 
wəndə nya kepeslekɛ nde Filistia shɛ ba'a ketewa ŋele nya te ka Israyɛl wa? Wa 
ŋkɛ nde Filisti nya keslamtema mɓɛta nya, nda ŋele ka sewajɛa Shala teghweme 
ŋkɛ wa?» 

27Ma ke mbeli zhɛnete nda ghena nya kwetɛŋe: «Nya ya kawəsə nya temene nda 
mbeli ke wəndə nya kepeslekɛ ŋkɛ.» 

28Ama pa Ɛliyab, wəza meghekɛ nya kwele fate ka'yɛwe ghena ŋkɛ va ka sewajɛ, 
pa ŋkɛ hwepete wənə va David, ma ke shɛ: «Wa raberə nda se ŋa na teke tse wa? 
Ke wa ŋkɛ sərəakɛ nda wəshi keseɗa nyi ɓɛhwɛ ɓɛhwɛ nyi na kwamte te ɓerama 
wa? Nahe 'ya keɗepe kele ghə ta ŋa ba'a zəzə kwa ndiremi nya kwa wənəa ŋa! 
Kezha newe mpa sawa ŋa na.» 

29Ma ke David zhɛnete: «Wa ghena nya bezemte 'ya tse wa? Deke ghena kwetɛŋe 
ya'yɛwete 'ya.» 

30Pa David zhɛrave nda wəmbə ke wəza meghekɛ, pa ŋkɛ 'yɛwete ghena shɛnyɛ 
va kwete sewajɛ. Pa ŋkɛ zhɛne ka'yɛwete tsagha shɛ va kweci ka sewajɛ. Pa 
mbeli zhɛnete nda kala kwa ghate ta ghena. 

31Ma kwa fate ghena nya gezete David mbeli ne, pa mbeli lə kagezete nda ke 
Sawəl, pa ŋkɛ ghwenakɛ ŋkwa kezha heka ŋkɛ. 

32Ma ke David sha Sawəl: «Yagha wəndə kabenake va nde Filisti nya! Katelə nde 
mene slene ta ŋa kampa le.» 

33Ma ke Sawəl shɛ: «Dewə na kempa le nde Filistia shɛ, kwa nza ŋkɛ wəzege nya 
ɓɛhwɛ na. Ama gheŋkɛ ne, wəndə kempa ŋkɛ se kawəzege.» 

34Ma ke David sha Sawəl: «Wəshi keseɗa ta yiteyɛ ɗa yase nde mene slene ta ŋa 
kaya. Ma vəa ŋkwa nya se nivɛrə keɗema mtsekwele kakese kwete hwa hɛ ne, 

35kahwɛ 'ya kwa sebe ta ŋkɛ, kampa ŋkɛ 'ya ba'a kazləgwə təmə 'ya shave mbe 
mɛ ve. Ma kezhɛrete geva ŋkɛ kaɗa ɗa ne, kakese ŋkɛ 'ya mbe welɛ ba'a kapesle 
ŋkɛ. 

36Tsetse se nde mene slene ta ŋa kampə yɛ nivɛrə ba'a yɛ mtsekwele. Kala kwete 
wəndəa nci tenza nde Filisti nya keslamtema mɓɛta nya, kwa nza ŋkɛ nahe ŋkɛ 
keŋelekɛ ka sewajɛa Shala teghweme.» 

37Ma ke zhɛkwa: «Ma Mahwətə nya kembelete ɗa va pela ta nivɛrə ba'a ŋa 
mtsekwele ne, katembele ɗa ŋkɛ va nde Filistia shɛ perə.» Tagha gɛ, ma ke Sawəl 
sha David: «Kwiɗi, pa Mahwətə nza le gha!» 

38Pa Sawəl seɗave nda lekwesa kempa ta ŋkɛ, pa ŋkɛ sha kwenə mze kwa ghwə 
ghwə mbe ghə ve ba'a pa ŋkɛ seɗaghe nda rəbəcia ŋkɛ. 

39Pa David hwepete kafayɛa Sawəl hwa hwə le hətə dzawa te lekwesa ta ŋkɛ, 
ntəŋə ŋkɛ yitea dzeghe dzeghwa le, ama kapesle ŋkɛ yite, va nya senevema ŋkɛ 
we. Ma ke David sha Sawəl: «Kashɛ 'ya dzeghwa le wəshia shɛhɛ we, kegha 'ya 
kadzeghakɛ hɛ we.» Pa ŋkɛ seɗemte hɛ ba'a sərəakɛ hɛ tagha. 

40Pa ŋkɛ kelete geta ta ŋkɛ yitea dzeve, tsehave pelɛ nyi shɛanɛa shɛanɛa mcɛfe 
mɛa hələ ba'a beteyi hɛ kwa slibə kedzemte yitea wəshi ta ŋkɛ. Cape ŋkɛ kadzeyi 
sha Goliyat le kwa beza pelɛa ŋkɛ yitea dzeve. 

41Kahende nda geva Goliyat ɓɛhwɛ ɓɛhwɛ ke David, te kema ta ŋkɛ nde kele nda 
geləa ŋkɛ kadzeghwa. 

42Pa Goliyat nakɛ David. Ma kwa nakɛ ŋkɛ ŋkɛ ne, ntake ŋkɛ kayiɗə ŋkɛ va nya 
nza ŋkɛ kadɛgwə, nahe ŋkɛ kenza rasle ba'a kendeɗenyɛ. 

43Ma ke Goliyat sha David zlape zlape: «Kelɛ 'ya nda se na sha 'ya le geta na?» Pa 
ŋkɛ bezlakɛ ŋkɛ le sləa yɛ shala ta nci. 

44Ma ke sha David zhɛkwa: «Seyi ɓeshi, kateve nda slia geva ta ŋa 'ya ke yɛ zleŋa 
ba'a ke wəshi keseɗa nyi hwa gamba.» 

45Ma ke David sha nde Filisti nyagha: «Le kafayɛ, megha ba'a kwete wəsə kempa 
kala megha se na sha 'ya, ama 'ya ne, kalə 'ya sha gha te sləa Mahwətə nde berete, 
Shala ta ka sewajɛa ka Israyɛl, nya ŋelekɛ na. 

46Ɓəshi veci ne, nahe Mahwətə keveyi ŋa mbe dzeve ta ɗa: katepesle ŋa 'ya ba'a 
katesla ghə 'ya te gha. Ɓeshi nya ne, kateve nda mbeli nyi kempə mpəa ka 
sewajɛa ka Filisti 'ya ke yɛ zleŋa ba'a wəshi keseɗa nyi hwa gamba. Tsagha gɛ 
ne, kateɗepe mbeli nyi te hɛɗi Shala ya va ka Israyɛl. 

47Kateɗepe ka Israyɛl nyi ketsene tsene teke kaɗema laka kafayɛ ba'a megha nza 
Mahwətə kaveyi wəndə kande hərə ŋkwa. Ama Mahwətə ne, gheŋkɛ nde sleke 
mpa, kateve ŋayɛ ŋkɛ mbe dzeve ta n'yɛ.» 

48Ma kwa slekete geva Goliyat kahende nda geva ke David, pa David ntsəte geva 
le hwɛ kadzete ŋkwa kempa yitea nde Filistia shɛ. 

49Pa David heyi dzeve kwa slibəa ŋkɛ, pa ŋkɛ kelakame pelɛ same kwa ba'a 
bezate le kwabeza pelɛ. Pa ŋkɛ bezamte ŋkɛ mɛa kema, lɛame pelɛa shɛ 
dzembenyɛ mbe kema ta Goliyat. Ŋgwape Goliyat teɗenyɛ njifə kema mbe hɛɗi. 

50Tsagha ne, le kwabeza pelɛ ba'a pelɛ hərəte ba'a peslekɛ Goliyat David, 
kaɗema kafayɛ yitea dzeve ve. 

51Cape David le hwɛ, ghereŋe ŋkɛ kənəa Goliyat, pa ŋkɛ nteɗehwe kafayɛa ŋkɛ 
shave mbe kwəɓə ba'a slamte ghə te. Ma kwa nakɛ ka Filisti nahe katsala ta nci 
kemte ne, kwesayɛ hɛ le hwɛ. 

52Tereŋe ka sewajɛa ka Israyɛl le ŋa ka Zhəwda yitea ka Filisti, kɛake hɛ sha 
lewela kezha keka hɛ dzawa va zlərə hwa'a kwa ŋkwa kedzembe Ɛkron. Kwele 
kwele ka Filisti nyi kempə kwa hweŋkwa ta Sha'arayim ba'a se mbe Gat hwa'a 
kwa Ɛkron. 

53Ma kwa kekamte hɛ ka Israyɛl cakeɗake ne, pa hɛ zhɛneke geva ba'a fəhwe 
wəshi nyi mbe ghedəkwəa nci. 

54Tape David kelete ghəa Goliyat kadzeme Zhɛrəzalɛm, pa ŋkɛ beteyi wəshi 
kempa ta nde Filistia shɛ mbe cɛ lekwesa ta ŋkɛ. 

Zhonatan kakese mcɛ le David 

55Ma kwa nakɛ David Sawəl kajive sha nde Filisti nyagha, ma ke 'yɛwete va 
Abnɛr, wəndə nya te ghəa ka sewajɛ: «Ŋa wa wəzege nya wa Abnɛr?» Ma ke 
Abnɛr shɛ: «Meghe yawe, keɗepe kwete 'ya hwe we!» 

56Ma ke meghe sha Abnɛr: «'Yɛwete kenza ŋkɛ ŋa wa ŋa wa dɛgwəa shɛ.» 

57Ma kwa zhɛreke geva David se kwamte kwa peslekɛ Goliyat ŋkɛ, pa Abnɛr 
zelete ŋkɛ ba'a keleghe nda ŋkɛ ke Sawəl. Mba ghəa nde Filistia shɛ mbe dzeve 
ta David. 

58Ma ke Sawəl shɛ: «Wəzege ta ɗa, ŋa wa na wəzege wa?» Ma ke David shɛ: 
«Wəzege ta Zhɛsɛ, nde Bɛtelɛhɛm nya kemene ŋa slene 'ya.» 

1 Saməyɛl 18 

1Ma kwa keɗaŋemte David kageze nda ghena ke Sawəl ne, ntake Zhonatan, 
wəzege ta Sawəl kamawe David kamcɛ, pa ŋkɛ ɗehwe ŋkɛ kala ghəa ŋkɛ. 

2Te vecia shɛnyɛ, pa Sawəl keseyi David vare ghəa ŋkɛ, kesərəakɛ ŋkɛ ŋkɛ 
kadzeghwanyɛ sha ghɛa yitenyɛ we. 

3Tagha gɛ, pa Zhonatan kesete mcɛ le David, va nya nza ŋkɛ kaɗe ŋkɛ kala ghəa 
ŋkɛ. 

4Pa Zhonatan seɗemte karalamea ŋkɛ ba'a ndeke nda ŋkɛ ke David, tsagha 
lekwesa ta ŋkɛ, kafayɛa ŋkɛ, rəgia ŋkɛ ba'a hətə nya hwa hwəa ŋkɛ. 

5Mbe yayata ghwene nya ghwene ŋkɛ Sawəl yitea mpa ne, David nde hərə ŋkwa. 
Pa Sawəl veyi ŋkɛ te ghəa ka sewajɛ. Kwele kwele ɗehwe ŋkɛ pɛtɛa ka Israyɛl 
ba'a ka sewajɛa Sawəl. 

Sawəl kazlɛ va David 

6Ma kwa sheke ka sewajɛ kwamte mpa, kwetere wəmbəa nya peslekɛ nde Filisti 
Goliyat David ne, pɛtɛa mi nyi mbe meleme nyi mbe Israyɛl kashave le cimə, 
wetse yitea dɛŋwə ba'a kweci wəshi ketsa, tsagha gaghwe kezha begeme le 
Sawəl. 

7Ma mi shɛhɛ ne, kagha cimə hɛ kanya kwetɛŋe, ma ke hɛ: «slibə ka jaga nyi 
mpəmte Sawəl ama slibə meŋe ŋa David.» 

8Kwele kwele hwepenyɛ wənəa Sawəl, kaɗe cimə nyagha ŋkɛ we. Ma ke sha 
zəzə: «Zhili slibə meŋe mpəmte David ne, slibə ŋa ɗa! Deke nza kameghe kasleke 
ŋkwa nde ɗema ve tsagha tse gɛ we!» 

9Ma se te vəa shɛ ne, seyi yitea ntsə newe David Sawəl. 

10Masheke masheke te hendɛ ta ŋkwa, pa sefəa 'yi'yɛghwə nya ghweneke Shala 
se kadzembe Sawəl, ntake ŋkɛ kazlape ghena ba'a kandeŋe ki ghɛa ŋkɛ. Cape 
David yitea tsa nda ŋgwəleŋə kala nya ghalanza, le megha ta ŋkɛ va Sawəl yitea 
dzeve. 

11Pa Sawəl bezate megha, ma ke: «'Ya katebaŋe David kadzevare dewe ɓeshi.» 
Ama bake zhigə weslemte David. 

12Ntake Sawəl kaghazlənə va David va nya fave ŋkɛ nahe Mahwətə kewəfəyite 
ŋkɛ kezha nza le David. 

13Vatse gɛ, pa Sawəl kelemte David cakeɗake ba'a veyi ŋkɛ te ghəa ka sewajɛ 
slibə. Kadzemte mpa David ba'a kasheke ŋkɛ te ghəa ka sewajɛ. 

14Gheŋkɛ nde hərə mpa keveci keveci va nya nza nde nahe Mahwətə kenza le 
gheŋkɛ. 

15Ma kwa nakɛ Sawəl tsema tsema hərə ŋkwa ŋkɛ ne, ntake ŋkɛ kaghazlənə ve. 

16Ama nahe pɛtɛa ka Israyɛl ba'a ka Zhəwda keɗehwe David kwa nza nde gheŋkɛ 
ya te ghəa mbeli hwa dzemte mpa ba'a sheke kwamte mpa. 

David kawəme wəzha ta Sawəl 

17Ma ke Sawəl sha David: «Wa nya wəzha ta ɗa nya kwele nya, Mɛrab sləa nta. 
Ghenta yateve ŋa 'ya kamale. Ama nza kakatsala mbe slene ta ɗa ba'a mene nda 
mpa ta Mahwətə.» Ma ke Sawəl mbe ghəa ŋkɛ: «Kapesle ŋkɛ 'ya le ghəa ɗa we, 
ama ka Filisti ka tepesle ŋkɛ.» 

18Ma ke David sha Sawəl: «Wa ŋkɛ 'ya wa? tsema nza ta ɗa ba'a ŋa hwelefe ta 
yiteyɛ ɗa mbe Israyɛl kezha nza 'ya kamekwea meghe wa?» 

19Ma kwa se və nya hi mbeli kave nda Mɛrab, wəzha ta meghe ke David ne, pa 
ŋkɛ ndeke nda ŋkɛ kamale ke Adriyɛl nya kande Mehola. 

20Pa Mikal, kwete wəzha ta Sawəl ɗehwe David. Pa mbeli gezete nda ke Sawəl, 
nyagha yaɗe ŋkɛ. 

21Ma ke Sawəl mbe ghəa ŋkɛ: «'Ya kateve nda Mikal ke David kezha nza nde 
kakeleŋa nya yite, kezha dzembe dzeve ta ka Filisti ŋkɛ.» Ma ke Sawəl gezete nda 
ke David kakwa bake zhigə: «Mekwea ɗa tenza na ɓeshi.» 

22Ma ke Sawəl gezete nda ke mbeli nyi kemene nda slene: «Gezete nda mə ke 
David tewəfərə. Ma pe yɛ shɛ: ‹Ganyɛ yaɗe meghe va gha ba'a pɛtɛ ɗehwe ŋa ka 
mene nda slene. Nza kamekwea meghe!›» 

23Pa ka mene slene ta Sawəl gezeyi nda ghena nyighɛ pɛtɛ kwa sleme ke David. 
Ma ke David sha hɛ: «Kawəsə nya ɓɛhwɛ nza kamekwea meghe sha gheyɛ tse 
na? Ma 'ya le ŋa ɗa ne, nde titikwə ba'a wəndə nya ɗema zləvə te 'ya.» 

24Pa ka mene slene ta Sawəl keleghe nda ghena nyi gezete David pɛtɛ ke Sawəl, 
ma ke hɛ shɛ: «Nyi ya kaghena nyi gezete David.» 

25Ma ke Sawəl: «Ma pe yɛ sha David: ‹Kaɗe wəme meghe mbe wəzha ta ŋkɛ we, 
deke mɓɛta ta ka Filisti gwəmsə, kezha wate wəsə nya menete ka jaga ta 
meghe.›» Ma zəzə Sawəl ne, katedzembe dzeve ta ka Filisti David laka wəsə nya 
kala nyagha. 

26Pa ka mene slene ta Sawəl keleghe nda ghena nyighɛ ke David. Kaghena ganyɛ 
gezete geva ŋkɛ kezha nza kamekwea meghe sha David. Tewə və nya gezete 
mbeli kekeɗaŋe ne, 

27cape yɛ David le mbelia ŋkɛ kadzemte mpa. Pa hɛ mpəmte zhili gwəmsə bake 
yitea ka Filisti. Pa ŋkɛ keleke nda mɓɛta ta nci ke meghe ba'a pa mbeli ɓelate hɛ 
kwa kema ta ŋkɛ kezha nza David kamekwea meghe. Pa Sawəl ndeke nda wəzha 
ta ŋkɛ Mikal ke David kamale. 

28Te wəshi nyi kemenete geva nyi ne, nahe Sawəl kefave ba'a keɗepete nahe 
Mahwətə kenza le David ba'a nahe wəzha ta ŋkɛ Mikal keɗehwe ŋkɛ. 

29Mbake ghazlənə Sawəl va David, pa ŋkɛ nzanyɛ kande ghema ta ŋkɛ 
fəyitekeghə. 

30Ma te vəa shɛ ne, pa mbeli nyi te ghəa ka Filisti shave ki ghɛ yitea mpa, ama 
kala yayata vəa shave ta nci ne, David nde ɗa ŋkwa za ma ke kweci mbeli nyi te 
ghəa ka sewajɛa Sawəl, vatse dzemtenyɛ zləvəa ŋkɛ kwele kwele. 

1 Saməyɛl 19 

Zhonatan kaya David 

1Pa Sawəl gezete nda zəzə ta ŋkɛ kezha pesle David ke wəzege ta ŋkɛ Zhonatan 
ba'a ke ka mene slene ta ŋkɛ. Ama kwele kwele ɗehwe David Zhonatan nya 
kawəzege ta Sawəl. 

2Pa Zhonatan gezemte nda ghena nyighɛ pɛtɛ ke David, ma ke shɛ: «Sepa yasepa 
yiteyɛ ɗa Sawəl kezha pesle ŋa. Ntsehwele yitea ghəa ŋa hendɛ masheke, zeleve 
ŋkwa kewəfərə ba'a nza ŋa te. 

3Ma 'ya le ŋa ɗa ne, kateshave 'ya kanza terasle yitea ŋkwa nya nza na tewəfərə. 
Kategeze nda ghena 'ya te gha nda newe 'ya tsema tsema temene ŋkɛ, yitea geze 
ŋa 'ya.» 

4Pa Zhonatan gezete ghena ganyɛ te David ke yitenyɛ Sawəl. Ma ke shɛ: «Mba 
meghe kemene jaɗafa le nde mene slene ta ŋkɛ David, va nya nza nde kese ŋkɛ 
kabeze ŋa ghena we, wəshi nyi ganji yamenete ŋkɛ laka gha. 

5Nahe ŋkɛ kepelave nda mpia ŋkɛ ke mte kezha pesle nde Filisti Goliyat, nahe 
Mahwətə kendeke nda hərə ŋkwa ke ka Israyɛl kwele kwele. Nahe na kenakɛ, 
nahe na kese kazlama yite. Yitea wa ɗe na kamene jaɗafa laka sheke mimia 
wəndə nya tiɗiɗi, nda ɗe na kapesle David wa?» 

6Pa Sawəl fate nda ghena ta Zhonatan, ma ke zemete fela: «Laka Mahwətə nya 
teghweme ne, kapesle ŋkɛ 'ya we!» 

7Pa Zhonatan hekakɛ David ba'a gezete nda ghena shɛhɛ pɛtɛ kwetere wəmbəa 
ŋkɛ, pa ŋkɛ keleghe ŋkɛ kalə sha Sawəl, cape David yitea mene slene ta ŋkɛ kala 
nya ghalanza. 

Mikal kaya nda mpia David 

8Pa mpa zhɛne kamenete geva. Ntəŋə David kadzemte mpa le ka Filisti, pa ŋkɛ 
ɗate hɛ kwele kwele, kweracɛ hɛ hwɛnji te kema ta ŋkɛ. 

9Ma te kwete veci ne, pa 'yi'yɛghwə senyɛ laka Mahwətə kadzeghəa Sawəl nya 
kese mentishɛ ki ghɛa ŋkɛ le megha ta ŋkɛ yitea dzeve. Cape David yitea tsa 
ŋgwəleŋə. 

10Pa Sawəl ɗe kabaŋe ŋkɛ vare dewe le megha ta ŋkɛ. Ama pa David weslemte 
megha ta, gepe ŋkɛ mbe dewe. Tagha gɛ, pa David mbelenyɛ ba'a slənyɛ heviɗi. 

11Pa Sawəl ghwenakɛ mbeli kaya ghɛa David yitea pesle ŋkɛ te hendɛ ta ŋkwa. 
Ma ke male ta ŋkɛ Mikal shɛ: «Ma keɗema na kembelete mpia ŋa heviɗi nya ne, 
katepesle ŋa mbeli hendɛ.» 

12Pa Mikal keleghe ŋkɛ dzawa te wəfela ta cɛ. Pa ŋkɛ hwɛnyɛ kezha mbele mpia 
ŋkɛ. 

13Kwetere wəmbəa ŋkɛ, pa Mikal kelete kwete wəsə nya feɗete mbeli kala 
wəndə ba'a veyi ŋkɛ te ŋkwa keɓelahe ta David, pa nde veyi lekwesa veyinze nya 
menete mbeli yitea shintia kwe te ghəa gezle ba'a pelakeyi lekwesa kənə. 

14Ma kwa ghwenakɛ mbeli Sawəl kezha kese David ne, «Shewə ŋkɛ», a ke Mikal 
sha hɛ. 

15Pa Sawəl zhɛne kaghweneghe hɛ kezha newe David. Ma ke sha hɛ: «Keleke ɗa 
mə le ŋkwa keɓelahea ŋkɛ kezha peslekɛ ŋkɛ 'ya.» 

16Ma kwa lə mbeli nyighɛ ne, deke wəsə nya feɗete nyagha mbeli yanakɛ hɛ 
kwetɛŋenyɛ ba'a lekwesa veyinze nya yitea hweta ta kwe te ghəa ŋkɛ. 

17Ma ke Sawəl sha Mikal: «Yitea wa ghwetete ɗa na wa? Wa raberə sərəakɛ nde 
ghema ta ɗa na kadzeghwanyɛ wa?» Ma ke Mikal sha Sawəl: «Nahe ŋkɛ kegezete 
kapesle ɗa keɗema 'ya kepelakɛ ŋkɛ kadzeghwanyɛ.» 

Sawəl hɛ le David kwa Rama 

18Ma kwa mbelete mpia ŋkɛ David ne, pa ŋkɛ ntsehe sha Saməyɛl mbe Rama ba'a 
gezete nda wəshi nyi menete nda Sawəl pɛtɛ. Tagha gɛ, pa hɛ slə kanya kwetɛŋe 
kalə kanza mbe Nayot le ghɛ. 

19Pa mbeli ncɛte nda ke Sawəl, ma ke mbeli shɛ: «Wa nya David nya mbe Nayot, 
terasle yitea Rama.» 

20Pa Sawəl ghweneghe mbeli kakese David. Pa hɛ nakɛ wəvəsəa ka mɛ ŋkwa ta 
Shala kazlape ghena ta Shala, Saməyɛl ya te ghəa nci. Pa Sefəa Shala dzembe ka 
ghwene ta Sawəl nyighɛ, ntake hɛ kazlape ghena ta Shala ghenci le ghəa nci perə. 

21Pa mbeli gezete nda ke Sawəl nya keghweneghe kweci mbeli, ama ntake hɛ 
kamene kala ka mɛ ŋkwa le ŋa nci perə. Pa ŋkɛ ghweneghe kweci mbeli kakwa 
maheke zhigə, pa wəsə nya kwetɛŋe menete nda geva ke hɛ perə. 

22Cape Sawəl le ghəa ŋkɛ kadzembe Rama. Ntsehema ta ŋkɛ yitea ghwa nya 
wəba nya mbe Sɛkəw ne, ma ke 'yɛwete: «Tema yɛ Saməyɛl le David wa?» Ma ke 
mbeli shɛ: «Mbe Nayot nya dekwe yitea Rama hɛ.» 

23Ntəŋə ŋkɛ kadzembe Nayot, terasle yitea Rama. Pa Sefəa Shala dzembenyɛ 
mbe tagha, cape ŋkɛ yitea zlape ghena ta Shala vəa ŋkwa nya dzeghwa ŋkɛ vaŋe 
te ntsehe ta ŋkɛ mbe Nayot, mbe Rama. 

24Gheŋkɛ ɓiyitsa ne, pa ŋkɛ seɗemte lekwesa ta ŋkɛ, ntake ŋkɛ kazlape ghena ta 
Shala te kema ta Saməyɛl. Ma ɓiyitsa, kwərəpə ŋkɛ hwa hɛɗi mederelaŋe 
bepepe, hwencɛke ncɛke tsagha tagha. Vatse gɛ, ma ke mbeli gezete: «Hwa ka 
mɛ ŋkwa ta Shala Sawəl deŋwa yi?» 

1 Saməyɛl 20 

Zhonatan kakemane David kadzeghwanyɛ 

1Pa David hwɛnyɛ shave mbe Nayot nya terasle yitea Rama. Pa ŋkɛ lə kanakɛ 
Zhonatan, ma ke shɛ: «Wa yamenete 'ya wa? Wa fete ta ɗa, wa ghena nya 
bezemte nda 'ya ke yiteyɛ ŋa nda sepa ŋkɛ kapesle ɗa wa?» 

2Ma ke Zhonatan shɛ: «Kenza ŋkɛ tsagha we! Katemte na we. Newema, yiteyɛ ɗa 
shɛ kamene wəsə kaɗema ŋkɛ kegezete ɗa we. Yitea wa wəfərəakɛ ghena nya 
yiteyɛ ɗa va 'ya wa? Kamenete geva ŋkɛ we!» 

3Ma ke David zhɛkwa le fela: «Nahe na keɗepe kaganda geze ŋa 'ya. Nahe yiteyɛ 
ŋa keɗepe tiɗiɗi kamcɛ ŋa 'ya. Ma ke gezete: Ma kefate ghena nya Zhonatan ne, 
kateve nda geva zəzə. Ama kaganda laka Mahwətə nya teghweme ba'a laka nza 
ta ŋa teghweme ne, takwa takwa 'ya kamte!» 

4Ma ke Zhonatan sha David: «Katemene ŋa wəsə nya ɗe na 'ya.» 

5Ma ke David shɛ: «Hendɛ gəsəkəa dzemɛa ghweme ta tere, nahe ŋkɛ kehi 
kantishɛ 'ya le meghe kezha zeme wəsə kezeme. Ama kenza nde kapelave ɗa 
hweŋkwa na kaslə ne, katedzehwa gamba 'ya kawəfərə pa va tɛhwɛɗia kwa 
mahekene ta hɛ. 

6Ma kedewə ghəa yiteyɛ ŋa te kwa nakɛma ɗa ŋkɛ ne, ma pa na sha geze nda: 
‹Terezhɛŋe se David yitea 'ya ka'yɛwe hweŋkwa kezha dzawa Bɛtelɛhɛm, 

meleme ta ŋkɛ kwa nza mbeli kadzeghe melɛ nya mene mbeli keva keva kwa 
yita ta ŋkɛ.› 

7Ma kegeze meghe: ‹Ganyɛke!›, ke ne, gwezlayɛ nza mehele ta nde mene slene ta 
ŋa. Ama kehwepete wənə ŋkɛ ne, ɗepete nahe ŋkɛ ketarete kezha pesle ɗa. 

8Ncɛte ganyɛa ŋa laka 'ya, kwa nza nde nahe na kemenete mcɛ le 'ya kwa kema 
ta Mahwətə. Ma kenza nde kabeze ghena 'ya ne, jara ma peslekɛ ɗa na gha le 
ghəa ŋa kenya tekele ɗa na kadzawa kema ta yiteyɛ ŋa wa?» 

9Ma ke Zhonatan shɛ: «Wəsə nya kehima kamene geva ŋkɛ! Ma kenza nde 
kaganda zəzəte yiteyɛ ɗa kapesle ŋa, kategeze ŋa 'ya, kazeme ŋa 'ya kafela.» 

10Ma ke David sha Zhonatan: «Wa nde tegeze ɗa kezhɛnete ŋa yiteyɛ ŋa le berete 
wa?» 

11Ma ke Zhonatan sha David: «Nde, mbara ɓə kajive hwa gamba.» Ntəŋə hɛ 
kadzehwa gamba zlaɓe. 

12Ma ke Zhonatan sha David zhɛkwa: «Te sləa Mahwətə, Shala ta ka Israyɛl ne, 
kageze ŋa 'ya kate'yɛwe nza ta zəzə ta yiteyɛ ɗa 'ya hendɛ keɗema vatahebezle 
tsetse veci. Ma kenza nde tiɗiɗi ghena ta ŋkɛ kaŋa ŋa ne, nahe, kwete ghena shɛ 
kageze ŋa 'ya we. 

13Ama kenza nde wəsə kwa ndiremi yazəzə ŋkɛ kamene ŋa ne, pa Mahwətə ɗate 
ɗa kwele kwele keɗema 'ya kegeze ŋa! Tagha gɛ, kategeze ŋa 'ya kezha dzeghwa 
ŋa na, mba na keghazlənə. Pa Mahwətə nza le gha kala nya se ŋkɛ le yiteyɛ ɗa! 

14Kwetere wəmbəa ŋkɛ, kenza nde mba 'ya teghweme ne, katemene ɗa ganyɛ na 
kala nya ɗe Mahwətə yitea ɗema 'ya kamte. 

15Ɓiyitsa ne, mba na kekelemte ganyɛa mehele ta ŋa ki ghɛa ɗa, ya Mahwətə 
zamte sebe te ka jaga ta David kwete kwete te hɛɗi lema.» 

16Pa yɛ Zhonatan tsahwe ghena le David ba'a mbelia ŋkɛ. Ma ke Zhonatan: «Pa 
Mahwətə wate ŋa va ka jaga ta ŋa!» 

17Pa Zhonatan zemete nda fela zhɛkwa te mcɛa nci ke David, va nya nza nde nahe 
ŋkɛ keɗehwe kala ghəa ŋkɛ. 

18Ma ke Zhonatan shɛ: «Hendɛ dzembe kwete mbeli tere, kateɗepete nza ta ŋa 
mbeli kaɗema na teke, va nya nza nde mba tenza ŋkwa kentishɛ ta ŋa kaɗema 
wəndə te. 

19Ma vatahebezle, katedzawa na kahe kahe kadzete ŋkwa kewəfərə ta ŋa nya 
vecagha, katentishɛ na dekwede le pelɛa Ɛzɛl. 

20Ma 'ya le ŋa ɗa ne, katehe have 'ya mahekene laka pelɛa shɛ kala wəsə nya nza 
'ya kaɗeke wəsə kehe. 

21Tagha gɛ, kateghwene wəzege 'ya kalə kafə hɛ. Ma kegeze nda 'ya ke wəzegea 
shɛ: ‹Ashɛ have cakeɗake le gha we, fəte hɛ!›, a 'ya shɛ ne, wərə na kase, ghena 
shɛ tsagha we, nza gwezlayɛ ya va gha, ghena shɛ kaghazlənə na ve we, te sləa 
Mahwətə nya le mpi geze ŋa 'ya. 

22Ama kegeze nda 'ya ke wəzege shɛ: ‹Cakeɗake havea shɛhɛ le gha› 'ya shɛ, 
katedzeghwa ŋa na kwa nza nde nahe Mahwətə kemenete kezha slə ŋa na. 

23Ma kaŋa ghena nyi gezehwe mə te mcɛa nya kwelɛ gheɓə ne, katekemane ɓə 
Mahwətə kezha nza dɛŋe dɛŋe te hɛ kaghala ghala.» 

24Pa David wəfərənyɛ hwa gamba. Nahe kwete tere kese, ntishɛ meghe kezha 
zeme wəsə kezeme. 

25Pa meghe ntishɛnyɛ pelɛ pasla ta ŋkɛ kala nya ghalanza, te ŋkwa kenza vare 
dewe. Pelɛhetɛme Zhonatan sate te ŋkwa. Pa Abnɛr ntishɛnyɛ vare Sawəl. Mba 
ŋkwa kentishɛ ta David kaɗema wəndə te. 

26Ghena shɛ kegezete Sawəl vəa ŋkwa shɛ we. Kwa nza ŋkɛ ma ke mbe ghəa ŋkɛ: 
«Nahe kwete wəsə kemenete nda geva vəkə va nya ɗema ŋkɛ wɛŋe.» 

27Ma te hendɛ ta ŋkwa mbe tere kwatenca, te kwa bake ta hɛ, mba ŋkwa 
kentishɛa David kaɗema wəndə te. Ma ke Sawəl sha wəzege ta ŋkɛ Zhonatan: 
«Va wa ɗema wəzege ta Zhɛsɛ kese yitea wəsə kezeme se va mbeɗa pa ɓeshi 
wa?» 

28Ma ke Zhonatan shɛ: «Terezhɛŋe se David ka'yɛwe kezha dzawa Bɛtelɛhɛm va 
'ya. 

29Ma ke sha 'ya: ‹Pelave ɗa hweŋkwa kadzeghwa təhwə təhwə ŋa 'ya, kwa nza 
nde melɛ ya shɛ kadzeghe ghen'yɛ kwa yita ta ɗa mbe meleme ta n'yɛ, nahe wəza 
meyɛ ɗa kegezete ɗa le ghəa ŋkɛ. Ma kenza nde kazhɛakɛ heli na yitea 'ya, ndeke 
ɗa hweŋkwa kalə kanewe ka kesaka yiteyɛ ɗa.› Vatse sema ŋkɛ kadzete ŋkwa 
kezeme wəsə le meghe.» 

30Pa Sawəl hwepete wənə va Zhonatan, ma ke shɛ: «Kelɛa wəzege! Nahe 'ya 
keɗepe kamcɛ kelete wəzege ta Zhɛsɛ na. Hawe nya te gha ba'a meyɛ ŋa ŋkɛ! 

31Ma kwa nza nde mba wəzege ta Zhɛsɛ teghweme te hɛɗi, kafate zeɗe na mbe 
nza ta ŋa ba'a meghea ŋa we. Ma tsetsenya ne, gezete kezha keseve ŋkɛ mbeli 
ba'a kezha keleke ŋkɛ mbeli teke, kwa nza ŋkɛ wərə mte ŋkɛ.» 

32Ma ke Zhonatan zhɛnete nda ke yitenyɛ: «Yitea wa tepesle ŋkɛ mbeli wa? Wa 
wəsə kwa ndiremi nya menete ŋkɛ wa?» 

33Pa Sawəl bezate megha tiɗiɗi le Zhonatan kezha mpahwe ŋkɛ. Nahe Zhonatan 
keɗepe tagha kawəsə nya tarete yitenyɛ ŋkɛ fate fate kezha pesle David. 

34Pelɛhetɛme Zhonatan sate te ŋkwa le wənə tehwepe, kese ŋkɛ kazeme wəsə 
tɛape te kwa bake ta hɛa tere nya mɛa ghweme we. Kwele kwele se ŋkɛ kazəzə 
David kwa ŋelekɛ ŋkɛ yitenyɛ kwele kwele. 

35Ma te hendɛ ta ŋkwa masheke masheke, pɛkwe Zhonatan shave mbe gamba 
kezha begeme le David te ŋkwa nya gezehwe hɛ. Zlaɓe hɛ le kwete wəzege. 

36Ma ke sha wəzege ta ŋkɛ nyagha: «Kwiɗi le hwɛ, sepate ɗa have nyi tehe 'ya 
ga!» Ntəŋə wəzege nyagha le hwɛ, ntake Zhonatan kahe have zlake ma zlake ma 
ke gheŋkɛ. 

37Pa wəzege nyagha ntsehe te ŋkwa nya heyi have Zhonatan, ma ke Zhonatan 
zlapete nda ghena: «Kenza have cakeɗa ma ke gha tse yi? 

38Yana, ntsə geva, mba na keghereŋe!» Pa wəzege nya yitea Zhonatan nyagha 
kelete have ba'a zhɛneke geva kase sha wəndə nya kesleke ŋkɛ. 

39Kwete wəsə shɛ keɗepe wəzege nyagha we, ama nahe yɛ Zhonatan le David 
keɗepe wəsəa nci. 

40Pa Zhonatan ndeke nda wəshi kempa ta ŋkɛ nyighɛ ke wəzege ta ŋkɛ nyagha, 
ma ke shɛ: «Kwiɗi fəghe hɛ kadzembe meleme!» 

41Pa nde mene slene ta ŋkɛ nyagha dzeghwanyɛ. Pelɛhetɛme David sate te ŋkwa 
nya wəfərənyɛ ŋkɛ laka bela kwa zeme ta pelɛa shɛ. Pa ŋkɛ ŋame ghə mbe hɛɗi 
mahekene zhigə. Pa hɛ həməwəve ghəa nci, ntake hɛ kanehwene kwele kwele. 

42Ma ke Zhonatan sha David: «Kwiɗi le mehele, kwa nza nde nahe yayata 
wəndəa ɓə kezemete fela te sləa Mahwətə. Pa Mahwətə nza kwelɛ gheɓə le gha, 
kwelɛ ŋwalea ŋa le ŋwalea ɗa kaghala ghala.» 

1 Saməyɛl 21 

1Pelɛhetɛme David, pa ŋkɛ kelete hweŋkwa ta ŋkɛ, pa Zhonatan zhɛneghe geva 
kalə kadzembe meleme. 

Ahimɛlɛk kakemaneve David 

2Cape David kalə sha nde dzeghe Shala Ahimɛlɛk nya mbe Nob. Cape Ahimɛlɛk 
kalə sha David le bare bare. Ma ke shɛ: «Yitea wa nza na kwetɛŋe ŋa kaɗema 
wəndə shɛ kabeghe ŋa wa?» 

3Ma ke David sha nde dzeghe Shala Ahimɛlɛk: «Meghe nde ghwenakɛ ɗa, ma ke 
sha 'ya: ‹Kwete wəndə shɛ kaɗepe wəsə nya ghwene ŋa 'ya yite we.› Vatse gezete 
nda 'ya ke mbelia ɗa kezha keme le hɛ te kwete ŋkwa. 

4Wa ya yitea dzeve va gha wa? Ntave ɗa ɗafa mcɛfe keɗema kwete wəsə nya 
kenza shɛ.» 

5Ma ke nde dzeghe Shala sha David: «Ɗafa nya gəmə shɛ va 'ya we, ama ɗafa nya 
keveyi geva kaŋa Shala ya shɛ. Wərə 'ya kandeke ŋa kesema mbelia ŋa kanza le 
mi mbe hɛ nyi.» 

6Ma ke David sha nde dzeghe Shala ɓiyitsa: «Tsagha shɛ ŋkɛ, nahe mbeli kefɛake 
n'yɛ kenza le mi kala nya kaghate kenza 'ya kadzehwa gamba yitea mpa, pɛtɛ 
nza wəshia mbeli wɛŋe wɛŋe. Dzeghwa nya ne, nya keveyi geva kasema laka 
Shala, ama ya gheŋkɛ nza tsagha ne, wɛŋe tenza nde ɓeshi kala wəshi kempa.» 

7Pa nde dzeghe Shala ntave nda ɗafa nya keveyi geva kaŋa Shala, va nya ɗema 
kwete ɗafa shɛ tekeleke. Ɗafa nyi fə mbeli seyi te tabelea Shala kezha bete ɗafa 
kwateta te ŋkwa nci hɛ. 

8Te vecia shɛnyɛ, kwete nde mene nda slene ke Sawəl ya tagha mbe kema ta 
Mahwətə. Dowɛg sləa ŋkɛ ba'a nde Ɛdom ŋkɛ, gheŋkɛ ya te ghəa ka ya wəshi 
keseɗa ta Sawəl. 

9Ma ke David sha Ahimɛlɛk: «Kafayɛ keɗema megha yitea dzeve va gha tse yi? 
Kese 'ya kakele kafayɛa ɗa keɗema wəshi kempa ta ɗa we, va nya nza nde kahe 
kahe seke se ghena ta meghe.» 

10Ma ke nde dzeghe Shala shɛ: «Kafayɛa Goliyat, nde Filisti nya peslekɛ na kwa 
zlərəa Hwemeke ya shɛ teke, tepeɗe ŋkɛ mbe zlave kwetere wəmbəa lekwesa 
nya kənəa rewebe. Ma keɗe na kakele ne, kele kaŋa ŋa, kwa nza nde kwete 
kafayɛ shɛ teke we.» Ma ke David: «Kwete shɛ kala gheŋkɛ we, ndeke ɗa ŋkɛ.» 

David kahwɛ kadzawa sha ka Filisti nyi mbe Gat 

11Cape David kwa hweŋkwa ba'a pa ŋkɛ hwɛnyɛ cakeɗake yitea Sawəl te vecia 
shɛ. Pa ŋkɛ dzawa sha Akish, meghea ka Gat. 

12Ma ke ka mene slene ta ŋkɛ sha meghe Akish: «Ashɛ David nya kameghe nya 
mbe Israyɛl nya wəka? Ashɛ te se mi kagha cimə le wetse: ‹Nahe Sawəl kempəyi 
ŋkwa slibə, ama slibə meŋe ŋa David›, ke hɛ wəka?» 

13Benake David va ghena nyighɛ, pa ghazlənə zhɛte nda kwele kwele va Akish, 
meghea ka Gat. 

14Pa ŋkɛ zhɛrete ghəa ŋkɛ kala gezhi kwa kema ta nci, ntake ŋkɛ kandeŋe hwa 
hɛ, karahe wəshi dzeyi te yɛ gelembe ba'a kayirəwə ndɛghwɛɗɛ dzawa hwa 
ghwɛmɛa ŋkɛ. 

15Ma ke Akish sha ka mene slene ta ŋkɛ: «Kanewe newe yɛ tiɗiɗi kagezhi ŋkɛ. 
Kezha wa keleke ɗa ŋkɛ yɛ wa? 

16Ka gezhia kɛfi ɗema va 'ya nda keleke ɗa nya yɛ kamene ɗa wəshi gezhi teke 
sha 'ya na? Katedzeki ghɛa ɗa nya wəndə we.» 

1 Saməyɛl 22 

David kazhɛre kawəndə nya te ghəa wəvəsəa mbeli 

1Ntəŋə David slənyɛ tagha ba'a wəfərənyɛ mbe gezlɛŋəa Adəwlam. Pa ka kesaka 
yitenyɛ ba'a mbeli nyi ki ghɛa yitenyɛ fate, ntəŋə hɛ kadzawa shɛ. 

2Pa pɛtɛ mbeli nyi nza ghena te hɛ, nyi nza dewa hwa hɛ, nyi nza wənəa nci 
tehwepe tsenete geva yite, pa ŋkɛ zhɛrenyɛ kawəndə nya te ghəa nci. Mbeli gare 
gwəmsə wəfaɗe ya ve. 

3Ntəŋə David slənyɛ se mbe Adəwlam kadzeme Mispɛ pelɛ Mowab. Ma ke sha 
meghea ka Mowab: «Pelave nda hweŋkwa ke yiteyɛ ɗa ba'a meyɛ ɗa kezha se hɛ 
kanza ki ghɛa ŋa vaŋe te və nya teɗepe wəsə nya temene ɗa Shala 'ya.» 

4Pa ŋkɛ begheghe hɛ kalə sha meghea ka Mowab, mba hɛ tagha le kala nza ta və 
nya nza David tewəfərə mbe gezlɛŋə. 

5Ma ke nde mɛ ŋkwa ta Shala Gad sha David: «Nzama ŋa na tewəfərə mbe 
gezlɛŋə ma. Slə ŋa kalə te hɛɗia Zhəwda!» Cape David kadzembe ghɛa wəfe ta 
Hɛrɛt. 

Sawəl mpəmte ka dzeghe Shala nyi pelɛ Nob pɛtɛ 

6Pa Sawəl fate nahe mbeli kenakɛ yɛ David le mbelia ŋkɛ. Ma mbe vəa shɛ ne, 
mentishɛ Sawəl mbe Gibɛya pelɛ ghəa wəmbə yitea kwete wəfe kala keyitə, le 
megha ta ŋkɛ yitea dzeve. Pɛtɛ ka mene slene ta ŋkɛ meghereŋe yite. 

7Ma ke Sawəl sha ka mene nda slene nyi meghereŋe yite: «Fa mə ndeɗekə gheyɛ 
ka Bɛnjamɛn! Kateve ŋayɛ wəve ba'a wəvea rɛzɛŋe wəzege ta Zhɛsɛ pɛtɛa ŋayɛ 
kala 'ya na? Kateve ŋayɛ ŋkɛ kambeli nyi te ghəa ka sewajɛ gare slibə keɗema 
kambeli nyi te ghəa ka sewajɛ gwəmsə pɛtɛa ŋayɛ na? 

8Keɗema tsagha, yitea wa tsahwe ghena yɛ pɛtɛ ŋayɛ yitea 'ya wa? Wəndə shɛ 
kegezete ɗa tsa ghena ta yɛ wəzege ta ɗa le wəzege ta Zhɛsɛ we, kwete wəndəa 
ŋayɛ shɛ kezəzə ɗa we, wəndə shɛ kegezete ɗa və nya menete mcɛ wəzege ta ɗa 
le David te, kezha ŋa ɗa keleŋa kala nya ɓeshi nya tse we.» 

9Ma ke Dowɛg, nde Ɛdom nya tagha hwa ka mene slene ta Sawəl zhɛnete: «Nahe 
'ya kenakɛ wəzege ta Zhɛsɛ vəa ŋkwa nya dzembe Nob ŋkɛ sha Ahimɛlɛk nya 
kawəzege ta Ahitəwb. 

10Nahe Ahimɛlɛk ke'yɛwete Mahwətə kaŋa ŋkɛ. Nahe ŋkɛ keɗave nda wəshi 
kezeme ba'a ndeke nda kafayɛa Goliyat, nde Filisti.» 

11Pa meghe hekakɛ yɛ Ahimɛlɛk, wəzege ta Ahitəwb le mbelia ŋkɛ pɛtɛ, tsagha 
ka dzeghe Shala nyi mbe Nob pɛtɛ. Pɛtɛ hɛ senji sha meghe. 

12Ma ke Sawəl: «Fate ndeɗekə, wəzege ta Ahitəwb!» Ma ke shɛ: «Wa nya 'ya nya 
nde sleke ɗa.» 

13Ma ke Sawəl shɛ: «Yitea wa tsahwe ghena yɛ yitea 'ya, gha le wəzege ta Zhɛsɛ 
wa? Pa na ndeke nda ɗafa ba'a kafayɛ, ntake na ka'yɛwe Shala kaŋa ŋkɛ kezha 
sate ŋkɛ te ŋkwa yitea 'ya kaŋa ɗa keleŋa, kala nya ɓeshi wa?» 

14Ma ke Ahimɛlɛk sha meghe: «Wəndə nya kenza shɛ hwa ka mene slene ta ŋa 
nya gezleŋema ghə mbeli ve kala David na? Mekwea meghe ŋkɛ ba'a wəndə nya 
te ghəa ka ya ŋa ŋkɛ, kahawe mbeli ve ki ghɛa ŋa. 

15Ɓəshi ghate 'yɛwe 'ya va Shala kaŋa ŋkɛ yi? Kehite geva ŋkɛ kaŋa ɗa we! Yagha 
meghe kaveyi ghena kwa ghəa nde mene ŋa slene le mbelia ŋkɛ, kwa nza ŋkɛ 
wəsə shɛ keɗepe nde mene ŋa slene te ghena shɛ ya ɓɛhwɛnyɛ ŋkɛ we.» 

16Ma ke meghe shɛ: «Gha katemte Ahimɛlɛk, gha le hwelefe ta ŋa!» 

17Ma ke meghe sha mbeli nyi keya nyi meghereŋe terasle vare: «Zhɛrete mə geva 
shɛ yɛ mpəmte ka dzeghe Shala ta Mahwətə, kwa nza ŋkɛ ma ghenci perə ne, 
nahe hɛ kekemanakɛ David: nahe hɛ keɗepete hwɛ yahwɛ ŋkɛ, ama kese hɛ 
kageze ɗa we.» Ama hɛreɗɛ ka mene slene ta ŋkɛ ɗema dɛape dzeve te ka dzeghe 
Shala ta Mahwətə. 

18Tagha gɛ, ma ke meghe gezete nda ke Dowɛg: «Gha, zhɛrete geva ba'a mpəmte 
ka dzeghe Shala!» Pa Dowɛg nde Ɛdom zhɛrete geva kampə ka dzeghe Shala 
gheŋkɛ le ghəa ŋkɛ. Pa ŋkɛ mpəmte mbeli nyi mbe lekwesa nyi keveyi geva 
tekeleke deghesemsə mcɛfeghəmbe. 

19Pa Sawəl mpəmte mbeli nyi mbe Nob, meleme ta ka dzeghe Shala: Zhili, mi, 
ŋwale zlaɓe le yɛ velɛnjɛ, sla, kwara lɛmə, timɛti ba'a kwi mpəmte ŋkɛ. 

20Deke Abiyatar, wəzege ta Ahimɛlɛk, hwelefe ta Ahitəwb nde kembele, pa ŋkɛ 
hwɛnyɛ kadzawa sha David. 

21Pa ŋkɛ gezete nda mpə nya mpəmte ka dzeghe Shala ta Mahwətə Sawəl. 

22Ma ke David shɛ: «Ma te vecia shɛ ne, tagha Dowɛg, nde Ɛdom mbe Nob. Nahe 
'ya keɗepete kateɓela nda pɛtɛa ghena ŋkɛ ke Sawəl. Se te 'ya senyɛ mte ta 
mbelia ŋa. 

23Nza le 'ya ɓiyitsa, mba ghazlənə kezhɛ ŋa, kwa nza ŋkɛ ma wəndə nya keɗe 
kazamte mpia ŋa ne, tsagha ɗe ŋkɛ kazamte mpia ɗa. Ma terasle na vare 'ya ne, 
te ŋkwa ganyɛ tenza na.» 

1 Saməyɛl 23 

1Ma ke mbeli keleghe nda ghena nya ke David: «Wa nyi ka Filisti nyi kaha nda 
mpa ke Kɛyila ba'a kafə wəshi nyi wəzate mbeli.» 

2Ma ke David 'yɛwete va Mahwətə: «Lə 'ya kaha nda mpa ke ka Filistia shɛhɛ 
na?» Ma ke Mahwətə shɛ: «Kwiɗi, ɗate ka Filisti shɛ na mbelemte ka Kɛyila.» 

3Ma ke mbelia ŋkɛ nyi kedzeghwa le sha David: «Teke mbe Zhəwda ne, kazhɛ 
n'yɛ ghazlənə! Tsema tenza ŋkɛ kedzawa Kɛyila ghen'yɛ kadzehwa wəvəsəa ka 
Filisti wa?» 

4Pa David 'yɛwete Mahwətə zhɛkwa. Ma ke Mahwətə zhɛnete nda: «Kele 
hweŋkwa! Kwiɗi kadzawa Kɛyila, va nya nza nde kateve ka Filisti 'ya mbe dzeve 
ta ŋa.» 

5Ntəŋə yɛ David le mbelia ŋkɛ kadzawa Kɛyila, ŋkelikə hɛ kənəa ka Filisti. Pa hɛ 
fəhwe wəshi keseɗa ta nci ba'a vate ɗa nya wəba te hɛ. Tsagha mbelemte ka 
Kɛyila David. 

6Ma kwa dzawa Abiyatar, wəzege ta Ahimɛlɛk kawəfərə sha David kwa Kɛyila 
ne, nahe ŋkɛ kefəghe wəshi nyi keveyi geva tekeleke kezha 'yɛwe ghena va Shala. 

7Pa mbeli gezete nda ke Sawəl nahe David kedzawa Kɛyila. Ma ke Sawəl: «Nahe 
Mahwətə keveyi ŋkɛ mbe dzeve ta ɗa, kwa nza ŋkɛ nahe ŋkɛ kedzembe meleme 
nya nza gelembe nyi nza wəshi keŋzle te hɛ mɛ.» 

8Pa Sawəl tsenete mbeli pɛtɛ kezha dzawa Kɛyila kaha nda mpa ke yɛ David le 
mbelia ŋkɛ. 

9Nahe David kefate kezha kese ta ŋkɛ sleke geva Sawəl ndiremike mike, ma ke 
sha nde dzeghe Shala Abiyatar: «Keleke lekwesa nya kənəa rewebe.» 

10Ma ke sha Shala zhɛkwa: «Mahwətə Shala ta ka Israyɛl, nahe 'ya kefate kageze 
mbeli hi yahi geva Sawəl kasawa Kɛyila kezha zamte meleme tewəmbəreke 'ya. 

11Kateve ɗa mbelia jama ta ka Kɛyila mbe dzeve ta ŋkɛ na? Katese Sawəl kala 
nya fa 'ya kageze mbeli na? Mahwətə Shala ta ka Israyɛl, təhwə təhwə zhɛnete 
ɗa!» Ma ke Mahwətə shɛ: «Katesawa Sawəl.» 

12Ma ke David zhɛkwa: «Katekese ɗa mbelia jama ta ka Kɛyila ba'a mbelia ɗa 
kadzembe dzeve ta Sawəl na?» Ma ke Mahwətə shɛ: «E'e, katekese nda ŋayɛ hɛ.» 

13Ntəŋə David le mbelia ŋkɛ nyi gare gwəmsə ŋkwaŋe kwa hweŋkwa. Pa hɛ 
shavenji mbe Kɛyila kadzete kwete ŋkwa. Pa mbeli gezete nda ke Sawəl nahe 
David kehwɛnyɛ, pa ŋkɛ sərəakɛ dzawa yitea mpa. 

14Pa David nzanyɛ te ɓerama ta Zif hwa ghweme. Mbe və nyagha ne, sepa yasepa 
ŋkɛ Sawəl keveci keveci, ama kevame ŋkɛ Mahwətə mbe dzeve ta ŋkɛ we. 

15Nahe David keɗepe mbe sepa ŋkɛ Sawəl kezha pesle ŋkɛ. Pa David nzanyɛ kwa 
Horsha te ɓerama ta Zif. 

16Ma te kwete hɛ ne, pa Zhonatan wəzege ta Sawəl lə sha David mbe Horsha ba'a 
mbakete nda berete le ghena te sləa Shala 

17Ma ke shɛ: «Ghazlənəma na ma. Katekwaɗe ŋa dzeve ta yiteyɛ ɗa Sawəl we. 
Gha nde tesleke ŋkwa mbe Israyɛl, sləwəfəa ŋa tenza 'ya. Nahe yiteyɛ ɗa Sawəl 
keɗepete gheŋkɛ le ghəa ŋkɛ.» 

18Pɛtɛa nci bake kesete mcɛ te sləa Mahwətə. Pa David nzanyɛ mbe Horsha, pa 
Zhonatan zhɛneghe geva kalə sha ghɛ. 

Sawəl kazele David 

19Pa kweci mbeli nyi mbe Zif lə sha Sawəl pelɛ Gibɛya. Ma ke hɛ shɛ: «Ashɛ na 
keɗepe wəfərə yawəfərə David mbe meleme ta n'yɛ hwa ghweme ta Horsha kwa 
ghəa wəmbəa Hakila nya kwa zeweve ta gamba wəka? 

20Ma keɗe na kawəmbə ŋkɛ ne, sawa. Katekese nda ŋkɛ ghen'yɛ ke meghe.» 

21Ma ke Sawəl: «Wəpikɛ ŋayɛ Mahwətə, gheyɛ nyi kezhɛakɛ heli yitea 'ya. 

22Tsetsenya ne, kwiɗi mə ka'yɛwe tiɗiɗi zhɛkwa, ɗepete mə ŋkwa nya nza ŋkɛ 
te tiɗiɗi. Wəndə ya shɛ kenakɛ ŋkɛ kwagha na? Nahe 'ya kefa kwele kwele 
ntsehwele ve. 

23Newemte mə yitea ɗepete ŋkwa nyi nza ŋkɛ gare wəfərə te hɛ yɛ. Ma kesepate 
yɛ tiɗiɗi, nda se yɛ sha 'ya kaslə gheɓəmə. Ma kenza nde mbe meleme ŋkɛ, lapate 
tekele ŋkwa 'ya te hɛɗia Zhəwda kezha sepa ŋkɛ.» 

24Cape mbeli nyighɛ zhɛneghe geva kalə sha ghɛa nci mbe Zif. Ma yɛ David le 
mbelia ŋkɛ ne, te ŋwela nya kwake kwake ta ɓerama ta Mawon, laka bela kwa 
zeme ta ŋwela nzanji hɛ. 

25Ntəŋə yɛ Sawəl le ka sewajɛa ŋkɛ kasepa David. Pa mbeli gezete nda ke David, 
cape ŋkɛ dzawanyɛ hwa gela te ɓerama ta Mawon. Ma kwa fate Sawəl ne, ntəŋə 
ŋkɛ kalə kasepa ŋkɛ te ɓerama ta Mawon. 

26Kadzeyi yɛ Sawəl le ka sewajɛa ŋkɛ vare kwete bela ta ghweme ne, va kwete 
bela yɛ David le mbelia ŋkɛ. Ntsə yantsə geva yɛ David kezha hwɛnji va Sawəl. 
Takwa takwa yɛ Sawəl kakekave ba'a kadzasle yɛ David le mbelia ŋkɛ kezha kese 
hɛ. 

27Ama pa kwete nde ghwene ta ŋkɛ senyɛ kageze nda ke Sawəl, ma ke shɛ: «Nde 
kahe kahe, nahe ka Filisti kese le mpa kadzembe hɛɗi!» 

28Pa Sawəl sərəakɛ sepa David, ntəŋə ŋkɛ yitea mpa le ka Filisti, vatse ndeke nda 
slə mbeli ke ŋkwa shɛ «kaGela ta Nehe geva.» 

1 Saməyɛl 24 

David ɗema kapesle Sawəl 

1Pa David slənyɛ se te ŋkwa nyagha kadzeme laka Ɛn-Gɛdi nya nzanyɛ ŋkɛ pelɛ. 

2Ma kwa zhɛreke geva Sawəl sheke kwamte mpa le ka Filisti ne, pa ŋkɛ fate te 
ɓerama ta Ɛn-Gɛdi David. 

3Pa Sawəl tsehave mbeli hwa ka sewajɛa ka Israyɛl 3.000, cape hɛ kalə kasepa 
David le mbelia ŋkɛ laka kwete ŋkwa nya heka mbeli kaGela ta Zhɛfa nyi hwa 
gamba. 

4Ma kwa dzeyi Sawəl terasle yitea yɛ gəzhia timɛti nyi dzeyi mɛ hweŋkwa ne, pa 
ŋkɛ nakɛ gezlɛŋə. Shilimə Sawəl mbe kezha dzeghe geva ta ŋkɛ. Ma yɛ David le 
mbelia ŋkɛ, tewəfərə hɛ li zeweve ta gezlɛŋəa shɛ. 

5Ma ke mbelia ŋkɛ sha David kwa sleme kwa sleme: «Wa nya və nya gezete 
Mahwətə nya kwa nza ŋkɛ ma ke sha gha: Ma te kwete hɛ ne, kateve nde jaga ta 
ŋa 'ya mbe dzeve ta ŋa kezha mene nda wəsə nya ɗe na na.» Tagha gɛ, pa David 
hendeghe geva ba'a slave lekwesa ta Sawəl kaɗema ŋkɛ keɗepe. 

6Ama kwa slave ŋkɛ ne, ntake helia ŋkɛ kasla kwele kwele. 

7Ma ke sha mbelia ŋkɛ: «Yate ɗa Mahwətə va zamte mpia nde sleke ɗa kala nya 
geze yɛ! Kwa nza nde ne, Mahwətə nde veyi ŋkɛ kameghe.» 

8Te ghena nyi ne, pa David ghereŋete mbelia ŋkɛ kedzeghəa Sawəl. Pelɛhetɛme 
Sawəl, pa ŋkɛ shavenyɛ mbe gezlɛŋə, cape ŋkɛ yitea dzeghwa ta ŋkɛ. 

9Kwetere wəmbəa ŋkɛ, pa David shavenyɛ te ŋwela, ma ke zlapete Sawəl: 
«Meghe, Meghe!» Pa Sawəl zhɛrete geva kanewe ŋkwa. Pa David ŋame ghə mbe 
hɛɗi kahawe ve. 

10Ma ke sha Sawəl: «Yitea wa kele ghena ta mbeli nyi kegeze wəsə kwa ndiremi 
yasepa 'ya kadzete gha ke hɛ wa? 

11Nahe na kenakɛ le ntsə ta ŋa ɓeshi nya, nahe Mahwətə keveyi ŋa mbe dzeve ta 
ɗa mbe gezlɛŋə nya, nahe mbeli kegezete ɗa kezha pesle ŋa, ama nahe 'ya 
kezhɛakɛ heli yitea gha ba'a nahe 'ya kegezete kaɗema 'ya kakafe dzeve yitea 
gha, kwa nza ŋkɛ nahe Mahwətə keveyi ŋa kaMɛsi. 

12Newe gi yiteyɛ ɗa, newe wəsə nya yitea dzeve va 'ya: mɛa lekwesa ta ŋa! Ma 
kwa nza nde nahe 'ya keslave mɛa lekwesa ta ŋa kaɗema kepeslekɛ ŋa ne, fate 
kaɗema zəzə kwa ndiremi ba'a ɗema ghena ta ŋa mbe wənəa va 'ya. Nahe na 
kenakɛ kaɗema beze ghena va 'ya laka gha. Gha nde sepa ɗa kezha pesle ɗa. 

13Pa Mahwətə negha fete kwelɛ 'ya le gha! Pa ŋkɛ wate wəsə nya menete ɗa na, 
ama 'ya le ghəa ɗa ne, wəsə shɛ kamene ŋa 'ya we. 

14Ma ke kwete ghena ŋela nya vəashi: ‹Deke va ka 'yaghwa mehele se 'yaghwa 
ta mehele›, ama 'ya le ghəa ɗa ne, kakafe dzeve 'ya yitea gha we. 

15Wa wəndə nya se meghea ka Israyɛl kazlape mpa yite wa? Wa yase na kakeka 
wa? Ma 'ya ne, kala kelɛ kwa kemte mte, kala mevale nya gəmə 'ya! 

16Mahwətə nde temeha ghwə ta ɗa le gha. Pa ŋkɛ neweve nza ta ɗa, neghate fete 
yitea 'ya ba'a mbelemte ɗa shave mbe dzeve ta ŋa!» 

17Ma kwa nahemte geze ghena nyi David ne, ma ke Sawəl shɛ: «Wəzege ta ɗa 
David, gha nde geze ɗa ghena nya kaganda na?» Ntake Sawəl kanehwene kwele 
kwele. 

18Ma ke sha David zhɛkwa: «Tiɗiɗi ma na ke 'ya, va nya nza nde nahe na 
kemenete ɗa ganyɛ, ndagwara wəsə kwa ndiremi yamenete ŋa 'ya. 

19Nahe na kencɛte ɗa ganyɛa ŋa kaŋa ɗa ɓeshi: nahe Mahwətə keveyi ɗa mbe 
dzeve ta ŋa, ama kese na kapesle ɗa we. 

20Ma kebegeme wəndə le nde ghema ta ŋkɛ, kapelakɛ ŋkɛ ŋkɛ kaslə kwelɛŋe na? 
Pa Mahwətə ŋkikɛ ŋa wəsə ganyɛ nya menete ɗa nya na ɓeshi. 

21Tsetsenya ne, nahe 'ya keɗepe: kameghe tenza na ba'a mbe dzeve ta ŋa tenza 
meghea Israyɛl. 

22Ma tsetsenya gɛ ne, zemete ɗa fela le Mahwətə kaɗema na kateza sebe te 
hwelefe ta ɗa kemte 'ya ba'a kaɗema na kateza sləa ɗa ki ghɛa yiteyɛ ɗa.» 

23Pa David zemete nda fela ke Sawəl. Kwetere wəmbəa ŋkɛ, cape Sawəl slənyɛ 
sha ghɛa ŋkɛ, pa yɛ David zhɛneghe geva le mbelia ŋkɛ kadzeme ŋkwa kewəfərə 
ta nci pelɛ ghweme. 

1 Saməyɛl 25 

Nabal ɗema kakemane David 

1Ma mbe vəa shɛ ne, pa Saməyɛl mtenyɛ. Pa pɛtɛa ka Israyɛl tsenete geva kezha 
nehwene ŋkɛ. Pa mbeli lamte ŋkɛ ki ghɛa ŋkɛ mbe Rama. Cape David kelete 
hweŋkwa kalə kadzete ɓerama ta Paran. 

2Kwete wəndə ya shɛ kese mbe Mawon, kwele kwele wəshi ve: slibə mahekene 
timɛti ba'a slibə kwi ve. Pelɛ Karmɛl ŋkɛ mbe vəa shɛ kezha tsehe shinti te wəshi 
keseɗa ta ŋkɛ. 

3Nabal sləa wəndəa shɛ, Abigayil sləa male ta ŋkɛ. Nahe male ta ŋkɛ kenza 
kentsehwele ntsehwele ba'a kendeɗe nda, vəa ŋkwa nya nza za nta kande 
ntɛaŋentɛa ghə ba'a kande 'yaghwa mehele. Kwa yita ta Kalɛb ŋkɛ. 

4Pa David fate tsehe yatsehe shintia timɛtia ŋkɛ Nabal kwamte te ɓerama. 

5Pa ŋkɛ ghwenakɛ mbelia ŋkɛ meŋe, ma ke sha hɛ: «Kwiɗi mə kadzeme Karmɛl 
sha Nabal shɛ yɛ gezete nda njiŋwe ta ɗa. 

6Ma pe yɛ shɛ: ‹Nza va nya kava ganyɛ! Nza le kwelɛŋe, nza kwelɛŋe kaŋa ghɛa 
ŋa ba'a kaŋa pɛtɛa wəshia ŋa! 

7Nahe 'ya kefa tsehe yatsehe shinti mbeli te wəshi keseɗa pelɛ ghɛa ŋa. Ma kwa 
se ka ya wəshia ŋa le ghen'yɛ pelɛ Karmɛl, wəsə kwa ndiremi shɛ kemenete nda 
n'yɛ ke hɛ we, keza wəsə va hɛ we. 

8'Yɛwete va mbelia ŋa, kategeze ŋa hɛ. Kasəkwə ŋa David kezha nza le ganyɛa 
mehele laka ghen'yɛ te vecia gəsəkə nya kwa se ghen'yɛ sha gha. Ɗave n'yɛ wəsə 
nya nza na kaɗave n'yɛ kaŋa n'yɛ ba'a kaŋa nde mene slene ta ŋa David.›» 

9Pa mbelia David lə kagezete nda ghena nyighɛ ke Nabal te sləa David, pa hɛ 
nzanji divə. 

10Ma ke Nabal sha ka mene slene ta David: «David, wəzege ta Zhɛsɛ ne, wa ŋkɛ 
ŋkɛ wa? Kwele kwele ka mavashi nyi kehwɛ shave ki ghɛa ka sleke hɛ. 

11Ma 'ya ne, katekele wəsə kezeme ta ɗa, yɛməa ɗa ba'a sli nya ta nda 'ya ke ka 
tsehe shintia te wəshi keseɗa ta ɗa 'ya kezha ve nda ke mbeli nyi ɗepema ŋkwa 
nya se hɛ te 'ya we!» 

12Pa mbelia David zhɛreghe geva sha ghɛ ba'a gezete nda zhɛne ta Nabal ke 
David. 

13Ma ke David sha mbelia ŋkɛ: «Kelete kafayɛa ŋkɛ yayata wəndə!» Pa yayata 
wəndə hwepete kafayɛa ŋkɛ. Pa David kelete ŋa ŋkɛ perə. Gare gwəmsə wəfaɗe 
mbeli nyi kedzeme le David, gwəmsə bake nyi mba tagha yitea wəshia nci. 

Abigayil, male ta Nabal kakemane David 

14Pa kwete wəndəa ka mene slene ta Nabal lə kagezete nda ke Abigayil, male ta 
Nabal, ma ke shɛ: «Nahe David keghweneke ka ghwene ta ŋkɛ se te ɓerama 
kezha njiŋwe nde sleke n'yɛ, ama kekemaneve hɛ ŋkɛ we. 

15Ndagwara ganyɛke se mbelia shɛhɛ le ghen'yɛ. Kese hɛ kamene n'yɛ wəsə kwa 
ndiremi we, wəsəa n'yɛ shɛ keza vəa ŋkwa nya se ghen'yɛ le hɛ hwa gamba we. 

16Viɗi le veci se hɛ kala gelə nya kənəa ghen'yɛ te və nyi se ghen'yɛ kaya wəshi 
te ŋkwa nya se hɛ. 

17Tsetsenya ne, zəzəte wəsə nya nza na kamenete tiɗiɗi va nya nza nde ghəpə 
yitea we, katemene nda geva wəsə kwa ndiremi ke nde sleke n'yɛ ba'a mbeli nyi 
ki ghɛa ŋkɛ, terayɛ tenza hɛ. Gheŋkɛ ɓiyitsa, ndiremike mehele ta ŋkɛ, kashɛ 
mbeli geze nda ghena we.» 

18Pa Abigayil wədəte geva kakele ɗafa gwəmsə bake, bake ghwelepe tɛ, mcɛfe 
timɛti keta ta, mcɛfe ha kwa 'yɛmbe kesere sere, dzeve ta ya ta rɛzɛŋe gwəmsə 
ba'a gatewea ya ta dasekwa gwəmsə bake, pa nde hwepeyi hɛ te kwara lɛmə. 

19Ma ke sha mbeli nyi kemene nda slene: «Kwiɗi mə te kema, kwetere wəmbəa 
ŋayɛ nza 'ya.» Ama kese nde kageze nda ke za nta Nabal we. 

20Ma vəa ŋkwa nya dzawa nde vare ghweme te kwara ta nta ne, dzeme yadzeme 
yɛ David le mbelia laka ghenta. Begeme nde le hɛ. 

21Ma ke David sha se kazəzə: «Nda gəmə se 'ya kaya mcɛləa wəndə nya te 
ɓerama kaɗema wəsə keza we. Nahe ŋkɛ kewate ɗa ganyɛ nya menete nda 'ya 
le wəsə kwa ndiremi. 

22Ma gɛ, pa Shala ɗate ɗa kwele kwele kesərəakɛ wəndə 'ya ya kwetɛŋe le mpi 
mbe hwelefe ta Nabal.» 

23Ma kwa nakɛ David Abigayil, pa nde sawa nda kahe kahe pelɛ kwara. Gwəɗəŋə 
nde ntiŋə ghə mbe hɛɗi mbe kema ta David. 

24Megwəɗəŋə yitea seɗa ta ŋkɛ ne, ma ke Abigayil shɛ: «Ŋa ɗa fete Meghe yawe! 
Yɛte ɗa kezha gezete ŋa ghena 'ya! Fate ghena nya geze kwatera ta ŋa. 

25Mba na keve ghena ta Nabal kaghena, wəsə kwadanyɛa wəndə ŋkɛ kaganda 
kala sləa ŋkɛ: nde hware hware ŋkɛ, taze ghena ŋa ŋkɛ wəsə. Ma 'ya nya 
kakwatera ta ŋa le ŋa ɗa ne, kenakɛ mbeli nyi ghwenakɛ na 'ya we. 

26Ama tsetsenya, nde sleke ɗa, laka nza ta Mahwətə le mpi ba'a mpia ŋa ne, 
Mahwətə nde fɛa ŋa keza mpia wəndə ba'a kezha ve nda nza tiɗiɗi ke ghəa ŋa. 
Nza ɗa nya kwetɛŋe te ka jaga ta ŋa ba'a mbeli nyi kemawe ŋa wəsə kwa ndiremi 
kala Nabal tsetsenya! 

27Yɛte wəsə gəmə nya keleke ŋa kwatera ta ŋa, nehete geva hɛ kwelɛ mbeli nyi 
kebeghe ŋa. 

28Yɛte kezha kelemte ɗa fete ta ɗa te wənə. Kwa nza ŋkɛ ne, nahe 'ya keɗepe 
kateve nda meghe Mahwətə ke hwelefe ta ŋa kaghala ghala, va nya nza nde nahe 
na kese hwa mpa nyi mpate Mahwətə, kegha mbeli kanakɛ ghena kebeze beze 
va gha ghala nya nza na we. 

29Nahe kwete wəndə keɗe kazele ŋa kezha zamte mpia ŋa nde sleke ɗa, ama 
kaya mpia ŋa Mahwətə te ŋkwa nya vare keveci keveci. Ama ka jaga ta ŋa ne, 
kateneghamte hɛ ŋkɛ cakeɗake kala wəsə nya le kwabeza pelɛ. 

30Ma kekiɗimte wəshi ganji nyi meɗeyi ŋa Mahwətə na gɛ nde sleke ɗa, kateve 
ŋa ŋkɛ kawəndə nya te ghəa Israyɛl. 

31Mba mehele ta ŋa kegwereɓe geva laka zəzə kepesle ŋkwa gəmə ba'a laka wa 
dewa ta ŋa. Ma kemenete ŋa ganyɛ Mahwətə gɛ Nde sleke ɗa yawe, zəzəte 
kwatera ta ŋa.» 

32Ma ke David sha Abigayil: «Hana 'ya sha Mahwətə, Shala ta ka Israyɛl nya 
keghwenakɛ ŋa kabegeme le 'ya ɓeshi veci nya! 

33Hana 'ya sha gha yitea ganyɛa mehele ta ŋa, nza kewəpi wəpi gha nya kefɛake 
ɗa kepesle ŋkwa ba'a kewa ghəa ɗa. 

34Kaganda laka Mahwətə nya teghweme, Shala ta ka Israyɛl nya kefɛake ɗa 
kemene ŋa wəsə nya ndiremi, ma ya kaɗema na kese ŋa kahe kahe kabegeme 
geva le 'ya ne, kafela zeme ŋa 'ya, nza katene wəndə ya kwetɛŋe mbe hwelefe ta 
Nabal we!» 

35Pa David kelete wəsə nya keleke nda Abigayil. Ma ke shɛ ɓiyitsa: «Zhɛneghe 
geva le kwelɛŋe kadzeme ghɛa ŋa. Newema, nahe 'ya kefate ŋa ghena ta ŋa, nahe 
'ya kekemaneve ŋa fate fate.» 

Mte ta Nabal. David kawəme Abigayil 

36Pa Abigayil zhɛneghe geva sha ghɛ, ma dzeme nde ne, kənəa ɗafa Nabal 
kazeme, ɗafa ganyɛ ta meghe. Kwele kwele zlama kwa wənə va Nabal. Keghwəyi 
ghwəyi ŋkɛ kwele kwele. Kese Abigayil kageze nda kwete ghena pa te kiɗi ta 
ŋkwa we. 

37Ma te hendɛ ta ŋkwa masheke kwa wetɛaŋe ghwəyi ta ŋkɛ yitea ghə va Nabal, 
pa male ta ŋkɛ gezete nda wəshi nyi kemenete geva. Pa helia ŋkɛ slanyɛ ba'a pa 
geva ta ŋkɛ mtenyɛ. 

38Hɛ meŋe kwetere wəmbəa ŋkɛ, pa Mahwətə ɗate ŋkɛ zhɛkwa, tagha gɛ, 
mtenyɛ ŋkɛ. 

39Ma kwa fa mte ta Nabal David, ma ke: «Hana 'ya sha Mahwətə nya keyate ɗa 
kwa se Nabal kayiɗə ɗa. Hana 'ya shɛ kwa fɛake ɗa ŋkɛ kemene wəsə kwa 
ndiremi ba'a kwa zhɛnaghe nda 'yaghwa mehele ta ŋkɛ ŋkɛ kwa ghə ke Nabal.» 
Kwetere wəmbəa ŋkɛ, pa David ghwenakɛ mbeli sha Abigayil kageze nda kanza 
kamale ta ŋkɛ. 

40Pa ka mene slene ta David nyighɛ dzeme sha Abigayil pelɛ Karmɛl, ma ke hɛ 
gezete nda: «David ghwenakɛ n'yɛ sha gha kezha kele ŋa kamale ta ŋkɛ.» 

41Gwəɗəŋə Abigayil mbe hwə va hɛ le kema mbe hɛɗi, ma ke: «Katenza 'ya 
kamava ta ŋkɛ, gheŋkɛ nde sleke ɗa ba'a ɗeke ɗeke kezha pɛ nda seɗa ta ka 
ghwene ta ŋkɛ.» 

42Pa Abigayil ntsəte geva kaslə kahe kahe. Pa nde dzeme kwara ta nta ba'a təkwə 
təkwəte ka ghwene ta David le kweci kwaterashia nta mcɛfe, pa nde zhɛre nda 
kamale ta ŋkɛ. 

43Ma kaghate ne, nahe David kewəmeve Ahinowam, wəzha ta ka Zhizrɛyɛl. Pa 
hɛ nzanji bake nci kamia ŋkɛ. 

44Ma kwa ghate ta male ta David Mikal nya kawəzha ta Sawəl, nahe yitenyɛ 
kendeke nda ke Palti, wəzege ta Layish nya mbe Galim. 

1 Saməyɛl 26 

David kasərə Sawəl zhɛkwa te ɓerama ta Zif 

1Pa mbeli nyi mbe Zif lə sha Sawəl mbe Gibɛya, ma ke hɛ shɛ: «Nahe na keɗepe 
nahe David kewəfərənyɛ pelɛ wəmbəa Hakila, mbe kema ta ɓerama nya dɛrɛŋe 
rɛŋe tse yi?» 

2Cape Sawəl kwa hweŋkwa kadzawa ɓerama ta Zif le mbeli 3.000, ka sewajɛ 
ganji ta ka Israyɛl kezha sepa David kwagha te ɓerama ta Zif. 

3Pa ŋkɛ hite ghedəkwəa ŋkɛ hwa ghweme ta Hakila, nya mbe kema ta ŋwela, 
dekwede vare hweŋkwa. Kwagha te ɓerama nzanyɛ David le ŋa ŋkɛ. Pa ŋkɛ fate 
nahe Sawəl kese kasepa ŋkɛ te ɓerama. 

4Ma kwa ghweneghe ŋkwa David kezha fate tiɗiɗi, pa ŋkɛ ɗepete kaganda senyɛ 
Sawəl. 

5Cape David kwa hweŋkwa, pa ŋkɛ kekave ŋkwa nya nza ghedəkwəa Sawəl te. 
Pa ŋkɛ nakɛ ŋkwa nya hɛ yɛ Sawəl le Abnɛr, wəzege ta Nɛr nya te ghəa ka sewajɛ 
te. Te tepe ta ghedəkwə hɛ Sawəl, dzasle ka sewajɛ yite. 

6Pa David hekakɛ yɛ Ahimɛlɛk, nde Hɛt le Abishay, wəza meghekɛa Zhowab, 
Serəwya sləa meghekɛ, ma ke sha hɛ: «Wa nde ɗe kadzembe ghedəkwəa Sawəl 
le 'ya hwa gheyɛ wa?» Ma ke Abishay shɛ: «Kadzembe 'ya le gha.» 

7Pa yɛ David le Abishay ntsehe mbe ghedəkwəa ka sewajɛ heviɗi: meɓelahe 
Sawəl yitea hɛ te tepe ta ghedəkwə, gepe megha ta ŋkɛ te ghəa ŋkɛ. Dzasle yɛ 
Abnɛr le ka sewajɛ yite kahɛ. 

8Ma ke Abishay sha David: «Ɓəshi heviɗi nya, nahe Shala keveyi ŋa nde jaga ta 
ŋa mbe dzeve ta ŋa. Pelave ɗa hweŋkwa kezha lə 'ya kagepeyi ŋkɛ mbe hɛɗi 
kwetɛŋe seɗa le megha. Kwetɛŋe zhigə n'yi ŋkɛ 'ya, kan'yi ŋkɛ kwa bake zhigə 
'ya we.» 

9Ma ke shɛ: «Ewə, peslema ŋkɛ na ma! Wa nde nza kapeslekɛ Mɛsi nya ntave 
Mahwətə kaɗema yaka ba'a ɗa kadzete wa?» 

10Ma ke David: «Laka Mahwətə nya teghweme ne, kageze ŋa 'ya, Mahwətə le 
ghəa ŋkɛ nde teza mpia ŋkɛ kese vəa ŋkɛ kamte keɗema hwa mpa kelə ŋkɛ yite. 

11Ama pa Mahwətə yate ɗa keza mpia meghe nya ntave ŋkɛ. Kelete ɓə megha 
nya te ghəa ŋkɛ ba'a jɛŋa ta yɛmə shɛ mə dzeghwa ɓə.» 

12Pa David kelete megha ba'a jɛŋa ta yɛmə nya te ghəa ŋkɛ, pa hɛ dzeghwanji. 
Wəndə shɛ kenakɛ wəsə we, wəndə shɛ keɗepe we, wəndə shɛ kefeɗeghe we. 
Pɛtɛ hɛ yitea hɛ kwa menete Mahwətə kezha hɛ hɛ kwele kwele. 

13Pa David jivenyɛ pelɛ kwete kema ta zlərə ba'a ghereŋenyɛ pelɛ kwete 
ghweme cakeɗake le ghedəkwəa Sawəl. 

14Ma ke zlapete ghena kajive sha ka sewajɛ ba'a Abnɛr: «Abnɛr, kashɛ na zhɛne 
ɗa tse na?» Ma ke Abnɛr zhɛnete: «Wa ŋkɛ na gha nya kezlape ghena kadzawa 
sleme va meghe wa?» 

15Ma ke David shɛ: «Ashɛ za na wəka? Kwete shɛ nde mpa kala gha mbe Israyɛl 
we! Ama va wa shaŋe na kaya meghe nya kesleke ŋa wa? Nahe kwete wəndə 
kese kezha pesle meghe nya kesleke ŋa. 

16Megela wəsə nya menete nya na we. Te sləa Mahwətə nya teghweme ne, wərə 
mpə yɛ pɛtɛ va nya yakɛma nde sleke ŋayɛ yɛ, meghe nya ntave Mahwətə! 
Newakɛ, tema yɛ megha le jɛŋa ta yɛmə nyi kese te ghəa meghe wa?» 

17Pa Sawəl ɗepete ŋwələa David, ma ke: «Wəzege ta ɗa David, gha nde geze ɗa 
ghena kaganda na?» Ma ke David shɛ: «'Ya ŋkɛ meghe.» 

18Ma ke zhɛkwa: «Yitea wa sepa ɗa meghe 'ya nya kande mene nda slene wa? 
Wa yamenete nda 'ya wa? Wa wəsə kwa ndiremi nya menete 'ya wa? 

19Tsetsenya ne, fate ghena ta ɗa meghe nya sleke ɗa, 'ya nya kande mene nda 
slene! Ma kenza nde Mahwətə nde ghwene ŋa kamene ɗa wəsə nya kala nya ne, 
gweɗakwete geva ŋkɛ laka melɛ. Ama kenza nde mbeli ka ghwene ŋa ne, pa 
Mahwətə bezlamte hɛ. Kwa nza nde ŋka yaŋka ɗa mbeli ɓeshi, kafɛa ɗa mbeli 
kedzembe hɛɗi nya ndeke nda Mahwətə ke mbelia ŋkɛ, kala wəsə nya nza mbeli 
kageze ɗa kalə kamene nda slene ke kweci shala. 

20Ama tsetsenya ne, kaɗe 'ya kamte cakeɗake le Mahwətə we, kwa nza nde nahe 
meghea ka Israyɛl kezlapete dzemte mpa yitea 'ya nya kala mevale, kala nya 
keka tahwəli mbeli hwa ghweme.» 

21Ma ke Sawəl: «Nahe 'ya kebezemte ghena! Zhɛreke geva kase wəzege ta ɗa 
David! Katezhɛne 'ya kamene ŋa wəsə kwa ndiremi we, kwa nza nde nahe na 
kehawete hawe va mpia ɗa. Kaganda ne, kala gezhi se 'ya kamene wəshi, nahe 
'ya keghwetete ghəa ɗa kwele kwele.» 

22Ma ke David: «Wa nya megha ta meghe nya. Shave kwete wəndəa ka sewajɛa 
ŋkɛ kakele. 

23Pa Mahwətə ɗave nda zhɛme ta ŋkɛ ke yayata wəndəa ɓəmə te wəsə ganyɛ nya 
menete ŋkɛ tiɗiɗi ba'a kehi hi. Nahe Mahwətə keveyi ŋa mbe dzeve ta ɗa ɓeshi, 
ama nahe 'ya keɗema pesle meghe nya veyi Mahwətə. 

24Kala nya nza mpia ŋa kawəsə nya kwele va 'ya ɓeshi, tsagha tenza mpia ɗa 
kawəsə nya kwele va Mahwətə, katembele ɗa ŋkɛ va yaka.» 

25Ma ke Sawəl sha David ɓiyitsa: «Wəpikɛ ŋa Mahwətə wəzege ta ɗa David. 
Katemene wəshi nyi jama jama na, katejive na mbe kema ya tsemanyɛ ŋkɛ.» 
Cape David kelete hweŋkwa, pa Sawəl zhɛreghe geva sha ghɛa ŋkɛ. 

1 Saməyɛl 27 

David kawəfərə hwa ka Filisti 

1Ma ke David zəzəve mbe ghəa ŋkɛ: «Ya kwela nza ŋkɛ tsetse ne, katepesle ɗa 
Sawəl te kwete hɛ. Kwete shɛ zəzə ganyɛ nya nza 'ya kamenete we, jara ma 
wəfərə ɗa 'ya te hɛɗia ka Filisti. Ma tsagha, katesərə sepa ɗa Sawəl mbe hɛɗia 
pɛtɛa ka Israyɛl, tsagha nza 'ya kambele ɗa ve.» 

2Tagha gɛ, cape David kwa hweŋkwa le mbeli gwəmsə ŋkwaŋe, pɛkwe hɛ kwa 
ghɛa Akish, wəzege ta Mawok, meghea ka Gat. 

3Pa David nzanyɛ le Akish mbe Gat, gheŋkɛ le mbelia ŋkɛ, yayata wəndə le 
mbelia ŋkɛ. Mia ŋkɛ bake ya va David: Ahinowam, wəzha ta ka Zhizrɛyɛl ba'a 
Abigayil, male wedea Nabal, nde Karmɛl. 

4Pa mbeli gezete nda ke Sawəl nahe David kehwɛnyɛ kadzawa Gat, pa Sawəl 
sərəakɛ lə kasepa ŋkɛ. 

5Ma ke David sha Akish mbe kwete hɛ: «Ma kenza nde kandeke ɗa mehele na ne, 
ndeke ɗa ghɛ hwa ghɛ nyi hwa gamba nyi kanza 'ya mbe. Yitea wa nza nde mene 
ŋa slene te ŋkwa nya kwetɛŋe le gha mbe hwəa meleme ta meghe wa?» 

6Te vecia shɛnyɛ, pa Akish ndeke nda Siklag. Vatse nda nza Siklag kaŋa ka 
meghea kɛfi nyi mbe Zhəwda pa ɓeshi. 

7Va zake le tere wəfaɗe menete David mbe gamba ta ka Filisti. 

8Pa David slə se tagha le mbelia ŋkɛ kadzeme kampa le ka Gɛshəwr, ka Girze ba'a 
ka Amalɛk, kwa nza nde ghenci ka se te hɛɗi nyagha ghalanza, se mbe Shəwr 
vaŋe te hɛɗia Ɛzhipte. 

9Mpə yampə mbelia shɛhɛ David, katene za keɗema male ŋkɛ we. Kafə wəshi 
keseɗa: sla, timɛti, kwara lɛmə, zlegweməa lɛmə ba'a yɛ lekwesa ŋkɛ. Ma kwa 
zhɛneke geva ŋkɛ ne, kalə ŋkɛ sha Akish. 

10Ma vəa ŋkwa nya 'yɛwete Akish: «Le kayɛ wa se yɛ kampa ɓeshi wa?», ke ne, 
ma ke David sha zhɛne: «Le bela kwa zeme ta hɛɗia Zhəwda», keɗema «Le bela 
kwa zeme ta hɛɗia ka Yeramɛyɛl», keɗema «Le bela kwa zeme ta hɛɗia ka Kɛn.» 

11Kese David kasərə za keɗema male le mpi mbe Gat yagha hɛ kapamte ŋkɛ laka 
geze ghena kwa ndiremi we, ma ke hɛ sha tegeze: «Wa nya tsetse menete David!» 
Tsagha se David kamene mbe və nya nza ŋkɛ te hɛɗia ka Filisti. 

12Vatse ndeke nda mehele Akish ke David. Ma ke sha zəzə: «Kewəba menete nda 
wəsə kwa ndiremi David ke Israyɛl, hwelefe ta ŋkɛ. Kande mene slene ta ɗa 
tenza ŋkɛ kaghala ghala.» 

1 Saməyɛl 28 

1Ma te və nyagha ne, pa ka Filisti tsenete ka sewajɛa nci kawəvəsə kwetɛŋe 
kezha mene mpa le ka Israyɛl. Ma ke Akish sha David: «Kateslə na le 'ya hwa 
mbeli kempa zlaɓe le mbelia ŋa yitea mpa.» 

2Ma ke David zhɛnete: «Ganyɛke, katenewe wəsə nya temene 'ya na le ghəa ŋa.» 
Ma ke Akish sha David: «Ganyɛke, ma tsagha, 'ya kakele ŋa kala nde ya ɗa keveci 
keveci.» 

Sawəl ka'yɛwe ghena va kwa ŋa zlera 

3Ma kwa mtenyɛ Saməyɛl, pɛtɛ ka Israyɛl kese hwa nehwene ta ŋkɛ, pa mbeli 
lamte ŋkɛ mbe Rama, meleme ta ŋkɛ. Pa Sawəl ŋkamte ka newe ŋkwa kwa weta 
ba'a ka kelɛŋə mbe melemea shɛ. 

4Pa ka Filisti tsenete geva ba'a dzeme kanzanji le ghweɓea nci mbe Shəwnɛm. 
Pa Sawəl tsenete ka sewajɛa pɛtɛa ka Israyɛl ba'a nzanyɛ mbe Gilbowa. 

5Ma kwa nakɛ ghweɓea ka Filisti Sawəl, pa ghazlənə zhɛte nda kwele kwele, 
ntake ŋkɛ kabare bare kala slekea wəfe. 

6Pa Sawəl 'yɛwete ghena va Mahwətə, ama kese Mahwətə kazhɛne nda ya te 
shiwə, ya laka kwasheghediɗi ta ka dzeghe Shala, ya laka ka mɛ ŋkwa ta Shala 
we. 

7Tagha gɛ, ma ke Sawəl sha ka mene slene ta ŋkɛ: «Sepate ɗa mə male nya 
kenewe ŋkwa kwa weta kezha lə 'ya shɛ ka'yɛwe ghena ve.» Ma ke ka mene slene 
ta ŋkɛ shɛ: «Kwete ya shɛ mbe Ɛn-Dor.» 

8Pa Sawəl mbeɗemte lekwesa, cape ŋkɛ kadzembe Ɛn-Dor le mbeli bake. Heviɗi 
ntsehe hɛ ki ghɛa malea shɛ. Ma ke Sawəl shɛ: «'Yɛwete ɗa ghena va mbelia 
kwahɛɗi shɛ na ncɛte ɗa wəndə nya tegeze ŋa 'ya.» 

9Ama, ma ke male nyagha shɛ: «Nahe na keɗepe nahe Sawəl keŋkamte ka newe 
ŋkwa kwa weta ba'a ka kelɛŋə te hɛɗi. Na gha ɗe kaŋa ɗa keleŋa kezha ndave 
mte ta ɗa 'ya na?» 

10Ma ke Sawəl shɛ: «Te sləa Mahwətə nya teghweme ne, kazeme ŋa fela 'ya, wəsə 
shɛ katemene ŋa geva tɛape mbe ghena shɛ we.» 

11Ma ke malea shɛ sha Sawəl: «Wa yaɗe na kaheka ŋa ŋkɛ 'ya hwa mbelia 
kwahɛɗi wa?» Ma ke shɛ: «Hekakɛ ɗa Saməyɛl.» 

12Ma kwa nakɛ Saməyɛl male nyagha, kɛake nde sha lewela. Ma ke shɛ: «Sawəl 
na, yitea wa ghwetete ɗa na wa?» 

13Ma ke meghe shɛ: «Ghazlənəma na ma. Ama wa wəsə nya nakɛ na wa?» Ma ke 
malea shɛ sha Sawəl: «Kwete wəsə kala wəndə yanakɛ 'ya kasame kwa hɛɗi.» 

14Ma ke meghe ɓiyitsa: «Tsema nza ta ŋkɛ wa?» Ma ke malea shɛ shɛ: «Nahe ŋkɛ 
kenza kameha za. Karalame ya mbe geva ta ŋkɛ.» Pa Sawəl ɗepete kaSaməyɛl 
ŋkɛ. Pa ŋkɛ gwəɗəŋənyɛ le kema mbe hɛɗi kahawe ve. 

15Ma ke Saməyɛl sha Sawəl: «Yitea wa yirə zhɛne mpi ta ɗa na laka heka ɗa 
kasame wa?» Ma ke Sawəl shɛ: «Kwele kwele bezenyɛ mehele ta ɗa. Ka Filisti 
kaɗe mpa le 'ya, ama nahe Shala kesərəakɛ ɗa cakeɗake. Mba ŋkɛ kazhɛne ɗa 
ghena, ya laka nde mɛ ŋkwa keɗema laka shiwə we. Vatse hekate ŋa 'ya kezha 
ncɛte ɗa wəsə nya hi 'ya kamene na.» 

16Ma ke Saməyɛl shɛ: «Yitea wa 'yɛwe ghena na va 'ya tsagha nda nahe Mahwətə 
wəfəyite ŋa ba'a kezhɛrenyɛ kande jaga ta ŋa wa? 

17Mahwətə menete kala nya gezete ŋkɛ laka 'ya: nahe ŋkɛ kekelehwe meghea 
ŋkɛ va gha kezha ve nda ke kwete wəndə, David. 

18Nahe na keɗema yɛ ghena ta Mahwətə laka zama sebe te ka Amalɛk. Vatse nda 
mene Mahwətə tsagha le gha tsetsenya. 

19Kateve ŋa ŋkɛ zlaɓe le mbelia ŋa kadzembe dzeve ta ka Filisti. Hendɛ nya ne, 
gha le ŋwalea ŋa, zlaɓe tenza yɛ le 'ya hwa mbelia kwahɛɗi, ama mbe dzeve ta 
ka Filisti tenza ka sewajɛa ŋa.» 

20Te ŋkwa shɛnyɛ ne, pa Sawəl teɗenyɛ va ghazlənə kwa fa ghena nyi gezete 
Saməyɛl ŋkɛ. Ɓiyitsa ne, mbanyɛ berete ve kwa zehwema wəsə ŋkɛ kavəghwə 
pa va viɗi we. 

21Pa male nyagha hendave nda geva ke Sawəl, pa ŋkɛ nakɛ tsema tsema 
ghazlənənyɛ ŋkɛ. Ma ke shɛ: «Mbasa 'ya kezamte mpia ɗa, ama nahe 'ya keyɛte 
ghena nyi gezete ɗa na kamene. 

22Ama tsetsenya ne, yɛte kafa ghena ta kwatera ta ŋa perə: pelakɛ ɗa kakeleke 
ŋa wəsə kezeme 'ya kazehwe na kezha ŋ'wete berete nda teslə na yitea dzeghwa 
ta ŋa.» 

23Hɛreɗɛ ŋkɛ ɗema wəsə kezeme, ma ke: «Kazeme wəsə 'ya we.» Ama terezhɛŋe 
mbelia ŋkɛ le male nyagha yite, pa yɛte ɓiyitsa, pa ŋkɛ satenyɛ te hɛɗi ba'a 
ntishɛnyɛ te gezle. 

24Te ŋkwa shɛnyɛ ne, pa malea shɛ henekɛ leve ta sla nya neghate nde, pa nde 
ntave ghwempe ba'a hwaɗete ŋkɛ, pa nde takɛ pɛaŋe nya ɗema tenjɛne hwe. 

25Pa ŋkɛ ndeke nda ke yɛ Sawəl le mbelia ŋkɛ. Ma kwa zehwe hɛ, cape hɛ kwa 
hweŋkwa heviɗi shɛnyɛ. 

1 Saməyɛl 29 

Ka Filisti kaŋka David 

1Nahe ka Filisti ketsenete ka sewajɛa nci pɛtɛ mbe Afɛk. Te nyagha və ne, 
dekwede nzanji ka Israyɛl yitea ɗasle nya mbe Zhizrɛyɛl. 

2Dzeghwa yadzeghwa mbeli nyi te ghəa ka Filisti mbe kema ta wəvəsəa ka 
sewajɛ gwəmsə ba'a wəvəsəa ka sewajɛ slibə. Zlaɓe le meghe Akish yɛ David le 
mbelia ŋkɛ yitea ŋa nci dzeghwa. 

3Ma ke mbelia jama ta ka sewajɛa ka Filisti: «Kayɛ wa ka Ɛbrə nyi wa?» Ma ke 
Akish sha hɛ: «Gheyɛ ɗepetema David nya kese kande mene slene ta Sawəl, 
meghea ka Israyɛl, ama nya kenza le 'ya gare va zake keɗema va bake na? Se te 
və nya zlekɛ wəndə nya kesleke ŋkɛ ŋkɛ kezha jikə geva le 'ya ne, ghena nyi wale 
wale shɛ kenaka 'ya kanakɛ ve pa ɓeshi we.» 

4Pa mbelia nyi te ghəa ka Filisti hwepete wənə va Akish, ma ke hɛ shɛ: «Ŋkamte 
wəndə nya, zhɛneghe geva ŋkɛ kadzembe ŋkwa nya ndeke nda hweŋkwa na 
kanza mbe. Mba ŋkɛ kedzemte mpa hwa gheɓəmə, yagha ŋkɛ kazhɛrete geva 
kande ghema ta ɓə hwa mpa. Kwa nza ŋkɛ, tsema nza ŋkɛ kakemave zhɛ helia 
wəndə nya keghate kasleke ŋkɛ kaɗema laka kese nda mbelia ɓəmə wa? 

5Mba na kezaghəyite, gheŋkɛ ya kaDavid nya se mi kageze ghena te kwa cimə le 
wetse, ma ke hɛ: ‹Nahe Sawəl kempəmte ka jaga slibə, ama slibə meŋe ŋa 
David.›» 

6Tagha gɛ, pa Akish hekakɛ David, ma ke shɛ: «Laka Mahwətə nya teghweme, 
nahe na kenza kawəndə nya tiɗiɗi. Kazhɛ ɗa mawe yitea newe ŋa kadzemte mpa 
ba'a kasheke kwamte mpa le 'ya hwa ka sewajɛ, va nya nakɛma wəsə kwa 
ndiremi 'ya mbe gha se te və nya se na sha 'ya pa ɓeshi. Ama kamawe ŋa mbeli 
nyi te ghəa ka Filisti we. 

7Zhɛneghe geva sha ghɛ, kwiɗi le kwelɛŋe kezha ɗema hɛ kanza le mehele ketaze 
taze.» 

8Ma ke David sha Akish: «Wa wəsə nya menete 'ya tsagha wa? Na, wa wəsə nya 
nakɛ na wale wale te mava ta ŋa se te və nya ghate 'ya kamene ŋa slene pa ɓeshi 
nda ɗema 'ya gare dzemte kampa le ka jaga ta ŋa wa?» 

9Ma ke Akish: «Wəsə shɛ we, nahe 'ya keɗepe. Kala nde ghwene ta Shala nza na 
zeɗehwe ɗa. Ma ke mbeli nyi te ghəa ka Filisti gezete: ‹Mba ŋkɛ kedzemte mpa 
le ghen'yɛ!› 

10Ma tsetse ŋkɛ ne, katefeɗeghe na hendɛ masheke masheke le mbeli kebeghakɛ 
ŋa. Katesate yɛ mba ŋkwa te kezha lə kadzete ŋkwa nya ndeke ŋayɛ hweŋkwa 
'ya kanza te.» 

11Te hendɛ ta ŋkwa masheke, cape yɛ David le mbelia ŋkɛ sate te ŋkwa kezha 
zhɛne geva kadzete hɛɗia ka Filisti nya se hɛ. Ma ka Filisti le ŋa nci, cape hɛ 
kadzeme Zhizrɛyɛl. 

1 Saməyɛl 30 

Dzemte mpa yitea ka Amalɛk 

1Te kwa mahekene ta hɛ, pa yɛ David le mbelia ŋkɛ ntsehe mbe Siklag. Nahe ka 
Amalɛk keghate mpa laka bela kwa zeme ta Zhəwda ba'a mbe Siklag. Nahe hɛ 
kempəmte ba'a kendəmte meleme. 

2Nahe hɛ kekesehwe mi ba'a kweci mbeli, ŋwale ba'a mbelia jama, ama kese hɛ 
kapesle kwete wəndəa nci we. Nahe hɛ kefəhwe hɛ ba'a keslənji. 

3Ma kwa ntsehe yɛ David le mbelia ŋkɛ mbe meleme ne, pa hɛ nakɛ ŋkɛ kendə 
ndə ba'a nahe mbeli kekesehwe mia nci, ŋwale tezhilia nci ba'a ŋwalea kwɛa nci. 

4Ntake yɛ David le ka sewajɛa nci katsa lewela ba'a kanehwene kwele kwele. 

5Nahe mbeli kekelehwe mia David nyi bake nyighɛ, yɛ Ahinowam, wəzha ta ka 
Zhizrɛyɛl le Abigayil, male wedea Nabal, nde Karmɛl. 

6Newe David ne, mbe ndiremi nya wəba ŋkɛ kwa geze ka sewajɛa ŋkɛ kapesle 
ŋkɛ le pelɛ, va nya nza yayata wəndəa nci le wənə kebeze beze va zəzə ta ŋwale 
tezhili ba'a ŋwalea kwɛ ŋkɛ. Ama laka Shala Mahwətə ta ŋkɛ ne, pa David 
kemave berete. 

7Ma ke David sha nde dzeghe Shala Abiyatar, wəzege ta Ahimɛlɛk: «Fəke ɗa mə 
wəshi ke'yɛwe ghena va Shala.» Pa Abiyatar fəke nda hɛ. 

8Ma ke David 'yɛwete ghena va Mahwətə: «Ma keslə 'ya kwa sebe ta wəvəsəa ka 
ghərəa kɛfi nyi ne, katekekave hɛ 'ya tse na?» Ma ke Mahwətə shɛ: «Kwiɗi 
kwetere wəmbəa nci, katekekave hɛ na ba'a katembele mbeli nyi keseve hɛ na.» 

9Cape yɛ David le mbelia ŋkɛ nyi gwəmsə ŋkwaŋe. Ma kwa ntsehe hɛ kwa hələa 
Bɛsor ne, 

10nahe kweci mbeli gwəmsə bake keghereŋenji tagha kwa shaŋe hɛ kadzeghwa 
va leɓe. Cape yɛ David mbe kema le kweci nyi gwəmsə wəfaɗe. 

11Pa ka sewajɛ nakɛ kwete megela ta ka Ɛzhipte hwa gamba, pa hɛ begheghe ŋkɛ 
nda ke David. Pa mbeli ŋave nda ɗafa ba'a same nda yɛmə. 

12Ɓiyitsa ne, pa mbeli ŋave nda gatewea ya ta dasekwa ba'a dzeve ta ya ta rɛzɛŋe 
bake keghwele ghwele. Ma kwa zehwe hɛ ŋkɛ ne, pa ŋkɛ kemave berete kwele 
kwele, va nya nza nde kezehwe wəsə kezeme ŋkɛ ba'a kasakɛ yɛmə mbe veci 
mahekene ba'a viɗi mahekene we. 

13Ma ke David shɛ: «Ŋa wa na wəndə ba'a nde wa na wa?» Ma ke shɛ: «Nde 
Ɛzhipte nya kamava ta kwete nde Amalɛk 'ya. Hɛ mahekene ghala nya sərəakɛ 
ɗa wəndə nya kesleke ɗa kwa keseve ɗa zereghwe. 

14Ma kaghate ne, nahe ghen'yɛ kedzembe mpa le ka Krɛte nyi laka bela kwa 
zeme, ka Zhəwda ba'a ka Kalɛb, pa ghen'yɛ ndəmte meleme ta Siklag.» 

15Ma ke David 'yɛwete ve: «Kaɗe na kabeghe ɗa kadzete ŋkwa nya nza ka ghərəa 
kɛfia shɛhɛ na?» Ma ke wəndə nyagha shɛ: «Zemete ɗa fela te sləa Shala kaɗema 
na kapesle ɗa, kaɗema na kakele nda ɗa ke wəndə nya kesleke ɗa, nda nza 'ya 
kabeghakɛ ŋa hwa'a sha hɛ.» 

David kaɗa ka Amalɛk 

16Pa wəndəa shɛ begheghe David. Nahe ka Amalɛk keneheyi geva yipə mbe hɛɗi 
kazeme wəshi kezeme, kasa wəshi ba'a kamene gəsəkə le wəshi nyi fəke hɛ se 
te hɛɗia ka Filisti ba'a hɛɗia Zhəwda. 

17Pa David ɗate hɛ se te masheke ta ŋkwa hwa'a te tɛhwɛɗi ta ŋkwa nya te hendɛ 
ta ŋkwa. Wəndə shɛ kembele keɗema kweci megelɛgeshi gwəmsə wəfaɗe nyi 
kembelenji te wəmbəa zlegweməa lɛmə we. 

18Nahe David kembelemte ka mavashi nyi keseve ka Amalɛk, tsagha mia ŋkɛ nyi 
bake. 

19Wəndə shɛ hwa mbelia jama keɗema hwa ŋwale, ya ŋwalea kwɛ keɗema 
ŋwale tezhili keza we, wəsə shɛ hwa wəshi nyi fəte hɛ keza we. Pɛtɛ zhɛneke 
wəshi nyi fəhwe ka ghema David. 

20Pa ŋkɛ ŋkahwe wəvəsə timɛti ba'a sla ta ka Amalɛk, ma mbeli nyi keŋka wəshi 
nyighɛ ne, ma ke hɛ sha geze: «Ghenci ya kawəshi nyi fəhwe David!» 

21Pa David zhɛreghe geva kalə sha mbeli nyi gwəmsə bake nyi kese kabeghe nda 
ntishɛnji hɛ kwa hələa Bɛsor va leɓe. Pɛkwe hɛ mbe kema ta yɛ David le mbeli 
nyi kebeghakɛ ŋkɛ. Pa yɛ David hendave nda geva ke hɛ ba'a njiŋwakɛ hɛ. 

22Ma tagha gɛ, ma ke mbeli nyi ndiremi ndiremia mehele ba'a ka dewə mehele 
nyi hwa mbeli nyi kese le David gezete: «Ma kwa sema hɛ hwa gheɓəmə ne, wəsə 
shɛ kaɗa nda mbeli ke hɛ mbe wəshi nyi fəke mbeli we. Deke male ta ŋkɛ ba'a 
ŋwalea ŋkɛ yave nda mbeli ke yayata wəndəa nci. Hekakɛ hɛ hɛ nda slənji hɛ.» 

23Ama, ma ke David sha hɛ: «Ka mcɛhɛ ɗa, mba yɛ kemene tsetse le wəsə nya 
ndeke ɓəmə Mahwətə. Nahe ŋkɛ keyate ɓəmə, nahe ŋkɛ kekesame ɓəmə ka 
ghərəa kɛfi nyi kese kamene mpa le ka Siklag mbe dzeve ta ɓəmə. 

24Wəndə shɛ kayɛte ghena nya ɗe nya yɛ we. Kwa nza nde: ‹Yayata wəndə 
kaŋ'we ŋa ŋkɛ bela ta wəsə, yipə yipə ve nda mbeli ke wəndə nya kese kwamte 
mpa le wəndə nya keya ghedəkwə: katenehe hɛ hɛ kwelɛ ghəa nci.›» 

25Te vecia shɛ zhɛrete ghena nyagha David kawəsə mahalegə kaŋa pɛtɛa ka 
Israyɛl, mba mbeli kamene slene le ghena shɛ pa va ɓeshi. 

26Ma kwa ntsehe hɛ mbe Siklag, pa David ghweneghe nda kwete bela ta wəshi 
nyi fəke hɛ ke mbelia jama nyi mbe Zhəwda nyi kese kaka mcɛhɛnyɛ, ma ke sha 

hɛ: «Wa nya ŋa ŋayɛ nya wəsə nya keshave hwa wəshi nyi fəke mbeli va ka jaga 
ta Mahwətə.» 

27Pa ŋkɛ ghweneghe nda ke mbelia jama nyi mbe Bɛtɛl, nyi mbe Ramot nya mbe 
Nɛgɛv, nyi mbe Yatir, 

28tsagha ke nyi mbe Arowɛr, nyi mbe Sifmot, nyi mbe Ɛshtemowa, 

29nyi mbe Rakal, nyi mbe yɛ meleme ta ka Yeramɛl ba'a ŋa ka Kɛn, 

30nyi mbe Horma, nyi mbe Bor-Ashan, nyi mbe Atak, 

31nyi mbe Hɛbron ba'a nyi mbe meleme nyi se hɛ kadzeghwa le mbelia ŋkɛ. 

1 Saməyɛl 31 

Mte ta Sawəl 

1Pelɛ ghweme ta Gilbowa ne, pa ka Filisti have nda mpa ke ka Israyɛl. Kweracɛ 
ka Israyɛl hwɛnji, kwele kwele mbeli nyi kempə. 

2Ŋkelikə ka Filisti kənəa yɛ Sawəl le ŋwalea ŋkɛ. Pa hɛ mpəmte yɛ Zhonatan, 
Abinadab le Malkishəwa, ŋwale tezhilia meghe. 

3Se te vəa shɛ ne, dzawe zhɛrenyɛ mpa kaŋa Sawəl. Pa kweci ka mpa have ntsate 
ŋkɛ, ntake Sawəl kabare bare va ghazlənə te kema ta nci. 

4Ma ke sha nde kele nda wəshi kempa ta ŋkɛ: «Kelete kafayɛa ŋa shɛ na n'yimte 
ɗa, va nya nza nde kaɗe 'ya kapesle ɗa ka Filisti nyi kaka ɗepema Shala nyi le 
ghəa nci ba'a kaŋ'wəshi ɗa hɛ we.» Ama hɛreɗɛ nde kele wəshi kempa ta ŋkɛ 
ɗema kwa zhɛ nda ghazlənə zlahe. Tagha gɛ, pa Sawəl kelete kafayɛa ŋkɛ ba'a 
neghate geva te. 

5Ma kwa nakɛ nde kele nda wəshi kempa ta ŋkɛ nahe Sawəl kemte, pa ŋkɛ 
neghate geva te ŋa ŋkɛ kafayɛ ba'a mtenyɛ perə. 

6Tsagha menete geva ŋkɛ nda mpənji yɛ Sawəl le ŋwale tezhilia ŋkɛ nyi 
mahekene, tsagha nde kele wəshi kempa ta ŋkɛ ba'a ka sewajɛa ŋkɛ pɛtɛ te veci 
nya kwetɛŋe. 

7Nahe ka Israyɛl nyi laka kwete bela ta zlərə ba'a nyi vare kema ta hələa 
Zhəwrdɛŋe kefate nahe ka sewajɛa ka Israyɛl kehwɛnji ba'a nahe yɛ Sawəl le 
ŋwalea ŋkɛ kempə. Tagha gɛ, pa hɛ wəfəyite yɛ meleme ta nci ba'a hwɛnji, pa ka 
Filisti se kanzanji mbe melemea shɛhɛ. 

8Te hendɛ ta ŋkwa ne, pa ka Filisti nyi kelə kezha fə wəshia mbeli nyi kempə 
mpə nakɛ geva ta yɛ Sawəl le ŋwalea ŋkɛ pelɛ ghweme ta Gilbowa. 

9Pa hɛ slahwe ghəa Sawəl, fəhwe wəshi kempa ta ŋkɛ ba'a ncɛte hɛ dzeyi te hɛɗia 
ka Filisti, yitea zlape geva ghena mɛnɛfɛ dzeyi mbe yɛ ghɛa shala ta nci ba'a hwa 
mbeli. 

10Kwa sebe ta ŋkɛ, pa hɛ beteyi wəshi kempa ta Sawəl mbe ghɛa Astartɛ ba'a 
baŋeyi wəndə kemte mtea ŋkɛ vare zlia Bɛt-Shɛyan. 

11Pa mbeli nyi mbe Yabɛsh nya te hɛɗia Gala'ad fate wəshi nyi menete ka Filisti 
le Sawəl. 

12Cape ka katsala kɛfia ka sewajɛ, hwencɛke ncɛke hɛ kadzeghwa hwa'a pelɛ 
Bɛt-Shɛyan, pa hɛ pelakawa geva ta yɛ Sawəl le ŋwalea ŋkɛ vare zli nya yitea 
melemea shɛ, pa hɛ zhɛneghe geva kadzembe Yabɛsh. Pa hɛ teremte hɛ le ghwə 
tagha. 

13Pa hɛ tsenete 'yɛ'yɛa nci ba'a lamte hɛ yitea kwete wəfe kala keyitə mbe 
Yabɛsh, pa hɛ menete səwəmayɛ kahɛ mberefaŋe. 

2 Saməyɛl 

2 Saməyɛl 1 

Pa David fate mte ta Sawəl 

1Nahe Sawəl kemte nda tese David kantishɛ mbe Siklag kwa sheke ŋkɛ kwamte 
ɗa ka Amalɛk. Pa ŋkɛ menete hɛ bake kwa sebe ta ŋkɛ. 

2Ma kwa sebe ta hɛ mahekene ne, pa kwete mempɛhweta nya ghweneke mbeli 
shave mbe ghedəkwəa Sawəl ntsehe. Keŋkwahe ŋkwahe lekwesa ta ŋkɛ, 
kebehwe behwe ghəa ŋkɛ va keləwə nya kawəsə kencɛ ghena ta mte. Ma takwa 
takwa ŋkɛ yitea David ne, vəkwə ŋkɛ ntiŋə sha ghə mbe hɛɗi. 

3Ma ke David: «Tema se na wa?» Ma ke zhɛnete nda: «'Ya mbele ɗa shave mbe 
ghedəkwəa ka Israyɛl.» 

4Ma ke David zhɛkwa: «Gezete ɗa wəsə nya kemenete geva.» Ma ke shɛ: «Nahe 
ka sewajɛa ka Israyɛl kehwɛnji same kwa mpa, kwele kwele ka sewajɛ nyi 
mpəmte mbeli. Pa le Sawəl le wəzege ta ŋkɛ Zhonatan kempə.» 

5Ma ke David shɛ zhɛkwa: «Tsema ɗepe na nahe yɛ Sawəl le Zhonatan kempə 
wa?» 

6«'Ya dzeme ɗa dzeme ghəa ghweme ta Gilbowa gəmə gəmə ke mempɛhweta 
shɛ. Nda nakɛ Sawəl 'ya medɛŋe te megha ta ŋkɛ, terasle yɛ ka gədəwəa yɛ 
wəmata gədəwə le yɛ ka gədəwə yite. 

7Pa zhɛrete geva, nakɛ ɗa ba'a hekakɛ ɗa. Ma 'ya zhɛnete nda: Maze yawe. 

8Pa 'yɛwete va 'ya nde wa nde wa 'ya. Ma 'ya zhɛnete nda: Nde Amalɛk 'ya. 

9Ma ke sha 'ya: Nde peslekɛ ɗa. Ya kwela nza 'ya mba te ghweme ne, kafefa mte 
'ya mbe geva ta ɗa. 

10Pa 'ya hendave nda geva ba'a peslekɛ ŋkɛ, kwa nza ŋkɛ nahe 'ya keɗepe 
kaɗema ŋkɛ kanzate nza teghweme va ɗa nya ɗate ŋkɛ mbeli. Kwa sebe ta ŋkɛ 
gɛ nde sleke ɗa, pa 'ya kelete derə meghea ŋkɛ ba'a takase mɓəa ŋkɛ. Pa 'ya fəke 
ŋa hɛ teke.» 

11Pa David ŋkwahemte lekwesa ta ŋkɛ, tsagha shɛ menete mbeli nyi tagha yite. 

12Pa va tɛhwɛɗi hɛ kanehwene kamene səwəmayɛ mbe nehwene ta Sawəl, le 
Zhonatan le kweci pɛtɛa ka Israyɛl, nyi kambelia Mahwətə, nyi kempə kwamte 
mpa. 

13Ma ke David sha mempɛhweta nya kekeleke nda ghena: «Nde wa na wa?» Ma 
ke zhɛnete: «'Ya ne, nde Amalɛk nya te hɛɗi nya le nza 'ya.» 

14Ma ke David sha lewela: «Ashɛ na kese kaghazlənə va pesle mɛsi nya ntave 
Mahwətə wəka!» 

15Pa hekakɛ kwete mempɛhweta hwa ka sewajɛa ŋkɛ kandeke nda hweŋkwa: 
«Kwiɗi peslekɛ!» Pa sewajɛ peslekɛ nde Amalɛk, 

16ma ke David shɛ: «Va fete ta ŋa mte na. Gha nde ndeke nda fete ke ghəa ŋa, ma 
pa na gezete: Ya nde peslekɛ meghe nya ntave Mahwətə.» 

David kaŋgaɗe ghə yitea Sawəl ba'a yitea Zhonatan 

17Pa David ghate nehwene gela yitea Sawəl ba'a yitea Zhonatan wəzege ta ŋkɛ. 

18Pa ŋkɛ ndeke nda hweŋkwa ke mbeli nyi te hɛɗi Zhəwda kateke nda ke hɛ. 
Gheŋkɛ ya “kaNehwene yitea Rəgi”. Kerafe rafe ŋkɛ mbe “Palepa ta Wəndə nya 
tiɗiɗi”. 

19Israyɛl, tewəmbəreke wa mpənji ka katsala kɛfia ŋa, mbeli kempa ta ŋa nyi nza 
zləvə te, ɓeɓelayɛ hɛ pelɛ ghəa ŋkwa wa? 

20Zlapema ghena nya na dzeyi mbe meleme ta Gat ma, peslema yɛ dzeyi kwa 
hweŋkwa ta Askalon. Ɗema zlama shɛ va mia ka Filisti, ɗema ŋwalea kwɛa ka 
slama mɓɛta nyi kamene farefa. 

21Ghweme ta Gilbowa, pa mɛnɛ fɛake ŋa geva, mba va keme kənəa gheyɛ, yagha 
mbeli kanakɛ wəve nya mene wəshi megela mbe te hɛɗia ŋa. Te ŋkwa shɛ vate 
geva hawe te yɛ geləa ka katsala kɛfi, kezhɛne geləa Sawəl kafikɛ geva le n'yi we. 

22Te kema ta ka ghema kezha mpə hɛ, te kema ta ka ghema nyi berete berete, 
kazhɛre geva rəgia Zhonatan dzeyi te sebe we, kafayɛa Sawəl ne, slene ta ŋkɛ 
yamene ŋkɛ shanda. 

23Mbe nza ta nci teghweme ne, kwele kwele ɗe ghəa nci yɛ Sawəl le Zhonatan, 
mbe mte ta nci perə ne, keneheve geva hɛ we. Wɛrewɛ ma hɛ ke yɛ zele, ghyana 
ma hɛ ke yɛ nivɛrə! 

24Mi nyi te hɛɗia ka Israyɛl, nehwene mə yitea Sawəl! Nahe ŋkɛ keseɗaghe ŋayɛ 
lekwesa nyi ndeɗe ndeɗe, nahe ŋkɛ kepesakɛ ŋayɛ lekwesa ta ŋayɛ le wəshi 
kepesa geva nyi le mze kwa tere tere. 

25Va wa mpənji ka katsala kɛfi mbe tepe ta mpa wa? Zhonatan kemte pelɛ slərə, 
wa raberə wa? 

26Viɗi wənəa ɗa va ghena kwa ndiremi tewəmbəreke gha, wəza meyɛ ɗa 
Zhonatan, gha ya kamcɛ ɗa ganyɛ. Nahe mene mcɛ le gha kese za ma ke ɗe ta 
male. 

27Tewəmbəreke wa mpə hɛ wa, ka ghyana kempa, Tewəmbəreke wa zamte geva 
hɛ wa, ka sewajɛ nyi jama jama nyi? 

2 Saməyɛl 2 

Mbeli keveyi David kameghe mbe Zhəwda 

1Ma kwa sebe ta ghena shɛ ne, ma ke David 'yɛwakɛ va Mahwətə: «Lə ɗa 'ya 
kadzembe kwete hwa meleme ta ka Zhəwda na?» Ma ke Mahwətə: «E'e.» Ma ke 
David zhɛkwa: «Mbe nyama wa?» Ma ke Mahwətə shɛ: «Mbe Hɛbron.» 

2Cape David le mia ŋkɛ bake, Ahinowam wəzha ta ka Zhizrɛyɛl, ba'a Abigayil, 
male kezeme ghɛa Nabal, wəzha ta ka Karmɛl. 

3Pa David slə zlaɓe le mbeli nyi nza hɛ le yɛ mbelia nci, pa hɛ nza nci mbe meleme 
nya te ghedəkwə le Hɛbron. 

4Pa mbelia Zhəwda se kadzembe Hɛbron kave David kameghea ka Zhəwda. Ma 
kwa gezete nda mbeli ke David na mbeli nyi mbe Yabɛsh, te hɛɗia Gala'ad 
kelamte Sawəl, 

5pa ghwenakɛ mɛ, ma ke sha hɛ: «Pa Mahwətə wəpikɛ ŋayɛ va nya lamte Sawəl, 
nde sleke ŋayɛ yɛ ba'a nya se yɛ dɛŋe dɛŋe te ghena ta ŋkɛ. 

6Pa Mahwətə ncɛte ŋayɛ zhɛ heli ba'a ganyɛ le ŋa ŋkɛ perə. Ma 'ya le ŋa ɗa ne, 
kamene ŋayɛ ganyɛ 'ya, kwa nza ŋkɛ nahe yɛ kemenete tsetse. 

7Ma tsetsenya gɛ, ntsə mə geva nza mə kazhili nyi ghyana. Nahe nde sleke ŋayɛ 
Sawəl kemte, 'ya yanta ka Zhəwda kanza kamazea nci.» 

Ishebal yanteyi mbeli kamaze nya mbe Israyɛl 

8Pa Abnɛr, wəzege ta Nɛr, wəndə kwelea ka sewajɛa Sawəl ghweneghe Ishebal, 
wəzege ta Sawəl, kadzembe Mahanayim. 

9Pa ŋkɛ tsaghe gaghwe kənəa meghe nya mbe hɛɗia Gala'ad, ŋa Asɛr, ŋa 
Zhizrɛyɛl, ŋa Ɛfrayim, ŋa Bɛnjamɛn, geze ta ŋkɛ, pɛtɛa ka Israyɛl. 

10Ishebal, wəzege ta Sawəl ne, va wəfaɗemsə menete ŋkɛ nda dzete meghe ŋkɛ 
mbe Israyɛl ba'a kamenete va bake te meghe. Ama deke hwelefe ta Zhəwda nde 
ɗepe meghea David. 

11Pa David menete meghe te ka Zhəwda, mbe Hɛbron, kava mberefaŋe ba'a gasle 
yite. 

Mpa kwelɛ yɛ ka Zhəwda le ka Israyɛl kwa Gabawon 

12Abnɛr, wəzege ta Nɛr, nde ya Ishebal, wəzege ta Sawəl, pa slə mbe Mahanayim 
kakelete hweŋkwa ta Gabawon. 

13Zhowab, wəzege ta Serəwya ba'a wəndə keya David, cape ŋkɛ kwa hweŋkwa 
perə. Pa hɛ begeme takwa yitea kwete ghwa ka Gabawon. Pa nya laka ke, pa nya 
laka ke hɛ yitea ghwa shɛ. 

14Ma ke Abnɛr sha Zhowab: «Ma wəsə nya ɗe 'ya ne, pa ka sewajɛa ɓə nyi dzete 
mpa bake nci kwa kema ta ɓə.» Ma ke sha Zhowab: «Tsagha shɛ.» 

15Pelɛhetɛme ka sewajɛ: meŋe bakeghəmbe kaŋa yɛ Bɛnjamɛn le Ishebal, 
wəzege ta Sawəl ba'a meŋe bakeghəmbe hwa ka mene slene ta David. 

16Yayata sewajɛ kakese nde ghema ta ŋkɛ yitea ghə kabezate nda kafayɛ te 
slerepe nda bete hɛ kadzete ŋkwa kanya kwetɛŋe. Pa mbeli hekate nda slə ke 
ŋkwa nya mbe Gabawon shɛ kaWəve nya hwa gela. 

17Te vecia shɛnyɛ, pa mpa menete geva ndiremike. Abnɛr le mbelia ŋkɛ ne, pa 
wəndə nya keya David hərəte hɛ. 

18Tagha ŋwalea Serəwya mahekene Zhowab, Abishay le Asayɛl. Asayɛl shɛ ne, 
wɛre wɛre seɗa yite kala kɛme. 

19Tereŋe Asayɛl yitea Abnɛr kwa zhɛrema geva ya te kwa gwela, ya te kwa zeme. 

20Pa Abnɛr zhɛrete geva, ma ke 'yɛwete ve: «Gha na Asayɛl?» Ma ke zhɛnete nda: 
«E'e, 'ya ŋkɛ.» 

21Ma ke Abnɛr shɛ: «Keka kwete wəndə, te kwa zeme keɗema te kwa gwela. 
Keseve kwete wəndəa ka sewajɛ nyi kezha fəhwe wəshi kempa ta ŋkɛ na.» Ama 
kaɗe Asayɛl kaslə kwa sebe ta ŋkɛ we. 

22Ma ke Abnɛr shɛ zhɛkwa: «Asayɛl, slə ŋa kwa sebe ta ɗa! Yitea wa ŋka ɗa na le 
berete yitea pesle ŋa wa? Kashɛ 'ya tenewe wəza meyɛ ŋa Zhowab kwa kema ta 
ɗa we.» 

23Pa Asayɛl ɗema zhɛre geva. Kape Abnɛr sha megha mbe hwə ve petekwe 
pelɛke te wəmbə, kwəpe ŋkɛ teɗenyɛ ba'a mtiwə ŋkɛ taghanyɛ. Pɛtɛa mbeli nyi 
laka ŋkwa nya mte Asayɛl ne, kaghereŋe hɛ. 

24Tereŋe yɛ Zhowab le Abishay kakeka Abnɛr. Nahe veci kepəkwə nda ntsehe hɛ 
kwa Gibɛya-Ama laka same ta veci yitea Giya kwa hweŋkwa ta ɓerama ta 
Gabawon. 

25Tsene ka sewajɛa ka Bɛnjamɛn sha geva yitea Abnɛr, kantəsləte ghəa ghweme. 

26Ma ke Abnɛr sha Zhowab: «Mpa shɛ yatempa mə kajive kajive kezha zamte ghə 
ɓəmə na? Keɗepe na ndiremike tekiɗi ŋkɛ wəka? Wa yaneghe na nda ɗema fɛake 
ka sewajɛa ŋa kekeka ka menəhɛ nci wa?» 

27Ma ke Zhowab: «Te sləa Shala nya le mpi, ma keɗema na kezlapete kala nya 
kezha sərə mpa ne, nza pa va masheke hendɛ nza mpa.» 

28Pa Zhowab vɛte kwelɛghə, pa ka sewajɛa ŋkɛ sərəakɛ keka ŋkwa, nahe mpa. 

29Pa yɛ Abnɛr le mbelia ŋkɛ kiɗimte viɗia shɛ kadzeghwa kwa zlərəa Zhəwrdɛŋe, 
pa hɛ jivenji te hələ, zlakemte Bitron ba'a ntsehe mbe Mahanayim. 

30Ma kwa sərəakɛ keka Abnɛr Zhowab, pa ŋkɛ tsenete mbelia ŋkɛ. Deke mbeli 
meŋe meslighəmbe ba'a Asayɛl nde ɗema hwa mbelia wəndə nya keya David. 

31Ama mbeli nyi keya David ne, zhili gwəmsə mahekene ba'a ŋkwaŋemsə 
mpəmte hɛ hwa ka Bɛnjamɛn le kweci sewajɛa Abnɛr. 

32Pa mbeli keleke wəndə kemte mtea Asayɛl kalamte kwa kwele ta yitenyɛ kwa 
Bɛtelɛhɛm. Kwa sebe ta ŋkɛ, hwencɛke ncɛke yɛ Zhowab le mbelia ŋkɛ 
kadzeghwa, hwa'a hɛ mbe Hɛbron yipə le kiɗi ta ŋkwa. 

2 Saməyɛl 3 

1Nahe mpa ketemə kwele kwele kwelɛ yita ta Sawəl le yita ta David. Ma kazhɛre 
David berete ma ne, kadene berete ta ŋwalea Sawəl ɓɛhwɛ ɓɛhwɛ. 

Ŋwalea David nyi keya mbe Hɛbron 
(1 WMKM 3.1-4) 

2Kwa Hɛbron ne, kwele kwele yake ŋwale tezhili David. Pa yake Amnon, nde 
ghate ta wəzege ta ŋkɛ sawa hwa Ahinowam, wəzha ta ka Zhizrɛyɛl. 

3Kilab ya kakwa bake, sawa hwa Abigayil, male wedea Nabal nya kande Karmɛl. 
Absalom, kande maheke, sawa hwa Ma'aka, wəzha ta Talmay, mazea ka 
Gɛshəwr. 

4Adoniya ya kande wəfaɗe, sawa hwa Hagite sawa ŋkɛ. Shefatiya ya kande 
mcɛfe, sawa hwa Abital ŋkɛ. 

5Itrɛyam ya kande ŋkwaŋe, sawa hwa Ɛgla sawa ŋkɛ, ghenta perə ne, male ta 
meghe nde. Nyi ya kaŋwalea David nyi keya mbe Hɛbron. 

Abnɛr kahwepe wənə va Ishebal 

6Ma kwa temə mpa kwelɛ mbelia Sawəl le mbelia David ne, pa Abnɛr ghwəɗə 
ghwəɗəyi meghea ŋkɛ mbe hwa mbelia Sawəl. 

7Pa Sawəl kelete kwete male kwatera, sləa nta Rispa, wəzha ta Aya. Te ghena ta 
nta ne, ma ke Ishebal sha Abnɛr te kwete hɛ: «Wa raberə nda ɓelahe na le male 
ta yiteyɛ ɗa wa?» 

8Ma kwa fate ghena nya Abnɛr ne, kwele kwele zhɛ nda wənəa ŋkɛ, ma ke: «Kelɛ 
'ya nya keveyi geva kezha mbelia Zhəwda na? Pa tsetsenya 'ya kancɛ ɗe ta ɗa 
kaɗe mbelia meghe Sawəl yiteyɛ ŋa, kezha ka kesaka meghekɛ le yɛ ka 
mcɛhɛnyɛ, pɛtɛ menete ntsehwele 'ya ya shɛ na kateɗe kadzembe dzeve ta 
David, ma ɓeshi ne, kaŋele ɗa na te ghə male nya! 

9Pa Shala menete ɗa wəsə kwa ndiremi kamtsehete ɗa zhɛkwa keɗema 'ya 
kamene nda ke David kala nya meɗeyi nda Mahwətə. 

10Kwa nza ŋkɛ na kemeɗeyi kezha kelemte meghe shave ki ghɛa Sawəl, kezha 
mene meghe David te ka Israyɛl tsagha te ka Zhəwda, slə mbe Dan hwa'a mbe 
Bɛrshɛba.» 

11Shaŋe Ishebal kazhɛne nda ghena kwa nza ŋkɛ kaghazlənə ve. 

Abnɛr kajikə geva le David 

12Ma tagha ne, pa Abnɛr ghwenakɛ nda mɛ ke David kageze shɛ: «Ŋa wa hɛɗi 
nya wa? Menete ɓə jikə geva, kezha kemane ŋa 'ya katsene pɛtɛa ka Israyɛl kwa 
sebe ta ŋa.» 

13Ma ke David shɛ: «Tsagha ɗe 'ya kamene jikə geva na le 'ya. Ka'yɛwe kwete 'ya 
hwa wəsə ya kwetɛŋe va gha we: Mba na kese kasləyi ɗa keɗema na kekeleke ɗa 
male ta ɗa Mikal wəzha ta Sawəl. Ma tsagha nda nza na kashɛ se kadzawa kema 
ta ɗa.» 

14Pa David ghwenakɛ mɛ kageze nda ke Ishebal, wəzege ta Sawəl: «Ndeke ɗa 
male ta ɗa Mikal nya wəmekɛ 'ya le mɓɛta ta ka Filisti gwəmsə.» 

15Pa Ishebal keseke Mikal ki ghɛa za nta Paltiyɛl ɓiyitsa, wəzege ta Layish. 

16Pa Paltiyɛl kabeghe. Kadzeghwa ŋkɛ kwa sebe ta nta le nehwene hwa'a mbe 
Bahəwrim, tsagha ne, pa Abnɛr gezete nda kazhɛne geva ŋkɛ kalə sha ghɛa ŋkɛ, 
pa yɛte. 

17Pa Abnɛr gezehwe ghena le mbelia jama ta ka Israyɛl, ma ke hɛ shɛ: «Ɓəshi 
ɓeshi yɛ kaɗe David kanza kamazea ŋayɛ we. 

18Yawa, və kemene ta ŋayɛ nya tsetsenya! Kwa nza nde nahe Mahwətə kegezete 
ghena te David: ‹Laka nde mene slene ta ɗa David tembele ka Israyɛl 'ya, mbelia 
ɗa nyi sleke ka Filisti ba'a va kweci ka ghema ta nci pɛtɛ.›» 

19Pa Abnɛr gezehwe ghena le ka Bɛnjamɛn perə. Cape kadzembe Hɛbron le ghəa 
ŋkɛ kezha ncɛ nda ghena nya yɛhwe mbelia Bɛnjamɛn ba'a kweci ka Israyɛl. 

20Hwa'a ŋkɛ sha David kwa Hɛbron, hɛ le mbeli bakemsə. Pa David sha wəshi 
kezeme kwele kwele va hɛ. 

21Ma ke Abnɛr sha David: «Mazea ɗa, 'ya kaslə katetsene pɛtɛa ka Israyɛl yitea 
gha. Tsagha ne, pa hɛ kamene jikə geva le gha, wərə na kamene meghe te hɛɗi 
pɛtɛ kala nya zəzə na.» Pa David ndeke nda hweŋkwa ke Abnɛr kalə, pa slə le 
kwelɛŋe. 

Zhowab peslekɛ Abnɛr 

22Temə ɓɛhwɛ ne, pɛkwe yɛ Zhowab le mbeli nyi keya David. Sheke kwamte mpa 
le wəshi kwele kwele nyi fəke hɛ hwa mpa. Mba Abnɛr kwa ghɛa David kwa 
Hɛbron we, kwa nza ŋkɛ na maze kesərəakɛ kaslə le kwelɛŋe. 

23Ma kwa sheke Zhowab kwamte mpa le ka sewajɛ nyi nza ŋkɛ le hɛ, ma ke mbeli 
gezete nda ghena: «Teke se Abnɛr, wəzege ta Nɛr, sha meghe, pa sərəakɛ ŋkɛ 
kaslə le kwelɛŋe.» 

24Hwa'a Zhowab sha meghe, ma ke shɛ: «Wa nya wəsə menete na wa? Nahe 
Abnɛr kese sha gha, wa raberə pelakɛ ŋkɛ na kaslə kala nya wa? 

25Nahe na keɗepe Abnɛr megela, wəzege ta Nɛr! Kezha ghwete ŋa se ŋkɛ, kezha 
ɗepete hɛɗia ŋa ba'a le wəsə nya mene na.» 

26Ma kwa shave Zhowab ki ghɛa maze ne, le ghena kekese Abnɛr mbe ghə, 
keɗepe David we, pa keleke kwa wəsə kala weta ta ka Sira. 

27Ma kwa zhɛneghe geva Abnɛr kadzawa Hɛbron, pa Zhowab hekate kashave 
kwa mɛa degha ta meleme, kala wəndə nya keɗe kageze nda ghena nya tewəfərə. 
Tɛapa'a ŋkɛ sha hwa te hwə ve kawa mte ta wəza meghekɛ Asayɛl. 

28Ma kwa fate wəsə nya kemenete geva David ne, kɛake sha lewela: «Nahe 
Mahwətə keɗepe kaɗema fete va 'ya le mbeli nyi te hɛɗia ɗa hwa mte ta Abnɛr, 
wəzege ta Nɛr. 

29Deke kənəa Zhowab ba'a mbelia ghɛa ŋkɛ dzeghə ghena ta ŋkɛ! Pa beze kanza 
ki ghɛa shɛ kaghala ghala, zhili ka wale wale, ka derena, mbeli nyi dewə wəshi 
va hɛ, zhili nyi kemene slene ta mi, zhili nyi mpə hɛ mbeli le kafayɛ, ka dewə 
wəsə kezeme!» 

30Tsetse peslekɛ Abnɛr yɛ Zhowab le wəza meghekɛ Abishay va nya peslekɛ 
wəza megheyɛa nci Asayɛl ŋkɛ hwa mpa nya kwa Gabawon. 

31Ma ke David sha Zhowab le yɛ mbeli nyi nza hɛ pɛtɛ: «Ŋkweŋkwahemte mə 
lekwesa ta ŋayɛ, seɗete mə nyi wale wale nda se yɛ yitea nehwene ta Abnɛr kave 
zləvə te.» David meghe le ghəa ŋkɛ ne, kadzeghwa ŋkɛ kwa sebe ta wəndə kemte 
mte. 

32Pa mbeli lamte Abnɛr kwa Hɛbron. Ntake meghe kanehwene te kwele ta ŋkɛ, 
ca pɛtɛ mbeli kanehwene. 

33Kwa sebe, ma ke meghe ŋgaɗete ghə te ghəa Abnɛr: Abnɛr, wa raberə mte ŋa 
na, kala mte wəndə nya ɗema mehele ve wa? 

34Kenza dzeve ta ŋa tehwepe we, zewe lɛ kwa seɗa we. Ya tsagha shɛ ŋkɛ 
tehwepərə na kemte mte kala nya teɗe wəndə te kema ta ka mpə ŋkwa. Pɛtɛa 
mbeli nyi tagha kanehwene. 

35Ma kwa sebe ta ŋkɛ ne, pa mbeli hendeke nda geva ke David kave nda wəsə 
kezeme kwa nza ŋkwa mba heveci. Ma ke zemete fela: «Pa Shala ɗate ɗa kwele 
kwele kendɛamakɛ ɗafa 'ya, ya yayata wəsə ŋkɛ nda tepəkwə veci!» 

36Pɛtɛa mbeli keɗepete ba'a keyɛte nda ŋa meghe. Bandanyɛ ne, na mbeli kenakɛ 
megela wəshi nyi mene maze pɛtɛ. 

37Tsetse se ŋkɛ nda ɗepete mbeli nyi te hɛɗia Zhəwda le yɛ ŋa ka Israyɛl te vecia 
shɛ ashɛ meghe nde ndeke nda hweŋkwa kepesle Abnɛr, wəzege ta Nɛr we. 

38Ma ke maze sha ka mene slene ta ŋkɛ: «Nahe yɛ keɗepete tse ɓeshi ne, meghe 
zake, meghea ka Israyɛl nya wəba nde mte na? 

39'Ya le ghəa ɗa ya tsema nza 'ya kamaze ne, kafefa dewə berete ta ɗa 'ya va 
berete nya menete nya mbeli nyi, ŋwalea male nya heka mbeli kaSerəwya. Pa 
Mahwətə le ghəa ŋkɛ ɗate mbeli nyi kempəmte ŋkwa nyi.» 

2 Saməyɛl 4 

Yɛ Ba'ana le Rɛkab peslekɛ Ishebal 

1Pa Ishebal wəzege ta Sawəl, fate nahe Abnɛr kemte kwa Hɛbron. Shaŋe geva ta 
ŋkɛ kanza le berete, pɛtɛa ka Israyɛl taheta taheta mehele ta nci. 

2Ma Ishebal ne, bake mbelia nyi te ghəa kweci wəvəsəa ka sewajɛ nyi kedzeyite, 
sləa nci Ba'ana le Rɛkab, ŋwalea Rimon, nde Bɛnjamɛn nya kwa Beyɛrot. Beyɛrot 
ne, na mbeli keveyi kameleme nya te hɛɗia ka Bɛnjamɛn. 

3Se mɛa nya hwɛnji ka Beyɛrot vəashi kawəfərənji mbe Gitayim ne, mba hwelefe 
ta nci mbe pa ɓeshi. 

4Zhonatan, wəzege ta Sawəl ne, wəzege kwetɛŋea ŋkɛ Mefiba'al nya nza seɗa ta 
ŋkɛ bake nci kagweleba. Va ta Mefiba'al mcɛfe nda se ghena ta mte ta yɛ Sawəl 
le Zhonatan se mbe Zhizrɛyɛl. Kaɗe male nya kedəkwə ŋkɛ kakele ŋkɛ kezha 
hwɛ. Ama mbe wədə geva ta nta ne, pa teɗenyɛ ve ba'a zhɛrenyɛ kagweleba. 

5Yɛ Rɛkab le Ba'ana, ŋwalea Rimon, ka Beyɛrot, pa hɛ lə sha Ishebal. Mbe ghwə 
ta veci ntsehe hɛ, yitea hɛ ŋkɛ kazhɛne mpi. 

6-7Pa hɛ dzeki hwa'a ki hwərə ghɛ kala mbeli nyi kekeleke ha, ca pa hɛ sləyi 
Ishebal yitea hɛ ŋkɛ mbe cɛ kehɛa ŋkɛ, pa hɛ n'yimte te hwə. Ma kwa peslekɛ ka 
kesaka ma nyi bake nyighɛ ne, pa hɛ slahwe ghəa ŋkɛ kadzeghwanji le. Kwetere 
wəmbəa ŋkɛ, cape hɛ kwa hweŋkwa ta zlərəa Zhəwrdɛŋe hwencɛke ncɛke 
kadzeghwa. 

8Pa hɛ keleke nda ghəa Ishebal ke maze David, kwa Hɛbron, ma ke hɛ shɛ: «Nde 
maze, wa nya ghəa Ishebal nya wəzege ta nde ghema ta ŋa Sawəl nya keɗe mte 
ta ŋa vecagha, ɓeshi ne, nahe Mahwətə kewate ŋa dewa te Sawəl ba'a te ŋwalea 
ŋkɛ.» 

9Ma ke David sha hɛ: «Te sləa Mahwətə nya kembele ɗa va yayata ndiremi. 

10Ma wəndə nya kekeleke ɗa ghena ta mte ta Sawəl ne, ganyɛke newe ŋkɛ, ama 
nahe 'ya kegezete nda ke mbeli kakese ŋkɛ ba'a kapesle ŋkɛ mbe Siklag. Tsetse 
ŋkikɛ nda ghena ganyɛ 'ya ke hɛ. 

11Tsema teŋki nda ŋa ka mefətekwə nyi 'ya tse gɛ? Gheyɛ nyi kepeslekɛ wəndə 
nya ɗema fete ve, ki ghɛa ŋkɛ te gezle ta ŋkɛ? Kateve ŋayɛ yaka 'ya kampə ŋayɛ, 
kazamte ŋayɛ te hɛɗi.» 

12Pa David ghwenakɛ ka sewajɛa ŋkɛ nyi kamempɛhweta kampəmte yɛ Rɛkab 
le Ba'ana. Pa mbeli slamte dzeve le seɗa te hɛ kabeteyi mɛa ghwa ta ka Hɛbron. 
Ma ghəa Ishebal ne, pa mbeli lamte ŋkɛ kwa kwele ta Abnɛr wəzege ta Nɛr, kwa 
Hɛbron. 

2 Saməyɛl 5 

David veyi geva kameghe mbe Israyɛl 
(1 WMKM 11.1-3) 

1Pɛtɛa hwelefe ta ka Israyɛl kase sha David kwa Hɛbron, ma ke hɛ shɛ: «Hwelefe 
ta ŋa ghen'yɛ, pelə nya kwetɛŋe mə. 

2Ma vəashi kwa nza Sawəl kamazea n'yɛ, gha ya te ghəa ka sewajɛa ka Israyɛl. 
Nahe Mahwətə kegezete ŋa: ‹Gha nde temene meghe te ka Israyɛl mbelia ɗa, gha 
nde tenza kameghea nci.›» 

3Pɛtɛ mbelia jama ta ka Israyɛl kase sha David perə kwa Hɛbron. Pa ŋkɛ menete 
meɗe mɛ le hɛ kwa kema Mahwətə, pa hɛ fikɛ kanza kameghea ka Israyɛl. 

4Va ta David mahekenemsə nda dzembe meghe ŋkɛ, pa ŋkɛ menete va 
wəfaɗemsə kamaze. 

5Kwa Hɛbron, pa ŋkɛ menete va mberefaŋe ba'a gasle yite, te ghəa ka Zhəwda, 
pelɛ Zhɛrəzalɛm ne, va mahekenemsə mahekeneghəmbe te ghəa mbelia Zhəwda 
le ka Israyɛl perə. 

David kantishɛ mbe Zhɛrəzalɛm 
(1 WMKM 11.4-9; 14.1-2) 

6Pa meghe David ba'a mbelia ŋkɛ have nda mpa ke ka Zhɛrəzalɛm. Ma ke ka 
Zhɛbəs nyi te ŋkwa shɛ le nza sha David: «Katedzembe meleme ta n'yɛ na we, ya 
ka ghwələa kɛfi ba'a ka gweleba kɛfi ne, katefɛa ŋa hɛ.» Ma laka ghena shɛhɛ ne, 
ghenci ɗe kageze kaɗema David kakelete meleme ta nci. 

7Nahe David kekelehwe zli kwa berete nya yitea Siyon, meleme ta David teheka 
mbeli. 

8Ma te kwete veci ne, ma ke David gezete: «Ma kenza wəndə kaɗe kaɗa ka 
Zhɛbəs ne, se laka ghɛ nya late mbeli mbe hɛɗi ha nda mpa wəndə ke hɛ.» Nahe 
David keɗema ghena ta ka gweleba nyighɛ le ka ghwələa kɛfi shɛ! Vatse nda geze 
mbeli: «Kaghwələ kɛfi le ka gweleba ne, kaɗe hɛ mbeli mbe cɛ kesəkwə ghə ta 
Mahwətə we.» 

9Pa David ntishɛ mbe ŋkwa kwa berete le zli yite, nya heka mbeli kameleme ta 
David. Pa pate kwete ŋkwa nya berete, kwelɛ ŋkwa nya heka mbeli kaMilo le 
ghɛa ŋkɛ 

10Tsetse ne, mbe kema mbe kema berete ta David mtsehete geva, kwa nza Shala 
Mahwətə nde berete ne, le David ŋkɛ. 

11Pa Hiram, meghea ka Tir, ghweneghe nda mbeli ke David. Pa ŋkɛ fəke nda 
sheghwəa lekeleke ba'a ghweneke nda ka feɗe sheghwə ba'a ka tsehe pelɛ, kezha 
ŋa ghɛ meghe. 

12Nahe David keɗepete Mahwətə nde veyi ŋkɛ kameghea ka Israyɛl ba'a nde vate 
zləvə te meghea ŋkɛ kezha ka Israyɛl, mbelia Shala. 

Ŋwalea David nyi keya pelɛ Zhɛrəzalɛm 
(1 WMKM 3.5-9; 14.3-7) 

13Ma kwa slə David mbe Hɛbron kadzeme Zhɛrəzalɛm ne, pa wəmeve kweci mi 
le mi meghwa, nyi yake ŋwale ŋkɛ le hɛ, ŋwale tezhili le ŋwalea kwɛ. 

14Wa nyi ŋwalea ŋkɛ nyi keya mbe Zhɛrəzalɛm nyi: Shaməwa, Shobab, Natan, 
Salomon, 

15Ibar, Ɛlishəwa, Nɛfɛg, Yafiya, 

16Ɛlishama, Ɛliyada ba'a Ɛlifɛlɛt. 

Yɛ hərə ŋkwa ta David te ka Filisti 
(1 WMKM 14.8-16) 

17Pa ka Filisti fate na mbeli kefikɛ David kamazea ka Israyɛl. Pɛtɛ hɛ slə kadzeme 
le mpa kazele. Pa David fate, pa wəfərənyɛ te ŋkwa kwa berete. 

18Pɛkwe ka Filisti kazele kwa zlərəa Refay. 

19Ma ke David 'yɛwakɛ va Mahwətə: «Lə 'ya kampa le ka Filisti na? Katefəyi hɛ 
na mbeyitere berete ta ɗa na?» Ma ke Mahwətə shɛ: «Kwiɗi kampa le hɛ! Ghəpə 
yite we kave ŋa hɛ 'ya.» 

20Pa David lə kadzembe Ba'al-Perasim, te ŋkwa nya ɗate ka Filisti ŋkɛ. Ma ke: 
«Nahe Mahwətə keghwenemte ŋkwa kwa kema ta ɗa kala nya ŋate ŋkwa mbeli 
te ghwa nya tsate mbeli.» Tagha se sləa ŋkwa shɛ, Ba'al-Perasim. 

21Te ŋkwa shɛ sərəakɛ wəshia nci nyi zhɛrete hɛ kashala ka Filisti. Pa yɛ David 
le mbelia ŋkɛ fəhwe hɛ. 

22Pa ka Filisti dzeme zhɛkwa ba'a pesleyi geva kwa zlərəa ka Refay. 

23Pa David 'yɛwakɛ va Mahwətə, ma ke Mahwətə shɛ: «Ha nda ma mpa na ke hɛ 
se kwa kema ma! Kwiɗi dzeyi ŋa kwetere wəmbəa nci nda ve nda mpa na ke hɛ 
se laka kema ta yɛ weɗɛaka. 

24Ma kefate gaka ta seɗa na pelɛ ghəa yɛ weɗɛaka ne, ve nda mpa ke hɛ kahe 
kahe, kwa nza ŋkɛ mbe vəa shɛ tedzeghwa 'ya te kema ta ŋa kezha ɗa ka Filisti.» 

25Pa David menete kala nya gezete nda Mahwətə. Pa ŋkɛ ɗate ka Filisti ba'a 
kekate hɛ se mbe Gɛba hwa'a mɛa mɛa Gɛzɛr. 

2 Saməyɛl 6 

David kazəzə kele səndəkwə kadzeme Zhɛrəzalɛm 
(1 WMKM 13.4-14) 

1Pa David tsenete ka sewajɛa ka Israyɛl nyi keɗepe mpa 30.000. 

2Kabeghe ŋkɛ ka sewajɛ nyighɛ kadzeme Ba'ala, te hɛɗia Zhəwda, kezha kele 
səndəkwəa Shala nya nza sləa Mahwətə te, Shala nde berete, nya kenza kənəa 
ka ghwene ta ŋkɛ. 

3Pelɛ ghɛa Abinadab ŋkɛ pelɛ wəmbəa ŋkwa. Pa mbeli veyi ŋkɛ kwa wəmata 
gədəwə mɛnɛfɛ ba'a keleke ŋkɛ. Əwza hɛ le Ahiyo wəzege ta Abinadab nya 
kezleɗe wəmata shɛ. 

4Pa mbeli kelete shave ki ghɛa Aminadab nya pelɛ wəmbəa ŋkwa. Kadzeghwa 
Ahiyo te kema ta səndəkwəa Shala. 

5David le ka Israyɛl ne, pɛtɛ hɛ kazlama kwa kema ta Mahwətə le pɛtɛa wəshi 
ketsa pɛtɛ nyi feɗete mbeli yitea sheghwəa vɛ: yɛ gagera, yɛ getsepele, yɛ dɛŋwə, 
yɛ ŋwe ba'a yɛ ciŋəci. 

6Ma kwa ntsehe hɛ takwa yitea ghɛa Nakon ne, mbasa mbasa yɛ sla keteɗe le 
Səndəkwəa Shala. Pa Əwza hate dzeve kezha tawe ŋkɛ. 

7Pa Mahwətə hwepete wənə ve, va wəsə nya menete ŋkɛ kaɗema kezəzəte. Pa 
Əwza mtenyɛ te ŋkwa shɛnyɛ vare səndəkwə. 

8Pa wənəa David zhɛte nda va nya peslekɛ Əwza Mahwətə. Pa hekate nda slə ke 
ŋkwa shɛ kaPɛrɛs-Əwza. Tsagha heka ŋkwa shɛ mbeli pa ɓeshi. 

9Pa David ghazlənənyɛ va Mahwətə, ma ke: «Kashɛ 'ya ve Səndəkwəa Mahwətə 
ki ghɛa ɗa we!» 

10Pa ɗema kele Səndəkwəa Mahwətə kadzeki ghɛa ŋkɛ mbe meleme ta ŋkɛ, ama 
pa veyi ki ghɛa Obɛd-Ɛdom, nde meleme ta ka Gat. 

11Tere mahekene menete Səndəkwəa Mahwətə ki ghɛa Obɛd-Ɛdom, pa 
Mahwətə wəpikɛ le mbelia ŋkɛ pɛtɛ. 

Se ta səndəkwəa Shala kadzembe Zhɛrəzalɛm 
(1 WMKM 15.25–16.3) 

12Pa mbeli gezete nda ke maze David, na Mahwətə kewəpikɛ ghɛa Obɛd-Ɛdom 
le wəshi nyi ve pɛtɛ va nya nza Səndəkwəa Shala ki ghɛa ŋkɛ. Pa David lə kakele 
Səndəkwə shave ki ghɛa Obɛd-Ɛdom kase kadzembe meleme ta David te tepe ta 
mbeli nyi kekele le zlama. 

13Ma kwa dzeghwate dzeghwa mbeli nyi kekele səndəkwəa Mahwətə kazewaŋe 
ta seɗa ŋkwaŋe ne, pa mbeli dzeghekɛ melɛ le mca ba'a le leve nya nɛɓe nɛɓe. 

14Ntake David kawetse le berete ta ŋkɛ pɛtɛ kwa kema ta Mahwətə, deke 
lekwesa pawa ganyɛ ta ka dzeghe Shala ya kənə. 

15Pa yɛ David le ka Israyɛl keleghe səndəkwəa Mahwətə le zlewezla ba'a vɛ ta yɛ 
kwelɛghə. 

16Ma kase səndəkwəa Mahwətə kadzembe meleme ta David ne, Mikal, wəzha ta 
Sawəl, kanewe ŋkwa sawa te wəfela ta cɛ, pa nakɛ meghe David kawetse ba'a 
kazhɛre geva te kema ta səndəkwə. Pa ɗema ghena ta ŋkɛ kwele kwele kwa 
wənə nta. 

17Pa mbeli veyi səndəkwə te ŋkwa nya hite nda mbeli, mbe cɛ lekwesa nya 
menete nda David. Pa ŋkɛ dzeghekɛ melɛ kwa tere tere ba'a melɛ kejikə ghə kwa 
kema ta Mahwətə. 

18Ma kwa menemte ŋkɛ pɛtɛ ne, pa wəpikɛ mbeli te sləa Mahwətə, Shala nde 
berete. 

19Pa geze nda ke mbeli kanehave nda wəshi kezeme ke pɛtɛa ka Israyɛl. Yayata 
wəndə za le male kekemave ɗafa, tsagha gatewe ya ta peha, ba'a ŋa rɛzɛŋe kwa 
ghwele ghwele kwete kwete. Kwa sebe ta ŋkɛ yayata wəndə kalə sha ghɛa ŋkɛ. 

20Ma kwa lə David kanjiŋwe mbelia ŋkɛ ne, pa Mikal shave kabegeme le, ma ke 
shɛ: «Wa nya zləvə te meghea ka Israyɛl ɓeshi kwa se ŋkɛ medəghərəkə kwa 
kema ta ka kwaterashia ka mavashia ŋkɛ ba'a kwa zhɛrete ghəa ŋkɛ ŋkɛ kala 
wəndə nya ɗema zləvə te gɛ!» 

21Ma ke David shɛ: «Kezha zləvəa Mahwətə nya kentave ɗa ba'a nya keɗehwe ɗa 
sərə yiteyɛ ŋa le mbelia ŋkɛ, nya keveyi ɗa kameghea ka Israyɛl mbelia ŋkɛ. 
Katencɛ zlama ta ɗa 'ya zhɛkwa kazləvəa ŋkɛ. 

22Kazhɛre ghəa ɗa 'ya kawəndə nya ɓɛhwɛ, kashifə ghəa ɗa le ghəa ɗa 'ya za ma 
ke nya, nda nza 'ya kakemave zləvə va ka kwaterashi nyi geze nyi na.» 

23Mikal, wəzha ta Sawəl ne, keyake wəzege pa te mte ta nta we. 

2 Saməyɛl 7 

Ghena kelɛŋəa Natan 
(1 WMKM 17.1-15) 

1Ma kwa dzeki ghɛa ŋkɛ meghe David kanza ki ne, nahe Mahwətə keyate ŋkɛ va 
ka ghema ta ŋkɛ nyi kentəsləte hɛɗia ŋkɛ. 

2Ma te kwete hɛ ne, pa meghe gezete nda ke nde mɛ ŋkwa Natan: «Newema nza 
ta ɗa gi, mbe cɛ nya menete mbeli le sheghwə lekeleke 'ya ne, ama mbe cɛ 
lekwesa səndəkwəa Shala, nya kala ghɛa ŋkɛ. Tsema zəzə na te wa?» 

3Ma ke Natan sha maze: «Fəyitekeghə, zəzə ya va gha te ghəa ŋkɛ. Menete wəsə 
nya ɗe na, kwa nza nde le gha Mahwətə.» 

4Ama te viɗia shɛ, ma ke Mahwətə gezete nda ghena ke Natan: 

5«Kwiɗi sha nde mene slene ta ɗa, David gezete nda ghena ta ɗa: 'Kaganda geze 
'ya, 'ya Mahwətə, gha nde teŋa ɗa ghɛ kanza 'ya mbe we. 

6-7Kwa nza ŋkɛ ghala fəakave ka Israyɛl 'ya mbe Ɛzhipte pa ɓeshi nya, nahe 'ya 
kegha kanza mbe ghɛ na? Ama kwa beghe ka Israyɛl 'ya ne, deke cɛ lekwesa 
ŋkwa nya nza 'ya mbe. Ɓiyitsa mbe vəa shɛ ne, nahe 'ya kendeke nda ke mbelia 
nyi te ghə kwele kwele kasleke mbelia ɗa, ka Israyɛl. Ama kegha 'ya kageze sha 
wəndə: ‹Wa raberə ɗema yɛ ŋate ɗa ghɛ le sheghwə lekeleke wa?›, a 'ya we. 

8Vatse, pa na geze nda ghena ta ɗa ke nde mene slene ta ɗa David: ‹'Ya Mahwətə 
nya kesleke wəshi pɛtɛ, kwamte kaya wəshi na kwa sebe ta timɛti nda keleke ŋa 
'ya, 'ya ɗete kezha nza na kawəndə nya te ghəa mbelia ɗa, ka Israyɛl. 

9Le gha se 'ya te yayata ŋkwa nya se na te. Nahe 'ya kempəmte ka ghema ta ŋa 
te kema ta ŋa. Pa 'ya veyi sləa ŋa kanya wəba kala ka meghe nyi te hɛɗi pɛtɛ. 

10Kateve nda ŋkwa 'ya ke mbelia ɗa ka Israyɛl. Kave hɛ 'ya te ŋkwa shɛ, katenza 
hɛ kaɗema ghazlənə shɛ. Kase ka ndiremia mehele kampə hɛ kala nya vəashi, 

11kala nya veyi ka meha ghwə 'ya kamene meghe te ka Israyɛl mbelia ɗa we. 
Nahe 'ya kembelete ŋa va ka ghema ta ŋa pɛtɛ, nda se na kanza nza ta ŋa kwelɛŋe. 
Tagha gɛ, ma 'ya sha tegeze ŋa: 'Ya le ghəa ɗa, Mahwətə, nde teŋa ŋa ghɛ. 

12Kwa nza ŋkɛ ma te veci nya tekiɗi mpia ŋa, kelə na sha ka shihɛ ŋa, katenta 
kwete 'ya kwetɛŋe hwa ŋwalea ŋa kanza kamaze te sebe ta ŋa, kave meghea ŋkɛ 
'ya kakwa berete. 

13Gheŋkɛ nde teŋa ɗa ghɛ kaŋa sləa ɗa, te zlaɓa ta ɗa nda tenza meghea ŋkɛ 
kaghala ghala. 

14Kayitenyɛ tenza 'ya, kawəzege ta ɗa tenza ŋkɛ. Ma kemenete wəsə kwa 
ndiremi ŋkɛ ne, nda 'yɛ 'ya kala nya mene wəndə ŋelɛ, kala nya ɗa wəzege ta ŋkɛ 
yita. 

15Ama kakelemte ganyɛ nya mene nda 'ya 'ya ya tsemanyɛ ŋkɛ, kala nya kelemte 
'ya va Sawəl we. Nahe 'ya keneghamte Sawəl kezha ve ŋa te ŋkwa ŋkɛ. 

16Kwete mbe hwelefe ta ŋa ne, kameghe tenza ŋkɛ kaghala ghala kwa sebe ta ŋa. 
Berete ta meghea hwelefe ta ŋa ne, kaghala ghalanza ŋkɛ.›» 

17Pɛtɛ Natan ɓelamte nda ghena shɛhɛ ba'a wəsə nya nakɛ ŋkɛ ke David. 

Səkwə ghə ta David 
(1 WMKM 17.16-27) 

18Ma ɓiyitsa gɛ, pa meghe David lə kadzawa kema ta Mahwətə. Ma ke shɛ: «Shala 
Mahwətə ta ɗa, nahe 'ya keɗepe kaɗema 'ya le mbelia ɗa wərə ghen'yɛ gare 
kemave wəsə nya ndeke n'yɛ na pa tsetsenya we. 

19Ama sha gha ne, kawəsə ɓɛhwɛ ŋkɛ kwa kema ta ŋa Shala Mahwətə ta ɗa. Nahe 
na kemenete meɗe mɛ kezha və nya ketese kaŋa hwelefe ta ɗa. Tsagha ghena ta 
ŋa kaŋa wəndə ŋelɛ Shala Mahwətə. 

20Wa kwete ghena nya nza 'ya kagezete ŋa zhɛkwa kwa nza nde nahe na keɗepe 
nde mene slene ta ŋa wa Shala Mahwətə ta ɗa? 

21Kwa nza ŋkɛ kala ghena ta ŋa nya meɗeyi na kwa ɗehwe ɗa na, vatse menete 
wəshi meŋele nyi na, pa na ncɛte ɗa. 

22Shala Mahwətə ta ɗa, wəbake na kaganda! Wəndə shɛ nya keyipə le gha we. 
Kwete Shala shɛ keɗema gha kala nya fate ghen'yɛ ghalanza kageze mbeli we. 

23Tsagha shɛ perə ne, kwete hwelefe shɛ te hɛɗi nya keyipə le ka Israyɛl we. Pa 
na se kambelemte hɛ, deke hɛ kwetɛŋe, va yaka nya te hɛ va ka Ɛzhipte ba'a va 
yɛ shala ta nci, kezha veyi hɛ kambelia ŋa. Pa na vate zləvə te hɛ, kwa menete 
wəshi meŋele na kezha hɛ kakwa hərə ŋkwa te hɛɗia ŋa. 

24Pa na veyi hɛ kambelia ŋa kaghala ghala, Mahwətə, pa na veyi ghəa ŋa kaShala 
ta nci. 

25Ma tsetsenya gɛ, Shala Mahwətə ta ɗa, menete wəshi nyi gezete na, yipəte ya 
hweŋkwa hweŋkwa ŋkɛ kala meɗe mɛa ŋa ke 'ya ba'a ke ka shihɛ ɗa. 

26Pa sləa ŋa nza kewəbanyɛ kaghala ghala nda geze mbeli: ‹Shala ta ka Israyɛl, 
Mahwətə nya kesleke pɛtɛa wəshi ŋkɛ› ke hɛ! Veyi sebe ta meghea ɗa kakwa 
ndimə ndimə. 

27Kwa nza ŋkɛ ne, Mahwətə nya kesleke pɛtɛa wəshi Shala ta ka Israyɛl, nahe na 
kencɛmte ɗa kandeke ɗa hweŋkwa. Katenza kwete hwa ka shihɛ ɗa kameghe 
kandimə ndimə te sebe ta ɗa. Vatse nza 'ya le berete kasəkwə ŋa kala nya. 

28Shala Mahwətə, gha ya kaShala, ghena nya gezete na ne, katemene geva ŋkɛ! 
Nahe na kemeɗeyi ɗa ganyɛ nya tsetsenya! 

29Ma tsetsenya gɛ, wəpikɛ mbelia ɗa kezha nza hɛ te meghe kwa kema ta ŋa 
kaghala ghala. Kala nya meɗeyi na, Shala Mahwətə, pa wəpi ta ŋa kanza kaghala 
ghala kənəa ghɛa ɗa!» 

2 Saməyɛl 8 

Mpa nyi mpahwe David 
(1 WMKM 18.1-13) 

1Ma kwa sebe ta ŋkɛ ne, pa David ɗate ka Filisti ba'a shifəmte berete ta nci nya 
sleke hɛɗi hɛ le. 

2Pa ɗate ka Mowab perə. Pa ŋkate hɛ yitea ɓelahe te hɛɗi kezha nehe hɛ mbe le 
zewe kewəvəsə kewəvəsə kampəmte hɛ. Mbe wəvəsəa mahekene ne, nyi bake 

yampəmte ŋkɛ, pa ŋkɛ sərəakɛ kwete le mpi. Ntake ka Mowab katsehe nda 
jaɓeregwale ke David. 

3Pa ŋkɛ ɗate Hadadɛzɛr perə, wəzege ta Rehob ba'a meghea ka Soba nya te ghəa 
hɛɗia ka Siri, mbe vəa shɛ ɗe Hadadɛzɛr kakele bela ta hɛɗia Efrate. 

4Pa David fəhwe ka zleɗe gədəwəa lɛməa ŋkɛ 1.700 ba'a 20.000 ka sewajɛ nyi 
mba kaŋwale. Pa sərəakɛ gədəwə gare gwəmsə kezha wəmata gədəwəa ŋkɛ, 
ama pɛtɛ tsaslemte ŋeli yitea kweci gədəwə. 

5Ma tagha, pa ka Siri nyi laka Damas se kakemane Hadadɛzɛr. Pa David ɗate perə 
kampəmte mbeli hwa hɛ 22.000. 

6Pa kamene meghe te hɛ le berete, pa ka Siri kambeli nyi keŋki nda jaɓeregwale. 
Tsetse ndeke nda hərə ŋkwa Mahwətə ke David mbe pɛtɛa yɛ mpa ta ŋkɛ. 

7Pa David fəhwe gelə mze kwa tere tere nyi va ka sewajɛ nyi keya Hadadɛzɛr 
ba'a fəghe hɛ kadzeme Zhɛrəzalɛm. 

8Pa ŋkɛ fəte mze kwa tɛawetɛa kwele kwele se mbe meleme ta Bɛta ba'a Bɛrotay, 
bake melemea shɛhɛ te hɛɗia Hadadɛzɛr. 

9Nahe Towə, mazea ka Hamat kefate nahe David kempəmte ka sewajɛa 
Hadadɛzɛr pɛtɛ. 

10Pa ghwenakɛ wəzege ta ŋkɛ Yoram kanjiŋwe David ba'a katsa nda same se 
mbe mpa kehərə ŋkwa nya mpate hɛ le Hadadɛzɛr. Kwa nza ŋkɛ kande ghema 
ta Towə Hadadɛzɛr. Pa Yoram fəke nda wəshi mze kwa tere tere, mze kwa 
tɛawetɛa ba'a mze kwa ghwə ghwə ke David. 

11Pa maze David veyi hɛ kaŋa Mahwətə, kala nya veyi nda mze kwa tɛawetɛa 
ba'a mze kwa tere tere nyi kese mbe kweci hɛɗi nyi fəhwe ŋkɛ tekeleke: 

12Ɛdom, Mowab, Amon, Filisti le Amalɛk ba'a nyi fəke ŋkɛ va Hadadɛzɛr. 

13Kala nyagha mtsehete zləvəa ŋkɛ David. Ma kwa hərəte ka Siri ŋkɛ ne, pa 
zhɛneke geva ba'a ɗate ka Ɛdom kwa zlərəa Araba, pa mpəmte mbeli 18.000 
yitea hɛ. 

14Pa ŋkɛ ndeke nda ka ŋgwamna ke hɛ le berete pa hɛ tsehete nda jaɓeregwale. 
Tsetse ndeke nda hərə ŋkwa Mahwətə ke David mbe yayata mpa sewajɛa ŋkɛ. 

Sləa mbelia jama nyi mbe meghea David 
(1 WMKM 18.14-17) 

15Pɛtɛa ka Israyɛl mene meghe David te hɛ. Pa mehate nda ghwə le hweŋkwa ta 
ŋkɛ tiɗiɗi ke mbelia ŋkɛ. 

16Zhowab, Serəwya sləa meghekɛ, gheŋkɛ ya kameghea ka sewajɛ. Yoshafat, 
wəzege ta Ahiləwd, ya kande geze ghena ta meghe. 

17Sadok, wəzege ta Ahitəwb, le Ahimɛlɛk, wəzege Abiyatar, ya kaka dzeghe 
Shala. Seraya ya kande rafe palepa. 

18Benaya, wəzege ta Yoyada, ya te ghəa ka Krɛte le ka Pɛlɛt nyi keya ghɛa maze. 
Ma ŋwalea David perə ne, ka dzeghe Shala hɛ. 

2 Saməyɛl 9 

David kemaneve Mefiba'al kadzeki ghɛa ŋkɛ 

1Ma te kwete hɛ ne, Ma ke David 'yɛwete: «Mba wəndə ketene hwa mbelia Sawəl 
teghweme na? 'Ya katemene nda ganyɛ tewəmbəreke Zhonatan.» 

2Kwete wəndə ya shɛ nya kese kande mene slene ta mbelia Sawəl sləa ŋkɛ Siba. 
Pa mbeli hekake kase sha David. Ma ke David 'yɛwete ve: «Gha ya kaSiba na?» 
Ma ke Siba: «E'e, Meghe yawe.» 

3Ma ke meghe: «Ketene wəndə hwa mbelia Sawəl kezha mene ndeɗea mehelea 
Shala 'ya wəka?» Ma ke Siba: «Mba wəzege ta Zhonatan kwetɛŋe kagweleba.» 

4Ma ke meghe: «Tema ŋkɛ tse wa?» Ma ke Siba shɛ. «Ki ghɛa Makir wəzege ta 
Amiyɛl, mbe Lo-Dabar.» 

5Pa David ghwenakɛ ŋkwa kanewe mbe Lo-Dabar. 

6Ma kwa se Mefiba'al, wəzege ta Zhonatan hwelefe ta Sawəl sha David ne, 
gwəɗəŋə ŋkɛ ntiŋə sha ghə mbe hɛɗi kwa kema ta meghe. Ma ke David 'yɛwe ve: 
«Gha ya kaMefibal na?» Ma ke zhɛnete: «'Ya shɛ ŋkɛ, Meghe yawe.» 

7Ma ke David shɛ: «Ghazlənəma na ma! Tewəmbəreke Yite ŋa Zhonatan, 'ya 
katemene ŋa ganyɛ. Kateve ŋa hɛɗi nya kese va shia ŋa Sawəl 'ya pɛtɛ, ɓiyitsa 
ne, gheɓə le gha zeme wəsə keveci keveci.» 

8Gwəɗəŋə Mefiba'al, ma ke: «Wa raberə nda newe ghweme meghe te 'ya kala 
nya, kelɛ kemte mte 'ya wa?» 

9Pa meghe hekakɛ Siba, nde mene slene ta Sawəl, ma ke shɛ: «Kandeke nda 'ya 
ke Mefiba'al shia nde sleke ŋa, pɛtɛa wəshi nyi kese kaŋa Sawəl le yɛ mbelia ŋkɛ. 

10Gha, le ŋwalea ŋa le ka mene slene ta ŋa, kawəza nda wəza yɛ, kezha kemave 
wəshi kezeme mbelia ŋkɛ. Ma Mefiba'al ne, katezeme wəsə ŋkɛ keveci keveci le 
'ya.» Meŋe mcɛfeghəmbe ŋwalea Siba bakemsə ka mene slene. 

11Ma ke Siba sha meghe: «Pɛtɛa ghena nyi gezete ɗa meghe kamene ne, 
katemene hɛ 'ya. Ghen'yɛ le Mefiba'al zeme wəsə kwa nza ŋkɛ kahwelefe ta 
Sawəl.» 

12Wəzege kamempɛhweta ya va Mefiba'al sləa ŋkɛ, Mika, pa veyi kande mene 
slene ta ŋkɛ le yayata wəndə nya ki ghɛa Siba. 

13Ma kwa nza ŋkɛ kempə mpə seɗa yite bake nci ne, ntishɛ ŋkɛ mbe Zhɛrəzalɛm 
kezha lə ŋkɛ keveci keveci kazeme wəsə ki ghɛa maze zlaɓe le. 

2 Saməyɛl 10 

Mbeli ɗema kahawe va mbelia jama ta David 
(1 WMKM 19.1-5) 

1Ma temə kwa sebe ta ŋkɛ ne, pa meghea ka Amon mte, pa wəzege te ŋkɛ 
Hanəwn kelete meghe ta ŋkwa ŋkɛ. 

2Ma ke David: «'Ya katemene nda ganyɛ 'ya ke Hanəwn kala yitenyɛ Nahash, kala 
nya menete ɗa yitenyɛ perə.» Pa ghwenakɛ kweci hwa ka mene slene ta ŋkɛ 
kanjiŋwe Hanəwn va mte ta yitenyɛ. Ma kwa ntsehe mbelia jama ta David te 
hɛɗia ka Amon ne, 

3ma ke mbeli nyi te ghə mbe Amon sha Hanəwn, nde sleke hɛ: «Ma zəzə na ne, 
deke kezha vate zləvə te yiteyɛ ŋa ba'a kezha njiŋwe ŋa va mte ta ŋkɛ ghweneke 
mbelia ŋkɛ David na? Ashɛ kezha newe ŋkwa yitea meleme ta ŋa shɛ hɛ mbe 
dzeghwa mbe kezha kelehwe te kwete hɛ wəka?» 

4Pa Hanəwn keseve ka mene slene ta David, pa ŋsəmte kweci bela ta ghwɛmɛa 
nci, slamte lekwesa ta nci ghala zeweve ba'a ŋkamte hɛ. 

5Pa mbeli gezete nda ke David. Pa ghweneghe mbeli kabegeme le ka mene slene 
ta ŋkɛ, kwa nza hɛ shiwə va hawe. Ma ke maze sha hɛ: «Ntishɛ ŋayɛ mə mbe 
Zhɛriko nda pese ghwɛmɛa ŋayɛ nda nza yɛ kase teke.» 

Mpa le ka Amon ba'a le ka Siri 
(1 WMKM 19.6-19) 

6Nahe ka Amon keɗepete nahe wənəa David keɗema wəsəa shɛ. Pa hɛ pave ka 
sewajɛa ka Siri 20.000 se mbe Bɛt-Rehob le ŋa ka Soba, slibə zhili ŋa meghea ka 
Ma'aka, 12.000 ŋa ka Tob. 

7Ma kwa fate David ne, pa ghwenakɛ wəndə kwelea ka sewajɛ, Zhowab ba'a ka 
sewajɛ nyi berete berete pɛtɛ kalə kadzete ŋkwa shɛ. 

8Pa ka Amon lə kezha pa geva yitea mpa mɛa degha ta meleme. Nahe ka Siri nyi 
mbe Soba ba'a nyi mbe Bɛt-Rehob, tsagha ka sewajɛ ka Tob ba'a ŋa ka Ma'aka 
kenzanji te kwete ŋkwa tekeleke kwamte. 

9Nahe Zhowab keɗepete bake veyi nda ghwa mpa mbeli, te kema kwete kwa 
sebe kwete. Pa tsehave ka sewajɛa ka Israyɛl nyi za ma kaveyi hɛ kwa kema ta 
ka Siri. 

10Pa ŋkɛ ndeke nda nyi ketene ka sewajɛ ke wəza meghekɛ Abishay kaveyi hɛ 
kwa kema ta ka Amon. 

11Ma ke sha wəza meghekɛ: «Ma kendakɛ ɗa berete ka Siri ne, nda se na kaya ɗa. 
Ma nda ka Amon ndakɛ ŋa berete ne, 'ya nde telə kaya ŋa. 

12Ncɛte nda ghəa ŋa kawəndə nya ghyana ke mbeli, mpa kala katsala kezha 
hwelefe ta ɓəmə ba'a meleme ta Shala ta ɓəmə, nda temene Mahwətə kala nya 
nakɛ ŋkɛ megela.» 

13Pa yɛ Zhowab le ka sewajɛa ŋkɛ lə yitea mpa le ka Siri, pa hɛ hwɛnji te kema ta 
ŋkɛ. 

14Ma kwa nakɛ ka Amon nahe ka sewajɛ kehwɛnji ne, pa hɛ hwɛnji le ghəa nci 
kwa kema ta Abishay ba'a dzembenji mbe meleme ta nci. Tagha gɛ, pa Zhowab 
zhɛneke geva sheke kwamte mpa le ka Amon ba'a zhɛneghe geva kadzembe 
Zhɛrəzalɛm. 

15Ma kwa nakɛ ka sewajɛa Siri nyighɛ na ka Israyɛl keɗate hɛ ne, pa hɛ jikəte 
berete ta nci kanya kwetɛŋe. 

16Pa Hadadɛzɛr ghwenakɛ mɛ katsene ka Siri, pa le nyi pelɛ kwete kema ta hələa 
Efrate. Pa hɛ se kadzembe Hɛlam. Shobak ya kawəndə kwelea ka sewajɛa 
Hadadɛzɛr, te ghəa nci. 

17Pa David fate. Pa tsenete ka sewajɛa ka Israyɛl, kajive te Zhəwrdɛŋe hwa'a mbe 
Hɛlam. Pa ka Siri dzawa ghwa mpa yitea David. Ntake hɛ kampa. 

18Ama pɛtɛ hɛ hwɛnji va ka Israyɛl. Pa David le mbelia ŋkɛ mpəmte hwa hɛ 
gwəmsə mberefaŋe nyi te kema ta gədəwə 40.000 ka gədəwə. Pa hɛ ɗamte 
Shobak, wəndə kwelea ka sewajɛ le zhi, pa ŋkɛ mtenyɛ tagha. 

19Ma kwa nza ŋkɛ pɛtɛ ka Israyɛl keɗate ka meghe nyi kese mbe dzeve ta 
Hadadɛzɛr, pa hɛ kesete mcɛ le ka Israyɛl. Mba ka Siri kashɛ kemane ka Amon 
we. 

2 Saməyɛl 11 

David le Bacɛba 

1Ma hecimə nya kedzeghə, və nya nza ka meghe kadzemte mpa kala nya 
ghalanza ne, pa meghe David ghwenakɛ Zhowab, wəndə kwelea ka sewajɛ te 
ghəa ka sewajɛa ka Israyɛl ba'a mbeli nyi te ghəa ka sewajɛa ŋkɛ, kampa le ka 
Amon. Pa hɛ bezemte hɛɗia nci ba'a ntishɛnji mbe Raba, meleme nya wəba ta 
nci. David le ŋa ŋkɛ ne, mbe Zhɛrəzalɛm ntishɛnyɛ ŋkɛ. 

2Ma te kwete hɛ hetɛhwɛɗi, kwa zhɛnehwe mpi ŋkɛ ne, pa David sate kadzeghwa 
pelɛ dɛɓere nya kənəa ghɛ meghea ŋkɛ. Pa ŋkɛ nakɛ kwete male kapɛ, nahe nde 
kenza kendeɗe nda. 

3Pa ŋkɛ 'yɛwete ghena te ghəa nta. Ma ke mbeli shɛ: «Bacɛba nde, wəzha ta 
Ɛliyam, male ta Əwri, nde Hɛt.» 

4Pa David ghwenakɛ ŋkwa kezha heka ŋkɛ. Pa nde se shɛ ki ghɛa ŋkɛ, pa 
ɓelahehwe ɓelahe le, pa nde zhɛneke geva kase sha ghɛa nta. Kwatepɛmte ghəa 
nta nde wɛŋe va wəshi nyi kese yite. 

5Pa Bacɛba dzawa hwə nda. Ma ke ghwenakɛ nda mɛ ke David: «Le hwə 'ya.» 

6Te ŋkwa shɛnyɛ, ma ke David ghwenakɛ nda mɛ ke wəndə kwelea ka sewajɛ 
Zhowab: «Ghweneke ɗa Əwri nde Hɛt.» Pa Zhowab ghweneghe nda Əwri. 

7Pa Əwri se sha meghe, pa ŋkɛ 'yɛwakɛ nza ta Zhowab ba'a ka sewajɛ, tsagha nza 
ta mpa. 

8Ma ke shɛ: «Kwiɗi sha ghɛa ŋa shɛ na zhɛnakɛ mpi.» Pa Əwri shavenyɛ ki ghɛa 
meghe, pa meghe ghwenakɛ nda wəsə gəmə. 

9Ama kese Əwri kalə sha ghɛa ŋkɛ we. Pa ŋkɛ ɓelahenyɛ hwa wəvəsəa ka sewajɛ 
nyi keya ghɛa meghe, takwa yitea mɛ degha. 

10Pa David fate, ma ke 'yɛwete va Əwri: «Tsema wa? Cakeɗake se na. Wa raberə 
ɗema na lə kanewe ghɛa ŋa wa?» 

11Ma ke Əwri sha David: «Meghe yawe, deke cɛ lekwesa yanza yɛ səndəkwə nya 
keveyi geva kaŋa Mahwətə, ka sewajɛa ka Israyɛl ba'a ŋa Zhəwda mbe. Nahe 
wəndə kwelea ka sewajɛ Zhowab ba'a mbelia jama ta ka sewajɛa ŋa kenza hwa 
gamba. Tsagha gɛ ne, tsema nza 'ya kadzeki ghɛa ɗa kazeme wəsə, kasa wəsə 
ba'a kahɛ le male ta ɗa wa? Kamene wəsə nya kala nya 'ya we, kazeme ŋa fela 
'ya!» 

12Ma ke David shɛ: «Yewə, nza teke ɓeshi, nda ve ŋa hweŋkwa 'ya kaslə hendɛ.» 
Mba Əwri mbe Zhɛrəzalɛm pa va hendɛ. 

13Pa David hekake ŋkɛ yitea wəsə kezeme ba'a wəsə kesa ta ŋkɛ, Tagha gɛ, pa 
ghwəyimte ŋkɛ. Ama hetɛhwɛɗi ne, pa Əwri lə ba'a hɛnyɛ le ka sewajɛa meghe, 
kaɗema lə sha ghɛa ŋkɛ. 

14Ma te hendɛ ta ŋkwa masheke masheke, pa David rafete nda palepa ke 
Zhowab, pa ŋkɛ ndeke nda ke Əwri. 

15Ma ke te palepa shɛ: «Veyi Əwri te kema ta mpa te ŋkwa nya nza mpa dzawe, 
hendemte mə geva yite mba ŋkɛ kwetɛŋenyɛ, yitea kekave ŋkɛ nde ghema ba'a 
yitea mte ŋkɛ.» 

Mte ta Əwri, za Bacɛba 

16Pa Zhowab nya keya meleme, veyi Əwri te ŋkwa nya ɗepe ŋkɛ berete ma ka 
sewajɛa ka ghema. 

17Pa mbeli shave mbe meleme kampa le Zhowab. Pa hɛ mpəmte kweci mbelia 
jama hwa mbelia David. Əwri perə ne, nahe ŋkɛ kemte. 

18Pa Zhowab ghweneghe nda ghena te nza ta mpa ke David. 

19Ma ke sha wəndə nya ghwenakɛ ŋkɛ le ghena: «Ma kekiɗimte geze ghena ta 
mpa na ne, 

20nda kwete katehwepe wənə meghe kageze: ‹Wa raberə hendeyite geva yɛ 
yitea meleme terasle le mpa wa? Keɗepe yɛ kahe have mbeli sawa pelɛ te zli 
wəka? 

21Wa nde peslekɛ Abimɛlɛk, wəzege ta Yerəwba'al mbe Tɛbɛs? Male nde 
'yapaghe vena kənə sawa pelɛ zli, mbəhə ŋkɛ! Va wa hendeyite geva yɛ yitea 
meleme terasle?› Kegeze ŋa meghe kala nya ne, nda ncɛ nda na: ‹Nahe wəndə 
kwele Əwri, nde Hɛt kemte perə› pa shɛ.» 

22Pa nde ghwene ta Zhowab lə le ghena ta ŋkɛ ke David kala nya gezete nda ŋkɛ. 

23Ma ke shɛ: «Za ma berete va kaya meleme ke ghen'yɛ, pa hɛ shave le mpa tsape 
sha ghen'yɛ pelɛke te ŋwela. Pa ghen'yɛ ŋkaghe hɛ kadzeyi te sebe pa mɛa mɛa 
meleme. 

24Ama pa ka he have heke n'yɛ have sawa pelɛ zli. Tsetse mpənji kweci ka mene 
slene ta ŋa, pa le wəndə kwelea ŋa Əwri, nde Hɛt kemte perə.» 

25Ma ke meghe sha nde ghwene nyagha: «Kwiɗi mtsehete nda berete ke Zhowab, 
ma pa na shɛ: ‹Dakema na va wəsə nya ma. Tsagha ghena ta mpa, ka leŋea kɛfi 
ya laka yayata bela. Ntsə geva yitea ɗa melemea shɛ ba'a kezha mpəmte.›» 

26Ma kwa fate Bacɛba nahe za nta kemte ne, pa hwepete beza kanehwene. 

27Ma nahe nehwene ne, pa David keleke ŋkɛ kadzeki ghɛa ŋkɛ. Pa ŋkɛ wəmeve 
ŋkɛ, pa nde yake nda wəzege teza. Ama pa Mahwətə ɗema wəsə nya menete 
David. 

2 Saməyɛl 12 

Natan kancɛ nda ke David ɗa nya teɗa Shala 

1Pa Mahwətə ghwenakɛ nde mɛ ŋkwa Natan kalə sha David. Pa Natan dzeki sha 
meghe, ma ke shɛ: «Ma mbe kwete meleme ne, bake mbeli mbe: nde mcɛlə kwete 
nde titikwə kwete. 

2Kwele kwele sla le timɛti va nde mcɛlə nyagha. 

3Ma nde titikwə nyagha ne, deke zhɛgwəa temə kwetɛŋe ya ve nahe nya pave 
ŋkɛ. Kazeme nda wəshi kezeme, kakele ki ghɛa ŋkɛ kala ŋwalea ŋkɛ. Kazeme 
wəshi nyi kwetɛŋe ba'a kasa wəsə nya kwa kwalekwə nya kwetɛŋe nde le, kahɛ 
nde yite. Kala wəzha ta ŋkɛ nza ta ŋkɛ. 

4Ma te kwete hɛ ne, pa mentiɓə seke nda se ke nde mcɛlə nyagha. Pa ŋkɛ ɗema 
kese wəsə hwa wəshi keseɗa ta ŋkɛ kezha hene nda. Ama pa kelehwe daɓa 
təməa nde titikwə kezha hene nda ke mentiɓəa ŋkɛ.» 

5Kwele kwele zhɛte nda wənəa David va wəsə nya menete nde mcɛləa shɛ. Ma 
ke sha Natan: «Te sləa Mahwətə nya le mpi ne, gare mte wəndəa shɛ! 

6Ma kwa menete ŋkɛ kala nya kaɗema kese kazhɛ heli ne, pa ŋkikɛ daɓa təmə 
nya ghərəhwe nya ŋkɛ le daɓa lɛmə wəfaɗe.» 

7Ma ke Natan shɛ: «Wəndə nya kemenete kala nya ne, gha. Wa nya ghena nya 
gezete Mahwətə nya, Shala ta ka Israyɛl: Nahe 'ya keveyi ŋa kamaze mbe Israyɛl. 
Nahe 'ya kembelete ŋa va ɗa ta Sawəl. 

8Pa 'ya veyi mbelia nde sleke ŋa Sawəl mbeyitere berete ta ŋa. Pa 'ya fəave ŋa 
mia ŋkɛ mbe dzeve. Pa 'ya ndeke ŋa mbelia ka Israyɛl le ka Zhəwda kasleke na. 
Ashɛ wərə wəka? Wərə 'ya kamenete za ma ke nyi ɓiyitsa kezha gha. 

9Yitea wa shifəmte ɗa na kwa menete wəsə nya ɗema 'ya na wa? Pa na peslekɛ 
Əwri nde Hɛt, gha nde menete kezha peslekɛ ka Amon, pa na wəmehwe male ta 
ŋkɛ. 

10Ma tsetse ŋkɛ gɛ, slə te veci nya, kakiɗi ndiremi ki ghɛa ŋa we, kwa nza ŋkɛ 
nahe na keŋ'wəshikɛ ɗa laka kele male ta Əwri kamale. 

11Fate megela ghena nya geze ŋa 'ya: Katekele ndiremi 'ya kase kadzeghəa gha, 
te tepe ta ghɛa ŋa. Katekele mia ŋa 'ya kave nda ke kwete hwa ka menəhɛ ŋa kwa 
ntsə ta ŋa, kaɓelahe ŋkɛ le hɛ kateɗepe mbeli pɛtɛ. 

12Kwa nza ŋkɛ wəsə nya menete na te wəfərə, katemene 'ya heveci, kanewe 
newe pɛtɛa ka Israyɛl.» 

13Ma ke David sha Natan: «Nahe 'ya kemenete jaɗafa kwa kema ta Mahwətə, 
nahe 'ya keɗepete.» Ma ke Natan shɛ: «Ma nda tsetse ŋkɛ ne, kakelemte ŋa jaɗafa 
ta ŋa Mahwətə te wənə. Kamte na we. 

14Ma mbe wəshi nyi pɛtɛ ne, tsape tsape bezemte nda ghena na ke Mahwətə. 
Vatse wəzege ta ŋa nya kwateya nya ne, katemte ŋkɛ.» 

15Pa Natan zhɛneghe geva sha ghɛa ŋkɛ. 

Mte ta wəzege ta Bacɛba 

Pa Mahwətə vate zereghwe te wəzege nya yake David hwa Bacɛba male wedea 
Əwri. 

16Pa David səkwəte Shala kezha wəzegea shɛ. Ntake ŋkɛ kamene səwəmayɛ, ma 
kwa dzeki ghɛa ŋkɛ ŋkɛ heviɗi ne, hwa hɛɗi ɓelahe ŋkɛ. 

17Pa mbeli nyi jama jama ki ghɛa ŋkɛ kampi nda dzeve kezha satenyɛ ŋkɛ ne, 
kaɗe ŋkɛ we, pa le wəsə kezeme ɗema ŋkɛ zeme le hɛ. 

18Ma te kwa keɗaŋe ta hɛ mbe shikwə ne, mtiwə wəzege. Keɗe ka mene slene 
kancɛ nda ke David we, ma ke hɛ: «Mba wəzege le mpi, kaɗe meghe kafa ghena 
ta ɓəmə we. Tsema ncɛ nda mte ta ŋkɛ mə wa? Katemene wəsə kwa ndiremi 
ŋkɛ!» 

19Ma fa David ne, mbe ŋwashɛ ŋwashɛ hɛ kwelɛ hɛ, na keɗepete wəsə nya 
kemenete geva. Ma ke 'yɛwete va hɛ: «Nahe wəzege ta ɗa shɛ kemte na?» Ma ke 
hɛ zhɛnete: «E'e, nahe ŋkɛ kemte.» 

20Pa David satenyɛ hwa hɛɗi, pɛkɛ pɛ, menate 'wərdə te geva ba'a mbeɗete 
lekwesa. Pa ŋkɛ dzembe ghɛa Mahwətə kezha hawe ve. Ma kwa se ŋkɛ kadzeki 
ghɛa ŋkɛ ne, pa gezete nda ke mbeli kamene nda wəsə kezeme, pa zehwe. 

21Ma ke ka mene slene ta ŋkɛ 'yɛwete ve: «Meghe yawe, wa yaɗe wəsə nya 
menete nya na kancɛ wa? Ma kwa nza wəzege ta ŋa mba le mpi ne, kamene 
səwəmayɛ na, kanehwene na, ma tsetsenya nahe ŋkɛ kemte ne, pelɛhetɛme na 
sate, ntake kazeme wəsə!» 

22Ma ke David: «E'e tsagha shɛ, ma kwa nza wəzege ta ɗa teghweme ne, nahe 'ya 
kemenete səwəmayɛ kanehwene, ma 'ya sha ŋa ɗa: Wa nde ɗepe wa? Nda kwete 
kazhɛakɛ heli Mahwətə yitea 'ya ba'a kasərəakɛ wəzege ŋkɛ le mpi. 

23Ma nahe ŋkɛ kemte tsetsenya ne, yitea wa mene səwəmayɛ 'ya wa? Mba 'ya 
kazhɛnahwe mpi hwe tɛape we! 'Ya nde telə shɛ, gheŋkɛ nde tese sha 'ya we.» 

Ya ta Salomon 

24Pa David lə kagweɗakwe nda wənə ke male ta ŋkɛ Bacɛba, pa ɓelahe le. Pa 
yake wəzege teza, pa David hekate nda slə kaSalomon. Kaɗe wəzegea shɛ 
Mahwətə, 

25pa gezete nda ke David laka nde mɛ ŋkwa Natan. Ma tewəmbəreke ɗea shɛ ne, 
pa Natan hekate nda slə ke wəzege kaYedidiya, geze ta ŋkɛ, “Nya ɗehwe 
Mahwətə”. 

David kelehwe meleme ta Raba 
(1 WMKM 20.1-3) 

26Ma mbe nyagha vəa shɛ ne, na meghea ka sewajɛ Zhowab kehave nda mpa ke 
Raba, meleme nya wəba ta ka Amon, pa kelehwe ghedəkwə nya nza meghe mbe. 

27Pa ghwenakɛ nda mɛ ke David: «Nahe 'ya kendeke nda mpa ke Raba. Nahe 'ya 
kekelehwe ghedəkwə nya nza yɛmə mbe. 

28Ma tsetsenya gɛ, se mə le nyi ketene ka sewajɛ kanza mbe meleme kezha kele 
na le ghəa ŋa. Keɗe 'ya kakele nda nza zləvə pɛtɛ te 'ya we.» 

29Pa David tsenete ka sewajɛ nyi ketene, se kezha ha nda mpa ke Raba ba'a 
kelehwe ŋkɛ. 

30Pa ŋkɛ kelete derə meghe nya mbe ghəa wəsə nya ŋate ka Amon kashala 
Molɛk. Ma derə meghe mze kwa tere terea shɛ ne, gare mahekenemsə kiləwəa 
ŋkɛ, le pelɛ nya nza zləvə te menete geva ŋkɛ, pa mbeli veyi ŋkɛ te derə meghea 
David. Kwele kwele kweci wəshi nyi fəke hɛ se mbe melemea shɛ. 

31Ma mbeli nyi mbe meleme ne, pa David fəte hɛ kaka mene slene nya keɗema 
le ɗe ta nci: kapesle pelɛ ba'a katsehe, kampə wəfe, kamene wəshi kempa brəki. 
Tsagha shɛ menete ŋkɛ le kweci meleme ta ka Amon pɛtɛ. Pa David le ka sewajɛa 
ŋkɛ pɛtɛ zhɛneghe geva kase kadzembe Zhɛrəzalɛm. 

2 Saməyɛl 13 

Yɛ Amnon le Tamar 

1Wa nya wəsə nya kemenete geva nya kwa sebe ta ŋkɛ. Absalom, wəzege ta 
David, wəzha ta ma ya ve Tamar sləa nta. Amnon kwete wəzege ta David, pa 
mawehwe Tamar. 

2Kwele kwele zhɛte nda mawe ke Amnon yitea Tamar, wəzha ta yitenyɛ, pa nde 
ndeke nda geva kazereghwe, dzawe nda nza ŋkɛ kahendave nda geva, kwa nza 
nde mba nde kadegheli. 

3Ama kwete mcɛ yave Amnon kentsehwele ntsehwele, sləa ŋkɛ Yonadab, 
wəzege ta Shama wəza meghekɛa David. 

4Ma ke shɛ: «Wəzege ta meghe, va wa nza kema ɗaŋe ɗaŋe kwa gha kala kiɗi ta 
ŋkwa wa? Kaɗe na kageze ɗa wəka?» Ma ke Amnon zhɛnete: «'Ya mawehwe 
Tamar, wəzha ta meghekɛa Absalom, wəza yiteyɛ ɗa.» 

5Ma ke Yonadab shɛ: «Yawa, ma tsagha ne, ɓelahe ŋa te gezle ta ŋa kamenete ghə 
ŋa kala wəsə nya shewə. Ma kese yiteyɛ ŋa kanewe ŋa ne, ma pa na shɛ: 
Ghwenakɛ Tamar wəzha ta yiteyɛ ɗa se nde takɛ ɗa wəsə kezeme teke kwa ntsə 
ta ɗa, kandeke ɗa le ghəa nta nda zeme 'ya.» 

6Pa Amnon ɓelahenyɛ kala wəsə nya shewə. Pa meghe se kanewe, ma ke Amnon 
shɛ: «Ghwenakɛ Tamar wəzha ta yiteyɛ ɗa se nde takɛ ɗa gatewe bake ɓɛhwɛ 
ɓɛhwɛ. Ghenta nde ve ɗa le ghəa nta nda tezeme 'ya.» 

7Pa David ghwenakɛ ŋkwa kagezete nda ke Tamar: «Kwiɗi sha wəza yiteyɛ ŋa 
Amnon, menete nda wəsə kezeme.» 

8Pa Tamar lə sha Amnon meɓelahe ŋkɛ te gezle. Pa nde hwaɗete hə, keɓete ba'a 
takɛ gatewe kwa ntsə ta ŋkɛ. 

9Pa fəakawa te kələa shɛ kwa kema ta ŋkɛ, pa ŋkɛ ndeke nda kezha zeme ŋkɛ, 
ama pa ɗema zeme. Pa geze nda ke mbeli kaslə pɛtɛ tagha, pɛtɛ hɛ jivenji. 

10Ma ke sha Tamar: «Same ŋa te gezle ta ɗa le gatewea shɛ. Gha nde ve ɗa le ghəa 
ŋa nda zeme 'ya.» Laŋe Tamar te gatewe nya takɛ nde kakeleghe nda hwa'a te 
gezle ta Amnon. 

11Ma mbe ve nda nde kezha zeme ŋkɛ ne, pa keseve, ma ke shɛ: «Ɓelahe le 'ya 
Tamar.» 

12Ma ke shɛ le lewela: «Ewə, Amnon! Kese ɗa ma na le berete ma! Kamene mbeli 
kala nya hwa ka Israyɛl we. Menema nya na wəsə kwa wale wale ma. 

13Tema telə 'ya le hawe ta ɗa gɛ? Ma gha ne, kawəndə nya wale wale tenza na 
hwa ka Israyɛl. Geze nda ke meghe gi, kafɛa ŋa ŋkɛ kewəme ɗa we.» 

14Kaɗe Amnon kafa nda we. Berete ma ŋkɛ ke ghenta, pa weleyi ŋkɛ ba'a 
yinehwe ŋkɛ. 

15Ma ɓiyitsa ne, pa ɗema ghena ta nta tsape tsape. Kwele ma ɗema ŋkɛ kenya 
ɗehwe ŋkɛ. Ma ke shɛ: «Jive ŋa!» 

16Ma ke Tamar le lewela: «Ewə! Ma ŋkamte ɗa teke ne, katenza ŋkɛ kajaɗafa nya 
wəba ma kenya menete ɗa na.» Ama kaɗe Amnon kafa zhɛkwa we. 

17Pa ŋkɛ hekakɛ wəndə nya kemene nda slene, ma ke shɛ: «Ŋkamte wəzha nya 
shave mbe cɛa ɗa, ŋzlete cɛ megela kwa sebe ta nta.» 

18Pa nde mene slene ŋkamte ŋkɛ ba'a ŋzlete cɛ. Lekwesa kwa jiɓe jiɓe ya kənəa 
Tamar kwa nza ŋkɛ tsagha seɗe ŋwalea kwɛa meghe tewə hɛ kedzembe cɛ. 

19Pa nde kərəaghe pəsəɗə kənəa ghəa nta ba'a ŋkwahemte lekwesa ta nta nya 
ndeɗe. Beme nde sha dzeve kwa ghə kalə le lewela. 

20Ma ke Absalom, wəza meghekɛ 'yɛwete ve: «Amnon yinehwe ŋa le berete na 
wəzha ta meyɛ ɗa nya ɓɛhwɛ? Gezema na ma, kwa nza ŋkɛ kawəza yiteyɛ ŋa. 
Zəzəma na zhɛkwa ma.» Se te vəa shɛ ne, mba Tamar ki ghɛa Absalom wəza 
meghekɛ, kala male nya ɗema mbeli. 

21Kwele kwele zhɛte nda ŋkɛ ke meghe David kwa fate ŋkɛ. Ndagwara kese 
kaŋele Amnon we, kwa nza ŋkɛ katezhɛa wəzege ta ŋkɛ, tsape ɗehwe ŋkɛ. 

22Ma Absalom ne, kamɛ hɛ le Amnon we, kwa ɓelahehwe Tamar, wəzha ta 
yitenyɛ ŋkɛ kaberete. 

Mte ta Amnon ba'a hwɛ ta Absalom 

23Va bake kwa sebe ta ŋkɛ ne, və kesla shintia timɛti ki ghɛa Absalom kwa Ba'al-
Hasor takwa yitea Ɛfrayim. Pɛtɛ hekakɛ ŋwalea meghe. 

24Pa Absalom lə sha David kageze: «Və kesla shintia timɛti ya va 'ya. Vate zləvə 
te 'ya le se ta ŋa kadzehwa gəsəkəa shɛ le yɛ mbelia jama ta ŋa yɛ.» 



612 

 

 
Ghena ta Shala 

Kapsiki DC Bible 
©2012 Alliance Biblique du Cameroun and Bible Society of Cameroon. 

 

 
 

 

25Ma ke meghe shɛ: «Ewə, wəzege ta ɗa! Kewəba tenza ŋkɛ kənəa gha kelə 
ghen'yɛ pɛtɛ.» Kwele kwele ntsəte geva Absalom te ghena shɛ. Keɗe meghe we, 
pa wəpikɛ nahe. 

26Ma ke Absalom: «Ma kwa ɗema na ne, pelakɛ wəza yiteyɛ ɗa Amnon beghakɛ 
n'yɛ ŋkɛ.» Ma ke meghe: «Yitea wa tsagha wa?» 

27Ghwə yitea shaga, ghwə yitea dəghwə Absalom, pa meghe sərəakɛ Amnon le 
kweci ŋwalea ŋkɛ kalə. Pa Absalom takɛ veghe kwele kwele, veghe ta meghe ŋkɛ 
tsape. 

28Pa gezave nda ghena ke ka mene slene ta ŋkɛ: «Newe mə ŋkwa nya yitea 
Amnon. Ma kenza ŋkɛ fare fare va tɛ heshi ne, ma kegeze ŋayɛ 'ya: ‹Ɗa mə 
Amnon!› A 'ya ne, peslekɛ mə. Kwiɗi mə mba yɛ keghazlənə, kwa ghəa ɗa ghena 
shɛ. Nza mə ghyanake, ncɛte nda mə ke mbeli bereteke yɛ!» 

29Pa ka mene slene menete ghena nya gezete nda Absalom ke hɛ ba'a peslekɛ 
Amnon. Pa kweci ŋwalea meghe satenji, pa yayata wəndə dzeme gədəwə kwara 
ta ŋkɛ ba'a hwɛnyɛ. 

30Mba hɛ kwa hweŋkwa nda fate ghena shɛ David: «Nahe Absalom kempəmte 
ŋwalea ŋa pɛtɛ, ya kwetɛŋe ketene le mpi we.» 

31Pa meghe ŋkwahemte lekwesa ta ŋkɛ kaɓelahe hwa hɛɗi. Pɛtɛ ka mene slene 
nyi yite le lekwesa keŋkwahe ŋkwahe ntəslə ŋkɛ kwa hɛ. 

32Pa Yonadab, wəzege ta Shama, wəza meghekɛa David kelete ghena kageze, ma 
ke: «Yagha meghe kazəzə ne, pɛtɛ mpəmte ŋwale mbeli. Deke Amnon nde mte. 
Nahe Absalom kegezete se te veci nya ntsamte Tamar nya Amnon le berete 
wəzha ta meghekɛ. 

33Zəzəma na nahe pɛtɛa ŋwale kempə ma. Ewə, Amnon kwetɛŋe nde mte, 

34na Absalom kehwɛnyɛ.» Pa kwete mempɛhweta nya kenewe ŋkwa nakɛ 
wəvəsəa mbeli kasawa kwa hweŋkwa ta Horonayim, kasawa vare ghweme, pa 
ŋkɛ se kancɛte nda ke meghe le ghena kala nya: «Nahe 'ya kenakɛ mbeli kasawa 
kwa hweŋkwa ta Horonayim, kasawa vare ghweme.» 

35Ma ke Yonadab sha meghe: «Ŋwalea meghe ka sawa! Kala nya gezete ŋa 'ya 
menete geva ŋkɛ gɛ wa?» 

36Kiɗima ta ghena shɛ te mɛ va Yonadab ne, pɛkwe ŋwalea meghe. Ntake hɛ 
kenehwene. Tsagha meghe le ghəa ŋkɛ le yɛ ka mene slene ta ŋkɛ kanehwene 
kwele kwele. 

37Pa Absalom hwɛnyɛ kalə sha Talmay, wəzege ta Amihəwd, ba'a meghea 
Gɛshəwr. Mbe və nyagha pɛtɛ ne, mbe nehwene wəzege ta ŋkɛ Amnon David. 

38Ma kwa hwɛnyɛ Absalom kadzembe Gɛshəwr ne, mahekene menete va mbe. 

39Ama mba ɗe ta David laka Absalom ɓiyitsa kwa gweɗakwete mbeli va mte ta 
Amnon we. 

2 Saməyɛl 14 

Zhɛne geva ta Absalom kadzembe Zhɛrəzalɛm 

1Zhowab, wəzege ta male nya heka mbeli kaSerəwya, na keneweve za ma vate 
zəzə meghe David te Absalom ɓiyitsa. 

2Pa ghwenakɛ ŋkwa kadzawa Tɛkowa kaheka kwete male kentsehwele 
ntsehwele, ma ke shɛ: «Pa na menete ghəa ŋa kala wəndə nya mte wəndə ve: 
kateseɗe lekwesa nehwene na, katemene 'wərdə na te geva ta ŋa we, katezhɛre 
ghəa ŋa na kala male nya ketemə kanehwene wəndə. 

3Katelə na sha meghe ba'a kategeze nda wəsə nya tencɛ ŋa 'ya na.» Pa Zhowab 
ncɛte nda ghena nya tegeze nde. 

4Pa malea shɛ se kwa kema ta meghe. Kwelebəhə hwa hɛɗi, ntiŋə ghə mbe hɛɗi, 
kɛake sha lewela: «Kemanakɛ ɗa meghe!» 

5Ma ke meghe shɛ: «Wa ghena nya te gha wa?» Ma ke zhɛnete: «Meghe yawe, 
male wede 'ya, nahe za ɗa kemte. 

6Ŋwale bake ya va 'ya. Pa hɛ mpate mpa kwamte, pa kwete peslekɛ kwete, kwa 
ɗema wəndə kenehe hɛ shɛ. 

7Pa pɛtɛa mbeli nyi kwa pelə tseneyite geva yitea 'ya, ma ke hɛ sha 'ya: Ndeke 
n'yɛ wəndə nya kepeslekɛ ŋkwa. Ghen'yɛ kapesle ŋkɛ kezha wa wəza meghekɛ, 
tsagha ne, ghen'yɛ kateza nde zeme ghɛ. Ma kala nya ŋkɛ ne, gwəfə ghə nya 
ketene va 'ya ɓɛhwɛ yaɗe hɛ kazamte, bətə sebe te hwelefe te za ɗa te teghweme 
teke te hɛɗi.» 

8Ma ke meghe shɛ: «Kwiɗi ŋa kajɛghɛ. Kategeze nda ghena 'ya ke mbeli te ghəa 
ŋa.» 

9Ma ke male: «Meghe, ya tsema tsema temene geva ŋkɛ, nahe ghen'yɛ kehite 
geva le mbelia ɗa 'ya le ghəa ɗa, kanza ghena shɛ kwa ghəa n'yɛ. Mba nde kenza 
kənəa gha, ya kənəa meghea ŋa.» 

10Ma ke meghe: «Ma keghakɛ ŋa wəndə le ghena shɛ ne, pa na keleke ɗa teke! 
Mba kazhɛne kaghakɛ ŋa we!» 

11Ma ke malea shɛ zhɛkwa: «Megela ma meɗeyi ɗa meɗe mɛ meghe le sləa Shala 
Mahwətə ta ŋkɛ, mba wəndə nya ketewa mte ta wəzege ta ɗa kamte kembakete 
ɗa mte. Yagha ŋkɛ kakeɗaŋemte nya ketene wəzege ta ɗa.» Ma ke meghe: «Le 
sləa Mahwətə nya le mpi, kazeme ŋa fela 'ya, ya shintia ghəa wəzege ta ŋa 
kwetɛŋe ne, kateɗe te hɛɗi we.» 

12Ma ke malea shɛ: «Pelave ɗa hweŋkwa gezete ghena 'ya zhɛkwa meghe.» Ma 
ke zhɛnete: «Geze!» 

13Ma ke malea shɛ: «Wa raberə nda menete nda wəsə nya wale wale na mbelia 
Shala wa? Kala nya gezete nya na tsetsenya, ma tsagha ne, gha nde ndeke nda 
fete ke gha ŋa, kwa ɗema na kekeleke Absalom se te meleme nya ŋkeyi mbeli 
mbe. 

14Kaganda ne, katempə gheɓəmə te kwete veci. Katenza gheɓəmə kala yɛmə nya 
kesheke geva te hɛɗi nya zhɛnema mbeli kazhɛneke ŋkɛ. Ama kenza ŋkɛ kawəsə 
nya ve nda Shala tsetsenya ke Absalom we. Nahe ŋkɛ kemenete zəzə kezha ɗema 
Absalom kanza cakeɗake le. 

15Meghe, ma nda se 'ya kase kagezete ŋa kala nya ne, mbeli dakemte ɗa. Vatse 
geze 'ya: ‹Gezete nda 'ya ke meghe. Nda kwete katemene wəsə nya gezete 
kwatera ta ŋkɛ ŋkɛ, 

16kateyɛ ŋkɛ kampa le wəndə nya keɗe kazamte n'yɛ, wəzege ta ɗa ba'a 'ya perə, 
te hɛɗi nya ndeke nda Shala ke mbelia ŋkɛ.› 

17Ya, Maze yawe, ma wəsə nya zəzə 'ya: ‹Ma wəsə nya gezete meghe ne, 
kategweɗakwe ɗa mehele ŋkɛ. Kwa nza ŋkɛ ne, kala nde ghwene ta Shala meghe, 
na keɗepe nehe wəsə nya ganyɛ le nya ndiremi.› Pa Shala Mahwətə ta ŋa nza le 
gha!» 

18Ma ke meghe sha malea shɛ: «'Ya kate'yɛwe ghena kwetɛŋe va gha, pa na 
gezete ɗa mba na kewəfərə va 'ya.» Ma ke malea shɛ: «Gezete, meghe yawe!» 

19Ma ke meghe shɛ: «Ashɛ Zhowab yatsate ghena nyi na le we?» Ma ke malea shɛ 
zhɛnete nda: «Kaganda nza meghe le mpi, kaganda ŋa ŋkɛ! Nde mene slene ta ŋa 
Zhowab nde gezave ɗa pɛtɛa ghena nyi gezete 'ya. 

20Ma nda menete ŋkɛ ne, kezha zhɛre ghena. Ama gha ne, pɛtɛ fa wəshi nyi 
kemene geva te hɛɗi na, kwa nza ŋkɛ keɗɛŋe ɗɛŋe na kala nde ghwene ta Shala.» 

21Pa meghe geze nda ke Zhowab: «Nahe 'ya kezəzəte kamene kala nya zəzəte 
nya na. Kwiɗi zeleke mempɛhweta Absalom kase teke.» 

22Gwəɗəŋə Zhowab kwa kema ta meghe ntiŋə ghə mbe hɛɗi, ma ke tsate nda 
hana: «Nahe 'ya keɗepe tsetsenya na meghe kemenete ɗa ndeɗea mehele, kwa 
nza ŋkɛ na kayɛte mene wəsə nya zəzəte 'ya.» 

23Cape Zhowab kalə kadzembe Gɛshəwr. Pa keleke Absalom kadzembe 
Zhɛrəzalɛm. 

24Ma ke meghe: «Kwiɗi ŋkɛ kadzeki ghɛa ŋkɛ!» Mba ŋkɛ kese teke kwa kema ta 
ɗa! Ntəŋə Absalom kalə sha ghɛa ŋkɛ, kaɗema kese kwa kema ta meghe. 

Yɛ David katseɓa ghena le Absalom 

25Mbe pɛtɛa ka Israyɛl ne, wəndə shɛ kandeɗe, kaɗe mbeli kala Absalom we: 
sawa pelɛghə pa kwa seɗa ne, kanakɛ ŋele na te we. 

26Keva keva sla shintia ŋkɛ ŋkɛ va ɗaŋeɗa. Ma kedzeghete shintia ŋkɛ mbeli: 
kwele ke kiləwə bake nza ŋkɛ. 

27Ŋwale tezhili mahekene ba'a kwetɛŋe wəzha makwa ya va Absalom. Sləa nya 
kawəzha makwa ne, Tamar, kendeɗe nda nde tsape tsape. 

28Va ta Absalom bake mbe Zhɛrəzalɛm kaɗema kese ki ghɛa meghe. 

29Ma te kwete hɛ ne, pa hekakɛ Zhowab kezha ghwene kalə sha meghe, pa 
Zhowab ɗema se shɛ. Pa ghwenakɛ nda wəndə kakwa bake zhigə, pa ɗema se 
zhɛkwa. 

30Ma ke Absalom sha ka mene slene ta ŋkɛ: «Nahe yɛ keɗepe wəvea megia 
Zhowab nya vare ŋa ɗa. Kwiɗi mə ndəyite mə ghwə yite!» Pa mbelia shɛhɛ 
menete kala ghena ta ŋkɛ. 

31Te ŋkwa shɛnyɛ, pa Zhowab lə sha Absalom kageze nda: «Wa raberə nda 
ndəmte wəvea ɗa mbelia ŋa wa?» 

32Ma ke Absalom shɛ: «Kwa heka ŋa 'ya kase ne, pa na ɗema. 'Ya kaɗe kaghwene 
ŋa kalə sha meghe le ghena kala nya: ‹Wa ganyɛa slə ta ɗa mbe Gɛshəwr kase 
teke wa? Megela ma nza ɗa 'ya mbe sha 'ya! Tsetsenya tse gɛ, dzawa kema ta 
meghe yaɗe 'ya. Ma nda fete ya va 'ya ne, peslekɛ ɗa ŋkɛ!›» 

33Pa Zhowab lə kagezete nda ghena ta Absalom ke meghe. Pa meghe hekakɛ 
Absalom, pa ŋkɛ se le hwɛ kwelebəhə hwa hɛɗi, ntiŋə ghə mbe hɛɗi. Pa meghe 
həməwəve. 

2 Saməyɛl 15 

Absalom kadzeghe kele meghe 

1Ma kwa sebe ta ŋkɛ ne, pa Absalom kelete wəmata gədəwə ba'a gədəwəa lɛmə, 
tsagha mbeli mcɛfemsə nyi kehwɛ te kema ta ŋkɛ. 

2Masheke masheke, ntishɛ ŋkɛ kwa hweŋkwa mɛ mɛa meleme, yayata və nya se 
wəndə kwa kalə sha meghe kezha meha ghwə ne, kaheka ŋkɛ Absalom, ma ke 
sha 'yɛwe ve: «Tema se na wa?» Ma ke sha zhɛne: «Wəzege ta meghe, mbe yita 
nya tsetse ta Israyɛl se 'ya.» 

3Ma ke Absalom sha geze nda: «Megela ghena ta ŋa, fete va gha we. Wəndə shɛ 
kafa ghena ta ŋa laka meghe we.» 

4Ma ke sha mbake: «Ma ya kande meha ghwə 'ya mbe meleme nya ne, nza katese 
pɛtɛa mbeli nyi kedzete ghwə keɗema nyi nza ghena va hɛ sha 'ya, katemeha nda 
ghwə 'ya tiɗiɗi ke hɛ.» 

5Ma kehendeke geva wəndə kezha gwəɗəŋə ntiŋə ghə mbe hɛɗi kwa kema ta 
ŋkɛ ne, kakese ŋkɛ ba'a kahəməwə ŋkɛ Absalom. 

6Tsetse menete Absalom le yayata wəndə nya kese kezha meha nda ghwə 
meghe, pa kesehwe mehele ta ka Israyɛl le mbəɗəkwə. 

7Ma kwa sebe ta va wəfaɗe ne, ma ke Absalom sha meghe: «Pelakɛ ɗa kalə 'ya 
kadzembe Hɛbron kezha yipə meɗe mɛ nya meɗeyi nda 'ya ke Mahwətə. 

8Kwa nza 'ya mbe Gɛshəwr te hɛɗia ka Siri, nahe 'ya kemeɗeyi nda ke Mahwətə: 
‹Ma kekeleghe geva 'ya kadzembe Zhɛrəzalɛm ne, katemene dzeghe ŋa melɛ 'ya› 
a 'ya shɛ.» 

9Ma ke meghe shɛ: «Kwiɗi le kwelɛŋe.» Pa Absalom lə kadzembe Hɛbron. 

10Ma mbagha ne, pa ŋkɛ ghwenakɛ mbelia ŋkɛ kadzehwa hwelefe ta pɛtɛa ka 
Israyɛl, ma ke sha hɛ: «Ma kefa gaka ta kwete yɛ vɛ geva ta tereme ne, ma pe yɛ 
sha tsa kaka: Nahe Absalom kekelete meghe mbe Hɛbron.» 

11Zhili gwəmsə bake yahekakɛ ŋkɛ kaslə le hɛ shave mbe Zhɛrəzalɛm kaɗema 
zəzə nya ndiremi va hɛ. Ama keɗepe wəsə nya ketemene geva hɛ we. 

12Ma kadzeghe melɛ Absalom ne, pa kazele Ahitofɛl, nde ncɛ nda ntsehwele ke 
David nya mbe meleme ta Gilo nya se ŋkɛ le ghɛ. Mtsehe kwelea mbelia Absalom 
tsagha, mtsehe zəzə kekele meghe deŋwa. 

David hwɛnyɛ shave mbe Zhɛrəzalɛm 

13Ma ke kwete wəndə lə kagezete nda ke David: «Nahe ka Israyɛl kekelete ŋa 
Absalom ghena.» 

14Pa David gezete nda ke ka mene slene ta ŋkɛ nyi mbe Zhɛrəzalɛm: «Hwɛ ɓəmə, 
ma keɗema mə kehwɛ ne, katesərə ɓəmə Absalom teghweme we. Wədə ɓəmə 
geva, kadera ŋkɛ nda tese ŋkɛ kaɗa ɓəmə we, pɛtɛ kele ndiremi ŋkɛ kase 
kadzembe meleme kempəmte ŋkwa ŋkɛ.» 

15Ma ke hɛ shɛ: «Maze, tsema tsema zəzə ta ŋa ne, ŋa ŋa yafa ghen'yɛ.» 

16Ma yɛ meghe le mbelia ŋkɛ nyi yite ne, cape hɛ le seɗa. Deke mi meghwa ta ŋkɛ 
meŋe ya sərəakɛ meghe kakese ghɛ. 

17Ma vəa ŋkwa nya shave meghe le mbeli nyi yite mbe meleme, pa ŋkɛ ghereŋe 
yitea kwa keɗaŋe ta ghɛ. 

18Pɛtɛa ka mene slene ta David kashave: ka Krɛte le ka Pɛlɛt le kaya meghe, kwa 
sebe ta ŋkɛ gwəmsə ŋkwaŋe ka sewajɛa ka Gat nyi ketəkwə təkwəte David. Pɛtɛ 
hɛ kadzeghwa te kema ta meghe. 



617 

 

 
Ghena ta Shala 

Kapsiki DC Bible 
©2012 Alliance Biblique du Cameroun and Bible Society of Cameroon. 

 

 
 

 

19Ma ke meghe sha Itay, meghea sewajɛa ka Gat: «Wa raberə təkwə təkwə n'yɛ 
na wa? Zhɛneghe geva kadzembe meleme, nza le meghe mɛnɛfɛ. Kwa nza ŋkɛ 
nahe na kenza kamentiɓə, kande se se. 

20Ketemə kwele kwele ghala se na kadzeyitea 'ya na, ɓeshi zhɛkwa ne, kacakwe 
cakwe na yitea ghen'yɛ, nahe 'ya keɗepe ŋkwa nya tedzete 'ya yi? Tsagha we, 
zhɛrete geva kadzembe meleme le mbelia ŋa. Pa Mahwətə menete ŋa ganyɛ le 
ndeɗea mehele!» 

21Ma ke Itay zhɛnete nda: «Te sləa Mahwətə nya le mpi ba'a le ŋa ŋa mpi meghe, 
kazeme ŋa fela 'ya: le ŋkwa nya tedzete meghe, te ŋkwa shɛ nza 'ya, kezha nza 
teghweme keɗema kamte le.» 

22Ma ke David shɛ: «Ya megela, dzate te kema tsagha.» Pa Itay dzate te kema le 
ka sewajɛa ŋkɛ le mbelia ŋkɛ. 

23Pɛtɛ mbeli kanehwene katsa lewela, kadzeghwa ka sewajɛ te kema ta David. 
Pa meghe le ghəa ŋkɛ jivenyɛ te hələa Sɛdron, le mbelia ŋkɛ kwa hweŋkwa nya 
kedzemte te ɓerama. 

24Tagha nde dzeghe Shala Sadok le yɛ ka Lɛvi kakele səndəkwəa Shala. Pa hɛ 
veyi səndəkwə, pa nde dzeghe Shala Abiyatar dzeghekɛ melɛ nda jivenji mbeli 
nyi keshave mbe meleme. 

25Ma ke meghe sha Sadok: «Zhɛneghe səndəkwəa Shala kadzembe meleme. Ma 
keɗe Mahwətə kamene ɗa ganyɛ ne, wərə ŋkɛ kazhɛneke ɗa kanewe səndəkwə 
le cɛ lekwesa ta Shala. 

26Ama kezəzəte ŋkɛ kakelemte ndeɗea ŋkɛ kənəa 'ya ne, yewə, pa kelemte kənəa 
'ya kala nya newe ŋkɛ megela.» 

27Pa meghe mtsehete ghena shɛ: «Kefa na, zhɛnete geva same kadzembe 
meleme, gheyɛ le wəzege ta ŋa Ahimas ba'a Abiyatar le wəzege ta ŋkɛ Yonatan. 

28Ma 'ya ne, 'ya kalə kaneghe kala ŋkwa nya te ɓerama dekwede yitea ŋkwa nyi 
jive mbeli te Zhəwrdɛŋe te, nda tefa ghena 'ya va gheyɛ.» 

29Yɛ Sadok le Abiyatar keleghe səndəkwəa Shala kadzembe Zhɛrəzalɛm kanzanji 
mbe. 

David ghwenakɛ Həwshay kanewemte nza ta Absalom 

30Pa David dzemenyɛ pelɛ ghweme ta yɛ Bekele le nehwene. Tedəpə kema ve, 
tsahwa mbe seɗa ve we. Pɛtɛ nyi kedzeme ghweme le ne, tedəpəa shɛ kema va 
hɛ mbe nehwene hɛ perə. 

31Pa mbeli geze nda ke David Ahitofɛl ne, hwa mbeli nyi ketseɓa ghena le 
Absalom ŋkɛ ke hɛ. Kɛake David sha lewela: «Mahwətə, zhɛrete ncɛ ntsehwelea 
Ahitofɛl kakwa gezhi gezhi!» 

32Hwa'a David pelɛ kwa cɛame cɛaɗɛme ta ghweme, vəkwə ŋkɛ kasəkwə Shala, 
pa nakɛ Həwshay nde Ark nde ncɛ nda ntsehwelea ŋkɛ le ghəa ŋkɛ kase, 
keŋkwahe ŋkwahe lekwesa ta ŋkɛ hɛɗi ya kənəa ghə ve. 

33Ma ke David shɛ: «Təkwə təkwə ɗa ma na ma, kaleɓe nya kənəa 'ya tenza na. 

34Zhɛnete geva ɓetəkə kadzembe meleme, ma pa na sha Absalom: 'Ya kanza 
kande mene ŋa slene meghe, kaŋa yiteyɛ ŋa se 'ya, tsetsenya ŋa ŋa 'ya. Wərə na 
kakemanakɛ ɗa le zhɛremte ntsehwelea Ahitofɛl kezha 'ya. 

35Ɓiyitsa ne, katekemane ŋa yɛ nde dzeghe Shala Sadok le Abiyatar. Pɛtɛ geze 
nda ghena nyi fate na ki ghɛa meghe ke hɛ. 

36Ahimas, wəzege ta Sadok le Yonatan, wəzege ta Abiyatar ne, pɛtɛa nci bake le 
hɛ. Nda teghwene ɗa ghena nyi fave yɛ pɛtɛ.» 

37Həwshay, nde ncɛ ntsehwelea David slə kadzeme Zhɛrəzalɛm yipə le və nya 
ntsehe Absalom. 

2 Saməyɛl 16 

David ba'a Siba 

1Nahe David kezlakemte ghəa ghweme nda se Siba, nde mene slene ta Mefiba'al 
kabegeme le. Kwara lɛmə bake nyi nza ɗafa gwəmsə bake, dzeve ta ya ta rɛzɛŋe 
kwa ghwele ghwele gwəmsə, ya ta dasekwa gwəmsə ba'a slibə hweta ta tɛ te hɛ 
ya ve. 

2Ma ke meghe 'yɛwete ve: «Wa yaɗe na kamene le nyi wa?» Ma ke Siba: «Maze, 
kadzeghwa mbelia ghɛa ŋa te kwara, yɛ ɗafa le ya ta wəfe ne, kazeme ka sewajɛa 
ŋa, tɛ ne, kasa mbeli nyi keleɓe te ɓerama.» 

3Ma ke meghe: «Tema Mefiba'al shia nde sleke ŋa Sawəl wa?» Ma ke Siba: «Nahe 
ŋkɛ kentishɛnyɛ mbe Zhɛrəzalɛm, ma zəzə ŋkɛ ne, kateve nda meghea shinyɛ 
mbeli tsetsenya.» 

4Ma ke meghe shɛ: «Yewə, 'ya ve ŋa pɛtɛa wəshia Mefiba'al.» Vəkwə Siba te hɛɗi, 
ma ke: «Ŋ'wese meghe yawe, kwa menete ɗa ganyɛ na.» 

Shimɛyi kabezla David 

5Ma kwa ntsehe maze David takwa yitea Bahəwrim, pa Shimɛyi, wəzege ta Gɛra, 
nya kwa yita nya kwetɛŋe le Sawəl, shave mbe meleme, ntake kabezla David. 

6Kabeza meghe le pelɛ le ka mene slene ta ŋkɛ, ya kwela nza mbeli kwele kwele 
tagha kadzeghwa laka bela kwa zeme ba'a bela kwa gwela ta meghe. 

7Kabezla ŋkɛ katsa lewela: «Wəsə kwadanyɛa wəndə, slə teke, slə teke, nde mpə 
ŋkwa! 

8Mahwətə kawa mbelia Sawəl nyi mpəmte na. Nahe na keghərəhwe meghea 
Sawəl, vatse ndeke nda Mahwətə ke wəzege ta ŋa Absalom. Gha tsetsenya gɛ ne, 
te yaka na kwa nza na kande mpə ŋkwa!» 

9Ma ke Abishay nya heka meghekɛ mbeli kaSerəwya sha meghe: «Tsema bezla 
ŋa kelɛ nya kemte mte nya. Pelakɛ dzeyi 'ya slamte ghə te.» 

10Ma ke meghe zhɛnete: «Abishay, wa yaɗe yɛ va 'ya le wəza meyɛ ŋa Zhowab 
wa? Ma nda bezla ɗa wəndə nya ne, Mahwətə nde ndeke nda hweŋkwa kabezla 
ɗa, wəndə shɛ kaghakɛ we.» 

11Ma ke David sha Abishay le yɛ ka mene slene ta ŋkɛ zhɛkwa: «Bandanyɛ tse, 
wəzege ta ɗa le ghəa ɗa nde zele pesle ɗa ne, kawəsə meŋele ŋkɛ kemene nde 
Bɛnjamɛn tsetse na? Sərəakɛ mə gweŋe! Bezla ɗa ŋkɛ, kenza nde na Mahwətə 
kendeke nda hweŋkwa. 

12Nda kwete kanakɛ yaka ta ɗa Mahwətə ne, wərə ŋkɛ kazhɛrete bezla ta ŋkɛ 
kawəpi.» 

13Mbe dzeghwa dzeghwa ta nci yɛ David le mbeli nyi kebeghe ŋkɛ kwa 
hweŋkwa, pa Shimɛyi hendakɛ geva ɓahwe le hɛ dzeme va ghweme. Mba 
wəndəa shɛ kabezla ŋkwa, kabeza hɛ le pelɛ ba'a kakərə hɛɗi shanda. 

14Hwa'a yɛ meghe le mbeli nyi kebeghe ŋkɛ mɛa Zhəwrdɛŋe, leɓakwe hɛ ntishɛ 
kazhɛne mpi. 

Həwshay lənyɛ yitea Absalom 

15Pa Absalom se kadzembe Zhɛrəzalɛm le mbelia ka Israyɛl kwele kwele kwa 
sebe ta ŋkɛ. Ahitofɛl perə ne, hɛ le. 

16Ma kwa ntsehe Həwshay nde Ark, nde ncɛ nda ntsehwele ke David, takwa yitea 
Absalom ne, kɛake sha kaka: «Nza meghe le mpi! Nza meghe le mpi!» 

17Ma ke Absalom shɛ: «Tsetse nza na dɛŋe dɛŋe te mcɛ ŋa David na? Wa raberə 
ɗema na beghe ŋkɛ wa?» 

18Ma ke Həwshay shɛ: «'Ya ɗema, laka wəndə nya ntave Mahwətə le pɛtɛa ka 
Israyɛl kameghe. Yitea gha nza 'ya. 

19Te kwa bake ta ŋkɛ, kave yayata wəndə 'ya kala nya mbe slene we. Ashɛ 
wəzege ta mcɛ ɗa na wəka? Kala nya se 'ya kamene nda slene ke yiteyɛ ŋa pa 
tsetsenya ne, gha yatene 'ya kamene nda ɓiyitsa.» 

Absalom le mia David 

20Ma ke Absalom sha Ahitofɛl: «Geze mə kwelɛ ghəa ŋayɛ wəsə nya temene mə.» 

21Ma ke Ahitofɛl kahe kahe sha Absalom: «Kwiɗi kaɓelahe le mia yiteyɛ ŋa nyi 
sərəakɛ ŋkɛ kaya ghɛa meghe. Kazereghete yiteyɛ ŋa tsagha we, pɛtɛ tefa ka 
Israyɛl ne, mtsehe mtsehe nza berete ta mbelia ŋa tsagha.» 

22Pa mbeli menete cɛ lekwesa ke Absalom pelɛ ghəa ntsape ta cɛa meghe, kalə 
Absalom kaɓelahe le mia yitenyɛ, kanewe ka Israyɛl. 

23Ma vəa ŋkwa shɛ ne, nahe ghena nya gezete Ahitofɛl kenza kala ghena ta Shala 
le ghəa ŋkɛ. Tsagha ŋkɛ sha yɛ David le Absalom perə. 

2 Saməyɛl 17 

Həwshay zhɛnete nda ghə ke ntsehwelea Ahitofɛl 

1Ma temə ɓɛhwɛ, ma ke Ahitofɛl sha Absalom: «Pelave ɗa hweŋkwa tsehave 
mbeli 'ya 12.000 kalə kazele David ɓeshi te viɗi nya. 

2Ma vəa ŋkwa nya nza ŋkɛ leɓakwe ba'a keyirə yirə ne, katewəmbə ŋkɛ 'ya ba'a 
katedake ŋkɛ 'ya. Kwetɛ kwetɛŋe tenza mbeli nyi ketəkwə təkwə ŋkɛ. Tagha 
katepesle ŋkɛ 'ya vəa ŋkwa nya tenza ŋkɛ kwetɛŋenyɛ. 

3Ma tsagha ne, pɛtɛ fə mbelia ŋkɛ 'ya kase sha gha. Va nya nza ŋkɛ ma kemte 
wəndə nya ɗe na kapesle, ma kemte ŋkɛ ne, pɛtɛ tese mbeli sha gha ba'a katenza 
mbeli le kwelɛŋe.» 

4Ma newe ghena shɛ Absalom le yɛ mbelia jama ta ka Israyɛl ne, tiɗiɗi ŋkɛ. 

5Pa Absalom ghwenakɛ ŋkwa kaheka Həwshay nde Ark perə, kezha fa ŋa ŋkɛ 
zəzə perə. 

6Ma kwa se Həwshay ne, pa Absalom gezete nda wəsə nya dzeghakɛ Ahitofɛl 
kageze. Ma ke 'yɛwete ve: «Kehi hi mə kamene slene le ghena ta ŋkɛ na? Ma ewə 
pa ne, dzeghakɛ kwete.» 

7Ma ke Həwshay sha Absalom: «Ma tsetsenya ne, kenza ntsehwelea Ahitofɛl 
megela we. 

8Nahe na keɗepe yiteyɛ ŋa le mbelia ŋkɛ: zhili kempa ganji hɛ, keghwəyi ghwəyi 
mehele ta nci kala ŋemalea mtsekwele nya zanyɛ wəzege ta nta hwa gamba. 
Bandanyɛ ne, yiteyɛ ŋa wəndəa mpa ŋkɛ, kahɛ ŋkɛ jikə le mbeli we. 

9Ma tsetsenya ne, tewəfərə ŋkɛ mbe kwete gezlɛŋə tse, keɗema te kwete ŋkwa. 
Ma ya wəndə ya shɛ te kwa ghate nya peslekɛ mbeli hwa mbelia ɓəmə ne, nza 
nahe ghena kese ne, ɗa ya te ka sewajɛa Absalom geze mbeli. 

10Ya ka sewajɛ nyi ghyana ŋkɛ nyi nza wənəa nci kala ŋa nivɛrə ne, benake nza 
hɛ, wa nde Israyɛl nya keɗepema yiteyɛ ŋa kakatsala wa? Tsagha mbeli nyi nza 
hɛ le pɛtɛ ka katsala zhili. 

11Wa nya ghena nya ɗe 'ya kadzeghe nya: tsenete ka sewajɛa ka Israyɛl nyi te 
hɛɗia pɛtɛ, kwele kwele kala ndaleghe kwa hələ. Ntəŋə na le ghəa ŋa kadzemte 
mpa le hɛ. 

12Katesləyi David gheɓəmə te ŋkwa nya nza ŋkɛ, nda gheɓəmə kadzeghə kala 
nya me mɛnɛ te hɛɗi. Kənə le ghəa ŋkɛ le mbelia ŋkɛ, ya kwetɛŋe katembele we. 

13Ma kewəfərənyɛ ŋkɛ mbe kwete meleme ne, katefə yɛ zewe pɛtɛa ka Israyɛl 
kase ba'a katentsehe melemea shɛ mbeli kadzawa hələ nya dekwe. Tagha gɛ, 
katezhɛne mbeli kasləyi pelɛ kwetɛŋe te ŋkwa shɛ we.» 

14Ma ke Absalom le Israyɛl: «Nahe hɛ kenakɛ ŋa Həwshay ntsehwele ganyɛ ma 
ke ŋa Ahitofɛl!» Kwa nza ŋkɛ ne, nahe Mahwətə kezəzəte kabezemte ntsehwele 
nya tiɗiɗi nya ncɛte Ahitofɛl, kezha ve ndiremi te Absalom. 

Nahe David kejivenyɛ te hələa Zhəwrdɛŋe 

15Pa Həwshay keleke nda ghena ntsehwele nya dzeghakɛ Ahitofɛl kancɛ nda ke 
Absalom, ke nde dzeghe Shala Sadok le Abiyatar kancɛte nda ke mbelia jama le 
ka Israyɛl, ba'a ŋa ŋkɛ zəzə le ghəa ŋkɛ. 

16Ma ke zhɛkwa: «Tsetsenya gɛ ne, ntsə ɓəmə geva kaghwene nda mɛ ke David. 
Geze nda kezha ɗema ŋkɛ kahɛ te ŋwela ta Zhəwrdɛŋe. Nda ŋkɛ kajive te hələ, 
yagha mbeli kazamte ŋkɛ le mbelia ŋkɛ.» 

17Yonatan, wəzege ta Abiyatar, le Ahimas, wəzege ta Sadok ya veyi mbeli mɛa 
hələ Ɛn-Rogəwɛl. Pa kwete nde mene nda slene ke hɛ kamale nya kekele ghena 
ta nci kalə sha meghe David. Mba hɛ kedzembe meleme yagha mbeli kanakɛ hɛ. 

18Ama pa kwete mempɛhweta nakɛ hɛ pa gezete nda ke Absalom. Pa hɛ ntsəte 
geva kezha dzeghwanji. Pa hɛ dzeki ghɛa kwete wəndə mbe Bahəwrim. Ki ghɛa 
ŋkɛ ne, belageji ya ki pa hɛ dzawanji kawəfərənji. 

19Pa male keghɛ kelete keshi dewe, pelakeyi ŋkɛ mɛa belageji ba'a beteyi ha te, 
yitea ɗema mbeli kanakɛ. 

20Pa mbeli nyi ghweneke Absalom ntsehe ki ghɛa malea shɛ, ma ke hɛ 'yɛwete 
ve: «Tema yɛ Ahimas le Yonatan wa?» Ma ke sha hɛ: «Nyi hɛ kedzeyi kwelɛ hələ.» 
Cape hɛ kazele hɛ ne. Ndɛare, pa hɛ zhɛnete geva kadzembe Zhɛrəzalɛm. 

21Ma kwa dzeghwanji hɛ, pa yɛ Ahimas le Yonatan samenji kwa belageji kalə 
kancɛte nda ke meghe David. Pa hɛ gezemte nda ghena nya zəzəte Ahitofɛl, pa 
hɛ geze nda kawədə geva kahe kahe kajive te hələ. 

22Taghanyɛ cape yɛ David le mbeli nyi yite kajive te Zhəwrdɛŋe. Wakaka zeweve 
ta ghweme ne, pɛtɛ hɛ kejivenji ketene wəndə we. 

23Ma kwa nakɛ Ahitofɛl kaɗema mbeli keyɛte ntsehwelea ŋkɛ, pa vate serede te 
kwara ta ŋkɛ kazhɛneghe geva kadzembe meleme nya se ŋkɛ. Pa ŋkɛ gezave nda 
ghena ta ŋkɛ ke mbelia ŋkɛ, pa hwepeyi zewe yitea ghə ba'a peslekɛ ghəa ŋkɛ. 
Pa mbeli lamte kwa kwele ta yitenyɛ. 

David mbe Mahanayim 

24Nahe David kentsehe mbe Mahanayim nda tejive yɛ Absalom te Zhəwrdɛŋe le 
ka sewajɛa pɛtɛa ka Israyɛl. 

25Nahe Absalom keveyi Amasa kameghea ka sewajɛ te ŋkwa Zhowab. Amasa ne, 
wəzege ta kwete ŋkɛ nde Israyɛl sləa ŋkɛ Yɛtɛr, nya kewəmeve Abigal, wəzha ta 
Nahash wəzha ta meghekɛa Serəwya meghekɛa Zhowab. 

26Yɛ Absalom le ka Israyɛl ne, pa hɛ menete ghedəkwəa nci te hɛɗia ka Gala'ad. 

27Se ta ŋkɛ kadzembe Mahanayim, pa yɛ Shobi wəzege ta Nahash, nde Raba, 
meleme nya wəba ta ka Amon, le Makir, le wəzege ta Amiyɛl mbe Lo-Dabar, ba'a 
le Barzilay nde Rogelim mbe Gala'ad kemaneve. 

28-29Pa mbelia shɛhɛ fəke nda yɛ gezle, yɛ kwapɛ, yɛ dəghwə, ha, megi, hə, ha nyi 
kesere sere, yɛ tsə, yɛ tsə kwa gheme, yɛməa mze, mɛmre ŋ'wa, lɛwa ta ŋ'wa ta 
yɛ sla ba'a ŋa timɛti nyi fəke nda hɛ ke yɛ David le mbelia ŋkɛ. Kwa nza ŋkɛ ne, 
ma ke hɛ gezete: «Shewə hɛ va leɓe va ma ba'a ndere mbe dzeghwa ta nci te 
ɓerama.» 

2 Saməyɛl 18 

Hərə Absalom le mbelia ŋkɛ 

1Ntake David kanewe mbeli nyi nza hɛ le, pa nteyi meghe te ghəa ka sewajɛ slibə, 
ba'a te ghəa ka sewajɛ gwəmsə. 

2Pa ŋkɛ ndeke nda kwete bela ke Zhowab, nya nza meghekɛ kaSerəwya, pa 
kwete va Abishay, wəza meghekɛa Zhowab, bela nde mahekene ne, va Itay, nde 
Gat. Pa zlapete nda ke ka sewajɛ kezha lə yitea mpa le hɛ. 

3Ma ke ka sewajɛ tsate lewela: «Ewə, kadzemte na hwa ghen'yɛ we! Kwa nza ŋkɛ 
ne, ma kekeka n'yɛ mbeli ne, kave zəzə ka ghema te ghen'yɛ we. Ya kwete bela 
ta n'yɛ yampəmte hɛ ne, kanewe hɛ kawəsə nya wəba we. Ama gha ne, za ma na 
ke ka sewajɛ kala ghen'yɛ 10.000. Ma tsetse ŋkɛ ne, teke nza na mbe meleme, 
wərə na kaghwene n'yɛ kemane.» 

4Ma ke meghe: «Yewə, kamene wəsə nya gezete yɛ nya nakɛ yɛ megela 'ya.» 
Ntishɛ meghe mɛa mɛa meleme ɓiyitsa, nda shave wəvəsəa ka sewajɛ gwəmsə 
wəvəsəa ka sewajɛ slibə. 

5Ma ke meghe sha Zhowab, le Abishay ba'a Itay: «Təhwə təhwə ŋayɛ 'ya, mba yɛ 
kemene nda wəsə kwa ndiremi ke wəzege ta ɗa Absalom we!» Pɛtɛa ka sewajɛ 
kafefa wəsə nya ncɛte nda ŋkɛ ke ka meghe. 

6Cape ka sewajɛa David kalə kampa le ŋa Absalom, kwamte mbe ghɛa wəfe nya 
te hɛɗia Ɛfrayim begemete mpa hɛ. 

7Pa ka sewajɛa David ɗate ŋa Absalom. Kwele kwele ɗa ta nci te vecia shɛ, mbeli 
nyi kempə ne, kamene 20.000 zhili. 

8Nahe mpa shɛ kepesleyi geva te yayata ŋkwa te hɛɗia nci, ma nyi kempə mbe 
ghɛa wəfe ne, kwele ke nyi kempə va kafayɛ hwa mpa. 

Nahe Zhowab kepeslekɛ Absalom 

9Ma te kwete və ne, pa Absalom dzeme gədəwə kwara, begeme ŋkɛ le ka sewajɛa 
David. Pa gədəwə kwara dzembenyɛ mbe yɛ dzeve ta hwemeke nya zhiɓə. Pa yɛ 
dzeve ta wəfe kesehwe ghəa Absalom, mba gədəwə kwara kahwɛ kwa ɗema 
ghereŋe, mba Absalom ŋalawe yitea ghweme. 

10Pa kwete sewajɛa David nakɛ ŋkɛ, pa ŋkɛ lə kageze nda ke Zhowab, ma ke: 
«Nahe 'ya kenakɛ Absalom ŋalawe hwa dzeve ta hwemeke.» 

11Ma ke Zhowab: «Tsema wa, nahe na kenakɛ ŋkɛ? Va wa nda ɗema na peslekɛ 
ŋkɛ te ŋkwa shɛ wa? Nza wərə 'ya kandeke ŋa dəɓərəa mze kwa tɛawetɛa meŋe 
ba'a hətə nya hwa hwə!» 

12Ma ke sewajɛ zhɛnete nda ke Zhowab: «Ya slibə ndeke ɗa dəɓərəa mze kwa 
tɛawetɛa na ne, kamene nda wəsə kwa ndiremi 'ya ke wəzege ta meghe we. Nahe 
ghen'yɛ pɛtɛ kefate nda geze ŋayɛ meghe, gha le Abishay ba'a Itay, ma ke: ‹Pa yɛ 
kanewe ŋkɛ yagha wəndə kakwaɗakɛ mempɛhweta Absalom.› 

13Ma ya nahe 'ya kepeslekɛ teghərə kaɗema mbeli kefate ne, katefa tseŋwəa ɗa 
meghe shanda, kwa nza ŋkɛ pɛtɛ fa ghena ŋkɛ. Ma gha ne, nza kateya ɗa na we.» 

14Ma ke Zhowab: «Kazamte vəa ɗa 'ya yitea gha we!» Pa ŋkɛ fəte geta nyi lɛmelɛa 
lɛmelɛa ba'a n'yiame nda hɛ mbe wənə ke Absalom nya ŋalawe hwa dzeve ta 
hwemeke mba ŋkɛ teghweme. 

15Pa kweci ka mempɛhwetɛtia ka sewajɛa Zhowab meŋe, nyi kefə nda wəshi 
kempa, dzaslete Absalom ba'a keɗaŋemte wənə hwe. 

16Ma kwa sebe ta ŋkɛ ne, pa Zhowab vɛte kwelɛghə kezha zlenekɛ mpa mbeli. Pa 
ka sewajɛa David sərəakɛ keka ka sewajɛa Absalom. 

17Pa mbeli kelete wəndə kemte mtea ŋkɛ kanegheyi kwa ki nya wəba mbe ghɛa 
wəfe, pa hɛ paghe pelɛ terəsə kənə. Ma mbe və nyagha ne, mbe hwɛ yayata 
sewajɛa Absalom kalə sha ghɛa ŋkɛ. 

18Ma mba ŋkɛ teghweme ne, pa mɓeyi gɛaŋa nya mba kwa zlərəa Meghe pa 
ɓeshi, kwa nza ŋkɛ ma ke gezete: «Wəzege va 'ya kezha ve sləa ɗa teghweme 
we.» Pa ŋkɛ ndeke nda slə ke pelɛa shɛ, pa ɓeshi ne, gɛaŋa ta Absalom ke mbeli 
sha heka. 

David kefate mte ta Absalom 

19Ma ke Ahimas wəzege ta Sadok sha Zhowab: «Ndeke ɗa hweŋkwa lə 'ya kageze 
nda ke meghe nahe Mahwətə kemehate ghwə ta nci, kwa mbelemte ŋkɛ va ka 
ghema ta ŋkɛ.» 

20Ma ke Zhowab: «Ewə, kakeleghe ghena na kaghena nya zeɗe ɓeshi we. Te 
kwete hɛ tekele nda ghena ganyɛ na, ma ɓeshi gezema na ma, kwa nza ŋkɛ 
wəzege ta meghe nde mte.» 

21Pa Zhowab ndeke nda ghena ke kwete mava kande Ɛtiyopi: «Gha, kwiɗi gezete 
nda wəsə nya nakɛ na ke meghe!» Gwəɗəŋə mava shɛ kwa kema ta Zhowab, cape 
le hwɛ. 

22Deneve Ahimas ka'yɛwe va Zhowab, ma ke: «Kanza zləvə te we, 'ya kahwɛ perə 
kwa sebe ta nde Ɛtiyopi nya.» Ma ke Zhowab shɛ: «Yitea wa tsagha wa wəndəa 
ɗa? Ghena nya kala nya ne, wəsə shɛ kakemave na mbe we!» 

23Ma ke Ahimas zhɛkwa: «Kanza zləvə te we, 'ya kaɗe kalə» Ma ke Zhowab: 
«Yewə, kwiɗi.» Cape Ahimas le hwɛ kwa hweŋkwa nya kedzawa kwa 
Zhəwrdɛŋe, kakelehwe ŋkwa va nde Ɛtiyopi. 

24Ma vəa ŋkwa shɛ ne, mentishɛ David kwelɛ mɛa degha nya ki ghɛ ki ghɛ le nya 
pelɛke pelɛke ta meleme. Pelɛ ŋkwa nya ŋate mbeli te zli sewajɛ kwetɛŋe kezha 
ya mɛa degha ba'a kanewe pɛtɛa ŋkwa. Pa ŋkɛ nakɛ kwete wəndə kahwɛ 
kwetɛŋenyɛ. 

25Pa ŋkɛ zlapete ŋkwa kezha ncɛ nda ke meghe. Ma ke meghe: «Ma nda 
kwetɛŋenyɛ ŋkɛ ne, ghena ganyɛ yase ŋkɛ le.» Pa nde kele ghena hendeke geva, 

26Ma kwa nakɛ kwete wəndə nya te mɛ ghweme ne, ma ke tsate lewela: «Nya 
kwete kase le hwɛa shɛ kwetɛŋenyɛ zhɛkwa.» Ma ke meghe: «Nyagha perə ne, 
ghena ganyɛ yakeleke ŋkɛ deŋwa.» 

27Ma ke wəndə nya te mɛ ghweme: «Ma te hwɛ ta ŋkɛ, nahe 'ya keɗepete nde 
ghate: Ahimas, wəzege ta Sadok.» Ma ke meghe: «Wəzege teza nya nza zləvə te.» 
Ghəpə yite we, ghena nya ganyɛ nde se ve. 

28Ma kwa se Ahimas, pa ŋkɛ tsate nda lewela ke meghe: «Kwelɛŋe ghen'yɛ!» 
Kwelebəhə ŋkɛ hwa hɛɗi pa ghə mbe hɛɗi kwa kema ta ŋkɛ: «Hana 'ya sha 
Mahwətə nya kendeke ŋa mbeli nyi keɗema ghena ta ŋa mbe dzeve ta ŋa.» 

29Ma ke meghe: «Take mempɛhweta Absalom ne, kwelɛŋe ŋkɛ na?» Ma ke 
Ahimas shɛ: «Ma kwa ghwenakɛ n'yɛ Zhowab le kwete mempɛhweta nya kande 
mene slene ne, kwele kwele gəgəte geva mbeli ne, ama keɗepe wəsə nya 
kemenete geva 'ya we.» 

30Ma ke meghe shɛ: «Hendemte geva, slete ŋa, seyi ŋa talɛke.» Pa Ahimas slənyɛ 
kwa kema ta meghe ntake kaneghe. 

31Ma te vəa shɛ ne, pɛkwe nde Ɛtiyopi. Ma ke sha meghe: «Wa nya ghena ganyɛ 
nya kezha gha meghe yawe: Ɓəshi ne, nahe Mahwətə kemehate ŋa ghwə megela 
laka mbele ŋa va pɛtɛa ka jaga ta ŋa!» 

32Ma ke meghe 'yɛwete ve: «Take mempɛhweta Absalom ne, kwelɛŋe ŋkɛ na?» 
Ma ke zhɛnete: «Meghe yawe, mawe nda ɓə wəsə nya kemenete nda geva ke 
mempɛhweta shɛ ke ka ghema ta ŋa ba'a ke ka ɗema ghena ta ŋa!» 

2 Saməyɛl 19 

David kanehwene wəzege ta ŋkɛ 

1Pa mehele ta meghe David bezenyɛ. Pa dzemenyɛ pelɛ kwete cɛ nya pelɛ te ghəa 
degha ta meleme kanehwene. Kadzeghwa ŋkɛ ne, mbe tsa lewela ŋkɛ: «A wəzege 
ta ɗa Absalom, wəzege ta ɗa, wəzege ta ɗa, Absalom ɗa! Wa raberə ɗema 'ya 
kemte ɗa te ŋkwa ŋa wa? Wəzege ta ɗa, wəzege ta ɗa!» 

2Pa Mbeli gezete nda ke Zhowab mbe nehwene meghe kwele kwele yitea 
Absalom. 

3Ma te vecia shɛ, gəsəkə kehərəte ŋkwa yahi ka sewajɛ kamene ne, ama pɛtɛ hɛ 
kebeze beze wənəa nci. Kwa nza ŋkɛ nahe hɛ kefate perə, kwele kwele nehwene 
wəzege ta ŋkɛ meghe ke mbeli. 

4Pa hɛ senji kadzembe meleme le hawe kala ka sewajɛ nyi kehwɛnji hwa mpa. 

5Ma meghe ne, tedəpə kema ve, mba katsa lewela: «A wəzege ta ɗa Absalom, a 
Absalom, wəzege ta ɗa, wəzege ta ɗa!» 

6Pa Zhowab se sha meghe, ma ke shɛ: «Ma kwa mene na tsetse ne, hawe yave na 
te ka sewajɛa ŋa nyi kembelete mpia ŋa le ŋa yɛ ŋwalea nyi kazhili le nyi kami, 
le yɛ mia ŋa pɛtɛ. 

7Nahe na keɗehwe mbeli nyi keɗema ŋa kaɗema nyi keɗe ŋa. Nahe na kencɛte 
kaɗema na kaɓela mbeli nyi te ghəa ka sewajɛa ŋa ba'a pɛtɛa mbeli nyi kemene 
ŋa slene tiɗiɗi. Ma newe 'ya tse ne, ya ghen'yɛ kampə n'yɛ pɛtɛ, mba Absalom te 
ghweme ne, nza megela sha gha. 

8Mbi ɓə, kwiɗi kageze nda ke ka sewajɛ kagezete nda ghena kegweɗakwe nda 
wənə ke hɛ. Ma keɗema ŋkɛ kala nya ne, kazeme ŋa fela 'ya le sləa Mahwətə, 
kwete shɛ ya kwetɛŋe kanza te slene ta ŋa we. Za ma tenza yaka nya te gha ke 
nyi kese te gha ghala se kawəzege.» 

9Cape meghe kashave kantishɛ vare degha ta meleme. Pa mbeli zlapete nda ke 
ka sewajɛ katsene yitea meghe. 

Pa David hekate hɛ kadzeme Zhɛrəzalɛm 

Pa ka sewajɛa Absalom hwɛnji kwetɛ kwetɛŋe kalənji sha ghɛa nci. 

10Mbe hwelefe ta pɛtɛa ka Israyɛl ne, mbe geze ghena shɛ mbeli, ma ke hɛ: «Maze 
David nde zləgwəke ɓəmə shave mbe dzeve ta ka ghema ta ɓəmə, va ka Filisti, 
pa hwɛnyɛ te hɛɗi nya kambele ghəa ŋkɛ va Absalom. 

11Ama Absalom nya veyi mə kala meghe ne, na kemte hwa mpa. Wa yaneghe mə 
ɗema mə zhɛneke maze David wa?» 

12David laka ŋa ŋkɛ bela ne, pa ghwenakɛ nda mɛ ke ka dzeghe Shala Sadok le 
Abiyatar: «Geze nda mə ke mbelia jama ta ka Zhəwda ka'yɛwe va hɛ: ‹Wa raberə 
ɗe yɛ kanza kambeli nyi kaka dale sebe hwa mbeli kakele meghe kalə sha ghɛ 
ŋkɛ wa, kwa nza ŋkɛ gheŋkɛ le ghəa ŋkɛ ne, nahe ŋkɛ keɗepe zəzə ta kweci ka 
Israyɛl ne, tsagha ɗe hɛ? 

13Gheyɛ ya kaka kesaka meghekɛ meghe, kwa pelə nya kwetɛŋe. Nzama yɛ kaka 
dale sebe kakele ŋkɛ kase ma.› 

14Kwa sebe ta ŋkɛ, ma pe yɛ sha telə kageze nda ghena ta ɗa ke Amasa: ‹Ashɛ ka 
yita mə wəka? Pa Shala ɗate ɗa le beze nya ndiremi kaghala ghala keɗema 'ya 
keveyi ŋa te ŋkwa Zhowab te ghəa ka sewajɛa ɗa!›» 

15Pa ghena nya gezete nya meghe David dzembe mehele ta ka Zhəwda. Jikə hɛ te 
ghena kwetɛŋe, ma ke hɛ sha meghe: «Zhɛneke geva kase teke le ka mene slene 
ta ŋa pɛtɛ!» 

16Pa meghe kelete hweŋkwa kezhɛne geva kadzawa ɓiyitsa hwa'a kwa mɛa 
hələa Zhəwrdɛŋe. 

Pa David sərəakɛ mene nda kwa ndiremi ke Shimɛyi 

Pa mbelia Zhəwda se kadzembe Gilgal kabegeme le meghe kezha kemane kajive 
te hələ. 

17Pa Shimɛyi, wəzege ta Gɛra, nde Bɛnjamɛn nya mbe Bahəwrim, ntsəte geva 
kadzawa le hɛ kezha begeme ta meghe David. 

18Nahe ŋkɛ kenza le mbelia Bɛnjamɛn slibə ba'a Siba, nde mene slene ki ghɛa 
Sawəl, zlaɓe le ŋwale tezhilia ŋkɛ meŋe mcɛfeghəmbe ba'a ka mene slene ta ŋkɛ 
bakemsə. Nahe hɛ kehi kahwɛ kadzawa Zhəwrdɛŋe kezha begeme le meghe, 

19mbe və nya nza mbelia ghɛa meghe kwa kwambelə kajive te yɛmə ne, nda hɛ 
kamene slene le ghena nya gezave nda meghe ke hɛ. Ma kwa jivenyɛ meghe te 
kema ta hələ ne, pa Shimɛyi negheyi geva hwa hɛɗi kwa kema ta ŋkɛ, 

20ma ke shɛ: «Mba meghe keve ɗa kande fete! Pa na kelemte fete nya menete 'ya 
te wənə, vəa ŋkwa nya slə ŋkɛ mbe Zhɛrəzalɛm. Mba ŋkɛ keve ɗa kande ghema 
ta ŋkɛ! 

21Nahe 'ya keɗepe nahe 'ya kemenete fete, ama ɓeshi ne, kanewe meghe tse nahe 
'ya kesawa kabegeme le mpelɛa ke kweci ka Israyɛl nyi laka bela kwa gwela.» 

22Pa Abishay wəzege ta male nya heka mbeli kaSerəwya, kelehwe ghena shɛ. Ma 
ke sha meghe: «Ashɛ mbeli katepesle Shimɛyi, va nya bezlakɛ meghe nya ntave 
Mahwətə ŋkɛ?» 

23Ama ma ke David sha Abishay hɛ le wəza meghekɛ Zhowab: «Wa ghena nya 
kwelɛ gheɓəmə le gheyɛ ŋwalea Serəwya wa? Wa raberə fɛa ghena ta ɗa yɛ wa? 
Kaɗe 'ya kapesle wəndə mbeli hwa ka Israyɛl, te veci nya tenza 'ya kameghe 
fəyitekeghə hwa hɛ we!» 

24Pa meghe gezete nda ke Shimɛyi: «Katepesle ŋa mbeli we, 'ya nde zemete ŋa 
fela.» 

David ntifəmte hwərə kwelɛ ghəa nci le Mefiba'al 

25Mefiba'al shia Sawəl ne, nahe ŋkɛ kese kabegeme le meghe perə. Se te veci nya 
slə meghe ba'a nda zhɛneke geva ŋkɛ kwelɛŋe kadzembe Zhɛrəzalɛm, Mefiba'al 
ne, kese ŋkɛ katsehe zlakama ta ŋkɛ we, kese ŋkɛ kapɛ seɗa ta ŋkɛ we, kese ŋkɛ 
katsewe lekwesa ta ŋkɛ we. 

26Ma kwa se ŋkɛ kwa kema ta meghe, ma ke shɛ: «Mefiba'al, va wa ɗema na kese 
yitea dzeghwa le 'ya wa?» 

27Ma ke Mefiba'al: «Maze yawe, nde mene ɗa slene ta ɗa nde ghwetete ɗa! 
Ndagwara ma 'ya gezete: ‹Ma kwa ɗema 'ya kashɛ dzeghwa megela ne, pa 'ya 
vate serede te kwara ta ɗa, tsetse nza 'ya kabeghakɛ meghe›, a 'ya. 

28Pa nde mene ɗa slene lə kaslate ŋa tseŋwə le sləa ɗa. Ma na gɛ ne, kala nde 
ghwene ta Shala na, wərə na kamene wəsə nya nakɛ na megela. 

29Wəndə shɛ ki ghɛa shi n'yɛ Sawəl pɛtɛ keɗema mbeli nyi gare mte kwa ntsə ta 
ŋa na. Ya tsagha shɛ ŋkɛ ne, pa na kelete ɗa hwa mbeli nyi kezeme wəsə le gha. 
Hweŋkwa va 'ya ya ɓɛhwɛ ka'yɛwe kwete ganyɛa nza we.» 

30Ma ke meghe: «Ma gɛ, kewəba gezete ghena mbeli te. Nahe 'ya ketarete gheyɛ 
le Siba, pa yɛ nehehwe wəvea Sawəl.» 

31Ma ke Mefiba'al: «Wərə Siba kakalehwe pɛtɛ kaŋa ŋkɛ. Ma ghena nya wəba ne, 
pa meghe zhɛneghe geva kalə sha ghɛa ŋkɛ kwelɛŋe.» 

David ɗave nda meleɓe ke Barzilay 

32Nahe Barzilay, nde Rogelim nya te hɛɗia ka Gala'ad kedzawa Zhəwrdɛŋe. Pa 
hɛ jivenji te hələa Zhəwrdɛŋe zlaɓe le meghe, nda teslənyɛ ŋkɛ yite mɛa hələbə. 

33Nahe ŋkɛ kenza kameha za nya nza va ta ŋkɛ deghesemsə. Nahe ŋkɛ kenza 
kande mcɛlə tsape, gheŋkɛ nde kemane meghe vəa ŋkwa nya nza ŋkɛ mbe 
Mahanayim. 

34Ma ke meghe shɛ: «Barzilay, mbi ɓə kadzeme Zhɛrəzalɛm yitea 'ya, 'ya nde 
tekele ghena nya kənəa gha.» 

35Ma ke Barzilay: «Maze yawe, tsema tene hɛa ɗa te ghweme wa? Keɓɛhwɛ ŋkɛ 
kedzeme Zhɛrəzalɛm 'ya yitea gha! 

36Tsetsenya ne, deghesemsə va ta ɗa, berete va 'ya ɓiyitsa gare neheve wəsə nya 
ganyɛ le nya ndiremi we. Mba 'ya kafa zeɗe te wəsə nya zeme 'ya le nya sa 'ya 
we, kafa ŋwələa ka gha cimə nyi kazhili le nyi kami 'ya we. Wa raberə lə 'ya kanza 
kaslene nya va gha wa? 

37Deke zlakemte hələa Zhəwrdɛŋe yanza 'ya kabeghakɛ ŋa nahe. Bandanyɛ ne, 
gare 'ya kawa ɗa wəsə na we! 

38Pelakɛ ɗa zhɛneghe geva 'ya kalə sha meleme ta ɗa, kamte yitea kwele ta yiteyɛ 
ɗa le meyɛ ɗa. Ama wa nya wəzege ta ɗa nya Kimeham: gheŋkɛ nde telə yitea 
gha, pa na kamene nda kala nya nakɛ na megela.» 

39Ma ke meghe: «Ya, megela, pa Kimeham kabeghe ɗa, katemene nda 'ya kala 
nya zəzəte na. Yayata wəsə nya 'yɛwe na va 'ya ne, kateyɛ ŋa 'ya.» 

40Pa mbeli pɛtɛ jivenji te Zhəwrdɛŋe, kwa sebe ta nya jivenyɛ meghe te. Pa David 
həməwəve Barzilay ba'a wəpikɛ ŋkɛ, pa zhɛnete geva kalə sha ghɛa ŋkɛ. 

41Pa meghe lənyɛ kadzembe Gilgal, kabeghe Kimeham. 

Mɛ menete geva kwelɛ ka Zhəwda le ka Israyɛl 

Pɛtɛa ka Zhəwda le kweci bela ta ka Israyɛl nyi laka bela kwa gwela beghakɛ 
meghe. 

42Pa mbeli nyi laka bela kwa gwela se shɛ, ma ke hɛ 'yɛwete ve: «Wa raberə nda 
kelemte ŋa ka Zhəwda, ka kesaka meyɛ n'yɛ kajive te hələa Zhəwrdɛŋe le mbelia 
ŋa, ndagwara yitea gha ka sewajɛa ŋa pɛtɛa nci wa?» 

43Ma ke ka Zhəwda zhɛnete: «Kwa nza ŋkɛ menə ma ghen'yɛ le meghe ke gheyɛ! 
Ta wa hwepe wənə yɛ te wa? Meghe nde veyi n'yɛ mbe nza ta n'yɛ na? Na, wəsə 
gəmə yakemave ghen'yɛ va meghe na?» 

44Taghanyɛ, ma ke ka Israyɛl sha lewela: «Menə ma ghen'yɛ le meghe ke gheyɛ 
meŋe zhigə. Kaganda ne, dekwede ma n'yɛ le David ke gheyɛ! Wa raberə zhɛre 
n'yɛ yɛ kala wəsə nya te kəsə wa? Ashɛ mpelɛa ghen'yɛ ka gezete kele ta meghe 
kase wəka?» Ama za ma ka Zhəwda ncɛte ghəa nci kaka ghyana ke ka Israyɛl 
mbe ghena shɛ kageze. 

2 Saməyɛl 20 

Shɛba kazhɛne nda ghə ke David 

1Le kwete wəsəa kwadanyɛa wəndə tagha mbe Gilgal, nde Bɛnjamɛn sləa ŋkɛ 
Shɛba, wəzege ta Bikri. Pa ŋkɛ vɛte veke, ma ke tsate lewela: «Wəsə ketsakɛ n'yɛ 
shɛ le David we, wəsə shɛ kejikəte n'yɛ le wəzege ta Zhɛsɛ we! Ka Israyɛl, zhɛne 
geva yayata wəndə kalə sha ghɛa ŋkɛ!» 

2Pa ka Israyɛl slənji yitea David kezha təkwə təkwə Shɛba, tene deke ka Zhəwda 
kabeghe meghe slə mbe Zhəwrdɛŋe kadzembe Zhɛrəzalɛm. 

3Sema ta ŋkɛ kadzeki ghɛa meghe ne, ntake meghe kazele mi meghwa ta ŋkɛ nyi 
sərəakɛ ŋkɛ meŋe kezha ya ghɛa meghe. Pa beteyi hɛ ki kwete ghɛ kaya hɛ 
megela le wəshi kezemea nci, ama ashɛ kaɓelahe le hɛ we. Mba hɛ kala ka wedidi, 
ya tsema nza za nci teghweme. 

Zhowab peslekɛ Amasa 

4Ma ke meghe sha Amasa: «Tsenete ka sewajɛa ka Zhəwda! Nahe 'ya kendeke ŋa 
hɛ mahekene kase na le hɛ teke kwa kema ta ɗa.» 

5Pa Amasa lə kamenete ghena nya gezete nda meghe, ama pa zlakemte hɛ nya 
ndeke nda meghe. 

6Ma ke David sha Abishay: «Ma tsetsenya ne, dzawe ma tenza ndiremia Shɛba 
ke Absalom. Kwiɗi kanza kawəndə nya wəba te ghəa ka sewajɛa ɗa le ghəa ɗa, 
zelete ŋkɛ tewə ŋkɛ kenaka kakemave ŋkwa mbe meleme kwa berete ba'a 
kambelenyɛ va gheɓə.» 

7Ma ka sewajɛ nyi va Zhowab, le ŋa ka Krɛte ba'a ŋa ka Pɛlɛt nyi keya ghɛa 
meghe, geze ta ŋkɛ ne, pɛtɛa ka sewajɛ nyi gare mpa, cape hɛ le Abishay. Pa hɛ 
slə mbe Zhɛrəzalɛm kazele Shɛba. 

8Pelɛ hɛ takwa yitea gela nya wəba ta Gabawon. Ma nda ntsehe Amasa ne, nahe 
Zhowab kehwepemte geva le lekwesa sewajɛa ŋkɛ, le hətə hwa hwə zleŋgeɗe 
kafayɛa ŋkɛ ve mbe kwəɓə hwa hwə. Ma kadzeghwa Zhowab, pa kafayɛ teɗenyɛ. 

9Ma ke Zhowab sha Amasa: «Tsema na wa wəza meyɛ ɗa?» Pa keseve ghwɛmɛa 
Amasa le dzeve kwa zeme kezha həməwə ŋkɛ. 

10Kese Amasa kave zəzə te kafayɛ nya kelete Zhowab le gwela we. Tɛapa'a ŋkɛ 
shɛ te hwə ve. Ŋweyɛ helia Amasa te hɛɗi, mtiwə ŋkɛ kaɗema Zhowab ken'yikɛ 
ŋkɛ kakwa bake zhigə. 

Nahe zhɛne ghəa Shɛba 

Kwa sebe ta ŋkɛ cape yɛ Zhowab le wəza meghekɛ Abishay kazele Shɛba. 

11Pa kwete sewajɛa Zhowab ghereŋenyɛ kənəa wəndə kemte mtea Amasa, ma 
ke: «Ka mcɛhɛnyɛ Zhowab le mbeli nyi kaŋa David ne, pa hɛ katəkwə təkwə 
Zhowab!» 

12Pa Amasa təŋwələŋwəahwe geva mbe mimia ŋkɛ kwa hweŋkwa. Ma newe ke 
sewajɛ ne, nahe yayata wəndə keghereŋe. Pa ŋkɛ kelemte wəndə kemte mte kwa 
hweŋkwa ba'a veyi ŋkɛ mbe kwete wəve, pa vaghe lekwesa kənə. 

13Ma kwa menete ŋkɛ kala nyagha ne, ŋkeɗe ka sewajɛ kwa sebe ta Zhowab, 
kakeka Shɛba. 

14Pa Zhowab zlakemte hɛɗia pɛtɛa ka Israyɛl kakekave meleme ta Abɛl-Bɛt-
Maka. Pa pɛtɛa ka Bɛri tsenete geva kezha keka hɛ perə. 

15Pa Zhowab le ka sewajɛa ŋkɛ dzaslete meleme le hi geva yitea mpa, kwa nza 
ŋkɛ mbe Shɛba. Pa hɛ tseneyite hɛɗi yitea zlia meleme yipə yipə le zlia shɛ, ntake 
hɛ kaŋzla. 

16Ma ke kwete male kwa ntsehwele ntsehwele tsate lewela mbe meleme: «Kafa 
yɛ, kafa yɛ! Gezete nda mə ke Zhowab hendeke geva Zhowab ŋkɛ kasame teke, 
'ya kageze nda ghena.» 

17Pa Zhowab hendeke geva, ma ke malea shɛ: «Gha ya kaZhowab na?» Ma ke 
Zhowab: «E'e 'ya ŋkɛ!» Ma ke male: «Gweɗakwe pa na kezha fa wəsə nya geze 
ŋa 'ya.» Ma ke Zhowab shɛ: «Mbe fa 'ya.» 

18Ma ke malea shɛ shɛ: «Mbe geze mbeli vəashi: ‹Nahe mbeli ketseɓate ghena 
mbe Abɛl-Bɛt-Maka ne, pa ŋkɛ hite geva.› 

19Nahe meleme ta n'yɛ kenza hwa meleme nyi gweɗakwe ma ba'a nyi dɛŋe dɛŋe 
ma mbe Israyɛl. Ama gha ne, gha kaɗe kazamte meleme nya nza nya zləvə te hwa 
meleme ta ka Israyɛl! Wa raberə ɗe na kabezemte wəsə nya kaŋa Mahwətə wa?» 

20Ma ke Zhowab zlape zlape: «Tɛape we, kezəzəte teremte ŋkwa 'ya ba'a ya 
nyama nyama ŋkɛ we! 

21Tsagha ŋkɛ we. Deke wəndə kwetɛŋe teke hwa ghweme ta Ɛfrayim, sləa ŋkɛ 
Shɛba, wəzege ta Bikri, nya kefate nda ma ghena ke meghe David. Kesave ɗa mə, 
gheŋkɛ nahe nda slə n'yɛ ghen'yɛ mbe meleme.» Ma ke malea shɛ shɛ: 
«Katenegha ŋa ghəa ŋkɛ ghen'yɛ dzawa te zli.» 

22Pa malea shɛ lə sha mbelia nta kancɛte nda ntsehwele ke hɛ. Pa mbeli slave 
nda ghəa Shɛba kaneghave nda ke Zhowab. Katevɛ veke ŋkɛ. Tagha gɛ, kateslə 
hɛ le mbelia ŋkɛ kajɛghɛ. Zhowab le ghəa ŋkɛ ne, kazhɛne geva kadzembe 
Zhɛrəzalɛm sha meghe. 

Sləa ka mene slene ta David nyi jama jama 

23Zhowab ya ka meghea ka sewajɛa ka Israyɛl. Benaya, wəzege ta Yoyada, ya te 
ghəa ka Krɛte, ka Pɛlɛt ba'a ka ya ghɛa meghe. 

24Adoram ya te ghəa slene nya ve nda mbeli ke wəndə le berete. Yoshafat, 
wəzege ta Ahiləwd, nde kele ghena ta meghe. 

25Sheva ya kande rafe wəshi. Yɛ Sadok le Abiyatar ya kaka dzeghe Shala. 

26Ira, hwelefe ta Yayir, kande dzeghe Shala ŋkɛ ke David. 

2 Saməyɛl 21 

Ka Gabawon le yɛ ka shihɛnyɛa Sawəl 

1Te vəa David ne, na ma kemenete geva kava mahekene. Pa David ka'yɛwe ghena 
va Mahwətə, ma ke Mahwətə shɛ: «Va fete ta Sawəl le ghɛa ŋkɛ kwa mpəmte 
ŋkwa hɛ, kwa mpəmte ka Gabawon hɛ nda menete geva ŋkɛ.» 

2Pa meghe heka ka Gabawon kezha geze ghena le hɛ. Ka Israyɛl ka Gabawon we, 
ama ka Amor nyi ketene, nyi sərəakɛ hɛ le mpi. Nahe ka Israyɛl kejikəte geva le 
hɛ laka fela. Ama nahe Sawəl kese kasepa kazamte hɛ kwa ɗehwe ka Israyɛl ŋkɛ 
le ka Zhəwda kwele kwele. 

3Ma ke David sha ka Gabawon: «Wa yanza 'ya kamenete kezha gheyɛ, le wa nza 
'ya kahite ghena nya bezemte ŋayɛ Sawəl nda nza yɛ kawəpikɛ mbelia Mahwətə 
wa?» 

4Ma ke ka Gabawon zhɛnete nda: «Kahite geva ghena ta n'yɛ le Sawəl ba'a ghɛa 
ŋkɛ laka mze kwa tɛawetɛa, mze kwa tere tere keɗema mte ta nde Israyɛl we.» 
Ma ke David: «Ma wəsə nya gezete yɛ ne, kamene 'ya kezha gheyɛ.» 

5Ma ke hɛ sha meghe: «Ma kwa ɗe Sawəl kampə n'yɛ ne, nahe ŋkɛ kekelete zəzə 
keza sebe te ghen'yɛ te hɛɗia ka Israyɛl. 

6Pa mbeli ndeke n'yɛ mbeli mberefaŋe hwa ŋwalea ŋkɛ kahwepe hɛ ghen'yɛ 
ŋalawe kwa kema ta Mahwətə kwa Gibɛya ta Sawəl nya ntave Mahwətə 
kameghe.» Ma ke meghe sha hɛ: «Kateve ŋayɛ hɛ 'ya.» 

7Pa David yate mpia Mefiba'al, wəzege ta Zhonatan, wəzege ta Sawəl, va fela nya 
zemete yɛ David le Zhonatan, wəzege ta Sawəl kwelɛ ghəa nci kwa kema ta 
Mahwətə. 

8Ama pa meghe fəte yɛ Armoni le Mefiboshɛt ŋwalea Rispa bake, wəzha ta Aya, 
nyi yave nda nde ke Sawəl, le ŋwale tezhilia Mikal mcɛfe, wəzha ta Sawəl, nyi 
yave nda nde ke Adriyɛl, wəzege ta Barzilay mbe Mehola. 

9Pa ŋkɛ fəave nda hɛ ke ka Gabawon nyi kempəmte hɛ ŋeŋalawe te sheghwə pelɛ 
wəmbə kwa kema ta Mahwətə. Pɛtɛa nci mberefaŋe kempəmte geva kanya 
kwetɛŋe, te kwa ghate hɛa leke ta megi. 

10Pa Rispa, wəzha ta Aya, kelete behwe nya kənəa ghəa nta ba'a pelakeyi te gela 
ghala ghate leke ha mbeli mba mbeli nyi kempə mpə pelɛ pa nda se va kame 
kənəa hɛ. Kaya hɛ nde va 'yɛ kempekwe te hɛ heveci, kaya wəshi keseɗa nyi hwa 
gamba kezeme heviɗi. 

11Pa mbeli gezete nda ke David wəsə nya menete Rispa, wəzha ta Aya, male 
meghwa ta Sawəl. 

12Pa David lə kafəke 'yɛ'yɛa Sawəl ba'a ŋa Zhonatan, wəzege ta ŋkɛ va mbeli nyi 
mbe meleme ta Yabɛsh, te hɛɗia Gala'ad, nyi keghərə hɛ te ŋwela ta Bɛt-Shɛyan, 
te ŋkwa nya hwepeyi hɛ hɛ ka Filisti ŋalawe te veci nya ɗate Sawəl hɛ mbe 
Gilbowa. 

13Pa fəke hɛ, ŋa Sawəl le ŋa wəzege ta ŋkɛ Zhonatan. Pa mbeli ŋasete 'yɛ'yɛa 
mbeli nyi hwepeyi hɛ mbeli mberefaŋe hɛ deŋwa. 

14Pa mbeli lamte 'yɛ'yɛa nci zlaɓe le ŋa Sawəl ba'a le ŋa Zhonatan wəzege ta ŋkɛ 
te hɛɗia Bɛnjamɛn, mbe Sɛla, kwa kwele ta Kish, yitenyɛa Sawəl. Pɛtɛ mbeli 
menete wəshi nyi gezete meghe. Ma kwa sebe ta nyagha ne, pa Shala sərəakɛ 
hɛɗi kanza le kwelɛŋe. 

Mpa le ka Filisti 
(1 WMKM 20.4-8) 

15Pa ka Filisti menete mpa le ka Israyɛl zhɛkwa. Pa David dzawa le mbelia ŋkɛ, 
pa hɛ ɗate ka Filisti. Pa David leɓenyɛ. 

16Ishebi-Benob, nya kahwelefe ta Harafa, pa megha mze kwa ghwə ghwə ve nya 
kenza gare kiləwə mahekene, pa kafayɛ mɛnɛfɛ. Kaɗe ŋkɛ kapesle David. 

17Ama pa Abishay, wəzege ta Serəwya, se kezha kemane David ba'a peslekɛ nde 
Filisti. Pa mbelia David zemete nda fela, ma ke hɛ: «Kadzemte mpa na hwa 
ghen'yɛ zhɛkwa we, yagha na kazamte sebe te meghe mbe Israyɛl.» 

18Ma kwa sebe ta nyagha ne, pa mpa zhɛne menete geva le ka Filisti kwa Gob. 
Vəa ŋkwa shɛ peslekɛ Həwsha Sibkay, peslekɛ Saf nya kahwelefe ta Harafa. 

19Pa mpa menete geva le ka Filisti mbe Gob. Ma vəa ŋkwa shɛ ne, pa Ɛlanan, 
wəzege ta Ya'arɛ-Oregim, nde Bɛtelɛhɛm peslekɛ Goliyat, nde Gat, nya nza 
megha ve kala sheghwəa tsayɛwa ta zlave. 

20Pa kwete mpa menete geva zhɛkwa mbe Gat. Le kwete sewajɛa ka ghema shɛ 
kebiyanyɛ nya nza ŋwalea dzeve ŋkwaŋe ba'a ŋwalea seɗa ŋkwaŋe, bakemsə 
wəfaɗeghəmbe pɛtɛa nci, hwelefe ta Harafa ŋkɛ perə. 

21Pa kaŋele ka Israyɛl. Pa Zhonatan wəzege ta Shama, wəza meghekɛa David 
peslekɛ. 

22Mbeli nyi wəfaɗe nyi ne, hwelefe ta Harafa hɛ mbe Gat. Pɛtɛ hɛ kempə hwa 
mpa va David le mbelia ŋkɛ. 

2 Saməyɛl 22 

David katsa nda hana ke Shala kwa hərəte ŋkwa ŋkɛ 
(CIM 18) 

1Pa David gezete nda ghena kwa cimə ke Mahwətə, te veci nya mbeleke Mahwətə 
va ka ghema ta ŋkɛ pɛtɛ ba'a va Sawəl: 

2Mahwətə ya kakeleɓa ta ɗa, kaberete ta ɗa, kande mbele ɗa. 

3Nahe Shala ta ɗa kenza kagela nya wəfərə 'ya mbe, nahe ŋkɛ kenza kageləa ɗa, 
kawəsə kempa nya kembele ɗa, kaŋkwa nya berete ta ɗa. Kawəfərə 'ya vare 
gheŋkɛ kezha mbele 'ya va ka mene berete. 

4Tsahe Mahwətə mbeli! Ma kenza 'ya kaheka ŋkɛ kezha kemane ne, kambele ɗa 
ŋkɛ va ka ghema ta ɗa. 

5Kwa nza ŋkɛ nahe sefəa mte kentəsləte ɗa, kadake ɗa ŋkɛ kala ghwa nya kebeze 
ŋkwa. 

6Mbasa 'ya kedzawa dəŋwə ketsa ŋkwa ta mte kentəsləte ɗa, kwa kema ta ɗa 
dagalawea mte. 

7Mbe yaka ta ɗa, nahe 'ya kese kaheka Mahwətə, nahe 'ya kese kaheka Shala ta 
ɗa. Mbe ghɛa ŋkɛ ne, kafa heka ta ɗa ŋkɛ, nahe ŋkɛ keɗete kafa heka ta ɗa kezha 
kemane. 

8Tagha gɛ, pa hɛɗi gaŋkəɗəte geva le berete. Pa ghweme gaŋkəɗəte geva te 
shihəa ŋkɛ. Pa hɛ gaŋkəɗəte geva va hwepe wənə ta ŋkɛ. 

9Kashave n'yi mbe ŋshia ŋkɛ, pa ghwə ketere ŋkwa kasame kwa mɛa ŋkɛ. Pa yɛ 
laɗe ta ghwə same kwa. 

10Kakesakawa ghweme ŋkɛ kasawa, pa sawa, deɓe deɓe ləmbə mbe seɗa ta ŋkɛ. 

11Pa ŋkɛ dzeme shɛrəbɛŋe kazli yitea ghweme, kanca ŋkɛ te bidzəa sefə. 

12Kamene ŋkwesle ŋkɛ kala cɛ lekwesa ntəslə ŋkɛ kwa, mbe ləmbə nya nza yɛmə 
mbe. 

13Te kema ta ŋkɛ ne, waŋetalaŋe ŋkwa, kazlɛŋe geva laɗe ta ghwə. 

14Pelɛ ghweme gaka berazlɛ ta va Mahwətə, te hɛɗi cakeɗake kafa ŋwələa ŋkɛ. 

15Kahe sla ta va ŋkɛ kadzete yayata ŋkwa, kahe have laka yayata ŋkwa. 

16Kanca geva ŋkwəɗəa yɛ ndərə, darahwe shihəa hɛɗi ncɛte geva, kwa gaka 
Mahwətə laka sefəa ŋkɛ, nya keshave mbe ŋshia ŋkɛ. 

17Pelɛ yitea ghweme kaha dzeve ŋkɛ kakese, pa kelakame ɗa kwa ndərə. 

18Pa ŋkɛ mbeleke ɗa va ka ghema ta ɗa nyi kaka berete, va ka yiɗə ɗa nyi nza 
berete va hɛ za ma ke 'ya. 

19Ghereŋe ŋkɛ te kema ta ɗa te vecia yaka nyi te 'ya, ama pa Mahwətə se 
kakemanakɛ ɗa. 

20Pa kelakave ɗa kaveyi ɗa waɗe, na kembelete ɗa va nya ɗe ɗa ŋkɛ. 

21Kala nza tiɗiɗia ɗa menete ɗa Mahwətə, kamene ɗa wəsə ŋkɛ kala wɛŋea dzeve 
ta ɗa, 

22kwa nza ŋkɛ nahe 'ya keyate ghena ta Mahwətə, keslə ɗa 'ya cakeɗake yitea 
Shala ta ɗa kala ka 'yaghwa mehele we. 

23Pɛtɛ wəshi mahalegəa ŋkɛ kwa kema ta ɗa, kanehe 'ya le ghena nyi gezeke ŋkɛ 
we. 

24Tiɗiɗi se 'ya kadzeghwa le, nahe 'ya keyate ghəa ɗa va yayata fete. 

25Ma zhɛkwa ne, pa Mahwətə menete ɗa kala nza tiɗiɗia ɗa, kala wɛŋea ɗa kwa 
kema ta ŋkɛ. 

26Laka gheŋkɛ nya dɛŋe dɛŋe ne, kanza na dɛŋe dɛŋe, laka katsala nya kenza 
tiɗiɗi ncɛ ghəa ŋa na tiɗiɗi, 

27laka wəndə nya wɛŋe ne, kancɛ ghəa ŋa na wɛŋe, laka nde mbəɗəkwə ne, kancɛ 
ghəa ŋa na kentsehwele ntsehwele. 

28Kase na kakemane mbeli nyi keshifə ghəa nci. Le newe ŋkwa ta ŋa ne, kashifə 
ka kele ghə na. 

29Gha ya kapaterela ta ɗa Mahwətə! Mahwətə nde waŋe ɗa ŋkwa hwa ŋkwesle. 

30Le gha ne, kahwɛ 'ya kadzeghəa ka sewajɛ kahe kahe, le Shala ta ɗa mpereke 
'ya dzawa wəmbəa zli. 

31Hweŋkwa ta Shala ne, tiɗiɗi ŋkɛ, Ghena ta Mahwətə ne, kaganda ŋkɛ. Gheŋkɛ 
ya kageləa mbeli nyi kekemave ŋkwa kenza mbe. 

32Wa Shala wa, keɗema Mahwətə? Wa ya kakeleɓa keɗema Shala ta ɓəmə wa? 

33Shala ya ŋkwa nya berete ta ɗa nya kehi ɗa hweŋkwa ta ɗa tiɗiɗi. 

34Pa ŋkɛ yipəte seɗa ta ɗa le ŋa kɛme, pa veyi ɗa pelɛ ghəa wəmbə. 

35Kateke nda mpa ŋkɛ ke dzeve ta ɗa. Dzeve ta ɗa ne, pa benakete rəgi kwa mze 
kwa tɛawetɛa. 

36Mbe ve ɗa geləa mbele ŋkwa ta ŋa na, ghena nya zhɛne ɗa na nde kelete ɗa. 

37Waɗe pelakɛ ɗa na kadzeghwa, katsa ɗa tehene te seɗa we. 

38Kakeka ka ghema ta ɗa 'ya ba'a kaza hɛ 'ya. Kazhɛne geva 'ya kase keɗema 'ya 
kezamte hɛ we. 

39Pa 'ya zamte hɛ, kancɛhwemte hɛ, mba hɛ kasate tɛape we. Kabete hɛ yitea 
seɗa ta ɗa. 

40Gha nde ve ɗa berete yitea mpa, gha nde ve ka ghema ta ɗa kadzembe seɗa ta 
ɗa. 

41Gha nde keka ka jaga ta ɗa te kema ta ɗa. Wərə 'ya kazamte ka mpa ta ɗa. 

42Newe ke hɛ ne, nde mbele hɛ shɛ we, katsa nda lewela hɛ ke Mahwətə ne, 
kazhɛne nda ŋkɛ ke hɛ we! 

43'Ya kahə hɛ kakeləwə, kaŋkeɗe hɛ kala rekɛ nyi kwa hweŋkwa. 

44Pa na mbelemte ɗa va zhɛne ghə ta mbelia ɗa. Kave ɗa na te ghəa mbeli. 
Hwelefefi nyi ɗepema 'ya ne, pa hɛ mbe dzeve ta ɗa. 

45Ka mentiɓə ne, kase sha 'ya le ghena zeɗe, kwa ghate ta ghena nya gezeke 'ya 
ne, mbe yɛ ɗa fete hɛ yite. 

46Benake ka mentiɓə, kashave hɛ mbe ghɛ kwa berete ta nci ne, kabare bare hɛ. 

47Le mpi Mahwətə, hana 'ya sha wəndə nya kakeleɓa ta ɗa! Pa Shala nya 
kakeleɓa, nya kembele ɗa nza kande hərə ŋkwa! 

48Shala nya keve ɗa wa ghena, nya keve mbeli yitea 'ya, 

49Gha nde mbele ɗa va ka jaga ta ɗa. Pa na kelete ɗa kewəbanyɛ kwa kema ta ka 
mpa ta ɗa, kambele ɗa na va ka mene berete. 

50Vatse nda tsahe ŋa 'ya hwa mbeli Mahwətə, kagha cimə 'ya te sləa ŋa. 

51Wəsə nya wəba yamene ŋkɛ kezha mbele ta meghea ŋkɛ, kamene nda ganyɛ 
ŋkɛ ke wəndə nya ntave ŋkɛ, laka David ba'a laka ka shihɛnyɛ kaghala ghala. 

2 Saməyɛl 23 

Kwa keɗaŋe ta ghena ta David 

1Wa nya kwa keɗaŋe ta ghena ta David nya: Fate mə ghena ta David, wəzege ta 
Zhɛsɛ, ghena ta wəndə nya keveyi geva pelɛ ghəa wəmbə. Mɛsia Shala ta Zhakob, 
nahe ka Israyɛl keɗehwe kagha kwa cimə. 

2Nahe Sefəa Mahwətə kegezete ghena laka 'ya, kwa mɛa ɗa ghena ta ŋkɛ. 

3Shala ta ka Israyɛl, kegezete ghena, ma ke Keleɓa ta ka Israyɛl sha 'ya: «Wəndə 
nya kemene meghe te mbeli le nza tiɗiɗi, wəndə nya kemene meghe te mbeli 
laka hawe va Shala, 

4Gheŋkɛ nde nca kwa ghweme kesame veci, masheke te veci nya ɗema ləmbə 
shɛ. Laka ɓele ta ŋkɛ ba'a laka va ne, kapese wəshi shave mbe hɛɗi kakwa 
ɗɛkeɗɛ.» 

5Wa nya tsetse mene nda Shala ke mbelia ɗa: nahe ŋkɛ kemenete jikə geva nya 
kaghala ghala le 'ya, laka ghena nyi nza ŋkɛ dɛŋe dɛŋe te. Te yayata və ne, kave 
ɗa hərə ŋkwa ŋkɛ, mbe yipəte ɗa zəzə ta ɗa ŋkɛ. 

6Ma mbeli nyi yiɗə Shala ne, kala tigə nyi negha mbeli hɛ, nya ɗema wəndə 
kakelete le dzeve. 

7Wəndə nya kekwaɗakɛ ne, wəsə kempa nya le lɛ keɗema nya le sheghwəa 
megha yakele ŋkɛ, nahe hɛ keteremte geva le ghwə taghanyɛ. 

Ka katsala kɛfi kempa ta David 
(1 WMKM 11.10-47) 

8Wa nyi sləa ka katsala kɛfi kempa ta David nyi: Isheba'al, nde Hakmon, nya hwa 
ka ya ŋkwa. Gheŋkɛ yaheka mbeli perə kaAdino, nde Ɛsne, nya kempəmte mbeli 
gwəmsə deghese kwetɛŋe zhigə. 

9Kwa sebe ta ŋkɛ, Ɛlazar, wəzege ta Dodo, wəzege ta Ahowa. Tehə ŋkɛ hwa ka 
katsala kɛfi mahekene nyi nza hɛ le David kwa tsenete geva ka Filisti kampa le 
hɛ. Vəa ŋkwa dzeghwanji ka Israyɛl. 

10Ama pa Ɛlazar ghereŋe dɛŋe dɛŋe ba'a mpəmte ka Filisti hwa'a te və nya nza 
dzeve ta ŋkɛ kemte mte va leɓe te ghəa kafayɛa ŋkɛ. Hərə ŋkwa nya wəba 
yandeke Mahwətə te vecia shɛ ke Israyɛl. Ma mbeli nyi kwa sebe ta Ɛlazar ne, 
deke kezha fə wəshi mbeli nyi kempə. 

11Kwa sebe ta ŋkɛ, Shama, wəzege ta Agɛ, nde Harar. Pa ka Filisti tsenete geva 
mbe Lɛhi. Le kwete wəve tagha nya wəzate tsə kwa gheme mbeli mbe. Kahwɛ 
mbeli kezha wəfərə mbe va ka Filisti. 

12Ama meslete Shama te tepe ta wəvea shɛ, kampə ka Filisti. Pa Mahwətə menete 
hərə ŋkwa nya wəba. 

13Ma yipə yipə le və keleke ha ne, pa kweci mahekene hwa ka meghe nyi 
mahekenemsə dzawa sha David kwa gezlɛŋəa Adəwlam. Nahe kwete bela ta ka 
sewajɛa ka Filisti kemenete ghedəkwəa nci kwa zlərəa Refay. 

14Nahe David kenza tewəfərə. Kwete ŋkwa ka sewajɛa ka Filisti ya shɛ kwa 
Bɛtelɛhɛm. 

15Pa David gezete kwete zəzə, ma ke: «Wa nde nza kasame ɗa yɛmə nya kwa 
dəghwə nya wəba nya mbe Bɛtelɛhɛm tse wa?» 

16Pa ka sewajɛ nyi mahekene ɓiyitsa dzawa ghedəkwəa ka Filisti le berete, gəve 
yɛmə nya kwa ŋkwa ketsene yɛmə nya mɛa degha ta Bɛtelɛhɛm. Pa hɛ keleke 
yɛməa shɛ ba'a ndeke nda ke David. Ama kese ŋkɛ kasa we, pa ŋkɛ ndeke nda ke 
Mahwətə laka ɓasle ŋkɛ te hɛɗi. 

17Ma ke David: «Mahwətə, hweŋkwa va 'ya kasa yɛməa shɛ we! Nahe ŋkɛ kenza 
kala mimia mbeli nyi kelə kezha gə ŋkɛ nyi mbasa mbasa kezamte mpia nci.» Pa 
ŋkɛ ɗema sa yɛməa shɛ. Wa nya tsetse wəsə nya menete ka katsala kɛfi nyi 
mahekenea shɛhɛ. 

18Abishay, wəza meghekɛa Zhowab, wəzege ta Serəwya, wəndə kwelea ka ya 
meghe. Gheŋkɛ nde mpəmte ŋkwa gwəmsə mahekene le megha, hwa mbeli nyi 
mahekene nyighɛ ŋkɛ. 

19Gheŋkɛ yanza zləvə te za ma ke nyi mahekene. Gheŋkɛ ya kameghea nci. Ama 
keyipəte geva le nyi mahekene we. 

20Benaya, wəzege ta Yoyada, wəndə nya nza zləvə te ŋkɛ, nde mbe Kabsɛyɛl nyi 
kemenete wəshi nyi dzawe dzawe. Gheŋkɛ nde mpəmte ka sewajɛ nyi ghyana 

ghyana bake mbe Mowab. Gheŋkɛa shɛ nde dzawa kapeslekɛ nivɛrə kwa yitea 
weta yɛmə hwa kwacakelɛ nya dzawe. 

21Gheŋkɛ nde peslekɛ nde Ɛzhipte nya kefege le ghəa ŋkɛ. Megha ya yitea dzeve 
va nde Ɛzhiptea shɛ. Pa ŋkɛ dzawa shɛ le geta, zləgwəhwe megha ta nde Ɛzhipte 
ba'a peslekɛ ŋkɛ le megha. 

22Wa nya wəsə nya menete Benaya nya, wəzege ta Yoyada, kwete ŋkɛ təhə hwa 
ka katsala nyi mahekene nyighɛ. 

23Gheŋkɛ yanza zləvə te kwele ma ke ka mahekenemsə. Ama ashɛ ŋkɛ hwa 
wəvəsəa nyi mahekene we. Pa David mbeɗeyi ŋkɛ kawəndə nya keya ŋkɛ. 

24Asayɛl, wəza meghekɛa Zhowab, təhə ŋkɛ hwa nyi mahekenemsə. Tsagha 
Ɛlanan, wəzege ta Dodo, nde Bɛtelɛhɛm, 

25Shama, nde Harod. Ɛlika, nde Harod. 

26Hɛlɛts, nde Palti. Ira, wəzege ta Ikɛsh, nde Tɛkowa. 

27Abiyɛzɛr, nde Anatot. Mebəwnay, nde Həwsha. 

28Salmon, nde Ahowa. Maray, nde Netofa. 

29Hɛlɛb, wəzege ta Ba'ana, nde Netofa. Itay, wəzege ta Ribay, mbe Gibɛya ŋwalea 
Bɛnjamɛn. 

30Benaya, nde Piraton. Hiday, laka pəkwə ta veci yitea Ga'ash. 

31Abiyalbon, pelɛ ŋwela nya ntɛaŋentɛa. Azmavɛt, nde Bahəwrim 

32Ɛliyaba, nde Sha'albon. 

33Shama, nde Harar. Ahiyam, wəzege ta Sharar, nde Harar. 

34Ɛlifɛlɛt, wəzege ta Ahasbay, wəzege ta kwete nde Ma'aka, Ɛliyam, wəzege ta 
Ahitofɛl, nde Gilo. 

35Hɛsray, nde Karmɛl, Pa'aray, nde Arab. 

36Igal, wəzege ta Natan, mbe Soba, Bani mbe hwelefe ta Gad 

37Sɛlɛk, nde Amon, Naray nde Beyɛrot, nya kekele wəshi kempa ta Zhowab, 
wəzege ta Serəwya. 

38Ira ba'a Garɛb nyi kwa yita ta Yɛtɛr, 

39Əwri, nde Hɛt. Pɛtɛa nci ne, mbeli mahekenemsə mberefaŋeghəmbe. 

2 Saməyɛl 24 

David ɓelate ka Israyɛl le rafe 
(1 WMKM 21.1-6) 

1Pa Mahwətə hwepete wənə va ka Israyɛl zhɛkwa. Pa ŋkate David yitea mene 
wəsə nya ɗema hɛ, ma ke shɛ: «Kwiɗi ɓelate ka Israyɛl le ka Zhəwda le rafe!» 

2Ma ke meghe sha Zhowab meghea ka sewajɛ nya nza hɛ: «Dzeghwamte pɛtɛa 
hɛɗia Israyɛl, se te hɛɗia Dan hwa'a te ŋa Bɛrshɛba, rafete mbeli. Kaɗe 'ya 
kaɗepete kwelea mbeli.» 

3Ma ke Zhowab sha meghe: «Kamawe 'ya kezha zhɛrete mbeli Shala Mahwətə ta 
ŋa gwəmsə zhigə kwele kwele ma, ba'a ne, kezha nakɛ hɛ na le ntsə ta ŋa. Meghe 
yawe, yitea wa ɗe na kamene kala nya wa?» 

4Ama ghena ta meghe ne, le berete ghereŋenyɛ ŋkɛ te, ndɛare Zhowab le mbelia 
jama ta ka sewajɛ va fɛake yite. Pa yɛ Zhowab le mbelia jama ta ka sewajɛ lə 
karafe mbeli. 

5Pa hɛ jivenji te Zhəwrdɛŋe ba'a ghate mbe meleme ta Arowɛr ba'a meleme nya 
kwelɛ zlərə. Pa hɛ dzemenji laka Gad kadzembe Yazɛr. 

6Pa hɛ lə dzembe Gala'ad ba'a hɛɗi nya kwake kwake ta Hodshi. Pa hɛ ntsehe 
mbe Dan-Ya'an, zhɛne, mbe Sidon. 

7Pa hɛ lə laka meleme ta ka Tir nya nza berete ve, ba'a mbe yayata meleme ta ka 
Hava le ŋa Kanan. Pa hɛ kiɗimte laka Nɛgɛv ka Zhəwda, pa mbe Bɛrshɛba. 

8Pa dzeghwamte hɛɗia shɛ pɛtɛ. Mbe tere mesli le hɛ bakemsə, pɛkwe hɛ mbe 
Zhɛrəzalɛm. 

9Pa Zhowab ndeke nda kwelea nza ta mbeli ke meghe: ma mbelia ka Israyɛl ne, 
800.000 zhili nyi gare kele hwa yitea mpa, ma ŋa ka Zhəwda ne, 500.000. 

Shala kaɗa David te fete ta ŋkɛ 
(1 WMKM 21.7-17) 

10Nahe David kefate fete nya menete ŋkɛ kwa wənəa ŋkɛ kwa rafete ŋkwa ŋkɛ. 
Ma ke David sha Mahwətə: «Nahe 'ya kemenete jaɗafa kewəbanyɛ kwa menete 
wəsə nya 'ya! Tsetsenya gɛ Mahwətə, kelemte ɗa jaɗafa shɛ te wənəa ŋa, 
kasəkwə ŋa 'ya, 'ya nde mene slene ta ŋa, kwa nza ŋkɛ slene gezhi yamenete 'ya.» 

11Ma feɗeghe David masheke ne, nahe ghena ta Mahwətə kese shɛ laka Gad, nde 
mɛ ŋkwa nya kande kelɛŋə David, ma ke: 

12«Kwiɗi geze nda ke David: Wa nya ghena nya geze Mahwətə nya: ‹Kageze ŋa 
wəshi 'ya mahekene. Ntave kwetɛŋe, katemene 'ya kezha gha.›» 

13Pa Gad lə sha David, ma ke gezete nda: «Wa yaɗe na kamene ŋa geva wa? Ma 
kamene geva te hɛɗia ŋa kava mberefaŋe yaɗe na na, na tere mahekene te gamba 
kahwɛ va ka jaga ta ŋa kakeka ŋa hɛ na, na hɛ mahekene ba te hɛɗia ŋa na? 
Tsetsenya zəzəve ghena ba'a gezete ghena nya lə kazhɛne nda ke wəndə nya 
keghwenakɛ ɗa.» 

14Ma ke David sha Gad: «Mbe yaka nya wəba 'ya! Ganyɛ ma teɗe 'ya kadzembe 
dzeve ta Mahwətə kenya teteɗe 'ya kadzembe dzeve ta mbeli va nya nza ŋkɛ 
kwele kwele zhɛ helia ŋkɛ.» 

15Pa Mahwətə kekele ba kadzete ka Israyɛl, masheke pa te və nya kedzeghete 
geva. Slə mbe Dan pa mbe Bɛrshɛba, na mbeli kempə 70.000. 

16Ma kwa hate dzeve nde ghwene ta Mahwətə nya katebeze Zhɛrəzalɛm ne, pa 
Mahwətə zhɛremte zəzə ta ŋkɛ va ɗa nya teɗa ŋkɛ. Ma ke sha nde ghwene nya 
keteza sebe te mbeli: «Wərə! Ghereŋete tsetsenya.» Terasle nde ghwene ta 
Mahwətə yitea lane ta nde Zhɛbəs Aravna. 

17Ma kwa nakɛ nde ghwene ta Shala nya keza ŋkwa David hwa mbeli, ma ke sha 
Mahwətə: «'Ya nde bezemte ghena! 'Ya nde menete jaɗafa. Ama mbeli nyi ne, wa 
yamenete hɛ wa? 'Ya yahi na kaɗa ba'a mbelia ɗa, kampi ŋa dzeve 'ya!» 

David pate nda reghwetɛ ke Mahwətə 
(1 WMKM 21.18-26) 

18Ma te vecia shɛ ne, pa Gad se sha David, ma ke: «Dzeme pate nda reghwetɛ ke 
Mahwətə pelɛ te lane ta Aravna, nde Zhɛbəs.» 

19Pa David dzeme kala nya gezete Gad, kala nya gezave nda Mahwətə. 

20Pelɛ ghəa ŋkwa Aravna, pa ŋkɛ nakɛ meghe kase shɛ le mbelia ŋkɛ. Pa Aravna 
shave kagwəɗəŋə kwa kema ta meghe, ntiŋə ghə mbe hɛɗi. 

21Ma ke Aravna shɛ: «Meghe yitea wa se na sha nde mene slene ta ŋa wa?» Ma 
ke meghe shɛ: «Kezha pave ŋa ŋkwa nya yitea pa nda reghwetɛ ke Mahwətə te, 
nda nza ba nya kempə ŋkwa nya kakiɗi.» 

22Ma ke Aravna sha David: «Maze yawe, nde sleke ɗa, kelete dzeghekɛ nda melɛ 
te ke Mahwətə kala nya kehi sha gha. Wa nyi sla ta ɗa nyi kezha melɛ kwa tere 
tere, wəmata gədəwə le sheghwə kejikə sla nyi kasheghwə kemeha ghwə. 

23A maze yawe, pɛtɛ ndeke ŋa 'ya! Pa Shala Mahwətə ta ŋa fate ŋa ŋa ŋa!» 

24Ma ke meghe shɛ: «Ewə, pa pa 'ya va gha kala səkəməa ŋkɛ. Kadzeghe nda melɛ 
'ya ke Shala Mahwətə ta ɗa le wəsə gəmə we!» Pa David pave yɛ lane le sla nyighɛ 
te dəɓərəa mze kwa tɛawetɛa mcɛfemsə. 

25Pa David pate nda reghwetɛ ke Mahwətə. Pa ŋkɛ dzeghekɛ melɛ kejikə ghə. Pa 
Mahwətə ncɛte nda ganyɛa ŋkɛ ke hɛɗi ba'a pa ndiremi nya wəba nya kempə ka 
Israyɛl kiɗinyɛ. 

1 Ka Meghea Kɛfi 

1 Ka Meghea Kɛfi 1 

Adoniya kaɗe kanza kameghe 

1Nahe meghe David halenyɛ təwə təwə. Kanza geva ta ŋkɛ ɓete ɓete ya mbeli 
zaɗaghe nda lekwesa kwele kwele kənəa geva we. 

2Ma ke mbeli nyi yite shɛ ɓiyitsa: «Meghe, lə n'yɛ sepake ŋa degheli kezha mene 
ŋa slene kala male ta ŋa nda ɓelahe nde vare gha yitea nza na ɓete ɓete!» 

3-4Cape hɛ kasepa degheli nya ganyɛ mbe hɛɗia pɛtɛa ka Israyɛl. Pa hɛ sepate 
mbe Shəwnɛm. Zlahe ndeɗea nta, Abishag sləa nta. Pa mbeli keleghe nda ke 
meghe. Cape nde kamene nda slene ke meghe kanewe ghweme te, ama kegha 
kase le meghe we. 

5-6Ma te vəa shɛ ne, ma ke Adoniya nya kawəzege nya ndeɗe tsape, nya yake yɛ 
David le Hagite fegete fege kwa kema ta mbeli, ma ke: «'Ya nde tenza kameghe!» 
Kadzeghəa Absalom yake ŋkɛ mbeli. Nahe ŋkɛ kesepave wəmata gədəwə kwele 
kwele ba'a gədəwəa lɛmə, tsagha wəvəsəa mbeli mcɛfemsə nyi kedzeghwa te 
kema va wəmata ta ŋkɛ. Ndagwara kegha yitenyɛ kafɛa ŋkɛ yitea wəsə ghalanza 
ke'yɛwe ŋkɛ ve ba'a kageze yitea wa yitea wa mene ŋkɛ tsagha we. 

7Pa yɛ Adoniya ntsəɓəte mɛ le meghea ka sewajɛ nya kwele, Zhowab nya nza 
sləa meghekɛ kaSerəwya, ba'a le nde dzeghe Shala Abiyatar, pa hɛ yɛte 
kakemane. 

8Ama yɛ Sadok nya kande dzeghe Shala, le Benaya wəzege ta Yoyada, le nde mɛ 
ŋkwa ta Shala Natan, Shimɛyi, Rɛyi ba'a ka sewajɛ nyi keya David ne, kese hɛ 
kadzehwa ghena ta Adoniya we. 

Yɛ Natan le Bacɛba jikəte geva le Salomon 

9Ma te kwete veci ne, pa Adoniya menete gəsəkə kewəbanyɛ kwa gela ta Zohɛlɛt, 
dekwede yitea Ɛn-Rogəwɛl, pa dzeghekɛ melɛ le timɛti, le sla ba'a le kweci wəshi 
keseɗa nyi hɛnɛhɛa hɛnɛhɛa. Pa ŋkɛ hekakɛ kweci ŋwalea meghe David, ka 
kesaka yitenyɛ ba'a mbeli pɛtɛ ganji nyi te hɛɗia Zhəwda nyi kese kamene nda 
slene ke meghe. 

10Ama kese kaheka nde mɛ ŋkwa ta Shala Natan, le Benaya, le ka sewajɛ nyi keya 
meghe, ba'a wəza meghekɛ Salomon we. 

11Ma ke Natan ɓiyitsa sha Bacɛba meghekɛa Salomon: «Nahe na kefate nahe 
Adoniya, wəzege ta Hagite kedzete meghe te nza ta wəshi nyi mene ŋkɛ, kaɗema 
meghe David keɗepe kwete hwe tse yi? 

12Tsetsenya ne, 'ya katencɛ ŋa ntsehwele keyɛte na, kezha mbelemte mpia ŋa na 
le mpia wəzege ta ŋa Salomon. 

13Kwiɗi sha meghe David shɛ na gezete nda ghena nya: ‹Maze nya kwele nya 
kesleke ɗa, nahe na kemeɗeyi ɗa kala fela 'ya nya kakwatera ta ŋa: Wəzege ta ŋa 
Salomon nde kele meghea ɗa kwetere wəmbəa ɗa, gheŋkɛ nde tenza pelɛ pasla 
ta ɗa, a pa. Yitea wa kelehwe meghe Adoniya tsagha wa?›, a pa shɛ.» 

14Ma ke Natan zhɛkwa: «Ma mba na kakeɗaŋe ghena nyighɛ le meghe ne, 
katepɛkwe 'ya kezha geze nda kaganda ghena nya gezete nya na.» 

15Cape Bacɛba kalə sha meghe mba ŋkɛ mbe cɛa ŋkɛ, kwa nza ŋkɛ kehale hale. 
Tagha Abishag, wəzha ta ka Shəwnɛm kənə kamene nda slene. 

16Gwəɗəŋə Bacɛba mbe kema ta ŋkɛ, pa ŋame ghə mbe hɛɗi. Ma ke meghe shɛ: 
«Wa yaɗe na wa?» 

17Ma ke shɛ: «Nde sleke ɗa, nahe na kemeɗeyi ɗa, 'ya nya kakwatera ta ŋa le sləa 
Mahwətə ta ŋa: ‹Wəzege ta ŋa Salomon nde tekele meghea ɗa, gheŋkɛ nde tenza 
pelɛ pasla ta ɗa›, a pa. 

18Ama tsetsenya, nahe Adoniya kezhɛrenyɛ kameghe kaɗema na keɗepe kwete 
hwe. 

19Nahe ŋkɛ kemenete gəsəkə nya wəba. Nahe ŋkɛ kedzeghekɛ melɛ le yɛ sla, le 
timɛti le kweci wəshi keseɗa nyi hɛnɛhɛa hɛnɛhɛa, na kehekakɛ ŋwalea ŋa pɛtɛ 
zlaɓe le nde dzeghe Shala Abiyatar ba'a wəndə kwelea ka sewajɛ Zhowab, ama 
kese kaheka wəzege ta ŋa Salomon we. 

20Tsetsenya tse gɛ meghe, pɛtɛ ka Israyɛl kevate ntsə te gha kaneghe kezha 
gezete sləa wəndə nya ketenza kameghe na fate fate te ŋkwa ŋa. 

21Ma keɗema tsagha, keɗema na teke ne, katezhɛre wəzege ta ɗa Salomon mbeli 
le 'ya kaka beze ghena.» 

22Ma te və nya keɗaŋe geze ghena yɛ Bacɛba le meghe ne, pa nde mɛ ŋkwa Natan 
se kadzeki ghɛ meghe. 

23Pa mbeli gezete nda se ta ŋkɛ ke meghe, cape Natan kadzeyi shɛ, gwəɗəŋə ŋkɛ 
mbe kema ta meghe le kema mbe hɛɗi. 

24Kwetere wəmbəa ŋkɛ, ma ke gezete nda: «Maze nya kesleke ɗa, ma pa na 
gezete: ‹Adoniya nde tenza kameghe kwetere wəmbəa ɗa, gheŋkɛ nde kele ŋkwa 
kentishɛ pelɛ pasla ta ɗa›, a pa na? 

25Va nya nza nde nahe Adoniya kedzawa Ɛn-Rogəwɛl ɓeshi kamene gəsəkə nya 
wəba, na kedzeghekɛ melɛ le wəshi keseɗa kwele kwele, yɛ sla le yɛ leve nyi 
hɛnɛhɛa hɛnɛhɛa le timɛti. Nahe ŋkɛ kehekate ŋwalea ŋa yite, tsagha mbeli nyi 
te ghəa ka sewajɛ ba'a nde dzeghe Shala Abiyatar. Pɛtɛ mbeli nyighɛ kazeme 
wəshi ba'a kasa wəsə jikə le, ma ke hɛ sha lewela: ‹Ŋa ŋa hɛɗia ŋa meghe 
Adoniya!› 

26Ama kese ŋkɛ kaheka nde dzeghe Shala Sadok le Benaya nya kawəzege ta 
Yoyada, le wəzege ta ŋa Salomon le 'ya le ghəa ɗa we. 

27Ma ke Natan mtsehete: Gha nde zəzəte fate fate kantave wəndə nya ketekele 
meghea ŋa kaɗema kageze n'yɛ ghen'yɛ ka mene slene ta ŋa nyi dɛŋe dɛŋe na?» 

David ntave Salomon kezha nza te ŋkwa ŋkɛ 

28Ma ke meghe David ɓiyitsa: «Hekakɛ ɗa mə Bacɛba!» Pɛkwe nde mbe kema ta 
meghe zhɛkwa. 

29Ma ke meghe zemete nda fela: «Laka Mahwətə nya teghweme le ntsə, nya 
kembelemte ɗa shave mbe yaka ne, 

30kazeme ŋa 'ya kafela, kateyipə ghena nya gezete ŋa 'ya mbe kema ta Shala 
Mahwətə ta ka Israyɛl kwa, kala nya meɗeyi ŋa 'ya: ‹Wəzege ta ŋa Salomon nde 
tenza kameghe kwetere wəmbəa ɗa kanza pelɛ pasla ta ɗa, a 'ya sha gha.›» 

31Gwəɗəŋə Bacɛba mbe kema ta meghe le kema mbe hɛɗi, ma ke shɛ: «Ŋa ŋa 
hɛɗia ŋa kaghala ghala, maze David!» 

32Kwetere wəmbəa ŋkɛ, ma ke meghe David: «Hekakɛ ɗa mə yɛ nde dzeghe 
Shala Sadok le nde mɛ ŋkwa ta Shala Natan ba'a Benaya wəzege ta Yoyada!» Pa 
mbeli hekakɛ nda hɛ. 

33Ma ke sha hɛ: «Tsenete ɗa mə ka mene slene ta ɗa pɛtɛ le gheyɛ, pa yɛ veyi 
wəzege ta ɗa Salomon pelɛ gədəwə kwara ta ɗa shɛ yɛ keleghe kadzawa ɗaslea 
Gihon. 

34Te ŋkwa shɛ ne, kateshike n'yi yɛ Sadok nde dzeghe Shala hɛ le nde mɛ ŋkwa 
ta Shala Natan kadzawa ghə ve kezha nza ŋkɛ kameghea ka Israyɛl. Ma gheyɛ le 
ŋa ŋayɛ, pa yɛ kavɛ kwelɛghə kageze: ‹Ŋa ŋa hɛɗia ŋa maze Salomon!› Pe yɛ. 

35Kwetere wəmbəa ŋkɛ, pa yɛ zhɛreke geva kadzembe meleme le dzeghwa kwa 
sebe ta ŋkɛ kezha se ŋkɛ kantishɛ pelɛ pasla ta ɗa. Gheŋkɛ nde tekele meghe 
kwetere wəmbəa ɗa kwa nza ŋkɛ gheŋkɛ yantave 'ya kanza kameghea ka Israyɛl 
ba'a ŋa ka Zhəwda.» 

36Pa Benaya zhɛnete nda ke meghe: «Megela gezete na maze! Shala Mahwətə le 
ghəa ŋkɛ nde gezete ghena laka mɛa meghe. 

37Pa Mahwətə nza le Salomon kala nya se ŋkɛ le gha ba'a pa mbakete zləvə te 
meghea ŋkɛ za ma ke ŋa ŋa!» 

Mbeli fikɛ Salomon kameghe 
(1 WMKM 29.21-25) 

38Cape yɛ nde dzeghe Shala Sadok le nde mɛ ŋkwa ta Shala Natan, le Benaya 
wəzege ta Yoyada zlaɓe le ka Krɛte ba'a ka Pɛlɛt ghenci nyi keya meghe, kalə sha 

Salomon. Pa hɛ veyi ŋkɛ pelɛ gədəwə kwara ta meghe David ba'a begheghe ŋkɛ 
kadzawa ɗaslea Gihon. 

39Nahe nde dzeghe Shala Sadok kekelete tereme mbe cɛ lekwesa ta Mahwətə, 
mpɛafe n'yi te, pa fikɛ Salomon le kezha nza kameghe, pa mbeli vɛte kwelɛghə, 
ntake mbeli pɛtɛ katsa kaka le geze: «Ŋa ŋa hɛɗia ŋa maze Salomon!» 

40Pa mbeli pɛtɛ zhɛneghe kadzeme meleme kwetere wəmbəa ŋkɛ. Kavɛ shela 
mbeli ba'a kancɛ zlama nya wəba mbeli. Kagaŋkəɗə hɛɗi va gaka ta nci. 

Salomon kelemte ghena ta Adoniya te wənə 

41Pa yɛ Adoniya le mbelia ŋkɛ nyi hekate ŋkɛ fate gaka ta nci kwa slə hɛ kənəa 
wəsə kezeme, pa Zhowab fate gaka ta kwelɛghə, ntake kageze: «Yitea wa gaka 
wəshi nyi mbe meleme wa?» 

42Mbanyɛ ŋkɛ kageze ghena, pɛkwe Yonatan wəzege ta nde dzeghe Shala 
Abiyatar. Ma ke Adoniya shɛ: «Nde, wəndə nya nza na zləvə te, ma zəzə 'ya ne, 
le ghena ganyɛ va gha kageze.» 

43Ma ke Zhonatan zhɛnete: «Ewə, ghena ganyɛ shɛ we! Nahe maze David keveyi 
Salomon kameghe! 

44Nahe meghe keghweneghe yɛ nde dzeghe Shala Sadok, le Natan nde mɛ ŋkwa 
ta Shala, le Benaya wəzege ta Yoyada zlaɓe le ka Krɛte ba'a ka Pɛlɛt ghenci ka 
keleghe kadzeme gədəwə kwara ta meghe. 

45Kwetere wəmbəa ŋkɛ, pa yɛ nde dzeghe Shala Sadok le nde mɛ ŋkwa Natan 
veyi ŋkɛ kameghe kwa Gihon ba'a samenji le zlama, vatse nza meleme viɗi va 
zlama. Gheŋkɛ wəsə nya fa yɛ kagaka. 

46Ɓiyitsa, pa Salomon ntishɛnyɛ pelɛ pasla meghe, 

47kwetere wəmbəa nyagha, pɛkwe mbeli nyi yitea meghe katsahe meghe David, 
ma ke hɛ: ‹Pa Shala vate zləvə te sləa Salomon kwele ma ke ŋa ŋa ba'a pa veyi 
zləvə te meghea ŋkɛ kwele ma ke ŋa ŋa›. Nahe meghe kese kaŋa ghə kahawe ve 
kwa nza ŋkɛ te ŋkwa keɓelahea ŋkɛ. 

48Nahe ŋkɛ kegezete ɓiyitsa: ‹Katsa nda ŋ'wese 'ya ke Shala Mahwətə ta ka 
Israyɛl nya kendeke ɗa wəndə nya kekele slene ta ɗa ɓeshi ba'a kwa ndeke ɗa 
hweŋkwa ŋkɛ kezha nakɛ wəshi nyi kemene geva nyi 'ya.›» 

49Ntake pɛtɛa ka mentiɓəa slia Adoniya kabare bare va ghena nyighɛ, 
pelɛhetɛme hɛ, kweracɛ hɛ dzeghwanji, yayata wəndə kakele ŋa ŋkɛ hweŋkwa. 

50Pa ghazlənə zhɛte nda ke Adoniya va Salomon, pa ŋkɛ lə kawəfərənyɛ yitea 
reghwetɛ kedzeghe melɛ. 

51Ma ke mbeli gezete nda ke Salomon: «Kwele kwele ghazlənənyɛ Adoniya va 
gha, vatse wəfərənyɛ ŋkɛ vare reghwetɛ. Tagha ne, ma ke gezete: ‹Ma nda nza 



644 

 

 
Ghena ta Shala 

Kapsiki DC Bible 
©2012 Alliance Biblique du Cameroun and Bible Society of Cameroon. 

 

 
 

 

'ya kaslə te ŋkwa nya ne, nda meghe Salomon kameɗeyi ɗa kezha ɗema kapesle 
ɗa.›» 

52Ma ke Salomon: «Ma kenza nde kawəndə nya tiɗiɗi ŋkɛ ne, kakwaɗe 'ya ya ci'a 
ŋkɛ we, ama kebezemte ghena ŋkɛ ne, katemte ŋkɛ.» 

53Pa maze Salomon ghwenakɛ ŋkwa kezha slə ŋkɛ yitea reghwetɛ. Pa ŋkɛ sawa 
kaŋa ghə kwa kema ta meghe Salomon, ma ke Salomon gezete nda: «Kwiɗi sha 
ghɛa ŋa.» 

1 Ka Meghea Kɛfi 2 

Kwa keɗaŋe ta ghena ta David ke Salomon 

1Ma kwa ɗepete David takwa takwa ŋkɛ kamte, pa meɗeyi nda ghena ta ŋkɛ ke 
wəzege ta ŋkɛ Salomon: 

2«Takwa takwa 'ya kaslə te hɛɗi nya, nza le hwepe ghə ba'a kala nya nza za ghɛ! 

3Pa na yate wəshi mahalegə Shala Mahwətə ta ŋa. Mene wəshi nyi ɗe ŋkɛ, 
dzeghwa kwa hweŋkwa ta ŋkɛ, yate ghena nyi gezeke ŋkɛ, le wəshi nyi meɗeyi 
ŋkɛ, le wəshi nyi 'yɛweke ŋkɛ mbe wəshi mahalegəa Moyize. Ma tsagha ne, mbe 
kema mbe kema tejive yayata wəsə nya mene na te yayata ŋkwa nya dzete na. 

4Ma tsagha gɛ ne, kateyipə geva ghena ta ŋkɛ nya gezete ɗa Mahwətə kadzawa, 
ma ke: ‹Ma kenza nde tiɗiɗi dzeghwa ŋwalea ŋa mbe kema ta ɗa, le wənəa nci 
pɛtɛ ba'a le pɛtɛa nza ta nci, katenca wəndə nya ketenza te ŋkwa ŋa pelɛ pasla 
ta Israyɛl kaghala ghala.› 

5Ɓiyitsa, nahe na keɗepe wəsə nya menete ɗa Zhowab, wəzege ta Serəwya ba'a 
wəsə nya menete nda ŋkɛ ke ka meghea ka sewajɛa ka Israyɛl nyi bake: yɛ Abnɛr 
wəzege ta Nɛr le Amasa wəzege ta Yɛtɛr. Pa mpəmte hɛ, ma kwa menete ŋkɛ kala 
nyagha, slene ta mpa yamenete ŋkɛ te və nya ɗema mpa shɛ. Bətə lekwesa ta ŋkɛ 
va mimi: kwa ghəa ŋkɛ ghena ta ŋkɛ. 

6Vatse nza ŋkɛ le ntsehwele mene slene na, mba na kesərəakɛ kamte va meha. 

7Katezəzə ŋwalea Barzilay, nde Gala'ad na perə, kwa se hɛ kakemane ɗa te və 
nya se 'ya kahwɛ mbe kema ta wəza meyɛ ŋa Absalom. Kwa nza nde tsagha ŋkɛ, 
le ganyɛa mehele nza na le hɛ, pa hɛ kazeme wəsə keveci keveci le gha. 

8Ma kakwa keɗaŋe gɛ, mba na kezaghəyite Shimɛyi wəzege ta Gɛra, nde meleme 
ta ka Bahəwrim te hɛɗia ka Bɛnjamɛn. Zlahe se ŋkɛ kabezla ɗa te və nya se 'ya 
kahwɛ kadzawa Mahanayim. Ama kwa zhɛneke geva 'ya ne, pa dzawanyɛ mɛa 
hələa Zhəwrdɛŋe kakemane ɗa. Vatse meɗeyi nda 'ya le fela kwa kema ta 
Mahwətə kaɗema kapesle le kafayɛ. 

9Ama tsetsenya ne, kawəndə nya kentsehwele ntsehwele na, mba na kenewe 
kala wəndə nya kesema kamene kwete ghena. Pa na ɗepe nza le: ya gheŋkɛ nza 
kehale hale ne, nda mbeli kapeslekɛ ŋkɛ.» 

David mtenyɛ, Salomon kakele meghea ŋkɛ 
(1 WMKM 29.26-28) 

10Ma kwa mtenyɛ David, pa mbeli lamte ŋkɛ mbe “Meleme ta David” nya 
kaZhɛrəzalɛm. 

11Va wəfaɗemsə menete ŋkɛ kameghea ka Israyɛl, geze ta ŋkɛ, va mberefaŋe 
menete ŋkɛ mbe Hɛbron, va mahekenemsə mahekeneghəmbe pelɛ Zhɛrəzalɛm. 

12Pa wəzege ta ŋkɛ Salomon kelete meghea ŋkɛ. Se tagha, pa meghea ŋkɛ 
mbakete geva megela. 

Salomon kaghwene ŋkwa kapesle Adoniya 

13Pa Adoniya, wəzege ta yɛ David le Hagite lə sha Bacɛba, meghekɛa Salomon. 
Ma ke male nyagha shɛ: «Le kwelɛŋe se na sha 'ya na?» Ma ke zhɛnete nda: «E'e. 

14Le ghena va 'ya kageze ŋa.» Ma ke Bacɛba shɛ: «Geze!» 

15Ma ke: «Nahe na keɗepe kaŋa ɗa veyi geva meghe kaghate. Pɛtɛ ka Israyɛl 
kaneghe kezha nza 'ya kameghe. Ama tekeleke mene geva ŋkɛ: wəza yiteyɛ ɗa 
Salomon nde dzete meghe mba 'ya, va nya ɗehwe Mahwətə tsagha. 

16Ma tsetsenya ne, wəsə kwetɛŋe yaɗe 'ya ka'yɛwe va gha, mba na keɗema yɛ 
ɗa.» Ma ke Bacɛba shɛ: «Geze ɗa gi.» 

17Ma ke shɛ: «Təhwə təhwə ŋa 'ya, gezete nda ke meghe Salomon kezha ndeke 
ɗa Abishag, wəzha ta ka Shəwnɛm ŋkɛ kamale ta ɗa. Kateɗema ŋkɛ kayɛ ŋa kwa 
zəzə 'ya we.» 

18Ma ke Bacɛba shɛ: «Ya, ganyɛke, kategeze nda 'ya ke meghe shɛ.» 

19Cape Bacɛba kalə sha meghe Salomon kezha geze nda ghena te Adoniya. 
Pelɛhetɛme meghe sate te ŋkwa kadzate shɛ, gwəɗəŋə ŋkɛ mbe kema ta nta, 
ntishɛ ŋkɛ pelɛ pasla ta ŋkɛ, pa veyi nda kwete pasla ke meghekɛ te kwa zeme 
ta ŋkɛ, ntishɛ nde kwa. 

20Ma ke Bacɛba shɛ: «Ghena ɓɛhwɛ ya va 'ya ka'yɛwe va gha. Mba na keɗema 
kayɛ ɗa.» Ma ke meghe zhɛnete nda: «Ma, 'yɛwete wəsə nya ɗe na, kaŋka ŋa ŋkɛ 
'ya we.» 

21Ma ke zhɛkwa: «Wərə mbeli kandeke nda Abishag, wəzha ta ka Shəwnɛm 
kamale ke wəza yiteyɛ ŋa Adoniya tse yi?» 

22Ma ke Salomon sha meghekɛ: «Kezha wa 'yɛwe na kave nda Abishag, wəzha ta 
ka Shəwnɛm mbeli ke Adoniya wa? Megela ma nya 'yɛwe meghe na tsagha kaŋa 
ŋkɛ, kwa nza ŋkɛ kawəza yiteyɛ ɗa nya kwele tsagha! 'Yɛwe nda kaŋa ŋkɛ ba'a 

kaŋa mbelia ŋkɛ, yɛ Abiyatar, nde dzeghe Shala le Zhowab, wəndə kwelea ka 
sewajɛ!» 

23Ma ke meghe Salomon zemete fela kwa kema ta Mahwətə: «Pa Shala ɗate ɗa 
ndiremike keɗema mpia Adoniya keza te 'yɛwe nya kala nya! 

24Ma tsetsenya laka Mahwətə nya le mpi, nya keveyi ɗa pelɛ pasla ta yiteyɛ ɗa 
David ba'a nya kemeɗeyi ɗa meghe kaŋa ɗa le ŋwalea ɗa kala nya gezete ŋkɛ gɛ 
ne, kafela zeme 'ya, nda Adoniya kamte ɓeshi veci!» 

25Tagha gɛ, pa meghe ghwenakɛ Benaya, wəzege ta Yoyada, zhibədikə ŋkɛ kənə 
ba'a mbəhə ŋkɛ peslekɛ ŋkɛ. Tsetse mtenyɛ Adoniya. 

Salomon ŋkamte Abiyatar shave mbe Zhɛrəzalɛm 

26Ma ke meghe sha nde dzeghe Shala Abiyatar kwetere wəmbəa nyagha: «Kwiɗi 
ŋa kadzembe Anatot te hɛɗia ŋa, va nya nza ŋkɛ wərə mte na dayɛ. Ama kapesle 
ŋa 'ya ɓeshi we, va nya nza nde nahe na kese kakele səndəkwəa jikə geva ta Shala 
Mahwətə mbe vəa yiteyɛ ɗa David ba'a nahe na kese kasa yaka zlaɓe le.» 

27Pa Salomon fɛake Abiyatar kemene slene ta ŋkɛ kande dzeghe Shala ta 
Mahwətə. Tsetse menete geva ghena nya gezete Mahwətə te hwelefe ta nde 
dzeghe Shala nya kwele Hɛli, mbe ghɛ Shala nya mbe Silo. 

Salomon kaghwene ŋkwa kapesle Zhowab 

28Ma kwa fate wəsə nya kemenete nda geva Zhowab ke yɛ Adoniya le Abiyatar, 
pa hwɛnyɛ kadzembe cɛ lekwesa ta Mahwətə kawəfərənyɛ vare reghwetɛ 
kedzeghe melɛ. Va nya nza nde nahe ŋkɛ kese kajikə geva le Adoniya, ama kese 
zlaɓe le Absalom kaghate we. 

29Ma ke mbeli gezete nda ke meghe Salomon: «Nahe Zhowab kehwɛnyɛ kalə 
kawəfərənyɛ terasle vare reghwetɛ.» Pa Salomon ghwenakɛ ŋkwa kalə ka'yɛwe 
va Zhowab: «Va wa wəfərə ŋa na vare reghwetɛ wa?» Ma ke shɛ: «'Ya ghazlənə 
ɗa va gha vatse wəfərə ɗa 'ya vare Mahwətə.» Pa Salomon ghwenakɛ Benaya, 
wəzege ta Yoyada, ma ke shɛ: «Kwiɗi peslekɛ.» 

30Cape Benaya, shilimə ŋkɛ mbe cɛ lekwesa ta Mahwətə, ma ke sha Zhowab: 
«Shave mbe wa ke meghe!» Ma ke Zhowab shɛ: «Ewə, teke ɗe 'ya kamte.» Pa 
Benaya zhɛreghe geva sha meghe kageze nda ghena nyi zhɛnete nda Zhowab. 

31«Kwiɗi peslekɛ te ŋkwa shɛ kala nya gezete ŋa ŋkɛ, nda lamte na. Ma tsagha 
ne, pələsə ghen'yɛ le mbeli nyi ki ghɛa yiteyɛ ɗa va ghena kwa ghə te mbeli nyi 
mpəmte Zhowab bake kaɗema fete va hɛ. 

32Va nya nza nde yɛ meghea ka sewajɛa ka Israyɛl Abnɛr, wəzege ta Nɛr nya le 
meghea ka sewajɛa ka Zhəwda Amasa, nya kawəzege ta Yɛtɛr ne, tiɗiɗi ma hɛ 
ba'a za ma hɛ ke Zhowab, ama ghenci yampəmte ŋkɛ le kafayɛ kaɗema yiteyɛ ɗa 

keɗepe. Yawa, ncɛte nda wəsə nya mbe mpə ta mbeli nyi bake nyi Mahwətə ke 
Zhowab! 

33E'e, kwa ghəa yɛ Zhowab le ŋwalea ŋkɛ tenza ghena shɛ kaghala ghala, ama yɛ 
David le hwelefe ta ŋkɛ, le mbelia ŋkɛ ba'a ka meghea kɛfi nyi ketekele meghea 
ŋkɛ ne, katezlama hɛ mbe zeɗe nza nya keɗema kakiɗi, nya ndeke nda Mahwətə 
ke hɛ.» 

34Pa Benaya zhɛneghe geva kalə sha Zhowab ba'a peslekɛ ŋkɛ, pa lamte ŋkɛ mbe 
wəvea ŋkɛ hwa gamba. 

35Pa meghe veyi Benaya te ghə ka sewajɛ te ŋkwa Zhowab kaveyi Sadok kande 
dzeghe Shala mbe ghɛ Shala te ŋkwa Abiyatar. 

Salomon kaghwene ŋkwa kapesle Shimɛyi 

36Pa Salomon hekakɛ Shimɛyi, ma ke shɛ: «Ŋate ghɛ pelɛ Zhɛrəzalɛm. Tagha ɗe 
'ya kanza na ba'a mba na keshave mbe melemea shɛ. 

37Ma 'ya sha gha gheci gheci: ma kendave na kashave ŋa mbe meleme te kwete 
hɛ ba'a kezlakemte hələa Sɛdron na ne, katemte na ya tsemanyɛ ŋkɛ, gha nde 
pəlive mte ta ŋa tsagha.» 

38Ma ke Shimɛyi sha meghe: «Ya, ganyɛke ghena nya maze! Katemene 'ya kala 
nya gezete na.» Pa Shimɛyi nzanyɛ kava kwele kwele mbe Zhɛrəzalɛm. 

39Ama mahekene va kadzeghe ne, pa kweci ka mavashia ŋkɛ hwɛnji bake kalə 
sha Akish, wəzege ta Ma'aka, meghea ka Gat. Ma ke mbeli gezete nda ke Shimɛyi: 
«Wa nyi ka mavashia ŋa nyi mbe Gat.» 

40Pelɛhetɛme Shimɛyi sate te ŋkwa, pa vate serede te kwara ta ŋkɛ, cape ŋkɛ 
kadzawa ghɛa Akish kwa Gat kezha sepa ka mavashia ŋkɛ. Pa ŋkɛ dzawa ba'a 
zhɛreke geva zlaɓe le hɛ same kwa Gat kadzembe Zhɛrəzalɛm. 

41Pa mbeli gezete nda ke Salomon nahe Shimɛyi kese kwa Gat, ama nahe ŋkɛ 
kesamenyɛ kazhɛneghe geva kadzeme Zhɛrəzalɛm, ke mbeli shɛ. 

42Pa meghe hekake Shimɛyi, ma ke shɛ: «Nahe 'ya kegezete ŋa le zeme fela mbe 
kema ta Mahwətə yagha na kashave mbe Zhɛrəzalɛm, ɓiyitsa, nahe 'ya kegezete 
ŋa, ma te veci nya teshave na mbe melemea shɛ ya kadzema dzema ne, katemte 
na tsemanyɛ ŋkɛ, a 'ya sha gha. Ma pa na sha 'ya, ‹Ganyɛke ghena shɛ! Katemene 
'ya kala nya gezete na›, a pa. 

43Va wa ɗema na kemenete kala fela nya zemete na mbe kema ta Mahwətə wa? 
Va wa ɗema na hawe va ghena ta ɗa nya gezete ŋa 'ya kamene wa?» 

44Ma ke meghe sha Shimɛyi zhɛkwa: «Nahe na keɗepe wəsə kwa ndiremi nya se 
na kamene nda ke yiteyɛ ɗa David, mba ŋkɛ yitea ghəa ŋa perə. Vatse nda 
tezhɛne ŋa 'yaghwa ta mehele ta ŋa Mahwətə kadzawa ghə. 

45Ama kawəpi maze Salomon Mahwətə ba'a katesleke nda meghea David 
kaghala ghala mbe hwelefe ta ŋkɛ.» 

46Pa meghe gezete nda ke Benaya, wəzege ta Yoyada, pa shave ki ghɛa meghe le 
Shimɛyi ba'a peslekɛ ŋkɛ. Tsagha mbakete geva meghea Salomon le berete 
kesleke ŋkwa dayɛ. 

1 Ka Meghea Kɛfi 3 

Salomon kawəme wəzha ta Farawon 

1Pa Salomon wəmeve wəzha ta Farawon, megha ka Ɛzhipte, ma laka wəzha nya 
wəmeve ŋkɛ ne, nahe hɛ kejikəte geva le Farawon. Pa keleghe male ta ŋkɛa shɛ 
kadzembe “Meleme ta David”, nda teŋa zhigə ŋa ŋkɛ ghɛ meghe ŋkɛ ba'a ghɛa 
Mahwətə le zli dzasle yitea Zhɛrəzalɛm. 

2Ma te və nyagha, mbanji mbeli kadzeghe melɛ te yɛ kələŋə, va nya nakama 
mbeli kaŋate ghɛ kaŋa Mahwətə kaba. 

3Pa Salomon ncɛte ɗe ta ŋkɛ kwele kwele yitea Mahwətə kwa nza ŋkɛ kamene 
kala ghena nyi gezete nda David, ndagwara gheŋkɛ perə ne, nahe ŋkɛ kese 
kadzeghe melɛ le wəshi keseɗa ba'a katere wərdə te yɛ kələŋə. 

Salomon ka'yɛwe ntsehwele va Shala 
(2 WMKM 1.2-13) 

4Ma te kwete veci ne, cape meghe kadzawa Gabawon kezha dzeghe melɛ kwa 
nza nde tagha nza ŋkwa nya hite geva za ma kezha dzeghe melɛ: na Salomon 
kedzeghekɛ melɛ kwa tere tere le wəshi keseɗa slibə te reghwetɛ nya pelɛ ŋkwa 
shɛ. 

5Ma kwa Gabawon heviɗi ne, pa Mahwətə ncɛte nda geva te shiwə ke Salomon, 
ma ke shɛ: «Wa wəsə nya ɗe na kave ŋa 'ya wa? 'Yɛwete.» 

6Ma ke Salomon zhɛnete nda: «Le ganyɛa mehele se na kanza le nde mene slene 
ta ŋa, yiteyɛ ɗa David va nya se ŋkɛ kadzeghwa mbe kema ta ŋa tiɗiɗi, kawəndə 
nya le mehele ganyɛ, nahe na keveyi nda ganyɛa mehele ta ŋa kwa ndeke nda 
wəzege na kezha nza te meghe pelɛ pasla ta ŋkɛ, kala nya newe mbeli ɓeshi. 

7E'e, Shala Mahwətə ta ɗa, gha nde nteyi ɗa kameghe te ŋkwa yiteyɛ ɗa David. 
Ama ndagwara kawəzege 'ya, keɓɛhwɛ 'ya kezha ɗepete tsema tsema sleke 
ŋkwa mbeli. 

8Wa nya 'ya nya te ghəa mbeli nyi ntave na, hwelefe nya kwele kaɗema mbeli 
kaɓelate. 

9Ndeke ɗa ntsehwele ganyɛ 'ya nya kamava ta ŋa yitea nza 'ya le mehele kasleke 
mbelia ŋa, kezha ɗepe ghala kwelɛ wəsə nya ganyɛ le nya ndiremi, keɗema 

tsagha ne, tsema nza wəndə kaslekete mbelia ŋa nyi nza nyi zləvə te hɛ zlahe 
wa?» 

10Megela zeɗehwe nda 'yɛwe ta Salomon nya ke Mahwətə. 

11Ma ke Shala sha meghe: «Kese na ka'yɛwe kezha temə teghweme kwele kwele, 
kezha zhɛre ŋa kande mcɛlə ba'a kese na kasəkwə kezha mpənji ka ghema ta ŋa 
we. Ama ntsehwele ya'yɛwete na kezha ɗepe nza te ghəa mbeli kameha ghwə 
tiɗiɗi. 

12Vatse nza nde kala ghena ta ŋa temene 'ya: kave ŋa wənə nya le ntsehwele 'ya 
le ɗepe ghena, nya ɗema wəndə kekemave mpelɛa ma ke gha ghalanza, ba'a 
kwetere wəmbəa ŋa, kaɗema wəndə shɛ kanza kala gha. 

13Ɓiyitsa, kateve ŋa wəsə nya 'yɛwetema na 'ya: mcɛlə wəshi ba'a zləvə kala nza 
ta hɛ ŋa le mpi, kwete wəndə shɛ kayipə geva le gha hwa ka meghea kɛfi we. 

14Ma kakwa keɗaŋe gɛ ne, ma kenza nde kadzeghwa na kwa hweŋkwa ta ɗa 
tiɗiɗi, kenza nde kaya wəshi mahalegəa ɗa na le ghena nyi geze 'ya kala yiteyɛ 
ŋa David ne, katembake mpi ŋa 'ya.» 

15Ma kwa feɗeghe Salomon ne, pa ɗepete nahe Shala kegezete nda ghena te 
shiwə. Cape zhɛneghe geva kadzeme Zhɛrəzalɛm kaghereŋenyɛ mbe kema ta 
Mahwətə te kema ta səndəkwəa jikə geva. Pa ŋkɛ dzeghekɛ nda melɛ kejikə ghə 
ba'a zehwe nda wəshi kezeme megela ke pɛtɛa mbeli nyi nza ŋkɛ le hɛ. 

Salomon kameha ghwə le tiɗiɗi 

16Ma te kwete veci, bake kweci mi nyi kemene mefətekwə se kadzawa kema ta 
meghe Salomon. 

17Ma ke kwa ghate: «Təhwə təhwə ŋa 'ya nde sleke ɗa, fate ɗa. Ghen'yɛ le male 
nya ne, ki ghɛ nya kwetɛŋe n'yɛ, pa 'ya yake wəzege shɛ nde tagha le 'ya ki ghɛ. 

18Te kwa mahekene ta hɛ kwa ya ɗa 'ya, pa nde yake ŋa nta wəzege perə. Jikə 
ghen'yɛ bake n'yɛ kaɗema kwete wəndə le ghen'yɛ ki ghɛa shɛ. 

19Ma heviɗi ne, pa wəzege ta male nyagha mtenyɛ kwa ɓelahate ɓelahe nde te. 

20Te tepe ta viɗi, pa nde sate nda te ŋkwa, kelemte wəzege ta ɗa yitea 'ya vəa 
ŋkwa nya nza 'ya yitea hɛ, pa nde ɓelaheyi ŋkɛ vare ghəa nta. Pa nde kelete ŋa 
nta wəzege nya kemte mte, pa nde ɓelaheyi ŋkɛ vare 'ya. 

21Ma kwa feɗeghe 'ya masheke kezha sa nda ŋ'wa ke wəzege ta ɗa, kemte mte 
ŋkɛ, ma kwa kiɗinyɛ ŋkwa ghwɛɗɛɗɛa, newe 'ya ne, wəzege ta ɗa nya yake 'ya 
ŋkɛ we.» 

22Ma ke kwete male nyagha le ŋa nta: «Ewə! Wəzege ta ɗa ne, nya le mpi, ma ŋa 
ŋa ne, nya kemte mte.» Ma ke kwa ghate nyagha gezete: «Ewə! Wəzege ta ŋa ya 

kemte mte, ŋa ɗa wəzege ya mba teghweme!» Tsagha se hɛ katseha mɛ kwa 
kema ta meghe. 

23Ma ke Salomon: «Ŋa ɗa wəzege nya te ghweme, wəzege ta ŋa ya kemte mte, a 
ke kwete! ‹Ewə! Wəzege ta ŋa ya kemte mte, ŋa ɗa ya teghweme›, ke kwete sha 
zhɛne.» 

24Tagha gɛ, ma ke meghe sha mbeli: «Keleke ɗa mə kafayɛ!» Pa mbeli keleke nda 
kafayɛ. 

25Ma ke meghe zhɛkwa: «Ɓerezlemte mə wəzege nya le mpi nya bake mbe nda 
ndeke nda kwete bela ta ŋkɛ yɛ zake va nya, zake va nya ke mi nyi.» 

26Kwetɛ kwetɛŋe mehele ta male nya nza wəzege nya te ghweme kaŋa nta kwa 
zhɛ nda helia nta yitea wəzege ta nta, ma ke: «Təhwə təhwə nde sleke ɗa! Ndeke 
nda mə wəzegea shɛ le mpi, mba yɛ kepesle!» Ama ma ke kwete male nyagha: 
«Kanza ŋkɛ va gha we, kanza ŋkɛ va 'ya we! Ɓerezlemte mə wəzegea shɛ mbe!» 

27Ma tagha gɛ, ma ke meghe: «Ndeke nda mə wəzege ke male kwa ghate, peslema 
ŋkɛ yɛ ma, ghenta ya kameghekɛa wəzege.» 

28Pɛtɛ ka Israyɛl kefate tsema tsema mehate ghwə nyagha meghe Salomon, 
ntake mbeli kahawe ve kwele kwele kwa nakɛ mbeli ntsehwele nya kese va 
Shala ya ve kezha meha ghwə. 

1 Ka Meghea Kɛfi 4 

Salomon kahi hɛɗi meghea ŋkɛ 

1Kameghea pɛtɛa ka Israyɛl se Salomon. 

2Wa nyi slə mbelia jama nyi kese nyi kamene nda slene: Azariya, wəzege ta 
Sadok nya kande dzeghe Shala, 

3yɛ Ɛlihorɛf le Ahiya, ŋwalea Shisha nyi kaka rafe wəshi. Yoshafat wəzege ta 
Ahiləwd nya kande kele ghena ta meghe. 

4Benaya, wəzege ta Yoyada, nya kawəndə nya te ghəa ka sewajɛ, yɛ Sadok le 
Abiyatar ya kaka dzeghe Shala. 

5Azariya, wəzege ta Natan nya kameghea mbelia ŋgwamna. Zabəwd, wəzege ta 
Natan, nde dzeghe Shala ba'a nde ncɛ ghena za ta meghe ŋkɛ le ghəa ŋkɛ. 

6Ahishar ya kameghe nya te ghə ghɛa meghe. Adoniram, wəzege ta Abda nya te 
ghə slene nyi mene mbeli le ɗema ta nci. 

7Mbelia ŋgwamna meŋe bakeghəmbe ka se va Salomon kaŋa pɛtɛa ka Israyɛl, 
nyi kese kafə nda wəshi kezeme ke meghe le mbeli nyi ki ghɛa ŋkɛ. Yayata 
wəndəa nci kakele nda wəsə ke meghe kadzeyite kadzeyite katere zake mbe va. 

8Wa nyi sləa mbeli nyi te ghəa wəshi meghe shɛhɛ nyi: Wəzege ta Həwr, kaŋa 
hɛɗi nya hwa ghweme ta Ɛfrayim, 

9wəzege ta Dɛkɛr kaŋa hɛɗia Makas, Sha'albim, Bɛt-Shɛmɛsh ba'a Ɛlon-Bɛt-
Hanan, 

10wəzege ta Hɛsɛd kwa Arəwbot kaŋa meleme Soko le hɛɗia Hɛfɛr pɛtɛ, 

11wəzege ta Abinadab kaŋa meleme nya hwa ghweme ta Dor. Tafat, wəzha ta 
Salomon yawəmeve ŋkɛ. 

12Ba'ana, wəzege ta Ahiləwd ya kaŋa hɛɗia Ta'anak le Mɛgido ba'a le pɛtɛa 
meleme Bɛt-Shɛyan nya vare Sartan kwa zeweve ta Zhizrɛyɛl, se mbe Bɛt-
Shɛyan hwa'a vare Abɛl-Mehola ba'a zlake ke Yokmɛyam, 

13wəzege ta Gɛbɛr kwa Ramot mbe Gala'ad ya kaŋa meleme ta yɛ Yayir, wəzege 
ta Manasɛ, mbe Gala'ad ba'a hɛɗia Argob nya kwa ghəa wəmbə mbe Bashan, 
meleme nyi berete berete ŋkwaŋemsə ka se mbe pɛtɛa hɛɗia shɛ, nyi dzasle kwa 
zli le gelembe nyi teŋzle le wəbəzli kwa mze kwa tɛawetɛa te hɛ, 

14Ahinadab, wəzege ta Ido ya kaŋa hɛɗia Mahanayim, 

15Ahimas ya te hɛɗia ka Nɛftali, gheŋkɛ perə ne, kwete wəzha ta Salomon nya 
heka mbeli kaBasmat yawəmeve ŋkɛ. 

16Ba'ana nya kawəzege ta Həwshay ya kaŋa hɛɗia yɛ Asɛr le Bɛyalot, 

17Zhozafat, wəzege ta Parəwa ya kaŋa hɛɗia Isakar, 

18Shimɛyi, wəzege ta Ɛla ya te hɛɗia ka Bɛnjamɛn, 

19Gɛbɛr, wəzege ta Əwri ya te hɛɗia Gala'ad zlaɓe le meleme ta Sihon, meghea 
ka Amor ba'a ŋa Og, meghea ka Bashan. Kadzeghəa nyi meŋe bakeghəmbe 
nyighɛ, kwete wəndə ya shɛ te ghəa wəshia meghe te hɛɗia Zhəwda. 

20Kwele kwele se mbeli nyi te hɛɗia Zhəwda ba'a ka Israyɛl kala ndaleghe nya 
mɛa ndərə. Ma kwa nza wəshi kezeme ba'a wəshi kesa va hɛ kwele kwele ne, le 
zlama se hɛ kazeme zeɗe nza. 

1 Ka Meghea Kɛfi 5 

1Mba kweci hɛɗi meghe nyi mbe dzeve ta ŋkɛ se te Efrate, hələ nya wəba hwa'a 
te hɛɗia ka Filisti ba'a hwa'a kwa ghala le Ɛzhipte te dzeve va Salomon. Pɛtɛ ka 
meghe nyi mbe hɛɗia shɛhɛ kaŋki nda jaɓeregwale kala nza nya nzahwe ŋkɛ 
teghweme. 

2Wəshi kezeme ta yɛ Salomon le mbelia ŋkɛ keveci keveci ne, kiləwəa hə kwa 
ghazle ghazle 9.000, kiləwəa hə kwa mɗɛ mɗɛ 18.000, 

3sla nyi neghate mbeli meŋe, sla nyi ya mbeli kwamte bakemsə, timɛti gwəmsə, 
kaɗema mbeli keɓelate kweci wəshi keseɗa kala yɛ le, yɛ kɛme, yɛ kwakweshala 
ba'a kanare gamba nyi nza merege te hɛ. 

4Pɛtɛa hɛɗi nyi te kwa gwela va ŋkwa kepəkwə ta veci va hələa Efrate se 
Salomon kasleke, se mbe Tifsa hwa'a mbe Gaza, pɛtɛa meghe nyi te hɛɗi nyighɛ 
mbe dzeve ta ŋkɛ. Le kwelɛŋe kaɗema mpa shɛ se hɛ kanza le kweci hɛɗi nyi nza 
hɛ kwa ghala le. 

5Ma mbeli nyi mbe Zhəwda le nyi mbe Israyɛl, gwezlayɛ kaɗema ghazlənə shɛ 
se hɛ kanza te yayata bela ta meleme, yayata wəndə le nza gwezlayɛ mbe wəvea 
rɛzɛŋea ŋkɛ le dasekwa ta ŋkɛ kala nza ta hɛa Salomon teghweme. 

6Gədəwəa lɛmə 12.000 ka se va Salomon ba'a zlema nyi kenza kakelete gədəwə 
40.000 kezha wəmata gədəwəa ŋkɛ. 

7Yayata kwete hwa mbeli nyi te ghə wəshia meghe nyi veyi nyighɛ meghe 
Salomon meŋe bakeghəmbe kakele nda wəshi kezeme ke yɛ meghe Salomon le 
mbelia ŋkɛ katere zake zake mbe va kele wəshi yayata wəndəa nci. Kapelakɛ 
meghe hɛ kadewə nda wəsə ya ɓɛhwɛ we. 

8Kakele nda megi hɛ ba'a kweci gwəzə ke gədəwəa ŋkɛ nyi zleɗe mbeli le nyi 
kentsehe wəmata gədəwəa ŋkɛ. Kadzete ŋkwa nya nza meghe kele hɛ kala nya 
gezete nda mbeli ke yayata wəndəa nci. 

Ntsehwele ma Salomon ke mbeli pɛtɛ 

9Nahe Shala kendeke nda ntsehwele nya wəba le ɗepe wəsə kwele kwele ke 
Salomon, le zəzə nya wəba kala nza ta ndaleghe nya mɛa ndərə. 

10Kwele ma ntsehwelea Salomon ke ŋa ka ntsehwele ntsehwele nyi mbe Arabi 
le nyi mbe Ɛzhipte pɛtɛ. 

11Gheŋkɛ nde se kanya keɗepemte wəshi le ntsehwele za ma ke yayata wəndə 
pɛtɛ, ntsehwele ma ŋkɛ ke Ɛtan nde Ɛzrah, ba'a ke Hɛman, le Kalkol, le Darda, le 
ŋwalea Mahol. Pa tema tema ɗepete sləa ŋkɛ mbeli mbe pɛtɛa meleme nyi kwa 
ghala le ŋa ŋkɛ. 

12Nahe ŋkɛ kegezete ghena ŋela gare 3.000 ɓela ta nci, kancake cimə 1.005. 

13Nahe ŋkɛ kese kageze ghena te yayata wəfe: se te kwete lekeleke ta ka Liban 
hwa'a te dzeve ta izope, kwete wəfe nya kepese vare zli. Nahe ŋkɛ kese kageze 
ghena te wəshi keseɗa, le yɛ 'yɛ, le wəshi nyi kedzeghwa le hwə ba'a te yɛ kelepe. 

14Kase mbeli mbe yayata meleme kezha fa ntsehwelea Salomon kageze ghena, 
kase mbeli laka ka meghea kɛfi nyi te hɛɗi pɛtɛ, nyi kefate kageze ghena ta 
ntsehwelea meghe Salomon mbeli. 

Salomon kahi geva yitea ŋa ghɛa Shala 
(2 WMKM 2.2-15) 

15Ma Hiram, meghe nya mbe Tir ne, kamcɛ se hɛ le David te yayata və. Ma kwa 
fate ŋkɛ nahe mbeli keveyi Salomon kameghe te zhia yitenyɛ David, pa 
ghweneghe mbeli kageze nda njiŋwe ta ŋkɛ. 

16Pa Salomon ghweneghe mbeli perə kezha geze nda: 

17«Nahe na keɗepe kaɗema yiteyɛ ɗa David keŋate ghɛ kaŋa Shala Mahwətə ta 
ŋkɛ, va nya sema ka jaga ta ŋkɛ kasərəakɛ ha nda mpa kala yayata bela. Ama 
nahe Mahwətə kendeke nda hərə hɛ. 

18Ama tsetsenya, nahe Shala Mahwətə ta ɗa kendeke ɗa nza kwelɛŋe kaɗema 
mpa shɛ le pɛtɛa ka ghala ta ɗa ba'a kaɗema nde jaga shɛ ya ghena kwa 
ndireminyɛ ŋkɛ. 

19Nahe 'ya kezəzəte kezha ŋate ghɛ kaŋa Shala Mahwətə ta ɗa. Va nya nza nde 
na Mahwətə kegezete nda ke yiteyɛ ɗa: ‹Wəzege ta ŋa nya teve 'ya kameghe pelɛ 
pasla ta ŋa, gheŋkɛ nde teŋa ghɛ kaŋa ɗa›. 

20Ma tsetsenya ne, gezete nda ke mbeli kezha lə hɛ katsasle ɗa lekeleke nyi mbe 
Liban. Katekemane ka mene slene ta ŋa ka mene slene ta ɗa, kateŋki nda 'ya ke 
ka mene slene ta ŋa kala nya tegeze ɗa na, kwa nza nde gha le ghəa ŋa ne, nahe 
na keɗepe wəndə shɛ hwa ghen'yɛ nya keɗepe tsasle wəfe kala gheyɛ ka Sidon 
we.» 

21Ma kwa keleghe nda ghena ta Salomon nyagha mbeli ke Hiram, cape ŋkɛ 
kazlama kwele kwele le geze: «Katsa nda hana mbeli ke Mahwətə ɓeshi veci nya 
kwa nza nde nahe ŋkɛ kendeke nda wəndə kentsehwele ntsehwele ke David 
kezha nza kameghe te ghəa Israyɛl nya kahwelefe nya kwele!» 

22Pa ghweneghe ŋkwa kageze nda ke Salomon: «Nahe 'ya kefate ghena nya 
gezeke ɗa na. E'e, nahe 'ya keyɛte kave ŋa pɛtɛa sheghwə lekeleke ba'a ŋa vɛ kala 
nya ɗe na. 

23Ka mene slene ta ɗa katefə dəŋwəa wəfe shɛhɛ sawa pelɛ ghəa Liban hwa'a 
kwa ndərə. Katehwepe hɛ hɛ te tseɓa kezha slə hɛ ləmbəŋə te ghəa yɛmə hwa'a 
te ŋkwa nya tegeze ɗa na. Te ŋkwa shɛ tepelemte hɛ hɛ nda se ka mene slene ta 
ŋa kafə dəŋwəa wəfea shɛhɛ. Ma gha le ŋa ŋa, wəsə kezeme yaɗe 'ya kamene ɗa 
na kaŋa ghɛa ɗa.» 

24Pa Hiram tsaslave nda dəŋwəa sheghwə lekeleke ba'a ŋa vɛ ke Salomon kala 
nya ɗete ŋkɛ. 

25Ma Salomon le ŋa ŋkɛ, keva keva se ŋkɛ kave nda ha gare kiləwə miliyeŋə 
ŋkwaŋe le ghəa n'yia bekele litrə 8.000 kezha zeme nda zeme ke mbeli nyi nza 
hɛ le ki ghɛ meghea ŋkɛ. 

26Nahe Mahwətə kendeke nda ntsehwele ke Salomon kala nya gezete nda ŋkɛ. 
Ntake yɛ Salomon kanza le ganyɛa mehele le Hiram, pa hɛ menete meɗe mɛ 
kwelɛ ghəa nci. 

Salomon keleke slene berete 
(2 WMKM 1.18; 2.1, 16-17) 

27Pa meghe Salomon keleke slene berete mbe Israyɛl pɛtɛ, mbeli 30.000 nyi kese 
kamene. 

28Ketere ketere ghwene hɛ ŋkɛ kadzeme Liban mbeli 10.000 ba'a ke və ke və. 
Zake tere mene slene hɛ nda zhɛre geva hɛ sha ghɛ kamene tere bake. Adoniram 
nde se te ghəa slene berete nyagha kameghe. 

29Ka fə wəshi 70.000 ba'a ka tsehe pelɛ 80.000 ka mene nda slene hwa ghweme 
ke Salomon, 

30kaɗema mbeli keɓelate kweci mbeli nyi veyi mbeli te ghəa wəshia Salomon nyi 
3.300, nyi kenewe dzeghwa ta slene ta mbeli nyighɛ. 

31Pa meghe gezete kezha lase pelɛ nyi jama jama ba'a kezha tsehe pelɛ nyi ganji 
ganji mbeli kezha gha shihəa ghɛa Shala. 

32Ntake ka mene slene ta Salomon ba'a ŋa Hiram, zlaɓe le ka caŋa caŋa nyi mbe 
meleme ta Biblos kasla yɛ sheghwə ba'a katsehe yɛ pelɛ kezha ŋa ghɛa Shala. 

1 Ka Meghea Kɛfi 6 

Ŋa ta ghɛa Shala 
(2 WMKM 3.1-14) 

1Te kwa gwəmsə wəfaɗe ba'a deghesemsə ta va kwetere wəmbəa shave ta ka 
Israyɛl mbe Ɛzhipte, va wəfaɗe menete Salomon kameghea ka Israyɛl, mbe terea 
Ziv nya kakwa bake ta tere mbe va ghate ŋa ghɛa Mahwətə ŋkɛ. 

2Ma ghɛa Shala nya ŋate nda Salomon ke Mahwətə ne, mɛtre mahekenemsə 
dzate ghwa ta ŋkɛ, mɛtre meŋe bezlea ŋkɛ ba'a mɛtre meŋe mcɛfeghəmbe 
dzeme ghweme ta ŋkɛ. 

3Ma mbe kema ta cɛ nya wəba nya mbe ghɛa shɛ ne, na mbeli keŋate dapa, mɛtre 
meŋe bezlea ŋkɛ kala ghɛa Shala shɛ, mɛtre mcɛfe bela kwa dzeki ghɛa ta ŋkɛ. 

4Nahe ŋkɛ keslate yɛ wəfela te dewe ta ghɛa Shala shɛ, nya meneyi lɛ nyi ketsa 
tsa ŋkɛ te sheghwəa ŋkɛ. 

5Pa ŋate kwete cɛ nya nza cɛ mbe mahekene kadzeme kadzeme dzasle yite dzeyi 
vare dewe ta cɛ nya wəba le dewe ta vi. 

6Ma vi ne, mɛtre bake gasle kwete yite bezlea ŋkɛ, ma nya mbe tepe, mɛtre 
mahekene, ma kwa mahekene, mɛtre mahekene gasle kwete yite. Va nya nza nde 
ne, ma dewe nya pelɛ te ŋwela va ghɛa Shala shɛ ne, ashɛ deɓedea ŋkɛ yipə yipə 

kadzeme kadzeme kala biya ta ŋkɛ we. Kala dzeme ta ŋkɛ yitea ghweme, slɛfeslɛ 
ma kadzeme ghə yagha sheghwə nyi te kakwaɗakɛ dewe ta ghɛa shɛ. 

7Ma kaŋa ghɛa shɛ mbeli ne, pelɛ nyi kese te ŋkwa nya tsehete mbeli yaŋa mbeli 
le. Vatse nda ɗema mbeli kafa gaka ta ndevele, le gaka ta dzaŋərə, keɗema ŋa 
yayata wəsə kwa lɛ lɛ. 

8Ma ŋkwa kedzembe cɛ nya pelɛ ghəa cɛ nya li zeweve ne, laka bela kwa zeme 
ŋkɛ va ghɛa Shala. Dzeme te ŋkwa nya ŋate mbeli ketaŋa ketaŋa dzeme cɛ nya 
mbe tepe mbeli, ba'a cɛ nya pelɛ ghəa cɛ. 

9Ma kwa ŋamte ghɛa Shala shɛ Salomon ne, pa sleɓate sheghwə lekeleke nyi 
slapesla slapesla jive te nyi deke deke. 

10Ma kwete cɛ nya ŋate mbeli dzasle yitea ghɛa Shala ne, mɛtre bake gasle kwete 
yite biya ta ŋkɛ kala nza ta cɛ nya pelɛ ghəa cɛ, le sheghwə lekeleke ndeɓeyi geva 
ŋkɛ vare dewe ta ghɛa Shala. 

11Pa Mahwətə gezete nda ghena ke Salomon: 

12«Nahe na keŋate ghɛa nya kaŋa ɗa. Ma kenza nde kadzeghwa na kala ghena ta 
ɗa, kenza nde kamene slene na le wəshi keshia ɗa ba'a keyate wəshi mahalegəa 
ɗa na pɛtɛ ne, katemene ŋa wəsə nya meɗeyi 'ya kaŋa ŋa kala nya gezete nda 'ya 
ke yiteyɛ ŋa David. 

13Katese 'ya kanza mbe ghɛa ɗa te tepe ta ka Israyɛl, katesərə mbelia ɗa, ka 
Israyɛl 'ya tɛape we.» 

Ŋkwa nya mbe mbe 

14Pa mbeli keɗaŋemte ŋa ta ghɛa Shala le slene ta ŋkɛ kala nya gezeyi Salomon. 

15Pa mbeli sleɓeyi sheghwəa lekeleke nyi feɗete mbeli slapesla slapesla yipə 
dzeme va dewe nya mbe hwəa pɛtɛa ŋkwa, se kwa te hɛɗi pa pelɛ yitea sheghwə 
nyi jive te cɛ, sleɓate sheghwəa vɛ te hɛɗi. 

16Pa sleɓeyi sheghwə lekeleke yipə vare dewe ta cɛ nya li zeweve ta ŋkwa, se 
kwa te zeweve hwa'a pelɛ yitea ghə kamɛtre meŋe. Ɓiyitsa, pa mbeli hite ŋkwa 
nya mbe kezha menete kaŋkwa nya nza səndəkwəa jikə geva te, ŋkwa nya 
keveyi geva tekeleke tsape ke mbeli shɛ. 

17Ma nya ketene bela ta ghɛa Shala, geze ta ŋkɛ bela nya kwele, nya mbe kema 
ta ŋkwa nya nza səndəkwə mbe ne, mɛtre bakemsə biya ŋkɛ kadzeyi ŋwela. 

18Ma sheghwə lekeleke nyi mbe hwəa ghɛa Shala shɛ ne, na mbeli kerafate wəshi 
te kala ya ta wəfe ta kolokɛŋte ba'a kala ghwə ta wəfe tepele. Pɛtɛ sleɓemte mbeli 
le sheghwəa lekeleke yagha mbeli kanakɛ pelɛ ya kwetɛŋe. 

19Pa mbeli hite ŋkwa nya mbe hwəa cɛ nya te tepe ghɛa Shala, kaŋkwa nya wɛŋe 
kezha ve səndəkwəa jikə geva ta Mahwətə. 

20-21Ma cɛa shɛ ne, mɛtre meŋe biya ŋkɛ, mɛtre meŋe bezlea ŋkɛ ba'a mɛtre 
meŋe dzeme ta ŋkɛ yitea ghweme. Nahe Salomon kemeneyi mze kwa tere tere 
nya ganyɛ kənə kala nya mbe hwəa ghɛa Shala. Nahe ŋkɛ kendɛaŋeyi livə mze 
kwa tere tere mɛa cɛa shɛ ba'a kemenete reghwetɛ le sheghwəa lekeleke nyi kefi 
fi le mze kwa tere tere. 

22Nahe ŋkɛ kefimte pɛtɛa ŋkwa nya mbe ghɛa Shala, tsagha reghwetɛ nya mɛa 
ŋkwa kedzembe cɛ nya nza səndəkwə mbe le mze kwa tere tere nya ganyɛ. 

23-26Pa mbeli feɗete shɛrəbɛŋe bake yitea sheghwə bekele kezha ve kadzembe 
cɛ nya nza səndəkwə. Mɛtre mcɛfe dzeme ta yayata wəndəa nci yitea ghweme. 
Ma kwa ghate ta shɛrəbɛŋea shɛ ne, mɛtre bake gasle kwete yite biya bidzəa ŋkɛ, 
mɛtre mcɛfe biya ŋkwa, se te mɛa kwete bidzə hwa'a mɛa ŋa kwete. Ma kwa 
bake ta shɛrəbɛŋe ne, yipə yipə nza ta ŋkɛ le kwa ghate, geze ta ŋkɛ mɛtre mcɛfe 
biya nci, yipə yipə pa ta nci: kala nza ta dzeme ghweme ta shɛrəbɛŋe kwa ghate. 

27Te tepe ta cɛ nya nza səndəkwə beteyi shɛrəbɛŋea shɛhɛ mbeli. Tepele bidzəa 
shɛrəbɛŋe nyighɛ: kakwaɗe kwaɗe dewe bidzəa kwa ghate, tsagha kwaɗe 
kwaɗe kwete dewe bidzəa kwete. Ma kweci bidzəa nci nyi kwelɛ tepe, kakwaɗe 
kwaɗe ghəa nci hɛ jikə ŋa nya le ŋa nya. 

28Nahe mbeli kefimte shɛrəbɛŋe nyi bake nyighɛ le mze kwa tere tere. 

29Pa mbeli feɗeyi shɛrəbɛŋe le wəshi kala dzeve ta peha le ghwə ta wəfe tepele 
dzasle yitea dewe ta ghɛa Shala se pelɛ te ŋwela pa ki ghɛ. 

30Pa mbeli sleɓemte ŋkwa nya te hɛɗi va cɛa shɛ se pelɛ te ŋwela ba'a ki mbe 
hwə le mze kwa tere tere. 

31Kezha ŋzle cɛ nya nza səndəkwə mbe ne, pa mbeli baŋete gelembe nya nza 
ŋkwa kepele bake te, yitea sheghwə bekele nya hwa gamba. Ma sheghwə nya 
dzeme vare gelembe ne, te kwa mcɛfe ta bela ta dewe ŋkɛ. 

32Pa mbeli feɗate ka shɛrəbɛŋe, yɛ dzeve ta peha ba'a ghwə ta wəfe nyi kepele 
pele te seɗa ta gelembe nyi bake nyi le sheghwəa bekele, pa mbeli fiaghe mze 
kwa tere tere mbeli kənəa hɛ. Pa mbeli slapeyi mze kwa tere tere nya peslaɓe te 
ka shɛrəbɛŋe ba'a te yɛ dzeve ta peha shɛhɛ. 

33Tsagha shɛnyɛ ne, pa mbeli baŋete kwete gelembe kezha ŋzle cɛ nya wəba. 
Ama seɗa ta gelembe nyi le sheghwəa bekele ne, te kwa wəfaɗe ta bela ta dewe 
hɛ, 

34yitea vɛ feɗete sheghwə nyi bake dzeme vare gelembe mbeli, nahe yayata 
sheghwə nya dzeme vare gelembe kepesakɛ geva le takase bake nyi feɗete 
mbeli. 

35Nahe mbeli kefeɗate ka shɛrəbɛŋe te perə le wəshi kala peha ba'a kala ghwə 
ta wəfe, pa mbeli sleɓemte bela nyi feɗete nyighɛ mbeli le mze kwa tere tere. 

36Kwetere wəmbəa ŋkɛ, pa mbeli dzaslete hwəa ŋwela nya mbe mbe le pelɛ nyi 
tsehete mbeli, kapate kazəɗə mahekene ba'a zəɗəa medaŋa sheghwə lekeleke 
zake. 

37Te kwa wəfaɗe ta va ta Salomon te meghe, mbe terea Ziv ghate shihəa ghɛa 
Shala mbeli. 

38Te kwa meŋe kwetɛŋeghəmbe ta va ta Salomon te meghe kiɗimte geva ŋa ta 
ghɛa Shala jikə ta ŋkɛ pɛtɛ le yayata slene ta ŋkɛ, mbe terea Bəwl, geze ta ŋkɛ ne, 
tere kwa deghese. Va mberefaŋe menete mbeli kaŋa. 

1 Ka Meghea Kɛfi 7 

Ŋa ta ghɛa meghe 

1Pa Salomon ŋate ghɛa ŋkɛ perə, va meŋe mahekeneghəmbe menete mbeli nda 
keɗaŋenyɛ ŋa ta ŋkwa pɛtɛ. 

2Mpelɛa ma ghate ŋkɛ kaŋa kwete cɛ nya ndeke nda slə mbeli “Kaghɛa wəfe ta 
ka Liban”. Mɛtre mcɛfemsə biya cɛa shɛ, mɛtre bakemsə mcɛfeghəmbe bezlea 
ŋkɛ ba'a mɛtre meŋe mcɛfeghəmbe dzeme ghweme ta ŋkɛ. Va nya nza nde se te 
zəɗəa sheghwə lekeleke nyi kaselə wəfaɗe nyi kedɛŋe sheghwə nyi sleɓeyi 
mbeli yitea ghəa ŋkwa. 

3Ma sheghwə lekeleke nyi sleɓate mbeli te ne, jive te ghəa medaŋa wəfaɗemsə 
mcɛfeghəmbe. Geze ta ŋkɛ ne, mahekene jive ta zəɗəa nci meŋe mcɛfeghəmbe 
te dewe ba'a kwa ghəa medaŋa kwa ghəa medaŋa. 

4Ma te yayata kema ta cɛa shɛ ne, mahekene nya, mahekene nya dzeyi yitea 
wəfela nyi nza sheghwə dzasle dzasle yite, yayata wəfela kwa kema kwa kema 
le kwete. 

5Yayata gelembe le sheghwə nya yite kakwa zlerehwaŋe zlerehwaŋe. Kwa kema 
kwa kema nza hɛ va ghəa nci te ŋkwa mahekene. 

6Pa ŋkɛ ŋate cɛa yɛ selə perə: mɛtre bakemsə mcɛfeghəmbe biya ta ŋkɛ ba'a 
mɛtre meŋe mcɛfeghəmbe bezlea ŋkɛ. Kateɓe keshi menete mbeli mɛ, yɛ 
medaŋa ya yite ba'a keshi ya kənə. Kwa kema ta Kaghɛa wəfe ta ka Liban veyi 
geva cɛa shɛ. 

7Pa mbeli ŋate cɛ nya nza pasla ta meghe mbe, nya heka mbeli perə “Kacɛ 
kemeha ghwə”. Pa mbeli sleɓeyi sheghwə lekeleke te yipə se te hɛɗi pa pelɛghə. 

8Ma cɛ nya hɛ Salomon mbe ne, te kwete ŋkɛ ŋkwa tekeleke le ŋkwa nya nza 
pasla te, ama yipə yipə nza ta nci. Ma cɛ nya ŋate nda Salomon ke wəzha ta 
Farawon nya wəmeve ŋkɛ ne, yipə yipə ŋkɛ le cɛ nya heka mbeli “Kaghɛa wəfe 
ta ka Liban”. 

9Pɛtɛ ŋate geva cɛa shɛhɛ le pelɛ nyi ganji ganji nyi tsehete mbeli jama jama kala 
nza ta kema nyi kedzete ŋwela le nyi mbe hwə. Le pelɛa shɛhɛ ghate shihə mbeli 
le ŋa ta ŋkɛ pa pelɛghə, tsagha ŋate geva ŋkwa nya pelɛ te ŋwela va zli nya yitea 
ŋwela nya wəba ki ghɛ. 

10Ma kaŋa shihəa ŋkwa ne, le pelɛ nyi ketsehe tsehe jama jama, gare mɛtre 
wəfaɗe le mcɛfe ghate hɛ mbeli. 

11Kənəa shihəa shɛhɛ sleɓeyi pelɛ kwa tsehe tsehe nyighɛ mbeli le medaŋa 
lekeleke nyighɛ. 

12Zəɗəa pelɛ mahekene nderete mbeli dzasle yitea ŋkwa nya kwele nyagha, zake 
zəɗəa medaŋa lekeleke kala nya nza hwə ŋwela nya ki ghɛ ki ghɛ va ghɛa 
Mahwətə ba'a kala dapa nya mɛ. 

Salomon dapate nda slene te dzeve ke Hiram 
(2 WMKM 2.12-13) 

13Pa Salomon gezete kezha ndeke nda slene ke Hiram, nde Tir, 

14kawəzege ta kwete male wede nya mbe hwelefe ta Nɛftali ŋkɛ, ba'a nde Tir 
yitenyɛ. Kwele kwele ntsehwele ve ba'a zlahe ɗepe mene slene ta mze kwa 
tɛawetɛa ŋkɛ. Vatse nda hekate meghe Salomon se mbe Tir kezha mene nda 
wəshi nyi ɗe ŋkɛ pɛtɛ. 

Medaŋa kwa mze kwa tɛawetɛa 
(2 WMKM 3.15-17) 

15Pa Hiram vɛsəte selə nyi le mze kwa tɛawetɛa bake. Mɛtre mesli biya nci 
kadzeme ghweme, zewe nya kenza gare mɛtre ŋkwaŋe nde dzasle hɛ. 

16Pa vɛsəte wəshi kala derə meghe nyi le mze kwa tɛawetɛa kezha ve kwa ghəa 
seləa shɛhɛ, mɛtre bake gasle kwete yite biya ta nci. 

17Pa zhɛne kamenete kweci gwezla kwa mze kwa tɛawetɛa, le kweci kala zewe 
lɛ nya kala pa ta ghwə ta wəfe kezha wəshi nyi kala derə nyighɛ. Mberefaŋe kaŋa 
yayata kwete hwa derə nyi bake shɛhɛ. 

18Pa mbeli menete yɛ ya ta kwakweme: zəɗə bake kənəa zamba nyi kənəa wəshi 
nyi kala derə meghe. 

19Kwa ghəa yayata medaŋa ne, le kwa bake ta derə shɛ nyi kenza gare mɛtre 
bake dzeme ta nci yitea ghweme, kala pa ta ghwə ta gatawəfa. 

20Ma kwa ghəa wəshi nyi kala derə nyighɛ ne, le kwete bela nya nza wəmbə te 
shɛ. Ma wəmbəa shɛ ne, pelɛghəa yɛ ya ta kwakweme nyi gwəmsə bake, nyi kwa 
zəɗə dzasle yitea yayata kwete hwa derə. 

21Pa mbeli sletete medaŋa nyi bake nyighɛ mbe kema ta mɛ degha ta ghɛa Shala: 
te kwa zeme kwete nya heka mbeli kaYakin, geze ta ŋkɛ, “Shala nde mbake 

berete”. Ama te kwa gwela kwete, kwete nya heka mbeli kaBowaz, geze ta ŋkɛ, 
“Mbe Shala nza berete”. 

22Ma ghəa yɛ seləa shɛhɛ ne, kala ghwə ta gatawəfa pa ta nci. Nahe slene ta 
medaŋa kemenemte geva tiɗiɗi. 

Weta kwa mze kwa tɛawetɛa nya wəba 
(2 WMKM 4.2-5) 

23Pa Hiram vɛsəte kwete pərətiməa weta le mze kwa tɛawetɛa nya ndeke nda 
slə mbeli kaNdərə. Mɛtre mcɛfe bezlea ŋkwa nya jive te hwəa ŋkɛ, mɛtre bake 
gasle kwete yite dzeme ghweme ta ŋkɛ, mɛtre meŋe mcɛfeghəmbe dzasle ta ŋkɛ. 

24Ma dzeyi mɛa mɛa ŋkɛ dzasle ne, na mbeli kerafeyi ya ta kwete wəsə kala 
gwənzə ha, nya heka mbeli kakolokɛnte. Bakemsə te mɛtre kwetɛŋe, bakemsə 
te mɛtre kwetɛŋe kazəɗə bake. Te veci nya kwetɛŋe vɛsəte hɛ mbeli le weta 
nyagha. 

25Te wəmbəa sla nyi vɛsəte mbeli le mze kwa tɛawetɛa meŋe bakeghəmbe veyi 
weta shɛ mbeli. Mahekene nyi nza kema ta nci laka bela kwa gwela, mahekene 
nyi nza ŋa nci laka ŋkwa kepəkwə ta veci, mahekene nyi nza kema ta nci laka 
bela kwa zeme, mahekene nyi nza kema ta nci laka ŋkwa kesame ta veci. Ma 
zeweve ta nci ne, laka ŋkwa nya kwetɛŋe zhɛrete geva hɛ sha weta nyagha. 

26Kala bezlea dzeve deɓedea weta shɛ. Ma ŋkwa nya dzeyi mɛa mɛa ŋkɛ, kala 
mɛa helape menete mbeli kala nza ta mɛa ghwə ta gatawəfa. Wərə dzawa weta 
shɛ litrə gare 80.000. 

Wəmata gədəwə kwa mze kwa tɛawetɛa 

27Kwetere wəmbəa ŋkɛ, pa Hiram vɛsəte wəmata gədəwə meŋe le mze kwa 
tɛawetɛa. Mɛtre bake biya yayata nci, mɛtre bake bezlea nci, mɛtre zake gasle 
kwete yite dzeme ghweme ta nci. 

28Wa nya tsetse menete geva hɛ: wəshi mze kwa ghwə ghwə nyi slapesla 
slapesla ya katepe. Nahe kweci wəshi nyi slapesla slapesla kenza dzeme kwelɛ 
geta nyi te hɛ, 

29ma te dəŋwə nyagha, yɛ nivɛrə, mcɛmcɛli ba'a ka shɛrəbɛŋe yavɛsəate ŋkɛ te, 
tsagha pelɛ te ghə. Yɛ nivɛrə ba'a mcɛmcɛli ya yitea hwə va hɛ le kweci wəshi 
kala zewe kwa tsa tsa kala livə. 

30Yayata wəndəa nci ne, wəfaɗe seɗa yitea wəmata shɛhɛ kakwa mze kwa 
tɛawetɛa, ma dəŋwəa lɛ nyi nza hɛ te, nahe mbeli kembakame dzeve mɛa hɛ le 
mze kwa tɛawetɛa te yayata megwekwe nyi wəfaɗe. Ma bela nyi kala seɗa nyi 
mbakame mbeli mɛa hɛ ne, le mze kwa tɛawetɛa vɛsəte hɛ mbeli yipə yipə le 
hwəa wəmata, ama kezlakemte zewe nya kala livə nyi yite hɛ we. 

31Ma pelɛ ghəa wəmata shɛ ne, le mɛ shɛ taghele ghele gare mcɛfemsə kwa 
gwəmsə ta bela ta mɛtre kezha ve kweci weta. Ma mɛ nya sleyia shɛ mbeli 

pelɛghə ve ne, mberefaŋemsə mcɛfeghəmbe kwa gwəmsə ta bela ta mɛtre jive 
ta ŋkɛ te tepe se te kwete mɛ hwa'a te kwete. Ma bela nya biya ma ke hwəa ŋkɛ 
ne, kakwa zlerehwaŋe zlerehwaŋe ŋkɛ, ashɛ kakwa taghele ghele we. Nahe 
mbeli kevɛsəte wəshi kala gwezla dzeyi mɛa mɛa nya pelɛ ghəa shɛ kezha hi za 
ma le mze kwa tɛawetɛa. 

32Yitea hwə seɗa nyi wəfaɗe nyighɛ, ma dzeve nyi nza hɛ te, pɛkwe hɛ jive mbe 
wəmata shɛ. Ma bezlea ŋkwa nya jive te tepe ta seɗa ta ŋkɛ ne, mberefaŋemsə 
mcɛfeghəmbe kwa gwəmsə ta bela ta mɛtre. 

33Kala seɗa ta wəmata gədəwə menete hɛ mbeli. Nahe pɛtɛa wəshi nyi te hɛ 
kenza le mze kwa gheme kwa vɛsə vɛsə. 

34Ma kweci bela nyi mbakame mbeli mɛa hɛ kala seɗa, nyi te yayata 
mezlerehwaŋe ta ŋkwa ne, jikə hɛ le dəŋwəa wəmata shɛ. 

35Ma pelɛ kwa ghəa yayata wəmata shɛhɛ ne, le kwete shɛ wəsə taghele ghele 
dzasle yitea mɛ nya slate nyagha mbeli te gare bakemsə mcɛfeghəmbe kwa 
gwəmsə ta bela ta mɛtre bezlea ŋkɛ. Ma te nyagha bela ne, yɛ ŋkwa kekese ba'a 
mze kwa ghwə ghwə nyi helambaŋe helambaŋe ya shɛ perə, ama jikə hɛ le nya 
ketene bela ta wəmata. 

36Nahe mbeli kevɛsəte shɛrəbɛŋe, le nivɛrə le wəshi kala peha te bela nyi 
slapesla slapesla, le bela nyi kejikə hɛ, le hwəa ŋkɛ ba'a le zewe livə dzasle yite. 

37Tsagha gezlate wəmata nyi meŋe nyighɛ ŋkɛ kanya kwetɛŋe le lɛ nya kwetɛŋe, 
yipə yipə jama jama ta nci le pa ta nci. 

38Pa Hiram vɛsəte wəshi kesheke wəshi kala weta meŋe yitea mze kwa tɛawetɛa 
kezha ve pelɛ ghəa wəmata nyi meŋe nyighɛ. Mɛtre bake dzeme ghweme ta 
yayata weta nyighɛ ba'a litrəa 1.600 dzawa yɛmə. 

39Pa mbeli fəyi wəmata nyighɛ mcɛfe te kwa zeme, mcɛfe te kwa gwela le wəshi 
kesheke yɛmə nyi kala weta shɛhɛ kwa ghəa nci. Ma kwete wəsə kesheke yɛmə 
nya wəba nya ndeke nda slə mbeli kaNdərə ne, pa veyi te bela kwa zeme ta ghɛa 
Shala laka bela kwa zeme. 

Sləa wəshi mze 
(2 WMKM 4.7–5.1) 

40Ma kwa vɛsəmte wəshi kesheke yɛmə kala weta Hiram le yɛ pɛlə ba'a zlerekwe 
kepisə ŋkwa, nahe ŋkɛ kiɗimte slene nya 'yɛwake Salomon ve kezha ghɛa 
Mahwətə: 

41selə bake, wəshi bake kala derə kezha ve kwa ghəa yɛ seləa shɛhɛ, kweci mama 
ta zamba bake kezha seɗe kənəa derə meghe nyi kwa ghəa seləa shɛhɛ, 

42yɛ ya ta kwakweme gwəmsə wəfaɗe, nyi hwepete mbeli kazəɗə bake te zewe 
kənəa yayata wəsə nya kala derə, 

43wəshi kentare wəshi meŋe, yɛ weta meŋe te wəshi kentare wəshia shɛhɛ, 

44zake weta nya wəba taghele ghele, mcɛmcɛli meŋe bakeghəmbe nyi nza weta 
shɛ te hɛ, 

45pa kweci helape kezha tsene pəsəɗə, yɛ pɛlə ba'a yɛ zlerekwe kepisə ŋkwa. 
Pɛtɛ wəshi nyi menete nyighɛ Hiram kala nya 'yɛwete meghe Salomon kezha 
dzembe ghɛa Mahwətə ne, le mze kwa ghwə ghwə nya shɛanɛa vɛsəte hɛ ŋkɛ. 

46Mbe hɛɗi vɛsəte hɛ Hiram kwa zlərəa Zhəwrdɛŋe kwelɛ tepe ta meleme ta 
Səwkot le Sartan. 

47Pa Salomon tseɓeyi wəshi nyighɛ pɛtɛ mbe ghɛa Mahwətə. Ama kwele kwele 
hɛ kaɗema mbeli kadzeghete ɗaŋeɗa ta mze kwa tɛawetɛa nyi menehwe slene 
mbeli le. 

48Nahe Salomon ke'yɛwete kamene nda wəshi nyi kehi mbeli mbe ghɛa 
Mahwətə kakwa mze kwa tere tere: reghwetɛ ketere 'wərdə nya kamze kwa tere 
tere, tabele keve nda ɗafa ke Shala nya kamze kwa tere tere, 

49wəshi kentare yɛ paterela meŋe, nyi veyi mbeli te kema ta cɛ nya wɛŋe, mcɛfe 
te kwa zeme, mcɛfe te kwa gwela kamze kwa tere tere, yɛ ghwə ta wəfe, yɛ 
paterela, wəshi keseɗe kadzevare ŋkwa nyi le mze kwa tere tere, 

50yɛ weta, yɛ hwa, yɛ zlerekwe kepisə ŋkwa, yɛ helape, yɛ dəghwə nyi le mze 
kwa tere tere nya ganyɛ, ŋkwa nya mɛa gelembe nya mɛa cɛ nya heka mbeli 
“kaŋkwa nya wɛŋe” ba'a nyi mɛa gelembe nya mɛa cɛ nya kwele kamze kwa tere 
tere. 

51Ma kwa nahemte slene ta ŋa ta ghɛa Mahwətə meghe Salomon ne, pa keleke 
wəshi nyi veyi yitenyɛ kaŋa Mahwətə, kala mze kwa ghwə ghwə, le mze kwa tere 
tere le kweci wəshi keghə keghə, pa beteyi hɛ mbe cɛ ketsene mcɛlə nyi mbe 
ghɛa Shala pɛtɛ. 

1 Ka Meghea Kɛfi 8 

Səndəkwəa jikə geva veyi mbeli mbe ghɛa Mahwətə 
(2 WMKM 5.2–6.2) 

1Pa meghe Salomon tsenete mbeli pelɛ Zhɛrəzalɛm: mbelia jama ta ka Israyɛl, ka 
meghe nyi mbe hwelefe, le mbeli nyi te ghəa ka Israyɛl nyi ghalanza kezha 
keleghe səndəkwəa jikə geva ta Mahwətə se mbe “Meleme ta David” nya heka 
mbeli zhɛkwa kaSiyon kadzeme ghɛa Shala. 

2Pɛtɛ ka Israyɛl tsenete geva yitea meghe Salomon mbe terea Ɛtanim nya katere 
kwa mberefaŋe, te vəa gəsəkə. 

3Ma kwa senji mbelia jama ta pɛtɛa ka Israyɛl, cape ka dzeghe Shala kakele 
səndəkwəa jikə geva. 

4Pa ka dzeghe Shala le ka Lɛvi keleghe səndəkwəa Mahwətə kadzeme zlaɓe le cɛ 
lekwesa kebegeme le Shala ba'a kweci wəshi nyi keveyi geva kaŋa Shala nyi mbe. 

5Ma kwa tsenete geva yɛ meghe Salomon le jikə ta ka Israyɛl mbe kema ta 
səndəkwə, pa hɛ dzeghekɛ melɛ le timɛti kwele kwele ba'a le sla kaɗema mbeli 
kaɓelate hɛ megela va wəba. 

6Kwetere wəmbəa ŋkɛ, pa ka dzeghe Shala nyighɛ keleghe səndəkwəa jikə geva 
ta Mahwətə kadzete ŋkwa nya kehite geva kaŋa ŋkɛ, mbe cɛ nya heka mbeli 
“kaŋkwa nya wɛŋe ma”, mbe hwəa bidzəa shɛrəbɛŋe. 

7Va nya nza ŋkɛ ne, tepele bidzəa shɛrəbɛŋe nyighɛ kənəa ŋkwa nya keveyi geva 
kaŋa səndəkwə kezha nza kənəa səndəkwəa shɛ ba'a kənəa geta lɛ nyi kele 
mbeli te. 

8Ma kwa nza geta lɛ shɛhɛ biyake biyake, kanewe newe ghəa nci mbeli se mbe 
cɛ nya wəba nya mbe kema ta cɛ nya nza səndəkwə mbe, ama kanakɛ hɛ mbeli 
se pelɛ te ŋwela we. Mba hɛ te ŋkwa shɛ pa ɓeshi. 

9Kwete hwa wəsə shɛ kwa səndəkwə nyagha keɗema pelɛ nyi slapesla slapesla 
nyi beteyi Moyize bake kwa we. Ma pelɛa shɛhɛ ne, pelɛ nyi kemave ŋkɛ pelɛ 
ghweme ta Horɛb, te və nya se Mahwətə kajikə geva le ka Israyɛl kwa kelemte 
hɛ ŋkɛ shave mbe Ɛzhipte. 

10Ma kwa shavenji ka dzeghe Shala mbe ŋkwa nya wɛŋe ma nyagha ne, viɗi 
ləmbə viɗikɛ ghɛa Mahwətə. 

11Mba ka dzeghe Shala nyighɛ kashɛma mene slene ta nci va ləmbə nyagha, va 
nya nza ŋkɛ zləvəa Mahwətə nde viɗikɛ ghɛa Shala nyagha. 

12Ma ke Salomon tsate lewela: «Mahwətə, gha nde zəzəte kanza mbe ŋkwa nya 
zhikwətəkwə təkwə. 

13Nahe 'ya keŋate ŋa ghɛ kendeɗenyɛ, wərə na kanza mbe kaghala ghala!» 

Ghena kewəpi ghɛa Shala 
(2 WMKM 6.3-11) 

14Pa meghe zhɛreghe geva laka ka Israyɛl nyi ketsenete geva pɛtɛ meslete, pa 
wəpikɛ hɛ. 

15Ma ke: «Hana 'ya sha Mahwətə, Shala ta ka Israyɛl nya kegezete nda ghena ke 
yiteyɛ ɗa David le mɛa ŋkɛ, kayipəyi kwa le dzeve ta ŋkɛ kwa gezete ŋkɛ: 

16‹Ghala nya fəakave mbelia ɗa ka Israyɛl 'ya shave mbe Ɛzhipte ne, kegha 'ya 
kantave meleme hwa meleme ta pɛtɛa ka Israyɛl kezha ŋate ghɛ nya nza sləa ɗa 
te we, ama nahe 'ya kentave David kezha nza ŋkɛ kameghea mbelia ɗa ka 
Israyɛl.› 

17Ma yiteyɛ ɗa ne, mbe zəzə ŋkɛ kezha ŋate nda ghɛ ke Mahwətə, Shala ta ka 
Israyɛl. 

18Ama nahe Mahwətə kegezete nda ke David: ‹Nahe na kemenete zəzə ganyɛ 
yitea ŋa ghɛa Shala kezha sləa ɗa. 

19Ama gha nde teŋa ghɛa shɛ we, wəzege ta ŋa nya kesawa hwa gha. Gheŋkɛ nde 
teŋa ghɛ kezha sləa ɗa!› 

20Ma tsetsenya tse gɛ, nahe Mahwətə keyipəyi ghena nyi gezete ŋkɛ kwa: nahe 
'ya kedzete zhia yiteyɛ ɗa David, ntishɛ 'ya pelɛ pasla meghea ka Israyɛl kala nya 
gezete Mahwətə, nahe 'ya keŋate ghɛ nya keveyi geva tekeleke kaŋa Mahwətə, 
Shala ta ka Israyɛl. 

21Nahe 'ya kehite ŋkwa mbe kezha ve səndəkwə nya nza ghena ta jikə geva kwa, 
jikə geva nya menete Mahwətə le ka shihɛ ɓə kwa fəakave hɛ ŋkɛ shave mbe 
Ɛzhipte.» 

Səkwə ghə ta Salomon kwa kema ta mbeli pɛtɛ 
(2 WMKM 6.12-40) 

22Kwetere wəmbəa ŋkɛ, ghereŋe Salomon mbe kema ta reghwetɛa Mahwətə 
kwa ntsə kwa ntsə le ka Israyɛl nyi ketsenete geva pɛtɛ, pa kafete dzeve yitea 
ghweme kasəkwə ghə, 

23ma ke: «Mahwətə, Shala ta ka Israyɛl, kwete Shala shɛ kala gha tɛape, ya pelɛ 
yitea ghweme, ya kwake te hɛɗi kezha yate jikə geva le ganyɛa mehele laka ka 
mavashia ŋa nyi kedzeghwa mbe kema ta ŋa le wənəa nci pɛtɛ we. 

24Nahe na kemenete nda wəsə nya meɗeyi nda na ke yiteyɛ ɗa David. Wəsə nya 
gezete nda na le mɛa ŋa, nahe na keyipəyi kwa le dzeve ta ŋa kala nya nakɛ 
ghen'yɛ ɓeshi. 

25Ma tsetsenya gɛ Mahwətə, Shala ta ka Israyɛl, menete wəsə nya meɗeyi nda na 
ke mava ta ŋa David nya kayite ɗa, kwa gezete nda na: ‹Ma kenza nde le wənə 
nya tiɗiɗi dzeghwa hwelefe nyi ketesawa mbe gha kwa kema ta ɗa kala nya se 
na kadzeghwa ne, fəyitekeghə geze ŋa 'ya katenza kwete hwa hɛ kaghala ghala 
kameghea ka Israyɛl kwa sebe ta ŋa.›» 

26Tsetsenya gɛ Mahwətə, Shala ta ka Israyɛl, kasəkwə 'ya, menete wəsə nya 
meɗeyi nda na ke yiteyɛ ɗa David gi! 

27Kaganda nza Shala kanzanyɛ te hɛɗi tse na? Ghweme le ghəa ŋkɛ kaba ne, 
kambakete ŋa ŋkɛ ya tsema kwelea ŋkɛ we! Halama ghɛa Shala nya ɓɛhwɛ nya 
ŋate 'ya na! 

28Veyi sleme yitea səkwə ta ɗa le tsa ŋa təhwə təhwə, 'ya nya kamava ta ŋa, Shala 
Mahwətə ta ɗa! Fate heka le səkwə nya səkwə ŋa mava ta ŋa ɓeshi. 

29Pelaghe ntsə ta ŋa kənəa ghɛa Shala nya viɗi le veci, kwa nza ŋkɛ ma pa na 
gezete te ŋkwa shɛ: “Teke tenza sləa ɗa”. Fate səkwə nya səkwə mava ta ŋa laka 
ŋkwa nya. 

30Fate heka ta ɗa le heka ta mbelia ŋa ka Israyɛl kwa səkwə ŋa n'yɛ teke te ŋkwa 
nya. Fate n'yɛ te ŋkwa nya nza na pelɛ ghweme Mahwətə, fate n'yɛ shɛ na zhɛakɛ 
heli yitea ghen'yɛ. 

31Ma kenakɛ kwete ghen'yɛ wəndə kebezemte nda ghena ke kwete, wərə 
ghen'yɛ ka'yɛwe nda fela pa bezla yite. Ma kese ŋkɛ kazeme fela mbe kema ta 
reghwetɛa ŋa nya ki ghɛa ŋa, 

32gha, Mahwətə nya pelɛ ghweme, pa na kafa, kamene slene te. Meha ghwə te ka 
mavashia ŋa kezha neghave nda fete ke wəndə nya kebezemte ghena ba'a 
kakelemte ghena kwa ghə va wəndə nya tiɗiɗi, nya ɗema fete ve. 

33Ma keɗate mbelia ŋa ka Israyɛl ka jaga ta nci kebezemte ŋa ghena hɛ ne, ma 
kezhɛreke geva hɛ ka'yɛwe təhwə təhwə va gha, katsahe sləa ŋa ba'a kasəkwə le 
mpi ŋa dzeve teke ki ghɛa nya, 

34gha Mahwətə nya pelɛ ghweme, pa na veyite sleme yite, pa na kelemte nda 
beze ghena ta nci ke mbelia ŋa ka Israyɛl ba'a pa na zhɛneke hɛ kadzete hɛɗi nya 
ndeke nda na ke ka shihɛ nci. 

35Ma keŋzlete geva ghweme kaɗema va shɛ va nya bezemte ŋa ghena mbelia ŋa 
ka Israyɛl, ma kezhɛreke geva hɛ laka ŋkwa nya kasəkwə ŋa, katsahe sləa ŋa ba'a 
ka'yɛwe təhwə təhwə va beze ghena ta nci kwa ɗate hɛ na, 

36gha, Mahwətə nya pelɛ ghweme, pa na kelemte nda beze ghena ta ka mavashia 
ŋa le mbelia ŋa ka Israyɛl te wənə. Pa na tekete nda dzeghwa kwa hweŋkwa 
ganyɛ ke hɛ, pa na keleke nda va ke hɛɗia ŋa nya ndeke nda na ke hɛ kaŋa nci. 

37Ma vəa ŋkwa nya temenete geva ma keɗema nya tenza ba te hɛɗi, nya 
teghwelenji keɗema tedanji wəshi nyi te wəve, nya tese yɛ dzale keɗema yɛ 
zhamaya kwele kwele, nya tesa nda yaka ka jaga ke ka Israyɛl pa mbe meleme 
nyi berete berete ta nci, nya temenete geva yayata ndiremi keɗema yayata 
zereghwe, 

38ya va yayata ɗa nya te hɛ səkwə ŋa hɛ keɗema 'yɛwe təhwə təhwə hɛ, ya wəndə 
kwetɛŋenyɛ keɗema mbelia ŋa pɛtɛa ka Israyɛl ka səkwə, ma keɗepete beze nya 
te hɛ hɛ mbe wənəa nda kafe dzeve hɛ laka ghɛ nya kasəkwə ŋa ne, 

39gha nya kenza pelɛ yitea ghweme, vate sleme yite, kelemte nda beze ghena ta 
nci ke hɛ, nza hwa ghena shɛ nda newe na kala nza ta yayata wəndə le dzeghwa 
ta ŋkɛ, kwa nza ŋkɛ nahe na keɗepe wənəa wəndə. Va nya nza ŋkɛ gha kwetɛŋe 
ŋa, nahe na keɗepe wənəa mbeli pɛtɛ. 

40Mene kala nyagha nda nza ka Israyɛl kahawe va gha keveci keveci kala nza ta 
nci le ntsə te hɛɗi nya ndeke nda na ke ka shihɛ nci. 

41-42Katefa kweci hwelefefi kageze sləa ŋa mbeli, le berete ta ŋa. Ma tsagha, ma 
mentiɓə nya keɗema kande Israyɛl, wərə ŋkɛ kase se mbe kwete meleme nya 
cakeɗa kasəkwə ŋa ki ghɛ nya. 

43Gha nya kefa n'yɛ pelɛ ghweme nya nza na, menete nda ke mentiɓəa shɛ kala 
wəsə nya 'yɛwe ŋkɛ va gha. Ma tsagha ne, pɛtɛa mbeli nyi te hɛɗi katehawe va 
gha kala nya hawe mbelia ŋa ka Israyɛl va gha. Kateɗepe hɛ, ma ghɛa Shala nya 
ŋate nya 'ya ne, kaŋa ŋa veyi geva ŋkɛ. 

44Ma te və nya tedzemte mbelia ŋa kampa le ka jaga ta nci, laka ŋkwa nya ncɛte 
nda na ke hɛ, ma kezhɛrete geva hɛ laka meleme nya ntave nya na ba'a laka ghɛ 
nya ŋate 'ya te sləa ŋa, ma kesəkwə ŋa hɛ, gha Mahwətə ne, 

45ve sleme yitea səkwə ta nci pelɛ ghweme, fa nehwene ta nci ba'a kemanakɛ hɛ. 

46Ma vəa ŋkwa nya tebeze ŋa ghena ka Israyɛl, kwa nza nde kaɗema wəndə nya 
keghama kabezemte ghena shɛ, nda kwete katehwepe wənə na va hɛ laka nya 
ve hɛ mbe dzeve ta ka jaga ta nci nyi ketefə hɛ kaka mavashi kadzete hɛɗia nci 
nya dekwede keɗema nya cakeɗake, 

47ma kezəzəte ghena hɛ te hɛɗi nya tefəghe hɛ hɛ kadzete, ma kempiyi dzeve hɛ 
ba'a kenehweneyi ŋa nehwene hɛ te hɛɗia ka hərəte hɛ, ma ke hɛ: Nahe ghen'yɛ 
kebezemte ŋa ghena, kemenete wəsə kwa ndiremi, kenza kaka beze ghena, 

48ma kezhɛreke geva hɛ sha gha le wənə kwetɛŋe ba'a le mehele kwetɛŋe te 
hɛɗia ka jaga nyi kefəhwe hɛ, ma kesəkwəte ŋa hɛ laka hɛɗi nya ndeke nda na 
ke ka shihɛ nci, laka meleme nya ntave na ba'a laka ghɛ nya ŋate 'ya te sləa ŋa 
ne, 

49fa səkwə ta nci ba'a nehwene ta nci pelɛ ghweme nya nza na ba'a kemanakɛ 
hɛ. 

50Kelemte jaɗafa nya menete ŋa mbelia ŋa te wənə, kelemte fama ghena ta nci 
laka gha te wənə ba'a ndeke nda zhɛ heli yitea hɛ ke ka jaga ta nci. 

51Kwa nza ŋkɛ mbelia ŋa hɛ, ŋa ŋa hɛ, ghenci nyi fəakave na shave mbe tepe ta 
yaka nya wəba nya pelɛ Ɛzhipte. 

52Pelemte ntsə ta ŋa yitea dzeve nya mpi ŋa mava ta ŋa le mbelia ŋa ka Israyɛl 
Mahwətə, fate n'yɛ pɛtɛ kala yayata və nya tsa ŋa lewela ghen'yɛ kwa. 

53Va nya nza ŋkɛ gha nde ntave n'yɛ hwa mbeli nyi te hɛɗi pɛtɛ tekeleke kezha 
nza kambeli ŋa, kala nya gezeke na laka nde mene slene ta ŋa Moyize, vəa ŋkwa 
nya fəakave ka shihɛ n'yɛ na shave mbe Ɛzhipte. 

Salomon ka'yɛwe wəpi va Shala 

54Ma kwa kiɗimte səkwə ghə Salomon le mpi nda dzeve ke Mahwətə, pa sate te 
ŋkwa mbe kema ta reghwetɛ nya gwəɗəŋənyɛ ŋkɛ le dzeve tekafe yitea ghweme, 

55meghereŋe ne, pa wəpikɛ ka Israyɛl nyi ketsenete geva. Ma ke zlape zlape: 

56«Katsa nda hana 'ya ke Mahwətə nya kendeke nda ŋkwa kezhɛne mpi nya ke 
ka Israyɛl nyi kambelia ŋkɛ kala nya meɗeyi ŋkɛ: kwete shɛ hwa ghena ganji nyi 
gezeke ŋkɛ laka mava ta ŋkɛ Moyize mba kaɗema kemenete geva we. 

57Nza Shala Mahwətə ta ɓəmə le gheɓəmə kala nya se ŋkɛ le ka shihɛ ɓəmə, mba 
ŋkɛ kesərəakɛ ɓəmə, mba ŋkɛ keɗema kakemane ɓəmə. 

58Zhɛreghe wənəa ɓəmə ŋkɛ laka gheŋkɛ baŋe mə kadzeghwa kwa hweŋkwa ta 
ŋkɛ ba'a kezha yate wəshi mahalegəa ŋkɛ mə, le ghena nyi gezeke ŋkɛ le wəshi 
keshi nyi 'yɛwakɛ ŋkɛ kamene ka shihɛ ɓə. 

59Pa səkwə ghə nya se 'ya ka'yɛwe va Shala Mahwətə ta ɓəmə nza kwa ntsə ta 
ŋkɛ viɗi le veci kezha kemane ɓəmə ŋkɛ, 'ya mava ta ŋkɛ le pɛtɛa ka Israyɛl kala 
wəsə nya mawe mə keveci keveci kwa nza mə kambelia ŋkɛ. 

60Ma tsagha, kateɗepe mbeli nyi te hɛɗi pɛtɛ Mahwətə ya kaShala kaɗema kwete 
shɛ. 

61Nza wənəa ŋayɛ tiɗiɗi kaŋa Shala Mahwətə ta ɓəmə, mba kedzeyi kwa kwete 
ŋkwa kezha dzeghwa mə kala nya 'yɛwete ŋkɛ va gheɓə ba'a kezha yate wəshi 
mahalegəa ŋkɛ ba'a ghena nyi gezeke ŋkɛ kala nya ɓeshi nya.» 

Melɛ nyi dzeghekɛ nda mbeli ke Mahwətə 
(2 WMKM 7.4-10) 

62Pa yɛ meghe Salomon le ka Israyɛl nyi tagha dzeghekɛ nda melɛ ke Mahwətə. 

63Pa Salomon dzeghekɛ melɛ le sla 22.000 ba'a kwi le timɛti 120.000, kamelɛ 
kejikə ghə kezha gha kamene slene mbe ghɛa Mahwətə. 

64Ma te vecia shɛnyɛ ne, pa meghe veyi ŋkwa nya te tepe ta ŋwela nya mɛa ghɛa 
Mahwətə tekeleke, kwa nza ŋkɛ tagha dzeghekɛ melɛ kwa tere tere ŋkɛ le wəsə 
gəmə nyi keleke mbeli ba'a merege ta melɛa kwelɛŋe, va nya nza reghwetɛ kwa 
mze kwa tɛawetɛa nya mbe kema ta ghɛa Shala keɓɛhwɛ kezha nza yɛ melɛ kwa 
tere tere, le wəsə gəmə nyi keleke mbeli ba'a merege ta melɛa kwelɛŋe mbe. 

65Te tere kwa mberefaŋe nyagha menete gəsəkəa Salomon zlaɓe le ka Israyɛl 
nyi ketsenete geva le. Katsene nya wəba se ŋkɛ: se mbe meleme pɛtɛ se hɛ, se 
mbe Lebo-Hamat laka bela kwa gwela hwa'a va hələa Ɛzhipte, laka bela kwa 
zeme. Pa hɛ menete gəsəkəa shɛ mbe kema ta Mahwətə kahɛ mberefaŋe, zhɛne 
zhɛkwa mberefaŋe kweci hɛ, jikə ta ŋkɛ hɛ meŋe wəfaɗeghəmbe. 

66Ma te hendɛ ta ŋkwa te kwa deghese ta hɛ mbe shikwə kwa bake, pa Salomon 
gezete nda ke ka Israyɛl kapesle hɛ sha ghɛa nci. Pa hɛ lə ba'a njiŋwakɛ meghe, 

cape hɛ le zlama kwa wənə kwa menete nda wəshi ganji Mahwətə ke David nya 
kande mene slene ta ŋkɛ ba'a ke ka Israyɛl nyi kambelia ŋkɛ. 

1 Ka Meghea Kɛfi 9 

Mahwətə kazhɛne kancɛ nda ghə ke Salomon 
(2 WMKM 7.11-22) 

1Ma kwa nahe ŋa ta ghɛa Shala le ŋa ta ghɛa meghe va Salomon ba'a kwa kemave 
wəshi nyi mawehwe ŋkɛ pɛtɛ ne, 

2pa Mahwətə ncɛte nda geva kakwa bake zhigə kala nya ncɛte nda geva ŋkɛ kwa 
Gabawon. 

3Ma ke Mahwətə shɛ: «Nahe 'ya kefate səkwə ta ŋa le 'yɛwe nya se na ka'yɛwe 
va 'ya: ma ghɛ nya ŋate nya na ne, nahe 'ya kewəpikɛ kezha veyi sləa ɗa te 
kaghala ghala. Te nza ntsə ta ɗa le wənəa ɗa keveci keveci. 

4Ma gha le ŋa ŋa gɛ, ma kenza nde kadzeghwa na mbe kema ta ɗa kala yiteyɛ ŋa 
David le wənə ganyɛ tiɗiɗi, le mene slene le wəshi mahalegəa ɗa ba'a le ghena 
nyi gezeke 'ya pɛtɛ ne, 

5kateve pasla meghea ŋa 'ya kaghala ghala te ghəa ka Israyɛl kala nya gezete nda 
'ya ke yiteyɛ ŋa David: ‹Kashaŋe wəndə mbe hwelefe ta ŋa tɛape kezha dzeme 
pasla meghea ka Israyɛl we›, a 'ya shɛ. 

6Ama kendave yɛ le mbelia ŋa, le hwelefe ta ŋa kasərəakɛ ɗa, keɗema yɛ keyate 
ghena nyi gezeke 'ya le wəshi mahalegəa ɗa ba'a kendave yɛ kadzeghwa ŋayɛ 
kamene nda slene ke kweci shala, kagwəɗəŋə kahawe va hɛ ne, 

7kateza sebe 'ya te ka Israyɛl se te hɛɗi nya ndeke nda 'ya ke hɛ. Ma ghɛ Shala 
nya veyi nya 'ya te sləa ɗa ne, katenegha ŋkɛ 'ya cakeɗake le 'ya. Ma tsagha gɛ, 
katenza Israyɛl kala ghena heca, kawəsə kekiɗi ŋ'wəshi ta kweci hwelefefia 
mbeli pɛtɛ. 

8Ma kadzeyi mbeli vare ghɛ nya keŋzla ŋzla nya ne, hake tenza hɛ ba'a ma ke hɛ 
sha tegeze: ‹Kezha wa menete nda wəsə nya kala nya Mahwətə ke hɛɗi nya ba'a 
ke ghɛ nya wa?› 

9Katezhɛne nda mbeli ke hɛ: ‹Va nya sərəakɛ Shala Mahwətə ta nci nya fəakave 
ka shihɛ nci shave mbe Ɛzhipte hɛ, va nya jikəte geva hɛ le kweci shala, kase 
kagwəɗəŋə mbe kema ta nci kahawe va hɛ le mene nda slene ke hɛ: vatse nda 
vate beze nya kala nya Mahwətə te hɛ.›» 

Kwete slene nyi menete Salomon keghə keghə 
(2 WMKM 8.1-18) 

10-11Kwetere wəmbəa va bakemsə nya ŋate ghɛ nyi bake Salomon te, yɛ ghɛa 
Shala le ghɛa meghe ne, na Hiram meghea ka Tir, nya kefəave nda sheghwəa 

lekeleke le sheghwəa vɛ ba'a mze kwa tere tere kala nya ɗe ŋkɛ, pa kemave 
meleme bakemsə te hɛɗia ka Galilɛ. 

12Cape Hiram ɓiyitsa shave mbe meleme kezha newe meleme nyi fəave nda 
Salomon, ama keɗehwe ghəa ŋkɛ we. 

13Ma ke: «Wa meleme nyi ndeke ɗa nyi na wa wəza meyɛ ɗa!» Pa ŋkɛ ndeke nda 
slə ke hɛ kaKabəwl, slə nya kenza mba pa va ɓeshi, geze ta ŋkɛ, “Hɛɗi nya ɗema 
wəsə mbe”. 

14Ndagwara nahe Hiram keghweneghe nda mze kwa tere tere ke Salomon gare 
kiləwə 3.500. 

15Wa nya wəsə nya menete nya meghe Salomon yitea slene nya mene mbeli le 
ɗema ta wəndə kezha ŋa nda ghɛa Mahwətə ba'a kezha ŋa ghɛa ŋkɛ, le ŋkwa nya 
heka mbeli kaMilo, le zli nya yitea Zhɛrəzalɛm, le Hasor, le Mɛgido le Gɛzɛr. 

16Pa Farawon, meghea ka Ɛzhipte lə kahave nda mpa ke Gɛzɛr. Pa ŋkɛ kelehwe 
ŋkɛ ba'a ndəyite ghwə yite kwetere wəmbəa mpə nya mpəmte ka Kanan nyi mbe 
ŋkɛ. Pa ŋkɛ ndeke nda melemea shɛ ke wəzha ta ŋkɛ nya wəmeve Salomon 
kawəsə gəməa gəsəkəa dzembe cɛ ta nta. 

17Vatse zhɛne Salomon kaŋate meleme ta ka Gɛzɛr, tsagha kwete nya heka mbeli 
kaBɛt-Horon nya kwa deɓa, 

18le Ba'alat, le Tamar te ɓerama nya te hɛɗia shɛ, 

19tsagha pɛtɛa meleme nyi tsene wəshi nyi kenza kaŋa ŋkɛ mbeli mbe, le meleme 
nyi ve wəmata gədəwəa ŋkɛ ŋkɛ mbe le gədəwəa ŋkɛ. Nahe Salomon keŋate 
ŋkwa nyi ɗe ŋkɛ kaŋa mbe Zhɛrəzalɛm, mbe Liban ba'a mbe meleme nyi sleke 
ŋkɛ pɛtɛ. 

20Pɛtɛ kweci hwelefefia mbeli nyi ketene kala ka Amor, le ka Hɛt, le ka Pɛrɛs, le 
ka Hava, le ka Zhɛbəs, nyi keɗema kahwelefe ta ka Israyɛl. 

21Ma ŋwalea nci nyi ketene, nyi mpəmtema ka Israyɛl te hɛɗia shɛ, na Salomon 
kefəte hɛ kaka mavashi nyi kemene slene pa ɓeshi. 

22Ama kese Salomon kakele ka Israyɛl kamava we, va nya nza ŋkɛ kaka sewajɛa 
ŋkɛ hɛ: ka mene nda slene kweci, meghea ka sewajɛ kweci, ka kele wəshi kempa 
ta ŋkɛ kweci, ka zleɗe wəmata gədəwə kweci, ka zleɗe gədəwəa lɛməa ŋkɛ 
kweci. 

23Wa nyi ɓela ta mbelia ŋgwamna nyi tsehave mbeli nyi kezha mene slene ta 
Salomon: mbeli gwəmsə mcɛfe ba'a mcɛfemsə nyi te ghəa mbeli nyi kemene 
slene. 

24Ma nda shave nda wəzha ta Farawon shave mbe “Meleme ta David” kadzeki 
ghɛa nya ŋate nda Salomon, nahe Salomon ŋamte ŋkwa nya heka mbeli kaMilo. 

25Mbe va ne, mahekene zhigə dzeghe melɛ kwa tere tere Salomon le melɛ kejikə 
ghə te reghwetɛ nya pate ŋkɛ kaŋa Mahwətə, ba'a katere 'wərdə kwa hə hə ŋkɛ 
te reghwetɛ nya kese mbe kema ta Mahwətə. Tsagha mene ŋkɛ le ghɛa Shala kala 
nya kehite geva. 

26Pa meghe Salomon baŋete kwambelə nyi jama jama kwele kwele kwa Ɛsiyon-
Gɛbɛr, terasle yitea Ɛlat, va kema ta ndərə kwa Ghɛmɛ, te hɛɗia Ɛdom. 

27Pa Hiram ghwenakɛ ka mene slene ta ŋkɛ kadzete ŋkwa nya nza kwambelə 
kwa nza hɛ kambeli nyi keɗepe ghena ta ndərə. Ghenci le ka mene slene ta 
Salomon. 

28Pa hɛ ntsehe kwa Ofir, pa hɛ fəke mze kwa tere tere same kwa gare kiləwə 
12.000 ke meghe Salomon. 

1 Ka Meghea Kɛfi 10 

Meghea ka Saba nya kamale se kanewe Salomon 
(2 WMKM 9.1-12) 

1Pa male nya kameghea ka Saba fate zləvəa Salomon te sləa Mahwətə, cape nde 
kase kezha dzeghakɛ laka 'yɛwe nyi dzawe dzawe kazhɛne. 

2Pɛkwe nde pelɛ Zhɛrəzalɛm le mbeli kwele kwele kwetere wəmbəa nta, le 
zlegweməa lɛmə nyi hwepate 'wərdə mbeli te, le mze kwa tere tere kwele kwele 
te ba'a le pelɛ nyi nza səkəmə te dzawe dzawe. Ma kwa ntsehe nde sha Salomon, 
pa gezete nda ghena nyi zəzəve nde pɛtɛ. 

3Pa Salomon zhɛnete nda 'yɛwe ta nta pɛtɛ, 'yɛwe shɛ nya shaŋe meghe va geze 
nda ghena nya mbe we. 

4Pa meghe ka Saba nyagha nakɛ ntsehwelea Salomon le ghɛ nya ŋate ŋkɛ pɛtɛ, 

5ba'a wəshi kezeme nyi te ŋkwa kezeme wəshia ŋkɛ, le ghɛ nyi hɛ ka mene slene 
ta ŋkɛ ki, le nza ta mbeli nyi yite, le slene nya mene nda hɛ ba'a nza ta hwelefe ta 
lekwesa nya kənə hɛ, le nya ve nda wəshi kezeme hɛ le wəshi kesa ke mbeli, le 
melɛ nyi dzeghe ŋkɛ mbe ghɛa Mahwətə, terayɛ mehele ta nta tagha. 

6Ma ke sha meghe: «Nda kaganda ghena nya fate 'ya kageze mbeli mbe hɛɗia ɗa 
te ghena ta ŋa ba'a te ntsehwelea ŋa. 

7Keghate 'ya kayɛ ghena shɛ kaghate keɗema 'ya kese kanakɛ le ghəa ɗa we. Ma 
tsetsenya gɛ, kegezete ɗa wəba ta ŋkɛ mbeli we. Za ma nza ta ŋa ba'a ntsehwelea 
ŋa ke zləvə nya fate 'ya kageze mbeli te gha. 

8Zeɗe nza ta nci yazeme mbeli nyi ki ghɛa ŋa le ka mene slene ta ŋa! Ghenci nyi 
kenza te ŋkwa va gha keveci keveci mbe kema ta ŋa kafa ghena ntsehwele ta ŋa. 

9Hana ke mbeli sha Mahwətə, Shala ta ŋa nya kentave ŋa kaveyi ŋa pelɛ pasla ta 
ka Israyɛl! Va nya nza ŋkɛ kaghala ghala ɗehwe Israyɛl Mahwətə nda se ŋkɛ 
kaveyi ŋa kameghe kezha meha ghwə nya tiɗiɗi na le kaganda.» 

10Kwetere wəmbəa ŋkɛ, pa meghe ka Saba ndeke nda mze kwa tere tere gare 
kiləwə 3.500, le 'wərdə kwele kwele ba'a kweci pelɛ nyi nza səkəmə dzawe te. 

11Ma kwambeləa Hiram nyi kejive Ofir ne, nahe hɛ keshave le mze kwa tere tere, 
sheghwəa ndakwela ba'a pelɛ nyi nza zləvə te hɛ. 

12Nahe meghe keslate kwete ŋkwa le sheghwəa ndakwela shɛhɛ mbe ghɛa 
Mahwətə ba'a mbe ghɛ meghea ŋkɛ. Pa feɗete kweci ŋgwəleŋə le getsepele kaŋa 
ka gha cimə. Kezhɛne mbeli kakeleke sheghwəa ndakwela kala nyagha tɛape 
mbe Israyɛl we, kezhɛne mbeli kanakɛ pa ɓeshi tɛape we. 

13Pa meghe Salomon fəave nda wəshi ke male nya kameghea ka Saba shɛ kala 
nya ɗe nde ba'a kala nya 'yɛwe nde. Zhɛne ne, pa fəave nda wəshi gəmə meghe. 
Kwetere wəmbəa ŋkɛ, cape nde zhɛreghe geva kalə kadzete hɛɗia nta le ka mene 
slene ta nta. 

Ghena keghə keghə te mcɛləa Salomon 
(2 WMKM 1.14-17; 9.13-28) 

14Ma mze kwa tere tere nya ŋ'we Salomon keva keva ne, gare kiləwə 20.000. 

15Mba nyi sema mbeli kaɓela nyi kele ŋkɛ va mbeli nyi kese mbe kwete meleme 
ba'a jaɓeregwale nya 'yɛwe ŋkɛ va ka mene fəli le kweci ka mazea kɛfi le mbelia 
ŋgwamna nyi mbe hɛɗia ŋkɛ. 

16Pa meghe Salomon gezete nda ke mbeli kavɛsə gelə nyi jama jama gwəmsə 
bake yitea mze kwa tere tere kwa keɓe keɓe gwəmsə bake, kiləwə ŋkwaŋe ke 
gelə ke gelə. 

17Pa ŋkɛ vɛsəte kweci gelə nyi ɓɛhwɛ ɓɛhwɛ gwəmsə mahekene yitea mze kwa 
tere tere kwa gezla gezla nya kakiləwə ba'a kwete yite. Pa ŋkɛ gezete nda ke 
mbeli kezha bete hɛ mbe cɛ nya heka mbeli Kaghɛa wəfe ta Liban. 

18Pa meghe menete pasla nya wəba nya kepesa pesa le slene ta cewe ba'a nya 
kefi fi le mze kwa tere tere nya ganyɛ. 

19Ma pasla shɛ ne, ŋkwaŋe taŋa mbe, wəmbə ya te ŋkwa kedəŋəzə ta ŋkɛ. Ŋkwa 
keve dzeve ya bake te yayata bela ta ŋkwa kentishɛ. Yɛ nivɛrə yafeɗeyi mbeli 
bake te yayata bela ta pasla, 

20nivɛrə meŋe bakeghəmbe te yayata bela ta ŋkwa keŋkeɗe seɗa nyighɛ ŋkwaŋe 
te kwa zeme, ŋkwaŋe te kwa gwela. Wəsə nya kala nyagha shɛ kegha mbeli 
kamenete mbe kwete pasla ta meghe we. 

21Pɛtɛ zlerekwe kesa yɛmə ta meghe Salomon ne, le mze kwa tere tere menete 
geva hɛ, le mze kwa tere tere nya wɛŋe menete wəshi nyi mbe cɛ nya heka mbeli 

“Kaghɛa wəfe ta ka Liban”: kwete shɛ kevɛsəte mbeli le mze kwa ghwə ghwə we, 
va nya ɗema zləvə kese te mbe vəa Salomon. 

22Kwambelə nyi ghwene ŋkɛ kadzehwa mte cakeɗake zlaɓe le ŋa Hiram ya va 
meghe. Mbe yayata va mahekene ne, kazhɛne kwambeləa shɛhɛ kase viɗi viɗi va 
mze kwa tere tere, mze kwa tɛawetɛa, slene ta cewe, peshia keti ba'a kweci 
mama ta 'yɛ. 

23Kwele ma meghe Salomon ke kweci meghe nyi te hɛɗi pɛtɛ laka mcɛləa ŋkɛ 
ba'a laka ntsehwelea ŋkɛ. 

24Pɛtɛ mbeli nyi te hɛɗi kasepa kezha newe Salomon baŋe hɛ kafate ntsehwelea 
nya ndeke nda Shala. 

25Yayata wəndə kakele nda wəsə nya ve nda ŋkɛ gəmə: wəshi nyi vɛsəte mbeli 
le mze kwa ghwə ghwə ba'a le mze kwa tere tere, le lekwesa, le wəshi kempa, le 
'wərdə, le gədəwə, le gədəwə kwara lɛmə keva keva. 

26Pa Salomon tsenete yɛ wəmata gədəwə le yɛ gədəwə: 1.400 ɓela ta wəmata 
gədəwə tsenete ŋkɛ le yɛ gədəwə 12.000 nyi fəghe ŋkɛ kadzembe meleme nya 
veyi ŋkɛ kaŋa nci dekwede le meghe mbe Zhɛrəzalɛm. 

27Te zlaɓa ta meghe nda se mze kwa ghwə ghwə kanza mbe Zhɛrəzalɛm kwele 
kwele kala pelɛa hɛɗi, nahe yɛ lekeleke kenza kwele kwele kala mekweɗa nyi 
kepese te hɛɗi nya kwake kwake. 

28Se mbe Ɛzhipte ba'a se mbe Silisi se gədəwə nyi va Salomon nya dzawa ka 
zhɛre dzeve kapa hɛ same kwa. 

29Ma yayata wəmata gədəwə nya kesame kwa Ɛzhipte, dəɓərə gwəmsə ŋkwaŋe 
səkəməa ŋkɛ, yayata gədəwə, kadəɓərəa mze kwa ghwə ghwə gwəmsə ba'a 
mcɛfemsə. Tsagha se ŋkɛ kaŋa meghea ka Hɛt le meghea ka Siri nyi kese kapa 
laka ka zhɛre dzevea shɛhɛ. 

1 Ka Meghea Kɛfi 11 

Salomon shaŋe kanza dɛŋe dɛŋe te Mahwətə 
(2 WMKM 11.18–12.1) 

1Pa meghe Salomon wəmeve kweci mi kwele kwele se mbe kweci meleme keghə 
keghə kadzeghəa wəzha ta Farawon: se mbe Mowab, se mbe Amon, se mbe 
Ɛdom, se mbe Sidon ba'a se mbe Hɛt. 

2Ndagwara na Mahwətə kegezete nda ke ka Israyɛl te ghəa nza ta ka zelema 
Shala: «Mba yɛ kegweɗə geva le mbeli nyi mbe kweci meleme ba'a mba yɛ kepele 
hɛ kagweɗə geva le gheyɛ, va nya nza ŋkɛ kateghwete ŋayɛ hɛ kezha hawe yɛ va 
shala ta nci.» Ama pa Salomon jikəte geva le mi nyi kese mbe kweci meleme 
nyighɛ kwa ɗehwe hɛ ŋkɛ. 

3Mi gwəmsə mberefaŋe wəmeve ŋkɛ kamakwashi ŋwalea ka meghea kɛfi, 
gwəmsə mahekene nyi kami meghwa, kwele kwele zhɛremte nza ta wənəa ŋkɛ 
hɛ. 

4Ma kwa halenyɛ Salomon, pa mia ŋkɛ kesehwe mehele ta ŋkɛ kezha hawe va 
kweci shala, ntake kaɗema ve nda wənəa ŋkɛ pɛtɛ ke Shala Mahwətə ta ŋkɛ, 
tekeleke le ŋa yitenyɛ David. 

5Cape kahawe va Astartɛ, shala nya kamale sha ka Sidon ba'a va Molɛk nya 
zhɛrete ka Amon kashala kendireminyɛ. 

6Pa Salomon menete wəsə nya ndiremi nya ɗema Mahwətə, kwa ɗema ŋkɛ kese 
kahawe fate fate va Mahwətə kala yitenyɛ David. 

7Mbe və nyagha ŋate ŋkwa kedzeghe melɛ Salomon pelɛ ghəa kələŋə mbe kema 
ta Zhɛrəzalɛm kaŋa Kemosh, shala kwa ndiremia ka Mowab ba'a kaŋa Molɛk 
perə, shala kwa ndiremia ka Amon. 

8Tsagha menete nda ŋkɛ pɛtɛ ke shala ta mia ŋkɛ nyi kese mbe kweci meleme, 
kezha dzeghe nda melɛ hɛ le 'wərdə kwa hə hə ba'a le wəshi keseɗa ke shala ta 
nci. 

9Pa Mahwətə hwepete wənə va Salomon kwa zhɛremte geva wənəa ŋkɛ kaɗema 
Mahwətə, Shala ta ka Israyɛl nya kencɛte nda geva bake zhigə 

10ba'a nya kegezete nda tiɗiɗi yagha ŋkɛ kazele kweci shala. Ama keyate ghena 
nya gezete nda Mahwətə Salomon te ghəa wəshi nyi we. 

11Ma ke Mahwətə sha Salomon: «Ma kala nya menete na tsetse, kaɗema na 
keyate jikə geva ta ɗa le wəshi mahalegə nyi gezete ŋa 'ya ne, 'ya katekelehwe 
meghe va gha kandeke nda ke kwete hwa ka mene slene ta ŋa. 

12Ama kakele 'ya va gha shɛ na mba teghweme we, se te ɗe ta yiteyɛ ŋa David. 
Se mbe dzeve ta wəzege ta ŋa tekele 'ya. 

13Kakelehwe meghea shɛ 'ya pɛtɛ ve we, le kwete wəvəsəa hwelefe kave nda 'ya 
kasleke ŋkɛ te zlaɓa ta David nya kande mene slene ta ɗa ba'a Zhɛrəzalɛm nya 
ntave 'ya.» 

Ka jaga ta Salomon 

14Pa Mahwətə ghweneghe nda nde mpa ke Salomon: Hadad nde Ɛdom nya kwa 
yita ta ka meghe nyi mbe Ɛdom. 

15Ma mbe və nya ɗate ka Ɛdom David ne, Zhowab nya kese ka meghea ka sewajɛ 
nde mpəmte zhili nyi mbe Ɛdom kwa dzeme ŋkɛ kezha la mbeli nyi kempə mpə. 

16Tere ŋkwaŋe menete yɛ Zhowab le pɛtɛa ka Israyɛl pelɛ nda mpəmte zhili nyi 
mbe Ɛdom hɛ pɛtɛ. 

17Nahe yɛ Hadad kehwɛnji kajive Ɛzhipte le ka Ɛdom nyi kemene slene ta 
yitenyɛ. Mba Hadad kawəzege vəa ŋkwa nyagha. 

18Ma kwa slə hɛ mbe Madiyan, pɛkwe hɛ pelɛ Paran. Cape hɛ le kweci ka Paran, 
pɛkwe hɛ pelɛ sha Farawon, meghea ka Ɛzhipte. Pa ŋkɛ ndeke nda ghɛ ke Hadad, 
le wəshi kezemea ŋkɛ, kandeke nda wəve. 

19Kwele kwele ŋ'wete zlaɓa Hadad va Farawon nya kendeke nda wəzha ta 
meghekɛa male ta ŋkɛ kamale, wəzha ta meghekɛa Tapenɛs. 

20Pa wəzha ta meghekɛa Tapenɛs yake nda wəzege teza nya hekate ŋkɛ 
kaGenəwbat. Tapenɛs nde dəkwəte ŋkɛ ki ghɛa Farawon, kiagha kele Genəwbat 
hwa ŋwalea Farawon. 

21Pelɛ Ɛzhipte Hadad, pa fate nahe yɛ David le Zhowab nya kameghea ka sewajɛ 
kempə perə. Ma ke Hadad sha Farawon: «Pelakɛ ɗa kadzete hɛɗia ɗa.» 

22Ma ke Farawon shɛ: «Wa wəsə nya keɗema va gha teke sha 'ya nda geze na 'ya 
kadzeghwa ɗa kadzete hɛɗia ɗa, a pa vəkə tsagha wa?» Ma ke shɛ: «Wəsə we, 
ama pelakɛ ɗa keta ŋa.» 

23Pa Shala zhɛne kaghwenakɛ kwete nde jaga sha Salomon: Rezon sləa ŋkɛ, 
wəzege ta Ɛliyada ŋkɛ. Gheŋkɛ hwɛnyɛ shave ki ghɛa meghea ka Soba Hadadɛzɛr 
nya kesleke. 

24Pa tsenete mbeli kwetere wəmbəa ŋkɛ, pa zhɛrenyɛ kameghea nci. Ma kwa nza 
David kampə hɛ, pa hɛ dzawanji kadzawa Damas kanzanji kwa, ghenci ka se 
kasleke ŋkwa kwa. 

25Kande jaga ta ka Israyɛl se Rezon kala vəa Salomon teghweme. Ma wəsə kwa 
ndiremi nya menete Hadad. Pa ɗema ghena ta ka Israyɛl kala və nya se ŋkɛ 
kameghea ka Siri. 

Zhɛne ghəa Zhɛrobowam 
(2 WMKM 9.29-31) 

26-27Ma Zhɛrobowam, wəzege ta Nebat nya kande Ɛfrayim mbe Serɛda, male 
wede meghekɛ, Serəwya sləa nta, kande mene slene ta Salomon se ŋkɛ, ama pa 
ɗema ghena ta ŋkɛ. Wa nya tsetse zhɛrete nda mehele ŋkɛ ke meghe. Te və nya 
ŋa ŋkwa nya heka mbeli kaMilo Salomon, hi yahi kwete ŋkɛ wəfela te zlia 
“Meleme ta David”. 

28Kakatsala ba'a wəndə nya kenza kamene yayata wəsə se Zhɛrobowam. Ma kwa 
nakɛ mempɛhweta shɛ Salomon kamene slene ne, pa veyi kande newe slene ta 
mbeli nyi kemene slene ki ghɛa Zhozɛf pɛtɛ. 

29Ma te kwete və kashave Zhɛrobowam mbe Zhɛrəzalɛm, begeme hɛ kwa 
hweŋkwa le nde mɛ ŋkwa ta Shala Ahiya nya kande Silo, lekwesa kwatepa ya 
kənəa Ahiya, bake nci hɛ mbe gamba. 

30Pa Ahiya kelete lekwesa nya kənə kaŋkwahemte mbe meŋe bakeghəmbe. 

31Ma ke sha Zhɛrobowam: «Kelete ŋa ŋa bela meŋe! Kwa nza ŋkɛ ne, wa nya 
ghena ta Mahwətə, Shala ta ka Israyɛl nya: ‹Wa nya 'ya nya katekelehwe meghe 
va Salomon ama kateve ŋa yita ta mbeli 'ya meŋe. 

32Yita kwetɛŋe yatekele ŋkɛ te zlaɓa ta nde mene slene ta ɗa David ba'a te ghəa 
Zhɛrəzalɛm, meleme nya ntave 'ya mbe hwelefe nyi mbe Zhɛrəzalɛm pɛtɛ. 

33Va nya sərəakɛ ɗa ŋkɛ kahawe va Astartɛ, shala nya kamale ta ka Sidon, 
Kemosh, shala ta ka Mowab, Milkom, shala ta ka Amon ba'a va nya sema ŋkɛ 
kazele hweŋkwa nya ncɛte nda 'ya, kaya wəshi mahalegə ba'a wəshi nyi kehi 
kezha mene wəsə nya ganyɛ kwa ntsə ta ɗa kala yitenyɛ David. 

34Ama shave mbe dzeve ta Salomon tekele meghe 'ya we, va nya nza ŋkɛ nahe 
'ya keveyi kameghe pa te kiɗi ta vəa ŋkɛ se te David nya kande mene slene ta ɗa 
nya ntave 'ya ba'a nya keyate wəshi mahalegəa ɗa le ghena nyi gezeke 'ya. 

35Shave mbe dzeve ta wəzege ta ŋkɛ tekele meghe 'ya kave ŋa. Geze ta ŋkɛ ne, 
yita meŋe. 

36Ama kateve nda yita 'ya kwetɛŋe ke wəzege ta ŋkɛ kezha nza hwelefe ta nde 
mene slene ta ɗa David kala paterela keveci keveci mbe kema ta ɗa pelɛ 
Zhɛrəzalɛm, meleme nya ntave 'ya kezha veyi sləa ɗa mbe. 

37Ma kaŋa ŋa gɛ ne Zhɛrobowam ne, katekele ŋa 'ya kezha sleke ŋkwa nya ɗe na 
pɛtɛ ba'a katenza na kameghe mbe Israyɛl. 

38Ma kenza nde kahawe na va ghena nyi tegeze ŋa 'ya, kenza nde kadzeghwa na 
kwa hweŋkwa ta ɗa, kenza nde kamene wəsə nya tiɗiɗi na kwa ntsə ta ɗa, kaya 
wəshi mahalegəa ɗa le ghena nyi gezeke 'ya kala nya se nde mene slene ta ɗa 
David kamene ne, le gha tenza 'ya. Kateve nza kameghe 'ya ki ghɛa ŋa kaghala 
ghala kala nya veyi nda 'ya ke David. Kateve ŋa Israyɛl 'ya. 

39Kateshifə hwelefe ta David 'ya, ama kenza kaghala ghala we.›» 

40Ntake Salomon kazele hweŋkwa kezha peslekɛ Zhɛrobowam. Pelɛhetɛme 
Zhɛrobowam, pələsə hwɛnyɛ kajive Ɛzhipte sha Shishak meghe nya mbe 
Ɛzhipte, mba ŋkɛ pelɛ pa te mte ta Salomon. 

41Nyi ketene slene nyi menete Salomon le wəshi nyi menete ŋkɛ pɛtɛ, le 
ntsehwelea ŋkɛ ne, nahe hɛ kenza kerafe rafe mbe “Palepa ta wəshi nyi menete 
Salomon”. 

42Va wəfaɗemsə menete Salomon kameghea pɛtɛa ka Israyɛl mbe Zhɛrəzalɛm. 

43Kwetere wəmbəa ŋkɛ, pa Salomon mtenyɛ, pa mbeli lamte ŋkɛ mbe “Meleme 
ta David”. Wəzege ta ŋkɛ Robowam nde kelete meghe te ŋkwa ŋkɛ. 

1 Ka Meghea Kɛfi 12 

Tsene geva kwa Sishɛm 
(2 WMKM 10.1-15) 

1Cape Robowam kajive Sishɛm kwa nza nde pelɛ Sishɛm jive pɛtɛa ka Israyɛl 
kezha ve kameghe. 

2Ma nda fate ghena shɛ Zhɛrobowam, wəzege ta Nebat ne, mbanyɛ ŋkɛ kwa 
Ɛzhipte kwa hwɛnyɛ ŋkɛ kajive va meghe Salomon, pa tarete kanza kwa. 

3Ama pa mbeli ghwenakɛ ŋkwa kaheka. Pa zhɛreke geva le ka Israyɛl nyi 
ketsenete geva pɛtɛ, ma ke hɛ sha Robowam: 

4«Nahe yiteyɛ ŋa kezhɛrete n'yɛ kala ka mavashi kambakete yaka nya te ghen'yɛ 
ɗaŋe ɗaŋe kala sheghwə nya te welɛ va sla kewəza. Ama tsetsenya ne, 
gweɗakwakɛ n'yɛ yaka nya vate ŋkɛ te ghen'yɛ le berete nda mene ŋa slene 
ghen'yɛ.» 

5Ma ke sha hɛ: «Kwiɗi mə, ma mbe hɛ mahekene ne, nda se yɛ sha 'ya zhɛkwa.» 
Ntəŋə mbeli nyighɛ dzeghwanji. 

6Cape meghe Robowam kalə sha mbelia jama nyi kese kamene slene le yitenyɛ 
Salomon mbanyɛ ŋkɛ teghweme kezha 'yɛwe ghena va hɛ, ma ke: «Tsema ɗe yɛ 
kazhɛne nda 'ya ke mbeli nyi tse wa?» 

7Ma ke hɛ shɛ: «Ma keveyi ghəa ŋa na kande mene nda slene ke mbeli nyi ɓeshi, 
pa na pelave nda ghəa ŋa ke hɛ, kagezete nda ghena zeɗe ke hɛ ne, kaka mene 
slene ta ŋa tenza hɛ kaghala ghala.» 

8Ama kese Robowam kaɓela ghena ta mbeli nyighɛ kaghena we, cape kalə sha 
ka mandalahɛnyɛ nyi kaka megelɛgeshi nyi kele ŋkɛ le hɛ, nyi kemene nda slene. 

9Ma ke sha hɛ: «Take gheyɛ le ŋa ŋayɛ, tsema ɗe yɛ kazhɛne nda mə ke mbeli nyi 
kegezete nyi ‹Gweɗakwakɛ n'yɛ yaka nya vate nya yiteyɛ ŋa te ghen'yɛ kala 
sheghwə nya kejikə sla kewəza›, ke hɛ wa?» 

10Ma ke ka mandalahɛnyɛ shɛ: «Wa nya ghena nya tegeze nda na ke mbeli nyi ke 
gezete ŋa: ‹Nahe yiteyɛ ŋa kezhɛrete n'yɛ kala ka mavashi kambakete yaka nya 
kwa ghə va ghen'yɛ ɗaŋe ɗaŋe, ama gha ne, gweɗakwakɛ n'yɛ yaka shɛ›, ke hɛ 
sha gha. Ma pa na sha tezhɛne nda ke hɛ: ‹Deke ma kwatɛka ta dzeve ta ɗa ke 
dzeve ta yiteyɛ ɗa. 

11Ma tsetsenya, kwa nza nde nahe yiteyɛ ɗa keveyi sheghwə nya ɗaŋeɗa kala 
nya kejikə sla kewəza kwa ghə va gheyɛ ne, ma 'ya le ŋa ɗa, katembake ɗaŋeɗa 
ta sheghwə nya te welɛ va gheyɛ 'ya. Ma kwa nza nde le kwərəpə se yiteyɛ ɗa 
ka'yɛ ŋayɛ, le kwərəpə kwa lɛ lɛ te'yɛ ŋayɛ 'ya!›, pa sha hɛ.» 

12Cape yɛ Zhɛrobowam le mbeli nyighɛ pɛtɛ kalə sha Robowam te kwa 
mahekene ta hɛ kala nya gezete nda meghe ke hɛ, ma ke sha hɛ: «Nda se yɛ sha 
'ya te kwa mahekene ta hɛ.» 

13Pa meghe zhɛnete nda le dzawea mehele ke mbeli nyighɛ kaɗema yɛ ghena 
nya gezete nda mbelia jama nyighɛ, 

14pa gezete nda ke mbeli kala nya gezete nda ka mandalahɛnyɛ, ma ke sha hɛ: 
«Nahe yiteyɛ ɗa keveyi sheghwə nya ɗaŋeɗa kala nya kejikə sla kewəza kwa ghə 
va gheyɛ, ma 'ya le ŋa ɗa, katembake ɗaŋeɗa ta sheghwə nya te welɛ va gheyɛ 
'ya. Ma kwa nza nde le kwərəpə se yiteyɛ ɗa ka'yɛ ŋayɛ, le kwərəpə kwa lɛ lɛ 
te'yɛ ŋayɛ 'ya.» 

15Ma kala nyagha, kese meghe kafa ghena ta mbeli nyighɛ we. Shala Mahwətə 
nde menete tsagha kezha yipə ghena nya meɗeyi nda ŋkɛ ke Zhɛrobowam, 
wəzege ta Nebat laka nde mɛ ŋkwa Ahiya, nde Silo. 

Nahe ve ta meghe keneheve geva 
(2 WMKM 10.16–11.4) 

16Ma kwa nakɛ pɛtɛa ka Israyɛl kaɗema meghe kese kafa ghena ta nci. Ma ke hɛ: 
«Wa wəsə nya kwelɛ ghen'yɛ le David wa? Wəsə shɛ kwelɛ ghen'yɛ le wəzege ta 
Zhɛsɛ we! Mbara ɓəmə sha ghɛa ɓəmə, ka Israyɛl! Ma gha gɛ ne, yana le meghea 
ŋa gɛ hwelefe ta David!» Cape ka Israyɛl lənji sha ghɛa nci. 

17Deke ka Israyɛl nyi mbe hɛɗia Zhəwda yanza Robowam kameghea nci. 

18Pa meghe Robowam ghweneghe Adoram wəndə nya te ghəa mbeli nyi kemene 
slene berete, ama pa pɛtɛa ka Israyɛl jɛwəmte ŋkɛ le pelɛ. Pa ŋkɛ hwepete ghə 
kadzeme wəmata gədəwəa ŋkɛ kezha hwɛ kadzeme Zhɛrəzalɛm. 

19Tsetse menete geva ŋkɛ nda se ka Israyɛl kaɗema ghena ta mbelia David pa 
ɓeshi. 

20Ma kwa fate ka Israyɛl nahe Zhɛrobowam kezhɛreke geva ke mbeli, pa hɛ 
hekaghe kaveyi kameghea nci. Deke yita ta Zhəwda nde tene katəkwə təkwə 
hwelefe ta David. 

21Ma kwa ntsehe Robowam pelɛ Zhɛrəzalɛm, pa tsenete ka sewajɛ 180.000 hwa 
mbeli ganji ganji kwa yita ta Zhəwda le ŋa Bɛnjamɛn kezha lə kampa le ka 
meghea ka Israyɛl ba'a kezha veyi ghəa ŋkɛ kameghea nci gheŋkɛ nya kawəzege 
ta Salomon. 

22Ama pa Shala gezete nda ghena ke nde mɛ ŋkwa Shemaya, ma ke shɛ: 

23«Geze nda ghena ke Robowam, wəzege ta Salomon nya kameghea ka Zhəwda 
ba'a ke ka Zhəwda le ka Bɛnjamɛn. Ma pa na sha hɛ: 

24‹Wa nya ghena nya geze Mahwətə nya: dzemema yɛ kampa le ka kesaka yitehɛ 
ŋayɛ ka Israyɛl ma, zhɛneghe geva yayata wəndə kalə sha ghɛa ŋkɛ. Kwa nza ŋkɛ 

ne, 'ya nde kezəzəte kamene wəsə nya kemenete geva pɛtɛ›, pa sha hɛ.» Pa hɛ 
fate nda ghena ta Mahwətə, pa hɛ lənji sha ghɛa nci. 

25Pa Zhɛrobowam ŋate zli yitea meleme ta Sishɛm nya hwa ghweme kezha nza 
mbe. Temə ɓɛhwɛ, pa slənyɛ shave mbe Sishɛm kaŋate zli yitea meleme ta 
Penəwɛl. 

Jaɗafa ta Zhɛrobowam 

26Ma ke Zhɛrobowam mbe ghəa ŋkɛ: «Mbe wəshi nyi kemenete geva nyi 
kentsehwelema mbeli ne, wərə meghe ɗa kazhɛneghe geva kadzeki ghɛa David. 

27Va nya nza ŋkɛ, ma kedzeme Zhɛrəzalɛm mbeli kezha dzeghe melɛ mbe ghɛa 
Mahwətə ne, katezhɛreghe geva wənəa nci laka nde sleke hɛ Robowam nya 
kameghea ka Zhəwda, katepesle ɗa hɛ kalənji yitea Robowam kahawe ve.» 

28Ma kwa keleke kwete zəzə meghe Zhɛrobowam, pa vɛsəte leve bake le mze 
kwa tere tere, ma ke sha mbeli: «Kewəba dzeme Zhɛrəzalɛm gheyɛ keveci 
keveci. Newakɛ mə ka Israyɛl, wa nyi shala ta ŋayɛ nyi fəakave ŋayɛ shave mbe 
Ɛzhipte.» 

29Pa Zhɛrobowam veyi kwete hwa wəshi nyi vɛsəte ŋkɛ yitea mze mbe Bɛtɛl, pa 
kwete kwa Dan. 

30Tsetse tsəkwəyite mbeli ŋkɛ yitea jaɗafa kamene. Kwele kwele mbeli 
kadzeghwa kwa zəɗə kabeghe kwete leve nyagha hwa'a kwa Dan. 

31Pa Zhɛrobowam ŋate kweci cɛ kedzeghe shala kwa ghəa yɛ kələŋə, pa tsehave 
mbeli kala dzeghe Shala hwa mbeli nyi tagha, nyi keɗema kwa yita ta Lɛvi. 

32Pa zlapete gəsəkə te kwa meŋe mcɛfeghəmbe ta hɛ mbe tere kwa deghese kala 
gəsəkə nya se mbeli kamene mbe Zhəwda, ntake ŋkɛ kadzeghe melɛ te reghwetɛ 
le ghəa ŋkɛ. Tsagha menete ŋkɛ mbe Bɛtɛl kadzeghe nda melɛ ke leve ta sla nyi 
vɛsəte ŋkɛ. Pa veyi kweci hwa ka dzeghe shala mbe Bɛtɛl te ghə cɛ kedzeghe 
shala nyi ŋate ŋkɛ. 

Fɛakwe səkwə ghə nya mbe Bɛtɛl 

33Ma te kwa meŋe mcɛfeghəmbe ta hɛ mbe tere kwa deghese kala və nya ntave 
ŋkɛ, pa Zhɛrobowam menete gəsəkə mbe Bɛtɛl kaŋa pɛtɛa ka Israyɛl. Hwa 
gəsəkəa shɛ ne, pa dzeghekɛ melɛ ba'a terekɛ 'wərdə kwa hə hə. 

1 Ka Meghea Kɛfi 13 

1Pa kwete wəndəa Shala slə mbe Zhəwda kadzawa Bɛtɛl kwa gezete nda 
Mahwətə. Pɛkwe ŋkɛ kwa yipə yipə le və nya dzeghe melɛ kwa tere tere 
Zhɛrobowam te reghwetɛ. 

2Ntake kageze ghena ta Mahwətə nya kadzete reghwetɛ: «Reghwetɛ! Reghwetɛ! 
Fate ghena nya geze Mahwətə! Kateya kwete wəzege teza mbe hwelefe ta David, 

Zhoziyas tenza sləa ŋkɛ. Te gha, katesla ghə ŋkɛ te ka dzeghe Shala nyi pelɛ ghəa 
kələŋə, ŋkwa nya se hɛ katere 'wərdə kwa hə hə te vəashi. Katetere 'yɛ'yɛa 
wəndə ŋelɛ mbeli te gha!» 

3Te vecia shɛnyɛ, ma ke wəndəa Shala shɛ gezete wəsə kencɛ wəsə zhɛkwa: «Wa 
nya kateperawenyɛ reghwetɛ ba'a katerɛɗɛnyɛ pəsəɗə nya te. Te wəsə kencɛ 
wəsə nyagha teɗepe yɛ nahe Mahwətə kegezete ghena.» 

4Ma kwa fate ghena ta wəndəa Shala meghe Zhɛrobowam kadzete reghwetɛ nya 
mbe Bɛtɛl ne, pa kafete dzeve kənəa reghwetɛ, cape kageze: «Keseve mə wəndə 
nyagha!» Ama gaŋe dzeve nya kafete ŋkɛ nzanyɛ keghwele ghwele laka wəndəa 
Shala nyagha, shaŋe kazhɛne sawa pelɛ. 

5Te ŋkwa shɛnyɛ, pa reghwetɛ perawenyɛ mbe, karɛɗɛ pəsəɗə kadzete hɛɗi kala 
ghena nya gezete nde mɛ ŋkwa, nya gezeke Mahwətə. 

6Ma ke meghe sha wəndəa Shala nyagha: «Təhwə təhwə ŋa 'ya, mpi nda dzeve 
ke Mahwətə, Shala ta ŋa ba'a səkwə ghə kaŋa ɗa yitea nza dzeve ta ɗa kala nya 
se ŋkɛ.» Pa wəndəa Shala nyagha səkwəte ghə sha Mahwətə, pa dzeve ta meghe 
mbelenyɛ wɛŋe wɛŋe kala nya se ŋkɛ. 

7Ma ke meghe sha wəndəa Shala ɓiyitsa: «Mbi kadzeki ghɛa ɗa yitea wəsə 
kezeme. Kwetere wəmbəa ŋkɛ, kateve ŋa wəsə gəmə 'ya.» 

8Ma ke wəndəa Shala sha meghe: «Ya gha nza kateve ɗa kwete bela ta wəshi nyi 
ki ghɛa ŋa ne, kadzeki 'ya we, kazeme wəsə 'ya ba'a kasa yɛmə 'ya te ŋkwa nya 
we. 

9Va nya nza ŋkɛ ma ke Mahwətə gezete ɗa: ‹Wəsə shɛ kazeme na we, yɛmə shɛ 
kasa na we, kwete kwete hweŋkwa yakele na kazhɛre geva kalə sha ghɛa ŋa 
tekeleke le nya kelete na kadzawa Bɛtɛl.›» 

10Pa zhɛreghe geva laka kwete hweŋkwa tekeleke le nya se ŋkɛ kwa. 

Wəndəa Shala kaɗema yɛ fete 

11Kwete nde mɛ ŋkwa ta Shala ya shɛ kehale hale mbe Bɛtɛl. Pa ŋwalea tezhilia 
ŋkɛ se shɛ kagezete nda wəshi nyi menete wəndəa Shala shɛ te vecia shɛ mbe 
Bɛtɛl, pa hɛ ɓelate nda ghena nyi gezete nda ŋkɛ ke meghe. 

12Ma ke yitenyɛ hɛ sha hɛ: «Laka nyama hweŋkwa zhɛreghe geva ŋkɛ wa?» 
Ntəŋə ŋwalea ŋkɛ nyighɛ lə ka'yɛwe nyama nyama hweŋkwa nya zhɛreghe geva 
wəndəa Shala nya kese mbe Zhəwda. 

13Ma ke yitenyɛ hɛ sha hɛ ɓiyitsa: «Vate ɗa serede te kwara ta ɗa!» Pa hɛ vate 
nda te, tarame ŋkɛ pelɛ. 

14Pa kelete hweŋkwa nya kelete wəndəa Shala nyagha, pa kekave kwa nza ŋkɛ 
mentishɛ yitea hwemeke. Ma ke shɛ: «Gha wəndəa Shala nya kese se pelɛ 
Zhəwda na?» Ma ke shɛ: «'Ya shɛ ŋkɛ!» 

15Ma ke shɛ zhɛkwa: «Mbi sha ghɛa ɗa yitea wəsə kezeme.» 

16Ma ke sha 'ya: «Ewə, kashɛ 'ya zhɛre geva kezha beghe ŋa we, wəsə shɛ kazeme 
'ya ba'a yɛmə shɛ kasa 'ya te ŋkwa nya we. 

17Va nya nza ŋkɛ nahe Mahwətə kegezete ɗa: ‹Wəsə shɛ kazeme na ba'a wəsə 
shɛ kasa na te ŋkwa shɛ we. Kwete hweŋkwa yakele na kazhɛre geva kalə sha 
ghɛa ŋa tekeleke le nya kelete na kadzembe.›» 

18Ama terezhɛŋe meha nde mɛ ŋkwa ta Shala nyagha yite, ma ke: «'Ya perə ne, 
kwete 'ya nde mɛ ŋkwa ta Shala kala gha ba'a nahe kwete nde ghwene ta Shala 
kegezete ɗa ghena nya kese va Mahwətə: ‹Zhɛneke kase sha ghɛa ŋa. Pa ŋkɛ 
zehwe wəsə kezeme ba'a sakɛ yɛmə.›» Ama tseŋwə ya slate nda ŋkɛ. 

19Pa wəndəa Shala nyagha begheghe sha ghɛ kezha zeme wəsə ba'a kezha sa 
yɛmə. 

Ɗa ya te nde wəndəa Shala 

20Ma kazeme wəsə kezeme hɛ, pa Mahwətə gezete nda ghena ke meha nde mɛ 
ŋkwa nya mbe Bɛtɛl, nya kezhɛreke kwete nyagha. 

21Pa ŋkɛ geze nda ghena ke wəndə nya kese mbe Zhəwda. Ma ke shɛ: «Wa nya 
ghena nya geze Mahwətə nya: ‹Ma kwa ɗema na kafa nda ghena ke Mahwətə, 
kwa ɗema na keyate wəshi mahalegə nya gezete ŋa Shala Mahwətə ta ŋa, 

22pa na zhɛreke geva kazeme wəsə ba'a kasa yɛmə te ŋkwa nya, ndagwara nahe 
Mahwətə kefɛake ŋa, vatse gɛ, kadzawa kwele ta ka shihɛ ŋa wəndə kemte mtea 
ŋa we.›» 

23Kwa zehwe wəsə kezeme wəndəa kasahwe yɛmə, pa meha nde mɛ ŋkwa ta 
Shala nyagha vate nda serede te kwara ta ŋkɛ ke wəndə nya zhɛreke nyagha ŋkɛ, 

24ntəŋə ŋkɛ yitea dzeghwa ta ŋkɛ. Begeme hɛ kwa hweŋkwa le nivɛrə, pa nivɛrəa 
shɛ peslekɛ. Mba geva ta ŋkɛ mɛa hweŋkwa. Mba kwara vare bela ta wəndə 
kemte mtea ŋkɛ, vare kwete bela nivɛrə. 

25Pa kweci mbeli nyi kedzeghwa dzeghwa ta nci nakɛ wəndə kemte mtea ŋkɛ 
kwa hweŋkwa le nivɛrə nyagha vare bela ta ŋkɛ. Pa hɛ lə kagezete mbe meleme 
ta nde mɛ ŋkwa ta Shala nya kameha za nyagha. 

26Ma kwa fate wəndə nya kezhɛreke nyagha kwa hweŋkwa kageze mbeli, ma ke: 
«Wəndəa Shala ŋkɛ, gheŋkɛ ɗema fa nda ghena ke Mahwətə. Mahwətə nde 
ndeke nda ke nivɛrə nya keneghaghe geva kənə ba'a nya kapesle ŋkɛ kala nya 
gezete nda geva ghena ta Mahwətə.» 

27Ma ke sha ŋwalea ŋkɛ: «Vate ɗa mə serede te kwara ta ɗa!» Ma kwa pate wəshi 
hɛ te kwara nyagha, 

28cape ŋkɛ kwa hweŋkwa, pa ŋkɛ lə kanakɛ wəndə kemte mtea wəndə nyagha 
kwa hweŋkwa va bela ta ŋkɛ kwara lɛmə le nivɛrə. Kese nivɛrəa shɛ kampeɗe 
wəndə kemte mtea ŋkɛ ba'a kampeɗe kwara ta ŋkɛ we. 

29Pa meha za nyagha kelete geva ta ŋkɛ, veyi te kwara ba'a zhɛneghe kadzembe 
Bɛtɛl kezha nehwene ŋkɛ ba'a kezha lamte ŋkɛ. 

30Pa ŋkɛ veyi kwa ŋa ŋkɛ kwele, cape mbeli kanehwene: «Awema, nahe wəza 
meyɛ ɗa kemte!» 

31Ma ke nde mɛ ŋkwa ta Shala nya kameha za nyagha sha ŋwalea ŋkɛ kwetere 
wəmbəa la ta wəndə nyagha: «Ma kemte 'ya ne, kwa kwele nya kwetɛŋe la ɗa yɛ 
le wəndə nya, vare bela ta ŋkɛ ve geva ta ɗa yɛ. 

32Va nya nza ŋkɛ kaganda gezete ghena nya gezeke Mahwətə ŋkɛ kadzete 
reghwetɛ kedzeghe Shala nya mbe Bɛtɛl ba'a le kələŋə, nyi mbe Samari: 
katemene geva ghena nyi gezete ŋkɛ ya tsemanyɛ ŋkɛ.» 

33Ya kwela gezave nda ghena nyighɛ mbeli ke meghe Zhɛrobowam, kezhɛremte 
nza ta ŋkɛ kwa ndiremi nyagha ŋkɛ we. Mba ŋkɛ kanta mbeli hwa mbeli kezha 
nza kaka dzeghe melɛ hwa yɛ kələŋə. Ma keɗe wəndə kanza kande dzeghe shala 
shɛ ne, kave dzeve mbeli kadzeghə yitea nza ŋkɛ te ghəa kələŋəa shɛhɛ. 

34Pa dzeghwa nya kala nyagha vame hwelefe ta Zhɛrobowam pɛtɛ mbe jaɗafa, 
vatse zanyɛ sebe terayɛ te hɛ te hɛɗi. 

1 Ka Meghea Kɛfi 14 

Ahiya kageze mte ta wəzege ta Zhɛrobowam 

1Ma mbe vəa shɛnyɛ ne, pa zereghwe keseve Abiya, wəzege ta Zhɛrobowam. 

2Ma ke Zhɛrobowam sha male ta ŋkɛ: «Sate, mbeɗemte lekwesa yagha mbeli 
kaɗepete ŋa kamale ta meghe, nda dzawa Silo na. Kwa Ahiya, nde mɛ ŋkwa ta 
Shala, gheŋkɛ nde gezete ɗa katenza 'ya ka meghea ka Israyɛl. 

3Pa na keleghe hwa ta ɗafa meŋe, le gatewe ɓɛhwɛ ba'a wəmbete mze zake 
kadzawa, nda lə na shɛ. Kategeze ŋa wəsə nya ketemene nda geva ke wəzege ta 
ɓə ŋkɛ.» 

4Pa malea shɛ menete kala nyagha, cape kadzawa Silo kadzeki ghɛa Ahiya. Ma 
Ahiya gɛ, mba kanakɛ ŋkwa we, mba kashɛ pele ntsə va hale we. 

5Ama ma ke Mahwətə gezete nda ghena: «Wa nya male ta Zhɛrobowam nya 
katese sha gha kezha 'yɛwe ghena te zereghwe ta wəzege ta nci. Ghena nya kala 
nya yatezhɛne nda na. Ma kese nde ne, kala kwete male tenza nde kwa 
mbeɗemte lekwesa nde.» 

6Ma kwa fate gaka ta seɗa ta nta ŋkɛ vəa ŋkwa nya nza nde mɛa degha, ma ke: 
«Səaki male ta Zhɛrobowam, yitea wa ɗe na kazhɛrete ghəa ŋa kakwete male 
tekeleke wa? Ghena kwa ndiremi ya va 'ya kageze ŋa. 

7Kwiɗi gezete nda ke Zhɛrobowam, ma pa na shɛ: ‹Wa nya ghena nya gezeke 
Mahwətə, Shala ta ka Israyɛl nya: Shave hwa mbeli nyi gəmə gəmə ntave ŋa 'ya 
kameghea mbelia ɗa ka Israyɛl. 

8Nahe 'ya kekelehwe meghe shave ki ghɛa David kezha ve ŋa ŋkɛ. Ama kenza na 
kala nde mene slene ta ɗa David nya keyate wəshi mahalegəa ɗa, katəkwə 
təkwəte ɗa le wənəa ŋkɛ pɛtɛ ba'a kamene wəshi nyi kenza tiɗiɗi kwa kema ta 
ɗa we. 

9Kwele ma bezemte ghena na ke mbeli nyi mpelɛa ma ke gha: nahe na kebezemte 
ɗa wənə le kweci wəshi nyi vɛsəte na le nyi feɗete na kazhɛrete hɛ kashala, pa 
na neghamte ɗa. 

10Vatse teghwene wəsə kwa ndiremi 'ya kadzeghəa mbelia ŋa, kateza zhili 'ya 
mbe yita ta ŋa pɛtɛ, ka mavashi le mbeli nyi kaka mamza nyi mbe Israyɛl, pɛtɛ 
tezamte mbelia ŋa 'ya kala nya tsale kəsə mbeli helɛŋe. 

11Yayata wəndə nya kemte ki ghɛa Zhɛrobowam mbe meleme ne, kelɛa keti ka 
tezeme geva ta ŋkɛ. Ma wəndə nya kemte hwa gamba ne, yɛ zleŋa nyi yitea 
ghweme ka tempa ŋkɛ.› Wa nya ghena nya gezete nya Mahwətə.» 

12Ma ke Ahiya zhɛkwa: «Ma kaŋa ŋa gɛ male, sate, kwiɗi sha ghɛa ŋayɛ. Ama 
pɛkwe ma ta ŋa te meleme ta ŋayɛ, katemte wəzege ta ŋa. 

13Pɛtɛa ka Israyɛl katedzehwa nehwene ta ŋkɛ ba'a kalamte kwa nza nde gheŋkɛ 
kwetɛŋenyɛ nde tedzawa kwele shave ki ghɛa Zhɛrobowam. Deke mbe gheŋkɛ 
kwetɛŋenyɛ hwa mbelia Zhɛrobowam nza wəsə nya ganyɛ kaŋa Mahwətə, Shala 
ta ka Israyɛl. 

14Katenta wəndə nya ketenza kameghea ka Israyɛl Mahwətə. Gheŋkɛ nde teza 
sebe te ghɛa Zhɛrobowam. Gheŋkɛ nde mene geva tsetsenya nya! 

15Kwetere wəmbəa ŋkɛ, kateɗa ka Israyɛl Mahwətə, katebare bare hɛ kala 
ghwəvərə nya kegaŋkəɗə mɛa yɛmə. Katekelemte ka Israyɛl ŋkɛ se te hɛɗi ganyɛ 
nya ndeke nda ŋkɛ ke ka shihɛ nci ba'a katepele hɛ ŋkɛ tahe pelɛ kwete kema ta 
Efrate nya kahələa Babilone. Tsagha temene nda geva ŋkɛ ke hɛ kwa beze nda 
wənə hɛ ke Mahwətə le nya feɗete dəŋwəa wəfe hɛ kazhɛrete kashala ta nci. 

16Katewəfə ka Israyɛl ŋkɛ va jaɗafa nyi menete Zhɛrobowam ba'a kwa 
tsəkwəyite ka Israyɛl ŋkɛ yitea beze ghena.» 

17Pelɛhetɛme male ta Zhɛrobowam, cape nde kelete hweŋkwa ta nta kalə sha 
ghɛ kwa Tirsa. Ŋkeɗevema ta nta ke mɛ degha ta nci ne, mtiwə wəzege ta nta. 

18Pa mbeli lamte, pɛtɛ ka Israyɛl hwa nehwene ta ŋkɛ kala ghena nya gezete 
Mahwətə laka nde mɛ ŋkwa ta ŋkɛ Ahiya. 

19Ma nya ketene ghena ta Zhɛrobowam ne, nahe hɛ kenza kerafe rafe mbe 
Palepa ta wəshi nyi menete ka meghea ka Israyɛl, kageze ghena ta mpa nyi se 
ŋkɛ kamene le sleke nya se ŋkɛ kasleke ŋkwa mbe. 

20Ma kwa mtenyɛ ŋkɛ kwetere wəmbəa va nyi menete ŋkɛ bakemsə 
bakeghəmbe te meghe, wəzege ta ŋkɛ Nadab nde kelete meghea ŋkɛ. 

Robowam, meghea ka Zhəwda 
(2 WMKM 12.1-16) 

21Ma nda dzete meghe Robowam, wəzege nya yake yɛ Salomon le Na'ama nya 
kawəzha ta ka Amon, mbe Zhəwda ne, wəfaɗemsə kwetɛŋeghəmbe va ta ŋkɛ. Va 
meŋe mberefaŋeghəmbe menete ŋkɛ te meghe mbe Zhɛrəzalɛm, nya kameleme 
nya ntave Mahwətə te hɛɗia pɛtɛa ka Israyɛl kezha ncɛ nza ta ŋkɛ hwa mbelia 
ŋkɛ. 

22Pa mbeli nyi mbe hwelefe ta ka Zhəwda menete wəsə nya ndiremi kwa kema 
ta Mahwətə. Pa hɛ hwepete nda wənəa Mahwətə le jaɗafa ta nci nyi za ma ke nyi 
se ka shihɛ nci kamene. 

23Ghenci perə ne, nahe hɛ kehite yɛ kələŋə, kemɓete yɛ gɛaŋa ba'a selə nyi 
keveyi geva tekeleke pelɛ pɛtɛa wəmbə nyi nza wəfe nyi gwəzləmə gwəzləmə. 

24Kwele kwele mbeli nyi kemene mefətekwə kezha mene nda slene ke kweci 
shala te hɛɗia shɛ. Cape hɛ yitea mene wəshi nyi ndiremi ndiremi kashasha ta 
hwelefefi nyi ŋkamte Mahwətə kezha ve nda ŋkwa ke ka Israyɛl. 

25Ma te kwa mcɛfe ta va ta Robowam te meghe, ntəŋə Shishak, meghea ka 
Ɛzhipte kadzeme Zhɛrəzalɛm le mpa. 

26Pa fəhwe mcɛlə nyi mbe ghɛa Shala le nyi ki ghɛa meghe. Pɛtɛ fəhwe wəshi ŋkɛ 
zlaɓe le gelə kwa mze kwa tere tere nyi vɛsəte Salomon. 

27Pa meghe Robowam vɛsəte gelə mze kwa tɛawetɛa te ŋkwa nci ba'a dapate 
nda hɛ te dzeve ke mbeli nyi te ghəa ka sewajɛ nyi keya degha kedzeki ghɛa 
meghe. 

28Kala və nya dzembe ghɛa Shala meghe kwa, kakele gelə nyighɛ mbeli nyi keya, 
kazhɛne hɛ kadzembe ŋkwa nya nza ka ya ŋkwa mbe. 

29Ma nyi ketene ghena ta Robowam ne, nahe hɛ kenza kerafe rafe mbe “Palepa 
ta wəshi nyi menete ka meghea ka Zhəwda”. 

30Keveci keveci se mpa kwelɛ yɛ Robowam le Zhɛrobowam. 

31Mtiwə Robowam, pa mbeli lamte hwa ka shihɛnyɛ mbe “Meleme ta David”. 
Wəzha ta ka Amon meghekɛ, Na'ama sləa nta. Wəzege ta ŋkɛ Abiyam nde kelete 
meghea ŋkɛ. 

1 Ka Meghea Kɛfi 15 

Abiyam, meghea ka Zhəwda 
(2 WMKM 13.1-3, 22-23) 

1Te kwa meŋe degheseghəmbe ta va ta Zhɛrobowam, wəzege ta Nebat te meghe 
mbe Israyɛl, pa Abiyam dzete meghe mbe Zhəwda. 

2Va mahekene menete ŋkɛ te meghe mbe Zhɛrəzalɛm. Ma'aka sləa meghekɛ, 
wəzha ta Abishalom nde. 

3Pa Abiya menete jaɗafa kala nya menete yitenyɛ mpelɛa ma ke gheŋkɛ. Kese 
ŋkɛ kaɗe Shala Mahwətə ta ŋkɛ le wənə nya tiɗiɗi kala nya se ŋa shinyɛ David 
we. 

4Se te David nda se Shala Mahwətə ta ŋkɛ kandeke nda wəzege kezha dzete 
ŋkwa ŋkɛ, yagha yita ta ka meghe kazanyɛ ba'a kezha nza Zhɛrəzalɛm kameleme 
nya nza meghe mbe: 

5va nya nza ŋkɛ nahe David kemenete wəsə nya tiɗiɗi kwa kema ta Mahwətə 
kaɗema kentamte kwete hwa wəshi mahalegəa ŋkɛ ya kwetɛŋe kaɗema kahawe 
ve, keɗema deke mbe ghena ta Əwri, nde Hɛt. 

6Keveci keveci se mpa kwelɛ yɛ Robowam le Zhɛrobowam. 

7Ma nyi ketene ghena ta Abiyam ne, nahe hɛ kenza kerafe rafe mbe “Palepa ta 
wəshi nyi menete ka meghea ka Zhəwda”. Gheŋkɛ perə ne, na kese kampa le 
Zhɛrobowam. 

8Ma kwa mtenyɛ ŋkɛ, pa mbeli lamte ŋkɛ mbe Meleme ta David. Wəzege ta ŋkɛ 
Asa nde kelete meghea ŋkɛ. 

Asa kameghea ka Zhəwda 
(2 WMKM 14.1-2; 15.16-19; 16.1-6, 11-14) 

9Te kwa bakemsə ta va ta Zhɛrobowam te meghe mbe Israyɛl, pa Asa kelete 
meghe mbe Zhəwda. 

10Va wəfaɗemsə kwetɛŋeghəmbe menete ŋkɛ te meghe mbe Zhɛrəzalɛm. 
Ma'aka sləa meghekɛa meghekɛ, wəzha ta Abishalom nde. 

11Wəsə nya tiɗiɗi yamenete Asa kwa kema ta Mahwətə kala shinyɛ David. 

12Pa ŋkamte ka mene tahe mbe zele shala ta nci kamene nda slene ke hɛ te hɛɗia 
shɛ ba'a pa zamte sebe te wəshi nyi ŋate mbeli kazhɛrete hɛ kashala nyi menete 
ka shihɛ nci. 

13Pa le Ma'aka meghekɛa meghekɛ fɛake ŋkɛ kenza kala male ta meghe kwa ŋate 
Ashɛra nya kamale nde kahawe ve kashala. Pa Asa gezete kezha mpə wəsə nya 
zhɛrete nde kashala ta nta mbeli ba'a tere ŋkɛ mɛa hələa Sɛdron. 

14Ama kezamte sebe ŋkɛ te yɛ kələŋəa nci we. Ndagwara le wənə kwetɛŋe 
ɗehwe Mahwətə Asa pa te mte ta ŋkɛ. 

15Pa keleke wəshi nyi veyi hɛ kaŋa Shala le yitenyɛ kadzembe ghɛa Shala kala 
mze kwa ghwə ghwə, le mze kwa tere tere, le kweci wəshi kemene slene. 

16Keveci keveci se mpa kwelɛ yɛ Asa le Basha nya kameghea ka Israyɛl, kala nza 
ta hɛa nci teghweme. 

17Cape Basha, meghea ka Israyɛl kadzeme le mpa sha ka Zhəwda, pa ŋate zli 
yitea meleme Rama kezha fɛake nda hweŋkwa ke Asa, meghea ka Zhəwda. 

18Pa Asa kelete mze kwa ghwə ghwə pɛtɛ le mze kwa tere tere nyi hwa mcɛlə 
nyi mbe ghɛa Mahwətə zlaɓe le mcɛlə nyi ki ghɛa meghe. Pa fəave nda hɛ ke ka 
mene slene ta ŋkɛ kezha ghwene nda ke Bɛn-Hadad, wəzege ta Tabrimon nya 
kawəzege ta Hɛziyon nya kameghea ka Aram nya kenza le ghɛ kwa Damas le 
ghena nya: 

19Ma ke shɛ: «Menete ɓə jikə geva kala nya kese kwelɛ ka yitehɛ ɓə. Wa nya 'ya 
nya keghweneghe ŋa mze kwa ghwə ghwə le mze kwa tere tere kawəsə gəmə. 
Kwiɗi nehemte jikə geva ta ŋa le Basha, meghea ka Israyɛl kezha ɗema ŋkɛ 
kasame sha 'ya zhɛkwa le mpa.» 

20Pa Bɛn-Hadad yɛte ghena ta meghe Asa. Pa ghweneghe mbelia jama nyi te ghə 
ka sewajɛa ŋkɛ kadzembe meleme ta ka Israyɛl, pa hɛ zləgwəhwe meleme ta ka 
Yon, Dan, Abɛl-Bɛt-Maka, le hɛɗia ka Kinɛrɛt ba'a le hɛɗia Nɛftali pɛtɛ. 

21Fatema ta Basha ke ghena shɛ, pa sərəakɛ ŋa ta zlia Rama kanzanyɛ kwa Tirsa. 

22Ma ɓiyitsa, pa meghe Asa tsenete mbeli nyi mbe Zhəwda pɛtɛ yagha kwete 
wəndə katene. Pa mbeli fəhwe pelɛ le sheghwə nyi se Basha kaŋa zlia Rama le. 
Pa meghe Asa menehwe slene le hɛ kezha ŋa meleme ta ka Gɛba ta Bɛnjamɛn le 
Mispa kala nya gezete meghe Asa. 

23Ma nyi ketene ghena ta Asa ne, nahe hɛ kenza kerafe rafe mbe Palepa ta wəshi 
nyi menete ka meghea ka Zhəwda. Kageze ghena mbeli te wəshi nyi ncɛte ŋkɛ le 
slene nyi se ŋkɛ kamene, meleme nyi ŋate ŋkɛ mbe. Ama te kwa keɗaŋe ta vəa 
ŋkɛ, pa wəsə zhɛte nda mbe yɛ seɗa. 

24Ma kwa mtenyɛ ŋkɛ, pa mbeli lamte hwa ka shihɛnyɛ mbe “Meleme ta David”. 
Wəzege ta ŋkɛ Zhozafat nde kelete meghea ŋkɛ. 

Nadad kameghe mbe Israyɛl 

25Ma te kwa bake ta va ta Asa te meghe mbe Zhəwda, pa Nadab wəzege ta 
Zhɛrobowam dzete meghe mbe Israyɛl, va bake menete ŋkɛ te meghe. 

26Pa ŋkɛ menete kwa ndiremi kwa kema ta Mahwətə. Wəshi nyi wale wale yase 
ŋkɛ kamene kala yitenyɛ nya keghweteyite ka Israyɛl yitea jaɗafa kamene, beze 
ghena nya kwetɛŋe le ŋa ŋkɛ yase ŋkɛ kamene. 

27Pa Basha wəzege ta Ahiya mbe hwelefe ta Isakar tsahwe ghena le kweci mbeli 
yite. Ma kadambeghənji yɛ Nadab le ka sewajɛa ka Israyɛl kampa mbe meleme 
ta ka Gibeton nya kaŋa ka Filisti, pa Basha peslekɛ meghe Nadab. 

28Te kwa mahekene ta va ta Asa te meghe mbe Zhəwda peslekɛ Nadab Basha. Pa 
Basha kelehwe meghea ŋkɛ. 

29Dzetema ta ŋkɛ kadzete meghe, zhibədikə ŋkɛ kənəa mbelia Zhɛrobowam 
kampə hɛ kaɗema kesərəakɛ sebe te ya kwetɛŋe, pɛtɛ zamte sebe ŋkɛ te hɛ kala 
ghena nya gezete nde mɛ ŋkwa ta Shala Ahiya nya mbe Silo, nya gezeke 
Mahwətə. 

30Va nya menete jaɗafa Zhɛrobowam ba'a nya ghweteyite ka Israyɛl yitea jaɗafa, 
nda hwepete wənə Mahwətə, Shala ta Israyɛl. 

31Ma nyi ketene wəshi nyi menete Nadab ne, nahe hɛ kenza kerafe rafe mbe 
Palepa ta wəshi nyi menete ka meghea ka Israyɛl. 

32Te ŋkwa shɛ te ŋkwa shɛ se mpa kamene geva kwelɛ yɛ Asa le Basha nya 
kameghea ka Israyɛl, kala nza ta hɛa nci te ghweme. 

Basha kameghe mbe Israyɛl 

33Ma te kwa mahekene ta va ta Asa te meghe mbe Zhəwda, pa Basha nya 
kawəzege ta Ahiya dzete meghe kaŋa pɛtɛa ka Israyɛl. Va bakemsə 
wəfaɗeghəmbe menete ŋkɛ te meghe kwa Tirsa. 

34Pa ŋkɛ menete wəsə kwa ndiremi nya ɗema Mahwətə: kala nya se 
Zhɛrobowam kamene se ŋkɛ kamene, pa ŋkɛ menete jaɗafa nya se ŋkɛ kamene 
ba'a tsəkwəyite ka Israyɛl yitea beze ghena. 

1 Ka Meghea Kɛfi 16 

1Pa Mahwətə gezete nda ghena ke Yɛhəw, nde mɛ ŋkwa ta Shala, wəzege ta 
Hanani kezha geze nda ghena nya ke Basha: 

2«Kawəndə gəmə nya ɗema zləvə te se na hwa mbeli, pa 'ya kelete ŋa kaveyi ŋa 
kameghea mbelia ɗa ka Israyɛl. Ama kala ndiremia dzeghwa ta Zhɛrobowam se 
na kadzeghwa, nahe na keghweteyite mbelia ɗa ka Israyɛl yitea jaɗafa kamene, 
kahwepete ɗa wənəa ɗa hɛ le jaɗafa ta nci. 

3Vatse teza sebe 'ya te gha le mbelia ŋa kala nya menete 'ya le ghɛa Zhɛrobowam, 
wəzege ta Nebat. 

4Yayata wəndə nya kemte ki ghɛa ŋa mbe meleme ne, kelɛa keti katezeme geva 
ta ŋkɛ. Ma wəndə nya kemte hwa gamba, yɛ zleŋa nyi yitea ghweme katempa 
geva ta ŋkɛ.» 

5Ma nyi ketene wəshi nyi menete Basha, nahe hɛ kenza kerafe rafe mbe Palepa 
ta wəshi nyi menete ka meghea ka Israyɛl. Kageze slene nyi menete ŋkɛ mbeli 
mbe le ntsə geva nya ncɛte ŋkɛ. 

6Ma kwa mtenyɛ ŋkɛ, pa mbeli lamte ŋkɛ mbe Tirsa. Wəzege ta ŋkɛ Ɛla nde 
kelete meghea ŋkɛ. 

7Laka nde mɛ ŋkwa ta Shala Yɛhəw, wəzege ta Hanani gezete nda ghena 
Mahwətə ke yɛ Basha le mbelia ŋkɛ perə te ghena bake: te beze ghena ta ŋkɛ 
laka Mahwətə kwa mene wəshi nyi wale wale nyi ɗema Mahwətə ŋkɛ kala 
Zhɛrobowam ba'a kwa bake ne, va nya mpəmte hwelefe ta Zhɛrobowam ŋkɛ. 

Ɛla kameghea ka Israyɛl 

8Te kwa bakemsə ŋkwaŋeghəmbe ta va ta Asa te meghe mbe Zhəwda, pa Ɛla 
wəzege ta Basha kelete meghe mbe Israyɛl. Va bake menete ŋkɛ mbe Tirsa 
kameghe. 

9Pa nde mene slene ta ŋkɛ Zimri, meghea kwete bela ta ka sewajɛ nyi le wəmata 
gədəwə tsahwe ghena yite le kweci mbeli. Ma vəa ŋkwa nyagha, kwa Tirsa 
meghe kasa wəshi kesa ba'a kaghwəyi ki ghɛa Arsa nya kwele te ghəa ghɛa 
meghe. 

10Shilimə Zimri ki, pa peslekɛ Ɛla. Te kwa bakemsə mberefaŋeghəmbe ta va ta 
Asa mbe Zhəwda te meghe. Pa Zimri kelehwe meghea ŋkɛ. 

11Keletema ta ŋkɛ ke meghe ne, ntishɛ ŋkɛ pelɛ pasla, tereŋe ŋkɛ yitea mbelia 
Basha kampə: wəndə shɛ kesərəakɛ ŋkɛ le mpi ya wəzege, ya wəndə kwele, ya 
menəhɛnyɛ keɗema ya mcɛhɛnyɛ we. 

12Pɛtɛ zamte sebe Zimri te mbelia Basha kala ghena nya kese va Mahwətə nya 
kegezete geva laka nde mɛ ŋkwa Yɛhəw. 

13Ma nda menete geva wəshi nyighɛ ne, va nya menete jaɗafa yɛ Basha le wəzege 
ta ŋkɛ Ɛla ba'a va nya tsəkwəyite ka Israyɛl hɛ yitea jaɗafa kamene, ɓiyitsa te 
ghena nya bezemte nda hɛ ke Mahwətə, Shala ta ka Israyɛl le wəshi nyi zhɛrete 
hɛ kashala kahawe va hɛ. 

14Ma nyi ketene wəshi nyi menete Ɛla ne, nahe hɛ kenza kerafe rafe mbe Palepa 
ta wəshi nyi menete ka meghea ka Israyɛl. 

Zimri kameghea ka Israyɛl 

15Te kwa bakemsə mberefaŋeghəmbe ta va ta Asa te meghe mbe Zhəwda, pa 
Zimri dzete meghe mbe Israyɛl. Hɛ mberefaŋe menete ŋkɛ mbe Tirsa kameghe. 
Hi yahi geva ka sewajɛa ka Israyɛl mbe və nyagha yitea mpa le ka Gibeton nyi 
sleke ka Filisti. 

16Pa ka sewajɛa shɛhɛ fate na Zimri kentsəɓəte mɛ le kweci mbeli kapeslekɛ 
meghe, ke mbeli. Te ŋkwa shɛnyɛ mbe ghedəkwəa ka sewajɛ, pa hɛ tsate kanya 
kwetɛŋe kaveyi Omri, wəndə kwelea ka sewajɛ kameghea ka Israyɛl. 

17Ntəŋə Omri slə mbe Gibeton le pɛtɛa ka sewajɛa ka Israyɛl, pa hɛ lə kezha ha 
nda mpa ke Tirsa. 

18Ma kwa nakɛ Zimri na mbeli kekelehwe melemea shɛ, pa hwɛnyɛ kadzembe 
kwete cɛ nya ki ghɛa meghe, tivə sha ghwə yite, mtiwə ŋkɛ mbe ghwəa shɛ. 

19Se te beze ghena nyi menete ŋkɛ laka mene wəsə nya keɗema zeɗehwe nda ke 
Mahwətə ba'a laka dzeghwa mbe wəsə kwa ndiremi kala Zhɛrobowam nya 
ketsəkwəyite ka Israyɛl yitea beze ghena menete geva wəsəa shɛ. 

20Ma nyi ketene wəshi nyi menete Zimri, nahe hɛ kenza kerafe rafe mbe Palepa 
ta wəshi nyi menete ka meghea ka Israyɛl. Nahe mbeli kegezete mɛ nya ntsəɓəte 
hɛ le kweci mbeli mbe. 

21Kwetere wəmbəa mte ta Zimri, pa ka Israyɛl neheve geva bake mbe: zake 
kwete bela ta mbeli nyi keɗe kave Tibni, wəzege ta Ginat kameghe. Omri yaɗe 
kweci mbeli kwa ŋa nci bela. 

22Pa mbeli nyi kwetere wəmbəa Omri zehwe te kema ta mbeli nyi keɗe Tibni, 
wəzege ta Ginat. Pa Tibni mtenyɛ, Omri nde kelete meghe. 

Omri kameghe mbe Israyɛl 

23Te kwa mahekenemsə kwetɛŋeghəmbe ta va ta Asa, meghea ka Zhəwda, pa 
Omri dzete meghe mbe Israyɛl kava meŋe bakeghəmbe. Va ŋkwaŋe menete ŋkɛ 
kameghe mbe Tirsa kaghate. 

24Kwetere wəmbəa ŋkɛ, pa ŋkɛ lə sha Sɛmɛr kapave kwete ghəa ghweme mbe 
Samari kadəɓərə mze kwa ghwə ghwə 6.000. Pa ŋate meleme pelɛ ghəa 
ghwemea shɛ kandeke nda sləa kaSamari, se te sləa Sɛmɛr, wəndə nya se ŋkwa 
kaŋa ŋkɛ. 

25Ama pa Omri menete wəsə nya ndiremi kwa kema ta Mahwətə, za ma wəshi 
nyi ndiremi ndiremi nyi menete ŋkɛ ke pɛtɛa ka meghe nyi mpelɛa ma ke 
gheŋkɛ. 

26Wəshi kwa ndiremi yase ŋkɛ kamene kala Zhɛrobowam, wəzege ta Nebat nya 
keghweteyite ka Israyɛl yitea jaɗafa kamene ba'a kabeze nda wənə ke Shala 
Mahwətə ta ka Israyɛl laka wəshi nyi zhɛrete hɛ kashala. 

27Ma nyi ketene ghena ta Omri le wəshi nyi menete ŋkɛ ba'a nyi se ŋkɛ kantsə 
geva kancɛ, nahe hɛ kenza kerafe rafe mbe Palepa ta wəshi nyi menete ka 
meghea ka Israyɛl. 

28Ma kwa mtenyɛ ŋkɛ, pa mbeli lamte ŋkɛ mbe Samari. Wəzege ta ŋkɛ Akab nde 
kelete meghea ŋkɛ. 

Akab kameghea ka Israyɛl 

29Te kwa mahekenemsə degheseghəmbe ta va ta Asa te meghe mbe Zhəwda, pa 
Akab, wəzege ta Omri dzete meghe mbe Israyɛl. Va bakemsə bakeghəmbe 
menete ŋkɛ kameghea ka Israyɛl mbe Samari. 

30Pa Akab wəzege ta Omri menete wəsə kwa ndiremi kwa kema ta Mahwətə za 
ma ke ka meghe nyi mpelɛa ma ke gheŋkɛ. 

31Deke jaɗafa nyi menete Zhɛrobowam wəzege ta Nebat nahe yamenete ŋkɛ we, 
na kelə kawəmeve Zhɛzabɛl, wəzha ta Ɛtba'al nya kameghea ka Sidon, pa ŋkɛ lə 
kagwəɗəŋə mbe kema ta kwete shala Ba'al kahawe ve. 

32Pa ŋate nda cɛ kwa Samari ke Ba'al, kapate reghwetɛ kedzeghe nda melɛ mbe. 

33Pa mɓete selə kashala Astartɛ mbe: pa bezemte nda wənə ke Mahwətə, Shala 
ta ka Israyɛl le wəshi nyi menete nyighɛ ŋkɛ za ma ke kweci ka meghe nyi mpelɛa 
ma ke gheŋkɛ. 

34Mbe vəa shɛ, na kwete nde Bɛtɛl, Hiyɛl sləa ŋkɛ kezhɛne kaŋamte meleme ta 
Zhɛriko. Ama nahe ghena nya gezete Mahwətə laka Zhozəwɛ, wəzege ta Nəwn 
kemenete geva: nahe Abiram, tezhɛa wəzege ta Hiyɛl kemte kagha shihə ŋkɛ 
yitea melemea shɛ. Ma kave gelembe mbeli kadzemɛ, mtiwə Sɛgəwb, kwa 
keɗaŋe ta wəzege ta ŋkɛ. 

1 Ka Meghea Kɛfi 17 

Nde mɛ ŋkwa ta Shala Ɛli kageze se ta ɓɛaŋwela 

1Pa Ɛli, kwete nde meleme ta ka Tishebɛ te hɛɗia Gala'ad gezete nda ghena ke 
meghe Akab: «Laka Shala Mahwətə ta ka Israyɛl nya le ntsə, nya nza 'ya kamava 
ta ŋkɛ, wa nya 'ya nya kageze: ‹Ma mbe va nyi ketese ne, katenza mɛnɛ shɛ we, 
va shɛ kateme keɗema te ghena we.›» 

Ɛli vare kema ta hələa Kerit 

2Ma ke Mahwətə gezete nda ghena ke Ɛli: 

3«Slə ŋa teke, kwiɗi laka zeweve ta ghweme shɛ na wəfərə ŋa kwelɛ hələa Kerit, 
laka ŋkwa kesame ta veci sha Zhəwrdɛŋe. 

4Ma tagha, katesakɛ yɛmə na kwa hələa shɛ ba'a kategeze nda 'ya ke yɛ ghame 
kakele ŋa wəshi kezeme hɛ.» 

5Cape ŋkɛ, pa ŋkɛ menete kala nya gezete nda Mahwətə. Pa lə kanzanyɛ kwa 
hələa Kerit laka bela kesame ta veci va Zhəwrdɛŋe. 

6Kakele nda ɗafa le sli ghame masheke le tɛhwɛɗi, kasa yɛmə ŋkɛ kwa hələa shɛ. 

Ɛli ki ghɛa male wede nya kwa Sarɛpta 

7Ama temə vireɗi, hase yɛmə kwa hələa nyagha kwa ɗema va kese kame te hɛɗia 
shɛ. 

8Tagha gɛ, ma ke Mahwətə gezete nda ghena ke Ɛli: 

9«Sate, kwiɗi kadzawa Sarɛpta te hɛɗia Sidon kezha nza na mbe. Nahe 'ya 
kegezete nda ke kwete male wede kezha mene ŋa wəshi kezeme nde.» 

10Cape nde mɛ ŋkwa Ɛli kadzawa Sarɛpta, hwa'a ŋkɛ mbe meleme. Pa nakɛ 
kwete male wede tagha katseha sheghwəa nta. Pa hekakɛ, ma ke shɛ: «Kwiɗi 
gəke ɗa yɛmə ɓɛhwɛ le ghwelepe ta ŋa nya kezha sakɛ 'ya təhwə təhwə ŋa 'ya!» 

11Cape nde slə kalə kezha gə nda yɛməa shɛ. Pa Ɛli hekate ŋkɛ ɓiyitsa, ma ke shɛ: 
«Kwiɗi ŋake ɗa ɗafa ɓɛhwɛ təhwə təhwə ŋa 'ya.» 

12Ma ke malea shɛ zhɛnete nda: «Kala nya nza Mahwətə, Shala ta ŋa teghweme, 
kazeme ŋa fela 'ya, ɗafa va 'ya we, deke hə demake mbe dzeve ya va 'ya kwa 
wəmbete həa ɗa, le n'yi keta wəsə ɓɛhwɛ kwa shaga. 'Ya katseha sheghwə ɓɛhwɛ 
nda lə 'ya katamte kezha ghen'yɛ le wəzege ta ɗa. Ma nahe kezehwe ŋkɛ ghen'yɛ, 
katempə ghen'yɛ va ma.» 

13Ma ke Ɛli shɛ: «Ghazlənəma na ma! Kwiɗi menete kala nya gezete na le wəsə 
nya ketene va gha, ama kaba ne, takɛ ɗa ɗafa ɓɛhwɛ ba'a keleke ɗa nda telə na 
kata ŋayɛ ŋa ŋayɛ le wəzege ta ŋa. 

14Va nya nza ŋkɛ, wa nya tsetse gezete Mahwətə, Shala ta ka Israyɛl: ‹Hə nya kwa 
wəmbete nya ne, kakiɗi ŋkɛ tɛape we, n'yi nya kwa shaga nyagha, kanahe ŋkɛ 
hwa'a te veci nya temakawa va Mahwətə kadzete hɛɗi we.›» 

15Cape malea shɛ, pa ŋkɛ menete kala nya gezete nda Ɛli. Wəsə kezeme ya shɛ 
kaŋa nci keveci keveci, ghenta le wəzege ta nta ba'a le Ɛli. 

16Kekiɗi hə nya kwa wəmbete nyagha le n'yi nya kwa shaga nyagha kala nya se 
Mahwətə kagezete laka Ɛli we. 

Ɛli zhɛnahwe mpi hwa wəzege ta male wede 

17Kwetere wəmbəa və ɓɛhwɛ kadzeghə, pa zereghwe keseve wəzege ta male ke 
ghɛ nyagha, pa mbakete geva, pa mtenyɛ. 

18Ma ke malea shɛ sha Ɛli: «Wəndəa Shala, wa wəsə nya kwelɛ gheɓə le gha wa? 
Gha se ŋa teke kezha zəzəte nda fete ta ɗa ke Shala ba'a kezha peslekɛ wəzege 
ta ɗa na?» 

19Ma ke Ɛli zhɛnete nda: «Ndeke ɗa wəzege ta ŋa shɛ.» Pa ŋkɛ kelete se mbe 
dzeve ta meghekɛ, kakeleghe kadzeme cɛ nya nza ŋkɛ mbe nya pelɛ ghəa kwete 
cɛ, pa veyi te gezle ta ŋkɛ. 

20Cape ŋkɛ kasəkwə Mahwətə, ma ke: «Shala Mahwətə ta ɗa, wəsə nya ndiremi 
yaɗe na kamene nda kaganda ke male wede nya kekemaneve ɗa nya ki ghɛa nta, 
kwa pelakɛ wəzege ta nta na kamte na?» 

21Zhigəa Ɛli mahekene kaɓelahe kənəa wəzegea shɛ, ma ke səkwəte Mahwətə: 
«Shala Mahwətə ta ɗa, kampi ŋa dzeve 'ya, zhɛnahwe nda mpi ke wəzege nya.» 

22Pa Mahwətə fate nda səkwə ghə ta ŋkɛ ke Ɛli: pa mpi zhɛnahwe nda geva ke 
wəzegea shɛ kanza teghweme zhɛkwa. 

23Pa Ɛli kelete wəzegea shɛ kasawa mbe cɛ nya kwake ba'a ndeke nda ŋkɛ ke 
meghekɛ, ma ke shɛ: «Newe, teghweme wəzege ta ŋa.» 

24Ma ke malea shɛ shɛ: «Nahe 'ya keɗepe tsetsenya kawəndəa Shala na, ghena 
ta Mahwətə ya kwa mɛ ŋa kaganda.» 

1 Ka Meghea Kɛfi 18 

Nda Ɛli kageze kiɗi ta ɓɛaŋwela 

1Kwetere wəmbəa və kwele kwele, ma ke Mahwətə gezete nda ghena ke Ɛli te 
kwa mahekene ta va: «Kwiɗi ncɛte nda ghəa ŋa ke meghe Akab kwa nza 'ya 
katekele va kase kadzete hɛɗi nya keghwele ghwele nya.» 

2Cape Ɛli kalə kancɛ nda ghəa ŋkɛ ke Akab. Nahe ma kembakete geva kwele 
kwele kwa Samari. 

3Pa Akab hekake Obadiya, wəndə nya wəba nya te ghəa ghɛ meghe. Kawəndə 
nya kehawe kwele kwele tsape tsape Obadiya va Mahwətə: 

4ma kwa mpəmte ka mɛ ŋkwa ta Mahwətə Zhɛzabɛl nya kamale ta meghe, na 
Obadiya kewəfərəakɛ kweci ka mɛ ŋkwa gwəmsə mbe gezlɛŋə. Mcɛfemsə 
kewəvəsə kewəvəsə, kamene nda wəshi kezeme ke hɛ le yɛmə. 

5Ma ke Akab gezete nda ke Obadiya: «Nde, mbara ɓə kezha dzeghwamte meleme 
ba'a kezha newemte yɛ ɗasle le yɛ hələ. Ya kwete katenakɛ gwəzə gheɓə kezha 
zeme yɛ gədəwə le yɛ gədəwə kwara, ma tsagha gɛ, katempəmte wəshi keseɗa 
ta ɓə gheɓə we.» 

6Pa hɛ nehete hɛɗi nya tedzembe yayata wəndəa nci te. Cape Akab kelete ŋa ŋkɛ 
hweŋkwa, ntəŋə Obadiya kwa ŋa ŋkɛ. 

7Ma kwa hweŋkwa Obadiya, begeme hɛ le Ɛli. Pa Obadiya ɗepete, vəkwə ŋkɛ 
mbe kema ta ŋkɛ, ma ke: «Gha ŋkɛ dayɛ na nde sleke ɗa Ɛli?» 

8Ma ke Ɛli shɛ: «'Ya shɛ ŋkɛ dayɛ! Kwiɗi gezete nda ke nde sleke ŋa Akab: ‹Wa 
nya Ɛli kase!›, pa shɛ.» 

9Ma ke Obadiya shɛ: «Wa beze ghena nya menete ŋa 'ya nda ve nda ɗa na 
kadzembe dzeve ke Akab wa? Katepesle ɗa ŋkɛ! 

10Laka Shala ta ŋa Mahwətə nya le ntsə geze ŋa 'ya, kwete shɛ hwa meleme le 
yayata bela ta hɛɗia ka meghe nya ghwenakɛma mbeli Akab te kezha sepa ŋa 
we. Ma kegeze nda mbeli: ‹Gheŋkɛ mbe meleme ta n'yɛ we›, ke mbeli shɛ ne, 
kageze nda ŋkɛ ke mbeli pɛtɛ kala hɛɗia meghe kazeme fela keɗema mbeli 
kenakɛ ŋa. 

11Ama tsetsenya, ma pa sha 'ya kezha geze nda ke nde sleke ŋa Akab: ‹Wa nya 
Ɛli kase pa shɛ!›» 

12Ma keslə 'ya yitea gha tsetsenya, katekele ŋa Sefəa Mahwətə kadzete ŋkwa nya 
ɗepema 'ya, ma kalə 'ya kagezete nda ke nde sleke ɗa Akab, katepesle ɗa ŋkɛ 
keshaŋe mbeli va gha. Ndagwara mbe hawe 'ya va Mahwətə se kawəzege. 

13Kese mbeli kageze ŋa wəsə nya menete 'ya kwa se Zhɛzabɛl kampə ka mɛa 
ŋkwa ta Mahwətə wəshi nde sleke ɗa? Nahe 'ya kewəfərəakɛ ka mɛa ŋkwa ta 
Mahwətə gwəmsə, mbe gezlɛŋə bake. Kave nda wəshi kezeme 'ya le yɛmə ke hɛ. 

14Ama tsetsenya, ma pa na sha 'ya: «Kwiɗi gezete nda ke nde sleke ŋa: ‹Wa nya 
Ɛli kase, pa shɛ› a pa sha 'ya! Katepesle ɗa ŋkɛ!» 

15Ama, ma ke Ɛli zhɛnete nda: «Laka Shala Mahwətə nde berete nya le ntsə, nya 
nza 'ya kamava ta ŋkɛ, ɓeshi veci nya, katencɛ nda ghəa ɗa 'ya ke Akab.» 

Ɛli ncɛte ghəa ŋkɛ kwa kema ta Akab 

16Cape Obadiya lə sha Akab kagezete nda ghena shɛ. Ntəŋə Akab kalə kezha 
keme le Ɛli. 

17Nakɛma ma ta ŋkɛ, ma ke shɛ: «Gha nya kekele ndiremi kadzembe Israyɛl ya 
teke kaganda na?» 

18Ma ke Ɛli shɛ: «'Ya nde kekele ndiremi kadzembe Israyɛl we, ama gha le mbelia 
ŋa kwa nza ŋkɛ nahe yɛ keɗema kayɛ wəshi mahalegəa Mahwətə kadzeghwa 
ŋayɛ kahawe va yɛ shala Ba'al yɛ. 

19Ma tsetsenya, ghwenakɛ mbeli katsene pɛtɛa ka Israyɛl kwetere wəmbəa ɗa 
pelɛ ghweme ta Karmɛl, zlaɓe le ka mɛ ŋkwa ta Ba'al nyi gwəmsə wəfaɗe ba'a 
mcɛfemsə ba'a ka mɛ ŋkwa ta Ashɛra, shala nya kamale nyi kenza gwəmsə 
wəfaɗe, nyi yate hɛ Zhɛzabɛl, male ta meghe.» 

Ɛli ba'a ka mɛ ŋkwa ta Ba'al pelɛ Karmɛl 

20Pa Akab ghwenakɛ mbeli katsene pɛtɛa ka Israyɛl zlaɓe le ka mɛ ŋkwa pelɛ 
ghəa ghweme ta Karmɛl. 

21Pa Ɛli hendave nda geva ke mbeli, ma ke: «Hwa'a tema tenza yɛ le ndeŋe ta 
ŋayɛ hwa'a teke hwa'a teke wa? Ma kenza nde Mahwətə ya kaShala ganyɛ, pa yɛ 
təkwə təkwəte kahawe ve. Ma kenza nde Ba'al, təkwə təkwə mə ŋkɛ!» Ama 
wəndə shɛ kese kazhɛne nda kwete ghena we. 

22Ma ke Ɛli zhɛkwa: «Deke 'ya kwetɛŋe ɗa nde tene kande mɛ ŋkwa ta Mahwətə, 
ama ka mɛ ŋkwa ta Ba'al, gwəmsə wəfaɗe ba'a mcɛfemsə hɛ. 

23Kesave n'yɛ mcɛmcɛli bake mbeli: ntave ŋa nci ka mɛ ŋkwa ta Ba'al kwetɛŋe, 
slekwemte ŋkɛ hɛ mbe ba'a veyi ŋkɛ hɛ te sheghwə. Ama mba hɛ kendə ghwə 
kadzeyite. Tsagha temene 'ya le kwete mca, kateve ŋkɛ 'ya te kwete sheghwə, 
ama katendə ghwə 'ya kadzeyite perə we. 

24Katesəkwə shala ta nci hɛ, ma 'ya ne, katesəkwə Mahwətə 'ya. Ma Shala nya 
kezhɛnete səkwə ghə laka ndə ghwə kadzeyite, gheŋkɛ Shala ganyɛ.» Ma ke 
mbeli pɛtɛ zhɛnete: «Tsagha shɛ ŋkɛ.» 

25Ma ke Ɛli sha ka mɛ ŋkwa ta Ba'al: «Ntave mə ŋa ŋayɛ mca kwetɛŋe mpelɛa ma 
shɛ yɛ menete kala nya kegezete geva, va nya nza ŋkɛ kwele ma yɛ. Pa yɛ 
kasəkwə ghə sha shala ta ŋayɛ, ama mba yɛ kemeha ghwə kadzeyite.» 

26Pa hɛ kelete mca nya ndeke nda mbeli ke hɛ, pa hɛ kahi melɛa nci ba'a səkwəte 
Ba'al se va masheke vaŋe kwa ghə veci, ma ke hɛ sha geze: «Ba'al, zhɛnete n'yɛ!» 
Kawetse hɛ dzeyi yitea reghwetɛ nya pate hɛ, ama kefa zhɛne ta ghena hɛ we. 

27Ma kwa ghə veci, ntəŋə Ɛli kaŋ'wəshi hɛ, ma ke: «Zlape nda mə ghena le berete! 
Ma kwa nza nde shala ŋkɛ, kwele kwele slene ve kamene keɗema gheŋkɛ ɗema 
tagha, keɗema wərə ŋkɛ kalənyɛ yitea dzeghwa. Wərə ŋkɛ kadzeyitea hɛnyɛ 
perə ɓiyitsa, megela ma feɗeghete yɛ.» 

28Ntake hɛ katsa lewela le berete za ma. Kala nya seneve hɛ, pa hɛ rerahemte 
ghəa nci le kafayɛ ba'a megha hwa'a te hwɛ ta mimi. 

29Ma kwa verazle veci sawa pelɛghə, ntəŋə hɛ kaheka Ba'al za ma le zlape ghena 
vaŋe te vəa melɛ nya dzeghe mbeli kwa mtsa veci. Ama keŋ'wete kwete hɛ hwa 
zhɛne, ya laka ghena, ya laka wəsə kencɛ wəsə we. 

30Ma ke Ɛli sha mbeli pɛtɛ ɓiyitsa: «Hendave ɗa mə geva.» Pɛtɛ mbeli hendave 
nda geva. Pa hite reghwetɛa Mahwətə nya kese keŋzla ŋzla. 

31Pa fəte pelɛ meŋe bakeghəmbe kala nza ta yita ta ŋwalea Zhakob nya gezete 
nda ghena Mahwətə, ma ke shɛ: «Israyɛl tezhɛne sləa ŋa kanza.» 

32Pa Ɛli zhɛne kapate reghwetɛ kaŋa Mahwətə le pelɛa shɛhɛ. Pa late ki dzasle 
yitea reghwetɛ shɛ gare kelete litrə mahekenemsə. 

33Pa ŋkɛ pate sheghwə te reghwetɛ shɛ, pa ŋkɛ henemte mca nyagha ba'a veyi 
te. 

34Ma ke sha mbeli nyi tagha: «Viɗikɛ mə ghwelepe nyi wəfaɗe nyi le yɛmə shɛ 
yɛ shekeyi kənəa melɛ nya ba'a kənəa sheghwə.» Pa hɛ menete tsagha. Ma ke Ɛli 
zhɛkwa: «Menete mə kakwa bake zhigə.» Pa hɛ menete. Ma ke zhɛkwa: «Menete 
mə kakwa mahekene zhigə.» Pa hɛ menete tsagha shɛ. 

35Cape yɛmə kahwɛ dzeyi yitea reghwetɛ, pa viɗikɛ ki nya dzasle yite. 

36Ma te və nya dzeghe nda melɛ kwa tɛhwɛɗi mbeli ke Shala, pa nde mɛ ŋkwa 
Ɛli hendeghe geva kadzeyi yitea reghwetɛ, ma ke: «Mahwətə, Shala ta Abraham, 
ŋa Izak le ŋa Zhakob, menete kezha ɗepe mbeli ɓeshi gha ya kaShala ta ka 
Israyɛl, kande mene slene ta ŋa 'ya ba'a laka ghena ta ŋa menete wəshi nyi 'ya 
pɛtɛ. 

37Zhɛnete ɗa Mahwətə, zhɛnete ɗa kezha ɗepe mbeli nyi gha Mahwətə, gha ya 
kaShala ganyɛ ba'a gha nde zhɛre wənəa mbelia kase gha.» 

38Pa Mahwətə ghwenakawa ghwə nya keteremte melɛ, sheghwə, yɛ pelɛ ba'a 
keləwə. Pa ghwəa shɛ hasemte yɛmə nya kwa ki perə. 

39Ma kwa nakɛ ka Israyɛl, ntiŋə hɛ sha ghə mbe hɛɗi, ma ke hɛ zlapete: 
«Mahwətə ya kaShala ganyɛ! Mahwətə ya kaShala ganyɛ!» 

40Ma ke Ɛli sha hɛ: «Keseve mə ka mɛ ŋkwa ta Ba'al, yagha kwete wəndəa nci 
kahwɛnyɛ.» Pa hɛ keseve hɛ pɛtɛ. Pa Ɛli gezete kezha fə hɛ mbeli kadzawa hələa 
Kishon, pa mbeli slamte ghə te hɛ kwagha. 

Va kazhɛne kase 

41Kwetere wəmbəa ŋkɛ, ma ke Ɛli sha Akab: «Kwiɗi kazeme wəsə kezeme ba'a 
kasa wəsə, va nya nza ŋkɛ nahe 'ya kefate berazlɛ ta va», ke shɛ. 

42Cape Akab lə kazeme wəsə ba'a kasa wəsə. Ma Ɛli le ŋa ŋkɛ, ntəŋə ŋkɛ kadzeme 
ghəa ghweme ta Karmɛl, pa gwəɗəŋə te hɛɗi le ghə dzawa kwelɛ seɗa. 

43Ma ke sha nde mene slene ta ŋkɛ: «Dzeme newakɛ ŋkwa nya laka ndərə.» Cape 
nde mene slene ta ŋkɛ kadzeme, ma ke shɛ kwa sawa ŋkɛ: «Wəsə shɛ ya ɓɛhwɛ 
we.» Zhigə mberefaŋe se Ɛli kaghwene kadzeme kanewe ŋkwa. 

44Ma te kwa mberefaŋe ta zhigə, ma ke nde mene slene ta ŋkɛ shɛ: «Kwete ləmbə 
nya ɓɛhwɛ nya kesame kwa ndərə ya shɛ. Kala dzeve nya taslete mbeli wəba ta 
ŋkɛ.» Ma ke Ɛli shɛ ɓiyitsa: «Kwiɗi kadzeme sha Akab, ma pa na shɛ: ‹Pate 
gədəwəa ŋa ba'a sawa ŋa tewə va kefiyi ŋa.›» 

45Mbake yambake ghweme kamene zhikwətəkwə va ləmbə nyi keleke sefə, 
ntake va nya wəba kame. Tarame meghe Akab pelɛ wəmata gədəwəa ŋkɛ 
kadzawa Zhizrɛyɛl. 

46Ma kwa ndeke nda berete Mahwətə ke Ɛli, pa hwepete kanda ta ŋkɛ hwa hwə, 
cape ŋkɛ te hwɛ te kema va wəmata gədəwəa Akab hwa'a mbe Zhizrɛyɛl. 

1 Ka Meghea Kɛfi 19 

Kwetɛ kwetɛŋe mehele ta Ɛli 

1Pa meghe Akab gezete nda wəshi nyi menete Ɛli pɛtɛ ke male ta ŋkɛ Zhɛzabɛl 
le ka mɛ ŋkwa ta Ba'al nyi mpəmte ŋkɛ pɛtɛ. 

2Pa Zhɛzabɛl ghwenakɛ wəndə sha Ɛli, ma ke shɛ: «Pa shala vate ɗa nya za ma 
ke kweci te 'ya kemenetema ŋa 'ya kala nya menete na le ka mɛ ŋkwa nyighɛ 
hendɛ tsetse veci!» 

3Ma newe ke Ɛli, pelɛhetɛme ŋkɛ, pa slənyɛ kezha mbelete mpia ŋkɛ. Pa kekave 
Bɛrshɛba nya te hɛɗia Zhəwda ba'a sərəakɛ nde mene slene ta ŋkɛ mbe. 

4Cape kadzeghwanyɛ, veci veci ŋkɛ kadzeghwa te ɓerama. Pa lə kantishɛnyɛ 
yitea shenaŋkwe ta kwete wəfe kwetɛŋenyɛ nya heka mbeli kazhɛnɛt. Ntake 
ka'yɛwe mte, ma ke: «Tsetsenya gɛ Mahwətə, wərə ɗa, kelehwe mpia ɗa, va nya 
nza ŋkɛ ne, kenza 'ya za ma ke ka shihɛ ɗa we.» 

5Pa ɓelahenyɛ kadzeyitea hɛnyɛ yite wəfea shɛ. Ama pa kwete nde ghwene ta 
Shala se kakwaɗakɛ, ma ke shɛ: «Sate, zeme wəsə kezeme!» 

6Newe ke terasle yite, tagha ɗafa nya ta mbeli te gela nyi ghyana keta ta, pa yɛmə 
kwa ghwelepe. Pa zehwe ɗafa shɛ, kasahwe yɛmə, zhɛne pa ɓelahenyɛ. 

7Pa nde ghwene ta Shala se kakwaɗakɛ zhɛkwa, ma ke shɛ: «Sate, zeme wəsə 
kezeme, kwa nza ŋkɛ biyake tenza dzeghwa ta ŋa.» 

8Pelɛhetɛme Ɛli, pa zehwe ɗafa shɛ, kasahwe yɛmə. Ma kwa kemave berete ŋkɛ 
mbe wəsə kezeme nyagha, cape ŋkɛ kadzeghwa kahɛ wəfaɗemsə veci, 
wəfaɗemsə viɗi, hwa'a pelɛ Horɛb, ghəa ghweme ta Shala. 

Shala kambake nda berete ke Ɛli 

9Ma kwa ntsehe nde mɛ ŋkwa Ɛli pelɛ ghweme ta Horɛb, pa dzembe mbe gezlɛŋə 
ba'a hɛnyɛ mbe. Tagha gɛ, ma ke Mahwətə gezete nda: «Yitea wa nza ŋa na teke 
wa Ɛli?» 

10Ma ke zhɛnete: «Shala Mahwətə nde berete, kwele kwele ɗehwe ŋa 'ya: nahe 
ka Israyɛl keneghamte jikə geva ta ŋa, nahe hɛ keŋzla ŋzlamte reghwetɛa ŋa 
kampəmte ka mɛ ŋkwa ta ŋa le kafayɛ. Deke 'ya kwetɛŋe ɗa nde tene, ama sepa 
yasepa mbeli kazamte mpia ɗa.» 

11Ma ke Mahwətə shɛ: «Shave ŋa shɛ na dzeme ŋa pelɛ ghəa ghweme kwa kema 
ta ɗa kwa nza nde katedzeyi 'ya tagha.» Te ŋkwa shɛnyɛ, pa sefə vɛte geva kwele 
kwele, pa perawemte ghweme ba'a yɛ keleɓa mbe kema ta Mahwətə. Ama kenza 
Mahwətə mbe sefəa shɛ we. Kwa sebe ta sefəa shɛ ne, pa hɛɗi gaŋkəɗəte geva, 
ama tagha Mahwətə we. 

12Kwetere wəmbəa gaŋkəɗə ta hɛɗi ne, pa ghwə tsete tse, ama kenza Mahwətə 
hwa ghwəa shɛ we. Kwetere wəmbəa ŋkɛ, kavɛ sefə fɛɗɛ fɛɗɛ. 

13Ma kwa fate Ɛli, pa dəpəte kema ta ŋkɛ le lekwesa ta ŋkɛ, pa shavenyɛ 
kaghereŋenyɛ mɛa gezlɛŋəa shɛ. Pa ŋkɛ fate kwete ghena, ma ke ghena shɛ: 
«Yitea wa nza ŋa na teke wa Ɛli?» 

14Ma ke shɛ: «Mahwətə Shala nde berete, kwele kwele ɗehwe ŋa 'ya: nahe ka 
Israyɛl keneghamte jikə geva ta ŋa, nahe hɛ keŋzla ŋzlamte reghwetɛa ŋa 
kampəmte ka mɛ ŋkwa ta ŋa le kafayɛ. Deke 'ya kwetɛŋe ɗa nde tene, ama sepa 
yasepa mbeli kazamte mpia ɗa.» 

15Ma ke Mahwətə shɛ: «Kwiɗi, kelete hweŋkwa ta ŋa karaŋe laka ɓerama ta 
Damas. Ma kwa ntsehe na kwa, pa na fikɛ Hazayɛl kaveyi kameghea ka Siri. 

16Kwetere wəmbəa ŋkɛ, katelə na kave Zhɛhə, wəzege ta Nimshi tekeleke 
kameghea ka Israyɛl. Kateve Ɛlizɛ, wəzege ta Shafat nya kande Abɛl-Mehola na 
tekeleke kande mɛ ŋkwa kezha dzete ŋkwa ŋa. 

17Ma mbeli nyi ketehwɛnji va kafayɛa Hazayɛl, katempə hɛ Zhɛhə, ma nyi 
kembele va kafayɛa Zhɛhə, katempə hɛ Ɛlizɛ. 

18Ama katepele mbeli 'ya slibə mberefaŋe hwa ka Israyɛl, kala nza ta mbeli nyi 
kesema kagwəɗəŋə mbe kema ta Ba'al, nyi kesema mɓisə mɛ te wəshi nyi feɗete 
shɛhɛ mbeli», ke shɛ. 

Ɛli ntave Ɛlizɛ kadzete zhia ŋkɛ 

19Cape Ɛli se tagha pa nakɛ Ɛlizɛ, wəzege ta Shafat, kawəza wəza ta ŋkɛ ŋkɛ le 
sla meŋe bakeghəmbe bake bake. Kwa meŋe bakeghəmbe ta nci yawəza Ɛlizɛ le. 
Pa Ɛli hendave nda geva ba'a neghate karalamea ŋkɛ te geva ta ŋkɛ. 

20Pa Ɛlizɛ sərəakɛ sla kewəza ta ŋkɛ, cape ŋkɛ kwetere wəmbəa Ɛli le hwɛ, ma 
ke shɛ: «Pelave ɗa hweŋkwa lə 'ya həməwəve yiteyɛ ɗa le meyɛ ɗa, nda se 'ya 
katəkwə təkwə ŋa.» Ma ke Ɛli shɛ: «Kwiɗi nda se na te wəsə nya menete ŋa nya 
'ya!» 

21Pa Ɛlizɛ zhɛreghe geva, pa ŋkave kweci sla bake ba'a henemte hɛ. Pa ŋkɛ 
pesakɛ slia nci le sheghwə kejikə sla kewəza, pa nehave nda ŋkɛ ke mbeli yitea 
zeme hɛ hɛ. Pelɛhetɛme ŋkɛ sate te ŋkwa, cape ŋkɛ kwetere wəmbəa Ɛli yitea 
nza kande mene nda slene. 

1 Ka Meghea Kɛfi 20 

Meghea ka Siri kave nda mpa ke ka Samari 

1Pa Bɛn-Hadad, meghea ka Siri tsenete ka sewajɛa ŋkɛ le ka meghe 
mahekenemsə bakeghəmbe nyi nza hɛ jikə, le yɛ gədəwə ba'a le yɛ wəmata 
gədəwə. Cape kadzeme kaveyi ghedəkwə pelɛ Samari, tereŋe kagha mpa mbe. 



696 

 

 
Ghena ta Shala 

Kapsiki DC Bible 
©2012 Alliance Biblique du Cameroun and Bible Society of Cameroon. 

 

 
 

 

2Pa ghwenakɛ mbeli sha Akab, meghea ka Israyɛl, ma ke shɛ: 

3«Wa nya ghena nya kese nya va meghe Bɛn-Hadad: ‹Fəave ɗa mze kwa ghwə 
ghwə nya va gha le mze kwa tere terea ŋa ba'a mia ŋa le ŋwalea ŋa nyi ganji 
ganji.›» 

4Ma ke meghea ka Israyɛl shɛ: «Meghe nya kesleke ɗa, kala nya gezete na, kaŋa 
ŋa 'ya zlaɓe le wəshi nyi va 'ya pɛtɛ», ke shɛ. 

5Pa ka ghwene ta ŋkɛ nyighɛ zhɛreke geva sha Akab, ma ke hɛ shɛ: «Wa nya 
ghena ta meghe Bɛn-Hadad nya: ‹Nahe 'ya keghweneghe ŋa mbeli kezha geze 
ŋa: Fəave ɗa mze kwa ghwə ghwə nya va gha le mze kwa tere tere ta ŋa ba'a le 
yɛ mia ŋa le ŋwalea ŋa nyi ganji ganji. 

6Pa na ɗepete kateghwene ŋa ka mene slene ta ɗa 'ya hendɛ tsetse veci. Katesepa 
ghɛ meghea ŋa ba'a ghɛa ka mene slene ta ŋa hɛ. Katefə wəshia ŋa nyi nza ntsə 
te hɛ kase pe yɛ shɛ› wa ke.» 

7Pa meghea ka Israyɛl tsenete mbelia jama nyi mbe meleme pɛtɛ, ma ke sha hɛ: 
«Nahe yɛ keɗepe gheyɛ le ghəa ŋayɛ wəsə kwa ndiremi yaɗe wəndə nya kamene 
ɓəmə fate fate. Va nya nza ŋkɛ ma kwa ghwenakɛ ka mene slene ta ŋkɛ ŋkɛ kezha 
'yɛwe mia ɗa le ŋwalea ɗa ba'a mze kwa ghwə ghwə le mze kwa tere tere nya va 
'ya, keɗema 'ya yɛ nda we!» 

8Ma ke pɛtɛa mbelia jama ba'a mbeli pɛtɛ shɛ: «Fama ghena ta ŋkɛ na ma, yɛma 
na ma.» 

9Ma ke sha ka ghwene ta Bɛn-Hadad: «Gezete nda mə ke meghe: Ma wəshi nyi 
ghweneke ŋkwa na ka'yɛwe va nde mene slene ta ŋa kaghate te kema ne, 
katemene 'ya. Ama kwete nya mbarave nya, 'ya shɛ kamene we, pe yɛ shɛ.» Cape 
ka ghwene ta ŋkɛ lə kazhɛnete nda mɛ tsagha. 

10Tagha gɛ, pa Bɛn-Hadad ghweneghe nda mɛ ke Akab, ma ke: «Pa yɛ shala ɗate 
ɗa zlahe kesərəakɛ kwete 'ya hwa wəsə ya ɓɛhwɛ te hɛɗia Samari!» 

11Ma ke meghea ka Israyɛl zhɛnete: «Zəzəte nda mə ghena ŋela nya ke Bɛn-
Hadad: ‹Ma wəndə nya kedzemte mpa ne, mba ŋkɛ keve zləvə kadzete ghəa ŋkɛ 
kala wəndə nya kehərəte ŋkwa se kwamte, pe yɛ shɛ!›» 

12Ma kwa fate zhɛne ta ŋkɛ nyagha Bɛn-Hadad shɛ hɛ kasa mbazlia nci le kweci 
ka meghe mbe cɛ lekwesa ne, pa gezete nda ke ka meghea ka sewajɛa ŋkɛ yitea 
hi geva yitea mpa. Pa hɛ hite geva. 

Meghe Akab hərəte ŋkwa 

13Tagha gɛ ne, pɛkwe kwete nde mɛ ŋkwa ta Shala se sha Akab, meghea ka 
Israyɛl, ma ke shɛ: «Wa nya ghena nya geze Mahwətə nya: Nahe na kenakɛ mbeli 
nyi kwele kwele nyi we? Kateve hɛ 'ya kadzembe dzeve ta ŋa ɓeshi veci nya, 
kateɗepe na 'ya Mahwətə.» 

14Ma ke Akab shɛ: «Laka nyama wəndə teve hɛ na kadzembe dzeve ta ɗa wa?» 
Ma ke shɛ: «Wa nya ghena nya geze Mahwətə nya: Laka ka megelɛgeshia ka 
sewajɛ nyi veyi mbeli nyi te ghəa sla ta hɛɗi.» Ma ke Akab: «Wa nde tegha mpa 
wa?» Ma ke shɛ: «Gha!» 

15Pa Akab ɓelate ka megelɛgeshia ka sewajɛ nyi veyi mbeli nyi te ghəa sla ta hɛɗi. 
Gwəmsə bake ba'a mahekenemsə bakeghəmbe hɛ. Kwetere wəmbəa nci, pa 
newakɛ nza ta ka sewajɛa ŋkɛ le pɛtɛa ka Israyɛl, 7.000. 

16Pa hɛ shave yitea mpa kwa ghə veci, ama ghwəyia nci yaghwəyi yɛ Bɛn-Hadad 
mbe cɛ lekwesa le kweci ka meghe nyi mahekenemsə bakeghəmbe, nyi kwetere 
wəmbəa ŋkɛ. 

17Pa megelɛgeshia ka sewajɛ jivenji mpelɛa ma kaba yitea mpa. Pa Bɛn-Hadad 
ghwenakɛ wəvəsəa ka sewajɛ kanewe wəsə nya kemene geva. Ma ke mbeli 
gezete nda: «Kweci mbeli same kwa Samari», ke mbeli shɛ. 

18Ma ke sha hɛ: «Kenza nde ghenci same le kwelɛŋe, pa yɛ keseve hɛ le mpi, ama 
kenza nde le mpa same hɛ ne, kekeseve mə hɛ le mpi!» 

19Ma kwa shavenji ka megelɛgeshia ka sewajɛ nyi veyi mbeli nyi te ghəa sla ta 
hɛɗi shave mbe meleme le ka sewajɛ nyi kwetere wəmbəa nci, 

20yayata wəndəa nci kapesle nde ghema ta ŋkɛ. Kweracɛ ka Siri, tereŋe ka Israyɛl 
yitea hɛ. Pa Bɛn-Hadad hwɛnyɛ le gədəwə, zlaɓe le kweci ka zleɗe gədəwəa lɛmə. 

21Wa nya kala nya ndeke nda mpa meghea ka Israyɛl ke hɛ: pa mpəmte gədəwəa 
lɛmə, teremte yɛ wəmata gədəwə, ɗate ka sewajɛa ka Siri dzawe dzawe. 

22Pa nde mɛ ŋkwa ta Shala se sha meghea ka Israyɛl kezha geze nda: «Nza le ntsə 
geva, pa na zəzəte wəsə nya temene na tiɗiɗi, va nya nza ŋkɛ ma heshi tsetse 
ŋkwa tsetse və ne, katese meghea ka Siri le mpa sha gha.» 

Akab hərəte ŋkwa zhɛkwa 

23Ma ke mbeli nyi yite dzasle sha meghea ka Siri: «Ma Shala ta ka Israyɛl ne, Shala 
nya hwa ghweme ŋkɛ: vatse nda nza ka Israyɛl berete ma ke gheɓəmə. Mpa 
ɓəmə le hɛ te ŋwela, tsagha ne, ghəpə yite kahərə hɛ gheɓəmə we. 

24Ma tsetsenya, menete kala nya. Kelemte meghe nyi nza yɛ jikə le hɛ pɛtɛ, 
mbeɗemte hɛ ba'a fəate mbeli nyi te ghə te ŋkwa nci. 

25Ma gha le ŋa ŋa, vame mbeli mbe sewajɛ kwele kwele kala ka sewajɛ nyi 
mpəmte mbeli yitea gha, tsagha le gədəwə ba'a le wəmata gədəwə ŋ'wete hɛ 
kwele kwele kala nyi vəashi. Ma tsagha, katempa mə le ka sewajɛa ka Israyɛl te 
ŋwela. Ya tsemanyɛ ŋkɛ, berete ma tenza mə ke hɛ.» Pa Bɛn-Hadad yɛte kafate 
nda ghena ntsehwelea nci ke hɛ. 

26Ma zake va, kala vəa shɛ ne, pa njiŋwakɛ ka sewajɛa ka Siri, cape hɛ kadzeme 
Afɛk, kezha gha nda mpa ke ka Israyɛl. 

27Nahe Akab kenjiŋwemte ka sewajɛa ka Israyɛl ba'a kefəave nda wəshi kezeme 
ke hɛ, cape hɛ kalə sha ka mpa ta nci ka Siri. Pa ka Israyɛl menete ŋkwa kenza ta 
nci kwa kema kwa kema le hɛ kala wəvəsəa kwi bake ɓɛhwɛ ɓɛhwɛ, ama ndɛkwe 
ŋkwa nya hɛɗi va ka Siri. 

28Pa nde mɛ ŋkwa ta Shala zhɛne kalə sha meghea ka Israyɛl, ma ke shɛ: «Wa 
nya ghena nya geze Mahwətə nya: ‹Ma kala nya gezete ka Siri 'ya Mahwətə, Shala 
nya hwa ghweme 'ya kaɗema kanya te ŋwela ne, mbe dzeve ta ŋa tenza pɛtɛa 
wəvəsəa ka sewajɛa nci nyi kwele kwele nyighɛ. Ma tsagha, kateɗepe yɛ 'ya ya 
kaMahwətə.›» 

29Hɛ mberefaŋe menete hɛ mbe ghedəkwəa nci kwa ntsə kwa ntsə. Te kwa 
mberefaŋe ta hɛ, ŋkelikə hɛ mbe mpa. Pa ka Israyɛl ɗate ka Siri kampəmte ka 
sewajɛ 100.000 te veci kwetɛŋe. 

30Ma nyi ketene ka sewajɛ 27.000 ne, kweracɛ hɛ hwɛnji kadzembe meleme ta 
ka Afɛk, ama pa zli nya yitea melemea shɛ ŋzlanyɛ kadzeghəa hɛ. 

Akab sərəakɛ nda mpia meghea ka Siri 

Ama Bɛn-Hadad nya kehwɛnyɛ le ŋa ŋkɛ, pa wəfərənyɛ mbe meleme mbe cɛ nya 
cakeɗa ki kwete ghɛ. 

31Ma ke mbeli nyi dzasle yite shɛ: «Fate, nahe ghen'yɛ kefate kageze geva nahe 
ka meghea kɛfi nyi mbe Israyɛl kenza kaka zhɛ heli. Katehwepe wəshi gheɓəmə 
hwa hwə ba'a katehwepe yɛ zewe gheɓəmə yitea ghə. Katelə gheɓəmə sha 
meghea ka Israyɛl, nda kwete katesərə ŋa ŋkɛ teghweme.» 

32Pa hɛ hwepahwe wəshi hwa hwə, hwepeyite yɛ zewe yitea ghə, cape hɛ kalə 
sha meghea ka Israyɛl, ma ke hɛ shɛ: «Kasəkwə ŋa mava ta ŋa Bɛn-Hadad nda 
kwete sərəakɛ nda mpia ŋkɛ na.» Ma ke Akab: «Mba ŋkɛ teghweme na? Ya, 
ganyɛke, wəza meyɛ ɗa ŋkɛ!» 

33Pa ka ghwene ta Bɛn-Hadad sləyi zhɛne ta ghena shɛ megela. Ma ke hɛ 
taghanyɛ sha Akab: «Nda wəza meyɛ ŋa Bɛn-Hadad yi!» Ma ke Akab: «Kwiɗi mə 
kalə kasepa ŋkɛ.» Pa Bɛn-Hadad shavenyɛ mbe ŋkwa kewəfərə ta ŋkɛ, ntəŋə ŋkɛ 
kalə sha Akab, pa ŋkɛ se kasləyi Akab nya kekesame ŋkɛ wəmata gədəwə ta ŋkɛ. 

34Ma ke Bɛn-Hadad sha Akab: «'Ya kaɗe kazhɛne ŋa meleme nyi fəhwe yiteyɛ ɗa 
va yiteyɛ ŋa. Wərə na kalə kaveyi wəshi səkəməa ŋa kwa Damas kala nya se 
yiteyɛ ɗa kaveyi wəshi səkəməa ŋkɛ kwa Samari.» Ma ke Akab shɛ: «Ma 'ya le ŋa 
ɗa ne, kaɗe 'ya kanza na kande jikə geva ta ɗa, kwetere wəmbəa ŋkɛ katesərə ŋa 
'ya werete.» Ma kwa menete jikə geva ta shɛ hɛ, pa pelakɛ werete. 

Shala keɗema dewə ŋelia Akab 

35Pa Mahwətə gezete nda ke kwete wəndə hwa jikə ta ka mɛ ŋkwa kezha geze 
nda ke kwete hwa mbelia ŋkɛ: «Mpave ɗa təhwə təhwə ŋa 'ya», ke shɛ, hɛreɗɛ 
nyagha ɗema ɗa. 

36Ma ke nde mɛ ŋkwa shɛ shɛ: «Ma kala nya ɗema na yɛ ghena nya kese va 
Mahwətə, sləma ta ŋa yitea 'ya, katepesle ŋa nivɛrə.» Sləma ta ŋkɛ cakeɗake le, 
begeme hɛ le nivɛrə nya kepeslekɛ. 

37Ntəŋə nde mɛ ŋkwa shɛ sha kwete wəndə, ma ke shɛ: «Mpave ɗa təhwə təhwə 
ŋa 'ya!» Pa wəndə shɛ mpave ŋkɛ ba'a ɗakɛ ŋkɛ le zhi. 

38Cape nde mɛ ŋkwa nyagha kalənyɛ mɛa hweŋkwa kaneghe meghe Akab. Nahe 
ŋkɛ kepeɗete ghə le zlave bətə ntsə ta ŋkɛ yagha mbeli kaɗepete. 

39Ma kwa se meghe, ma ke nde mɛ ŋkwa nyagha shɛ: «Meghe yawe, hwa mpa 
nya dzawe se 'ya, pa kwete wəndə shavenyɛ hwa mbeli nyi kenderete geva yitea 
kampa le mava, ma ke: ‹Ya ɗa wəndə nya! Ma kehwɛnyɛ ŋkɛ va gha ne, kateza 
mpia ŋa keɗema kateŋki ɗa dəɓərəa mze kwa tɛawetɛa 3.000 na.› 

40Ma kwa nza 'ya kamene kweci wəshi ne, pa mava shɛ hwɛnyɛ!» Ma ke meghea 
ka Israyɛl: «Ya, nahe na kegezete ɗa nya teve mbeli te gha le mɛa ŋa.» 

41Pa wəndəa shɛ pelemte zlave nya dəpəte kema ta ŋkɛ ŋkɛ le kahe kahe, pa 
meghe nyagha ɗepete kakwete ŋkɛ wəndə hwa jikə ta ka mɛ ŋkwa. 

42Ma ke nde mɛ ŋkwa shɛ shɛ ɓiyitsa: «Wa nya ghena nya kese nya va Mahwətə: 
‹Kala nya pelakɛ na kambelenyɛ wəndə nya vate mte 'ya te, le mpia ŋa teŋki na 
ba'a katempə mbelia ŋa te zhia mbelia ŋkɛ.›» 

43Pa meghea ka Israyɛl dzeghwanyɛ sha ghɛa ŋkɛ kwa Samari le zəzə kwele 
kwele ba'a le wənə tehwepe. 

1 Ka Meghea Kɛfi 21 

Meghe Akab pelakɛ ŋkwa kapesle Nabot 

1Wa nyi wəshi nyi kemenete geva kwetere wəmbəa ghena shɛhɛ nyi: Kwete 
wəndə ya shɛ kese mbe Zhizrɛyɛl, Nabot sləa ŋkɛ. Wəvea rɛzɛŋe ya ve mbe 
melemea shɛ dekwede yitea ghɛa Akab, meghea ka Samari. 

2Ma ke Akab gezete nda ke Nabot: «Ndeke ɗa wəvea rɛzɛŋe ŋa kezha menete 
ntsa kewəza wəshi keta nɗeli 'ya kwa, kwa nza ŋkɛ terasle yitea ghɛa ɗa. Kateve 
ŋa kwete 'ya wəve nya ganyɛ ma, keɗema pa 'ya ŋkikɛ ŋa cɛdɛ.» 

3Ama ma ke Nabot zhɛnete nda: «Hweŋkwa va 'ya kwa kema ta Mahwətə kave 
ŋa wəvea rɛzɛŋe ka shihɛ ɗa nya zehwe ghɛ 'ya yite tɛape we!» 

4Pa Akab zhɛreghe geva kalə sha ghɛa ŋkɛ sheŋwe sheŋwe va hawe ba'a le wənə 
tehwepe kwa nza ŋkɛ ma ke Nabot shɛ: «Kave ŋa wəvea ka shihɛ ɗa nya zehwe 

ghɛ 'ya yite we.» Pa ŋkɛ ɓelahenyɛ te gezle ta ŋkɛ, zhɛrave nda kema ke dewe 
ba'a ɗema zeme wəsə kezeme. 

5Pa male ta ŋkɛ Zhɛzabɛl lə shɛ, ma ke 'yɛwete ve: «Va wa nza na le wənə 
tehwepe kaɗema wəsə kezeme wa?» 

6Ma ke zhɛnete nda: «Kwa gezete nda ghena 'ya ke Nabot nde Zhizrɛyɛl. Ma 'ya 
shɛ: ‹Ndeke ɗa wəvea rɛzɛŋe ŋa te cɛdɛ keɗema na kaɗe, pa 'ya ndeke ŋa kwete 
wəvea rɛzɛŋe te.› Nda geze ŋkɛ: ‹Kave ŋa 'ya we.›» 

7Ma ke male ta ŋkɛ Zhɛzabɛl shɛ: «Ashɛ gha nde sleke ka Israyɛl deŋwa wəka! 
Sate, zehwe wəsə kezeme, nza wənəa ŋa le farefa! 'Ya nde teve ŋa wəvea rɛzɛŋea 
Nabot, nde Zhizrɛyɛl!» 

8Pa nde rafete palepa kwele kwele te sləa Akab, dɛkate lamba ta meghe te hɛ 
ba'a ghweneghe nda hɛ ke mbelia jama ba'a ke ka sleke meleme nya se Nabot 
mbe. 

9Ma rafete nde mbe palepa shɛhɛ: «Tsenete mə mbeli shɛ yɛ zlapete səwəmayɛ, 
pa yɛ veyi Nabot te ghə tsenea shɛ. 

10Pa yɛ veyi mbeli nyi kezəzəma ghena mbe kema ta ŋkɛ kezha ve nda fete laka 
geze nahe ŋkɛ kebezlakɛ Shala ba'a meghe. Kwetere wəmbəa ŋkɛ, katekele ŋkɛ 
yɛ shave mbe meleme ba'a katebeze ŋkɛ yɛ le pelɛ.» 

11Pa mbelia jama le mbeli nyi kesleke ŋkwa mbe meleme ta Nabot menete kala 
nya gezete Zhɛzabɛl te palepa ta nta. 

12Pa hɛ tsenete mbeli yitea vəa səwəmayɛ, pa hɛ veyi Nabot te ghəa tsenea shɛ. 

13Pa mbeli nyi kezəzəma ghena bake se kantishɛnji kwa kema ta ŋkɛ. Ntake hɛ 
kave nda fete le ghena, ma ke hɛ shɛ: «Nahe Nabot kebezlamte yɛ Shala le 
meghe!» Pa mbeli kelemte shave mbe meleme, ntəŋə mbeli kabeza le pelɛ, pa 
mtenyɛ. 

14Pa mbeli ghweneghe nda mɛ ke Zhɛzabɛl, ma ke mbeli shɛ: «Nahe mbeli 
keŋkwapemte Nabot le pelɛ, nahe ŋkɛ kemte.» 

15Ma kwa fate Zhɛzabɛl nahe mbeli keŋkwapemte Nabot le pelɛ, nahe ŋkɛ kemte 
ne, ntəŋə nde kalə sha Akab, ma ke shɛ: «Sate, kwiɗi kelehwe wəvea rɛzɛŋe nya 
ɗema Nabot, nde Zhizrɛyɛl kapamte ŋa te cɛdɛ, kwa nza nde mba Nabot 
teghweme we, nahe ŋkɛ kemte.» 

16Ma kwa fate Akab nahe Nabot kemte ke mbeli, cape ŋkɛ kadzawa wəvea 
rɛzɛŋea nde Zhizrɛyɛl Nabot kezha kelehwe. 

Shala kaɗema wəshi nyi menete yɛ Akab le Zhɛzabɛl 

17Pa ghena ta Shala gezete nda geva ke Ɛli, nde Tishebɛ: 

18«Sate, kwiɗi kadzawa sha Akab, meghea ka Israyɛl nya kwa Samari. Kwa ŋkɛ 
mbe wəvea rɛzɛŋea Nabot, kwa dzawanyɛ ŋkɛ kezha kelehwe kaŋa ŋkɛ. 

19Kwiɗi gezete nda, ma pa na shɛ: ‹Wa nya ghena nya geze Mahwətə nya: Ma 
kwa peslekɛ wəndə na, gha se ŋa kezha fəhwe wəshia ŋkɛ na?› Ma pa na shɛ 
zhɛkwa: ‹Wa nya ghena nya geze Mahwətə nya: Te ŋkwa nya se kelɛa keti kanini 
mimia Nabot, te ŋkwa shɛ tenini ŋa ŋa hɛ mimi.›» 

20Cape Ɛli, ama ma ke Akab shɛ: «Yawa, nahe na keseke ɗa se wəshi nde ghema 
ta ɗa?» Ma ke Ɛli: «E'e, nahe 'ya keseke ŋa se va nya dzembe ŋa na kamene wəshi 
nyi wale wale kwa kema ta Mahwətə. 

21Wa nya ghena nya gezeke ŋkɛ nya: ‹Kateghwene ndiremi 'ya kadzete gha. Bətə 
tenza na, kateza sebe 'ya te hwelefe ta Akab pɛtɛ. Zhili, ka mavashi le mbeli nyi 
kaka mamza mbe Israyɛl. 

22Kala nya menete 'ya le ghɛa Zhɛrobowam, wəzege ta Nebat ba'a ŋa Basha 
wəzege ta Ahiya, tsagha temene 'ya le ghɛa ŋa, va ghena nya bezemte ɗa na 
kwele kwele ba'a va nya ghweteyite ka Israyɛl na yitea beze ghena›. 

23Ma Zhɛzabɛl le ŋa nta, na Mahwətə kegezete te: ‹Katezeme Zhɛzabɛl kelɛa keti 
terasle yitea zlia Zhizrɛyɛl.› 

24Zhɛne, ma yayata wəndə nya mbe hwelefe ta Akab nya kemte mbe meleme ne, 
kelɛa keti ka tezeme ŋkɛ, ma nya kemte hwa gamba, yɛ zleŋa ka tempa ŋkɛ.» 

25Wəndə shɛ kegha mbeli kanakɛ nya kendeke nda ghəa ŋkɛ tsape tsape ke 
wəshi nyi ndiremi ndiremi kamene, nyi ɗema Mahwətə kala Akab we. Male ta 
ŋkɛ Zhɛzabɛl nde se katsəkwə ŋkɛ kadzeyitea hɛ. 

26Kwele kwele menete wəshi nyi ndiremi ndiremi kashasha ŋkɛ laka wəshi nyi 
zhɛrete ŋkɛ kashala kahawe va hɛ kala ka Amon nyi ŋkamte Mahwətə kezha ve 
nda ŋkwa ke ka Israyɛl. 

Nahe Akab keɗepete beze ghena ta ŋkɛ 

27Ma kwa fate ghena ta Mahwətə Akab ne, pa ŋkwahemte lekwesa ta ŋkɛ, pa 
seɗete lekwesa nehwene, ntəŋə ŋkɛ yitea mene səwəmayɛ. Te lekwesa 
nehwenea shɛ se ŋkɛ kahɛ ba'a le same kadzeghwa ŋkɛ. 

28Pa Mahwətə gezete nda ghena ke Ɛli, nde Tishebɛ, ma ke shɛ: 

29«Nahe na kenakɛ tsema tsema shifəmte ghəa ŋkɛ Akab kwa kema ta ɗa na? Ma 
kwa shifəmte ghəa ŋkɛ ŋkɛ mbe kema ta ɗa, mba 'ya kave beze kadzete mba ŋkɛ 
teghweme we. Ama te və nya tenza wəzege ta ŋkɛ te meghe teve beze 'ya kadzete 
ghɛa ŋkɛ.» 

1 Ka Meghea Kɛfi 22 

Akab ɗe zhɛnehwe meleme ta ka Ramot 

(2 WMKM 18.1-3) 

1Va bake menete mbeli kaɗema mpa kwelɛ ka Siri le ka Israyɛl. 

2Ama te kwa mahekene ta va ne, pa Zhozafat, meghea ka Zhəwda dzawa sha 
meghea ka Israyɛl Akab. 

3Ma ke le ŋa ŋkɛ gezete nda ke mbeli nyi yite: «Nahe yɛ keɗepe, ma meleme ta 
ka Ramot nya mbe Gala'ad ne, ŋa ɓəmə ŋkɛ. Va wa dake mə kelə kakelehwe va 
meghea ka Siri wa?», ke sha hɛ. 

4Ma ke sha meghe Zhozafat: «Kaɗe na kalə kamene mpa kwa Ramot nya mbe 
Gala'ad yitea zhɛneke mə na?» Ma ke Zhozafat shɛ: «Kanya kwetɛŋe mə gheɓə 
le gha, mbelia ɗa le mbelia ŋa ba'a gədəwəa ɗa le gədəwəa ŋa.» 

Ka mɛ ŋkwa kageze hərə ŋkwa le kwelɛŋe 
(2 WMKM 18.4-11) 

5Ma ke Zhozafat sha meghe zhɛkwa: «'Yɛwakɛ ghena va Mahwətə kaba», ke shɛ. 

6Pa meghea ka Israyɛl tsenete ka mɛ ŋkwa nyi gare gwəmsə wəfaɗe, ma ke 
'yɛwete va hɛ: «Wərə 'ya kadzawa kampa kwa Ramot nya mbe Gala'ad tse na, na 
sərəakɛ 'ya na?» Ma ke ka mɛ ŋkwa zhɛnete: «Kwiɗi, kateve ŋa melemea shɛ 
Shala kadzembe dzeve ta meghe.» 

7Ma ke Zhozafat: «Kwete shɛ nde mɛ ŋkwa ta Mahwətə teke kezha 'yɛwakɛ ɓə 
ghena ŋkɛ ve tse yi?» 

8Ma ke meghea ka Israyɛl zhɛnete nda ke Zhozafat: «Le kwete shɛ wəndə nya 
nza mə ka'yɛwekɛ ghena va Mahwətə laka gheŋkɛ, ama 'ya le ghəa ɗa ne, kaɗe 
ghena ta ŋkɛ 'ya kwa ɗema ŋkɛ kegha kageze ɗa ghena ganyɛ we, deke ghena 
kwa ndiremi yageze ŋkɛ: Mishɛ sləa ŋkɛ, wəzege ta Imla.» Ma ke Zhozafat: 
«Gezema ghena na tsagha te nde mɛ ŋkwa ma!» 

9Ma gɛ, pa meghea ka Israyɛl hekate kwete wəndə nya kemene slene ki ghɛa 
meghe kagezete nda kezha lə ŋkɛ kaheka Mishɛ, wəzege ta Imla kahe kahe. 

10Mentishɛ mentishɛ yɛ meghea ka Israyɛl le meghea ka Zhəwda, yayata kwete 
kwa pasla ta ŋkɛ le lekwesa meghea nci kənəa geva, te kwete ŋwela terasle mɛa 
ŋkwa kedzembe meleme ta ka Samari. Ma ka mɛ ŋkwa le ŋa nci, ghena yageze 
hɛ pɛtɛa nci. 

11Pa Sidekiya, wəzege ta Kenana gezlate tereme kwa lɛ lɛ, ma ke: «Wa nya ghena 
nya gezeke Mahwətə nya: ‹Le tereme kwa lɛ lɛ ten'yi ka Siri na kala vələa mca.›» 

12Pɛtɛ ka mɛ ŋkwa kageze tsagha: «Kwiɗi kadzeme Ramot nya mbe Gala'ad yitea 
mpa, katehərə ŋkwa na! Kateve melemea shɛ Mahwətə kadzembe dzeve ta ŋa 
meghe», ke hɛ. 

Mishɛ kageze hərə ta mbeli 
(2 WMKM 18.12-27) 



703 

 

 
Ghena ta Shala 

Kapsiki DC Bible 
©2012 Alliance Biblique du Cameroun and Bible Society of Cameroon. 

 

 
 

 

13Ma ke wəndə nya ghwenakɛ mbeli kaheka Mishɛ shɛ: «Fate, pɛtɛ ka mɛ ŋkwa 
kageze nda ghena ganyɛ ke meghe, kanya kwetɛŋe ghena ta nci. Geze kala hɛ 
kezha hərə ŋkwa ŋkɛ.» 

14Ma ke Mishɛ: «Laka Mahwətə nya le ntsə, ghena nya gezete ɗa Mahwətə 
yategeze 'ya.» 

15Pɛkwe ŋkɛ kwa kema ta meghe, ma ke meghe shɛ: «Mishɛ, wərə n'yɛ kadzeme 
Ramot nya mbe Gala'ad yitea mpa na, jara ma ntishɛ n'yɛ ghen'yɛ na?» Ma ke 
Mishɛ shɛ: «Wərə na kadzeme, katehərə ŋkwa na, kateve ŋa melemea shɛ 
Mahwətə kadzembe dzeve.» 

16Ma ke meghe shɛ zhɛkwa: «Ŋkwini zhigə te'yɛwe 'ya va gha kazeme ɗa fela 
yitea geze ɗa ghena nya kaganda na, nya kese va Mahwətə wa?» 

17Ma ke Mishɛ ɓiyitsa: «Nahe 'ya kenakɛ pɛtɛa ka Israyɛl hɛ kwetɛ kwetɛŋe 
dzeme hwa ghweme kala wəshi keseɗa nyi ɗema nde ya wəshi yitea hɛ. Ma ke 
Mahwətə gezete: ‹Mba meghe va hɛ we. Slə yayata wəndə sha ghɛa ŋkɛ le 
mehele.›» 

18Ma ke meghea ka Israyɛl sha Zhozafat: «Nahe 'ya kegezete ŋa megela. Kageze 
ghena ganyɛ ŋkɛ kaŋa ɗa we, deke ghena kwa ndiremi yageze ɗa ŋkɛ!» 

19Ma ke Mishɛ zhɛkwa: «Fate ghena nya geze Mahwətə. Va nya nza ŋkɛ nahe 'ya 
kenakɛ Mahwətə mentishɛ pelɛ pasla meghea ŋkɛ le ka mene slene ta ŋkɛ nyi 
pelɛ ghweme meslete te kwa zeme ta ŋkɛ ba'a te kwa gwela ta ŋkɛ. 

20Ma ke Mahwətə: Wa nde nza kaghwetete Akab kezha dzeme Ramot nya mbe 
Gala'ad ŋkɛ yitea mpa, kadzeme ŋkɛ kaŋ'wete mte ta ŋkɛ tse wa? Keghə keghə 
zhɛnete nda hɛ tekeleke ŋa nya, tekeleke ŋa nya. 

21Pa Sefə nya kegeze nda ghena ke ka mɛ ŋkwa hendeyi geva kwa kema ta 
Mahwətə, ma ke: Katelə 'ya kezha ghwete ŋkɛ. Ma ke Mahwətə shɛ: Tsema wa? 

22Ma ke shɛ: Katelə 'ya ba'a katezhɛre ghəa ɗa 'ya kasefəa tseŋwə kwa mɛa ka 
mɛ ŋkwa ta meghe kezha geze nda ghena tseŋwə hɛ pɛtɛ. Ma ke Mahwətə shɛ: 
Wərə na kaghwetete ŋkɛ fate fate, hweŋkwa ya va gha, kwiɗi menete kala 
nyagha! 

23Ma ke Mishɛ ɓiyitsa: Wa nya nahe Mahwətə keveyi sefə kesla tseŋwə kwa mɛ 
va ka mɛ ŋkwa ta ŋa pɛtɛ tsetsenya, nahe ŋkɛ kezəzəte kaghwene ŋa wəsə kwa 
ndiremi.» 

24Taghanyɛ pa Sidekiya, wəzege ta Kenana hendave nda geva ke Mishɛ kampave 
le dzeve kwa sleme, ma ke shɛ: «Nahe Sefəa Mahwətə keshave mbe 'ya kezha 
geze ŋa ghena na?» 

25Ma ke Mishɛ shɛ: «Ya, katenewe na vəa ŋkwa nya tewəfərə na dzembe nya cɛ, 
dzembe nya cɛ.» 

26Ma ke meghea ka Israyɛl gezete nda ke kwete wəndə: «Keseve Mishɛ shɛ na 
keleghe nda ke Amon nya te ghəa meleme ba'a ke Yowash, wəzege ta meghe. 

27Pa na gezete nda ke hɛ: Wa nya ghena nya gezete meghe nya: Veyi mə wəndə 
nya kwa daŋgayɛ, deke ɓɛhwɛ ɓɛhwɛ ŋa nda ɗafa yɛ le yɛmə pa te və nya tezhɛre 
geva 'ya se kwamte mpa le kwelɛŋe, wa ke», pa sha hɛ. 

28Ma ke Mishɛ shɛ: «Ma kezhɛreke geva na le kwelɛŋe kaganda ne, kese 
Mahwətə kageze ghena laka 'ya tsagha we.» 

Mbeli peslekɛ meghe Akab hwa mpa 
(2 WMKM 18.28-34) 

29Cape yɛ meghea ka Israyɛl le Zhozafat meghea ka Zhəwda kadzeme Ramot nya 
mbe Gala'ad yitea mpa. 

30Ma ke meghea ka Israyɛl sha Zhozafat: «'Ya kambeɗemte lekwesa kezha dzawa 
yitea mpa, ama gha, seɗete lekwesa meghea ŋa.» Pa meghea ka Israyɛl 
mbeɗemte lekwesa kezha lə yitea mpa. 

31Ma meghea ka Siri le ŋa ŋkɛ ne, ma ke gezete nda ke mbeli nyi te ghəa wəmata 
gədəwəa ŋkɛ nyi mahekenemsə bakeghəmbe: «Mba yɛ kempa le ka sewajɛ 
keɗema le ka meghe nyi te ghəa nci, ama deke meghea ka Israyɛl», ke sha hɛ. 

32Ma kwa nakɛ Zhozafat mbelia jama nyi te ghəa wəmata gədəwə nyighɛ, gheŋkɛ 
meghea ka Israyɛl kwa tsema ke hɛ kaghate, tereŋe hɛ yite le mpa. Ama cape 
Zhozafat katsa kaka kempa ta ŋkɛ. 

33Ma ɓiyitsa, pa ka meghea ka sewajɛ nyi te ghəa wəmata gədəwə nyighɛ ɗepete 
kaɗema ŋkɛ kameghea ka Israyɛl. Pa hɛ pelakɛ. 

34Ama pa kwete sewajɛa ka Siri hete have gəmə gəmə, ntare ŋkɛ te meghea ka 
Israyɛl dzawa kwelɛ ɓɛrɛa rəbəci nya kənə. Ma ke meghe sha wəndə nya kezleɗe 
wəmata gədəwəa ŋkɛ: «Zhɛrete geva, kelemte ɗa se te ŋkwa kempa nya kwa nza 
nde nahe wəsə keɗakɛ ɗa», ke shɛ. 

35Ama ghyanake se mpa te vecia shɛ, vatse nda se mbeli kapelakɛ meghe pelɛ 
wəmata gədəwəa ŋkɛ: tawe yatawe kwete wəndə kwa kema ta ka sewajɛa ka 
Siri. Ama kwa tɛhwɛɗi, mtiwə ŋkɛ. Nahe mimia zhia ŋkɛ kehwɛyi geva kwa 
zeweve ta wəmata gədəwəa ŋkɛ. 

36Ma yipə le pəkwə ta veci, ma ke mbeli tsate lewela mbe ghedəkwə: «Lə yayata 
wəndə sha meleme ta ŋkɛ, te hɛɗia ŋkɛ! 

37Kwa nza nde nahe meghe kemte!» Pa mbeli keleghe geva ta ŋkɛ kadzembe 
Samari kalamte mbe. 

38Ma shɛ mbeli kayaɓe wəmata gədəwəa Akab kwa ghwa ta Samari le yɛmə 
kwele kwele ne, kase kelɛa keti kanini mimia Akab, pɛ yapɛ kweci mi kemene 
tahe tagha kala ghena nya gezete Mahwətə. 

39Ma nyi ketene wəshi nyi menete Akab, nahe hɛ kenza kerafe rafe mbe Palepa 
ta wəshi nyi menete ka meghea ka Israyɛl. Kageze geva pɛtɛa wəshi nyi menete 
ŋkɛ mbe, tsema tsema ŋate ghɛ meghe nya kepesa pesa le slene ta cewe ŋkɛ ba'a 
ŋkwini ŋkwini meleme nyi ŋate ŋkɛ. 

40Ma kwa mte ŋkɛ, wəzege ta ŋkɛ Ahaziya nde kelete meghea ŋkɛ. 

Zhozafat kameghea ka Zhəwda 
(2 WMKM 20.31–21.1) 

41Pa Zhozafat, wəzege ta Asa dzete meghe mbe Zhəwda te kwa wəfaɗe ta va ta 
Akab te meghe mbe Israyɛl. 

42Va mahekenemsə mcɛfeghəmbe va ta Zhozafat nda dzete meghe ŋkɛ, pa ŋkɛ 
menete va bakemsə mcɛfeghəmbe te meghe pelɛ Zhɛrəzalɛm. Wəzha ta Shili 
meghekɛ, Azəwba sləa nta. 

43Kala nya se yitenyɛ Asa kamene se ŋkɛ kamene tiɗiɗi, kamene wəshi nyi ganyɛ 
mbe kema ta Mahwətə. 

44Ama kezamte sebe ŋkɛ te ŋkwa kedzeghe melɛ nyi ŋate mbeli kwa ghəa yɛ 
ghweme we. Mba mbeli kalə kadzeghe melɛ le wəshi keseɗa ba'a katere 'wərdə 
kwa hə hə te hɛ. 

45Kakwa keɗaŋe, le nza kwelɛŋe se yɛ Zhozafat le meghea ka Israyɛl kanza. 

46Ma nyi ketene wəshi nyi menete Zhozafat ne, nahe hɛ kenza kerafe rafe mbe 
Palepa ta wəshi nyi menete ka meghea ka Zhəwda. Kageze ntsə geva nya se ŋkɛ 
kamene mbeli le yɛ mpa nyi se ŋkɛ kamene. 

47Pa zamte sebe te zhili le mi nyi kemene tahe laka kweci shala, nyi ketene te vəa 
yitenyɛ Asa. 

48Ma te vəa shɛ ne, meghe shɛ mbe hɛɗia Ɛdom we, deke kwete ŋgwamna, nya 
veyi meghea ka Zhəwda. 

49Pa Zhozafat baŋete kwambelə jama jama kwa Ɛsiyon-Gɛbɛr kezha lə kasepa 
mze kwa tere tere pelɛ hɛɗia Ofir, ama kese kajive kwa bezenji kwambelə kwa 
Ɛsiyon-Gɛbɛr we. 

50Ma ɓiyitsa, ma ke Ahaziya, wəzege ta Akab gezete nda ke Zhozafat: «Lə ka 
mene slene ta ɗa le ka mene slene ta ŋa le yɛ kwambelə!» Ama hɛreɗɛ Zhozafat 
ɗema yɛ. 

51Ma kwa mtenyɛ Zhozafat, pa mbeli lamte hwa ka shihɛnyɛ mbe “Meleme ta 
David”. Pa wəzege ta ŋkɛ Zhoram kelete meghea ŋkɛ. 

Ahaziya, meghea ka Israyɛl 

52Pa Ahaziya, wəzege ta Akab zhɛrenyɛ kameghea ka Israyɛl kwa Samari te kwa 
meŋe mberefaŋeghəmbe ta va ta Zhozafat kameghea ka Zhəwda. Va bake 
menete ŋkɛ te meghe te ghəa ka Israyɛl. 

53Pa ŋkɛ menete wəshi nyi wale wale kwa ntsə ta Mahwətə kala yitenyɛ le 
meghekɛ ba'a kala Zhɛrobowam, wəzege ta Nebat nya keghweteyite ka Israyɛl 
yitea jaɗafa, se ŋkɛ kamene. 

54Cape ŋkɛ kagwəɗəŋə mbe kema ta shala Ba'al kahawe ve. Pa bezemte nda 
ghena ke Mahwətə, Shala ta ka Israyɛl, kala nya se yitenyɛ kamene. 

2 Ka Meghea Kɛfi 

2 Ka Meghea Kɛfi 1 

Shala kaɗema dzeghwa ta Ahaziya 

1Ma kwa sebe ta mte ta Akab, pa ka Mowab ɗema sleke nya sleke hɛ ka Israyɛl. 

2Ma te kwete hɛ pelɛ cɛ nya pelɛ ghəa cɛa meghe Ahaziya, nya mbe Samari ne, 
pa teɗenyɛ sawa te wəfela ta cɛ kadzete hɛɗi, pa zhi ɗakɛ kwele kwele. Pa ŋkɛ 
ghwenakɛ wəndə, ma ke shɛ: «Kwiɗi 'yɛwakɛ ɗa ghena va Ba'al-Zebəwb, shala 
ta ka Ɛkron, kenza nde kanza 'ya te ghweme va zhi nya.» 

3Ma ke nde ghwene ta Mahwətə sha nde mɛ ŋkwa Ɛli, nde Tishebɛ: «Dzeme 
begeme mə le mbeli nyi ghwenakɛ meghea ka Samari, ma pa na sha hɛ: ‹Ashɛ 
Shala va ka Israyɛl nda lə yɛ ka'yɛwe ghena va Ba'al-Zebəwb shala ta ka Ɛkron 
na?› 

4Ma pa na mtsehete: ‹Wa nya ghena nya geze nda Mahwətə ke meghea ka Israyɛl 
nya: Kasate na te gezle nya nza na te meɓelahe we, katemte na!›» Pa Ɛli menete 
wəsə nya gezave nda Mahwətə. 

5Pa mbeli nyighɛ zhɛneke geva kase sha meghe. Pa ka'yɛwe va hɛ: «Wa raberə 
nda zhɛneke geva yɛ wa?» 

6Ma ke hɛ zhɛnete nda: «Kwete wəndə dzeme kabegeme le ghen'yɛ, ma ke sha 
ghen'yɛ: ‹Zhɛnete mə geva kalə sha meghe nya keghweneke ŋayɛ, ma pe yɛ: Ma 
ke Mahwətə ne, va nya ɗema Shala mbe ka Israyɛl nda lə na ka'yɛwe ghena va 
Ba'al-Zebəwb, shala ta ka Ɛkron na? Va wəsə nya kala nya gɛ, kasate na te gezle 
nya nza na we. Kamte na.›» 

7Ma ke meghe sha hɛ: «Tsema nza ta wəndə nya begemea shɛ yɛ le, nya kegezete 
ŋayɛ ghena wa?» 

8Ma ke hɛ shɛ: «Wəndə le zleke ta hweta ta zlegwemə ya kənə, pa hətə hwa hwə 
ve.» Ma ke meghe tsate lewela: «Ɛli ŋkɛ nde Tishebɛ!» 

Ahaziya kadzeghe kese Ɛli 

9Pa ghweneghe meghea ka sewajɛ nya te ghəa ka sewajɛ mcɛfemsə kezha kese 
Ɛli. Nahe Ɛli kentishɛnyɛ pelɛ ghəa ghweme, ma ke meghea ka sewajɛa shɛhɛ 
shɛ: «Wəndəa Shala, sawa ke meghe!» 

10Ma ke Ɛli sha meghea ka sewajɛ: «Ma nda wəndəa Shala 'ya ne, kageze 'ya 
kezha sawa ghwə pelɛ ghweme katere ŋayɛ, gha le ka sewajɛa ŋa!» Taghanyɛ, pa 
ghwə sawa pelɛ ghweme kateremte ŋkɛ zlaɓe ka sewajɛa ŋkɛ nyi mcɛfemsə. 

11Pa meghe ghweneghe nda kwete meghea ka sewajɛ, le ka sewajɛ mcɛfemsə 
zhɛkwa sha Ɛli, ma ke meghea ka sewajɛ sha Ɛli: «Nde mɛ ŋkwa ta Shala, sawa 
kahe kahe! Meghe nde gezete!» 

12Ma ke Ɛli sha hɛ: «Ma kenza nde mɛ ŋkwa ta Shala 'ya ne, kageze 'ya nda ke 
ghwə sawanyɛ ŋkɛ pelɛ ghweme kateremte ŋa le mbelia ŋa nyi mcɛfemsə nyi!» 
Taghanyɛ, pa ghwə nya ghweneke Shala sawa kateremte wəndəa kwele le ka 
sewajɛa ŋkɛ mcɛfemsə. 

13Kakwa mahekene zhigə, pa meghe ghwenakɛ meghea ka sewajɛ le ka sewajɛ 
mcɛfemsə. Pa hɛ dzeme ghweme. Ma kwa nakɛ Ɛli hɛ, pa meghea ka sewajɛ 
gwəɗəŋənyɛ te kema ta Ɛli kampi nda dzeve kala nya: «Nde mɛ ŋkwa ta Shala, 
sərəakɛ mpia ɗa le ŋa mbelia ɗa nyi mcɛfemsə nyi! 

14Nahe 'ya keɗepe na ghwə kesawa pelɛ ghweme kateremte mbelia jama ta ka 
sewajɛ nyi bake nyi ba'a mbeli nyi yitea hɛ. Ama kasəkwə ŋa 'ya, sərəakɛ ɗa mpia 
ɗa!» 

15Ma ke nde ghwene ta Mahwətə sha Ɛli: «Dzawa mə le, ghazlənəma na ve ma.» 
Pa Ɛli sawa le shɛ kalə sha meghe. 

16Ma ke shɛ: «Wa nya ghena nya geze Mahwətə nya: ‹Va nya ghwenakɛ ŋkwa na 
kalə ka'yɛwe ghena va Ba'al-Zebəwb, shala ta ka Ɛkron, kala wəsə nya ɗema 
Shala mbe ka Israyɛl gare 'yɛwe ghena mbeli ve, vatse gɛ, kasate na te gezle nya 
nza nya na te we. Kamte na.›» 

17Mtiwə Ahaziya kala ghena nya gezeke Mahwətə laka mɛa Ɛli. Ma kwa ɗema 
wəzege ve ne, pa wəza meghekɛ Zhoram kameghe te ŋkwa ŋkɛ, te kwa bake ta 
va ta Zhoram mbe meghe, wəzege ta Zhozafat, meghea ka Zhəwda. 

18Ma nyi ketene ghena ta Ahaziya, le wəshi nyi menete ŋkɛ, nahe hɛ kenza kerafe 
rafe mbe “Palepa ta wəshi nyi menete ka meghea ka Israyɛl”. 

2 Ka Meghea Kɛfi 2 

Dzeme ghweme ta Ɛli. Ɛlizɛ kadzete ŋkwa ŋkɛ 

1Ma nda keleghe Ɛli Mahwətə kadzeme ghweme mbe sefə masefafele ne, hɛ le 
Ɛlizɛ slə mbe Gilgal kadzeghwa zlaɓe. 

2Ma kwa hweŋkwa hɛ ne, ma ke Ɛli sha Ɛlizɛ: «Nza ŋa teke. Mahwətə kaghwene 
ɗa kadzawa Bɛtɛl.» Ama ma ke Ɛlizɛ zhɛnete nda: «Te zlaɓa ta mpia Mahwətə 
ba'a ŋa ŋa ne, kazeme ŋa fela 'ya, kaslə 'ya yitea gha we!» Pa hɛ dzawa Bɛtɛl 
zlaɓe. 

3Pa wəvəsəa ka mɛ ŋkwa nyi mbe Bɛtɛl shave sha Ɛlizɛ, ma ke hɛ shɛ: «Nahe na 
keɗepe kakele nde sleke ŋa Mahwətə kadzeme ghweme ɓeshi na?» Ma ke 
zhɛnete: «Nahe 'ya keɗepe ya 'ya ŋkɛ. Ama geze ɗa ma ghena yɛ te ghəa ŋkɛ ma!» 

4Ma ke Ɛli sha Ɛlizɛ zhɛkwa: «Ntishɛ ŋa teke, Ɛlizɛ! Mahwətə kaghwene ɗa 
kadzawa Zhɛriko.» Ama ma ke Ɛlizɛ zhɛnete nda: «Te zlaɓa ta mpia Mahwətə 

ba'a le ŋa ŋa ne, kazeme ŋa fela 'ya, kaslə 'ya yitea gha we!» Hwa'a hɛ kwa 
Zhɛriko zlaɓe. 

5Pa kweci wəvəsəa ka mɛ ŋkwa nyi kwa Zhɛriko hendeke nda geva ke Ɛlizɛ, ma 
ke hɛ 'yɛwete ve: «Nahe na keɗepe ɓeshi tse ne, katekelehwe nde sleke ŋa 
Mahwətə kadzeme ghweme na?» Ma ke Ɛlizɛ zhɛnete nda ke hɛ: «E'e, nahe 'ya 
keɗepe le ghəa ɗa perə, ama geze ɗa ma ghena yɛ te ghəa ŋkɛ ma!» 

6Ma ke Ɛli sha Ɛlizɛ zhɛkwa: «Ntishɛ ŋa teke, Mahwətə kaghwene ɗa kadzawa 
mɛa hələa Zhəwrdɛŋe.» Ama ma ke Ɛlizɛ zhɛnete nda: «Te zlaɓa ta mpia 
Mahwətə le ŋa ŋa deŋwa, kazeme ŋa fela 'ya kaslə 'ya yitea gha we!» Cape hɛ 
kadzeghwa zlaɓe. 

7Pa kweci ka mɛ ŋkwa gare mcɛfemsə təkwə təkwəte hɛ, ya tsagha shɛ ŋkɛ 
cakeɗa cakeɗa hɛ le yɛ Ɛli le Ɛlizɛ, pa hɛ dzeyi kaghereŋenji mɛa hələbəa 
Zhəwrdɛŋe. 

8Pa Ɛli kelete karalamea ŋkɛ, peɗete ŋkɛ ba'a mpave yɛmə nya kwa hələ le, pa 
yɛmə slanyɛ bake mbe. Pa hɛ jivenji te bake nci le seɗa, keghwele ghwele ŋkwa. 

9Ma mbe jive hɛ ne, ma ke Ɛli sha Ɛlizɛ: «'Yɛwe wəsə nya ɗe na kamene ŋa 'ya, 
nda tekelehwe ɗa Mahwətə seyi yitea gha.» Ma ke Ɛlizɛ zhɛnete nda: «Kaɗe 'ya 
kakemave Sefəa Shala nya mene kelɛŋə na le bake zhigə kala ŋa ŋa.» 

10Ma ke Ɛli shɛ: «Wəsə nya dzawe ya 'yɛwete na. Ma ya tsagha shɛ ŋkɛ, ma kenza 
nde katenakɛ ɗa na vəa ŋkwa nya tekelehwe ɗa Mahwətə seyi yitea gha ne, 
katemene ŋa geva 'yɛwe ta ŋa tsagha shɛ. Ma keɗema ŋkɛ kala nyagha ne, 
kamene ŋa geva ŋkɛ we.» 

11Ma mbe dzeghwa hɛ kageze ghena, pa wəmata gədəwə kwa ghwə ghwə le 
gədəwə kwa ghwə ghwə se kanehemte hɛ mbe. Taghanyɛ, pa Ɛli slə kadzeme 
ghweme mbe masefafele. 

12Ma kwa nakɛ Ɛlizɛ wəsəa shɛ ne, ma ke tsate lewela: «Yita yawe! Yita yawe! Za 
ma na ke wəmata gədəwə le ka zleɗe gədəwəa lɛməa ka Israyɛl!» Ma kwa 
nakɛma Ɛli ŋkɛ ɓiyitsa, pa keseve lekwesa ta ŋkɛ ba'a ŋkwahemte bake mbe. 

13Pa kelete gare nya sərəakɛ Ɛli kateɗe. Pa seyi kaghereŋe mɛa hələbəa 
Zhəwrdɛŋe. 

14Pa kelete gare nya sərəakɛ Ɛli kateɗe, pa mpave yɛmə le, ma ke: «Tema Shala 
Mahwətə ta Ɛli wa?» Pa ŋkɛ mpave yɛmə perə, pa nde nehenyɛ bake mbe. Pa 
Ɛlizɛ jivenyɛ te. 

15Ma wəvəsəa ka mɛ ŋkwa nyi kwa Zhɛriko ne, kanewe hɛ cakeɗa cakeɗa, ma ke 
hɛ: «Nahe ŋkɛ kelɛŋəa Ɛli kedzembe Ɛlizɛ!» Pa hɛ lə kabegeme le kagwəɗəŋə 
kwa kema ta ŋkɛ ntiŋə ghə mbe hɛɗi, 

16ma ke hɛ shɛ: «Zhili nyi berete berete ya shɛ mcɛfemsə teke hwa ghen'yɛ ka 
mene ŋa slene. Kateghwene hɛ ghenci kelə kazele nde sleke ŋa! Nda kwete nahe 
Sefəa Mahwətə nya kekelehwe ŋkɛ kenegheyi pelɛ ghweme keɗema kwa zlərə.» 
Ma ke Ɛlizɛ sha hɛ: «Ghwenema hɛ yɛ ma.» 

17Ama pa hɛ deneve 'yɛwe ve, tagha gɛ, pa Ɛlizɛ yɛte nda ke hɛ. Pa hɛ ghwenakɛ 
mbeli mcɛfemsə kalə kaghweze Ɛli kahɛ mahekene, ama kenakɛ ŋkɛ hɛ we. 

18Pa hɛ zhɛneke geva kase sha Ɛlizɛ nya mba mbe Zhɛriko. Ma ke Ɛlizɛ sha hɛ: 
«Kegezete ŋayɛ kezha ɗema yɛ kalə wəka?» 

Ɛlizɛ yaɓemte ɗasle nya mbe Zhɛriko wɛŋe wɛŋe 

19Ma ke mbeli nyi mbe Zhɛriko sha Ɛlizɛ: «Megela meleme kezha nza kala nya 
newe nya na tse nde sleke ŋkwa. Ama yɛmə ne megela nde we, kamene wəshi te 
hɛɗi nya we.» 

20Ma ke Ɛlizɛ: «Keleke ɗa mə ghwene kwa helape mɛnɛfɛ.» Pa hɛ keleke nda. 

21Pa Ɛlizɛ lə kadzemɛa ɗasle kwa ntsə ta ŋkɛ ba'a beteyi ghwene hwa yɛmə, ma 
ke: «Wa nya ghena nya geze Mahwətə nya: ‹Nahe 'ya kezhɛrete yɛməa shɛ wɛŋe. 
Kazhɛne ŋkɛ kampə wəshi nyi nza mpi hwe we, kazhɛne ŋkɛ kafɛa hɛɗi kemene 
wəshi perə we.›» 

22Pa yɛmə zhɛrenyɛ wɛŋe pa ɓeshi, kala ghena ta Ɛlizɛ nya gezete ŋkɛ. 

Shala kaɗa ŋwale nyi keŋ'wəshi Ɛlizɛ 

23Pa Ɛlizɛ slə tagha mbe Zhɛriko kadzeme Bɛtɛl. Ma kwa hweŋkwa ŋkɛ kadzeme 
ne, pa ŋwale shave kaŋ'wəshi, ma ke hɛ: «Dzeme, dəhwəa ghə! Dzeme, dəhwə 
ghəa!» 

24Pa ŋkɛ zhɛrete geva, newakɛ hɛ ba'a bezlamte hɛ te sləa Mahwətə. Pa ŋemia 
mtsekwele bake shave mbe ghɛa wəfe ba'a slekwemte kweci ŋwalea shɛhɛ 
wəfaɗemsə bakeghəmbe. 

25Pa ŋkɛ dzemenyɛ pelɛ ghweme ta Karmɛl. Pa ŋkɛ sawa pelɛ kadzembe Samari. 

2 Ka Meghea Kɛfi 3 

Zhoram, meghea ka Israyɛl 

1Zhoram, wəzege ta Akab, kelete meghea ka Israyɛl mbe Samari, te kwa meŋe 
degheseghəmbe ta va ta Zhozafat, meghea ka Zhəwda. Pa ŋkɛ menete va meŋe 
bakeghəmbe mbe meghe. 

2Pa kamene wəsə nya kehima mbe kema ta Mahwətə, ashɛ kala ŋa yɛ yitenyɛ le 
meghekɛ we. Kwa nza ŋkɛ na keŋzlamte reghwetɛ nya pate nda yitenyɛ ke Ba'al. 

3Ama nahe ŋkɛ kezelete sebe ta jaɗafa ta Zhɛrobowam, wəzege ta Nebat, nya 
ketsəkwəame ka Israyɛl mbe mene jaɗafa. Kesərəakɛ we. 

Yoram kaha nda mpa ke hɛɗia Mowab 

4Mɛsha meghea ka Mowab ne, nahe ŋkɛ keyate timɛti kwele kwele. Kapele ghə 
ŋkɛ yitea meghea ka Israyɛl keva keva, 100.000 zhɛgwəa lɛmə tsagha ŋemia 
timɛti le shintia nci 100.000 shɛ. 

5Ama kwa mtenyɛ Akab ne, pa Mɛsha meghea ka Mowab ɗema ghena ta Zhoram. 

6Pa Zhoram meghea ka Samari lə kaneweve ka sewajɛa pɛtɛa ka Israyɛl. 

7Pa ghwenakɛ wəndə kalə kageze nda ke Zhozafat meghea ka Zhəwda: «Nahe 
meghea ka Mowab kezhɛrete ɗa mehele, kalə na kakemane ɗa kampa le na?» Ma 
ke sha meghea ka Zhəwda: «Kalə 'ya, ashɛ kanya kwetɛŋe mə wəka, gha le 'ya, 
mbelia ŋa le ŋa ɗa, gədəwəa lɛməa ɗa le ŋa ŋa.» 

8Ama ma ke shɛ zhɛkwa: «Laka nyama hweŋkwa tedzeme mə wa?» Ma ke 
Zhoram shɛ: «Laka hweŋkwa ta Ɛdom nya te ɓerama.» 

9Meghea ka Israyɛl, le ŋa ka Zhəwda, le ka Ɛdom cape hɛ kadzeghwa. Ma kwa 
menete hɛ mberefaŋe hɛ kadzeghwa ne, kekemave yɛmə hɛ kezha ka sewajɛ ba'a 
kezha wəshi keseɗa nyi kekele wəshia nci we. 

10Pa meghea ka Israyɛl tsate lewela ɓiyitsa, ma ke: «Ayaga! Mahwətə nde keleke 
ɓəmə teke, gheɓəmə ka meghe nyi mahekene nyi, kezha veyi ɓəmə mbe dzeve 
ta ka Mowab!» 

11Ama ma ke Zhozafat 'yɛwete: «Nde mɛ ŋkwa ta Mahwətə teke ya kwetɛŋe 
kezha 'yɛwakɛ mə va Mahwətə tse yi?» Ma ke kwete wəndə kwelea ka sewajɛa 
meghea ka Israyɛl zhɛnete nda: «Ɛlizɛ ya teke hwa ghen'yɛ, wəzege ta Shafat, 
nya kese kamcɛ kwa sla pela le Ɛli nde mɛ ŋkwa.» 

12Ma ke Zhozafat: «Yawa! Wəndə nyagha nde tegeze ɓəmə wəsə nya teɗe 
Mahwətə kageze ɓəmə.» Taghanyɛ, pa meghea ka Israyɛl, ŋa ka Zhəwda, le ŋa ka 
Ɛdom lə kasləyi Ɛlizɛ. 

13Ma ke nde mɛ ŋkwa sha meghea ka Israyɛl: «Wa wəsə nya kwelɛ gheɓə le gha 
wa? Kwiɗi ka'yɛwe va nde mɛ ŋkwa ta yiteyɛ ŋa keɗema ŋa meyɛ ŋa!» Ma ke 
meghe shɛ: «Ewə! Mahwətə nde keleke n'yɛ ghen'yɛ ka meghe nyi mahekene 
nyi, kezha ve nda n'yɛ ke ka Mowab.» 

14Ma ke Ɛlizɛ: «Te sləa Mahwətə nya le mpi, nya kesleke ŋkwa pɛtɛ, nya nza 'ya 
kande mene slene ta ŋkɛ ne, kezha hawe nya hawe 'ya va Zhozafat, meghea ka 
Zhəwda nda zhɛne ghena 'ya. Nza kaɓela ghena ta ŋa 'ya we, nza katenewe ŋa 
'ya we. 

15Ma tsetsenya gɛ, hekake ɗa mə nde tsa gagera.» Ma mbe tsa gagera ta ŋkɛ nde 
tsa gagera ne, pa berete ta Mahwətə dzembe Ɛlizɛ. 

16Ntake kageze ghena, ma ke: «Wa nya ghena nya gezeke Mahwətə nya: ‹La mə 
ki kwele kwele dzeyi kwa hələ nya keghwele ghwele nya, 

17kwa nza ŋkɛ 'ya, Mahwətə, nde gezete, viɗi nza ki nya va yɛmə. Kafa sefə yɛ 
we, kenakɛ va yɛ we, ya tsagha ŋkɛ yɛmə kesa nde tenza va gheyɛ, kezha gheyɛ, 
kezha ka sewajɛa ŋayɛ, kezha wəshi keseɗa nyi kefə wəshi ŋayɛ.› 

18Ama ma ke Ɛlizɛ mtsehete: Wəsə nya ɓɛhwɛ nya sha Mahwətə, kateve ŋayɛ 
hɛɗia ka Mowab ŋkɛ kasleke yɛ. 

19Wərə yɛ kabezemte meleme nyi kaka berete le meleme nyi ganji ganji va hɛ, 
kampəmte wəfe nyi nza ya kezeme te, kazhiɓəmte belageji, kampəhwe pelɛ hwa 
wəve nyi wəzakɛ mbeli kezha bezemte.» 

20Ma te hendɛ ta ŋkwa yipə yipə le və kedzeghe melɛ nya masheke ne, pa mbeli 
nakɛ yɛmə kasawa pelɛ hɛɗia Ɛdom ba'a kazhiɓə geva kənəa hɛɗi. 

21Ma kwa fate mbeli na ka meghe nyi mahekene nyighɛ kese kadzembe hɛɗia ka 
Mowab le mpa, pa mbeli hekakɛ zhili nyi nza va ta nci gare mpa pɛtɛ le nyi nza 
va ta nci kwele ma, pa mbeli fəyi hɛ kwa ghala. 

22Ma masheke kwa feɗeghe ka sewajɛa ka Mowab, kaɓele veci te yɛmə. Ma 
kanewe yɛməa shɛ hɛ cakeɗa cakeɗa ne, ghɛmɛ newe hɛ kala mimi, 

23ma ke hɛ sha lewela: «A mimi! Ka meghe le ka sewajɛa nci heɗete geva kwelɛ 
ghəa nci kampəkawa ghəa nci. Sate mə ka Mowab, mbi ɓəmə kafə wəshi!» 

24Ama vəa ŋkwa nya hendave nda geva hɛ ke ghedəkwəa ka Israyɛl ne, pa ka 
sewajɛa ka Israyɛl shave ba'a have nda mpa ke hɛ. Tagha gɛ, kwetɛ kwetɛŋe ka 
Mowab hwɛnji. Tereŋe ka Israyɛl yitea keka hɛ, shilimə hɛ mbe hɛɗia nci ba'a 
mɛke hɛ mpəmte hɛ. 

25Pa hɛ ŋzlakawa yɛ meleme, yayata wəndə kabeza pelɛ kwete kwete kadzembe 
wəve nya kewəza wəza bətə wəve mbe, pa hɛ zhiɓəmte belageji pɛtɛ, kampəmte 
wəfe nyi nza ya kezeme te. Kakwa keɗaŋe ne, deke meleme ta Kir-Hɛrɛs ya mba 
kala ghəa ŋkɛ, ama pa ka sewajɛ nyi le beza pelɛ se kezha ntəslə ŋkɛ ba'a kezha 
ha nda mpa perə. 

26Nahe meghea ka Mowab keɗepe kazhɛnete ghə ŋkɛ mbe mpa shɛ we. Pa 
tsenete ka sewajɛ gwəmsə mberefaŋe nyi nza kafayɛ va hɛ kezha ŋate hweŋkwa 
kalə laka ŋkwa nya nza meghea ka Siri, ama ndɛare kamenete geva. 

27Pa kelete tezhɛa wəzege ta ŋkɛ ɓiyitsa nya kehi kanza kameghe kwa sebe ta 
ŋkɛ, pa teremte kamelɛ te zlia meleme. Pa ghazlənə keseve ka Israyɛl, pa hɛ 
slənji kazhɛneghe geva sha hɛɗia nci. 

2 Ka Meghea Kɛfi 4 

Ɛlizɛ kakemane kwete wede 

1Ma te kwete hɛ ne, kwete male, nya se za nta kawəndə nya hwa wəvəsəa ka mɛ 
ŋkwa, pa nde se kasləyi Ɛlizɛ, ma ke mpiyi nda dzeve kezha kemane: «Ɛlizɛ, nahe 
na keɗepe kande ghazlənə ganyɛ se za ɗa va Mahwətə, nahe ŋkɛ kemte. Ma 
tsetsenya, wəndə nya kelete cɛdɛ ghen'yɛ ve kadewa ne, katese ŋkɛ kafə ŋwalea 
ɗa bake kaka mavashi.» 

2Ma ke Ɛlizɛ shɛ: «Wa ya nza 'ya kamenete kezha gha wa? Geze ɗa wəsə nya va 
gha ki ghɛ.» Ma ke shɛ: «Kwete hwa wəsə va 'ya we. Deke n'yi kefi geva ɓɛhwɛ 
ya va 'ya.» 

3Ma ke Ɛlizɛ zhɛkwa: «Yawa, kwiɗi səkwəve wəbəzli nyi ɗema wəshi kwa hɛ va 
ka ghedəkwəa ŋa. Pa na səkwəve kwele kwele. 

4Kwa sebe ta ŋkɛ, kwiɗi sha ghɛa ŋa le ŋwalea ŋa, pa na ŋzlete cɛ megela. Nda gə 
n'yi na kadzawa hɛ kave vare bela, pɛtɛ na viɗikɛ hɛ.» 

5Cape male nyagha tsagha gɛ. Ma kwa ntsehe nde ki ghɛ le ŋwalea nta ne, pa 
ŋzlete cɛ. Ntake ŋwale kanta nda wəbəzli, kaviɗi hɛ nde. 

6Ma kwa viɗinji kwelehe shɛhɛ ne, ma ke sha kwete hwa ŋwalea nta: «Ndeke ɗa 
kwete nya ɗema wəsə kwa.» Ma ke wəzege shɛ: «Mba kwete shɛ we.» Tsagha gɛ 
ne, pa n'yi nzanyɛ kehwɛ. 

7Pa malea shɛ lə kagezete nda wəsə nya kemenete geva ke nde mɛ ŋkwa wəsə. 
Ma ke wəndə nyagha shɛ: «Kwiɗi pamte n'yia shɛhɛ shɛ na ŋkimte nda dewa ta 
wəndə. Ma nyi ketene cɛdɛ va gha ne, wərə kakemanakɛ ŋa le ŋwalea ŋa mbe 
nza ta ŋayɛ.» 

Ɛlizɛ mbe meleme ta ka Shəwnɛm 

8Te kwete veci, kadzeyi Ɛlizɛ laka meleme ta Shəwnɛm, pa kwete male kwa 
mcɛlə wəshi mbe, pa deneve geze nda kezha se ŋkɛ kazeme wəsə ki ghɛa nta. 
Vatse gɛ, ghala se mɛa vecia shɛ, ma te yayata və nya dzeyi Ɛlizɛ mbe melemea 
shɛ ne, kalə ŋkɛ kazeme wəsə ki ghɛa nta. 

9Ma ke male shɛ sha za nta: «Nahe 'ya keɗepe, ma wəndə nya kese nya keveci 
keveci ki ghɛa ɓə ne, wəndə nya keveyi geva kala ŋa Shala ŋkɛ. 

10Ŋate nda ɓə cɛ pelɛ te cɛ nya mencikə, veyi nda ɓə gezle mbe, tsagha tabele, 
wəsə kentishɛ ba'a paterela. Ma te yayata və nya tese ŋkɛ sha gheɓə ne, wərə 
ŋkɛ kanza mbe.» 

11Ma te veci nya se Ɛlizɛ sha mbelia shɛhɛ, cape ŋkɛ kadzeme cɛa nya ɓɛhwɛa 
shɛ kaɓelahe mbe. 

12Pa gezete nda ke nde mene slene ta ŋkɛ Gɛhazi kalə kaheka male ke ghɛa shɛ. 
Ma kwa hekakɛ ŋkɛ, pa nde se kaghereŋe nda te kema ta ŋkɛ. 

13Pa Ɛlizɛ gezete nda ke Gɛhazi kezha geze nda ke malea shɛ: «Kewəba sa yaka 
na yitea ghen'yɛ. Wa yanza ghen'yɛ kamenete kezha gha wa? Wərə wəndə 
kagezete nda ke meghe keɗema ke meghea ka sewajɛ kezha kemanakɛ ŋa na?» 
Ma ke shɛ: «Ewə, hana! Hwa mbelia ɗa ne, gwezlayɛ 'ya.» 

14Ma ke Ɛlizɛ sha Gɛhazi: «Wa yanza wəndə kamenete kezha ghenta wa?» Ma ke 
Gɛhazi: «Ya, wəzege ve we, ɓiyitsa kehale hale za nta.» 

15Ma ke Ɛlizɛ shɛ: «Kwiɗi hekake tsagha.» Ma kwa se nde kadzemɛa cɛ yitea hɛ. 

16Ma ke Ɛlizɛ shɛ: «Ma heshi tsetse ŋkwa te və kala nya ne, katekese wəzege na 
mɛa dzeve ta ŋa.» Ama ma ke: «Hɛhɛyi, ewə! Gha nya kande mɛ ŋkwa ta Shala 
ne, sla ɗa ma tseŋwə na ma!» 

17Pa malea shɛ dzawa hwə nda, ma kala vəa heshi tsetse ŋkwa ta ŋkɛ, pa yake 
wəzege teza kala nya gezete nda Ɛlizɛ. 

Ɛlizɛ kazhɛne nda mpi ke wəzege 

18Pa wəzege kelenyɛ. Ma te kwete hɛ ne, pa ŋkɛ dzemte kasləyi yitenyɛ kwamte 
kamene slene le ka leke ha. 

19Taghanyɛ ne, ma ke: «Yita! Aya ghəa ɗa! Shewə 'ya va ghəa ɗa!» Ma ke yitenyɛ 
sha nde mene slene ta ŋkɛ: «Keleghe nda ŋkɛ ke meghekɛ kahe kahe.» 

20Pa nde mene slene keleghe nda wəzege ke meghekɛ. Pa meghekɛ kelete kaveyi 
kwa seɗa ta nta, ama talala veci kwa ghə ne, mtiwə ŋkɛ. 

21Ma tagha ne, pa nde dzeme cɛa Ɛlizɛ, ɓelaheyi wəzege te gezle ba'a ŋzlete cɛ. 
Cape nde kadzemte. 

22Pa nde hekakɛ za nta, ma ke shɛ: «Ghwenave ɗa nde mene slene kwetɛŋe le 
kwara ŋemale. 'Ya kalə kahe kahe sha nde mɛ ŋkwa ta Shala nda se ɗa 'ya.» 

23Ma ke za nta 'yɛwete ve: «Wa nde menete geva nda lə na shɛ ɓeshi wa? Kenza 
ŋkɛ kagəsəkəa dzemɛa ghweme ta tere, ya kaveci kezhɛne mpi we.» Ma ke 
zhɛnete: «Nzama mehele ta ŋa keyirə yirə ma!» 

24Pa nde vate serede te kwara, ma ke sha nde mene slene ta nta: «Mbi ɓə, nza te 
kema ta kwara. Ghereŋema na le 'ya keɗema 'ya kegeze ŋa ma.» 

25Cape nde tsagha dzeme laka ghweme ta Karmɛl kezha lə kasləyi Ɛlizɛ. Ma kwa 
nakɛ Ɛlizɛ kase nde cakeɗake ɗake ne, ma ke sha nde mene slene ta ŋkɛ Gɛhazi: 
«Wa nya male ta ka Shəwnɛm nya! 

26Hwɛ kalə shɛ ba'a 'yɛwete ve kenza ŋkɛ kwelɛŋe nde, tsagha za nta ba'a 
wəzege ta nci.» Ma ke malea shɛ zhɛnete nda ke Gɛhazi: «Kwelɛŋe mbeli.» 

27Ma kwa se nde takwa yitea Ɛlizɛ pelɛ ghweme ne, pa negheyi nda geva kwa 
seɗa. Kaɗe Gɛhazi keŋka ŋkɛ, ma ke Ɛlizɛ shɛ: «Sərəakɛ ŋkɛ, kwa nza ŋkɛ kebeze 

beze wənəa nta. Kencɛte ɗa Mahwətə va wa va wa we, kegezete ɗa kwete ghena 
te we.» 

28Ma ke malea shɛ: «'Ya nde səkwəve wəzege va gha na? Ewə! Ma 'ya gezete ŋa: 
Mba na kegwəfə ɗa ghə gəmə?» 

29Ma ke Ɛlizɛ sha Gɛhazi: «Nahe na kehite geva yitea lə na? Kelete geta ta ɗa 
kwiɗi kalə kadzembe Shəwnɛm. Ma kebegeme na le wəndə kwa hweŋkwa ne, 
ghereŋema na kanjiŋwe ŋkɛ ma. Ma kenza nde wəndə nde ɗe kanjiŋwe ŋa ne, 
kelema və na kazhɛne nda ma. Kwagha gɛ, kateve geta ta ɗa na kwa kema va 
wəzege.» 

30Ama ma ke malea shɛ sha Ɛlizɛ: «Te sləa Mahwətə nya le mpi ba'a le ŋa ŋa le 
ghəa ŋa ne, kalə 'ya keɗema mə le gha we.» Cape hɛ le Ɛlizɛ. 

31Ama mpelɛa ma Gɛhazi ntsehe ke hɛ. Pa sha geta ta Ɛlizɛ kwa kema va wəzege, 
wəsə shɛ kemenete geva we: gaka shɛ we, kegaŋkəɗə we. Pa se sha nde mɛ ŋkwa 
kageze nda: «Kezhɛneke wənə wəzege we.» 

32Ma nda ntsehe Ɛlizɛ ki ghɛa shɛ ne, mba wəzege shanda kemte mte te gezle. 

33Pa Ɛlizɛ dzembe cɛ, pa ŋzlete cɛ yitea ghəa ŋkɛ, ntake ŋkɛ kasəkwə Mahwətə. 

34Pa bərəɓənyɛ kənəa wəzege, jikə mɛ le mɛ, ntsə le ntsə, dzeve le dzeve. Ma kwa 
nza ŋkɛ kənə, pa geva ta wəzege zhɛne nefekɛ geva. 

35Pa Ɛlizɛ sate kadzeghwa mbe cɛa shɛ dzembe teke dzembe teke ke, zhɛne 
bərəɓə ŋkɛ kənə zhɛkwa. Pa wəzege tsate watɛhe mberefaŋe zhigə, pa pelemte 
ntsə. 

36Taghanyɛ pa Ɛlizɛ hekakɛ Gɛhazi, ma ke shɛ: «Kwiɗi ghwezeke meghekɛa 
wəzege.» Pa Gɛhazi sawa kazeleke. Ma kwa se nde ne, ma ke Ɛlizɛ shɛ: «Nde 
kelete wəzege ta ŋa.» 

37Pa hendeke geva, gwəɗəŋə nde mbe hwəa ŋkɛ ntiŋə ghə mbe hɛɗi. Pa kelete 
wəzege ta nta, cape nde. 

Nɗeli nya nza wəsəa kwamasa hwe 

38Ma te kwete hɛ ne, pa ma menete geva te hɛɗi, na Ɛlizɛ kese kadzembe Gilgal, 
pa tsenete ka mɛ ŋkwa yite. Ma ke sha nde mene slene ta ŋkɛ: «Veyi shaga kwa 
dəghwə nya wəba te ghwə shɛ na takɛ nda nɗeli ke wəvəsəa ka mɛ ŋkwa.» 

39Pa kwete wəndəa nci slə kadzembe wəve kaɗa gwəzə. Pa ŋkɛ nakɛ kwete wəsə 
kala hɛremɛɗɛ mbe gamba, pa ŋkɛ ndave ya te. Mpɛafe ŋkɛ shɛ mbe lekwesa, 
sema ta ŋkɛ ne, pa ŋkɛ tsasleve hɛ mbe ba'a beteyi hɛ shaga nya wəba. Wəndə 
shɛ keɗepe wəsəa shɛ we. 

40Ma kwa nehe nɗeli nyagha mbeli ne, ndɛame ke hɛ shɛ ne, ntake hɛ kageze: 
«Ghwɛ ya hwa nɗeli nya, nde mɛ ŋkwa ta Shala!» Wəndə shɛ kashɛ zeme we. 

41Ma ke Ɛlizɛ gezete: «Ntake ɗa hə!» Pa menahwe hwa nɗeli, ma ke shɛ: «Mze 
nda ke hɛ kazeme hɛ!» Nahe wəsə nya kwa shaga shɛ kezhɛrenyɛ wərə mbeli 
kazeme. 

Ɛlizɛ kazeme nda zeme ke mbeli 100 

42Mbe və nyagha shɛnyɛ, pa kwete wəndə nya kese mbe Ba'al-Shalisha fəke nda 
ɗafa nyi takɛ mbeli yitea ncɛ kema ta wəshi: bakemsə hwa ta ɗafa megi le ŋa ha 
ghə, pa slibə viɗi ya ta wəshi kwa menjaɓa kwa. Pa Ɛlizɛ geze ke nde mene slene 
ta ŋkɛ kanehe nda ke hɛ pɛtɛ. 

43Ama ma ke nde mene nda slene ta ŋkɛ zhɛnete: «Tsema nza 'ya kabehekɛ mbeli 
gwəmsə le wəshi nyi wa?» Ma ke Ɛlizɛ: «Nehe nda ke mbeli pɛtɛ kazeme hɛ! Kwa 
nza ŋkɛ wa nya ghena ta Mahwətə nya: ‹Pɛtɛ tekemave yayata wəndə kazeme, 
pa le tene tetene hɛ.›» 

44Pa nde mene slene neheve nda ɗafa ke mbelia nci. Yayata wəndə kezehwe, tene 
hɛ kala nya gezete Mahwətə. 

2 Ka Meghea Kɛfi 5 

Mbele ta Na'aman va derena 

1Pa kwete meghea ka sewajɛa meghea ka Siri sləa ŋkɛ Na'aman. Kwele kwele 
ɗehwe wəndə kwelea ŋkɛ kamene nda ganyɛ. Kwa nza ŋkɛ laka gheŋkɛ ndeke 
nda hərə ŋkwa Mahwətə ke ka Siri. Ama wəndəa shɛ ne, katsala ganyɛ tsape, 
kande derena ŋkɛ. 

2Ma ka sewajɛa ka Siri nyi kedzembe hɛɗia ka Israyɛl ne, pa hɛ keseke kwete 
wəzha makwa kamava, pa male ta Na'aman kelete kamene nda slene. 

3Pa wəzha shɛ geze nda ke male nya kesleke: «Ma ya na nde sleke ɗa kelə sha 
nde mɛ ŋkwa ta Shala nya kwa Samari ne, katemə nda kiɗimte nda derena ta ŋkɛ 
ŋkɛ we.» 

4Pa Na'aman lə kagezete nda ke meghe ghena nya gezete wəzha ta ka Israyɛl shɛ. 

5Ma ke meghe: «Yewə, megela, kwiɗi sha meghea ka Israyɛl le palepa nya rafave 
ŋa nya 'ya kezha ve nda.» Cape Na'aman tsagha, pa ŋkɛ kelete dəɓərəa mze kwa 
tɛawetɛa gwəmsə mahekene, dəɓərəa mze kwa tere tere ŋkwaŋemsə ba'a 
lekwesa gəsəkə meŋe. 

6Pa ŋkɛ ndeke nda palepa nya rafave nda meghea ka Siri ke meghea ka Israyɛl: 
«'Ya kaghwene ŋa wəndə nya te ghəa ka sewajɛa ɗa Na'aman, nya kekeleghe ŋa 
palepa nya, kezha mpimte nda derena ta ŋkɛ na.» 

7Jaŋgamtema ta meghea ka Israyɛl sha palepa nyagha ne, pa ŋkwahemte 
lekwesa ta ŋkɛ, kɛake sha lewela: «Shala 'ya na, nya nza berete ve kapeslekɛ 
wəndə ba'a kaveyi teghweme? Newema mə meghea ka Siri ghweneke ɗa wəndə 

kampi derena te! Kanewe newe yɛ megela we: mɛ yaghweze ŋkɛ hwa 'ya nda 
heɗe geva ghen'yɛ!» 

8Ma kwa fate Ɛlizɛ na meghea ka Israyɛl keŋkwahemte lekwesa ta ŋkɛ ne, pa 
ghwenakɛ ŋkwa kageze nda: «Wa raberə bezenyɛ mehele ta ŋa kala nya wa? Se 
wəndəa shɛ sha 'ya, nda teɗepete ŋkɛ kaganda nza nde mɛ ŋkwa ta Shala shɛ te 
hɛɗia ka Israyɛl.» 

9Pɛkwe Na'aman le wəmata gədəwəa ŋkɛ le yɛ gədəwə se kaneghe kwa degha 
ta Ɛlizɛ. 

10Pa Ɛlizɛ ghwenakɛ wəndə kalə kageze nda: «Kwiɗi pɛkɛ pɛ mberefaŋe zhigə 
kwa ndərəa Zhəwrdɛŋe. Ma tsagha ne, katembe na ba'a wɛŋe tenza na.» 

11Tewətelɛwe Na'aman slənyɛ le wənə, ma ke: «Ma zəzə 'ya ne, kateshave nde 
mɛ ŋkwa le ghəa ŋkɛ sha 'ya, kasəkwə Shala Mahwətə ta ŋkɛ, kadape ŋkwa nya 
nza 'ya shewə te le dzeve ta ŋkɛ nda mpi derena te 'ya, a 'ya sha ŋa ɗa. 

12Ma banda ne hələa Damas, le ŋa Abana ba'a Parpar, ashɛ lɛŋe ma hɛ ke pɛtɛa 
hələ nyi te hɛɗia Israyɛl wəka? Hwe 'ya pɛkɛ pɛ kwa hɛ kezha mbele tsagha wa?» 
Pa Na'aman zhɛrete geva kadzeghwanyɛ le wənə. 

13Ama pa ka mene slene ta ŋkɛ se kageze nda: «Nde sleke ɗa, ma ya wəsə nya 
dzawe kamene yagezete ŋa nde mɛ ŋkwa ne, nza ashɛ katemene na wəka? Wa 
raberə ɗema na mene wəsə nya gezete ŋa ŋkɛ: deke pɛkɛ pɛ hwa yɛmə kezha 
nza wɛŋe wa?» 

14Pa Na'aman dzawa hələa Zhəwrdɛŋe kapɛkɛ pɛ mberefaŋe zhigə hwa yɛmə, 
kala nya gezete nda Ɛlizɛ, pa geva ta ŋkɛ zhɛrenyɛ wɛŋe: pa hweta ta geva ta ŋkɛ 
zhɛrenyɛ kala ŋa wəzege nya ɓɛhwɛ. 

15Pa ŋkɛ zhɛneghe geva kalə laka nde mɛ ŋkwa ta Shala, gheŋkɛ ba'a pɛtɛa 
mbelia ŋkɛ nyi kebeghe ŋkɛ: «Tsetsenya nahe 'ya keɗepe, kwete Shala shɛ teke 
te hɛɗi pɛtɛ, keɗema Shala ta ka Israyɛl we. Kampi ŋa dzeve 'ya, yɛhwe wəsə 
gəmə nya keleke ŋa mava ta ŋa.» 

16Ma ke Ɛlizɛ zhɛnete nda: «Te sləa Mahwətə nya le mpi, nya mene nda slene 'ya, 
ashɛ 'ya kakele wəsə we.» Pa Na'aman təməsəte ŋkɛ kezha kele, ama pa Ɛlizɛ 
ɗema yɛ. 

17Pa Na'aman kageze ɓiyitsa: «Ma kwa nza ŋkɛ nahe na keɗema wəshi nyi ve ŋa 
'ya gəmə pɛtɛ ne, pelakɛ mava ta ŋa ntave hɛɗi ŋkɛ teke mbe meleme nya gare 
kele ta kwara bake, kwa nza ŋkɛ ne, katezhɛne 'ya katere nda wəshi keseɗa, 
kadzeghe nda melɛ ke kweci shala keɗema deke ke Mahwətə we. 

18Deke təhwə təhwə ya'yɛwe 'ya warakenyɛ va Mahwətə te ghena nya: Ma vəa 
ŋkwa nya dzembe cɛa shala ta ŋkɛ nya kaRimon nde sleke ɗa, meghea ka Siri 
kasəkwə ghə ne, kavəkwə 'ya ntiŋə ghə mbe hɛɗi kala gheŋkɛ, kwa nza ŋkɛ te 



718 

 

 
Ghena ta Shala 

Kapsiki DC Bible 
©2012 Alliance Biblique du Cameroun and Bible Society of Cameroon. 

 

 
 

 

dzeve ta ɗa dɛŋe ŋkɛ. Pa Mahwətə kelemte ɗa wəsə nya menete nyagha 'ya te 
wənə.» 

19Ma ke Ɛlizɛ shɛ: «Kwiɗi kwelɛŋe.» Pa Na'aman dzeghwanyɛ. 

Beze ghena ta Gɛhazi 

Kenaka Na'aman kalə cakeɗake kaba we, 

20nda kekave Gɛhazi, nde mene nda slene ke Ɛlizɛ kageze mbe ghəa ŋkɛ: «Nahe 
nde sleke ɗa keɗema kele wəshi nyi ɗave nda nyi Na'aman nde Siri nya. Yawa, 
ma 'ya gɛ ne, le Mahwətə nya teghweme, 'ya kalə kakekave ŋkɛ kezha kemave 
kweci 'ya wəshi ve!» 

21Tereŋe Gɛhazi kalə kakeka. Ma kwa nakɛ ŋkɛ Na'aman kahwɛ ne, pa ŋslakawa 
bale pelɛ wəmata ta gədəwəa ŋkɛ kalə shɛ kahe kahe, ma ke 'yɛwete ve: «Wa 
nde menete geva wa?» 

22Ma ke Gɛhazi: «Ghena shɛ we! Deke nde sleke ɗa nde ghwenakɛ ɗa kageze ŋa 
se kweci ka mɛ ŋkwa ta Shala bake sawa pelɛ meleme nyi hwa ghweme ta 
Ɛfrayim. Kasəkwə ŋkɛ va gha kezha ndeke nda kiləwəa mze kwa ghwə ghwə na 
mahekenemsə le lekwesa gəsəkə bake kezha hɛ.» 

23Ma ke Na'aman shɛ: «Yɛhwe ndeke ŋa dəɓərəa mze kwa ghwə ghwə 'ya 
ŋkwaŋemsə.» Pa ŋkɛ deneve ŋkɛ ba'a beteyi mze kwa tɛawetɛa kwa behwe bake 
nyi hwepete ŋkɛ, pa hɛ hite lekwesa bake perə. Pa ŋkɛ fəave nda ke ka mene 
slene ta ŋkɛ bake nyi kekele hɛ mbe kema ta Gɛhazi. 

24Ma kwa kekave ŋkwa nya heka mbeli kaOfɛl hɛ, pa Gɛhazi fəte slibə nyighɛ le 
yɛ lekwesa kabeteyi ki ghɛa ŋkɛ, kazhɛneghe geva mbelia Na'aman. 

25Pa Gɛhazi zhɛneke geva sha nde sleke ŋkɛ, ma ke Ɛlizɛ 'yɛwete ve: «Tema se 
na wa Gɛhazi?» Ma ke Gɛhazi shɛ: «Kese 'ya te kwete ŋkwa we nde sleke ɗa we.» 

26Ma ke Ɛlizɛ: «Kaɗema kelɛŋə yitea ghə va 'ya kanewe ŋkwa nda ŋslakawa bale 
wəndəa shɛ sawa pelɛ wəmata gədəwəa ŋkɛ kase sha gha na? Ama ashɛ nya kavə 
kekele cɛdɛ nya le yɛ lekwesa ganji, kezha pave wəvea bekele ba'a wəvea rɛzɛŋe, 
timɛti le sla, kezha pave yɛ mava le ka kwaterashi we. 

27Ya ma gɛ, te gha tenza derena ta Na'aman le yɛ hwelefefia ŋa kaghala ghala!» 
Ma nda shave Gɛhazi ki ghɛa Ɛlizɛ ne, pɛtɛ geva ta ŋkɛ va derena, tɛawe tɛawe 
kala kwacakelɛ. 

2 Ka Meghea Kɛfi 6 

Tseyɛ nya kezanyɛ nda zelete geva ŋkɛ 

1Ma te kwete veci, pa kweci hwa wəvəsəa ka mɛ ŋkwa ta Shala geze nda ke Ɛlizɛ: 
«Ma ŋkwa nya nza nya tsene nya ghen'yɛ mbe yitea gha ne, keɓɛhwɛ ŋkɛ ke 
gheɓəmə. 

2Ndeke n'yɛ hweŋkwa kadzawa mɛa Zhəwrdɛŋe, yayata wəndəa n'yɛ katetsasle 
sheghwə kezha ŋa kwete ŋkwa ketsene.» -- «Kwiɗi mə», a ke Ɛlizɛ sha hɛ. 

3Ma kwete wəndəa ka mɛ ŋkwa shɛ: «Megela kelə na hwa ghen'yɛ wəndə 
kwele!» -- «Yewə, kalə 'ya», a ke Ɛlizɛ shɛ. 

4Pa dzawa le hɛ kadzawa mɛa hələa Zhəwrdɛŋe, te ŋkwa nya tetsasle sheghwə 
hɛ. 

5Ma vəa ŋkwa nya slera sheghwə kwete wəndəa nci ne, pa tseyɛ teɗenyɛ seyi 
yitea leghe kadzawa yɛmə. Kɛake wəndə nyagha sha lewela: «Wa ya ɗa gɛ, nde 
sleke ɗa! Səkwə səkwəve tseyɛ nya 'ya!» 

6Ma ke Ɛlizɛ 'yɛwete ve: «Tiɗiɗi le ma teɗenyɛ ŋkɛ wa?» Pa ncɛte nda ŋkwa ŋkɛ. 
Pa Ɛlizɛ ɓeleve sheghwə kanegheyi dzawa te ŋkwa shɛ. Taghanyɛ ne, pa tseyɛa 
shɛ samenyɛ te ghəa yɛmə. 

7«Kelete gɛ», ke Ɛlizɛ shɛ. Pa wəndəa shɛ hate dzeve kakelete. 

Ɛlizɛ keseve ka sewajɛa ka Siri 

8Ma te və nya nza meghea ka Siri mbe mpa le ka Israyɛl, pa 'yɛwete ghena va 
mbelia jama ta ka sewajɛa ŋkɛ, pa geze nda ke hɛ tema tema ɗe ŋkɛ kamene 
ghedəkwə ka sewajɛ. 

9Ama ma ke Ɛlizɛ sha meghea ka Israyɛl: «Ntsehwele mə! Mba yɛ kedzeyi laka 
ŋkwa nyagha, kwa nza ŋkɛ laka ŋkwa shɛ ka sewajɛa ka Siri.» 

10Pa meghea ka Israyɛl ghwenakɛ ka sewajɛ kaya ŋkwa nya ncɛte mbeli. Kwele 
kwele zhigəa Ɛlizɛ kancɛ nda ntsehwele ke meghea ka Israyɛl, nda ɗepe hi geva 
ŋkɛ. 

11Kwele kwele bezenyɛ mehele ta meghea ka Siri. Pa hekakɛ ka jama jama ta ka 
sewajɛa ŋkɛ, ma ke sha hɛ: «Le kwete nde mbəɗəkwə shɛ hwa gheɓəmə nya 
kemene slene kezha meghea ka Israyɛl! Kaɗe yɛ kancɛte ɗa wəka?» 

12Ma ke kwete wəndə kwelea ka sewajɛ zhɛnete nda: «Nde mbəɗəkwə hwa 
gheɓə we! Ama nde mɛ ŋkwa ta Shala Ɛlizɛ ne, berete ya ve gare ncɛte nda ke 
meghea ka Israyɛl ya ghena nya geze na mbe cɛ kehɛa ŋa.» 

13Ma ke meghea ka Siri: «Kwiɗi mə kanewe ŋkwa nya nza ŋkɛ te nda teghwene 
ŋkwa 'ya kakese.» Pa mbeli gezete nda kwa Dotan Ɛlizɛ, ke hɛ. 

14Pa meghe ghwenakɛ ka sewajɛ kwele kwele le wəmata gədəwə ba'a yɛ 
gədəwə, ma kwa ntsehe hɛ heviɗi ne, pa hɛ ntəsləte meleme. 

15Ma hendɛ masheke ne, pa nde mene slene ta Ɛlizɛ feɗeghe masheke masheke 
kashave mbe meleme. Pa nakɛ ka sewajɛ le yɛ wəmata gədəwə ntəslə meleme 
va hɛ. Ma ke sha Ɛlizɛ «Wa ya ɓə gɛ, nde sleke ɗa! Tsema temene mə wa?» 

16Ma ke Ɛlizɛ shɛ: «Ghazlənəma na ma! Ma nyi yitea gheɓə mbeli ne, kwele ma 
hɛ ke hɛ.» 

17Ma ke səkwəte ghə: «Mahwətə, ghwenemte ntsə ta ŋkɛ nda nza ŋkɛ kanakɛ 
ŋkwa.» Pa Mahwətə ghwenemte ntsə ta nde mene slene ta Ɛlizɛ, pa nakɛ rayɛ 
ghweme va gədəwəa lɛmə ba'a yɛ wəmata gədəwə nyi kaghwə dzasle yitea Ɛlizɛ. 

18Ntake ka sewajɛa ka Siri kase sha nde mɛ ŋkwa ta Shala. Ma ke Ɛlizɛ səkwəte 
ghə zhɛkwa: «Mahwətə, ghwələpəmte ntsə ta pɛtɛa ka sewajɛa shɛhɛ.» Pa Shala 
ghwələpəmte ntsə ta nci kala nya 'yɛwete Ɛlizɛ. 

19Ma Ɛlizɛ sha ka sewajɛ: «Hweŋkwa ganyɛ yakelete yɛ we, meleme nya ncɛte 
ŋayɛ mbeli nya we. Təkwə təkwəte ɗa mə, 'ya kabeghe ŋayɛ kalə sha wəndə nya 
zele yɛ.» Ama nda kadzembe Samari beghe hɛ Ɛlizɛ. 

20Ma kwa nza ŋkɛ nahe hɛ kedzembe ne, ma ke Ɛlizɛ səkwəte ghə zhɛkwa: 
«Mahwətə, ghwenemte ntsə ta nci baŋe hɛ kanakɛ ŋkwa tsetsenya.» Ma kwa 
ghwenemte ntsə ta nci Mahwətə ne, newe ke hɛ ne, te tepe ta meleme ta ka 
Samari hɛ. 

21Ma kwa nakɛ ka sewajɛ nyighɛ meghea ka Israyɛl ne, pa ka'yɛwe va Ɛlizɛ: «Yita 
yawe, mbeli kampə hɛ na?» 

22Ma ke Ɛlizɛ: «Ewə, mpəma hɛ yɛ ma. Ghalanza ne, mpə mpə mbeli nyi keseke 
na kamava le kafayɛ keɗema le gwecɛ se hwa mpa na? Ma tsetse ŋkɛ, menave 
nda mə wəshi kezeme le wəshi kesa ke hɛ, nda pelakɛ hɛ yɛ kazhɛne geva hɛ kalə 
sha meghea nci.» 

23Pa meghea ka Israyɛl menete nda wəshi kezeme kwele kwele ke hɛ. Ma kwa 
zehwe wəshi hɛ kasahwe wəshi ne, pa sərəakɛ hɛ kazhɛne geva kalə sha meghea 
ka Siri. Se mɛa vəa shɛ ne, ma ka sewajɛ ka Siri nyi keɗa ŋkwa ghalanza ne, pa 
hɛ sərəakɛ ŋkeɗe hɛɗia ka Israyɛl. 

Ma menete geva mbe Samari 

24Ma te kwete və ne, pa meghea ka Siri, Bɛn-Hadad tsenete ka sewajɛ kalə 
kazehwe Samari. 

25Pa ma menete geva kwele kwele mbe meleme. Pa mbeli nyi kezehwe melemea 
shɛ fɛake wəshi kedzembe, ghəa kwara kwetɛŋe ne, kapa mbeli gare 
deghesemsə dəɓərə, gasle kiləwəa dədə ne, kapa mbeli kadəɓərə mcɛfe. 

26Ma te kwete veci ne, ntake meghea ka Israyɛl kadzeghwa dzeyi te zli. Ma ke 
kwete male tsate lewela: «Kemanakɛ ɗa meghe yawe!» 

27Ama ma ke meghe zhɛnete nda: «Ma keɗema Mahwətə kekemanakɛ ŋa ne, 
tsema nza 'ya kakemanakɛ ŋa wa? Wəsə shɛ ketene, ya ha, ya tɛ ŋkɛ we.» 

28Ma ke meghe shɛ zhɛkwa: «Wa yaɗe na wa?» Ma ke malea shɛ: «Kenakɛ male 
nya na tse yi? Ma ke sha 'ya: ‹Zehwe ɓə wəzege ta ŋa, nda zeme ŋa ɗa mə hendɛ.› 

29Pa ghen'yɛ tahwe wəzege ta ɗa kazehwe. Ama te hendɛ ta ŋkwa, ma 'ya shɛ: 
‹Ndeke ɗa wəzege ta ŋa kezha zeme mə gɛ.› Ama nahe ŋkɛ kewəfərəakɛ ŋkɛ.» 

30Ma kwa fa meghe kaɓela nda ghena shɛ male nyagha, pa ŋkwahemte lekwesa 
ta ŋkɛ. Ma mbe dzeghwa ŋkɛ dzeyi te zli ne, pɛtɛ mbeli kanewe newe behwe bəzə 
kənəa meghe. 

31Kɛake meghe te lewela: «Pa Shala mtsehete ɗa yaka kwele ma kehɛ Ɛlizɛ, 
wəzege ta Shafat le ghə mɛa geva ta ŋkɛ ɓeshi.» 

Ɛlizɛ kageze kiɗi ta ma 

32Pa Ɛlizɛ menete tsene le mbelia jama nyi mbe meleme ki ghɛa ŋkɛ, pa meghe 
ghwenakɛ wəndə. Ama nda tese wəndə nya ne, nahe Ɛlizɛ kegezete nda ke 
mbelia jama: «Nahe yɛ keɗepe na! Wa nya nde mpə ŋkwa nya keghweneke 
wəndə kezha sla ghə te 'ya. Ntsehwele mə: ma kese wəndəa shɛ ne, ŋzlete mə cɛ 
fɛake mə kedzembe. Bandanyɛ, mbe fa gaka ta wəndə nya kesleke mbeli kase 
kwa sebe ta ŋkɛ.» 

33Mba Ɛlizɛ kageze ghena nda se nde ghwene ta meghe nyagha kageze: 
«Mahwətə nde keleke ɓəmə ndiremi nya! Wa wəsə nya zəzə 'ya kateve ɗa 
Mahwətə zhɛkwa wa?» 

2 Ka Meghea Kɛfi 7 

1Ma ke Ɛlizɛ zhɛnete nda: «Fa mə pɛtɛa ŋayɛ ghena nya geze Mahwətə: ‹Hendɛ 
tsetse ŋkwa kala nya, katepa hə mbeli kiləwə meŋe bakeghəmbe deke le dəɓərə 
kwetɛŋe, tsagha kiləwəa megi bakemsə wəfaɗeghəmbe, te shikwəa ka Samari 
we.›» 

2Wəndə nya terasle yitea meghe nya dɛŋe geva ŋkɛ keveci keveci, ma ke: «Ya 
Mahwətə ntsate wəfela te ghweme kabetakawa ha ne, pa nya gezete nya na 
menete geva na?» Ma ke Ɛlizɛ: «Yawa, katenakɛ na, ama kandɛmakɛ na we.» 

Nahe ka Siri kesərəakɛ ghedəkwəa nci 

3Ka derena ya shɛ wəfaɗe pelɛke pelɛke ta meleme, takwa yitea mɛ degha nya 
wəba. Ma ke hɛ kwelɛ ghəa nci: «Wa raberə nza ghen'yɛ pelɛ kaneghe mte wa? 

4Ya gheɓəmə tarete dzembe meleme ne, katempə gheɓəmə kwa ɗema wəsə 
kezeme shɛ. Gheɓəmə nza teke ne, katempə gheɓəmə perə! Dzawa ɓəmə ɓetəkə 
mbe ghedəkwəa ka Siri ba'a ndeke nda ɓəmə ghəa ɓəmə ke hɛ. Ma kesərəakɛ 
ɓəmə hɛ teghweme ne, megela, kanza gheɓəmə teghweme. Ma kempəmte ɓəmə 
hɛ ne, yawa, katempə gheɓəmə!» 

5Ma hetɛhwɛɗi ne, ntəŋə hɛ dzawa laka ghedəkwəa ka Siri. Hwa'a hɛ yitea 
ghedəkwə ne, kenakɛ wəndə hɛ we. 

6Nda ma mbe ghedəkwəa ka Siri ne, nahe Mahwətə kedakete ka sewajɛ le gaka 
ta ka sewajɛ nyi berete berete, gədəwəa lɛmə ba'a yɛ wəmata gədəwə. Ma ke ka 
Siri kwelɛ ghəa nci: «Meghea ka Israyɛl pave ka sewajɛa ka Hɛt le ŋa ka Ɛzhipte 
kezha se kaɗa ɓəmə!» 

7Nahe hɛ kehwɛnji zlərə ŋkwa kambele mpia nci. Mba ghedəkwə le wəshi nyi 
kwa, mba cɛ lekwesa, yɛ gədəwə ba'a kwara lɛmə. 

8Ka derena nyi wəfaɗe nyighɛ ne, shilimə hɛ mbe ghedəkwə. Shilimə hɛ mbe 
kwete cɛ lekwesa, kazehwe wəsə, kasahwe wəshi nyi kemave hɛ. Pa hɛ fəte mze 
kwa ghɛmɛ le yɛ mze kwa tere tere le lekwesa kalə kawəfərəakɛ pelɛke te ŋwela. 
Pa hɛ dzembe kwete cɛ lekwesa ba'a fəte wəshi keghə keghə nyi lə hɛ 
kawəfərəakɛ. 

Kwa kiɗi ta ma 

9Ama ma ke hɛ kwelɛ ghəa nci: «Wəsə nya mene nya mə ne, megela ŋkɛ we: 
ghena kezlama ya va gheɓəmə ne, pa gheɓəmə yate kezha ghəa ɓəmə. Ma 
keneghete hendɛ gheɓəmə le nda tencɛ ŋkɛ gheɓəmə ne, kateɗa ɓəmə mbeli. 
Mbi ɓəmə! Kele ɓəmə ghena ganyɛ nya kadzeki ghɛa meghe.» 

10Pa hɛ zhɛneke geva kase kadzembe meleme, pa hɛ hekakɛ mbeli nyi kenewe 
ŋkwa mɛa degha ta meleme, ma ke hɛ sha hɛ: «Nahe ghen'yɛ kese mbe 
ghedəkwəa ka Siri, wəndə shɛ mbe we, kefate ghena ta wəndə ghen'yɛ mbe we. 
Deke gədəwəa lɛmə ba'a kwara lɛmə nyi kehwepe hwepe ba'a cɛ lekwesa ya 
mba tagha.» 

11Pa ka newe ŋkwa te mɛ ghweme hekakɛ kwete wəndə taghanyɛ kezha lə le 
ghena shɛ kadzeki ghɛa meghe. 

12Pa meghe sate te tepe viɗi, ma ke sha mbelia ŋkɛ: «Kaba mə 'ya kancɛ ŋayɛ 
ntsehwele nya mene ka Siri! Nahe hɛ keɗepe shewə mə va ma: vatse slənji hɛ 
mbe ghedəkwə kalənji kawəfərənji hwa gamba. Ma keshave ɓəmə mə mbe 
Samari ne, nda tekese ɓəmə hɛ le mpi ba'a kadzembe meleme hɛ.» 

13Pa kwete wəndə kwelea ka sewajɛ gezete nda ke meghe: «Kelete ɓəmə gədəwə 
nyi mba teghweme mcɛfe. Ya tsemanyɛ ŋkɛ ne, katempə hɛ kala pɛtɛa mbeli nyi 
mbe meleme. Ghweneghe ɓəmə kweci mbeli le gədəwəa lɛməa shɛhɛ kezha 
newe wəsə nya kemenete geva.» 

14Pa meghe gezete kezha hwepe wəmata gədəwə bake mbeli yitea gədəwəa 
lɛmə ba'a pa ghwenakɛ ka sewajɛ heviɗi kazele ka sewajɛa ka Siri ba'a kanewe 
wəsə nya kemenete geva. 

15Pa ka newe ŋkwa heviɗi zelete seɗa ta ka sewajɛa ka Siri hwa'a kwa 
Zhəwrdɛŋe. Dzeyi kwa hweŋkwa ne kwele kwele lekwesa le kweci wəshi nyi 

betakɛ ka Siri kezha ɗepe hwɛ kahe kahe. Pa mbeli nyi ghwenakɛ mbeli se 
kagezete nda ke meghe. 

16Taghanyɛ, pəɗəmə ka Samari kadzembe ghedəkwəa ka Siri kezha fə wəshi nyi 
mbe. Kala nya gezete Mahwətə ne, deke le dəɓərə kwetɛŋe pa kiləwəa hə meŋe 
bakeghəmbe mbeli, tsagha kiləwəa megi bakemsə wəfaɗeghəmbe. 

17Pa meghe ghwenakɛ nde mene slene ta ŋkɛ, nya kebeghe ŋkɛ keveci keveci, 
kezha newe wəsə nya kemene geva te shikwə, kwa mɛ degha ta meleme. Ama pa 
mbeli tsenete te ŋkwa shɛ ba'a ŋkeɗemte ŋkɛ, mtiwə ŋkɛ kala nya gezete nde mɛ 
ŋkwa Ɛlizɛ, kwa se meghea ka Israyɛl kasləyi ŋkɛ. 

18Kwa nza ŋkɛ ma ke Ɛlizɛ gezete nda ke meghe: «Hendɛ tsetse ŋkwa ne, katepa 
kiləwə megi mbeli te dəɓərə kwetɛŋe bakemsə wəfaɗeghəmbe tsagha kiləwə hə 
meŋe bakeghəmbe te shikwəa Samari we.» 

19Ma ke nde mene slene ta meghe zhɛnete: «Ya Mahwətə ŋate wəfela te ghweme 
ba'a betakawa ha ne, pa ghena nya gezete nya na menete geva na?» Ma ke Ɛlizɛ 
zhɛnete nda: «Katenakɛ na, ama kandɛmakɛ na we.» 

20Nyagha shɛ nde menete geva kaganda: pa mbeli tsenete geva mɛa mɛa degha 
ta meleme kaŋkeɗemte nde mene slene ta meghe, mtiwə ŋkɛ. 

2 Ka Meghea Kɛfi 8 

Kwa keɗaŋe ta ghena ta male ka Shəwnɛm 

1Ma te kwete hɛ ne, pa Ɛlizɛ gezete nda ke male nya zhɛnahwe wənə ŋkɛ hwa 
wəzege ta nta nya kemte, ma ke shɛ: «Slə ŋayɛ mə le mbelia ŋa teke, kwiɗi mə 
kanza te ŋkwa nya ɗepe yɛ. Kwa nza ŋkɛ, na Mahwətə kezəzəte kateve ma te 
hɛɗia ka Israyɛl. Kategha geva ŋkɛ katemə kava mberefaŋe.» 

2Pa malea shɛ menete wəsə nya gezete nda nde mɛ ŋkwa: pa hɛ slənji kahe kahe 
le mbelia nta kalə kanzanji kava mberefaŋe te hɛɗia ka Filisti. 

3Ma te kwa keɗaŋe ta va mberefaŋe ne, pa hɛ senji se te hɛɗia ka Filisti, pa ŋkɛ 
lə sha meghe ka'yɛwe ghɛa nta le wəvea nta. 

4Ma vəa ŋkwa shɛ ne, mbe geze ghena yɛ meghe le Gɛhazi, nde mene slene ta 
Ɛlizɛ. Gheŋkɛ ka'yɛwe pɛtɛ wəshi meŋele nyi menete Ɛlizɛ kezha gezete nda ŋkɛ. 

5Yipə yipə le geze nda ghena ta wəzege nya kemte nda zhɛnahwe mpi Ɛlizɛ hwe 
Gɛhazi, nda senyɛ meghekɛa wəzege shɛ sha meghe kezha 'yɛwe ghɛa nta le 
wəvea nta. Ma ke Gɛhazi: «Maze yawe, wa nya malea shɛ nya le ghəa nta, le 
wəzege ta nta shɛ nya zhɛnahwe nda mpi Ɛlizɛ.» 

6Pa meghe ka'yɛwe va malea shɛ, pa gezemte nda ghena shɛ pɛtɛ. Taghanyɛ pa 
meghe ndeke nda ghena shɛ ke kwete nde mene slene ta ŋkɛ nya ɗema ghəa ŋkɛ 
kagezleŋe ve kezha ve nda wəshi nyi kaŋa nta ke malea shɛ: gezete nda ke mbeli 

ŋkikɛ nda wəshi nyi meneve mbeli te wəvea nta ghala ɗema nde te hɛɗi nya pa 
te və nya ɓeshi. 

Ɛlizɛ hɛ le Hazayɛl 

7Ma te kwete hɛ ne, pa Ɛlizɛ lə kadzembe Damas. Shewə meghea ka Siri, Bɛn-
Hadad. Ma kwa fate ŋkɛ teke nde mɛ ŋkwa ta Shala mbe meleme, 

8ma ke sha Hazayɛl: «Kwiɗi ɗave nda wəsə gəmə ke nde mɛ ŋkwa Ɛlizɛ. Kwa 
sebe ta ŋkɛ, geze nda kezha 'yɛwe nza ta ɗa ŋkɛ va Mahwətə kenza nde kambele 
'ya va zereghwe nya.» 

9Pa Hazayɛl lə sha nde mɛ ŋkwa: le wəshi ganji nyi te hɛɗia ka Damas te 
zlegwemə wəfaɗemsə kezha ve nda ke Ɛlizɛ. Hwa'a ŋkɛ sha nde mɛ ŋkwa ma ke 
shɛ: «Nde mene slene ta ŋa Bɛn-Hadad, meghea ka Siri nde ghweneke ɗa. Pa 
gezete ɗa ka'yɛwe va gha kenza nde kambele ŋkɛ va zereghwe ta ŋkɛ.» 

10Ma ke Ɛlizɛ zhɛnete nda: «Kwiɗi geze nda katembele ŋkɛ kaganda, ama nahe 
Mahwətə kencɛte ɗa katemte ŋkɛ.» 

11Taghanyɛ kanewe mbeli ne nahe nza ta nde mɛ ŋkwa le kema ta ŋkɛ 
kezhɛrenyɛ, ntake kanehwene. 

12Ma ke Hazayɛl shɛ: «Yitea wa nehwene na wa nde mɛ ŋkwa?» Ma ke Ɛlizɛ 
zhɛnete nda: «'Ya kenehwene kwa ɗepe wəsə kwa ndiremi nya temene nda na 
'ya ke ka Israyɛl: katendə meleme ta nci nyi berete berete na, katesla ghə na te 
mempɛhwetɛti, katemberɛɗɛ ŋwalea fəshi na, katehene mi nyi le hwə na.» 

13Ma ke Hazayɛl: «Tsema nza 'ya kamenete wəsə nya kala nya berete ta kwele 
va 'ya ya ɓɛhwɛ we?» Nahe Mahwətə kencɛte ɗa katenza na kameghe mbe Siri. 

14Pa Hazayɛl slənyɛ yitea Ɛlizɛ kazhɛneghe geva kalə sha mɛtrea ŋkɛ. Ma ke 
'yɛwete ve: «Wa ke nde mɛ ŋkwa sha gha wa?» Ma ke Hazayɛl zhɛnete: «Nahe 
ŋkɛ kegezete ɗa katembele na.» 

15Ama te hendɛ ta ŋkwa ne, pa Hazayɛl kelete gwada, selameyi ŋkɛ hwa yɛmə 
ba'a pelakeyi ŋkɛ kwa kema ta meghe kezha ɓərətə ŋkɛ. Pa meghe mtenyɛ, pa 
Hazayɛl dzete meghe te ŋkwa ŋkɛ. 

Zhoram, ya kameghea ka Zhəwda 
(2 WMKM 21.2-20) 

16Te kwa mcɛfe ta va ta Zhoram, wəzege ta Akab meghea ka Israyɛl, Zhoram 
wəzege ta Zhozafat, nde kelete meghe mbe Zhəwda. 

17Va ta ŋkɛ mahekenemsə bakeghəmbe, pa ŋkɛ menete va deghese mbe meghe 
mbe Zhɛrəzalɛm. 

18Pa wəmeve wəzha ta Akab. Kendireminyɛ dzeghwa ta ŋkɛ kala kweci ka 
meghea ka Israyɛl ba'a kala mbelia Akab, nyi kemene wəshi nyi ɗema ghəa 
Mahwətə. 

19Ndagwara kaɗe zamte meghea Zhəwda Mahwətə we. Kwa nza ŋkɛ nahe 
Mahwətə kemeɗeyi nda ke nde mene nda slene David kamene meghe sebe ta 
ŋkɛ kajive kajive mbe Zhɛrəzalɛm. 

20Te vəa meghea Zhoram ɗema ka Ɛdom fa ghena va ka Zhəwda pa hɛ ntave ŋa 
nci meghe. 

21Pa Zhoram lə kadzembe Sayir le wəmata gədəwə kempa ta ŋkɛ pɛtɛ. Ma te tepe 
viɗi ne, pa meghe le mbelia jama nyi te ghəa wəmata gədəwə kempa ta ka Ɛdom 
nyi kentəsləte hɛ. Pa ka sewajɛa ka Zhəwda hwɛnji kalə sha ghɛa nci. 

22Se te vecia shɛ ne, nahe ka Ɛdom kenza waɗe laka ka Zhəwda. Pa meleme ta ka 
Libna ɗema ghena ta ka Zhəwda perə mbe vəa shɛnyɛ. 

23Ma kweci slene nyi menete Zhoram ne, nahe hɛ kenza kerafe rafe mbe. “Palepa 
ta wəshi nyi menete ka meghea ka Zhəwda”. 

24Ma kwa mtenyɛ ŋkɛ ne, pa mbeli lamte ŋkɛ kwa kwele ta ka shihɛnyɛ mbe 
meleme ta David. Pa wəzege ta ŋkɛ Ahaziya kelete meghe ta ŋkwa ŋkɛ. 

Ahaziya meghea ka Zhəwda 
(2 WMKM 22.1-6) 

25Te kwa meŋe bakeghəmbe ta va ta Yoram wəzege ta Akab, kameghea ka 
Israyɛl, Ahaziya wəzege ta Zhoram nde kelete meghe mbe ka Zhəwda. 

26Va ta ŋkɛ bakemsə bakeghəmbe nda kelete meghe ŋkɛ, kwetɛŋe menete va ŋkɛ 
kameghe mbe Zhɛrəzalɛm. Atali sləa meghekɛ, hwelefe ta Omri meghea ka 
Israyɛl nde. 

27Pa Ahaziya menete wəsə kwa ndiremi kwa kema ta Mahwətə kala nya menete 
mbelia ghɛa Akab, kwa nza ŋkɛ nahe ŋkɛ kejikəte geva le hɛ laka wəme. 

28Yɛ Zhoram wəzege ta Akab hɛ le Ahaziya lə kampa le Hazayɛl meghea ka Siri, 
mbe Ramot te hɛɗia Gala'ad. Ma hwa mpa ne, pa ka Siri ɗakɛ meghe Yoram le 
zhi. 

29Pa zhɛneghe geva kadzembe Zhizrɛyɛl kampi zhia ŋkɛ. Pa Ahaziya lə 
kadzembe melemea shɛ kezha newe Yoram kwa nza ŋkɛ shewə kwele kwele. 

2 Ka Meghea Kɛfi 9 

Nahe mbeli keveyi Zhɛhə kameghe 

1Ma te kwete hɛ ne, pa nde mɛ ŋkwa Ɛlizɛ hekate kwete mempɛhweta hwa 
wəvəsəa ka mɛ ŋkwa ta Shala, ma ke shɛ: hite geva, «Kelete wəbəzli n'yi nya, shɛ 
na lə kadzeme Ramot te hɛɗia Gala'ad. 

2Katelə na sha Zhɛhə, wəzege ta Zhozafat shia Nimshi pelɛagha. Pa hekate na 
shave hwa ka mandalahɛnyɛ kadzembe ŋayɛ le mbe cɛ te kwete ŋkwa. 

3Katekele tereme ta n'yi na ba'a katesheke ŋkɛ na kənəa ghəa ŋkɛ, ma pa na sha 
tegeze: Ma ke Mahwətə: ‹'Ya kave ŋa tekeleke kameghea ka Israyɛl!› Ma kwa 
sebe ta ŋkɛ ne, pa na pelemte cɛ kahwɛ ŋa kahe kahe.» 

4Cape nde mɛ ŋkwa nya kamempɛhweta nyagha kalə kadzeme Ramot te hɛɗia 
Gala'ad. 

5Ma nda ntsehe ŋkɛ ne tetsene mbelia jama ta ka sewajɛa ka Israyɛl. Ma ke nde 
mɛ ŋkwa nya kamempɛhweta: «Wəndə nya te ghə, ghena ya va 'ya kezha gha!» 
Ma ke Zhɛhə shɛ: «Kezha nyama wəndə hwa ghen'yɛ wa?» -- «Kezha gha 
meghe», a ke nde mɛ ŋkwa shɛ. 

6Pa Zhɛhə sate te ŋkwa ba'a begheghe ŋkɛ kadzeki ghɛ. Pa nde mɛ ŋkwa kasheke 
n'yi kənəa ghəa ŋkɛ, ma ke shɛ: «Wa nya ghena nya geze Mahwətə nya: 'Ya kave 
ŋa tekeleke kezha nza na kameghea mbelia ɗa, ka Israyɛl. 

7Gha nde tempə mbelia ghɛa Akab, nde sleke ŋa nya vəashi. Tsetse tewa ghena 
ta ka mɛ ŋkwa ta ɗa 'ya le kweci ka mene slene ta ɗa nyi mpəmte Zhɛzabɛl. 

8E'e, pɛtɛa mbelia ghɛa Akab kampə. Pɛtɛ tezamte zhili nyi ki ghɛa ŋkɛ 'ya, ka 
mavashi le mbelia nyi waɗe. 

9Katemene nda 'ya ke ghɛa ŋkɛ kala nya menete nda 'ya ke ghɛa Zhɛrobowam, 
wəzege ta Nebat, ba'a kala ŋa Basha, wəzege ta Ahiya. 

10Ma Zhɛzabɛl le ŋa nta ne, wəndə shɛ katela ŋkɛ we, kwa nza ŋkɛ ne, katezeme 
kelɛa keti mbe wəvea Zhizrɛyɛl.» Kwa sebe ta ŋkɛ, pa nde mɛ ŋkwa pelemte cɛ 
ba'a hwɛnyɛ. 

11Ma kwa shave Zhɛhə sha kweci ka jama jama ta ka sewajɛa meghe ne, ma ke 
hɛ 'yɛwete ve: «Wa nde menete geva wa? Wa yaɗe gezhi nya le gha wa?» Ma ke 
Zhɛhə: «Wəsə we. Nahe yɛ keɗepe mbeli nyi ba'a ghena nyi geze hɛ.» 

12Ma ke kweci mbeli shɛ: «Tseŋwəa ŋa! Gezete n'yɛ ghena nya gezete ŋa shɛ 
ŋkɛ.» Ma ke Zhɛhə sha hɛ: «Wa nya ghena nya gezete ɗa Mahwətə nya: ‹'Ya kave 
tekeleke kezha nza na kameghea ka Israyɛl!›» 

13Taghanyɛ, pa mbelia jama ta ka sewajɛ seɗemte lekwesa ta nci kabeteyi nda 
yitea seɗa ta ŋkɛ, pelɛ te ghəa taŋa nyi dzeme mbeli te ne, ntake mbeli kavɛ 
tereme, mbeli pɛtɛ katsa lewela: «Nza hɛa meghe Zhɛhə biyake!» 

Zhɛhə katsa ghena yitea Yoram 

14-15Ma mbe vəa shɛ ne, Yoram nya kameghe hɛ le ka sewajɛa pɛtɛa ka Israyɛl 
ne, mbe hɛ kaɗe kaya meleme ta Ramot te hɛɗia Gala'ad, va Hazayɛl meghea ka 
Siri. Ama mbe mpa shɛ ne na ka Siri keɗakɛ Yoram le zhi, pa ŋkɛ lə kadzembe 
Zhizrɛyɛl kezha mpi zhia ŋkɛ. Pa Zhɛhə, wəzege ta Yoshafat, shia Nimshi 
heɗeyite ŋkwa yitea Yoram. Ma ke sha kweci mbelia jama ta ka sewajɛ: «Ma 

kenza nde kayɛ ŋa ɗa yɛ ne, wəndə shɛ kalə kageze mbe Zhizrɛyɛl wəsə nya 
kemenete geva nya teke we.» 

16Ma kwa sebe ta ŋkɛ ne, pa Zhɛhə dzeme wəmata gədəwəa ŋkɛ kalə kadzembe 
Zhizrɛyɛl. Meɓelahe Yoram te gezle ta ŋkɛ, na Ahaziya meghea ka Zhəwda kese 
kanjiŋwe. 

17Ma wəndə keya ŋkwa nya pelɛ ghəa ŋkwa mbe Zhizrɛyɛl ne, pa nakɛ wəvəsəa 
mbeli nyi kebeghe Zhɛhə kase. Pa geze nda ke meghe Yoram: «Wa nya 'ya kenakɛ 
wəvəsəa mbeli kase.» Ma ke Yoram shɛ: «Ghwenakɛ wəndə le gədəwə kalə 
ka'yɛwe va hɛ, kenza nde le kwelɛŋe se ta nci.» 

18Pa nde gədəwə lə kabegeme le Zhɛhə. Ma ke shɛ: «Kwelɛŋe yakeleke yɛ na?» 
Ma ke Zhɛhə shɛ: «Wa ghena ta ŋa hwe wa? Dzeyi kwa sebe ta n'yɛ!» Ma ke nde 
ya ŋkwa: «Nahe nde ghwenea shɛ kentsehe sha hɛ ne, ama kese kazhɛne geva 
kase we.» 

19Pa Yoram ghwenakɛ kwete nde gədəwə kakwa bake sha hɛ. Ntake wəndə 
nyagha ka'yɛwe va hɛ: «Kwelɛŋe yakeleke yɛ na?» Ma ke Zhɛhə zhɛnete nda: 
«Wa ghena ta ŋa hwe wa? Dzeyi kwa sebe ta n'yɛ.» 

20Ma ke nde ya ŋkwa zhɛkwa: «Nahe wəndəa shɛ kentsehe yitea hɛ ne, ama kese 
kazhɛne geva kase zhɛkwa perə we. Bandanyɛ ne, nahe 'ya keɗepe Zhɛhə shia 
Nimshi le hwelefe ta zleɗe wəsəa ŋkɛ nya zleɗe ŋkɛ gezhi gezhi.» 

21Pa meghe Yoram gezete nda ke mbeli kahi nda wəmata gədəwəa ŋkɛ, pa dzeme 
kantishɛ. Pa Ahaziya meghea ka Zhəwda dzemenyɛ perə. Cape hɛ kalə kabegeme 
le Zhɛhə takwa yitea wəve nya kese kaŋa Nabot mbe Zhizrɛyɛl. 

Pa Zhɛhə peslekɛ Yoram meghea ka Israyɛl 

22Ma kwa kekave Zhɛhə Zhoram ne, ma ke shɛ: «Kwelɛŋe yakeleke na na 
Zhɛhə?» Ma ke Zhɛhə zhɛnete: «Tsema 'yɛwe na va 'ya kala nya wa? Nahe na 
keɗema mba meyɛ ŋa Zhɛzabɛl kahawe va wəshi nyi zhɛrete mbeli kashala ba'a 
kamene ghwɛ.» 

23Pa Yoram zhɛrete geva kahwɛ le lewela kageze nda ke Ahaziya, ma ke: 
«Ntsehwele, Ahaziya! Nda nahe na kepamte ɗa gɛ!» 

24Pa Zhɛhə penakete rəgi ba'a hekɛ Yoram mbe hate le have, canjala'a have jive 
mbe geva ta ŋkɛ. Pa Yoram teɗenyɛ kadzawa hwəa wəmata gədəwəa ŋkɛ, mtiwə 
ŋkɛ kwa. 

25Ma ke Zhɛhə ɓiyitsa sha wəndə kwelea ka sewajɛa ŋkɛ Bidkar: «Kelete wəndə 
kemte mtea ŋkɛ negheyi kwa mbe wəvea Nabot nde Zhizrɛyɛl! Nahe ghəa ŋa 
keza yitea ŋele nya ŋelete Akab Mahwətə, vəa ŋkwa nya se mə kwa sebe ta ŋkɛ 
kazleɗe wəmata gədəwə kabeghe ŋkɛ na? 



728 

 

 
Ghena ta Shala 

Kapsiki DC Bible 
©2012 Alliance Biblique du Cameroun and Bible Society of Cameroon. 

 

 
 

 

26Ama, ke Mahwətə shɛ: ‹Nahe 'ya kenakɛ mbeɗa, nda mpəmte yɛ Nabot na le 
ŋwalea ŋkɛ. Yawa, 'ya Mahwətə, kate'yɛ ŋa 'ya teke mbe wəvea ŋkɛ nyagha 
shɛnyɛ!› Ma ke Zhɛhə mtsehete: Vatse gɛ, kelete wəndə kemte mtea Yoram 
negheyi mbe wəve nya kala nya gezete Mahwətə.» 

Zhɛhə peslekɛ Ahaziya meghea ka Zhəwda 
(2 WMKM 22.7-9) 

27Ma kwa nakɛ wəsə nya kemenete geva Ahaziya meghea ka Zhəwda ne, tereŋe 
te hwɛ kambale ghəa ŋkɛ laka Bɛt-Gan. Tereŋe Zhɛhə yite kakeka, pa gezete nda 
ke mbelia ŋkɛ kezha peslekɛ hɛ perə. Pa hɛ ɗamte Ahaziya le zhi shɛ ŋkɛ kazleɗe 
wəmata gədəwəa ŋkɛ kadzeme laka Gəwr takwa yitea Iblɛyam. Ama nahe 
Ahaziya kehwɛ hwa'a mbe Mɛgido, mtiwə ŋkɛ mbe. 

28Pa mbelia ŋkɛ nyi kemene nda slene keleghe wəndə kemte mtea ŋkɛ pelɛ 
wəmata gədəwəa ŋkɛ kadzembe Zhɛrəzalɛm. Pa hɛ lamte kwa kwele ta ka 
shihɛnyɛ mbe meleme ta David. 

29Ma nda kelete meghe Ahaziya mbe Zhəwda ne, te kwa meŋe kwetɛŋeghəmbe 
ta va ta Yoram wəzege ta Akab kameghea ka Zhəwda. 

Mte ta Zhɛzabɛl 

30Ma kwa fate pɛtɛa wəshi nyi kemenete geva Zhɛzabɛl ne, pa nde ɗaheyite wəsə 
kwa ŋkereyi yitea ntsə ba'a pesakɛ geva megela. Ma kwa se Zhɛhə kadzembe 
Zhizrɛyɛl, pa nzanyɛ mɛa wəfela ta cɛ. 

31Ma kadzeki Zhɛhə kwa mɛ degha ta meleme ne, ma ke sha lewela: «Tsema na 
gɛ hwelefe ta Zimri, nde pesle meghea ŋkɛ?» 

32Pa Zhɛhə kanewe ŋkwa laka wəfela shɛ, ma ke: «Wa yanza ghen'yɛ le wa? Wa 
wəndə wa?» Bake keɗema mahekene mbeli nyi kemene slene ki ghɛa meghe 
zhɛrete geva laka wəfela. 

33Pa geze nda ke hɛ kanegha ŋkɛ kadzawa te hɛɗi. Pa hɛ negheyi kwake, ŋkisə 
mimia nta vare zli ba'a te yɛ gədəwəa lɛmə. Pa Zhɛhə mberɛɗɛmte le wəmata 
gədəwəa ŋkɛ. 

34Pa Zhɛhə dzeki ghɛa meghe, kazehwe wəsə, kasahwe wəsə. Ma ke sha mbeli 
nyi tagha: «Ma male kwa bezla bezla nya ne, wəzha ta meghe nde, kelete mə 
lamte mə.» 

35Pa hɛ lə katela, ama deke 'yɛ'yɛa ghəa nta ba'a yɛ dzeve le yɛ seɗa ta nta yasləyi 
hɛ. 

36Pa hɛ se kagezete nda ke Zhɛhə, ma ke: «Ghena shɛ yagezete Mahwətə laka 
mɛa Ɛlizɛ nde mɛ ŋkwa, mbe Tishebɛ, kwa geze ŋkɛ: ‹Kelɛa keti nde zeme geva 
ta Zhɛzabɛl ke mbe wəvea Zhizrɛyɛl. 

37Ma nyi ketene bela ta geva ta nta ne, kala dədə tenza hɛ mbe wəvea shɛ, wəve 
nya mbe Zhizrɛyɛl. Tsagha ne, mba mbeli shɛ geze: Nya ne Zhɛzabɛl nde ke hɛ 
we.›» 

2 Ka Meghea Kɛfi 10 

Nahe Zhɛhə kempəmte mbelia meghe Akab 

1Meghe Akab ne, mberefaŋemsə ŋwale ve le yɛ ka shihɛnyɛ nyi mbe Samari le 
nza ta nci. Pa Zhɛhə ghwenakɛ palepa kalə kadzembe meleme ke mbeli nyi te 
ghə mbe Zhizrɛyɛl, ke mbelia jama ba'a mbeli nyi kekele ŋwale Akab. Wa nya 
ghena nya rafete nya ŋkɛ: 

2«Gheyɛ nyi te ghəa ŋwalea meghe, wəmata gədəwə ya va gheyɛ, gədəwəa lɛmə 
ya va gheyɛ, le yɛ wəshi kempa. Mbe meleme nya ya mbeli megela yɛ le nza. Ma 
kemavema ta ŋayɛ ke palepa nya ne, 

3neweve mə nya kenza gare kele meghe hwa ŋwalea ŋkɛ keɗema hwa ka 
shihɛnyɛ, pa yɛ veyi ŋkɛ pelɛ pasla ta meghe nda lə yɛ kampa yitea ghɛa meghe.» 

4Pɛtɛa mbelia shɛhɛ shewə va ghazlənə, ma ke hɛ kwelɛ ghəa nci: «Bake ka 
meghe, kezhɛnete nda ghə hɛ ke Zhɛhə we ne, za ma mə ke hɛ na?» 

5Wəndə nya te ghəa ghɛa meghe, wəndəa kwelea ka sewajɛ nya mbe meleme, 
mbelia jama le mbeli nyi te ghəa ŋwalea Akab, pa hɛ zhɛnete nda mɛ ke Zhɛhə: 
«Ka mene ŋa slene ghen'yɛ, pɛtɛ temene wəsə nya geze n'yɛ na kamene ghen'yɛ. 
Kave wəndə ghen'yɛ kameghe tɛape we. Mene wəsə nya nakɛ na megela.» 

6Pa Zhɛhə rafete nda kwa bake ta palepa ke hɛ. Ma ke sha hɛ: «Ma kenza nde 
kaŋa ɗa yɛ mbeli ne, katefa ɗa ghena yɛ ne, slamte mə ghə te ŋwalea meghe le 
yɛ ka shihɛnyɛ, nda se yɛ sha 'ya teke mbe Zhizrɛyɛl tsetse və hendɛ.» Ma mbelia 
ghɛa meghe nyi mberefaŋemsə nyighɛ ne, ki ghɛa mbelia jama hɛ kezha dəkwə 
hɛ mbeli. 

7Ma kwa kemave palepa shɛ mbelia jama ne, pa hɛ fəte ŋwalea meghe 
mberefaŋemsə, slamte ghə te hɛ, beteyi ghəa nci kwa kwaciga ba'a ghweneghe 
nda mbeli le hɛ ke Zhɛhə, mbe Zhizrɛyɛl. 

8Pa kwete nde ghwene se kagezete nda nahe mbeli kefəke ghəa ŋwalea Akab ke 
shɛ: ma ke Zhɛhə sha hɛ, tsenete mə bake ŋkwa yitea hɛ mɛa degha ta meleme 
nda nza hɛ tagha pa va hendɛ! 

9Ma te hendɛ ta ŋkwa masheke, pa Zhɛhə shave kaslete mɛa meleme, ma ke sha 
mbeli: «Nahe yɛ kenza tiɗiɗi, 'ya nde ɗema ghena ta Yoram ba'a peslekɛ ŋkɛ. 
Ama wa nde mpəmte mbeli nyi wa? 

10Ɗepete hɛ, ketene kwete ghena nyi gezete Mahwətə te ghəa mbelia ghɛa Akab 
kaɗema kemenete geva we. Pɛtɛ Mahwətə keyipəte ghena nyi gezete ŋkɛ laka 
mɛa nde mɛ ŋkwa Ɛli.» 

11Ma kwa sebe ta ŋkɛ ne, pa Zhɛhə mpəmte hwelefe ta ghɛa Akab nyi mbe 
Zhizrɛyɛl: Pa ŋkɛ mpəmte mbelia jama ta Akab, ka menəhɛnyɛ ba'a pɛtɛa ka 
dzeghe Shala ta ŋkɛ, wəndə shɛ kesərəakɛ ŋkɛ teghweme we. 

Zhɛhə mpəmte mbeli nyi te ghə mbe Zhəwda 

12Kwa sebe ta ŋkɛ pa Zhɛhə slə kalə kadzembe Samari: ma kwa hweŋkwa, te 
ŋkwa nya heka mbeli kaghedəkwəa ka ya wəshi. 

13Pa begeme le ka menəhɛnyɛa Ahaziya meghea ka Zhəwda. Pa ka'yɛwe va hɛ: 
«Kawa yɛ wa?» Ma ke hɛ zhɛnete nda: ka menəhɛnyɛa Ahaziya. «Ghen'yɛ kalə 
kanjiŋwe ŋwalea meghe ba'a ŋwalea male ta meghe.» 

14Ma ke Zhɛhə gezete nda ghena ke mbeli nyi yite le berete: «Kekeseve mə hɛ le 
mpi.» Pa hɛ kekeseve hɛ le mpi, mpəmte hɛ ba'a beteyi geva ta nci kwa belagejia 
ghedəkwəa ka ya wəshi. Pɛtɛa nci ne, wəfaɗemsə bakeghəmbe hɛ, kesərəakɛ 
wəndə Zhɛhə le mpi we. 

Zhɛhə kabegeme le Yonadab 

15Ma kwa slə ŋkɛ tagha kalə mbe kema ɓahwe, begeme hɛ le Yonadab wəzege ta 
Rɛkab, kase ŋkɛ shɛ, pa Zhɛhə njiŋwakɛ ma ke shɛ: Kaganda kwa wənəa ŋa kala 
nya nza ŋa ɗa na? Ma ke Yonadab zhɛnete nda: Tsagha nde, ma nda tsagha nde 
ne ndeke ɗa dzeve ta ŋa ke shɛ, pa Yonadab ndeke nda dzeve. Pa Zhɛhə keseghe 
kadzeme wəmata gədəwəa ŋkɛ. 

16Ma ke shɛ: Mbi ɓə zlaɓe nda nakɛ ɗe ta ɗa na kaɗe Mahwətə. Pa keleke pelɛ 
wəmata gədəwəa ŋkɛ. 

17Ma kwa ntsehe Zhɛhə mbe Samari ne, pɛtɛ mpəmte mbelia Akab nyi mbe 
Samari, pɛtɛ zamte sebe te hɛ kala nya gezete Mahwətə te ghəa ŋkɛ laka mɛa Ɛli. 

Zhɛhə zamte sebe te dzeghe nda melɛ ke Ba'al 

18Pa Zhɛhə tsenete mbeli pɛtɛ ma ke sha hɛ: Nahe Akab kese kamene nda slene 
ke Ba'al, za ma temene nda Zhɛhə. 

19Ma tsetsenya gɛ hekakɛ ɗa mə ka mɛ ŋkwa ta Ba'al pɛtɛ, le ka mene nda slene 
pɛtɛ, le pɛtɛa ka dzeghe nda melɛ, yagha wəndə katene ya kwetɛŋe, kwa nza ŋkɛ 
ne, 'ya katedzeghe nda melɛ nya wəba ke Ba'al: Ma wəndə nya keɗema kese ne, 
kanza ŋkɛ teghweme we, le berete ghereŋe Zhɛhə te ghena shɛ kezha mpə mbeli 
nyi kemene nda slene ke Ba'al. 

20Vatse geze ŋkɛ kezha zlape gəsəkə mbeli kezha Ba'al. Pa mbeli zlapete gəsəkəa 
shɛ. 

21Pa ghwenakɛ mɛ te hɛɗia ka Zhizrɛyɛl pɛtɛ: Pɛtɛa ka mene slene ta Ba'al kase, 
ketene ya kwetɛŋe nya kesema we, pa hɛ dzembe cɛa Ba'al ne viɗi cɛa shɛ. 

22Ma ke Zhɛhə sha wəndə nya keya lekwesa: fəakave lekwesa kezha ka mene 
slene ta Ba'al pɛtɛ. Pa wəndə nyagha fəakave nda ke hɛ. 

23Pa yɛ Zhɛhə lə kadzembe ghɛa Ba'al le Yonadab, wəzege ta Rɛkab, ma ke sha 
ka hawe va Ba'al: «Newemte mə ŋkwa megela kenza ŋkɛ kaɗema nde hawe va 
Shala ta Israyɛl hwa gheyɛ, ama deke ka hawe Ba'al ya teke kaghəa nci.» 

24Pa yɛ Zhɛhə le Yonadab dzembe kezha dzeghe nda yɛ melɛ kejikə ghə ba'a yɛ 
melɛ kwa tere tere ke Ba'al. Nahe Zhɛhə kebeteyi ka sewajɛ deghesemsə pelɛke 
te ŋwela, ma ke sha hɛ: «Ma wəndə nya kembelakɛ wəndə kwetɛŋe hwa mbeli 
nyi teve ŋayɛ nyi 'ya ne, katemte ŋkɛ te ŋkwa ŋkɛ.» 

25Ma kwa kiɗimte dzeghe nda melɛ kwa tere tere hɛ ke Ba'al ne, ma ke Zhɛhə 
sha ka ya ŋkwa ba'a mbelia jama ta ka sewajɛ: Dzembe mə kampəmte hɛ, yagha 
ya kwetɛŋe kashave. Pa hɛ mpəmte hɛ le kafayɛ. Pa ka ya ŋkwa le ka jama jama 
ta ka sewajɛ mpəyi hɛ mbagha, pa hɛ dzembe cɛa Ba'al. 

26Pa hɛ fəakave selə nyi keveyi geva tekeleke mbe ghɛa Ba'al ba'a pa hɛ teremte 
hɛ. 

27Pa hɛ ŋzlamte pa ta Ba'al kaŋzlamte selə nya mbe cɛ ŋkɛ kabeteyi te kəsə pa 
va ɓeshi. 

Zhɛhə, meghea ka Israyɛl 

28Pa Zhɛhə zamte sebe te Ba'al hwa pɛtɛa ka Israyɛl. 

29Ama kesərəakɛ mene fete ta Zhɛrobowam, wəzege ta Nebat, nya kefəame 
mbelia ka Israyɛl mbe mene fete, kaneghamte wəsə kwa mze nya menete mbeli 
kala leve ta sla nya mbe Bɛtɛl ba'a Dan Zhɛhə we. 

30Ma ke Mahwətə sha Zhɛhə ɓiyitsa: Ma kwa nza ŋkɛ nahe na kemenete wəsə 
nya kenza megela kwa ntsə ta ɗa ne, nahe na kemenete nda ke mbelia ghɛa Akab 
kala nya ɗete 'ya, ma ŋwalea ŋa pa te shi kwa wəfaɗe ne, kameghea ka Israyɛl 
tenza hɛ te ŋkwa ŋa. 

31Ya tsagha shɛ ŋkɛ ne, kese Zhɛhə kakele zəzə kwa wənəa ŋkɛ kamene kala nya 
ɗe wəshi mahalegəa Shala Mahwətə ta ka Israyɛl we. Keneghamte jaɗafa nyi 
fəame ka Israyɛl Zhɛrobowam mbe mene ta ŋkɛ we. 

32Ma vəa ŋkwa shɛ ne, nahe Mahwətə keghate shifə hɛɗia ka Israyɛl, pa Hazayɛl 
ɗate hɛ seke laka yayata ghala ta hɛɗia nci pɛtɛ. 

33Laka Zhəwrdɛŋe laka ŋkwa nya same veci, pa ɗate hɛɗia ka Gala'ad pɛtɛ, ŋa ka 
Gad, ŋa ka Rəbɛn, ba'a ŋa Manasɛ, se laka Arowɛr sawa laka hələa Arnon pa va 
Gala'ad ba'a Bashan. 

34Ma kweci ghena ta Zhɛhə nyi ketene ba'a nyi menete ŋkɛ, le yɛ kwelea ŋkɛ ne, 
nahe hɛ kerafeyi geva mbe palepa ta ghena nyi keveci keveci ŋa ka meghea ka 
Israyɛl. 

35-36Pa Zhɛhə menete va bakemsə degheseghəmbe kameghea ka Israyɛl mbe 
meleme Samari. Ma kwa mte ŋkɛ, pa mbeli lamte ŋkɛ mbe Samari. Zhowakaz, 
wəzege ta ŋkɛ nde kelete meghe te ŋkwa ŋkɛ. 

2 Ka Meghea Kɛfi 11 

Atali nde kelete kwele mbe Zhɛrəzalɛm 
(2 WMKM 22.10-12) 

1Atali meghekɛa Ahaziya, ma kwa nakɛ wəzege ta nta nde kemte, pa ŋkɛ lə 
kampəmte hwelefe ta ghɛa meghe. 

2Ama mbe və nya kempə ŋkwa ne, Yoshɛba wəzha ta meghe Zhoram wəzha ta 
meghekɛa Ahaziya, pa kelemte Zhowas wəzege ta Ahaziya kambalemte hwa 
ŋwalea meghe nyi mpəmte hɛ mbeli. Pa veyi mbe cɛ nya bete gezle kehɛ mbeli 
mbe, kawəfərəakɛ hɛ le male nya kedəkwə yagha Atali kanakɛ, vatse nda mtema 
ŋkɛ. 

3Kava ŋkwaŋe ne, nahe ŋkɛ kenza tewəfərə le male nya kedəkwə ŋkɛ mbe ghɛa 
Mahwətə. Atali ya kamale nya kameghe te hɛɗia shɛ. 

Mbeli fikɛ Zhowas kameghe 
(2 WMKM 23.1-21) 

4Ma mbe va kwa mberefaŋe, pa nde dzeghe Shala Yoyada hekakɛ mbelia jama ta 
ka sewajɛa nyi kaka mentiɓə le kweci ka ya ghɛa Shala kadzembe ghɛa Mahwətə. 
Pa ŋkɛ tsahwe ghena le hɛ ba'a gezete nda ke hɛ kazeme fela mbe ghɛa Mahwətə. 
Zhɛne ne, pa ncɛte nda wəzege ta meghe ke hɛ. 

5Ma kwa sebe ta ŋkɛ, ma ke gezave nda ghena ke hɛ: «Wa nya wəsə nya mene yɛ 
nya: ma hwa mbeli nyi kegha ŋa nci slene kamene te veci kezhɛne mpi ne, pa yɛ 
neheve geva mbe mahekene, kwete bela kwetɛŋe ne, kadzeme kaya ghɛa meghe. 

6Kwa bake ta bela ne, kwa mɛ degha ta Səwr, ma kwa mahekene ta bela ne, 
kwetere wəmbəa ka ya ŋkwa: pa yɛ yate ŋkwa kadzeki. 

7Ma kweci bela bake nyi keɗema te slene te veci kezhɛne mpi ne, kase kaya cɛa 
Mahwətə nya nza meghe nya kawəzege nya mbe. 

8Pɛtɛa ka sewajɛ le wəshi kempa yitea dzeve. Terasle nza yɛ yitea meghe shɛ ŋkɛ 
kashave ba'a shɛ ŋkɛ kadzeki ghɛ. Yayata wəndə nya kehende geva kadzete 
ŋkwa nya nza yɛ ne, mtiwə nza ŋkɛ.» 

9Pa mbelia jama ta wəvəsəa ka sewajɛ menete kala nya gezave nda nde dzeghe 
Shala Yoyada ke hɛ, pa hɛ fəte mbelia nci kedzete slene te veci kezhɛne mpi le 

nyi kekiɗimte ŋa nci slene hwa veci kezhɛne mpi kalə sha Yoyada, nde dzeghe 
Shala. 

10Pa nde dzeghe Shala fəave nda yɛ megha le yɛ geləa David nyi kese mbe ghɛa 
Mahwətə ke hɛ. 

11Dzasle ka sewajɛ dzaslete meghe, pɛtɛa nci le wəshi kempa yitea dzeve, se laka 
bela kwa zeme hwa'a laka bela kwa gwela va ghɛa Shala, terasle yitea reghwetɛ. 

12Pa Yoyada kelakave Zhowas wəzege ta meghe, kaveyi nda derə mbe ghə ba'a 
wəshi nyi kencɛ nza ta ŋkɛ kameghe. Pa mbeli veyi ŋkɛ tekeleke kameghe laka 
sheke n'yi kwa ghəa ŋkɛ. Taghanyɛ ne, ntake mbeli pɛtɛ kampi dzeve, ma ke hɛ 
sha kaka: «Hɛyi ŋa Shala meghe.» 

13Ma kwa fate gaka ta ka ya ŋkwa le yɛ mbeli Atali ne, pa ŋkɛ lə kadzehwa mbeli 
nyi kwele kwele mbe ghɛa Mahwətə. 

14Pa nakɛ meghe nya kwa teve meslete vare selə nya mbe cɛa shɛ kala wəsə 
keshi. Mbelia jama ta ka sewajɛ le ka vɛ veke meslete yitea meghe. Pɛtɛ mbeli 
nyi te hɛɗia shɛ kazlama, kavɛ veke ka vɛ veke. Pa Atali ŋkwahemte lekwesa ta 
nta katsa lewela: Nahe mbeli kepamte ɗa gɛ! Nahe mbeli kepamte ɗa gɛ! 

15Kaɗe Yoyada kapesle mbeli mbe ghɛa Mahwətə we. Ma ke sha wəndə kwelea 
ka sewajɛ: «Kelemte mə shave hwa mbeli kajive te ŋwela, ma yayata wəndə nya 
ketəkwə təkwə ne, pa mbeli peslekɛ le kafayɛ.» 

16Pa mbeli keseve kakeleghe kadzeki ghɛa meghe laka hweŋkwa nya dzeki 
gədəwə kwa, tsagha peslekɛ hɛ. 

17Pa Yoyada menete jikə geva kwelɛ yɛ meghe le mbelia ŋkɛ ba'a Mahwətə. Nda 
zhɛrete geva hɛ kambelia Mahwətə. Pa ŋkɛ menete jikə geva kwelɛ yɛ mbeli le 
meghe perə. 

18Pa mbeli pɛtɛ lə kampəmte ghɛa Ba'al, pa hɛ tsəhwəmte yɛ reghwetɛ ba'a yɛ 
pa ta yɛ shala ta ŋkɛ, pa hɛ peslekɛ Matan, nde dzeghe nda melɛ ke Ba'al te kema 
ta yɛ reghwetɛ. Pa Yoyada veyi mbeli kaya ghɛa Mahwətə. 

19Pa Yoyada tsenete ka meghea ka sewajɛ nyi kamentiɓə le kaya ŋkwa le mbeli 
pɛtɛ, kakelete meghe shave mbe cɛa Mahwətə kakeleghe kadzeki ghɛa meghe 
laka mɛ degha ta kaya ŋkwa, ntishɛ Zhowas pelɛ pasla ta ka meghe, 

20pa pɛtɛa mbeli nyi te hɛɗia shɛ zlamate zlama. Nahe hɛɗi kenza gweɗakwe kwa 
sebe ta nya peslekɛ Atali mbeli le hwa ki ghɛa meghe. 

2 Ka Meghea Kɛfi 12 

Zhowas, meghea ka Zhəwda 
(2 WMKM 24.1-3) 

1Ma Zhowas ne, mberefaŋe va ta ŋkɛ nda dzembe meghe ŋkɛ. 

2Te vəa meghea Zhɛhə hwa ka Israyɛl nda kelete meghe Zhowas. Deke 
mberefaŋe nda va ta ŋkɛ, nda kelete meghea ka Zhəwda ŋkɛ. Va wəfaɗemsə 
menete ŋkɛ kameghe mbe Zhɛrəzalɛm. Nahe sləa meghekɛ kenza kaSibiya, 
wəzha ta ka Bɛrshɛba. 

3Wəsə ganyɛ yamene Zhowas kwa kema ta Mahwətə mbe nza ta mpia ŋkɛ pɛtɛ, 
kwa nza nde nahe Yoyada ketekete nda megela. 

4Ama kezamte geva kələŋə nyi dzeghe melɛ mbeli hwa hɛ we, mba mbeli kalə 
kadzeghe melɛ ba'a katere 'wərdə hwa hɛ. 

Zhowas hite ghɛa Shala 
(2 WMKM 24.4-14) 

5Ma ke Zhowas sha nde dzeghe Shala te kwete hɛ: «Nahe ŋkɛ kehi katsene pɛtɛa 
cɛdɛ nyi kedzembe ghɛa Shala kezha slene ta Mahwətə yɛ: cɛdɛ nyi kese te 
jaɓeregwale ba'a kele mbeli kase le ɗe ta nci. Tseneke ŋkɛ laka ka tsene cɛdɛ. 
Kwa sebe ta ŋkɛ, katemene slene le cɛdɛa shɛ kezha hi ghɛa Shala, te yayata 
ŋkwa nya nza bezenyɛ ŋkɛ. 

6Pa ka dzeghe Shala kakele kezha ghəa nci, yayata wəndəa nci shave mbe wəsə 
nya ɗepe ŋkɛ, ama pa hɛ hite ghɛa Shala, te yayata ŋkwa nya beze ŋkɛ.» 

7Ama mbe va nyi menete nyi ŋkɛ bakemsə mahekeneghəmbe mbe meghe ne, 
kenaka ka dzeghe Shala kahite ŋkwa nya mbe ghɛa shɛ we. 

8Pa meghe Zhowas hekakɛ Yoyada nde dzeghe Shala le kweci ka dzeghe Shala 
ma ke sha hɛ: «Wa raberə nda ɗema yɛ kehite ghɛa Shala wa? Ma tsetse ŋkɛ kala 
nya ne, mba yɛ kazhɛne kakele cɛdɛ nyi kele yɛ mbelia ŋayɛ nyi ketsene we. 
Sərəakɛ mə kezha hi ghɛa Shala.» 

9Pa Yoyada nde dzeghe Shala ɗema kele cɛdɛ va mbeli kenaka kahite ŋkwa nya 
mbe ghɛa Shala perə we. 

10Pa nde dzeghe Shala Yoyada menete səndəkwə, ntsate wəfela te wəsə nya mɛ 
ba'a veyi ŋkɛ vare reghwetɛ, laka bela kwa zeme ta ŋkwa nya dzembe mbeli 
kadzembe ghɛa Mahwətə. Ma nde dzeghe Shala nya ki ghɛa shɛ ne, pa beteyi 
cɛdɛ nyi keleke mbeli kwa. 

11Ma kwa nakɛ ŋkɛ kwele kwele cɛdɛ kwa səndəkwə ne, pa hɛ hekakɛ nde rafe 
wəshi ba'a wəndə kwelea ka dzeghe Shala, nyi kelete cɛdɛa shɛ ba'a nyi 
kedzeghete ɗaŋeɗa ta ŋkɛ. 

12Ma kwa ɓelamte cɛdɛ mbeli ne, pa mbeli shɛ va wəndə nya kekelete slenea shɛ 
ba'a mbeli nyi kenewe slenea shɛ kezha ŋki nda ke ka mene slene ba'a ka baŋe 
ŋkwa, 

13ke ka ŋa ŋkwa ba'a ka tsehe pelɛ. Wərə hɛ kapave sheghwə ba'a pelɛ nyi 
ketsehe tsehe, tsagha kweci wəshi nyi kehi kezha hi ta ghɛa Shala. 

14Kamene kweci wəshi mbeli le mze kwa tɛawetɛa shɛ, ya yɛ tsə, ya wəshi 
kepesle paterela, ya yɛ kwenə kesheke mimi, ya yɛ veke, ya kweci wəshi mze 
kwa tere tere keɗema mze kwa tɛawetɛa we. 

15Kave pɛtɛa mze kwa tɛawetɛa shɛ mbeli ke mbeli nyi te ghəa slenea shɛ kezha 
mene wəshi nyi nakɛ mbeli gare hite mbe ghɛa Mahwətə. 

16Kazele mbeli kanewe ghena ta cɛdɛ nyi ŋki nda hɛ ke ka mene slene we, kwa 
nza ŋkɛ mbe mene hɛ kakwa gezleŋema ghə. 

17Ma cɛdɛa melɛ kedimə ghə ba'a melɛ kekele jaɗafa seyi te wənə ne, kabete hɛ 
mbeli kwa səndəkwə we, ama kaŋa ka dzeghe Shala hɛ. 

Kwa keɗaŋe ta vəa meghea Zhowas 
(2 WMKM 24.23-27) 

18Ma mbe vəa shɛ ne, pa Hazayɛl meghea ka Siri, se kampa le meleme ta Gat. Ma 
kwa kelehwe ŋkɛ, pa zəzəte kalə kampa le Zhɛrəzalɛm. 

19Tewə ketemə, pa Zhowas tsenete wəshi nyi nza zləvə te mbe ghɛa Shala nyi 
tsenete ka shihɛnyɛ, meghea ka Zhəwda, Zhozafat, Zhoram le Ahaziya, pa le nyi 
ndeke nda ŋkɛ ke Mahwətə le ghəa ŋkɛ, tsagha pɛtɛa mze kwa tere tere nyi 
beteyi mbeli mbe cɛ kebete wəshi nyi nza zləvə te hɛ ta ghɛa Shala le nyi ki ghɛa 
meghe. Pa fəave nda pɛtɛ kawəsə gəmə ke meghe Hazayɛl, ca pa ɗema lə kampa 
le Zhɛrəzalɛm. 

20Ma nyi ketene ghena ta Zhowas le wəshi nyi menete ŋkɛ ne, na nahe hɛ kenza 
kerafe rafe mbe palepa ta wəshi nyi menete ka meghea ka Zhəwda. 

21Pa mbelia jama ta ka sewajɛa ŋkɛ peslekɛ mbe Bɛt-Milo nya kwa ŋkwa 
kedzawa Sila. 

22Yɛ Yozabad, wəzege ta Shimɛyat, le Yozabad wəzege ta Shomɛr, ka mene slene 
ta ŋkɛ kampave kamte. Pa mbeli lamte ŋkɛ hwa ka yitehɛnyɛ mbe meleme ta 
David. Pa wəzege ta ŋkɛ Amasiya dzete meghe te ŋkwa ŋkɛ. 

2 Ka Meghea Kɛfi 13 

Zhowakaz meghea ka Israyɛl 

1Ma mbe kwa bakemsə mahekeneghəmbe ta va ta Zhowas wəzege ta Ahaziya 
mbe meghe, ka meghea ka Zhəwda, Zhowakaz wəzege ta Zhɛhə ya kameghe hwa 
ka Israyɛl mbe Samari. Va meŋe mberefaŋeghəmbe menete ŋkɛ te meghe. 

2Wəshi nyi ɗema Mahwətə yamene ŋkɛ. Kefɛake geva kemene jaɗafa ta 
Zhɛrobowam wəzege ta Nebat we, nya ketsəkwəte ka Israyɛl yitea jaɗafa 
kamene. 

3Pa Mahwətə hwepete wənə va ka Israyɛl ba'a fəyi hɛ mbe dzeve ta Hazayɛl, 
meghea ka Siri, kwa sebe ta ŋkɛ ɓiyitsa pa mbe dzeve wəzege ta ŋkɛ Bɛn-Hadad. 
Nahe ŋkɛ ketemə kwele kwele. 

4Ama pa Zhowakaz səkwəte Mahwətə kezha gweɗakwete geva wənəa ŋkɛ. Pa 
fate kwa nakɛ ŋkɛ tsema tsema sa nda yaka meghea ka Siri ke ka Israyɛl, 

5pa Mahwətə ndeke nda wəndə kembele hɛ ke ka Israyɛl nya kembalemte hɛ va 
berete ta ka Siri. Se te nyagha və, kwelɛŋe nza ta ka Israyɛl kala kwa ghate. 

6Ndagwara kesərəakɛ mene fete ta Zhɛrobowam le yɛ mbelia ghɛa ŋkɛ ŋkɛ we, 
kwa nza ŋkɛ Zhɛrobowam nde tsəkwəyite mbelia ka Israyɛl yitea mene fete. Pa 
le selə nya keveyi geva kaŋa Ashɛra nya veyi mbeli kala shala meslete mbe 
Samari. 

7Ma te kwa keɗaŋe, ma ka sewajɛa Zhowakaz ne, kandakɛ mcɛfemsə ka gədəwə 
we meŋe wəmata gədəwə ba'a 10.000 ka sewajɛ. Kwa nza ŋkɛ nahe meghea ka 
Siri kezamte hɛ kwele kwele, ɓɛhwɛ tenakɛ hɛ ŋkɛ dzeyi mɛa hweŋkwa. 

8Ma nyi ketene ghena ta Zhowakaz nahe hɛ kenza kerafe rafe mbe palepa ta 
wəshi nyi menete ka meghea ka Israyɛl. Nahe mbeli kegezete wəshi nyi menete 
ŋkɛ ba'a ntsə geva nya ncɛte ŋkɛ. 

9Ma kwa mte ŋkɛ ne, pa mbeli lamte ŋkɛ mbe Samari. Wəzege ta ŋkɛ Zhowas nde 
kelete meghe te ŋkwa ŋkɛ. 

Zhowas meghea ka Israyɛl 

10Ma mbe kwa mahekenemsə mberefaŋeghəmbe va ta Zhowas kameghea ka 
Zhəwda, Zhowas wəzege ta Zhowakaz ya kameghea ka Israyɛl mbe Samari. 
Meŋe ŋkwaŋeghəmbe menete va ŋkɛ te meghe. 

11Wəshi nyi kehima yamene ŋkɛ kwa kema ta Mahwətə, kesərəakɛ mene jaɗafa 
nyi se Zhɛrobowam wəzege ta Nebat, nya ketsəkwəame ka Israyɛl mbe mene 
jaɗafa kamene ŋkɛ we. 

12Ma ghena ta Zhowas nyi ketene ne, nahe hɛ kerafeyi geva mbe palepa ta slene 
ta ka meghea ka Israyɛl. Pɛtɛ mbeli gezete wəshi nyi menete ŋkɛ mbe, ba'a ntsə 
geva ta ŋkɛ nya ncɛte ŋkɛ kwa ɗate Amasiya ŋkɛ meghea ka Zhəwda. 

13Ma kwa mte ŋkɛ ne, pa mbeli lamte ŋkɛ mbe Samari kwa kwele ta ka meghea 
ka Israyɛl. Zhɛrobowam nde kelete meghe. 

Ɛlizɛ kancɛ hərə nya hərəte ka Siri mbeli 

14Ma kwa keseve Ɛlizɛ zereghwe takwa ŋkɛ katemte ne, pa Zhowas meghea ka 
Israyɛl se shɛ. Bərəɓə kənə, kanehwene: «Yiteyɛ ɗa! Yiteyɛ ɗa! Za ma na ke 
wəmata gədəwə pɛtɛ ba'a ka zleɗe gədəwəa lɛməa pɛtɛa ka Israyɛl!» 

15Ma ke Ɛlizɛ shɛ: «Kelete rəgi pa na sha yɛ have kwa.» Pa meghe kelete rəgi ba'a 
yɛ have. 

16-17Ma ke Ɛlizɛ shɛ: «Ghwenemte wəfela ta cɛ laka ŋkwa nya same veci.» Pa 
meghe ghwenemte. «Kelete rəgia ŋa benakete», ke nde mɛ ŋkwa shɛ zhɛkwa. Pa 
meghe kelete rəgi. Pa Ɛlizɛ dapeyi ŋa ŋkɛ dzeve te ŋa meghe ba'a gezete nda 
kahe rəgi. Ma kwa hete meghe ne, ma ke nde mɛ ŋkwa tsate lewela: Ma have nya 
ne, hərə ŋkwa nya kese va Mahwətə yageze ŋkɛ, hərə ta ka sewajɛa ka Siri! 
Kaganda ne, katempə ka Siri na kwa Afɛk. 

18Ma ke Ɛlizɛ shɛ kwa sebe ta ŋkɛ: «Fəte kweci have.» Pa meghe fəte yɛ have. Ma 
ke nde mɛ ŋkwa shɛ: «Heyi mbe hɛɗi!» Pa meghe heyi mbe hɛɗi mahekene zhigə 
ba'a nzanyɛ. 

19Pa nde mɛ ŋkwa hwepete wənə ve, ma ke shɛ: «Ma ya nahe na kehekɛ hɛɗi 
mcɛfe zhigə keɗema ŋkwaŋe zhigə ne, nza wərə na kampəmte ka Siri kaghala 
ghala. Ma tsetsenya ne, deke mahekene zhigə teɗa hɛ na.» 

20Mtiwə Ɛlizɛ pa mbeli lamte. Keva keva se wəvəsəa ka mefətekwəa ka sewajɛa 
ka Mowab kadzembe hɛɗia ka Israyɛl. 

21Ma te kwete hɛ ne, pa mbeli nyi kelə kalamte wəndə nakɛ kwete wəvəsəa shɛ. 
Pa hɛ negheyi wəndə kemte mte kwa kwele ta Ɛlizɛ kahwɛ nci. Ma kwa kwaɗakɛ 
'yɛ'yɛa Ɛlizɛ wəndə kemte mte ne, pa zhɛneke wənə ba'a satenyɛ. 

Hərə nya hərəte ka Siri mbeli 

22Nahe Hazayɛl, meghea ka Siri kesahwe nda yaka ke ka Israyɛl te vəa meghea 
Zhowakaz pɛtɛ. 

23Ama Mahwətə, mbe zeɗea mehele ta ŋkɛ ne, te kwa keɗaŋe ne, pa zhɛakɛ heli 
yitea hɛ. Pa kelemte nda ghena shɛ te wənə ke hɛ, tewəmbəreke jikə geva nya 
menete ŋkɛ le Abraham, le Izak ba'a le Zhakob, pa belewəmte za sebe te hɛ, 
kenaka ŋkɛ kaŋkamte hɛ cakeɗake yitea ghəa ŋkɛ te vəa shɛ we. 

24Ma kwa mte Hazayɛl ne, wəzege ta ŋkɛ Bɛn-Hadad ya kameghea ka Siri kwa 
sebe ta ŋkɛ. 

25Taghanyɛ pa Zhowas fəhwe meleme ta ka Israyɛl nyi va Hazayɛl kwa fəhwe 
ŋkɛ va yitenyɛ Zhowakaz mbe meghe ŋkɛ vəa ŋkwa shɛ. Mahekene zhigə ɗate 
Bɛn-Hadad Zhowas, pa zhɛneve meleme ta ŋkɛ pɛtɛ. 

2 Ka Meghea Kɛfi 14 

Amasiya meghea ka Zhəwda 
(2 WMKM 25.1-4, 11-12, 17-28; 26.1-2) 

1Mbe kwa meŋe ta va ta Zhowas wəzege ta Zhowakaz mbe meghe, kameghea ka 
Israyɛl ne, Amasiya nde kelete meghea ka Zhəwda te ŋkwa Zhowas yitenyɛ. 

2Va ta ŋkɛ bakemsə mcɛfeghəmbe nda dzete meghe ŋkɛ, pa ŋkɛ menete va 
bakemsə meslighəmbe kameghe mbe Zhɛrəzalɛm. Ma meghekɛ ne, wəzha ta ka 
Zhɛrəzalɛm nde, Yowadan sləa nta. 

3Wəsə nya ganyɛ kwa ta Mahwətə yamene Amasiya, ama kala ŋa shinyɛ ŋkɛ 
David we. Yipə yipə le ŋa yitenyɛ Zhowas mene ŋkɛ. 

4Kezamte yɛ kələ kedzeghe melɛ ŋkɛ we. Mba mbeli kalə kadzeghe melɛ le wəshi 
keseɗa ba'a katere 'wərdə te hɛ. 

5Ma kwa ntishɛte geva meghea Amasiya tiɗiɗi gɛ ne, pa mpəmte ka jama jama 
nyi kepeslekɛ yitenyɛ meghe Zhowas. 

6Ama pa sərəakɛ ŋwalea mbeli nyi mpəmte ŋkɛ, kezha yipə ghena nyi kerafete 
geva mbe palepa ta wəsə mahalegəa Moyize. Kwa nza ŋkɛ Mahwətə nde gezeyi 
ghena shɛ: «Kampə ka yitehɛnyɛa ŋwale mbeli te fete ta ŋwalea nci we, tsagha 
ŋwale ɓiyitsa te fete ta yitenyɛ hɛ we. Ama te fete ta ŋkɛ pesle wəndə mbeli.» 

7Amasiya nde mpəmte ka sewajɛa ka Ɛdom slibə meŋe kwa zlərəa Ghwene. Ma 
mbe mpa ne, pa kelehwe meleme ta Sɛla, ŋkwa nya hekate nda slə mbeli 
kaYoktɛl, gheŋkɛ ya kasləa ŋkɛ pa ɓeshi. 

8Pa Amasiya ghwenakɛ nda mɛ ke meghea ka Israyɛl, Zhowas, wəzege ta 
Zhowakaz shia Zhɛhə. Ma ke shɛ: «Nde! Gheɓə kampa!» 

9Ma ke Zhowas zhɛnete nda ke Amasiya: «Ma vəashi ne, le kwete ghɛa wəfe shɛ 
pelɛ ghweme ta Liban katigə. Pa ŋkɛ 'yɛwakɛ va lekeleke nya mbe Liban kave 
nda wəzha ta ŋkɛ kamale ke wəzege ta ŋkɛ. Ama pa wəsə keseɗa nya hwa gamba 
ta Liban dzembe ghɛa wəfea shɛ ba'a ŋkeɗemte ŋkɛ.» 

10Ma ke Zhowas shɛ: «Ma va nya ɗate ka Ɛdom na ne, vatse mene fege na! 
Gwəfəte ghə yitea zləvəa ŋa, nza mbe meleme ta ŋa! Wa raberə ɗe na kaghate 
mpa nya ketezhɛre ŋa mehele te kwa keɗaŋe wa?» Nya nza mbeli kapeslekɛ ŋa 
ba'a kampəmte ka sewajɛa ka Zhəwda pɛtɛ. 

11Ama kese Amasiya kafe ghena shɛ we. Ca pa Zhowas meghea ka Israyɛl tsenete 
ka sewajɛa ŋkɛ. Begeme ka sewajɛa ŋkɛ le ŋa Amasiya kwa Bɛt-Shɛmɛsh te hɛɗia 
Zhəwda. 

12Pa ka sewajɛa ka Israyɛl mpəakawa ŋa ka Zhəwda, pɛtɛ nyi ketene ka sewajɛa 
ka Zhəwda hwɛnji kalə sha ghɛa nci. 

13Kwa Bɛt-Shɛmɛsh, Zhowas meghea ka Israyɛl kesehwe Amasiya meghea ka 
Zhəwda kaveyi kwa daŋgayɛ, wəzege ta Zhowas ba'a shia Ahaziya. Pa slə tagha 
kadzeme Zhɛrəzalɛm kaŋzlamte zlia meleme takwa yitea mɛtre gwəmsə bake, 
kwelɛ tepe ta mɛ degha ta Ɛfrayim le ŋkwa nya gwekwe zli. 

14Pa hɛ fəhwe mze kwa tere tere, mze kwa tɛawetɛa ba'a pɛtɛa wəshi nyi nza 
zləvə te hɛ nyi mbe ghɛa Mahwətə ba'a nyi ki ghɛa meghe. Pa hɛ keseve mbeli 
perə, pa hɛ zhɛneghe geva kadzembe Samari. 

15Ma nyi ketene ghena ta Zhowas ne, nahe hɛ kenza kerafe rafe mbe palepa ta 
wəshi nyi menete ka meghea ka Israyɛl. Mbe gezete wəshi nyi menete ŋkɛ, le 
hwepe ghə nya menete ŋkɛ le mpa nya mpate hɛ Amasiya meghea ka Zhəwda. 

16Ma kwa mte Zhowas ne, pa mbeli lamte ŋkɛ kwa kwele ta ka meghea ka Israyɛl. 
Zhɛrobowam wəzege ta ŋkɛ nde kelete meghe kwa sebe ta ŋkɛ. 

17Ma kwa sebe ta mte ta Zhowas meghea ka Israyɛl, meŋe mcɛfeghəmbe menete 
va ta Amasiya meghea ka Zhəwda kwa sebe ta ŋkɛ. 

18Ma nyi ketene ghena ta Amasiya ne nahe hɛ kenza kerafe rafe mbe palepa nya 
nza slene ta ka meghea ka Zhəwda mbe hɛ. 

19Kwa Zhɛrəzalɛm ne, pa mbeli tsate ghena yitea Amasiya. Pa ŋkɛ hwɛnyɛ 
kadzembe Lakish. Pa mbeli kekave ŋkɛ ba'a peslekɛ ŋkɛ te ŋkwa shɛ. 

20Pa mbeli keleke wəndə kemte mtea ŋkɛ kase kadzembe Zhɛrəzalɛm kwa 
wəmata, kwele kwele gədəwə yite kantsehe, pa mbeli lamte ŋkɛ kwa kwele ta 
mbelia nci te meleme ta David. 

21Nahe Azariya, wəzege ta Amasiya kemenete va meŋe ŋkwaŋeghəmbe nda veyi 
ŋkɛ ka Zhəwda kameghe te ŋkwa yitenyɛ. 

22Gheŋkɛ nde zehwe meleme ta ka Ɛlat, pa zhɛne kaŋate kazhɛnave nda ke 
meghea ka Zhəwda kwa sebe ta mte ta yitenyɛ. 

Zhɛrobowam nde bake, meghea ka Israyɛl 

23Ma mbe kwa meŋe mcɛfeghəmbe ta va ta Amasiya meghea ka Zhəwda, wəzege 
ta Zhowas, pa Zhɛrobowam wəzege ta Zhowas meghea ka Israyɛl kelete meghe 
mbe Samari, pa ŋkɛ menete va wəfaɗemsə kwetɛŋeghəmbe kameghe. 

24Wəsə nya keɗema kehi yamene ŋkɛ kwa kema ta Mahwətə. Zhɛrobowam 
wəzege ta Nebat nde tekete nda mene jaɗafa ke mbeli, pa nyagha meghe kamene 
jaɗafa kala ŋa ŋkɛa shɛ yipə yipə. 

25Pa kelehwe ŋkwa nyi kaŋa ka Israyɛl, se te Lebo-Hamat laka bela kwa gwela 
hwa'a kwa Ndərəa Kemte laka bela kwa zeme. Kala nya gezete nde mɛ ŋkwa 
Zhonas, wəzege ta Amitay nde Gat-Hɛfɛr le ghena nya kese va Shala Mahwətə ta 
ka Israyɛl. 

26Ma kwa nakɛ yaka nya Mahwətə, nya te meghea shɛ. Wəndə shɛ nya kenza 
kakemanakɛ ka Israyɛl we, ya mava ya mamza. 

27Ama kezəzəte Mahwətə kazamte hɛ bətə we. Vatse mbeleke hɛ ŋkɛ shave mbe 
dzeve ta Zhɛrobowam wəzege ta Zhowas. 

28Ma ghena ta Zhɛrobowam nyi ketene ne, nahe hɛ kenza kerafe rafe mbe palepa 
nyi nza slene ta ka meghea ka Israyɛl. Kageze pɛtɛa wəshi nyi menete ŋkɛ, ntsə 
geva ta ŋkɛ mbe mpa ba'a tsema tsema zhɛnave nda Damas ba'a Hamat, meleme 
nyi kese mbe hɛɗi meghea David ŋkɛ ke Israyɛl. 

29Ma kwa mte Zhɛrobowam, pa mbeli lamte ŋkɛ mbe Samari kwa kwele ta ka 
meghea ka Israyɛl, Zakari wəzege ta ŋkɛ nde kelete meghe te ŋkwa ŋkɛ. 

2 Ka Meghea Kɛfi 15 

Azariya meghea ka Zhəwda 
(2 WMKM 26.3-4, 21-23) 

1Ma mbe kwa bakemsə mberefaŋeghəmbe ta va ta Zhɛrobowam mbe meghe te 
ghəa ka Israyɛl ne, Azariya wəzege ta Amasiya nde kelete meghe mbe Zhəwda. 

2Va ta ŋkɛ meŋe ŋkwaŋeghəmbe nda dzembe meghe ŋkɛ, pa ŋkɛ menete va 
mcɛfemsə bakeghəmbe kameghe mbe Zhɛrəzalɛm. Wəzha ta ka Zhɛrəzalɛm 
meghekɛ, Yekoliya sləa nta. 

3Wəsə nya kehi yamene Azariya kwa ta Mahwətə, kala yitenyɛ Amasiya. 

4Ya tsagha shɛ ŋkɛ ne, ashɛ keŋzlamte kələŋə nyi dzeghe melɛ mbeli te we. Mba 
mbeli kalə dzeghe melɛ le wəshi keseɗa ba'a katere 'wərdə kwa hə hə. 

5Pa Mahwətə vate zereghwe ta derena kwele kwele te meghe Azariya: mba 
derena shɛ te pa te mte ta ŋkɛ. Pa kanza le ŋa ŋkɛ ghɛ cakeɗa cakeɗa le mbeli. 
Wəzege ta ŋkɛ Yotam, wəndə kwele nya te ghəa ghɛa meghe, pa kasleke mbeli 
nyi te hɛɗia shɛ. 

6Ma nyi ketene ghena ta Azariya ne, nahe hɛ kenza kerafe rafe mbe palepa ta 
wəshi nyi menete ka meghea ka Zhəwda. 

7Ma kwa mte ŋkɛ, pa mbeli lamte ŋkɛ kwa kwele ta mbelia nci mbe meleme ta 
David. Yotam, wəzege ta ŋkɛ nde kelete meghe te ŋkwa ŋkɛ. 

Zakari ya kameghea ka Israyɛl 

8Ma mbe va ta Azariya mahekenemsə degheseghəmbe mbe meghea ka Zhəwda, 
Zakari wəzege ta Zhɛrobowam ya kameghea ka Israyɛl mbe Samari. Deke 
ŋkwaŋe terea ŋkɛ mbe meghe. 

9Wəsə nya kehima kwa kema ta Mahwətə yamene ŋkɛ, kala ka shihɛnyɛ. 
Kesərəakɛ mene jaɗafa nyi kala ŋa Zhɛrobowam wəzege ta Nebat nya 
ketsəkwəame ka Israyɛl mbe mene jaɗafa ŋkɛ we. 

10Shaləwm, wəzege ta Yabɛsh, tsate ghena yite, peslekɛ ŋkɛ te ŋwela kwa ntsə 
ta mbeli, pa dzete meghe te ŋkwa ŋkɛ. 

11Ma nyi ketene ghena ta Zakari ne, nahe hɛ kenza kerafe rafe mbe palepa ta 
slene ta ka meghea ka Israyɛl. 

12Tsetse yipəte geva ghena nya gezete nda Mahwətə ke Zhɛhə: «Ka shihɛ ŋa pa 
te kwa wəfaɗe ta shi ne, kamene meghe hɛ te ŋkwa ŋa hwa ka Israyɛl.» 

Shaləwm, ya kameghea ka Israyɛl 

13Shaləwm wəzege ta Yabɛsh, kekelete meghea ka Israyɛl mbe va kwa 
mahekenemsə meslighəmbe ta Azariya kameghea ka Zhəwda. Ama deke tere 
kwetɛŋe menete ŋkɛ te meghe mbe Samari. 

14Pa Menahɛm wəzege ta Gadi, se shave mbe Tirsa, kadzembe Samari, pa peslekɛ 
Shaləwm. Pa kelete meghe te ŋkwa ŋkɛ. 

15Ma nyi ketene ghena ta Shaləwm ne, nahe hɛ kenza kerafe rafe mbe palepa ta 
slene ta ka meghea ka Israyɛl. Pa mbeli tsate ghena yitea Zakari. 

16Pa Menahɛm ɗate meleme ta ka Tifsa. Kampəkawa mbeli nyi mbe ba'a 
kabezemte hɛɗi nyi laka ŋkwa shɛ slə mbe Tirsa pa mbe Tifsa. Ma nda ɗa 
melemea shɛ ŋkɛ ne, kwa ɗema mbeli kepele nda ŋkwa kedzembe meleme, 
perawemte hwə te mi nyi le hwə pɛtɛ. 

Menahɛm, ya kameghea ka Israyɛl 

17Mbe va kwa mahekenemsə meslighəmbe ta va ta Azariya te meghea ka 
Zhəwda, Menahɛm wəzege ta Gadi, ya kameghea ka Israyɛl. Va meŋe menete ŋkɛ 
te meghe mbe Samari. 

18Mbe nza ta ŋkɛ pɛtɛ ne, wəshi nyi keɗema kehi yamene ŋkɛ kwa kema ta 
Mahwətə, kesərəakɛ mene jaɗafa nyi kala ŋa Zhɛrobowam wəzege ta Nebat we, 
nya ketsəkwəame ka Israyɛl mbe mene jaɗafa. 

19Pa Pəwl, meghea ka Asiri dzembe hɛɗia Israyɛl. Pa Menahɛm ndeke nda kiləwə 
mze kwa ghɛmɛ 30.000 kezha kemane ŋkɛ kave nda berete ke meghea ŋkɛ. 

20Ma nda tsenete cɛdɛ nya Menahɛm ne, jaɓeregwale yatsehete ka Israyɛl. 
Yayata nde mcɛlə ne, dəɓərə mcɛfemsə yaŋki ŋkɛ. Ma vəa ŋkwa nya fəave nda 
dəɓərəa mze kwa tɛawetɛa shɛhɛ mbeli ke meghea ka Asiri ne, pa slənyɛ te hɛɗia 
ka Israyɛl ba'a zhɛneghe geva kalə sha ghɛa ŋkɛ. 

21Ma nyi ketene ghena ta Menahɛm ne, nahe hɛ kenza kerafe rafe mbe palepa ta 
slene ka meghea ka Israyɛl. 

22Ma kwa mte Menahɛm ne, wəzege ta ŋkɛ Pekahiya ya kameghe te ŋkwa ŋkɛ. 

Pekahiya, ya kameghea ka Israyɛl 

23Ma mbe kwa mcɛfemsə va ta Azariya te meghea ka Zhəwda, Pekahiya wəzege 
ta Menahɛm ya kameghea ka Israyɛl mbe Samari kava bake. 

24Wəshi nyi keɗema kehite geva yamene ŋkɛ kwa kema ta Mahwətə, kesərəakɛ 
mene jaɗafa nya kala ŋa Zhɛrobowam, wəzege ta Nebat, nya ketsəkwəame ka 
Israyɛl mbe mene jaɗafa we. 

25Kwete wəndə Pɛka sləa ŋkɛ, wəzege ta Remaliya, nya kese kawəndə kwelea ka 
sewajɛ kempa, tsate ghena yite. Pa se le mbeli mcɛfemsə se mbe Gala'ad, pa hɛ 
maghe kənə mbe kwete cɛ ki ghɛa meghe. Ma kwa peslekɛ ŋkɛ ne, pa kelete 
meghe te ŋkwa ŋkɛ. 

26Pɛtɛa ghena ta Pekahiya nyi ketene le yɛ slene ta ŋkɛ nahe hɛ kenza kerafe rafe 
mbe palepa ta ka meghea ka Israyɛl. 

Pɛka, ya kameghea ka Israyɛl 

27Ma mbe va kwa mcɛfemsə bakeghəmbe ta Azariya mbe meghe mbe Zhəwda 
ne, Pɛka, wəzege ta Remaliya ya kameghea ka Israyɛl mbe Samari. Bakemsə va 
ta ŋkɛ te meghe. 

28Wəshi nyi keɗema kehite geva yamene ŋkɛ kwa kema ta Mahwətə, kesərəakɛ 
mene jaɗafa nyi kala ŋa Zhɛrobowam wəzege ta Nebat, nya ketsəkwəame ka 
Israyɛl mbe mene jaɗafa ŋkɛ we. 

29Ma vəa ŋkwa nya mene meghe Pɛka mbe ka Israyɛl ne, pa Tɛglat-Falasar 
meghea ka Asiri, pa kelehwe meleme Yon, Abɛl-Maka, Yanowa, Kɛdɛsh ba'a 
Hasor, gheŋkɛ hɛɗia ka Gala'ad, le ŋa ka Galilɛ le pɛtɛa hɛɗia ka Nɛftali. Pa fəghe 
mbelia hɛɗi nyi kadzembe Asiri. 

30Ozɛ wəzege ta Ɛla, pate ŋwashɛ ŋwashɛ yitea Pɛka wəzege ta Remaliya. Pa ŋkɛ 
peslekɛ ŋkɛ ba'a kelehwe meghe. Mbe va kwa bakemsə ta Yotam wəzege ta 
Azariya kameghea ka Zhəwda. 

31Ma nyi ketene ghena ta Pɛka ne, mbe palepa ta ka meghea ka Israyɛl le yɛ slene 
ta ŋkɛ nyi menete ŋkɛ. 

Yotam, ya kameghea ka Zhəwda 
(2 WMKM 27.1-3, 7-9) 

32Ma mbe kwa bake ta va ta Pɛka wəzege ta Remaliya te meghea ka Israyɛl ne, 
Yotam wəzege ta Azariya, nde kelete meghea ka Zhəwda. 

33Va ta ŋkɛ bakemsə mcɛfeghəmbe nda dzembe meghe ŋkɛ, va meŋe 
ŋkwaŋeghəmbe menete ŋkɛ te meghe mbe Zhɛrəzalɛm. Sləa meghekɛ ne, 
Yerəwsha, wəzha ta Sadok. 

34Wəshi nyi ɗe Mahwətə yamene ŋkɛ kala nya menete yitenyɛ Azariya pɛtɛ. 

35Ya tsagha shɛ ŋkɛ ne, kezamte yɛ kələŋə kedzeghe melɛ ŋkɛ we. Mba mbeli 
kasla le mimia wəshi keseɗa ba'a katere 'wərdə kwa hə hə hwa hɛ. Yotam nde 
ŋate mɛa cɛ nya wəba ta ghɛa Shala. 

36Ma nyi ketene ghena ta Yotam ne, mbe palepa ta ka meghea ka Zhəwda le yɛ 
slene nyi menete ŋkɛ. 

37Mbe vəa meghea Yotam ghate ghwene Rɛsin, meghea ka Siri ba'a ŋa Pɛka, le 
ŋa ka Israyɛl, Mahwətə kaɗa hɛɗia Zhəwda. 

38Ma kwa mte Yotam ne, pa mbeli lamte ŋkɛ kwa kwele ta ka keshia nci mbe 
meleme ta David. Wəzege ta ŋkɛ Ahaz nde kelete meghe te ŋkwa ŋkɛ. 

2 Ka Meghea Kɛfi 16 

Ahaz, ya kameghea ka Zhəwda 
(2 WMKM 28.1-27) 

1Ma mbe kwa meŋe mberefaŋeghəmbe ta va ta Pɛka wəzege ta Remaliya, 
kameghea ka Israyɛl, Ahaz wəzege ta Yotam, ya kameghea ka Zhəwda. 

2Va ta ŋkɛ bakemsə nda dzete meghe ŋkɛ, pa ŋkɛ menete va meŋe 
ŋkwaŋeghəmbe mbe Zhɛrəzalɛm, ama ashɛ kamene wəsə nya ɗe Shala Mahwətə 
ta ŋkɛ we, nyi keɗema keyipəte geva le ŋa shinyɛ David. 

3Wəshi nyi menete ka meghea ka Israyɛl yazele ŋkɛ yipə yipə. Pa le wəzege ta 
ŋkɛ dzeghekɛ melɛ ŋkɛ le kala wəsə kwa ndiremi nyi mene hwelefe ta mbeli nyi 
ŋkamte Mahwətə kezha ve nda hɛɗia shɛ ke mbelia ka Israyɛl. 

4Kadzeghe melɛ te ŋkwa nyi veyi nda mbeli ke Gətəli, katere 'wərdə te ŋkwa 
shɛhɛ, pelɛ ghweme nyi nza wəfe ɗɛke ɗɛke. 

5Pa Rɛsin, meghea ka Siri ba'a Pɛka, wəzege ta Remaliya ba'a meghea ka Israyɛl 
se kampa le Ahaz. Pa ŋkɛ have nda ke Zhɛrəzalɛm, ama shaŋe hɛ kahərə ŋkɛ le 
mpa. 

6Te vəa shɛnyɛ pa Rɛsin veyi meleme ta Ɛlat mbe berete ta ka Siri kaya hɛ, kwa 
ŋkamte mbelia ka Zhəwda ŋkɛ. Pa ka Ɛdom se kantishɛ nci mbe pa ɓeshi. 

7Pa Ahaz ghwenakɛ nda ghena ke Tɛglat-Falasar meghea ka Asiri, ma ke shɛ: 
«Nde mene ŋa slene 'ya, wəzege ta ŋa 'ya. Nde kambele ɗa va meghea ka Siri ba'a 
va ka Israyɛl nyi kehave ɗa mpa.» 

8Mbe vəa shɛnyɛ ne, pa tsenete mze kwa tere tere ba'a mze kwa tɛawetɛa nyi 
mbe ghɛa Mahwətə ba'a nyi ki ghɛa ta meghe, pa ghwenave nda ke meghea ka 
Asiri kawəsə gəmə. 

9Pa ŋkɛ menete wəsə nya 'yɛwakɛ Ahaz ve. Pa ŋkɛ lə kezha ha nda mpa ke 
meleme ta Damas, pa kelehwe ŋkɛ, fəhwe mbeli nyi mbe kadzembe Kir. Ma Rɛsin 
le ŋa ŋkɛ ne, pa peslekɛ ŋkɛ. 

10Meghe Ahaz lə kadzembe Damas kezha begeme le Tɛglat-Falasar meghea ka 
Asiri. Ma kwa nakɛ reghwetɛ kedzeghe melɛa nya mbe cɛa ka Damas ŋkɛ ne, pa 

ghweneghe nda pa ta ŋkɛ ba'a nza ta ŋkɛ kadzeme Zhɛrəzalɛm ke Əwriya, nde 
dzeghe Shala. 

11Pa Əwriya ŋate reghwetɛ kala nya ncɛte nda Ahaz kwa ghwenave nda nza ta 
ŋkɛ ŋkɛ, pɛtɛ nahemte slene ta ŋkɛ nda tese Ahaz se mbe Damas. 

12Ma kwa se meghe ne, pa ŋkɛ nakɛ reghwetɛ keŋa ŋa, hendeyite geva yite 

13ba'a dzeghekɛ melɛ kwa tere tere le ghəa ŋkɛ zlaɓe le hə ba'a tɛ, le melɛ nya 
kezha mbeli pɛtɛ, pa ŋkɛ shekaghe mimi kənə reghwetɛ. 

14Pa ŋkɛ kelemte reghwetɛ nya menete mbeli yitea mze kwa tɛawetɛa nya 
keveyi geva kaŋa Mahwətə. Ma reghwetɛa shɛ ne, terasle nde yitea mɛa cɛ nya 
dzembe mbeli kwa, pa veyi talɛ kwetere wəmbəa reghwetɛ nya kamɛnɛfɛ laka 
bela kwa gwela. 

15Yawa, ma ke meghe gezave nda ghena ke nde dzeghe Shala Əwriya: «Deke nya 
wəba nya reghwetɛ yamene slene na te ɓiyitsa. Katedzeghe melɛ kwa tere tere 
na masheke keveci keveci le hə nya kele mbeli kase kala verazle ta veci ke ghə, 
melɛ kwa tere tere kaŋa meghe, zlaɓe le hə, kezha mbeli pɛtɛ ne, hə ba'a tɛ ya 
yite. Katesheke mimia wəshi keseɗa nyi dzeghekɛ melɛ na le na te. Ma reghwetɛ 
nya le mze kwa tɛawetɛa ne, 'ya nde kele zəzə ta nyagha le ghəa ɗa.» 

16Pɛtɛ nde dzeghe Shala Əwriya menete ghena nyi gezeke meghe Ahaz. 

17Pa meghe Ahaz mpəmte selə nya le mze kwa ghwə ghwə, pa kelemte kwenə 
nyi jama jama nyi pelɛ hɛ, pa nya ŋate mbeli kala ndərə nya te wəmbəa slə meŋe 
bakeghəmbe nyi le mze kwa tɛawetɛa, pa veyi kwake te hɛɗi. 

18Ya, ma kezha gwəfə nda ghə ke meghea ka Asiri ne, pa ŋkɛ zhɛremte ŋkwa nya 
ŋate mbeli kaŋa veci kezhɛne mpi mbe ghɛa Mahwətə, ba'a laka “Ŋkwa 
kedzembe ta meghe”, pelɛke te ŋwela. 

19Ma nyi ketene ghena ta Ahaz ne mbe palepa ta ka meghea ka Zhəwda le yɛ 
slene nyi menete ŋkɛ hɛ. 

20Ma kwa mte ŋkɛ ne, pa mbeli lamte ŋkɛ kwa kwele ta ka shihɛnyɛ te meleme 
ta David. Wəzege ta ŋkɛ Ɛzɛkiyas nde kelete meghe te sebe ta ŋkɛ. 

2 Ka Meghea Kɛfi 17 

Ozɛ, meghea ka Israyɛl 

1Ma mbe va kwa meŋe bakeghəmbe ta Ahaz mbe meghea ka Zhəwda, Ozɛ 
wəzege ta Ɛla nde kelete meghe mbe ka Israyɛl mbe Samari. Va mesli menete 
ŋkɛ mbe meghe. 

2Wəshi nyi keɗema megela sha Mahwətə yamene ŋkɛ, ya tsagha shɛ ŋkɛ ne, ashɛ 
kala ŋa kweci ka meghea ka Israyɛl nyi kese te meghe te kema ta ŋkɛ we. 

3Pa Salmanasar meghea ka Asiri, se kampa le. Pa Ozɛ yɛhwe fete ve, ntake 
katsehe nda jaɓeregwale keva keva. 

4Ma temə ɓahwe ne, pa Ozɛ pate ŋwashɛ ŋwashɛ yite: pa ghwenakɛ ŋkwa kalə 
sha meghea ka Ɛzhipte mbe Sayis. Pa ɗema katsehe nda jaɓeregwale ke meghea 
ka Asiri. Ma kwa ɗepete ŋwashɛ ŋwashɛa ŋkɛ Salmanasar ne, pa keseyi Ozɛ kwa 
dəŋwə. 

5Pa zehwe hɛɗi kase kantishɛnyɛ mbe Samari kava mahekene, 

6geze ta ŋkɛ, te kwa mesli ta va ta Ozɛ mbe meghe nda se meghea ka Asiri kakele 
Samari. Pa ŋkɛ fəghe ka Israyɛl kadzembe Asiri ba'a beteyi hɛ te hɛɗia Hala, te 
ŋa Gozan nya hwɛ hələa Habor laka ba'a dzeyi mbe yɛ meleme ta Mɛdi. 

7Ma nda se wəshi nyi kamenete geva ne, kwa menete nda jaɗafa ka Israyɛl ke 
Mahwətə, Shala ta nci nya kembeleke hɛ va Farawon meghea ka Ɛzhipte, 
kakelemte hɛ te hɛɗia shɛ. Va nya nza hɛ kahawe va kweci shala, 

8pa hɛ seneve wəshi keshia felehwe nyi ŋkamte Mahwətə te hɛɗia shɛ kezha veyi 
nda ke ka Israyɛl, tsagha kweci wəshi keshi nyi tekave nda ka meghea kɛfia ka 
Israyɛl ke hɛ. 

9Ghena nyi keɗema kehite geva kageze ne mbe geze hɛ nyi ɗema Shala Mahwətə 
ta nci. Pɛtɛ hɛ ŋate kələŋə kedzeghe melɛ te yayata ŋkwa, tsagha te ŋkwa keya 
ŋkwa kala nyi mbe meleme nyi berete berete, 

10pa ŋkɛ mɓete pelɛ ba'a yɛ selə dzeyi kwa ghəa ghweme ba'a te ŋkwa nya nza 
ghɛa wəfe zhiɓə, 

11kadzeghe melɛ te yayata ŋkwa nyi nza melɛ te, kala nyi mene kweci hwelefefi 
nyi ŋkamte hɛ Mahwətə kezha ve nda ŋkwa ke ka Israyɛl, pa hɛ menete wəshi 
nyi ndiremi ndiremi nyi kehwepete nda wənəa Mahwətə. 

12Ntake hɛ kahawe va wəshi nyi zhɛrete mbeli kala Shala, ya tsema geze 
Mahwətə kaɗema mbeli kamene hɛ. 

13Pa Mahwətə gezete nda ghena kencɛ ntsehwele ke ka Israyɛl le ka Zhəwda laka 
mɛa ka mɛ ŋkwa keghə keghə: «Sərəakɛ mə dzeghwa kwa ndiremia ŋayɛ nyi, 
yɛte nda mə fete ke wəshi mahalegəa ɗa le ghena nyi gezeke 'ya karafete geva 
mbe wəshi mahalegə nyi ndeke nda 'ya ke ka shihɛ ŋayɛ ba'a nahe 'ya kegezave 
ŋayɛ laka ka mɛ ŋkwa nyi ka mene slene ta ɗa.» 

14Ama nahe mbelia shɛhɛ keɗema fa wəsə nya geze nda mbeli ke hɛ. Pa ncɛte 
nza ta nci kaka fama ghena kala ka shihɛ nci, nyi keyɛtema Mahwətə nya kaShala 
ta nci, 

15pa hɛ betakɛ wəshi mahalegəa Shala le yɛ jikə geva nya menete ŋkɛ le ka shihɛ 
nci ba'a le ghena kencɛ ntsehwele nyi gezave nda ŋkɛ ke hɛ, pa hɛ ndeke nda ghə 
ke shala nyi keɗema kanza te nza, ghenci le ghəa nci perə ne, kanzate nza hɛ we, 

pa hɛ zelete yipə pa ta wəshi nyi mene kweci hwelefefi nyi te ghala le hɛ, nyi 
gezete nda Mahwətə ke hɛ mba hɛ keyipə ghə le hɛ. 

16Pa hɛ peleyite se yitea wəshi mahalegəa Shala Mahwətə ta nci, pa hɛ menete 
pa ta leve kwa vɛsə vɛsə ba'a seləa melɛ, ntake hɛ kahawe va wəshi nyi pelɛ yitea 
ghweme, kamene nda slene ke shala Ba'al, 

17kadzeghe nda melɛ hɛ le ŋwalea nci nyi kazhili le nyi kami, pa hɛ lənji yitea 
mene yayata ghwɛ keghə keghə, pa hɛ ndeke nda ghə ke mene wəshi nyi ɗema 
Mahwətə ba'a nyi kehwepe nda wənə. 

18Pa Mahwətə peslaghe hwepe wənəa ŋkɛ kənə ka Israyɛl. Kaɗe ŋkɛ kanewe hɛ 
kwa ntsə ta ŋkɛ we, deke hwelefe ta Zhəwda nde nza mba. 

19Ama mbelia Zhəwda perə ne, pa hɛ ɗema fa nda ghena ke wəshi mahalegəa 
Shala Mahwətə ta nci, pa seneve wəshi keshi nyi kesenji kadzembe ka Israyɛl. 

20Vatse neghamte ka Israyɛl Mahwətə pɛtɛa nci. Pa ŋkɛ fəame hɛ mbe dzeve ta 
mbeli nyi kefə wəshia mbeli kezha ve hawe te hɛ. Kakwa keɗaŋe ne, pa fəmte hɛ 
cakeɗake yitea ghəa ŋkɛ. 

21Ma kwa zləgwəke ka Israyɛl Mahwətə se va vəa meghe nya mene David ne, 
kwa veyi Zhɛrobowam wəzege ta Nebat ka Israyɛl kameghe. Pa ŋkɛ zhɛremte hɛ 
seyi yitea ke Mahwətə ba'a ghweteyi hɛ mbe jaɗafa nyi dzawe dzawe. 

22Se mɛa vəa shɛ ne, kenehe ka Israyɛl le zele sebe te jaɗafa nyi menete 
Zhɛrobowam. 

23Te kwa keɗaŋe ne, kaɗe Mahwətə kanewe hɛ kwa ntsə ta ŋkɛ we, pa ŋkamte 
hɛ kadzeme Asiri, pa ɓeshi mba hɛ pelɛ. Kala nya yipəte geva ghena nyi gezete 
Mahwətə laka ka mene slene ta ŋkɛ ka mɛ ŋkwa. 

Gha ta mbeli kanza mbe Samari 

24Pa meghea ka Asiri fəke ka Babilone, ka Kəwta, ka Ava, ka Hamat ba'a ka 
Sefarvayim ba'a beteyi hɛ mbe Samari te ŋkwa ka Israyɛl nyi fəmte hɛ. Pa mbelia 
shɛhɛ kelehwe Samari ba'a ntishɛnji mbe yɛ melemea shɛhɛ. 

25Ya tsagha shɛ ŋkɛ ne, kese hɛ kahawe va Mahwətə te kwa ghate we. Pa 
Mahwətə ghweneke yɛ nivɛrə kampəmte mbeli kwele kwele hwa hɛ. 

26Pa mbeli gezete nda ke meghea ka Asiri ma mbeli nyi beteyi na mbe Samari ne, 
keɗepe hawe hɛ va shala te hɛɗia shɛ we, vatse nda ghweneke yɛ nivɛrə ŋkɛ 
kezha mpə hɛ. 

27Vatse nda ndeke nda hweŋkwa meghe ke mbeli kakele nde dzeghe Shala nya 
kese mbe Samari ba'a kave ŋkɛ mbe kezha teke nda nyagha mama ta hawe va 
Shala ke mbeli nyi mbe. 

28Tsetse nda se nde dzeghe Shala nya kelehwe mbeli shave mbe Samari 
kazhɛneke geva kase kanza mbe Bɛtɛl kezha teke nda hawe va Mahwətə ke 
mbeli. 

29Ma ya tsagha shɛ ŋkɛ ne, kesərəakɛ menete pa ta ŋa nci hɛ shala kave 
kareghwetɛ nyi ŋate mbeli nyi kese tagha vəashi mbe Samari. Yayata mbelia 
shɛhɛ kamene tsagha mbe meleme nyi nza hɛ mbe: 

30ma mbeli nyi fəke mbeli se mbe Babilone ne, pa ta Səwkot-Benot ŋa nci, nyi 
kese mbe Kəwta ne, Nɛrgal ŋa nci, nyi kese mbe Hamat ne, Ashima ŋa nci, 

31nyi kese mbe Ava ne, Nibaz ba'a Tartak ŋa nci. Ma mbelia ka Sefarvayim ne pa 
le ŋwale dzeghe melɛ hɛ le ke shala Adramɛlɛk ba'a Anamɛlɛk. 

32Mbe hawe hɛ pɛtɛ va Mahwətə perə mewelaɗe. Ma ɓiyitsa ne mbe nta wəndə 
hɛ hwa ghəa nci kanza kande dzeghe melɛa nci ba'a kanza kawəndə nya te ghəa 
nci. 

33Ma laka kwete bela mbe hawe hɛ va Mahwətə, laka kwete ne, mbe dzeghe 
melɛa nci hɛ ke kweci shala, kala wəsə keshi nya te hɛɗia nci nyi se hɛ te. 

34Pa ɓeshi ne, mba hwelefefia nci kazele wəshi keshi nyi vəashi. Kahawe hɛ va 
Mahwətə we. Kazele wəshi nyi gezete hɛ ya wəshi keshia nci hɛ we. Kahawe hɛ 
va wəsə mahalegə ya va ghena nyi gezete nda Mahwətə ke ŋwalea Zhakob nya 
ndeke nda slə ŋkɛ kaIsrayɛl perə we. 

35Ndagwara nahe Mahwətə kemenete jikə geva le hwelefefia Zhakob, ma ke 
gezete ghena ke hɛ: «Hawema yɛ va kweci shala ma. Gwəɗəŋəma yɛ kwa kema 
ta nci ma. Mene nda ma slene yɛ ke hɛ ma ba'a mene nda ma yayata melɛ yɛ ke 
hɛ ma. 

36Deke 'ya kwetɛŋe ɗa yahawe yɛ ve, 'ya Mahwətə nya kefəakave ŋayɛ shave 
mbe Ɛzhipte laka berete ta ɗa nya ɗema mbeli kazereghete. Kwa kema ta ɗa 
gwəɗəŋə yɛ ba'a ke 'ya dzeghe ɗa melɛ yɛ. 

37Katehawe yɛ keveci keveci va ghena, wəshi nyi gezete 'ya ba'a va yɛ ɓela ta 
gəsəkə, geze ta ŋkɛ, wəsə mahalegə nya keleke ŋayɛ 'ya kerafe rafe. Zhɛne ne, 
katehawe yɛ va kweci shala we. 

38Mba ghəa ŋayɛ keza yitea jikə geva nya menete mə le gheyɛ, kazhɛne 'ya 
kageze, hawema yɛ va kweci shala ma. 

39'Ya ya kaMahwətə Shala ta ŋayɛ, nya hawe yɛ ve, kwa nza ŋkɛ deke 'ya kwetɛŋe 
nde nza kambaleke ŋayɛ va ka ghema ta ŋayɛ.» 

40Ama nahe mbelia shɛhɛ keɗema fa. Mba hɛ yitea mene wəshi keshia nci. 

41Kala nya gɛ, laka kwete ŋkwa ne, kahawe hɛ va Mahwətə, ma laka kwete ɓiyitsa 
kahawe hɛ va kweci shala. Kwetere wəmbəa nci ŋwalea nci ba'a ka shihɛ nci mba 
hɛ kamene kala nyagha shɛ pa ɓeshi. 

2 Ka Meghea Kɛfi 18 

Ɛzɛkiyas ya kameghea ka Zhəwda 
(2 WMKM 29.1-2; 31.1) 

1Ma mbe kwa mahekene ta va ta Ozɛ wəzege ta Ɛla kameghea ka Israyɛl ne, pa 
Ɛzɛkiyas wəzege ta Ahaz kelete meghea ka Zhəwda. 

2Va ta ŋkɛ bakemsə mcɛfeghəmbe nda kelete meghe ŋkɛ, pa ŋkɛ menete va 
bakemsə meslighəmbe mbe meghe mbe Zhɛrəzalɛm. Abi sləa meghekɛ wəzha ta 
Zakari nde. 

3Wəsə nya ganyɛ kwa kema ta Mahwətə yamene Ɛzɛkiyas, pɛtɛ kala ŋa shinyɛ 
David. 

4Gheŋkɛ nde zamte yɛ kələŋə kedzeghe melɛ, nde mpəmte yɛ gɛaŋa nyi mɓeyi 
mbeli ba'a nde tsaslemte yɛ seləa Ashɛra. Gheŋkɛ nde mpəmte shishi mze kwa 
tɛawetɛa nya menete Moyize: kwa nza ŋkɛ pa te vəa shɛ ne, mba ka Israyɛl 
katere nda 'wərdə kave zləvə te shishi nya heka shɛ mbeli kaNehəwshtan. 

5Ɛzɛkiyas yasema Shala Mahwətə ta ka Israyɛl, kagezleŋe ghə ve za ke kweci ka 
meghea kɛfia ka Zhəwda nyi te kema ta ŋkɛ le nyi kwa sebe ta ŋkɛ. 

6Mba ŋkɛ dɛŋe dɛŋe te Mahwətə mbe nza ta ŋkɛ, kese ŋkɛ kazhɛre geva ve we. 
Kayɛ fete ŋkɛ tsape tsape yitea ghena nyi ndeke nda Mahwətə ke Moyize. 

7Le Ɛzɛkiyas Mahwətə, vatse menete meghea ŋkɛ ŋkɛ megela mbe yayata nza ta 
ŋkɛ pɛtɛ. Pa zhɛnete nda ghə ke meghea ka Asiri kaɗema nza mbe dzeve ta ŋkɛ. 

8Zhɛne ne, pa ɗate ka Filisti, kekaghe hɛ hwa'a mbe hɛɗia Gaza ba'a fəhwe 
meleme nyi berete berete ba'a yɛ ŋkwa ka ya ŋkwa perə. 

Mbeli zəzəke ghena ta kele ta Samari 

9Ma mbe kwa wəfaɗe ta va ta Ɛzɛkiyas mbe meghe ne, yipə le ŋa Ozɛ wəzege ta 
Ɛla va mberefaŋe mbe meghea ka Israyɛl, ma meghea ka Asiri Salmanasar ne, 
nahe ŋkɛ kese kadzaslete Samari, 

10pa mbeli kelehwe melemea shɛ te kwa mahekene ta va, ma geze ta ŋkɛ mbe 
kwa ŋkwaŋe ta va ta Ɛzɛkiyas te meghe keɗema te kwa mesli ta va ta Ozɛ te 
meghe mbe Israyɛl. 

11Pa meghea ka Asiri kesehwe mbelia ka Israyɛl kakeleghe hɛ kadzembe Asiri te 
bela ta Hala, laka ŋkwa nya hwɛ Habor hələa Gozan, ba'a mbe meleme ta Mɛdi. 

12Ma nda menete nda geva wəshi nyi ke ka Israyɛl ne, va nya ɗema hɛ fa ghena 
nya gezeke Shala Mahwətə ta nci kese hɛ kayipə jikə geva le we. Kese hɛ kafa we, 

kese hɛ kamene kala ghena nyi gezeke Shala laka Moyize, nde mene slene ta 
Mahwətə we. 

Sɛnakɛrib zehwe hɛɗia meghea ka Zhəwda 
(ƐZA 36.1; 2 WMKM 32.1) 

13Ma mbe kwa meŋe wəfaɗeghəmbe ta va ta Ɛzɛkiyas, pa meghea ka Asiri, 
Sɛnakɛrib se kaha nda mpa ke pɛtɛa meleme nyi berete berete te hɛɗia meghea 
Zhəwda ba'a fəhwe hɛ. 

14Pa Ɛzɛkiyas, meghea ka Zhəwda ghweneghe nda mɛ ke meghea ka Asiri ɓiyitsa 
mbe Lakish: «Nahe 'ya kemenete ŋa fete, hwepema wənə na va 'ya ma. Ma wəshi 
nyi tegeze ɗa na kave ŋa 'ya ne, kasəwə wəsəa shɛ 'ya!» Pa meghea ka Asiri 
'yɛwete va Ɛzɛkiyas kave nda kiləwəa dəɓərəa mze kwa ghwə ghwə 9.000, 
kiləwəa dəɓərəa mze kwa tere tere gwəmsə mesli ŋkɛ. 

15Pa Ɛzɛkiyas fəte mze kwa tɛawetɛa nyi mbe ghɛa Mahwətə ba'a nyi ki ghɛa 
meghe. 

16Tsagha shɛ, pa tsasleve wəshi mze kwa tere tere nyi slapesla slapesla nyi 
beteyi ŋkɛ te gelembe nyi mɛa ghɛa Shala ba'a te sheghwə nyi dzeme vare 
gelembe. Pa ŋkɛ fəave nda hɛ ke meghea ka Asiri. 

Sɛnakɛrib kaghweze mɛ hwa Zhɛrəzalɛm 
(ƐZA 36.2-22; 2 WMKM 32.9-16) 

17Pa meghea ka Asiri ghwenakɛ nda meghea ka sewajɛ nya wəba le kwete 
meghea ka sewajɛ, le kwete wəndəa kwelea ghedəkwəa ŋkɛ nya te ghəa ka 
sewajɛ kwele kwele ke Ɛzɛkiyas, se mbe Lakish kalə kadzembe Zhɛrəzalɛm. Ma 
kwa dzeme hɛ kantsehe mbe meleme ne, pa hɛ sletenji mɛa ŋkwa yɛmə nya 
perawete mbeli kanya wəba, kwa hweŋkwa nya kelə kadzembe wəvea ka tsewe 
lekwesa. 

18Pa hɛ hekakɛ meghe. Pa Ɛliyakim wəzege ta Hilkiya wəndə nya te ghə ghɛa 
meghe, le nde rafe wəshi Shebna ba'a Yowa, wəzege ta Asaf nde geze ghena ta 
meghe, shave sha hɛ. 

19Ma ke wəndəa kwelea ghedəkwəa ka Asiri sha hɛ: «Kwiɗi mə geze nda mə ke 
Ɛzɛkiyas, ghena ta Meghe nya Wəba, meghea ka Asiri: ‹Te wa vate ghə na wa? 

20Ma zəzə na ne, kanza ghena nyi gəmə gəmə te ŋkwa ntsehwelea mpa ba'a 
hwepe ghə kezha mpa na?› Wa wəndə nya ve ghə na te kezha ɗema ghena ta ɗa 
wa? 

21Te Ɛzhipte nya kaghwəvərə nya keɓele ɓele nya kempahwe dzeve ta wəndə 
nya kedɛŋe geva te ve ghə na. Kaganda ne, nahe Farawon, meghea ka Ɛzhipte 
kenza kala ghwəvərə nya keɓele ɓele kaŋa mbeli nyi keve nda ghəa nci. 

22Ya kwete ma pe yɛ sha tezhɛne ɗa: ‹Te Shala Mahwətə ta n'yɛ zəzə ta n'yɛ.› 
Ama gha Ɛzɛkiyas le ghəa ŋa nde mpəmte kələŋə kedzeghe melɛ le yɛ reghwetɛa 

kwa gezete nda na ke ka Zhɛrəzalɛm le ka Zhəwda: ‹Mbe kema ta reghwetɛa nya 
mbe Zhɛrəzalɛm shɛ gwəɗəŋə yɛ kasəkwə› 

23Ma tsetsenya ne, zhɛnete mə kaghəpə le nde sleke n'yɛ, meghea ka Asiri: wərə 
'ya kandeke ŋa gədəwə 2.000, kenza nde kakemave mbeli na kadzeme hɛ. 

24Ama tsema nza na kaŋkamte nya ɓɛhwɛ hwa ka meghea ka sewajɛa nde sleke 
ɗa wa? Kwa nza ŋkɛ te Ɛzhipte veyi zəzə na kezha kemave gədəwəa lɛmə ve! 

25Ma banda ne, gəmə se nde sleke ɗa kaɗa hɛɗi nya kelehwe ŋkɛ, kaɗetema 
Mahwətə na? Ashɛ we, Mahwətə le ghəa ŋkɛ nde ndeke nda hweŋkwa.» 

26Ma ke yɛ Ɛliyakim wəzege ta Hilkiya le Shebna ba'a Yowa sha meghea 
ghedəkwəa ka Asiri: «Geze n'yɛ le ghena ta ka Aram, kafa ghen'yɛ. Mba na kegeze 
n'yɛ le ghena ta ka Ɛbrə, yagha mbeli nyi pelɛ zli nyi kafate.» 

27Ama, ma ke meghea ghedəkwəa ka Asiri sha hɛ: «Ma zəzə yɛ ne, deke ke nde 
sleke ŋayɛ ba'a ke gheyɛ geze ghena nde sleke n'yɛ nahe na? Ke mbeli nyi te zli 
nyi ketenza kala gheyɛ kazeme wevɛa nci kasa hwencia nci, temə vireɗi wəka!» 

28Pa meghea ghedəkwəa ka Asiri kazlape ghena le berete ta ŋkɛ pɛtɛ le ghena ta 
ka Ɛbrə: «Fa mə ghena ta Meghe nya wəba, meghea ka Asiri. 

29Ma ke: Ghwetema ŋayɛ Ɛzɛkiyas ma, katembelete ŋayɛ ŋkɛ we. 

30Mba Ɛzɛkiyas kegeze ŋayɛ kave ghə te Mahwətə nya ketembele ŋayɛ kaɗema 
ghəpə yite, kageze ŋkɛ kaɗema meleme nya tedzembe dzeve meghea ka Asiri. 
Vema ghə yɛ te ma. 

31Fa nda ma ŋa Ɛzɛkiyas yɛ ma, fa mə ɓetəkə nya tegeze ŋayɛ 'ya, 'ya meghea ka 
Asiri: zlenekɛ mə ntɛaŋentɛa mehele, se mə sha 'ya. Ma yayata ŋayɛ ne, ŋa ŋkɛ 
tenza wəvea rɛzɛŋea ŋkɛ le yɛ ŋa dasekwa ta ŋkɛ, ba'a kasa yɛmə kwa ghwa ta 
ŋkɛ. 

32Nda tese 'ya kakele ŋayɛ katedzete kwete hɛɗi kala hɛɗia ŋayɛ, hɛɗi ganyɛ 
kamene wəshi te, ha kezha ta ɗafa, rɛzɛŋe kezha ta tɛ, bekele kezha ta n'yi, pa le 
yɛ mze te hɛɗia shɛ. Kenya tempə yɛ teke ne, kanza yɛ teghweme te nyagha 
ŋkwa. Mba yɛ kefa ghena ta Ɛzɛkiyas, kwa nza ŋkɛ gheyɛ yateŋka ŋkɛ kadzembe 
gamba kwa gezete ŋkɛ Katembelete ŋayɛ Mahwətə. 

33Nahe shala ta kweci hɛɗi kefɛake ɗa kekele hɛɗia nci na? 

34Tsema menete ɗa shala ta Hamat ba'a ŋa Arpad wa? Ba'a ŋa ka Sefarvayim, ŋa 
Hɛna ba'a ŋa Ava? Nahe kwete hwa hɛ kefɛake ɗa kekele Samari na? 

35Hwa pɛtɛa shala shɛhɛ ne, shala nya kefɛake ɗa kekele hɛɗia ŋkɛ shɛ we. 
Tsema nza Mahwətə kafɛake ɗa kekele Zhɛrəzalɛm?» 

36Pɛtɛ mbeli nyi keya ŋkwa tikə tikə. Nde zhɛne ghena shɛ ya kwetɛŋe we, kwa 
nza ŋkɛ tsagha gezete meghe Ɛzɛkiyas ke hɛ. 

37Pa Ɛliyakim wəzege ta Hilkiya le wəndə nya te ghəa ghɛa meghe, le nde rafe 
wəshi Shebna ba'a Yowa, wəzege ta Asaf ba'a nde geze ghena ta meghe, kwa sebe 
ta nya ŋkweŋkwahemte lekwesa ta nci hɛ, pa hɛ lə sha meghe Ɛzɛkiyas kagezete 
nda ghena nyi gezete meghea ghedəkwəa ka Asiri. 

2 Ka Meghea Kɛfi 19 

Ɛzɛkiyas ka'yɛwe ghena va nde mɛ ŋkwa Ɛzayi 
(ƐZA 37.1-7) 

1Ma kwa fate ghena nyi gezeke hɛ meghe Ɛzɛkiyas ne, pa ŋkwahemte lekwesa ta 
ŋkɛ perə, pa hwepahwe wəsə hwa hwə, cape ŋkɛ kalə kadzembe ghɛa Mahwətə. 

2Mbe vəa shɛnyɛ ne, pa ghwenakɛ Ɛliyakim wəndə nya te ghəa ghɛa meghe le 
Shebna, nde rafe palepa ba'a kwete wəndə nya ketemə hwa ka dzeghe Shala sha 
nde mɛ ŋkwa Ɛzayi wəzege ta Amots. Mbeli nyi perə ne, le wəshi hwa hwə hɛ, 

3ma ke hɛ sha nde mɛ ŋkwa: «Wa nya ghena nya kese nya va Ɛzɛkiyas: ma veci 
nya ne, veci kesa yaka, veci ke'yɛ ɓəmə ba'a kwa shifə ghə ŋkɛ. Kala nya nza 
mbeli kageze ne, gare ya wəzege, ama berete va ma kezha yake we. 

4Nahe meghea ka Asiri keghweneke meghea ghedəkwəa ŋkɛ kezha ŋele Shala 
teghweme. Ma kenza nde nahe Shala Mahwətə ta ŋa kefate ŋele nya ŋelekɛ 
meghea ka Asiri le ɗa nya temene ŋkɛ kala nya gezete ŋkɛ ne! Səkwəte Mahwətə 
kezha mbelia ŋkɛ nyi ketene.» 

5Ma kwa ntsehe mbeli nyi ghwenakɛ meghe Ɛzɛkiyas sha Ɛzayi ne, 

6ma ke sha hɛ: «Kwiɗi mə geze nda mə ke nde sleke ŋayɛ ghena nya gezeke 
Mahwətə: Nahe na kefate ŋele nya ŋelekɛ ɗa meghea ka sewajɛa ka Asiri. 
Ghazlənəma yɛ va wəsə nya gezete hɛ ma. 

7Katekemave kwete ghena meghea shɛ se te hɛɗia ŋkɛ laka ɗe ta ɗa temene geva 
ŋkɛ. Nda tezhɛne geva ŋkɛ kalə sha hɛɗia ŋkɛ ne, katemene 'ya kapesle mbeli le 
kafayɛ te hɛɗia ŋkɛ.» 

Kweci ɗa nyi ketedzete Sɛnakɛrib 
(ƐZA 37.8-13; 2 WMKM 32.17) 

8Nahe wəndə kwelea ghedəkwəa ka Asiri kefate nahe nde sleke hɛ keslə mbe 
Lakish kalə kampa le meleme ta ka Libna. Tagha sləyi ŋkɛ. 

9Ma fa meghea ka Asiri ne, nahe Farawon Tiraka, nde Ɛtiyopi kese kezha mpa le. 
Pa ghwenakɛ nda mɛ ke Ɛzɛkiyas zhɛkwa, 

10meghea ka Zhəwda: «Kwele kwele vate zəzə ta ŋa na te Shala ta ŋa, ma zəzə na 
ne, wərə ŋkɛ kafɛake ɗa kekele Zhɛrəzalɛm. Mba na keghwetete ghəa ŋa laka 
gheŋkɛ. 

11Nahe na kefave megela tsema tsema menete nda meghea ka Asiri ke kweci 
hɛɗi ba'a tsema tsema bezemte hɛ ŋkɛ. Ma zəzə na ne, katembele na na? 

12Ma kweci shala nyi mpəmte ka shihɛ ɗa: yɛ Gozan, Haran, Rɛsɛf ba'a ŋwalea 
Ɛdɛn nyi mbe Telasar, ashɛ shaŋe shala ta nci kayate meleme ta nci wəka? 

13Kelete zəzə te ka meghe nyi, ŋa ka Hamat, ŋa Arpad, ŋa Layir, ŋa Sefarvayim, 
Hɛna ba'a Ava!» 

Səkwə ghə ta Ɛzɛkiyas 
(ƐZA 37.14-20) 

14Pa Ɛzɛkiyas kelete palepa nya ghweneke nda meghea ka Asiri pa jaŋgate. Cape 
ŋkɛ kadzembe ghɛa Shala kaveyi kwa kema ta Mahwətə. 

15Ntake Ɛzɛkiyas kasəkwə ghə kwa kema ta Mahwətə: «Mahwətə, Shala ta ka 
Israyɛl, gha ya mentishɛ te ghəa ka ghwene ta ŋa, gha ya kaShala kwetɛŋe ŋa 
kezha ka meghe nyi te hɛɗi pɛtɛ, gha nde pate ghweme le hɛɗi. 

16Mahwətə, fate megela, neweve ndeɗekə, zəzətema ŋele nya ŋelekɛ ŋa nya 
wəndə nya ghweneke nya Sɛnakɛrib gi, gha Shala nya le mpi. 

17Mahwətə, kaganda, nahe meghea ka Asiri kebezemte kweci hwelefefi ba'a 
hɛɗia nci. 

18Berete ya va hɛ kabeteyi shala ta kweci hwelefefi mɛa ghwə kazamte sebe te 
hɛ, va nya ɗema hɛ kashala ganji, deke pa ta wəshi nahe, nyi menete mbeli le 
sheghwə le yɛ pelɛ. 

19Ama gha ne, Shala Mahwətə ta n'yɛ, mbelete n'yɛ va pela ta Sɛnakɛrib. Tagha 
gɛ, kateɗepete pɛtɛa hɛɗi meghe nyi te hɛɗi, deke gha Mahwətə ya kaShala.» 

Ɛzayi keleke zhɛne ghena ta Mahwətə 
(ƐZA 37.21-35) 

20Pa Ɛzayi wəzege ta Amots ghweneghe nda ghena nya ke Ɛzɛkiyas ɓiyitsa: «Wa 
nya ghena nya gezeke Mahwətə nya, Shala ta ka Israyɛl: Nahe 'ya kefate səkwə 
nya səkwəte ɗa na te ghena ta meghea ka Asiri, Sɛnakɛrib. 

21Wa nya ghena nya gezeke Mahwətə nya te ghəa ŋkɛ: Meleme ta Siyon kaɗema 
kaɓela ŋa, mbe ŋ'wəshi ŋa ŋkɛ. Zhɛrəzalɛm nya ganyɛ nya kaŋ'wəshi ŋa, 
kagagəzə ghə kwetere wəmbəa ŋa. 

22Wa yaŋelekɛ na wa? Wa yayiɗəkɛ na wa? Kadzete nyama wəndə gezete ghena 
na kanewe le ntsə keŋele wa? Kadzete 'ya, Shala nya kaganda kwetɛŋe, Shala ta 
ka Israyɛl! 

23Laka mɛa nde ghwene ta ŋa, nahe na keŋelekɛ ɗa, 'ya Mahwətə. Ma pa na sha 
'ya: ‹'Ya Sɛnakɛrib, tarame 'ya pelɛ wəmata gədəwəa ɗa, nahe 'ya kedzeme ɗa 
mbe ghweme, pa pelɛ ghəa Liban, kezha tsasle lekelekea ŋkɛ nyi ndeɗe ndeɗe 

ba'a yɛ vɛa ŋkɛ nyi bebiya ma. Pa te kwa keɗaŋe ta ghəa ghweme ntsehe 'ya ba'a 
pa mbe ghɛa wəfe ta ŋkɛ. 

24'Ya, nahe 'ya kelate ghwa ba'a kasahwe yɛmə kweci hwelefefi. Katehase kwete 
bela ta hələa Nil 'ya laka ŋkeɗe seɗa te hɛɗia ka Ɛzhipte!› 

25Yawa, Sɛnakɛrib, nda keɗepe na wəka? Vəashi ne, 'ya nde menete wəshia 
shɛhɛ, vəashi ne, nahe 'ya kehimte hweŋkwa ta ŋkɛ, tsetsenya ne, tserame 
menete hɛ 'ya. Nahe 'ya ketarete kezha zhɛre meleme nyi berete berete na 
kakwəfi. 

26Pala pala mbeli nyi mbe melemea shɛ, keta ta hɛ va ghazlənə ba'a bətə hɛ va 
hawe. Nahe hɛ kenza kala gwəzə hwa gamba ba'a ɗɛkeɗɛa gwəzə, kala gwəzə 
nyi kepese dzeyi te dɛɓere nyi kənəa yɛ ghɛ, kala ha nya kezhɛre kawəbəghə 
tewə ŋkɛ kenehe. 

27Nahe 'ya keɗepemte nza ta ŋa pɛtɛ: nahe 'ya keɗepe və nya ntishɛ na te, və nya 
shave na keɗema nya dzeki na te, və nya zəzə wəsə kwa ndiremi na te 'ya na te. 

28Kaganda ne, nahe na kezəzəte wəsə kwa ndiremi te 'ya. Nahe 'ya kefate 
'yaghwa mehele ta ŋa. Vatse gɛ 'ya kate'yɛ ŋa pahwe wəfela mbe ŋshi va gha pa 
zayiwə mbe, pa lɛ mbe mɛ va gha. Pa 'ya zhɛneghe ŋa kalə sha ghɛa ŋa kwa 
hweŋkwa nya se shɛ na kwa. 

29Ma na gɛ, Ɛzɛkiyas, 'ya kancɛ ŋa wəsə nya ketese: ma ɓeshi kava, katezeme ha 
nya kekelenyɛ le ghəa ŋkɛ gəmə mbeli. Tsagha shɛ heshi tsetse ŋkwa. Ama te 
nya mbe ne, nda tsawe ha ta ŋayɛ yɛ kamene se te wəve, kawəza rɛzɛŋea ŋayɛ 
ba'a kanda. 

30Ma mbeli nyi mba teghweme mbe meghea Zhəwda ne, katenza hɛ zhɛkwa kala 
wəfe nya keha slərə kadzembe hɛɗi ba'a ŋkerɛape nza ya te dzeve ta ŋkɛ. 

31E'e, kwa nza ŋkɛ kateshave mbeli nyi ketene mbe Zhɛrəzalɛm, katenza nyi 
kembele pelɛ ghweme ta Siyon.» Pa Ɛzayi mtsehete: «Wa nya wəsə nya temene 
Mahwətə laka ɗe ta ŋkɛ nya wəba nya. 

32Ma tsetsenya gɛ, wa nya wəsə nya geze ŋkɛ te meghea ka Asiri: Kadzembe 
meleme nya ŋkɛ we, katehe have ŋkɛ kadzembe we, kateghakɛ ŋkwa ŋkɛ le gelə 
we, katetsene hɛɗi ŋkɛ yite kezha ha nda mpa we. 

33Katezhɛne geva ŋkɛ kwa hweŋkwa nya kelete ŋkɛ kase. Kadzembe meleme 
nya ŋkɛ we, 'ya nde gezete, 'ya Mahwətə. 

34Kateya Zhɛrəzalɛm 'ya ba'a katembele ŋkɛ 'ya, va nya nza 'ya kaShala, laka nza 
ta ɗa dɛŋe dɛŋe te David, nde mene ɗa slene.» 

Slə ta ka Asiri, mte ta Sɛnakɛrib 
(ƐZA 37.36-38; 2 WMKM 32.21-22) 

35Ma mbe viɗi nya kedzəghə ne, pa nde ghwene ta Mahwətə se kadzembe 
ghedəkwəa ka Asiri kampəmte zhili 185.000. Ma masheke feɗeghema ta nyi mba 
te ghweme ne, pa hɛ nakɛ mbeli nyi kempə mpə. 

36Pa Sɛnakɛrib meghea ka Asiri, nteɗemte ghedəkwəa ŋkɛ kazhɛneghe geva 
kadzembe Ninive kanzanyɛ mbe. 

37Ma te kwete hɛ mbe səkwə ghə ŋkɛ ki ghɛa Nisrok shala ta ŋkɛ ne, pa ŋwalea 
ŋkɛ bake yɛ Adramɛlɛk le Sarɛsɛr peslekɛ. Ca pa hɛ hwɛnji kadzete hɛɗia ka 
Ararat. Pa kwete wəzege ta ŋkɛ Asarhadon, kelete meghe te ŋkwa ŋkɛ. 

2 Ka Meghea Kɛfi 20 

Zereghwe ta Ɛzɛkiyas ba'a mbele ta ŋkɛ 
(ƐZA 38.1-8; 2 WMKM 32.24) 

1Ma mbe vəa shɛ ne, pa zereghwe kemte keseve Ɛzɛkiyas. Pa nde mɛ ŋkwa Ɛzayi, 
wəzege ta Amots se kezha newe ŋkɛ, ma ke shɛ: «Wa nya ghena nya geze 
Mahwətə nya: Geze nda ghena ta ŋa ke mbelia ŋa, kwa nza ŋkɛ ne, katembele na 
va zereghwe nya we.» 

2Pa Ɛzɛkiyas zhɛrete kema ɓiyitsa kadzembe dewe, ma ke səkwəte Mahwətə: 

3«Ayaga! Mahwətə, zəzəte nza nya nzahwe 'ya tiɗiɗi kwa kema ta ŋa, nahe 'ya 
kese kamene wəsə nya zeɗehwe ŋa keveci keveci!» Ntake ŋkɛ kanehwene 
pelame pelame. 

4Mba Ɛzayi kanakama kashavenyɛ kwa degha ta ghɛa meghe nda se ghena ta 
Mahwətə shɛ, 

5kezha zhɛre geva kalə sha Ɛzɛkiyas, meghea mbelia Shala, kezha geze nda: «Wa 
nya wəsə nya gezete Mahwətə nya, Shala ta shia ŋa David: ‹Nahe 'ya kefate 
səkwə ta ŋa ba'a nahe 'ya kenakɛ nehwene ta ŋa. Yawa, 'ya katembele ŋa. Ma 
vatahebezle ne, wərə na katelə kadzembe ghɛa Mahwətə zhɛkwa. 

6Katemtsehe hɛa ŋa 'ya kava meŋe mcɛfeghəmbe! Katezləgwə ŋayɛ 'ya, gha le 
Zhɛrəzalɛm shave mbe dzeve ta meghea ka Asiri. Kateya meleme nya 'ya, va nya 
nza 'ya kaShala, laka nza dɛŋe dɛŋe te David nde mene slene ta ɗa.›» 

7Ma ke Ɛzayi gezete: «Kelete mə ghwempe ta ya ta dasekwa, menate mə te zhia 
meghe kezha mpi ŋkɛ.» 

8Ma ke Ɛzɛkiyas sha nde mɛ ŋkwa ɓiyitsa: «Wa wəsə kencɛ wəsə nya ketencɛ 
katembe ɗa Mahwətə, ba'a vatahebezle ne, wərə 'ya katelə kadzembe ghɛa 
Mahwətə zhɛkwa wa?» 

9Ma ke Ɛzayi shɛ: «Katencɛ ŋa wəsə kencɛ wəsə Mahwətə kezha ɗepete na 
fəyitekeghə temene wəsə nya meɗeyi ŋkɛ: katehende geva shenaŋkwe kaseɗa 

meŋe mbe kema keɗema kwa sebe dzeme te taŋa ta Ahaz: dzate mbe kema yaɗe 
na na, dzeyi te sebe na?» 

10Ma ke Ɛzɛkiyas: «Dekwe ma dzate mbe kema shenaŋkwe kaseɗa meŋe, ama 
ɗehwe ma 'ya kezha dzeyi nde te sebe.» 

11Pa nde mɛ ŋkwa Ɛzayi səkwəte Mahwətə ɓiyitsa, pa zhɛnakeyi shenaŋkwe te 
sebe kaseɗa meŋe dzeme te taŋa. 

Ɛzɛkiyas kemaneve ka ghwene ta ka Babilone 
(ƐZA 39) 

12Ma mbe vəa shɛnyɛ ne, pa meghea ka Babilone, Mɛrodak-Baladan, wəzege ta 
Baladan, fate shewə ta Ɛzɛkiyas. Pa ghwenakɛ nda ka ghwene ta ŋkɛ le palepa 
ba'a le wəsə gəmə nya ɗave nda ŋkɛ. 

13Pa Ɛzɛkiyas kemaneve hɛ ba'a ncɛmte nda ŋkwa nya mbe cɛ nyi tsene wəshi 
nyi nza zləvə te hɛ mbeli mbe, mze kwa ghwə ghwə, mze kwa tere tere, 'wərdə 
ba'a n'yia nyi kezəŋwə zeɗekə. Pa ŋkɛ ncɛte nda ŋkwa wəshi kempa ta ŋkɛ pɛtɛ 
le yɛ nyi tewəfərə wəshia ŋkɛ, kewəfərəte wəsə we, ya nyi ki ghɛa meghe, ya 
mbe nza ta hɛɗia ŋkɛ pɛtɛ. 

14Ma kwa sebe ta ŋkɛ ne, pa nde mɛ ŋkwa Ɛzayi se sha Ɛzɛkiyas, ma ke 'yɛwete 
ve: «Wa ke mbeli nyi sha gha wa? Ba'a tema se hɛ wa?» Ma ke Ɛzɛkiyas shɛ: 
«Cakeɗake se hɛ se mbe Babilone.» 

15Ma ke Ɛzayi shɛ: «Wa yanakɛ hɛ ki ghɛ ŋa wa?» Ma ke Ɛzɛkiyas: «Nahe hɛ 
kenakɛ wəshi pɛtɛ, wəsə shɛ kewəfərəakɛ 'ya va hɛ hwa mcɛləa ɗa we.» 

16Ma ke Ɛzayi sha Ɛzɛkiyas: «Ma ke Mahwətə: 

17‹Te kwete veci ne, pɛtɛa wəshi nyi ki ghɛa ŋa tsetsenya, pɛtɛa nyi tsenete ka 
meghe nyi kese te kema ta ŋa, pɛtɛ fə hɛ mbeli kadzeme Babilone. Katetene wəsə 
teke we. 

18Pa le kweci ka hwelefefia ŋa tekese mbeli kezha tsewe hɛ yitea nza hɛ kaka 
mene slene ta meghe ki ghɛ meghe nya mbe Babilone.›» 

19Pa Ɛzɛkiyas zhɛnete nda ke Ɛzayi: «Ghena ganyɛ ŋkɛ kwa gezete na se va 
Mahwətə.» Ma ke sha zəzə: «Katenza kwelɛŋe le nza gwezlayɛ kala hɛa ɗa 
teghweme.» 

20Ma nyi ketene ghena ta Ɛzɛkiyas ne, nahe hɛ kenza kerafe rafe mbe “Palepa ta 
wəshi nyi menete meghe ka Zhəwda”. Mbe palepa shɛ geze ntsə geva nya menete 
ŋkɛ mbeli ba'a ŋkwa ketsene yɛmə nya menete ŋkɛ ba'a ŋkwa nya perawete ŋkɛ 
kezha kele yɛmə kadzembe Zhɛrəzalɛm. 

21Ma kwa mtenyɛ ŋkɛ ne, Manasɛ wəzege ta ŋkɛ nde kelete meghe te ŋkwa ŋkɛ. 

2 Ka Meghea Kɛfi 21 

Manasɛ ya kameghea ka Zhəwda 
(2 WMKM 33.1-10) 

1Va ta Manasɛ meŋe bakeghəmbe nda kelete meghe ŋkɛ, pa ŋkɛ menete va 
mcɛfemsə mcɛfeghəmbe mbe meghe mbe Zhɛrəzalɛm. Hɛfsi-Ba sləa meghekɛ. 

2Wəshi nyi keɗema kehi yamene ŋkɛ kwa kema ta Mahwətə, pa ŋkɛ tekeve mene 
wəshi nyi ndiremi ndiremi kashasha ta hwelefefi nyi ŋkamte Mahwətə kezha ve 
nda ke ka Israyɛl. 

3Pa ŋkɛ zhɛne kaŋeyi yɛ ŋkwa kedzeghe melɛ nyi ŋzlamte Ɛzɛkiyas, yitenyɛ, pate 
yɛ reghwetɛ kazləvəa Ba'al, menete seləa melɛ kala nya menete Akab, meghea 
ka Israyɛl vəashi ba'a ntake ŋkɛ kahawe va pɛtɛa wəshi nyi pelɛ ghweme. 

4Pa pate kweci reghwetɛa ka ɗepema Shala mbe ghɛa Shala ganyɛ mbe 
Zhɛrəzalɛm, ma ke Mahwətə gezete te ghəa nci: «Katencɛ nza ta ɗa 'ya hwa 
gheyɛ te.» 

5Pelɛke te ŋwela nyi dzeyi yitea ghɛa Shala bake nci ne, pa pepate nda kweci 
reghwetɛ ke wəshi nyi pelɛ ghweme. 

6Pa le wəzege ta ŋkɛ slate ŋkɛ te melɛ, kezha mene yayata ghwɛ ba'a ka'yɛwe 
ntsehwele va mbeli nyi kegeze ghena le mbelia kwahɛɗi. Mbe kema mbe kema 
lə Manasɛ le mene wəsə kwa ndiremi kwa kema ta Mahwətə, pa ŋkɛ hwepete 
nda wənəa ŋkɛ. 

7Pa feɗete pa ta Ashɛra kaveyi mbe ghɛa Shala. Ndagwara nahe Mahwətə 
kegezete nda ke David ba'a ke Salomon wəzege ta ŋkɛ: «Teke ki ghɛa ɗa nya mbe 
Zhɛrəzalɛm, meleme nya ntave 'ya hwa meleme nyi va hwelefe ta ka Israyɛl 
meŋe bakeghəmbe, kancɛ nza ta ɗa 'ya hwa gheyɛ teke kaghala ghala. 

8Kenza mbelia ka Israyɛl kaya ghena nyi gezeke 'ya ba'a pɛtɛa wəshi mahalegəa 
ɗa nyi ndeke nda Moyize nde mene slene ta ɗa ke hɛ, kazaghəyite hɛ 'ya we, 
kanza 'ya cakeɗa cakeɗa le hɛ kagha ghala te hɛɗi nya ndeke nda 'ya ke ka 
shihɛnyɛ hɛ we.» 

9Ama mbelia ka Zhəwda ne, kayɛ nda fete hɛ ke Mahwətə we. Kwa tekeleke 
yamenete hɛ, mbelia Manasɛ ne, nahe hɛ kezamte hweŋkwa kezele Shala za ma 
ke mbeli nyi keghate kase te hɛɗia shɛ, nyi zamte Mahwətə kezha ve mbelia ŋkɛ 
te. 

10Pa Mahwətə ndeke nda ghena ke nde mene slene ta ŋkɛ nya kande mɛ ŋkwa 
kezha geze ɓiyitsa: 

11«Nahe meghe Manasɛ kemenete yayata slene kwa ndiremi. Pa ŋkɛ nzate nza 
za ma ke ka Amor nyi kese tagha. Laka wəshi nyi zhɛrete ŋkɛ kala Shala, pa 
tsəkwəyi mbelia ka Zhəwda mbe mene jaɗafa. 



757 

 

 
Ghena ta Shala 

Kapsiki DC Bible 
©2012 Alliance Biblique du Cameroun and Bible Society of Cameroon. 

 

 
 

 

12Vatse gɛ, wa nya ghena nya geze Mahwətə nya, Shala ta ka Israyɛl: ‹'Ya kateɗa 
Zhɛrəzalɛm le mbelia ka Zhəwda le kwete ba kala berazlɛ ta va, nda nza hɛ 
kafave ghena. 

13Katebeze Zhɛrəzalɛm 'ya, kala nya bezemte Samari 'ya ba'a ghɛa Akab. 
Kateyaɓe mbelia ŋkɛ 'ya shave mbe Zhɛrəzalɛm, kala nya helape nya yaɓemte 
ba'a nya dzəɓəyi mbeli. 

14Kateneghamte mbelia ɗa nyi ketene 'ya. Kapele nda hɛ 'ya ke ka ghema ta nci 
nyi ketefə wəshia nci laka beze hɛɗia nci. 

15Ma nda mene 'ya kala nya ne, va nya ɗema mbelia ɗa kesərəakɛ mene wəsə 
kwa ndiremi ba'a hwepe ɗa wənəa ɗa, ghala shave ka shihɛ nci mbe Ɛzhipte pa 
tsetsenya.›» 

16Ma meghe Manasɛ ne, pa 'ya kesehwe le kweci mbeli nyi kemenete beze ghena, 
yare ŋkwa nya mbe Zhɛrəzalɛm va mimi nyi kemenete jaɗafa ne, mtsehe 
yamtsehe geva hɛ kadzembe nyi tekete nda ŋkɛ ke mbelia ka Zhəwda, katsəkwə 
hɛ kadzeyitea mene wəshi ndiremi kwa kema ta Mahwətə. 

17Ma nyi ketene ghena ta Manasɛ ne, nahe hɛ kenza kerafe rafe mbe “Palepa ta 
wəshi nyi menete ka meghea ka Zhəwda”. Pɛtɛ gezete wəshi nyi menete ŋkɛ ba'a 
ma ta fete nyi menete ŋkɛ. 

18Ma kwa mtenyɛ Manasɛ, pa mbeli lamte ŋkɛ kwa ntsa ta ghɛa meghe, kaheka 
ntsa shɛ mbeli perə kantsa ta Əwza. Amon wəzege ta ŋkɛ nde kelete meghe te 
ŋkwa ŋkɛ. 

Amon, ya kameghea ka Zhəwda 
(2 WMKM 33.21-25) 

19Ma nda dzembe meghe Amon ne bakemsə bakeghəmbe va ta ŋkɛ. Bake va ta 
ŋkɛ kameghe mbe Zhɛrəzalɛm. Sləa meghekɛ ne Meshəwlɛmɛt, wəzha ta 
Harəws nde Yotba. 

20Wəsə kwa ndiremi kwa kema ta Mahwətə yamene Amon kala Manasɛ yitenyɛ. 

21Nza kwa ndiremi yanzate ŋkɛ kala gheŋkɛ, kahawe va wəshi nyi zhɛrete mbeli 
kashala kala gheŋkɛ. 

22Kese ŋkɛ kanza kala nya ɗe Mahwətə we. Ama pa zhɛrave nda wəmbə ke 
Mahwətə, Shala ta ka shihɛnyɛ. 

23Pa mbelia jama ta ka sewajɛa ŋkɛ ɗema ghena ta ŋkɛ, tsate ghena yite ba'a 
peslekɛ ŋkɛ ki ghɛ meghe. 

24Ama pa mbeli nyi mbe meleme ta ka Zhəwda mpəmte mbeli nyi kepeslekɛ 
meghe ba'a ntave Zhoziyas, wəzege ta ŋkɛ te ŋkwa ŋkɛ. 

25Ma nyi ketene ghena ta Amon pɛtɛ ne, nahe hɛ kenza kerafe rafe mbe “Palepa 
ta wəshi nyi menete ka meghea ka Zhəwda”. 

26Pa mbeli lamte kwa kwele ta ŋkɛ, kwa ntsa ta Əwza, Zhoziyas wəzege ta ŋkɛ 
ya kameghe te ŋkwa ŋkɛ. 

2 Ka Meghea Kɛfi 22 

Zhoziyas, ya kameghea ka Zhəwda 
(2 WMKM 34.1-2) 

1Va ta Zhoziyas deghese nda kelete meghe ŋkɛ. Pa ŋkɛ menete va mahekenemsə 
kwetɛŋeghəmbe mbe Zhɛrəzalɛm. Yedida sləa meghekɛ, wəzha ta wəndə nya 
heka mbeli kaAdaya nde, mbe Boskat. 

2Wəshi nyi ɗe Mahwətə yamene ŋkɛ. Pa nzahwe nza ta ŋkɛ kala shinyɛ David, 
kezlakemte wəsə nya se ŋkɛ kamene we. 

Ntsa ta palepa ta wəshi mahalegə 
(2 WMKM 34.8-18) 

3Ma te kwete hɛ, mbe kwa meŋe degheseghəmbe ta va ta ŋkɛ mbe meghe ne, pa 
Zhoziyas ghwenakɛ nde rafe palepa Shafan, wəzege ta Asaliya shia Meshəwlam, 
kadzembe ghɛa Mahwətə. 

4Ma ke shɛ: «Kwiɗi sha Hilkiya, wəndə kwelea ka dzeghe Shala. Geze nda shɛ ŋkɛ 
ɓelate cɛdɛ nyi keleke mbeli kezha mene ghɛa Shala, nyi yate ka dzeghe Shala 
kwa tseneke hɛ. 

5-6Kezha ve nda ke wəndə nya nza slenea shɛ te dzeve ve kezha ŋki nda ŋkɛ ke 
mbeli nyi kemene slene mbe, kezha hi ŋkwa nyi kebezenji mbe. Kezha pave 
sheghwə, le yɛ pelɛ kwa tsehe tsehe nyi kenza wərə yitea mene slene ta hi ŋkwa. 

7Ama ka'yɛwe mbeli va hɛ kezha ɓelate cɛdɛa shɛ kaba nda tefə mbeli we, kwa 
nza ŋkɛ tiɗiɗi menete hɛ.» 

8Ma kwa kemave ghena nya ŋkɛ ne, pa wəndə kwelea ka dzeghe Shala gezete 
nda ke Shafan nahe ŋkɛ kentsate palepa ta wəsə mahalegəa Shala mbe ghɛa 
Mahwətə, pa ŋkɛ ndeke nda. Pa Shafan jaŋgate, 

9cape kalə kageze nda ghena ta ŋkɛ ke meghe: «Ma ke ka mɛ ŋkwa ne, nahe hɛ 
kebetakame mze kwa tɛawetɛa kwa səndəkwəa ghɛa Shala ba'a nahe ghen'yɛ 
kendeke nda cɛdɛ ke mbeli nyi nza slene te dzeve va hɛ kezha hi ŋkwa.» 

10Zhɛne ma ke: «Wəndə kwelea ka dzeghe Shala Hilkiya ndeke ɗa palepa nya. Pa 
ŋkɛ jaŋgate.» 

Zhoziyas kafa ghena ta Shala va Həwlda 
(2 WMKM 34.19-28) 

11Ma kwa fate wəsə nya mbe palepa ta wəsə mahalegə meghe Zhoziyas ne, pa 
ŋkwahemte lekwesa ta ŋkɛ. 

12Pa hekakɛ nde dzeghe Shala Hilkiya, Ahikam, wəzege ta Shafan, Akbor, wəzege 
ta Mikaya, nde rafe wəshi Shafan ba'a Asaya, kwete hwa ka mene slene ta ŋkɛ, 
ma ke sha hɛ: 

13«Kwiɗi mə 'yɛwakɛ mə ntsehwelea ghena nya mbe palepa nya kemave nya 
mbeli, kezha 'ya ba'a kezha ka Zhəwda va Mahwətə. Ya kwela sema ka shihɛ 
ɓəmə kayɛ fete yitea ghena nyi kerafete geva mbe, kemenete hɛ kala nya 
kerafete geva we, vatse ne, kwele kwele tenza hwepe wənəa Mahwətə kənəa 
gheɓəmə.» 

14Nde dzeghe Shala Hilkiya, Ahikam, Akbor, Shafan ba'a Asaya cape kalə sha nde 
mɛ ŋkwa nya kamale Həwlda, nya mbe ghedəkwə nya kamɛnɛfɛ le nza mbe 
Zhɛrəzalɛm. Za nta ne Shaləwm, wəzege ta Tikva, shia Haras, gheŋkɛ yanza 
lekwesa nyi keveyi geva kaŋa Shala mbe ghɛa Shala ve. Pa mbeli nyighɛ gezete 
nda nza ta ghena shɛ ke ka mɛ ŋkwa. 

15Pa Həwlda gezete nda ghena ke hɛ kalə kageze nda ke meghe kala nya: 

16«Wa nya ghena nya gezete Mahwətə nya: 'Ya kateɗa Zhɛrəzalɛm ba'a mbelia 
ŋkɛ le beze nya ndiremi kala nya kerafete geva mbe palepa nya jaŋgate meghea 
ka Zhəwda. 

17Nahe ka Zhɛrəzalɛm keneghakɛ ɗa, nahe hɛ keterekɛ nda 'wərdə kwa hə hə ke 
kweci shala. Pɛtɛa wəshi nyi menete hɛ kehwepete ɗa wənə. Vatse hwepete 
wənə 'ya va meleme nya kwele kwele, kagweɗakwete geva ŋkɛ we! 

18Ma meghe le ŋa ŋkɛ ghə, nya keghweneke ŋayɛ ka'yɛwe ntsehwele va 'ya ne, 
wa nya ghena nya geze nda 'ya nya, 'ya, Mahwətə, Shala ta ka Israyɛl: nahe na 
kefate ghena nya mbe palepa nya. 

19Nahe na kefate ghena nya gezete 'ya megela te ghəa Zhɛrəzalɛm ba'a mbeli nyi 
mbe: ɗa ta nci kwele kwele ŋkɛ kawəsə keyipə fela mbeli le. Nahe na kempiyi 
dzeve, nahe na keɗepete fete ta ŋa kwa kema ta ɗa, pa na ŋkwahemte lekwesa 
ta ŋa kanehwene pelame pelame. Yawa megela, 'ya perə nahe 'ya kefate, 
kaganda ŋkɛ, 

20vatse gɛ katesərə ŋa 'ya kamte na le kwelɛŋe. Kateve ŋa mbeli kwa kwele ta ŋa 
kaɗema na kenakɛ ndiremi nya teɗa Zhɛrəzalɛm 'ya le.» 

Zhoziyas kajikə geva sha Shala kamɛnɛfɛ zhɛkwa 
(2 WMKM 34.29-32) 

Pa wəndə kwelea ka dzeghe Shala Hilkiya ba'a mbeli nyi kebeghe ŋkɛ keleghe 
nda ghena shɛ ke meghe Zhoziyas. 

2 Ka Meghea Kɛfi 23 

1Taghanyɛ, pa meghe hekakɛ mbelia jama ta ka Zhəwda ba'a ŋa ka Zhɛrəzalɛm 
pɛtɛ. 

2Cape hɛ kanya kwetɛŋe kalə kadzembe ghɛa Mahwətə, kabeghe hɛ ka 
Zhɛrəzalɛm le ka Zhəwda, ka dzeghe Shala, ka mɛ ŋkwa ba'a yayata wəndə pɛtɛ. 
Pa meghe jaŋgate nda ke hɛ pɛtɛ palepa ta ghena ta jikə geva nya ntsate mbeli 
mbe ghɛa Shala. 

3Pa meghe ghereŋenyɛ terasle yitea selə nya mbe ghɛa Shala ba'a zhɛne 
kamenete jikə geva le Mahwətə. Yayata wəndə kakele zəzə kanza dɛŋe dɛŋe te 
Mahwətə, kayɛ nda fete le wənəa ŋkɛ ba'a le mpia ŋkɛ ke ghena nyi kegezeke 
geva ba'a nyi tekete mbeli ba'a kayɛpə kwa kala nya kerafete geva pɛtɛ mbe 
palepa ta jikə geva. Pɛtɛa mbeli keyɛte kakelete zəzə. 

Hi geva ta hweŋkwa kezele Shala mbe Zhəwda 
(2 WMKM 34.3-5) 

4Ma kwa sebe ta ŋkɛ, pa meghe geze nda ke wəndə kwelea ka dzeghe Shala 
Hilkiya, ka sləwəfəa ŋkɛ ba'a ka dzeghe Shala nyi keya ŋkwa kedzembe ghɛa 
Shala, kezha fəmte wəshi nyi kaŋa melɛa Ba'al kwelɛ ŋkwa nya keveyi geva kaŋa 
Shala le reghwetɛ, le yɛ ŋa Ashɛra ba'a ŋa wəshi nyi pelɛ yitea ghweme. Pa mbeli 
teremte wəshia shɛhɛ pelɛke te ŋwela ta Zhɛrəzalɛm, kwa zlərəa Sɛdron, nda 
fəte pəsəɗəa nci mbeli kadzawa Bɛtɛl. 

5Pa Zhoziyas ŋkamte ka mɛ ŋkwa katseŋwə nyi veyi ka mazea kɛfia ka Zhəwda 
kadzeghe melɛ, kasla mimi te ŋkwa melɛ nyi mbe meleme ta ka Zhəwda le nyi 
dzeyi yitea Zhɛrəzalɛm. Pa ŋkamte hɛ va nya nza hɛ kadzeghe nda melɛ ke Ba'al, 
ba'a ke, veci, le tere, ke ŋkwa nyi kencɛ hweŋkwa ta veci pelɛ ghweme ba'a ke 
pɛtɛa saseregwa. 

6Pa ŋkɛ kelemte ghɛa Ashɛra ba'a yɛ seləa ŋkɛ shave mbe Zhɛrəzalɛm kezha tere 
hɛ kwa zlərəa Sɛdron. Katere hɛ mbeli hɛmɗɛke ɗɛke kapəsəɗə ba'a kabete 
pəsəɗəa shɛ mbeli dzeyi te yɛ kwele ta ka dewə ŋeli. 

7Pa Zhoziyas ŋzlamte cɛ nyi mene vale tahe mbeli mbe hɛ kala wəshia Gətəli le 
yɛ nyi tsa nda lekwesa mi mbe ke ka dzeghe melɛa Ashɛra. 

8Pa Zhoziyas tseneke ka dzeghe Shala nyi mbe Gɛba le nyi mbe Bɛrshɛba kase 
kadzembe Zhɛrəzalɛm, pɛtɛ hɛ fɛamte ŋkwa nyi kaŋa melɛ pɛtɛa hɛɗia Zhəwda, 
mpəmte reghwetɛ kedzeghe melɛ dekwe yitea mɛa meleme, tsagha kwete nya 
yitea mɛa degha ta Yoshəwa, ŋgwamna ta meleme, laka bela kwa gwela shɛ 
mbeli kadzeki. 

9Ma ya tsagha shɛ ŋkɛ ne, ma ka dzeghe shala nyi kadzeghe melɛ ne, hweŋkwa 
va hɛ kadzeghe Shala te reghwetɛa Mahwətə mbe Zhɛrəzalɛm we. Ama wərə hɛ 
kazeme ɗafa kwalekwala kala kweci ka mɛ ŋkwa. 

10Pa Zhoziyas zhɛrete Tofɛt ŋkwa ketere ŋwale nya kwa zlərəa Hinom kakwa 
wale wale, yagha mbeli katere ŋwalea nci nyi kazhili keɗema nyi kami ke shala 
Molɛk. 

11Pa fɛamte ghena ta gədəwə nyi veyi meghea ka Zhəwda kazləvəa veci. Ma 
gədəwəa shɛ ne, tagha hɛ vare ŋkwa kedzembe ghɛa Shala, kwete cɛ nya vare, 
takwa yitea cɛa nde mene slene ta Ŋgwamna Netan-Mɛlɛk sləa ŋkɛ. Pa Zhoziyas 
teremte wəmata gədəwə nya kaŋa veci. 

12Pa ŋkɛ ŋzlamte reghwetɛ nya pate ka meghea ka Zhəwda pelɛ ŋwela ta dɛɓere 
nya kənəa cɛa Ahaz, pa le nyi veyi Manasɛ kwa yitea ghɛa Shala. Pa ŋkɛ mpəmte 
tagha shɛ, pa beteyi yɛ kwetiɓə kwa zlərəa Sɛdron. 

13Pa ŋkɛ fɛamte mene slene te ŋkwa melɛ nya menete meghe Salomon laka bela 
kwa zeme pelɛ ghweme ta bekele, ghweme nya kwa kema ta Zhɛrəzalɛm. Pelɛ 
ŋkwa melɛa Astartɛ, kazləvəa shala ta ka Sidon, pelɛ kemosh, kazləvəa shala ta 
ka Mowab, ba'a pelɛ Molɛk, shala kwa ndiremia ka Amon. 

14Pa Zhoziyas mpəmte pelɛ nyi mɓete mbeli, kampəmte seləa melɛ pa zhiɓəmte 
ki nya tsene 'yɛ'yɛa wəndə ŋelɛ mbeli kwa. 

Hi ta hweŋkwa kezele Shala mbe ka Israyɛl 
(2 WMKM 34.6-7) 

15Pa Zhoziyas mpəmte ŋkwa nya mbe Bɛtɛl nya menete Zhɛrobowam, wəzege 
ta Nebat, kezha teke nda ke mbelia ka Israyɛl kamene jaɗafa. Pa ŋkɛ ndəmte ŋkɛ 
le ghwə, mpəmte reghwetɛ, teremte selə nya keveyi geva tekeleke ba'a zhɛrete 
pɛtɛa ŋkwa shɛ kakeləwə. 

16Laka mene ta ŋkɛ kala nya, nda nakɛ kwele Zhoziyas pelɛ ghweme kwa zhɛre 
geva ŋkɛ. Pa ghwenakɛ ŋkwa kalə kafə 'yɛ'yɛ kwa kwelea shɛ, kezha tere te 
reghwetɛ kezha zhɛrete wale wale, kayɛpə ghena nya gezete nde mɛ ŋkwa ta 
Mahwətə, ma vəa ŋkwa nya nza Zhɛrobowam meslete kənəa reghwetɛ hwa 
gəsəkə. Pa Zhoziyas zhɛrete geva kanakɛ kwele ta nde mɛ ŋkwa ta Mahwətə, 

17ma ke yiwəte: «Wa wəsə nya newe nya 'ya kala kwele pelɛke wa?» Ma ke mbeli 
nyi mbe meleme zhɛnete nda: «Kwele ta nde mɛ ŋkwa nya kesame kwa Zhəwda, 
gheŋkɛ nde gezete ghena nyi mene nyi na teke te reghwetɛ nya.» 

18Ma ke Zhoziyas sha hɛ: «Sərəakɛ mə kwelea shɛ! Yagha wəndə kakwaɗe yɛ'yɛa 
nde mɛ ŋkwa shɛ!» Tsetse nda nza 'yɛ'yɛa ŋkɛ mba, kala ŋa nde mɛ ŋkwa nya 
kesame kwa Samari. 

19Nahe ka mazea kɛfia ka Israyɛl kehwepete nda wənəa Mahwətə kwa ŋate 
ŋkwa melɛ hɛ kala ka dzeghe melɛ dzeyi mbe meleme ta Samari. Pɛtɛ Zhoziyas 
mpəmte cɛa shɛhɛ kala nya menete ŋkɛ mbe Bɛtɛl tɛfɛa tɛfɛa. 

20Te reghwetɛ ne, mbe sla ghə ŋkɛ te ka dzeghe shala kələŋə ya ghenci nza 
kadzeghe shala, katere 'yɛ'yɛa wəndə ŋelɛ ŋkɛ. Kwa sebe ta ŋkɛ, pa Zhoziyas 
zhɛneghe geva kadzeme Zhɛrəzalɛm. 

Mbelia ka Zhəwda kamene gəsəkəa Pake 
(2 WMKM 35.1, 18-19) 

21Pa Zhoziyas gezete nda ke mbeli pɛtɛ kamene gəsəkəa Pake kazləvəa Shala 
Mahwətə ta nci, kala nya gezete palepa ta jikə geva. 

22Va nya nza ŋkɛ ne, ghala se ka meha ghwə kamene meghe te ka Israyɛl, ba'a 
mbe vəa ka meghe nyi kemenehwe meghe te ka Israyɛl ba'a te ka Zhəwda ne, 
kegha mbeli kamenete gəsəkəa Pake kala nyagha we. 

23Ama mbe Zhɛrəzalɛm menete mbeli kazləvəa Mahwətə, mbe va kwa meŋe 
degheseghəmbe ta Zhoziyas te meghe. 

Kwa keɗaŋe ta ghena ta mene meghea Zhoziyas 
(2 WMKM 35.20-27; 36.1) 

24Kezha yɛte nda fete ke ghena nyi mbe palepa ta wəsə mahalegə, nya ntsate 
wəndə kwelea ka dzeghe Shala Hilkiya mbe ghɛa Mahwətə ne, pa Zhoziyas 
fɛamte mbeli nyi ke'yɛwe ghena va mbelia kwahɛɗi mbe Zhɛrəzalɛm ba'a te 
hɛɗia Zhəwda, pa mpəmte ŋkwa melɛ nyi ŋate mbeli, wəshi nyi zhɛrete mbeli 
kala Shala le yɛ kweci wəshi melɛa ka ɗepema Shala. 

25Kwa keɗaŋe ta ghena ne, meghe shɛ kekemave geva kaghate kala Zhoziyas we, 
nya kendeke nda ghə ke Mahwətə le wənəa ŋkɛ pɛtɛ we, le mpia ŋkɛ pɛtɛ, ba'a 
le berete ta ŋkɛ, kala nya gezeke wəsə mahalegəa Moyize. Kwa sebe ta ŋkɛ ne, 
kekemave geva zhɛkwa perə we. 

26Ama nahe hwepe wənəa Mahwətə nya wəba kegweɗakwetema geva yitea hɛɗi 
meghea Zhəwda. Ma hwepe wənəa shɛ ne, meghe Manasɛ nde mtseke ŋkɛ laka 
mene wəshi nyi ɗema ghəa ŋkɛ. 

27Vatse geze ŋkɛ: «Tsagha shɛ ɗe 'ya kaŋkamte pa le Zhəwda cakeɗa cakeɗa le 
ntsə ta ɗa kala ŋa ka Israyɛl, kaɗe 'ya kanewe we. 'Ya kateneghamte Zhɛrəzalɛm 
meleme nya ntave 'ya, ba'a ghɛa ɗa, nya tagha nya meɗeyi nda 'ya ke hɛ kancɛ 
nza ta ɗa hwa hɛ.» 

28Ma nyi ketene pɛtɛa ghena ta Zhoziyas ne, nahe hɛ kenza kerafe rafe mbe 
“Palepa ta slene ta ka meghea ka Zhəwda”. 

29Mbe vəa meghea ŋkɛ nyi jivenyɛ Farawon Nɛko, meghea ka Ɛzhipte le ka 
sewajɛa ŋkɛ laka Efrate kezha kemane meghea ka Asiri. Pa meghe Zhoziyas ɗe 
kafɛa nda ŋkwa ke meghea ka Ɛzhipte, ama pa mbeli peslekɛ kwa Mɛgido mbe 
kwa ghate ta mpa. 

30Pa mbelia jama ta ka sewajɛa ŋkɛ kelete geva ta ŋkɛ kwa wəmata gədəwə slə 
mbe Mɛgido kadzembe Zhɛrəzalɛm nya lamte ŋkɛ mbeli kwa kwele ta ŋkɛ mbe. 

Pa mbeli nyi mbe meleme ta ka Zhəwda ntave Zhowakaz, wəzege ta Zhoziyas, 
kaveyi kameghe te ŋkwa yitenyɛ. 

Zhowakaz, ya kameghea ka Zhəwda 
(2 WMKM 36.2-4) 

31Va ta Zhowakaz bakemsə mahekeneghəmbe nda kelete meghe ŋkɛ. Deke tere 
mahekene menehwe meghe ŋkɛ mbe Zhɛrəzalɛm. Haməwtal sləa meghekɛ, 
wəzha ta Zhɛrɛmi nde Libna nde. 

32Wəsə nya ɗema Mahwətə yamenete Zhowakaz kala ka shihɛnyɛ. 

33Pa Farawon Nɛko kesehwe kamava kakeleghe kadzembe Ribla, te hɛɗia ka 
Hamat, miɗi mene meghea ŋkɛ tagha. Zhɛne zhɛkwa, pa Nɛko ndeke nda le 
berete kaŋki nda kiləwəa mze kwa tɛawetɛa slibə mahekene ba'a mze kwa tere 
tere kiləwə mahekenemsə. 

34Ma kwa sebe ta ŋkɛ ne, pa veyi Ɛliyakim wəzege ta Zhoziyas kala meghe te 
ŋkwa yitenyɛ, pa zhɛrete sləa ŋkɛ kaZhowakim. Ma Zhowakaz ne, pa keleghe 
kadzembe Ɛzhipte mbe gha mte ŋkɛ. 

35Pa Zhowakim tsehete jaɓeregwale se te hɛɗia ŋkɛ pɛtɛ va yayata wəndə kezha 
ve nda ke Farawon kwa nza ŋkɛ ka'yɛwe ve. Pa Zhowakim ndeke nda mze kwa 
tɛawetɛa ba'a mze kwa tere tere ke Nɛko. 

Zhowakim ya kameghea ka Zhəwda 
(2 WMKM 36.5-8) 

36Va ta Zhowakim bakemsə mcɛfeghəmbe nda kelete meghe ŋkɛ. Va meŋe 
kwetɛŋeghəmbe menete ŋkɛ mbe meghe mbe Zhɛrəzalɛm. Zɛbəwda sləa 
meghekɛ, wəzha ta Pedaya, nde Rəwma. 

37Wəsə nya ɗema Mahwətə, yamenete ŋkɛ kala ka shihɛnyɛ pɛtɛ. 

2 Ka Meghea Kɛfi 24 

1Mbe vəa meghea ŋkɛ ne, pa Nabəkodonozor meghea ka Babilone zehwe hɛɗia 
Zhəwda. Zhowakim ne ve fa ghena ŋkɛ. Ama te kwa mahekene ta va ne, pa ɗema 
ghena ta ŋkɛ. 

2Pa Mahwətə ghwenakɛ nda ka Babilone, ka Siri nyi ketaze ŋkwa, le ka Mowab, 
ba'a Amon, nyi ketazemte meghea ka Zhəwda, kala nya gezete ghena nya kese 
va Mahwətə nde mɛ ŋkwa. 

3Kwa nza ŋkɛ Mahwətə nde ve ndiremia shɛ kadzete meghea ka Zhəwda, va nya 
ɗema newe hɛ ŋkɛ kwa kema ta ŋkɛ. Kwa nza ŋkɛ kwele kwele menete nda fete 
meghe Manasɛ, 

4nahe ŋkɛ kempəmte kweci mbeli kwele kwele nyi ɗema fete ve mbe 
Zhɛrəzalɛm, viɗi ŋkwa nya mbe melemea shɛ va ghena ta mpə ŋkwa, vatse ɗema 
Mahwətə kakelemte te wənə. 

5Ma nyi ketene ghena ta Zhowakim ne mbe palepa ta slene ta ka meghea ka 
Zhəwda. 

6Ma kwa mtenyɛ Zhowakim ne, wəzege ta ŋkɛ Zhowakin nde kelete meghe kwa 
sebe ta ŋkɛ. 

7Ma meghea ka Ɛzhipte ne kese kashave mbe hɛɗia ŋkɛ zhɛkwa we, kwa nza ŋkɛ 
nahe meghea ka Babilone kefəhwe hɛɗi nyi kese mbe dzeve ta ŋkɛ ve, nya kwelɛ 
ghala ta ka Ɛzhipte laka bela kwa gwela ba'a laka Efrate, le hələa Babilone. 

Kwa ghate ta kese ta mbeli kakese Zhowakin kamava 
(2 WMKM 36.9-10) 

8Zhowakin nda dzembe meghe ŋkɛ ne meŋe degheseghəmbe. Deke tere 
mahekene menehwe meghe ŋkɛ mbe Zhɛrəzalɛm. Nehəwsheta sləa meghekɛ, 
wəzha ta Ɛlnatan nde Zhɛrəzalɛm. 

9Wəsə nya keɗema kehi kwa kema ta Mahwətə yamene Zhowakin kala ŋa 
yitenyɛ. 

10Ma mbe vəa shɛ, pa ka sewajɛa ka Babilone nyi kesleke kwete meghea ka 
sewajɛa meghe Nabəkodonozor, se kantishɛnyɛ mbe Zhɛrəzalɛm. 

11Ma mba ŋkɛ kasleke ŋkwa nya tagha ne, pa Nabəkodonozor se le ghəa ŋkɛ 
kantishɛnyɛ tagha. 

12Pa meghe Zhowakin shave mbe meleme le meghekɛ ɓiyitsa, le ka jama jama ta 
ka sewajɛa ŋkɛ, le yɛ ka mene slene nyi jama jama ba'a mbelia ŋkɛ nyi gezleŋema 
ghə ŋkɛ va hɛ, pa hɛ lə sha meghea ka Babilone. Pa kesehwe hɛ kamava. Te kwa 
deghese ta va ta Nabəkodonozor te meghe. 

13Kala nya gezete Mahwətə kaghate ne, pa Nabəkodonozor fəmte wəshi nyi mbe 
ghɛa Shala le yɛ nyi ki ghɛa meghe, pa ŋkɛ mpəmte wəshi mze kwa tere tere nyi 
vɛsəte meghe Salomon kezha mene slene le hɛ mbe ghɛa Shala. 

14Pa fəmte mbeli nyi mbe Zhɛrəzalɛm, ka mene slene nyi jama jama, mbeli nyi 
nza zləvə te hɛ, pɛtɛa nci ne mbeli kaslibə 10.000, kese mbeli kaɓela nyi keɗepe 
feɗe wəshi le yɛ ka tsa wəshi le yɛ nyi kehi wəshi we. Deke ka titikwəa kɛfi 
yasərəakɛ ŋkɛ tagha. 

15Pa keleghe meghe Zhowakin kadzeme Babilone, le meghekɛ, mia ŋkɛ ba'a 
mbelia ŋkɛ nyi gezleŋema ghə ŋkɛ ve, le yɛ ka meghea ka Zhəwda. 

16Pa fəghe mbeli nyi nza zləvə te hɛ kadzeme Babilone, 7.000 hɛ, ka ɗepe feɗe 
wəshi le ka ɗepe tsa wəshi ne, slibə hɛ, mbeli nyi pɛtɛ ne, mbeli tsape hɛ kezha 
mene wəshia ka sewajɛ. 

17Pa Nabəkodonozor veyi Mataniya kwesegwenyɛa Zhowakin kameghe ba'a 
zhɛremte sləa ŋkɛ kaSɛdɛkiyas. 

Sɛdɛsiyas, ya kameghea ka Zhəwda 
(ZHR 52.1-3; 2 WMKM 36.11-12) 

18Va ta Sɛdɛsiyas bakemsə kwetɛŋeghəmbe nda kelete meghe ŋkɛ. Va meŋe 
kwetɛŋeghəmbe menete ŋkɛ te meghe mbe Zhɛrəzalɛm. Nahe sləa meghekɛ 
kenza kaHaməwtal, wəzha ta Zhɛrɛmi nde Libna. 

19Sɛdɛsiyas ne, wəsə nya kehitema geva yamene ŋkɛ kwa kema ta Mahwətə, kala 
nya menete Zhowakim. 

20Mahwətə va wənəa ŋkɛ nde vate ndiremi te ka Zhɛrəzalɛm ba'a te meghea ka 
Zhəwda, nda se ŋkɛ kaneghamte mbelia ŋkɛ cakeɗa cakeɗa le. 

Nabəkodonozor kaha nda mpa ke Zhɛrəzalɛm 
(ZHR 39.1-7; 52.3-11) 

Pa Sɛdɛsiyas ɗema ghena ta meghe Nabəkodonozor nde Babilone. 

2 Ka Meghea Kɛfi 25 

1Pa senyɛ le ka sewajɛa ŋkɛ kadzembe Zhɛrəzalɛm kamenete ghedəkwəa ŋkɛ 
pelɛke dzeyi yitea meleme. Pa ka Babilone ntəsləte meleme dzasle. Mbe kwa 
mesli ta va ta Sɛdɛsiyas, te kwa meŋe ta hɛ mbe kwa meŋe ta tere. 

2Mba tagha pa te kwa meŋe kwetɛŋeghəmbe ta va ta meghea ŋkɛ. 

3Pa ma menete geva mbe meleme dzawe. Wəsə shɛ kazeme mbeli nyi mbe 
meleme we. Ma te kwa mesli ta hɛ mbe kwa wəfaɗe ta tere, 

4pa ka Babilone ŋate ŋkwa te zli ɓɛhwɛ. Ma kwa se viɗi ne, pa ka sewajɛa ka 
Zhəwda hwɛnji. Ya tsema nza ka sewajɛa ka Babilone dzasle yitea Zhɛrəzalɛm 
ne, pa hɛ shavenji kwa mɛa degha nya kwelɛ sli bake. Takwa yitea ntsa ta meghe. 
Pa meghe Sɛdɛsiyas kelete hweŋkwa nya kedzawa laka zlərəa Araba. 

5Cape ka sewajɛa ka Babilone kakeka hɛ kakeseve te ŋwela ta Zhɛriko. Pɛtɛa ka 
sewajɛa ŋkɛ kewəfəyite. 

6Pa ka Babilone keseve ŋkɛ kamava ba'a keleghe nda ŋkɛ ke meghea ka Babilone 
nya mbe Ribla. Pa ŋkɛ mehate ghwə ta Sɛdɛsiyas. 

7Pa mbeli peslekɛ wəzege ta Sɛdɛsiyas kwa ntsə ta yitenyɛ. Kwa sebe ta ŋkɛ, pa 
Nabəkodonozor ntsentsamte ntsə kwa ghə va Sɛdɛsiyas, ghweneghe ŋkɛ 
kadzembe Babilone kehwepe hwepe tsape tsape le zewe lɛ. 

Kele ta Zhɛrəzalɛm ba'a fə ŋkwa kwa bake zhigə 
(ZHR 39.8-10; 52.12-30; 2 WMKM 36.17-21) 

8Mbe kwa meŋe meslighəmbe ta va ta Nabəkodonozor, meghea ka Babilone, te 
kwa mberefaŋe ta hɛ mbe tere kwa mcɛfe ne, pa nebəwzaradan se kadzembe 

Zhɛrəzalɛm. Gheŋkɛ ya kawəndə nya te ka ya ŋkwa, kawəndə kwelea ka sewajɛa 
meghea ka Babilone. 

9Pa teremte ghɛa Shala, ghɛa meghe ba'a cɛ nya wəba nya kaŋa meleme pɛtɛ, 
ghɛa mbelia jama pɛtɛ. 

10Ma ka sewajɛa ka Babilone nyi kebeghe wəndə nya te ghəa ka ya ŋkwa ne, pa 
hɛ ŋzlamte sli nya dzeyi yitea Zhɛrəzalɛm. 

11Ma kwa sebe ta ŋkɛ ne pa Nabəwzaradan fəte mbeli nyi mba mbe meleme 
kadzembe Babilone, kwele ma nyi kedzembe Babilone ke nyi ketene mbeli 
tagha. 

12Ama pa sərəakɛ kwete bela ta ka titikwəa kɛfi kezha wəza rɛzɛŋe ba'a kweci 
wəve. 

13Pa ka Babilone mpəmte yɛ selə mze kwa ghwə ghwə nya mɛa ghɛa Shala, 
tsagha wəmata gədəwə nya ɓɛhwɛ ba'a kwenə nya wəba pelɛke yitea cɛ nyi le 
mze kwa ghwə ghwə. Pa hɛ keleghe mze kwa ghwə ghwəa shɛ kadzembe 
Babilone. 

14Pa hɛ fəte wəshi mze kwa ghwə ghwə nyi mene slene ta gəsəkə mbeli mbe ghɛa 
Shala le hɛ: wəshi kefə pəsəɗə, yɛ pelɛ, wəshi kepesle ghwə kwa paterela, yɛ 
kwenə kepisə ŋkwa ba'a yɛ zlerekwe. 

15Pa meghea ka ya ŋkwa fəhwe kweci wəshi kwa mze kwa tere tere, kwa geleɓə, 
yɛ helape ketere 'wərdə, yɛ kweci wəshi kesa wəsə. 

16Kapesle mbeli kadzeghete wəshi mze kwa ghwə ghwə nyi menete Salomon 
kezha ghɛa Shala we: yɛ selə nyi bake nyi, kwenə nya wəba ba'a wəmata gədəwə 
nya ɓɛhwɛ. 

17Geze ta ŋkɛ ne, selə kwetɛŋe ne, mɛtre mesli biya ta ŋkɛ kadzeme ghweme. 
Pəkələ mze kwa gheme ya kənəa yayata selə, mɛtre ba'a kwete gasle yite biya ta 
ŋkɛ kadzeme ghweme, nahe ŋkɛ kenza kepesa pesa dzeyi yite le kweci wəshi 
kala gheleghe mze kwa gheme, kala yɛ ya ta kwakweme kweci wəshi dzeyi yitea 
ghəa pəkələa shɛ. Kanya kwetɛŋe hɛ seləa shɛhɛ pɛtɛ nci, kanya kwetɛŋe wəshi 
nyi kala gheleghe nyi te. 

18Pa meghea ka ya ŋkwa kesehwe wəndə kwelea ka dzeghe Shala Seraya, le 
sləwəfəa ŋkɛ Sefaniya, ba'a ka dzeghe Shala mahekene nyi keya ŋkwa kedzembe 
ghɛa Shala. 

19Pa keseve kwete nde mene slene nya nza ghena ta ka sewajɛ te dzeve ve perə, 
zhɛne mcɛfe kweci mbeli nyi ki ghɛa meghe, nde rafe palepa ta kele mbeli 
kadzembe sewajɛ, meghea ka sewajɛ ŋkɛ, ba'a ŋkwaŋemsə mbelia Zhəwda. 
Mbeli nyi pɛtɛ ne, mbe Zhɛrəzalɛm hɛ. 

20Pa Nebəwzaradan fəghe nda hɛ ke meghea ka Babilone mbe Ribla. 

21Pa meghea shɛ mpəmte hɛ te ŋkwa shɛ, te hɛɗia ka Hamat. Tsetse fəmte mbelia 
ka Zhəwda mbeli cakeɗa cakeɗa le hɛɗia nci. 

Gedaliya, ya kaŋgwamna te hɛɗia Zhəwda 
(ZHR 40.7–41.18) 

22Nahe meghe Nabəkodonozor kesərəakɛ kwete bela te hɛɗia Zhəwda. Pa veyi 
Gedaliya kaŋgwamna nci, wəzege ta Ahikam shia Shafan. 

23Ma kwa fate ghena shɛ ka sewajɛa ka Zhəwda nyi keɗema kedzembe Babilone, 
ghena nya tarete Nabəkodonozor, pa hɛ lə kasləyi Gedaliya mbe Mispa. Ma 
mbelia jama ta ka sewajɛa shɛ ne, Ismayɛl, wəzege ta Netaniya, Yohanan, wəzege 
ta Karɛya, Seraya, wəzege ta Tanehəwmɛt, nde Netofa, ba'a Yazaniya nde 
Ma'aka. 

24Ma ke Gedaliya sha hɛ pɛtɛ: «'Ya kameɗeyi ŋayɛ mba yɛ keghazlənə va yayata 
wəsə laka ka Babilone. Se mə kantishɛ te hɛɗi nya le nza ta ŋayɛ ba'a fa nda mə 
ŋa meghea ka Babilone. Katekemave ganyɛa ŋayɛ yɛ.» 

25Ama te kwa mberefaŋe ta tere mbe va nya, pa Ismayɛl, wəzege ta Netaniya shia 
Ɛlishama, nya mbe hwelefe ta meghe, se kadzembe Mispa le mbeli meŋe. Pa hɛ 
peslekɛ Gedaliya, pɛtɛ le ka Zhəwda nyi ki ghɛa ŋkɛ ba'a ka Babilone nyi ki 

26Pɛtɛa mbeli nyi mbe meleme ba'a ka jama jama ta ka sewajɛ slənji kanya 
kwetɛŋe kadzembe Ɛzhipte, kwa ghazlənənji hɛ va ka Babilone. 

Pa meghea ka Babilone zlaɓa yitea Zhowakin 
(ZHR 52.31-34) 

27Ma mbe kwa mahekenemsə mberefaŋeghəmbe ta va ta Zhowakin, meghea ka 
Zhəwda kwa sebe ta nya keleghe ŋkɛ mbeli kadzete kwete hɛɗi ne, pa Ɛvil-
Mɛrodak kelete meghe mbe Babilone. Ma te hɛ bakemsə mberefaŋeghəmbe mbe 
kwa meŋe bakeghəmbe ta tere mbe va shɛ ne, pa ŋkɛ menete nda zlaɓa ke 
Zhowakin ba'a kelakame ŋkɛ same kwa daŋgayɛ. 

28Pa ŋkɛ gezete nda ghena le zeɗe ba'a ndeke nda ŋkwa nya kwele kala kweci ka 
meghe nyi te hɛɗia Babilone. 

29Pa ŋkɛ ndeke nda hweŋkwa ke Zhowakin kezha ɗema kaseɗe lekwesa ta ka 
daŋgayɛ, ntake ŋkɛ kazeme wəsə kezeme keveci keveci te tabele nya kwetɛŋe le 
meghea ka Babilone. 

30Tsetse menete geva ŋkɛ keveci keveci pa te mte, nahe Zhowakin kekemave 
wəshi nyi ɗe ŋkɛ kezha tawe ghəa ŋkɛ, se va meghea ka Babilone. 

1 Wəshi nyi Mene Ka Meghe 

1 Wəshi nyi Mene Ka Meghe 1 

SLƏA KA SHIHƐ 
1–9 

Se te Adam hwa'a te ŋwalea Ɛzawə 

1Adam yitenyɛa Sɛt, Sɛt yitenyɛa Ɛnos. 

2Ɛnos yitenyɛa Kɛnan, Kɛnan yitenyɛa Malalɛyɛl, Malalɛyɛl yitenyɛa Yɛrɛd, 

3Yɛrɛd yitenyɛa Ɛnok, Ɛnok yitenyɛa Matəsalɛm, Matəsalɛm yitenyɛa Lɛmɛk, 

4Lɛmɛk yitenyɛa Nowɛ. Nowɛ yitenyɛa yɛ Sɛm, Sham le Zhafɛt. 

5Ŋwalea Zhafɛt ne, yɛ Gomɛr, Magog, Maday, Yavan, Təwbal, Mɛshɛk le Tiras. 

6Ŋwalea Gomɛr: yɛ Ashekɛnaz, Difat le Togarma. 

7Ŋwalea Yavan: Ɛlisha, Tarsis, Kitim le Rodanim. 

8Ŋwalea Sham: Kəwsh, Misrayim, Pəwt le Kanan. 

9Ŋwalea Kəwsh: Sɛba, Havila, Sabta, Rama le Sabtɛka. Ma ŋwalea Ragma: Saba 
le Dɛdan. 

10Kəwsh yitenyɛa Nɛmrod nya kande ghate ta wəndə nya kanza ghyanake te 
hɛɗi. 

11Misrayim ya kashia ka Ləwd, ka Anɛm, ka Lehab, ka Naftəw, 

12ka Patros, ka Kasləw nyi kaka hwelefefia ka Filisti ba'a ka Kaftor. 

13Kanan yitenyɛa Sidon nya katezhɛa wəzege ta ŋkɛ, ba'a Hɛt, 

14shia ka Zhɛbəs ŋkɛ le ka Amor, le ka Girgash, 

15le ka Hava, le ka Ark, le ka Sin, 

16le ka Arvad, le ka Semar ba'a ka Hamat. 

17Ŋwalea Sɛm: Ɛlam, Asəwr, Arpaksad, Ləwd, Aram, Əws, Həwl, Gɛtɛr le Mɛshɛk. 

18Arpaksad yitenyɛa Shɛla, Shɛla yitenyɛa Ɛbɛr. 

19Bake ŋwale tezhili va Ɛbɛr: Pɛlɛg sləa nde ghate, gezete ta ŋkɛ “Nehe geva 
mbe”, kwa nza nde mbe vəa ŋkɛ ne, na mbeli nyi te hɛɗi nehemte geva mbe. 
Yoktan sləa wəza meghekɛ. 

20Yoktan yitenyɛa yɛ Almodad, le Shɛlɛf, le Hasarmavɛt, le Yɛra, 

21le Hadoram, le Əwzal, le Dikla, 

22le Ɛbal, le Abimayɛl, le Saba, 

23le Ofir, le Havila ba'a Yobab. Pɛtɛ hɛ kaŋwalea Yoktan. 

24Sɛm yitenyɛa Arpaksad, Arpaksad yitenyɛa Shɛla, 

25Shɛla yitenyɛa Ɛbɛr, Ɛbɛr yitenyɛa Pɛlɛg, Pɛlɛg yitenyɛa Rɛwə, 

26Rɛwə yitenyɛa Serəwg, Serəwg yitenyɛa Nahor, Nahor yitenyɛa Tɛra, 

27Tɛra yitenyɛa Abram nya zhɛrenyɛ sləa ŋkɛ kaAbraham te kwete və. 

28Ŋwalea Abraham: Izak le Ismayɛl. 

29Wa nyi sləa hwelefe ta nci nyi: Nebayot nya katezhɛa wəzege ta Ismayɛl, Kɛdar, 
Adbɛyɛl, Mibsam, 

30Mishema, Dəwma, Masa, Hadad, Tɛma, 

31Yetəwr, Nafish ba'a Kɛdma. Nyi ya kaŋwalea Ismayɛl. 

32Kɛtəwra, male meghwa ta Abraham nde yake yɛ Zimran, Yoksan, Mɛdan, 
Madiyan, Ishebak ba'a Shəwa. Ŋwalea Yoksan: yɛ Saba le Dɛdan. 

33Ŋwalea Madiyan: Ɛfa, Ɛfɛr, Hanok, Abida le Ɛlda. Ghenci nyighɛ ŋwale tezhili 
nyi yake Kɛtəwra. 

34Abraham yitenyɛa Izak. Ŋwalea Izak: Ɛzawə le Israyɛl. 

35Ŋwalea Ɛzawə: Ɛlifaz, Rɛwəyɛl, Yɛyəwsh, Yalam, le Kora. 

36Ŋwalea Ɛlifaz: Tɛman, Omar, Sɛfi, Gatam, Kenaz, Timna le Amalɛk. 

37Ŋwalea Rɛwəyɛl: Nahat, Zɛra, Shama ba'a Miza. 

38Ŋwalea Sɛyir: Lotan, Shobal, Sibɛyon, Ana, Dishon, Ɛsɛr ba'a Dishan. 

39Ŋwalea Lotan: yɛ Hori le Homam. Timna sləa wəzha ta meghekɛa Lotan. 

40Ŋwalea Shobal: Aliyan, Manahat, Ɛbal, Shefi le Onam. Ŋwalea Sibɛyon: Aya le 
Ana. 

41Wəzege ta Ana: Dishon. Ŋwalea Dishon: Hamran, Ɛsheban, Itran le Keran. 

42Ŋwalea Ɛsɛr: Bilehan, Zavan le Yakan. Ŋwalea Dishan: yɛ Əws le Aran. 

Ka meghe ba'a mbeli nyi te ghəa pelə mbe Ɛdom 
(GHW 36.31-43) 

43Wa nyi sləa ka meghe nyi kese kambeɗe geva pelɛ pasla ta ka Ɛdom tewə 
meghe kenaka kadzehwa ka Israyɛl nyi: Bɛla wəzege ta Bɛyor nya mbe meleme 
ta ka Dinaba. 

44Ma kwa mtenyɛ Bɛla, Yobab wəzege ta Zɛra ta ka Bosra nde dzete meghe te 
zhia ŋkɛ. 

45Ma kwa mtenyɛ Yobab ne, Həwsham nde hɛɗia ka Tɛman nde kelete meghea 
ŋkɛ. 

46Ma kwa mtenyɛ Həwsham ne, Hadad, wəzege ta Bɛdad nde kelete meghea ŋkɛ. 
Gheŋkɛ nde ɗate ka Madiyan te hɛɗia ka Mowab. Avit sləa meleme ta ŋkɛ. 

47Ma kwa mtenyɛ Hadad ne, pa Samla, nde meleme ta Masrɛka kelete meghea 
ŋkɛ. 

48Ma kwa mtenyɛ Samla ne, pa Shawəl nde meleme ta Rehobot nya mɛa hələa 
Efrate kelete meghea ŋkɛ. 

49Ma kwa mtenyɛ Shawəl ne, pa Ba'al-Hanan wəzege ta Akbor nde kelete 
meghea ŋkɛ. 

50Ma kwa mtenyɛ Ba'al-Hanan ne, pa Hadad kelete meghea ŋkɛ. Pay sləa meleme 
ta ŋkɛ. Ma male ta ŋkɛ, Mɛtabɛyɛl sləa nta, wəzha ta Matrɛd nde kashia Mɛ-
Zahab. 

51Ma kwa mtenyɛ meghe Hadad ne, mbelia jama nyi te ghəa ka yita ka se kasleke 
Ɛdom. Wa nyi sləa nci nyi: Timna, Alva Yɛtɛt, 

52Oholibama, Ɛla, Pinon, 

53Kenaz, Tɛman, Mibsar, 

54Magdiyɛl le Iram. Ghenci meghe nyi kese mbe yita nyi mbe Ɛdom. 

1 Wəshi nyi Mene Ka Meghe 2 

Hwelefe ta Zhəwda, wəzege ta Zhakob 

1Wa nyi sləa ŋwalea Zhakob nya heka mbeli kaIsrayɛl nyi: Rəbɛn, Simɛyon, Lɛvi, 
Zhəwda, Isakar, Zabəlon, 

2Dan, Zhozɛf, Bɛnjamɛn, Nɛftali, Gad le Asɛr. 

3Mahekene ŋwalea Zhəwda nyi yake ŋkɛ hwa male ta ŋkɛ nya kawəzha ta Shəwa 
kwa Kanan. Yɛ Ɛr, Onan le Shɛla. Ama Ɛr nya katezhɛa wəzege ta Zhəwda ne, nde 
beze ghena ŋkɛ sha Mahwətə, pa peslekɛ. 

4Kwa sebe ta ŋkɛ, pa Tamar nya kamakwa ta ŋkɛ yake nda ŋwale tezhili bake, yɛ 
Pɛrɛs le Zɛra. Mcɛfe ŋ'wete ŋwale tezhili ŋkɛ pɛtɛ nci. 

5Ŋwalea Pɛrɛs: Hɛsron le Haməwl. 

6Ŋwalea Zɛra: Zimri, Ɛtan, Hɛman, Kalkol le Dara, mcɛfe hɛ pɛtɛa nci. 

7Wəzege ta Karmi ne, Akar. Gheŋkɛ nde kekele ndiremi kadzembe Israyɛl kwa 
keseyi wəsə nya keveyi geva kaŋa Shala ŋkɛ kaŋa ŋkɛ. 

8Azariya sləa wəzege ta Ɛtan. 

9Ŋwalea Hɛsron: Yeramɛyɛl, Ram le Kalɛb nya heka mbeli kaKɛləwbay perə. 

10Ram yitenyɛa Aminadab, Aminadab yitenyɛa Nashon nya kawəndə nya te ghəa 
yita ta Zhəwda. 

11Nashon ya kayitenyɛa Salma, Salma yitenyɛa Bəwz, 

12Bəwz yitenyɛa Obɛd, Obɛd yitenyɛa Zhɛsɛ. 

13Mberefaŋe yake ŋwale Zhɛsɛ: Ɛliyab nde ghate, Abinadab nde zhɛne kadzeyite, 
Shimɛya nde mahekene, 

14Netanɛyɛl nde wəfaɗe, Raday nde mcɛfe, 

15Osɛm nde ŋkwaŋe, David nde mberefaŋe kakwa keɗaŋe. 

16Ŋwalea kwɛa yiteyɛa nci ne, yɛ Serəwya hɛ le Abigal. Mahekene ŋwale va 
Serəwya: Abishay, Zhowab le Asayɛl. 

17Pa Abigal yake wəzege teza, Amasa sləa ŋkɛ, ma yitenyɛa Amasa ne, nde 
Ismayɛl ŋkɛ, Yɛtɛr sləa ŋkɛ. 

18Ma Kalɛb wəzege ta Hɛsron ne, mahekene yake ŋwale tezhili ŋkɛ sawa hwa 
mia ŋkɛ Azəwba le Yeriyot: Yɛshɛr, Shobab le Ardon. 

19Ma kwa mtenyɛ Azəwba, pa Kalɛl wəmeve Ɛfrata kamale ta ŋkɛ, pa yave nda 
wəzege teza Həwr ke mbeli shɛ. 

20Pa Həwr yake Əwri, Əwri yitenyɛ Bɛsalɛl. 

21Va ŋkwaŋemsə Hɛsron menete, pa ŋkɛ wəmeve wəzha ta Makir, yitenyɛa 
Gala'ad. Pa ŋkɛ yake Sɛgəwb kawəzege teza sawa hwə. 

22Pa Sɛgəwb yake Yayir nya keŋ'wete meleme bakemsə mahekeneghəmbe te 
hɛɗia Gala'ad. 

23Ama nahe yɛ meghea ka Gɛshəwr le ŋa ka Aram kefəhwe kweci meleme ta 
Yayir, le Kenat ba'a le kweci meleme nyi yite, meleme ŋkwaŋemsə pɛtɛa nci. 
Nahe pɛtɛa mbeli nyi mbe hɛ kenza kahwelefefia Makir, yitenyɛa Gala'ad. 

24Ma kwa mtenyɛ Hɛsron, pa Kalɛb wəmehwe Ɛfrata male ta yitenyɛ, pa nde 
yave nda Ashehəwr, yitenyɛa Tɛkowa. 

25Wa nyi ŋwalea Yeramɛyɛl nya kande ghate ta wəzege ta Hɛsron nyi: Ram nya 
katezhɛa wəzege ta ŋkɛ, Bəwna, Orɛn, Osɛm ba'a Ahiya. 

26Pa Yeramɛyɛl ŋ'wete kwete male nya nza sləa nta kaAtara, ghenta meghekɛa 
Onam. 

27Ma ŋwalea Ram nya katezhɛa wəzege ta Yeramɛyɛl ne, yɛ Ma'as, le Yamin le 
Ɛkɛr. 

28Wa nyi ŋwalea Onam nyi: Shamay le Yada. Ma ŋwalea Shamay ne, yɛ Nadab le 
Abishəwr. 

29Pa Abishəwr wəmeve Abihayil nya keyake nda yɛ Aban le Molid. 

30Ma ŋwalea Nadab ne, yɛ Sɛlɛd le Apayim. Pa Sɛlɛd mtenyɛ kaɗema keyake 
wəzege. 

31Ishɛyi, wəzege ta Apayim. Shɛshan, wəzege ta Ishɛyi. Alay ŋa Shɛshan. 

32Ma ŋwalea Yada, wəza meghekɛa Shamay ne, yɛ Yɛtɛr le Yonatan. Pa Yɛtɛr 
mtenyɛ kaɗema wəzege ve. 

33Ma ŋwalea Yonatan ne, yɛ Pɛlɛt le Zaza. Tsagha se hwelefe ta Yeramɛyɛl. 

34Kese wəzege teza va Shɛshan we, deke ŋwalea kwɛ. Nde Ɛzhipte nya nza sləa 
ŋkɛ kaYara se nde mene slene ta ŋkɛ. 

35Pa Shɛshan ndeke nda kwete wəzha ta ŋkɛ kamale ke nde mene slene ta ŋkɛ 
Yara, pa nde yave nda Atay kawəzege teza. 

36Pa Atay yake Natan, pa Natan yake Zabad. 

37Pa Zabad yake Ɛflal. Pa Ɛflal yake Obɛd. 

38Pa Obɛd yake Yɛhəw. Pa Yɛhəw yake Azariya. 

39Pa Azariya yake Hɛlɛs. Pa Hɛlɛs yake Ɛlasa. 

40Pa Ɛlasa yake Sismay. Pa Sismay yake Shaləwm. 

41Pa Shaləwm yake Yɛkamiya. Pa Yɛkamiya yake Ɛlishama. 

42Ma ŋwalea Kalɛb, wəza meghekɛa Yeramɛyɛl ne, Mɛsha nya katezhɛa wəzege 
ta ŋkɛ, gheŋkɛ yitenyɛa Zif. Ma hwelefe ta Marɛsha, ghenci kase mbe Hɛbron. 

43Ma ŋwalea Hɛbron, yɛ Kora le Tapəwa, le Rɛkɛm le Shɛma. 

44Shɛma yitenyɛa Raham, Raham yitenyɛa Yorkowam. Rɛkɛm yitenyɛa Shamay. 

45Shamay yitenyɛa Mawon, Mawon yitenyɛa Bɛt-Səwr. 

46Pa Kalɛb ŋ'wete kwete male meghwa Ɛfa sləa nta, pa nde yake nda Haran, Mosa 
ba'a Gazɛz. Pa Haran yake wəzege teza kandeke nda slə kaGazɛz perə. 

47Ma ŋwalea Yaday: yɛ Rɛgɛm, Yotam, Gɛshan, Pɛlɛt, le Sha'af. 

48Pa Kalɛb ŋ'wete kwete meghwa Ma'aka sləa nta, pa yake nda ŋwale: yɛ Shɛbɛr 
le Tirana 

49Kwetere wəmbəa ŋkɛ, pa zhɛne kayake yɛ Sha'af nya kayitenyɛa Madmana 
ba'a Sheva nya kayitenyɛa yɛ Makbɛna le Gibɛya. Aksa sləa wəzha ta Kalɛb. 

50Wa nyi kweci nyi ŋwalea Kalɛb: pa Həwr nya katezhɛa wəzege ta male ta ŋkɛ 
Ɛfrata, mahekene ŋwale ve: yɛ Shobal nya keŋslete meleme ta Kiriyat-Yɛyarim, 

51Salma nya keŋslete Bɛtelɛhɛm ba'a Harɛf nya keŋslete Bɛt-Gɛdɛr. 

52Ma Shobal nya keŋslete meleme ta Kiriyat-Yɛyarim, na ŋ'wete hwelefe kaka ka 
shihɛnyɛ: mbeli nyi mbe Harowɛ le kwete bela ta mbeli nyi mbe Mɛnəwhot, 

53zlaɓe le yɛ yita nyi mbe Kiriyat-Yɛyarim, gezete ŋkɛ: yɛ ka Itri, ka Pəwt, ka 
Shəwmat le ka Mishra. Shave mbe hɛ shave mbeli nyi mbe Tsorɛyat le nyi mbe 
Ɛshetawol. 

54Wa nyi hwelefe nyi kesawa mbe Salma nyi: ka Bɛtelɛhɛm, ka Netofa, ka Atrot-
Bɛt-Yowab, kwete bela ta ka Manahat, nyi mbe Sora, 

55le yita ta ka rafe wəshi nyi mbe Yabɛs kala ka Tirat, ka Shəwmat le ka Səwkat. 
Ka Kɛn nyighɛ, hwelefe ta Hamat nya kashia ka yita ta Rɛkab hɛ. 

1 Wəshi nyi Mene Ka Meghe 3 

Hwelefe nyi kesawa mbe David 

1Wa nyi sləa ŋwalea David nyi keya nyi kwa Hɛbron: Amnon tezhɛa wəzege nya 
yake Ahinowam, wəzha ta ka Zhizrɛyɛl. Daniyɛl nde bake, wəzege ta Abigayil 
nya kawəzha ta ka Karmɛl, 

2Absalom nde mahekene nya yake Ma'aka nya kawəzha ta Talmay, meghea ka 
Gɛshəwr. Adoniya nya yake Hagite, nde wəfaɗe. 

3Shefatiya nde mcɛfe, Abital meghekɛ. Itrɛyam nde ŋkwaŋe, Ɛgla meghekɛ, 
kwete nde male ta meghe perə. 

4Kwa Hɛbron yake ŋwale nyi ŋkwaŋe nyighɛ ŋkɛ mbe va nyi menete ŋkɛ te 
meghe mberefaŋe pa tere ŋkwaŋe kwa. Kwetere wəmbəa ŋkɛ, va mahekenemsə 
mahekeneghəmbe menete ŋkɛ te meghe mbe Zhɛrəzalɛm. 

5Wa nyi ŋwale nyi yake ŋkɛ nyi pelɛ Zhɛrəzalɛm: wəfaɗe nyi yake ŋkɛ hwa 
Bacɛba, wəzha ta Amiyɛl: Shima, Shobab, Natan le Salomon. 

6Mesli yake kweci ŋkɛ ŋwale tezhili: Ibar, Ɛlishəwa, Ɛlpɛlɛt, 

7Noga, Nɛfɛg, Yafiya 

8Ɛlishama, Ɛliyada, ba'a Ɛlifɛlɛt. 

9Ɓiyitsa ne, nahe kweci mia ŋkɛ nyi kaka mi meghwa keyake nda ŋwale tezhili 
perə. Tamar wəzha ta ŋkɛ nya ŋ'wete ŋkɛ hwa hɛ. 

10Wa nyi ŋwale nyi yake Salomon nyi: Robowam, Abiya, Asa, Zhozafat, 

11Zhoram, Ɛzɛkiyas, Jowas, 



774 

 

 
Ghena ta Shala 

Kapsiki DC Bible 
©2012 Alliance Biblique du Cameroun and Bible Society of Cameroon. 

 

 
 

 

12Amasiya, Azariya, Yotam, 

13Ahaz, Ɛzɛkiyas, Manasɛ, 

14Amon le Zhoziyas. 

15Ŋwalea Zhoziyas: Yohanan nya keya mpelɛa, Zhowakim nde zele ŋkɛ, 
Sɛdɛsiyas nde mahekene, Shaləwm nde wəfaɗe. 

16Ŋwalea Zhowakim: yɛ Yekoniya le Sɛdɛsiyas. 

17Ŋwalea Yekoniya nya keseve mbeli kadzawa Babilone: Shɛyaltiyɛl, 

18Malkiram, Pedaya, Shɛnasar, Yɛkamiya, Hoshama ba'a Nedabiya. 

19Ŋwalea Pedaya: yɛ Zorobabɛl le Shimɛyi. Bake Zorobabɛl yake ŋwale tezhili, 
yɛ Meshəwlam le Hananiya, pa wəzha makwa kwetɛŋe, Shelomit, 

20Ɓiyitsa, mcɛfe ŋwale tezhili: Hashəwba, Ohɛl, Bɛrɛkiya, Hasadiya le Yəwshab-
Hɛsɛd. 

21Ŋwalea Hananiya: Pelatiya le Yeshaya, ba'a ŋwalea Shekaniya. 

22Ŋkwaŋe ŋ'wete ŋwale tezhili Shekaniya: Shemaya, Hatəwsh, Igal, Bariya, 
Nɛyariya le Shafat. 

23Mahekene yake ŋwale tezhili Nɛyariya: yɛ Ɛliyohɛnay, le Hizkiya ba'a Azrikam. 

24Ŋwale tezhili mberefaŋe yake Ɛliyohɛnay: Hodaviya, Ɛliyashib, Pelaya, Akəwb, 
Yohanan, Delaya le Anani. 

1 Wəshi nyi Mene Ka Meghe 4 

Kweci hwelefe ta Zhəwda 

1Hwelefe ta Zhəwda: Pɛrɛs, Hɛsron, Karmi, Həwr le Shobal. 

2Rɛyaya, wəzege ta Shobal yitenyɛa Yahat, Yahat yitenyɛa yɛ Ahwəmay le Lahad. 
Ghenci ka shihɛnyɛa ka yita nyi mbe Sora. 

3Wa nyi hwelefe nyi keŋslete Ɛtam nyi: Zhizrɛyɛl, Ishema le Idbash. Haslɛlponi 
sləa wəzha ta megheyɛa nci. 

4Panəwɛl nya keŋslete Gedor le Ɛzɛr nya keŋslete Həwsha ne, ŋwalea Həwr nya 
katezhɛa wəzege ta Efrate ba'a nya keŋslete Bɛtelɛhɛm hɛ. 

5Mi bake ka se va Ashehəwr nya keŋslete Tɛkowa, sləa nci ne, Hɛla le Na'ara. 

6Ŋwale tezhili wəfaɗe yake nda Na'ara: Ahwəzam, Hɛfɛr, Tɛmni le Ahashetari. 

7Ma Hɛla ne, mahekene yave nda nde: Sɛrɛt, Sohar le Ɛtnan. 

8Kos yitenyɛa yɛ Anəwb le Sobɛba, hwelefe ta ŋkɛ yɛ yita ta yɛ Aharɛhɛl, wəzege 
ta Harəwm. 

9Yabɛs nde se kawəndə nya nza zləvə te za ma ke ka kesaka yitenyɛ. Va nya 
sahwe yaka meghekɛ yite kwele kwele te və nya ya ŋkɛ nda ndeke nda slə nde 
kaYabɛs. 

10Pa Yabɛs səkwəte Shala ta ka Israyɛl, ma ke: «Ma kewəpikɛ ɗa na kambakete 
ɗa hɛɗia ɗa, kənəa 'ya tenza dzeve ta ŋa kaya ɗa, cakeɗake tenza ndiremi nya te 
'ya ba'a yaka ta ɗa!» Pa Shala yipəte nda wəsə nya 'yɛwete ŋkɛ. 

11Kɛləwb wəza meghekɛa Shəwha yitenyɛa Mɛhir, Mɛhir yitenyɛa Ɛsheton, 

12Ɛsheton yitenyɛa yɛ Bɛt-Rafa Pasɛya le Tehina. Tehina nde ŋslete meleme ta 
ka Nahash. Ghenci hwelefe nyi kese mbe Rɛka. 

13Ŋwale tezhilia Kenaz: Otniyɛl le Seraya. Ŋwale tezhilia Otniyɛl: yɛ Hatat le 
Mɛyonotay. 

14Mɛyonotay yitenyɛa Ofra. Seraya yitenyɛa Yowab nya kashia ka ɗepe mene 
wəshi nyi kwa zlərəa ka ɗepe mene wəshi, kwa nza hɛ kaka ɗepe mene wəshi. 

15Ŋwale tezhili mahekene ŋ'wete Kalɛb nya kawəzege ta Yefəwnɛ. Yɛ Irəw, Ɛla 
ba'a Na'am. Ɛla yitenyɛa Kenaz. 

16Ŋwale tezhilia Yehalɛlɛl: Zif, Zifa, Tiriya ba'a Asarɛl. 

17-18Ŋwale tezhilia Ɛzra: Yɛtɛr, Mɛrɛd, Ɛfɛr ba'a Yalon. Pa Mɛrɛd wəmeve kwete 
wəzha ta meghea ka Ɛzhipte Bitiya, nya keyake nda yɛ Miriyam, Shamay ba'a 
Isheba nya keŋslete meleme ta Ɛshtemowa. Ma kwete male ta ŋkɛ nya kawəzha 
ta ka Zhəwda, pa yave nda yɛ Yɛrɛd nya keŋslete Gedor, Hɛbɛr nya keŋslete Soko 
ba'a Yekəwtiyɛl nya keŋslete Zanowa. 

19Pa Hodiya wəmeve kwete wəzha ta meghekɛa Naham. Ma hwelefe nyi kesawa 
mbe hɛ ne, ka Garme nyi kese mbe Kɛyila le ka Ma'aka nyi kese mbe Ɛshtemowa. 

20Ŋwale tezhilia Shimon: Amnon, Rina, Bɛn-Hanan le Tilon. Ŋwale tezhilia 
Ishɛyi: yɛ Zohɛt le wəzege ta ŋkɛ. 

21Ŋwale tezhili nyi kesawa mbe Shɛla, wəzege ta Zhəwda: Ɛr, nya keŋslete Lɛka, 
Lada nya keŋslete Marɛsha, ba'a yita ta mbeli nyi ketsa zlave kwa Bɛt-Ashebɛya. 

22Shia Yokim Shɛla perə le ŋa ka Kozɛba, ba'a ŋa Yowash le Saraf nyi kese 
kasleke ka Mowab nda tezhɛre geva hɛ kanza mbe Bɛtelɛhɛm. Wəshi nyi 
kemenete geva vəashi hɛ. 

23Kaka ŋa ghene se hwelefefia nci mbe Netayim ba'a Gedɛra. Tagha se hɛ kanza 
le meghe ba'a kamene nda slene. 

Hwelefe nyi kesawa mbe Simɛyon 

24Ŋwale tezhilia Simɛyon: Neməwɛl, Yamin, Yarib, Zɛra le Shawəl. 

25Ŋwale nyi kesawa mbe Shawəl nya wəzege ta ŋkɛ: Shaləwm, Mibsam ba'a 
Mishema. 

26Ŋwale tezhilia Mishema: Haməwɛl, Zakəwr le Shimɛyi. 

27Ŋwale tezhili meŋe ŋkwaŋeghəmbe le ŋwalea kwɛ ŋkwaŋe yake Shimɛyi, ama 
kweci ka kesaka yitenyɛ ne, keŋ'wete ŋwale hɛ kwele kwele we. Vatse sema ka 
yita ta Simɛyon kambake geva kwele kwele kala ŋa Zhəwda. 

28Mbe meleme nyi se hɛ kanza: Bɛrshɛba, Molada, Hasar-Shəwal, 

29Bila, Ɛsɛm, Tolad, 

30Betəwɛl, Horma, Siklag, 

31Bɛt-Markabot, Hasar-Səwsim, Bɛt-Biri, le Sha'arayim. Ghenci ya kameleme ta 
nci pa te vəa meghe David. 

32Nahe hɛ kese kanza mbe kweci meleme mcɛfe ɓiyitsa: Ɛtam, Ayin, Rimon, 
Tokɛn ba'a Ashan, 

33tsagha kweci meleme ka ɓɛhwɛ ɓɛhwɛ nyi kese dzasle yitea hɛ hwa'a kwa 
Ba'alat. Wa nyighɛ meleme nyi se nyighɛ hɛ mbe. Terafe sləa hwelefefia nci mbe 
palepa keɓela ŋkwa. 

34-38Wa nyi sləa ka meghe nyi mbe yita ta Simɛyon nyi: Meshobab, Yamlɛk, Yosha 
wəzege ta Amasiya, Zhowɛl, Yɛhəw wəzege ta Yoshibiya nya kawəzege ta 
Seraya, hwelefe ta Asiyɛl, Ɛliyohɛnay, Yakoba, Yeshohaya, Asaya, Adiyɛl, 
Yɛsimiyɛl, Benaya ba'a Ziza, wəzege ta Shifɛyi ba'a shia Alon nya kahwelefe ta yɛ 
Yedaya, Shimri le Shemaya. Kambeli nyi te ghə se hɛ kwa peləa nci, kwele kwele 
mbakete geva mbeli nyi kwa peləa nci. 

39Vatse se hɛ kapesle geva mbe pa va Gedor kwa ŋkwa kepəkwə ta veci va zlərə 
kezha sepa nda gwəzə ke timɛti. 

40Pa hɛ ntsate ŋkwa keya wəshi ganji nyi nza nya nza gwəzə te kwele kwele te 
kwete hɛɗi nya bezle ba'a nya gwezlayɛ, nya se hwelefefia Sham te vəashi. 

41Va nya nza nde te vəa nya nza Ɛzɛkiyas kameghea ka Zhəwda ne, na ka meghe 
nyi hekate sləa nci nyighɛ mbeli kezamte sebe te yɛ cɛ lekwesa le kweci ŋkwa 
nyi se hwelefe nyi ta Sham mbe kampəmte mbeli nyi ɗema mbeli kaɗepe sebe ta 
nci ɓeshi. Kwetere wəmbəa ŋkɛ, pa hɛ nzanji te ŋkwa nya se mbeli nyighɛ, kwa 
nza nde kwele kwele se gwəzə kezeme ta wəshi te kezha timɛtia nci. 

42Le kweci mbeli gwəmsə mcɛfe nyi mbe yita ta Simɛyon kedzembenji kanza te 
hɛɗia ka Ɛdom hwa ghweme. Ma mbeli nyi te ghəa nci, wəfaɗe hɛ: yɛ Pelatiya, 
Nɛyariya, Refaya, ba'a Əwziyɛl, kaŋwalea Ishɛyi. 

43Pa hɛ mpəmte ka Amalɛk nyi mba teghweme nyi kehwɛnji kanzanji pelɛagha. 
Mba hwelefe ta nci pa va ɓeshi te ŋkwa shɛ. 

1 Wəshi nyi Mene Ka Meghe 5 

Hwelefe ta Rəbɛn 

1Tezhɛa wəzege ta Zhakob Rəbɛn, ama kwa se ŋkɛ kaɓelahe le kwete male ta 
yitenyɛ, pa mbeli ndeke nda kwelea ŋkɛ ke ŋwalea Zhozɛf nya kakwete wəzege 
ta Zhakob perə. Mba Rəbɛn kanya kwele ɓiyitsa we. 

2Ma Zhəwda le ŋa ŋkɛ ne, gheŋkɛ nde se berete ma hwa ŋwalea yitenyɛ, hwa 
ŋwalea ŋkɛ ntave geva wəndə nya kenza kameghe mbe Israyɛl, ama ke Zhozɛf 
ndeke nda kwele mbeli. 

3Ŋwale tezhilia Rəbɛn nya katezhɛa wəzege ta Zhakob: Hanok, Paləw, Hɛsron 
ba'a Karmi. 

4Ŋwale tezhilia Zhowɛl: Shemaya, Gog, Shimɛyi, 

5Mika, Rɛyaya, Ba'al 

6ba'a Beyɛra. Ma Beyɛra shɛ ne, kameghea ka Rəbɛn se ŋkɛ, nya keseghe Tɛglat-
Falasar, meghea ka Siri kadzete kwete ŋkwa. 

7Ka kesaka yitenyɛa Beyɛra, na mbeli rafete sləa nci ke sebe ke sebe: Yɛyiyɛl nde 
ghate, pa Zakari 

8ba'a Bɛla, wəzege ta Azaz, wəzege ta Shɛma nya kawəzege ta Zhowɛl. Te kwete 
hɛɗi kwelɛ yɛ Arowɛr nya laka bela kwa zeme, le ghweme ta Nɛbo ba'a le 
meleme ta ka Ba'al-Mɛyon laka bela kwa gwela se hwelefe ta Rəbɛn kanza. 

9Ma laka ŋkwa kesame ta veci ne, pa va sleme ta ɓerama nya kaghala kwelɛ hɛɗia 
nci le Efrate se hɛ. Va nya nza nde kwele kwele wəshi keseɗa va hɛ te hɛɗia 
Gala'ad. 

10Ma mbe vəa Sawəl ne, nahe hɛ kese kampa le ka Hagri ba'a hərəte hɛ. Kwetere 
wəmbəa ŋkɛ, pa hɛ nzanji mbe dzeyi mbe yɛ cɛ lekwesa ta nci te pɛtɛa hɛɗi nyi 
laka ŋkwa kesame ta veci yitea Gala'ad. 

Hwelefe ta Gad 

11Ma ŋwale tezhilia Gad ne, kwa kema kwa kema le hɛ se hɛ te hɛɗia Bashan pa 
mbe Salka: 

12Zhowɛl nde ghate, Shafan nde zhɛte kadzeyite, ba'a yɛ Yanay le Shafat. 

13Ɓiyitsa, le kweci yita ta mbeli shɛ mberefaŋe tagha: ŋa yɛ Mikayɛl, Meshəwlam, 
Shɛba, Yoray, Yakan, Ziya ba'a Ɛbɛr. 

14Mbeli nyi keŋslete yita shɛhɛ ne, ŋwalea Abihayil wəzege ta Həwri, wəzege ta 
Yarowa, wəzege ta Gala'ad, wəzege ta Mikayɛl, wəzege ta Yɛshishay, wəzege ta 
Yado, wəzege ta Bəwz. 

15Ahi, wəzege ta Abdiyɛl nya kawəzege ta Gəwni nde se kameghe nya te ghəa 
yita nyighɛ. 

16Te hɛɗia Gala'ad le hɛɗia Bashan ba'a kweci meleme nyi yite, zlaɓe le ŋkwa 
keya wəshi nyi mbe Saron pɛtɛ hwa'a te ŋkwa nya zhigə hɛɗia nci se hɛ kanza. 

17Ma mbeli nyi mbe hwelefefia shɛhɛ ne, nahe sləa nci kerafete geva mbe palepa 
nya nza slə mbe te vəa yɛ Yotam, meghea ka Zhəwda le Zhɛrobowam, meghea 
ka Israyɛl. 

18Ma yɛ yita ta Rəbɛn le ŋa Gad ba'a kwete bela ta yita ta Manasɛ ne, ka sewajɛ 
ya va hɛ gare 44.760 nyi gare mpa le gelə, le kafayɛ keɗema le rəgi, nyi kehi hi 
yitea mpa. 

19Pa hɛ menete mpa le ka Hagri, le hwelefe ta yɛ Yetəwr, le ŋa Nafish ba'a le ŋa 
Nodab. 

20Nahe hɛ keŋ'wete kemane. Pa ka Hagri mbe dzeve ta nci ba'a mbeli nyi kejikəte 
geva le hɛ kwa 'yɛwakɛ kemane hɛ va Shala, pa ŋkɛ yipəyi nda kwa ke hɛ kwa 
vate ghə hɛ te. 

21Nahe hɛ kefəhwe wəshi keseɗa ta nci: zlegwemə 50.000, timɛti le kwi 250.000, 
kwara 2.000 ba'a mbeli nyi keseve hɛ 100.000. 

22Nahe hɛ kempəmte ka ghema ta nci kwele kwele va nya nza nde se va Shala se 
mpa shɛ. Pa hɛ nzanji te ŋkwa nya se hɛ pa te və nya fəhwe hɛ mbeli kadzete 
kwete ŋkwa cakeɗake. 

Hwelefe ta Manasɛ pelɛ kema ta hələa Zhəwrdɛŋe 

23Ma kwete bela ta yita ta Manasɛ ne, pa hɛ lə kanzanji te hɛɗi nya kwelɛ Bashan, 
laka bela kwa zeme le Ba'al-Hɛrmon, kwelɛ yɛ Senir le Hɛrmon laka bela kwa 
gwela. Kwele kwele yanji mbeli nyi mbe. 

24Wa nyi sləa mbeli nyi te ghəa yita shɛhɛ nyi: Ɛfɛr, Ishɛyi, Ɛliyɛl, Azriyɛl, 
Zhɛrɛmi, Hodaviya le Yadiyɛl. Kambeli nyi nza zləvə te ba'a nyi nza sləa nci pa 
tema tema se hɛ. 

25Ama, kese hɛ kanza dɛŋe dɛŋe te Shala ta ka shihɛ nci we. Pa hɛ zlenekɛ kalənji 
yitea hawe va yɛ shala ta mbeli nyi mbe meleme nyi zamte sebe Shala te hɛ mbe 
kema ta nci. 

26Ma tagha gɛ, pa Shala ta ka Israyɛl feɗeghete mehele ta Pəwl, meghea ka Asiri 
ba'a ŋa Tɛglat-Falasar, meghea ka Asiri yitea hɛ. Pa ŋkɛ fəghe hwelefefia Rəbɛn, 

ŋa Gad ba'a kwete bela ta hwelefefia Manasɛ kadzete hɛɗia Hala, Habor ba'a 
Hara, terasle yitea hələa Gozan nya nza hɛ pa ɓeshi. 

Hwelefe ta Lɛvi 

27Ŋwalea Lɛvi: Gɛrshon, Kɛhat le Merari. 

28Ŋwalea Kɛhat: Amram, Isar, Hɛbron ba'a Əwziyɛl. 

29Ŋwalea Amram: Aron le Moyize, pa Miriyam kawəzha makwa. Ŋwalea Aron: 
Nadab, Abihəw, Ɛlazar le Itamar. 

30Ɛlazar yitenyɛa Pinhas, Pinhas yitenyɛa Abishəwa. 

31Abishəwa yitenyɛa Bəwki, Bəwki yitenyɛa Əwzi, 

32Əwzi yitenyɛa Zɛraya, Zɛraya yitenyɛa Merayot, 

33Merayot yitenyɛa Amariya, Amariya yitenyɛa Ahitəwb, 

34Ahitəwb yitenyɛa Sadok, Sadok yitenyɛa Ahimas, 

35Ahimas yitenyɛa Azariya, Azariya yitenyɛa Yohanan, 

36Yohanan yitenyɛa Azariya. Azariya shɛ nde se kande dzeghe Shala mbe ghɛa 
Shala nya ŋate Salomon pelɛ Zhɛrəzalɛm. 

37Azariya yitenyɛa Amariya, Amariya yitenyɛa Ahitəwb, 

38Ahitəwb yitenyɛa Sadok, Sadok yitenyɛa Shaləwm, 

39Shaləwm yitenyɛa Hilkiya, Hilkiya yitenyɛa Azariya, 

40Azariya yitenyɛa Seraya, Seraya yitenyɛa Yosadak. 

41Pa Nabəkodonozor kesehwe Yosadak kwa ŋkaghe mbeli nyi mbe Zhɛrəzalɛm 
Mahwətə zlaɓe le mbeli nyi mbe Zhəwda kanza te kwete ŋkwa cakeɗake. 

1 Wəshi nyi Mene Ka Meghe 6 

Kweci hwelefe ta Lɛvi 

1Ŋwalea Lɛvi: Gɛrshom, Kɛhat le Merari. 

2Wa nyi sləa ŋwalea Gɛrshom nyi: yɛ Libni le Shimɛyi. 

3Ŋwalea Kɛhat: Amram, Isar, Hɛbron le Əwziyɛl. 

4Ŋwalea Merari: Mahli le Məwshi. Ghenci mbelia Lɛvi keyita keyita. 

5Wa nyi ŋwale tezhili nyi mbe yita ta Gɛrshom nyi: Libni wəzege ta Gɛrshom, 
Yahat wəzege ta Libni, Zima wəzege ta Yahat, 

6Yowa wəzege ta Zima, Ido wəzege ta Yowa, Zɛra wəzege ta Ido, Yɛyatray, 
wəzege ta Zɛra. 

7Ma ŋwale tezhili nyi mbe yita ta Kɛhat: Aminadab wəzege ta Kɛhat, Korɛ 
wəzege ta Aminadab, Asir wəzege ta Korɛ, 

8Ɛlkana wəzege ta Asir, Abiyasaf wəzege ta Ɛlkana, Asir wəzege ta Abiyasaf, 

9Tahat wəzege ta Asir, Əwriyɛl wəzege ta Tahat, Oziyas wəzege ta Əwriyɛl, 
Shawəl wəzege ta Oziyas 

10Ŋwalea Ɛlkana: yɛ Amasay, Ahimot 

11le Ɛlkana. Ŋwale tezhili nyi kwa yita ta Ɛlkana: Sofay, wəzege ta Ɛlkana, Nahat, 
wəzege ta Sofay, 

12Ɛliyab, wəzege ta Nahat, Yerowam, wəzege ta Ɛliyab, Ɛlkana, wəzege ta 
Yerowam. 

13Ŋwalea Saməyɛl: Zhowɛl tezhɛa wəzege, Abiya nde bake. 

14Hwelefe nyi keshave mbe Merari: Mahli wəzege ta Merari, Libni wəzege ta 
Mahli, Shimɛyi wəzege ta Libni, Əwza wəzege ta Shimɛyi, 

15Shimɛya wəzege ta Əwza, Hagiya wəzege ta Shimɛya, Asaya wəzege ta Hagiya. 

16Wa nyi mbeli nyi veyi nyi David te ghəa cimə mbe ghɛa Mahwətə kwa veyi 
səndəkwə mbeli te ŋa ŋkɛ ŋkwa. 

17Slene ta cimə yamene hɛ mɛa cɛ lekwesa kebegeme geva, pa te və nya ŋate 
ghɛa Mahwətə Salomon mbe Zhɛrəzalɛm, keveci keveci nza hɛ mɛa slene ta nci 
kamene kala nya gezave nda mbeli ke hɛ. 

18Wa nyi mbeli nyi kese nyi tagha le ŋwalea nci. Kwa yita ta Kɛhat: Hɛman nya 
te ghəa cimə, wəzege ta Zhowɛl nya kawəzege ta Saməyɛl, Saməyɛl wəzege ta 
Ɛlkana, 

19Ɛlkana wəzege ta Yerowam, Yerowam wəzege ta Ɛliyɛl, Ɛliyɛl wəzege ta Towa, 
Towa wəzege ta Səwf, 

20Səwf wəzege ta Ɛlkana, Ɛlkana wəzege ta Mahat, Mahat wəzege ta Amasay, 
Amasay wəzege ta Ɛlkana, 

21Ɛlkana wəzege ta Zhowɛl, Zhowɛl wəzege ta Azariya, Azariya wəzege ta 
Sefaniya, Sefaniya wəzege ta Tahat, 

22Tahat wəzege ta Asir, Asir wəzege ta Abiyasaf, Abiyasaf wəzege ta Korɛ, Korɛ 
wəzege ta Isar, 

23Isar wəzege ta Kɛhat, Kɛhat wəzege ta Lɛvi, Lɛvi wəzege ta Zhakob. 

24Asaf kwete menənyɛ nya kese kanza te kwa zeme ta ŋkɛ: Asaf wəzege ta 
Bɛrɛkiya, Bɛrɛkiya wəzege ta Shima, 

25Shima wəzege ta Mikayɛl, Mikayɛl wəzege ta Basɛya, Basɛya wəzege ta 
Malkiya, 

26Malkiya, wəzege ta Ɛtni, Ɛtni, wəzege ta Zɛra, Zɛra, wəzege ta Adaya, 

27Adaya, wəzege ta Ɛtan, Ɛtan, wəzege ta Zima, Zima wəzege ta Shimɛyi, 

28Shimɛyi wəzege ta Yahat, Yahat wəzege ta Gɛrshom, Gɛrshom wəzege ta Lɛvi. 

29Ma ka gha cimə nyi kwa yita ta Merari ne, te kwa gwela ta nci nza hɛ: Ɛtan nde 
se te ghəa nci. Wa nyi ka shihɛnyɛa Ɛtan nyi: Kishi wəzege ta Abdi, Abdi wəzege 
ta Maləwk, 

30Maləwk, wəzege ta Hashabiya, Hashabiya, wəzege ta Amasiya, Amasiya, 
wəzege ta Hilkiya, 

31Hilkiya wəzege ta Amsi, Amsi wəzege ta Bani, Bani wəzege ta Shɛmɛr, 

32Shɛmɛr wəzege ta Mahli, Mahli wəzege ta Məwshi, Məwshi wəzege ta Merari, 
Merari wəzege ta Lɛvi. 

33Ma kweci mbeli nyi mbe hwelefe ta Lɛvi ne, kweci slene nyi mbe ghɛa Shala 
yamene hɛ pɛtɛ. 

34Ma yɛ Aron le ŋa ŋkɛ hwelefe ne, dzeghe melɛ ŋa nci slene ba'a tere ta 'wərdə 
te yɛ reghwetɛ. Wəshi nyi keveyi geva pɛtɛ kaŋa Shala yamene slene ta nci hɛ. 
Hɛ ya te ghəa gəsəkə nyi mene mbeli yitea 'yɛwe kelemte ghena te wənə kezha 
ka Israyɛl, kala nya kegezeke geva laka Moyize nya kande mene slene ta Shala. 

35Wa nyi sləa mbeli nyi mbe hwelefe ta Aron nyi: Ɛlazar wəzege ta Aron, Pinhas 
wəzege ta Ɛlazar, Abishəwa wəzege ta Pinhas, 

36Bəwki wəzege ta Abishəwa, Əwzi wəzege ta Bəwki, Zɛraya wəzege ta Əwzi, 

37Merayot wəzege ta Zɛraya, Amariya wəzege ta Merayot, Ahitəwb wəzege ta 
Amariya, 

38Sadok wəzege ta Ahitəwb, Ahimas wəzege ta Sadok. 

Meleme nyi ndeke nda mbeli ke hwelefe ta Lɛvi 

39Wa nyi sləa meleme nyi te hɛɗi nyi se hwelefe ta Aron kanza mbe nyi, kwa yita 
ta Kɛhat. Mpelɛa ma hɛ ka ghate kakemave hɛɗia nci laka sla kwasheghediɗi: 

40pa hɛ kemave meleme ta Hɛbron, mbe Zhəwda ba'a ŋkwa nyi dzeyi yite. 

41Ama yɛ wəve ba'a meleme nyi ɓɛhwɛ ɓɛhwɛ nyi sleke melemea shɛ ne, nahe 
hɛ keveyi geva kaŋa Kalɛb, wəzege ta Yefəwnɛ. 

42Ma meleme nyi kemave hwelefe ta Aron kameleme kewəfərə ta nci, yɛ: 
Hɛbron, Libna le ŋkwa nyi dzeyi yite, Yatir, Ɛshtemowa le ŋkwa nyi dzeyi yite, 

43Hilɛn le ŋkwa nyi dzeyi yite, Debir le ŋkwa nyi dzeyi yite, 

44Ashan le ŋkwa nyi dzeyi yite, Bɛt-Shɛmɛsh le ŋkwa nyi dzeyi yite, 

45ba'a te hɛɗia Bɛnjamɛn: Gɛba le ŋkwa nyi dzeyi yite, Alɛmɛt le ŋkwa nyi dzeyi 
yite le Anatot le ŋkwa nyi dzeyi yite. Jikə ta meleme ta ncia shɛ pɛtɛ ne, meŋe 
mahekene ghəmbe. 

46Ma yita nyi hwa kweci hwelefefia Kɛhat, nahe hɛ kekemave meleme meŋe le 
sla kwasheghediɗi te hɛɗia Ɛfrayim, Dan, ba'a bela ta hwelefe ta Manasɛ. 

47Ma yita nyi hwa kweci hwelefefia Gɛrshom, nahe hɛ kekemave meleme meŋe 
mahekeneghəmbe te hɛɗia yɛ Isakar, Asɛr, Nɛftali le bela ta hwelefe ta Manasɛ 
nyi kenzanji kwa Bashan. 

48Ma yita ta hwelefe ta Merari, meleme meŋe bakeghəmbe kemave hɛ te hɛɗia 
yɛ Rəbɛn, Gad, le Zabəlon le sla kwasheghediɗi. 

49Pa ka Israyɛl ndeke nda melemea shɛhɛ le ŋkwa nyi dzeyi yitea hɛ ke hwelefe 
ta Lɛvi. 

50Ma meleme nyi te hɛɗia yɛ Zhəwda, Simɛyon le Bɛnjamɛn, ba'a nyi gezete sləa 
nyi mbeli ne, laka sla kwasheghediɗi kelete hɛ mbeli. 

51Ma hwelefe nyi kwa yita ta Kɛhat ne, te hɛɗia Ɛfrayim kemave ŋa nci hɛ 
meleme. 

52Pa hɛ ndeke nda meleme nyi ke hɛ kameleme kewəfərə: Sishɛm nya hwa 
ghweme ta Ɛfrayim le ŋkwa nyi dzeyi yite, Gɛzɛr le ŋkwa nyi dzeyi yite, 

53Yokmɛyam le ŋkwa nyi dzeyi yite, Bɛt-Horon le ŋkwa nyi dzeyi yite, 

54Ayalon le ŋkwa nyi dzeyi yite ba'a Gat-Rimon le ŋkwa nyi dzeyi yite, 

55te hɛɗia bela ta hwelefe ta Manasɛ: yɛ Anɛr le ŋkwa nyi dzeyi yite ba'a Bilɛyam 
le ŋkwa nyi dzeyi yite. Pɛtɛ hɛ kaŋa yita ta ŋwalea Kɛhat. 

56Wa nyi meleme nyi kemave hwelefe nyi mbe yita ta Gɛrshom nyi te hɛɗia 
kwete bela ta hwelefe ta Manasɛ: Golan mbe Bashan le ŋkwa nyi dzeyi yite, 
Ashetarot le ŋkwa nyi dzeyi yite, 

57mbe hwelefe ta Isakar, yɛ Kɛdɛsh le ŋkwa nyi dzeyi yite, Dabrat le ŋkwa nyi 
dzeyi yite, 

58Ramot le ŋkwa nyi dzeyi yite le Anɛm le ŋkwa nyi dzeyi yite, 

59mbe hwelefe ta Asɛr, yɛ Mashal le ŋkwa nyi dzeyi yite, Abdon le ŋkwa nyi dzeyi 
yite, 

60Həwkok le ŋkwa nyi dzeyi yite, ba'a Rehob le ŋkwa nyi dzeyi yite, 

61mbe hwelefe ta Nɛftali, yɛ Kɛdɛsh mbe Galilɛ le ŋkwa nyi dzeyi yite, Hamon le 
ŋkwa nyi dzeyi yite le Kiriyatayim le ŋkwa nyi dzeyi yite. 

62Ma kweci hwelefefia Lɛvi, geze ta ŋkɛ ŋa Merari, meleme nyi yakemave hɛ: 
mbe hwelefe ta Zabəlon, yɛ Rimono le ŋkwa nyi dzeyi yite le Tabor le ŋkwa nyi 
dzeyi yite, 

63te hɛɗia Rəbɛn pelɛ kwete kema ta Zhəwrdɛŋe, laka ŋkwa kesame ta veci sha 
Zhəwrdɛŋe, mbe kema ta Zhɛriko, yɛ Bɛsɛr, hɛɗi nya te ɓerama le ŋkwa nyi dzeyi 
yite ba'a Yahas le ŋkwa nyi dzeyi yite, 

64Kedɛmot le ŋkwa nyi dzeyi yite le Mɛfat le ŋkwa nyi dzeyi yite, 

65mbe hwelefe ta Gad ne, yɛ Ramot nya mbe Gala'ad le ŋkwa nyi dzeyi yite, 
Mahanayim le ŋkwa nyi dzeyi yite, 

66Hɛshebon le ŋkwa nyi dzeyi yite, le Yazɛr le ŋkwa nyi dzeyi yite. 

1 Wəshi nyi Mene Ka Meghe 7 

Hwelefe ta Isakar 

1Ma ŋwalea Isakar ne, wəfaɗe hɛ: Tola, Pəwa, Yashəwb le Shimron. 

2Ŋwale nyi yake Tola: Əwzi, Refaya, Yeriyɛl, Yamay, Ibsam ba'a Sheməwɛl. 
Ghenci ka se kambeli nyi te ghəa mbeli mbe yita nyi kesawa mbe Tola. Kaka 
katsala kɛfi se hɛ mbe yita ta nci. Ma mbe vəa David ne, 22.600 se mbeli ganjia 
Tola. 

3Deke Izrahiya wəzege teza nya yake Əwzi. Ŋwale tezhili nyi yake Izrahiya: 
Mikayɛl, Obadiya, Zhowɛl ba'a Isiya, mcɛfe hɛ kaka meghe nyi mbe yita ta nci. 

4Ma kala nza ta nci kwa yita, le wəvəsəa mbeli nyi wərə mpa va hɛ gare mbeli 
36.000, le mi kwele kwele ba'a ŋwale. 

5Pɛtɛ kweci ka kesaka yitehɛ nci nyi kwa yita ta Isakar kaka katsala kempa nyi 
keɓelate geva 87.000. 

Ŋwalea Bɛnjamɛn le ŋa Nɛftali 

6Ŋwale tezhilia Bɛnjamɛn: Bɛla, Bɛkɛr le Yɛdiyayɛl. 

7Ŋwale tezhili mcɛfe yake Bɛla: Ɛsbon, Əwzi, Əwziyɛl, Yerimot ba'a Iri, kaka 
katsala kɛfi nyi kese kambeli nyi te ghə mbe yayata yita ta nci. Nahe mbeli 
keɓelate hɛ mbe yita ta nci 22.034 zhili. 

8Ŋwale nyi yake Bɛkɛr: Zɛmira, Yowash, Ɛliyɛzɛr, Ɛliyohɛnay, Omri, Yerɛmot, 
Abiya, Anatot le Alɛmɛt. Nahe pɛtɛa nci kenza kahwelefefia Bɛkɛr, 

9kaka katsala kɛfi, kambeli nyi te ghəa mbeli keyita keyita. Kwa ɓelate hɛ mbeli 
ne, 20.200 zhili. 

10Wəzege ta Yɛdiyayɛl: Bilehan. Ŋwale nyi yake Bilehan: Yɛyəwsh, Bɛnjamɛn, 
Ɛhəwd, Kenana, Zɛtan, Tarsis le Ahishahar. 

11Pɛtɛ ŋwalea Yɛdiyayɛl nyighɛ kaka meghe te ghəa mbeli keyita keyita, kaka 
katsala kɛfi nyi ɓelate hɛ mbeli 17.200 zhili nyi gare mpa. 

12Yɛ Shəwpim le Həwpim ŋwalea Ir. Həwshim wəzege ta Ahɛr. 

13Ŋwalea Nɛftali: Yasiyɛl, Gəwni, Yɛsɛr le Shaləwm. Bila, meghekɛa Nɛftali. 

Hwelefe ta Manasɛ 

14Ŋwale tezhili nyi yake Manasɛ: Asriyɛl le Makir nyi yake ŋkɛ hwa male 
meghwa ta ŋkɛ nya kawəzha ta ka Siri. Yitenyɛa Gala'ad ne, Makir. 

15Pa Makir sepate nda male ke Həwpim, tsagha ke Shəwpim. Ma'aka sləa wəzha 
ta meghekɛ. Ma sləa nde bake ta wəzege ta ŋkɛ ne, Selofad, deke ŋwalea kwɛ 
yayake Selofad. 

16Pa Ma'aka, male ta Makir yake kwete wəzege teza nya hekate nda slə nde 
kaPɛrɛsh, pa yake kwete zhɛkwa, Shɛrɛsh sləa ŋkɛ. Shɛrɛsh yitenyɛa yɛ Əwlam 
le Rɛkɛm. 

17Bɛdan sləa wəzege teza nya yake Əwlam. Tsagha hwelefe nyi kesawa hwa 
Gala'ad nya kawəzege ta Makir ba'a nya kashia Manasɛ. 

18Ma Hamolɛkɛt nya kawəzha ta meghekɛa Gala'ad ne, yɛ Ishod, Abiyɛzɛr le Mala 
yayake nde. 

19Ŋwale tezhili nyi yake Shemiday ne, yɛ Ahiyan, Shɛkɛm, Liki le Aniyam. 

Hwelefe nyi kesawa mbe Ɛfrayim 

20Hwelefe ta Ɛfrayim: Shəwtɛla wəzege ta Ɛfrayim, Bɛrɛd wəzege ta Shəwtɛla, 
Tahat wəzege ta Bɛrɛd, Ɛlada wəzege ta Tahat, Tahat wəzege ta Ɛlada, 

21Zabad wəzege ta Tahat, Shəwtɛla wəzege ta Zabad. Ɛzɛr le Ɛlad kweci ŋwalea 
Ɛfrayim bake nyi keɗe kaŋka wəshi keseɗa ta mbeli nyi te hɛɗia Gat nda mpəmte 
hɛ hɛ. 

22Mbe nehwene yiteyɛa nci Ɛfrayim kahɛ kwele kwele, kase ka menəhɛnyɛ 
kagweɗakwe nda wənə. 

23Temə kadzeghə, cape ŋkɛ kaɓelahe le male ta ŋkɛ. Pa dzawa hwə nda kayake 
wəzege teza. Pa ŋkɛ ndeke nda sləa Beriya, va nya nzahwe nza nde mbe ndiremi 
nya kemenete geva ki ghɛa za nta. 

24Pa Ɛfrayim ŋ'wete wəzha makwa, Shɛra, nya keŋate meleme ta Bɛt-Horon nya 
kwa zeweve ta ŋkwa le nya pelɛghə ba'a ŋa Əwzɛn-Shɛra. 

25Ŋwale tezhili nyi yake Beriya: Rɛfa wəzege ta Beriya, Rɛshɛf wəzege ta Rɛfa, 
Tɛla, wəzege ta Rɛshɛf, Tahan wəzege ta Tɛla, 

26Ladan wəzege ta Tahan, Amihəwd wəzege ta Ladan, Ɛlishama wəzege ta 
Amihəwd, 

27Nəwn wəzege ta Ɛlishama, Zhozəwɛ wəzege ta Nəwn. 

28Ma hɛɗi nyi kemave hɛ kezha nza te ne, yɛ: Bɛtɛl le kweci meleme nyi dzeyi 
yite, pa Na'ara laka ŋkwa kesame ta veci, pa yɛ Gɛzɛr le kweci meleme nyi yite 
laka ŋkwa kepəkwə ta veci ba'a Sishɛm le meleme nyi dzeyi yite pa vare Aya le 
meleme nyi dzeyi yite. 

29Ma ŋwalea Manasɛ le ŋa nci, yɛ Bɛt-Shɛyan, Ta'anak, Mɛgido ba'a Dor le 
meleme nyi dzeyi yitea hɛ ŋa nci hɛɗi. Tsagha se meleme nyi se hwelefe ta 
Zhozɛf, wəzege ta Zhakob kanza mbe. 

Hwelefe ta Asɛr 

30Ŋwalea Asɛr: Imna, Isheva, Ishevi ba'a Beriya. Sɛra sləa wəzha ta megheyɛa 
nci. 

31Ŋwalea Beriya: yɛ Ɛbɛr le Malkiyɛl. Malkiyɛl ya kayitenyɛa ka Birzayit. 

32Ɛbɛr yitenyɛa yɛ Yaflɛt, Shɛmɛr le Hotam, pa wəzha ta megheyɛa nci Shəwa. 

33Ŋwale tezhili nyi yake Yaflɛt, yɛ Pasak, Bimal le Asevat. 

34Ŋwale tezhili nyi yake Shɛmɛr: Ahi, Roga, Həwba le Aram. 

35Ŋwale tezhili nyi yake Hotam, nya kawəza meghekɛ: Səwfa, Imna, Shɛlɛsh le 
Amal. 

36Ŋwale nyi yake Səwfa: Səwa, Harnɛfɛr, Shəwal, Bɛri, Imra, 

37Bɛsɛr, Hod, Shama, Shilesha, Itran ba'a Beyɛra. 

38Ŋwale tezhili nyi yake Itran: Yefəwnɛ, Pishepa ba'a Ɛra. 

39Ŋwale tezhili nyi yake Əwla: Ara, Haniyɛl le Risiya. 

40Nahe pɛtɛa mbelia shɛhɛ kenza kahwelefefi nyi kesawa mbe Asɛr. Nahe hɛ 
kese kambeli ganji nyi te ghəa yɛ pelə, kaka katsala kɛfi nyi nza zləvə te hɛ ba'a 
kambeli nyi te ghəa nyi nza ntsə te hɛ. Ma keɓelate mbelia nci nyi wərə dzemte 
mpa mbeli ne, wərə mbeli kakemave ka sewajɛ 26.000. 

1 Wəshi nyi Mene Ka Meghe 8 

Kweci sləa hwelefefia Bɛnjamɛn 

1Ŋwale tezhili mcɛfe yake Bɛnjamɛn. Wa nyi sləa nci nyi kekwele kekwele: Bɛla, 
Ashebɛl, Ara, 

2Noha le Rafa. 

3Ŋwale tezhili nyi yake Bɛla, yɛ Adar, Gɛra, Abihəwd, 

4Abishəwa, Na'aman, Ahowa, 

5Gɛra, Shefəwfan le Həwram. 

6Ŋwalea Ɛlihəwd nyi kaka meghe mbe yita ta ka Gɛba, ama nyi keŋkaghe hɛ 
kadzembe Manahat. Wa nyi sləa nci nyi: 

7Na'aman, Ahiya le Gɛra. Gɛra nya kayitenyɛa yɛ Əwza le Ahihəwd nde ŋkaghe 
hɛ. 

8Pa Sha'arayim yake ŋwale tezhili te hɛɗia Mowab, kwetere wəmbəa ŋkɛ, pa 
ŋkamte mia ŋkɛ: yɛ Həwshim le Ba'ara. 

9Pa wəmeve kwete male kwetere wəmbəa ŋkɛ, Hodɛsh sləa nta. Pa yake ŋwale 
sawa hwə: Yobab, Sibiya, Mɛsha, Malkam, 

10Yɛyəwsh, Sakiya le Mirma. Pa ŋwalea ŋkɛa shɛhɛ zhɛrenji kaka sleke ŋkwa 
mbe hwelefe. 

11Pa Sha'arayim yake ŋwale tezhili bake hwa male ta ŋkɛ Həwshim. Yɛ Abitəwb 
le Ɛlpa'al. 

12Ŋwale tezhili nyi yake Ɛlpa'al: Ɛbɛr, Misham le Shɛmɛd. Shɛmɛd nde ŋate 
meleme ta Ono ba'a ŋa Lod le kweci meleme nyi dzeyi yite. 

13Kambeli nyi te ghəa mbeli mbe yita se yɛ Beriya hɛ le Shama hwa ka Ayalon. 
Ghenci ka ŋkamte mbeli nyi kese mbe Gat. 

14Wa nyi ŋwale nyi yake Beriya nyi: Ahiyo, Shashak, Yerɛmot, 

15Zɛbadiya, Arad, Ɛdɛr, 

16Mikayɛl, Ishepa le Yoha. 

17Ŋwale tezhilia Ɛlpa'al: Zɛbadiya, Meshəwlam, Hizki, Hɛbɛr, 

18Ishemɛray, Izliya le Yobab. 

19Ŋwale tezhili nyi yake Shimɛyi: Yakim, Zikri, Zabdi, 

20Ɛliyɛnay, Siletay, Ɛliyɛl, 

21Adaya, Bɛraya le Shimrat. 

22Ŋwale tezhili nyi yake Shashak: Ishepan, Ɛbɛr, Ɛliyɛl, 

23Abdon, Zikri, Hanan, 

24Hananiya, Ɛlam, Anetotiya, 

25Ifdɛya le Penəwɛl. 

26Ŋwale tezhili nyi yake Yerowam: Shamesheray, Shehariya, Atali, 

27Yarɛshiya, Ɛli le Zikri. 

28Wa nya tsagha se mbeli nyi te ghəa mbeli keyita keyita kala nza ta hwelefe. 
Mbe Zhɛrəzalɛm se hɛ kanza. 

29Ma wəndə nya keŋslete Gabawon ne, mbe melemea shɛ se ŋkɛ le male ta ŋkɛ 
Ma'aka, 

30ma wəzege ta ŋkɛ nya kwele ne, Abdon ba'a kweci ŋwalea ŋkɛ ne, yɛ Səwr, 
Kish, Ba'al, Nɛr, Nadab, 

31Gedor, Ahiyo, Zɛkɛr 

32le Miklot nya kayitenyɛa Shima. Ma ghenci le ŋa nci perə, kala ka kesaka 
yiteyɛa nci ne, pelɛ Zhɛrəzalɛm se hɛ kanza le kweci mbeli nyi kwa yita ta nci. 

Hwelefe ta Sawəl 
(9.39-44) 

33Nɛr yitenyɛa Kish, Kish yitenyɛa Sawəl, Sawəl yitenyɛa yɛ Zhonatan, 
Malkishəwa, Abinadab le Ishebal. 

34Wəzege teza nyi yake Zhonatan: Meriba'al. Meriba'al yitenyɛa Mika. 

35Ŋwale tezhili nyi yake Mika: Piton, Mɛlɛk, Tarɛya le Ahaz. 

36Ahaz yitenyɛa Yowada, Yowada yitenyɛa yɛ Alɛmɛt, Azmavɛt le Zimri, Zimri 
yitenyɛa Mosa, 

37Mosa yitenyɛa Binɛya, Binɛya yitenyɛa Rafa, Rafa yitenyɛa Ɛlasa, Ɛlasa 
yitenyɛa Asɛl. 

38Ŋwale tezhili ŋkwaŋe yake Asɛl, wa nyi sləa nci nyi: Azrikam, Bokrəw, Ismayɛl, 
Shɛyariya, Obadiya le Hanan. 

39Ma Ɛshɛk, wəza meghekɛa Asɛl, mahekene ŋwale ve: Əwlam tezhɛa wəzege, 
Yɛyəwsh nde bake, Ɛlifɛlɛt nde mahekene. 

40Kambeli kempa nyi nza zləvə te se ŋwalea Əwlam ba'a kaka ɗepe he have 
zlahe. Kwele kwele se ŋwale tezhili le ka shihɛ va hɛ, gwəmsə ba'a mcɛfemsə se 
hɛ pɛtɛa nci. Pɛtɛ mbeli nyi nza nyi sləa nci teke kambeli nyi mbe hwelefe ta 
Bɛnjamɛn. 

1 Wəshi nyi Mene Ka Meghe 9 

1Pɛtɛ rafete sləa ka Israyɛl mbeli keyita keyita mbe palepa nya nza sləa ka 
meghea ka Israyɛl. 

Mbeli nyi mbe Zhɛrəzalɛm 

Nahe mbeli kefəhwe ka Zhəwda kadzembe Babilone va nya ɗema hɛ kese 
kamene ɗe ta Shala. 

2Ma mbeli nyi kedzawanji mpelɛa ma kazhɛneve hɛɗia nci ba'a wəshia nci ne, ka 
Israyɛl, zhɛne ka dzeghe Shala, le ka Lɛvi ba'a mbeli nyi kemene slene mbe ghɛa 
Shala. 

3Nahe kweci ŋwalea Zhəwda, ŋa Bɛnjamɛn, ŋa Ɛfrayim ba'a ŋa Manasɛ kedzeme 
kanzanji pelɛ Zhɛrəzalɛm. 

4Hwa hwelefe ta Zhəwda ne, le kwete wəndə shɛ kese, Əwtay ke mbeli shɛ, 
kawəzege ta Amihəwd nya kawəzege ta Omri, Omri ne, wəzege ta Imri ŋkɛ, Imri 
ne, wəzege ta Bani ŋkɛ, kakwete wəndə kwa yita ta Pɛrɛs. 

5Ma kwa yita ta Shɛla, tagha Asaya nya keghate kaya mbe yita le ŋwalea ŋkɛ. 

6Ma kwa yita ta Zɛra, tagha Yɛyəwɛl. Ma ka Zhəwda nyi pelɛ Zhɛrəzalɛm ne, 
gwəmsə ŋkwaŋe ba'a meslimsə hɛ. 

7Ma kwa yita ta Bɛnjamɛn, tagha yɛ: Saləw, wəzege ta Meshəwlam, wəzege ta 
Hodaviya nya kawəzege ta Hasenəwa, 

8Ibnɛya, wəzege ta Yerowam, Ɛla, wəzege ta Əwzi nya kawəzege ta Mikri, 
Meshəwlam, wəzege ta Shefatiya, wəzege ta Rɛwəyɛl nya kawəzege ta Ibniya. 

9Pɛtɛa mbeli nyighɛ kese kambeli nyi te ghəa mbeli keyita keyita ta nci. Pɛtɛ ne, 
gwəmsə mesli ba'a mcɛfemsə ŋkwaŋeghəmbe se hɛ. 

10Wa nyi mbeli nyi hwa ka dzeghe Shala nyi: Yedaya, Yoyarib, Yakin, 

11pa Azariya wəzege ta Hilkiya nya kawəzege ta Meshəwlam, gheŋkɛ perə ne, 
wəzege ta Sadok nya kawəzege ta Merayot ŋkɛ, Merayot ne, wəzege ta Ahitəwb 
nya te ghəa ghɛa Shala ŋkɛ. 

12Tagha Adaya wəzege ta Yerowam, nya kawəzege ta Pashehəwr, nya kawəzege 
ta Malkiya perə. Ɓiyitsa, tagha Masay wəzege ta Adiyɛl nya kawəzege ta Yazɛra, 
wəzege ta Meshəwlam, wəzege ta Meshilɛmit nya kawəzege ta Imɛr. 

13Ma zlaɓe le kweci ka dzeghe Shala ne, 1.760 hɛ pɛtɛa nci kambeli nyi nza zləvə 
te nyi kemene slene mbe ghɛa Shala. 

14Ma hwa ka Lɛvi, tagha Shemaya wəzege ta Hashəwb nya kawəzege ta Azrikam, 
wəzege ta Hashabiya, kwa yita ta Merari. 

15Tagha Bakbakar, Hɛrɛsh, Galal le Mataniya nya kawəzege ta Mika nya 
kawəzege ta Zikri, wəzege ta Asaf. 

16Ɓiyitsa perə, tagha Obadiya wəzege ta Shemaya nya kawəzege ta Galal, wəzege 
ta Yedəwtəwn ba'a kakwa keɗaŋe, Bɛrɛkiya wəzege ta Asa ba'a shia Ɛlkana nya 
kese kanza te hɛɗi nya sleke Netofa. 

17Ma hwa ka ya degha ne, tagha yɛ Shaləwm nya te ghəa mbeli le ka kesaka 
meghekɛ: Akəwb, Talmon le Ahiman. 

18Pa ɓeshi ne, hwelefe nyi kesawa mbe hɛ ka ya degha ta meghe laka ŋkwa 
kesame ta veci. Kaka ya ŋkwa kedzawa ghedəkwəa ka Lɛvi se ka shihɛ nci. 

19Yɛ Shaləwm wəzege ta Korɛ, wəzege ta Abiyasaf, wəzege ta Korɛ le kweci 
menəhɛnyɛ nyi kwa yita ta Korɛ, ghenci ka se kaya ŋkwa kedzembe cɛ lekwesa 
kebegeme le Shala kala nya se ka shihɛ nci mbe ghedəkwəa Mahwətə. 

20Pinhas, wəzege ta Ɛlazar nde se kameghea nci kaghate kwa nza nde le 
Mahwətə. 

21Ma Zakari, wəzege ta Meshɛlɛmiya ne, kwete ŋkɛ nde ya ŋkwa kedzembe cɛ 
lekwesa kebegeme le Shala. 

22Pɛtɛa mbeli nyi tsehave mbeli kezha ya mɛ degha ne, gwəmsə bake ba'a meŋe 
bakeghəmbe hɛ. Mbe meleme ta nci nya ya hɛ ɓelate hɛ mbeli. Yɛ David le 
Saməyɛl nya kande mɛ ŋkwa ka ndeke nda slenea shɛhɛ ke ka shihɛ nci. 

23Ghenci le ŋwalea nci ne, kambeli nyi mɛ degha ba'a kaka ya ghɛa Mahwətə se 
hɛ ke sebe ke sebe kwelɛ ghəa nci. 

24Kala nza ta mɛa ŋkwa kedzeki ghɛ wəfaɗe se mbeli: pa laka ŋkwa kesame ta 
veci, pa laka ŋkwa kepəkwə ta veci, pa laka bela kwa gwela ba'a pa laka bela kwa 
zeme. 

25Ma kweci mbelia nci nyi mbe meleme ta nci ne, kalə hɛ sha hɛ kevə kevə 
kamene slene ta ya ŋkwa zlaɓe le hɛ kahɛ mberefaŋe. 

26Ama le ka meghea nci shɛ wəfaɗe, nyi kenza keveci keveci tagha. Kaka Lɛvi hɛ, 
te dzeve ta nci yɛ cɛ le mcɛlə nyi mbe ghɛa Shala. 

27Dzeyi yitea ghɛa Shala se hɛ kahɛ, kwa nza nde ghenci ka ya ba'a kezha pele 
gelembe masheke masheke. 

28Ma kweci hwa ka ya mɛ degha shɛhɛ ne, wəshi nyi mene slene mbeli le hwa 
səkwə ghə yaɓela hɛ, kafə kase ba'a kazhɛne kadzete ŋkwa nci. 

29Ma kweci le ŋa nci, kweci wəshi nyi ketene kala yɛ wəmbete, le yɛ kwenə nyi 
keveyi geva kaŋa Shala, le hə, le tɛ, le n'yi, le 'wərdə kwa hə hə le kweci 'wərdə 
yanewe hɛ. 

30Ama ŋwalea ka dzeghe Shala ya kaka mene slene ta gaze 'wərdə. 

31Matitiya ne, kwete ŋkɛ nde Lɛvi, tezhɛa wəzege ta Shaləwm ŋkɛ kwa yita ta 
Korɛ, gheŋkɛ ya te ghəa ta ɗafa nya ve mbeli kawəsə gəmə. 

32Ma kweci hwa ka Lɛvi nyi kwa yita ta Kɛhat, ɗafa nya ve nda mbeli ke Shala te 
yayata veci Saba ya nza hɛ te ghəa ŋkɛ. 

33Ma kweci mbeli nyi te ghəa cimə ne, mbe ŋa nci cɛ nza hɛ, kwete slene shɛ kave 
nda mbeli ke hɛ we, kwa nza nde viɗi le veci mene slene hɛ. 

34Wa nyi tsagha se ka sleke ŋkwa nyi mbe yita ka Lɛvi ke sebe ke sebe. Mbe 
Zhɛrəzalɛm se hɛ kanza. 

Hwelefe ta Sawəl 
(8.29-38) 

35Ma Yɛyiyɛl nya keŋslete Gabawon ne, mbe melemea shɛ ŋkɛ le male ta ŋkɛ 
Ma'aka, 

36wəzege ta ŋkɛ nya kwele Abdon le kweci ŋwalea ŋkɛ ne, yɛ Səwr, Kish, Ba'al, 
Nɛr, Nadab, 

37Gedor, Ahiyo, Zakari le Miklot. 

38Miklot yitenyɛa Shimam. Ma ghenci le ŋa nci perə ne, kala ka kesaka yitehɛ nci, 
pelɛ Zhɛrəzalɛm se hɛ kanza le kweci mbeli nyi kwa yita ta nci. 

39Nɛr yitenyɛa Kish, Kish yitenyɛa Sawəl, Sawəl yitenyɛa yɛ Zhonatan, 
Malkishəwa, Abinadab le Ishebal. 

40Wəzege teza nya yake Zhonatan ne, Meriba'al. Meriba'al nde yake Mika. 

41Ŋwale tezhili nyi yake Mika: Piton, Mɛlɛk le Tarɛya. 

42Ahaz yitenyɛa Yara, Yara yitenyɛa yɛ Alɛmɛt, Azmavɛt le Zimri, Zimri yitenyɛa 
Mosa, 

43Mosa yitenyɛa Binɛya, Binɛya yitenyɛa Refaya, Refaya yitenyɛa Ɛlasa, Ɛlasa 
yitenyɛa Asɛl. 

44Ŋwale ŋkwaŋe yake Asɛl, wa nyi sləa nci nyi: Azrikam, Bokrəw, Ismayɛl, 
Shɛyariya, Obadiya le Hanan. 

1 Wəshi nyi Mene Ka Meghe 10 

NZA TA DAVID KAMEGHE 
10–29 

Mte ta Sawəl 
(1 SA 31.1-13) 

1Ma te kwete hɛ, pa ka Filisti ntsa yitea ka Israyɛl le mpa pelɛ ghweme ta 
Gilbowa. Kweracɛ ka Israyɛl hwɛnji, ama kwele kwele nyi mpəmte mbeli. 

2Ŋkelikə ka Filisti kənəa yɛ Sawəl le ŋwalea ŋkɛ. Pa hɛ mpəmte yɛ Zhonatan, 
Abinadab le Malkishəwa nyi kaŋwale tezhilia meghe Sawəl. 

3Se te vəa shɛ ne, dzawe zhɛrenyɛ mpa kaŋa Sawəl. Pa kweci ka mpa have ntsate, 
ntake Sawəl kabare bare va ghazlənə te kema ta nci. 

4Ma ke sha nde kele nda wəshi kempa ta ŋkɛ: «Kelete kafayɛa ŋa shɛ na n'yimte 
ɗa le, va nya nza nde kaɗe 'ya kapesle ɗa ka Filisti nyi kaka slamtema mɓɛta nyi 
le ghəa nci kezha ŋ'wəshi ɗa we.» Ama hɛreɗɛ nde kele wəshi kempa ta ŋkɛ 

ɗema kwa zhɛ nda ghazlənə zlahe. Pa Sawəl kelete kafayɛa ŋkɛ ɓiyitsa, pa 
neghate geva te. 

5Ma kwa nakɛ nde kele nda wəshi kempa ta ŋkɛ nahe Sawəl kemte ne, pa 
neghate geva te ŋa ŋkɛ kafayɛ kamtenyɛ perə. 

6Tsagha menete geva ŋkɛ nda mpənji yɛ Sawəl le ŋwale tezhilia ŋkɛ nyi 
mahekene. Pɛtɛ mbelia ŋkɛ mpənji te və nya kwetɛŋe. 

7Nahe ka Israyɛl kefate nahe ka sewajɛa ka Israyɛl kehwɛnji ba'a nahe yɛ Sawəl 
le ŋwalea ŋkɛ kempə. Tagha gɛ, pa hɛ wəfəyite yɛ meleme ta nci ba'a hwɛnji, pa 
ka Filisti se kanzanji mbe melemea shɛhɛ. 

8Te hendɛ ta ŋkwa, pa ka Filisti nyi kelə kezha fə wəshia mbeli nyi kempə mpə 
nakɛ geva ta yɛ Sawəl le ŋwalea ŋkɛ pelɛ ghweme ta Gilbowa. 

9Pa hɛ fəhwe wəshia Sawəl, slahwe ghəa ŋkɛ ba'a fəhwe wəshi kempa ta ŋkɛ. 
Kwa sebe ta ŋkɛ, pa hɛ ncɛte hɛ dzeyi te meleme ta ka Filisti, yitea zlape geva 
ghena mɛnɛfɛa shɛ dzeyi mbe yɛ ghɛa shala ta nci ba'a hwa mbeli. 

10Kwa sebe ta ŋkɛ, pa hɛ beteyi wəshi kempa ta Sawəl mbe cɛa kwete shala ta 
nci ba'a baŋeyi 'yɛ'yɛa ghəa ŋkɛ mbe ghɛa shala ta nci Dagon. 

11Pa mbeli nyi mbe Yabɛsh nya mbe Gala'ad fate wəshi nyi menete ka Filisti le 
Sawəl. 

12Cape ka katsala kɛfia ka sewajɛ lə kezha kele geva ta yɛ Sawəl le ŋwalea ŋkɛ, 
pa hɛ fəghe hɛ kadzawa Yabɛsh. Pa hɛ lamte 'yɛ'yɛa nci yitea hwemeke ta 
Yabɛsh, pa hɛ menete səwəmayɛ kahɛ mberefaŋe. 

13Va nya ɗema Sawəl kese kanza dɛŋe dɛŋe te Mahwətə mtenyɛ ŋkɛ. Kese 
kahawe va wəshi mahalegəa ŋkɛ we. Nahe ŋkɛ kese kave zəzə te ka gepe ŋkwa 
kwa weta, ka'yɛwe ghena va hɛ, 

14kaɗema ka'yɛwe ghena va Mahwətə. Kwa nza ŋkɛ tsagha nda menete Mahwətə 
kapeslekɛ ŋkɛ mbeli, pa ŋkɛ ndeke nda meghe ke David, wəzege ta Zhɛsɛ. 

1 Wəshi nyi Mene Ka Meghe 11 

Mbeli veyi David kameghea ka Israyɛl 
(2 SA 5.1-3) 

1Pɛtɛ ka Israyɛl tsenete geva yitea David kwa Hɛbron, ma ke hɛ shɛ: «Hwelefe ta 
ŋa ghen'yɛ, shave ki ghɛ nya kwetɛŋe mə. 

2Ma vəashi kwa nza Sawəl mba kameghe ne, nahe na kese te ghəa ka sewajɛa ka 
Israyɛl kadzemte mpa hɛ ba'a kasheke hɛ. Nahe Shala Mahwətə ta ŋa kegezete 
ŋa: ‹Gha nde tesleke mbelia ɗa ka Israyɛl, gha nde tenza kameghea nci.›» 

3Pɛtɛ mbelia jama ta ka Israyɛl kese sha David perə kwa Hɛbron. Pa tseɓate 
ghena le hɛ kwa kema ta Mahwətə, pa hɛ fikɛ kanza kameghea ka Israyɛl kala 
ghena nya kese va Mahwətə, nya gezete Saməyɛl. 

David kelehwe Zhɛrəzalɛm 
(2 SA 5.6-10) 

4Pa yɛ meghe David le pɛtɛa ka Israyɛl dzembe Zhɛrəzalɛm le mpa. Zhɛbəs kwete 
sləa melemea shɛ, va nya nza ŋkɛ, ma ka Zhɛbəs nyi kese mbe melemea shɛ le 
nza ne, mbe hɛ. 

5Ma ke ka Zhɛbəs sha David: «Kadzembe meleme ta n'yɛ yɛ we!» Ama pa David 
kelehwe Siyon, bela ta meleme nya nza zli biyake yite, nya ndeke nda slə mbeli 
kwetere wəmbə kaMeleme ta David. 

6Ma te vecia shɛ, ma ke David gezete: «Ma wəndə nya ketepesle wəndə yitea ka 
Zhɛbəs mpelɛa ma ne, gheŋkɛ nde tenza kameghea ka sewajɛ.» Zhowab nya nza 
meghekɛ kaSerəwya nde ghate kaɗa ŋkwa, pa zhɛrenyɛ kameghea ka sewajɛ. 

7Pa David nzanyɛ mbe bela meleme nya nza nya zli yite, vatse hekate nda slə 
mbeli “kaMeleme ta David”. 

8Kwetere wəmbəa ŋkɛ, pa ŋate kweci ghedəkwə dzasle yitea ŋkwa nya heka 
mbeli kaMilo, ama Zhowab le ŋa ŋkɛ ne, bela ta meleme nya ketene yahite ŋkɛ. 

9Ma tsagha, mbake yambake geva berete ta David, va nya nza Shala Mahwətə 
nde berete le. 

Ka katsala kɛfi kempa ta David 
(2 SA 23.8-39) 

10Wa nyi sləa ka katsala kɛfi kempa ta David nyi. Ghenci zlaɓe le ka Israyɛl ne, 
nahe hɛ keveyi David kameghe kala nya gezete Mahwətə te ghəa mbelia ŋkɛ. 
Nahe hɛ kenzanji dɛŋe dɛŋe te mbe pɛtɛa vəa ŋkɛ mbe meghe. 

11Wa nyi sləa ka katsala kɛfia shɛhɛ nyi: Ishebal, wəzege ta kwete nde Hakmon, 
nya kameghea ka ya ŋkwa. Gheŋkɛ nde kafete megha ta ŋkɛ mbe kwete və yitea 
mbeli gwəmsə mahekene kampəmte hɛ hwa mpa nya kwetɛŋe. 

12Kwa sebe ta ŋkɛ, Ɛlazar, wəzege ta Dodo nya kande Ahowa nya kakwete 
katsala hwa mbeli nyi mahekene nyi. 

13Gheŋkɛ nde se le David kwa Pas-Damim te və nya tsenete geva ka Filisti yitea 
mpa. Ntake ka sewajɛa ka Israyɛl kahwɛ mbe kema ta nci. Le kwete shɛ wəvea 
megi kwa. 

14Pa yɛ Ɛlazar le mbelia ŋkɛ nzanji te tepe ta wəvea shɛ, pa hɛ kelehwe 
kampəmte ka Filisti. Nahe Mahwətə kendeke nda hərə ŋkwa zlahe ke ka Israyɛl 
tagha. 

15Ma te kwete hɛ, mahekene kweci hwa mbelia jama nyi mahekenemsə lə 
kadzete keleɓa yitea David terasle yitea gezlɛŋəa Adəwlam, kwa nza nde 
ghedəkwəa ka Filisti ya shɛ kwa zlərəa ka Refay. 

16Ma David ne, te ŋkwa kewəfərə ta ŋkɛ nya nza zli yite ŋkɛ, ama kwa Bɛtelɛhɛm 
kwete wəvəsəa ka Filisti. 

17Pa David menete kwete zəzə te ŋkwa shɛnyɛ, ma ke: «Wa nde tesa ɗa yɛmə 
nya kwa weta nya wəba nya mɛa degha ta Bɛtelɛhɛm tse wa?» 

18Ma ɓiyitsa gɛ, pa mbeli nyi mahekene nyighɛ dzawanji laka ghedəkwəa ka 
Filisti le berete, gəve yɛmə nya kwa ŋkwa ketsene yɛmə nya mɛa degha ta 
Bɛtelɛhɛm. Pa hɛ keleke yɛməa shɛ ba'a ndeke nda ŋkɛ ke David. Ama kese ŋkɛ 
kasa we, pa ŋkɛ ndeke nda ŋkɛ ke Mahwətə laka ɓasle ŋkɛ te hɛɗi. 

19Ma ke David: «Shala ta ɗa, hweŋkwa va 'ya kasa yɛməa shɛ we! Nahe ŋkɛ kenza 
kala mimia mbeli nyi kelə kezha gə ŋkɛ nyi mbasa mbasa kezamte mpia nci.» Pa 
ŋkɛ ɗema sa yɛməa shɛ. Wa nya tsetse wəsə nya menete ka katsala kɛfi nyi 
mahekenea shɛhɛ. 

20Abishay, wəza meghekɛa Zhowab ya te ghəa wəvəsəa mbeli nyi mahekene 
nyighɛ. Gheŋkɛ nde kafete megha yitea ka ghema gwəmsə mahekene kampəmte 
hɛ. Pa zləvəa ŋkɛ dzemtenyɛ hwa wəvəsəa mbeli nyi mahekene nyighɛ. 

21Gheŋkɛ yanza zləvə te za ma ke kweci mbeli nyi bake, pa zhɛrenyɛ kameghea 
nci. Wəndə keyipə geva shɛ le mbe wəvəsəa mbeli nyi mahekene nyighɛ we. 

22Nahe Benaya, nde Kabsɛyɛl nya kawəzege ta Yoyada, nya kakatsala sewajɛ, 
kemene meyidala kwele kwele. Gheŋkɛ nde mpəmte ka sewajɛ nyi ghyana 
ghyana bake mbe Mowab. Gheŋkɛa shɛ nde dzawa kapeslekɛ nivɛrə kwa yitea 
weta yɛmə hwa kwacakelɛ nya dzawe. 

23Gheŋkɛa shɛ nde peslekɛ kwete nde Ɛzhipte gare mɛtre bake gasle kwete yite 
biya ŋkɛ, pa megha yite dzeve ve kedekenyɛ kala sheghwə kepeɗe pawa ketsa 
zlave nya vəashi. Tereŋe ŋkɛ yite le geta, pa ŋkɛ zləgwəhwe megha ta ŋkɛ ba'a 
peslekɛ ŋkɛ le. 

24Wa nyi wəshi nyi menete Benaya, wəzege ta Yoyada nyi, na kevate zləvə te 
ghəa ŋkɛ hwa ka katsala kempa nyi mahekene nyighɛ. 

25Gheŋkɛ yaɗepe mbeli za ma hwa wəvəsəa mbeli nyi mahekenemsə. Ama 
keɓelahwe mbeli hwa wəvəsəa mbeli nyi mahekene nyi we. Pa David mbeɗeyi 
ŋkɛ kawəndə nya keya ŋkɛ. 

26Ma kweci ka katsala kempa ne, yɛ: Asayɛl, wəza meghekɛa Zhowab, Ɛlanan, 
wəzege ta Dodo nde Bɛtelɛhɛm, 

27Shamot, nde Haror, Hɛlɛs, nde Palon, 

28Ira, wəzege ta Ikɛsh nde Tɛkowa, Abiyɛzɛr, nde Anatot, 

29Sibkay, nde Həwsha, Ilay, nde Ahowa, 

30Maray, nde Netofa, Hɛlɛd, wəzege ta Ba'ana, nde Netofa, 

31Itay, wəzege ta Ribay, mbe Gibɛya te hɛɗia ŋwalea Bɛnjamɛn, Benaya, nde 
Piraton, 

32Həwray nya dekwede yitea hələa Ga'ash, Abiyɛl nde Bɛt-Araba, 

33Azmavɛt, nde Bahəwrim, Ɛliyaba, nde Sha'albon, 

34ŋwalea Hashɛm nya kande Gizon, Yonatan, wəzege ta Shagɛ, nde Harar, 

35Ahiyam, wəzege ta Sakar, nde Harar, Ɛlifal, wəzege ta Əwr, 

36Hɛfɛr, nde Mekɛra, Ahiya, nde Palon, 

37Hɛsro, nde Karmɛl, Naray, wəzege ta Ɛzbay, 

38Zhowɛl wəza meghekɛa Natan, Mibar wəzege ta Hagri, 

39Sɛlɛk, nde Amon, Naray, nde Beyɛrot nya kekele nda wəshi kempa ta Zhowab, 
Serəwya sləa meghekɛ, 

40Ira nya kwa yita ta Yɛtɛr, Garɛb nya kwa yita shɛnyɛ, 

41Əwri, nde Hɛt, Zabad, wəzege ta Alay, 

42Adina wəzege ta Shiza, kwete hwa meghe nyi mbe hwelefe ta Rəbɛn, nya 
beghakɛ ka sewajɛ mahekenemsə, 

43Hanan, wəzege ta Ma'aka, Yoshafat, nde Mɛtɛn, 

44Əwziya, nde Ashetarot, Shama ba'a Yɛyiyɛl, ŋwalea Hotam, nde Arowɛr, 

45Yɛdiyayɛl, wəzege ta Shimri le Yoha, wəza meghekɛ nya kande Tis, 

46Ɛliyɛl, nde Mahava, Yeribay le Yoshaviya, ŋwalea Ɛlnam, Itma, nde meleme ta 
ka Mowab, 

47ba'a yɛ Ɛliyɛl, Obɛd le Yasiyɛl, ka Soba. 

1 Wəshi nyi Mene Ka Meghe 12 

Mbeli nyi keghate katəkwə təkwə David mbe Siklag 

1Ma mbe və nya se David kawəfərə mbe Siklag kezha mbelenyɛ va Sawəl, wəzege 
ta Kish ne, na kweci mbeli kalə kadzawa shɛ. Hwa ka katsala ka sewajɛ ɓela hɛ 
mbeli, ɗeke ɗeke hɛ yitea mpa zlaɓe le. 

2Rəgi ya va hɛ ba'a yɛ beza pelɛ, wərə hɛ kabezate pelɛ ba'a kahe have le dzeve 
kwa gwela kala nya le dzeve kwa zeme. Wa nyi mbeli nyi kese nyi se mbe hwelefe 
ta Sawəl: 

3Ahiyɛzɛr nya kameghe, le wəza meghekɛ Yowash, ŋwalea Shɛma nya kande 
Gibɛya hɛ, yɛ Yeziyɛl le Pɛlɛt nyi kaŋwalea Azmavɛt, yɛ Beraka le Yɛhəw, ka 
Anatot hɛ, 

4Ishemaya, nde Gabawon, kwete ŋkɛ hwa ka meghe nyi mbe wəvəsəa mbeli 
kempa nyi mahekenemsə, 

5Zhɛrɛmi, Yaziyɛl, Yohanan le Yozabad, se mbe Gedɛra, 

6Ɛləwzay, Yerimot, Bɛyaliya, Shemariya le Shefatiya, se mbe Harəwf, 

7Ɛlkana, Isiya, Azarɛl, Yowɛzɛr le Yashobam, hwelefe ta Kora, 

8ba'a yɛ Yowɛla le Zɛbadiya, ŋwalea Yerowam, nde Gedor. 

9Nahe kweci mbeli keslə mbe hwelefe ta ka Gad kadzawa sha David te ɓerama 
nya wəfərənyɛ ŋkɛ. Kweci katsala ka mpa hɛ, nyi keɗepe mpa le gelə ba'a le 
megha. Kala nivɛrə dzawe dzawea nci, kala kɛme hwa ghweme wɛrewɛa nci. 

10Ɛzɛr ya kameghe, zhɛne Obadiya kadzeyite, nde mahekene Ɛliyab, 

11Mishemana nde wəfaɗe, Zhɛrɛmi nde mcɛfe, 

12Atay nde ŋkwaŋe, Ɛliyɛl nde mberefaŋe, 

13Yohanan nde deghese, Ɛlzabad nde mesli, 

14Zhɛrɛmi nde meŋe, Makbanay nde meŋe kwetɛŋeghəmbe. 

15Nya ya kaka Gad nyi te ghəa ka sewajɛ. Ma nya ɓɛhwɛ ma hwa hɛ, wərə ŋkɛ 
kanza te ghəa ka sewajɛ gwəmsə. Ma nya wəba ma, wərə kanza te ghəa ka sewajɛ 
slibə. 

16Ghenci ka jivenji te hələa Zhəwrdɛŋe te kwa ghate ta tere mbe va, te və nya nza 
ŋkɛ viɗi pa pelɛ hələ. Pa hɛ ŋkamte pɛtɛa mbeli nyi dzeyi kwelɛ yɛ zlərə laka 
ŋkwa kesame ta veci ba'a laka ŋkwa kepəkwə ta veci. 

17Pa kweci wəvəsəa mbeli mbe hwelefe ta ka Bɛnjamɛn le ŋa ka Zhəwda lə 
kanewakɛ David te ŋkwa nya wəfərənyɛ ŋkɛ. 

18Cape David kalə sha hɛ, ma ke: «Ma kenza nde gheyɛ se sha 'ya le kwelɛŋe ba'a 
kezha kemane ɗa ne, kageze ŋayɛ zayɛ mə le se 'ya. Ama kenza nde kezha pamte 
ɗa ba'a kezha ncɛ nda ɗa ke ka jaga ta ɗa se yɛ kaɗema 'ya kemenete wəsə nya 
ndiremi ne, pa Shala ta ka shihɛ ɓəmə neghate fete te ghena shɛ, pa ɗate ŋayɛ!» 

19Ma ɓiyitsa gɛ ne, pa Sefəa Shala dzembe Amasay meghea ka ya ŋkwa, ma ke le 
berete: «Ŋa ŋa ghen'yɛ le gha nza ghen'yɛ David, wəzege ta Zhɛsɛ! Nza kwelɛŋe 
kaŋa ŋa ba'a kaŋa mbeli nyi kekemane ŋa va nya nza nde nahe Shala ta ŋa 

kekemanakɛ ŋa.» Pa David kemaneve hɛ kaveyi hɛ te slene hwa ka meghea ka 
sewajɛ. 

20Pa kweci mbeli mbe hwelefe ta Manasɛ jikəyite geva yitea David te və nya 
jikəte geva ŋkɛ le ka Filisti yitea mpa le Sawəl. Ama kese yɛ David le mbelia ŋkɛ 
kakemane ka Filisti kaganda we, va nya nza nde kwa ntishɛ ka meghea ka Filisti, 
nahe hɛ kezhɛnaghe hɛ. Ma ke hɛ: «Katejikə geva David le wəndə nya kesleke 
ghalanza kapamte ɓə ve.» 

21Ma kwa slə David kadzawa Siklag ne, pa kweci mbelia Manasɛ jikəte geva le: 
yɛ Adna, Yozabad, Ɛlihəw le Siletay, ka meghe nyi te ghəa ka sewajɛa Manasɛ. 

22Kaka katsala kempa se hɛ ba'a kakemane mbelia David hɛ. Pa hɛ zhɛrenji kaka 
meghe te ghə ka sewajɛa ŋkɛ. 

23Keveci keveci se mbeli kadzehwa wəvəsəa ka sewajɛa David kakemane. Ma 
tsagha, kwele kwele mbakete geva ka sewajɛa ŋkɛ kala ka sewajɛa Shala. 

Nza ta mbelia David nyi kese kwa Hɛbron yite 

24Wa nyi ɓela ta mbeli nyi wərə mpa nyi, nyi kejikəte geva le David kwa Hɛbron 
kezha ve nda meghea Sawəl kala nya gezete Mahwətə: 

25Hwa hwelefe ta Zhəwda, ka sewajɛ 6.800 nyi le gelə ba'a le megha. 

26Hwa hwelefe ta Simɛyon, 7.100 ka katsala kɛfia ka sewajɛ. 

27Hwa hwelefe ta Lɛvi, zhili 4.600, 

28ba'a Yoyada, meghe nya kwa yita ta yɛ Aron le kweci zhili 3.700. 

29Tagha Sadok nya kamempɛhweta kakwete katsala kempa le ka meghe 
bakemsə bakeghəmbe, nyi te ghəa mbeli kwa yita ta ŋkɛ. 

30Hwa hwelefe ta Bɛnjamɛn, hwelefe ta Sawəl le ghəa ŋkɛ, zhili 3.000. Kwele ma 
nyi kese kamene nda slene ke ka hwelefefia Sawəl pa te vəa shɛ. 

31Hwa hwelefe ta Ɛfrayim, 20.800 ka katsala kempa, pɛtɛ kambeli nyi nza zləvə 
te hɛ mbe hwelefe ta nci. 

32Hwa bela ta hwelefe ta Manasɛ nyi laka ŋkwa kepəkwə ta veci, zhili 18.000 nyi 
tsehave hɛ mbeli təhə kezha veyi David kameghe. 

33Hwa hwelefe ta Isakar, gwəmsə bake ka meghea ka sewajɛ le mbeli nyi sleke 
hɛ, mbeli nyi keɗepe newe, te nyama və ba'a tsema tsema hi ka Israyɛl kamene 
ghena. 

34Hwa hwelefe ta Zabəlon, 50.000 ka sewajɛ nyi tekete nda mpa mbeli ke hɛ, nyi 
ɗeke ɗeke yitea dzemte mpa le yayata wəsə kempa ba'a nyi kempa jikə kanya 
kwetɛŋe. 

35Hwa hwelefe ta Nɛftali, slibə ka meghea ka sewajɛ le ka sewajɛ 37.000 nyi nza 
gelə le megha va hɛ. 

36Hwa hwelefe ta Dan, 28.600 ka sewajɛ nyi ɗeke ɗeke yitea mpa. 

37Hwa hwelefe ta Asɛr, 40.000 ka sewajɛ nyi tekete nda mpa mbeli tiɗiɗi ke hɛ, 
nyi ɗeke ɗeke perə yitea mpa. 

38Hwa kweci hwelefefia yɛ Rəbɛn, ŋa Gad ba'a bela ta hwelefe ta Manasɛ, nyi 
laka ŋkwa kesame ta veci yitea Zhəwrdɛŋe, 120.000 zhili nyi nza pɛtɛa wəshi 
kempa va hɛ. 

39Pɛtɛ mbeli kempa nyi ɗeke ɗeke nyighɛ yitea mpa kedzawa Hɛbron le wənə 
kwetɛŋe kaveyi David kameghea pɛtɛa ka Israyɛl. Pɛtɛ kweci ka Israyɛl keyɛte 
kave nda meghea shɛ mbeli. 

40Hɛ mahekene menete hɛ tagha le David kazeme wəshi ba'a kasa wəshi kwa 
nza nde nahe kweci mbelia nci ketakɛ nda wəshi ke hɛ. 

41Ɓiyitsa, pa le kweci mbeli nyi dekwede yitea hɛ vaŋe va Isakar, Zabəlon le 
Nɛftali kakele nda wəshi te kwara lɛmə, zlegwemə, gədəwə kwara lɛmə ba'a te 
sla ke hɛ: hə, gatewe nya takɛ mbeli le ya ta dasekwa, rɛzɛŋe keghwele ghwele, 
tɛ, le yɛ n'yi. Pa le yɛ sla le timɛti kese nda hɛ, kwa nza ŋkɛ zlama ya shɛ te hɛɗia 
Israyɛl. 

1 Wəshi nyi Mene Ka Meghe 13 

David kazəzə kele səndəkwə kadzeme Zhɛrəzalɛm 
(2 SA 6.1-11) 

1Pa David tsenete ka meghea ka sewajɛa ka Israyɛl ba'a le kweci mbeli nyi yitea 
meghe. 

2Ma ke sha ka Israyɛl nyi ketsenete geva pɛtɛ: «Ma kenza nde ndeɗekə sha gheyɛ 
ba'a keyɛte Shala Mahwətə ta ɓəmə, ghweneghe nda ɓəmə mɛ ke kweci mbelia 
ɓəmə nyi mbe Israyɛl pɛtɛ, ba'a ke ka dzeghe Shala le ka Lɛvi nyi mbe meleme 
nyi nza hɛ. Gezete nda ɓəmə ke hɛ kezha se hɛ sha gheɓəmə. 

3Ma tagha gɛ, katekele səndəkwəa Shala ta ɓəmə gheɓəmə kase, va nya nza nde 
kese mə kakele zəzə te mbe vəa Sawəl we.» 

4Pɛtɛ mbeli nyi ketsenete geva keyɛte kezha mene kala nyagha kwa nza nde 
kawəsə nya tiɗiɗi ŋkɛ sha mbeli pɛtɛ. 

5Pa David tsenete pɛtɛa ka Israyɛl se mbe meleme, se kwa ghala ta Ɛzhipte laka 
bela kwa zeme hwa'a mbe Lebo-Hamat laka bela kwa gwela kezha lə kakele 
səndəkwəa Shala same kwa Kiriyat-Yɛyarim. 

6Zlaɓe ŋkɛ le hɛ kadzembe Ba'ala, geze ta ŋkɛ Kiriyat-Yɛyarim, te hɛɗia Zhəwda 
kezha kele səndəkwəa Shala, səndəkwəa Mahwətə nya nza ka shɛrəbɛŋe kənə, 
kala nya hekate mbeli. 

7Pelɛ ghɛa Abinadab ŋkɛ. Pa mbeli veyi kwa wəmata gədəwə mɛnɛfɛ nya zleɗe 
yɛ Əwza hɛ le Ahiyo. 

8Kazlama yɛ David le pɛtɛa ka Israyɛl le wetse kwa kema ta Mahwətə le berete 
ta nci pɛtɛ, kagha cimə hɛ, katsa wəshi ketsa hɛ: yɛ getsepele, ŋgwəleŋə, dɛŋwə, 
ciŋəci le yɛ veke. 

9Ma kwa ntsehe hɛ takwa yitea ŋwela ta Kidon, mbasa sla keneghakɛ səndəkwəa 
shɛ, pa Əwza hate dzeve kezha tawe ŋkɛ. 

10Pa Mahwətə hwepete wənə va Əwza, pa ɗate va nya kwaɗakɛ səndəkwəa shɛ 
ŋkɛ. Mtiwə ŋkɛ mtenyɛ tagha mbe kema ta Mahwətə. 

11Kwetɛ kwetɛŋe mehele ta David va nya peslekɛ Əwza Mahwətə. Pa ŋkɛ hekate 
nda slə ke ŋkwa shɛ kaPɛrɛs-Əwza. Tsagha heka ŋkwa shɛ mbeli pa ɓeshi. 

12Pa David ghazlənənyɛ va Mahwətə ma ke: «Kashɛ 'ya ve Səndəkwəa Mahwətə 
ki ghɛa ɗa we!» 

13Pa ɗema kele səndəkwəa Mahwətə kalə sha ghɛa ŋkɛ, mbe meleme ta David, 
ama pa veyi ki ghɛa Obɛd-Ɛdom nde meleme ta ka Gat. 

14Tere mahekene menete Səndəkwəa Mahwətə ki ghɛa Obɛd-Ɛdom, pa 
Mahwətə wəpikɛ ghɛa ŋkɛ zlaɓe le mcɛlə nyi ve. 

1 Wəshi nyi Mene Ka Meghe 14 

David pelɛ Zhɛrəzalɛm 
(3.5-9; 2 SA 5.11-16) 

1Pa Hiram, meghea ka Tir ghweneghe nda mbeli ke David. Pa ŋkɛ fəave nda 
sheghwəa lekeleke ba'a ghweneghe nda mbeli nyi ketsehe pelɛ ba'a ka mene 
slene ta sheghwə kezha ŋa nda ghɛ meghe. 

2Nahe David keɗepete Mahwətə nde veyi ŋkɛ kameghea ka Israyɛl ba'a nde vate 
zləvə te meghea ŋkɛ kezha ka Israyɛl, mbelia Shala. 

3Pa David wəmeve kweci mi mbe Zhɛrəzalɛm, pa yake ŋwale tezhili le ŋwalea 
kwɛ sawa hwa hɛ. 

4Wa nyi sləa ŋwale tezhilia ŋkɛ nyi, keya nyi pelɛ Zhɛrəzalɛm: Shaməwa, Shobab, 
Natan, Salomon, 

5Ibar, Ɛlishəwa, Ɛlpɛlɛt 

6Noga, Nɛfɛg, Yafiya, 



799 

 

 
Ghena ta Shala 

Kapsiki DC Bible 
©2012 Alliance Biblique du Cameroun and Bible Society of Cameroon. 

 

 
 

 

7Ɛlishama, Bɛyɛliyada, ba'a Ɛlifɛlɛt. 

Yɛ hərə ŋkwa ta David te ka Filisti 
(2 SA 5.17-25) 

8Pa ka Filisti fate na mbeli keveyi David kameghea pɛtɛa ka Israyɛl, ma tsagha 
ɓiyitsa, cape hɛ pɛtɛa nci kadzeme kaghweze. Pa David fate, cape ŋkɛ kalə kezha 
begeme le hɛ. 

9Pɛkwe ka Filisti, cape hɛ kampə ŋkwa kwa zlərəa ka Refay. 

10Ma ke David 'yɛwakɛ ghena va Shala: «Lə 'ya kampa le ka Filisti na? Kateve hɛ 
na mbe dzeve ta ɗa na?» Ma ke Mahwətə shɛ: «Kwiɗi, kateve hɛ 'ya kadzembe 
dzeve ta ŋa!» 

11Pa ka Filisti lə kadzembe Ba'al-Perasim, ŋkwa nya ɗate hɛ David te. Ma ke 
David: «Laka 'ya, na Shala keŋeyi ŋkwa fawe kala ŋkwa nya ŋa ghwa nya kehwɛ 
jive te tepe ta ka jaga ta ɗa nyi pate geva.» Tagha se ŋkɛ nda ndeke nda sləa Ba'al-
Perasim mbeli ke ŋkwa shɛ. 

12Pa ka Filisti sərəakɛ wəshia nci nyi zhɛrete hɛ kala shala te ŋkwa shɛ. Pa David 
gezete nda ke mbelia ŋkɛ kezha teremte wəshia shɛhɛ. 

13Pa ka Filisti dzawa zlərəa Refay zhɛkwa kakelehwe ŋkwa nya kwa. 

14Pa David 'yɛwakɛ va Shala zhɛkwa, ma ke Shala shɛ: «Mba na kegha nda mpa 
ke hɛ se kwa sebe! Zhɛrete geva dzeyi sebe nda hende geva na kave nda mpa ke 
hɛ se laka kema ta yɛ weɗɛaka. 

15Ma kefate gaka ta seɗa na pelɛ ghəa yɛ weɗɛaka ne, ve nda mpa ke hɛ kahe 
kahe, kwa nza ŋkɛ ma mbe vəa shɛ ne, te kema ta ŋa 'ya kezha ɗa ka Filisti.» 

16Pa David menete kala nya gezete nda Shala, pa ɗate ka Filisti ba'a kekate hɛ se 
mbe Gabawon hwa'a mbe Gɛzɛr. 

17Se te vəa shɛ, na zləvəa David kedzemte pa mbe yayata hɛɗi, na Mahwətə 
kezhɛrete kaghazlənə mbeli ve mbe yayata hwelefe. 

1 Wəshi nyi Mene Ka Meghe 15 

David kahi geva yitea kele səndəkwə 

1Nahe David keŋate ghɛ kwele kwele mbe meleme ta ŋkɛ. Pa hite ŋkwa 
kamenete cɛ lekwesa te kezha nza səndəkwə Shala mbe ba'a pa hite cɛ lekwesa 
kaŋa ŋkɛ. 

2Kwetere wəmbəa ŋkɛ, cape kageze: «Deke ka Lɛvi yanza hweŋkwa va hɛ kezha 
kele səndəkwəa Shala, kwa nza nde nahe Mahwətə kentave hɛ fəyitekeghə yitea 
kele ba'a yitea mene slene ta ŋkɛ.» 

3Pa David tsenete pɛtɛa ka Israyɛl pelɛ Zhɛrəzalɛm kezha kele səndəkwəa 
Mahwətə kadzete ŋkwa nya kehite geva kaŋa ŋkɛ. 

4Pa tsenete ka dzeghe Shala nya kaŋwalea Aron le ka Lɛvi. 

5Hwa hɛ Əwriyɛl nya kameghe le ka kesaka yitenyɛ gwəmsə ba'a bakemsə kwa 
yita ta Kɛhat, 

6wəndə nya te ghə Asaya le mbelia ŋkɛ gwəmsə bake ba'a bakemsə kwa peləa 
Merari, 

7Zhowɛl nya kawəndə nya te ghə kwa peləa Gɛrshom, 

8wəndə nya te ghə Shemaya ba'a kweci mbelia ŋkɛ gwəmsə bake kwa peləa 
Ɛlisafan, 

9wəndə nya te ghə Ɛliyɛl ba'a kweci mbelia ŋkɛ deghesemsə kwa peləa Hɛbron, 

10wəndə nya te ghə Aminadab ba'a kweci mbeli gwəmsə ba'a meŋe bakeghəmbe 
kwa peləa Əwziyɛl. 

11Pa David hekate yɛ Sadok le Abiyatar nyi kaka dzeghe Shala ba'a yɛ Əwriyɛl, 
Asaya, Zhowɛl, Shemaya, Ɛliyɛl le Aminadab nyi kaka Lɛvi. 

12Ma ke sha hɛ: «Ma gheyɛ mbelia jama nyi te ghəa mbeli kwa yita ta ka Lɛvi ne, 
zhɛrete mə ghəa ŋayɛ wɛŋe wɛŋe, tsagha mbeli nyi kwa yita ta ŋayɛ nda yɛ 
kakeleke səndəkwəa Mahwətə, Shala ta ka Israyɛl kezha keleghe kadzete ŋkwa 
nya hite 'ya kaŋa ŋkɛ. 

13Kakwa ghate ne, kenza yɛ teke we, vatse nda se Shala Mahwətə ta ɓəmə kavate 
ɗa te gheɓəmə pa te mte. Va nya ɗema mə kese ka'yɛwe ghena kala nya kegezete 
geva.» 

14Pa ka dzeghe Shala yaɓemte ghəa nci wɛŋe wɛŋe kezha kele səndəkwəa 
Mahwətə. 

15Pa ka Lɛvi heyite ghə yitea səndəkwəa Mahwətə kakele te bazla le geta kala 
ghena nyi gezete nda Moyize ke hɛ se va Mahwətə. 

16Pa David gezete nda ke ka meghea ka Lɛvi kezha nteyi mbeli kwa yita ta nci 
kezha gha cimə hɛ katsa wəshi ketsa kala getsepele, ŋgwəleŋə le gwalɛaŋe, ba'a 
kancɛ zlama ta nci laka ŋgwəleŋə nya dzawe. 

17Hɛman, wəzege ta Zhowɛl yaveyi mbeli ɓiyitsa te ghəa nci ba'a kwete wəndəa 
ŋkɛ Asaf, wəzege ta Bɛrɛkiya, tsagha kwete wəndəa nci Ɛtan, wəzege ta 
Kəwshaya kwa yita ta Merari. 

18Kadzeyitea hɛ zhɛkwa ne, le kweci mbelia nci shɛ ka Lɛvi, ka ya ghɛ: Zakari, 
Bɛn, Yaziyɛl, Shemiramot, Yɛhiyɛl, Əwni, Ɛliyab, Benaya, Masɛya, Matitiya, 
Ɛliflɛhəw, Miknɛya, Obɛd-Ɛdom le Yɛyiyɛl. 

19Hwa mbeli nyi te ghəa cimə ne, Hɛman, Asaf ba'a Ɛtan ka ŋwesa yɛ ciŋəci mze 
kwa ghwə nyi kegaka kwele kwele. 

20Zakari, Aziyɛl, Shemiramot, Yɛhiyɛl, Əwni, Ɛliyab, Masɛya ba'a Benaya ka tsa 
getsepele nyi ketsa geva felɛawe felɛawe. 

21Ma yɛ Matitiya, Ɛliflɛhəw, Miknɛya, Obɛd-Ɛdom, Yɛyiyɛl le Azaziya, ŋgwəleŋə 
nyi kegaka beŋwe beŋwe yatsa hɛ kezha mbake cimə. 

22Ma Kenaniya nya te ghəa ka Lɛvi nyi kekele səndəkwə, kele ta səndəkwəa shɛ 
yasleke ŋkɛ kwa nza nde nahe ŋkɛ keɗepete nza ta ŋkɛ tiɗiɗi. 

23Ma yɛ Bɛrɛkiya le Ɛlkana nyi kaka ya degha, dekwede nza hɛ yitea səndəkwəa 
shɛ, 

24tsagha yɛ Obɛd-Ɛdom le Yɛhiya nyi kaka ya degha perə. Ma yɛ Shebaniya, 
Yoshafat, Netanɛyɛl, Amasay, Zakari Benaya le Ɛliyɛzɛr nyi kaka dzeghe Shala 
kwa ŋa nci ne, veke yavɛ hɛ mbe kema ta səndəkwəa Shala. 

Dzembe ta səndəkwəa Shala kadzembe Zhɛrəzalɛm 
(2 SA 6.12-19) 

25Ma mbe zlama ɓiyitsa, cape yɛ David, le mbelia jama ta ka Israyɛl le mbeli nyi 
te ghəa ka sewajɛ kalə kakele səndəkwəa jikə geva ta Mahwətə ki ghɛa Obɛd-
Ɛdom. 

26Yitea kemane ta Shala kakemane ka Lɛvi nyi kekele səndəkwə nyagha, pa 
mbeli dzeghekɛ nda melɛ le mcɛmcɛli mberefaŋe ba'a game lɛmə mberefaŋe. 

27Karalame pawa nyi slɛahe slɛahe ya kənəa David, tsagha ka Lɛvi nyi kekele 
səndəkwəa Shala pɛtɛ ɓiyitsa perə. Ka tsa wəshi, le mbeli nyi te ghəa cimə ba'a 
Kenaniya nya te ghəa mbeli nyi kekele səndəkwə. Nahe David kezhɛne kaseɗete 
lekwesa pawa ta ka dzeghe Shala. 

28Ka Israyɛl pɛtɛ ka keleghe səndəkwəa Shala kadzeme Zhɛrəzalɛm le tsa kaka, 
kavɛ yɛ kwelɛghə le veke ba'a kaŋwesa ciŋəci, getsepele le ŋgwəleŋə. 

29Ma te və nya ntsehe səndəkwəa Mahwətə mbe meleme ta David ne, pa Mikal, 
wəzha ta Sawəl wəmbɛanakɛ ŋkwa dzawa te wəfela, pa nakɛ meghe David 
kawetse va zlama. Tagha gɛ, pa nde ɗema ghena ta ŋkɛ kwa wənəa nta. 

1 Wəshi nyi Mene Ka Meghe 16 

1Pa mbeli se kaveyi səndəkwə mbe cɛ lekwesa nya hite David kaŋa ŋkɛ. Kwetere 
wəmbəa ŋkɛ, pa mbeli dzeghekɛ nda melɛ kwa tere tere ba'a melɛ kejikə ghə ke 
Shala. 

2Ma kwa keɗaŋemte dzeghe melɛ nyighɛ David ne, cape kawəpi mbeli te sləa 
Mahwətə. 

3Pa nehete nda wəshi kezeme ke ka Israyɛl: yayata za keɗema male keŋ'wete 
hwa ta ɗafa, zake gatewe nya takɛ mbeli yitea ya ta peha, zake nya takɛ mbeli 
yita rɛzɛŋe kwa ghwele ghwele. 

Ka Lɛvi katsahe Mahwətə kwa cimə 
(CIM 105.1-15; 96; 106.1, 47-48) 

4Pa David veyi kweci ka Lɛvi nyi kemene slene te kema va səndəkwəa Mahwətə 
kezha mene gəsəkə, katsahe ba'a kahawe va Mahwətə, Shala ta ka Israyɛl. 

5Asaf ya te ghəa nci, Zakari sləwəfəa ŋkɛ. Yɛyiyɛl, Shemiramot, Yɛhiyɛl, Matitiya, 
Ɛliyab, Benaya, Obɛd-Ɛdom le Yɛyiyɛl nde se katsa ŋgwəleŋə getsepele ba'a 
ŋgwəleŋə. Ma Asaf le ŋa ŋkɛ, ciŋəci yase ŋkɛ kaŋwesa. 

6Mba yɛ ka dzeghe Shala Benaya le Yaziyɛl kavɛ veke te kema va səndəkwəa 
Shala. 

7Ma te vecia shɛ, kwa ghate ta David ŋkɛ kageze nda ke yɛ Asaf le kweci ka Lɛvi 
kezha gha cimə ketsahe Mahwətə. 

8Tsahe mə Mahwətə, zlape mə sləa ŋkɛ, Geze mə wəshi ganji nyi menete ŋkɛ pɛtɛ 
hwa kweci mbeli. 

9Gha nda mə cimə, tsahe mə le tsa wəshi, geze mə wəshi ganji nyi menete ŋkɛ 
pɛtɛ. 

10Nza mə fare fare te, gheŋkɛ Shala nya kaganda kwetɛŋenyɛ, nza mə le zlama 
mbe wənəa ŋayɛ, gheyɛ mbeli nyi kezele Mahwətə. 

11Zele mə Mahwətə nde berete, sepa mə keveci keveci yitea nza ŋkɛ hwa gheyɛ. 

12Zəzəte mə wəshi ganji nyi menete ŋkɛ, zəzəte mə wəshi meŋele nyi menete 
ŋkɛ ba'a meha ghwə nya kesame kwa mɛa ŋkɛ. 

13Gheyɛ hwelefe ta Israyɛl nya kande mene slene ta ŋkɛ, gheyɛ, ŋwalea Zhakob 
nyi ntave ŋkɛ. 

14Shala ta ɓəmə ne, gheŋkɛ Mahwətə nya kesleke hɛɗi pɛtɛ. 

15Zəzəte mə jikə geva ta ŋkɛ kaghala, le ghena ta ŋkɛ kaŋa sebe ta hwelefe slibə 
keshi keshi. 

16Gheŋkɛ jikə geva nya menete ŋkɛ le Abraham, le fela nya zemete ŋkɛ kaŋa Izak, 

17nya zhɛrete ŋkɛ kaghena nya gezeyi nda ŋkɛ kaghala ghala ke Zhakob, ba'a 
kajikə geva nya kaghala ghala kaŋa Israyɛl 

18te və nya gezete ŋkɛ: «Kateve ŋa hɛɗia ka Kanan 'ya, kawəsə kezeme ghɛ nya 
kendeke ŋayɛ geva», a ke. 

19Kwele kwele se ka shihɛ ŋayɛ we, ɓɛhwɛ se hɛ kaka se se te hɛɗia shɛ. 

20Dzete nya meleme, dzete kwete, dzete nya hɛɗia meghe, dzete ŋa kwete, se hɛ 
kadzeghwa. 

21Ama kese Shala kapele mbeli kezha ɗate hɛ we. Te ghəa nci se ŋkɛ kageze nda 
ghena ke ka meghe, ma ke: 

22«Yagha yɛ kakwaɗe mbeli nyi ntave 'ya, mba yɛ kemene nda wəsə kwa ndiremi 
ke ka mɛ ŋkwa ta ɗa!» 

23Gha nda mə cimə ke Mahwətə gheyɛ mbeli nyi te hɛɗi lema pɛtɛ, geze mə 
mbele ŋkwa ta Mahwətə keveci keveci. 

24Geze mə zləvəa ŋkɛ ke mbeli pɛtɛ, geze nda mə wəshi ganji nyi menete ŋkɛ ke 
mbeli pɛtɛ te hɛɗi lema. 

25Va nya nza ŋkɛ wəbake Mahwətə ba'a dayɛ mbeli katsahe. Ghazlənə ma mbeli 
ve ke kweci shala pɛtɛ. 

26Wəshi gəmə kweci shala nyi va mbeli te hɛɗi pɛtɛ, ama Mahwətə nde pate 
ghweme. 

27Kaɓele kema ta ŋkɛ va waŋe le kwele, viɗi ŋkwa nya nza ŋkɛ te va berete ba'a 
va zlama. 

28Gheyɛ mbeli nyi te hɛɗi pɛtɛ, se mə kahawe va Mahwətə, zlape mə zləvəa ŋkɛ 
ba'a berete ta ŋkɛ. 

29Zlape mə zləvəa sləa ŋkɛ, kele mə wəsə nya ve nda yɛ kase mbe kema ta ŋkɛ. 
Gwəɗəŋə mə kaŋa ghə mbe kema ta Mahwətə, kwa ncɛ ghəa ŋkɛ ŋkɛ kaShala. 

30Bare bare mə mbe kema ta ŋkɛ, gheyɛ mbeli nyi te hɛɗi lema! Kaganda ne, 
kanza hɛɗi bereteke, kaŋzla ŋkɛ we. 

31Zlama ŋkwa nya pelɛ ghweme, wetse hɛɗi le zlama! Geze nda mbeli ke mbeli 
pɛtɛ: «Meghe nya kwele Mahwətə!» 

32Gaka ndərə le wəshi nyi kwa pɛtɛ! Nza ŋkwa nya hwa gamba mbe gəsəkə le 
wəshi nyi mbe pɛtɛ! 

33Tsa lewela kezlama yɛ wəfe nyi mbe ghɛa wəfe kwa kema ta Mahwətə, kwa 
nza nde gheŋkɛ kase kezha meha ghwə te hɛɗi. 

34Tsahe mə Mahwətə, kwa nza ŋkɛ ganyɛke ŋkɛ, kakiɗi ɗe ta ŋkɛ we. 

35Geze nda mə: «Shala nya kembele n'yɛ, mbelete n'yɛ, tsenete n'yɛ shɛ na 
mbelemte n'yɛ va kweci hwelefefia mbeli. Ma tsagha, kwa tsahe ŋa n'yɛ, 
kateheka sləa ŋa nya wɛŋe ghen'yɛ, katezlama ghen'yɛ kezha tsahe ŋa.» 

36Hana Mahwətə, gha Shala ta ka Israyɛl, se vəashi ba'a pa kaghala ghala. Ma ke 
pɛtɛa mbeli gezete: «Amɛn! Tsahe mə Mahwətə!» 

37Pa David gezete nda zhɛkwa ke Asaf ba'a ke kweci mbelia ŋkɛ kanza tagha 
yitea səndəkwəa jikə geva le Mahwətə kezha mene slene ta nci kaɗema slene 
kaghereŋe kala nya kegezete geva kaŋa keveci keveci. 

38Pa David ntave Obɛd-Ɛdom le kweci ka menəhɛnyɛ kazhili ŋkwaŋemsə 
degheseghəmbe kaka ya ŋkwa, ba'a yɛ Obɛd-Ɛdom, wəzege ta Yedəwtəwn le 
Hosa. 

39Pa David dapate nda slene ta cɛ lekwesa ta Mahwətə nya te ŋkwa kesəkwə 
Shala kwa Gabawon ke nde dzeghe Shala Sadok ba'a ke kweci ka dzeghe Shala 
nyi kwa yita ta ŋkɛ. 

40Tagha dzeghe melɛ kwatera tere hɛ te reghwetɛ ke Mahwətə masheke le 
tɛhwɛɗi keveci keveci. Pɛtɛa wəshi nyi kerafete geva mbe palepa ta wəshi 
mahalegə nya gezete nda Mahwətə ke ka Israyɛl. 

41Zlaɓe se hɛ le yɛ Hɛman, Yedəwtəwn ba'a le kweci zhili ntave mbeli tekeleke 
kezha tsahe Mahwətə, kwa nza ta ŋkɛ kaghala ghala. 

42Te dzeve ta yɛ Hɛman le Yedəwtəwn yɛ veke le ciŋəcia ka tsa wəshi, tsagha 
kweci wəshi ketsa le nyi vɛ mbeli hwa cimə nyi kaŋa Shala. Ma ŋwale tezhilia 
Yedəwtəwn ne, kaka ya ŋkwa nya mɛ degha hɛ. 

43Kwetere wəmbəa ŋkɛ, pa yayata wəndə zhɛneghe geva kalə sha ghɛa ŋkɛ. Cape 
David kalə sha ŋa ŋkɛ ghɛ perə kanjiŋwe mbelia ŋkɛ. 

1 Wəshi nyi Mene Ka Meghe 17 

Ghena kelɛŋəa Natan 
(2 SA 7.1-17) 

1Ma kwa dzeki ghɛa ŋkɛ meghe David, ma ke nde mɛ ŋkwa sha Natan: «Newe ma 
nza ta ɗa mbe ghɛ nya menete mbeli le sheghwə lekeleke, ama deke mbe cɛ 
lekwesa nza səndəkwəa jikə geva ta Mahwətə! Tsema zəzə na te wa?» Ma ke 
Natan shɛ: 

2«Zəzə ganyɛ ya va gha te ghəa ŋkɛ. Menete wəsə nya ɗe na, kwa nza ŋkɛ le gha 
Mahwətə.» 

3Ama te viɗia shɛ, pa Mahwətə gezete nda ghena ke Natan, ma ke shɛ: 

4«Kwiɗi sha nde mene slene ta ɗa David, ma pa shɛ: Wa nya ghena nya geze ŋa 
Mahwətə nya: Kaganda geze 'ya, 'ya Mahwətə, gha nde teŋa ɗa ghɛ kanza 'ya 
mbe we. 

5Kwa nza ŋkɛ ghala kelakave ka Israyɛl 'ya shave mbe Ɛzhipte pa ɓeshi nya, nahe 
'ya kegha kanza mbe cɛ na. Kala wəndə kedzeghwa 'ya pa teke pa teke, ashɛ mbe 
cɛ lekwesa na wəka? 

6Ɓiyitsa mbe va shɛ pɛtɛ kwa beghe ka Israyɛl 'ya ne, kwele kwele veyi ka meghe 
'ya hwa ka meha ghwə yitea sleke mbelia ɗa ka Israyɛl, ama kegha 'ya kageze 
sha wəndə: ‹Wa raberə nda ɗema na ŋate ɗa cɛ le sheghwəa lekeleke wa?›, a 'ya 
we. 

7Vatse gɛ, pa na geze nda ghena ta ɗa ke nde mene slene ta ɗa David: 'Ya 
Mahwətə nya te ghəa wəshi pɛtɛ, kwamte se na kaya timɛti nda keleke ŋa 'ya, 
'ya ɗete kezha nza na kameghea mbelia ɗa ka Israyɛl. 

8Le gha se 'ya te yayata ŋkwa nya se na te. Nahe 'ya kempəmte ka ghema ta ŋa 
te kema ta ŋa. Pa 'ya veyi sləa ŋa kanya wəba kala ka meghe nyi te hɛɗi pɛtɛ. 

9Kateve nda ŋkwa 'ya ke mbelia ɗa ka Israyɛl. Kave hɛ 'ya te ŋkwa shɛ, katenza 
hɛ kaɗema ghazlənə shɛ. Kase ka ndiremia mehele kampə hɛ kala nya vəashi we, 

10te və nya veyi ka meha ghwə 'ya kasleke ka Israyɛl, mbelia ɗa. Katempə ka 
ghema ta ŋa 'ya nda tegeze ŋa ghena 'ya kala nya: 'Ya le ghəa ɗa, Mahwətə, nde 
teŋa ŋa ghɛ. 

11Kwa nza ŋkɛ ne, ma te veci nya tekiɗi mpia ŋa, kanta kwete 'ya kwetɛŋe hwa 
ŋwalea ŋa kanza kameghe te sebe ta ŋa, kave meghea ŋkɛ 'ya kakwa berete. 

12Gheŋkɛ nde teŋa ɗa cɛ, te zlaɓa ta ɗa tenza meghea ŋkɛ kaghala ghala. 

13Kayitenyɛ tenza 'ya, kawəzege ta ɗa tenza ŋkɛ. Kakelemte dzeve ta ɗa 'ya kənə 
kala nya menete nda 'ya ke meghe nya kese mpelɛa ma ke gha we. 

14Kameghe teve ŋkɛ 'ya kaghala ghala te ghəa mbelia ɗa ka Israyɛl kwa nza ŋkɛ 
bereteke tenza meghea hwelefe ta ŋkɛ kaghala ghala.» 

15Pɛtɛ Natan ɓelamte nda ghena shɛhɛ ba'a wəsə nya nakɛ ŋkɛ ke David. 

Səkwə ghə ta David 
(2 SA 7.18-29) 

16Pa meghe David lə kadzawa kema ta Mahwətə. Ma ke shɛ: «Shala Mahwətə ta 
ɗa, nahe 'ya keɗepe, 'ya le mbelia ɗa ne, wərə ghen'yɛ gare ŋ'wete wəsə nya 
ndeke n'yɛ na we. 

17Ama sha gha ne Shala Mahwətə ta ɗa, ashɛ wərə we. Mba na mbe mene meɗe 
mɛ zhɛkwa kezha hwelefe ta ɗa. Kala wəndə nya kwele newe ɗa Shala Mahwətə 
ta ɗa. 

18Wa kwete wəsə nya nza 'ya kagezete ŋa te zləvə nya vate na te 'ya, kwa nza 
nde nahe na keɗepe ɗa, 'ya nya kande mene slene ta ŋa wa? 

19Kwa nza ŋkɛ kala ghena ta ŋa nya meɗeyi na kwa ɗehwe ɗa na, vatse menete 
wəshi meŋele nyi na, pa na ncɛte ɗa. 

20Shala Mahwətə ta ɗa, wəndə keyipə geva shɛ le gha we! Kwete Shala nya 
kaganda shɛ keɗema gha, kala nya fa ghen'yɛ ghalanza we. 

21Tsagha ɓiyitsa, kwete hwelefe shɛ te hɛɗi kayipə geva le ka Israyɛl we. Pa na 
se kambelemte hɛ, deke hɛ kwetɛŋe, va yaka nya te hɛ, va ka Ɛzhipte ba'a wəshi 
nyi zhɛrete hɛ kashala, kezha veyi hɛ kambelia ŋa. Pa na veyi hɛ wəbake, kwa 
menete wəshi meŋele na kezha ŋkamte kweci hwelefefi te kema ta mbelia ŋa. 

22Pa na veyi hɛ kambelia ŋa kaghala ghala, Mahwətə, pa na veyi ghəa ŋa kaShala 
ta nci. 

23Ma tsetsenya gɛ, Shala Mahwətə ta ɗa, menete wəshi nyi gezete na, yipəte ya 
hweŋkwa hweŋkwa ŋkɛ kala meɗe mɛa ŋa ke 'ya ba'a ke ka shihɛ ɗa. 

24Pa sləa ŋa nza kewəbanyɛ kaghala ghala. Nda geze mbeli: ‹Shala ta ka Israyɛl, 
Mahwətə nya te ghəa pɛtɛa wəshi ŋkɛ ke hɛ.› Veyi sebe te meghe ki ghɛa ɗa 
kaghala ghala. 

25Kwa nza ŋkɛ gha le ghəa ŋa nde ncɛmte ɗa kave ɗa hwelefe nyi ketekele 
meghea ɗa kaghala ghala te sebe ta ɗa. Vatse nza 'ya le berete kasəkwə ŋa kala 
nya teke. 

26Mahwətə, Gha ya kaShala, ghena nya gezete na ne, nahe na kemeɗeyi ɗa nza 
ganyɛ nya tsetsenya! 

27Ma tsetsenya gɛ, wəpikɛ mbeli nyi ki ghɛa ɗa kezha nza hwelefe ta ɗa kaka 
meghe kwa kema ta ŋa kaghala ghala. Kwa nza nde gha nde wəpi ŋkwa gɛ 
Mahwətə, nza wəpi ta ŋa kaghala ghala!» 

1 Wəshi nyi Mene Ka Meghe 18 

Yɛ hərə ŋkwa ta David te dzeyi yitea Israyɛl 
(2 SA 8.1-14) 

1Ma kwa sebe ta ŋkɛ ne, pa David ɗate ka Filisti kapate nda hawe ke hɛ. Pa 
kelehwe meleme ta ka Gat va hɛ le kweci meleme nyi ɓɛhwɛ ɓɛhwɛ nyi dzeyi 
yite. 

2Pa ɗate ka Mowab perə, pa hɛ zhɛrenji kambeli nyi sleke ŋkɛ kaŋki nda 
jaɓeregwale 

3Pa ŋkɛ zhɛne kaɗate Hadadɛzɛr meghea ka Soba, nya te hɛɗia ka Siri. Pa va 
hɛɗia ka Hamat hɛɗia ŋkɛ, te və nya ɗe Hadadɛzɛr kakele bela ta hɛɗia Efrate. 

4Pa David fəhwe wəmata gədəwəa ŋkɛ slibə, kakesehwe ka zleɗe gədəwəa lɛmə 
7.000 kamava ba'a ka sewajɛa Hadadɛzɛr nyi le seɗa 20.000. Pa sərəakɛ gədəwə 
kentsehe wəmata gədəwə gwəmsə kaŋa ŋkɛ, ama pɛtɛ tsaslemte ŋeli yitea kweci 
gədəwə. 

5Pa ka Siri nyi laka Damas se kakemane Hadadɛzɛr, meghea ka Soba. Pa David 
ɗate hɛ perə kampəmte mbeli yitea hɛ 22.000. 

6Pa veyi ka meghe te ghəa nci le ɗema ta nci, mba ka Siri kambeli nyi kepele ghə 
yite, kaŋki nda jaɓeregwale. Tsetse ndeke nda hərə ŋkwa Mahwətə ke David 
mbe mpa nyi se ŋkɛ kamene pɛtɛ. 

7Pa David fəhwe gelə mze kwa tere tere nyi va ka sewajɛ nyi keya Hadadɛzɛr 
ba'a fəghe hɛ kadzeme Zhɛrəzalɛm. 

8Pa fəte mze kwa tɛawetɛa kwele kwele se mbe Tibat ba'a mbe Kəwn, meleme 
bake te hɛɗia Hadadɛzɛr. Temə kwetere wəmbəa ŋkɛ, pa Salomon menehwe 
slene le mzea shɛ kezha gezla dəghwə nya wəba taghele ghele le yɛ selə ba'a 
wəshi kemene slene nyi menete mbeli yitea mze mbe ghɛa Mahwətə. 

9Pa Towə, meghea ka Hamat fate nahe David kempəmte ka sewajɛa Hadadɛzɛr, 
meghea ka Soba pɛtɛ. 

10Pa ghwenakɛ wəzege ta ŋkɛ Hadoram kanjiŋwe David ba'a katsa nda same 
mbe mpa nya hərəte Hadadɛzɛr ŋkɛ. Va nya nza ŋkɛ ne, nde ghema ta Towə 
Hadadɛzɛr. Pa Hadoram fəghe nda wəshi kwa mze kwa tere tere, kwa mze kwa 
ghwə ghwə le kwa mze kwa tɛawetɛa. 

11Pa meghe David veyi hɛ kaŋa Mahwətə, kala nya menete ŋkɛ le mze kwa ghwə 
ghwə ba'a mze kwa tere terea kweci meleme nyi fəhwe ŋkɛ, kala ka Ɛdom, ka 
Mowab, Amon, Filisti le ka Amalɛk. 

12Pa Abishay nya nza sləa meghekɛ kaSerəwya ɗate ka Ɛdom kwa zlərə nya nza 
Ghwene kwa mpəmte mbeli ŋkɛ slibə 18.000 hwa hɛ. 

13Pa David veyi ka meghe te ghəa nci le ɗema ta nci, cape ka Ɛdom kapele ghə 
yitea hɛ. Tsetse ndeke nda hərə ŋkwa Mahwətə ke David mbe yayata mpa nyi se 
ŋkɛ kampa. 

Sləa mbelia jama nyi yitea David 
(2 SA 8.15-18) 

14Te ghəa pɛtɛa ka Israyɛl nza David kameghe. Ghwə nya le hweŋkwa tiɗiɗi 
yameha ŋkɛ te mbelia ŋkɛ. 

15Zhowab, Serəwya sləa meghekɛ, gheŋkɛ ya kameghea ka sewajɛ. Yoshafat, 
wəzege ta Ahiləwd, ya kande geze ghena ta meghe. 

16Sadok, wəzege ta Ahitəwb, le Ahimɛlɛk, wəzege ta Abiyatar ya kaka dzeghe 
Shala. Shavesha ya kande rafe wəshi. 

17Benaya, wəzege ta Yoyada, ya te ghəa ka Krɛte ba'a ka Pɛlɛt nyi keya ghɛa 
meghe. Ŋwalea David perə ne, mbelia jama hɛ yite. 

1 Wəshi nyi Mene Ka Meghe 19 

Mbeli kelemte zləvə te mbelia jama nyi keya David 
(2 SA 10.1-5) 

1Ma temə kwa sebe ta ŋkɛ ne, pa Nahash, meghea ka Amon mtenyɛ, pa wəzege 
ta ŋkɛ kelete meghe te ŋkwa ŋkɛ. 

2Ma ke David mbe ghəa ŋkɛ: «'Ya katemene nda ganyɛ ke Hanəwn kala yitenyɛ 
Nahash le ndeɗea mehele, kala nya menete ɗa yitenyɛ perə.» Pa ghwenakɛ kweci 
hwa mbelia ŋkɛ kanjiŋwe Hanəwn va mte ta yitenyɛ. Pa ka ghwene ta David 
ntsehe te hɛɗia ka Amon. 

3Ama ma ke mbeli nyi te ghə mbe Amon sha Hanəwn: «Ma zəzə na ne, deke kezha 
njiŋwe ŋa va mte ta yiteyɛ ŋa ghweneke mbelia ŋkɛ David na? Ashɛ kezha 
newemte meleme ta ŋa kwa dzeghwa hɛ mbe, kezha kelehwe te kwete hɛ 
wəka?» 

4Ma tsagha gɛ, pa Hanəwn keseve ka ghwene ta David: pa ŋsəmte ghwɛmɛa nci, 
slamte lekwesa ta nci ghala zeweve ba'a ŋkamte hɛ. 

5Cape hɛ dzeghwanji. Pa mbeli gezete nda wəsə nya menete nda mbeli ke mbelia 
jama ta ŋkɛ ke David. Pa ghweneghe nda mɛ ke mbeli nyi te ghə nyi yite, ma ke 
sha hɛ: «Nza ŋayɛ mə kwa Zhɛriko pa te və nya tepese ghwɛmɛa ŋayɛ zhɛkwa 
nda tesame yɛ», ke sha hɛ. 

Mpa le ka Amon ba'a le ka Siri 
(2 SA 10.6-19) 

6Nahe yɛ Hanəwn le ka Amon kefate nahe wənəa David keɗema ghena nya 
menete hɛ. Tagha gɛ, pa hɛ ŋkikɛ kakiləwəa mze kwa ghwə ghwə mahekenemsə 
kezha ŋ'wete kemane ta ka Siri nya pelɛ Ghəa Mɛzopotami, le ka Ma'aka ba'a le 
ka Soba, le yɛ wəmata gədəwə ba'a ka zleɗe gədəwəa lɛmə. 

7Pa hɛ ŋ'wete wəmata gədəwə 32.000, pa hɛ ŋkikɛ nda wəsə nya menete nda 
megha ka Ma'aka le ka sewajɛa ŋkɛ ke hɛ. Cape hɛ lə kanzanji le ghweɓea nci 
terasle yitea Mɛdeba, ama ka Amon le ŋa nci, nahe hɛ ketsenete geva yitea mpa 
kwa shavenji hɛ mbe meleme ta nci. 

8Ma kwa fate David ne, pa ghwenakɛ Zhowab, wəndə kwele nya te ghəa ka 
sewajɛ ba'a ka katsala kɛfia ka sewajɛ kalə kadzete ŋkwa shɛ. 

9Pa ka Amon lə kanderete geva yitea mpa mɛa ŋkwa kedzembe wədəa meleme 
ta nci. Ma ka meghe nyi kese kezha kemane hɛ, te kwete ŋkwa hite geva hɛ hwa 
gamba. 

10Nahe Zhowab keɗepete bake veyi nda geva ghweɓea mbeli kempa. Te kema 
kwete ve, kwetere wəmbə kwete. Pa tsehave ka sewajɛa ka Israyɛl nyi ghyana 
kaveyi hɛ kwa kema ta ka Siri. 

11Pa ŋkɛ ndeke nda nyi ketene ka sewajɛ ke wəza meghekɛ Abishay kaveyi hɛ 
laka kema ta ka Amon. 

12Ma ke sha wəza meghekɛ: «Ma kendakɛ ɗa berete ka Siri ne, nda se na kaya ɗa. 
Ama kenza nde ka Amon ndakɛ ŋa berete ne, 'ya nde telə kaya ŋa. 

13Nza le ntsə geva, mpa ɓə mpa le ntsə geva kezha mbelia ɓə ba'a kezha meleme 
ta Shala ta ɓə. Menete Mahwətə kala nya nakɛ ŋkɛ megela.» 

14Ntake yɛ Zhowab le mbelia ŋkɛ kahende geva yite mpa le ka Siri. Kweracɛ ka 
Siri nyighɛ hwɛnji mbe kema ta ŋkɛ. 

15Ma kwa nakɛ ka Amon na ka Siri kehwɛnji ne, pa hɛ hwɛnji perə mbe kema ta 
Abishay wəza meghekɛa Zhowab, kadzembe meleme ta nci. Ma tagha ɓiyitsa, pa 
Zhowab zhɛreghe geva kadzeme Zhɛrəzalɛm. 

16Ma kwa nakɛ ka Siri nahe ka Israyɛl keɗate hɛ, pa hɛ ghweneghe mbeli katsene 
kweci mbelia nci nyi kenzanji pelɛ kwete kema ta Efrate. Shofak ya te ghəa ka 
sewajɛa Hadadɛzɛr. 

17Pa David fate. Pa tsenete ka sewajɛa ka Israyɛl kajive te Zhəwrdɛŋe, 
kambakete dzeghwa kalə sha hɛ, kaŋ'wete ŋkwa kenza dekwede yitea hɛ. Pa 
tseɓate mbelia ŋkɛ ke zəɗə ke zəɗə yitea mpa kwa kema ta ka Siri. Cape ka Siri 
kagha mpa. 

18Ama pɛtɛ hɛ hwɛnji va ka Israyɛl. Pa yɛ David le mbelia ŋkɛ mpəmte mbeli nyi 
le wəmata gədəwə 7.000 ba'a mbeli nyi le seɗa 40.000, pa hɛ peslekɛ Shofak, 
wəndə kwelea ka sewajɛ. 

19Ma kwa nakɛ ka meghe nyi kese mbe dzeve ta Hadadɛzɛr nahe ka Israyɛl 
keɗate hɛ pɛtɛ ne, pa hɛ jikəte geva le David kaɗema mpa shɛ ba'a kaveyi geva 
mbe dzeve ta ŋkɛ. Se te vəa shɛ, mba ka Siri kaɗe kakemane ka Amon we. 

1 Wəshi nyi Mene Ka Meghe 20 

Zhowab kelehwe meleme ta ka Raba 
(2 SA 11.1; 12.26-31) 

1Ma te vəa nya se kwete va ne, və nya dzemte mpa ka meghe kwa, pa Zhowab 
nya te ghəa ka sewajɛ, lə kampə ŋkwa te hɛɗia ka Amon. Pa hɛ hite geva kezha 
ha nda mpa ke meleme ta Raba. Ma David le ŋa ŋkɛ, mba ŋkɛ pelɛ Zhɛrəzalɛm. 
Ma kwa kelehwe meleme ta Raba Zhowab kampəkawa ŋkwa mbe ne, 

2pa David kelehwe derə meghe mze kwa tere tere nya yitea ghə va Molɛk, shala 
ta ka Amon. Kiləwə mahekenemsə ɗaŋeɗa ta zlavea shɛ ba'a kwete pelɛ nya nza 
zləvə te ya mbe. Pa David kelehwe kadzeyitea zlave meghea ŋkɛ. Ɓiyitsa, pa fəte 
kweci wəshi kwele kwele shave mbe melemea shɛ. 

3Pa David fəghe mbeli kandeke nda slene berete ke hɛ kaka perawe sheghwə, 
kaka tsehe pelɛ ba'a kaka mpə wəfe le tseyɛ. Tsagha shɛnyɛ menete ŋkɛ le kweci 
meleme ta ka Amon pɛtɛ. Kwetere wəmbəa ŋkɛ, pa zhɛneghe geva kadzeme 
Zhɛrəzalɛm le ka sewajɛa ŋkɛ pɛtɛ. 

Mpa le ka Filisti 
(2 SA 21.18-22) 

4Ma kwa sebe ta ŋkɛ ne, pa ka Israyɛl have nda mpa ke ka Filisti kwa Gɛzɛr. Mbe 
nyagha və ne, pa Sibkay, nde Həwsha, peslekɛ Sipay nya kahwelefe ta ka Refay. 
Pa hɛ hərəte ka Filisti. 

5Ma hwa kwete mpa shɛ le ka Filisti, pa Ɛlanan nya kawəzege ta Yayir peslekɛ 
Lami, wəza meghekɛa Goliyat, nde Gat, nya nza geta megha ta ŋkɛ kedekenyɛ 
kala geta ta tsayɛwa ketsa zlave. 

6Pa kwete mpa menete geva zhɛkwa mbe Gat. Le kwete sewajɛ shɛ tagha kande 
jaga kebiyanyɛ. Nahe ŋwalea dzeve kenza ŋkwaŋe te tsagha ŋwalea seɗa, jikə ta 
nci bakemsə wəfaɗeghəmbe, kahwelefefia Harafa ŋkɛ kala kweci mbelia ŋkɛ. 

7Ntake ŋkɛ kaŋele ka Israyɛl. Pa Zhonatan wəzege ta Shama nya kawəza 
meghekɛ David peslekɛ. 

8Pa ka sewajɛa ka Filisti nyi kahwelefefia Harafa, nde Gat, mpənji hwa mpa va yɛ 
David le mbelia ŋkɛ. 

1 Wəshi nyi Mene Ka Meghe 21 

David kageze ɓela ta ka Israyɛl 
(2 SA 24.1-9) 

1Ma te kwete veci, pa Satan zəzəte kabeze ka Israyɛl kwa ŋkate David ŋkɛ yitea 
ɓela ka Israyɛl. 

2Ma ke David sha Zhowab ba'a sha kweci ka meghea ka sewajɛ: «Kwiɗi mə 
kaɓela ka Israyɛl, se te hɛɗia Bɛrshɛba hwa'a te ŋa Dan, nda se yɛ kageze ɗa nza 
ta nci kwa nza nde kaɗe 'ya kaɗepete ɓela ta mbeli.» 

3Ma ke Zhowab sha meghe: «Meghe yawe, mbakete ka Israyɛl Mahwətə gwəmsə 
zhigə! Yitea gha hɛ kaka mene slene ta ŋa. Ama kezha wa ɗe na kaɗepete ŋkwini 
ŋkwini hɛ ba'a katsəkwə ka Israyɛl yitea beze ghena wa?» 

4Ama ghena nya gezete meghe ne, kwa shɛma zhɛne ghə ŋkɛ va Zhowab, vatse 
yɛhwe ŋkɛ kamene. Cape hɛ kadzembe hɛɗia Israyɛl pɛtɛ, kwetere wəmbəa ŋkɛ, 
pa hɛ zhɛneke geva kadzembe Zhɛrəzalɛm. 

5Pa gezete nda ɓela ta mbeli ke David: miliyeŋə slibə gwəmsə zhili nyi wərə mpa, 
470.000 nyi mbe Zhəwda. 

6Kese Zhowab kaɓela hwelefe ta ka Lɛvi le ŋa Bɛnjamɛn hwa hɛ we, kwa nza ŋkɛ 
kwele kwele ɗema ghena ta meghe ŋkɛ. 

Shala kave ɗa te David va fete ta ŋkɛ before 
(2 SA 24.10-17) 

7Pa Shala ɗema ghena nyagha, pa ɗate ka Israyɛl. 

8Ma ke David sha Shala: «Jaɗafa nya wəba yamenete 'ya. Nahe 'ya keɗepe kala 
gezhi menete 'ya! Ama kelemte ɗa beze ghena ta ɗa te wənə tsetsenya.» 

9Ma ke Mahwətə gezete nda ghena ke Gad, kwete nde kelɛŋəa nya kande geze 
ghena za ta David: 

10«Kwiɗi sha David! Ma pa na shɛ: ‹Wa nya ghena nya geze Mahwətə nya: Ɗa 
mahekene tarete 'ya kageze ŋa. Ntave hwa hɛ kwetɛŋe nda teve 'ya kadzete gha 
a ke.›» 

11Pa Gad lə kagezete nda ke David: «Wa nya ghena nya gezete Mahwətə nya: 
‹Nyama yanta na hwa hɛ wa? 

12Ma kava mahekene te hɛɗi na, na tere mahekene kahwɛ va kafayɛa ka jaga ta 
ŋa na, na hɛ mahekene nya temene Mahwətə kaɗa mbeli le kafayɛa ŋkɛ kwa 
ghwene nde ghwene ta ŋkɛ ŋkɛ kampə ŋkwa le ba, kadzete hɛɗia Israyɛl na?› 
Zəzəve tsetsenya shɛ na gezete ɗa nya lə 'ya kazhɛne nda ke wəndə nya 
keghwenakɛ ɗa.» 

13Ma ke David sha Gad: «Mbe yaka nya wəba 'ya... Ama ganyɛ ma teɗe 'ya mbe 
dzeve ta Mahwətə kenya mbe dzeve ta wəndə ŋelɛ kwa nza nde kwele kwele zhɛ 
heli ŋkɛ.» 

14Pa Mahwətə ghweneghe ba kadzembe Israyɛl. 70.000 ka Israyɛl nyi kempə ve. 

15Pa Mahwətə ghweneghe nde ghwene ta ŋkɛ kadzeme Zhɛrəzalɛm kezha 
pesleyi ba shɛ mbe. Ama kwa nakɛ nde ghwene ta ŋkɛ nya keza ŋkwa Mahwətə 
kamene slene ta ŋkɛ, pa ghəa ŋkɛ ɗema wəsə kwa ndiremia shɛ, ma ke shɛ: 
«Wərə tsagha, gweɗakwete dzeve ta ŋa.» Ma vəa ŋkwa nyagha ne, dekwede nde 
ghwene ta Mahwətə yitea ŋkwa nya se Ornan, nde Zhɛbəs kaleke marəwrəa ŋkɛ. 

16Pa David nakɛ nde ghwene ta Shala nyagha kwelɛ yɛ ghweme le hɛɗi kadzeme 
Zhɛrəzalɛm le kafayɛ yitea dzeve tekafe kenteɗe nteɗe shave mbe kwəɓə. Wəsə 
ya hwa hwə va yɛ David le mbelia jama, ntiŋə hɛ sha kema mbe hɛɗi. 

17Ma ke David sha Mahwətə: «Ashɛ 'ya nde ghwenakɛ ŋkwa kaɓela mbeli we? 
'Ya nde menete jaɗafa le bezemte ghena. Ama mbeli nyi ne, wəsə shɛ kemenete 
hɛ we. Mahwətə, Shala ta ɗa, 'ya yahi na kaɗa ba'a mbeli nyi ki ghɛa ɗa, mba na 
keve wəsə kwa ndiremi kadzete mbelia ŋa!» 

David pate reghwetɛ kaŋa Mahwətə 
(2 SA 24.18-25) 

18Ma ke nde ghwene ta Mahwətə sha Gad: «Gezete nda ke David dzeme ŋkɛ pate 
nda reghwetɛ kedzeghe melɛ ke Mahwətə te ŋkwa nya leke ha ta ŋkɛ Ornan nde 
Zhɛbəs.» 

19Cape David kadzeme kala nya gezete Gad, kala nya gezave nda Mahwətə. 

20Nahe Ornan kenakɛ nde ghwene ta Mahwətə kwa zhɛrete geva ŋkɛ shɛ ŋkɛ 
kaleke ha ta ŋkɛ, pa wəfərənyɛ le ŋwalea tezhilia ŋkɛ wəfaɗe. 

21Cape David kadzeme sha Ornan. Ma kwa nakɛ meghe ŋkɛ, pa samenyɛ kwa 
lane kagwəɗəŋə mɛa hwə ve. 

22Ma ke David sha Ornan: «Pelave ɗa ŋkwa nya nza lane ta ŋa nya te 'ya kapa 
nda reghwetɛ te ke Mahwətə. Ma tsagha, mba wəsə kwa ndiremi nya kakekave 
mbeli we. Ndeke ɗa nda ŋsle ŋa 'ya kala səkəməa ŋkɛ.» 

23Ma ke Ornan shɛ: «Kelete meghe, menete kala nya ɗe na! Wa nyi sla ta ɗa nyi 
kezha dzeghe melɛ le hɛ, wa nyi wəmata sheghwə nyi kezha meha ghwə le ba'a 
ha kawəsə gəmə, kawəsə nya kese te wəve nya pesete hɛɗi. Pɛtɛ ve ŋa hɛ 'ya.» 

24Ama, ma ke meghe shɛ: «Ewə, pa pa 'ya va gha kala səkəməa ŋkɛ. Kadzeghe 
nda melɛ 'ya ke Mahwətə le wəshia ŋa, kaɗema hɛ kakweci wəshi nyi dzawe sha 
'ya we!» 

25Pa David ndeke nda dəɓərəa mze kwa tere tere gwəmsə ŋkwaŋe ke Ornan 
kezha pave ŋkwa shɛ. 

26Pa David pate nda reghwetɛ ke Mahwətə. Pa dzeghekɛ melɛ kezele kwelɛŋe. 
Pa kasəkwə Mahwətə, pa Mahwətə zhɛnete nda kwa ghwenakawa nda ghwə ŋkɛ 
sawa pelɛ ghweme kezha tere wəshi melɛ nyi te reghwetɛ. 

27Pa Mahwətə gezete nda ke nde ghwene ta ŋkɛ kezha zhɛneyi kafayɛa ŋkɛ ŋkɛ 
mbe kwəɓə. 

28Nahe David kenakɛ na Mahwətə kezhɛnete nda səkwə ghə ta ŋkɛ te lane ta 
Ornan, nde Zhɛbəs. Ma se te vəa shɛ, cape ŋkɛ kadzeghe melɛ tagha keveci 
keveci. 

29Ma cɛ lekwesa nya menete nda Moyize ke Mahwətə te ɓerama mbe vəa shɛ ne, 
te ŋkwa nya kwetɛŋe hɛ le reghwetɛ kedzeghe melɛ, kwa ghəa kələŋə nya mbe 
Gabawon. 

30Ama kashɛ David lə kadzete ŋkwa shɛ kezha 'yɛwe ghena va Shala kwa 
ghazlənənyɛ ŋkɛ va kafayɛ nde ghwene ta Mahwətə we. 

1 Wəshi nyi Mene Ka Meghe 22 

1Vatse se ŋkɛ kageze: «Teke ghɛa Shala Mahwətə, ba'a wa nya reghwetɛ nya 
dzeghe melɛa nci ka Israyɛl te nya.» 

David kahi ŋa ta ghɛa Shala 

2Pa David gezete nda ke mbeli kezha tsene ka se se nyi te hɛɗia ka Israyɛl. Pa ŋkɛ 
ndeke nda slene ta pelɛ katsehe ke hɛ kezha ŋa ghɛa Shala. 

3Pa David tsenete lɛ kwele kwele perə kezha gezla kwesa ta yɛ gelembe ba'a 
wəshi kebaŋe wəshi kadzevare ŋkwa. Pa tsenete mze kwa tɛawetɛa kwele kwele 
kashɛma mbeli ɓelate nza ta ɗaŋeɗa ta nci. 

4Tsagha wəba ta sheghwə lekeleke nyi fə nda ka Sidon le ka Tir kwele kwele. 

5Ma ke David: «Mba wəzege ta ɗa Salomon kawəzege, dewə ŋeli ŋkɛ. Ndagwara 
ghɛa teŋa mbeli kaŋa Mahwətə ne, pa mbe yayata meleme hi sləa ŋkɛ kadzemte 
yitea kwelea ŋkɛ le ganyɛa ŋkɛ. Ma tsetse ŋkɛ, 'ya katesleke nda wəshi keŋa.» 
Tsetse tseɓate wəshi keŋa ghɛa Shala David kwele kwele nda temte ŋkɛ. 

David kageze nda ke Salomon kezha ŋa ghɛa Shala 

6Pa David hekate wəzege ta ŋkɛ Salomon kagezete nda kezha ŋa nda ghɛa ŋkɛ 
ke Mahwətə, Shala ta ka Israyɛl. 

7Ma ke shɛ: «Wəzege ta ɗa, mbe zəzə 'ya le ghəa ɗa kezha ŋa nda ghɛ ke Shala 
Mahwətə ta ɗa. 

8Ama ne, nahe Mahwətə kegezete ɗa: Nahe na kempəmte mbeli kwele kwele 
hwa mpa nyi ghyana ghyana nyi menete na. Kaŋa ɗa ghɛ na kezha tsahe sləa ɗa 
mbeli mbe we, va nya shekeyi mimia na te hɛɗi kwele kwele kwa kema ta ɗa. 

9Ama kateya wəzege nya ketenza kawəndə nya le kwelɛŋe na. Kateve nda 
kwelɛŋe 'ya va ka jaga ta ŋkɛ nyi dzasle yite. Salomon tenza sləa ŋkɛ, kateve nda 
kwelɛŋe 'ya le nza gwezlayɛ ke ka Israyɛl mbe vəa ŋkɛ. 

10Gheŋkɛ nde teŋa ɗa ghɛ. Kawəzege ta ɗa tenza ŋkɛ, kayita tenza 'ya shɛ. Kateve 
nda berete 'ya ke meghea ŋkɛ kənəa ka Israyɛl kaghala ghala. 

11Ma ke David mbakete: Ma tsetsenya gɛ wəzege ta ɗa, nza Shala Mahwətə ta ŋa 
le gha kezha ŋ'wete na kaŋate nda ghɛ kala nya gezete ŋkɛ te gha. 

12Ndeke ŋa ɗepe tseɓa ghena le ntsehwele ŋkɛ keveyi ŋa ŋkɛ kənəa ka Israyɛl, 
kezha ɗepe yɛ fete na yitea wəshi mahalegəa Shala Mahwətə ta ŋa. 

13Ma keyɛte wəshi mahalegə na kamene slene le ghena nyi gezeke nda ŋkɛ laka 
Moyize ke ka Israyɛl, ma tsagha ne, pɛtɛ tejive wəshi nyi mene na mbe kema mbe 
kema. Nza le ntsə geva ba'a le berete. Mba na kedake va wəsə ba'a mba na 
keghazlənə. 

14Nahe 'ya kebazlakɛ ghə kezha tsene wəshi keŋa ghɛa Mahwətə. Nahe 'ya 
ketsenete mze kwa tere tere kwele ma ke kiləwə miliyeŋə mahekene ba'a mze 
kwa tɛawetɛa kakiləwə miliyeŋə mahekenemsə. Ma mze kwa ghwə ghwə ba'a lɛ 
ne, kadzeghete nza ta nci mbeli va wəba ta nci we. Nahe 'ya kehite yɛ sheghwə 
ba'a yɛ pelɛ. Wərə na kambake hɛ zhɛkwa. 

15Kwele kwele tenza ka mene slene va gha le ka tsehe pelɛ, le ka feɗe sheghwə, 
le kweci mbeli nyi keɗepe kweci slene kamene. 

16Ma kaŋa yɛ mze kwatera, le mze kwa ghwə ghwə, le mze kwa tɛawetɛa, le lɛ 
ne, mba te hɛɗi tenza hɛ va gha. Sate te ŋkwa, pa Mahwətə nza le gha.» 

17Kwetere wəmbəa ŋkɛ, pa David gezete nda ke ka meghe nyi mbe Israyɛl pɛtɛ 
kezha kemane wəzege ta ŋkɛ Salomon. 

18Ma ke sha hɛ: «Le gheyɛ Shala Mahwətə ta ŋayɛ, ashɛ tsagha ŋkɛ zəzə 'ya we? 
Nahe ŋkɛ kendeke ŋayɛ nza kwelɛŋe te yayata bela ta ŋkwa, ghala nya veyi mbeli 
nyi heca nyi mbe meleme ŋkɛ mbe dzeve ta ɗa. Wa nyi hɛ nyi tsetsenya mbe 
dzeve ta Mahwətə ba'a mbe ŋa mbelia ŋkɛ. 

19Ma tsetsenya gɛ, hite mə wənəa ŋayɛ le nza ta ŋayɛ kezha sepa kaɗepete Shala 
Mahwətə ta ŋayɛ. Sate mə te ŋkwa yitea slene shɛ yɛ ŋate ghɛa Shala Mahwətə. 
Ma tsagha, wərə yɛ kave səndəkwəa jikə geva ta Mahwətə ba'a wəshi nyi keveyi 
geva kaŋa Shala ki ghɛ nya teŋa yɛ kezha sləa ŋkɛ.» 

1 Wəshi nyi Mene Ka Meghe 23 

David kanehe ka Lɛvi mbe kewəvəsə kewəvəsə 

1Ma kwa halenyɛ David təwə təwə ghə ne, pa veyi wəzege ta ŋkɛ Salomon 
kameghea ka Israyɛl. 

2Kwetere wəmbəa ŋkɛ, pa tsenete ka meghe nyi mbe Israyɛl pɛtɛ zlaɓe le ka 
dzeghe Shala ba'a ka Lɛvi. 

3Pa mbeli ɓelate ka Lɛvi nyi nza va ta nci se te mahekenemsə kajive kajive pɛtɛa 
nci ne, 38.000 ɓela ta nci. 

4Pa David tsehave mbeli 24.000 kezha newe ghweme te ŋa geva ta ghɛa 
Mahwətə, mbeli 6.000 nyi veyi ŋkɛ kambelia jama nyi te ghəa mbeli ba'a kaka 
meha ghwə, 

5ka ya mɛ degha 4.000 ba'a 4.000 kweci nyi ketsahe Mahwətə le wəshi ketsa nyi 
menete nda mbeli ke hɛ kezha mene slene le. 

6Pa neheve ka Lɛvi mbe kewəvəsə kewəvəsə kala nza ta yita: Gɛrshon, Kɛhat le 
Merari. 

7Ma ŋwale tezhilia Gɛrshon ne, yɛ Ladan le Shimɛyi. 

8Ŋwale tezhili mahekene yake Ladan: Yɛhiyɛl nde ghate, zhɛne Zɛtam, pa 
Zhowɛl. 

9Ŋwale tezhili mahekene yake Shimɛyi: Shelomit, Haziyɛl, le Haran, ghenci ka se 
kaka meghe kwa yita nyi keshave mbe Ladan. 

10Pa Shimɛyi zhɛne kayake ŋwale tezhili wəfaɗe: Yahat, Ziza, Yɛyəwsh le Beriya. 

11Yahat nde ghate, Ziza nde zhɛne kadzeyite. Keŋ'wete ŋwale tezhili yɛ Yɛyəwsh 
le Beriya kwele kwele we. Kayita nya kwetɛŋe ɓelate geva ŋwalea nci yitea slene 
nya kwetɛŋe. 

12Ŋwale tezhili wəfaɗe yake Kɛhat: Amram, Isar, Hɛbron le Əwziyɛl. 

13Ŋwale tezhili nyi yake Amram: Aron le Moyize. Pa mbeli veyi Aron te ŋa ŋkɛ 
ŋkwa tekeleke kaghala ghala le ŋwalea ŋkɛ kezha slene ta ŋkwa nya keveyi geva 
tekeleke tsape kezha tere nda 'wərdə ke Mahwətə le mene slene ta Shala ba'a 
kezha wəpi ŋkwa te sləa ŋkɛ kaghala ghala. 

14Ma Moyize le ŋa ŋkɛ, kawəndəa Shala ŋkɛ. Ama mbe hwelefe ta Lɛvi ɓelahwe 
ŋwale tezhilia ŋkɛ mbeli. 

15Ŋwale tezhili nyi yake Moyize: yɛ Gɛrshom le Ɛliyɛzɛr. 

16Ma wəzege teza nya kwelea ŋwalea Gɛrshom ne, Shebəwɛl. 

17Deke Rehabiya kwetɛŋe wəzege teza nya yake Ɛliyɛzɛr. Keŋ'wete kweci ŋkɛ 
we, ama kwele kwele yake ŋwale Rehabiya. 

18Ŋwale tezhili nyi yake Isar: Shelomit nya kwele. 

19Ŋwale tezhili nyi yake Hɛbron: Yeriya nde ghate, Amariya nde zhɛne 
kadzeyite, Yaziyɛl nde mahekene ba'a Yekamam nde wəfaɗe. 

20Ŋwale tezhili nyi yake Əwziyɛl: Mika nde ghate, Isiya nde bake. 

21Ŋwale tezhili nyi yake Merari: yɛ Mahli le Məwshi. Bake yake ŋwale tezhili 
Mahli: yɛ Ɛlazar le Kish. 

22Pa Ɛlazar mtenyɛ kaɗema keyake wəzege teza, ama deke ŋwalea kwɛ nyi 
wəmehwe ŋwalea Kish nyi kaka kesaka yitehɛ nci yayake ŋkɛ. 

23Ŋwale tezhili mahekene yake Məwshi: Mahli, Ɛdɛr le Yerɛmot. 

24Wa nyi tsagha se hwelefe ta Lɛvi, yayata wəndəa nci kameghe kwa yita ta ŋkɛ. 
Kwete kwete ɓelate hɛ mbeli le sləa nci. Se te va bakemsə ghate mene slene ta 
ghɛa Mahwətə hɛ. 

25Va nya nza ŋkɛ ma ke David gezete: «Nahe Mahwətə, Shala ta ka Israyɛl 
kendeke nda nza kwelɛŋe ke mbelia ŋkɛ, mbe Zhɛrəzalɛm tenza ŋkɛ kaghala 
ghala. 

26Ma tsagha ŋkɛ, mba ka Lɛvi kakele cɛ lekwesa kebegeme le Shala ba'a kweci 
wəshi nyi mene slene mbeli le mbe pɛtɛ kadzeghwa le we.» 

27Ma kala kwa keɗaŋe ta ghena ta David nya zəzəve ŋkɛ, tsagha rafete ka Lɛvi 
mbeli mbe palepa se te va bakemsə. 

28Va hwelefe ta Aron fa ghena ta slene nyi kemene geva mbe ghɛa Mahwətə hɛ, 
te ŋwela ta ŋkɛ keɗema le kweci hwa cɛ nyi mbe. Kayaɓe wəshi nyi keveyi geva 
tekeleke hɛ wɛŋe wɛŋe ba'a kamene kweci slene tekeleke mbe ghɛa Shala. 

29Kamene slene ta ɗafa nyi keveyi geva kaŋa Shala, kahi hə kezha wəshi nyi ve 
nda mbeli ke Shala nyi wəzate mbeli, le yɛ gatewe nyi kewepema, le kweci ma ta 
gatewe. Ghenci ka newe ghweme te wəshi kenewe ɗaŋeɗa ta wəshi le nyi 
kedzeghe yɛ n'yi. 

30Nda hɛ kanza tagha kala masheke ta ŋkwa le tɛhwɛɗi kezha tsahe Mahwətə le 
tsa nda hana. 

31Nda hɛ kanza tagha te yayata və nya nza mbeli kadzeghe nda melɛ kwa tere 
tere, le veci kezhɛne mpi, le kwa ghate ta hɛa tere keɗema kweci hɛa gəsəkə. Te 
yayata və mene slene ta nci hɛ mbe kema ta Mahwətə kala nya ɓelate nda mbeli 
ke hɛ. 

32Kanewe ghweme hɛ te nza ta cɛ lekwesa kebegeme le Shala ŋkwa nya vare 
reghwetɛ mbe ghɛa Shala. Kakemane mbelia Aron nyi kaka menəhɛ nci hɛ kezha 
slene ta ghɛa Mahwətə. 

1 Wəshi nyi Mene Ka Meghe 24 

Wəvəsəa ka dzeghe Shala 

1Kewəvəsə kewəvəsə nehete ŋwalea Aron mbeli mbe. Wəfaɗe yake ŋwale tezhili 
Aron: Nadab, Abihəw, Ɛlazar le Itamar. 

2Pa yɛ Nadab le Abihəw mpənji mpelɛa ma ke yiteyɛa nci, kaɗema keyake ŋwale 
tezhili. Vatse nza nde yɛ Ɛlazar le Itamar ka mene slene ta dzeghe Shala. 

3Pa yɛ David le Sadok nya kahwelefe ta Ɛlazar ba'a le Ahimɛlɛk, hwelefe ta 
Itamar nehemte ka dzeghe Shala mbe kewəvəsə kewəvəsə kala nza ta slene ta 
nci. 

4Ma newe mbeli ne, kwele ma zhili mbe hwelefe ta Ɛlazar ke ŋa Itamar. Vatse 
nehemte hwelefe ta Ɛlazar mbeli mbe kapelə meŋe ŋkwaŋeghəmbe, kapelə 
deghese nehemte ŋa Itamar mbeli mbe. Yayata pelə le ŋa ŋkɛ wəndə nya te ghə. 

5Le sla kwasheghediɗi nehemte geva hɛ, kwa nza ŋkɛ ka mene slene mbe ŋkwa 
nya keveyi geva tekeleke ba'a ka mene nda slene ke Shala ya hwa hwelefefia 
Ɛlazar ba'a hwa hwelefefia Itamar. 

6Pa nde rafe wəshi Shemaya nya kawəzege ta Netanɛyɛl hwa ka Lɛvi rafete hɛ 
kwa kema ta yɛ meghe nya wəba, le kweci ka meghe, le nde dzeghe Shala Sadok, 
le Ahimɛlɛk wəzege ta Abiyatar, ka meghe nyi kwa yita, ka dzeghe Shala le ka 
Lɛvi. Bake zhigəa mbeli kasla kwasheghediɗi kaŋa yita ta Ɛlazar, kwetɛŋe zhigə 
ŋa yita ta Itamar. 

7-18Wa nyi sləa ka meghe nyi mbe wəvəsə nyi teɗenyɛ kwasheghediɗi te nyi: 

1. Yoyarib 13. Həwpa 

2. Yedaya 14. Yɛshɛbab 

3. Harim 15. Bilga 

4. Sɛyorim 16. Imɛr 

5. Malkiya 17. Hɛzir 

6. Miyamin 18. Hapisɛs 

7. Hakos 19. Petahiya 

8. Abiya 20. Ɛzɛkiyɛl 

9. Yɛshəwa 21. Yakin 

10. Shekaniya 22. Gaməwl 

11. Ɛliyashib 23. Delaya 

12. Yakim 24. Ma'aziya. 

19Tsagha nehete geva hɛ yitea slene ta nci mbe ghɛa Mahwətə. Ki ghɛa shɛ mene 
slene ta nci hɛ kala ghena nya gezeyi nda shia nci Aron ke hɛ kala nya gezete nda 
Mahwətə, Shala ta ka Israyɛl. 

Kweci sləa ka Lɛvi 

20Wa nyi kweci nyi ka meghe mbe hwelefe ta Lɛvi: Hwa hwelefe ta Amram: 
Shəwbayɛl, ba'a hwa ŋa Shəwbayɛl, Yɛdiya. 

21Hwa hwelefe ta Rehabiya: Isiya nya kande ghate mbe yita ta nci. 

22Hwa hwelefe ta Isar: Shelomot, hwa ŋa Shelomot, Yahat. 

23Ŋwale tezhilia Hɛbron: Yeriya nde ghate, Amariya nde bake, Yaziyɛl nde 
mahekene ba'a Yekamam nde wəfaɗe. 

24Wəzege teza ta Əwziyɛl: Mika. Hwa hwelefe ta Mika: Shamir. 

25Hwa hwelefe ta Isiya nya kawəza meghekɛa Mika: Zakari. 

26Ŋwale tezhilia Merari: Mahli, Məwshi le Yaziya. 

27Ka shihɛnyɛa Merari nyi yake wəzege ta ŋkɛ Yaziya: Shoham, Zakəwr ba'a Ibri. 

28Ŋwale tezhilia Mahli: Ɛlazar nya keyakema ŋwale tezhili, 

29ba'a Kish nya nza Yeramɛyɛl kawəzege teza ta ŋkɛ. 

30Ŋwale tezhilia Məwshi: Mahli, Ɛdɛr le Yerimot. Tsagha se sebe ta ka Lɛvi kala 
nza ta yita ta nci keghə keghə. 

31Ghenci perə ne, kala ka kesaka yiteyɛa nci nyi kahwelefefia Aron se hɛ kasla 
kwasheghediɗi yitea mbeɗe ta slene ta nci. Kwa kema ta yɛ meghe David, le 
Sadok le Ahimɛlɛk ba'a kwa kema ta ka meghe nyi kwa yita ta ka dzeghe Shala 
le ka Lɛvi mene hɛ. Ma tsagha ne, kanya kwetɛŋe menete geva ŋkɛ mbe yita ta 
yayata meghe kala ŋa wəza meghekɛ nya ɓɛhwɛ ma. 

1 Wəshi nyi Mene Ka Meghe 25 

Wəvəsəa ka gha cimə 

1Pa yɛ David le ka meghe nyi te ghəa ka mene slene mbe ghɛa Shala veyi hwelefe 
ta Asaf, le ŋa Hɛman ba'a ŋa Yedəwtəwn te ŋa nci ŋkwa. Kagha ghena nya geze 
nda Shala ke hɛ hɛ kwa cimə le tsa wəshi ketsa nyi: ŋgwəleŋə, getsepele le ciŋəci. 
Wa nyi sləa mbeli nyi kemene slenea shɛ nyi: 

2Ŋwale tezhilia Asaf: Zakəwr, Zhozɛf, Netaniya le Asarɛla. Yitenyɛa hɛ nya kegha 
ghena nya geze nda Shala ke hɛ kwa cimə nde se te ghəa nci kala nya gezete 
meghe. 

3Ŋwale tezhili nyi yake Yedəwtəwn: Gedaliya, Seri, Yeshaya, Shimɛyi, Hashabiya 
le Matitiya. Pɛtɛa nci ŋkwaŋe, yiteyɛa nci nya kegha ghena nya geze nda Shala 
ke hɛ kwa cimə katsa ŋgwəleŋə kezha tsahe kave nda zləvə ke Mahwətə nde se 
te ghəa nci. 

4Ŋwale tezhili nyi yake Hɛman: Bəwkiya, Mataniya, Əwziyɛl, Shebəwɛl, Yerimot, 
Hananiya, Hanani, Ɛliyata, Gidalti, Romameti-Ɛzɛr, Yoshebɛkasha, Maloti, Hotir 
le Mahaziyot. 

5Pɛtɛa nci kaŋwale tezhilia Hɛman nya kese kande kelɛŋə nya kegeze nda ghena 
ta Shala ke meghe kezha tsahe berete ta ŋkɛ. Ŋwale tezhili meŋe wəfaɗeghəmbe 
le ŋwalea kwɛ mahekene ndeke nda Shala ke Hɛman. 

6Pɛtɛ se hɛ le yiteyɛa nci nya te ghəa nci kagha cimə mbe ghɛa Shala, katsa wəshi 
ketsa kadzeyite kala ciŋəci, getsepele ba'a ŋgwəleŋə kezha slene ta ghɛa Shala. 
Yɛ meghe, le Asaf, le Yedəwtəwn ba'a Hɛman ya te ghəa nci. 

7Ma jikə ka gha cimə le kweci mbelia nci nyi tekete nda mbeli ke hɛ mbe wəvəsəa 
nci, kezha tsahe Mahwətə le cimə ne, gwəmsə bake ba'a deghesemsə 
degheseghəmbe hɛ pɛtɛa nci. 

8Le sla kwasheghediɗi tseɓate nza ta mene slene ta nci hɛ. Ghala kwelɛ ka 
megelɛgeshi le meha zhili keɗema kwelɛ nyi keɗepemte cimə ba'a nyi 
kwatedzehwa hɛ we. 

9-31Wa nyi sləa ka meghe nyi mbe wəvəsə nyi teɗe kwasheghediɗi te hɛ nyi: 

1. Zhozɛf, wəzege ta Asaf 

2. Gedaliya 

3. Zakəwr 

4. Isri 

5. Netaniya 

6. Bəwkiya 

7. Yɛsarɛla 

8. Yeshaya 

9. Mataniya 

10. Shimɛyi 

11. Azarɛl 

12. Hashabiya 

13. Shəwbayɛl 

14. Matitiya 

15. Yerɛmot 

16. Hananiya 

17. Yoshebɛkasha 

18. Hanani 

19. Maloti 

20. Ɛliyata 

21. Hotir 

22. Gidalti 

23. Mahaziyot 

24. Romameti-Ɛzɛr. Yayata meghe zlaɓe le kweci mbeli nyi kwa yita kanza meŋe 
bakeghəmbe wəvəsə. 

1 Wəshi nyi Mene Ka Meghe 26 

Wəvəsəa ka ya degha 

1Te ŋa nci wəvəsə ka ya degha perə. Meshɛlɛmiya wəzege ta Korɛ shia Abiyasaf, 
nya kwa yita ta Korɛ ne, 

2ŋwale tezhili mberefaŋe yake ŋkɛ. Wa nyi sləa nci nyi kekwele kekwele kaya: 
Zakari, Yɛdiyayɛl, Zɛbadiya, Yatniyɛl, 

3Ɛlam, Yohanan le Ɛliyohɛnay. 

4Ŋwale tezhili deghese yake Obɛd-Ɛdom. Wa nyi sləa nci nyi kadzeyite 
kadzeyite: Shemaya, Yozabad, Yowa, Sakar, Netanɛyɛl, 

5Amiyɛl, Isakar le Pɛwəltay. Kwa nza ŋkɛ ne, na Shala kewəpikɛ Obɛd-Ɛdom. 

6Ma Shemaya, wəzege teza nya kwelea ŋkɛ ne, ŋkwa kenza kanyi jama yaŋ'wete 
ŋwale tezhilia ŋkɛ mbe yita ta nci kwa nza nde kaka katsala kɛfi se hɛ. 

7Ma ŋwalea Shemaya ne, yɛ: Otni, Refayɛl, Obɛd le Ɛlzabad, tsagha kweci ka 
kesaka yiteyɛa nci Ɛlihəw le Semakiya, pɛtɛa nci bake kambeli nyi nza zləvə te 
hɛ tekeleke. 

8Ma hwelefefia Obɛd-Ɛdom nyighɛ zlaɓe le ŋa nci ŋwale ba'a ka menəhɛ ne, kaka 
katsala kɛfi se hɛ pɛtɛ kwa nza ŋkɛ le berete mbe ŋa nci slene. Ŋkwaŋemsə 
bakeghəmbe hɛ pɛtɛa nci. 

9Ma wəvəsəa yɛ Meshɛlɛmiya jikə le ŋwalea ŋkɛ ba'a ka kesaka yitenyɛ ne, meŋe 
degheseghəmbe zhili nyi kaka katsala le zləvə. 

10Ŋwale tezhili wəfaɗe yake Hosa nya kwa yita ta Merari: Shimri nde ghate mbe 
yita. Yitenyɛ nde veyi tsagha ya kwela ɗema ŋkɛ kande ghate ta wəzege, 

11Hilkiya nde dzete, Tebaliya nde mahekene, Zakari nde wəfaɗe. Ma wəvəsəa 
Hosa, ŋwale tezhilia ŋkɛ ba'a ka kesaka yitenyɛ ne, meŋe mahekeneghəmbe 
zhili. 

12Ma mbeli nyi te ghəa mbeli le kweci mbeli nyi mbe wəvəsəa ka ya mɛa degha 
ne, jikə mene slene ta nci hɛ ki ghɛ Mahwətə. 

13Nahe hɛ kenehehwe mɛa ŋkwa nyi ya hɛ le sla kwasheghediɗi kala nza ta 
hwelefe, megelɛgeshi le meha mehɛɗi kanya kwetɛŋe. 

14Pa kwasheghediɗi ntave Shɛlɛmiya kanza mɛa mɛ degha nya laka ŋkwa 
kesame ta veci. Ma wəzege ta ŋkɛ Zakari nya kande ntsehwele ntsehwele ne, mɛ 
degha nya laka bela kwa gwela nde ndeke nda geva. 

15Mɛa degha nya laka bela kwa zeme ya va Obɛd-Ɛdom, ma ŋwale tezhilia ŋkɛ, 
cɛ ketsene wəshi ya va hɛ. 

16Yɛ Shəwpim le Hosa ka ya mɛa cɛ nya laka ŋkwa kepəkwə ta veci ba'a mɛa 
degha ta Shalɛkɛt nya kepele geva laka hweŋkwa nya pelɛ ghəa ŋkwa. Ma ka ya 
mɛa cɛ nyighɛ ne, kala nya neheve geva hɛ: 

17Laka ŋkwa kesame ta veci ne, ŋkwaŋe nza ka Lɛvi kavəghwə mɛa degha. 
Wəfaɗe mɛa mɛa cɛ nya laka bela kwa gwela kavəghwə. Wəfaɗe mɛa mɛa cɛ nya 
laka bela kwa zeme kavəghwə. Bake wəvəsəa mbeli bake bake mɛa cɛ nyi tsene 
wəshi mbeli mbe, 

18ma kaŋa kwete cɛ nya kejive laka ŋkwa kesame ta veci, wəfaɗe zhili kwa 
hweŋkwa ba'a bake mbe cɛ mbe cɛ. 

19Tsagha se wəvəsəa ka ya mɛa cɛ nyi tsehave mbeli mbe hwelefe ta yɛ Korɛ le 
ŋa Merari. 

Slene nyi kendeke nda geva ke kweci ka Lɛvi 

20Kweci ka Lɛvi ne, mcɛlə nyi mbe ghɛa Shala ba'a kweci wəshi nyi keveyi geva 
kaŋa Shala, nyi ve nda mbeli yanewe ghweme hɛ te. 

21Hwelefe ta Ladan nyi kwa yita ta Gɛrshom, kambeli nyi te ghəa mbeli keyita 
keyita ne, yɛ Yɛhiyɛli, 

22ba'a ŋwalea Yɛhiyɛli, Zɛtam le wəza meghekɛ Zhowɛl. Ghenci ka se te ghəa 
mcɛlə nyi mbe ghɛa Mahwətə. 

23Ma kaŋa yita ta Amram, ŋa Isakar, ŋa Hɛbron ba'a ŋa Əwziyɛl ne, 

24Shebəwɛl nya kahwelefe ta Gɛrshom nya kawəzege ta Moyize ya kawəndə nya 
kwele nya kenewe ghweme te mcɛlə. 

25Ma hwa ka menəhɛnyɛ nyi mbe hwelefe ta Ɛliyɛzɛr, wəza meghekɛ Gɛrshom 
ne, kweci mbeli ya shɛ: Rehabiya wəzege ta Ɛliyɛzɛr, ba'a yɛ Yeshaya, Yoram, 
Zikri le Shelomit. 

26Shelomit ba'a ka kesaka yitenyɛ nde se te ghəa wəshi nyi veyi meghe David 
kaŋa Shala laka ka meghe nyi mbe yita, laka ka meghe nyi te ghəa ka sewajɛ slibə, 
laka kweci ka meghe nyi te ghəa ka sewajɛ gwəmsə ba'a laka kweci meghea ka 
sewajɛ. 

27Nahe mbelia shɛhɛ keveyi kweci bela ta mcɛlə nyi fəke mbeli hwa mpa kaŋa 
Shala kezha hi ghɛa Mahwətə le. 

28Pɛtɛ wəshi nyi keveyi geva kaŋa Shala laka yɛ nde mɛ ŋkwa Saməyɛl, Sawəl 
wəzege ta Kish, Abnɛr wəzege ta Nɛr le Zhowab nya nza meghekɛ kaSerəwya ne, 
te dzeve ta yɛ Shelomit hɛ le ka kesaka yitenyɛ. 

29Ma yɛ Kenaniya le ŋwale tezhilia ŋkɛ mbe hwelefe ta Isar ne, ghenci ya kaka 
rafe wəshi ba'a kaka meha ghwə. 

30Yɛ Hashabiya le kweci ka katsala 1.700 mbe yita ta Hɛbron ne, ghenci ya te ghəa 
hɛɗia ka Israyɛl nya laka ŋkwa kepəkwə ta veci yitea hələa Zhəwrdɛŋe. Ghenci 
ka se te ghəa wəshi pɛtɛ, nyi kaŋa slene ta Mahwətə le nyi kaŋa meghe. 

31Yeriya nde se kameghe mbe yita ta ka Hɛbron. Ma te kwa wəfaɗe ta va ta David 
te meghe ne, pa sepate nza ta hwelefe nya mbe yita shɛ. Nahe mbeli kesepate 
kweci mbeli nyi kaka katsala nyi kwa Yazɛr mbe Gala'ad. 

32Pa meghe David tsehave mbeli 2.700 mbe yita shɛ, pɛtɛ kaka meghe nyi mbe 
yita, kezha nza te ghəa wəshi nyi kaŋa Shala ba'a nyi kaŋa meghe te hɛɗi nya nza 
hwelefe ta yɛ Rəbɛn, ŋa Gad ba'a bela ta hwele ta Manasɛ, nya laka ŋkwa kesame 
te veci. 

1 Wəshi nyi Mene Ka Meghe 27 

Tseɓa ta ka sewajɛ te hɛɗia meghe 

1Wa nyi kweci nyi sləa ka Israyɛl nyi kemene nda slene ke meghe: ka meghe nyi 
kwa yita, meghe nyi te ghəa ka sewajɛ slibə le nyi te ghəa ka sewajɛ gwəmsə ba'a 
mbelia jama nyi te ghəa mbeli. Tseɓa ta ka sewajɛ nyi kembeɗe slene ketere 
ketere mbe va ŋa nci slene, zhili 24.000 mbe yayata wəvəsə. 

2-15Ka meghe nyi te ghəa wəvəsəa shɛhɛ nyi: Kwa ghate ta tere: Yashobam 
wəzege ta Zabdiyɛl, kwa yita ta Pɛrɛs. Gheŋkɛ nde sleke ka meghe nyi te ghəa ka 
sewajɛ te kwa ghate ta tere. Tere kwa bake: Doday, nde Ahowa, nde bakea ŋkɛ 
wəndə kwelea ka sewajɛ Miklot. Tere kwa mahekene: Benaya wəzege ta nde 
dzeghe Shala nya wəba. Kakwete ŋkɛ wəndə nya kese hwa wəvəsə mbeli nyi 
mahekenemsə. Ma kwa zhɛrenyɛ ŋkɛ kameghea nci, wəzege ta ŋkɛ Amizabad 
nde sleke wəvəsəa mbelia ŋkɛ. Kwa wəfaɗe ta tere: Asayɛl wəza meghekɛa 
Zhowab, zhɛne wəzege ta ŋkɛ Zebadiya kwetere wəmbəa ŋkɛ. Tere kwa mcɛfe: 
Shaməwt nya kwa yita ta Izra. Tere kwa ŋkwaŋe: Ira wəzege ta Ikɛsh nya kande 
Tɛkowa. Tere kwa mberefaŋe: Hɛlɛs nya kande Palon, kwa yita ta Ɛfrayim. Tere 
kwa deghese: Sibkay nya kande Həwsha, kwa yita ta Zɛra. Tere kwa mesli: 
Abiyɛzɛr nya kande Anatot kwa yita ta Bɛnjamɛn. Tere kwa meŋe: Maray nya 
kande Netofa kwa yita ta Zɛra. Tere kwa meŋe kwetɛŋeghəmbe: Benaya nya 
kande Piraton mbe hwelefe ta Ɛfrayim. Kwa meŋe bakeghəmbe ta tere: Hɛlday 
nya kande Netofa, kwa yita ta Otniyɛl. 

Mbeli nyi te ghəa yitehɛ 

16Wa nyi ka meghe nyi kese nyi te ghəa mbeli mbe hwelefe nyi mbe Israyɛl: Sebe 
ta Rəbɛn: Ɛliyɛzɛr wəzege ta Zikri. Sebe ta Simɛyon: Shefatiya wəzege ta Ma'aka. 

17Sebe ta Lɛvi: Hashabiya wəzege ta Keməwɛl. Hwelefe ta Aron: Sadok. 

18Yita ta Zhəwda: Ɛlihəw, kwete ŋkɛ hwa ka kesaka yitenyɛa David. 

19Yita ta Zabəlon: Ishemaya wəzege ta Obadiya. Yita ta Nɛftali: Yerimot wəzege 
ta Azriyɛl. 

20Yita ta Ɛfrayim: Ozɛ wəzege ta Azaziya. Bela ta hwelefe ta Manasɛ nyi laka 
ŋkwa kepəkwə ta veci: Zhowɛl wəzege ta Pedaya. 

21Bela ta sebe ta Manasɛ nyi laka ŋkwa kesame ta veci, nyi mbe Gala'ad: Ido 
wəzege ta Zakari. Yita ta Bɛnjamɛn: Yasiyɛl wəzege ta Abnɛr. 

22Yita ta Dan: Azarɛl wəzege ta Yerowam. Tsagha se ka meghe ke sebe ke sebe 
mbe Israyɛl. 

23Kese David kaɓela ka megelɛgeshi nyi nza va ta nci gare bakemsə le nyi 
kekekavema we, kwa nza nde nahe Mahwətə kegezete katembake ka Israyɛl ŋkɛ 
kwele kwele kala saseregwa nyi pelɛ ghweme. 

24Zhowab nya nza sləa meghekɛ kaSerəwya nde ghate kaɓela ŋkwa, ama 
kekiɗimte ŋkɛ we, kwa nza ŋkɛ nahe Shala kehwepete wənə va ka Israyɛl se te 
ghena shɛ. Vatse nda ɗema sləa mbeli pɛtɛ mbe palepa nya heka mbeli kaWəshi 
nyi menete meghe David. 

Mbelia jama nyi te ghəa mcɛləa meghe David 

25Azmavɛt wəzege ta Adiyɛl ya te ghəa mcɛləa meghe. Yonatan wəzege ta Oziyas 
ya te ghəa cɛ ketsene wəshi nyi te hɛɗia shɛ, nyi mbe meleme nyi jama jama le 
nyi ɓɛhwɛ ɓɛhwɛ ba'a cɛ nyi nza ka ya ŋkwa mbe. 

26Ɛzri, wəzege ta Kɛləwb ya te ghəa ka mene slene ta wəza te hɛɗia shɛ. 

27Shimɛyi nya kande Rama nde se te ghəa wəvea rɛzɛŋe le mbeli nyi mbe. Zabdi 
nya kande Shefam ya te ghəa ŋkwa nyi tsene tɛ nya kese mbe wəvea shɛ mbeli 
mbe. 

28Ba'al-Hanan nya kande Bɛt-Gɛdɛr ya te ghəa wəvea yɛ bekele ba'a yɛ mekweɗa 
nyi te hɛɗi nya kwake kwake. Yowash ya kawəndə nya te ghəa ŋkwa nyi nza n'yi 
bekele mbe. 

29Shitray nya kande Saron ya te ghə wəvəsəa sla nyi mbe Saron. Shafat wəzege 
ta Adlay ya te ghəa nyi kwa zlərə. 

30Obil nya kande Ismayɛl ya te ghəa zlegwemə. Yɛdiya nya kande Mɛronot ya te 
ghəa kwara ŋemi. 

31Yaziz nya kande Hagri ya te ghəa yɛ timɛti le kwi. Wa nyi sləa mbeli nyi kese 
nyighɛ te ghəa mcɛləa meghe David. 

Kweci mbelia David tekeleke 

32Yonatan nya kakwesegwenyɛa David, ya kawəndə nya keɗepe wəshi 
kentsehwele ntsehwele, kande geze ghena za ta David. Yɛhiyɛl wəzege ta kwete 
nde Hakmon ya te ghəa teke nda ghena ta nza ganyɛ ke ŋwalea meghe. 

33Ahitofɛl kwete nde geze ghena za ta meghe. Həwshay, nya kande Ark ya 
kamcɛnyɛ meghe. 

34Kwetere wəmbəa Ahitofɛl ne, yɛ Yoyada, wəzege ta Benaya le Abiyatar ka se 
te ŋkwa ŋkɛ. Zhowab le ŋa ŋkɛ ne, kameghe nya te ghəa ka sewajɛa meghe se 
ŋkɛ. 

1 Wəshi nyi Mene Ka Meghe 28 

David kancɛ Salomon kande dzete ŋkwa ŋkɛ 

1Pa meghe David tsenete ka meghe nyi mbe Israyɛl pɛtɛ pelɛ Zhɛrəzalɛm: ka 
meghe nyi mbe yita, ka meghe nyi te ghəa wəvəsəa ka sewajɛ nyi kemene nda 
slene ke meghe, ka meghe nyi te ghəa ka sewajɛ slibə ba'a nyi te ghəa ka sewajɛ 
gwəmsə, mbeli nyi te ghəa mcɛlə le wəshi keseɗa ta meghe, le ŋa ŋwalea ŋkɛ. 
Tsagha ka tsewe tsewe, le ka katsala ka sewajɛ, le mbeli nyi nza zləvə te hɛ. 

2Pa meghe David sate te ŋkwa, ma ke sha hɛ: «Fate ɗa mə ka kesaka ma, le mbelia 
ɗa. Nahe 'ya kezəzəte kezha ŋa ghɛ kave səndəkwəa jikə geva ta Mahwətə mbe, 
ŋkwa keŋkeɗe seɗa ta Shala ta ɓəmə. 

3Ama ma ke Shala gezete ɗa: ‹Gha nde teŋa ɗa ghɛ nya telə mbeli kahawe va 'ya 
ki we, kwa nza ŋkɛ kawəndə kempa na ba'a nahe na kempəmte mbeli kwele 
kwele.› 

4Ndagwara 'ya yantave Shala Mahwətə ta ka Israyɛl mbe hwelefe ta yiteyɛ ɗa 
kezha nza ghen'yɛ le hwelefe ta ŋkɛ te ghəa Israyɛl kaghala ghala. Ma mbe kwete 
və ne, nahe ŋkɛ kentave Zhəwda kawəndə nya te ghə, kwa sebe ta ŋkɛ, pa ntave 
peləa yiteyɛ ɗa mbe hwelefe ta Zhəwda. Ɓiyitsa hwa ŋwalea yiteyɛ ɗa ne, nahe 
ŋkɛ keɗehwe nda kezha ve ɗa kameghe te ghəa pɛtɛa ka Israyɛl. 

5Ma tsetsenya ne, na kentave Salomon hwa ŋwale nyi ndeke ɗa Mahwətə kwele 
kwele, kezha nza kameghea pelɛ pasla ta ka Israyɛl kamene meghe Mahwətə. 

6Ma ke sha 'ya: Wəzege ta ŋa Salomon nde teŋa ɗa ghɛ le ŋwela nyi yite, kwa nza 
ŋkɛ gheŋkɛ yantave 'ya. Kawəzege ta ɗa tenza ŋkɛ, kayitenyɛ tenza 'ya. 

7Nahe 'ya kehite nda meghe nya ketenza kaghala ghala kenza nde kamene slene 
ŋkɛ le wəshi mahalegəa ɗa ba'a le ghena nyi gezeke 'ya kala nya nza ŋkɛ ɓeshi. 

8Ma tsetsenya gɛ ka kesaka meyɛ ɗa, mbe kema ta ka Israyɛl nyi kambelia 
Mahwətə pɛtɛ ba'a kwa kema ta Shala ta ɓəmə nya kefa ɓə, veyi mə geva 
kaneweve ba'a kamene slene le wəshi mahalegəa Shala Mahwətə ta ɓə. Ma 
tsagha, mba nza meleme nya ganyɛ nya kaŋa ŋayɛ ba'a wərə yɛ kayate kawəsə 
kezeme ghɛ nya kaghala ghala kaŋa ŋwalea ŋayɛ. 

9Ma gha gɛ wəzege ta ɗa Salomon, tekeve kezha ɗepete Shala nya mene nda 
slene 'ya, hawe ve le wənə nya ɗema ghala kwa, pa na kanewe nza ta wənəa 
mbeli le zəzə ta nci pɛtɛ. Ma kezele ŋkɛ na ne, katepele ghəa ŋkɛ ŋkɛ kanewe ŋkɛ 
na, ama kewəfəyite ŋkɛ na ne, katenegha ŋa ŋkɛ kaghala ghala. 

10Ma tsetsenya, wərə na kaɗepe nahe Mahwətə kentave ŋa kezha ŋa nda ghɛ nya 
ketenza kaŋkwa nya le kwelɛŋe. Hwepete ghə shɛ na dzembe slene.» 

David kave nda pa ta ghɛa Shala ke Salomon 

11Pa David ndeke nda ntsehwelea nza ta ghɛ Shala ke Salomon, le kweci cɛ nyi 
vare. Yɛ cɛ ketsene mcɛlə, le cɛ nyi pelɛ ghəa ŋkwa keɗema nyi mbe, ba'a cɛ nya 
kaŋa səndəkwə Shala. 

12Pa ŋkɛ ndeke nda ntsehwelea wəshi nyi zəzəte ŋkɛ pɛtɛ kezha ŋa, yɛ ŋwela nyi 
mbe ghɛa Shala, le cɛ nyi dzasle yite, le nyi tsene wəshia mcɛləa ghɛa shɛ mbeli 
mbe ba'a nyi tsene wəshi nyi keleke mbeli kaŋa Shala. 

13Pa ŋkɛ ndeke nda sləa wəvəsəa ka dzeghe Shala, le wəvəsəa ka Lɛvi, le slene 
nyi temene mbeli mbe ghɛa Mahwətə ba'a ŋa wəshi kesəkwə ghə mbe ghɛa 
Shala. 

14Pa ncɛte nda kiləwəa mze kwa tere tere nya kehi kaŋa yayata wəsə nya mene 
mbeli le yite ba'a kiləwəa mze kwa ghwə ghwə kezha wəshi nyi mene mbeli le 
kala nza ta nci keghə keghə, 

15le kiləwəa wəshi keve paterela zlaɓe le yɛ paterela kwa mze kwa tere tere, le 
ŋa wəshi keve paterela le yɛ paterela kwa mze kwa ghwə ghwə, kala slene nya 
mene mbeli keghə keghə le hɛ, 

16le kiləwəa yayata kwete hwa tabele kwa mze kwa tere tere nyi ve ɗafa nyi 
keveyi geva kaŋa Shala mbeli te, le ŋa tabele kwa mze kwa ghwə ghwə, 

17le ɗaŋeɗa ta lɛ nya njaŋa ŋa kezeme sli, ba'a ŋa zlerekwe kepisə ŋkwa le 
tereme kwa mze kwa tere tere nya ganyɛ, le ŋa 'yɛmbe kwa mze kwa tere tere 
ba'a ŋa mze kwa ghwə ghwə kala nya ɗe ŋkɛ, 

18ba'a kiləwəa reghwetɛ ketere 'wərdə le mze kwa tere tere nya ganyɛ. Ma 
kakwa keɗaŋe gɛ, pa ŋkɛ ndeke nda pa ta wəmata gədəwə nya keveyi geva kaŋa 
Shala, le ka shɛrəbɛŋe nyi nza bidzə ta nci tepele kənəa səndəkwəa jikə geva ta 
Mahwətə. 

19Ma ke David ɓiyitsa: «Pɛtɛ wəshi nyighɛ kerafete geva mbe palepa nya kemave 
'ya se va Mahwətə. Palepa shɛ nde ncɛ nza ta pɛtɛa wəshia shɛhɛ tsema tsema 
mene hɛ mbeli.» 

20Kwetere wəmbəa ŋkɛ, ma ke mbakete: «Wəzege ta ɗa, nza le hwepe ghə ba'a 
le berete. Mene slene, mba na kebare bare ba'a keghazlənə! Va nya nza ŋkɛ 
katewəfə ŋa Shala Mahwətə ta ɗa we. Le gha ŋkɛ ba'a katekemane ŋa ŋkɛ pa te 
kiɗi ta slene ta ghɛa Mahwətə. 

21Le gha ka dzeghe Shala le yɛ ka Lɛvi nyi kemene slene ta ghɛa Shala kewəvəsə 
kewəvəsə perə. Ɓiyitsa kaŋa slene nya ketemene geva, le mbeli nyi nza ɗe ganyɛ 
va hɛ, nyi keɗepe slene tsape yitea yayata slene hwa ka meghe le jikə ta mbeli 
pɛtɛ.» 

1 Wəshi nyi Mene Ka Meghe 29 

Wəshi nyi tsehete mbeli kezha ŋa ta ghɛa Shala 

1Ma ke meghe David sha mbeli nyi tetsene: «Ma wəzege ta ɗa Salomon nya ntave 
Shala kwetɛŋe ne, mba ŋkɛ kawəzege, dewə ntsehwele ve. Ndagwara nahe slene 
nya ketemene geva kenza wəbake. Kwa nza ŋkɛ kenza ŋkɛ kaŋa ghɛ meghe 
kezha wəndə ŋelɛ we, ama ghɛa Shala Mahwətə. 

2Nahe 'ya kehwepete ghə kezha slekete wəshi nyi teŋa ghɛ Shala shɛ mbeli le: yɛ 
mze kwa tere tere, mze kwa ghwə ghwə, mze kwa tɛawetɛa, lɛ, sheghwə, kezha 
wəshi mze nyi tevɛsə mbeli le mze nyighɛ. Nahe 'ya ketsenete mama ta pelɛ nyi 
ghemea ghemea ba'a kweci pelɛ kesleke ŋkwa ganyɛke, le pelɛ kwa ŋkereyi kala 
mekwəlivə le kweci keghə keghə, le kweci ma ta pelɛ nyi pa mbeli dzawe ba'a 
kweci teɓehwe. 

3Ɓiyitsa kwa nza nde kwele kwele ɗehwe ghɛa Shala ta ɗa 'ya ne, kave mze 
kwatera le mze kwa ghwə ghwə nyi kaŋa ɗa 'ya kadzevare nyi tsenete 'ya kezha 
ŋa ghɛa shɛ. 

4Kave mze kwa tere tere ta ka Ofir 'ya kakiləwə 100.000 ba'a kiləwəa mze kwa 
tɛawetɛa nya ganyɛ 240.000 kezha vɛvɛa kadzevare dewe ta ghɛa Shala. 

5Ma tsetsenya ne, wa wəndə nya nza ɗe ve kezha kele mze kwa tere tere keɗema 
mze kwa tɛawetɛa kase le ɗe ta ŋkɛ kaŋa Mahwətə kezha vɛsə wəshi mze kwa 
tere tere ba'a ŋa mze kwa tɛawetɛa nyi kehi ka vɛsə mze le hɛ wa?» 

6Tagha gɛ, ntake ka meghe nyi mbe yita, le ka meghe nyi mbe hwelefe ta ka 
Israyɛl, le ka meghea ka sewajɛ nyi te ghəa mbeli slibə le nyi te ghəa mbeli 
gwəmsə ba'a mbeli nyi te ghəa mbeli nyi mbe wəvəsə nyi kemene nda slene ke 
meghe kave wəshi gəmə le ɗe ta nci, 

7pa hɛ keleke mze kwa tere tere kakiləwə 170.000, dəɓərəa mze kwa tere tere 
10.000, mze kwa ghwə ghwə kwele ma ke kiləwə 300.000, mze kwa tɛawetɛa 

gare kiləwə slibə gwəmsə ŋkwaŋe ba'a kiləwəa lɛ kwele ma ke miliyeŋə 
mahekene. 

8Ma mbeli nyi nza pelɛ nyi nza səkəmə dzawe te va hɛ, kave nda hɛ ke Yɛhiyɛl 
nya mbe yita ta Gɛrshon kezha mcɛləa ghɛa Shala. 

9Pɛtɛ mbeli nyighɛ kave wəsəa nci le ɗe ta wənə kaŋa Mahwətə ba'a kazlama hɛ 
kwele kwele. Kwele kwele zlama meghe David perə. 

Səkwə ghə ta David 

10Pa David tsate nda hana ke Mahwətə kwa kema ta mbeli nyi tetsene, ma ke: 
«Hana ŋa na kaŋa keveci keveci Mahwətə, Shala ta shia n'yɛ Zhakob! 

11Mahwətə, ŋa ŋa kwele, le berete le zləvə, le ganyɛ ba'a le meghe! E'e ŋa ŋa 
wəshi nyi pelɛ ghweme le nyi te hɛɗi pɛtɛ Mahwətə, kwa nza nde gha meghe nya 
kwele, nya kesleke pɛtɛa wəshi pɛtɛ. 

12Va gha se mcɛlə le zləvə pɛtɛ, gha nde sleke wəshi pɛtɛ. Va gha nza berete le 
kwele, mbe dzeve ta ŋa nza berete nya kenza kandeke nda kwele ba'a berete ke 
wəndə. 

13Tsetsenya gɛ Shala ta n'yɛ, katsa ŋa ŋ'wese ghen'yɛ ba'a katsahe sləa ŋa nya 
nza zləvə te ghen'yɛ kwa cimə. 

14Kwete 'ya hwa wəsə we, wəsə mbelia ɗa we, se laka ghen'yɛ nda se n'yɛ 
kakemave berete kafə ŋa wəshi nyi we. Se va gha kemave pɛtɛa wəshi ghen'yɛ 
pɛtɛ, deke wəshi nyi kese va gha yave ŋa n'yɛ. 

15Mentiɓə ghen'yɛ kwa kema ta ŋa, kambeli nyi kedzeghwa kala ka shihɛ n'yɛ 
pɛtɛ. Kala shenaŋkwe nya keza kahe kahe kaɗema mbeli kaveyi zəzə te, nza ta 
n'yɛ te hɛɗi. 

16Shala Mahwətə ta n'yɛ, wəshi nyi hite nyi ghen'yɛ kwele kwele kezha ŋa ŋa ghɛ 
nya lə n'yɛ katsahe sləa ŋa mbe, gha nya kaShala nya kaganda, se va gha se hɛ 
pɛtɛ. 

17Shala ta ɗa, nahe 'ya keɗepe kanewe wəsə nya mbe wənə na va mbeli ba'a wəsə 
nya tiɗiɗi yaɗe na. Ma kaŋa ɗa ne, mbe tiɗiɗi ta wənəa ɗa veyi mcɛləa ɗa 'ya pɛtɛ 
le ɗe ta wənəa ɗa. Ma tsetsenya tse ne, nahe 'ya kenakɛ mbelia ŋa nyi tetsene 
teke kamene kala nyagha le zlama. 

18Mahwətə, Shala ta ka shihɛ n'yɛ Abraham, Izak le Zhakob, ndeke nda ɗe ta 
wənə nya tiɗiɗi kala nyagha ke mbelia ŋa, zhɛrete wənəa nci kanza dɛŋe dɛŋe 
laka gha. 

19Ndeke nda wənə nya kenza tiɗiɗi ke wəzege ta ɗa Salomon kezha yate ghena 
nyi gezete na ŋkɛ, le wəshi nyi teke nda na ke mbeli, le wəshi mahalegəa ŋa 
kamene slene le hɛ pɛtɛ kezha ŋate ghɛ nya hite wəshi 'ya pɛtɛ kaŋa ŋkɛ ŋkɛ.» 

20Kwetere wəmbəa ŋkɛ, ma ke David sha mbeli nyi tetsene: «Tsa nda mə hana 
ke Shala Mahwətə ta ŋayɛ.» Pɛtɛ hɛ katsa nda hana ɓiyitsa ke Mahwətə, Shala ta 
ka shihɛ nci. Gwəɗəŋə hɛ, cape hɛ ghedəkwə ghə mbe kema ta Mahwətə ba'a 
mbe kema ta meghe. 

Mbeli veyi Salomon kameghe. Mte ta David 

21Ma te hendɛ ta ŋkwa, pa hɛ dzeghekɛ nda melɛ kejikə geva le melɛ kwa tere 
tere ke Mahwətə. Pa dzeghekɛ Shala le sla slibə, slibə game le zhɛgwə timɛti 
slibə, pa tɛ nyi ve nda mbeli kala nyi kehi. Kwele kwele wəshi melɛ nyi dzeghekɛ 
mbeli wərə kabehekɛ ka Israyɛl nyi te ŋkwa shɛ pɛtɛ. 

22Ma te vecia shɛ, nahe hɛ kezehwe wəshi kezeme, kasahwe wəshi kese le zlama. 
Kakwa bake zhigə, pa hɛ ntave Salomon, wəzege ta David kameghe. Pa hɛ fikɛ le 
n'yi kaveyi kameghea nci yitea slene ta Mahwətə, te ŋkwa shɛnyɛ, pa hɛ veyi 
Sadok kande dzeghe Shala nya kwele. 

23Ntishɛ Salomon pelɛ pasla ta Mahwətə kameghe te ŋkwa yitenyɛ David. Mbe 
kema mbe kema jive ŋkɛ, pɛtɛ ka Israyɛl kafa nda ghena. 

24Pɛtɛ ka meghe, le ka sewajɛ ba'a le kweci ŋwalea David kahawe va kwelea 
meghe Salomon. 

25Pa Mahwətə mbakete kwelea Salomon kwa kema ta pɛtɛa ka Israyɛl. Pa 
zhɛrete kameghe nya hawe mbeli ve kwele kwele za ma ke kweci meghe nyi kese 
pelɛ pasla ta ka Israyɛl mpelɛa ma ke gheŋkɛ. 

26Te ghəa jikə ta ka Israyɛl se David, wəzege ta Zhɛsɛ kameghe. 

27Va wəfaɗemsə menete ŋkɛ te meghe. Mberefaŋe menete va ŋkɛ mbe Hɛbron, 
mahekenemsə mahekeneghəmbe pelɛ Zhɛrəzalɛm. 

28Mbe meha nya le zeɗe mtenyɛ ŋkɛ kande mcɛlə ba'a le zləvə. Wəzege ta ŋkɛ 
Salomon nde dzete zhia ŋkɛ. 

29Ma ghena ta meghe David le wəshi nyi menete ŋkɛ se te kwa ghate pa te kwa 
keɗaŋe ne, te rafe hɛ mbe palepa nya heka mbeli kapalepa ta wəshi nyi menete 
Saməyɛl nya kande kelɛŋə, mbe nya heka mbeli kapalepa ta wəshi nyi menete 
nde mɛ ŋkwa Natan ba'a mbe nya heka mbeli kapalepa ta wəshi nyi menete nde 
mɛ ŋkwa Gad. 

30Ghena ta meghea ŋkɛ, le wəshi meyidala nyi menete ŋkɛ, le kweci wəshi nyi 
dzawe nyi kese kataze nda mehele, ba'a le ghena nyi kese kamene geva mbe 
Israyɛl, le kweci hɛɗi ya mbe palepa shɛ. 

2 Wəshi nyi Mene Ka Meghe 

2 Wəshi nyi Mene Ka Meghe 1 

GHENA TA SALOMON, MEGHEA KA ISRAYƐL 
1–9 

1Pa Salomon, wəzege ta David zhɛrete meghea ŋkɛ berete. Nahe Shala Mahwətə 
ta ŋkɛ kenza kənə ba'a kezhɛrete ŋkɛ kameghe nya wəba. 

Salomon 'yɛwakɛ ntsehwele kesleke ŋkwa va Shala 
(1 KMK 3.4-15) 

2Pa Salomon hekakɛ pɛtɛa ka Israyɛl, mbelia jama ta ka sewajɛ ba'a nyi te ghəa 
wəvəsəa ka sewajɛ, ka meha ghwə ba'a mbelia jama nyi te ghəa pɛtɛa ka Israyɛl. 

3Le yɛ mbeli nyi ketsene yitea hɛ, pa hɛ lə kadzete ŋkwa nya keveyi geva kaŋa 
Shala mbe Gabawon. Kwa nza ŋkɛ tagha cɛ lekwesa kebegeme geva, nya slate 
Moyize nde mene slene ta Mahwətə kwamte te ɓerama. 

4Nahe David kekeleke səndəkwə nya keveyi geva kaŋa Shala se mbe Kiriyat-
Yɛyarim kadzeme Zhɛrəzalɛm ba'a keveyi ŋkɛ te ŋkwa nya hite nda mbeli mbe 
cɛ lekwesa. 

5Ama pa veyi reghwetɛ nya kwa mze nya vɛsəte Basalɛl, wəzege ta Əwri shia 
Həwr, te kema ta cɛ lekwesa ta Mahwətə mbe Gabawon. Te ŋkwa shɛ lə Salomon 
le mbeli nyi kebeghe ŋkɛ ka'yɛwe ghena va Mahwətə. 

6Tagha, tarame Salomon pelɛ reghwetɛa mze kwa tɛawetɛa te kema ta Mahwətə, 
pa dzeghekɛ nda melɛ le wəshi keseɗa slibə takwa takwa yitea cɛ lekwesa nya 
kebegeme mbeli mbe le Shala. 

7Ma heviɗia shɛ ne, pa Shala ncɛte nda geva ke Salomon, ma ke shɛ: «Wa wəsə 
nya nza 'ya kandeke ŋa wa? 'Yɛwete ŋkɛ va 'ya.» 

8Ma ke Salomon zhɛnete nda: «Kwele kwele menete nda ganyɛ na ke yiteyɛ ɗa 
David, tsetsenya tse, pa na veyi ɗa kameghe te ŋkwa ŋkɛ. 

9Tsetsenya tse gɛ Shala Mahwətə, nahe na keyipəte meɗe mɛ nya meɗeyi nda na 
ke yiteyɛ ɗa. Pa na veyi ɗa kameghea mbeli kwele kwele kala ndaleghe. 

10Ndeke ɗa ntsehwele le ɗepe neheve nza ta ghena nda nza 'ya kamenete nza te 
ghəa mbelia shɛhɛ. Ma keɗema tsagha ne, kanzate nza wəndə te ghəa mbelia ŋa 
nyi kwele kwele nyi we.» 

11Ma ke Shala sha Salomon: «Ke'yɛwete mcɛlə na we, ya zləvəa ghəa ŋa, ya mpə 
ta ka ghema ta ŋa, ya temə teghweme we. Kala zəzə ta ŋa nya wəba nya ne, pa 
na 'yɛwakɛ ntsehwele le ɗepe nehe ghena, kezha ɗepe mene kwele te mbelia ɗa, 
nyi veyi ŋa 'ya kameghe te ghəa nci. 

12Vatse gɛ, katekemave ntsehwele na le ɗepe nehe ghena. Ɓiyitsa kateve ŋa 
mcɛlə nya wəba 'ya ba'a zləvə. Kakemave na kwele ma ke kweci ka meghe nyi 
kese te kema ta ŋa, le nyi te sebe ta ŋa.» 

13Ntəŋə Salomon slənyɛ te ŋkwa nya keveyi geva kaŋa Shala mbe Gabawon te 
ŋkwa nya nza cɛ lekwesa kebegeme geva, kazhɛneke geva kadzembe 
Zhɛrəzalɛm kamene slene ta nza kameghea ka Israyɛl. 

Berete le mcɛləa Salomon 
(1 KMK 10.26-29; 2 WMKM 9.25-28) 

14Pa Salomon tsenete wəmata gədəwə kezha mpa ba'a gədəwə: pa kemave 1.400 
wəmata gədəwə ba'a gədəwəa lɛmə 12.000, pa nteyi kweci mbe Zhɛrəzalɛm 
tagha yite, pa neheyi kweci mbe meleme nyi hite ŋkɛ kezha hɛ. 

15Te zlaɓa ta meghe ne, kwele kwele cɛdɛ le yɛ mze kwa tere tere kala pelɛ mbe 
Zhɛrəzalɛm, nahe yɛ lekeleke kenza kwele kwele kala mekweɗa nyi kepese te 
hɛɗi nya kwake kwake. 

16Se mbe Ɛzhipte ba'a Silisi gədəwəa lɛməa Salomon, ŋkwa nyi pake nda hɛ ka 
zhɛre dzeve te ke meghe. 

17Ma ka zhɛre dzevea shɛhɛ ne, se mbe Ɛzhipte pa wəmata gədəwə kwetɛŋe hɛ 
kadəɓərəa mze kwa tɛawetɛa gwəmsə ŋkwaŋe, ma gədəwə kwetɛŋe ne, dəɓərəa 
mze kwa tɛawetɛa gwəmsə ba'a mcɛfemsə nza ŋkɛ. Mbe kele nda hɛ ke meghea 
ka Hɛt ba'a ke meghea ka Siri perə. 

Salomon kahi geva yitea ŋa ta ghɛa Shala 
(1 KMK 5.15-32; 7.13-14) 

18Nahe Salomon kezəzəte kaŋa nda ghɛ ke Mahwətə, tsagha ghɛa meghe kezha 
ghəa ŋkɛ. 

2 Wəshi nyi Mene Ka Meghe 2 

1Pa Salomon ɓelave ka kele wəshi 70.000, ka tsehe pelɛ 80.000 kezha mene slene 
pelɛ ghweme te dzeve ba'a ka newe slenea shɛ 3.600. 

2Pa Salomon ghwenakɛ nda mɛ ke Hiram meghea ka Tir, ma ke shɛ: «Nahe na 
kempəave nda sheghwəa lekeleke ke yiteyɛ ɗa David kezha ŋa ghɛa ŋkɛ ne, 
menete ɗa tsagha shɛ perə. 

3Kwa hweŋkwa 'ya kaɗe kaŋa ghɛ kazləvəa Shala Mahwətə ta ɗa, ghɛ nya keveyi 
geva kaŋa Shala. Katere nda 'wərdə mbeli mbe, kave ɗafa nyi keveyi geva kaŋa 
Shala keveci keveci. Kadzeghe nda melɛ kwa tere tere masheke le tɛhwɛɗi, 
tsagha hwa Saba, kwa ghate ta hɛ mbe yayata tere ba'a hɛa gəsəkəa Shala 
Mahwətə ta n'yɛ. Ghena nyi ka gezeyi nda geva ke ka Israyɛl, mba nza hɛ kajive 
kajive. 

4Ma ghɛ nya teŋa nya 'ya ne, kewəbanyɛ tenza ŋkɛ, kwa nza ŋkɛ ne kewəbanyɛ 
Shala ta n'yɛ kwele ma ke kweci shala pɛtɛ. 

5Ya kwela nza ŋkɛ ne, wəndə shɛ kaŋate nda ghɛ we, kwa nza ŋkwa nya pelɛ 
ghweme le yɛ kwelea ŋkɛ shaŋe kambakɛ. 'Ya le ghəa ɗa ne, kezəzəte 'ya wərə 
'ya kaŋate nda ŋkwa kenza we, ama deke ŋkwa kedzeghe nda melɛ. 

6Yawa, pa na ghweneke ɗa nde caŋa caŋa nya keɗepe vɛsə mze kwa tere tere, 
mze kwa ghwə ghwə, mze kwa tɛawetɛa ba'a lɛ, nyi keɗepe tsa lekwesa kwa rafe 
rafe le kwa ghɛmɛ, le kwa ghɛmɛ kwa mimi mimi keɗema kakwa mede mede, 
ba'a nyi keɗepe rafe pa ta wəshi. Kamene slene hɛ jikə le yɛ ŋa ɗa ka caŋa caŋa, 
nyi tsehave Yiteyɛ ɗa David nyi mbe Zhɛrəzalɛm le nza le yɛ nyi te hɛɗia Zhəwda. 

7Mpəave ɗa sheghwəa lekeleke, vɛ ba'a ndakwela sawa pelɛ ghweme ta Liban. 
Nahe 'ya keɗepe tsape ɗepe mpə wəfe nyi pelɛ Liban mbelia ŋa. Kalə ka mene 
slene ta ɗa kakemane ŋa ŋa. 

8Zlaɓe hɛ kezha mpəave ɗa sheghwə kwele kwele, kwa nza ŋkɛ ghɛ nya teŋa 'ya 
ne, kewəbanyɛ tsape tenza ŋkɛ. 

9Ma 'ya le ŋa ɗa ne, kave nda ha 'ya ke ka mpə wəfe kakiləwə slibə gwəmsə 
ŋkwaŋe, tsagha kiləwəa megi perə, litrəa tɛ 800.000, tsagha ŋa n'yi.» 

10Ma ke Hiram, meghea ka Tir zhɛnete nda ke Salomon le rafe palepa: «Va nya 
nza Mahwətə kaɗe mbelia ŋkɛ nda veyi ŋa ŋkɛ kameghea nci.» 

11Nda mbeli katsa nda ŋ'wese ke Mahwətə, Shala ta ka Israyɛl, nya kepate yɛ 
ghweme le hɛɗi, kwa nza ŋkɛ nahe ŋkɛ kendeke nda wəzege ke David nya nza 
ntsehwele kwele kwele ve, le ghə ganyɛ ba'a keɗɛŋe ɗɛŋe, wərə ŋa nda ghɛ ke 
Mahwətə, tsagha ghɛ meghe kezha ghəa ŋkɛ. 

12Yawa, tsetsenya gɛ 'ya kaghwene ŋa nde caŋa caŋa kwetɛŋe nya keɗepemte 
slenea shɛ, Həwram-Abi. 

13Nde Tir ŋkɛ se laka yita, ama kande ya te wesle ŋkɛ laka meghekɛ nya 
kahwelefe ta Dan. Nahe ŋkɛ keɗepe vɛsə mze kwa tere tere, kwa gheme, kwa 
ghwə, lɛ, tsehe pelɛ, mene sheghwə. Nahe ŋkɛ keɗepe zhɛre yɛ zlave kakwa 
ghɛmɛ, kakwa gheme, kakwa ndereme ndereme ba'a kaleme pawa nyi slɛahe 
slɛahe perə. Nahe ŋkɛ keɗepe feɗe pɛtɛa wəshi nyi te'yɛwe mbeli ve. Katemene 
slene ŋkɛ zlaɓe le ka caŋa caŋa ta ŋa ba'a pɛtɛa mbeli nyi tsehave yiteyɛ ŋa, 
meghe David. 

14Ma laka ŋa ŋa bela ne, ghwenave n'yɛ ha, megi, n'yi ba'a tɛa rɛzɛŋe nyi gezete 
na. 

15Katelə ghen'yɛ kampə ŋa yayata wəfe nyi ɗe na pelɛ ghweme ta Liban, katefə 
ŋa hɛ ghen'yɛ kase jikə tehwepe dzeyi te yɛmə hwa'a kwa Jafa. Nda fə na se tagha 
kadzeme Zhɛrəzalɛm. 

16Pa Salomon ɓelate ka se se nyi mbe ka Israyɛl le nza, kala kwelea nci nya ɓelate 
yitenyɛ David. Pɛtɛ nci ne, 153.600. 

17Pa ntave ka fə wəshi 70.000, ka tsehe pelɛ pelɛ ghweme 80.000, ka newe slenea 
shɛ 3.600, kezha hi nza slene hwa mbeli. 

2 Wəshi nyi Mene Ka Meghe 3 

Ŋa ta ghɛa Shala 
(1 KMK 6.1-38) 

1Ntake Salomon ghate ŋa ta ghɛa Mahwətə mbe Zhɛrəzalɛm, pelɛ ghweme ta 
Moriya, tagha ncɛte nda geva Mahwətə ke yitenyɛ David. Nahe David kehite 
ŋkwa kaghate te ŋwela nya kalane ta Ornan, nde Zhɛbəs. 

2Te kwa bake ta hɛ, mbe kwa bake ta tere te kwa wəfaɗe ta va ta Salomon mbe 
meghe ghate slene ta ŋa ŋkwa ŋkɛ. 

3Wa nya tsetse dzeghete ghɛa Shala Salomon: mɛtre mahekenemsə biya ta ŋkɛ 
kadzeyi ŋwela, mɛtre meŋe bezlea ŋkɛ. 

4Ma dapa nya mɛ mɛa ŋkɛ ne, mɛtre meŋe kala bezlea ghɛ, ŋkwaŋemsə mɛtre 
kadzeme ghweme. Le mze kwa tere tere nya ganyɛ menete ŋkwa nya mbe hwəa 
ŋkɛ mbeli pɛtɛ. 

5Ma dzeme vare dewe ta kwete cɛ nya wəba hwa hɛ ne, sheghwəa vɛ nyi slapesla 
slapesla nyi kefi fi le mze kwa tere tere ganyɛ yaslapeyi mbeli, pa mbeli rafeyi yɛ 
pa ta slekea peha ba'a wəshi kala livə ɓɛhwɛ ɓɛhwɛ te. 

6Pa mbeli vərəzləte mbe hwəa shɛ le pelɛ nyi nza zləvə te hɛ. Ma mze kwa tere 
tere nyi mene slene nya mbeli le ne, se mbe Parvayim se hɛ. 

7Pa mbeli menaghe mze kwa tere tere kənəa yɛ za ta sheghwə, mɛa yɛ mɛ cɛ, 
dzeme vare yɛ dewe ba'a te gelembe nyi mɛa cɛ, pa mbeli tsasleyi ka shɛrəbɛŋe 
dzeme vare dewe. 

8Pa mbeli slave kwete bela ta cɛa shɛ nya heka mbeli kaŋkwa nya keveyi geva 
kaŋa Shala: kamɛtre meŋe bezlea ŋkɛ, kala nza ta ghɛa shɛ, mɛtre meŋe dzawa 
vi ta ŋkɛ. Kiləwə mze kwa tere tere 20.000 yamenehwe slene mbeli le kezha fi 
ŋkwa nya mbe hwə mbe hwə. 

9Ma kwesa kwa mze kwa tere tere nyi mene slene mbeli le ne, kagwəmsə mcɛfe 
kwa slibə ta bela ta kiləwə ɗaŋeɗa ta ŋkɛ. Pa le cɛ nyi pelɛ ghəa cɛ fimte mbeli le 
mze kwa tere tere. 

10Pa mbeli vɛsəte pa ta ka shɛrəbɛŋe bake le mze. Pa mbeli fiaghe mze kwa tere 
tere kənə kaveyi mbe ŋkwa nya keveyi geva kaŋa Shala tsape. 

11Ma ka shɛrəbɛŋe nyi ne, meslete hɛ, kwa ntsə kwa ntsə, teŋa ghəa nci kadzeki. 

12Yayata wəndəa nci bake bidzə kamɛtre bake ba'a gasle yite, kakwaɗe kwaɗe 
dewe ta ghɛ kwa ghate, nde bake ne, kakwaɗe ŋa kwete shɛrəbɛŋe. 

13Ma bidzəa ka shɛrəbɛŋea shɛhɛ ne, mɛtre meŋe tepele. Meslete nzanji hɛ te 
seɗa ta nci, dzekidze kema ta nci. 

14Pa mbeli tsate mayafe kakwa shɛanɛa kaverezlekɛ le kwa mede mede, kwa 
gheme ba'a kwa ghɛmɛ kwa mimi mimi, pa mbeli tsate pa ta ka shɛrəbɛŋe te. 

Yɛ selə kwa mze kwa tɛawetɛa le reghwetɛ 
(1 KMK 7.15-22) 

15Pa mbeli vɛsəte selə bake bebiyake kamɛtre meŋe mberefaŋeghəmbe, 
kamɓeyi te kema ta ghɛa Shala, ma pelɛ ghəa nci ne, pa kweci wəshi kala derə 
meghe kamɛtre bake gasle yite biya nci yitea ghweme. 

16Pa mbeli menete wəshi kala livə ɓɛhwɛ ɓɛhwɛ, veyi hɛ pelɛ ghəa seləa shɛhɛ. 
Kwa sebe ta ŋkɛ, pa mbeli menete wəshi kala yɛ ya ta kwakweme gwəmsə, 
ndɛaŋate hɛ te livəa shɛhɛ. 

17Pa mbeli mɓeyi selə nyighɛ mɛa ŋkwa kedzembe ghɛa Shala, laka bela kwa 
zeme kwete, laka bela kwa gwela kwete. Yakin heka nya te kwa zeme mbeli, 
Bowoz nya te kwa gwela. 

2 Wəshi nyi Mene Ka Meghe 4 

1Pa mbeli menete reghwetɛ le mze kwa tɛawetɛa, kamɛtre meŋe yayata bela ta 
ŋkɛ, kamɛtre mcɛfe ta ŋkɛ biya yite ghweme. 

Kwenə nya wəba le darawe nyi le mze kwa tɛawetɛa 
(1 KMK 7.23-26) 

2Pa mbeli menete darawe kwa taghele ghele kakwa mze kwa tɛawetɛa. Kamɛtre 
mcɛfe ŋkwa nya kwa hwəa ŋkɛ, bake mɛtre ba'a gasle yite dzeme yitea ghweme 
ba'a meŋe mcɛfeghəmbe dzasle ta ŋkɛ. 

3Ma dzeyi yitea mɛa ŋkɛ ne, dzasle mbeli rafemte le pa ta mcɛmcɛli. Bakemsə 
rafeyi mbeli te mɛtre kwetɛŋe, bake zəɗəa ŋkɛ. Zlaɓe kanya kwetɛŋe menete 
rafea shɛhɛ le darawe. 

4Pelɛ mcɛmcɛli nyi vɛsəte mbeli le mze kwa tɛawetɛa meŋe bakeghəmbe ntareyi 
kwenə nya wəba mbeli: mahekene mcɛmcɛli nyi kenewe ŋkwa nya laka bela 
kwa gwela, mahekene nyi laka pəkwə ta veci, mahekene nyi laka ŋkwa nya laka 
bela kwa zeme, mahekene nyi laka ŋkwa kesame ta veci, kadzembe yitere 
darawe zeweve ta nci pɛtɛ. 

5Ma deɓedea mɛa ŋkɛ ne, deghese kwa gwəmsə ta bela ta mɛtre. Nahe pəkələa 
nci kenza kala ghwə ta gatawəfa. Wərə ŋkɛ kakelete yɛmə kalitrə gwəmsə ba'a 
bakemsə. 

6Pa mbeli vɛsəte kwenə kwa mze kwa tɛawetɛa meŋe. Kabeteyi mcɛfe laka bela 
kwa zeme ta ghɛa Shala ba'a mcɛfe laka bela kwa gwela, kezha yaɓe geva: kwa 
hɛ pɛ wəshi keseɗa kedzeghe melɛ tere tere mbeli. Ma yɛmə ya kwa kwenə nya 
wəba ne, kezha yaɓe geva ta ka dzeghe Shala. 

Sləa wəshi mze 
(1 KMK 7.40-51) 

7Pa mbeli menete wəshi kentare paterela meŋe kakwa mze kwa tere tere, kala 
nya kegezeke geva, kabeteyi mbe cɛ kwa wəba ta ghɛa Shala, mcɛfe laka bela 
kwa zeme meŋe laka bela kwa gwela. 

8Pa mbeli menete tabele meŋe, kabeteyi mbe cɛ nya wəba shɛ perə, mcɛfe laka 
bela kwa zeme, mcɛfe laka bela kwa gwela. Pa mbeli menete helape keyisə ŋkwa 
gwəmsə kakwa mze kwa tere tere. 

9Pa mbeli slave ŋwela kezha ka dzeghe Shala, tsagha kwete ŋwela kewəbanyɛ 
nya meneyi yɛ gelembe mɛ, pa mbeli fiaghe mze kwa ghwə ghwə kənəa 
gelembea shɛhɛ. 

10Ma kwenə nya wəba nya taghele ghele ne, laka bela kwa zeme veyi mbeli mbe 
ghɛa Shala, takwa yitea mejikə ta cɛ laka bela kwa zeme kala wəsə kedzeyi laka 
same ta veci. 

11Ma kwa menemte yɛ 'yɛmbe kefə pəsəɗə, yɛ pɛlə ba'a yɛ helape keyisə ŋkwa 
Hiram ne, nahe ŋkɛ kekiɗimte mene wəshi nyi 'yɛwete meghe Salomon ve kezha 
ghɛa Shala: 

12Selə bake, wəshi bake kala derə meghe kave pelɛ ghəa yɛ selə, wəshi bake kala 
zamba kave kənəa derə meghe nyi pelɛ ghəa yɛ selə, 

13wəshi gwəmsə wəfaɗe kala yɛ ya ta kwakweme hwepeyi mbeli pelɛ te zamba, 
bake zəɗəa ŋkɛ te yayata zamba kezha zaɗekɛ pəli nyi bake nyighɛ. 

14Pa ŋkɛ menete yɛ ŋkwa keve wəshi le yɛ darawe kezha ve te, 

15pa kwenə kewəbanyɛ kakwa taghele ghele, 

12 mcɛmcɛli nyi kekele kwenəa shɛ, 

16yɛ 'yɛmbe kefə pəsəɗə, yɛ pɛlə ba'a lɛ kwa njaŋa ŋa kezha kele sli. Pɛtɛa wəshi 
nyi menete nyi Həwram-Abi kezha ghɛa Mahwətə, kala nya gezete nda Salomon 
ne, nahe hɛ kenza kamze kwa ghwə ghwə nyi shɛanɛa shɛanɛa. 

17Kwa zlərəa hələa Zhəwrdɛŋe te ŋkwa nya nza rekɛ ghene vɛsəte hɛ meghe, 
kwelɛ yɛ meleme ta Səwkot le Serɛdata. 

18Pa Salomon menete wəshi nyi kwele kwele nya ɗema mbeli keɗepete ɗaŋeɗa 
ta mze kwa tɛawetɛa nyi menete hɛ ŋkɛ le. 

19Nahe Salomon kemenete kweci wəshi kwa mze kwa tere tere nyi kenza wərə 
kezha ghɛa Shala: reghwetɛa 'wərdə le mze kwa tere tere, yɛ tabele nyi bete ɗafa 
nyi ve nda mbeli ke Shala kawəsə gəmə, 

20Wəshi keve paterela ba'a yɛ paterela ta nci nyi nza ghwə katse kwa hɛ kwa 
kema ta cɛ nya keveyi geva tekeleke tsape kala ghena nya kegezete geva, kamze 
kwa tere tere nya slɛfe slɛfe, 

21yɛ ghwə ta wəfe, yɛ paterela, yɛ mekese kezha wəshi keve paterela, le mze kwa 
tere tere nya ganyɛ ma, 

22wəshi kepesle ghwə kwa yɛ paterela, yɛ helape keyisə ŋkwa, yɛ zlerekwe, yɛ 
dəghwə, kamze kwa tere tere nya wɛŋe, yɛ gelembea ghɛa Shala, pa le nyi mbe 
mbe mɛa ŋkwa nya keveyi geva tekeleke tsape ba'a ŋa cɛ nya wəba, kamze kwa 
tere tere. 

2 Wəshi nyi Mene Ka Meghe 5 

1Ma kwa nahemte ŋa ta ghɛa Mahwətə Salomon ne, pa fəke wəshi nyi veyi nda 
David yitenyɛ tekeleke ke Mahwətə, mze kwa ghwə ghwə, mze kwa tere tere, 
ba'a kweci wəshi keghə keghə, pa beteyi hɛ mbe cɛ kebete wəshi nyi nza zləvə 
te hɛ ta ghɛa Shala. 

Ve ta səndəkwəa jikə geva mbe ghɛa Shala 
(1 KMK 8.1-13) 

2Ma vəa ŋkwa shɛ ne, pa meghe Salomon hekakɛ mbelia jama ta ka Israyɛl, mbeli 
nyi te ghəa hwelefe, mbeli nyi jama jama kepelə kepelə kezha tsene mbe 
Zhɛrəzalɛm kakele səndəkwəa jikə geva Shala Mahwətə se mbe meleme ta 
David, nya heka mbeli kaSiyon, kadzembe ghɛa Shala. 

3Pɛtɛa ka Israyɛl ketsenete geva yitea meghe kezha gəsəkəa tere kwa 
mberefaŋe. 

4Pa mbelia jama ta ka Israyɛl beghakɛ ka Lɛvi nyi kekele səndəkwəa jikə geva ta 
Shala. 

5Ka dzeghe Shala le ka Lɛvi ka kele səndəkwə zlaɓe le cɛ lekwesa kebegeme geva 
perə, le wəshi nyi keveyi geva kaŋa Shala mbe. 

6Pa meghe Salomon ba'a jikə ta ka Israyɛl nyi ketsenete geva yite te kema ta 
səndəkwə dzeghekɛ melɛ le timɛti ba'a mcɛmcɛli kwele kwele, kaɓelate hɛ 
wəndə kaɗepete tiɗiɗi we. 

7Ma kwa sebe ta ŋkɛ ne, pa ka dzeghe Shala veyi səndəkwə te ŋkwa nya tarete 
mbeli kezha gheŋkɛ, mbe cɛ nya heka mbeli kaŋkwa nya keveyi geva kaŋa Shala 
tsape, mbeyitere bidzəa ka shɛrəbɛŋe. 

8Meslete bidzəa ka shɛrəbɛŋe kənəa ŋkwa nya tareyi nda mbeli ke səndəkwə, 
kezha dəpə geva kənəa səndəkwə le yɛ geta nyi kele mbeli te. 

9Bebiyake geta shɛhɛ. Kanakɛ kwa miɗi ta nci mbeli keɗema wəndə kenza kwelɛ 
yɛ səndəkwə le ŋkwa kedzembe cɛ we, ama kanakɛ wəndə pelɛke te ŋwela we. 
Mba hɛ te ŋkwa shɛ pa ɓeshi. 

10Deke pelɛ kwa slapesla bake ya kwa səndəkwə, nyi beteyi Moyize kwa. Pelɛ 
kwa slapesla nyi kemave ŋkɛ pelɛ ghweme ta Horɛb, kwa menete jikə geva ta 
Mahwətə le ka Israyɛl kwa sebe ta nya fəakave hɛ ŋkɛ mbe Ɛzhipte. 

11Pa ka dzeghe Shala shavenji mbe ŋkwa nya keveyi geva kaŋa Shala. Pɛtɛa ka 
dzeghe Shala nyi tagha ne, nahe hɛ keyaɓemte geva, kese mbeli kaɓela nza ta 
wəvəsəa nci we. 

12Nde Lɛvi nya ketsa wəshi, Asaf, Hɛman, Yedəwtəwn, le yɛ ŋwalea nci ba'a 
kweci mbelia nci nyi kwa yita ta nci, mbe lekwesa kwa slɛfeslɛ hɛ. Meslete hɛ le 
yɛ gwalɛaŋe, yɛ gagera ba'a ŋgwəleŋə laka bela kesame ta veci sha reghwetɛ. 
Tagha yitea hɛ ne, gwəmsə ba'a bakemsə kweci ka dzeghe Shala nyi keɗepe vɛ 
veke. 

13Pa ka vɛ tereme ba'a ka gha cimə gakate gaka kanya kwetɛŋe kezha tsahe ba'a 
kezha ve zləvə te Mahwətə. Ma kwa ghate geva cimə zlaɓe le yɛ gaka ta tereme, 
yɛ gwalɛaŋe ba'a kweci wəshi ketsa keghə keghə: «Tsahe ɓəmə Mahwətə, kwa 
nza ŋkɛ ganyɛke ŋkɛ, kakiɗi ɗe ta ŋkɛ we.» Pa meləkwə ləkwə viɗikɛ ghɛa Shala, 
ghɛa Mahwətə. 

14Kashɛ ka dzeghe Shala mene slene ta nci va meləkwə ləkwəa shɛ we, kwa nza 
ŋkɛ zləvəa Mahwətə nya tagha hwa hɛ nde viɗikɛ ghɛa Shala. 

2 Wəshi nyi Mene Ka Meghe 6 

1Ma ke Salomon tsate lewela: «Mahwətə, gha nde zəzəte kanza mbe ŋkwa nya 
zhikwətəkwə təkwə. 

2Nahe 'ya keŋate ŋa ghɛ kendeɗenyɛ, wərə na kanza mbe kaghala ghala!» 

Ghena ta Salomon kezha ghwene ta ghɛa Shala 
(1 KMK 8.14-21) 

3Pɛtɛ ka Israyɛl nyi tsenete geva satenji meslete. Pa meghe Salomon zhɛreghe 
geva laka hɛ, pa wəpikɛ hɛ. 

4Ma ke: «Hana 'ya sha Mahwətə, Shala ta ka Israyɛl! Gheŋkɛ le ghəa ŋkɛ nde 
viɗikɛ ghena nya meɗeyi nda ŋkɛ ke yiteyɛ ɗa David kwa geze ŋkɛ: 

5‹Se te veci nya fəakave mbelia ɗa 'ya shave mbe Ɛzhipte ne, kentave meleme 'ya 
kwetɛŋe hwa meleme ta pɛtɛa ka Israyɛl kezha ŋate ɗa ghɛ mbe kancɛ nza ta ɗa 
hwa hɛ we ba'a kentave wəndə 'ya kameghea ka Israyɛl, mbelia ɗa we. 

6Ama nahe 'ya kentave Zhɛrəzalɛm kezha nza slə mbe, nahe 'ya kentave ŋa, gha, 
David, kezha mene meghe te ka Israyɛl, mbelia ɗa.› 

7Nahe yiteyɛ ɗa David kezəzəte kaŋa ghɛ kezha sləa Mahwətə, Shala ta ka 
Israyɛl. 

8Ama ma ke Mahwətə shɛ: ‹Nahe na kezəzəte tsape tsape kezha ŋate ɗa ghɛ. 

9Ama gha nde teŋa ghɛa shɛ we, wəzege ta ŋa. Kaganda ne, wəzege ta ŋa nya 
yake na nde teŋa ɗa ghɛa shɛ!› 

10Tsetse, kalə Salomon le geze ta ŋkɛ mbe kema, na Mahwətə keghereŋe te meɗe 
mɛa ŋkɛ: 'ya ya te ŋkwa yiteyɛ ɗa David pelɛ pasla ta meghea ka Israyɛl, kala nya 
gezete Mahwətə, nahe 'ya keŋate ghɛ nya keveyi geva tekeleke kezha Mahwətə, 
Shala ta ka Israyɛl. 

11Nahe 'ya keveyi səndəkwə nya nza jikə geva nya menete Mahwətə le ka Israyɛl 
kwa.» 

Səkwə ghə ta Salomon nya wəba 
(1 KMK 8.22-53) 

12Ma kwa sebe ta ŋkɛ ne, pa meghe slete kwa kema ta reghwetɛa Mahwətə, kwa 
kema ta pɛtɛa ka Israyɛl nyi ketsenete geva, pa kafete dzeve yitea ghweme kezha 
səkwə ghə. 

13Nahe Salomon kemenete pasla le mze kwa tɛawetɛa nya veyi mbeli te tepe ghɛ. 
Bezlea ŋkɛ ne mɛtre bake pa gasle yite, tsagha bela pɛtɛ, biya ta ŋkɛ yite ghweme 
ne, mɛtre pa gasle yite. Tarame Salomon dzeme pelɛ ba'a gwəɗəŋənyɛ te kema 
ta ka Israyɛl nyi ketsenete geva pɛtɛ. Pa kafete dzeve yitea ghweme kasəkwə 
ghə. 

14Ma ke: «Mahwətə, Shala ta ka Israyɛl, kwete Shala shɛ kala gha we, ya pelɛ 
ghweme ya kwake te hɛɗi. Mbanyɛ ghena ta jikə geva ta mbeli le gha yitea ghəa 
ŋa nya menete na le ka mene slene ta ŋa, nahe na kese dɛŋe dɛŋe te jikə geva ta 
ŋa laka hɛ, vəa ŋkwa nya nza hɛ kahawe va gha le pɛtɛa wənəa nci. 

15Nahe na kemenete nda ke nde mene slene ta ŋa David, yiteyɛ ɗa, wəsə nya 
meɗeyi nda na. E'e, ma wəsə nya gezete nda na ne, nahe na keyipəyi kwa le ghəa 
ŋa ɓeshi. 

16Yawa, ma tsetsenya gɛ, Mahwətə, Shala ta ka Israyɛl, yipəte ghena shɛ kala nya 
meɗeyi nda na ke nde mene slene ta ŋa David, yiteyɛ ɗa, kwa geze na shɛ: Ma 
keyate dzeghwa ta nci hwelefe ta ŋa kayɛ fete yitea wəsə mahalegəa ɗa ne, kala 
nya menete na, gha le ghəa ŋa ne, fəyitekeghə geze ŋa 'ya katenza wəndəa nci 
kameghea ka Israyɛl kwa sebe ta ŋa. 

17Tsetsenya gɛ Mahwətə, Shala ta ka Israyɛl, yipəyi meɗe mɛa ŋa kwa kala nya 
meɗeyi nda na ke nde mene slene ta ŋa David! 

18Ama kanzate nza Shala kaganda hwa mbeli kwake te hɛɗi na? Ŋkwa nya pelɛ 
ghweme ya tsema wəba ta ŋkɛ ne, shaŋe kazereghete! Keɓɛhwɛ mbarave ghɛ 
nya ŋate nya 'ya wəka? 

19Ya ma gɛ, Shala Mahwətə ta ɗa, zhɛrete geva laka 'ya, fate səkwə ghə ta nde 
mene slene ta ŋa le gwedə, kaganda ne, fate heka nya heka ŋa 'ya. 

20Pelemte ntsə ta ŋa! Zəzəte ghɛ nya kawəsə ganyɛ veci le viɗi, kwa nza ŋkɛ 
kaŋkwa nya gezete na ne, kateve sləa ŋa te ŋkɛ. Fate səkwə ghə nya səkwə 'ya te 
ŋkwa nya. 

21Fate heka ta ɗa ba'a heka ta ka Israyɛl, mbelia ŋa, kenza ghen'yɛ kasəkwə ŋa 
te ŋkwa nya. Fate səkwə ta n'yɛ, Mahwətə, pelɛ ghweme, te ŋkwa nya nza na. 
Fate səkwə ta n'yɛ ba'a kelemte n'yɛ te wənə. 

22Ma kekeleke wəndə nya kebezemte nda ghena ke nde ghedəkwəa ŋkɛ mbeli 
ne, wərə mbeli kaŋka wəndə shɛ kadzeyitea fela kwa ndiremi. Ma kese ŋkɛ 
kazemte fela teke mbe kema ta reghwetɛ ki ghɛa ŋa nya ne, 

23ma gha nya pelɛ ghweme gɛ, ŋkate sleme yite, se nehemte ghwə kwelɛ ka mene 
slene ta ŋa, kezha 'yɛ wəndə nya nza fete ve mbeli ba'a kezha ɗepete mbeli 
kaɗema fete va wəndə nya tiɗiɗi. 

24Ma keɗate ka Israyɛl ka ghema ta nci kwa yɛtema ŋa fete hɛ, ma kegeze hɛ ŋa 
n'yɛ fete ke hɛ sha gha ne, kenza hɛ katsahe ŋa, kenza hɛ kasəkwə ŋa le gwedə 
teke ki ghɛa ŋa nya, 

25ma gha nya pelɛ ghweme gɛ, ŋkate sleme yite, kelemte nda beze ghena ta nci 
te wənə ke hɛ ba'a pa na ndeke nda hɛɗia nci nya ndeke nda na ke ka shihɛ nci 
kaghate ba'a ke hɛ le ghəa nci, kwa nza hɛ kambelia ŋa. 

26Keɗema keŋzlete geva ŋkwa nya pelɛ ghweme kaɗema va kame va nya yɛtema 
ŋa fete ka Israyɛl ne, ma kezhɛreke geva hɛ kase teke te ŋkwa nya kasəkwə ŋa, 
kenza hɛ katsahe ŋa, kashifə ghəa nci, va nya vate ndiremi na te hɛ, 

27ma gha nya pelɛ ghweme gɛ, ŋkate sleme yite ba'a pa na kelemte nda beze 
ghena ta nci te wənə ke hɛ, kwa nza ŋkɛ ka mene slene ta ŋa hɛ, mbelia ŋa hɛ. Za 
ma ɓiyitsa ne, tekete nda ke hɛ kezha ɗepete dzeghwa megela, ɓiyitsa ne, me nda 
va ke hɛɗi nya kaŋa ŋa nya, nya ndeke nda nya na ke hɛ kawəsə kezeme ghɛ. 

28Ma keme ma te hɛ keɗema ba, keghwelenyɛ ha keɗema kezhɛrenji hɛ 
kawəbəghə, ma kese dzale keɗema zhamaya kwele kwele, ma kenza ka ghema 
ta nci kasa nda yaka ke ka Israyɛl kase hwa'a mbe meleme ta nci nyi nza berete 
mbe, ya nyama nyama ta ndiremi keɗema zereghwe nya kemenete geva ne, 

29ma kedzeghəa kwete wəndə keɗema ka Israyɛl, mbelia ŋa yaka nyi jama jama 
ne, ma kenza hɛ kasəkwə le mpi dzeve laka ghɛ nya, kwa sletete dzeve ta nci hɛ 
yitea ghweme, 

30ma gha nya kenza pelɛ ghweme le nza ta ŋa, veyite sleme yite, kelemte nda fete 
ta nci te wənəa ŋa ke hɛ, pa na kamene nda ke yayata nci kala dzeghwa ta ŋkɛ, 
kwa nza ŋkɛ nahe na keɗepe wənəa ŋkɛ. Kwa nza ŋkɛ gha kwetɛŋe ŋa nde ɗepe 
wənəa mbeli. 

31Menete tsagha nda nza ka Israyɛl kadzeghwate dzeghwa kala nya zəzə na, ma 
tsagha ne, kahawe hɛ va gha keveci keveci, kala yayata və nya nza hɛ te hɛɗi nya 
ndeke nda nya na ke ka shihɛ n'yɛ. 

32Ma kese mentiɓə te hɛɗi nya cakeɗake, nya keɗema kande Israyɛl, mbelia ŋa, 
kasəkwə ŋa ki ghɛ nya kwa fate zləvəa sləa ŋa ŋkɛ ba'a berete nya mene slene 
na le, 

33ma gha gɛ, Mahwətə, gha nya pelɛ ghweme le nza ta ŋa, veyite sleme yite, 
ndeke nda wəsə nya 'yɛwete ŋkɛ. Kala nya nda nza mbeli nyi te hɛɗi pɛtɛ 
kaɗepete ŋa, nda teteke hawe hɛ va gha kala ka Israyɛl, mbelia ŋa nyi kehawe va 
gha, kateɗepete hɛ kaganda nza ghɛ nya ŋate ŋa 'ya, na keveyi geva kaŋa ŋa. 

34Ma kelə ka Israyɛl kampa le ka ghema ta nci, kala ghena nya gezave nda na ke 
hɛ, ma kezhɛrete geva hɛ laka meleme nya ntave nya na ba'a laka ghɛ nya ŋate 
ŋa nya 'ya, ma kenza hɛ kasəkwə ghə yitea gha, 

35veyite sleme yite pelɛ ghweme na, fate səkwə ghə le mpi dzeve ta nci, se 
kakemane hɛ. 

36Ma kefatema ŋa ghena ka Israyɛl, kwa nza ŋkɛ, wəndə shɛ ya kwetɛŋe nya 
keɗema kamene jaɗafa tɛape we, nda kwete katehwepe wənə na va hɛ, katepele 
nda hɛ na ke ka ghema ta nci kakese hɛ kaka mavashi kalə te hɛɗia nci nya 
dekwede keɗema nya cakeɗa. 

37Ma te hɛɗi nya nza hɛ kaka mavashi ne, pa hɛ zəzəve ghena, mpiyi ŋa dzeve 
ba'a səkwəte ŋa, ma ke hɛ gezete: Nahe ghen'yɛ kebezemte ŋa ghena, jaɗafa 
yamenete ghen'yɛ, nahe fete kekeseve n'yɛ ke hɛ ne, 

38ma kezhɛreke geva hɛ sha gha le wənəa nci pɛtɛ ba'a mehele ta nci pɛtɛ kwa 
nza hɛ kaka mavashi, ma kesəkwəte ŋa hɛ laka hɛɗi nya ndeke nda nya na ke ka 
shihɛ nci, laka meleme nya ntave na, laka cɛ nya ŋate ŋa nya 'ya, 

39ma gha gɛ, nya pelɛ ghweme le nza ta ŋa, veyite sleme yite, fate səkwə le mpi 
dzeve ta nci, se kemanakɛ hɛ ba'a pa na kelemte nda jaɗafa nya menete ŋa hɛ te 
wənə. 

40Shala ta ɗa, pelemte ntsə ta ŋa! Veyite sleme yitea səkwə nya səkwə nya 'ya te 
ŋkwa nya tsetsenya. 

41Ma tsetsenya, Shala Mahwətə, beghakɛ səndəkwə nya keveyi geva kaŋa ŋa 
kadzete ŋkwa nya nza berete ta ŋa te, nde kanza te ŋkwa nya kehite geva kezha 
zhɛne mpi na te. Pa ka dzeghe Shala ta ŋa nyi, Shala Mahwətə seɗete mbele ŋkwa 

ta ŋa kala nya seɗe lekwesa ta nci hɛ. Pa mbelia ŋa ncɛte zlama ta nci le zeɗe nza 
ta nci. 

42Shala Mahwətə, tsəkwəmtema meghe nya ntave na na ma, zəzəte wəshi ganjia 
ŋa nyi menete nda na ke nde mene slene ta ŋa David.» 

2 Wəshi nyi Mene Ka Meghe 7 

Melɛ nyi dzeghekɛ nda mbeli ke Mahwətə 
(1 KMK 8.62-66) 

1Ma kwa kiɗimte səkwə ghə nya Salomon ne, pa ghwə sawa pelɛ ghweme ba'a 
teremte wəshi melɛ kwa tere tere ba'a ŋa jikə ta mbeli pɛtɛ, pa kwelea Mahwətə 
viɗikɛ ŋkwa nya mbe ghɛa Shala. 

2Kashɛ ka dzeghe Shala dzembe ghɛa Shala, va nya viɗikɛ ŋkɛ zləvəa Mahwətə 
we. 

3Nahe pɛtɛa ka Israyɛl nyi tagha kenakɛ ghwə kasawa pelɛ ghweme ba'a zləvəa 
Mahwətə kaɓele mbe ghɛa ŋkɛ. Taghanyɛ ne, gwegwəɗəŋə hɛ ntiŋə ghə mbe 
hɛɗi te diɓere, kezha hawe ba'a kezha tsahe Mahwətə yitea ganyɛa ŋkɛ ba'a ɗe 
ta ŋkɛ nya ɗema ghala kwa. 

4Pa meghe le mbeli pɛtɛ dzeghekɛ melɛ kazləvəa Mahwətə. 

5Pa hɛ slamte ghə te sləa te mcɛmcɛli 22.000, yɛ timɛti le kwi 120.000 kezha 
ghwene ghɛa Shala. 

6Te ŋkwa slene ta nci ka dzeghe Shala. Ma Lɛvi ne, mbe tsa wəshi nyi menete 
David kaveyi kaŋa Mahwətə hɛ. Katsahe Mahwətə hɛ yitea ɗe ta ŋkɛ nya ɗema 
ghala kwa, kala cimə nyi tekave nda David ke hɛ. Kwa kema ta nci ka dzeghe 
Shala kavɛ tereme. Pɛtɛ ka Israyɛl satenji meslete. 

7Pa Salomon veyi ŋwela nya kwa kema ta ghɛa Mahwətə tekeleke kaŋa Shala. 
Kwa nza ŋkɛ, ma reghwetɛ mze kwa tɛawetɛa nya menete Salomon ne, kakelete 
wəshi melɛ nyi te vecia shɛ we, pelɛke te ŋwela shɛ dzeghekɛ melɛ kwa tere tere 
Salomon, wəshi gəmə nyi le wəshi kwa wəza wəza ba'a merege nyi te melɛa jikə 
geva ta mbeli pɛtɛ. 

8Ma mbe vəa shɛnyɛ ne, pa ŋkɛ menete gəsəkəa ghwəli jikə le ka Israyɛl nyi 
ketsenete geva kwele kwele: se te yayata ŋkwa se hɛ, se mbe Lebo-Hamat nya 
laka bela kwa gwela hwa'a hələa Ɛzhipte nya laka bela kwa zeme. 

9Pa mbeli menete tsene nya wəba te kwa deghese ta hɛa gəsəkə, kwa nza ŋkɛ, 
gəsəkəa reghwetɛ yamene mbeli nda jivenyɛ hɛ mberefaŋe. Kwa sebe ta ŋkɛ, pa 
gəsəkə le ghəa ŋkɛ menete hɛ mberefaŋe. 

10Ma te kwa bakemsə mahekeneghəmbe ta hɛ mbe tere kwa mberefaŋe ne, pa 
meghe pelakɛ mbeli kalə sha ghɛa nci. Cape hɛ sha ghɛ pɛtɛa nci le zlama ba'a 

farefa ta wənə, kwa nza ŋkɛ nahe Mahwətə kencɛte nda ganyɛa ŋkɛ laka David, 
laka Salomon ba'a ka Israyɛl, mbelia ŋkɛ. 

Kwa bake ta Mahwətə kancɛ nda geva ke Salomon 
(1 KMK 9.1-9; 2 WMKM 1.7-12) 

11Ma kwa nahemte ŋa ta ghɛa Mahwətə le ghɛa meghea ŋkɛ Salomon, ma kwa 
himte wəshi nyi nakɛ ŋkɛ megela kamene ki ghɛ nyi bake nyi ne, 

12pa Mahwətə ncɛte nda geva heviɗi, ma ke shɛ: «Nahe 'ya kefate səkwə ghə ta 
ŋa. Nahe 'ya kentave ŋkwa nya kezha dzeghe ɗa melɛ mbeli te. 

13Banda ta ŋkɛ, pa 'ya ŋzlete ŋkwa kedzeme yitea ghweme kaɗema va kazhɛne 
kame, keɗema ne, pa gezete nda ke yɛ dzale kave ɗa te hɛɗi, keɗema ɓiyitsa ne, 
pa 'ya ghweneke ba kadzeghəa mbelia ɗa: 

14ma kesəkwə ɗa mbelia ɗa le shifə ghə, mbeli nyi vate sləa ɗa 'ya te hɛ, ma kenza 
ka Israyɛl kazele ɗa kwa sərəakɛ nza kwa ndiremi hɛ, 'ya, pelɛ ghweme, kave 
sleme 'ya yite, kakelemte beze ghena ta nci 'ya te wənə ke hɛ ba'a kakeseyi hɛɗia 
nci 'ya megela. 

15Se tsetsenyanyɛ, kapele ntsə ta ɗa 'ya. Kateve sleme 'ya yitea səkwə ghə nya 
səkwə ɗa mbeli ki ghɛa nya. 

16'Ya nde ntave, 'ya nde veyi tekeleke yitea ncɛ nza ta ɗa kaghala ghala hwa 
gheyɛ. Katenewe ghweme 'ya te, keveci keveci le ganyɛa mehele laka gheyɛ. 

17Ma gha gɛ, ma kenza na kadzeghwa kwa kema ta ɗa kala yiteyɛ ŋa David, ma 
kenza na kamene wəshi nyi geze ŋa 'ya pɛtɛ, ma kenza na kayɛ fete yitea wəshi 
mahalegəa ɗa ba'a nyi gezave ŋa 'ya, 

18ɗepete pɛtɛ ve ŋa berete ta meghe 'ya, kala jikə geva nya menete ghen'yɛ le 
yiteyɛ ŋa David kwa gezete nda 'ya: keveci keveci tenza kwete hwa ŋwalea ŋa 
kwetere wəmbəa ŋa, kameghea mbelia ɗa, ka Israyɛl. 

19Ma kezhɛrave ɗa wəmbə yɛ ne, ma kepeleyite se yɛ yitea wəshi mahalegəa ɗa 
ba'a ghena nyi gezeke ŋayɛ 'ya, ma kenza yɛ kahawe va kweci shala, kagwəɗəŋə 
kwa kema ta nci, 

20Kateŋkamte ŋayɛ 'ya te hɛɗi nya ndeke ŋayɛ nya 'ya, kateneghamte ghɛa ɗa 
nya ŋate nya 'ya kazləvəa ɗa cakeɗake le 'ya. Ma tsagha ne, mbeli pɛtɛ kateyiɗə 
ka Israyɛl ba'a kaŋ'wəshi hɛ. 

21Ma kadzeyi mbeli vare ghɛa Shala nya wəba nya ghalanza ne, kala meŋele 
newe hɛ, ntake hɛ kageze: ‹Wa raberə nda menete nda wəsə nya Mahwətə ke 
hɛɗi nya le ghɛa ŋkɛ nya wa?› 

22Ma ke mbeli sha tezhɛne nda ke hɛ: ‹Va nya sərəakɛ Mahwətə ka Israyɛl, Shala 
ta ka shihɛ nci, nya kekelakave hɛ mbe Ɛzhipte. Mahwətə nde vate ndiremi nyi 
pɛtɛ te hɛ va nya nza hɛ kahawe va kweci shala.›» 

2 Wəshi nyi Mene Ka Meghe 8 

Kweci slene nyi menete Salomon keghə keghə 
(1 KMK 9.10-28) 

1Kwetere wəmbəa va bakemsə ne, pa Salomon nahemte ŋa ta ghɛa Mahwətə 
ba'a ghɛa meghe. 

2Pa ŋkɛ zhɛne kaŋate meleme nyi ndeke nda Hiram, pa fəyi ka Israyɛl mbe hɛ le 
nza ta nci. 

3Kwa sebe ta ŋkɛ, pa ŋkɛ lə kezha ha nda mpa ke meleme ta Hamat-Soba, pa 
kelehwe ŋkɛ. 

4Pa ŋkɛ ŋate Tadmor, laka ŋkwa nya te ɓerama, kala kweci meleme nyi ŋeŋate 
ŋkɛ laka hɛɗia Hamat kezha bete wəshi kezemea ŋkɛ. 

5Pa ŋkɛ ŋate Bɛt-Horon nya pelɛ ghəa ŋkwa ba'a Bɛt-Horon nya kwake kwake, 
meleme nyi le berete, nyi dzasle kwa zli ba'a nyi ŋzlete degha ta nci mbeli le 
gelembe nyi nza wəshi keŋzle te hɛ, 

6tsagha Ba'alat ba'a pɛtɛa meleme nyi bete wəshi kezemea ŋkɛ ŋkɛ mbe, nyi 
ghereŋe wəmata gədəwəa ŋkɛ ŋkɛ mbe ba'a nyi bete gədəwə ŋkɛ mbe. Pa ŋate 
kweci ŋkwa nyi zəzəte ŋkɛ mbe Zhɛrəzalɛm, pelɛ ghweme ta Liban ba'a te yayata 
ŋkwa nya te hɛɗia meghea ŋkɛ pɛtɛ. 

7Le kweci ka Hɛt, ka Amor, ka Pɛrɛs, ka Hava ba'a ka Zhɛbəs nyi ketene te hɛɗia 
ŋkɛ, geze ta ŋkɛ, mbeli nyi keɗema kaka Israyɛl. 

8Ma nda nza hɛ mba tagha ne, va nya ɗema ka Israyɛl kezamte hɛ. Ke ghenci 
ndeke nda kweci slene Salomon le berete, mba hɛ kamene slene shɛ pa ɓeshi. 

9Ama kendeke nda slene mava Salomon ke kwete hwa ka Israyɛl we. Pa veyi hɛ 
kaka sewajɛ kempa nyi jama jama, kaka zleɗe wəmata gədəwə ba'a kaka zleɗe 
gədəwə. 

10Wa nyi mbeli nyi ntave mbeli kanza te ghəa mbelia jama ta meghe Salomon 
nyi: gwəmsə bake ba'a mcɛfemsə mbeli nyi te ghəa ka mene slene. 

11Laka ghena nya gezeke Salomon, ntəŋə male ta ŋkɛ nya kawəzha ta Farawon 
shave mbe meleme ta David, kantishɛ nda ki ghɛ nya ŋate nda mbeli. Ma ke 
meghe: Ya male ta ɗa nde ne, kanza nde ki ghɛa David meghea ka Israyɛl we, kwa 
nza ŋkɛ ma ŋkwa nyi veyi geva səndəkwəa Mahwətə te ne, nahe hɛ keveyi geva 
tekeleke kaŋa Shala. 

12Se te vecia shɛ ne, pa Salomon dzeghekɛ nda melɛ kwa tere tere ke Mahwətə 
te reghwetɛ nya ŋate ŋkɛ te kema ta ŋkwa nya mɛa ta ghɛa Shala. 

13Kala ghena nya hwepeyi Moyize kezha veci nya kentave geva tekeleke, pa yɛ 
dzeghekɛ melɛ te veci kezhɛne mpi, te kwa ghate ta hɛ mbe tere, ba'a te vecia 

gəsəkə nyi jama jama mahekene mbe va, ŋa ɗafa kwalekwala, ŋa Pantekote ba'a 
ŋa ghwəli. 

14Pa Salomon yipəyi ghena nyi se yitenyɛ David kamene kwa, kaveyi ka dzeghe 
Shala te slene ta nci nyi mene hɛ keveci keveci, pa ka Lɛvi nyi ketsahe Shala 
keveci keveci kadzeyitea ka dzeghe Shala mbe slene ta nci ba'a ka ya degha kala 
wəvəsəa nci mɛa yayata degha. Nya ghena nya gezeke David, wəndəa Shala. 

15Kezlakemte hweŋkwa nyi ncɛte nda David ke ka dzeghe Shala le ka Lɛvi mbeli 
ya kwetɛŋe we, ya te ghəa wəshi nyi nza zləvə te hɛ. 

16Pɛtɛ slene nyi zəzəte Salomon kamene keyipəte geva, se te gha shihəa ŋa ta 
ghɛa Shala hwa'a te kwa keɗaŋe ta slene ta ŋkɛ: kendeɗenyɛ ghɛa Mahwətəa shɛ 
fate fate. 

17Cape Salomon kadzembe Ɛsiyon-Gɛbɛr ba'a Ɛlat, ŋkwa nyi ghereŋe kwambelə 
te mɛa ndərəa kweci gwəzə kala bəremə te hɛɗia Ɛdom. 

18Pa meghe Hiram ghwenave nda kwambelə nya zleɗe sewajɛa ka Fɛnisi nya 
keseneve dzate te yɛmə megela. Cape ka sewajɛa shɛhɛ le mbelia Salomon 
kadzete hɛɗia ka Ofir, mze kwa tere tere kwele ma ke kiləwə 13.000 yakeleke 
nda hɛ ke Salomon. 

2 Wəshi nyi Mene Ka Meghe 9 

Meghea ka Saba nya kamale se kanewe Salomon 
(1 KMK 10.1-13) 

1Nahe male nya kameghe te hɛɗia Saba kefate ghena nya geze mbeli te Salomon. 
Pa nde se kadzembe Zhɛrəzalɛm kezha dzeghe ntsehwelea ŋkɛ laka ghena nyi 
dzawe dzawe nyi 'yɛwe nde ve. Nahe nde kese le mbeli wəshi kwele kwele, 
tsagha zlegweməa lɛmə nyi kefə 'wərdə, mze kwa tere tere kwele kwele ba'a 
pelɛ nyi nza zləvə te hɛ. Pa nde se kadzete kema ta Salomon ba'a gezemte nda 
pɛtɛa ghena nyi kese ve. 

2Pɛtɛ Salomon zhɛnete nda 'yɛwe ta nta. Kwete shɛ ya kwetɛŋe kaɗema ŋkɛ 
kezhɛnete nda we. 

3Ma kwa nakɛ ntsehwelea Salomon meghea ka Saba nya kamale, ghɛ nya ŋate 
ŋkɛ, 

4wəshi kezeme nyi te tabele ŋkɛ, tsema tsema ntishɛ ta mbelia ŋkɛ, lekwesa ta 
ka mene ta wəshi kezeme le wəshi kesa ba'a wəshi nyi dzeghekɛ melɛ kwa tere 
tere meghe le mbe ghɛa Mahwətə: heɓake nde va mawe ta wəshia shɛhɛ, bətə 
ghena zave nda za. 

5Ma ke sha meghe: «Ma te hɛɗia ɗa ne, nahe 'ya kefate kageze ghena mbeli te gha 
ba'a te ntsehwelea ŋa. Nahe ghena shɛ kenza kakaganda. 

6Kese 'ya kave ghə te ghena shɛhɛ tewə 'ya kenaka kase ba'a kanakɛ ŋkɛ le ntsə 
ta ɗa we. Nda kegezete ɗa bela ta ntsehwelea ŋa mbeli ya ci'a we! Nda nahe na 
kezlakemte zləvə nyi geze mbeli te gha. 

7Zlama ya va mbelia ŋa, zlama ya va ka mene slene ta ŋa, hɛ nyi kwa kema keveci 
keveci kafa ghena ntsehwelea ŋa. 

8Hana pa sha Shala Mahwətə ta ŋa, nya kentave ŋa kameghe te sləa ŋkɛ mbe ka 
Israyɛl! Kwa nza ŋkɛ kaɗe mbelia shɛhɛ ŋkɛ, kaɗe ŋkɛ kanza hɛ ndimə ndimə. 
Vatse nda veyi ŋa ŋkɛ kameghe kezha nza na kənəa mbelia ŋkɛ le kaganda ba'a 
dzeghwa tiɗiɗi.» 

9Pa meghea ka Saba nya kamale ndeke nda mze kwa tere tere ke Salomon 
kakiləwə 3.500, 'wərdə kwele kwele, tsagha pelɛ nyi nza zləvə te hɛ. Kegha mbeli 
kanakɛ 'wərdə kala nyi fəke nda meghea ka Saba ke Salomon we. 

10Pa ka mene slene ta meghe Hiram ba'a yɛ ŋa Salomon nyi lə kadzembe Ofir 
fəke mze kwa tere tere, tsagha sheghwəa ndakwela ba'a pelɛ nyi nza zləvə te hɛ. 

11Pa meghe Salomon sleɓete ŋkwa nya mbe ghɛa Mahwətə ba'a ki ghɛa meghe 
le sheghwəa shɛhɛ, tsagha yɛ gagera le ŋgwəleŋə kezha ka gha cimə. Kegha 
mbeli kanakɛ wəsə kala nyagha te hɛɗia Zhəwda. 

12Ma laka ŋa ŋkɛ bela ne, pɛtɛ Salomon ɗave nda wəshi nyi ɗehwe nde le nyi 
'yɛwete nde, kwele ma ke nyi kese ve. Kwa sebe ta ŋkɛ, tewətelɛwe meghe nya 
kamale le mbeli nta zhɛnete geva kalə sha hɛɗia nci. 

Berete ta Salomon le mcɛləa ŋkɛ 
(1 KMK 10.14-29) 

13Mbe va kwetɛŋe ne, pa meghe Salomon kemave mze kwa tere tere kase 
kadzembe Zhɛrəzalɛm kakiləwə 20.000, 

14kaɗema mbeli keɓelate jaɓeregwale nyi tsehete mbeli nyi kelə kadzehwa mte 
ba'a nyi kese va ka zhɛre dzeve, tsagha mze kwa tere tere le mze kwa ghwə ghwə 
nyi fəke nda ka mazea kɛfia ka Arabi ba'a mbelia jama nyi te ghəa sla ta hɛɗi ke 
Salomon. 

15Pa meghe Salomon vɛsəte gelə nyi jama jama gwəmsə bake le mze kwa tere 
tere nya menete kala dəɓərə. Ma kezha vɛsə gelə kwetɛŋe ne, kiləwə ŋkwaŋe nta 
mze kwa tere tere mbeli 

16ba'a gelə nyi ɓɛhwɛ ɓɛhwɛ gwəmsə mahekene le mze kwa tere tere nya 
menete mbeli kala dəɓərəa shɛ. Ma kezha vɛsə gelə kwetɛŋe ne, kiləwə 
mahekene nta mze kwa tere tere mbeli, pa beteyi hɛ ki ghɛ nya heka mbeli 
kaghɛa wəfe ta Liban. 

17Pa meghe menete pasla nya wəba nya kepesa pesa le slene ta cewe ba'a 
vɛsəaghe mze kwa tere tere nya wɛŋe kənə. 

18Ma pasla shɛ ne, ŋkwaŋe zlake taŋa mbeli kadzeme, pa ŋkwa kedɛke seɗa nya 
menete mbeli le mze kwa tere tere ndeɓe vare pasla ba'a ŋkwa kedɛke fegwele 
laka bela ta pasla bake. Ma laka bela ta pasla bake ɓiyitsa ne, bake nivɛrə nyi 
feɗete mbeli sleslete yitea ŋkwa kedɛŋe fegwele nyi vare pasla, 

19ba'a meŋe bakeghəmbe kweci nivɛrə dzate mɛa taŋa kedzeme, ŋkwaŋe te kwa 
gwela, ŋkwaŋe te kwa zeme. Kegha mbeli kamenete kala nyagha te hɛɗia kwete 
hwa meghe we. 

20Pɛtɛa yɛ zlerekwe ta Salomon le mze kwa tere tere ganyɛ, pɛtɛa tasa nyi ki ghɛ 
nya mbe ghɛa wəfe ta Liban ne, le mze kwa tere tere nya slɛfeslɛ menete mbeli. 
Kese mbeli kamene wəshi le mze kwa ghwə ghwə we, kwa nza ŋkɛ kawəsə nya 
ɗema zləvə te newe mze kwa ghwə ghwə mbeli te vəa Salomon. 

21Kwambelə ya va meghe, nyi ghwene ŋkɛ kadzembe Tarsis, mbelia Hiram zleɗe 
hɛ. Kala nya menete geva va mahekene ne, kazhɛne geva kwambeləa shɛhɛ kase 
viɗi viɗi va mze kwa tere tere, mze kwa ghwə ghwə, slene ta cewe, peshia keti 
ba'a mama ta 'yɛ ganji. 

22Meghe Salomon ne, za ma ŋkɛ ke kweci ka meghe pɛtɛ nyi te hɛɗi laka mcɛləa 
ŋkɛ ba'a laka ntsehwelea ŋkɛ. 

23Kwa nza ŋkɛ, nahe Shala kendeke nda ntsehwele dzawe, ya tema tema ne, mbe 
se ka meghe ka'yɛwe ntsehwele ve. 

24Keva keva fə nda wəshi gəmə mbelia shɛhɛ, wəshi nyi menete mbeli le mze 
kwa ghwə ghwə ba'a mze kwa tere tere, yɛ lekwesa, wəshi kempa, yɛ 'wərdə, yɛ 
gədəwə kwara lɛmə ba'a yɛ gədəwə kwara. 

25Ŋkwa ya va Salomon 4.000 kezha yɛ gədəwə ba'a yɛ wəmata gədəwə. Gədəwəa 
lɛmə ya ve 12.000, pa nteyi kweci tagha yite mbe Zhɛrəzalɛm, pa neheyi kweci 
dzeyi mbe meleme nyi hite nda ŋkwa mbeli ke hɛ. 

26Gheŋkɛ nde mene meghe te ka meghe, se mɛa Efrate, le hələ nya wəba hwa'a 
te hɛɗia ka Filisti ba'a hwa'a kwa ghala le Ɛzhipte. 

27Te zlaɓa ta meghe nda se cɛdɛ kala pelɛ nyi te hɛɗi mbe Zhɛrəzalɛm, nahe yɛ 
lekeleke kenza kwele kwele kala mekweɗa nyi kepese te hɛɗi nya kwake kwake. 

28Ma gədəwə nyi va Salomon ne, se mbe Ɛzhipte fə nda hɛ mbeli ba'a se te yayata 
hɛɗi pɛtɛ. 

Mte ta Salomon 
(1 KMK 11.41-43) 

29Ma nyi ketene ghena ta Salomon, se te kwa ghate pa te kwa keɗaŋe ne, mbe 
palepa ta slene ta nde mɛ ŋkwa Natan, ŋa nde mɛ ŋkwa Ahiya, nde Silo ba'a mbe 
ŋa wəsə nya nakɛ nde mɛ ŋkwa Yɛdo rafete geva hɛ. Ma kwa keɗaŋe ta palepa 
nya ne, ghena ta Zhɛrobowam wəzege ta Nebat yageze nde. 

30Nahe Salomon kemenehwe meghe kava wəfaɗemsə mbe Zhɛrəzalɛm te ghəa 
pɛtɛa ka Israyɛl. 

31Ma kwa mte ŋkɛ ne, pa mbeli lamte vare yitenyɛ mbe meleme ta David. Wəzege 
ta ŋkɛ Robowam nde kelete meghe te ŋkwa ŋkɛ. 

2 Wəshi nyi Mene Ka Meghe 10 

GHENA TA MEGHEA KA ZHƏWDA 
10–36 

Tsene nya wəba kwa Sishɛm 
(1 KMK 12.1-15) 

1Cape Robowam kadzawa Sishɛm, kwa nza ŋkɛ kwagha se hwelefe ta ka Israyɛl 
nyi laka bela kwa gwela katsa kaka kənə kameghe. 

2Ma Zhɛrobowam wəzege ta Nebat ne, kwa Ɛzhipte ŋkɛ kwa hwɛnyɛ ŋkɛ va 
Salomon. Ma kwa fate tsene nya mbe Sishɛm shɛ ŋkɛ, pa same kwa Ɛzhipte. 

3Pa mbeli ghwenakɛ ŋkwa kaheka, pa ŋkɛ se kadzehwa hwelefe ta mbeli nyi laka 
bela kwa gwela. Ma ke hɛ gezete nda ghena ke Robowam: 

4«Keveci keveci se yiteyɛ ŋa kamene n'yɛ kala ka mavashi. Ma kenza ŋkɛ 
kazhɛrete n'yɛ yaka nya na tsetsenya kefe kefe, kwa nza ŋkɛ ɗaŋe ɗaŋe te welɛ 
va ghen'yɛ kala sheghwə nya te welɛ va sla kewəza ne, nahe n'yɛ kehite geva 
katemene ŋa slene.» 

5Ma ke Robowam sha hɛ: «Nda se yɛ sha 'ya kwetere wəmbəa hɛ mahekene.» Pa 
mbelia shɛhɛ dzeghwanji. 

6Pa meghe Robowam 'yɛwakɛ ntsehwele va mbelia jama nyi kese yitea yitenyɛ 
Salomon kwa nza ŋkɛ mba te ghweme. Ma ke 'yɛwakɛ ghena va hɛ: «Wa 
ntsehwelea ghena nya ncɛ ɗa yɛ kezha zhɛne nda 'ya ke mbeli wa?» 

7Ma ke mbelia jama shɛ: «Ma kencɛte ghəa ŋa na kawəndə ganyɛ sha mbeli, pa 
na menete wəsə nya ɗe nya hɛ, ma kezhɛnete ghena nya kaganda na ke hɛ, kaka 
mene ŋa slene tenza mbeli keveci keveci.» 

8Ama pa meghe ɓelama ghena ntsehwelea mbelia jama. Pa 'yɛwakɛ ntsehwele 
va megelɛshi nyi dzeyi yite ba'a ka mandalahɛnyɛ. 

9Ma ke sha hɛ: «Mbeli nyi ka'yɛwe va 'ya kezha zhɛrete wəsə nya vaghe yiteyɛ 
ɗa kənəa hɛ kala sheghwə nya te welɛ va sla kewəza kakwa kefe kefe. Wa 
ntsehwelea ghena nya ncɛ ɗa yɛ kezha zhɛne nda ke hɛ wa?» 

10Ma ke megelɛshi nyi kaka mandalahɛnyɛ shɛ: «Mbeli nyi kanehwene va nya se 
yiteyɛ ŋa kamene le hɛ kala ka mavashi, hɛ ka'yɛwe va gha kezha zhɛrete wəsə 
kwa ɗaŋeɗa kakwa kefe kefe ɓahwe, wa nya ghena nya zhɛne nda na ke hɛ nya: 
‹Deke ma kwatɛka ta dzeve ta ɗa ke dzeve ta yiteyɛ ɗa. 

11Nahe yiteyɛ ɗa kevate sheghwə kwa ɗaŋeɗa te welɛ va gheyɛ kala sla kewəza, 
ma 'ya ne, sheghwə nya ɗaŋeɗa ma yave ŋayɛ 'ya zhɛkwa. Ma ghweɗa yase 
yiteyɛ ɗa kaŋka ŋayɛ kadzeghwa le ne, ma 'ya ne, le kwərəpə teŋka ŋayɛ 'ya yitea 
dzeghwa.›» 

12Ma te kwa mahekene ta hɛ ne, pa yɛ Zhɛrobowam le mbeli pɛtɛ se kasləyi 
Robowam, kala nya gezete nda ŋkɛ ke hɛ. 

13Nahe meghe keɗema ɓela ntsehwele nya ncɛte nda mbelia jama. Pa zhɛnete 
nda ghena ke mbeli 'yaghwake ghwake, 

14kwa yɛhwe ntsehwelea ka mcɛhɛnyɛ nyi kaka megelɛshi ŋkɛ. Ma ke: «Nahe 
yiteyɛ ɗa kevate sheghwə nya ɗaŋeɗa te welɛ va gheyɛ kala sla kewəza, ma 'ya 
ne, za ma temtsehe ɗaŋeɗa ŋkɛ 'ya. Le ghweɗa se yiteyɛ ɗa kaŋka ŋayɛ yitea 
dzeghwa, ma 'ya ne le kwərəpə teŋka ŋayɛ 'ya yitea dzeghwa.» 

15Tsetse se ŋkɛ nda yɛtema ghena nyi 'yɛwete mbeli ve ŋkɛ. Kwa nza ŋkɛ, 
Mahwətə nde zhɛremte ghena shɛhɛ kala nya kezha yipə meɗe mɛ nya meɗeyi 
nda ŋkɛ ke Zhɛrobowam wəzege ta Nebat, laka nde mɛ ŋkwa Ahiya, nde Silo. 

Hɛɗi meghe kenehe nehe. Robowam, meghea ka Zhəwda 
(1 KMK 12.16-25) 

16Ma kwa fave ka Israyɛl nyi laka bela kwa gwela kaɗema meghe kese kayɛ 
ghena nyi 'yɛwete hɛ, ma ke hɛ shɛ: «Wa wəsə nya kejikəte n'yɛ le David wa? 
Wəsə nya kejikəte n'yɛ shɛ le wəzege ta Zhɛsɛ nya we! Ka Israyɛl, yayata wəndə 
kazhɛre geva kalə sha ghɛa ŋkɛ. Ma gha gɛ, shia David, yana le hɛɗia ŋa!» Pa hɛ 
slənji te ŋkwa shɛ. 

17Kezhɛne mbeli kaɗepe Robowam kameghe keɗema deke mbeli nyi te hɛɗia 
Zhəwda nahe we. 

18Ndagwara nahe ŋkɛ keghwenakɛ Hadoram, wəndə nya te ghəa slene nyi ŋka 
kwa mbeli kamene le berete, kalə sha ka Israyɛl nyi laka bela kwa gwela. Ama 
pa hɛ peslekɛ le pelɛ. Slaɗe hwələ mbelenyɛ Robowam kadzeme wəmata 
gədəwəa ŋkɛ kahwɛ kadzeme Zhɛrəzalɛm. 

19Tsetse ɗema ghena ta hwelefe ta David ka Israyɛl pa ɓeshi. 

2 Wəshi nyi Mene Ka Meghe 11 

1Ma ntsehema ta Robowam pelɛ Zhɛrəzalɛm ne, pa tsenete ka katsala ka sewajɛ 
nyi te hɛɗia Zhəwda le ŋa ka Bɛnjamɛn 180.000, kezha lə kampa le ka Israyɛl nyi 
laka bela kwa gwela yitea nza Robowam kameghea nci. 

2Ama pa Mahwətə keleke nda ghena ke nde mɛ ŋkwa Shemaya ma ke shɛ: 

3«Geze nda ke Robowam, wəzege ta Salomon nya kameghea ka Zhəwda, tsagha 
ke pɛtɛa ka Israyɛl nyi mbe Zhəwda le Bɛnjamɛn. Ma pa na sha hɛ: 

4Wa nya ghena nya geze Mahwətə nya: ‹Ləma yɛ kampa le ka kesaka meyɛ ŋayɛ 
ma. Zhɛne geva yayata wəndəa ŋayɛ kalə sha ghɛa ŋkɛ. Kwa nza ŋkɛ 'ya nde 
tarete wəshi nyi kemenete geva nyi pɛtɛ.›» Ma kwa fate ghena ta Mahwətə nya 
hɛ ne, pa hɛ belewəmte mpa le Zhɛrobowam. 

Robowam kemtsehete nda berete ke kweci meleme 

5Ma kwa sebe ta nya ntishɛnyɛ Robowam mbe Zhɛrəzalɛm ne, pa ŋeyite zli yitea 
meleme kwele kwele te hɛɗia Zhəwda: 

6Bɛtelɛhɛm, Ɛtam, Tɛkowa, 

7Bɛt-Səwr, Soko, Adəwlam, 

8Gat, Marɛsha, Zif, 

9Adorayim, Lakish, Azɛka, 

10Sora, Ayalon ba'a Hɛbron. Ma meleme nyi nza nyi zli yite ne, te hɛɗia yɛ 
Zhəwda le Bɛnjamɛn hɛ. 

11Pa ŋkɛ ntəsləte hɛ le zli nyi berete berete, beteyi ka ŋgwamna mbe hɛ ba'a 
tsenete nda wəshi kezeme, n'yi ba'a tɛ mbe hɛ. 

12Mbe yayata melemea shɛhɛ perə ne, yɛ gelə le yɛ megha ya mbe hɛ. Te zlaɓa ta 
meleme kwa berete nyi nda se ŋkɛ kamene berete te ka Zhəwda le ka Bɛnjamɛn. 

Ka dzeghe Shala ba'a ka Lɛvi kadzeyitea Robowam 

13Pɛtɛ ka dzeghe Shala le ka Lɛvi se te hɛɗia pɛtɛa ka Israyɛl kakemane 
Robowam. 

14Pa ka Lɛvi slənji te hɛɗia nci shave mbe meleme nyi dzeyi yite kezha dzembe 
Zhɛrəzalɛm ba'a hɛɗia Zhəwda, kwa nza ŋkɛ mbe fɛa hɛ Zhɛrobowam kemene 
slene ta dzeghe nda melɛ Mahwətə. 

15Kwa nza ŋkɛ ne, nahe Zhɛrobowam kentave ŋa ŋkɛ ka dzeghe Shala kezha 
shala tseŋwə nyi hawe mbeli va hɛ hwa kələŋə, nyi menete ŋkɛ kala zhɛfa lɛmə 
keɗema levea lɛmə. 

16Ma mbeli nyi mbe hwelefefi nyi laka bela kwa gwela, nyi nza zəzə kehawe va 
Shala Mahwətə ta ka Israyɛl kwa wənəa nci, pɛtɛ senji hɛ kadzembe Zhɛrəzalɛm 
kwa sebe ta ka Lɛvi kezha ɗepe dzeghe nda melɛ ke Shala Mahwətə ta ka shihɛ 
nci. 

17Pa hɛ mtsehete nda berete ke hɛɗia Zhəwda ba'a kemanakɛ Robowam, wəzege 
ta Salomon kakaganda kava mahekene, kwa nza ŋkɛ kadzeghwa ŋkɛ kala ɗe ta 
yɛ David le Salomon kava mahekene. 

Mbelia Robowam 

18Pa Robowam wəmeve Mahalat, wəzha ta Yerimot, wəzege ta David. Meghekɛ 
Abihayil ne, wəzha ta Ɛliyab nya kashia Zhɛsɛ. 

19Pa Mahalat yake nda ŋwale tezhili mahekene, Yɛyəwsh, Shemariya ba'a 
Zaham. 

20Kwa sebe ta nta, pa Robowam wəmeve Ma'aka, wəzha ta Abishalom nya 
keyake nda ŋwale tezhili wəfaɗe, Abiya, Atay, Ziza ba'a Shelomit. 

21Za ma ɗe Ma'aka Robowam, wəzha ta Abishalom ke kweci mia ŋkɛ pɛtɛ. Kwa 
nza ŋkɛ meŋe degheseghəmbe mi nyi kamakwashi ba'a ŋkwaŋemsə mi meghwa. 
Ŋwale tezhili bakemsə degheseghəmbe ba'a ŋwalea kwɛ ŋkwaŋemsə yave ŋkɛ 
hwa hɛ. 

22Pa Robowam veyi Abiya wəzege ta Ma'aka kanya kwele ki ghɛa ŋkɛ. Pa ŋkɛ 
veyi ŋkɛ kameghea ka kesaka yiteyɛa nci, kwa ɗete ŋkɛ kanza ŋkɛ kameghe. 

23Kentsehwele ntsehwele ŋkɛ kezha neheyi kweci ŋwalea ŋkɛ dzeyi mbe 
meleme nyi le berete mbe Zhəwda le Bɛnjamɛn. Pa ŋkɛ fəave nda wəshi kezeme 
kwele kwele ke hɛ ba'a 'yɛwete mi kwele kwele kezha hɛ. 

2 Wəshi nyi Mene Ka Meghe 12 

Shishak meghea ka Ɛzhipte zehwe hɛɗi Zhəwda 
(1 KMK 14.25-28) 

1Ma kwa gweɗakwete hɛɗia ŋkɛ Robowam ba'a kwa mtsehete berete ŋkɛ, pa 
wəfəyite wəsə mahalegəa Mahwətə, tsagha menete mbelia ŋkɛ perə. 

2Ma mbe kwa mcɛfe ta va ta Robowam mbe meghe ne, pa meghea ka Ɛzhipte 
Shishak se kampa le Zhɛrəzalɛm: kwa bezemte nda ghena hɛ ke Mahwətə. 

3Shishak ne, te ghəa ka sewajɛ nyi nza wəmata gədəwə va hɛ 1.200, ka zleɗe 
gədəwəa lɛmə 60.000 ba'a ka sewajɛ kwele kwele kaɓelatema hɛ mbeli kwa sebe 
ta ŋkɛ same kwa Ɛzhipte: ka Libi, Səwkot ba'a ka Ɛtiyopi. 

4Pa zehwe meleme kwa berete berete nyi te hɛɗia Zhəwda, kalə mbe kema mbe 
kema hwa'a mbe Zhɛrəzalɛm. 

5Pa nde mɛ ŋkwa Shemaya se sha Robowam ba'a sha mbeli nyi te ghə mbe 
Zhəwda, nyi ketsenete geva mbe Zhɛrəzalɛm, kwa nza Shishak takwa takwa 
kadzembe. Ma ke sha hɛ: «Wa nya ghena nya gezete Mahwətə nya: nahe yɛ 
keneghakɛ ɗa! 'Ya perə ne, kapele nda ŋayɛ 'ya ke berete ta Shishak.» 

6Pa meghe le mbelia jama ta ka Israyɛl ɗepete fete ta nci: «Kaganda ghena ta 
Mahwətə!» 

7Nakɛma ta Mahwətə ne, pa gezete nda ghena ke Shemaya zhɛkwa: «Ma kwa nza 
ŋkɛ nahe hɛ keɗepete fete ta nci ne, kazamte hɛ 'ya bətə we. Laka berete ta mbeli 
nyi ɓɛhwɛ ne, kambele hɛ 'ya, kwa nza ŋkɛ nahe 'ya kegweɗakwete hwepe ta 

wənəa ɗa va Zhɛrəzalɛm, kwa pelave nda hweŋkwa 'ya ke Shishak kazamte 
melemea shɛ. 

8Ya tsagha shɛ ŋkɛ ne, nda hɛ kanza mbeyitere berete ta Shishak, kezha ɗepete 
ghala nya kwelɛ hawe va 'ya le hawe va ka meghe nyi te hɛɗi.» 

9Pa Shishak, meghea ka Ɛzhipte ɗate Zhɛrəzalɛm. Pa ŋkɛ fəhwe pɛtɛa wəshi nyi 
wəshi nyi nza zləvə te hɛ nyi mbe ghɛa Mahwətə ba'a nyi ki ghɛa meghe. Pɛtɛa 
wəshi fəhwe ŋkɛ, pa le yɛ gelə kwa mze kwa tere tere nyi vɛsəte Salomon. 

10Kezha ve kadzete ŋkwa nci ne, pa meghe Robowam vɛsəte kwa mze kwa 
tɛawetɛa, pa dapave nda hɛ te dzeve ke ka meghea kɛfia ka sewajɛ nyi keya 
degha meghe. 

11Ma yayata və nya lə meghe kadzembe ghɛa Shala Mahwətə ne, kalə ka ya ŋkwa 
kafə gelə, kwa sebe ta ŋkɛ, kazhɛne hɛ kadzembe cɛa ka ya ŋkwa. 

12Kesərəakɛ hwepe wənəa ŋkɛ Mahwətə kənəa Robowam kazamte bətə we, kwa 
nza ŋkɛ nahe Robowam keɗepete fete ta ŋkɛ. Nya za ma ɓiyitsa ne, na mbeli 
kesləyi wəshi ganji mbe hɛɗia Zhəwda. 

Kwa keɗaŋe ta vəa meghea Robowam 
(1 KMK 14.21-24, 29-31) 

13Meghe Robowam nya nza meghekɛ kaNama, wəzha ta ka Amon ne, pelɛ 
Zhɛrəzalɛm menehwe meghe ŋkɛ. Kwele kwele se berete va meghea ŋkɛ. Va ta 
ŋkɛ wəfaɗemsə kwetɛŋeghəmbe nda dzembe meghe ŋkɛ. Va meŋe 
mberefaŋeghəmbe menete ŋkɛ mbe meghe pelɛ Zhɛrəzalɛm. Kwa nza ŋkɛ ne, 
gheŋkɛ ya kameleme nya ntave Mahwətə te hɛɗia pɛtɛa ka Israyɛl kezha ncɛ nza 
ta ŋkɛ hwa mbelia ŋkɛ. 

14Wəshi kwa ndiremi yamenete Robowam, kese kapele wənəa ŋkɛ werete kezha 
zele Mahwətə we. 

15Ma wəshi nyi menete Robowam, se te kwa ghate pa te kwa keɗaŋe ne, nahe hɛ 
kenza kerafe rafe mbe palepa ta wəshi nyi menete nde mɛ ŋkwa Shemaya ba'a 
mbe ŋa nde kelɛŋə Ido. Keveci keveci se yɛ Robowam mbe mpa le Zhɛrobowam. 

16Ma kwa mte ŋkɛ ne, pa mbeli lamte ŋkɛ mbe meleme ta David. Wəzege ta ŋkɛ 
Abiya nde kelete meghe te ŋkwa ŋkɛ. 

2 Wəshi nyi Mene Ka Meghe 13 

Meghea Abiya 
(1 KMK 15.1-8) 

1Ma mbe kwa meŋe degheseghəmbe ta va ta Zhɛrobowam te meghe ne, pa Abiya 
kelete meghea ka Zhəwda, 

2pa ŋkɛ menete va mahekene kameghe mbe Zhɛrəzalɛm. Mikaya sləa meghekɛ, 
wəzha ta Əwriyɛl nde Gibɛya. Pa yɛ Abiya le Zhɛrobowam kampa. 

3Cape Abiya kadzemte mpa le ka katsala ka sewajɛ 400.000. Pa Zhɛrobowam 
pate ka katsala ka sewajɛ 800.000 yitea mpa. 

4Tarame Abiya dzemenyɛ pelɛ ghəa ghweme ta Semarayim nya hwa ghweme ta 
Ɛfrayim, ntake kazlape nda ghena ke yɛ Zhɛrobowam le ka Israyɛl: «Fa mə ghena 
ta ɗa! 

5Keɗepe yɛ nahe Shala Mahwətə ta ka Israyɛl, kendeke nda meghe te ka Israyɛl 
ke David le ka shihɛnyɛ laka jikə geva nya keɗema kanehe wəka? 

6Ma Zhɛrobowam, wəzege ta Nebat ne, ashɛ kande mene nda slene ke Salomon, 
wəzege ta David se ŋkɛ, nda ɗema ghena ta nde sleke ŋkɛ ŋkɛ wəka? 

7Kwa sebe ta ŋkɛ tsenete geva mbeli nyi ɗema zləvə te hɛ, ka ghəa demea kɛfi. 
Nda kelehwe ŋkwa hɛ va Robowam wəzege ta Salomon, mempɛhweta nya dewə 
zəzə ve, shaŋe kazhɛne nda ghə ke hɛ. 

8Ya, ma tsetsenya gɛ, gheyɛ ɗe kazhɛne nda ghə ke meghe nya dapave nda 
Mahwətə ke ka shihɛnyɛa David na? Pa yɛ tsenete ka sewajɛ kwele kwele, levea 
lɛmə yavɛsəte Zhɛrobowam yitea mze kwa tere tere kazhɛrete kala shala ta 
ŋayɛ. 

9Nahe yɛ keŋkamte ka dzeghe melɛ nda ke Mahwətə, ka shihɛnyɛa Aron tsagha 
ka Lɛvi perə, pa yɛ ntave kweci ka dzeghe melɛ kala nya mene kweci hwelefefi 
te kweci hɛɗi: ma nahe kekeleke mca ba'a gamea lɛmə mberefaŋe wəndə ne, 
wərə kezha nta mbeli kande dzeghe nda melɛ ke shala nyi keɗema shɛ. 

10Ma ghen'yɛ le ŋa n'yɛ ne, Mahwətə ya kaShala ta n'yɛ, keɗema ŋkɛ ghen'yɛ we. 
Ma sha ghen'yɛ ne, ka shihɛnyɛ Aron ya kaka dzeghe Shala ba'a mbe mene slene 
ta nci ka Lɛvi. 

11Masheke le tɛhwɛɗi tere nda 'wərdə ba'a melɛ kwa tere tere hɛ ke Mahwətə 
kawəshi gəmə, ma ɗafa nyi ve nda mbeli ke Shala ne, te tabele nya wɛŋe bete hɛ 
mbeli, sema ta tɛhwɛɗi ne, tivə tivə hɛ sha ghwə te paterela nyi nza wəshi kekele 
ta nci kamze kwa tere tere. Kamene slene ta Mahwətə ghen'yɛ tsape tsape, ama 
gheyɛ le ŋa ŋayɛ ne, nahe yɛ keɗema Shala nya kaganda. 

12Ma tsetsenya gɛ, Shala le ghəa ŋkɛ ya te ghəa n'yɛ. Nahe ka dzeghe nda melɛ 
kehite geva teke yitea vɛ tereme ketsa kaka kelə yitea mpa le gheyɛ. Ma tsagha 
gɛ ka Israyɛl, mpama yɛ le Shala Mahwətə ta ka shihɛ ŋayɛ ma, kwa nza ŋkɛ 
kateɗema yɛ katehərəte ŋkwa.» 

13Ma vəa ŋkwa nyagha ne, nahe Zhɛrobowam keghwenakɛ kweci bela ta ka 
sewajɛ kalə kaŋsleyi ghweɓe kwetere wəmbəa ka Zhəwda, kezha nza ka sewajɛa 
ka Zhəwda va ŋa ka Israyɛl. 

14Ma kwa zhɛrete geva ka Zhəwda ne, pa hɛ ntsate nda bake ghwa mpa yitea hɛ, 
pa hɛ 'yɛwete kemane va Mahwətə. Ma vəa ŋkwa nya vɛte tereme ka dzeghe 
Shala ne, 

15kɛake ka sewajɛa ka Zhəwda sha kaka kempa. Taghanyɛ, pa Shala zhɛneghe yɛ 
Zhɛrobowam le ka sewajɛa ka Israyɛl dzeyi te sebe kwa kema ta yɛ Abiya le ka 
Zhəwda. 

16Kweracɛ ka Israyɛl yitea hwɛ te kema ta ka Zhəwda ama pa Shala veyi hɛ 
mbeyitere berete ta nci. 

17Pa yɛ Abiya le ka sewajɛa ŋkɛ ɗate ka Israyɛl ndiremike, kampəmte hwa hɛ 
mcɛfe slibə ka sewajɛ nyi kejaŋga jaŋga. 

18Ma te vəa shɛ ne, pa zləvə kelemte geva te ka Israyɛl, ama ka Zhəwda ne, nahe 
hɛ kehərəte ŋkwa va nya dɛŋate geva hɛ te Mahwətə, Shala ta ka shihɛ nci. 

19Pa Abiya kekate Zhɛrobowam. Pa kelehwe yɛ meleme ta Bɛtɛl, Yeshana ba'a 
Ɛfron le yɛ meleme nyi dzeyi yitea hɛ. 

20Nda menehwe meghea ŋkɛ Abiya ne, kezhɛne Zhɛrobowam kakemave berete 
ta ŋkɛ nya vəashi tɛape we. Ma kakwa keɗaŋe ne, pa Mahwətə mpamte, pa 
mtenyɛ. 

21Ama Abiya le ŋa ŋkɛ ne, nahe berete ta ŋkɛ kemtsehete geva. Mi meŋe 
wəfaɗeghəmbe wəmeve ŋkɛ, ŋwale tezhili bakemsə bakeghəmbe ba'a ŋwalea 
kwɛ meŋe ŋkwaŋeghəmbe yave ŋkɛ hwa hɛ. 

22Ma nyi ketene ghena ta Abiya, wəshi nyi menete ŋkɛ le nyi gezete ŋkɛ ne, nahe 
hɛ kenza kerafe rafe mbe palepa ta ghena ta nde mɛ ŋkwa Ido. 

23Ma kwa mte ŋkɛ ne, pa mbeli lamte ŋkɛ mbe meleme ta David. Wəzege ta ŋkɛ 
Asa nde kelete meghe te ŋkwa ŋkɛ. 

Kwa ghate ta meghea Asa 
(1 KMK 15.9-11) 

Ma mbe vəa meghea Asa ne, gweɗakwe se hɛɗi kava meŋe. 

2 Wəshi nyi Mene Ka Meghe 14 

1Megela menete slene Asa, wəsə nya tiɗiɗi kwa kema ta Shala Mahwətə ta ŋkɛ 
yamenete ŋkɛ. 

2Pa ŋkɛ zamte sebe te yɛ reghwetɛ ba'a yɛ ŋkwa kesəkwə ghəa kweci hwelefefi, 
pa mpəmte yɛ gɛaŋa nyi mɓeyi mbeli ba'a tsetsaslemte selə nyi keveyi geva 
tekeleke. 

3Waɗe ndeke nda hweŋkwa ke ka Zhəwda kazele Mahwətə, Shala ta ka shihɛ nci 
ba'a kahawe va wəsə mahalegəa ŋkɛ le ghena nyi gezeke ŋkɛ. 

4Pɛtɛ zamte sebe te yɛ ŋkwa kesəkwə ghəa ka ɗepema Shala ŋkɛ te hɛɗia 
Zhəwda ba'a yɛ reghwetɛ ketere 'wərdə, vatse nda nzate nza hɛɗia ŋkɛ 
gweɗakwe mbe vəa nza ta ŋkɛ mbe meghe. 

5Wəndə shɛ kese kave nda mpa mbe va shɛhɛ we, Mahwətə le ghəa ŋkɛ nde 
ndeke nda kwelɛŋe tiɗiɗi. Nahe ŋkɛ kekemave hweŋkwa mbe və nya nza 
gweɗakwe nyagha te hɛɗi kezha hite kweci meleme kwele kwele kaka berete te 
hɛɗia Zhəwda. 

6Ma ke sha ka Zhəwda: «Ŋate ɓəmə meleme nyi, ntəsləte ɓəmə hɛ le zli, le yɛ cɛ 
kenewe ŋkwa pelɛ ghəa zli, le yɛ gelembe kwa lɛ lɛ mɛa hɛ, kwa nza hɛɗi mba va 
gheɓəmə. Kwa nza ŋkɛ nahe gheɓəmə kese dɛŋe dɛŋe te Shala Mahwətə ta ɓəmə, 
tewəmbəreke nya se gheɓəmə dɛŋe dɛŋe te Shala nda se ŋkɛ kandeke ɓəmə 
kwelɛŋe laka yayata bela.» Ntake hɛ kaŋa zli yitea melemea shɛhɛ. 

7Ka sewajɛa Asa ne, 300.000 ka Zhəwda nyi kenza kakelete gelə nyi jama jama 
le yɛ megha, 280.000 ka Bɛnjamɛn, nyi kenza kakelete gelə nyi ɓɛhwɛ ɓɛhwɛ 
ba'a ka ɗepe he have. Pɛtɛ hɛ kaka katsala kempa. 

8Pa Zɛra nde Ɛtiyopi se yitea mpa le hɛ le ka sewajɛ miliyeŋə ba'a yɛ wəmata 
gədəwə gwəmsə mahekene. Pa ntsehe hwa'a mbe Marɛsha. 

9Pa Asa shave shɛ: pa hɛ pate geva le ka sewajɛa ŋkɛ yitea mpa kwa zlərəa Sefata, 
takwa yitea Marɛsha. 

10Ma ke Asa 'yɛwete kemane va Shala Mahwətə ta ŋkɛ: «Mahwətə, dzawe ŋkɛ 
sha gha kakemanakɛ nde dewə ŋeli kanza za ma ke nde berete we. Nde 
kemanakɛ n'yɛ, Shala Mahwətə ta n'yɛ, kwa nza ŋkɛ te gha dɛŋe geva ghen'yɛ. 
Te sləa ŋa lə ghen'yɛ yitea mpa le ka sewajɛ kwele kwele kala nya. Gha ya 
kaMahwətə Shala ta n'yɛ, pelema na kahərə ŋa wəndə ŋelɛ ma.» 

11Pa Mahwətə zhɛrete ka Ɛtiyopi dzeyi te sebe kwa kema ta Asa le yɛ ka sewajɛa 
ka Zhəwda. Kweracɛ hɛ te hwɛ 

12Pa yɛ Asa le ka sewajɛa ŋkɛ kekate hɛ hwa'a mbe Gɛrar. Kwele kwele bete hɛ 
kwa hweŋkwa, kembele kwete hwa hɛ ya kwetɛŋe we, kwa nza ŋkɛ pɛtɛ hɛ 
kempə te kema ta Mahwətə ba'a te kema ta mbelia ŋkɛ. Kwele kwele fəte wəshi 
nyi sərəakɛ hɛ ka Zhəwda. 

13Pa ɗate meleme nyi dzeyi yitea Gɛrar pɛtɛ, kwa nza ŋkɛ ne, shewə mbeli nyi 
mbe melemea shɛhɛ va ghazlənə ta Mahwətə. Pa hɛ tazemte melemea shɛhɛ ba'a 
fəhwe wəshi kwele kwele. 

14Pa hɛ have nda mpa ke yɛ ghedəkwəa ka ya wəshi ba'a fəhwe timɛti ba'a 
zlegweməa lɛmə kwele kwele. Ma kwa sebe ta ŋkɛ ne, pa hɛ zhɛneke geva 
kadzembe Zhɛrəzalɛm. 

2 Wəshi nyi Mene Ka Meghe 15 

Asa kahi hweŋkwa kezele Shala tiɗiɗi 
(1 KMK 15.12-15) 

1Pa Sefəa Shala dzeghənyɛ kənəa Azariya, wəzege ta Odɛd. 

2Cape kalə sha Asa, ma ke shɛ: «Meghe Asa le gheyɛ ka Zhəwda ba'a ka Bɛnjamɛn 
pɛtɛ, fa mə ghena ta ɗa! Le gheyɛ Mahwətə shanda ɗema ta ŋayɛ mba yite. Ma 
kenza yɛ kazele ne, katencɛ ŋayɛ ghəa ŋkɛ ŋkɛ. Ma keneghamte yɛ, kanegha ŋayɛ 
ŋkɛ perə. 

3Kwele kwele nzahwe nza ka Israyɛl kaɗema Shala ganyɛ va hɛ, kaɗema nde 
dzeghe Shala shɛ kezha teke nda wəshi ke hɛ ba'a kaɗema wəsə mahalegə shɛ. 

4Ama mbe yaka ta nci ne, nahe hɛ kese sha Mahwətə, Shala ta ka Israyɛl. Pa hɛ 
zelete, pa ncɛte nda ghəa ŋkɛ ke hɛ. 

5Ma mbe vəa shɛ ne, wəndə kalə yitea dzeghwa keɗema kase le kwelɛŋe we. Kwa 
nza ŋkɛ və kwa ndiremi ŋkɛ te mbeli nyi te hɛɗi pɛtɛ. 

6Kwete hwelefe ne, kampa dzawe dzawe le kwete ba'a kwete meleme le kwete, 
kwa nza ŋkɛ Shala nde gaŋkəɗəte hɛ le mama ta ndiremi. 

7Ama gheyɛ tsetsenya, nza mə le berete, mba yɛ kedake ŋayɛ, kwa nza ŋkɛ, 
katekemave zhɛme yɛ te slene ta ŋayɛ.» 

8Ma kwa fate ghena nya gezete nya nde mɛ ŋkwa Azariya, wəzege ta Odɛd meghe 
Asa ne, pa hwepete ghə. Pɛtɛ zamte wəshi nyi zhɛrete mbeli kashala te hɛɗia 
Zhəwda le ŋa ka Bɛnjamɛn. Tsagha shɛ menete ŋkɛ le meleme nyi fəhwe ŋkɛ 
dzeme hwa ghweme ta Ɛfrayim. Kwa sebe ta ŋkɛ, pa hite reghwetɛa Mahwətə 
nya kwa kema ta dapa ta ghɛa Shala. 

9Nahe kweci Israyɛl kwele kwele nyi kwa yita ta Ɛfrayim, Manasɛ, Simɛyon 
kejikəte geva le meghe Asa ba'a kenzanji te hɛɗi meghea ŋkɛ va nya nakɛ hɛ nahe 
Shala Mahwətə ta ŋkɛ kenza le. Pa meghe hekakɛ hɛ pɛtɛ le mbeli nyi te hɛɗia 
Zhəwda ba'a ŋa Bɛnjamɛn. 

10Pa hɛ tsenete tsene mbe Zhɛrəzalɛm, te kwa mahekene ta tere mbe kwa meŋe 
mcɛfeghəmbe ta va ta Asa mbe meghe. 

11Ma te veci nya se hɛ ne, pa hɛ dzeghekɛ nda melɛ ke Mahwətə le wəshi keseɗa 
nyi fəke hɛ va ka ghema ta nci: mcɛmcɛli gwəmsə mberefaŋe ba'a timɛti 7.000. 

12Pa hɛ meɗeyi kwa kema mbeli pɛtɛ kezha mene ɗe ta Mahwətə le wənəa nci 
pɛtɛ ba'a le mehele ta nci kaɗepete wəsə nya ɗe Mahwətə, Shala ta ka shihɛ nci. 

13Ma keɗema kwete wəndə kamene ba'a kaɗepete ɗe ta Shala Mahwətə ta ka 
Israyɛl, ya wəzege keɗema wəndə nya wəba, ya za keɗema male, nahe ŋkɛ kehi 
kapesle ŋkɛ mbeli. 

14Pa hɛ zemete nda fela ke Mahwətə le tsa ta lewela kewəbanyɛ, le mpi dzeve, le 
vɛ veke ba'a tereme. 

15Pɛtɛ ka Zhəwda kazlama yitea fela nya zemete hɛ, kwa nza ŋkɛ nahe hɛ 
kezemete le wənə kwetɛŋe. Yayata wəndə kaɗe zele Mahwətə, nya kepelakɛ 
ghəa ŋkɛ kezha sləyi hɛ ba'a nya kendeke nda kwelɛŋe ke hɛ kwa ghala ta nci 
pɛtɛ. 

16Pa le meghekɛ Ma'aka kelemte meghe Asa seyi te nza kanya kwelea mi, va nza 
menete wəsə kwa ndiremi Ashɛra, nya zhɛrete mbeli kashala. Pa ŋkɛ gezete nda 
ke mbeli kampə wəsəa shɛ, kancɛhwe ŋkɛ ba'a katere le ghwə mɛa hələa Sɛdron. 

17Ndagwara kezamte kələŋə nyi keveyi geva kaŋa melɛ ŋkɛ mbe Israyɛl we, ya 
tsemanyɛ se ŋkɛ kaɗe Shala le wənəa ŋkɛ pɛtɛ mbe nza ta ŋkɛ te ghweme. 

18Pa fəke wəshi gəmə kadzembe ghɛa Shala, nyi veyi yitenyɛ tekeleke kaŋa Shala 
le nyi veyi ŋkɛ le ghəa ŋkɛ: yɛ mze kwa ghwə ghwə, mze kwa tere tere ba'a kweci 
wəshi kwele kwele. 

19Kegha mpa kanza shɛ nda jivenyɛ va ta Asa mahekenemsə mcɛfeghəmbe te 
meghe we. 

2 Wəshi nyi Mene Ka Meghe 16 

Asa kampa le Basha, meghea ka Israyɛl 
(1 KMK 15.16-22) 

1Ma mbe kwa mahekenemsə ŋkwaŋeghəmbe ta va ta Asa mbe meghe ne, pɛkwe 
Basha, meghea ka Israyɛl se kampa le hɛɗia Zhəwda. Ntake kaŋa zli kwa berete 
yitea meleme ta Rama kezha fɛa yɛ Asa le ka Zhəwda kedzeghwa kala nya ɗe hɛ 
laka ŋkwa shɛ. 

2Pa Asa ntave mze kwa ghwə ghwə ba'a mze kwa tere tere shave mbe ghɛa Shala 
ba'a shave hwa wəshia meghe, pa ghweneghe hɛ kadzembe Damas ke Bɛn-
Hadad, meghea ka Siri, ma ke shɛ: 

3«Menete ɓə jikə geva, gha le 'ya, kala nya se ka yitehɛ ɓə. Newe ma tse gi, 'ya 
kaghwene ŋa mze kwa ghwə ghwə le mze kwa tere tere kawəsə gəmə. Kwiɗi 
nehemte jikə geva ta ŋayɛ le Basha, meghea ka Israyɛl kezha kelemte ka sewajɛa 
ŋkɛ ŋkɛ te hɛɗia ɗa.» 

4Pa Bɛn-Hadad yɛte zəzə ta Asa pa ghwenakɛ meghea ka sewajɛa ŋkɛ kampa le 
meleme nyi mbe Israyɛl. Pa hɛ kelehwe Yon, Dan ba'a Abɛl-Mayim, tsagha yɛ 
meleme ta Nɛftali pɛtɛ nyi wəfərəakɛ wəshi kezeme mbeli mbe hɛ. 

5Ma kwa fate ghena shɛ Basha ne, pa ghereŋete slene, kasərəakɛ ŋa zli kwa 
berete yitea Rama. 

6Pa meghe Asa fəte pɛtɛa ka Zhəwda yitea ghəa ŋkɛ. Pa hɛ fəhwe yɛ pelɛ ba'a yɛ 
sheghwə nyi tsenete Basha kezha ŋa zli yitea Rama. Pa Asa ŋeyite zli yitea Gɛba 
ba'a Mispa le hɛ. 

Asa veyi nde mɛ ŋkwa Hanani kwa daŋgayɛ 

7Ma vəa ŋkwa shɛ ne, pa nde mɛ ŋkwa Hanani se sha Asa, meghea ka Zhəwda, 
ma ke shɛ: «Kese na ka'yɛwe kemane ta Shala Mahwətə ta ŋa we. Meghea ka Siri 
yaɗehwe dɛŋe geva na te! Ma kwa menete na kala nya, nahe na kambelakɛ ka 
sewajɛa ka Siri shave mbe dzeve ta ŋa. 

8Ashɛ ka Ɛtiyopi le ka Libi kejikəte ka sewajɛ nyi le berete, kwele kwele wəmata 
gədəwə le ka zleɗe gədəwəa lɛmə kwa shɛma ɓela wəka? Ndagwara nahe 
Mahwətə kendeke ŋa hɛ, va nya dɛŋe geva na te. 

9Kwa nza ŋkɛ ne, nahe Mahwətə keveyi ntsə ta ŋkɛ te hɛɗia pɛtɛ, kezha kemane 
mbeli nyi keɗe le wənəa nci pɛtɛ. Ama tsetsenya gɛ, nahe na kemenete wəsə kala 
gezhi, vatse, se te ɓeshi, mba na kanehe le yɛ mpa we.» 

10Mɓɛke Asa hwepete wənə va nde mɛ ŋkwa. Pa keseyi kwa daŋgayɛ, kwa nza 
ŋkɛ ghena ta ŋkɛ nde hwepete nda wənə. Mbe vəa shɛnyɛ ne, ntake Asa kasa nda 
yaka ke kweci mbeli hwa mbelia ŋkɛ. 

Kwa keɗaŋe ta mene meghea Asa 
(1 KMK 15.23-24) 

11Ma kweci nyi menete Asa, se te nyi kaghate hwa'a te nyi kekeɗaŋe ne, nahe hɛ 
kenza kerafe rafe mbe palepa ta wəshi nyi menete ka meghea ka Zhəwda le ŋa 
ka Israyɛl. 

12Ma mbe kwa mahekenemsə meslighəmbe ta va ta ŋkɛ mbe meghe ne, pa 
zereghe keseve Asa kwele kwele mbe seɗa, ma nya hi ŋkɛ kazele kemane va 
Mahwətə ɓetəkə ne, pa ŋkɛ lənyɛ kazele kemane va ka mene ghwɛ. 

13Ma kwa mtenyɛ Asa mbe kwa wəfaɗemsə kwetɛŋeghəmbe ta va ta ŋkɛ mbe 
meghe ne, 

14pa mbeli lamte ŋkɛ kwa kwete hwa kwele nyi late ŋkɛ mbe meleme ta David. 
Pa mbeli veyi geva ta ŋkɛ te diɓere nya tsenete mama ta 'wərdə mbeli kwele 
kwele, kala nyi hite ka mene slene ta 'wərdə tekeleke, pa mbeli teremte kweci 
kwele kwele te zləvəa ŋkɛ. 

2 Wəshi nyi Mene Ka Meghe 17 

Mene meghea Zhozafat. Nza ta ŋkɛ dɛŋe dɛŋe te Shala 

1Pa Zhozafat, wəzege ta Asa kelete meghe te ŋkwa yitenyɛ. Pa ŋkɛ menete berete 
mbe meghea ŋkɛ za ma ke ŋa ka Israyɛl. 

2Pa fəyi ka sewajɛ mbe meleme nyi berete berete mbe Zhəwda, pa nteyi ka 
ŋgwamna mbe hɛɗia ŋkɛ, tsagha shɛ mbe meleme nyi fəhwe yitenyɛ Asa va ka 
Ɛfrayim. 

3Pa Mahwətə nzanyɛ kənəa Zhozafat, kwa nza ŋkɛ kala nya se shinyɛ David 
kadzeghwa te kwa ghate ta meghea ŋkɛ dzeghwa ŋkɛ. Kese ŋkɛ kazele kemane 
va yɛ shala Ba'al we, 

4ama pa zelete Shala ta shinyɛ ba'a pa yɛte fete yitea ghena nyi gezeke ŋkɛ, 
tekeleke le nya kemene geva pelɛ Israyɛl. 

5Pa Mahwətə veyi meghea ŋkɛ bereteke. Pɛtɛa ka Zhəwda kave nda wəshi gəmə 
ke Zhozafat, vatse nda kemave wəshi ŋkɛ kwele kwele, pa le zləvə. 

6Ntake ŋkɛ kamene nda slene ke Mahwətə le wənəa ŋkɛ pɛtɛ, pa ŋkɛ mpəmte 
kələŋə kedzeghe melɛ ba'a selə nyi keveyi geva tekeleke te hɛɗia Zhəwda. 

7Ma mbe kwa mahekene ta va ta ŋkɛ mbe meghe ne, pa ghwenakɛ kweci mbelia 
jama hwa ka mene slene ta ŋkɛ kalə kateke nda wəshi ke mbeli nyi te hɛɗia 
Zhəwda: yɛ Bɛn-Hayil, Obadiya, Zakari, Netanɛyɛl ba'a Mikaya. 

8Ka Lɛvi mesli ka beghakɛ hɛ: Shemaya, Netaniya, Zɛbadiya, Asayɛl, Shemiramot, 
Yonatan, Adoniya, Tobiya ba'a Tob-Adoniya, pa ka dzeghe Shala bake perə, 
Ɛlishama le Yoram. 

9Laŋe hɛ kelete palepa ta wəsə mahalegəa Mahwətə, pa hɛ dzeghwamte meleme 
nyi te hɛɗia Zhəwda, kezha teke nda wəshi nyi mbe ke mbeli nyi te hɛɗia ŋkɛ 
pɛtɛ. 

Berete ta Zhozafat 

10Pɛtɛ kweci hɛɗi nyi kwa ghala le Zhəwda kaghazlənə va Mahwətə, wəndə nya 
kezəzə ve nda mpa ke Zhozafat shɛ we. 

11Nahe mbeli kenakɛ pa le ka Filisti kafə nda wəshi gəmə keɗema jaɓeregwale 
ke Zhozafat ba'a ka Arab nyi kefəke nda gamea lɛmə 7.700 ba'a zhɛfa lɛmə 7.700. 

12Mbe kele berete ta Zhozafat mbe kema mbe kema. Pa ŋkɛ ŋate meleme nyi 
berete berete mbe Zhəwda ba'a kweci meleme kezha tsene wəshi kezeme mbe 
hɛ. 

13Wəshi kezeme yave kwele kwele dzeyi mbe yɛ meleme ta ŋkɛ. Ma ka sewajɛa 
ŋkɛ nyi keɗepemte mpa za ma ne, mbe Zhɛrəzalɛm hɛ le nza. 

14Kala yita ta nci neheve geva ka sewajɛa shɛhɛ. Hwa hwelefe ta Zhəwda ne, 
mbeli nyi te ghəa ka sewajɛ slibə ya shɛ. Mazea ka sewajɛ Adna nde sleke ka 
sewajɛ 300.000. 

15Va bela ta ŋkɛ, mazea ka sewajɛ Yohanan nde sleke ka sewajɛ 280.000, 

16ba'a Amasiya, wəzege ta Zikri, nya kendeke nda ghəa ŋkɛ ke slene ta Mahwətə 
le ghəa ŋkɛ nde sleke ka sewajɛ nyi keɗepe mpa 200.000. 

17Mbe hwelefe ta Bɛnjamɛn ne, katsala sewajɛ Ɛliyada nde sleke ka sewajɛ 
200.000 nyi nza yɛ gwecɛ le yɛ gelə va hɛ, 

18ma va bela ta ŋkɛ, Yozabad nde sleke ka sewajɛ 180.000 nyi kenza gare mpa. 

19Tsetse nza ta ka sewajɛ nyi mene nda slene ke meghe mbe Zhɛrəzalɛm, mba 
nyi nteyi ŋkɛ mbe meleme nyi berete berete nyi te hɛɗia ŋkɛ pɛtɛ. 

2 Wəshi nyi Mene Ka Meghe 18 

Zhozafat kajikə geva le Akab, meghea ka Israyɛl 
(1 KMK 22.1-4) 

1Kwele kwele se wəshi va Zhozafat ba'a zləvə. Pa jikəte ghɛa ŋkɛ laka wəme geva 
le ŋa Akab, meghea ka Israyɛl. 

2Ma kwetere wəmbəa kweci va kwa sebe ta ŋkɛ ne, ntəŋə Zhozafat lə sha Akab 
pelɛ Samari. Kezha kemaneve hɛ le mbeli nyi yite ne, pa Akab slamte ghə te 
timɛti ba'a mcɛmcɛli kwele kwele. Ma kwa sebe ta ŋkɛ, pa kese mehele ta 
Zhozafat kezha dzeme hɛ zlaɓe kaɗa Ramot te hɛɗia Gala'ad. 

3Ma ke Akab, meghea ka Israyɛl sha Zhozafat, meghea ka Zhəwda: «Kalə na zlaɓe 
le 'ya kaɗa Ramot nya te hɛɗia Gala'ad na?» Ma ke Zhozafat zhɛnete nda: «Kanya 
kwetɛŋe mə le gha, mbelia ŋa ne, ŋa ɗa hɛ. Kalə 'ya yitea mpa zlaɓe le gha.» 

Ka mɛ ŋkwa nyi fate fate kazlape hərə ŋkwa 
(1 KMK 22.5-12) 

4Ama, pa Zhozafat mtsehete: «Fake ɓə ghena va Mahwətə kaba.» 

5Pa meghea ka Israyɛl tseneke ka mɛ ŋkwa ta ŋkɛ gwəmsə wəfaɗe, pa 'yɛwe va 
hɛ: «Wərə mə kalə kampa kezha kelehwe Ramot nya mbe Gala'ad zhɛkwa na, na 
belewəmte 'ya na?» Ma ke ka mɛ ŋkwa zhɛnete nda: «Wərə na kalə, kateve ŋa 
melemea shɛ Shala.» 

6Ama pa Zhozafat 'yɛwakɛ: «Ketene kwete nde mɛ ŋkwa teke ya kwetɛŋe kezha 
'yɛwakɛ ghena ta Mahwətə gheɓə ve wəka?» 

7Ma ke meghea ka Israyɛl sha Zhozafat: «Kwete shɛ kwetɛŋe, Mishɛ wəzege ta 
Imla. Ama kaɗe ghena ta ŋkɛ 'ya we, kwa nza ŋkɛ ndiremi yamawe ɗa ŋkɛ, 
kaɗema kaghena ganyɛ.» Ma ke Zhozafat sha Akab: «Gezema ghena na kala nya 
te nde mɛ ŋkwa ma!» 

8Pa meghea ka Israyɛl hekakɛ kwete nde mene slene nya ki ghɛa meghe kageze 
nda kalə kahe kahe kazele Mishɛ, wəzege ta Imla. 

9Yɛ meghea ka Israyɛl le ŋa ka Zhəwda ne, ntintishɛ hɛ pelɛ pasla ta nci, le 
lekwesa meghe kənəa geva te ŋwela terasle yitea mɛa degha ta Samari, vəa ŋkwa 
nya geze ghena ka mɛ ŋkwa pɛtɛ kwa kema ta nci. 

10Pa kwete wəndə Sidekiya, wəzege ta Kenana gezlate yɛ tereme kwa lɛ lɛ, ma 
ke: «Wa nya ghena nya gezeke Mahwətə nya: ‹Le tereme kwa lɛ lɛ nyi tempahwe 
ka Siri na kala vələa mca.›» 

11Pɛtɛa ka mɛ ŋkwa kageze tsagha: «Wərə na kadzeme kaɗa Ramot nya mbe 
Gala'ad. Katehərə ŋkɛ na, kateve ŋa melemea shɛ Mahwətə.» 

Nde mɛ ŋkwa Mishɛ kageze teɗe ta nci kwamte mpa 
(1 KMK 22.13-28) 

12Ma ke wəndə nya kalə kaheka Mishɛ shɛ: «Fate ghena ta ɗa, pɛtɛa ka mɛ ŋkwa 
kejikəte mɛ kezha mawe nda hərəte ŋkwa ke meghe. Hite geva kezha geze na 
kala hɛ: gezete nda ghena ta hərəte ŋkwa perə.» 

13Ama ma ke Mishɛ shɛ: «Le Mahwətə nya te ghweme, wəsə nya tegeze ɗa Shala 
ɗa yategeze 'ya.» 

14Pa se kadzete kema ta meghe nya ke'yɛwakɛ ghena ve: «Mishɛ, na kehite geva 
kalə 'ya kampa kezha kelehwe Ramot nya mbe Gala'ad na, na belewəmte 'ya na?» 
Ma ke Mishɛ zhɛnete nda: «Wərə yɛ kalə, katehərəte ŋkɛ yɛ, kateve ŋayɛ 
melemea shɛ Mahwətə.» 

15Ama ma ke meghe shɛ: «Ŋkwini zhigə ɗe na ka'yɛwe 'ya deke kaganda nya 
kese va Mahwətə yageze ɗa na 'ya sha gha wa?» 

16Ma ke Mishɛ zhɛnete: «Nahe 'ya kenakɛ ka Israyɛl kwetɛ kwetɛŋe dzeme hwa 
ghweme kala timɛti nyi ɗema wəndə keya hɛ shɛ. Ma ke Mahwətə zhɛkwa: 
‹Meghe va mbelia shɛhɛ we. Pa yayata wəndə zhɛne geva kalə sha ghɛa ŋkɛ le 
kwelɛŋe.›» 

17Ma ke meghea ka Israyɛl sha Zhozafat: «Kegezete ŋa 'ya tiɗiɗi gɛ wa! Nda wəsə 
kwa ndiremi yageze ɗa ŋkɛ, kegha nya ganyɛ tɛape we!» 

18Ma ke Mishɛ: «Fate mə ghena nya geze Mahwətə ɓetəkə. Kwa nza ŋkɛ ne, nahe 
'ya kenakɛ Mahwətə mentishɛ pelɛ pasla ta meghea ŋkɛ, le pɛtɛa ka mene slene 
ta ŋkɛ nyi pelɛ ghweme meslete te kwa zeme ba'a te kwa gwela ta ŋkɛ. 

19Ma ke Mahwətə: ‹Wa nde nza kalə kandeke nda zəzə kwa ndiremi ke Akab, 
meghea ka Israyɛl, yitea lə ŋkɛ kampa le Ramot nya mbe Gala'ad, baŋe mbeli 
kapeslekɛ ŋkɛ tse wa?› Pa kwete gezete ŋa ŋkɛ tekeleke, tekeleke ŋa kwete 
ɓiyitsa. 

20Pa kwete sefə hendeke geva te kema ta Mahwətə, ma ke: ‹'Ya kalə kandeke nda 
zəzə› Ma ke Mahwətə 'yɛwete: ‹Tsema wa?› 

21Ma ke: ‹'Ya kalə kanza kasefə tseŋwə kwa mɛa ka mɛ ŋkwa ta meghe.› Ma ke 
Mahwətə zhɛnete nda: ‹Ntsehwele ganyɛ nya kezha ghwetete. Kwiɗi shɛ na 
menete nyagha!› 

22Ma nda veyi sefə tseŋwə Mahwətə kwa mɛa ka mɛ ta ŋa ne, va nya ɗe Mahwətə 
kaghwene ŋa ndiremi.» 

23Taghanyɛ, pa Sidekiya wəzege ta Kenana, hendave nda geva ke Mishɛ kampave 
le balema, ma ke: «Laka nyama hweŋkwa shavenyɛ Sefəa Mahwətə mbe 'ya 
kezha geze ŋa ghena wa?» 

24Ma ke Mishɛ zhɛnete nda: «Ya! Katefave na ndeɗekə gha le ghəa ŋa vəa ŋkwa 
nya tehwɛ na kadzawa vi kawəfərə ki ghɛa ŋa.» 

25Ma ke meghea ka Israyɛl gezete: «Keseve mə Mishɛ, ndeke nda mə ke Amon, 
Ŋgwamna ta meleme ba'a ke wəzege ta meghe Yowash. 

26Ma pe yɛ sha hɛ Wa nya tsetse gezeke meghe: veyi mə wəndə nya kwa daŋgayɛ, 
kaŋa nda ɗafa ɓɛhwɛ ɓɛhwɛ ba'a kandɛme nda yɛmə, nda tesheke ɗa 'ya 
kwelɛŋe kwamte mpa nya.» 

27Ma ke Mishɛ zhɛnete nda: «Ma kesheke ŋa na kwelɛŋe ne, kegezete ghena 
Mahwətə le mɛa ɗa tsagha we.» 

Mbeli peslekɛ meghe Akab kwamte mpa 
(1 KMK 22.29-40) 

28Cape yɛ Akab, meghea ka Israyɛl le Zhozafat, meghea ka Zhəwda kadzeme 
kaɗa Ramot nya mbe Gala'ad. 

29Ma ke Akab sha Zhozafat: «'Ya katembeɗe lekwesa kezha dzawa mpa, ama gha 
le ŋa ŋa ne, seɗete lekwesa meghea ŋa.» Tsetse mbeɗemte lekwesa meghea ka 
Israyɛl yagha mbeli kaɗepete, cape hɛ yitea kadzawa mpa. 

30Nda nahe meghea ka Siri kegezete nda ke mbelia jama ta ka sewajɛ nyi te ghəa 
wəmata gədəwəa ŋkɛ, mba hɛ keɗa ka sewajɛ nyi ɓɛhwɛ ɓɛhwɛ, ya nyi jama 
jama, ama deke meghea ka Israyɛl nahe. 

31Vatse gɛ, ma kwa nakɛ Zhozafat mbeli nyi te ghəa yɛ wəmata gədəwə, meghea 
ka Israyɛl ŋkɛ, ke hɛ keta nci, ntəslə hɛ ntəsləte kezha mpa le. Ama pa Zhozafat 
'yɛwete kemane ta Shala Mahwətə, nya kekemanakɛ ŋkɛ laka zhɛne ka ghema ta 
ŋkɛ dzeyi te sebe. 

32Ma kwa ɗepete mbeli nyi te ghəa wəmata gədəwə kaɗema ŋkɛ kameghea ka 
Israyɛl ne, pa hɛ sərəakɛ keka. 

33Ndagwara gəmə gəmə hete have kwete sewajɛa ka Siri, pa menyɛ te meghea 
ka Israyɛl dzawa kwelɛ rəbəci nya keya geva ta ŋkɛ. Ma ke meghe sha wəndə nya 
kezleɗe wəmata gədəwəa ŋkɛ: «Zhɛrete geva te sebe, kelemte ɗa kwa mpa, kwa 
nza ŋkɛ, nahe wəsə kaɗakɛ ɗa.» 

34Ama te vecia shɛ ne, dzawe dzawe se mpa, vatse nzanyɛ meghea ka Israyɛl 
meslete kwa wəmata gədəwəa ŋkɛ pa va tɛhwɛɗi, kwa kema ta ka sewajɛa ka 
Siri. Ma yipə le pəkwə ta veci ne, mtiwə ŋkɛ. 

2 Wəshi nyi Mene Ka Meghe 19 

Zhozafat kanta ka meha ghwə mbe Zhəwda 

1Pa Zhozafat, meghea ka Zhəwda zhɛneke geva kwelɛŋe sha ghɛa ŋkɛ mbe 
Zhɛrəzalɛm. 

2Pɛkwe nde mɛ ŋkwa Yɛhəw, wəzege ta Hanani se kabegeme le, ma ke shɛ: «Wa 
raberə kemanakɛ nde mefətekwə na wa? Wərə wəndə kaɗe ka ghema ta 
Mahwətə na? Va wəsə nya menete nya na ne, tehwepe wənəa Mahwətə va gha. 

3Ndagwara mba wəsə kwa ganyɛ mbe gha, kwa nza ŋkɛ, nahe na keteremte selə 
nyi keveyi geva kaŋa Ashɛra mbe hɛɗia ŋa ba'a nahe na ntsəte geva le wənəa ŋa 
pɛtɛ kayɛ nda fete ke Shala.» 

4Mbe Zhɛrəzalɛm nzanyɛ Zhozafat. Kwa sebe ta ŋkɛ, ntake ŋkɛ kadzeghwa dzeyi 
mbe hɛɗia ŋkɛ, se mbe Bɛrshɛba hwa'a dzeme hwa ghweme ta Ɛfrayim, kezha 
heka ka Israyɛl kase sha Shala Mahwətə ta ka shihɛ nci. 

5Pa nteyi ka meha ghwə mbe meleme nyi berete berete nyi te hɛɗia Zhəwda, 

6ma ke sha hɛ: «Ntsehwele mə yitea slene nya temene nya yɛ. Kwa nza ŋkɛ ne, 
te sləa wəndə temeha ghwə yɛ we, ama te sləa Mahwətə. Gheŋkɛ le ghəa ŋkɛ nde 
tenza le gheyɛ kenza yɛ kameha ghwə. 

7Ndeke nda mə hawe nya wəba ke Mahwətə, ntsehwele mə yitea wəsə nya mene 
yɛ, kwa nza ŋkɛ ne, kayɛ wəsə kwa ndiremi, nta ghala ba'a mbəɗəkwə Shala 
Mahwətə ta ɓəmə we.» 

8Mbe Zhɛrəzalɛm ɓiyitsa ne, pa Zhozafat nteyi ka Lɛvi, ka dzeghe Shala ba'a 
mbeli nyi te ghəa peləa ka Israyɛl kezha meha ghwə tiɗiɗi te sləa Mahwətə ba'a 
kahi ghena nyi kwelɛ mbeli nyi mbe meleme. 

9Pa gezave nda ghena nyi ke hɛ: «Nahe ŋkɛ kehi kapele nda ghəa ŋayɛ yɛ ke hawe 
va Mahwətə, yitea nza yɛ dɛŋe dɛŋe te ba'a le wənə nya tiɗiɗi. 

10Ya hweŋkwa hweŋkwa se ka menəhɛ ŋayɛ, se mbe meleme nyi nza hɛ le ghena 
sha gheyɛ, kezha meha ghwə ta ŋkɛ yɛ, ghena ta pesle wəndə keɗema ghena ta 
hawema va wəsə mahalegə, ghena nya gezeke geva kahawe ve, ghena nyi 
kehwepete geva keɗema ghena ta wəshi keshi, pa yɛ newemte megela. Ma 
tsagha ne, katenza hɛ kaka fete sha Mahwətə we, katehwepe wənə Mahwətə va 
gheyɛ le ka menəhɛ ŋayɛ we. Mene mə kala nya, yagha yɛ tenza kaka fete le ghəa 
ŋayɛ. 

11Wəndə kwelea ka dzeghe Shala Amariya nde tenza te ghəa ŋayɛ laka wəshi nyi 
kaŋa Mahwətə. Wəndə nya te ghəa hɛɗi meghea Zhəwda Zɛbadiya, wəzege ta 
Ismayɛl ya te ghəa wəshia meghe. Ma ka Lɛvi le ŋa nci, hɛ kaka rafe ŋayɛ wəshi. 
Dzembe mə slene le hwepe ghə, pa Mahwətə nza le mbeli nyi kemene kwa 
ganyɛ.» 

2 Wəshi nyi Mene Ka Meghe 20 

Mpa le ka Ɛdom 

1Ma kwa sebe ta ŋkɛ, pa ka Mowab ba'a ka Amon, zlaɓe le ka Mawon nyi kwa 
sebe ta nci have nda mpa ke Zhozafat. 

2Pa mbeli se kagezete nda ke meghe, ma ke mbeli shɛ: mbeli kwele kwele kase 
le mpa sha gha. Shave pelɛ kema ta ndərə kwa Ghwənəghwə shave hɛ, te hɛɗia 
Ɛdom. Tsetsenya ne, mbe Hasason-Tamar hɛ, geze ta ŋkɛ Ɛn-Gɛdi. 

3Ntake ghazlənə kazhɛ nda ke Zhozafat, pa zəzəte kazele ntsehwele va Mahwətə, 
pa zlapete səwəmayɛ te hɛɗia Zhəwda pɛtɛ. 

4Ntəŋə ka Zhəwda se mbe pɛtɛa meleme nyi te hɛɗia nci, pa hɛ tsenete geva 
kezha səkwə kemane va Mahwətə. 

5Pa Zhozafat sletenyɛ te tepe ta ka Zhɛrəzalɛm ba'a kweci ka Zhəwda, te ŋwela 
nya kamɛnɛfɛ kwa kema ta ghɛa Shala. 

6Ma ke hɛ səkwəte ghə: «Mahwətə, Shala ta ka shihɛnyɛ, gha ya kameghe pelɛ 
ghweme ba'a gha nde sleke pɛtɛa hwelefefi! Va gha nza berete ba'a kwele, wəndə 
shɛ kaghereŋe kwa kema ta ŋa we. 

7Ashɛ gha ya kaShala ta n'yɛ, nya keŋkamte mbeli nyi kese te hɛɗi nya kwa kema 
ta ka Israyɛl mbelia ŋa ba'a nya kendeke nda hɛɗi nya kaghala ghala ke hwelefe 
ta mcɛ ŋa Abraham wəka? 

8Pa hɛ ntishɛnji te le ba'a kaŋate ŋkwa nya keveyi geva tekeleke kaŋa ŋa. Ma ke 
hɛ kwa sebe ta ŋkɛ: 

9‹Ma kese ndiremi, ɗa ta Shala, mpa, ba keɗema ma kadzete ghen'yɛ ne, katese 
n'yɛ kadzete kema ta ŋkwa nya keveyi geva tekeleke, geze ta ŋkɛ, te kema ta ŋa, 
kwa nza ŋkɛ teke ncɛ nza ta ŋa na ba'a ma ketsave ŋa lewela n'yɛ mbe tepe ta 
yaka ta n'yɛ ne, katefate na ba'a katembele n'yɛ na.› 

10Ma tsetsenya gɛ, newema: Wa nyi ka Amon, ka Mowab ba'a ka Ɛdom nyi kampa 
le ghen'yɛ. Ma kwa shavenji ka shihɛ n'yɛ mbe Ɛzhipte ne, kendeke nda 
hweŋkwa na ke hɛ kezha dzete hɛɗia mbeli nyi we. Pa ka shihɛ n'yɛ zhɛrete geva 
dzeyi te sebe ba'a kezamte sebe hɛ te hɛ we. 

11Ama wa nyi hɛ kawa te ghen'yɛ ɓeshi gɛ, kase hɛ kakeka n'yɛ te hɛɗi nya ndeke 
n'yɛ nya na! 

12Shala Mahwətə ta n'yɛ, kaɗa hɛ na le meha ghwə kwa tiɗiɗia ŋa wəka? Dewə 
berete va ghen'yɛ te kema ta ka sewajɛ nyi kwele kwele nyi kese nyi kaɗa n'yɛ, 
keɗepe wəsə kemene ghen'yɛ we. Vatse zhɛrete kema ta n'yɛ ghen'yɛ laka gha.» 

13Pɛtɛ ka Zhəwda le ghɛa nci, mia nci ba'a ŋwale nci sletenji kwa kema ta 
Mahwətə. 

Mahwətə ndeke nda hərə ŋkwa ke ka Zhəwda 

14Hwa tsene ta mbeli tipə tipə ne, pa sefəa Shala dzeghənyɛ kənəa Yaziyɛl, nde 
Lɛvi, wəzege ta Zakari ba'a shia Benaya. Benaya le gheŋkɛ le ghəa ŋkɛ ne, wəzege 
ta Yɛyiyɛl ŋkɛ, shia Mataniya ba'a hwelefe ta Asaf hɛ. 

15Kɛake Yaziyɛl sha lewela: «Fa mə ghena ta ɗa le mehele, pɛtɛa gheyɛ ka 
Zhɛrəzalɛm, ka Zhəwda ba'a gha le ghəa ŋa meghe Zhozafat. Wa nya ghena nya 
gezeke Mahwətə nya: ‹ghazlənəma yɛ tɛape ma, dakema yɛ va ka sewajɛ nyi 
kwele kwele nyi ma! Ŋa ŋayɛ mpa nya we, ama ŋa ɗa, 'ya Shala ta ŋayɛ. 

16Hendɛ ne, katedzawa yɛ sha ka jaga ta ŋayɛ, mbe same hɛ laka wəmbəa Tsits. 
Mɛa metɛŋe ta zlərə tebegeme yɛ le hɛ, kwa kema ta ɓerama ta Yerowɛl. 

17Ha nda ma mpa yɛ ke hɛ tagha ma. Ka Zhɛrəzalɛm ba'a ka Zhəwda, ghereŋe 
ŋayɛ mə tagha ke ta ŋayɛ, nza ŋayɛ mə te ŋkwa shɛ, nda tenewe yɛ tsema tsema 
tembele ŋayɛ 'ya. Ghazlənəma yɛ tɛape ma, bare barema yɛ ma! Hendɛ, kwiɗi 
mə kabegeme le hɛ, ma 'ya Mahwətə ne, le gheyɛ tenza 'ya.›» 

18Gwəɗəŋə Zhozafat ntiŋə ghə mbe hɛɗi kwa kema ta Mahwətə. Pɛtɛa ka 
Zhɛrəzalɛm le ka Zhəwda kagwəɗəŋə perə kahawe va Mahwətə. 

19Ma kwa sebe ta ŋkɛ, pelɛhetɛme ka Lɛvi nyi kwa yita ta Kɛhat ba'a Korɛ sate te 
ŋkwa, ntake hɛ katsahe Mahwətə, Shala ta ka Israyɛl zlape zlape. 

20Masheke masheke te hendɛ ta ŋkwa, cape hɛ kwa hweŋkwa pɛtɛ kadzete 
ɓerama ta Tɛkowa. Ma kateslə hɛ ne, pa Zhozafat slete kwa kema ta nci, ma ke: 
«Fa mə ghena ta ɗa ka Zhɛrəzalɛm le ka Zhəwda! Vate mə ghəa ŋayɛ te Shala 
Mahwətə ta ŋayɛ, kaka berete tenza yɛ. Yɛte mə ghena ta ka mɛ ŋkwa ta ŋkɛ, 
katehərəte ŋkwa yɛ!» 

21Kala nya tsahwe hɛ le mbeli, pa Zhozafat veyi ka gha cimə nyi mbe lekwesa nyi 
keveyi geva kaŋa Shala te kema ta ka sewajɛ katsahe Mahwətə le cimə: «Tsahe 
mə Mahwətə, kwa ɗema ɗe ta ŋkɛ kakiɗi.» 

22Ma kwa ghate gha cimə hɛ le zlama ne, pa Mahwətə tazemte mehele ta ka 
Amon, ka Mowab le ka Ɛdom nyi kelə kampa le ka Zhəwda kwelɛ ghəa nci, pa hɛ 
mpə mpəmte ghəa nci. 

23Pa ka Amon le ka Mowab ghate ɗa ka Ɛdom, kampəkawa hɛ pa te kwa keɗaŋe. 
Ma kwa sebe ta ŋkɛ ne, pa hɛ mpə mpəmte ghəa nci. 

24Ma kwa ntsehe ka Zhəwda te ŋkwa nya nza wəndə kanakɛ ŋkwa nya te ɓerama 
ne, newe ke hɛ sha ŋkwa laka ka ghema ta nci ne, ama deke mbeli nyi kempə 
mpə ya selekə lekə te hɛɗi: nya kembele shɛ ya kwetɛŋe we. 

25Ntake Zhozafat le mbelia ŋkɛ kafə wəshi kwa ghwa mpa. Kwele kwele hɛ 
kekemave wəshi keseɗa, mcɛlə, yɛ lekwesa le kweci wəshi nyi ndeɗe ndeɗe. 
Kewəba wəshia shɛhɛ, hɛ mahekene menete hɛ kafə, shaŋe hɛ kafə hɛ pɛtɛ. 

26Ma te kwa wəfaɗe ta hɛ ne, pa hɛ tsenete geva kwa zlərəa Beraka kezha tsa 
nda hana ke Mahwətə. Vatse nda nza sləa zlərəa shɛ kaBeraka pa ɓeshi, geze ta 
ŋkɛ «Hana.» 

27Cape ka Zhɛrəzalɛm le kweci ka Zhəwda kwa hweŋkwa, te kema ta nci 
Zhozafat kazhɛne geva kase kadzembe Zhɛrəzalɛm le zlama. Kwa nza ŋkɛ nahe 
ne, Mahwətə kendeke nda zlama nya wəba ke hɛ te ka jaga ta nci. 

28Shilimə hɛ mbe Zhɛrəzalɛm le gaka ta yɛ gagera, yɛ ŋgwəleŋə ba'a yɛ veke, kata 
kata hɛ kadzembe ghɛa Mahwətə. 

29Ma kwa fate mbeli nyi te kweci hɛɗi nahe Shala Mahwətə keɗate ka ghema ta 
ka Israyɛl ne, pa mbeli pɛtɛ ghazlənənji ve. 

30Tsetse kemave mene meghea ŋkɛ Zhozafat le gwezlayɛ, kwa nza ŋkɛ Shala ta 
ŋkɛ nde ndeke nda kwelɛŋe laka yayata ŋkwa. 

Kwa keɗaŋe ta meghe Zhozafat 
(1 KMK 22.41-51) 

31Ma nda dzembe meghea ka Zhəwda Zhozafat ne mahekenemsə mcɛfeghəmbe 
va ta ŋkɛ, va bakemsə mcɛfeghəmbe menete ŋkɛ mbe meghe mbe Zhɛrəzalɛm. 
Sləa meghekɛ ne, Azəwba nya kawəzha ta Shili. 

32Tiɗiɗi dzeghwate dzeghwa ŋkɛ kala yitenyɛ Asa, kamene wəsə nya megela sha 
Mahwətə. 

33Ndagwara kempəmte kelɛŋə kedzeghe melɛ ŋkɛ we, vatse nda ɗema mbeli 
kese kave nda ghə le wənə kwetɛŋe ke Shala ta ka shihɛ nci. 

34Ma nyi ketene slene nyi menete Zhozafat, se te nyi keghate pa nyi kekeɗaŋe 
ne, nahe hɛ kenza kerafe rafe mbe Palepa ta wəshi nyi menete ka meghea ka 
Israyɛl. 

35Kwa sebe ta ŋkɛ, pa Zhozafat, meghea ka Zhəwda jikəte geva le Ahaziya, 
meghea ka Israyɛl nya nza dzeghwa ta ŋkɛ kendireminyɛ. 

36Pa hɛ tsahwe kanya kwetɛŋe kamene yɛ kwambelə nyi kelə cakeɗake. Kwa 
Ɛsiyon-Gɛbɛr menete yɛ kwambeləa shɛhɛ. 

37Ama pa nde mɛ ŋkwa Ɛliyɛzɛr, wəzege ta Dodava, nde Marɛsha gezete nda ke 
sha Zhozafat: «Kwa nza ŋkɛ nahe na kejikəte geva le Ahaziya ne, pɛtɛ tebeze 

wəsə nya baŋete nya na Mahwətə.» Kaganda shɛ, kekekave ŋkwa yɛ kwambeləa 
nci we, kwa nza ŋkɛ nahe hɛ kedzəɓənji. 

2 Wəshi nyi Mene Ka Meghe 21 

1Ma kwa mte Zhozafat ne, pa mbeli lamte ŋkɛ hwa ka shihɛnyɛ mbe meleme ta 
David. Zhoram wəzege ta ŋkɛ nde kelete meghe kwa sebe ta ŋkɛ. 

Mene meghea Zhoram 
(2 KMK 8.16-24) 

2Kwele kwele ka kesaka yita nyi kaŋwalea Zhozafat va Zhoram: yɛ Azariya, 
Yɛhiyɛl, Zakari, Azariyahəw, Mikayɛl ba'a Shefatiya. 

3Nahe Zhozafat, yiteyɛa nci kenehave nda wəshi gəmə ke hɛ kwele kwele, nyi le 
mze kwa ghwə ghwə, mze kwa tere tere ba'a le kweci wəshi nyi nza zləvə te. Pa 
ŋkɛ ndeke nda hweŋkwa kesleke meleme nyi berete berete nyi mbe Zhəwda ke 
hɛ. Ama Zhoram yatarete ŋkɛ kanza kameghe, kwa nza ŋkɛ kanya kwele. 

4Pa Zhoram dzete meghe kwa sebe ta yitenyɛ, pa zhɛrete ghəa kande berete. Pɛtɛ 
mpəmte ka kesaka yitenyɛ, tsagha kweci mbeli nyi te ghə nyi mbe hɛɗia ŋkɛ. 

5Va mahekenemsə bakeghəmbe ta Zhoram nda dzembe meghe ŋkɛ, deghese va 
ta ŋkɛ mbe meghe mbe Zhɛrəzalɛm. 

6Pa zelete dzeghwa ta ka meghea kɛfia ka Israyɛl kala nya menete mbelia ghɛa 
Akab, kwa nza ŋkɛ, wəzha ta Akab yawəmeve ŋkɛ. Wəsə nya ndiremi yamenete 
kwa kema ta Mahwətə. 

7Ndagwara kaɗe Mahwətə kazamte sebe te meghe ki ghɛa David, tewəmbəreke 
jikə geva nya menete hɛ le David we. Kwa nza ŋkɛ ne, nahe ŋkɛ kemeɗeyi nda 
kanza sebe ta ŋkɛ te meghe mbe Zhɛrəzalɛm kaghala ghala. 

8Te və nya nza Zhoram kameghe ɗema ghena ta sleke nya sleke hɛ Zhəwda ka 
Ɛdom, pa hɛ ntave ŋa nci meghe. 

9Cape Zhoram le ka jama jama ta ka sewajɛa ŋkɛ ba'a le yɛ wəmata gədəwəa ta 
ŋkɛ pɛtɛ. Ama te tepe viɗi ne, pa yɛ meghe le mbeli nyi te ghəa wəmata gədəwə 
ɗate ka Ɛdom nyi kentəsləte hɛ. 

10Se mɛa vəa shɛ ne, na ka Ɛdom keshavenji mbe dzeve ta ka Zhəwda, hɛ kasleke 
ghəa nci pa ɓeshi. Te vəa shɛnyɛ, pa meleme ta Libna ɗema meghea Zhoram 
perə, va nya ɗema Zhoram kahawe va Mahwətə, Shala ta ka shihɛnyɛ zhɛkwa. 

11Pa le yɛ kələŋə kedzeghe melɛ menete Zhoram dzeyi hwa yɛ ghweme ta ka 
Zhəwda, nahe ŋkɛ keghweteyite ka Zhɛrəzalɛm ba'a ka Zhəwda kazhɛre nda 
geva ke yɛ shala tseŋwə. 

12Pa Zhoram kemave palepa te kwete hɛ se va nde mɛ ŋkwa Ɛli ma ke: «Wa nya 
ghena nya gezete Shala Mahwətə ta shi ŋa David nya: Kese na kadzeghwa kala 
yiteyɛ ŋa Zhozafat le ŋa shi ŋa Asa, meghea ka Zhəwda we. 

13Ama hweŋkwa ta meghea kɛfia ka Israyɛl yakelete na, nahe na keghwetete ka 
Zhɛrəzalɛm le ka Zhəwda kazhɛre geva kalə sha yɛ shala tseŋwə, kala mbelia 
ghɛa Akab. Nahe na kempəmte ka kesaka yiteyɛ ŋa, nyi kenza za ma ke gha. 

14Vatse teve ndiremi nya wəba Mahwətə te mbelia ŋa, ŋwalea ŋa, mia ŋa ba'a 
wəshi ŋa pɛtɛ. 

15Gha le ghəa ŋa ne, katekese ŋa mama ta zereghwe, ma kwete zereghwea shɛ 
ne, keveci keveci temtsehe geva ŋkɛ, pa te və nya tesamenji heli kwa hwə va 
gha.» 

16Pa Mahwətə feɗeghete ka Filisti le ka Arab nyi kwa ghala le ka Ɛtiyopi, kampa 
le Zhoram. 

17Pa hɛ have nda mpa ke hɛɗia Zhəwda ba'a dzembe ŋkɛ. Pa hɛ fəhwe pɛtɛa 
wəshi nyi ki ghɛa meghe, fəhwe ŋwale ba'a mia meghe kaka mavashi. Deke 
wəzege nya ɓɛhwɛ ma hwa ŋwalea ŋkɛ, Ahaziya nde tene ve. 

18Ma kwa sebe ta wəshi nyi ne, pa Mahwətə ndeke nda wəsə kwa hwə nya 
keshaŋe kakiɗi ke Zhoram. 

19Kamtsehe geva zereghwea shɛ ke hɛ ke hɛ. Ma te kwa kiɗi ta va kwa bake ne, 
pɛtɛ helia ŋkɛ daɗənyɛ sawa kwa hwə ve, mtiwə ŋkɛ mbe yaka nya wəba. Ya 
tsagha shɛ ŋkɛ ne, kese mbelia ŋkɛ katere 'wərdə kazləvəa ŋkɛ kala ŋa ka 
shihɛnyɛ we. 

20Ma nda dzembe meghe Zhoram ne, va ta ŋkɛ mahekenemsə bakeghəmbe, va 
deghese menete ŋkɛ mbe meghe mbe Zhɛrəzalɛm. Ma kwa mtenyɛ ŋkɛ ne, kese 
kwete wəndə kaheha yite we. Pa mbeli lamte mbe meleme ta David, ama ashɛ 
kwa kwele ta ka meghe we. 

2 Wəshi nyi Mene Ka Meghe 22 

Meghea Ahaziya 
(2 KMK 8.25-29; 9.27-29) 

1Pa ka Zhɛrəzalɛm ntave Ahaziya, nya ɓɛhwɛ wəzege ta meghe Zhoram, kezha 
nza te ŋkwa ŋkɛ. Kwa nza ŋkɛ ne, pɛtɛ mpəmte ŋwale nyi jama jama wəvəsəa ka 
Arab nyi kese mbe ghedəkwəa ka sewajɛa ka Zhəwda. Tsetse kelete meghe 
Ahaziya, wəzege ta Zhoram mbe Zhəwda. 

2Va ta ŋkɛ bakemsə nda dzembe meghe ŋkɛ, va kwetɛŋe menete ŋkɛ kameghe 
mbe Zhɛrəzalɛm. Sləa meghekɛ ne, Atali, wəzha ta mbelia Omri. 

3Ma Ahaziya le ŋa ŋkɛ ghə ne, ndiremike se dzeghwa ta ŋkɛ kala ŋa mbelia ghɛa 
Akab, kwa nza ŋkɛ ntsehwele kwa ndiremi yancɛ nda meghekɛ. 

4Wəsə nya ɗema Mahwətə yamenete ŋkɛ kala mbelia Akab, kwa nza nde, kwa 
sebe ta mte ta yitenyɛ ne, mbelia shɛhɛ ka se kaka ncɛ nda ntsehwele kezamte. 

5Le ntsehwele nya ncɛte nda shɛhɛ lə Ahaziya zlaɓe le Zhoram, wəzege ta Akab, 
meghea ka Israyɛl, yitea mpa le Hazayɛl meghea ka Siri pelɛ Ramot te hɛɗia 
Gala'ad. Mbe mpa ne, pa ka Siri ɗamte Zhoram le zhi. 

6Tewətelɛwe ŋkɛ zhɛrete geva kalə kampi zhia ŋkɛ mbe Zhizrɛyɛl. Tagha gɛ, pa 
Ahaziya lə kadzembe Zhizrɛyɛl kezha njiŋwe kwa nza ŋkɛ shewə. 

7Pa Shala menete se ta Zhoram kezha kezamte Ahaziya. Kwa nza ŋkɛ sema ta 
ŋkɛ ne, cape yɛ Ahaziya le Zhoram kalə kabegeme le Zhɛhə, wəzege ta Nimshi. 
Ndagwara nahe Mahwətə kendeke nda hweŋkwa ta nza kameghe ke Zhɛhə 
kezha zamte mbelia ghɛa Akab. 

8Pa Zhɛhə menete wəsə nya mehate ghwə ta ŋkɛ Shala te mbelia ghɛa Akab. Ma 
kwa begeme hɛ le mbelia jama ta ka Zhəwda ba'a ŋwalea ka menəhɛnyɛa 
Ahaziya, nyi kese pɛtɛ kaka mene slene ta meghe ne, pa mpəmte hɛ. 

9Kwetere wəmbəa ŋkɛ, ntake ŋkɛ kazele Ahaziya. Pa mbeli keseve ŋkɛ mbe 
Samari nya wəfərənyɛ ŋkɛ, pa mbeli keleke kadzete kema ta Zhɛhə, mbəhə mbeli 
peslekɛ ŋkɛ. Ama nahe mbeli kelamte ya tsagha ŋkɛ, kwa nza ŋkɛ ma ke hɛ ne, 
hwelefe ta Zhozafat ŋkɛ, meghe nya kese kazele yɛ nda fete ke Mahwətə. Ma mbe 
hwelefe ta Ahaziya ne, wəndə shɛ ketene gare kele meghe we. 

Atali zləgwəhwe meghe 
(2 KMK 11.1-3) 

10Ma kwa fate Atali, meghekɛa Ahaziya, nahe wəzege ta ŋkɛ kemte, pa mpəmte 
hwelefe ta meghea ka Zhəwda pɛtɛ. 

11Ama vəa ŋkwa nya mpə hɛ mbeli ne, laŋe Yoshɛba, wəzha ta meghe Zhoram 
keleke wəzege ta Ahaziya nya nza sləa ŋkɛ kaZhowas te wəfərə, pa ŋkɛ lə 
kawəfərəakɛ hɛ le male nya kedəkwə mbe cɛ kehɛ nya mbe ghɛa Shala, yagha 
Atali katepesle ŋkɛ. Ma Yoshɛba, male ta Yoyada, nde dzeghe Shala ne, wəzha ta 
Zhoram meghea ka Zhəwda nde, geze ta ŋkɛ, wəzha ta meghekɛa Ahaziya. 

12Kava ŋkwaŋe ne, mba Zhowas te wəfərə le mbeli nyi keya mbe ghɛa Shala, vəa 
ŋkwa shɛ, Atali ya kameghe nya kamale kwa Zhəwda. 

2 Wəshi nyi Mene Ka Meghe 23 

Mbeli fikɛ Zhowas kameghe 
(2 KMK 11.4-20) 

1Ma te kwa mberefaŋe ta va, pa nde dzeghe Shala Yoyada hwepete ghə: pa hɛ 
tsahwe ghena le mbeli nyi te ghəa ka sewajɛa Azariya, wəzege ta Yerowam, 

Ismayɛl, wəzege ta Yohanan, Azariya, wəzege ta Obɛd, Masɛya, wəzege ta Adaya 
ba'a Ɛlishafat, wəzege ta Zikri. 

2Cape hɛ dzeyi mbe hɛɗia Zhəwda. Ma mbe pɛtɛa yɛ meleme ne, pa hɛ tsenete 
ka Lɛvi ba'a mbeli nyi te ghəa ka yita nyi mbe Israyɛl, kwa sebe ta ŋkɛ, 
tewətelɛwe hɛ zhɛneke geva le hɛ kadzembe Zhɛrəzalɛm. 

3Pɛtɛ mbeli nyi ketsenete geva nyi mbe ghɛa Shala tsahwe ghena te nza ta 
meghe. Ma ke Yoyada sha hɛ: «Wa nya Zhowas nya kawəzege ta meghe nya! 
Gheŋkɛ nde hi kanza kameghe, kala nya meɗeyi nda Mahwətə ke hwelefe ta 
David. 

4Wa nya wəsə nya temene yɛ nya: Ma vəa ŋkwa nya tegha slene ta nci ka dzeghe 
Shala le ka Lɛvi te veci kezhɛne mpi ne, pa kwa ghate ta wəvəsə kaya ŋkwa nyi 
kedzembe ghɛa Shala, 

5pa kwa bake ta wəvəsə mɛa ghɛa meghe, pa kwa mahekene ta wəvəsə kaya mɛa 
cɛ nya laka shihə. Pɛtɛa mbeli kanza ŋwela ta ghɛa Shala. 

6Yagha kwete wəndə tekeleke kadzembe ghɛa Mahwətə, deke ka dzeghe Shala 
le ka Lɛvi nyi te slene yanza hweŋkwa va hɛ kadzembe, kwa nza ŋkɛ nahe mbeli 
nteyi hɛ tekeleke kezha gheŋkɛ. Pɛtɛa mbeli kahawe va ghena nya gezeke 
Mahwətə. 

7Ma kweci ka Lɛvi ne, pa hɛ dzaslete meghe le wəshi kempa ta nci yitea dzeve. 
Kabeghe hɛ kalə te yayata ŋkwa nya telə ŋkɛ te. Ma wəndə nya keɗe kadzembe 
ghɛa Shala ne, pa mbeli peslekɛ.» 

8Pa ka Lɛvi le ka Zhəwda pɛtɛ menete kala nya gezave nda Yoyada ke hɛ. Yayata 
wəndə kwele katsene mbelia ŋkɛ, tsagha shɛ nyi kegha slene ta nci hwa veci 
kezhɛne mpi ba'a nyi kekiɗi te vecia shɛ, kwa nza ŋkɛ ne, kendeke nda zhɛne 
mpi Yoyada ke yayata kwete hwa wəvəsə we. 

9Pa Yoyada fəave nda yɛ megha ba'a kweci gelə keghə keghə nyi kese va meghe 
David ba'a nyi beteyi mbeli mbe ghɛa Shala ke mbeli nyi te ghəa ka sewajɛ. 

10Pa ŋkɛ veyi mbeli pɛtɛ, yayata wəndə le megha yitea dzeve, se laka bela kwa 
zeme hwa'a laka bela kwa gwela ta ghɛa Shala, kwa kema ta yɛ cɛ le reghwetɛ, 
kehi hi geva kezha dzasle meghe. 

11Ma kwa sebe ŋkɛ gɛ, laŋe mbeli keleke Zhowas: pa mbeli seɗete nda derə 
meghe ba'a wəshia jikə geva, kwetere wəmbə ŋkɛ, pa yɛ Yoyada le ŋwalea ŋkɛ 
veyi ŋkɛ kameghe laka sheke nda n'yi kənəa ghə. Taghanyɛ, pɛtɛ mbeli katsa 
kaka: «Nza hɛa meghe biyake!» 

12Ma kwa fate gaka ta mbeli nyi kehwɛ katsa kaka kənəa meghe Atali ne, pa ŋkɛ 
se kadzehwa mbeli mbe ghɛa Mahwətə. 

13Pa nakɛ meghe kwa teve, meslete dzeme vare selə nya mɛa ŋkwa kedzembe 
ghɛa Shala. Ma mbelia jama ta ka sewajɛ le ka vɛ veke ne, meslete yite. Pɛtɛa 
mbeli kancɛ zlama ta nci, kavɛ veke ka vɛ veke, Ma ka gha cimə le wəshi ketsa ta 
nci ne, te kema ta ka tsa kaka hɛ. Pa Atali ŋkwahemte yɛ lekwesa ta nta, kɛake 
sha lewela: «Nahe yɛ kepamte ɗa! Nahe yɛ kepamte ɗa!» 

14Keɗe Yoyada kapesle mbeli mbe ghɛa Shala we. Vatse hekakɛ mbelia jama nyi 
te ghəa ka sewajɛ ŋkɛ, ma ke sha hɛ: «Kesemte mə ŋkɛ shave hwa gheyɛ. Ma 
wəndə nya ketəkwə təkwə ne, pa mbeli peslekɛ.» 

15Pa mbeli keleghe kalə laka ghɛa meghe, ma kwa kekave mɛ degha ta Gədəwə 
nde, pa mbeli peslekɛ. 

16Pa Yoyada tsahwe ghena ta jikə geva kwelɛ mbeli pɛtɛ, meghe ba'a gheŋkɛ le 
ghəa ŋkɛ kezha nza kambelia Mahwətə. 

17Ma ɓiyitsa gɛ, mbeli pɛtɛ lə kaŋzlamte cɛa Ba'al kampəmte yɛ reghwetɛa ŋkɛ 
le wəshi nyi zhɛrete mbeli kashala ba'a pa mbeli peslekɛ Matan, nde dzeghe nda 
melɛ ke Ba'al te kema ta yɛ reghwetɛ. 

18Ma kwa sebe ta ŋkɛ ne, pa Yoyada dapave nda ya ghɛa Mahwətə ke ka dzeghe 
Shala le ka Lɛvi. Nahe David keneheve hɛ vəashi kezha mene slene ta melɛ kwa 
tere tere mbe ghɛa Mahwətə, kala nyi rafete geva hɛ mbe wəsə mahalegəa 
Moyize. Pa gezave nda ke hɛ kezha mene slene ta nci hɛ le cimə zlama. 

19Pa Yoyada beteyi ka ya ŋkwa mɛa ghɛa Mahwətə, yagha wəndə nya wale wale 
katedzeki. 

20Pa Yoyada zhɛne katsenete mbeli nyi te ghəa ka sewajɛ, mbelia jama, mbeli nyi 
te ghəa mbeli ba'a pɛtɛa mbeli nyi te hɛɗi. Pa hɛ beghakɛ meghe shave mbe ghɛa 
Mahwətə kadzeki ghɛa meghe dzeki kwa mɛ degha nya pelɛ ghəa ŋkwa. Ma kwa 
veyi Zhowas mbeli pelɛ pasla ta meghe ne, 

21Pɛtɛa mbeli kancɛ zlama ta nci. Gweɗakwe se meleme kwa peslekɛ Atali mbeli. 

2 Wəshi nyi Mene Ka Meghe 24 

Zhowas hite ghɛa Shala 
(2 KMK 12.1-17) 

1Va ta Zhowas mberefaŋe nda kelete meghe ŋkɛ, pa ŋkɛ menete va wəfaɗemsə 
mbe meghe mbe Zhɛrəzalɛm. Ma meghekɛ ne, wəzha ta ka Bɛrshɛba, Sibiya sləa 
nta. 

2Wəsə nya ɗe Mahwətə yamenete Zhowas mbe vəa nza ta Yoyada, nde dzeghe 
Shala teghweme. 

3Pa ŋkɛ wəmave nda mi bake, mi nyi yake ŋwale tezhili ba'a ŋwalea kwɛ ŋkɛ 
kwele kwele hwa hɛ. 

4Ma mbe kwete və ne, pa Zhowas zəzəte kahi ghɛa Mahwətə. 

5Pa tsenete ka dzeghe Shala le yɛ ka Lɛvi ma ke sha hɛ: «Kwiɗi mə kadzeyi mbe 
meleme ta ka Zhəwda tseneke mə cɛdɛ va pɛtɛa ka Israyɛl, nda nza yɛ kahite 
ŋkwa nya mbe ghɛa Shala ta ŋayɛ keva keva. Kwiɗi mə kamene kahe kahe.» Ama 
pa ka Lɛvi deranji. 

6Pa meghe hekakɛ wəndə kwelea ka dzeghe Shala Yoyada, ma ke shɛ: «Va wa 
nda ɗema na deneve ka Lɛvi kezha tsehe jaɓeregwale hɛ va ka Zhɛrəzalɛm ba'a 
ka Zhəwda kala nya slate Moyize, nde mene slene ta Mahwətə ba'a le tsene ta ka 
Israyɛl kezha ŋkwa nya wɛŋe nya nza palepa ta jikə geva mbe wa? 

7Kwa nza ŋkɛ nahe Atali kwa 'yaghwa mehele nya le mbelia nta kesərəakɛ ghɛa 
Shala kabezenyɛ. Zhɛne ne, pa le wəshi nyi keveyi geva tekeleke mbe ghɛa Shala 
se hɛ kamene nda slene ke yɛ Ba'al le hɛ.» 

8Ma te ghena nya gezeke meghe ne, pa mbeli menete səndəkwə kaveyi mɛa 
ŋkwa kedzembe ghɛa Shala. 

9Ma kwa sebe ta ŋkɛ, pa mbeli zlapete mbe Zhɛrəzalɛm ba'a ya tema tema te 
hɛɗia ŋkɛ, kezha keleke nda jaɓeregwale nya sləyi Moyize, nde mene slene ta 
Shala te ka Israyɛl yayata wəndə ke Mahwətə, vəa ŋkwa nya nza hɛ mbe jive te 
ɓerama. 

10Pɛtɛ mbelia jama ba'a mbeli pɛtɛ se kabeteyi wəshi nya hi hɛ kabete kwa 
səndəkwə le zlama pa te viɗi ta ŋkɛ. 

11Ma kwa se və kekele nda səndəkwə ke ka Lɛvi kezha newe wəshi nyi kwa hɛ 
te sləa meghe ne, pa hɛ kemave cɛdɛ kwele kwele kwa, pa yɛ nde rafe wəshia 
meghe le wəndə nya te ghəa wəshia wəndə kwelea ka dzeghe Shala se 
kabetehwe ŋkɛ, kwa sebe ta ŋkɛ, pa hɛ zhɛneyi səndəkwə ta ŋkwa ŋkɛ. Tsagha 
menete hɛ keveci keveci nda kemave cɛdɛ hɛ kwele kwele. 

12Pa yɛ meghe le Yoyada ndeke nda cɛdɛa shɛ ke mbeli nyi nza slene ta ghɛa 
Shala te dzeve va hɛ. Pa mbelia shɛhɛ fəte ka tsehe pelɛ, ka sla sheghwə, ka gezla 
wəshi lɛ ba'a ka vɛsə mze, kezha hite ghɛa Shala. 

13Ntake ka mene slene kamene slenea shɛ. Kwa nza hɛ kecaŋa caŋa nda se slene 
kamene geva mbe kema mbe kema, pa ghɛa Shala kemave nza ta ŋkɛ le berete 
ta ŋkɛ nya kaghate. 

14Ma kwa nahemte slene hɛ ne. Pa mbeli te ghəa slene ndeke nda nyi ketene cɛdɛ 
ke yɛ meghe le Yoyada. Pa mbeli menete wəshi kemene slene mbe ghɛa Shala le: 
wəshi kemene slene ta səkwə ghə ba'a ŋa dzeghe melɛ, yɛ kwenə le yɛ helape 
kwa mze kwa tere tere le kwa mze kwa ghwə ghwə. Nda nzahwe nza Yoyada 
teghweme ne, keveci keveci dzeghe melɛ kwa tere tere mbeli mbe ghɛa 
Mahwətə. 

Zhowas kande nzama dɛŋe dɛŋe te Shala 

15Nahe Yoyada kehale tsape, va ta ŋkɛ gwəmsə ba'a mahekenemsə nda mte ŋkɛ. 

16Pa mbeli lamte kwa kwele ta ka meghe mbe meleme ta David, kwa nza ŋkɛ 
keveci keveci mene ganyɛ ŋkɛ kezha ka Israyɛl ba'a kezha zləvəa Shala le ŋa ghɛa 
ŋkɛ. 

17Ma kwa sebe ta mte ta Yoyada ne, pa mbelia jama ta ka Zhəwda se kagwəɗəŋə 
kwa kema ta Zhowas. Pa meghe fate ghena ta nci, 

18tsetse nda se ka Israyɛl kasərəakɛ ghɛa Mahwətə, Shala ta ka shihɛ nci, kalənji 
yitea hawe va selə nyi keveyi geva tekeleke ba'a kweci wəshi nyi zhɛrete mbeli 
kashala. Pa beze ghena shɛ hwepete nda wənəa Shala va Zhɛrəzalɛm ba'a va 
hɛɗia meghea ka Zhəwda pɛtɛ. 

19Ma kwa sebe ta ŋkɛ ne, pa Shala ghwenave nda ka mɛ ŋkwa ke hɛ kezha zhɛre 
geva hɛ kase shɛ, ama wəndə shɛ kese kafa ghena ta nci we. 

20Pa Sefəa Shala dzembe nde dzeghe Shala Zakari, wəzege ta Yoyada. Slete ŋkɛ 
kwa kema ta mbeli, ma ke: «Fate mə ghena nya gezeke Shala: Yitea wa dzawa 
ŋayɛ yɛ wəmbəa ghena nyi gezeke 'ya wa? Wəsə shɛ kakemave yɛ mbe ya ci'a 
we! Ma nahe yɛ kewəfəyite ɗa, 'ya katewəfə ŋayɛ perə!» 

21Ama pa hɛ tsate ghena yitea Zakari, kala nya gezeke meghe, ntake hɛ kabeza le 
pelɛ kiagha te ŋwela ta ghɛa Shala. 

22Yare ghəa meghe Zhowas yitea ganyɛ nya menete nda Yoyada, yitenyɛa Zakari, 
pa peslekɛ. Ma nda temte Zakari ne, pa zlapete ghena zhɛkwa: «Pa Mahwətə 
neweve wəsə nya kemene geva nya, pa ŋkɛ ndeke ŋa zhɛme ta ŋkɛ!» 

Kwa keɗaŋe ta meghea Zhowas 
(2 KMK 12.18-22) 

23Ma te kwa keɗaŋe ta va ne, pɛkwe ka sewajɛa ka Siri se kampa le Zhowas. 
Hwa'a hɛ mbe hɛɗia Zhəwda ba'a meleme ta Zhɛrəzalɛm, pa hɛ mpəmte mbeli 
nyi te ghəa mbeli ba'a ghweneghe nda wəshi nyi fəhwe hɛ mbe mpa ke meghea 
nci, pelɛ Damas. 

24Kwele kwele ka sewajɛa shɛhɛ we, ama pa Mahwətə veyi ka sewajɛa ka 
Zhəwda nyi kwele kwele mbe dzeve ta nci, va nya wəfəyite Shala ta ka shihɛ nci 
hɛ. Tsetse ɗa nya kese te Zhowas. 

25Kwa sebe ta ŋkɛ, cape ka Siri dzeghwanji, mba ŋkɛ shewə kwele kwele. Pa 
mbelia jama ta Zhowas tsate ghena yite, kezha wa ghena ta mte ta ŋwalea nde 
dzeghe Shala Yoyada, mbəhə hɛ peslekɛ te gezle ta ŋkɛ. Pa mbeli lamte mbe 
meleme ta David, ama kwa kwele ta ka meghe we. 

26Ma mbeli nyi ketsate ghena yitea pesle Zhowas ne, yɛ Zabad, wəzege ta wəzha 
ta ka Amon nya nza sləa nta kaShimɛyat ba'a Yozabad, wəzege ta wəzha ta ka 
Mowab nya nza sləa nta kaShimrit. 

27Ma sləa ŋwalea Zhowas, ghena ta ka mɛ ŋkwa nyi kegezete geva te ghəa ŋkɛ 
ba'a ghena hi ta ghɛa Shala ne, nahe hɛ kenza kerafe rafe mbe Ghena nyi gezete 
palepa ta ka meghe. Wəzege ta ŋkɛ Amasiya nde kelete meghe te ŋkwa ŋkɛ. 

2 Wəshi nyi Mene Ka Meghe 25 

Mene meghea Amasiya 
(2 KMK 14.1-7) 

1Ma nda dzembe meghe Amasiya ne, va ta ŋkɛ bakemsə mcɛfeghəmbe, pa ŋkɛ 
menete va bakemsə meslighəmbe te meghe mbe Zhɛrəzalɛm. Meghekɛ ne, 
wəzha ta ka Zhɛrəzalɛm nde, Yowadan sləa nta. 

2Wəsə nya ɗe Mahwətə yase Amasiya kamene, ama ashɛ le wənəa ŋkɛ pɛtɛ we. 

3Ma kwa hite meghea ŋkɛ Amasiya megela ne, pa mpəmte mbelia jama nyi 
kepeslekɛ yitenyɛ, meghe Zhowas. 

4Ama pa sərəakɛ ŋwalea nci kezha yipə wəsə nya kerafete geva mbe wəsə 
mahalegə nya kapalepa ta Moyize. Kwa nza ŋkɛ, nahe Mahwətə kegezete mbe 
palepa shɛ: «Kahi mbeli kampə ka yitehɛnyɛa ŋwale te yɛ jaɗafa ta ŋwalea nci 
we, keɗema ŋwale te yɛ jaɗafa ta ka yitehɛ nci we. Ma nda pesle wəndə mbeli ne, 
te yɛ jaɗafa ta ŋkɛ le ghəa ŋkɛ.» 

5Pa Amasiya tsenete mbeli nyi te hɛɗia ŋkɛ, ka Zhəwda le ka Bɛnjamɛn, pa ntave 
ŋkwa keyita keyita kambeli nyi te ghəa ka sewajɛ slibə ba'a ŋa ka sewajɛ 
gwəmsə. Ma kwa ɓelate mbeli nyi nza va ta nci se te bakemsə kajive mbe kema 
ne, pa mbeli kemave hɛ 300.000 nyi wərə dzemte mpa ba'a nyi keɗepe ghena ta 
megha le gelə. 

6Kwa sebe ta ŋkɛ, pa Amasiya fəke ka katsala ka sewajɛ 100.000 te hɛɗia ka 
Israyɛl te kiləwəa mze kwa tɛawetɛa 3.000. 

7Ama pa nde mɛ ŋkwa ta Shala se kageze nda: «Meghe, kehi ka sewajɛa ka Israyɛl 
kalə le gha we, kwa nza ŋkɛ, kakemane hɛɗia Israyɛl, ŋwalea Ɛfrayim Mahwətə 
we. 

8Ma kebegheghe ŋa hɛ, ya tsema nza kande berete kwa mpa ne, kande dewə ŋeli 
teve ŋa Shala kwa kema ta ka ghema ta ŋa. Kwa nza ŋkɛ, deke Shala nde nza 
kandeke nda hərə ŋkwa keɗema teɗe ke wəndə.» 

9Ma ke Amasiya sha nde mɛ ŋkwa ta Shala: «Tsema tenza ghena ta cɛdɛ nyi fəave 
nda nyi 'ya ke ka sewajɛa ka Israyɛl wa?» Ma ke shɛ: «Wərə Mahwətə kandeke 
ŋa kwete kwele ke nyagha.» 

10Pa Amasiya zhɛnemte ka sewajɛ nyi kese te hɛɗia Israyɛl kalə sha ghɛa nci. 
Cape hɛ zhɛnete geva, ama kwele kwele zhɛ nda wənəa nci ke hɛ va hɛɗi Zhəwda. 

11Pa Amasiya sahwe hwəa ŋkɛ, cape ŋkɛ te ghəa ka sewajɛa ŋkɛ kadzawa zlərəa 
ghwene, kwagha mpəmte ka sewajɛ ka Ɛdom ŋkɛ 10.000. 

12Pa ka Zhəwda keseve kweci te ghweme ka 10.000. Pa hɛ fəghe hɛ kadzeme ghəa 
ghweme, tsəkwəyi hɛ dzawa mɛ nda dzawa hɛ kancɛncɛhwenji kwagha te hɛɗi. 

13Ama pa ka sewajɛa ka Israyɛl nyi zhɛnemte Amasiya kezha ɗema hɛ kadzawa 
mpa pesleyi geva mbe yɛ meleme ta ka Zhəwda nyi kwelɛ yɛ Samari le Bɛt-
Horon. Pa hɛ mpəmte mbeli 3.000 ba'a fəhwe wəshi kwele kwele. 

Zhowas, meghea ka Israyɛl ɗate Amasiya 
(2 KMK 14.8-14) 

14Ma kwa zhɛneke geva Amasiya sheke kwamte mpa nya hərəte ka Ɛdom ŋkɛ 
ne, kəliɓə fəte wəshi nyi zhɛrete ka Ɛdom kashala, kaveyi hɛ kala yɛ shala ta ŋkɛ. 
Ntake kahawe va hɛ ba'a kadzeghe nda melɛ ke hɛ. 

15Mɓɛke Mahwətə hwepete wənə ve. Pa ghweneke kwete nde mɛ ŋkwa nya 
kegeze nda: «Wa raberə zhɛrave nda geva na ke shala nyi keshaŋe kambele 
mbelia nci shave mbe dzeve ta ŋa wa?» 

16Hatse meghe slamte nda ghena kwa mɛ, ma ke 'yɛwete ve: «Nahe 'ya kentave 
ŋa kande ncɛ nda ntsehwele ke meghe na? Zhɛnema ghə na keɗema na kaɗe 
kapesle ŋa mbeli ma.» Tikə tikə nde mɛ ŋkwa, ama ma ke: «Nahe 'ya keɗepe 
Shala nde tarete kapesle ŋa, kwa menete wəsə nya kala nya ba'a kwa ɗema na 
kefate ghena ta ɗa.» 

17Za ma kweci ntsehwele yaɗehwe Amasiya, meghea ka Zhəwda, pa ghwenakɛ 
nda mɛ ke meghea ka Israyɛl Zhowas, wəzege ta Zhowakaz ba'a shia Zhɛhə. Ma 
ke shɛ: «Nde kabegemete geva mə kwa mpa!» 

18Ma ke Zhowas zhɛnete nda ke Amasiya: «Pa kwete wəfe katigə pelɛ ghweme 
ta Liban vəashi 'yɛwakɛ wəzha ta lekelekea Liban kezha wəme nda ŋkɛ ke 
wəzege ta ŋkɛ. Ama pa kwete wəsə keseɗa nya hwa gamba se kaŋkeɗemte wəfea 
shɛ.» 

19Ma ke Zhowas ɓiyitsa: «Gha kamene fege va nya ɗate ka Ɛdom na na. Fare fare 
wənəa ŋa te, ama nde kele ghə na gəmə! Megela ma nza ŋa na divə te hɛɗia ŋa! 
Wa raberə ɗe na kagha mpa nya ketekele ŋa wəsə kwa ndiremi ba'a nya tehərə 
ŋa ba'a pɛtɛa ka sewajɛa ka Zhəwda mbeli hwe wa?» 

20Ama kese Amasiya kave ghə te ghena shɛ we. Kwa ɗe Shala kazamte yɛ 
Amasiya le ka sewajɛa ŋkɛ, va nya zhɛrave nda geva hɛ ke yɛ shala ta ka Ɛdom. 

21Cape Zhowas, meghea ka Israyɛl kadzemte mpa. Begeme ka sewajɛa ŋkɛ le ŋa 
Amasiya kwa mpa mbe Bɛt-Shɛmɛsh te hɛɗia Zhəwda. 

22Pa ka sewajɛa ka Israyɛl ɗate ka sewajɛa ka Zhəwda, kweracɛ ka sewajɛa ka 
Zhəwda hwɛnji kalə sha ghɛa nci. 

23Pa Zhowas, meghea ka Israyɛl keseve Amasiya meghea ka Zhəwda, wəzege ta 
Zhowas ba'a shia Ahaziya kamava kwa Bɛt-Shɛmɛsh. Se tagha, pa keleghe 
kadzembe Zhɛrəzalɛm ba'a pa ŋzlamte zli nya yitea meleme gare mɛtre gwəmsə 
bake biya ta ŋkɛ kadzeyi ŋwela, nya kwelɛ peləa Ɛfrayim le peləa nya te 
megwekwe ta zli. 

24Pa fəhwe mze kwa tere tere, mze gheme ba'a kweci wəshi nyi ndeɗe ndeɗe 
mbe ghɛa Shala, nya ya Obɛd-Ɛdom ba'a nyi ki ghɛa meghe. Pa ŋkɛ keseve ka 
mavashi ɓiyitsa, tewətelɛwe ŋkɛ zhɛneke geva kadzembe Samari. 

Kwa keɗaŋe ta meghea Amasiya 
(2 KMK 14.15-20) 

25Ma kwa sebe ta mte ta Zhowas, wəzege ta Zhowakaz ba'a meghea ka Israyɛl 
ne, pa Amasiya meghea ka Zhəwda menete va meŋe mcɛfeghəmbe. 

26Ma nyi ketene ghena ta Amasiya se te kwa ghate pa te kwa keɗaŋe ne, nahe hɛ 
kenza kerafe rafe mbe palepa ta slene nyi menete ka meghea ka Zhəwda ba'a ŋa 
ka Israyɛl. 

27Ma se te və nya zhɛrave nda wəmbə Amasiya ke Mahwətə, ntake mbeli katsa 
ghena kadzeyite mbe Zhɛrəzalɛm. Ma te kwete hɛ ne, pa hwɛnyɛ kadzembe 
Lakish, ama pa mbeli kekave ŋkɛ ba'a peslekɛ ŋkɛ te ŋkwa shɛ. 

28Ma kwa sebe ta ŋkɛ ne, pa mbeli keleke wəndə kemte mtea ŋkɛ kadzembe 
Zhɛrəzalɛm kwa wəmata gədəwə nya ntsehe gədəwə kwele kwele, pa mbeli 
lamte ŋkɛ kwa kwele ta ka shihɛnyɛ. 

2 Wəshi nyi Mene Ka Meghe 26 

Meghea Oziyas 
(2 KMK 14.21-22; 15.1-3) 

1Ma Oziyas, wəzege ta Amasiya ne, va ta ŋkɛ meŋe ŋkwaŋeghəmbe nda ntave ka 
Zhəwda kaveyi kameghe te ŋkwa yitenyɛ. 

2Gheŋkɛ nde zhɛne kaŋate meleme ta Ɛlat, kandeke nda ke Zhəwda kwa sebe ta 
mte ta yiteyɛ. 

3Ma nda kelete meghe Oziyas ne, meŋe ŋkwaŋeghəmbe va ta ŋkɛ, pa ŋkɛ menete 
va mbe meghe mcɛfemsə bakeghəmbe mbe Zhɛrəzalɛm. Wəzha ta ka 
Zhɛrəzalɛm meghekɛ, Yekoliya sləa nta. 

4Wəsə nya zlama Mahwətə te yamene Oziyas, tɛfɛa tɛfɛa kala yitenyɛ Amasiya. 

Oziyas kazhɛre kande nzama dɛŋe dɛŋe te Shala 

5Ma kwa nza Zakari nya kenza kafate ghena nyi ghweneke Shala mba teghweme 
ne, pa Oziyas ntsəte geva kezha ɗepete ɗe ta Shala Mahwətə, pa Shala shɛ 
kemanakɛ te kema te kema. 

6Cape Oziyas yitea mpa le ka Filisti: pa ŋzlamte zlia Gat, ŋa Yabnɛ le ŋa Asdod, 
zhɛne pa ŋate zli yitea meleme nyi dzeyi yitea Asdod ba'a nya ketene hɛɗia ka 
Filisti. 

7Pa Shala kemanakɛ mbe mpa ta nci le ka Filisti, ka Arab nyi mbe Gəwr-Ba'al 
ba'a ka Mɛwən. 

8Pa le ka Mawon kaŋki nda jaɓeregwale. Pa Oziyas kemave berete kwele kwele, 
pa sləa ŋkɛ dzemtenyɛ pa kwa ghala le ka Ɛzhipte. 

9Pa ŋkɛ ŋate cɛ nyi bebiya bebiya keya ŋkwa mbe Zhɛrəzalɛm, te ghəa mɛ degha 
nya te megwekwe ta zli, tsagha laka mɛ degha ta zlərə ba'a te ŋkwa nya nza 
gwekwe va zli. 

10Pa ŋate yɛ cɛ keya ŋkwa te hɛɗi nyi te ɓerama ɓiyitsa, pa late ghwa kwele 
kwele, kwa nza ŋkɛ ne, kwele kwele wəshi ve mbe meleme nyi kwake te ŋwela 
ba'a pelɛ wəmbəa ŋkwa. Kwele kwele ka wəza ba'a ka hetəsə yɛməa rɛzɛŋe nyi 
kemene nda slene dzeme hwa ghweme ba'a mbe wəvea rɛzɛŋe, kwa nza ŋkɛ 
kwele kwele ɗehwe ghena ta wəza ŋkɛ. 

11Zhili nyi kenza wərə dzemte mpa ya va Oziyas. Kewəvəsə kewəvəsə hɛ kala 
nya neheve mbeli se te rafe nya rafete hɛ ka rafe wəshi, yɛ Yɛyiyɛl le Masɛya kala 
nya gezete nda Hananiya, wəndə kwelea ka sewajɛa meghe ke hɛ. 

12Ma zhilia ghɛ nyi te ghəa ka katsala ka sewajɛa nyi ne, 2.600 hɛ. 

13Ka katsala kɛfia ka sewajɛ nyi le berete ba'a ɗeke ɗeke kampa le ka ghema ta 
meghe 307.500 ya te dzeve ta nci. 

14Mbe nyama nyama ta və nya dzemte mpa hɛ ne, kafə nda yɛ gelə, yɛ megha, yɛ 
derə kwenə, yɛ rəbəci, yɛ gwecɛ ba'a yɛ kwa beza pelɛ meghe ke hɛ. 

15Ma mbe Zhɛrəzalɛm ne, kagezla kweci wəmata kehe have ba'a kebeza pelɛ nyi 
jama jama nyi ncake nde nca wəshi Oziyas kezha ve hɛ pelɛ yɛ ŋkwa keya ŋkwa 
ba'a te yɛ megwekwe ta zli. Pa zləvəa Oziyas dzemte cakeɗake, kwa nza ŋkɛ nahe 
Shala kekemanakɛ ŋkɛ kameŋele ba'a nahe ŋkɛ kezhɛrenyɛ berete ma. 

16Ama pa berete nya ve ndeke nda kele ghə nya kevate teɗe te, pa ɗema nza dɛŋe 
dɛŋe te Shala Mahwətə ta ŋkɛ: ma te kwete hɛ, lahwe dzekinyɛ mbe ghɛa Shala 
katere 'wərdə te reghwetɛ ketere 'wərdə. 

17Shilimə wəndə kwelea ka dzeghe Shala Azariya le kweci ka dzeghe Shala nyi 
kebeghe ŋkɛ deghesemsə nyi sahwe hwəa nci mbe kwa sebe ta ŋkɛ. 

18Slete hɛ kwa kema ta meghe Oziyas, ma ke hɛ shɛ: «Hweŋkwa va gha katere 
nda 'wərdə le ghəa ŋa ke Mahwətə we, kaŋa ka dzeghe Shala nyi kahwelefefia 
Aron nyi keveyi geva tekeleke kezha gheŋkɛ ŋkɛ. Jive ŋa mbe ŋkwa nya keveyi 
geva nya tekele, kwa nza ŋkɛ ne, wəsə nya wale wale yamene na, nya keɗema 
kavate zləvə te gha kwa kema ta Shala Mahwətə.» 

19Mɓɛke Oziyas nya kehimte geva takwa katetere 'wərdə hwepete wənə va ka 
dzeghe Shala. Taghanyɛ mbe cɛa shɛnyɛ, vare reghwetɛ ketere 'wərdə ba'a te 
kema ta ka dzeghe Shala, zlayɛ zlayɛ derena ncanyɛ kwa kema ve. 

20Pa Azariya, wəndə kwelea ka dzeghe Shala le kweci ka dzeghe Shala nyi 
kenewe, nakɛ derena kenca kwa kema ve. Kahe kahe hɛ kelakave, ma kwa fate 
ŋkɛ le ghəa ŋkɛ nahe Mahwətə keɗate, pa ntsəte geva kashave mbe ŋkwa nya 
wɛŋe. 

Kwa keɗaŋe ta meghea Oziyas 
(2 KMK 15.5-7) 

21Mba meghe Oziyas le derena pa te mte ta ŋkɛ. Ma va zereghwea shɛ ne, ntishɛ 
ŋkɛ cakeɗake le kweci mbeli, kaɗema hweŋkwa kese kadzembe ghɛa Mahwətə 
ve zhɛkwa. Yotam, wəzege ta ŋkɛ nya te ghəa ghɛa meghe, yanza hweŋkwa ve 
kasleke hɛɗi. 

22Ma nyi ketene slene ta Oziyas, se nyi keghate pa te kwa keɗaŋe ne, nde mɛ 
ŋkwa Ɛzayi wəzege ta Amots nde rafete hɛ. 

23Ma kwa mte ŋkɛ ne, pa mbeli lamte hwa kwele ta ka meghe, ama kwa nza ŋkɛ 
kande derena ne, kese mbeli kala kwa kwele ta ka yita ta nci we. Yotam, wəzege 
ta ŋkɛ nde kelete meghe te ŋkwa ŋkɛ. 

2 Wəshi nyi Mene Ka Meghe 27 

Meghea Yotam 
(2 KMK 15.32-38) 

1Ma nda dzembe meghe Yotam ne, bakemsə mcɛfeghəmbe va ta ŋkɛ, pa ŋkɛ 
menete va meŋe ŋkwaŋeghəmbe te meghe mbe Zhɛrəzalɛm. Sləa meghekɛ ne, 
Yerəwsha nya wəzha ta Sadok. 

2Wəsə nya ɗe Mahwətə yamenete Yotam, tɛfɛa tɛfɛa kala nya se yitenyɛ Oziyas 
kamene, kaɗema kese kedzembe ghɛa Shala. Ama mbeli le ŋa nci ne, kehite 
dzeghwa ta nci hɛ we. 

3Yotam nde ŋate mɛ degha nya pelɛ te ghə va ghɛa Mahwətə, pa sekawete kweci 
ŋkwa keghə keghə te zlia ghedəkwəa Ofɛl. 

4Pa ŋate kweci meleme dzeme hwa ghweme ta ka Zhəwda perə, tsagha ghɛ nyi 
bebiya dzeme yitea ghweme ba'a yɛ cɛa ka ya ŋkwa mbe ghɛa wəfe. 

5Cape Yotam kalə yitea mpa le meghea ka Amon, pa hərəte. Ma te va shɛ ne, kaŋki 
nda jaɓeregwale ka Amon kakiləwəa mze kwa tɛawetɛa 3.000, kakiləwəa ha 
miliyeŋə mahekene ba'a kakiləwəa megi miliyeŋə mahekene. Ma mbe va nyi 
kedzeghe bake ne, tsagha shɛ ŋkikɛ nda hɛ. 

6Pa Yotam mtsehete berete mbe kema mbe kema, va nya nza ŋkɛ kadzeghwa 
tiɗiɗi kwa kema ta Shala Mahwətə ta ŋkɛ. 

7Ma nyi ketene slene ta Yotam ne, nahe hɛ kenza kerafe rafe mbe palepa ta slene 
nyi menete ka meghea ka Israyɛl le ŋa ka Zhəwda. Mbe palepa shɛ gezete ghena 
ta yɛ mpa ta ŋkɛ le yɛ slene ta ŋkɛ mbeli. 

8Ma nda dzembe meghe Yotam ne, bakemsə mcɛfeghəmbe va ta ŋkɛ, pa ŋkɛ 
menete va meŋe kwetɛŋeghəmbe te meghe mbe Zhɛrəzalɛm. 

9Ma kwa mte ŋkɛ ne, pa mbeli lamte ŋkɛ mbe meleme ta David. Wəzege ta ŋkɛ 
Ahaz nde kelete meghe te ŋkwa. 

2 Wəshi nyi Mene Ka Meghe 28 

Ahaz, meghea ka Zhəwda 
(2 KMK 16.1-6) 

1Ma nda kelete meghe Ahaz ne, bakemsə va ta ŋkɛ, pa ŋkɛ menete va meŋe 
kwetɛŋeghəmbe te meghe mbe Zhɛrəzalɛm. Kemenete wəsə nya tiɗiɗi ŋkɛ kwa 
kema ta Mahwətə kala shinyɛ David we. 

2Ama dzeghwa ta ka meghea ka Israyɛl yakelete ŋkɛ. Pa le pa ta wəshi lə ŋkɛ 
kavɛsəte kezha hawe va yɛ shala Ba'al. 

3Katere 'wərdə ŋkɛ kwa zlərəa Hinom ba'a pa dzeghekɛ melɛ le ŋwalea ŋkɛ, kala 
wəshi nyi ndiremi ndiremi ta hwelefefi nyi ŋkamte Mahwətə kezha ve nda ŋkwa 
ka Israyɛl. 

4Pa dzeghekɛ melɛ ɓiyitsa le wəshi keseɗa ba'a pa terekɛ 'wərdə dzeyi hwa yɛ 
kələŋə, pelɛ yɛ wəmbə nyi nza wəfe zhiɓə. 

5Pa Shala Mahwətə ta ŋkɛ veyi mbe dzeve ta meghea ka Siri: pa ka Siri ɗate ŋkɛ 
ba'a keseghe ka mavashi kwele kwele yitea hɛ kadzeme Damas. Pa Ahaz teɗenyɛ 
kadzembe dzeve ta Pɛka, wəzege ta Remaliya nya kameghea ka Israyɛl, nya 
kendeke nda teɗe nya wəba mbe mpa. 

6Te veci kwetɛŋe ne, pa Pɛka mpəmte ka katsala kɛfia ka sewajɛa ka Zhəwda 
120.000. Ma nda menete nda geva ŋkɛ kala nya ne, va nya wəfəyite Shala 
Mahwətə ta ka shihɛ nci hɛ. 

7Ma Zikri, nde Ɛfrayim nya kakatsala ne, mbəhə peslekɛ Masɛya kwete wəzege 
ta meghe, Azrikam nya te ghəa ghɛa meghe ba'a Ɛlkana, mcɛnyɛ kwa sla pela ta 
meghe. 

8Kakwa keɗaŋe ne, pa ka sewajɛa ka Israyɛl kesehwe mi ba'a ŋwalea ka Zhəwda 
200.000 kaka mavashi. Kəliɓə hɛ fəte wəshi kwele kwele nyi fəghe kadzeme 
Samari perə. 

9Mbe Samari ne, kwete nde mɛ ŋkwa ta Mahwətə ya shɛ, sləa ŋkɛ Odɛd. Pa shave 
kabegeme le ka sewajɛa ka Israyɛl kase hɛ kadzembe meleme, ma ke sha hɛ: 
«Nahe Shala Mahwətə ta ka shihɛ ŋayɛ kehwepete wənə va ka Zhəwda. Vatse 



878 

 

 
Ghena ta Shala 

Kapsiki DC Bible 
©2012 Alliance Biblique du Cameroun and Bible Society of Cameroon. 

 

 
 

 

veyi ŋayɛ hɛ ŋkɛ mbe dzeve ta ŋayɛ. Ama pa yɛ mpəmte hɛ le wənə le wənə, nahe 
fete shɛ kentsehe pelɛ ghweme. 

10Ɓiyitsa ne, gheyɛ ɗe kaveyi zhili le mia ka Zhɛrəzalɛm le yɛ ŋa ka Zhəwda kaka 
mavashi. Ma le wəsə nya menete nya yɛ kala nya ne, gheyɛ le ghəa ŋayɛ kazhɛre 
ghəa ŋayɛ kaka fete sha Shala Mahwətə ta ŋayɛ wəka? 

11Fate mə ghena ta ɗa, zhɛnemte mə ka mavashi nyi keseve nyi yɛ hwa ka 
menəhɛ ŋayɛ nyi kwa Zhəwda kalə sha ghɛa nci, kwa nza ŋkɛ hwepete wənə ta 
Mahwətə ya kənəa gheyɛ ɗaŋe ɗaŋe tsetsenya.» 

12Ma kweci mbelia jama nyi te ghəa ka Ɛfrayim ne, nahe hɛ keɗema ghena ta 
mbeli nyi kesheke kwamte mpa. Yɛ Azariya, wəzege ta Yohanan, Bɛrɛkiya, 
wəzege ta Meshilɛmot, Yehizkiya, wəzege ta Shaləwm ba'a Amasa, wəzege ta 
Hadlay. 

13Ma ke hɛ sha hɛ: «Sema yɛ teke le ka mavashi nyi ma! Gheyɛ katezhɛre n'yɛ 
kaka menete fete nya wəba sha Mahwətə. Gheyɛ zəzəte kamtsehe ɗaŋeɗa ta 
jaɗafa ba'a fete ta n'yɛ na, ndagwara ɗaŋe ɗaŋe ŋkɛ tsetsenya, kanewe yɛ 
kehwepe hwepe wənəa Mahwətə va ka Israyɛl?» 

14Kwa kema ta mbelia jama nyighɛ ba'a jikə ta mbeli pɛtɛ, waɗe ka sewajɛ pelakɛ 
ka mavashi nyighɛ taghanyɛ, kaɗema pa wəshi nyi fəte hɛ. 

15Pa mbeli tsehave kweci mbeli tekeleke kezha gweɗakwe ka mavashi nyighɛ: 
kəliɓə hɛ fəave nda yɛ lekwesa le yɛ tsahwa ke nyi ɗema hɛ va hɛ. Pa hɛ fəave 
nda wəshi kezeme ba'a wəshi kesa ke hɛ, peɗete nda zhia nci ke mbeli nyi ɗakɛ 
zhi, fəte mbeli nyi keshɛma dzeghwa te kwara lɛmə ba'a beghave nda hɛ ke 
mbelia nci nyi kwa Zhɛriko, meleme ta peha. Kwa sebe ta ŋkɛ, tewətelɛwe hɛ 
zhɛneke geva kadzembe Samari. 

Ahaz ka'yɛwe kemane va Asiri 
(2 KMK 16.7-20) 

16Ma vəa ŋkwa shɛ ne, pa meghe Ahaz 'yɛwakɛ va meghea ka Asiri kezha se 
kakemane. 

17Kwa nza ŋkɛ nahe ka Ɛdom kese zhɛkwa kampate mpa le hɛɗia Zhəwda ba'a 
kakeseve kweci kaka daŋgayɛ. 

18Ka Filisti le ŋa nci ne, nahe hɛ dzembenji mbe meleme nyi kwake kwake te 
ŋwela ba'a mbe Nɛgɛv nya kaŋa ka Zhəwda. Pa hɛ zehwe yɛ Bɛt-Shɛmɛsh, Ayalon 
le Gedɛrot, tsagha yɛ Soko, Timna, Gimzo ba'a meleme nyi ɓɛhwɛ ɓɛhwɛ kwa 
ghala ta nci, pa hɛ nzanji mbe hɛ le ghɛ. 

19Pa Mahwətə shifəmte berete ta hɛɗia Zhəwda, tewəmbəreke meghe Ahaz nya 
tsəkwəyite mbelia ŋkɛ kapele se yitea Mahwətə ba'a va nya sema dɛŋe dɛŋe te 
le ghəa ŋkɛ. 

20Pɛkwe Tɛglat-Falasar, meghea ka Asiri se kaɗa Ahaz, kaveyi kande ghema ta 
ŋkɛ, kaɗema kakemane. 

21Laŋe Ahaz kelete kwete bela ta mcɛlə nyi mbe ghɛa Shala, nyi ki ghɛa meghe 
ba'a nyi ki ghɛa mbelia jama ta ŋkɛ kandeke nda pɛtɛ ke meghea ka Asiri, ama 
kekemave wəsə mbe ya ci'a we. 

22Pa le nya nza ndiremi te ne, kesərəakɛ pele se Ahaz yitea Mahwətə we. 

23Pa dzeghekɛ nda melɛ ke yɛ shala ta ka Damas, ndagwara ghenci ka keleke nda 
teɗe. Ma ke sha ghəa ŋkɛ: «Se va yɛ shala ta nci ŋ'we kemane ka meghea ka Siri. 
Telə 'ya kadzeghe nda melɛ nda ke hɛ yitea kemane ɗa hɛ perə.» Ama yɛ shala 
shɛhɛ ya kateɗe nya te hɛ le pɛtɛa ka Israyɛl. 

24Pɛtɛ Ahaz tsenete wəshi nyi keveyi geva tekeleke mbe ghɛa Shala kampəmte, 
pa ŋzlemte mɛa cɛ nyi te ghɛa Mahwətə. Kwa sebe ta ŋkɛ, pɛtɛ pate yɛ ŋa ŋkɛ 
reghwetɛ dzeyi kwa yɛ baŋwa ta hweŋkwa nyi mbe Zhɛrəzalɛm pɛtɛ. 

25Mbe yayata meleme nya te hɛɗia ŋkɛ ne, pa pate ŋkwa kedzeghe nda melɛ ke 
shala ta kweci hwelefefi, kamtsehete hwepe nda wənə ke Shala Mahwətə ta ka 
shihɛnyɛ. 

26Ma nyi ketene slene ta Ahaz, se te nyi keghate pa te kwa keɗaŋe ne, nahe hɛ 
kenza kerafe rafe mbe palepa ta slene nyi menete ka meghea ka Zhəwda le ŋa ka 
Israyɛl. 

27Ma kwa mte ŋkɛ ne, pa mbeli lamte ŋkɛ mbe meleme ta Zhɛrəzalɛm, ama 
kaɗema kwa kwele ta ka meghe. Ɛzɛkiyas, wəzege ta ŋkɛ nde kelete meghe te 
ŋkwa ŋkɛ. 

2 Wəshi nyi Mene Ka Meghe 29 

Ɛzɛkiyas, meghea ka Zhəwda yaɓemte ghɛa Shala 
(2 KMK 18.1-4) 

1Ma nda dzembe meghe Ɛzɛkiyas ne, bakemsə mcɛfeghəmbe va ta ŋkɛ, pa ŋkɛ 
menete va te meghe bakemsə meslighəmbe mbe Zhɛrəzalɛm. Abi, wəzha ta 
Zakari sləa meghekɛ. 

2Wəsə nya ɗe Mahwətə yamenete Ɛzɛkiyas, tɛfɛa tɛfɛa kala shinyɛ David. 

3Ma te kwa ghate ta va ta ŋkɛ mbe meghe, te tere kwa ghate ne, pa ghwenemte 
mɛ degha nyi te ghɛa Shala ba'a hite hɛ. 

4Pa ŋkɛ hekake ka dzeghe Shala ba'a ka Lɛvi ba'a tsenete hɛ te ŋwela nya laka 
ŋkwa kesame ta veci. 

5Ma ke sha hɛ: «Ka hwelefefia Lɛvi, fate mə ghena ta ɗa! Yaɓemte mə ghəa ŋayɛ 
wɛŋe wɛŋe tsetsenya, kwa sebe ta ŋkɛ yaɓemte mə ghɛa Shala Mahwətə ta ka 
shihɛ ŋayɛ, fəmte wəshi kwa wale wale nyi mbe ŋkwa nya wɛŋe. 

6Nahe ka shihɛ ɓəmə kepeleyite se yitea Shala Mahwətə ta ɓəmə, pa hɛ menete 
wəsə nya kehima kwa kema ta ŋkɛ, kawəfəyite! Pa hɛ zhɛremte kema ta nci va 
ŋkwa nya keveyi geva tekeleke kaŋa ŋkɛ ba'a pa hɛ zhɛrave nda wəmbə. 

7Pa hɛ ŋzlemte pa le gelembe nyi mɛa ŋkwa kedzeki, peslekɛ ghwə kwa yɛ 
paterela, pa hɛ sərəakɛ tere 'wərdə ba'a melɛ nyi dzeghe mbeli le wəshi keseɗa 
mbe ŋkwa nya keveyi geva tekeleke kaŋa Shala ta ka Israyɛl. 

8Pa Mahwətə hwepete wənə va meleme ta Zhɛrəzalɛm ba'a hɛɗi Zhəwda: pa 
wəfəyite mbelia ŋkɛ mbe yaka nya zhɛ ŋkwa ghazlənə ve ba'a kawəsə hawe, kala 
nya newe nya yɛ le ntsə ta ŋayɛ. 

9Vatse mpənji ka yitehɛ ɓəmə kwamte mpa, nda nza ŋwale tezhilia ɓəmə, ŋwalea 
kwɛ ɓəmə le mia ɓəmə kaka mavashi. 

10Ma tsetsenya gɛ ne, kaɗe 'ya kamene jikə geva le Shala Mahwətə ta ka Israyɛl, 
kezha kelemte geva hwepe wənəa ŋkɛ nya kwele kwele kənəa gheɓə. 

11Ma gheyɛ gɛ ŋwalea ɗa, mba yɛ kenza kaka pele se, kwa nza ŋkɛ gheyɛ yantave 
Mahwətə kaslete kwa kema ta ŋkɛ, nyi kehi hi kamene nda slene ba'a katere 
'wərdə kazləvəa ŋkɛ.» 

12Wa nyi ka Lɛvi nyi kedzete kema nyi: Mahat, wəzege ta Amasay ba'a Zhowɛl, 
wəzege ta Azariya kwa yita ta Kɛhat, Kish, wəzege ta Abdi ba'a Azariya, wəzege 
ta Yehalɛlɛl kwa yita ta Merari, Yowa, wəzege ta Zima ba'a Ɛdɛn wəzege ta Yowa 
kwa yita ta Gɛrshon, 

13Shimri ba'a Yɛyiyɛl kwa yita ta Ɛlisafan, Zakari ba'a Mataniya kwa yita ta Asaf, 

14Yɛhiyɛl ba'a Shimɛyi kwa yita ta Hɛman, Shemaya ba'a Əwziyɛl kwa yita ta 
Yedəwtəwn. 

15Pɛtɛ hɛ tsenete ka menəhɛ nci, pɛtɛ hɛ yaɓemte ghəa nci. Kwa sebe ta ŋkɛ, kala 
ghena nya gezeke meghe ba'a kala ɗe ta Mahwətə, cape hɛ kadzembe ghɛa Shala 
kezha yaɓe. 

16Shilimə ka dzeghe Shala mbe cɛ kezha yaɓe ŋkwa nya mbe: kəliɓə hɛ fəakave 
wəshi kwa wale wale nyi sləyi hɛ mbe ghɛa Shala kashave pelɛke te ŋwela. 
Kəliɓə ka Lɛvi fəte hɛ shave mbe meleme kalə kabete hɛ kwa zlərəa Sɛdron. 

17Pa hɛ ghate yaɓe ta ŋkɛ te kwa ghate ta hɛ mbe tere kwa ghate. Ma mbe kwa 
deghese ta hɛ ne, hwa'a kwa dapa ta ghɛa Mahwətə. Hɛ deghese menete hɛ 
kayaɓe cɛ shɛ zhɛkwa, ma te kwa meŋe ŋkwaŋeghəmbe ta hɛa tere ne, nahe 
slenea shɛ. 

18Kwa sebe ta ŋkɛ, cape ka Lɛvi kalə sha meghe Ɛzɛkiyas, ma ke hɛ shɛ: «Maze 
yawe, nahe ghen'yɛ keyaɓemte ghɛa Mahwətə pɛtɛ, pa le reghwetɛ kedzeghe 
melɛ kwa tere tere ba'a le tabele nya bete ɗafa nyi keleke nda mbeli ke Shala 
mbeli te, pɛtɛ le wəshi kemene slene ta ŋkɛ. 

19Ma wəshi nyi keveyi geva tekeleke kaŋa Shala nyi zhɛremte nyi meghe Ahaz 
wale wale mbe və nya nza meghea ŋkɛ wale wale ne, pɛtɛ hiyi hɛ ghen'yɛ te ŋkwa 
nci kaveyi hɛ tekeleke zhɛkwa. Wa nyi hɛ nyi kwa kema ta reghwetɛa Mahwətə.» 

Ɛzɛkiyas kazhɛne səkwə Mahwətə te ŋkwa ŋkɛ 

20Masheke masheke te hendɛ ta ŋkwa, pa meghe Ɛzɛkiyas tsenete mbelia jama 
nyi te ghəa meleme, tarame hɛ pelɛ ghɛa Mahwətə. 

21Pa hɛ fəke mcɛmcɛli mberefaŋe, gamea lɛmə mberefaŋe, zhɛgwəa lɛmə timɛti 
mberefaŋe ba'a zhɛfa lɛmə mberefaŋe kezha dzeghe melɛ keyaɓe jaɗafa va 
Shala. Ma nda dzeghekɛ geva melɛ nyi ne, kezha mbelia ghɛa meghe, ŋkwa nya 
keveyi geva tekeleke kaŋa Shala ba'a ka Zhəwda pɛtɛ. Pa meghe ndeke nda 
hweŋkwa ke ka dzeghe Shala nyi kahwelefefia Aron kadzeghe melɛ te reghwetɛa 
Mahwətə. 

22Pa ka dzeghe Shala slamte ghə te mcɛmcɛli nyighɛ. Pa hɛ taweve mimi kayisəte 
te reghwetɛ. Kwa sebe ta ŋkɛ, pa hɛ slamte ghə te game lɛmə, kakwa keɗaŋe 
zhɛgwəa lɛmə timɛti: tsagha shɛ yisə mimi ka dzeghe Shala te reghwetɛ. 

23Kwetere wəmbəa ŋkɛ, pa hɛ fəke zhɛfa lɛmə kedzeghe melɛ keyaɓe jaɗafa 
kadzete kema ta yɛ meghe le tsene ta mbeli. Pa yɛ meghe le kweci mbeli 
dedapeyi dzeve te hɛ. 

24Pa ka dzeghe Shala slamte ghə te hɛ, kayisəyi mimia nci te reghwetɛ kezha 
kelemte beze ghena ta pɛtɛa ka Israyɛl Shala te wənə. Kwa nza ŋkɛ ne, nahe 
meghe kegezete kezha dzeghe melɛ mbeli keghə keghə bake kezha mbeli pɛtɛ. 

25Pa meghe veyi ka Lɛvi mbe ghɛa Mahwətə le wəshi ketsa ta nci: yɛ gagera, yɛ 
ŋgwəleŋə ba'a getsepele, kala nya ghena nya gezeke David ba'a ka mɛ ŋkwa ta 
meghe, yɛ Gad le Natan. Kwa nza ŋkɛ ne, va Mahwətə ghena shɛ, laka mɛa ka mɛ 
ŋkwa ta ŋkɛ. 

26Pa ka Lɛvi dzete ŋkwa nci le wəshi ketsa nyi meghwete David, ba'a ka dzeghe 
Shala laka ŋa nci bela le yɛ veke. 

27Pa Ɛzɛkiyas gezete kezha dzeghe melɛ kwa tere tere te reghwetɛ. Vəa ŋkwa 
nya ghate geva dzeghe melɛ, ntake mbeli kagha cimə te zləvəa Mahwətə, zlaɓe 
le vɛ ta yɛ veke ba'a wəshi ketsa ta David, meghea ka Israyɛl. 

28Pɛtɛa tsene ta mbeli megwəɗəŋə, vəa ŋkwa nya tsa wəshi ka tsa wəshi le yɛ ka 
vɛ veke pa nda kiɗimte dzeghe melɛ mbeli. 

29Ma kwa kiɗi ŋkɛ ne, pa yɛ meghe le mbeli nyi tagha pɛtɛ gwəɗəŋə ntiŋə ghə 
mbe hɛɗi. 

30Pa Yɛ meghe le mbelia jama geze nda ke ka Lɛvi katsahe Mahwətə zhɛkwa le 
cimə nyi ncake yɛ David le nde mɛ ŋkwa Asaf. Ntake ka Lɛvi kagha cimə le zlama, 
vəkwə hɛ ntiŋə ghə mbe hɛɗi kahawe va Mahwətə. 

31Pa meghe Ɛzɛkiyas zhɛne kakelete ghena, ma ke sha mbeli: «Tsetsenya, ma 
gheyɛ mbeli nyi nza wəshi yitea dzeve va gheyɛ kave nda ke Mahwətə ne, fəke 
mə wəshi kedzeghe melɛ kejikə geva ba'a kwa tsa hana kadzembe ghɛa Shala!» 
Pa mbeli fəke wəshi keseɗa kezha dzeghe melɛ shɛhɛ. Pa mbeli nyi nza zlama va 
hɛ dzeghekɛ melɛ kwa tere tere. 

32Ma pɛtɛa nci ne, mberefaŋemsə mcɛmcɛli, gwəmsə game lɛmə ba'a gwəmsə 
bake zhɛgwəa lɛmə timɛti nyi dzeghekɛ melɛ kwa tere tere mbeli le hɛ, 

33tsagha mcɛmcɛli gwəmsə ŋkwaŋe ba'a yɛ timɛti le kwi 3.000 kezha kweci melɛ. 

34Ma ka dzeghe Shala nyi tagha ne, dewə hɛ kezha kwaɓe hweta kənəa wəshi 
keseɗa kedzeghe melɛ kwa tere tere. Vatse nda se ka menəhɛ nci ka Lɛvi 
kakemane hɛ kezha kiɗi slene, nda teyaɓemte geva kweci ka dzeghe Shala. Kwa 
nza ŋkɛ za ma ka Lɛvi ɗehwe se yitea yaɓe geva ke ka dzeghe Shala. 

35Kadzevare wəshi keseɗa kedzeghe melɛ kwa tere tere nyi kwele kwele ba'a yɛ 
tɛ nyi fəke mbeli ne, nahe ŋkɛ kehite geva katere merege mbeli te reghwetɛ 
zhɛkwa kezha melɛ kejikə ghə. Tsetse zhɛne mbeli kahite səkwə ghə mbe ghɛa 
Mahwətə. 

36Kwele kwele zlamate zlama yɛ Ɛzɛkiyas le mbeli pɛtɛ te wəsə nya pelave nda 
Shala ke hɛ kamene, kwa nza ŋkɛ kese wəsəa shɛ kadera we. 

2 Wəshi nyi Mene Ka Meghe 30 

Ɛzɛkiyas kaheka pɛtɛa ka Israyɛl kezha Pake 

1Pa Ɛzɛkiyas hekakɛ ka Israyɛl le Zhəwda pɛtɛ. Pa le palepa rafete nda ŋkɛ ke ka 
Ɛfrayim ba'a ka Manasɛ yitea se hɛ kadzembe ghɛa Mahwətə mbe kezha mene 
gəsəkə Pakea Mahwətə, Shala ta ka Israyɛl. 

2Pa yɛ meghe le mbelia jama ta ŋkɛ ba'a ka Zhɛrəzalɛm pɛtɛ tsate kezha mene 
gəsəkə Pakea shɛ mbe kwa bake ta tere. 

3Va nya ɗema hɛ te vəa ŋkɛ, kwa ɗema ka dzeghe Shala keyaɓemte geva kwele 
kwele ba'a kwa ɗema mbeli ketsenete geva pɛtɛ mbe Zhɛrəzalɛm. 

4Pa yɛ meghe le mbeli nyi ketsenete pɛtɛ yɛhwe ghena shɛ, 

5pa hɛ tsahwe kezha ghwene ŋkwa kalə te hɛɗi pɛtɛa ka Israyɛl, se Bɛrshɛba 
hwa'a mbe Dan yitea se mbeli kadzembe Zhɛrəzalɛm kamene gəsəkə Pakea 
Mahwətə, Shala ta ka Israyɛl. Kwa nza ŋkɛ kezhɛne mbeli kwele kwele kamenete 
kala nya kerafete geva we. 

6Cape mbeli nyi ghwenakɛ nyi mbeli dzeyi mbe hɛɗia Israyɛl le Zhəwda pɛtɛ le 
palepa nyi dɛkate dzeve yɛ meghe le mbelia jama ta ŋkɛ te. Kala nya gezeke 
meghe, ma ke hɛ zlapete: «Ka Israyɛl gheyɛ nyi kembele ŋayɛ va ka meghea ka 

Asiri, zhɛne mə geva kase sha Mahwətə, Shala ta Abraham, Izak le Zhakob, nda 
tezhɛre ŋayɛ geva ŋkɛ kase. 

7Yipəma ghəa ŋayɛ yɛ le ka yitehɛ ŋayɛ ba'a ka menəhɛ ŋayɛ nyi kebezemte nda 
ghena ke Mahwətə, Shala ta ka shihɛ nci ma. Nahe Shala kezamte sebe te hɛ, kala 
nya newe nya yɛ. 

8Mba yɛ zhɛrete ghəa ŋayɛ kaka fama ghena kala ka shihɛ ŋayɛ: ɓelaheyi mə 
geva yitea Mahwətə, zhɛneke mə geva kadzembe ŋkwa ŋkɛ nya wɛŋe, nya veyi 
ŋkɛ tekeleke kaghala ghala. Nza mə kaka mene slene ta Shala Mahwətə ta ŋayɛ 
yitea zhɛremte hwepe wənəa ŋkɛ nya wəba nya ŋkɛ kənəa gheyɛ. 

9Ma kezhɛneke geva yɛ kase sha Mahwətə, katezhɛ heli mbeli nyi kefəhwe ka 
menəhɛ ŋayɛ ba'a ŋwale tezhilia ŋayɛ yitea hɛ, katepele nda hweŋkwa hɛ ke hɛ 
kazhɛne geva kadzete hɛɗi nya. Kwa nza ŋkɛ kwele kwele zhɛ heli ba'a ganyɛa 
mehele va Shala Mahwətə ta ŋayɛ, katezhɛre ŋayɛ wəmbə ŋkɛ kezhɛneke geva 
yɛ kase shɛ we.» 

10Pa mbeli nyi ghweneghe nyi le ghena ntəsləmte hɛɗia Ɛfrayim ba'a ŋa Manasɛ, 
kadzeghwa kemeleme kemeleme, kwa sebe ta ŋkɛ, hwa'a hɛ mbe hɛɗia Zabəlon. 
Ama ntake mbeli kaŋ'wəshi ba'a kayiɗə hɛ. 

11Ya tsagha ŋkɛ ne, pa kweci mbeli mbe hwelefe ta Asɛr, Manasɛ ba'a Zabəlon 
ɗepete fete ta nci, cape hɛ se kadzembe Zhɛrəzalɛm. 

12Ma te hɛɗia Zhəwda perə ne, nahe Mahwətə kemene slene hwa mbelia nyi 
keyɛte kanya kwetɛŋe kamene slene le ghena ta ŋkɛ nya gezeke yɛ meghe le 
mbelia jama. 

Ɛzɛkiyas kamene gəsəkə Pake 

13Kwele kwele mbeli nyi ketsenete geva mbe Zhɛrəzalɛm, te kwa bake ta tere 
mbe va kezha mene gəsəkəa ɗafa nyi ɗema tenjɛne hwe. Nahe ŋkɛ kenza katsene 
nya wəba tsape. 

14Pa hɛ ghate kafefelaŋe reghwetɛ nyi dzeyi mbe meleme ba'a yɛ reghwetɛ 
ketere 'wərdə, tetereke hɛ betakɛ hɛ kwa zlərəa Sɛdron. 

15Te kwa meŋe wəfaɗeghəmbe ta hɛ te tere shɛnyɛ, pa hɛ sleslamte ghə te wəshi 
keseɗa yitea gəsəkə Pake. Pa ka dzeghe Shala le ka Lɛvi nyi shewə va hawe 
yaɓemte ghəa nci kezha ɗepe dzeghe melɛ kwa tere tere mbe ghɛa Mahwətə. 

16Pa hɛ dzete ŋkwa slene ta nci nya ghalanza, kala nya gezete wəsə mahalegəa 
Moyize, wəndəa Shala: pa ka Lɛvi ndeke nda mimia wəshi keseɗa nyi dzeghekɛ 
melɛ mbeli le hɛ ke ka dzeghe Shala, pa ka dzeghe Shala yisəate te reghwetɛ. 

17Kwa nza ŋkɛ kwele kwele mbeli hwa tsene ta mbeli nyi keyaɓekɛma geva, 
vatse nza ka Lɛvi kasla ghə te wəshi keseɗa te ŋkwa nyi keɗema wɛŋe wɛŋe 
kezha mene slene nya wɛŋe kazləvəa Mahwətə. 

18Ma wəba ta mbeli, halama ka hwelefefia Ɛfrayim, Manasɛ, Isakar ba'a Zabəlon 
ne, keyaɓekɛ ghəa nci hɛ we, ama ya tsagha ŋkɛ ne, nahe hɛ kezehwe wəsə 
kezemea gəsəkə Pake, ya hweŋkwa ɗema va hɛ kazeme kala nya kerafete geva. 
Ama pa Ɛzɛkiyas səkwəte ghə kezha hɛ, ma ke: «Pa Mahwətə nya ndeɗea mehele 
kelemte nda fete ta nci te wənə 

19ke mbeli nyi kentsəte geva le wənəa nci pɛtɛ kazele Shala, Mahwətə nya 
kaShala ta ka shihɛ nci, ya ghenci yaɓemtema geva ba'a veyima geva tekeleke.» 

20Pa Mahwətə fate səkwə ghə ta Ɛzɛkiyas, pa sərəakɛ ɗa mbeli. 

21Pa ka Israyɛl nyi mbe Zhɛrəzalɛm menete gəsəkəa ɗafa nyi ɗema tenjɛne hwe 
kahɛ mberefaŋe le zlama nya wəba. Keveci keveci ka Lɛvi le ka dzeghe Shala 
katsahe Mahwətə le wəshi ketsa kwa berete. 

22Pa Ɛzɛkiyas gezete nda ghena kemtsehe berete ke ka Lɛvi nyi keveyi geva tsape 
kezha slene ta Mahwətə. Kashikwə zake ne, nda ɗafa ta gəsəkə yazeme mbeli, 
kadzeghe melɛ kejikə geva ba'a kagha cimə ketsahe Mahwətə, Shala ta ka shihɛ 
nci. 

23Pa tsene ta mbeli ɗehwe kamtsehe hɛa gəsəkə kahɛ mberefaŋe zhɛkwa. Ma 
kwa bake ta shikwəa shɛ ne, le zlama menete geva ŋkɛ, 

24Kwa nza ŋkɛ nahe meghe Ɛzɛkiyas kendeke nda yɛ sla slibə, timɛti 7.000 ke 
tsene ta mbeli. Pa mbelia jama ndeke nda yɛ sla slibə ba'a timɛti 10.000. Ɓiyitsa 
ne, pa ka dzeghe Shala yaɓemte geva kwele kwele. 

25Pɛtɛ mbeli le zlama: ka Zhəwda, ka dzeghe Shala ba'a ka Lɛvi, tsagha mbeli nyi 
kese mbe hɛɗia Israyɛl nyi kese deke kezha gəsəkə ba'a nyi kesenji kanza mbe 
Zhəwda. 

26Ma zlama shɛ ne, tekeleke wəba ŋkɛ sha ka Zhɛrəzalɛm, kwa nza ŋkɛ ghala se 
te vəa Salomon wəzege ta David meghea ka Israyɛl ne, kegha mbeli kamenete 
hwelefe ta gəsəkəa shɛ we. 

27Kwa keɗaŋe, pepelɛhetɛme ka dzeghe Shala le ka Lɛvi sate te ŋkwa, pa wəpikɛ 
mbeli. Pa səkwə ta nci dzeme pelɛ ŋkwa nya keveyi geva tekeleke kaŋa Shala 
pela ghweme, pa Shala fate. 

2 Wəshi nyi Mene Ka Meghe 31 

Ɛzɛkiyas katseɓa slene nya mbe ghɛa Shala 

1Ma kwa nahe gəsəkə ne, cape ka Israyɛl nyi tagha pɛtɛ kadzeyi mbe yɛ meleme 
ta Zhəwda, pa hɛ mpəmte yɛ gɛaŋa nyi mɓeyi mbeli, tsaslemte selə nyi keveyi 
geva tekeleke, ŋzlamte yɛ ŋkwa kedzeghe melɛ ba'a yɛ reghwetɛa nci. Tsetse 
menete hɛ te hɛɗia meghea Zhəwda pɛtɛ, mbe hwelefe ta ka Bɛnjamɛn, Ɛfrayim 

ba'a Manasɛ, kwa sebe ta ŋkɛ, cape yayata wəndə kalə sha ghɛa ŋkɛ mbe meleme 
ta ŋkɛ. 

2Pa Ɛzɛkiyas nteyi wəvəsə ka dzeghe Shala le ka Lɛvi, kandeke nda slene ke 
yayata nci mbe wəvəsəa nci. Mbe ŋkwa nya keveyi geva tekeleke kaŋa Mahwətə 
ne, ka dzeghe Shala le ka Lɛvi ka mene slene ta dzeghe melɛ kwa tere tere le nyi 
kejikə ŋkwa, le slene ta səkwə ghə nya tsahe Mahwətə ba'a katsa nda hana mbeli 
hwe. 

3Pa meghe kelete kwete bela ta wəshia ŋkɛ kezha melɛ kwa tere tere nyi mene 
mbeli masheke le tɛhwɛɗi, tsagha le nyi mene mbeli te veci kezhɛne mpi, le ŋa 
kwa ghate ta hɛ mbe tere ba'a hwa kweci gəsəkə, kala nya gezete wəsə 
mahalegəa Mahwətə. 

4Pa meghe gezete nda ke ka Zhɛrəzalɛm pɛtɛ kezha ve nda wəshi nyi kehi va hɛ 
ke ka dzeghe Shala le ka Lɛvi, yitea ndeke nda ghə hɛ ke wəsə mahalegəa 
Mahwətə. 

5Ma kwa fate ghena shɛ mbeli ne, pa ka Israyɛl fəke kwa ghate ta wəshi nyi 
wəzate hɛ kwele kwele: yɛ ha, tɛ, n'yi, mze ba'a kweci wəshi nyi wəzate hɛ keghə 
keghə, tsagha kwa meŋe ta bela ta wəshi nyi meneke hɛ te wəve. 

6Pa mbeli nyi mbe meleme kwa Zhəwda, ka Israyɛl le ka Zhəwda fəke kwa meŋe 
ta bela ta wəshi keseɗa ta nci perə, yɛ sla ba'a timɛti, tsagha le wəshi gəmə nyi 
keveyi geva tekeleke kaŋa Shala Mahwətə ta nci. Təɗəmə mbeli tsenete wəshi 
keghə keghə. 

7Pa mbeli ghate katsene wəshi təɗəmə təɗəmə mbe tere kwa mahekene, mbe 
kwa mberefaŋe ta tere kiɗimte hɛ. 

8Ma kwa se yɛ meghe Ɛzɛkiyas le mbelia jama ta ŋkɛ kanewe wəshi nyi fəke 
mbeli ne, pa hɛ tsate nda hana ke Mahwətə ba'a ke ka Israyɛl mbelia ŋkɛ. 

9Pa meghe 'yɛwete va ka dzeghe Shala le ka Lɛvi te ghəa wəshi gəmə shɛhɛ. 

10Ma ke wəndə kwelea ka dzeghe Shala Azariya, mbe yita ta Sadok zhɛnete nda: 
«Ma ghala ghate mbeli kakele wəshi nyi kelemte hɛ shave mbe wəshia nci 
kadzeki ghɛ Mahwətə ne, behe behe ghen'yɛ va wəshi kezeme, ba'a nahe ghen'yɛ 
kekemave kwele ma, kwa nza ŋkɛ nahe Mahwətə kewəpikɛ mbelia ŋkɛ. Ma 
wəshi nyi tetene nyi teke ne, nyi kewəbamte wəba.» 

11Pa meghe gezete nda ke mbeli kahi yɛ cɛ kebete wəshi takwa takwa yitea ghɛa 
Shala. Ma kwa himte geva hɛ, 

12wərə mbeli kakele wəshi nyi kelemte mbeli mbe wəshi nyi meneke mbeli te 
wəve ba'a kweci wəshi nyi keveyi geva keghə keghə kaŋa Shala. Pa mbeli veyi 
Konaniya kawəndə nya te ghəa wəshia shɛhɛ ba'a wəza meghekɛ Shimɛyi 
kasləwəfəa ŋkɛ. 

13Kala nya zəzəte yɛ meghe Ɛzɛkiyas le wəndə kwelea ka dzeghe Shala Azariya, 
nya nza ghɛa Shala te dzeve ve, yɛ Konaniya le Shimɛyi kanewe ghweme te ka ya 
wəshi nyi: Yɛhiyɛl, Azariya, Nahat, Asayɛl, Yerimot, Yozabad, Ɛliyɛl, Ismakiya, 
Mahat ba'a Benaya. 

14Nde Lɛvi Korɛ, wəzege ta Imna ba'a nde ya mɛa degha laka bela kesame ta veci 
ya te ghəa wəshi gəmə nyi keleke nda mbeli ke Shala. Gheŋkɛa shɛ nde nehe nda 
wəshi nyi keveyi geva tekeleke kaŋa Shala ba'a wəshi nyi keveyi geva kaŋa ŋkɛ 
nahe. 

15Mbe yɛ meleme ta ka dzeghe Shala ne, yɛ Ɛdɛn, Miniyamin, Yɛshəwa, Shemaya, 
Amariya ba'a Shekaniya yanza hɛ zlaɓe kezha nehe nda wəshi kezeme le 
hweŋkwa ke ka menəhɛ nci, mbelia jama keɗema ŋwale, kala nza ta wəvəsəa nci. 

16Deke ke mbeli nyi rafete nyighɛ mbeli, pa le ŋwale tezhili nyi nza va ta nci 
mahekene kajive te kema nehe nda hɛ nahe we, ama pa le nyi kese keveci keveci 
kala nza ta wəvəsəa nci kamene slene ta səkwə ghə mbe ghɛa Shala. 

17Kala nza ta peləa nci rafete ka dzeghe Shala mbeli, ama ka Lɛvi ne, se te va 
bakemsə kajive te kema rafe hɛ mbeli kala slene ta nci ba'a wəvəsəa nci. 

18Pɛtɛ le mbeli nyi ki ghɛa nci rafete hɛ mbeli, mi, ŋwale tezhili le ŋwalea kwɛ 
ba'a mbeli pɛtɛ nci nyi nza hweŋkwa va hɛ keveci keveci kazeme nyi wəshi 
keveyi geva tekeleke kaŋa Shala. 

19Ma ka dzeghe Shala nyi kahwelefefia Aron, nyi mbe meleme nyi ɓɛhwɛ ɓɛhwɛ 
dzeyi yitea yɛ meleme ta ka dzeghe Shala ne, le kweci mbeli nyi ntave mbeli shɛ 
tekeleke kezha nehe nda ŋa nci wəshi kezeme ke hɛ mbe yayata meleme, tsagha 
kaŋa ka Lɛvi nyi kerafete geva mbe palepa. 

20Ma kwa menete ŋkɛ kala nya mbe hɛɗia ŋkɛ ne, wəsə nya tiɗiɗi le nya megela 
yamenete Ɛzɛkiyas kwa kema Shala Mahwətə ta ŋkɛ. 

21Ma mbe wəshi nyi menete pɛtɛ kezha slene ta ghɛa Shala, kezha wəsə 
mahalegə ba'a ghena nyi gezeke ŋkɛ ne, nahe ntsə geva kazele ɗe ta Shala le 
wənəa ŋkɛ pɛtɛ, vatse ndeke nda berete Shala. 

2 Wəshi nyi Mene Ka Meghe 32 

Sɛnakɛrib, meghea ka Asiri kampa le hɛɗia Zhəwda 
(2 KMK 18.13; ƐZA 36.1) 

1Ma kwa sebe ta nya ncɛte ghəa ŋkɛ Ɛzɛkiyas kawəndə nya dɛŋe dɛŋe te Shala 
ne, pa Sɛnakɛrib, meghea ka Asiri se kadzembe hɛɗia Zhəwda. Pa ŋkɛ menete 
ghedəkwəa mbelia ŋkɛ yitea meleme nyi berete berete nyi zəzəte ŋkɛ kaŋzla. 

2Ma kwa nakɛ Ɛzɛkiyas takwa takwa Sɛnakɛrib yitea Zhɛrəzalɛm kala wəsə 
kempa le ne, 

3pa gezete nda ke mbelia jama ta ŋkɛ ba'a ke ka sewajɛa ŋkɛ kezha zhiɓəmte 
ɗasle nyi pelɛke te wəmbəa meleme. Pa yɛte zəzə ta ŋkɛ. 

4Pa hɛ tsenete geva kwele kwele ba'a zhizhiɓəmte pɛtɛa yɛ ɗasle, tsagha le ntsə 
ta yɛmə nya kehwɛ dzeyi mbe hɛɗi. Kwa nza ŋkɛ ma ke hɛ: «Yagha ka Asiri 
kakemave yɛmə kwele kwele kese hɛ.» 

5Pa Ɛzɛkiyas sahwe hwəa ŋkɛ kazhɛne sekawete zli nya yitea meleme, pa 
mtsehete biya ta cɛa ka ya ŋkwa, zhɛne, pa ŋate kwete zli ki ghɛ ki ghɛ. Pa 
mtsehete nda berete ke Milo nya mbe meleme ta David ba'a pa gezlate yɛ megha 
le yɛ gelə kwele kwele. 

6Pa nteyi mbelia jama ta ka sewajɛ kezha sleke mbeli nyi mbe meleme. Pa 
tsenete mbeli pɛtɛ te ŋwela nya mɛa degha ta meleme kamtsehete nda berete ke 
hɛ, ma ke hɛ sha hɛ: 

7«Nza mə kaka sahwe ba'a le berete. Ghazlənəma yɛ ma, dakema yɛ te kema ta 
meghea ka Asiri ba'a va mbeli nyi kwele kwele kwa sebe ta ŋkɛ ma. Kwa nya ŋkɛ, 
berete ma laka ŋa ɓəmə bela ke ŋa ŋkɛ. 

8Deke berete ta wəndə ŋelɛ ya ve nahe, ama gheɓəmə ne, Shala Mahwətə ta 
ɓəmə ya shɛ, gheŋkɛ nde kekemane ɓəmə ba'a kampa yitea gheɓəmə.» Ghena ta 
Ɛzɛkiyas, meghea ka Zhəwda nyi ka mtsehete nda berete ke mbeli nyi mbe 
meleme. 

Ghena ta Sɛnakɛrib ke ka Zhɛrəzalɛm 
(2 KMK 18.17-37; ƐZA 36.2-22) 

9Ma temə vireɗi kwetere wəmbəa ŋkɛ, pa yɛ Sɛnakɛrib, meghea ka Asiri le ka 
sewajɛa ŋkɛ pɛtɛ menete ghedəkwəa nci mbe meleme ta Lakish. Se tagha, pa 
ghwenakɛ nda kweci mbelia jama ta ka sewajɛ ke meghe Ɛzɛkiyas ba'a ke ka 
Zhəwda nyi mbe Zhɛrəzalɛm pɛtɛ. Ghena nya yakeleke nda ŋkɛ ke hɛ: 

10«Wa nya ghena nya gezete Sɛnakɛrib, meghea ka Asiri nya: Te wa veyi zəzə ta 
ŋayɛ yɛ nda ntishɛ ŋayɛ yɛ gweŋe mbe Zhɛrəzalɛm hwa mpa wa? 

11Nahe Ɛzɛkiyas kegezete ŋayɛ katembele ŋayɛ Shala ta ŋayɛ shave mbe dzeve 
ta ɗa, ama gheyɛ yaghwete ŋkɛ, pɛtɛ tempə yɛ va ma ba'a ndere. 

12Ashɛ Ɛzɛkiyas shɛ nde mpəmte kələŋə ba'a reghwetɛ nyi keveyi geva kaŋa 
Mahwətə, kwa ndeke nda hweŋkwa ŋkɛ ke ka Zhəwda le ka Zhɛrəzalɛm kase 
kasəkwə Shala kwa kema ta reghwetɛ kwetɛŋe ba'a kadzeghe melɛa nci tagha 
nahe wəka? 

13A yɛ keɗepe wəsə nya menete nda n'yɛ le ka shihɛ ɗa ke mbeli nyi te hɛɗi pɛtɛ 
wəka? Nahe yɛ shala ta nyighɛ hwelefe shɛhɛ kezləgwəke hɛɗia nci shave mbe 
dzeve ta ɗa na? 

14Hwa shala nyi te hɛɗi nyi zehwe ka shihɛ ɗa pɛtɛ ne, kwete shɛ ya kwetɛŋe 
kembelete mbelia ŋkɛ we. Tsema nza Shala ta ŋayɛ kazləgwəke ŋayɛ shave mbe 
dzeve ta ɗa? 

15Tsetsenya ne, mba yɛ kesərəakɛ Ɛzɛkiyas kasla ŋayɛ tseŋwə ba'a kaghwete 
ŋayɛ kala nya, yɛma ghena ta ŋkɛ yɛ ma! Kageze ŋayɛ 'ya zhɛkwa kwetɛŋe zhigə, 
shala shɛ ya kwetɛŋe va kwete hwelefe keɗema va kwete hɛɗi nya kezləgwəke 
mbelia ŋkɛ va ka shihɛ ɗa keɗema va 'ya we. Tsagha ne, katembelete ŋayɛ yɛ 
shala ta ŋayɛ we.» 

16Mba mbeli nyi ghweneke meghea ka Asiri kaŋele Shala Mahwətə le nde mene 
nda slene Ɛzɛkiyas shanda. 

Sɛnakɛrib kaŋele Mahwətə 
(2 KMK 19.14-19; ƐZA 37.14-20) 

17Pa meghea ka Asiri rafete palepa kezha ŋele Shala Mahwətə ta ka Israyɛl. Wa 
nya ghena nya geze ŋkɛ te nya: «Shaŋe yɛ shala ta kweci hwelefefi nyi te hɛɗi 
kazləgwəke mbelia nci va 'ya. Ashɛ Shala ta Ɛzɛkiyas kazləgwəke mbelia ŋkɛ va 
'ya perə we.» 

18Ma mbeli nyi ghwenakɛ Sɛnakɛrib ne, ntake hɛ kazlape ghena le berete le 
ghena ta ka Ɛbrə ke mbeli pelɛ slia Zhɛrəzalɛm. Ghenci ɗe kadake hɛ ba'a kataze 
nda mehele ke hɛ yitea nza hɛ kakelehwe meleme kahe kahe. 

19Kala nya geze ghena ŋkɛ te kweci shala geze ghena ta Shala ta Zhɛrəzalɛm 
Sɛnakɛrib, deke wəshi nyi menete mbeli le dzeve gəmə ŋa nci. 

Hwɛ ta ka Asiri. Mte ta Sɛnakɛrib 
(2 KMK 19.15, 35-37; ƐZA 37.15, 36-38) 

20Ntake yɛ meghe Ɛzɛkiyas le nde mɛ ŋkwa Ɛzayi, wəzege ta Amots kasəkwə 
Shala kezha kemane ta ŋkɛ. 

21Pa Mahwətə ghwenakɛ nde ghwene ta ŋkɛ kwetɛŋe kadzembe ghedəkwəa ka 
Asiri kampəmte ka katsala le mbelia jama ta ka sewajɛ. Cape meghea ka Asiri 
zhɛnete geva kalə sha hɛɗia ŋkɛ bətə mbe hawe. Ma te kwete hɛ kwa dzembe 
ghɛa shala ta ŋkɛ ŋkɛ ne, pa ŋwalea ŋkɛ peslekɛ ŋkɛ. 

22Tsetse zləgwəke yɛ Ɛzɛkiyas le ka Zhɛrəzalɛm Mahwətə shave mbe dzeve ta 
Sɛnakɛrib, meghea ka Asiri ba'a va kweci ka ghema ta nci. Pa ŋkɛ ndeke nda 
zhɛne mpi ke hɛ laka yayata bela. 

23Kwele kwele mbeli fəke nda wəshi gəmə ke Mahwətə kadzembe Zhɛrəzalɛm 
ba'a ke Ɛzɛkiyas, meghea ka Zhəwda. Se mɛa vəa shɛ ne, pɛtɛ mbeli nyi kwa ghala 
ta ŋkɛ kahawe ve. 

Zereghwe ta Ɛzɛkiyas 
(2 KMK 20.1-21; ƐZA 38.1-8; 39) 

24Ma te va shɛ ne, ntake zereghwe kemte keseve meghe Ɛzɛkiyas. Pa səkwəte 
Mahwətə, nya kencɛte nda laka wəsə kencɛ wəsə katembele ŋkɛ. 

25Ama Ɛzɛkiyas ne, kese kaɓela ganyɛ nya menete nda Shala we, kakwa tekeleke 
ne, pa kelete ghəa ŋkɛ, nda hwepete wənə Mahwətə ve, va Zhɛrəzalɛm ba'a hɛɗia 
Zhəwda. 

26Ama ya tsemanyɛ kele ghəa ŋkɛ ne, pa yɛ Ɛzɛkiyas le ka Zhɛrəzalɛm ɗepete 
fete ta nci kwa kema ta Mahwətə, vatse ɗema Mahwətə kese kaɗa hɛ mbe vəa 
meghea Ɛzɛkiyas. 

27Pa Ɛzɛkiyas kemave mcɛlə le zləvə kwele kwele. Pa ŋate yɛ cɛ kebete mze kwa 
ghwə ghwə, mze kwa tere tere, pelɛ nyi nza zləvə te hɛ, yɛ n'yia 'wərdə, yɛ gelə 
ba'a kweci wəshi nyi nza zləvə te pɛtɛ. 

28Pa ŋate yɛ cɛ kebete ha, tɛ ba'a n'yi, tsagha yɛ zlema sla le yɛ ŋa timɛti. 

29Pa ŋate kweci meleme ba'a pa kemave yɛ wəvəsəa timɛti, kwi ba'a yɛ sla kwele 
kwele, kwa nza ŋkɛ, nahe Shala kendeke nda mcɛlə tsape tsape. 

30Ɛzɛkiyas perə nde zhɛremte hələa Gihon kezha hwɛ yɛməa ŋkɛ kwagha 
kwagha, laka ŋkwa kepəkwə ta veci mbe meleme ta David. Ɛzɛkiyas ne, pɛtɛ 
slene ta ŋkɛ kewəpikɛ geva. 

31Vatse gɛ, kwa ghweneke nda geva mbelia jama ta ka Babilone ka'yɛwe ghena 
te wəsə meŋele nya kemenete geva te hɛɗia ŋkɛ ne, pa Shala pelakɛ kamene kala 
nya ɗe ŋkɛ, kezha dzeghakɛ ba'a kanewe mehele ta ŋkɛ. 

32Ma nyi ketene slene ta Ɛzɛkiyas ne, nahe hɛ kenza kerafe rafe mbe palepa ta 
wəshi nyi nakɛ nde mɛ ŋkwa Ɛzayi, wəzege ta Amots kala shiwə ba'a mbe palepa 
ta ka meghe ka Zhəwda le ŋa ka Israyɛl. Nza ta ŋkɛ dɛŋe dɛŋe te Shala yaɓela 
palepa shɛhɛ. 

33Ma kwa mte ŋkɛ, pa mbeli lamte te ŋkwa nya pelɛ te ghə va kwele ta hwelefe 
David. Ma vəa ŋkwa shɛ ne, pɛtɛ ka Zhɛrəzalɛm le kweci ka Zhəwda kazlama 
yite. Manasɛ, wəzege ta ŋkɛ nde kelete meghe te ŋkwa ŋkɛ. 

2 Wəshi nyi Mene Ka Meghe 33 

Meghea Manasɛ 
(2 KMK 21.1-18) 

1Ma nda dzembe meghe Manasɛ ne, va ta ŋkɛ meŋe bakeghəmbe, pa ŋkɛ menete 
va mcɛfemsə mcɛfeghəmbe kameghe mbe Zhɛrəzalɛm. 

2Wəshi nyi kehitema geva sha Mahwətə yamenete ŋkɛ, laka teke mene wəshi nyi 
ndiremi ndiremi ta hwelefe nyi ŋkamte Mahwətə te hɛɗia shɛ kezha ve nda ke 
ka Israyɛl. 

3Pa zhɛne kaŋate ŋkwa kedzeghe melɛ nyi mpəmte Ɛzɛkiyas, yitenyɛ hwa yɛ 
kələŋə. Pa pate yɛ reghwetɛ kazləvəa Ba'al, kamɓete yɛ selə nyi keveyi geva 
tekeleke ba'a kahawe va wəshi nyi pelɛ ghweme. 

4Pa pate kweci reghwetɛa ka ɗepema Shala mbe ghɛa Shala mbe Zhɛrəzalɛm, ma 
ke Mahwətə gezete te ghəa ŋkɛ: «Mbe Zhɛrəzalɛm tenza sləa ɗa kaghala ghala.» 

5Ma te ŋwela nyi bake yitea ghɛa Shala ɓiyitsa ne, pa pate yɛ reghwetɛ kazləvəa 
wəshi nyi pelɛ ghweme. 

6Pa le ŋwalea ŋkɛ dzeghekɛ melɛ ŋkɛ le hɛ kwa zlərəa Hinom, kamene yayata 
ghwɛ ba'a meŋele nyi le ghwɛ, kaveyi ka gepe ŋkwa kwa weta le ka mene ghwə. 
Pa hwepete nda wənə ke Mahwətə le wəsə kwa ndiremi nyi mene ŋkɛ kwa kema 
ta ŋkɛ. 

7Pa feɗete wəsə nya zhɛrete mbeli kashala kaveyi mbe ghɛa Shala. Ndagwara 
nahe Shala kegezete nda ke David ba'a ke wəzege ta ŋkɛ Salomon: «Teke mbe 
ghɛa Shala nya mbe Zhɛrəzalɛm, meleme nya ntave 'ya za ma ke nyi ketene te 
hɛɗia ka Israyɛl, kancɛ nza ta ɗa hwa mbeli kaghala ghala. 

8Ma kenza ka Israyɛl kahawe va ghena nyi gezeke 'ya, wəshi mahalegəa, ghena 
nyi hwepete mbeli ba'a wəshi keshi nyi ndeke nda 'ya ke hɛ laka Moyize, kazhɛne 
'ya kaŋkamte hɛ tɛape te hɛɗi nya ndeke nda 'ya ke ka shihɛ nci we.» 

9Ama pa Manasɛ feɗeghete ka Zhɛrəzalɛm ba'a ka Zhəwda kamene wəsə kwa 
ndiremi ndiremi za ma ke mbeli nyi kese te hɛɗia shɛ, nyi zamte sebe Mahwətə 
te hɛ kezha ve mbelia ŋkɛ te. 

10Pa Mahwətə gezete nda ghena ke yɛ Manasɛ le mbelia ŋkɛ, ama kese hɛ kave 
sleme yite we. 

11Vatse ghwenakɛ mbelia jama ta ka sewajɛa Asiri Mahwətə. Pa hɛ kesehwe 
Manasɛ ba'a n'yiame nda kweci kala dzara mbe ghweleme, hwepete ŋkɛ megela 
le zewe lɛ ba'a keleghe ŋkɛ kadzeme Babilone. 

12Ma mbe tepe ta yaka ta ŋkɛ ne, pa Manasɛ səkwəte Shala Mahwətə ta ŋkɛ: pa 
ɗepete yɛ fete ta ŋkɛ pɛtɛ kwa kema ta Shala ta ka shihɛnyɛ. 

13Pa ŋkɛ səkwəte Mahwətə kezha zhɛakɛ heli ŋkɛ yite. Pa Shala fate səkwə ta 
ŋkɛ ba'a zhɛneyi ŋkɛ te meghea ŋkɛ mbe Zhɛrəzalɛm. Se mɛa və nyagha, nahe 
Manasɛ keɗepete deke Mahwətə ya kaShala nya kaganda. 

14Ma kwa sebe ta ghena nyi ne, pa Manasɛ ŋate zli pelɛke yitea meleme ta David 
kebiyanyɛ kadzeme yitea ghweme. Kadzeyi zlia shɛ laka bela kepəkwə ta veci 
sha hələa Gihon, kadzawa kwa zlərəa Sɛdron hwa'a laka mɛa degha ta kelepe, 
kwa ntəsləte Ofɛl ŋkɛ. Pa fəyi mbelia jama ta ka sewajɛ mbe meleme nyi berete 
berete nyi mbe Zhəwda perə. 

15Pa fəmte wəshi zhɛrete mbeli kashala shave mbe ghɛa Shala le wəsə nya feɗete 
ŋkɛ kashala kaveyi mbe. Pa mpəmte yɛ reghwetɛ nyi pate ŋkɛ pelɛ ghweme ta 
ghɛa Shala ba'a mbe Zhɛrəzalɛm, pa betakɛ kwetiɓəa nci pelɛke pelɛke ta 
meleme. 

16Pa ŋkɛ zhɛne reghwetɛa Mahwətə te ŋkwa ŋkɛ, dzeghekɛ nda melɛ kejikə ghə 
ba'a melɛ ketsa hana ba'a gezete nda ke ka Zhəwda kahawe va Shala Mahwətə 
ta Israyɛl. 

17Ndagwara mba kweci mbeli kadzeghe melɛ dzeme hwa kweci kələŋə nyi 
keveyi geva tekeleke te hɛɗia shɛ, ama deke kazləvəa Shala Mahwətə ta nci. 

18Ma nyi ketene slene ta Manasɛ ne, nahe hɛ kenza kerafe rafe mbe palepa ta 
slene ta ka meghea ka Israyɛl. Mbe palepa shɛ səkwə ghə nya menete nda ŋkɛ ke 
Shala ta ŋkɛ ba'a ghena nyi gezete nda ka mɛ ŋkwa se va Mahwətə, Shala ta ka 
Israyɛl. 

19Səkwə ghə ta ŋkɛ ba'a tsema tsema fate Shala, ghena ta fete nyi menete ŋkɛ 
ba'a nzama ta ŋkɛ dɛŋe dɛŋe te Shala, sləa kələŋə nyi ŋate ŋkwa kadzeghe melɛ 
ŋkɛ hwe, yɛ selə le yɛ pa ta wəshi nyi zhɛrete mbeli kashala, nda teɗepete fete 
nyi menete ŋkɛ kwa kema ta Shala ne, pɛtɛa hɛ kerafete geva mbe slene ta Hozay. 

20Ma kwa mte Manasɛ ne, pa mbeli lamte te wəvea ŋkɛ. Amon, wəzege ta ŋkɛ 
nde kelete meghe te ŋkwa ŋkɛ. 

Meghea Amon 
(2 KMK 21.19-26) 

21Va ta Amon bakemsə bakeghəmbe nda kelete meghe ŋkɛ. Pa ŋkɛ menete va 
bake mbe meghe mbe Zhɛrəzalɛm. 

22Wəsə nya kehitema geva sha Mahwətə yamenete ŋkɛ kala yitenyɛ Manasɛ: 
ntake kadzeghe nda melɛ ke wəshi nyi zhɛrete mbeli kala Shala nyi menete 
yitenyɛ ba'a kahawe va hɛ. 

23Ama keɗepete fete ta ŋkɛ kwa kema ta Mahwətə kala nya menete Manasɛ we. 
Nya tekeleke ma ne, pa ŋkɛ menete jaɗafa kwele ma zhɛkwa ke ŋa ŋkɛ. 

24Pa mbelia jama ta ka sewajɛa ŋkɛ tsate ghena yite, peslekɛ ŋkɛ ki ghɛa ŋkɛ. 

25Ama pa ka Zhəwda mpəmte mbeli nyi kepeslekɛ meghe Amon, ntave Zhoziyas, 
wəzege ta ŋkɛ te ŋkwa ŋkɛ. 

2 Wəshi nyi Mene Ka Meghe 34 

Zhoziyas, meghe ka Zhəwda 
(2 KMK 22.1-2; 23.4-20) 

1Ma nda kelete meghe Zhoziyas ne, deghese va ta ŋkɛ, pa ŋkɛ menete va 
mahekenemsə kwetɛŋeghəmbe te meghe mbe Zhɛrəzalɛm. 

2Wəsə nya ɗe Mahwətə yamenete ŋkɛ. Tɛfɛa tɛfɛa kala shinyɛ David se ŋkɛ 
kadzeghwa, kaɗema kezlakemte ya te kwa zeme ya te kwa gwela. 

3Ma te kwa deghese ta va ta ŋkɛ te meghe, ndagwara mba ŋkɛ kawəzege, ntake 
kazele ɗe ta Shala ta shinyɛ David. Va wəfaɗe kwa sebe ta ŋkɛ ne, ntake 
kampəmte ŋkwa kedzeghe melɛ nyi hwa kələŋə, yɛ selə nyi keveyi geva tekeleke 
ba'a wəshi nyi zhɛrete mbeli kashala pɛtɛ mbe Zhɛrəzalɛm le hɛɗia Zhəwda. 

4Pa mbeli mpəmte yɛ reghwetɛa yɛ Ba'al kwa ntsə ta ŋkɛ, tsagha shɛ le yɛ ŋkwa 
ketere 'wərdə nyi kənə, pa mbeli tsaslemte selə nyi keveyi geva tekeleke ba'a pa 
mbeli mpəmte wəshi nyi zhɛrete mbeli kashala pɛtɛ. Pa mbeli zhɛrete hɛ 
kakeləwə, kwərə kwərəyi te yɛ kwele ta mbeli nyi kese kadzeghe nda melɛ ke 
hɛ. 

5Kakwa keɗaŋe, pa mbeli teremte 'yɛ'yɛa ka dzeghe nda melɛ ke Ba'al te 
reghwetɛ nyi se hɛ kadzeghe melɛ te. Tsetse yaɓemte meleme ta Zhɛrəzalɛm 
ba'a hɛɗia Zhəwda Zhoziyas. 

6Ma kwa sebe ta ŋkɛ ne, cape ŋkɛ kadzeyi mbe yɛ meleme ta Manasɛ, Ɛfrayim, 
Simɛyon, pa le ŋa Nɛftali, tsagha le meleme nyi keŋzla ŋzla dzeyi yitea hɛ. 

7Pa ŋzlamte yɛ reghwetɛ, kancɛncɛhwemte selə nyi keveyi geva tekeleke ba'a 
wəshi nyi zhɛrete mbeli kashala, kampəmte ŋkwa ketere 'wərdə te hɛɗia Israyɛl 
pɛtɛ. Kwa sebe ta ŋkɛ, tewətelɛwe zhɛneke geva kadzembe Zhɛrəzalɛm. 

Ntsa ta palepa ta wəsə mahalegə 
(2 KMK 22.3-10) 

8Ma te kwete hɛ mbe va kwa meŋe ta ŋkɛ te meghe, mba ŋkɛ kayaɓe hɛɗi le ghɛa 
Shala ne, pa Zhoziyas ndeke nda hweŋkwa ke Shafan, wəzege ta Asaliya, ke 
Masɛya, ŋgwamna ta meleme ba'a ke Yowa, wəzege ta Zhowakaz nya kande kele 
nda ghena ta meghe ke mbeli, kalə kahi ghɛa Shala Mahwətə ta ŋkɛ. 

9Cape mbeli nyi kalə sha Hilkiya, wəndə kwelea ka dzeghe Shala. Pa hɛ keleghe 
cɛdɛ nyi kemave ka Lɛvi nyi keya ŋkwa kedzembe cɛ kawəsə gəmə kezha ghɛa 
Shala, va mbelia Manasɛ, ŋa Ɛfrayim le ka Israyɛl, tsagha va ka Zhəwda, ka 
Bɛnjamɛn ba'a ka Zhɛrəzalɛm. 

10Pa hɛ ndeke nda cɛdɛa shɛ ke mbeli nyi nza slene ta hi ghɛa Shala te dzeve va 
hɛ, kezha ɗepe ŋki nda hɛ ke ka mene slene nyi kehi ghɛa kakwa berete. 

11Pa hɛ ndeke ŋkɛ ke ka feɗe sheghwə ba'a ka ŋa ŋkwa kezha pave pelɛ nyi 
bebiya bebiya ba'a yɛ sheghwə nyi kehi hɛ kezha slene ta ŋa ta ŋkwa nyi peleyite 
se ka meghea ka Zhəwda yitea hɛ. 

12Mbe mene slene ta nci ka mene slene le mehele, ka Lɛvi Yahat ba'a Obadiya, 
kwa yita ta Merari, Zakari ba'a Meshəwlam kwa yita ta Kɛhat ya te te ghəa slene. 
Ma kweci ka Lɛvi nyi keɗepe tsa wəshi kwa tsa tsa ne, 

13hɛ ka sleke ka kekele wəshi le ka mene slene pɛtɛ, kala nza slene ta nci. Ma 
slene ta rafe wəshi gəmə, rafe wəshi mahalegə ba'a ya mɛa degha, ka Lɛvia shɛhɛ 
ka mene. 

14Ma vəa ŋkwa nya kele cɛdɛ mbeli same kwa səndəkwə nya veyi mbeli kwa mbe 
ghɛa Shala, pa Hilkiya, wəndə kwelea ka dzeghe Shala ntsate palepa ta wəsə 
mahalegəa Mahwətə, nya ndeke nda ŋkɛ ka Israyɛl laka Moyize. 

15Pa Hilkiya gezete nda ke nde rafe wəshi Shafan nahe ŋkɛ kentsate palepa ta 
wəsə mahalegə mbe ghɛa Mahwətə, pa ŋkɛ ndeke nda ŋkɛ. 

16Pa Shafan keleghe nda palepa shɛ ke meghe kagezete nda ghena nya te: «Slene 
ta nci yamene ka mene ŋa slene kala nya ndeke nda na ke hɛ, wa'a ke shɛ. 

17Pa ka dzeghe Shala təkwəmte səndəkwə ba'a ndeke nda cɛdɛ ke mbeli nyi te 
ghəa slene ba'a ke ka mene slene.» 

18Zhɛne ne, ma ke mtsehete: «Hilkiya, wəndə kwelea ka dzeghe Shala nde ndeke 
ɗa palepa nya.» Ntake kajaŋga nda ke meghe. 

Zhoziyas kafa ghena ta Shala va Həwlda 
(2 KMK 22.11-20) 

19Ma kwa fate ghena mbe palepa ta wəsə mahalegə meghe Zhoziyas ne, pa 
ŋkwahemte lekwesa ta ŋkɛ. 

20Pa hekakɛ Hilkiya, Ahikam, wəzege ta Shafan, Abdon, wəzege ta Mika, Shafan, 
nde rafe wəshi ba'a Asaya, kwete hwa ka mene slene ta ŋkɛ, ma ke sha hɛ: 

21«Kwiɗi mə 'yɛwakɛ ɗa mə ghena va Mahwətə, ba'a kezha ka Israyɛl le ka 
Zhəwda nyi ketene, te ghəa ghena nyi mbe palepa nya ntsate nya mbeli 
tsetsenya. Kwa nza ŋkɛ nahe ka shihɛ ɓəmə keɗema yɛ fete yitea ghena nyi 
gezeke ŋkɛ, tewəmbəreke wəsə nya ne, kwele kwele tenza hwepe wənəa 
Mahwətə kənəa gheɓəmə.» 

22Cape yɛ Hilkiya le kweci mbeli nyi ghwenakɛ meghe kalə sha nde mɛ ŋkwa 
Həwlda, nya kamale mbe ghedəkwə nya kamɛnɛfɛ mbe Zhɛrəzalɛm. Ma za nta 
Shaləwm, wəzege ta Tokehat ba'a shinyɛ Hasra ne, te dzeve lekwesa nyi keveyi 
geva tekeleke mbe ghɛa Shala ve. Pa mbelia shɛhɛ gezete nda ghena shɛ ke nde 
mɛ ŋkwa. 

23Pa Həwlda gezete nda ghena ke hɛ kalə kageze nda ke meghe kala nya: 

24«Wa nya ghena nya gezeke Mahwətə, Shala ta ka Israyɛl nya: ‹Kateve ndiremi 
'ya kadzete Zhɛrəzalɛm le mbeli nyi mbe kala nyi kerafete geva mbe palepa nya 
jaŋgate nya mbeli te kema ta meghea Zhəwda. 

25Nahe ka Zhɛrəzalɛm keneghakɛ ɗa, nahe hɛ keterekɛ nda 'wərdə kwa hə hə ke 
kweci shala. Pɛtɛa wəshi nyi menete nyi hɛ kehwepete ɗa wənə. Vatse hwepete 
wənəa 'ya va meleme nya kwele kwele, kagweɗakwete geva ŋkɛ we. 

26Ma kaŋa meghe le ghəa ŋkɛ nya keghweneke ŋayɛ ka'yɛwe ntsehwele va 'ya 
ne, wa nya wəsə nya geze nda 'ya, Shala Mahwətə ta ka Israyɛl nya: nahe na 
kefate ghena nya geze palepa nya. 

27Nahe na keveyite sleme yitea wəsə nya gezete 'ya te yɛ Zhɛrəzalɛm le mbeli 
nyi mbe. Nahe na kempiyi dzeve, pa na ɗepete fete ta ŋa kwa kema ta ɗa, pa na 
ŋkwahemte lekwesa ta ŋa ba'a kanehweneyi nehwene sərəɓə sərəɓə. 'Ya perə, 
nahe 'ya kefate, 'ya Mahwətə nde gezete. 

28Vatse tesərə ŋa 'ya kamte le kwelɛŋe. Katelamte ŋa mbeli kaɗema na kenakɛ 
ndiremi nyi teɗa Zhɛrəzalɛm le mbeli nyi mbe 'ya le pɛtɛ.›» 

Zhoziyas kazhɛne kamene jikə geva le Shala 
(2 KMK 22.20b–23.3) 

Pa yɛ Hilkiya, wəndə kwelea ka dzeghe Shala le mbeli nyi nza hɛ le keleghe nda 
ghena shɛ ke meghe Zhoziyas. 

29Taghanyɛ hekakɛ mbelia jama ta ka Zhɛrəzalɛm le ka Zhəwda meghe. 

30Cape hɛ pɛtɛ kalə kadzeki Ghɛa Mahwətə, zlaɓe le ka Zhɛrəzalɛm ba'a ka 
Zhəwda, ka dzeghe Shala, ka Lɛvi ba'a mbeli pɛtɛ. Kwa sebe ta ŋkɛ, pa meghe 
jaŋgate nda palepa ta jikə geva nya ntsate mbeli mbe ghɛa Shala pɛtɛ ke hɛ. 

31Pa meghe sletenyɛ te ŋkwa ŋkɛ, kazhɛne kamenete jikə geva le Mahwətə. 
Yayata wəndə kahi ghəa ŋkɛ kezha nza dɛŋe dɛŋe te Mahwətə, kayɛ fete le 
wənəa ŋkɛ ba'a le mpia ŋkɛ pɛtɛ yitea ghena nyi gezeke ŋkɛ, yitea wəshi nyi teke 
nda ŋkɛ ke mbeli ba'a wəshi nyi gezeke ŋkɛ kamene mbeli, kahawe va hɛ kala 
nya kerafete geva mbe palepa ta jikə geva. 

32Pa meghe gezete nda ke ka Zhɛrəzalɛm le ka Bɛnjamɛn pɛtɛ kayipə meɗe mɛa 
shɛ kwa. Se mɛa vəa shɛ ne, pɛtɛ ka Zhɛrəzalɛm kamene le hawe va jikə geva nya 
le Shala ta ka shihɛ nci. 

33Pa Zhoziyas zamte sebe te wəshi nyi ndiremi ndiremi kashasha nyi kemene 
geva te hɛɗia Israyɛl ba'a ŋkate mbeli pɛtɛ kahawe va Shala Mahwətə ta nci. Ma 
nda nzahwe nza ŋkɛ teghweme ne, wəndə shɛ ya kwetɛŋe hwa hɛ nya 
kezhɛremte geva va Shala Mahwətə ta ka shihɛ nci we. 

2 Wəshi nyi Mene Ka Meghe 35 

Zhoziyas kamene gəsəkəa Pake 
(2 KMK 23.21-23) 

1Pa Zhoziyas menete gəsəkəa Pake mbe Zhɛrəzalɛm kazləvəa Mahwətə. Mbe 
kwa meŋe wəfaɗeghəmbe ta hɛa tere kwa ghate mbe va ne, pa mbeli hehenemte 
wəshi keseɗa yitea gəsəkə. 

2Pa Zhoziyas zhɛne kaveyi ka dzeghe Shala te slene ta nci ba'a kamtsehete nda 
berete ke hɛ kamene slene ta nci ki Ghɛa Mahwətə. 

3Kwa sebe ta ŋkɛ, pa geze nda ke ka Lɛvi, ghenci nyi nza hweŋkwa va hɛ kateke 
nda wəshi ke mbeli ba'a nyi keveyi geva tekeleke kezha slene ta Mahwətə. Ma 
ke sha hɛ: «Veyi mə səndəkwə nya keveyi geva tekeleke kaŋa Mahwətə ki ghɛa 
ŋkɛ nya ŋate meghea ka Israyɛl Salomon, wəzege ta David. Mba yɛ kazhɛne 
kakele ŋkɛ te bazla ta ŋayɛ zhɛkwa we. Tsetsenya ne, nza mə kaka mene slene 
ta Shala Mahwətə ta ŋayɛ ba'a ŋa ka Israyɛl, mbelia ŋkɛ. 

4Nehete mə geva keyita keyita ba'a kala wəvəsəa slene ta ŋayɛ, kala nya kese 
mbe palepa nyi rafete David, meghea ka Israyɛl ba'a ŋa wəzege ta ŋkɛ Salomon. 

5Slete yayata peləa ka Lɛvi mbe ghɛa Shala, kezha mene nda slene ke kweci ka 
Israyɛl, kala nehe ta nci kwa yita ta nci. 

6Gheyɛ ka hi kahene wəshi keseɗa kezha Pake, yaɓemte mə ghəa ŋayɛ, nda 
temene yɛ kezha ka Israyɛl ka menəhɛ ŋayɛ yitea mene geva gəsəkə kala ghena 
nyi gezave nda Mahwətə ke Moyize.» 

7Pa Zhoziyas fəke zhɛgwəa lɛməa timɛti le kwi 30.000 shave hwa wəshia ŋkɛ 
kala nya kehi kezha ka Israyɛl nyi tagha, kwa ɗe hɛ hɛ kezha mene gəsəkə Pake, 
tsagha mcɛmcɛli 3.000. 

8Pa mbelia jama nyi yite fəke wəshi keseɗa kezha mbeli, kezha ka dzeghe Shala 
ba'a kezha ka Lɛvi le ɗe ta ghəa nci. Pa yɛ Hilkiya, Zakari ba'a Yɛhiyɛl, nyi nza 
ghɛa Shala te dzeve va hɛ, fəke nda zhɛgwəa lɛməa timɛti le ŋa kwi 2.600 ke ka 
dzeghe Shala kezha gəsəkəa Pake, tsagha mcɛmcɛli gwəmsə mahekene. 

9Ma mbeli nyi te ghəa ka Lɛvi, yɛ Konaniya, le ka kesaka meghekɛ Shemaya ba'a 
Netanɛyɛl, Hashabiya, Yɛyiyɛl ba'a Yozabad fəave nda zhɛgwəa lɛməa timɛti le 
ŋa kwi 5.000 ba'a mcɛmcɛli gwəmsə mcɛfe ke ka Lɛvi. 

10Wa nya tsetse hite geva gəsəkə: slete ka dzeghe Shala te ŋkwa slene ta nci, ka 
Lɛvi te ŋa nci wəvəsə kala nya gezeke meghe. 

11Zhibədikə mbeli kasla ghə te yɛ zhɛgwəa lɛməa timɛti le ŋa kwi. Pa hɛ ndeke 
nda mimia wəshi keseɗa nyi ke ka dzeghe Shala kezha sheke hɛ te reghwetɛ. Ma 
ka Lɛvi le ŋa nci ne, hweta yakwaɓe hɛ seyi kənəa wəshi keseɗa. 

12Pa mbeli tseneyi wəshi keseɗa, za ma mcɛmcɛli nyi tedzeghe nda melɛ kwa 
tere tere mbeli le ke Mahwətə va bela, kala nehe geva ta ka yita ta ka Israyɛl, kala 
nya kerafete geva mbe palepa ta Moyize. 

13Kala wəsə keshi ne, pa mbeli pesakɛ zhɛgwəa təməa Pake te ghwə, mbe və nya 
ta kweci mbeli wəshi gəmə kwa yɛ shaga kwa dəghwə, yɛ shaga kwa dəghwəa 
rekɛ keɗema yɛ shaga dəghwəa lɛ. Kwa sebe ta ŋkɛ, pa hɛ keleke nda kahe kahe 
kase ke ka Israyɛl. 

14Ma kwa sebe ta ŋkɛ, pa ka Lɛvi takɛ nda ŋa nci ke ka dzeghe Shala ba'a kaŋa 
ghəa nci. Kwa nza ŋkɛ, ma ka dzeghe Shala nyi kahwelefe ta Aron ne, mba hɛ 



896 

 

 
Ghena ta Shala 

Kapsiki DC Bible 
©2012 Alliance Biblique du Cameroun and Bible Society of Cameroon. 

 

 
 

 

kadzeghe melɛ kwa tere tere ba'a katere merege ta kweci wəshi keseɗa pa va 
tɛhwɛɗi. Vatse nda ta wəshi kezeme ka Lɛvi. 

15Ma ka gha cimə nyi kahwelefefia Asaf ne, meslete hɛ te ŋkwa slene ta nci, kala 
nya gezeke yɛ David le yɛ Asaf, Hɛman ba'a Yedəwtəwn nyi kaka ncɛ nda 
ntsehwele. Te ŋkwa nci ka ya degha shanda. Kwete hwa hɛ shɛ keslənyɛ te slene 
ta ŋkɛ we, kwa nza kweci ka Lɛvi kata nda wəshi kezeme ke hɛ perə. 

16Tsetse hite gəsəkə nya te vecia shɛ mbeli kazləvəa Mahwətə, mene ta gəsəkəa 
Pake tsagha ŋa wəshi gəmə kemene melɛ te reghwetɛa Mahwətə, yipə yipə le 
ghena nya gezeke meghe Zhoziyas. 

17Ma kwa sebe ta gəsəkəa Pake ne, pa ka Israyɛl nyi tagha, menete gəsəkəa ɗafa 
nyi ɗema tenjɛne hwe kahɛ mberefaŋe. 

18Te hɛɗia Israyɛl ne, kezhɛne mbeli kamenete gəsəkəa Pake kala nyagha se te 
vəa nde mɛ ŋkwa Saməyɛl we. Kwete shɛ hwa ka meghea kɛfi ka Israyɛl nya 
kemenete kala nya hite nya Zhoziyas zlaɓe le kemane ta ka dzeghe Shala, ka Lɛvi, 
ka Zhɛrəzalɛm, ka Zhəwda ba'a kweci ka Israyɛl nyi tagha we. 

19Mbe kwa meŋe degheseghəmbe ta va ta Zhoziyas mbe meghe menete geva 
gəsəkəa shɛ. 

Kwa keɗaŋe ta meghea Zhoziyas 
(2 KMK 23.28-30) 

20Ma te kwete hɛ kwa sebe ta nya nahemte hi ta ghɛa Shala Zhoziyas ne, cape 
Nɛko, meghea ka Ɛzhipte kadzeme fəghe kampa le meleme ta Karkɛmish, mɛa 
hələa Efrate. Pa Zhoziyas ɗe kafɛa nda hweŋkwa ke ka Ɛzhipte. 

21Pa Nɛko ghwenakɛ mbeli le ghena kala: «Meghea ka Zhəwda, yitea wa ɗe na 
keve ɗa tehene kwa hweŋkwa wa? Kezha gha sheke 'ya yitea mpa ɓeshi we, ama 
kezha kwete nde ghema, kwiɗi kahe kahe ke Shala sha 'ya. Le 'ya Shala, sərəakɛ 
zhɛne nda ghə, keɗema tsagha ne, katepesle ŋa ŋkɛ.» 

22Ya tsagha ŋkɛ ne, kese Zhoziyas kafɛa yitea mpa le Nɛko we. Hɛreɗɛ ɗema fa 
ghena nya gezeke ŋkɛ, ndagwara se va Shala le ghəa ŋkɛ se ghena shɛ. Pa 
mbeɗemte lekwesa meghe yitea ɗepetema mbeli, cape kadzawa ŋwela ta 
Mɛgido kezha mpa. 

23Ma kwa mpa ne, pa ka sewajɛ hekɛ meghe Zhoziyas le have, ma ke sha mbelia 
ŋkɛ: «Kelemte ɗa mə, kwa nza ŋkɛ nahe wəsə keɗakɛ ɗa kwele kwele.» 

24Tseɗake mbelia ŋkɛ kelakawa ŋkɛ sawa pelɛ wəmata gədəwəa ŋkɛ, veyi ŋkɛ 
pelɛ kwete wəmata gədəwə, keleghe ŋkɛ kadzeme Zhɛrəzalɛm. Pa ŋkɛ mtenyɛ 
mbe, ma vəa ŋkwa nya lamte mbeli kwa kwele ta ka shinyɛ ne, pɛtɛ ka Zhəwda 
le ka Zhɛrəzalɛm kenehwenekɛ Zhoziyas. 

25Pa nde mɛ ŋkwa Zhɛrɛmi ghate kwete nehwene za kənəa Zhoziyas. Se mɛa 
vecia shɛ pa va ɓeshi ne, pɛtɛ ka gha cimə nyi kazhili le nyi kami kageze ghena 

ta Zhoziyas mbe nehwene ta nci, pa nde zhɛrenyɛ ke wəsə keshi sha ka Israyɛl. 
Kerafe rafe nehwenea shɛhɛ mbe palepa ta nehwene ghə. 

26Ma nyi ketene slene ta Zhoziyas ba'a wəshi ganji nyi menete ŋkɛ kala nya 
kerafete geva mbe wəsə mahalegəa Mahwətə, 

27ka ghate le ka keɗaŋe ta yɛ slene ta ŋkɛ ne, nahe hɛ kenza kerafe rafe mbe 
palepa ta slene ta ka meghea ka Israyɛl le ŋa ka Zhəwda. 

2 Wəshi nyi Mene Ka Meghe 36 

Zhowakaz, Zhowakim ba'a Zhowakin, ka meghea ka Zhəwda 
(2 KMK 23.30–24.17) 

1Mbe Zhɛrəzalɛm ne, dahe ka Zhəwda ntave Zhowakaz, wəzege ta Zhoziyas, 
kezha nza te ŋkwa yitenyɛ. 

2Zhowakaz ne, bakemsə mahekeneghəmbe va ta ŋkɛ nda dzete meghe ŋkɛ. Deke 
tere mahekene menehwe meghe ŋkɛ nahe mbe Zhɛrəzalɛm. 

3Pa Nɛko, meghea ka Ɛzhipte kelemte te meghe mbe Zhɛrəzalɛm, kandeke nda 
ŋki jaɓeregwale ke hɛɗia Zhəwda le berete kamze kwa tɛawetɛa kakiləwə 3.000 
ba'a mze kwa tere tere kakiləwə mahekenemsə. 

4Ma kwa sebe ta ŋkɛ, pa ntave Ɛliyakim, wəza meghekɛa Zhowakaz kala meghe 
te hɛɗi meghea Zhəwda ba'a mbe Zhɛrəzalɛm. Pa ŋkɛ zhɛrete sləa ŋkɛ 
kaZhowakim. Ma wəza meghekɛ Zhowakaz ne, pa keleghe kadzawa Ɛzhipte. 

5Ma Zhowakim ne, bakemsə mcɛfeghəmbe va ta ŋkɛ nda dzete meghe ŋkɛ. Pa 
ŋkɛ menete va meŋe kwetɛŋeghəmbe kameghe mbe Zhɛrəzalɛm, wəshi nyi 
ɗema Shala Mahwətə ta ŋkɛ yamenete ŋkɛ. 

6Pa Nabəkodonozor, meghea ka Babilone se kampa le. Mɓɛke hwepete 
Zhowakim le zewe lɛa mze kwa ghwə ghwə, kakeleghe kadzeme Babilone. 

7Pa fəhwe kweci wəshi keghə keghə shave mbe ghɛa Mahwətə perə kadzeme 
Babilone, kaveyi ki ghɛ meghea ŋkɛ. 

8Ma nyi ketene slene ta Zhowakim ne, nahe hɛ kenza kerafe rafe mbe palepa ta 
slene ta ka meghea ka Israyɛl ba'a ŋa ka Zhəwda. Palepa shɛ nde geze ghena ta 
wəshi nyi ndiremi ndiremi kashasha nyi se ŋkɛ kamene le wəshi nyi kemenete 
nda geva pɛtɛ. Wəzege ta ŋkɛ Zhowakin nde kelete meghe te ŋkwa ŋkɛ. 

9Va deghese menete Zhowakin nda dzete meghe ŋkɛ. Deke tere mahekene le hɛ 
meŋe yamenete ŋkɛ mbe meghe mbe Zhɛrəzalɛm, wəsə nya kehitema geva 
yamenete nda ke Mahwətə. 

10Ma hecimə ne, pa Nabəkodonozor keleghe kadzeme Babilone, le wəshi nyi nza 
zləvə te mbe ghɛa Mahwətə fəhwe ŋkɛ, pa ntave Sɛdɛsiyas, menənyɛa Zhowakin, 
kameghea hɛɗia Zhəwda le Zhɛrəzalɛm. 

Meghea Sɛdɛsiyas. Ka Babilone kelehwe Zhɛrəzalɛm 
(2 KMK 24.18–25.21; ZHR 39.1-10; 52.1-27) 

11Va bakemsə kwetɛŋeghəmbe menete Sɛdɛsiyas nda kelete meghe ŋkɛ. Pa ŋkɛ 
menete va meŋe kwetɛŋeghəmbe te meghe mbe Zhɛrəzalɛm. 

12Wəsə nya ɗema Shala Mahwətə ta ŋkɛ yase ŋkɛ kamene, hɛreɗɛ ɗema shifə 
ghəa ŋkɛ kwa kema ta Zhɛrɛmi, nde mɛ ŋkwa, nya kegeze nda ghena nya kese 
va Mahwətə. 

13Pa Nabəkodonozor ŋkate yitea zeme fela le sləa Shala, ama ya tsagha shɛ ŋkɛ 
ne, pa ɗema ghena ta ŋkɛ. Pa zhɛrete ghəa ŋkɛ ntɛaŋe ntɛaŋe, kaɗema zhɛne 
geva kase sha Shala Mahwətə ta ka Israyɛl. 

14Tsagha shɛ mbeli nyi te ghəa ka dzeghe Shala ba'a mbeli, pɛtɛ hɛ kaka nzama 
dɛŋe dɛŋe te Shala, kendeke nda ghə nci ke mene wəshi nyi ndiremi ndiremi 
kashasha nyi mene kweci hwelefefi, kezhɛremte ghɛ nya keveyi geva tekeleke 
mbe Zhɛrəzalɛm wale wale. 

15Pa Mahwətə, Shala ta ka shihɛ nci, nya keɗehwe mbelia kwele kwele ba'a ŋkwa 
nya keveyi geva tekeleke kaŋa ŋkɛ, ghwenakɛ nda ka mɛ kwele kwele zhigə 
kageze nda ghena ta ŋkɛ ke hɛ, 

16ama pa ka Israyɛl ŋeŋelete ka ghwene ta ŋkɛ, peleyite se yitea ghena ta Shala 
ba'a ŋ'wəshikɛ ka mɛ ŋkwa ta ŋkɛ. Vatse wənənyɛ Mahwətə ba'a pelaghe hwepe 
wənəa ŋkɛ ŋkɛ kənəa mbelia ŋkɛ, kaɗema kwete ntsehwele yite. 

17Pa keleke mpa kadzete hɛɗia nci laka meghea ka Babilone, kaveyi hɛ pɛtɛ mbe 
dzeve ta ŋkɛ. Pa meghea shɛ mpəmte ka sewajɛ pa mbe ŋkwa nya keveyi geva 
tekeleke kaŋa Shala. Kesərəakɛ ya ka mempɛhwetɛti, ya deghelɛshi, ya mbelia 
jama, ya ka meha mehɛɗi we. 

18Pa ŋkɛ fəhwe wəshi nyi mbe ghɛa Shala pɛtɛ, nyi jama jama ba'a nyi ɓɛhwɛ 
ɓɛhwɛ, tsagha wəshi nyi mbe cɛ kebete wəshi nyi nza zləvə te hɛ nyi mbe ghɛa 
Shala, ŋa meghe ba'a ŋa ka mene slene ta ŋkɛ, pa fəghe pɛtɛ kadzeme Babilone. 

19Pa ka Babilone ndəyite ghwə yitea ghɛa Shala, ŋzlamte zlia Zhɛrəzalɛm, 
ndendəyite ghwə yitea ghɛ nyi ganji ganji ba'a bezemte wəshi nyi nza zləvə te 
hɛ mbe meleme. 

20Pa meghea nci fəghe mbeli nyi mba teghweme kadzeme Babilone: mba hɛ kaka 
mavashia ŋkɛ, kwa sebe ta ŋkɛ, kaŋa ka shihɛnyɛ, pa te və nya kelete meghe ka 
Pɛrse. 

21Tsetse yipəte geva ghena ta Mahwətə nya gezeke ŋkɛ le mɛa Zhɛrɛmi nde mɛ 
ŋkwa: «Mba tenza hɛɗi kaɗema wəndə te kava mberefaŋemsə, pa te və nya 
tekiɗi vəa zhɛne mpia ŋkɛ, kezha ŋki yɛ vəa zhɛne mpi nyi sema hɛ kaya.» 

Sirəs kapele nda hweŋkwa ke mbeli kaŋa ghɛa Shala 

22Ma mbe kwa ghate ta va ta Sirəs, meghea ka Pɛrse mbe meghe ne, pa Mahwətə 
zəzəte kayipə ghena nya gezeke ŋkɛ le mɛa Zhɛrɛmi, nde mɛ ŋkwa. Pa ŋkɛ 
feɗeghete mehele ta Sirəs kezha zlape nda ke mbeli te hɛɗia ŋkɛ, le mɛ ba'a rafe 
rafe te palepa le ghena kala nya: 

23«Wa nya ghena nya zlape Sirəs, meghea ka Pɛrse nya: Nahe Shala Mahwətə nya 
pelɛ ghweme keveyi meghe nyi te hɛɗi lema pɛtɛ mbe dzeve ta ɗa. Nahe ŋkɛ 
kegezete ɗa kaŋa nda ghɛ mbe Zhɛrəzalɛm, te hɛɗia Zhəwda. Mbeli nyi hwa 
gheyɛ nyi kambelia ŋkɛ ne, zhɛneghe geva hɛ pɛtɛ kajive Zhɛrəzalɛm. Pa Shala 
Mahwətə ta nci nza le hɛ!» 

Ɛsdras 

Ɛsdras 1 

Ghena ta Sirəs 

1Ma te kwa ghate ta va ta Sirəs, meghea ka Pɛrse mbe meghe ne, pa Mahwətə 
zəzəte kayipə ghena nya gezeke ŋkɛ laka mɛa nde mɛ ŋkwa Zhɛrɛmi kadzawa. 
Pa ŋkɛ vame zəzə mbe mehele ta Sirəs kezha zlapete ŋkɛ te hɛɗia ŋkɛ ba'a kezha 
rafete palepa kala nya: 

2«Wa nya ghena nya gezete Sirəs, meghea ka Pɛrse nya: Nahe Shala Mahwətə 
nya pelɛ ghweme keveyi ka meghe nyi te hɛɗi pɛtɛ mbe dzeve ta ɗa. Nahe ŋkɛ 
kendeke ɗa hweŋkwa kaŋa nda ghɛ mbe Zhɛrəzalɛm, te hɛɗia Zhəwda. 

3Yayata wəndə nya kenza kawəndə ŋkɛ hwa gheyɛ ne, pa Shala ta ŋkɛ nza le, 
dzeme Zhɛrəzalɛm ŋkɛ te hɛɗia Zhəwda kazhɛne ŋa ghɛa Shala Mahwətə ta ka 
Israyɛl, gheŋkɛ Shala nya pelɛ Zhɛrəzalɛm. 

4Ma te ŋkwa nyi nza kweci ka Israyɛl ne, pa mbeli nyi te ŋkwa shɛ kakemane hɛ 
le mze kwa tɛawetɛa, mze kwa tere tere, kweci wəshi ba'a wəshi keseɗa. Pa hɛ 
ɗave nda kweci wəshi gəmə ke hɛ kezha ghɛa Shala nya mbe Zhɛrəzalɛm.» 

5Tagha gɛ, cape mbeli nyi te ghəa hwelefe ta Zhəwda le ŋa Bɛnjamɛn, ka dzeghe 
Shala ba'a ka Lɛvi, geze ta ŋkɛ, pɛtɛa mbeli nyi ndeke nda zəzə Shala ke hɛ kajive 
kaŋa ghɛa Mahwətə pelɛ Zhɛrəzalɛm zhɛkwa. 

6Pɛtɛ ka ghedəkwəa nci kekemanakɛ hɛ le wəshi nyi le mze kwa tɛawetɛa ba'a 
nyi le mze kwa tere tere, le kweci wəshi ba'a wəshi keseɗa, le mama ta wəshi nyi 
nza zləvə te, kaɗema mbeli kese kaɓela wəshi nyi tseheke mbeli le ɗe ta nci 
kezha ghɛa Shala. 

7Nahe meghe Sirəs le ghəa ŋkɛ kezhɛneke wəshi nyi nza zləvə te hɛ, nyi fəhwe 
Nabəkodonozor shave mbe ghɛa Mahwətə pelɛ Zhɛrəzalɛm kezha fəyi ki ghɛa 
yɛ shala ta ŋkɛ. 

8Ma kwa gezete meghe ne, pa Mitrɛdat nya te ghəa mcɛlə dapate nda wəshia 
shɛhɛ te dzeve ke Shɛshebasar nya kawəndə nya te ghə mbe Zhəwda. 

9Wa nyi ɓela ta nci nyi: parantɛ nyi le mze kwa tere tere mahekenemsə, parantɛ 
nyi le mze kwa tɛawetɛa slibə, hwa bakemsə meslighəmbe, 

10darawe nyi le mze kwa tere tere mahekenemsə, darawe nyi le mze kwa 
tɛawetɛa nya ɗema zləvə te ndeɗekə gwəmsə wəfaɗe ba'a meŋe ba'a kweci 
wəshia shɛhɛ slibə. 

11Ma jikə wəshi nyi le mze kwa tere tere ba'a nyi le mze kwa tɛawetɛa pɛtɛ ne, 
5.400 hɛ. Pɛtɛ fəte hɛ Shɛshebasar kwa slə hɛ le kweci mbeli nyi fəghe mbeli 
shave mbe Babilone kadzeme Zhɛrəzalɛm. 

Ɛsdras 2 

Sləa ka Zhəwif nyi kezhɛneke geva 

1Wa nyi sləa mbeli nyi te hɛɗia Zhəwda, nyi fəghe Nabəkodonozor, meghea ka 
Babilone kadzembe Babilone nda zhɛneke geva hɛ kadzembe Zhɛrəzalɛm ba'a 
kadzembe Zhəwda nyi. Yayata wəndə kadzembe meleme ta ŋkɛ. 

2Ghenci ka zhɛreke geva zlaɓe le yɛ Zorobabɛl, Yɛshəwa, Nɛhɛmi, Seraya, Rɛlaya, 
Mordokay, Bileshan, Mispar, Bigvay, Rehəwm ba'a Ba'ana. Wa nyi sləa ka Israyɛl 
nyi kewəvəsə kewəvəsə: 

3zhili nyi kwa yita ta Parosh: 2.172, 

4zhili nyi kwa yita ta Shefatiya: 372, 

5zhili nyi kwa yita ta Ara: 775, 

6zhili nyi kwa yita ta Pahat-Mowab, hwelefe ta yɛ Yɛshəwa le Yowab: 2.812, 

7zhili nyi kwa Yita ta Ɛlam: 1.254, 

8zhili nyi kwa yita ta Zatəw: 945, 

9zhili nyi kwa yita ta Zakay: 760, 

10zhili nyi kwa yita ta Bani: 642, 

11zhili nyi kwa yita ta Bɛbay: 623, 

12zhili nyi kwa yita ta Azgad: 1.222, 

13zhili nyi kwa yita ta Adonikam: 666, 

14zhili nyi kwa yita ta Bigvay: 2.056, 

15zhili nyi kwa yita ta Adin: 454, 

16zhili nyi kwa yita ta Atɛr, hwelefe ta Ɛzɛkiyas: 98, 

17zhili nyi kwa yita ta Bɛsay: 323, 

18zhili nyi kwa yita ta Yora: 112, 

19zhili nyi kwa Yita ta Hashəwm: 223, 

20zhili nyi kwa yita ta Gibar: 95, 

21zhili nyi mbe meleme ta Bɛtelɛhɛm: 123, 

22zhili nyi mbe meleme ta Netofa: 56, 

23zhili nyi mbe meleme ta Anatot: 128, 

24zhili nyi mbe meleme ta Azmavɛt: 42, 

25zhili nyi mbe meleme ta yɛ Kiriyat-Yɛyarim, Kefira le Beyɛrot: 743, 

26zhili nyi mbe meleme ta yɛ Rama le Gɛba: 621, 

27zhili nyi mbe meleme ta Mikmas: 122, 

28zhili nyi mbe meleme ta yɛ Bɛtɛl le Ay: 223, 

29zhili nyi mbe meleme ta Nɛbo: 52, 

30zhili nyi mbe meleme ta Magbish: 156, 

31zhili nyi kwa yita ta kwete Ɛlam: 1.254, 

32zhili nyi kwa yita ta Harim: 320, 

33zhili nyi mbe meleme ta yɛ Lod, Hadid le Ono: 725, 

34zhili nyi mbe meleme ta Zhɛriko: 345, 

35zhili nyi mbe meleme ta Sena'a: 3.630. 

36Wa nya tsetse wəvəsəa ka dzeghe Shala: zhili nyi kwa yita ta Yedaya, hwelefe 
ta Yɛshəwa: 973, 

37zhili nyi kwa yita ta Imɛr: 1.052, 

38zhili nyi kwa yita ta Pashehəwr: 1.247, 

39zhili nyi kwa yita ta Harim: 1.017. 

40Wa nya tsetse wəvəsəa ka Lɛvi: mberefaŋemsə wəfaɗeghəmbe zhili nyi kwa 
yita ta yɛ Yɛshəwa, Kadmiyɛl, Binəwi le Hodaviya. 

41Wa nya tsetse wəvəsəa ka gha cimə: 

128 zhili nyi kwa yita ta Asaf. 

42Wa nya tsetse wəvəsəa ka ya degha: gwəmsə ba'a mahekenemsə meslighəmbe 
zhili nyi kwa yita ta Shaləwm, Atɛr, Talmon, Akəwb, Hatita ba'a Shobay. 

43Ma wəvəsəa ka mene slene mbe ghɛa Shala ne, hwelefe ta yɛ Siha, Hasəwfa, 
Tabawot, 

44Kɛros, Siyaha, Padon, 

45Lebana, Hagaba, Akəwb, 

46Hagab, Shamlay, Hanan, 

47Gidɛl, Gahar, Rɛyaya, 

48Rɛsin, Nekoda, Gazam, 

49Əwza, Pasɛya, Bɛsay, 

50Asna, Mewəwnim, Nefəwsim 

51Bakbəwk, Hakəwfa Harəwr, 

52Basləwt, Mɛhida, Harsha, 

53Barkos, Sisra, Tɛma, 

54Nɛsiya ba'a Hatifa. 

55Wa nya tsetse wəvəsəa hwelefe ta ka mene slene ta Salomon: hwelefefia Sotay, 
Sofɛrɛt, Perəwda, 

56Yala, Darkon, Gidɛl, 

57Shefatiya, Hatil, Pokɛrɛt-Hasebayim ba'a Ami. 

58Pɛtɛa ka mene mbe ghɛa Shala ba'a hwelefefia ka mene slene ta Salomon ne, 
zhili gwəmsə mahekene ba'a meslimsə bakeghəmbe. 

59Wa nyi mbeli nyi kezhɛneke geva nyi se mbe yɛ Tɛl-Mɛla, Tɛl-Harsha, Kerəwb, 
Adan le Imɛr, nyi keshaŋe kageze ghena tiɗiɗi te hwelefe ta ka shihɛ nci kezha 
ncɛ kenza nde kaka Israyɛl hɛ: 

60ma pɛtɛa nci ne, gwəmsə ŋkwaŋe ba'a mcɛfemsə bakeghəmbe kaka hwelefe ta 
yɛ Delaya, Tobiya le Nekoda. 

61Ma kweci hwa ka dzeghe Shala: hwelefe ta yɛ Hobaya, Hakos ba'a Barzilay hɛ. 
Ma nda hekate nda slə mbeli kala nya ke nde keɗaŋe ne, va nya wəmeve kwete 
ŋkɛ hwa ŋwalea kwɛa Barzilay nya kande Gala'ad. 

62Cape mbeli nyighɛ kazele palepa nya rafete sləa ka shihɛ nci mbe, ama 
kekemave hɛ we. Tagha gɛ, pa mbeli zhɛrete hɛ kambeli nyi wale wale, kafɛa hɛ 
mbeli kemene slene ta ka dzeghe Shala. 

63Pa ŋgwamna le ghəa ŋkɛ gezete nda ke hɛ yagha hɛ tezeme wəshi gəmə nyi 
keveyi geva tekeleke kaŋa Shala pa te və nya tekelete zəzə nde dzeghe Shala 
kanewe laka kwasheghediɗia yɛ Əwrim le Təwmim. 

64Ma jikə ta ka Israyɛl nyi kezhɛneke geva se mbe meleme nyi fəghe hɛ mbeli ne, 
mbeli 42.360, 

65kaɗema mbeli keɓelate ka mene slene ta nci nyi 7.337 kazhili le mi. Ka gha cimə 
gwəmsə bake nyi kazhili le nyi kami ya va hɛ. 

66Yɛ gədəwəa nci ne, 736. Yɛ gədəwə kwara lɛmə: 245, 

67zlegweməa lɛmə: gwəmsə wəfaɗe ba'a mahekenemsə mcɛfeghəmbe ba'a 
kwara lɛmə: 6.720. 

68Ma kwa ntsehe hɛ mbe Zhɛrəzalɛm, meleme nya nza ghɛa Mahwətə mbe, pa 
kweci mbeli nyi te ghəa hwelefe fəke wəshi gəmə kezha zhɛne kaŋa ghɛa Shala 
te ŋkwa nya se ŋkɛ vəashi. 

69Pa hɛ keleke kala berete ta nci: dəɓərə nyi le mze kwa tere tere 61.000 ba'a 
kiləwəa mze kwa ghwə ghwə 2.500, zhɛne, pa hɛ fəke lekwesa ta ka dzeghe Shala 
gwəmsə. 

70Ma ka dzeghe Shala, ka Lɛvi, kwete bela ta mbeli, ka gha cimə, ka ya degha ba'a 
ka mene slene mbe ghɛa Shala ne, mbe meleme ta nci nzanji hɛ. Ma kweci ka 
Israyɛl ne, mbe meleme ta ka shihɛnyɛ hɛ nzanji hɛ. 

Ɛsdras 3 

Zhɛne ta səkwə ghə te ŋkwa ŋkɛ 

1Ma kwa dzembe kwa mberefaŋe ta tere mbeli mbe va ne, pɛtɛ ka Israyɛl nyi 
kese mbe meleme ta nci tsenete geva kanya kwetɛŋe mbe Zhɛrəzalɛm. 

2Ntake yɛ Yɛshəwa, wəzege ta Yosadak sate te ŋkwa zlaɓe le kweci ka 
menəhɛnyɛ nyi kaka dzeghe Shala, tsagha yɛ Zorobabɛl, wəzege ta Shɛyaltiyɛl le 
kweci ka menəhɛnyɛ, kezha ŋa reghwetɛa Shala ta ka Israyɛl yitea dzeghe nda 
yɛ melɛ kwa tere tere mbeli te kala nya kerafete geva mbe wəsə mahalegəa 
Moyize, nya kawəndəa Shala. 

3Ya ghazlənə nza kazhɛ nda ke hɛ va mbeli nyi te hɛɗia shɛ ne, pa hɛ ŋate 
reghwetɛa shɛ te shihəa ŋkɛ nya vəashi shanda. Ntake hɛ kadzeghe nda yɛ melɛ 
kwa tere tere te ke Mahwətə masheke le tɛhwɛɗi. 

4Kwa sebe ta ŋkɛ ne, ntake hɛ kamene gəsəkəa yɛ ghwəli kala nya kerafete geva. 
Keveci keveci dzeghe melɛ kwa tere tere hɛ kala nya 'yɛwete wəsə keshi te 
vəghwə. 

5Ma se te vəa shɛ ne, ntake hɛ kadzeghe melɛ kwa tere tere nya keveci keveci, yɛ 
melɛ kwa tere terea dzemɛa ghweme ta tere ba'a nyi kaŋa vəa gəsəkə nyi keveyi 
geva tekeleke kaŋa Mahwətə, tsagha kaŋa mbeli nyi kekele nda kweci wəshi 
gəmə le ɗe ta nci ke Mahwətə. 

6Te kwa ghate ta hɛa tere kwa mberefaŋe ne, pa hɛ ghate kadzeghe nda yɛ melɛ 
kwa tere tere ke Mahwətə, ya kwela ɗema yɛ shihəa ghɛa Mahwətə kenaka 
kaveyi geva. 

7Ma kwa sebe ta ŋkɛ ne, ntake hɛ kaŋki nda cɛdɛ ke ka tsehe pelɛ le ka sla 
sheghwə. Zhɛne ne, kəliɓə hɛ fəave nda wəshi kezeme, wəshi kesa ba'a n'yi ke 
ka Sidon le ka Tir yitea fəke nda sheghwə lekelekea Liban hɛ ke hɛ jive te ndərə 
hwa'a mbe Jafa, kala nya ndeke nda hweŋkwa Sirəs, meghea ka Pɛrse ke hɛ. 

8Ma te kwa bake ta va kwa sebe ta dzembe Zhɛrəzalɛm ta nci, meleme nya nza 
ghɛ Shala mbe, te kwa bake ta tere ne, ntake yɛ Zorobabɛl, wəzege ta Shɛyaltiyɛl, 

Yɛshəwa, wəzege ta Yosadak le kweci ka menəhɛnyɛ hɛ nyi kaka dzeghe Shala, 
ka Lɛvi ba'a kweci mbeli nyi kezhɛneke geva se mbe slene mava kadzembe 
Zhɛrəzalɛm ghate slene. Pa hɛ ntave ka Lɛvi nyi nza va ta nci se te bakemsə kajive 
te kema kezha nza te ghəa slene ta ŋa ghɛa Mahwətə. 

9Ma yɛ Yɛshəwa le ŋwalea ŋkɛ ba'a ka menəhɛnyɛ, yɛ Kadmiyɛl le ŋwalea ŋkɛ 
kwa yita ta Hodaviya ne, zlaɓe hɛ te ghəa ka mene slene mbe ghɛa Shala. Ka Lɛvi 
nyi kwa yita ta Hɛnadad ka se kakemane hɛ. 

10Ma kwa ghate shihəa ghɛa Mahwətə ka ŋa ŋkwa ne, pa mbeli veyi ka dzeghe 
Shala te kema mbe lekwesa gəsəkə ba'a le yɛ veke. Tsagha ka Lɛvi nyi 
kahwelefefia Asaf le ciŋəci kezha tsahe Mahwətə kala nya gezeyi David, meghea 
ka Israyɛl. 

11Ntake hɛ kageze zləvəa Mahwətə ba'a katsahe kwa cimə nya zhɛne hɛ kwelɛ 
ghəa nci kala nya: «Ganyɛke Mahwətə, kakiɗi ɗe ta ŋkɛ kaŋa ka Israyɛl we!» Pɛtɛ 
mbeli katsahe Mahwətə perə, katsa gaghwe kwele kwele kwa nza mbeli kagha 
shihəa ghɛa Mahwətə. 

12Kwele kwele ka dzeghe Shala, ka Lɛvi le mbeli nyi te ghəa hwelefe hwa mbeli 
nyi kentsə ntsə nyi kenakɛ ghɛa Shala nya vəashi nyi kenehwene le berete kwa 
nza mbeli kagha shihə yitea ghɛa Shala nya kamɛnɛfɛ zhɛkwa kwa ntsə ta nci. 
Ama kwele kwele mbeli nyi kencɛ zlama ta nci le ketsa gaghwe le berete. 

13Ma tsagha, kaneheve yɛ cimə zlama ta kweci mbeli mbeli le yɛ nehwene ta 
kweci we, kwa nza nde pɛtɛ mbeli katsa gaghwe kwele kwele kafefa mbeli 
cakeɗake. 

Ɛsdras 4 

Ka ghema kaɗe kafɛa ŋa ta ghɛa Shala 

1Ma kwa fate ka jaga ta ka Zhəwda le ŋa ka Bɛnjamɛn nahe mbeli nyi fəhwe nyi 
mbeli keghate ŋa ghɛa Shala Mahwətə ta ka Israyɛl ne, 

2cape hɛ kalə sha yɛ Zorobabɛl le mbeli nyi te ghəa hwelefe, ma ke hɛ sha hɛ: 
«Kaɗe ghen'yɛ kakemane ŋayɛ kezha ŋa ta ghɛa Shala nya. Va nya nza nde ne, 
Shala nya kwetɛŋe yahawe gheɓəmə ve ba'a melɛ yadzeghe nda ghen'yɛ se te 
vəa nya fəke n'yɛ Asarhadon, meghea ka Asiri kase kanza teke.» 

3Ama pa yɛ Zorobabɛl, Yɛshəwa le kweci mbeli nyi te ghəa hwelefe ta ka Israyɛl 
zhɛnete nda ke hɛ: «Kehite geva ŋkɛ kakemane n'yɛ yɛ va ŋa ta ghɛ ke Shala ta 
n'yɛ we. Deke ghen'yɛ le ghəa n'yɛ ka ŋa nda ke Shala Mahwətə ta ka Israyɛl, kala 
nya gezete n'yɛ Sirəs, meghea ka Pɛrse.» 

4Tagha gɛ ne, pa mbeli nyi te hɛɗia shɛ tarete kamene nda meɗə ke ka Zhəwif 
ba'a kadake hɛ kezha baŋe hɛ kasərəakɛ ŋa ta ghɛa Shala. 

5Pa hɛ ɗave nda cɛdɛ ke mbeli nyi yitea meghe kezha fɛake geva jive ta slene ta 
ka Zhəwif mbe kema, nda nzahwe nza ta ŋkɛ Sirəs, meghea ka Pɛrse te meghe 
pa te vəa Dariyəs, meghea ka Pɛrse. 

Mbeli ncɛte nda ka Zhəwif ke meghe Artasɛrsɛs 

6Ma kwa kelete meghe Kɛrkɛs mbe Pɛrse ne, pa ka ghema ta ka Zhəwif rafete 
nda palepa kezha ve nda fete ke mbeli nyi mbe Zhəwda ba'a Zhɛrəzalɛm. 

7Ɓiyitsa, kwa nza Artasɛrsɛs ka meghea ka Pɛrse ne, pa yɛ Bishelam, Mitrɛdat, 
Tabɛyɛl le kweci mbelia nci rafete nda palepa ke meghe Artasɛrsɛs. Ma palepa 
shɛ ne, le rafe wəsə ta ka Aram ba'a le ghena Aram rafete mbeli. 

8Pa yɛ ŋgwamna Rehəwm le Shimeshay, nde rafe wəshi rafete nda palepa te 
ghəa Zhɛrəzalɛm ke meghe Artasɛrsɛs kala nya: 

9«Se va yɛ ŋgwamna Rehəwm, nde rafe wəshi Shimeshay ba'a kweci mbelia nci 
nyi mbe yɛ Din, Afarsatak, Tarpɛl, Afaras, Ɛrɛk, Babilone, Səze, Dɛha, Ɛlam, 

10ba'a te sləa kweci mbeli nyi fəke Asnapar nya wəba ba'a nya nza zləvə te, nyi 
mbe yɛ meleme ta Samari keɗema mbe sla ta hɛɗi nya laka ŋkwa kepəkwə ta 
veci yitea Efrate.» 

11Wa nya ghena nya te palepa shɛ nya: «Ke meghe Artasɛrsɛs, se va ka mene 
slene ta ŋkɛ, nyi te hɛɗi nya laka ŋkwa kepəkwə ta veci yitea Efrate... 

12Kaɗe ghen'yɛ kageze nda ke meghe, nahe ka Zhəwif nyi keslə mbe meleme ta 
ŋa kase sha ghen'yɛ mbe Zhɛrəzalɛm keghate ŋa meleme nya kefama ghena ba'a 
nya 'yaghwa mehele. Ŋa yaŋa dewe ta ŋkɛ hɛ kwa himte yɛ shihəa ŋkɛ hɛ. 

13Pa meghe ɗepete, ma kendave meleme nya kaŋamte geva ba'a kehimte geva 
zlia ŋkɛ ne, mba mbeli nyi mbe kateŋki wəsə te wəshi fəli, yɛ jaɓeregwale ba'a 
hweŋkwa nda dzeghwa hɛ we. Katefɛa wəshi ŋkɛ kedzawa səndəkwəa meghe. 

14Vatse ɗema ghen'yɛ nyi kaka mene slene ta meghe kasəwəte kakelemte zləvə 
mbeli te gha. Vatse geze ŋa wəshia shɛhɛ ghen'yɛ, 

15kezha neweve wəshi nyi kemenete geva na mbe yɛ palepa ta yɛ ghena ta ka 
meghe nyi mpelɛa ma ke gha. Katenakɛ na mbe kameleme nya kefama ghena 
Zhɛrəzalɛm. Kegha nde kafɛa yitea ve teɗe kadzete yɛ meghe le ka ŋgwamna we, 
se vəashi nza ŋkɛ kameleme nya nza kaka fama ghena mbe. Va wəshi nyi kala 
nyi nda se melemea shɛ kaŋzlamte geva. 

16Kaɗe ghen'yɛ kageze nda ke meghe: ma kendave mbeli kaŋate melemea shɛ 
ba'a kaŋamte zli nya yite ne, mba na katenza kande sleke ŋkwa nya laka ŋkwa 
kepəkwə ta veci yitea Efrate we.» 

Zhɛne nya zhɛnete meghe Artasɛrsɛs 

17Pa meghe ghweneghe zhɛne ta ŋkɛ kala nya: «Ke yɛ ŋgwamna Rehəwm, ke 
Shimeshay, nde rafe wəshi ba'a ke kweci mbelia nci nyi mbe Samari ba'a mbe 
bela ta hɛɗi nya laka ŋkwa kepəkwə ta veci yitea Efrate. Kanjiŋwe ŋayɛ 'ya... 

18Ma palepa nya ghweneke ɗa yɛ ne, nahe mbeli kejaŋgate ɗa, kwa sebe ta nya 
zhɛrete mbeli. 

19Nahe 'ya kegezete nda ke mbeli kezha neweve wəshi nyi kemenete geva 
vəashi, pa mbeli ntsate kaganda shɛ nza Zhɛrəzalɛm kameleme nya kefama nda 
ghena ke ka meghe, yɛ heɗe ŋkwa le taze ŋkwa yamene mbeli nyi mbe. 

20Nahe ka meghe nyi berete berete kese mbe Zhɛrəzalɛm, nyi kese kasleke hɛɗi 
nya laka ŋkwa kepəkwə ta veci yitea Efrate. Nahe mbeli kese kaŋki nda wəshi ke 
hɛ te fəli, yɛ jaɓeregwale ba'a kaŋki hweŋkwa nda dzeghwa mbeli. 

21Ma tsetsenya ne, geze nda mə ke ka Zhəwif kasərəakɛ slene ta nci hɛ: kazhɛne 
mbeli kaŋa melemea shɛ keɗema 'ya le ghəa ɗa kepelakɛ hweŋkwa we. 

22Mba yɛ kepele se kadzeyitea wəsə mbe ghena nya, yagha wəsə kwa ndiremi 
kambakete geva ba'a kavate ɗa te ka meghe.» 

23Jaŋgate ma ta mbeli ke palepa ta meghe Artasɛrsɛs te kema ta yɛ ŋgwamna 
Rehəwm, Shimeshay, nde rafe wəshi le kweci mbelia nci ne, cape hɛ kahe kahe 
kadzeme Zhɛrəzalɛm sha ka Zhəwif kezha fɛake slene ta nci le berete ba'a le 
nehe ntsə. 

Gha geva ta ŋa ghɛa Shala zhɛkwa 

24Ma pelɛ Zhɛrəzalɛm ne, nahe slene ta ŋa ta ghɛa Shala keghereŋete geva. Pa te 
kwa bake ta va ta Dariyəs, meghea ka Pɛrse ghereŋete geva ŋkɛ. 

Ɛsdras 5 

1Ma te kwete hɛ, pa yɛ Azhɛ le Zakari, wəzege ta Ido nyi kaka mɛ ŋkwa ta Shala 
gezete nda ghena ta Shala ta ka Israyɛl nya kaShala ta nci ke ka Zhəwif nyi mbe 
Zhɛrəzalɛm ba'a nyi mbe Zhəwda. 

2Tagha gɛ, pelɛhetɛme yɛ Zorobabɛl, wəzege ta Shɛyaltiyɛl le Yɛshəwa, wəzege 
ta Yosadak sate te ŋkwa yitea slene ta ŋa ta ghɛa Shala pelɛ Zhɛrəzalɛm, zlaɓe 
hɛ le ka mɛ ŋkwa ta Shala nyi kekemane hɛ. 

3Ma mbe vəa shɛ, pɛkwe Tatenay, ŋgwamna nya te bela ta hɛɗi nya laka ŋkwa 
kepəkwə ta veci yitea Efrate, zlaɓe le Shetar-Boznay ba'a kweci mbelia nci, ma 
ke hɛ sha hɛ: «Wa nde ndeke ŋayɛ hweŋkwa kezha ŋa ghɛa Shala zhɛkwa ba'a 
kezha zlaŋele sheghwə nyi wa? 

4Ka'yɛwe ghen'yɛ va gheyɛ kezha ndeke n'yɛ sləa mbeli nyi keŋa ŋkwa shɛ yɛ.» 

5Ama mbe newe ghweme Shala te mbelia jama ta ka Zhəwif. Kese mbeli kafɛa hɛ 
kejive mbe kema le slenea shɛ nda tedzeva Dariyəs ghena nya rafete nda mbeli 
ba'a nda tese zhɛne ta ŋkɛ te we. 

Ka Zhəwif nyi ncɛte nda mbeli ke meghe Dariyəs 

6Wa nya ghena nya te palepa nya ghweneghe nda yɛ Tatenay, ŋgwamna nya te 
bela ta hɛɗi nya laka ŋkwa kepəkwə ta veci yitea Efrate, Shetar-Boznay le kweci 
mbelia nci nyi te ghəa hɛɗia shɛ nya ke meghe Dariyəs. 

7Wa nya kala nya rafete geva ŋkɛ: «Ke meghe Dariyəs, pa Shala ndeke ŋa 
kwelɛŋe! 

8Meghea n'yɛ, kaɗe ghen'yɛ kageze ŋa nahe ghen'yɛ kese te hɛɗia Zhəwda nya 
nza ghɛa Shala nya wəba mbe. Ŋa yaŋa ka Zhəwif zhɛkwa le pelɛ kwa tsehe tsehe 
ba'a sheghwə nyi zlaŋele mbeli mbe dewe. Tiɗiɗi mene geva slenea shɛ ba'a kahe 
kahe jive ŋkɛ mbe kema. 

9Nahe ghen'yɛ kese ka'yɛwe ghena va mbelia jama ta nci, ma ke ghen'yɛ sha hɛ: 
‹Wa nde ndeke ŋayɛ hweŋkwa kaŋa ghɛa Shala zhɛkwa ba'a kazlaŋele sheghwə 
nyi wa?› 

10Zhɛne ne, nahe ghen'yɛ kese ka'yɛwe sləa nci kezha ncɛ ŋa ba'a kezha rafave 
ŋa sləa mbeli nyi te ghəa nci. 

11Ma zhɛnete n'yɛ hɛ: ‹Ka mene slene ta Shala nya kepate yɛ ghweme le hɛɗi 
ghen'yɛ. Ghɛa Shala nya ŋate ba'a nya kiɗimte kwete meghea ka Israyɛl nya 
wəba vəashi yazhɛne ghen'yɛ kaŋa. 

12Ama kwa bezemte nda wənə ka shihɛ n'yɛ ke Shala tehwə ghweme ne, pa vame 
hɛ mbe dzeve ta nde Kaldɛ Nabəkodonozor nya kameghea ka Babilone, pa 
ŋzlakawa ghɛa Shala shɛ ba'a fəghe mbeli kajive Babilone. 

13Ndagwara te kwa ghate ta va nya se Sirəs te meghe mbe Babilone ne, nahe ŋkɛ 
kendeke nda hweŋkwa ke mbeli kezha zhɛne mbeli kaŋa ghɛa Shala shɛ. 

14Nahe meghe Nabəkodonozor kefəhwe wəshi nyi le mze kwa tere tere ba'a nyi 
le mze kwa tɛawetɛa nyi kese mbe ghɛa Shala pelɛ Zhɛrəzalɛm, kezha fəyi ki 
ghɛa shala ta ka Babilone. Nahe meghe Sirəs kefəakave hɛ shave ki ghɛa shala ta 
ka Babilone, kedapate nda hɛ te dzeve ke wəndə nya nza sləa ŋkɛ kaShɛshebasar 
nya ntave ŋkɛ kaŋgwamna ta ka Zhəwda. 

15Ma ke shɛ: Fəte wəshi nyi shɛ na zhɛneyi mbe ghɛa Shala nya mbe Zhɛrəzalɛm, 
nda mbeli kaŋeyi ghɛa Shala te ŋkwa nya se ŋkɛ. 

16Tagha gɛ ne, pɛkwe Shɛshebasar mbe Zhɛrəzalɛm kagha yɛ shihəa ghɛa Shala. 
Se te vəa shɛ pa ɓeshi ne, ŋa yaŋa geva ŋkɛ, ama kekiɗi ŋkɛ we.› 

17Ma tsetsenya kenza nde kaɗe meghe ne, dzeghakɛ mbeli kanewe mbe palepa 
ta wəshi nyi menete ka meghea ka Babilone vəashi kezha ɗepe kenza nde 

kaganda ndeke nda hweŋkwa keŋa ghɛa Shala mbe Zhɛrəzalɛm meghe Sirəs ke 
mbeli zhɛkwa. Kwa sebe ta ŋkɛ ne, pa mbeli gezete n'yɛ zəzə nya tarete meghe.» 

Ɛsdras 6 

Ghena nya zhɛnete meghe Dariyəs 

1Pa meghe Dariyəs gezete kezha zelemte mbe cɛ nyi nza palepa ta wəshi nyi 
kemenete geva vəashi ba'a nyi nza wəshi nyi nza zləvə te mbe Babilone. 

2Ama mbe Ɛkbatane, meleme nya dzasle kwa zli mbe sla ta hɛɗia Mɛdi ntsate 
palepa kwa peɗe peɗe nya rafete geva ŋkɛ te kala nya mbeli: «Wəshi nyi 
kemenete geva. 

3Ma te kwa ghate ta va ta Sirəs te meghe ne, ma ke gezete ghena: Ma ghɛa Shala 
nya mbe Zhɛrəzalɛm ne, nda ŋkɛ kaŋate geva zhɛkwa kezha nza ŋkɛ kaŋkwa 
kedzeghe melɛ. Te shihəa ŋkɛ nya vəashi ŋa mbeli. Mɛtre mahekenemsə tenza 
dzeme ta ŋkɛ yitea ghweme, mɛtre mahekenemsə ŋa bezlea ŋkɛ. 

4Zəɗəa pelɛ kwa tsehe tsehe mahekene tepa mbeli ba'a zəɗəa yɛ za ta sheghwə 
kwetɛŋe. Mcɛlə nyi ki ghɛa meghe yateŋki slenea shɛ mbeli le. 

5Zhɛne ne, katezhɛne wəshi nyi le mze kwa tere tere ba'a nyi le mze kwa ghwə 
ghwə nyi fəhwe Nabəkodonozor shave mbe ghɛa Shala nya mbe Zhɛrəzalɛm 
kadzeme Babilone ne, katezhɛne hɛ mbeli kadzembe ghɛa Shala nya mbe 
Zhɛrəzalɛm. Pɛtɛa wəshia shɛhɛ ne, kadzete ŋkwa nya se hɛ mbe ghɛa Shala nya 
pelɛ Zhɛrəzalɛm tezhɛne hɛ mbeli.» 

6Vatse zhɛnete nda mɛ Dariyəs ke yɛ Tatenay, ŋgwamna nya laka ŋkwa kepəkwə 
ta veci yitea Efrate, Shetar-Boznay le kweci mbelia nci nyi te ghəa hɛɗia shɛ kala 
nya: «Dzehwema ghena nyagha yɛ ma. 

7Pelakɛ mə ka Zhəwif werete kaŋa ghɛa Shala. Ŋate ŋkɛ ka ŋgwamna ba'a mbelia 
jama ta ka Zhəwif te ŋkwa nya se ŋkɛ kaghate. 

8Wa nya ghena nya geze ŋayɛ 'ya nya: kemanakɛ mə mbelia jama ta ka Zhəwif 
kezha ŋa ta ghɛa Shala zhɛkwa te yayata və: te ŋkwa shɛ te ŋkwa shɛ ŋki nda 
wəshi nyi zamte hɛ yɛ le cɛdɛa meghe nyi kese te yɛ jaɓeregwale nyi tsehe mbeli 
mbe sla ta hɛɗi ke mbelia shɛhɛ. 

9Keveci keveci teve nda wəshi nyi kehite geva yɛ ke ka dzeghe Shala nyi mbe 
Zhɛrəzalɛm kala nya 'yɛwete hɛ: mcɛmcɛli nyi same va, gamea lɛmə ba'a 
zhɛgwəa lɛmə timɛti kezha yɛ melɛ kwa tere tere ke Shala tehwə ghweme, ha, 
ghwene, tɛ ba'a n'yi. 

10Ma tsagha ne, wərə hɛ kadzeghe nda melɛ nyi kezəŋwə zeɗekə ke Shala tehwə 
ghweme ba'a katesəkwə ghə hɛ kezha mpia yɛ meghe le ŋwalea ŋkɛ. 

11Ma keɗema wəndə kahawe va ghena nyi ne, kave nda hweŋkwa 'ya ke mbeli 
kezha nteɗeve selə shave ki ghɛa ŋkɛ, kantasate tiɗiɗi te, kwa sebe ta ŋkɛ, pa 
mbeli zhɛrete ghɛa ŋkɛ kakwəfi. 

12Pa Shala nya kencɛte sləa ŋkɛ mbe Zhɛrəzalɛm kelemte yayata meghe te 
meghea ŋkɛ ba'a pa vate ɗa te yayata hwelefe nya kedzeghe kaŋzla ghɛa Shala 
shɛ. 'Ya Dariyəs nde gezete ghena nyi: yipəyi hɛ mbeli kwa tiɗiɗi!» 

13Tagha gɛ, pa yɛ Tatenay, ŋgwamna ta hɛɗi nya laka ŋkwa kepəkwə ta veci yitea 
Efrate, Shetar-Boznay le kweci mbelia nci yipəyi ghena nyi gezeke meghe 
Dariyəs kwa megela. 

Gəsəkəa ghɛa Shala nya zhɛne mbeli kaŋate 

14Ntake mbelia jama ta ka Zhəwif kajive mbe kema mbe kema le ŋa ta ghɛa shɛ 
kala nya gezete yɛ Azhɛ le Zakari, wəzege ta Ido nyi kaka mɛ ŋkwa. Pa hɛ 
keɗaŋemte kala ghena nya gezeke Shala ta ka Israyɛl ba'a ghena nyi rafete yɛ 
Sirəs, Dariyəs le Artasɛrsɛs, ka meghea ka Pɛrse. 

15Te kwa mahekene ta hɛ mbe terea Adar te kwa ŋkwaŋe ta va ta Dariyəs te 
meghe keɗaŋemte ŋa ta ghɛa Shala mbeli. 

16Ntake Israyɛl, ka dzeghe Shala, ka Lɛvi le kweci mbeli nyi kezhɛneke geva se 
mbe mava kamene gəsəkəa keghwene ghɛa Shala le zlama. 

17Ma vəa ŋkwa shɛ ne, pa hɛ dzeghekɛ melɛ le mcɛmcɛli gwəmsə, gamea lɛmə 
gwəmsə bake, zhɛgwəa lɛməa timɛti gwəmsə wəfaɗe ba'a zhɛfa lɛmə meŋe 
bakeghəmbe keyita keyita kezha kelemte jaɗafa ta pɛtɛa ka Israyɛl Shala te 
wənə. 

18Pa hɛ nehemte ka dzeghe Shala le ka Lɛvi kewəvəsə kewəvəsə kala nza ta slene 
nyi mene nda hɛ ke Shala mbe Zhɛrəzalɛm, kala ghena nya kerafete geva mbe 
palepa ta Moyize. 

Ka Zhəwif kamene gəsəkə Pake 

19Pɛtɛ mbeli nyi kezhɛneke geva nyi menete gəsəkə Pake te kwa meŋe 
wəfaɗeghəmbe ta hɛa tere kwa ghate mbe va nya kedzeghə. 

20Nahe ka dzeghe Shala le ka Lɛvi keyaɓemte ghəa nci wɛŋe wɛŋe zlaɓe, pɛtɛ hɛ 
wɛŋe wɛŋe. Pa ka Lɛvi hehenekɛ zhɛgwəa lɛmə yitea Pake kezha mbeli pɛtɛ, 
kezha ka menəhɛnyɛ hɛ nyi kaka dzeghe Shala ba'a kezha ghəa nci. 

21Pɛtɛ ka Israyɛl nyi kezhɛneke geva zehwe wəshi kezeme nyi hwa Pake zlaɓe le 
mbeli nyi kesərəakɛ nza wale wale ta ka ɗepema Shala nyi te hɛɗia shɛ kezha 
zele Shala Mahwətə ta ka Israyɛl. 

22Kwa sebe ta ŋkɛ, pa hɛ menete gəsəkəa ɗafa kwalekwala le zlama kahɛ 
mberefaŋe, kwa nza ŋkɛ nahe Mahwətə keviɗikɛ wənəa nci le zlama kwa zhɛrete 

wənəa meghea ka Asiri ŋkɛ, nya kemtsehete nda berete ke hɛ kezha ŋa ghɛa 
Shala ta ka Israyɛl. 

Ɛsdras 7 

Ntsehe ta Ɛsdras mbe Zhɛrəzalɛm 

1Kwa sebe ta wəshi nyighɛ, və nya nza Artasɛrsɛs kameghea ka Pɛrse ne, pɛkwe 
Ɛsdras, wəzege ta Seraya, wəzege ta Azariya, wəzege ta Hilkiya, 

2wəzege ta Shaləwm, wəzege ta Sadok, wəzege ta Ahitəwb, 

3wəzege ta Amariya, wəzege ta Azariya, wəzege ta Merayot, 

4wəzege ta Zɛraya, wəzege ta Əwzi, wəzege ta Bəwki, 

5wəzege ta Abishəwa, wəzege ta Pinhas, wəzege ta Ɛlazar, wəzege ta Aron 
wəndə kwelea ka dzeghe Shala. 

6Same kwa Babilone Ɛsdras shɛ. Nde rafe wəshi nya keɗepemte wəshi mahalegə 
nyi ndeke nda Shala Mahwətə ta ka Israyɛl ke Moyize ŋkɛ. Pa meghe fəave nda 
wəshi nyi 'yɛwakɛ ŋkɛ va nya nza ŋkɛ kənə dzeve ta Shala Mahwətə ta ŋkɛ. 

7Te kwa mberefaŋe ta va ta Artasɛrsɛs te meghe ne, pa kweci ka Israyɛl, ka 
dzeghe Shala, ka Lɛvi, ka gha cimə, ka ya degha ba'a ka mene slene mbe ghɛa 
Shala zhɛneghe geva kadzeme Zhɛrəzalɛm. 

8Pa yɛ Ɛsdras ntsehe le hɛ pelɛ Zhɛrəzalɛm mbe kwa mcɛfe ta tere te kwa 
mberefaŋe ta va ta meghe. 

9Gheŋkɛ nde nteyi və keslə mbe Babilone te kwa ghate ta hɛa tere kwa ghate, te 
kwa ghate ta hɛa tere kwa mcɛfe ntsehe ŋkɛ mbe Zhɛrəzalɛm, va nya nza dzeve 
ganyɛa Shala ta ŋkɛ kənə. 

10Kwa nza ŋkɛ ma Ɛsdras ne, pɛtɛ ndeke nda wənəa ŋkɛ ŋkɛ ke wəshi mahalegəa 
Mahwətə kazele, kamene slene le hɛ ba'a kateke nda yɛ ghena nyi kegezeke geva 
le wəshi keshi ke ka Israyɛl. 

Slene nyi dapate nda Artasɛrsɛs ke Ɛsdras 

11Wa nya ghena nya mbe palepa nya ndeke nda meghe Artasɛrsɛs ke nde dzeghe 
Shala Ɛsdras, wəndə nya keɗepemte yɛ wəshi mahalegə le ghena nyi gezeke nda 
Mahwətə ke ka Israyɛl nya: 

12'Ya Artasɛrsɛs, meghea ka meghe, ke nde dzeghe Shala Ɛsdras nya kande rafe 
wəshi mahalegəa Shala tehwə ghweme, kanjiŋwe ŋa 'ya... 

13Wa nyi ghena nyi geze 'ya nyi: ma ka Israyɛl nyi te hɛɗia ɗa, ka dzeghe Shala, 
ka Lɛvi keɗema kweci mbeli nyi keɗe kadzeme Zhɛrəzalɛm le gha ne, wərə hɛ 
kadzeme. 

14Ghen'yɛ le mbeli nyi yitea 'ya mberefaŋe, ghen'yɛ ka ghwene ŋa kadzeme 
Zhɛrəzalɛm ba'a kadzete hɛɗia Zhəwda kezha neweve tsema tsema hawe mbeli 
va wəshi mahalegəa Shala ta ŋa nyi yitea dzeve va gha. 

15Ɓiyitsa ne, katekele mze kwa tɛawetɛa ba'a mze kwa tere tere nyi ɗe ghen'yɛ 
le mbeli nyi yite 'ya kave nda ke Shala ta ka Israyɛl nya nza ghɛa ŋkɛ mbe 
Zhɛrəzalɛm na. 

16Katekele pɛtɛa mze kwa tɛawetɛa ba'a mze kwa tere tere nyi teŋ'we na na mbe 
pɛtɛa sla ta hɛɗia Babilone, zlaɓe le wəshi gəmə nyi tekele yɛ mbeli le ka dzeghe 
Shala kase kezha ghɛa Shala ta nci nya mbe Zhɛrəzalɛm. 

17Ma pelɛa gha gɛ, pa na zəzəte kezha pave yɛ mcɛmcɛli, gamea lɛmə, zhɛgwəa 
lɛməa timɛti, yayata wəsə nya kehite geva kezha wəshi gəməa wəshi nyi kese te 
wəve ba'a ŋa tɛ le cɛdɛ nya. Pa dzeghekɛ melɛ le hɛ te reghwetɛ nya mbe ghɛa 
Shala ta ŋayɛ pelɛ Zhɛrəzalɛm. 

18Ma wəsə nya nakɛ yɛ le ka menəhɛ ŋa ganyɛke kamene le mze kwa ghwə ghwə 
ba'a mze kwa tere tere nyi ketene ne, kala nya ɗe Shala ta ŋayɛ mene yɛ le hɛ. 

19Pa na fəyi wəshi kemene slene nyi tefə ŋa mbeli mbe ghɛa Shala nya mbe 
Zhɛrəzalɛm. 

20Ma kweci wəshi nyi ɗe na kamene kadzembe ghɛa Shala ne, le cɛdɛ nya ki ghɛa 
meghe ŋki hɛ na. 

21'Ya meghe Artasɛrsɛs, kageze nda 'ya ke ka kese cɛdɛ nyi te hɛɗi nya laka ŋkwa 
kepəkwə ta veci yitea Efrate pɛtɛ kezha mene yayata wəsə nya 'yɛwete nde 
dzeghe Shala Ɛsdras nya kande wəshi mahalegəa Shala tehwə ghweme. 

22Pa hɛ ndeke nda pa te yɛ mze kwa ghwə ghwə kakiləwə 3.000, ha kakiləwə 
30.000, tɛ kalitrə 4.000, n'yi kalitrə 4.000 le ghwene kala nya ɗe ŋkɛ. 

23Yayata wəsə nya gezeke Shala tehwə ghweme kezha ghɛa ŋkɛ ne, nda mbeli 
kamenete tserame, yagha Shala kahwepete wənə va hɛɗia ɗa, keɗema va 'ya le 
ghəa ɗa ba'a va ŋwalea ɗa. 

24Ɓiyitsa ne, kageze ŋayɛ ghen'yɛ yagha ka kese cɛdɛ ka'yɛwe ŋki ta cɛdɛ te 
wəshi, tsehe ta jaɓeregwale keɗema ŋki ta hweŋkwa va ka dzeghe Shala, ka Lɛvi, 
ka gha cimə, ka ya degha ba'a ka mene slene mbe ghɛa Shala. 

25Ma gha le ŋa ŋa gɛ Ɛsdras, kala ntsehwelea Shala ta ŋa nya terafe yitea dzeve 
va gha, tsehave ka meha ghwə le mbeli nyi te ghəa mbeli kezha meha ghwə hɛ 
tiɗiɗi te mbeli nyi te hɛɗi nya, mbeli nyi keɗepe ghena nyi gezeke Shala ta ŋa. Pa 
yɛ tekete nda ke mbeli nyi keɗepema. 

26Ma wəndə nya keɗema kahawe va wəsə mahalegəa Shala ta ŋa keɗema va 
wəsə mahalegəa meghe tiɗiɗi ne, pa mbeli vate ɗa te kala nya kehi ve: keɗema 

mte, keɗema ŋkamte te hɛɗi, keɗema fəhwe wəshia ŋkɛ, keɗema ve kwa 
daŋgayɛ. 

Ɛsdras katsa nda hana ke Shala 

27Ma ke Ɛsdras: «Hana 'ya sha Shala Mahwətə ta ka shihɛ ɓəmə! Gheŋkɛ nde 
ndeke nda zəzə ke meghe kezha ve zləvə te ghɛa Shala nya mbe Zhɛrəzalɛm. 

28Kwa kema ta yɛ meghe, mbeli nyi yite le mbelia jama nyi dzasle yite ne, nahe 
Mahwətə kencɛte ɗa ganyɛa ŋkɛ. Ma 'ya le ŋa ɗa kwa yakɛ ɗa ŋkɛ ne, pa 'ya 
tsenete mbeli nyi te ghəa ka Israyɛl kezha slə le 'ya.» 

Ɛsdras 8 

Sləa ka Zhəwif nyi kezhɛneke geva le Ɛsdras 

1Wa nyi sləa mbe nyi te ghəa hwelefe, keyita keyita nyi keslə le 'ya Ɛsdras shave 
mbe Babilone te və nya nza Artasɛrsɛs te meghe nyi: 

2Gɛrshom, kwa peləa Pinhas, Daniyɛl, kwa peləa Itamar, Hatəwsh, kwa peləa 
David, 

3kwete hwa ŋwale tezhilia Shekaniya, Zakari, kwa peləa Parosh zlaɓe le zhili 
gwəmsə ba'a mcɛfemsə kwa yita ta ŋkɛ. 

4Ɛliyohɛnay, wəzege ta Zɛraya, kwa yita ta Pahat-Mowab zlaɓe le zhili gwəmsə 
bake. 

5Shekaniya, wəzege ta Yaziyɛl, kwa yita ta Zatəw zlaɓe le zhili gwəmsə 
mahekene. 

6Ɛbɛd, wəzege ta Yonatan, kwa yita ta Adin zlaɓe le zhili mcɛfemsə. 

7Yeshaya, wəzege ta Ataliya, kwa yita ta Ɛlam zlaɓe le zhili mberefaŋemsə. 

8Zɛbadiya, wəzege ta Mikayɛl, kwa yita ta Shefatiya zlaɓe le zhili deghesemsə. 

9Obadiya, wəzege ta Yɛhiyɛl, kwa yita ta Yowab zlaɓe le zhili gwəmsə bake ba'a 
meŋe degheseghəmbe. 

10Shelomit, wəzege ta Yosifiya, kwa yita ta Bani zlaɓe le zhili gwəmsə ba'a 
ŋkwaŋemsə. 

11Zakari, wəzege ta Bɛbay, kwa yita ta Bɛbay zlaɓe le zhili bakemsə 
degheseghəmbe. 

12Yohanan, wəzege ta Hakatan, kwa yita ta Azgad zlaɓe le zhili gwəmsə ba'a 
meŋe. 

13Yɛ Ɛlifɛlɛt, Yɛyiyɛl le Shemaya, ŋwale nyi ɓɛhwɛ ɓɛhwɛ mahekene nyi kesawa 
mbe yita ta Adonikam, zlaɓe hɛ le zhili ŋkwaŋemsə. 

14Yɛ Əwtay le Zakəwr, kwa yita ta Bigvay, zlaɓe hɛ le zhili mberefaŋemsə. 

Ɛsdras kahi geva kadzeme Zhɛrəzalɛm 

15Pa 'ya tsenete mbeli nyighɛ pɛtɛ terasle yitea hələ nya kehwɛ laka Ahava, pa 
ghen'yɛ nza n'yɛ tagha kahɛ mahekene. Pa 'ya neweve nza ta mbeli le ka dzeghe 
Shala megela, ama kenakɛ nde Lɛvi 'ya ya kwetɛŋe tagha we. 

16Tagha gɛ, pa 'ya ghwenakɛ yɛ Ɛliyɛzɛr, Ariyɛl, Shemaya, Ɛlnatan, Yarib, 
Ɛlnatan, Natan, Zakari le Meshəwlam nyi kambeli nyi te ghəa mbeli ba'a yɛ 
Yoyarib le Ɛlnatan nyi bake kaka teke nda wəsə mahalegə ke mbeli. 

17Pa 'ya gezave nda ke hɛ kezha lə hɛ sha Ido, wəndə kwele nya mbe Kasifiya. 
Nahe 'ya kencɛte nda ghena nya tegeze nda hɛ ke yɛ Ido le ka menəhɛnyɛ nyi 
kaka mene slene mbe ghɛa Shala nyi kese mbe Kasifiya ke hɛ, yitea fəke n'yɛ ka 
mene slene hɛ kezha ghɛa Shala ta n'yɛ. 

18Ma kwa nza dzeve ganyɛa Shala kənəa ghen'yɛ ne, pa hɛ keleke n'yɛ Shɛrɛbiya, 
wəndə nya kentsehwele ntsehwele, kwa yita ta Mali ba'a hwelefe ta Lɛvi, wəzege 
ta Zhakob zlaɓe le ŋwalea ŋkɛ ba'a ka menəhɛnyɛ, pɛtɛa nci, zhili meŋe 
degheseghəmbe, 

19tsagha Hashabiya zlaɓe le Yeshaya, kwa yita ta Merari, zlaɓe le ka menəhɛnyɛ 
le ŋwalea nci, pɛtɛa nci, zhili bakemsə. 

20Kakwa keɗaŋe, pa hɛ fəke zhili gwəmsə bake ba'a bakemsə nyi ketsehave geva 
hwa ka mene slene mbe ghɛa Shala, bela ta mbeli nyi ntave yɛ David le mbelia 
jama nyi yite kezha kemane ka Lɛvi. 

21Tagha mɛa hələa Ahava ne, pa 'ya zlapete səwəmayɛ kezha shifəmte ghəa n'yɛ 
kwa kema ta Shala ta n'yɛ, yitea nza dzeghwa ta n'yɛ le kwelɛŋe, ghen'yɛ le 
ŋwalea n'yɛ ba'a wəshia n'yɛ. 

22Kazhɛ ɗa hawe ke'yɛwe wəvəsəa ka sewajɛ le ka zleɗe gədəwəa lɛmə va meghe 
kezha ya n'yɛ kwa hweŋkwa va ka jaga ta n'yɛ. Kwa nza ŋkɛ ma ke ghen'yɛ shɛ: 
«Kənəa mbeli nyi kezele dzeve ta Shala ta n'yɛ, ama bereteke hwepe wənəa ŋkɛ 
kənəa mbeli nyi kehwɛ ve.» 

23Vatse menete səwəmayɛ ghen'yɛ, 'yɛwete kemane ghen'yɛ va Shala ta n'yɛ, pa 
fate n'yɛ səkwə ta n'yɛ. 

24Ma kwa sebe ta ŋkɛ ne, pa 'ya fəyi mbelia jama ta ka dzeghe Shala nyi meŋe 
bakeghəmbe zlaɓe le yɛ Shɛrɛbiya, Hashabiya ba'a ka menəhɛ nci nyi meŋe te 
ŋa nci ŋkwa. 

25Pa 'ya dzeghete nda yɛ mze kwa ghwə ghwə, mze kwa tere tere le wəshi nyi 
tseheke yɛ meghe, ka ncɛ ntsehwelea ŋkɛ, mbelia jama ta ŋkɛ le ka Israyɛl nyi 
tagha pɛtɛ kezha ghɛa Shala ta ɓəmə ke hɛ. 

26Pa 'ya dapate nda yɛ mze kwa ghwə ghwə kakiləwə 20.000, wəshi nyi le mze 
kwa ghwə ghwə nyi nza zləvə te kakiləwə 3.000, mze kwa tere tere kakiləwə 
3.000 te dzeve ke hɛ, 

27darawe kwa mze kwa tere tere bakemsə nyi nza zləvəa nci yipə yipə le dəɓərəa 
mze kwa tere tere slibə ba'a kwenə bake keganji ganjinji le mze kwa tɛawetɛa 
nya keslesla, kala kwenə nyi le mze kwa tere tere zləvə nya te hɛ. 

28Ma 'ya sha hɛ kwa sebe ta ŋkɛ: «Kala nya veyi geva yɛ tekeleke kezha slene ta 
Mahwətə, tsagha veyi geva wəshi nyi tekeleke kaŋa ŋkɛ. Ma yɛ mze kwa ghwə 
ghwə le mze kwa tere tere nyi ne, wəshi gəmə nyi fəke nda mbeli le ɗe ta ghə ke 
Shala Mahwətə ta ka shihɛ ŋayɛ hɛ. 

29Yate mə hɛ megela pa te ntsehe ta ŋayɛ pelɛ Zhɛrəzalɛm. Pelɛagha tedzeghe 
ɗaŋeɗa ta nci yɛ kwa kema ta mbelia jama ta ka dzeghe Shala le ka Lɛvi ba'a kwa 
kema ta mbeli nyi te ghəa yita, mbe cɛ nyi dzeme vare ghɛa Mahwətə.» 

30Ma tagha gɛ, pa ka dzeghe Shala le ka Lɛvi fəte yɛ mze kwa ghwə ghwə, mze 
kwa tere tere le wəshi nyi nza zləvə te kezha fə hɛ kadzeme Zhɛrəzalɛm 
kadzembe ghɛa Shala ta ɓəmə. 

Dzeghwa ba'a ntsehe ta mbeli pelɛ Zhɛrəzalɛm 

31Te kwa meŋe bakeghəmbe ta hɛa tere kwa ghate slə ghen'yɛ mɛa hələa Ahava 
kadzeme Zhɛrəzalɛm. Ma mbe dzeghwa shɛ ne, na Shala ta n'yɛ keveyi dzeve ta 
ŋkɛ kənəa ghen'yɛ kaya n'yɛ va ka jaga keɗema va ka mefətekwə nyi keɗa n'yɛ. 

32Ma kwa ntsehe ghen'yɛ pelɛ Zhɛrəzalɛm, pa ghen'yɛ zhɛnakɛ mpi kahɛ 
mahekene. 

33Ma te kwa wəfaɗe ta hɛ ne, pa ghen'yɛ dzeghete ɗaŋeɗa ta yɛ mze kwa ghwə 
ghwə, mze kwa tere tere le wəshi nyi nza zləvə te mbe ghɛa Shala ta ɓəmə, nda 
teve nda hɛ mbeli ke nde dzeghe Shala, Merɛmot, wəzege ta Əwriya nya kese 
zlaɓe le Ɛlazar, wəzege ta Pinhas zlaɓe le ka Lɛvi Yozabad, wəzege ta Yɛshəwa le 
Nowadiya, wəzege ta Binəwi. 

34Pɛtɛ ɓelamte wəshi mbeli ba'a kadzeghete ɗaŋeɗa ta nci, pa mbeli rafete jikə 
ta ɗaŋeɗa ta nci. 

35Pɛtɛ mbeli nyi fəghe mbeli nda zhɛneke geva hɛ kase dzeghekɛ nda melɛ kwa 
tere tere ke Shala ta ka Israyɛl le mcɛmcɛli meŋe bakeghəmbe, gamea lɛmə 
meslimsə ŋkwaŋeghəmbe ba'a zhɛgwəa lɛməa timɛti mberefaŋemsə 
mberefaŋeghəmbe, tsagha zhɛfa lɛmə meŋe bakeghəmbe kezha melɛ keyaɓe 
jaɗafa te sləa pɛtɛa ka Israyɛl: pɛtɛ kamelɛ kwa tere tere kezha Mahwətə. 

36Ma kwa sebe ta ŋkɛ ne, pa hɛ gezete nda ghena nyi gezeyi meghe ke mbelia 
jama ta ŋkɛ ba'a ke ka ŋgwamna nyi te hɛɗi nya laka ŋkwa kepəkwə ta veci yitea 
Efrate nyi kemanakɛ ka Israyɛl ba'a ta ghɛa Shala. 

Ɛsdras 9 

Wəme geva ta ka Zhəwif le kweci hwelefefi 

1Ma kwa sebe ta wəshi nyighɛ ne, cape mbelia jama kase kageze ɗa: «Ma ka 
Israyɛl, ka dzeghe Shala le ka Lɛvi ne, kenehemte geva hɛ le mbeli nyi te hɛɗia 
shɛ we. Nahe hɛ ketekeve wəshi nyi ndiremi ndiremi kashasha nyi mene ka 
Kanan, ka Hɛt, ka Pɛrɛs, ka Zhɛbəs, ka Amon, ka Mowab, ka Ɛzhipte le ka Amor. 

2Nahe hɛ kewəmeve mi hwa mbelia shɛhɛ kaŋa nci ba'a kaŋa ŋwalea nci. Ma 
tsagha, nahe mbelia Shala kegazete geva le mbeli nyi te hɛɗia shɛ. Mpelɛa ma yɛ 
mbelia jama le ka meha ghwə ka ghate kamene beze ghena nya kala nyagha.» 

3Ma kwa fate ghena nyagha 'ya ne, pa 'ya ŋkwahemte lekwesa ta ɗa ba'a 
karalamea ɗa, ntake 'ya kaŋkwətsə yɛ shintia ghəa ɗa le ghwɛmɛa ɗa, kwelebəhə 
'ya ntishɛ ɗa hwa hɛɗi. 

4Pɛtɛ mbeli nyi keghazlənə va ghena ta Shala ta ka Israyɛl tsenete geva yitea 'ya 
va beze ghena nya menete nya ka Zhəwif nyi kezhɛneke geva, ma 'ya le ŋa ɗa ne, 
mba 'ya kwelebəhə hwa hɛɗi pa te vəa melɛ nya dzeghe mbeli hetɛhwɛɗi. 

Ɛsdras kasəkwə ghə kezha ka beze ghena 

5Ma te və nya dzeghe melɛ kwa tɛhwɛɗi mbeli ne, nahe wənəa ɗa kegweɗakwete 
geva, mba lekwesa ba'a karalamea ɗa nyi keŋkwahe ŋkwahe kənəa 'ya. Gwəɗəŋə 
'ya sha ghəa shene mbe hɛɗi, kafe 'ya sha dzeve laka Shala Mahwətə ta ɗa, 

6ma 'ya shɛ: «Shala yawe, kwele kwele zhɛ ɗa hawe ba'a ketaze taze mehele ta 
ɗa kezha kafe kema laka gha Shala ta ɗa, va nya nza nde nahe fete ta n'yɛ 
kembakeyi geva kənəa ghəa n'yɛ ba'a nahe beze ghena ta n'yɛ kedzeme pa pelɛ 
ghweme. 

7Se te vəa ka shihɛ n'yɛ pa ɓeshi ne, kwele kwele beze ghena nyi menete ghen'yɛ. 
Tewəmbəreke jaɗafa ta n'yɛ se ghen'yɛ, ka meghea n'yɛ ba'a ka dzeghe Shala ta 
n'yɛ mbe dzeve ta ka meghe nyi te kweci hɛɗi. Nahe hɛ kempəmte n'yɛ, kefəhwe 
n'yɛ, kefəhwe wəshia n'yɛ ba'a kevate hawe te ghen'yɛ kala nya ɓeshi nya. 

8Ama nahe ŋkɛ ketemə ɓɛhwɛ tsetsenya ghala kwa ncɛte n'yɛ zlaɓa ta ŋa na 
Shala Mahwətə ta n'yɛ, kwa yɛhwe na kazhɛneke geva mbelia n'yɛ nyi ketene 
teghweme kanza te hɛɗi nya keveyi geva nya tekeleke. Ma tsagha, nahe Shala ta 
n'yɛ keghwenemte ntsə ta n'yɛ ba'a nahe ŋkɛ kezhɛnave n'yɛ mpi ɓɛhwɛ mbe 
nza ta n'yɛ mbe mava. 

9Kaka mavashi se gheɓəmə, ama kesərəakɛ ɓəmə Shala ta ɓəmə mbe slene mava 
ta ɓəmə we. Nahe ŋkɛ kendeke nda hweŋkwa ke ka meghea ka Pɛrse kezha nza 
ganyɛke le gheɓəmə. Pa hɛ pelave ɓəmə hweŋkwa kezha nza te ghweme, kezha 
zhɛne kaŋa ghɛa ŋa, kahi kwəfia ŋkɛ ba'a kakemave ŋkwa kewəfərə mbe 
Zhəwda ba'a mbe Zhɛrəzalɛm. 

10Ma tsetsenya gɛ Shala ta n'yɛ, wa ghena nya geze n'yɛ kwa sebe ta wəshi nyi 
kemenete geva nyi wa? Nahe ghen'yɛ kewəfəyite ghena nyi gezeke n'yɛ na 

11laka ka mene slene ta ŋa nyi kaka mɛ ŋkwa. Ma pa na gezete n'yɛ: ‹Ma hɛɗi nya 
tedzete nya yɛ kakele kaŋa ŋayɛ ne, hɛɗi nya wale wale ŋkɛ, va nya nza mbeli 
nyi te wale wale, nahe hɛ keviɗikɛ le wəshi nyi ndiremi ndiremi kashasha ta nci 
se te kwete bela pa te kwete. 

12Mba yɛ keve nda ŋwalea kwɛa ŋayɛ kami ke ŋwalea nci, mba yɛ kewəme nda 
ŋwalea kwɛa nci ke ŋa ŋayɛ ŋwale. Mba yɛ kemawe kwelɛŋea nci ba'a zeɗe nza 
ta nci. Tsagha nza yɛ kazhɛre ŋayɛ kaka berete, katezeme wəshi ganji nyi te 
hɛɗia shɛ yɛ ba'a katesərə nda hɛ yɛ ke ŋwalea ŋayɛ kaghala ghala.› 

13Nahe wəshi nyi kemenete n'yɛ geva tewəmbəreke wəshi nyi ndiremi ndiremia 
n'yɛ ba'a va wəba ta fete ta n'yɛ. Ndagwara kese na, gha Shala, kaɗa n'yɛ kala nya 
kehi te fete ta n'yɛ we, nahe na kendeke n'yɛ hweŋkwa kezha nza te ghweme, 
ghen'yɛ nyi teke nyi. 

14Tsema nza ghen'yɛ zhɛne kaɗema yɛ fete yitea ghena nyi gezete na ba'a 
kawəme geva le mbeli nyi kemene wəshi nyi wale wale wa? Kaɗema na 
katehwepe wənə na va ghen'yɛ ba'a kazamte sebe te ghen'yɛ kaɗema kwete 
wəndə shɛ katetene na? 

15Shala Mahwətə ta ka Israyɛl, tiɗiɗi na: ɓeshi nya ne, mbeli nyi ketene yitea mte 
ghen'yɛ. Wa nyi ghen'yɛ nyi kwa kema ta ŋa le fete ta n'yɛ, ndagwara mbe nza 
nya kala nya ne, wəndə shɛ kanzate nza kwa kema ta ŋa we.» 

Ɛsdras 10 

Ka Zhəwif kaŋka mi nyi mbe kweci hwelefefi 

1Ma mba Ɛsdras megwəɗəŋə mɛa ghɛa Shala kasəkwə ghə ba'a kampi nda dzeve 
ke Shala te jaɗafa ta nci le nehwene ne, pa kweci ka Israyɛl kwele kwele, yɛ zhili, 
mi le ŋwale tsenete geva yite. Ntake kanehwene sərəɓə sərəɓə. 

2Tagha, ma ke Shekaniya, wəzege ta Yɛhiyɛl, kwete hwa ŋwalea Ɛlam sha Ɛsdras: 
«Nahe ghen'yɛ kemenete nda beze ghena nya wəba ke Shala, kwa wəmeve mi 
nyi kahwelefefia mbeli nyi te hɛɗi nya ghen'yɛ. Ama ya tsagha shɛ ŋkɛ ne, le 
kwete zəzə nya vate ghə ka Israyɛl te shɛ tsetsenya: 

3Menete ɓəmə jikə geva le Shala ta ɓəmə kezha ŋkamte pɛtɛa mi nyi mbe kweci 
hwelefefi gheɓəmə le ŋwalea nci. Tsagha nza n'yɛ kadzeghwate dzeghwa le zəzə 
nya menete nya yɛ le mbeli nyi kehawe va ghena nyi gezeke Shala ta ɓəmə. 
Menete geva ŋkɛ kala wəsə mahalegə! 

4Sate ŋa, kwa nza nde te dzeve ghena shɛ va gha. Kwa sebe ta ŋa ghen'yɛ. Nza 
bereteke ba'a sate te ŋkwa yitea slene.» 

5Pelɛhetɛme Ɛsdras satenyɛ te ŋkwa. Pa gezete kezha zemete fela mbelia jama 
ta ka dzeghe Shala, ŋa ka Lɛvi ba'a ŋa pɛtɛa ka Israyɛl kwa kema ta ŋkɛ kezha 
mene kala nya gezete Shekaniya. Pa hɛ zemete fela. 

6Pa Ɛsdras slənyɛ te ŋkwa nya se ŋkɛ mɛa ghɛa Shala. Cape kadzembe cɛa 
Yohanan, wəzege ta Ɛliyashib. Ma kwa dzembe ŋkɛ, hɛreɗɛ ŋkɛ ɗema zeme wəsə 
kezeme ba'a ɗema sa yɛmə, kwa nza nde kebeze beze wənəa ŋkɛ kwele kwele 
va wəba ta beze ghena nya menete mbeli nyi kezhɛneke geva nyi. 

7Ma kwa sebe ta ŋkɛ ne, pa mbeli zlapete mbe Zhəwda ba'a mbe Zhɛrəzalɛm 
kezha tsenete geva mbeli nyi kezhɛneke geva nyi mbe Zhɛrəzalɛm. 

8Ma wəndə nya keɗema kehake ghə kwa sebe ta hɛ mahekene kala nya gezete 
mbeli nyi te ghəa le mbelia jama ne, pa mbeli fəhwe wəshia ŋkɛ ba'a ŋkamte ŋkɛ 
shave hwa mbeli nyi kezhɛneke geva. 

9Tagha gɛ, pɛtɛ ka Zhəwda le ka Bɛnjamɛn tsenete geva pelɛ Zhɛrəzalɛm mbe hɛ 
nyi mahekene nyi, te hɛ kwa bakemsə mbe tere kwa mesli. Pɛtɛ mbeli kabare 
bare mɛa ghɛa Mahwətə va ghena shɛ ba'a kwa nza va kame. 

10Pelɛhetɛme nde dzeghe Shala Ɛsdras sate te ŋkwa, ma ke sha hɛ: «Ka Israyɛl, 
beze ghena nya wəba yamenete yɛ kwa wəmeve mi yɛ hwa kweci hwelefefi. 
Jaɗafa yambakete yɛ kadzevare kweci fete ta ɓəmə. 

11Tsetsenya ne, ɗepete mə fete ta ŋayɛ kwa kema ta Shala Mahwətə ta ka shihɛ 
ŋayɛ, mene mə wəsə nya ɗe ŋkɛ: nehemte mə geva le mbeli nyi te hɛɗia shɛ ba'a 
le mi nyi kese hwa kweci hwelefefi.» 

12Pɛtɛ mbeli nyi ketsenete geva nyi kageze le berete: «Kaganda shɛ ŋkɛ! Nda 
ghen'yɛ kamene wəsə nya geze n'yɛ na. 

13Ama kekwele mbeli ba'a hevɛa ŋkwa. Kashɛ mbeli nza pelɛke te ŋwela we. 
Ɓiyitsa ne, ghena kekiɗi ŋkɛ mbe hɛ kwetɛŋe keɗema mbe hɛ bake we, va nya 
nza ŋkɛ kwele kwele ghen'yɛ nyi kemenete jaɗafa laka ghena shɛ. 

14Jara ma nzanji mbeli nyi te ghəa n'yɛ teke te ŋkwa mbeli nyi ketsenete geva 
pɛtɛ, ma mbeli nyi mbe meleme ta n'yɛ, nyi kewəmeve mi hwa kweci hwelefefi 
ne, ghenci ka tese kadzawa kema ta nci te və nya sləyi mbeli zlaɓe le mbelia jama 
ba'a ka meha ghwə nyi mbe yayata meleme, pa te və nya tekiɗi hwepe ta wənəa 
Mahwətə laka ghen'yɛ te ghena shɛ.» 

15Ama deke yɛ Yonatan, wəzege ta Asayɛl le Yaziya, wəzege ta Tikva ka yɛtema 
ghena shɛ, yɛ Meshəwlam le nde Lɛvi Shabetay ka se kakemane hɛ. 

16Ama pa kweci ka Israyɛl nyi kezhɛneke geva menete kala nya gezete geva. Pa 
nde dzeghe Shala Ɛsdras tsehave mbeli nyi te ghə keyita keyita ba'a hekate hɛ 
keslə keslə. Ntishɛ hɛ te kwa ghate ta hɛa tere kwa meŋe kezha yipə ghena shɛ. 

17Ma te kwa ghate ta hɛa tere kwa ghate ne, pa hɛ kiɗimte le mbeli nyi kewəmeve 
mi hwa kweci hwelefefi. 

Sləa ka Zhəwif nyi kemenete fete 

18Ma hwa ka dzeghe Shala nyi kewəmeve mi hwa kweci hwelefefi ne, na mbeli 
kesləyi: hwa ŋwalea yɛ Zhozəwɛ nya kawəzege ta Yosadak le ka kesaka yitenyɛ: 
yɛ Masɛya, Ɛliyɛzɛr, Yarib le Gedaliya. 

19Pa hɛ zemete fela kezha ŋkamte mia nci ba'a kezha dzeghe melɛ le game kezha 
kelemte fete ta nci Shala te wənə. 

20Hwa ŋwalea Imɛr: yɛ Hanani le Zɛbadiya, 

21hwa ŋwalea Harim: Masɛya, Ɛli, Shemaya, Yɛhiyɛl ba'a Əwziya, 

22hwa ŋwalea Pashehəwr: yɛ Ɛliyohɛnay, Masɛya, Ismayɛl, Netanɛyɛl, Yozabad 
ba'a Ɛlasa. 

23Ma hwa ka Lɛvi ne, Yozabad, Shimɛyi, Kɛlaya nya heka mbeli zhɛkwa kaKelita, 
Petahiya, Yehəwda ba'a Ɛliyɛzɛr. 

24Hwa ka gha cimə ne, Ɛliyashib. Ma hwa ka ya degha ne, yɛ: Shaləwm, Tɛlɛm le 
Əwri. 

25Ma hwa kweci ka Israyɛl ne, nahe mbeli kesləyi: hwa ŋwalea Parosh: yɛ 
Ramiya, Iziya, Malkiya, Miyamin, Ɛlazar, Malkiya le Benaya. 

26Hwa ŋwalea Ɛlam: yɛ Mataniya, Zakari, Yɛhiyɛl, Abdi, Yerɛmot le Ɛli. 

27Hwa ŋwalea Zatəw: yɛ Ɛliyohɛnay, Ɛliyashib, Mataniya, Yerɛmot, Zabad le 
Aziza. 

28Hwa ŋwalea Bɛbay: yɛ Yohanan, Hananiya, Zabay le Atlay. 

29Hwa ŋwalea Bani: yɛ Meshəwlam, Maləwk, Adaya, Yashəwb, Shɛyal le 
Yerɛmot. 

30Hwa ŋwalea Pahat-Mowab: yɛ Adna, Kelal, Benaya, Masɛya, Mataniya, Bɛsalɛl, 
Binəwi le Manasɛ. 

31Hwa ŋwalea Harim: yɛ Ɛliyɛzɛr, Isiya, Malkiya, Shemaya, Shimon, 

32Bɛnjamɛn, Maləwk le Shemariya. 

33Hwa ŋwalea Hashəwm: yɛ Matenay, Matata, Zabad, Ɛlifɛlɛt, Yerɛmay, Manasɛ 
le Shimɛyi. 

34Hwa ŋwalea Bani: yɛ Maday, Amram, Əwɛl, 

35Benaya, Bɛdiya, Keləwhəw, 

36Vaniya, Merɛmot, Ɛliyashib, 

37Mataniya, Matenay, Yasay, 

38Bani, Binəwi, Shimɛyi, 

39Shɛlɛmiya, Natan, Adaya, 

40Maknadebay, Shashay, Sharay, 

41Azarɛl, Shɛlɛmiya, Shemariya, 

42Shaləwm, Amariya le Zhozɛf. 

43Hwa ŋwalea Nɛbo: yɛ Yɛyiyɛl, Matitiya, Zabad, Zɛbina, Yaday, Zhowɛl ba'a 
Benaya. 

44Pɛtɛ mbeli nyighɛ kewəmeve mi hwa kweci hwelefefi, na kweci hwa mia shɛhɛ 
keyake ŋwale. 

Nɛhɛmi 

Nɛhɛmi 1 

1Ghena ta Nɛhɛmi, wəzege ta Hakaliya. 

Nɛhɛmi fate ghena nyi kesame mbe Zhɛrəzalɛm 

Ma mbe va kwa bakemsə ta meghe Artasɛrsɛs te tere Kisləw, kwa nza 'ya mbe 
Səze, meleme kwa berete, 

2pa yɛ Hanani, kwete wəndə hwa ka menəhɛ ɗa le kweci mbeli se te hɛɗia 
Zhəwda. Pa 'ya 'yɛwakɛ nza ta ka Zhəwif nyi ketene te ghweme kwa sebe ta fə 
nya fəhwe ŋkwa mbeli ba'a nza ta Zhɛrəzalɛm va hɛ. 

3Ma ke hɛ zhɛnete ɗa: «Ma mbeli nyi kembele va fə nya fəhwe ŋkwa mbeli ne, 
mbe sla ta hɛɗia Zhəwda nzanji hɛ, ama mbe yaka nya wəba ba'a mbe hawe hɛ. 
Ma Zhɛrəzalɛm le ŋa ŋkɛ ne, keŋzla ŋzla kweci bela ta zlia ŋkɛ ba'a nahe gelembe 
nyi mɛ keteremte geva.» 

Səkwə ghə ta Nɛhɛmi 

4Ma kwa fate ghena nyighɛ 'ya ne, ntishɛ 'ya kanehwene. Kala wəndə nya mte 
wəndə ve 'ya kahɛ kwele kwele, kamene səwəmayɛ. Ntake 'ya kasəkwə Shala 
nya pelɛ ghweme, 

5ma 'ya shɛ: «Mahwətə yawe, Shala nya pelɛ ghweme, Shala nya wəba ba'a nya 
ghazlənə mbeli ve, nya keya jikə geva ta ŋa ba'a ganyɛa ŋa laka mbeli nyi keɗe 
ŋa ba'a nyi keyɛ fete yitea ghena nyi gezete na. 

6Zhɛrete kema ta ŋa laka 'ya, fate ndeɗekə, fa səkwə nya səkwə ŋa 'ya tsetsenya, 
'ya nya kande mene ŋa slene. Veci le viɗi səkwə ŋa 'ya yitea ghen'yɛ ka Israyɛl, 
ka mene ŋa slene. Kasəkwə 'ya va gha kezha kelemte fete nyi menete ŋa ghen'yɛ 
na te wənə. E'e, 'ya le ghəa ɗa le ka shihɛ ɗa, nahe ghen'yɛ kemenete jaɗafa. 

7Nahe ghen'yɛ kebezemte ŋa ghena le yɛma fete yitea ghena nyi gezete na, yitea 
wəshi mahalegə ba'a wəshi keshi nyi ndeke n'yɛ na laka nde mene slene ta ŋa 
Moyize. 

8Zəzəte ghena nyi kese va gha nyi gezave n'yɛ Moyize: Ma keɗema yɛ fa ɗa ghena 
ne, katetaze ŋayɛ 'ya dzeyi hwa kweci hwelefefi. 

9Ama kwa sebe ta ŋkɛ, kezhɛreke geva yɛ kase sha 'ya, kayate ghena nyi gezete 
'ya yɛ ba'a kemenete slene le hɛ ne, katelə 'ya kazele ŋayɛ ba'a katezhɛne ŋayɛ 
'ya kase kadzete ŋkwa nya ntave 'ya kezha ncɛ nza ta ɗa, ya tsemanyɛ fəghe ŋayɛ 
mbeli pa te ŋkwa nya zhigə hɛɗi. 

10Mahwətə, ka mene slene ta ŋa ghen'yɛ, mbelia ŋa n'yɛ! Ghen'yɛ yambeleke na 
laka berete ta ŋa nya wəba ba'a laka berete ta dzeve ta ŋa. 



922 

 

 
Ghena ta Shala 

Kapsiki DC Bible 
©2012 Alliance Biblique du Cameroun and Bible Society of Cameroon. 

 

 
 

 

11Kampi ŋa dzeve 'ya, Mahwətə, fate səkwə nya səkwə ŋa 'ya ndeɗekə ba'a ŋa 
kweci ka mene slene ta ŋa nyi kezlama yitea ve zləvə te gha. Yipəyi wəshi nyi 
'yɛwete nyi 'ya va gha kwa ɓeshi ba'a ndeke nda hweŋkwa ke meghe kazhɛne ɗa 
ŋkɛ le ganyɛa mehele.» Kande kele nda wəshi kesa 'ya ke meghe vəa ŋkwa shɛ. 

Nɛhɛmi 2 

Dzeghwa ta Nɛhɛmi kajive Zhɛrəzalɛm 

1Mbe kwa bakemsə ta va ta Artasɛrsɛs mbe meghe, te terea Nisan, te vəa nya 
zeme wəsə kezeme meghe ne, pa 'ya kelete tɛ ba'a gəyi nda kwa wəsə. Teheɗe 
kema va 'ya, wəsə nya keghama kamenete ɗa geva kwa kema ta ŋkɛ. 

2Ntake meghe ka'yɛwe va 'ya: «Va wa nza kema ta ŋa teheɗe kala wəndə nya 
shewə ɓeshi wa? Wa wəsə nya kebezemte ŋa wənə wa?» Pa ghazlənə keseve ɗa 
kwele kwele. 

3Ya tsagha shɛ ŋkɛ, pa 'ya zhɛnete nda ke meghe: «Meghe yawe, pa Shala nza le 
gha! Tsema shɛma 'ya nza le kema teheɗe kakwəfi meleme nya lamte ka shihɛ 
ɗa mbeli mbe ba'a ketere tere gelembe nyi mɛa degha ta ŋkɛ wa?» 

4Ma ke meghe 'yɛwete va 'ya: «Wa yaɗe na kamene ŋa 'ya tse gɛ?» Taghanyɛ, pa 
'ya səkwəte Shala nya pelɛ ghweme, 

5pa 'ya zhɛnete nda ke meghe kwa sebe ta ŋkɛ: «Ma keɗe meghe kamene ɗa 
ganyɛ, pa pelave ɗa hweŋkwa kalə kadzembe sla ta hɛɗia Zhəwda, kadzembe 
meleme nya lamte ka shihɛ ɗa mbeli, kezha zhɛne 'ya kaŋate.» 

6Kwa kema ta male ta ŋkɛ nya tagha vare, pa meghe 'yɛwakɛ ŋkɛ va 'ya zhɛkwa: 
«Tsema tetemə dzeghwa ta ŋa wa? Hweŋkwa tezhɛne geva na kase wa?» Pa 
meghe yɛte kalə 'ya, pa 'ya gezete nda hɛ nya tezhɛne geva 'ya kase te. 

7Ma 'ya sha meghe zhɛkwa: «Kampi ŋa dzeve 'ya maze yawe, kezha ndeke ɗa yɛ 
palepa na ke ka ŋgwamna ta hɛɗi nya laka ŋkwa nya pəkwə veci yitea Efrate, 
kezha pelakɛ ɗa ŋkɛ kajive Zhəwda. 

8Pa kwete palepa perə ke Asaf, wəndə nya te ghəa wəfe ta meghe, yitea mpəave 
ɗa sheghwə ŋkɛ nyi kenza wərə kezha gelembe nyi mɛa cɛ keya ŋkwa nya takwa 
yitea ghɛa Shala, kezha zli nya yitea meleme ba'a kezha cɛ nya tenza 'ya mbe.» 
Pa meghe ndeke ɗa palepa shɛhɛ, kwa yakɛ ɗa Shala ta ɗa. 

9Hwa'a 'ya sha ka ŋgwamna nyi te hɛɗi nya laka pəkwə ta veci yitea Efrate kezha 
ve nda palepa ta meghe ke hɛ. Kabeghe ɗa mbelia jama ta ka sewajɛ ba'a ka zleɗe 
gədəwəa lɛmə nyi ntave ɗa meghe. 

10Ma kwa fate yɛ Sanebalat, nde Horon le Tobiya, nde Amon nya kasləwəfəa ŋkɛ, 
kase 'ya ne, kwele kwele zhɛte nda wənəa nci ke hɛ va nya nza kwete wəndə 
kase kahi wəsə nya kese ganyɛke kezha ka Israyɛl. 

Nɛhɛmi newemte nza ta yɛ zlia Zhɛrəzalɛm 

11Ma kwa ntsehe 'ya mbe Zhɛrəzalɛm ne, pa 'ya menete hɛ mahekene divə ɗa, 

12kaɗema ncɛ nda wəsə nya vame ɗa Shala ta ɗa mbe wənə kamene kezha 
meleme ke wəndə. Ma kwa sebe ta ŋkɛ, pelɛhetɛme 'ya sate te ŋkwa heviɗi le 
kweci mbeli ɓɛhwɛ. Deke kwara nya nza 'ya pelɛ ya kawəsə kedzeme nya va 
ghen'yɛ. 

13Pa 'ya shave heviɗi mbe meleme laka mɛ degha ta Zlərə, ntəŋə 'ya dzeyi laka 
ɗaslea Shishi meŋele ba'a mɛ degha ta Dədə. Pa 'ya newemte yɛ zlia Zhɛrəzalɛm, 
pa 'ya nakɛ tsema tsema ŋeŋate geva ŋzla te ba'a tsema tsema teremte geva 
gelembe nyi mɛa degha ta ŋkɛ. 

14Cape 'ya dzeme laka mɛ degha ta Meja ba'a laka ghwa ta Meghe, ama wəsə 
keseɗa nya nza 'ya pelɛ ne, mba ŋkwa kedzeghwa ve we. 

15Heviɗi shɛ, pa 'ya dzeme ɗa vare ghweme ta Sɛdron mbe newe nza ta yɛ zlia 
shɛhɛ, kwa sebe ta ŋkɛ, tewətelɛwe 'ya zhɛrete geva ba'a se ɗa laka mɛ degha ta 
Zlərə. 

16Keɗepete ŋkwa nya se 'ya ba'a wəsə nya se 'ya kamene mbelia jama nyi mbe 
meleme we, kwa nza ŋkɛ te nyagha və ne, kenaka 'ya kaɓelate nda ke ka Zhəwif, 
ya ke ka dzeghe Shala, ya ke mbelia jama, ya ke ka meha ghwə keɗema ke kweci 
mbeli nyi te ghə slene we. 

17Ma 'ya sha hɛ: «Nahe yɛ kenakɛ tsema tsema dzawe nya te gheɓəmə: kakwəfi 
Zhɛrəzalɛm, pɛtɛ yɛ gelembea ŋkɛ keteremte geva! Mbara ɓəmə kaŋa zlia 
Zhɛrəzalɛm zhɛkwa, kezha kelemte hawe nya te gheɓəmə nya.» 

18Pa 'ya ɓelate nda ke hɛ tsema tsema yakɛ ɗa Shala le ghena nya gezete ɗa 
meghe. Ma ke hɛ le berete taghanyɛ: «Mbara ɓəmə kaŋa meleme!» Pa hɛ ntsəte 
geva kezha mene slene ganyɛa shɛ. 

19Ma kwa fate ghena shɛ Sanebalat, nde Horon, Tobiya, sləwəfəa ŋkɛ nya kande 
Amon le Gɛshɛm nde Arab ne, ntake hɛ kaŋ'wəshi n'yɛ ba'a kayiɗə n'yɛ. Ma ke 
hɛ: «Wa wəsə nya mene nya yɛ wa? Gheyɛ fama ghena ta meghe na?» 

20Pa 'ya zhɛnete nda ke hɛ, ma 'ya shɛ: «Shala nya pelɛ ghweme le ghəa ŋkɛ nde 
tekemane n'yɛ. Ghen'yɛ ka mene nda slene ne, ghen'yɛ katesate te ŋkwa kaŋa 
meleme. Ama gheyɛ le ŋa ŋa yɛ ne, hweŋkwa va gheyɛ kakemave wəsə nya mbe 
Zhɛrəzalɛm we, kwete hwa berete shɛ kakemave yɛ mbe we. Kwete wəndə shɛ 
katezəzəte ŋayɛ we.» 

Nɛhɛmi 3 

Ka Zhəwif zhɛne ŋate yɛ zlia Zhɛrəzalɛm 

1Pa Ɛliyashib, wəndə kwelea ka dzeghe Shala sate te ŋkwa yitea slene le kweci 
ka dzeghe Shala. Pa hɛ ŋate mɛ degha ta Timɛti. Ma kwa sebe ta nya veyi ŋkɛ hɛ 
tekeleke ne, pa mɓeyi gelembe mɛ. Pa hɛ sekawete zli pa va cɛa ka ya ŋkwa ta 
Gwəmsə, kwa sebe ta nya veyi ŋkɛ hɛ tekeleke, pa hɛ sekawete pa mɛ cɛ ka ya 
ŋkwa ta Hananɛyɛl. 

2Dzeme vare hɛ ŋa ŋa nci ka Zhɛriko, vare hɛ ŋa ŋa ŋkɛ Zakəwr, wəzege ta Imri 
perə. 

3Ma mɛ degha ta Kelepe ne, ka Sena'a ka ŋa ŋa nci. Kwa sebe ta nya zlaŋelate 
sheghwə hɛ te ne, pa hɛ mɓeyi gelembe le sheghwəa ŋkɛ nyi kekese mbe dewe 
ba'a wəbəzli nyi te. 

4Dzeme vare hɛ mene slene yɛ Merɛmot, wəzege ta Əwriya ba'a shia Hakos, 
Meshəwlam, wəzege ta Bɛrɛkiya ba'a shia Meshɛzabɛl ba'a Sadok, wəzege ta 
Ba'ana. 

5Kwa sebe ta nci mene ŋa nci ka Tɛkowa, ama kese mbelia jama ta nci kahawe 
va ghena ta mbeli nyi kesleke hɛ we. 

6Ma mɛ degha ta Yeshana ne, yɛ Yoyada, wəzege ta Pasɛya ba'a Meshəwlam, 
wəzege ta Bɛsodiya ka ŋate. Kwa sebe ta nya zlaŋelete, pa hɛ mɓeyi gelembe, 
sheghwə nyi kekese mbe dewe ba'a yɛ wəbəzli nyi te. 

7Vare hɛ ŋa ŋa nci yɛ Melatiya, nde Gabawon, Yadon, nde Mɛronot, le kweci ka 
Gabawon ba'a ka Mispa nyi kemene nda slene ŋgwamna ta hɛɗi nya laka bela 
kepəkwə ta veci yitea Efrate. 

8Dzeme vare hɛ mene slene Əwziyɛl, nde vɛsə mze nya kawəzege ta Haraya ba'a 
Hananiya, nde ta 'wərdə. Pa hɛ nahemte slene ta nci mbe Zhɛrəzalɛm kwa ntsehe 
hɛ te ŋkwa nya nza zli bezleke. 

9Dzeme vare hɛ mene slene Refaya, wəzege ta Həwr ba'a wəndə nya te ghəa 
kwete bela ta meleme ta Zhɛrəzalɛm. 

10Hende talɛagha vare hɛ, ŋa ŋa ŋkɛ Yedaya, wəzege ta Harəwmaf kwa kema ta 
ghɛa ŋkɛ. Vare gheŋkɛ mene ŋa ŋkɛ Hatəwsh, wəzege ta Hashabnɛya. 

11Ma yɛ Malkiya, wəzege ta Hashəwb le Pahat-Mowab, kamene ŋa nci te kwete 
bela nya nza cɛ keya ɗafa kwalekwala. 

12Ma vare hɛ ne, Shaləwm, wəzege ta Halohɛsh ba'a meghea kwete bela ta 
Zhɛrəzalɛm nde mene ŋa ŋkɛ slene zlaɓe ŋwalea kwɛa ŋkɛ. 

13Ma mɛ degha ta Zlərə ne, Hanon ba'a mbeli nyi mbe meleme ta Zanowa ka ŋate. 
Ma kwa ŋamte ŋkɛ hɛ ne, pa hɛ mɓeyi yɛ gelembe, sheghwə nyi kekese mbe 
dewe ba'a yɛ wəbəzli nyi te. Pa hɛ hite zli kamɛtre gwəmsə mcɛfe, hwa'a mɛa 
degha ta Dədə. 

14Ma mɛ degha ta Dədə ne, Malkiya, wəzege ta Rɛkab ba'a wəndə nya te ghəa 
kwete bela ta Bɛt-Kɛrɛm nde ŋate. Ma kwa ŋamte ŋkɛ ne, pa hɛ mɓete yɛ 
gelembe, sheghwə nyi kekese mbe dewe ba'a yɛ wəbəzli nyi te. 

15Ma mɛ degha ta Meja ne, Shaləwm nde ŋate, wəzege ta Kol-Hozɛ ba'a wəndə 
nya te ghə bela ta Mispa. Ma kwa ŋamte ŋkɛ ba'a zaɗekɛ ŋkɛ ne, pa hɛ mɓete 
gelembe, sheghwə nyi kekese mbe dewe ba'a yɛ wəbəzli nyi te. Pa ŋkɛ sekawete 
zli nya vare ghwa ta Silowɛ, kwelɛ yɛ ntsa ta meghe le taŋa nyi kedzawa meleme 
David. 

16Vare hɛ mene slene Nɛhɛmi, wəzege ta Azbəwk ba'a wəndə te ghəa bela ta Bɛt-
Səwr, pa mɛ yɛ kwele ta yɛ David, hwa'a mɛa ghwa nya tsate mbeli ba'a pa mɛ 
ghɛa ka katsala. 

17Cakeɗake ɓahwe yite, mene slene nde Lɛvi: Rehəwm wəzege ta Bani, tagha 
vare mene slene Hashabiya, wəndə nya te ghəa kwete bela ta meleme ta Kɛyila, 
kezha ŋa ŋkɛ bela. 

18Dzeme vare hɛ, mene slene ka menəhɛ nci: Binəwi, wəzege ta Hɛnadad ba'a 
wəndə nya te ghəa kwete bela ta meleme ta Kɛyila, 

19dzeme vare mene slene Ɛzɛr, wəzege ta Yɛshəwa ba'a wəndə nya te ghəa 
Mispa te kwete bela, se mɛa ŋkwa kedzeme cɛa wəshi kempa hwa'a mɛa 
megwekwe ta zli. 

20Dzeme vare mene slene Barək, wəzege ta Zabay le ntsə geva te kwete bela, se 
mɛa megwekwe ta zli hwa'a degha ta Ɛliyashib, wəndə kwelea ka dzeghe Shala. 

21Dzeme vare, Merɛmot, wəzege ta Əwriya ba'a shia Hakos nde mene slene te 
ŋkwa nya keslə mɛa degha ta Ɛliyashib hwa'a te kwa keɗaŋe ta ghɛa ŋkɛ. 

22Dzeme vare mene slene ka dzeghe Shala nyi kese dzeyi yitea Zhɛrəzalɛm. 

23Yɛ Bɛnjamɛn le Hashəwb ka hi ŋkwa nya kwa kema ta ghɛa nci, ma Azariya, 
wəzege ta Masɛya ba'a shia Ananiya ne, vare ghɛa ŋkɛ mene slene ŋkɛ. 

24Ma Binəwi, wəzege ta Hɛnadad ne, se mɛa ghɛa Azariya hwa'a te ŋkwa nya 
zhɛre geva le megwekwe ta zli mene slene ŋkɛ. 

25Dzeme vare, Palal, wəzege ta Əwzay nde mene slene kwelɛ yɛ megwekwe ta 
zli le cɛa ka ya ŋkwa nya jikə vare ghɛa meghe, takwa mɛa degha ta cɛa ka ya 
ŋkwa. Dzeme vare ne, Pedaya, wəzege ta Parosh, 

26ka mene slene mbe ghɛa Shala nyi mbe ghedəkwəa Ofɛl le nza, ka mene ŋa nci 
pa yitea cɛa nya biya te megwekwe, laka bela kesame ta veci yitea mɛ degha ta 
Yɛmə. 

27Ka Tɛkowa ka mene ŋa nci te ŋkwa nya kwelɛ yɛ cɛa ka ya ŋkwa nya wəba te 
megwekwe ba'a zlia Ofɛl. 

28Se mɛa mɛ degha ta Gədəwə, ka dzeghe Shala ka sekawe ŋa nci, yayata wəndə 
te ŋkwa nya kwa kema ta ghɛa ŋkɛ. 

29Dzeme vare hɛ, sekawe ŋa ŋkɛ Sadok, wəzege ta Imɛr, kwa kema ta ghɛa ŋkɛ 
perə, vare gheŋkɛ sekawe ŋa ŋkɛ Shemaya, wəzege ta Shekaniya, nde ya mɛ 
degha nya laka ŋkwa kesame ta veci, 

30dzeme vare sekawe ŋa ŋkɛ Hananiya, wəzege ta Shɛlɛmiya ba'a Hanəwn nya 
kande ŋkwaŋe ta wəzege ta Salaf te kwete bela. Vare bela ta ŋkɛ sekawe ŋa ŋkɛ 
Meshəwlam, wəzege ta Bɛrɛkiya, kwa kema ta ghɛa ŋkɛ. 

31Dzeme vare sekawe ŋa ŋkɛ nde vɛsə mze Malkiya pa yitea ghɛa ka mene slene 
mbe ghɛa Shala ba'a ŋa ka zhɛre dzeve, kwa kema ta mɛ degha ta Mifkad hwa'a 
cɛa ka ya ŋkwa nya te megwekwe ta zli. 

32Kweci ka vɛsə mze le ka zhɛre dzeve ka ŋa ŋa nci kwelɛ yɛ cɛa ka ya ŋkwa nya 
te megwekwe ta zli le mɛ degha ta Timɛti. 

Ka ghema kaɗe kaghereŋe slene 

33Ma kwa fate Sanebalat ŋa yaŋa zli ghen'yɛ ka Zhəwif ne, mtiwə mtenyɛ va 
wənəa ŋkɛ, kwele kwele zhɛ nda wənəa ŋkɛ. Ntake ŋkɛ kayiɗə n'yɛ, 

34ma ke kwa kema ta ka menəhɛnyɛ ba'a ka sewajɛa ka Samari: «Wa wəsə nya 
mene nya ka Zhəwif nyi kaka dewə berete nyi wa? Katepele hɛ mbeli kamene 
na? Katedzeghe melɛ na? Kakiɗimte hɛ ɓeshi veci nya tse na? Katezhɛne hɛ 
kamene slene le pelɛ nyi felaŋeke nyi hɛ shave mbe kəsə ba'a nyi teremte nyi 
ghwə na?» 

35Tagha Tobiya, nde Amon vare. Ma ke: «Wa sləa nya zli wa! Dzemema ta kelɛ 
gamba te zli pelɛa nci ne, kateŋzla ŋkɛ!» 

36Ma 'ya səkwəte ghə: «Shala ta n'yɛ, fate kala nya ŋ'wəshi n'yɛ ka ghema ta n'yɛ! 
Zhɛneyi nda ŋ'wəshi ŋkwa ta nci kənəa ghə nci ba'a ŋkeyi hɛ kaka mavashi te 
hɛɗia kweci mbeli yitea ŋ'wəshi hɛ mbeli! 

37Mba na kekelemte jaɗafa ta nci te wənəa ŋa, sheshama fete ta nci na ma: nahe 
hɛ keŋelekɛ n'yɛ kwa ntsə kwa ntsə va nya nza ghen'yɛ kazhɛne kaŋa zli.» 

38Tsetse ŋamte zli ghen'yɛ. Pa ghen'yɛ himte kwete bela ta biya ŋkɛ kadzeyitea 
ghweme ntəslə zli pɛtɛ. Yayata wəndə kamenete slene le wənə kwetɛŋe. 

Nɛhɛmi 4 

1Ama kwa fate Sanebalat, Tobiya, ka Arab, ka Amon ba'a ka Asdod mbe jive ŋa 
ta zlia Zhɛrəzalɛm mbe kema, mbe kiɗi geva ŋzla nyi te ne, kwele kwele zhɛte 
nda wənəa nci ke hɛ, 

2pa hɛ tsate kanya kwetɛŋe kezha se kaɗa Zhɛrəzalɛm ba'a kabeze ŋkɛ. 

3Pa ghen'yɛ səkwəte Shala ta n'yɛ, kantave ka ya ŋkwa heveci ba'a heviɗi 
kanewe ŋkwa yitea mpa nya ketese va hɛ. 

4Ama ma ke ka Zhəwda: «Berete va ka mene slene ta n'yɛ we, kewəba kəsə kənəa 
pelɛ nyi. Kaŋate zli nya mə tɛape we!» 

5Ma ke ka jaga ta n'yɛ gezete: «Kateɗepete hɛ ba'a katenakɛ hɛ nda tedzeghəa hɛ 
gheɓəmə kezha mpə hɛ ba'a kezha fɛa hɛ yitea slene we.» 

Nɛhɛmi ndeke nda wəshi kempa ke ka mene slene 

6Ma ka Zhəwif nyi kwa ghala le ka jaga ta n'yɛ ne, kase hɛ gare meŋe zhigə kancɛ 
n'yɛ ndiremi nya ketese. Ma ke hɛ: «Zhɛneke mə geva sha ghen'yɛ!» 

7Pa 'ya hite ŋkwa kwake kwake kwetere wəmbəa zli, kaveyi ka sewajɛ le wəvəsə 
keyita keyita le yɛ kafayɛ, yɛ megha ba'a yɛ gwecɛ. 

8Ma kwa newemte ŋkwa shɛhɛ 'ya ne, ma 'ya sha mbelia jama, ka meha ghwə 
ba'a mbeli nyi tagha: «Ghazlənəma yɛ va ka jaga ta ŋayɛ ma! Zəzəte mə 
kewəbanyɛ Mahwətə ba'a kaghazlənə mbeli ve. Mpa mə yitea ka menəhɛ ŋayɛ, 
ŋwalea tezhilia ŋayɛ, ŋwalea kwɛa ŋayɛ, mia ŋayɛ ba'a ghɛa ŋayɛ.» 

9Pa ka ghema ta n'yɛ fate nahe n'yɛ fahwe ghena ta nci ba'a tsema tsema fɛamte 
wəsə nya tarete hɛ Shala. Pɛtɛ ghen'yɛ zhɛnete geva yitea zli kezha zhɛne 
kamene slene ta n'yɛ. 

10Ama se te vecia shɛ ne, kwete bela ta ka mene ɗa slene ka tene yitea 'ya. Ma 
kweci mbeli ne, yɛ megha, yɛ gelə, yɛ gwecɛ ya va hɛ ba'a yɛ rəbəci ya kənəa 
geva. Ka Zhəwda yaya mbelia jama. 

11Ma mbeli nyi keŋa zli le nyi kefə wəshi kemene slene kase ne, le dzeve kwetɛŋe 
mene slene hɛ, kwa nza wəsə kempa mbe kwete dzeve. 

12Ma ka ŋa ŋkwa ne, yayata wəndəa nci kasekawe zli le kafayɛ hwa hwə. Ma nde 
vɛ veke ne, yitea 'ya ŋkɛ. 

13Ma 'ya sha mbelia jama, ka meha ghwə ba'a mbeli nyi tagha pɛtɛ: «Mba slene 
kamene kwele kwele yitea zli nya kala biya ta ŋkɛ dzasle. Ama kwetɛ kwetɛŋe 
mə dzeyi te zli, cakeɗa cakeɗa ŋkwa kwelɛ gheɓə. 

14Ya tema tema ŋkwa nya nza yɛ te nda fate vɛ ta tereme yɛ ne, tsene mə geva 
kase yitea 'ya. Katempa Shala ta ɓəmə yitea gheɓəmə!» 

15Se te kiɗi ta ŋkwa pa va nca ta yɛ saseregwa te ghweme mene slene ghen'yɛ, 
kwete bela ta n'yɛ ne, le megha le megha hɛ yitea dzeve. 

16Ma mbe vəa shɛ ne, pa 'ya gezave nda ke yayata wəndə nya te ghəa mbeli kahɛ 
le mbelia ŋkɛ mbe Zhɛrəzalɛm, kezha ya ɓəmə hɛ heviɗi ba'a kamene slene 
heveci. 

17'Ya le ghəa ɗa, ka menəhɛ ɗa, ka mene slene ta ɗa le ka ya ŋkwa nyi kwa sebe 
ta ɗa ne, kaseɗemte lekwesa ta n'yɛ ghen'yɛ tɛape we, yayata wəndə le wəsə 
kempa ta ŋkɛ ba'a yɛmə. 

Nɛhɛmi 5 

Nɛhɛmi fɛamte mbəɗəkwə hwa mbeli 

1Ma te kwete veci ne, pa kweci mbeli kwele kwele le mia nci ndeke nda fete ke 
ka menəhɛ nci nyi kaka Zhəwif. 

2Ma ke kweci: «Ŋwale tezhilia n'yɛ, le ŋwalea kwɛa n'yɛ le ghen'yɛ ne, kwele 
kwele ghen'yɛ. Kaɗe n'yɛ kakemave ha kezha zeme ba'a kanza te ghweme.» 

3Ma ke kweci ɓiyitsa: «Nda ghen'yɛ kandeke nda yɛ wəvea n'yɛ, yɛ wəvea 
rɛzɛŋea n'yɛ, pa le yɛ ghɛa n'yɛ ke mbeli kakane, kezha kemave ha te vəa ma.» 

4Ma ke kweci zhɛkwa: «Kezha ŋki nda jaɓeregwale ke meghe ne, nda ghen'yɛ 
kakelete cɛdɛ kakane mbe yɛ wəvea n'yɛ ba'a wəvea rɛzɛŋea n'yɛ. 

5Ndagwara hwelefe nya kwetɛŋe ghen'yɛ pɛtɛ! Kenza ŋa n'yɛ ŋwale tekeleke le 
ŋa ka menəhɛ n'yɛ we! Ama nda kazhɛrete ŋwale tezhilia n'yɛ le ŋwalea kwɛa 
n'yɛ kaka mavashi, kaka mavashi kweci hwa ŋwalea kwɛa n'yɛ tsetsenyanyɛ. 
Kwete ntsehwelea n'yɛ shɛ we, kwa nza ŋkɛ va kweci mbeli wəvea n'yɛ le yɛ 
wəvea rɛzɛŋe n'yɛ.» 

6Pa wənəa ɗa bezenyɛ kwele kwele kwa fate ŋgaɗe ghəa shɛhɛ ba'a ghena shɛhɛ 
'ya. 

7Pa 'ya menete zəzə kezha ŋele mbelia jama le meha ghwə, ma 'ya sha hɛ: «Wəsə 
nya ɗaŋeɗa yaveyi yɛ kənəa ka menəhɛ ŋayɛ!» Kwa sebe ta ŋkɛ, pa 'ya hekakɛ 
hɛ yitea tsene nya wəba. 

8Ma 'ya sha hɛ: «Gheɓəmə le ghəa ɓəmə, nahe mə kembeɗeke kweci mbelia 
ɓəmə ka Zhəwif nyi pamte mbeli kaka mavashi va kweci hwelefefi. Gheyɛ le ghəa 
ŋayɛ zhɛkwa ne, kapamte ka menəhɛ ŋayɛ yɛ ke kweci mbeli hwa gheɓəmə!» 
Tikə tikə hɛ, kashɛma zhɛne kwete ghena. 

9Ma 'ya zhɛkwa: «Nahe yɛ kemenete fete le wəsə nya kala nya! Hawe yahi yɛ 
kahawe va Shala ta ɓəmə kezha ɗema kweci hwelefefi nyi kaka ghema ta ɓəmə 
kayiɗə ɓəmə wəka? 

10'Ya le ghəa ɗa, nahe 'ya keŋslave nda dewa ta cɛdɛ le kanea ha ke mbeli kala ka 
menəhɛ ɗa le ka mene slene ta ɗa. Sərəakɛ nda ɓəmə wəshia ɓəmə shɛ ke hɛ. 

11Ɓəshi ɓeshi nya, zhɛnave nda mə yɛ wəve nci, yɛ wəvea rɛzɛŋea nci, yɛ wəvea 
bekelea nci ba'a ghɛa nci ke hɛ, zlekɛ mə yɛ yɛmə nyi yitea cɛdɛ, ha, tɛ ba'a n'yi 
nyi nzəɓəave nda yɛ ke hɛ.» 

12Ma ke hɛ zhɛnete nda: «Katemene wəsə nya gezete n'yɛ na ghen'yɛ, katezhɛne 
nda wəshi nyi fəhwe n'yɛ va hɛ ghen'yɛ ke hɛ ba'a wəsə shɛ kate'yɛwe ghen'yɛ 
va hɛ zhɛkwa we.» Pa 'ya hekakɛ ka dzeghe Shala, kezha zeme fela hɛ kwa kema 
ta nci kamene kala meɗe mɛa nci. 

13Kwa sebe ta ŋkɛ pa 'ya bekwemte zeweve ta lekwesa ta ɗa le geze ghena kala 
nya: «Tsetse tebekwe mbeli nyi keɗema keghereŋe te ghena ta nci Shala! 
Ndaŋete hɛ ŋkɛ te ghɛa nci ba'a te wəshia nci, kezha nza hɛ pala pala!» Ma ke 
tsene ta mbeli pɛtɛ: «Amɛn!» Pɛtɛ hɛ katsahe Mahwətə, ma kwa sebe ta ŋkɛ ne, 
mba hɛ dɛŋe dɛŋe te meɗe mɛa nci. 

14Se te veci nya ntave ɗa mbeli kaŋgwamna ta hɛɗia Zhəwda, ghala va meŋe 
bakeghəmbe, se te kwa bakemsə pa te kwa mahekenemsə bakeghəmbe ta va ta 
Artasɛrsɛs te meghe ne, ya 'ya, ya ka menəhɛ ɗa, kese ghen'yɛ kazeme wəshi nyi 
tseheke nda mbeli ke ŋgwamna we. 

15Ama ka ŋgwamna nyi mpelɛa ma ke 'ya ne, kasa nda yaka hɛ ke mbeli ba'a 
ka'yɛwe yɛ wəshi kezeme le tɛ, kadzeghə ɓiyitsa, wəfaɗemsə dəɓərəa mze kwa 
ghwə ghwə. Pa le kweci mbelia ka ŋgwamna kasa nda yaka ke mbeli. Ama 'ya, va 
ghazlənə va Shala ne, kese 'ya kamene tsagha we. 

16Ama 'ya le ghəa ɗa nde se kaŋa zli. Ama kepave wəve 'ya we, pɛtɛ ka mene 
slene ketsenete geva teke kamene slene. 

17Ma ka Zhəwif le ka meha ghwə nyi kezeme ki ghɛa ɗa ne, gwəmsə ba'a 
mcɛfemsə hɛ, kaɗema mbeli keɓelate nyi kese sha ghen'yɛ hwa kweci hwelefefi 
nyi kwa ghala ta n'yɛ. 

18Keveci keveci hene mca təhə, timɛti ganji ŋkwaŋe ba'a kaŋkəli 'ya, menema ta 
hɛ meŋe, kafə ɗa tɛ mbeli kwele kwele. Ya tsagha shɛ ŋkɛ ne, kese 'ya ka'yɛwe 
wəsə nya kehi kaŋa ŋgwamna va mbeli we, kwa nza slene nyagha ɗaŋe ɗaŋe 
kənəa mbeli. 

19«Shala yawe, zəzəte wəshi nyi menete nda nyi 'ya pɛtɛ ke mbeli nyi ba'a 
menete ɗa ganyɛa ŋa.» 

Nɛhɛmi 6 

Kwa bake ta zhigəa ka ghema kase 

1Pa yɛ Sanebalat, Tobiya, Gɛshɛm, nde Arab le kweci ka ghema ta n'yɛ fate nahe 
'ya keŋamte zli nya yitea meleme, kaɗema ŋzla ketene te. Ma vəa ŋkwa shɛ ne, 
kenaka 'ya kaləyi yɛ gelembe mɛ we. 

2Pa yɛ Sanebalat le Gɛshɛm ghwenakɛ wəndə kaheka ɗa kadzawa Kefirim nya 
kwa zlərəa Ono kezha begeme le hɛ. Zəzə kemene ɗa wəsə kwa ndiremi ya va 
hɛ. 

3Ama pa 'ya ghweneghe mbeli kageze nda ke hɛ: «Mba slene va 'ya kwele kwele 
kamene, dzawe nda nza 'ya kadzawa sha gheyɛ. Ma keslə ɗa 'ya teke kezha 
begeme le gheyɛ ne, kateghereŋe slene.» 

4Pa hɛ ghwenakɛ ɗa wəndəa shɛnyɛ wəfaɗe zhigə, ghena nya kwetɛŋe yazhɛnete 
nda 'ya ke hɛ. 

5Ma te kwa mcɛfe zhigə, pa Sanebalat ghwenakɛ kwete nde mene slene ta ŋkɛ le 
palepa kaɗema keŋzle. 

6Ma ke te: «Kwete ghena kageze mbeli nyi keɗema kaka Zhəwif, tsagha gezete 
ɗa Gɛshɛm ne, gheyɛ le ka menəhɛ ŋa ne, gheyɛ ɗe kaɗema ghena ta mbeli. Vatse 
ŋa zli na. Gha ɗe kanza kameghea nci na, ke mbeli. 

7Ma ke mbeli bandanyɛ ne, nahe na kentave ka mɛ ŋkwa kezha zlape mbe 
Zhɛrəzalɛm gha ya kameghea ka Zhəwda. Kadera nda tefate meghea ka Pɛrse 
we. Ma tsagha, nde himte ghena shɛ mə.» 

8Pa 'ya ghweneghe wəndə kageze nda: «Ghena nya kaganda hwa ghena nyi geze 
nyi na we! Gha nde tarete hɛ.» 

9Kwa nza ŋkɛ, mbeli pɛtɛ shɛhɛ kaɗe kadake n'yɛ. Ma zəzə hɛ kwa benake n'yɛ 
ghen'yɛ, katesərə slene ghen'yɛ. «Shala yawe, mtsehete ɗa berete mbe slene ta 
ɗa!» 

10Ma te kwete hɛ ne, pa 'ya lə sha Shemaya, wəzege ta Delaya ba'a shia 
Mɛtabɛyɛl, kwa slavema ŋkɛ kase sha 'ya. Ma ke sha 'ya: «Begeme mə mbe ghɛa 
Shala, mbe ŋkwa nya keveyi geva tekeleke tsape, ŋzlete ɓəmə yɛ gelembe 
megela, kwa nza ŋkɛ katese ka ghema ta ŋa heviɗi kapesle ŋa.» 

11Ma 'ya zhɛnete nda: «Wəndə kehwɛ va wəndə 'ya we! Bandanyɛ ne, wərə 
wəndə nya kala 'ya kadzembe mbe ghɛa Shala ba'a kanzanyɛ te ghweme na? 
Ewə, kadzembe 'ya we!» 

12Nahe 'ya keɗepete ghena nya kese va Shala yageze ɗa ŋkɛ we, ama yɛ Tobiya 
le Sanebalat nde pahwe kezha geze ɗa ŋkɛ kala nya. 

13Wa raberə wa? Yitea ghazlənə ɗa 'ya na, nda yɛ ghena ta ŋkɛ 'ya kezha mene 
jaɗafa. Tsagha ne, gheŋkɛ ɗe kazhɛrete ɗa kawəndə nya ɗema zləvə te ba'a 
kapəli ɗa hawe. 

14«Shala yawe, zəzəte wəshi nyi menete ɗa nyi yɛ Tobiya le Sanebalat, kala ŋa 
Nowadiya, nde mɛ ŋkwa ta Shala nya kamale ba'a kweci ka mɛ ŋkwa ta Shala nyi 
keɗe kadake ɗa.» 

15Le hɛ bakemsə mcɛfeghəmbe mbe terea Ɛləwl nahemte geva sekawe ta zli, kwa 
sebe ta hɛ mcɛfemsə bakeghəmbe kamene slene. 

16Ma kwa fate ghena shɛ ka ghema ta n'yɛ, benake kweci hwelefefi nyi dzeyi 
yitea ghen'yɛ va ghazlənə, kwerɗake ɗake hɛ va hawe. Pa hɛ ɗepete le kemane 
ta Shala menete geva slenea shɛ. 

17Ma mbe pɛtɛa vəa shɛ ne, kwele kwele se yɛ Tobiya le mbelia jama ta ka 
Zhəwda karerafe yɛ palepa kwelɛ ghəa nci. 

18Kwa nza ŋkɛ ne, kwele kwele ka Zhəwif nyi kejikəte geva le laka zeme fela, va 
nya nza ŋkɛ kamekwea Shekaniya nya kawəzege ta Ara, pa wəzege ta ŋkɛ le ghəa 
ŋkɛ, Yohanan wəmeve wəzha ta Meshəwlam, wəzege ta Bɛrɛkiya. 

19Kageze zləvəa ŋkɛ hɛ kwa kema ta ɗa, kakele nda ghena nyi gezete 'ya hɛ. Pa 
Tobiya le ghəa ŋkɛ ghwenakɛ yɛ palepa kadake ɗa. 

Nɛhɛmi 7 

Ntsehwele nyi menete mbeli kezha ya meleme 

1Ma kwa nahemte geva sekawe ta zli, pa 'ya mɓeyi yɛ gelembe mɛa yɛ degha. 
Kwa sebe ta ŋkɛ, pa 'ya veyi ka ya degha, ka gha cimə ba'a ka Lɛvi te ŋkwa slene 
ta nci. 

2Pa 'ya veyi wəza meyɛ ɗa Hanani kande sleke Zhɛrəzalɛm, tsagha Hananiya 
kawəndə nya te ghəa ka sewajɛ nyi te ŋkwa keya meleme, kwa nza ŋkɛ kawəndə 
nya le mehele, nya kehawe va Shala za ma ke kweci mbeli kwele kwele. 

3Ma 'ya sha hɛ: «Kaghwene degha ta Zhɛrəzalɛm mbeli kentsəma kwəsərə we, 
ma hetɛhwɛɗi, pa mbeli ŋzlete hɛ le lakelɛ nda teslə ka ya ŋkwa te slene. Pa mbeli 
nteyi ka ya ŋkwa kevə kevə kezha ka Zhɛrəzalɛm, yayata wəndə te ŋkwa slene 
ta ŋkɛ ba'a yayata wəndə mɛ degha ta ŋkɛ.» 

Sləa ka Zhəwif nyi kezhɛneke geva 

4Ya kwela nza meleme ta Zhɛrəzalɛm kewəbanyɛ ba'a kebezlenyɛ ne, ɓɛhwɛ 
mbeli nyi mbe le nza. Kenaka kweci ghɛ kaŋate geva we. 

5Pa Shala ta ɗa veyi ɗa zəzə kwa wənə kezha tsene mbelia jama, ka meha ghwə 
le kweci mbeli nyi ketene kezha rafete ŋkwa mbeli. Pa 'ya newakɛ palepa nya 
nza sləa mbeli nyi keghate kazhɛneke geva se hwa ŋkwa, pa 'ya kemave ɓela ta 
nci kala nya: 

6Ma hwa mbeli nyi fəhwe Nabəkodonozor, meghea ka Babilone kaka mavashi 
ne, kwele kwele nyi kezhɛne geva kadzembe Zhɛrəzalɛm ba'a hɛɗia Zhəwda. 
Yayata wəndə kazhɛne geva kadzembe meleme ta ŋkɛ. 

7Mbeli nyi te ghəa nci ne, yɛ Zorobabɛl, Yɛshəwa, Nɛhɛmi, Azariya, Ramiya, 
Nahamani, Mordokay, Bileshan, Mispɛrɛt, Bigvay, Nehəwm ba'a Ba'ana. Wa nyi 
sləa nci le ɓela ta zhilia ka Israyɛl nyi: 

8zhili nyi kwa peləa Parosh: 2.172, 

9zhili nyi kwa peləa Shefatiya: 372, 

10zhili nyi kwa peləa Ara: 652, 

11zhili nyi kwa peləa Pahat-Mowab, nyi kaŋwalea yɛ Yɛshəwa le Yowab: 2.818, 

12zhili nyi kwa peləa Ɛlam: 1.254, 

13zhili nyi kwa peləa Zatəw: 845, 

14zhili nyi kwa peləa Zakay: 760, 

15zhili nyi kwa peləa Binəwi: 648, 

16zhili nyi kwa peləa Bɛbay: 628, 

17zhili nyi kwa peləa Azgad: 2.322, 

18zhili nyi kwa peləa Adonikam: 667, 

19zhili nyi kwa peləa Bigvay: 2.067, 

20zhili nyi kwa peləa Adin: 655, 

21zhili nyi kwa peləa Atɛr, nyi kaŋwalea Hizkiya: 98, 

22zhili nyi kwa peləa Hashəwm: 328, 

23zhili nyi kwa peləa Bɛsay: 324, 

24zhili nyi kwa peləa Harif: 112, 

25zhili nyi mbe meleme ta Gabawon: 95, 

26zhili nyi mbe meleme ta yɛ Bɛtelɛhɛm le Netofa: 188, 

27zhili nyi mbe meleme ta Anatot: 128, 

28zhili nyi mbe meleme Bɛt-Azmavɛt: 42, 

29zhili nyi mbe meleme ta yɛ Kiriyat-Yɛyarim, Kefira le Beyɛrot: 743, 

30zhili nyi mbe meleme ta yɛ Rama le Gɛba: 621, 

31zhili nyi mbe meleme ta Mikmas: 122, 

32zhili nyi mbe meleme ta yɛ Bɛtɛl le Ay: 123, 

33zhili nyi mbe kwete meleme ta Nɛbo: 52, 

34zhili nyi kwa peləa kwete Ɛlam: 1.254, 

35zhili nyi kwa peləa Harim: 320, 

36zhili nyi mbe meleme ta Zhɛriko: 345, 

37zhili nyi mbe meleme ta yɛ Lod, Hadid le Ono: 721, 

38zhili nyi mbe meleme ta Sena'a: 3.930. 

39Wa nya tsetse wəvəsəa ka dzeghe Shala: gwəmsə mesli ba'a mberefaŋemsə 
mahekeneghəmbe zhili nyi kwa yita ta Yedaya, nyi kaŋwalea Yɛshəwa, 

40zhili nyi kwa peləa Imɛr: 1.052, 

41zhili nyi kwa peləa Pashehəwr: 1.247, 

42zhili nyi kwa peləa Harim: 1.017. 

43Wa nya tsetse wəvəsəa ka Lɛvi: mberefaŋemsə wəfaɗeghəmbe zhili nyi kwa 
yita ta yɛ Yɛshəwa, Kadmiyɛl, Binəwi le Hodeva. 

44Wa nya tsetse wəvəsəa ka gha cimə mbe ghɛa Shala: gwəmsə ba'a wəfaɗemsə 
degheseghəmbe zhili nyi peləa Asaf. 

45Wa nya tsetse wəvəsəa ka ya degha: gwəmsə ba'a mahekenemsə 
degheseghəmbe zhili nyi kwa peləa yɛ Shaləwm, Atɛr, Talmon, Akəwb, Hatita le 
Shobay. 

46Mbe wəvəsəa mbeli nyi kemene slene mbe ghɛa Shala nyi kaŋwalea Siha, 
Hasəwfa, Tabawot, 

47Kɛros, Siya, Padon, 

48Lebana, Hagaba, Shalmay, 

49Hanan, Gidɛl, Gahar, 

50Rɛyaya, Rɛsin, Nekoda, 

51Gazam, Əwza, Pasɛya, 

52Bɛsay, Mewəwnim, Nefəwshɛsim, 

53Bakbəwk, Hakəwfa, Harəwr, 

54Baslit, Mɛhida, Harsha, 

55Barkos, Sisra, Tɛma, 

56Nɛsiya ba'a Hatifa. 

57Wa nya tsetse wəvəsəa ka shihɛnyɛa ka mene slene ta Salomon: ŋwalea yɛ 
Sotay, Sofɛrɛt, Perida, 

58Yala, Darkon, Gidɛl, 

59Shefatiya, Hatil, Pokɛrɛt-Hasebayim ba'a Amon. 

60Pɛtɛa wəvəsəa ka mene slene mbe ghɛa Shala le ka shihɛnyɛa ka mene slene 
ta Salomon ne, zhili gwəmsə mahekene ba'a meslimsə bakeghəmbe. 

61Ma mbeli nyi kezhɛneke geva se mbe mava same kwa Tɛl-Mɛla, Tɛl-Harsha, 
Kerəwb-Adon ba'a Imɛr ne, keleke ghena hɛ tiɗiɗi te hwelefe ta ka shihɛ nci 
kezha ɗepete kenza ŋkɛ kaka Israyɛl hɛ we: 

62ma pɛtɛa nci ne, gwəmsə ŋkwaŋe ba'a wəfaɗemsə bakeghəmbe hɛ, kaŋwalea 
yɛ Delaya, Tobiya le Nekoda hɛ. 

63Ma kweci ka dzeghe Shala ne, mbe pelə nya kwetɛŋe hɛ: ka shihɛnyɛa Hobaya, 
ŋa Hakos ba'a ŋa Barzilay. Ma nda hekate nda slə mbeli kala nya ke nde keɗaŋe 
nya ne, va nya wəmeve kwete ŋkɛ hwa ŋwalea kwɛa Barzilay, nde Gala'ad. 

64Ma kwa zele palepa nyi nza sləa ka shihɛ nci mbe hɛ ne, kekemave ŋkɛ hɛ we. 
Vatse zhɛrete hɛ mbeli kambeli nyi wale wale ba'a fɛake hɛ mbeli kemene slene 
ta dzeghe Shala. 

65Pa ŋgwamna le ghəa ŋkɛ geze nda ke hɛ kezha ɗema hɛ zeme wəshi gəmə nyi 
keveyi geva tekeleke kaŋa Shala nahe, nda teslate kwasheghediɗi nde dzeghe 
Shala laka yɛ Əwrim le Təwmim. 

66Jikə ta ka Israyɛl nyi keshave mbe mava pɛtɛ ne, mbeli 42.360, 

67kaɗema mbeli keɓelate ka mene slene le ka kwaterashi nyi ka 7.337, ka gha 
cimə nyi kazhili le nyi mi gwəmsə bake ba'a wəfaɗemsə mcɛfeghəmbe ya va hɛ, 

68tsagha zlegweməa lɛmə gwəmsə wəfaɗe ba'a mahekenemsə mcɛfeghəmbe 
ba'a kwara lɛmə 6.720. 

69Pa kweci mbelia jama nyi kwa yita fəke wəshi gəmə kezha zhɛne kaŋa ghɛa 
Shala. Pa ŋgwamna veyi dəɓərəa mze kwa tere tere slibə, yɛ helape mcɛfemsə 
ba'a yɛ lekwesa ta ka dzeghe Shala gwəmsə mcɛfe ba'a mahekenemsə. 

70Pa kweci mbelia jama nyi kwa yita fəke dəɓərəa mze kwa tere tere 20.000 ba'a 
kiləwəa mze kwa ghwə ghwə 1.100 kawəshi gəmə. 

71Pa kweci ka Israyɛl fəke dəɓərəa mze tere 20.000, kiləwəa mze kwa ghwə 
ghwə slibə ba'a yɛ lekwesa ta ka dzeghe Shala ŋkwaŋemsə mberefaŋeghəmbe. 

72Pa ka dzeghe Shala, ka Lɛvi, ka ya degha, ka gha cimə, kweci ka Israyɛl, kala ka 
mene slene mbe ghɛa Shala le mbeli ketene pɛtɛ ntishɛnji mbe meleme ta nci. 
Ma te kwa mberefaŋe ta tere mbe va, pɛtɛ ka Israyɛl kenzanji mbe meleme ta 
nci. 

Nɛhɛmi 8 

Ɛsdras jaŋgate wəsə mahalegə kwa kema ta mbeli 

1Pɛtɛ ka Israyɛl tsenete geva kanya kwetɛŋe mbe Zhɛrəzalɛm te kwete ŋwela 
mɛa mɛ degha ta Yɛmə. Pa hɛ gezete nda ke Ɛsdras, nde rafe wəshi mahalegə 



935 

 

 
Ghena ta Shala 

Kapsiki DC Bible 
©2012 Alliance Biblique du Cameroun and Bible Society of Cameroon. 

 

 
 

 

kezha keleke palepa ta wəsə mahalegə nya ndeke nda Mahwətə ke ka Israyɛl 
laka Moyize. 

2Pa nde dzeghe Shala Ɛsdras keleke palepa kadzawa kema ta tsene ta mbeli: yɛ 
zhili, mi le ŋwale nyi gare fave ghena. Te kwa ghate ta hɛ mbe tere kwa 
mberefaŋe menete geva ŋkɛ. 

3Se masheke pa kwa ghə veci Ɛsdras kajaŋga palepa shɛ zlape zlape kwa kema 
ta zhili, mi le ŋwale nyi gare fave ghena te ŋwela nya mɛa mɛ degha ta Yɛmə. 
Pɛtɛa mbeli kefate jaŋga shɛ le mehele. 

4Pa Ɛsdras sletenyɛ pelɛ sheghwə nyi sleɓete mbeli kezha slenea shɛ. Te kwa 
zeme ta ŋkɛ yɛ Matitiya, Shɛma, Anaya, Əwriya, Hilkiya ba'a Masɛya, te kwa 
gwela ta ŋkɛ yɛ Pedaya, Mikayɛl, Malkiya, Hashəwm, Hashebadana, Zakari le 
Meshəwlam. 

5Waɗe Ɛsdras pelemte palepa kwa ntsə ta mbeli pɛtɛ, kwa nza ŋkɛ pelɛ ŋkwa 
nya biya. Ma kwa pelemte palepa ŋkɛ, mbeli pɛtɛ satenji meslete. 

6Pa Ɛsdras tsate nda hana ke Mahwətə, Shala nya wəba, ma ke mbeli pɛtɛ 
zhɛnete le slete yɛ dzeve yitea ghweme: «Amɛn! Amɛn!» Gwəɗəŋə hɛ ntiŋə ghə 
mbe hɛɗi kahawe va Mahwətə. 

7Pa hɛ zhɛne kasatenji meslete, ntake yɛ Yɛshəwa, Bani, Shɛrɛbiya, Yamin, 
Akəwb, Shabetay, Hodiya, Masɛya, Kelita, Azariya, Yozabad, Hanan le Pelaya nyi 
kaka Lɛvi kateke nda wəsə mahalegə ke mbeli. 

8Ntake hɛ kajaŋga palepa ta wəsə mahalegəa Shala same same ba'a kancɛ nda 
ghena nya mbe ke mbeli, yitea fate wəsə nya kejaŋgate geva yayata wəndə. 

9Pɛtɛ tsene ta mbeli kanehwene kwa fate jaŋga shɛ hɛ. Vatse nda se yɛ Nɛhɛmi 
nya kaŋgwamna, Ɛsdras, nde dzeghe Shala nya kande rafe wəshi mahalegə le ka 
Lɛvi nyi kencɛ nda ghena nyi mbe ke mbeli kageze: «Veci nya keveyi geva 
tekeleke kaŋa Shala Mahwətə ta ŋayɛ veci nya! Veci keheɗe kema ba'a 
kenehwene ŋkɛ we.» 

10Ma ke Ɛsdras mtsehete: «Kwiɗi mə sha ghɛa ŋayɛ, zeme mə wəshi ganji, sa mə 
wəshi ganji, ɗave nda mə ke mbeli nyi keɗema ketakɛ, kwa nza ŋkɛ nahe veci 
nya keveyi geva tekeleke kaŋa Mahwətə ta ɓəmə. Nzama yɛ le kema teheɗe ma! 
Zlama ta Mahwətə ya kaberete ta ŋayɛ.» 

11Pa ka Lɛvi gweɗakwete mbeli perə kwa geze hɛ: «Gweɗakwe pe yɛ! Kwa nza 
ŋkɛ, nahe veci nya keveyi geva tekeleke kaŋa Shala. Mba yɛ kenza le kema 
teheɗe!» 

12Tsagha, pɛtɛ mbeli kalə kazeme wəshi ba'a kasa wəshi. Pa hɛ ɗave wəshi 
kezeme ke mbeli nyi keɗema ketakɛ, ntake hɛ kamene gəsəkə nya wəba le zlama, 
kwa nza ŋkɛ nahe hɛ kefate ghena nyi gezave nda mbeli ke hɛ. 

Mene ta gəsəkəa ghwəli 

13Ma mbe kwa bake ta hɛ, pa mbelia jama nyi mbe pɛtɛa hwelefefi, ka dzeghe 
Shala le ka Lɛvi tsenete geva yitea Ɛsdras, nde rafe wəshi mahalegə, kezha fave 
zeweve ta ghena nyi mbe wəshi mahalegə megela. 

14Ma mbe wəsə mahalegə nya gezeke nda Shala ke hɛ laka Moyize ne, pa ntsate 
ŋkwa nya kegeze nda ke ka Israyɛl kezha nza hɛ mbe ghwəli hwa “gəsəkəa 
ghwəli” te tere kwa mberefaŋe: 

15nahe hɛ kehi kaɗepete ba'a kazlapete ghena ta gəsəkəa shɛ mbe yɛ meleme ta 
nci ba'a mbe Zhɛrəzalɛm kala nya: «Kwiɗi mə kadzeme yɛ ghweme katsasle 
dzeve ta yɛ bekele kwa wəza wəza ba'a nyi hwa gamba, ŋa yɛ sewahe, ŋa yɛ peha 
ba'a yɛ wəfe nyi zhiɓə kezha mene ghwəli, kala nya kerafete geva.» 

16Pa ka Israyɛl lə kazeleke dzeve ta wəfe kezha mene yɛ ghwəli, ma kweci mbeli 
ne, pelɛ dɛɓere nya kənəa cɛa nci ŋa nci, kwa zlave ta nci ŋa kweci, dzeyi te ŋwela 
nya yitea ghɛa Shala ŋa kweci, dzeyi te ŋwela ta mɛ degha ta Yɛmə ŋa kweci ba'a 
mɛa mɛ degha ta Ɛfrayim ŋa kweci. 

17Pɛtɛa mbeli nyi ketsenete geva tagha, nyi kezhɛneke geva nyi menete yɛ 
ghwəli kantishɛnji mbe. Kavəa zlama nya wəba se vəa shɛ, kwa nza ŋkɛ kegha 
ka Israyɛl kamenete gəsəkəa shɛ se mɛa vəa Zhozəwɛ, wəzege ta Nəwn we. 

18Mbe yayata vecia gəsəkə, se te kwa ghate ta hɛ pa te kwa keɗaŋe, pa mbeli 
jaŋgate kwete ŋkwa mbe palepa ta wəsə mahalegəa Shala. Hɛ mberefaŋe menete 
gəsəkə, ma te deghese ta hɛ, pa mbeli menete tsene nya wəba kala nya seneve 
mbeli kamene. 

Nɛhɛmi 9 

Ka Israyɛl kampi dzeve te jaɗafa ta nci 

1Ma mbe hɛ kwa bakemsə wəfaɗeghəmbe te terea shɛnyɛ ne, pa ka Israyɛl 
tsenete geva kezha mene səwəmayɛ. Pa hɛ hwepahwe wəsə hwa hwə, kərəaghe 
keləwə kənəa ghəa nci. 

2Pa hɛ nehemte geva le mbeli nyi keɗema kaka Zhəwif, ntake hɛ kampi dzeve te 
jaɗafa ta nci ba'a ŋa ka shihɛ nci. 

3Ma kwa sebe ta ŋkɛ, pa hɛ sate meslete kalerə mahekene kafa ghena nya jaŋga 
mbeli mbe palepa ta wəsə mahalegəa Shala Mahwətə ta nci. Katemə gare lerə 
mahekene ɓiyitsa, pa hɛ ŋame ghə mbe hɛɗi kwa kema ta Shala Mahwətə ta nci 
kezha mpi nda dzeve. 

4Ma te ŋkwa nya keveyi geva kaŋa ka Lɛvi, pelɛhetɛme yɛ Yɛshəwa, Bani, 
Kadmiyɛl, Shebaniya, Bəwni, Shɛrɛbiya, Bani ba'a Kenani sate te ŋkwa ka'yɛwe 
kemane va Shala Mahwətə ta nci zlape zlape. 

5Kwa sebe ta ŋkɛ, ma ke yɛ Yɛshəwa, Kadmiyɛl, Bani, Hashabnɛya, Shɛrɛbiya, 
Hodiya, Shebaniya le Petahiya gezete: «Sate mə katsa nda hana ke Shala 
Mahwətə ta ŋayɛ, tsa nda mə hana keveci keveci!» 

Nɛhɛmi kasəkwə ghə kwa kema ta mbeli pɛtɛ 

Mahwətə, pa yayata wəndə katsahe sləa ŋa nya nza zləvə te, nya nza kwelea ŋkɛ 
za ma ke nya nza mbeli kageze! 

6Gha ya kaMahwətə kwetɛŋe ŋa! Nahe na kepate ghweme ba'a wəshi nyi pelɛ, 
tsagha yɛ saseregwa pɛtɛ, hɛɗi ba'a wəshi nyi te pɛtɛ, yɛ ndərə ba'a wəshi nyi 
kwa hɛ pɛtɛ. Kave nda mpi na ke yayata wəsə nya kepate geva. Kagwəɗəŋə 
berete nyi pelɛ ghweme kwa kema ta ŋa. 

7Gha Shala Mahwətə nde ntave Abram. Gha nde kelakave ŋkɛ mbe Əwr nya te 
hɛɗia Kaldɛ, gha nde ndeke nda slə kaAbraham. 

8Nahe na keneweve nza ta ŋkɛ dɛŋe dɛŋe te gha. Nahe na kemenete jikə geva le 
gheŋkɛ: nahe na kemeɗeyi kave nda hɛɗia ka Kanan, ŋa ka Hava, ŋa ka Amor, ŋa 
ka Pɛrɛs, ŋa ka Zhɛbəs ba'a ŋa ka Girgash ke ka shihɛnyɛ. Nahe na keyipəyi meɗe 
mɛa ŋa kwa, kwa nza na kawəndə nya tiɗiɗi. 

9Nahe na kenakɛ yaka ta ka shihɛ n'yɛ mbe Ɛzhipte. Nahe na kefate lewela ta nci 
mɛa ndərəa ghwəvərə. 

10Pa na menete wəshi meŋele nyi dzawe dzawe te Farawon, te ka mene slene ta 
ŋkɛ pɛtɛ ba'a te mbeli nyi te hɛɗia ŋkɛ pɛtɛ, kwa nza ŋkɛ nahe na keɗepete kele 
ghəa ka Ɛzhipte te ka shihɛ n'yɛ. Kwele kwele se zləvə te sləa ŋa, mba tsagha shɛ 
pa ɓeshi. 

11Pa na perawemte ndərə te kema ta ka Israyɛl kezha jivenji hɛ kwelɛ le seɗa 
keghwele ghwele. Pa na beteyi mbeli nyi kekeka hɛ kwa ŋkwəɗəa ndərə, kala 
pelɛ nya keteɗe kadzawa ŋkwəɗə nya lɛame. 

12Ma heveci ne, kancɛ nda hweŋkwa na ke mbelia ŋa laka geɗeɗe ta meləkwə 
ləkwə, ma heviɗi, laka geɗeɗe ta ghwə nya kewaŋe nda hweŋkwa ke hɛ. 

13Sawa pelɛ ghweme sawa na kageze ghena nda ke hɛ pelɛ ghweme ta Sinay: pa 
na ndeke nda ghena nyi gezete na kamene tiɗiɗi, wəshi mahalegə nyi kaganda, 
wəshi nyi tseɓate na ba'a wəshi nyi 'yɛwete na kamene ke hɛ. 

14Laka Moyize, nde mene slene ta ŋa ne, nahe na kencɛte nda Saba, veci nya 
keveyi geva tekeleke kaŋa ŋa, nahe na ndeke nda ghena nyi gezete na kamene, 
wəshi nyi hi mbeli kahawe ve ba'a wəsə mahalegə ke hɛ. 

15Pa na ndeke nda ɗafa nya kesawa pelɛ ghweme ke hɛ va ma, pa na ntsake yɛmə 
shave mbe keleɓa kezha sa hɛ va ndere. Pa na ghwenakɛ hɛ kazehwe hɛɗi nya 
meɗeyi na kave nda ke hɛ. 

16Ama nahe ka shihɛ n'yɛ kenza kaka kele ghə, nahe hɛ kezhɛrete mehele ntɛaŋe 
ntɛaŋe, kese hɛ kafa ghena nyi gezave nda na ke hɛ we. 

17Nahe hɛ keɗema yɛ fete, ba'a nahe hɛ kezaghəyite wəshi meŋele nyi menete 
nda na ke hɛ. Pa hɛ menete ghəa nci ntɛaŋe ntɛaŋe, pa hɛ zəzəte kazhɛne geva 
kadzembe slene mava ta nci nya mbe Ɛzhipte. Ama gha ne, kewəfəyite hɛ na we, 
kwa nza na kaShala nya kekelemte ghena te wənə, nya kemene ganyɛ ba'a nya 
kezhɛ heli, nya kezereghe ghena ba'a nya nza ɗe kwele kwele ve. 

18Pa hɛ vɛsəte leve yitea mze, ma ke hɛ: “Wa nya Shala ta ɓəmə nya kelakave 
ɓəmə shave mbe Ɛzhipte nya”! Kwa menete hɛ kala nya ne, fete nya wəba 
yamenete ŋa hɛ. 

19Ya tsagha shɛ ŋkɛ, laka ɗe ta ŋa nya keɗema kakiɗi ne, kesərəakɛ hɛ na te 
ɓerama we: geɗeɗe ta meləkwə ləkwə nya kencɛ nda hweŋkwa ke hɛ heveci ne, 
keslənyɛ ŋkɛ cakeɗake kənəa hɛ we, ya geɗeɗe ta ghwə nya kewaŋe nda 
hweŋkwa ke hɛ heviɗi. 

20Pa na ndeke nda sefə ganyɛ ke hɛ kezha ɗepe nehe ghena. Kese na ndaŋe nda 
mane ke mɛa nci we, nahe na kendeke nda yɛmə ke hɛ va ndere. 

21Va wəfaɗemsə menete na kanewe ghweme te hɛ, kwamte te ɓerama ne, wəsə 
shɛ kaɗema va hɛ we. Kehalenji lekwesa ta nci we, kekesle seɗa te hɛ we. 

22Pa na ndeke nda berete ke hɛ te ghəa kweci hwelefefi ba'a kweci hɛɗi: pa na 
nehave nda hɛɗi nyi dzeyi yitea hɛ ke hɛ, hɛɗia Sihon, meghea ka Hɛshebon ba'a 
hɛɗia Og, meghea ka Bashan. 

23Pa na ndeke nda ya ŋwale ke hɛ kala yɛ saseregwa pelɛ ghweme. Pa na keleghe 
hɛ kadzete hɛɗi nya gezave nda nya na ke ka shihɛ nci kalə kakele. 

24Pa hwelefe ta nci dzete hɛɗia shɛ kakelehwe, pa na ŋkamte ka Kanan kwa kema 
ta nci ba'a vame hɛ mbe dzeve ta nci. Nahe mbelia ŋa kemenete kala wəsə nya 
ɗe hɛ le ka mazea kɛfi ba'a kweci hwelefefi nyi te hɛɗi shɛ. 

25Pa hɛ fəhwe yɛ meleme nyi nza zli yite, wəve ganji, ghɛ nyi viɗi va mama ta 
mcɛlə, belageji nyi kelate geva, wəvea rɛzɛŋe, wəvea bekele ba'a wəfe kwele 
kwele nyi keya. Te zlaɓa ta ganyɛa mehele ta ŋa nda zehwe wəshi hɛ behe behe, 
nda neghate negha hɛ kedeke dekenji ba'a nda nzahwe nza hɛ mbe zeɗe nza. 

26Ndagwara kaka fama ghena hɛ, pa hɛ ɗema ghena ta ŋa ba'a zhɛrave nda 
wəmbə ke wəsə mahalegəa ŋa, pa hɛ mpəmte ka mɛ ŋkwa ta ŋa nyi kesəkwə hɛ 
kazhɛne geva kase sha gha. Kwele kwele bezemte ŋa ghena hɛ. 

27Vatse ndeke nda hɛ na ke ka ghema nyi kesahwe nda yaka ke hɛ. Ma mbe və 
nya nza yaka te hɛ, pa hɛ tsave ŋa lewela, gha nya pelɛ ghweme, pa na fate lewela 
ta nci. Mbe ɗe ta ŋa nya keɗema kakiɗi, pa na ghweneke mbeli nyi kembeleke hɛ 
mbe dzeve ta ka ghema ta nci. 

28Ama tewə ketemə kwa mbele hɛ va yaka ne, zhɛne hɛ kamene jaɗafa kwa kema 
ta ŋa, pa na pelakɛ hɛ zhɛkwa kadzembe dzeve ta ka ghema ta nci nyi kesahwe 
nda yaka ke hɛ. Zhɛne hɛ katsa ŋa lewela zhɛkwa, gha pelɛ nya ghweme, pa na 
fate lewela ta nci. Mbe ɗe ta ŋa, nahe na kembeleke hɛ kwele kwele zhigə. 

29Nahe na kegezave nda ke hɛ kezha zhɛne kahawe va wəsə mahalegəa ŋa, ama 
va kele ghəa nci ne, kese hɛ kave sleme yitea wəshi nyi gezeke na we. Nahe hɛ 
kemenete nda fete ke wəshi nyi gezeke na, ndagwara mpi yave nda hɛ ke mbeli 
keyɛ fete yitea hɛ. Pa hɛ ncɛte ghəa nci kaka fama ghena ba'a zhɛrete wənəa nci 
ntɛaŋe ntɛaŋe, pa hɛ nzanji kefa ŋa ghena. 

30Nahe na kesəwəhwe ghena yitea hɛ kava kwele kwele. Nahe na kendeke nda 
sefəa ŋa ke ka mɛ ŋkwa ta ŋa nyi kese kaheka hɛ te sləa ŋa, ama hɛreɗɛ hɛ ɗema 
fa. Vatse pelame hɛ na mbe dzeve ta mbeli nyi te kweci hɛɗi. 

31Ndagwara mbe ɗe ta ŋa nya keɗema kakiɗi ne, kezamte sebe na te hɛ ba'a 
kewəfəyite hɛ na we, kwa nza na kaShala nya ganyɛa mehele ba'a nya kezhɛ heli. 

32Tsetsenya gɛ Shala ta n'yɛ, Shala nya wəba, nya berete ba'a nya ghazlənə mbeli 
ve, nya kekeseyi ghena ta jikə geva nya menete na le ghen'yɛ tsape tsape. 
Newevema ndiremi nya te ghen'yɛ, te ka meghea n'yɛ ba'a mbeli nyi te ghəa n'yɛ, 
te ka dzeghe Shala ta n'yɛ ba'a ka mɛ ŋkwa ta n'yɛ, te ka shihɛ n'yɛ ba'a te ghen'yɛ 
se mbe vəa ka meghea ka Asiri pa ɓeshi. 

33Ma gha ne, le hweŋkwa ta ŋkɛ menete n'yɛ wəshi nyi na, kwa nza ŋkɛ kaganda 
yamenete na, ama ghen'yɛ ne, le 'yaghwa mehele menete n'yɛ. 

34Ma ka meghea kɛfia n'yɛ le mbeli nyi te ghəa n'yɛ, ka dzeghe Shala ta n'yɛ le ka 
shihɛ n'yɛ ne, kese hɛ kahawe va wəsə mahalegəa ŋa we. Nahe hɛ kepeleyite se 
yitea ghena nyi gezeke nda na ke hɛ ba'a nyi fɛake hɛ nyi na yite. 

35Ma kwa nza hɛ mbe meleme ta nci, te tepe ta wəshi ganji nyi ndeke nda na ke 
hɛ kwele kwele, mbe hɛɗi nya bezle ba'a nya mene wəshi te, nya ndeke nda nya 
na ke hɛ ne, kese hɛ kamene ŋa slene ba'a kazhɛre nda wəmbə ke wəsə kwa 
ndiremia nci we. 

36Ɓəshi nya tse, wa nyi ghen'yɛ kaka mavashi! Te hɛɗi nya ndeke nda na ke ka 
shihɛ n'yɛ kezha zeme yɛ ya ta wəfe ba'a kezha fa deme te wəshi ganji nyi kese 
te wəve ne, kaka mavashi n'yɛ. 

37Wəshi ganji nyi mene hɛɗia shɛ kwele kwele ne, kaŋa ka meghea kɛfi nyi nza 
n'yɛ mbe dzeve ta nci va jaɗafa ta n'yɛ. Kala nya ɗe hɛ mene hɛ le ghen'yɛ ba'a le 
wəshi keseɗa ta n'yɛ. Ndiremi nya wəba ya te ghen'yɛ! 

Nɛhɛmi 10 

Mbeli tsahwe kezha hawe va wəsə mahalegə 

1Tewəmbəreke yayata wəsə nya kese kənəa ghen'yɛ, ghen'yɛ ka Israyɛl ne, nahe 
ghen'yɛ tsahwe ghena kaganda nya rafeyi n'yɛ. Mbeli nyi te ghəa n'yɛ, ka Lɛvia 
n'yɛ ba'a ka dzeghe Shala ta n'yɛ ka dɛkate dzeve ta nci te palepa nya nza lamba 
te. 

2Wa nyi sləa mbeli nyi kedɛkate dzeve nyi te: Nɛhɛmi, ŋgwamna nya kawəzege 
ta Hakaliya. Sidekiya, 

3Seraya, Azariya, Zhɛrɛmi, 

4Pashehəwr, Amariya, Malkiya, 

5Hatəwsh, Shebaniya, Maləwk, 

6Harim, Merɛmot, Obadiya, 

7Daniyɛl, Gineton, Barək 

8Meshəwlam, Abiya, Miyamin, 

9Ma'aziya, Bilgay, Shemaya: nyi ya kaka dzeghe Shala. 

10Ma ka Lɛvi le ŋa nci: yɛ Yɛshəwa, wəzege ta Azaniya, Binəwi nya kwa yita ta 
Hɛnadad, Kadmiyɛl 

11le ka menəhɛ nci: Shebaniya, Hodiya, Kelita, Pelaya, Hanan, 

12Mika, Rehob, Hashabiya, 

13Zakəwr, Shɛrɛbiya, Shebaniya, 

14Hodiya, Bani ba'a Beninəw. 

15Ma mbelia jama nyi te ghəa mbeli: yɛ Parosh, Pahat-Mowab, Ɛlam, Zatəw, Bani, 

16Bəwni, Azgad, Bɛbay, 

17Adoniya, Bigvay, Adin, 

18Atɛr, Ɛzɛkiyas, Azəwr, 

19Hodiya, Hashəwm, Bɛsay, 

20Harif, Anatot, Nɛbay, 

21Magpiyash, Meshəwlam, Hɛzir, 

22Meshɛzabɛl, Sadok, Yadəwa, 

23Pelatiya, Hanan, Ananiya, 

24Ozɛ, Hananiya, Hashəwb, 

25Halohɛsh, Pila, Shobɛk, 

26Rehəwm, Hashabna, Masɛya, 

27Ahiya, Hanan, Anan, 

28Maləwk, Harim ba'a Ba'ana. 

29Ma mbeli nyi ketene, ka dzeghe Shala, ka Lɛvi, ka ya degha, ka gha cimə, ka 
mene slene mbe ghɛa Shala ba'a mbeli nyi kenehemte geva le mbeli nyi te kweci 
hɛɗi kezha hawe va wəsə mahalegəa Shala, mia nci, ŋwale tezhilia nci le ŋwalea 
kwɛ nci, pɛtɛa ŋwale nyi gare fave ghena ne, 

30pa hɛ jikəave geva vare ka menəhɛ nci nyi nza zləvə te. Pa hɛ tsahwe ghena le 
meɗe mɛ ba'a zeme fela kezha hawe va wəsə mahalegəa Shala nya ndeke ŋkɛ ke 
hɛ laka nde mene slene ta ŋkɛ Moyize, yitea yate ba'a yitea mene slene le ghena 
nyi gezeke Shala Mahwətə ta ɓəmə, wəshi nyi tseɓate ŋkɛ ba'a wəshi gezeke ŋkɛ 
kamene. 

31Kave nda ŋwalea kwɛa n'yɛ ghen'yɛ kami ke mbeli nyi kenzanji te hɛɗi nya 
kwa fəhwe ŋkwa mbeli we, kawəme nda ŋa nci ghen'yɛ ke ŋwale tezhilia n'yɛ 
kami perə we. 

32Ma kekeleke wəshi kepamte keɗema yɛ ha mbelia shɛhɛ te veci kezhɛne mpi 
keɗema te yɛ vecia gəsəkə ne, wəsə shɛ katepa ghen'yɛ va hɛ we. Kwa sebe ta va 
mberefaŋe ne, kasərə wəve ghen'yɛ kazhɛne mpi ba'a pa ghen'yɛ zlenekɛ dewa 
kaɗema 'yɛwe. 

33Ma gheɓəmə le ŋa ɓəmə ne, nahe mə ketsate kakele bela dəɓərəa mze kwa 
ghwə ghwə kwetɛŋe kwa neheve mbeli mahekene mbe, mbe yayata va kezha 
slene ta ghɛa Shala ta ɓəmə: 

34ma dəɓərə nyi tsehekea shɛhɛ mbeli ne, kezha pa yɛ ɗafa nyi dzeghe nda melɛ 
mbeli le hɛ ke Shala, kezha wəshi keseɗa kedzeghe melɛ kwa tere tere, kezha 
wəshi kwa wəza wəza nyi dzeghe melɛ mbeli le hɛ keveci keveci, te yɛ vecia Saba, 
te yɛ vecia dzemɛa ghweme ta tere keɗema te kweci vecia gəsəkə, kezha wəshi 
nyi keveyi geva tekeleke kaŋa Shala, kezha wəshi keseɗa kedzeghe melɛ ta ka 
Israyɛl kezha kelemte ghena te wənə ba'a kezha hi ghɛa Shala ta ɓəmə. 

35Pa ghen'yɛ ka dzeghe Shala, ka Lɛvi ba'a mbeli nyi ketene slate kwasheghediɗi 
kezha nehe və kekele sheghwə kase kawəsə gəmə te mbeli nyi ki ghɛa n'yɛ kezha 
ghɛa Shala ta ɓəmə. Keva keva kala hɛ nya sləyi mbeli kele sheghwə mbeli kase 
kala nya gezete wəsə mahalegə kezha tere wəshi melɛ te reghwetɛa Shala 
Mahwətə ta ɓəmə. 

36Keva keva perə ne, mbe fə ka ghate ta wəshi kwa wəza wəza ba'a ka ghate ta 
ya ta yayata wəfe ghen'yɛ kase kadzembe ghɛa Shala. 

37Kafə ka tezhɛ ŋwalea n'yɛ ba'a tsəmə wəshi keseɗa ta n'yɛ n'yɛ kase kala nya 
gezete wəsə mahalegə. Tsagha ka ghate ta wəshi keseɗa ta n'yɛ nyi jama jama 

ba'a nyi ɓɛhwɛ ɓɛhwɛ kase kadzembe ghɛa Shala ta n'yɛ. Ke ka dzeghe Shala nyi 
kemene slene mbe ghɛa Shala fə nda ghen'yɛ. 

38Ma nyi ganji ganji hwa wəshia n'yɛ: hə, yɛ ya ta wəfe, tɛ mɛnɛfɛ ba'a n'yi ne, 
kakele nda n'yɛ ke hɛ kase kadzembe kweci cɛ nyi vare ghɛa Shala. Ke ka Lɛvi ve 
nda kwa meŋe ta bela ta wəshi nyi kese te wəve ghen'yɛ. Ka Lɛvi le ghəa nci ka 
lə katsehe kwa meŋe ta bela ta wəshia shɛhɛ mbe meleme nyi mene slene n'yɛ. 

39Təhə nde dzeghe Shala nya kashia Aron kabeghe ka Lɛvi kenza hɛ kalə katsehe 
kwa meŋe ta bela ta wəshia nyighɛ. Pa ka Lɛvi keleke kwa meŋe ta bela ta wəshi 
nyi tseheke hɛ kadzembe ghɛa Shala ta ɓəmə, kabeteyi mbe kweci cɛ kebete 
wəshi nyi vare ghɛa Shala. 

40Ka Israyɛl le ka Lɛvi kakele wəshi gəməa yɛ ha, tɛ mɛnɛfɛ ba'a n'yi kase 
kadzembe cɛ kebete wəshia shɛhɛ, mbe hɛ nza wəshi kemene slene ta ŋkwa nya 
keveyi geva tekeleke, ka dzeghe Shala nyi te slene, ka ya degha ba'a ka gha cimə. 
Ma tsagha, katepele se ghen'yɛ yitea ghɛa Shala ta n'yɛ we. 

Nɛhɛmi 11 

Sləa ka Zhəwif nyi kese kanza mbe Zhɛrəzalɛm 

1Pa mbelia jama nyi te ghəa mbeli nzanji mbe Zhɛrəzalɛm. Ma mbeli nyi ketene 
ne, kwasheghediɗi yasla mbeli kanta wəndə kwetɛŋe hwa mbeli meŋe kase 
kanza mbe Zhɛrəzalɛm, meleme nya keveyi geva tekeleke. Ma kweci nyi ketene 
mesli ne, wərə hɛ kanza mbe kweci meleme nyi te hɛɗia shɛ. 

2Pa mbeli wəpikɛ mbeli nyi keɗe kalə kanza mbe Zhɛrəzalɛm le ɗe ta nci. 

3Pa mbelia jama nyi te ghəa sla ta hɛɗi nzanji mbe Zhɛrəzalɛm, ama kweci ka 
Israyɛl, ka dzeghe Shala, ka Lɛvi, ka mene slene mbe ghɛa Shala ba'a ŋwalea ka 
mene slene ta Salomon ne, wərə hɛ kanzanji mbe meleme ta nci, yayata wəndə 
te wəvea ŋkɛ. 

4Ya tsagha shɛ ŋkɛ, pa kweci ka Zhəwda le ka Bɛnjamɛn nzanji mbe Zhɛrəzalɛm. 
Hwa ka Zhəwda: yɛ Ataya, kwa yita ta Pɛrɛs nya kahwelefe ta Malalɛyɛl laka 
Shefatiya, Amariya, Zakari ba'a Əwziya, 

5tsagha Masɛya, hwelefe ta Shiloni laka Zakari, Yoyarib, Adaya, Hazaya, Kol-Hozɛ 
ba'a Barək. 

6Pɛtɛa ŋwalea Pɛrɛs nyi mbe Zhɛrəzalɛm ne, ka katsala kɛfi ka sewajɛ gwəmsə 
wəfaɗe ba'a ŋkwaŋemsə degheseghəmbe. 

7Wa nyi ŋwalea Bɛnjamɛn nyi: Saləw, hwelefe ta Yeshaya laka Itiyɛl, Masɛya, 
Kolaya, Pedaya, Yowɛd ba'a Meshəwlam, 

8tsagha yɛ Gabay le Salay. Jikə pɛtɛ gwəmsə mesli ba'a bakemsə meslighəmbe 
ka Bɛnjamɛn. 

9Zhowɛl, wəzege ta Zikri ya kawəndə nya te ghəa wəvəsəa shɛ, Yehəwda, wəzege 
ta Hasenəwa ya kasləwəfəa wəndə nya te ghəa meleme. 

10Hwa ka dzeghe Shala ne, yɛ: Yedaya, wəzege ta Yoyarib, Yakin, 

11Seraya, hwelefe ta wəndə nya te ghəa ghɛa Shala Ahitəwb laka Merayot, Sadok, 
Meshəwlam ba'a Hilkiya, 

12tsagha mbeli gwəmsə deghese ba'a bakemsə bakeghəmbe nyi kwa yita ta nci, 
nyi nza slene va hɛ mbe ghɛa Shala. Adaya, hwelefe ta Malkiya laka Pashehəwr, 
Zakari, Amsi, Pelaliya ba'a Yerowam, 

13zlaɓe zhilia ghɛ gwəmsə bake ba'a wəfaɗemsə bakeghəmbe nyi kwa yita ta 
ŋkɛ. Amashesay, hwelefe ta Imɛr laka Meshilɛmot, Azay ba'a Azarɛl, 

14zlaɓe le ka katsala kɛfia ka sewajɛ gwəmsə ba'a bakemsə degheseghəmbe nyi 
kwa yita ta ŋkɛ. Ma wəndə nya te ghəa wəvəsə shɛ ne, Zabdiyɛl, wəzege ta 
Hagedolim. 

15Hwa ka Lɛvi ne, yɛ: Shemaya, hwelefe ta Bəwni laka Hashabiya, Azrikam le 
Hashəwb, 

16tsagha yɛ Shabetay le Yozabad hwa mbeli nyi te ghəa ka Lɛvi, nyi nza slene nyi 
pelɛke te ŋwela ta ghɛa Shala te dzeve va hɛ. 

17Mataniya, hwelefe ta Asaf laka yɛ Zabdi le Mika, nya kegha kagha cimə ketsahe 
Shala te vəa səkwə ghə. Bakbəwkiya, kwete hwa ka menəhɛnyɛa Mataniya, ya 
kasləwəfəa ŋkɛ. Abda, hwelefe ta Yedəwtəwn laka yɛ Galal le Shaməwa. 

18Jikə pɛtɛ, gwəmsə bake ba'a deghesemsə wəfaɗeghəmbe ɓelate ka Lɛvi mbeli 
mbe meleme nya keveyi geva tekeleke. 

19Ma yɛ Akəwb le Talmon nyi kaka ya degha ne, zlaɓe hɛ le ka menəhɛ nci kaya 
yɛ mɛ degha. Pɛtɛa nci ne, 172. 

20Ma kweci ka Israyɛl, jikə le ka dzeghe Shala ba'a ka Lɛvi ne, mbe meleme ta 
Zhəwda nyi jama jama nzanji hɛ, yayata wəndə te wəvea ŋkɛ. 

21Ma mbeli nyi kemene slene mbe ghɛa Shala ne, mbe Ofɛl, ghedəkwəa 
Zhɛrəzalɛm nzanji hɛ. Yɛ Siha le Gishepa ya te ghəa nci. 

22Ma wəndə kwelea ka Lɛvi nyi mbe Zhɛrəzalɛm ne, Əwzi, wəzege ta Mika, ta 
Mataniya, ta Hashabiya ba'a wəzege ta Bani. Wəndə nya kwa yita ta Asaf ŋkɛ, 
yita nya nza wəshi ketsa mbe ghɛa Shala te dzeve ta ŋkɛ. 

23Nahe meghe kegezeyi ghena te ghəa nci ba'a te wəshi nyi hi ka tsa wəshi 
kamene keveci keveci. 

24Petahiya, wəzege ta Meshɛzabɛl nya kwa yita ta Zɛra, wəzege ta Zhəwda ya 
yitea meghe kezha wəshi nyi te pɛtɛa ka Israyɛl. 

Ka Zhəwif nyi keɗema mbe Zhɛrəzalɛm 

25Ketaze taze mbe meleme hwa gamba nzanji kweci mbeli mbe hwelefe ta 
Zhəwda, mbe: yɛ Kiriyat-Arba le kweci meleme nyi dzeyi yite, yɛ Dibon le 
meleme nyi dzeyi yite, yɛ Yekabsɛyɛl le meleme nyi dzeyi yite, 

26Yɛshəwa, Molada, Bɛt-Pɛlɛt, 

27Hasar-Shəwal, yɛ Bɛrshɛba le meleme nyi dzeyi yite, 

28Siklag, Mekona le meleme nyi dzeyi yite, 

29Ɛn-Rimon, Sora, Yarməwt, 

30Zanowa, yɛ Adəwlam le meleme nyi dzeyi yite, yɛ Lakish le meleme nyi dzeyi 
yite, yɛ Azɛka le meleme nyi dzeyi yite. Pa hɛ nzanji kwelɛ yɛ Bɛrshɛba nya laka 
bela kwa zeme le zlərəa Hinom nya laka bela kwa gwela. 

31Pa mbeli nyi kwa yita ta Bɛnjamɛn nzanji mbe yɛ Gɛba, Mikmas, Aya, Bɛtɛl le 
meleme nyi dzeyi yite, 

32Anatot, Nob, Ananiya, 

33Hasor, Rama, Gitayim, 

34Hadid, Seboyim, Nebalat, 

35Lod, Ono ba'a kwa zlərəa ka ɗepe mene wəshi. 

36Pa kweci wəvəsəa ka Lɛvi slənji shave mbe hɛɗia Zhəwda le ghɛ kalə kadzete 
ŋa Bɛnjamɛn. 

Nɛhɛmi 12 

Sləa ka dzeghe Shala le ka Lɛvi 

1Wa nyi sləa ka dzeghe Shala le ka Lɛvi nyi kezhɛneke geva zlaɓe le Zorobabɛl, 
wəzege ta Shɛyaltiyɛl ba'a Yɛshəwa nyi: yɛ Seraya, Zhɛrɛmi, Ɛzra, 

2Amariya, Maləwk, Hatəwsh, 

3Shekaniya, Rehəwm, Merɛmot, 

4Ido, Ginetoy, Abiya, 

5Miyamin, Ma'adiya, Bilga, 

6Shemaya, Yoyarib, Yedaya, 

7Saləw, Amok, Hilkiya le Yedaya. Ma te vəa Yɛshəwa ne, pɛtɛa mbeli nyi kese 
kambeli nyi te ghəa ka dzeghe Shala le ka Lɛvi. 

8Ma hwa ka Lɛvi ne, yɛ: Yɛshəwa, Binəwi, Kadmiyɛl, Shɛrɛbiya, Yehəwda ba'a 
Mataniya. Yɛ Mataniya le ka menəhɛnyɛ ka gha cimə ketsahe Shala, 

9nda zhɛne nda yɛ Bakbəwkiya le Əwni, ka menəhɛ nci nyi kemene slene kwa 
kema ta nci ke hɛ. 

10Yɛshəwa ya kayitenyɛa Zhowakim, Zhowakim ya kaŋa Ɛliyashib, Ɛliyashib ya 
kaŋa Yoyada, 

11Yoyada ya kaŋa Yonatan, Yonatan ya kaŋa Yadəwa. 

12Ma te və nya se Zhowakim kawəndə kwelea ka dzeghe Shala ne, mbeli nyi ya 
kambeli nyi kese te ghəa ghɛa ka dzeghe Shala: Meraya ya kaŋa ghɛa Seraya, 
Hananiya ya kaŋa ghɛa Zhɛrɛmi, 

13Meshəwlam ya kaŋa ghɛa Ɛzra, Yohanan ya kaŋa ghɛa Amariya, 

14Yonatan ya kaŋa ghɛa Melikəw, Zhozɛf ya kaŋa ghɛa Shebaniya, 

15Adna ya kaŋa ghɛa Harim, Hɛlkay ya kaŋa ghɛa Merayot, 

16Zakari ya kaŋa ghɛa Ido, Meshəwlam ya kaŋa ghɛa Gineton, 

17Zikri ya kaŋa ghɛa Abiya, kaŋa ghɛa Miniyamin ne, ... Piltay ya kaŋa ghɛa 
Mowadiya, 

18Shaməwa ya kaŋa ghɛa Bilga, Yonatan ya kaŋa ghɛa Shemaya, 

19Matenay ya kaŋa ghɛa Yoyarib, Əwzi ya kaŋa ghɛa Yedaya, 

20Kalay ya kaŋa ghɛa Salay, Ɛbɛr ya kaŋa ghɛa Amok, 

21Hashabiya ya kaŋa ghɛa Hilkiya, Netanɛyɛl ya kaŋa ghɛa Yedaya. 

22Te vəa yɛ Ɛliyashib, Yoyada, Yohanan le Yadəwa ne, nahe mbeli kerafeyi sləa 
ka Lɛvi nyi te ghəa ghɛ mbe palepa, tsagha ŋa ka dzeghe Shala pa te vəa Dariyəs, 
meghea ka Pɛrse. 

23Ma sləa mbeli nyi te ghəa ghɛa ka Lɛvi ne, mbe palepa nya nza wəshi nyi jama 
jama nyi kemenete geva rafete geva hɛ, ama deke hwa'a te vəa Yohanan, shia 
Ɛliyashib. 

24Pa mbelia jama ta ka Lɛvi, yɛ: Hashabiya, Shɛrɛbiya ba'a Yɛshəwa nya 
kawəzege ta Kadmiyɛl ghereŋenji kwa kema ta kweci ka menəhɛ nci kezha gha 
cimə ketsahe Shala ba'a nya keve zləvə te, kenza və kemene slene kaŋa nci. Kala 
nya gezeke David, wəndəa Shala. 

25Ma ka ya degha Mataniya, Bakbəwkiya, Obadiya, Meshəwlam, Talmon ba'a 
Akəwb ne, slene ta ya cɛ kebete wəshi kezeme nyi takwa yitea mɛa degha ta ghɛa 
Shala yamene hɛ. 

26Te vəa Zhowakim, wəzege ta Yɛshəwa ba'a shia Yosadak ba'a te vəa Nɛhɛmi 
nya kaŋgwamna le Ɛsdras, nde dzeghe Shala nya kande rafe wəshi mahalegə se 
hɛ kamene slene. 

Gəsəkəa sekawe ta zlia Zhɛrəzalɛm 

27Ma kwa nahemte ŋa ta zlia Zhɛrəzalɛm mbeli ne, pa mbeli hekakɛ ka Lɛvi se te 
ŋkwa nyi nza hɛ pɛtɛ kezha mene gəsəkə zlama mbe Zhɛrəzalɛm le cimə ketsahe 
Shala nyi tsa yɛ ciŋəci, yɛ gagera ba'a yɛ getsepele mbeli yite. 

28Pa ŋwalea ka gha cimə tseneke geva se te hɛɗi nya dzeyi yitea Zhɛrəzalɛm ba'a 
se mbe yɛ meleme ta ka Netofa, 

29se mbe Bɛt-Gilgal ba'a se te hɛɗia yɛ Gɛba le Azmavɛt, kwa nza ŋkɛ nahe ka gha 
cimə keŋate yɛ meleme ta nci dzeyi yitea Zhɛrəzalɛm. 

30Pa ka dzeghe Shala le ka Lɛvi pɛmte geva wɛŋe wɛŋe. Pa hɛ gezete nda ke mbeli 
pɛtɛ kezha pɛ geva wɛŋe perə, pa hɛ yaɓemte yɛ gelembe ba'a zli nya yitea 
meleme wɛŋe wɛŋe. 

31Pa 'ya tsenete mbeli nyi te ghəa ka Zhəwda pelɛ zli. Pa 'ya veyi wəvəsəa ka gha 
cimə nyi jama jama bake. Ntəŋə kwa ghate dzeyi laka bela kwa zeme te zli laka 
mɛ degha ta Dədə. 

32Kwa sebe ta ka gha cimə dzeghwa yɛ Hoshaya le kwete bela ta mbeli nyi te 
ghəa ka Zhəwda, 

33zhɛne yɛ Azariya, Ɛzra, Meshəwlam, 

34Yehəwda, Bɛnjamɛn, Shemaya ba'a Zhɛrɛmi. 

35Kwa sebe ta nci ka dzeghe Shala nyi kevɛ veke, Zakari nya kahwelefe ta Asaf 
laka Zakəwr, Mikaya, Mataniya, Shemaya ba'a Yonatan, 

36le ka menəhɛnyɛ Shemaya, Azarɛl, Milalay, Gilalay, Ma'ay, Netanɛyɛl, Yehəwda 
ba'a Hanani katəkwə təkwə hɛ. Wəshi ketsa nyi feɗete David, wəndəa Shala ya 
va hɛ. Ɛsdras, nde rafe wəshi mahalegə ya te ghəa wəvəsəa shɛ. 

37Ma kwa ntsehe hɛ mɛa mɛ degha ta Meja ne, hwa'a hɛ yitea yɛ taŋa nyi 
kedzeme meleme ta David. Pa hɛ dzemenji te zlia shɛ pelɛ te ghəa ghɛa David, 
kwa sebe ta ŋkɛ, ntəŋə hɛ mbe kema pa mɛa mɛ degha ta Yɛmə nya laka ŋkwa 
kesame ta veci. 

38Ntəŋə kwa bake ta bela ta ka gha cimə dzeyi laka bela kwa gwela, kwa sebe ta 
nci ghen'yɛ le kwete bela ta mbeli dzate te zli, kənəa ŋkwa keya ŋkwa ta cɛ keta 
ɗafa hwa'a te ŋkwa nya nza zli kebezlenyɛ. 

39Pa ghen'yɛ dzeyi n'yɛ kənəa mɛ degha ta Ɛfrayim, ŋa Yeshana ba'a ŋa Kelepe. 
Ma kwa sebe ta yɛ cɛa ka ya ŋkwa ta Hananɛyɛl le ŋa Gwəmsə ne, pa ghen'yɛ 
zlakemte mɛ degha ta Timɛti kezha ntsehe mɛa mɛ degha ta ka ya ŋkwa. 

40Kwa sebe ta ŋkɛ, pa wəvəsəa ka gha cimə nyi bake nyighɛ ghereŋenji mbe ghɛa 
Shala. Pa 'ya ghereŋe ɗa perə, tsagha kwete bela ta mbeli nyi te ghə mbeli nyi 
kwa sebe ta ɗa. 

41Yɛ Ɛliyakim, Masɛya, Miniyamin, Mikaya, Ɛliyohɛnay, Zakari ba'a Hananiya nyi 
kaka dzeghe Shala ka vɛ veke. 

42Tagha yɛ Masɛya, Shemaya, Ɛlazar, Əwzi, Yohanan, Malkiya ba'a Ɛzɛr. Ma kwa 
gaka cimə ne, Izrahiya ya te kema ta nci. 

43Ma te vecia shɛ, kwele kwele dzeghekɛ melɛ mbeli mbe zlama ta gəsəkə. Kwa 
nza ŋkɛ nahe Shala keviɗikɛ wənəa mbelia ŋkɛ le zlama nya wəba. Mbe 
Zhɛrəzalɛm ne, kazlama yɛ mi le ŋwale kwele kwele perə, kafefa gaka ta nci 
mbeli cakeɗake. 

Wəshi kezeme ta ka dzeghe Shala ba'a ka Lɛvi 

44Ma te vəa shɛnyɛ, pa mbeli dapave nda ya yɛ cɛ kebete wəshi gəməa ka ghate 
ta ya ta wəfe ba'a kwa meŋe ta bela ta wəshi kwa wəza wəza ke kweci mbeli. Ma 
mbelia shɛhɛ ne, ghenci ka bete wəshi nyi kese mbe wəve nyi dzeyi yitea yɛ 
meleme mbe cɛa shɛhɛ, wəshi nyi gezete wəsə mahalegə kaŋa ka dzeghe Shala 
le ka Lɛvi. Kwa nza ŋkɛ pɛtɛ ka Zhəwda kazlama te slene nya menete ka dzeghe 
Shala le ka Lɛvi, 

45nyi kemene slene ta Shala ta nci ba'a slene ta yaɓe wəshi wɛŋe wɛŋe kala wəsə 
keshi. Ma ka gha cimə le ka ya degha perə ne, kala nya gezete meghe David le 
wəzege ta ŋkɛ Salomon mene hɛ. 

46Kwa nza ŋkɛ vəashi, te vəa yɛ David le nde gha cimə Asaf ne, mbeli nyi te ghə 
cimə ka gha cimə ketsahe Shala ba'a kwa tsa nda hana. 

47Te vəa Zorobabɛl, kala nya te ŋa Nɛhɛmi ne, pɛtɛ ve nda ŋa nci bela ta wəshi 
ka Israyɛl keveci keveci ke ka gha cimə le ka ya degha. Pa hɛ ndeke nda wəshi 
gəmə nyi keveyi geva tekeleke ke ka Lɛvi ɓiyitsa, pa ka Lɛvi ndeke nda ŋa nci 
bela ke ka dzeghe Shala nyi kahwelefefia Aron. 

Nɛhɛmi 13 

Kweci wəshi nyi hite Nɛhɛmi 

1Ma vəa ŋkwa shɛ, kwa jaŋga palepa ta Moyize mbeli kwa kema ta mbeli pɛtɛ ne, 
pa mbeli ntsate ŋkwa nya rafete geva ŋkɛ te: «Ka Amon le ka Mowab ne, 
kadzehwa tsene mbelia Shala tɛape we.» 

2Kwa nza ŋkɛ vəashi ne, kekemaneve ka Israyɛl hɛ le ɗafa ba'a yɛmə we. Ɓiyitsa, 
ka Mowab shɛhɛ ka ŋkikɛ nda ke Balam kezha se ŋkɛ kabezla ka Israyɛl, ama pa 
Shala ta ɓəmə zhɛrete bezla kawəpi. 

3Ma kwa fate ghena ta wəsə mahalegə nyagha ka Israyɛl ne, pa hɛ zəzəte kaŋka 
pɛtɛa kweci hwelefefi shave hwa ghəa nci. 

4Ma te kwete və vəashi ne, nahe mbeli keveyi nde dzeghe Shala Ɛliyashib 
kawəndə nya te ghəa cɛ nyi vare ghɛa Shala ta ɓəmə. Ma kwa nza hɛ kamenə le 
Tobiya, 

5pa ŋkɛ ndeke nda cɛ nya wəba nya bete wəshi gəmə nyi kese te wəve, 'wərdə 
kwa hə hə ba'a wəshi kemene slene mbe ghɛa Shala mbeli mbe, tsagha wəshia 
ka dzeghe Shala ba'a kwa meŋe ta bela ta ha, ŋa tɛ mɛnɛfɛ le ŋa n'yi nyi keveyi 
geva tekeleke ke ka Lɛvi, ka gha cimə ba'a ka ya degha. 

6Ma vəa ŋkwa nya menete geva wəshia shɛhɛ ne, mbe Zhɛrəzalɛm 'ya we: nahe 
'ya kelə ɗa sha Artasɛrsɛs, meghea Babilone te kwa mahekenemsə bakeghəmbe 
ta va ta ŋkɛ mbe meghe. Kwa sebe ta və ɓɛhwɛ, pa meghe ndeke ɗa hweŋkwa, 

7kazhɛne geva kadzembe Zhɛrəzalɛm. Pa 'ya nakɛ wəsə kwa ndiremi nya menete 
Ɛliyashib kwa ndeke nda cɛ nya te ŋwela ta ghɛa Shala ke Tobiya. 

8Pa wənəa ɗa hwepenyɛ kwele kwele, kəliɓə 'ya fəakave wəshia Tobiya shave 
mbe cɛa shɛ. 

9Kwa sebe ta ŋkɛ, pa 'ya gezete kayaɓemte cɛa shɛhɛ megela, kezha zhɛne mbeli 
kabete wəshi kemene slene nyi mbe ghɛa Shala, wəshi gəmə ba'a 'wərdə kwa hə 
hə mbe. 

10Pa 'ya fate ɓiyitsa keɗema ka Lɛvi kekemave ŋa nci bela ta wəshi kezeme. Vatse 
hwɛnji ka Lɛvi le ka gha cimə nyi kemene slene kalə kadzembe wəvea nci. 

11Pa 'ya ŋelete mbelia jama, ma 'ya sha hɛ: «Va wa wəfəyite geva ghɛa Shala wa?» 
Kwa sebe ta ŋkɛ, pa 'ya tsenete ka Lɛvi le ka gha cimə, kazhɛnate hɛ te slene ta 
nci. 

12Ntake ka Zhəwif kagha kele kwa meŋe ta bela ta ha, ŋa tɛ mɛnɛfɛ ba'a ŋa n'yi 
kase kadzembe ŋkwa nyi veyi mbeli kaŋa nci. 

13Pa 'ya ntave yɛ Shɛlɛmiya, nde dzeghe Shala, Sadok, nde rafe wəshi ba'a 
Pedaya, nde Lɛvi, kasləwəfəa nci, Hanan, wəzege ta Zakəwr, wəzege ta Mataniya 
kezha nza te ghəa cɛa shɛhɛ. Pɛtɛa nci kambeli nyi gezleŋema ghə mbeli va hɛ. 
Nehe nda wəshi nyi fəke mbeli ke ka menəhɛ nci ya kaslene ta nci. 

14«Shala yawe, zəzəte ɗa te wəshi nyi menete nyi 'ya! Zaghəma ganyɛ nya 
menete slene 'ya le kezha ghɛa ŋa ba'a slene nyi mbe na ma.» 

15Ma te vəa shɛnyɛ, pa 'ya nakɛ kweci mbeli te hɛɗia Zhəwda nyi kezleɗe rɛzɛŋe 
te keleɓa te veci kezhɛne mpi. Ma kweci, yɛ ha, tɛ, yɛ rɛzɛŋe, yɛ ya ta dasekwa 
ba'a kweci mama ta wəshi yafə hɛ te kwara kase kadzembe Zhɛrəzalɛm te veci 
kezhɛne mpi. Pa 'ya ŋelete hɛ te veci nya pamte wəshia nci hɛ. 

16Ma ka Tir nyi mbe Zhɛrəzalɛm ne, kakele kelepe le mama ta wəshi kepamte hɛ 
kase kapamte mbe Zhɛrəzalɛm ba'a ke ka Zhəwda te veci kezhɛne mpi. 

17Pa 'ya ŋelete mbelia jama ta ka Zhəwda, ma 'ya sha hɛ: «Wa nya slene kwa 
ndiremi menete yɛ le zhɛre veci kezhɛne mpi wale wale wa? 

18Tsetse se ka shihɛ ŋayɛ kamene, vatse vate ndiremi nyi kala nyi Shala ta ɓəmə 
te gheɓəmə ba'a te meleme ta ɓəmə. Ama gheyɛ kwa hawema yɛ va vecia Saba 
ne, wənəa Shala ta ka Israyɛl yamtsehe nda hwepe yɛ!» 

19Se mɛa vəa nyagha gɛ, pa 'ya gezete kaŋzle yɛ mɛ degha ta Zhɛrəzalɛm mbeli 
pəkwəma ta veci, nda tegha geva veci kezhɛne mpi, pa 'ya gezete zhɛkwa kezha 
ɗema mbeli kaghwene kenahema veci kezhɛne mpi. Pa 'ya nteyi kweci ka mene 
slene ta ɗa mɛa yɛ mɛ degha yagha wəsə kepamte tedzembe te veci kezhɛne mpi. 

20Ma ka zhɛre dzeve le ka pamte mama ta wəshi ne, kwetɛŋe zhigə keɗema bake 
zhigə menete hɛ hɛ pelɛke vare zlia Zhɛrəzalɛm. 

21Pa 'ya gezave nda ghena ke hɛ kala nya: «Wa raberə nda hɛ yɛ pelɛke yitea zli 
wa? Ma kezhɛne yɛ kamenete ne, katekese ŋayɛ 'ya.» Se mɛa nyagha və ne, 
kezhɛne hɛ kase te veci kezhɛne mpi we. 

22Pa 'ya gezete nda ke ka Lɛvi kezha pɛmte ghəa nci hɛ wɛŋe wɛŋe, nda lə hɛ 
kaya yɛ mɛ degha ta meleme, yitea hawe mbeli va veci kezhɛne mpi nya keveyi 
geva tekeleke. «Shala yawe, zəzəte ɗa te wəshi nyi menete nyi 'ya ɓiyitsa. Gha 
nya ganyɛa mehele ne, zhɛakɛ heli yitea 'ya!» 

23Ma te vəa shɛnyɛ zhɛkwa ne, pa 'ya ntsate kweci ka Zhəwif nyi kewəmeve mia 
ka Asdod, ŋa ka Amon ba'a ŋa ka Mowab. 

24Ma bela ta ŋwalea nci ne, ghena ta ka Asdod yageze hɛ, ma kweci ne, ghena ta 
kwete hwelefe keɗema ŋa kwete yageze hɛ, ama keɗepe geze ghena ta ka Zhəwif 
kwete hwa hɛ ya kwetɛŋe we. 

25Pa 'ya ŋeŋelete hɛ ba'a bebezlamte hɛ. Pa 'ya mpempave kweci hwa hɛ ba'a 
kaŋkwəŋkwətsakɛ sleme va ghə va hɛ. Ɓiyitsa, pa gezete nda ke hɛ kazeme fela 
le Shala kezha ɗema hɛ kave nda ŋwalea kwɛa nci ke kweci hwelefefi, ya kawəme 
nda ŋwalea kwɛa kweci hwelefefi ke ŋwalea nci keɗema ke ghəa nci. 

26Ma 'ya sha hɛ: «Ashɛ wəsə nya kala nya nde ghwetame Salomon, meghea ka 
Israyɛl mbe mene jaɗafa wəka? Hwa kweci pɛtɛa hwelefefi ne, meghe shɛ kala 
gheŋkɛ we. Nahe Shala ta ŋkɛ keɗehwe, vatse veyi ŋkɛ Shala kameghea te ghəa 
Israyɛl pɛtɛ. Ndagwara gheŋkɛ yaghwetame mia kweci hwelefefi mbe mene 
jaɗafa. 

27Kaɗe mə kafa zhɛkwa nahe yɛ kemenete nda jaɗafa nya dzawe ke Shala ta 
ɓəmə laka wəme mia kweci hwelefefi we.» 

28Ma kwete hwa ŋwalea Yoyada, shinyɛ Ɛliyashib, wəndə kwelea ka dzeghe 
Shala ne, mekwe Sanebalat, nde Horon ŋkɛ. Vatse ŋkamte 'ya shave mbe 
Zhɛrəzalɛm. 

29«Shala yawe, zaghəyitema zləvə nya kelemte nya mbeli te slene ta ka dzeghe 
Shala ba'a jikə geva nya menete nya na le ka dzeghe Shala ba'a ka Lɛvi na tɛape 
ma.» 

30Pa 'ya pɛmte mbeli wɛŋe wɛŋe va wəshia kweci hwelefefi, pa 'ya zhɛneyi yɛ 
slene ta ka dzeghe Shala le ŋa ka Lɛvi te ŋkwa nci, yayata wəndə te slene ta ŋkɛ. 

31Ɓiyitsa, pa 'ya zhɛneyi ghena ta kele ta yɛ sheghwə kase te hɛ nya sləyi mbeli 
le wəshi gəmə ka ghate ta nyi kese te wəve te ŋkwa ŋkɛ. «Shala yawe, zəzəte ɗa 
ba'a mene ɗa ganyɛa mehele ta ŋa.» 

Ɛstɛr 

Ɛstɛr 1 

Gəsəkəa meghe Sɛrsɛs 

1Wa nya wəsə nya kemenete geva nya te vəa Sɛrsɛs. Gheŋkɛ ya kameghe te sla 
ta hɛɗi gwəmsə ba'a bakemsə mberefaŋeghəmbe, slə mbe Ɛnde hwa'a te hɛɗia 
Ɛtiyopi. 

2-3Ma mbe kwa maheke ta va ta ŋkɛ mbe meghe, kwa ntishɛ ŋkɛ pelɛ pasla 
meghe mbe ŋkwa nya berete mbe Səze ne, pa takɛ gəsəkə kezha ka mene slene 
ta ŋkɛ nyi jama jama pɛtɛa ba'a mbelia ŋkɛ nyi te ghə. Pa tsenete mbelia jama ta 
ka sewajɛ nyi mbe Pɛrse ba'a nyi mbe Mɛdi, ka ŋgwamna ba'a mbeli nyi te ghəa 
yɛ sla ta hɛɗi yitea ghəa ŋkɛ. 

4Ntake kancɛ nda zləvəa ŋkɛ nya kawəsə meŋele ke hɛ, tsema tsema kwelea 
meghea ŋkɛ. Hɛ kwele kwele menete gəsəkəa shɛ! Tere ŋkwaŋe pɛtɛa ŋkɛ. 

5Ma kwa kiɗi vəa shɛ ne, pa ŋkɛ menete wəshi kezeme ke mbeli nyi mbe ŋkwa 
nya berete mbe Səze, ke mbelia jama le nyi ɓɛhwɛ pɛtɛ kwa ntsa nya yitea ghɛa 
meghe, kahɛ mberefaŋe menete geva ŋkɛ. 

6Pa hwepeyi yɛ mayafe kwa tɛawetɛa le kwa ndereme ndereme te zewe kwa 
ɗeke gheme, le yɛ ŋgwedɛba mze kwa tɛawetɛa tendɛaŋe te yɛ selə nyi ŋate 
mbeli le kwacaregesla. Pa mbeli vɛsəyi mze kwa tere tere ba'a mze kwa tɛawetɛa 
te diɓere nya sleɓete mbeli le pelɛ nyi ketsehe tsehe, nyi kakwa rəghwə rəghwə, 
ghwaba ghwaba ba'a nyi nɛnɛa nɛnɛa ba'a nyi ɗɛkeɗɛa ɗɛkeɗɛa. 

7Kasa wəshi kesa mbeli kwa zlerekwe mze kwa tere tere nyi nza pa ta nci keghə 
keghə. Kwele kwele fəave nda tɛ meghe ke mbeli laka vele nya vele meghe 

8Pa meghe gezave nda ke mbeli nyi kemene slene ta wəshi kesa, yagha hɛ kaŋka 
mbeli yitea zeme wəsə ba'a sa wəsə kesa le berete, kala nya ɗe ŋkɛ yayata wəndə 
mene ŋkɛ. 

9Ma Vasti nya kamale ta meghe perə ne, nahe ŋkɛ kemenete nda wəshi ke mi nyi 
ki ghɛ meghe Sɛrsɛs. 

Hawe nya pate nda Vasti ke meghe 

10Ma te kwa mberefaŋe ta hɛ ne, fare fare wənəa meghe va tɛ, pa gezave nda ke 
Mɛhəwman, Bizta, Harbona, Bigta, Abagta, Zɛtar ba'a Karkas, ka mene nda slene 
mberefaŋe nyi ketsewe tsewe. 

11Pa geze nda ke hɛ kezha hekake Vasti male ta meghe hɛ kase kwa kema ta 
mbelia jama le derə meghea nta mbe ghə. Meghe kaɗe kancɛ nda ke mbelia jama 
le kweci mbeli nyi tagha tsema tsema ndeɗea malea shɛ. Va nya nza nde kendeɗe 
nda tsape. 

12Pa ka tsewe tsewe gezete nda ghena nya gezeke meghe, ama pa Vasti, male ta 
meghe ɗema se, pa wənəa meghe bezenyɛ kwele kwele. 

13Pa meghe fakɛ ghena va ka ncɛ nda ntsehwele nyi yite, kwa nza ŋkɛ tsagha 
seneve meghe kanewe ghena le mbeli nyi te ghəa slene kaba, mbeli nyi 
keɗepemte ghena ta nza le wəshi nyi mene mbeli ghalanza. 

14Hwa mbeli nyi kencɛ nda ntsehwele ke meghe yɛ Karshena le Shɛtar le Admata 
le Tarsis le Mɛrɛs, Marsena le Meməwkan, nyi jama jama te hɛɗia ka Pɛrse le ka 
Mɛdi, mberefaŋe nyi nza kwa ghate ta ŋkwa va hɛ kadzeyitea meghe. Kagezleŋe 
ghə meghe va hɛ we, vatse nza ŋkwa nyi jama jama va hɛ. 

15Ma ke meghe sha hɛ: «Wa ghwə nya meha nda mə ke Vasti, male ta ɗa kwa 
ɗema nde yɛ ghena nya gezete nda mbeli nyi ghwenakɛ nda 'ya wa?» 

16Ma ke Meməwkan kwa kema ta meghe le ka mene slene nyi jama jama: «Nahe 
Vasti, male ta meghe kebezemte ghena kwele kwele, deke ke meghe we, ama ke 
ka mene slene ta ŋkɛ nyi jama jama ba'a ke mbeli nyi kenza te yayata sla ta hɛɗia 
ŋkɛ. 

17Kwa nza nde pɛtɛ teɗepe wəsə nya menete nya nde mi, katehawe hɛ va zhilia 
nci we. Ma tegeze hɛ: ‹pa meghe nya wəba geze nda ke mbelia ŋkɛ kaheka Vasti 
kase kwa kema ta ŋkɛ ne, ama pa ɗema se!› 

18Ɓəshi veci nya kefate wəsə nya menete nya male ta meghe nya wəba nya mia 
mbelia jama nyi te hɛɗia ka Pɛrse le nyi te hɛɗia Mɛdi ne, tsagha shɛ temene nda 
hɛ ke zhilia nci, katehwepe nda wənəa nci hɛ ke hɛ. 

19Ma kenza nde kaɗe na gɛ meghe yawe, gezete ghena kezha fɛa Vasti kedzawa 
kema ta ŋa kaghala ghala. Zhɛne ne, ndeke nda ŋkwa nta ke kwete male nya za 
ma ke ghenta. Katerafe ghena ta meghea shɛ mbeli mbe wəshi mahalegəa hɛɗia 
Pɛrse le ŋa Mɛdi, katezhɛremte geva ghena shɛ we. 

20Ma kwa tefate ghena nya wəba nya mbeli te hɛɗi pɛtɛ ne, pɛtɛa mi katehawe 
va zhilia nci, nyi jama jama le nyi ɓɛhwɛ ɓɛhwɛ.» 

21Zeɗehwe nda ghena shɛ ke meghe ba'a ke mbelia jama ta ŋkɛ, pa meghe 
menete kala nya gezete Meməwkan. 

22Pa ghweneghe nda palepa kalə ke yayata sla ta hɛɗi meghea ŋkɛ, pa rafete kala 
nza ta nci keghə keghə le yɛ ghena ta nci. Ma gezete geva ŋkɛ ne, yayata za kanza 
kande sleke ghɛa ŋkɛ, vatse rafete hɛ le ghena ta nci. 

Ɛstɛr 2 

Ɛstɛr kazhɛre kamale ta meghe 

1Ma kwa sebe ta ghena nyi pɛtɛ ne, nahe wənəa meghe Sɛrsɛs kegweɗakwe. Pa 
zəzəte wəsə nya menete nda Vasti ba'a ghena nya zəzəte mbeli te ghəa nta. 

2Ma ke mempɛhwetɛti nyi kemene nda slene ke meghe: «Nahe ŋkɛ kehi kasepa 
ŋa deghelɛshi nyi ndeɗe ndeɗe, nyi keghama le zhili mbeli, meghea n'yɛ. 

3Meghe, nteyi mbeli te pɛtɛa sla ta hɛɗi nyi te hɛɗi meghea ŋa katsene ŋwalea 
kwɛ nyi keghama le zhili ba'a nyi ndeɗe ndeɗe kase teke mbe Səze, meleme nya 
berete, kave hɛ mbe ghɛa mi, mbe dzeve ta Hɛgɛ nya ketsewe tsewe nya nza ghɛa 
mi te dzeve ve, katenewe ghweme ŋkɛ te hɛ ba'a katefə nda wəshi kepesa geva 
ŋkɛ ke hɛ. 

4Ma wəzha nya ɗehwe meghe hwa hɛ ne, pa nde kamale ta meghe te ŋkwa Vasti.» 
Zeɗehwe nda ghena shɛ ke meghe, pa ŋkɛ menete tsagha shɛ. 

5Le kwete nde Zhəwif shɛ mbe ŋkwa nya berete mbe Səze, nya nza sləa ŋkɛ 
kaMardoshɛ, wəzege ta Yayir, hwelefe ta Shimɛyi ba'a Kish, kwa yita ta 
Bɛnjamɛn. 

6Same kwa Zhɛrəzalɛm ŋkɛ hwa mbeli nyi keseke hɛ Nabəkodonozor, meghea 
ka Babilone zlaɓe le Yekoniya, meghea ka Zhəwda kadzeme Babilone. 

7Mardoshɛ nde dəkwəte Hadasa, geze ta ŋkɛ Ɛstɛr. Wəzha ta wəza meghekɛ nya 
kwele, kwa nza nde nahe yɛ yitenyɛ le meghekɛ kempənji, kendeɗe nda nde 
tsape. 

8Ma kwa zlapete ghena nya gezeke meghe mbeli ne, kwele kwele ŋwalea kwɛ nyi 
tseneke mbeli kadzembe ŋkwa nya berete mbe Səze kanza te dzeve va Hɛgɛ, pa 
mbeli keleke Ɛstɛr perə kadzeki ghɛa meghe laka berete ta Hɛgɛ, wəndə nya 
keya mi. 

9Ndeɗehwe nda wəzha shɛ kwele kwele ke Hɛgɛ, pa nde kemave zlaɓa ta ŋkɛ. Pa 
ŋkɛ fəave nda wəshi kepesa geva nyi kehi taghanyɛ ba'a wəshi kezeme nyi zeɗe 
zeɗe. Pa ŋkɛ ndeke nda kweci hwa mi nyi kemene slene ganji ki ghɛa meghe 
mberefaŋe kakemane, pa veyi hɛ te ŋkwa nya ganyɛ ma mbe ghɛa mi. 

10Kencɛte Ɛstɛr kakwa Zhəwif nde kwa fɛake Mardoshɛ kencɛ nda hwelefe ta 
nta ke mbeli we. 

11Ma Mardoshɛ le ŋa ŋkɛ ne, kehɛ kehɛ se ŋkɛ kadzeghwa dzeyi mɛa ghɛa mi 
kezha 'yɛwe nza ta Ɛstɛr ba'a wəsə nya mene nda mbeli. 

12Ma ŋwalea kwɛ nyi ki ghɛa mi nyagha ne, nda hɛ kamenete va zake kahi geva 
le wəshi kepesa geva ta mi: le 'wərdə ganyɛ fi geva hɛ mbe ka ghate ta tere nyi 
ŋkwaŋe. Ma tere ŋkwaŋe nyi ketene ne, kwete mama ta 'wərdə ba'a kweci wəshi 
kehi geva ta mi keghə keghə yafi hɛ. Ma kwa sebe ta ŋkɛ yayata wəzha makwa le 
ŋa nta və kalə sha meghe Sɛrsɛs. 

13Ma kalə wəzha makwa sha meghe ne, kave nda yayata wəsə nya ɗe nde kakele 
kalə kadzawa kema ta meghe mbeli shave mbe ghɛa mi. 

14Ma hetɛhwɛɗi ne, kalə nde kadzeki ghɛ meghe, ma masheke ne, kalə nde 
kadzeki kwete ghɛa mi nya nza Sha'ashgaz, nde tsewe tsewe nya te ghəa ka 
meghwateshia meghe. Kazhɛne geva wəzha makwa kalə sha meghe we, nda ŋkɛ 
kamawehwe ba'a kahekakɛ le sləa nta. 

15Ma te kwete hɛ ne, ŋa Ɛstɛr və kedzeki ghɛa meghe, wəzha ta Abihayil nya 
kawəza meghekɛa Mardoshɛ nya kekelete ŋkɛ. Kese ka'yɛwe kwete wəsə za ma 
ke nyi ndeke nda Hɛgɛ nde tsewe tsewe ta meghe nya keya mi we. Kwele kwele 
ɗehwe Ɛstɛr mbeli nyi kenewe pɛtɛ. 

16Ma mbe kwa mberefaŋe ta va ta Sɛrsɛs mbe meghe mbe kwa meŋe ta tere nya 
heka mbeli katere Tɛbɛt ne, pa mbeli keleghe Ɛstɛr kadzeki ghɛa meghe. 

17Pa meghe ɗehwe Ɛstɛr za ma ke kweci pɛtɛa mi, pa kemave zlaɓa kwa kema ta 
ŋkɛ za ma ke kweci ŋwalea kwɛ pɛtɛ, pa veyi nda derə meghe mbe ghə, pa gezete 
ghenta ya kamale ta meghe te ŋkwa Vasti. 

18Pa meghe menete gəsəkə nya wəba kazləvəa Ɛstɛr, pa ŋkɛ hekakɛ ka mene 
slene ta ŋkɛ nyi jama jama ba'a mbeli nyi te ghə nyi yite. Pa fɛake ŋki ta 
jaɓeregwale dzeyi mbe yɛ sla ta hɛɗi ba'a pa nehave nda wəshi gəmə ke mbeli 
kwele kwele laka zeɗe helia meghe. 

19Ma kwa tsene ŋwalea kwɛ mbeli kakwa bake zhigə ne, ŋkwa ya va Mardoshɛ 
ɓiyitsa ki ghɛa meghe kamene slene. 

20Kese Ɛstɛr kancɛ mbelia nta le hwelefe ta nta kakwa Zhəwif kala nya meɗekɛ 
Mardoshɛ we, mba kafa nda ghena kwa nza nde mbe dzeve ta ŋkɛ. 

21Ma mbe kwete hɛ kamene slene ta ŋkɛ Mardoshɛ ki ghɛa meghe ne, pa kweci 
ka tsewe tsewe nyi keya ŋkwa kedzeki ghɛa meghe bake, yɛ Bigtan le Tɛrɛsh 
tsahwe kezha peslekɛ meghe Sɛrsɛs nya zhɛ nda wənəa nci ke hɛ ve. 

22Pa Mardoshɛ fate, pa gezete nda ke male ta meghe Ɛstɛr, pa Ɛstɛr gezete nda 
ke meghe te ŋkwa Mardoshɛ. 

23Ma kwa neweve ghena shɛ mbeli, kaganda ŋkɛ. Pa mbeli peslekɛ mbeli nyi 
bake nyighɛ le zewe te sheghwə. Nahe ghena shɛ kerafete geva kwa kema ta 
meghe mbe palepa nya rafe wəshi mbeli. 

Ɛstɛr 3 

Ghema nya kwelɛ yɛ Haman le Mardoshɛ 

1Ma kwa sebe ta wəshi nyighɛ ne, pa meghe Sɛrsɛs ndeke nda zləvə ke Haman, 
wəzege ta Hamedata hwelefe ta Agag. Pa veyi ŋkɛ kawəndə nya kwele ma te 
ghəa pɛtɛa mbelia ŋkɛ nyi jama jama. 

2Pɛtɛa kweci ka mene slene ta meghe kagwəɗəŋə kwa kema ta Haman kahawe 
ve, kwa nza nde tsagha gezete meghe, deke Mardoshɛ nde ɗema kagwəɗəŋə kwa 
kema ta ŋkɛ kahawe ve we. 

3Ma ke ka mene slene ta meghe sha Mardoshɛ ne, wa raberə dzawa na kənəa 
ghena ta meghe wa? 

4Tsagha 'yɛwe hɛ ve keveci keveci, ama kese kafa nda ke hɛ we. Kwa gezete nda 
ŋkɛ ke hɛ nde Zhəwif 'ya, a ke ne, pa hɛ gezete nda ke Haman kezha newe kenza 
ŋkɛ kazhɛne ghə. 

5Nahe Haman keɗepete kaganda ɗema Mardoshɛ kagwəɗəŋə kwa kema ta ŋkɛ 
kahawe ve. Petefe wənəa Haman wepenyɛ va ghena shɛ kwele kwele. 

6Nahe mbeli kegezete nda perə kande Zhəwif Mardoshɛ. Newe ke ne dewə nda 
Mardoshɛ kwetɛŋenyɛ kezha ha nda mpa ŋkɛ, mpəmte ka Zhəwif nyi te hɛɗia 
meghe Sɛrsɛs pɛtɛ yaɗe Haman, hwelefefia Mardoshɛ pɛtɛ. 

7Ma mbe va kwa meŋe bakeghəmbe ta Sɛrsɛs mbe meghe, te kwa ghate ta tere 
nya heka mbeli kaNisan ne, pa ŋkɛ slate kwasheghediɗi nya heka hɛ kaPəwrim, 
kezha newe hɛ le tere nya kehite geva le zəzə ta ŋkɛ. Pa kwasheghediɗi vate geva 
te tere kwa meŋe bakeghəmbe nya heka mbeli kaAdar. 

Haman kazəzə ntsehwele keza ka Zhəwif 

8Ma ke Haman sha meghe Sɛrsɛs: «Maze yawe, le kweci hwelefefia kweci mbeli 
shɛ hwa mbelia ŋa, nahe hɛ ketazeyi geva dzeyi hwa mbeli te yayata sla ta hɛɗi 
nya te hɛɗi meghea ŋa. Tekeleke ŋa nci nza, tekeleke ŋa nci wəshi mahalegə, 
kayɛ fete hɛ tɛape yitea wəsə mahalegəa meghe we. Kehi na kasərə hɛ tsagha 
gwezlayɛ we meghe we. 

9Ma kenza nde kayɛte meghe ne, pa mbeli rafete kezha zamte hɛ mbeli. 'Ya le 
ghəa ɗa ne, kave nda mze kwa tɛawetɛa 'ya kakiləwə 300.000, ke ka mene slene 
ta meghe kezha bete hɛ mbe ŋkwa nya tsene wəshi ganjia meghe mbeli.» 

10Pa meghe seɗemte ŋgwedɛba nya te dzeve ta ŋkɛ nya nza lamba te, kandeke 
nda ke nde ghema ta ka Zhəwif, Haman wəzege ta Hamedata, hwelefe ta Agag. 

11Ma ke meghe sha Haman: «Nza mze kwa tɛawetɛa ta ŋa. Mene wəsə nya ɗe na 
le mbelia shɛhɛ.» 

12Pa hekakɛ ka rafe wəshi nyi te hɛɗia meghe pɛtɛ, te kwa meŋe 
mahekeneghəmbe ta hɛ mbe tere kwa ghate. Kala nya gezete Haman ne, pa hɛ 
rafete yɛ palepa ba'a ghweneghe nda hɛ ke mbelia jama ta meghe, ka ŋgwamna 
nyi te ghəa pɛtɛa yɛ sla ta hɛɗi ba'a ke mbeli nyi te ghəa yayata hwelefe. Le 
yayata ntsehwelea rafe wəsə le yayata ghena rafete palepa shɛhɛ mbeli. Pa mbeli 
rafete te sləa meghe Sɛrsɛs kamenate lamba te le ŋgwedɛba ta meghe nyagha. 

13Pa hɛ ghwenakɛ palepa shɛhɛ kahe kahe kadzete yayata sla ta hɛɗi meghe. Pa 
palepa shɛhɛ gezete kampə, kaghazle ba'a kaza sebe te pɛtɛa ka Zhəwif, ka 
mempɛhwetɛti ba'a ka meha mehɛɗi, ŋwale ba'a mi mbe veci kwetɛŋe, hɛ meŋe 
mahekeneghəmbe mbe tere kwa meŋe bakeghəmbe nya katerea Adar ba'a 
kezha fə wəshia nci. 

14Ma mbe yayata sla ta hɛɗi, ma palepa nyi kemave mbeli ne, nda ŋkɛ kanza le 
berete ta wəsə mahalegə nya kegeze nda ke mbeli kezha hi geva hɛ kamene te 
hɛ nya sləyi mbeli. 

15Kahe kahe palepa ghweneghe geva va ghena nya gezete meghe, Pa mbeli 
zlapete mbe Səze, meleme nya berete. Ntishɛ yɛ meghe le Haman kasa wəsə. 
Ama kwetɛ kwetɛŋe mehele ta mbeli nyi mbe Səze. 

Ɛstɛr 4 

Mardoshɛ ka'yɛwe va Ɛstɛr kezha mbele ka Zhəwif 

1Ma kwa fate wəsə nya kemenete geva Mardoshɛ ne, ŋkwahe ŋkɛ sha lekwesa ta 
ŋkɛ, pa hwepahwe wəsə hwa hwə ba'a behwekɛ ghəa ŋkɛ le pəsəɗə. Cape 
kadzeyi mbe meleme le lewela nya ndiremi. 

2Hwa'a ŋkɛ kwa degha ta ghɛ meghe, pa ghereŋenyɛ, kwa nza ŋkɛ kaɗema 
wəndə nya kehwepahwe wəsə hwa hwə kadzeki ghɛ meghe. 

3Mbe yayata sla ta hɛɗi nya ntsehe ghena ta meghea shɛ ne, nehwene nya wəba 
ya va ka Zhəwif pɛtɛ: kamene səwəmayɛ hɛ, kanehwene hɛ, kaŋgaɗe ghə hɛ, 
kahwepe wəshi hɛ hwa hwə ba'a kaɓelahe hɛ hwa pəsəɗə. 

4Pa ka kwaterashia Ɛstɛr ba'a ka tsewe tsewe ta ŋkɛ se kagezete nda wəsə nya 
kemenete geva. Benake nde va ghazlənə, pa ghweneghe lekwesa kezha seɗe 
Mardoshɛ ba'a kezha pelemte wəsə nya hwa hwəa ŋkɛ ŋkɛ, ama kese kayɛ we. 

5Tagha ne, pa Ɛstɛr hekakɛ Hatak, nde tsewe tsewe nya veyi meghe kamene nda 
slene, pa ghwenakɛ kalə sha Mardoshɛ kezha fa wəsə nya kemenete geva ba'a 
va wa nda menete ŋkɛ tsagha. 

6Pa Hatak shave sha Mardoshɛ pelɛke te ŋwela ta ghɛ meghe. 

7Pa Mardoshɛ gezete nda ghena nyi kemenete nda geva, pa le ghena ta cɛdɛ nya 
meɗeyi bete Haman hwa mcɛləa meghe kempəmte ka Zhəwif mbeli pɛtɛ. 

8Pa ŋkɛ ndeke nda palepa kwetɛŋe kala nyi neheyi mbeli mbe Səze kezha mpə 
ka Zhəwif, yitea ncɛte nda ŋkɛ ke Ɛstɛr nya ketelə sha meghe ka'yɛwe zhɛ helia 
ŋkɛ ba'a kanehwene nda nehwene ke hwelefe ta nta. 

9Pa Hatak se kagezete nda ghena ta Mardoshɛ ke Ɛstɛr. 

10Pa Ɛstɛr gezete nda kezha lə ŋkɛ kazhɛne nda ke Mardoshɛ kala nya: 

11«Nahe ka mene slene ta meghe pɛtɛ le mbeli nyi mbe sla ta hɛɗia meghe 
keɗepe, ma yayata wəndə nya kedzeki te zlave ta ghɛ meghe, za keɗema male 
kaɗema meghe kehekakɛ ŋkɛ ne, nda mbeli kapeslekɛ kala nya kegezete geva. 
Ma nda nza wəndə kanza pələsə ne, nda meghe kahave nda geta meghea ŋkɛ 
kwa mze kwa tere tere ke wəndəa shɛ. Hɛ mahekenemsə ɓeshi kanakama mbeli 
kahekakɛ ɗa kalə sha meghe.» 

12Pa mbeli gezete nda ghena ta Ɛstɛr ke Mardoshɛ. 

13Ma ke Mardoshɛ shɛ: «Zəzəma na wərə na kambele ŋa kwetɛŋe ŋa va ɗa nya 
te ka Zhəwif, va nya nza na ki ghɛ meghe ma. 

14Ma kentishɛ ŋa na le ghena nya ne, katekemave kemane ba'a mbele ka Zhəwif 
se te kwete ŋkwa, ama gha le mbelia ŋa ne, pɛtɛ tempə yɛ. Wa ɗepe wa? Nda 
kwete kezha wəsə nya kala nya veyi geva na kamale ta meghe wəka?» 

15Ma ke Ɛstɛr sha Mardoshɛ ɓiyitsa: 

16«Kwiɗi tsenete ka Zhəwif nyi mbe Səze pɛtɛ kamene səwəmayɛ te ghəa ɗa 
kahɛ mahekene kwa zemema wəsə ba'a kwa sama wəsə viɗi le veci. 'Ya perə, 
tsagha mene ghen'yɛ le ka kwaterashia ɗa. Ma tsagha, katelə 'ya sha meghe, ya 
'ya nza katemte kala nya gezete wəsə mahalegə ne, kamtea shɛ 'ya.» 

17Tagha gɛ, cape Mardoshɛ kalə kamene wəsə nya gezete nda Ɛstɛr kamene. 

Ɛstɛr 5 

Ntsehwele nya menete Ɛstɛr kalə sha meghe 

1Ma te kwa maheke ta hɛ ne, pa Ɛstɛr seɗete lekwesa meghe kadzeki te zlave ta 
ghɛ meghe tiɗiɗi le ŋkwa kenza ta meghe. Mentishɛ meghe pelɛ pasla ta ŋkɛ 
tiɗiɗi le mɛ kedzeki. 

2Ma kwa nakɛ meghe meslete Ɛstɛr te zlave ne, pa zlaɓa yite, pa have nda geta 
meghea ŋkɛ nya kakwa mze kwa tere tere, nya yitea dzeve ve. Pa Ɛstɛr hendave 
nda geva kakwaɗakɛ ghəa geta shɛ. 

3Ma ke meghe 'yɛwete ve: «Wa wəsə nya kemenete geva wa Ɛstɛr male ta ɗa? 
Wa yaɗe na wa? Wəsə nya ɗe na ne, kamene ŋa 'ya, ya bela ta meghea ɗa ŋkɛ ne, 
kave ŋa 'ya.» 

4Ama ma ke Ɛstɛr zhɛnete: «Ma keɗe na ne, meghe ne, pa yɛ kase le Haman yitea 
wəsə kezeme nya temene ŋa 'ya ɓeshi.» 

5Ma ke meghe: «Hekake ɗa mə Haman kahe kahe kase kezha wəsə kezeme nya 
takɛ Ɛstɛr!» 

6Ma te keɗaŋe ta zeme wəsə ne, ma ke meghe sha Ɛstɛr: «Wa wəsə nya ɗe na 
ka'yɛwe va 'ya wa? Katemene ŋa 'ya. Kateve ŋa 'ya ya pa le bela ta hɛɗi meghea 
ɗa ŋkɛ.» 

7Ma ke Ɛstɛr shɛ: «Ma wəsə nya 'yɛwe 'ya va gha ne, wəsə nya mawe 'ya: 

8Ma kenza nde nahe 'ya kekemave zlaɓa ta ŋa meghe yawe, kenza nde nahe na 
keɗehwe kamene ɗa wəsə nya 'yɛwete 'ya va gha ne, se zhɛkwa le Haman yitea 
wəsə kezeme nya temene ŋa 'ya hendɛ. Tagha gɛ, katezhɛne ŋa 'yɛwe ta ŋa 'ya.» 

Haman kazele ntsehwele kewa dewa te Mardoshɛ 

9Ma vəa ŋkwa shɛ ne, le zlama ba'a fare fare shave Haman ki ghɛa male ta meghe. 
Ama kwa nakɛ Mardoshɛ ŋkɛ kwa degha ta meghe kaɗema Mardoshɛ kese 
kahawe ba'a kabare bare ve ne, mɓɛke Haman hwepete nda wənə kwele kwele. 

10Ama pa zereghehwe tsagha, pa ŋkɛ lənyɛ sha ghɛ. Pa ghwenakɛ ŋkwa kaheka 
ka mcɛhɛnyɛ le male ta ŋkɛ Zɛrɛsh. 

11Pa ŋkɛ gezete nda zləvəa mcɛləa ŋkɛ ba'a ŋwale tezhilia ŋkɛ nyi kwele kwele 
ke hɛ. Pa ŋkɛ ɓelate nda ke hɛ tsema tsema ndeke nda kwele meghe ba'a nya 
veyi ŋkɛ te ghəa pɛtɛa ka mene slene nyi jama jama ba'a mbeli nyi te ghə nyi yite. 

12Ma ke Haman zhɛkwa: «Tsagha shɛ zhɛkwa ɓeshi, 'ya kwetɛŋe ɗa yahekakɛ 
Ɛstɛr, male ta meghe yitea wəsə kezeme le meghe bake n'yɛ. Ɓiyitsa ne, nahe ŋkɛ 
kehekakɛ n'yɛ le meghe yitea wəsə kezeme hendɛ. 

13Ama kawəsə gəmə newe 'ya pɛtɛ, kwa nza ŋkɛ mba 'ya kanewe newe 
Mardoshɛ nde Zhəwif nya kwa degha ta meghe mba mbe slene.» 

14Tagha gɛ, ma ke Zɛrɛsh, male ta Haman ba'a pɛtɛa ka mcɛhɛnyɛ gezete nda: 
«Gezete kezha hite sheghwə mbeli gare mɛtre bakemsə mcɛfeghəmbe 
kadzeyitea ghweme. Ma hendɛ masheke ne, geze nda ke meghe kezha hwepe 
Mardoshɛ mbeli ŋalawe te. Tagha gɛ, wərə na kalə fare fare yitea wəsə kezeme 
zlaɓe le meghe.» Gwəfə ghəa Haman te ghena shɛ, pa gezete nda ke mbeli kala 
sheghwəa shɛ. 

Ɛstɛr 6 

Haman kahawe va Mardoshɛ le ɗema ta ŋkɛ 

1Te viɗia shɛ ne, shaŋe hɛ va kele meghe. Pa ghwenakɛ ŋkwa kezha kele nda 
palepa ta wəshi nyi mene ka meghe kase, pa mbeli jaŋgate nda. 

2Pa mbeli ntsate ŋkwa nya nza ghena ta ntsehwele nya menete yɛ Bigtan le 
Tɛrɛsh, ka tsewe tsewe bake nyi keya mɛ degha ba'a nyi keɗe kapesle meghe 
Sɛrsɛs nda ncɛte Mardoshɛ. 

3Tagha gɛ, ma ke meghe 'yɛwete: «Wa wəsə nya ɗave nda mbeli te ke Mardoshɛ 
wa? Wa kwele nya ndeke nda mbeli wa?» Ma ke ka mene nda slene shɛ: «Wəsə 
shɛ we.» 

4Tagha gɛ, ma ke meghe: «Wa wəndə nya mɛa degha wa?» Ma Haman gɛ, nahe 
ŋkɛ kedzeki ka'yɛwe hweŋkwa kehwepe Mardoshɛ kadzete sheghwə nya hite 
ŋkɛ, va meghe. 

5Ma ke mbelia ŋkɛ sha meghe: «Haman ya meslete mɛa degha.» Ma ke meghe: 
«Səaki ŋkɛ.» 

6Pa Haman dzeki, ma ke meghe shɛ: «Wa yamene nda mbeli ke wəndə nya ɗe 
meghe kave nda zləvə wa?» Ma ke Haman mbe ghəa ŋkɛ: «Wa wəndə nya ɗe nya 
meghe kave nda zləvə wa? Wa wəndəa shɛ keɗema 'ya le ghəa ɗa wa!» Ma ke 
zhɛnete: 

7«Ma keɗe meghe kave nda zləvə ke wəndə ne, 

8Pa mbeli seɗaghe nda karalame meghe, kaveyi pelɛ gədəwəa meghe le derə 
meghe mbe ghəa wəndəa shɛ 

9Pa kwete wəndəa mbelia meghe nyi te ghə ne, seɗaghe nda lekwesa ke wəndəa 
shɛ ba'a veyi pelɛ gədəwəa shɛ. Pa mbeli kabeghe ŋkɛ le gədəwə kalə kadzete 
ŋkwa kebeke nya mbe meleme, ma ke mbeli sha zlape te kema ta ŋkɛ: Wa nya 
tsetse mene nda meghe mbeli ke wəndə nya ɗe meghe kave nda zləvə!» 

10Ma ke meghe sha Haman: «Yana kahe kahe, kelete lekwesa le gədəwə kala nya 
gezete na, menete nda tsagha ke Mardoshɛ, nde Zhəwif nya kemene slene ki ghɛa 
meghe. Mba na kezaghə kwete hwa wəshi nyi gezete na pɛtɛ.» 

11Pa Haman kelete karalame ba'a gədəwə. Pa seɗaghe nda karalamea shɛ ke 
Mardoshɛ, pa veyi pelɛ gədəwə ba'a keleghe kadzete ŋkwa kebeke nya mbe 
meleme, ma ke sha zlape te kema ta ŋkɛ: «Wa nya tsetse mene nda meghe ke 
wəndə nya ɗe ŋkɛ kave nda zləvə!» 

12Ma kwetere wəmbəa ŋkɛ, zhɛne Mardoshɛ kadzeki ghɛa meghe. Ntəŋə Haman 
kalə kahe kahe sha ghɛa ŋkɛ, tehwepe wənə ve, pa dəpəyi wəsə kənəa kema ta 
ŋkɛ va hawe. 

13Pa gezete nda wəsə nya kemenete nda geva ke Zɛrɛsh, male ta ŋkɛ le ka 
mcɛhɛnyɛ. Ma ke mbelia ŋkɛ nyi kencɛ nda ntsehwele shɛ: «Ma kenza nde, nde 
Zhəwif Mardoshɛ, nya ghate nya na kashifə ghəa ŋa mbe kema ta ŋkɛ ne, wəsə 
shɛ kamenete nda na we, gha nde teteɗe kwa kema ta ŋkɛ, ghəpə yite we.» 

14Ma mba hɛ mbe geze ghena shɛ ne, nahe wəndə nya ghweneke meghe kese 
kaheka Haman kalə yitea wəsə kezeme nya menete Ɛstɛr. 

Ɛstɛr 7 

Kele ta zləvə seyi te Haman 

1Pa yɛ meghe le Haman se kezha zeme wəshi kezemea gəsəkə nya takɛ Ɛstɛr, 
male ta meghe. 

2Ma te kwa bake ta hɛ, te və nya keɗaŋe wəsə kezeme hɛ ne, ma ke meghe 
'yɛwakɛ va Ɛstɛr: «Wa wəsə nya mawe na kasəkwə va 'ya wa Ɛstɛr? Ɗeke ɗeke 
'ya kezha mene wəsə nya mawe na. Ya bela ta hɛɗi meghea ɗa ŋkɛ ne, kave ŋa 
'ya.» 

3Ma ke Ɛstɛr nya kamale ta meghe: «Maze yawe, kenza nde kakemave zlaɓa ta 
meghe 'ya, kenza ŋkɛ megela sha gha ne, wa nya wəsə nya ɗe 'ya nya: Mbele ta 
mpia ɗa le ŋa mpia hwelefe ta ɗa ya'yɛwe 'ya. 

4Kwa nza ŋkɛ, nahe mbeli kepamte n'yɛ le mbelia ɗa kezha mpə n'yɛ, kezha sla 
ghə te ghen'yɛ ba'a kezha za sebe te ghen'yɛ. Ma ya kaka mavashi ba'a kaka 
kwaterashi pamte n'yɛ mbeli ne, nza ghena shɛ kageze 'ya we. Kwa nza ŋkɛ 
katsakɛ ɗa nyagha kezha se sha gha kabeze ŋa mehele we.» 

5Tagha gɛ, ma ke meghe Sɛrsɛs 'yɛwete va Ɛstɛr: «Wa wəndə nya kekelete zəzə 
kala nya wa? Tema wəndəa shɛ wa?» 

6Ma ke Ɛstɛr zhɛnete: «Haman, nde jaga ta n'yɛ, nde ghema ta n'yɛ, wəndə nya 
ndiremia mehelea shɛ!» Kwetɛ kwetɛŋe mehele ta Haman kwa kema ta yɛ 
meghe le male ta ŋkɛ. 

7Pelɛhetɛme meghe satenyɛ kənəa wəsə kezeme le wənə le wənə, pa dzawanyɛ 
kwa ntsa ta ghɛ meghe. Pa Haman hendave nda geva ke Ɛstɛr kampi nda dzeve 
baŋe mpia ŋkɛ kambele, kwa nza ŋkɛ nahe ŋkɛ keɗepete nahe meghe ketarete 
kapesle ŋkɛ. 

8Ma nda same meghe kwa ntsa ne, meɓelahe ŋkɛ yitea wəsə keɓelahe nya zhɛne 
mpia ŋkɛ Ɛstɛr te. Tagha gɛ, ma ke meghe tsate lewela: «Wəndə nya ɗe kaɓelahe 
le male ta meghe kaberete kwa ntsə ta ɗa ki ghɛa ɗa na?» Tewə meghe kekiɗimte 
ghena shɛ ne, pa ka mene slene dəpəmte kema ta Haman le zlave. 

9Ma ke Harbona, kwete nde tsewe tsewe ta meghe shɛ: «Kwete sheghwə yaleyi 
Haman ki ghɛa ŋkɛ gare mɛtre bakemsə mcɛfeghəmbe dzeme yitea ghweme 
kezha hwepe Mardoshɛ nya kemenete slene ganyɛ yitea mbele mpia ŋa.» Ma ke 
meghe: «Hwepeyi mə Haman ŋalawe te.» 

10Pa mbeli hwepeyi Haman te sheghwə nya hite ŋkɛ kezha Mardoshɛ. Tagha gɛ, 
gweɗakwe hwepe ta wənəa meghe. 

Ɛstɛr 8 

1Te vecia shɛnyɛ fəave nda wəshia Haman, nya kande ghema ta ka Zhəwif meghe 
Sɛrsɛs pɛtɛ ke Ɛstɛr. Zhɛne ne, pa Mardoshɛ se sha meghe, kwa nza ŋkɛ nahe 
Ɛstɛr kencɛte wa ŋkɛ se ŋkɛ kaŋa nta. 

2Tagha gɛ, pa meghe ndeke nda ŋgwedɛba nya nza lamba te ke Mardoshɛ, kwa 
kelehwe ŋkɛ va Haman. Zhɛne ne, pa Ɛstɛr veyi Mardoshɛ te ghəa wəshia 
Haman. 

Ghena ta meghe kezha ganyɛa ka Zhəwif 

3Zhɛne ne, gwəɗəŋə Ɛstɛr yitea seɗa ta meghe kageze nda ghena le nehwene, 
kampi nda dzeve nde kezha belewəmte zəzə kwa ndiremia Haman, nde Agag, 
nya kelete ŋkɛ kamene nda ke ka Zhəwif. 

4Pa meghe have nda geta meghea ŋkɛ kwa mze kwa tere tere ke Ɛstɛr, 
pelɛhetɛme nde sate meghereŋe kwa kema ta meghe. 

5Ma ke Ɛstɛr: «Meghe yawe, ma kenza ŋkɛ kaɗe na kezha kemave zlaɓa heli 'ya 
kwa kema ta ŋa ne, rafete ghena kezha fɛa palepa nyi rafete Haman, wəzege ta 
Hamedata ba'a hwelefe ta Agag kezha za sebe te ka Zhəwif nyi te pɛtɛa hɛɗia ŋa. 

6Tsema nza 'ya kazereghehwe ndiremi nya te mbelia ɗa wa? Tsema nza 'ya 
kazereghete za ta hwelefefia ɗa wa?» 

7Ma ke meghe Sɛrsɛs sha male ta ŋkɛ Ɛstɛr le Mardoshɛ, nde Zhəwif: «Nahe 'ya 
kendeke nda ghɛa Haman ke Ɛstɛr, nahe mbeli kehwepete Haman te sheghwə 
kwa ɗe ŋkɛ kampə ka Zhəwif. 

8Ama pa yɛ rafete tsetsenya kala nya ɗe yɛ kezha ka Zhəwif. Rafete mə te sləa 
ɗa, menate mə lamba te le ŋgwedɛba ta ɗa perə. Kwa nza ŋkɛ ghena nya kerafete 
geva te sləa meghe ba'a nya dɛkate lamba ta ŋkɛ mbeli te ne, kapesle mbeli 
kabelewəmte ghena shɛ we.» 

9Te vecia shɛnyɛ, te hɛ kwa bakemsə mahekeneghəmbe ta tere kwa maheke nya 
nza sləa ŋkɛ kaSivan hekake ka rafe wəshia meghe mbeli. Pa hɛ rafete pɛtɛa 
wəshi nyi gezete nda Mardoshɛ ke hɛ te nza ta ka Zhəwif, pa hɛ ghweneghe nda 
ke ka Zhəwif, ke ka ŋgwamna ba'a ke ka mene slene nyi jama jama nyi te yɛ sla 
ta hɛɗi nyi gwəmsə ba'a bakemsə mberefaŋeghəmbe, se vare Ɛnde hwa'a pelɛ 
Ɛtiyopi. Nahe palepa shɛhɛ kerafete geva le rafe wəsə ta yayata sla ta hɛɗi ba'a 
le ghena ta yayata hwelefe, tsagha ke ka Zhəwif le rafe wəsə ta nci ba'a le ghena 
ta nci. 

10Te sləa meghe Sɛrsɛs rafete palepa shɛhɛ mbeli, kamenate lamba te le 
ŋgwedɛba ta meghe. Pa mbeli ghweneghe hɛ laka ka zleɗe gədəwə nyi tsehave 
mbeli deke kezha slene ta meghe. 

11Wa nya ghena nya te palepa shɛhɛ nya: «Nahe meghe kepelave nda hweŋkwa 
ketsene ghəa nci ke ka Zhəwif nyi mbe yayata meleme kezha ya mpia nci, kezha 
mpə, ghazle ba'a za sebe te pɛtɛa wəvəsəa ka sewajɛa yayata hwelefe keɗema 

sla ta hɛɗi nyi keɗe kaha nda mpa ke hɛ. Wərə hɛ kampəmte pɛtɛa mia nci, 
ŋwalea nci ba'a kafəhwe wəshia nci. 

12Mbe hɛ kwetɛŋe temene geva ŋkɛ te yayata sla ta hɛɗi meghe Sɛrsɛs mbe hɛ 
meŋe mahekeneghəmbe mbe tere kwa meŋe bakeghəmbe mbe terea Adar. 

13Ma mbe yayata sla ta hɛɗi ne, nda palepa shɛ kanza kala wəsə mahalegə ba'a 
kazlape nda geva ke mbeli pɛtɛ kezha nza ka Zhəwif ɗeke ɗeke kawa dewa te ka 
ghema ta nci te veci nya kesləyi geva.» 

14Pelave nda ma ta meghe ke hweŋkwa ke hɛ ne, cape ka zleɗe gədəwə nyi 
tseheyi mbeli kezha meghe shave kahe kahe le hwɛ kala nya gezeke meghe, 
tagha gɛ, pɛtɛ mbeli zlapete ghena shɛ mbe Səze, meleme nya berete. 

15Pa Mardoshɛ shave ki ghɛ meghe le lekwesa meghe kənəa geva kakwa 
ndereme ndereme mewelaɗe le kwa ghwaba ba'a lekwesa kwa ghwaba 
mewelaɗe le kwa gheme, le derə meghe nya le zlave mze kwa tere tere, zlave 
pawa ba'a zlave kwa ghɛmɛ. Hərəkə meleme ta Səze va lewela zlama. 

16Pa zlama, farefa ba'a zləvə seke nda se ke ka Zhəwif. 

17Mbe yayata sla ta hɛɗi, mbe yayata meleme, te yayata ŋkwa nya ntsehe ghena 
nya gezeke meghe ne, mtiwə ka Zhəwif va zlama ba'a farefa, pa hɛ takɛ yɛ wəshi 
kezeme ba'a menete yɛ gəsəkə. Kwele kwele kweci hwelefefi nyi kezhɛrenji kaka 
Zhəwif va berete nya mene ka Zhəwif te hɛ. 

Ɛstɛr 9 

Ka Zhəwif kawa dewa 

1Nahe kwa meŋe mahekeneghəmbe ta hɛa tere kwa meŋe bakeghəmbe, terea 
Adar kese. Vəa ŋkwa shɛ temene slene mbeli le ghena nya gezeke meghe ba'a 
veyi ghə ka ghema ta ka Zhəwif le hərə ŋkwa. Ama tekeleke wəsə nya kemenete 
geva, pa ka Zhəwif hərəte mbeli nyi ɗema ntsə ta nci. 

2Mbe pɛtɛa sla ta hɛɗia meghe Sɛrsɛs ne, katsene geva ka Zhəwif mbe meleme 
nya nza hɛ ba'a kaha nda mpa hɛ ke mbeli nyi keɗe kamene nda wəsə kwa 
ndiremi ke hɛ. Wəndə shɛ kaghereŋe kwa kema ta nci we, kwa nza ŋkɛ kave nda 
ghazlənə hɛ ke mbeli pɛtɛ. 

3Pɛtɛa mbelia jama jama, nyi te ghəa yɛ sla ta hɛɗi, ka ŋgwamna le mbelia 
ŋgwamna kakemane ka Zhəwif, va ghazlənə va Mardoshɛ. 

4Kwa nza ŋkɛ ŋkwa nya wəba ya va Mardoshɛ ki ghɛ meghe, nahe zləvəa ŋkɛ 
kepesleyi geva mbe sla ta hɛɗi pɛtɛ. Mtsehe yamtsehe kwelea Mardoshɛ. 

5Tagha gɛ, pa ka Zhəwif mpəmte ka ghema ta nci le kafayɛ, pa hɛ zamte sebe te 
hɛ, wəsə nya ɗe hɛ yamene hɛ le mbeli nyi keɗema ntsə ta nci. 



963 

 

 
Ghena ta Shala 

Kapsiki DC Bible 
©2012 Alliance Biblique du Cameroun and Bible Society of Cameroon. 

 

 
 

 

6Deke mbe meleme Səze, meleme nya berete ne, zhili mcɛfe gwəmsə mpəmte ka 
Zhəwif. 

7-10Meŋe mpəmte ŋwalea Haman, wəzege ta Hamedata nya kande ghema ta ka 
Zhəwif hɛ. Wa nyi sləa nci nyi: Parshanedata, Dalfon, Aspata, Porata, Adaliya, 
Aridata, Parmasheta, Arisay, Ariday ba'a Vayɛzata. Ama kese hɛ kafə wəshia nci 
we. 

11Te vecia shɛnyɛ dzawa sleme ŋkɛ va meghe nda ŋkwini mbeli nyi kempə mbe 
Səze, meleme nya berete. 

12Ma ke meghe sha Ɛstɛr, male ta ŋkɛ ɓiyitsa: «Deke mbe Səze, meleme nya 
berete ne, nahe ka Zhəwif kempəmte zhili mcɛfe gwəmsə ba'a ŋwalea Haman 
meŋe. Ŋkwini nyi mpəmte hɛ mbe kweci meleme ta ɗa tsagha gɛ! Wa wəsə nya 
'yɛwe na zhɛkwa kezha mene ŋa 'ya gɛ? Katemene ŋa yayata wəsə nya mene na 
'ya.» 

13Ma ke Ɛstɛr zhɛnete nda: «Ma kenza nde kaɗe meghe ne, pelakɛ ka Zhəwif nyi 
mbe Səze ŋkɛ, kamene hendɛ kala ghena nya kegezete geva pa va ɓeshi ba'a 
hwepete geva ta ŋwalea Haman nyi meŋe nyi mbeli te sheghwə.» 

14Tsagha shɛ meghe gezete kezha mene mbeli. Pa mbeli zlapete ghena shɛ mbe 
Səze, pa mbeli hwehwepate geva ta ŋwalea Haman nyi meŋe te sheghwə. 

15Pa ka Zhəwif tsenete geva mbe Səze te kwa meŋe wəfaɗeghəmbe ta hɛa terea 
Adar ba'a mpəmte zhili gwəmsə mahekene, ama kese hɛ kafə wəshia nci we. 

16Ma kweci ka Zhəwif nyi mbe kweci meleme ne, pa hɛ tsenete geva kezha ya 
mpia nci, pa hɛ zamte ka ghema ta nci kwa nza nde nahe hɛ kempəmte ŋkwa 
kaslibə mberefaŋemsə mcɛfeghəmbe hwa ka jaga ta nci. Kese hɛ kafə wəshia nci 
we. 

17Nya nde menete geva mbe kwa meŋe mahekeghəmbe ta hɛa terea Adar. Mbe 
hɛ kwa meŋe wəfaɗeghəmbe ta ŋkɛ, pa hɛ sərəakɛ mpə ŋkwa, pa hɛ zhɛrete 
kahɛa gəsəkə ba'a kahɛa zlama. 

18Ma ka Zhəwif nyi mbe Səze, nyi kewate dewa mbe hɛ kwa meŋe 
mahekeneghəmbe ba'a kwa meŋe wəfaɗeghəmbe te terea Adar ne, mpi 
yazhɛnakɛ hɛ mbe hɛ kwa meŋe mcɛfeghəmbe, te vecia shɛ menete gəsəkə hɛ le 
zlama. 

19Vatse veyi veci kwa meŋe wəfaɗeghəmbe te terea Adar ka Zhəwif nyi mbe 
meleme nyi jama jama ba'a nyi ɓɛhwɛ ɓɛhwɛ kavecia gəsəkə: kamene gəsəkə hɛ 
le zlama ba'a kaghwene nda wəshi gəmə hɛ ke ghəa nci. 

Ve ta yɛ hɛ kezha mene gəsəkə keva keva 

20Pa Mardoshɛ rafete nda ghena shɛ ke ka Zhəwif te palepa. Pa ghweneghe nda 
ke nyi dekwe le nyi cakeɗa te hɛɗia meghe Sɛrsɛs. 

21Pa gezave nda ke hɛ kamene gəsəkə mbe kwa meŋe wəfaɗeghəmbe le kwa 
meŋe mcɛfeghəmbe ta hɛa terea Adar. Kezha nza ŋkɛ kavəa gəsəkə keva keva. 

22Kwa nza ŋkɛ ne, mbe hɛ nyi kemave nehe geva ka Zhəwif le ka ghema ta nci. 
Mbe terea shɛnyɛ zhɛrenyɛ beze wənəa nci kazlama ba'a nehwene ta nci 
kagəsəkə. Pa hɛ veyi hɛa shɛhɛ kaŋa wəshi kezeme le ŋa zlama ba'a kaghwene 
nda wəshi ganji ke ghəa nci ba'a ke ka titikwəa kɛfi. 

23Wəsə nya rafave nda Mardoshɛ ke ka Zhəwif, ghala mene hɛ tsagha ne, pa hɛ 
zhɛrete kawəsə keshia nci. 

24Pa Mardoshɛ zəzəte nda ke hɛ: Haman, wəzege ta Hamedata, hwelefe ta Agag 
nde ghweze mɛ hwa ka Zhəwif, gheŋkɛ nde zəzəte kezha mpəmte hɛ. Pa ŋkɛ slate 
kwasheghediɗi nya heka nde kaPəwrim: kezha veyi və kezamte hɛ pɛtɛ. 

25Ama pa Ɛstɛr lə sha meghe, pa gezete nda ke mbeli laka rafe palepa: Wəsə kwa 
ndiremi nya zəzəte nda ŋkɛ ke ka Zhəwif nde dzəɓəaghe geva kənəa Haman. Pa 
mbeli hwepete te sheghwə, tsagha ŋwalea ŋkɛ perə. 

26Vatse hekate hɛa shɛ ka Zhəwif kaPəwrim kala sləa Pəwr, geze ta ŋkɛ 
kwasheghediɗi. Pa hɛ vate ghə te palepa nya rafete nda Mardoshɛ ke hɛ, wəshi 
nyi nakɛ hɛ ba'a pɛtɛa wəshi nyi kemenete nda geva ke hɛ. 

27Pa ka Zhəwif veyi ghə te kaghena nya wəba le ɗema ta nci kaŋa nci, kaŋa 
ŋwalea nci, kaŋa ŋwalea ŋwalea nci ba'a kaŋa mbeli nyi ketenza kaka Zhəwif 
pɛtɛ, kezha mene gəsəkə hɛ mbe hɛ nyi bakea shɛhɛ keva keva kala, kala nya 
gezave nda Mardoshɛ ke hɛ. 

28Pa hɛ menete slene le hɛa shɛhɛ ba'a yate megela, kamene keshi keshi, mbe 
hwelefe ta nci pɛtɛ, mbe yayata va, mbe yayata sla ta hɛɗi, mbe yayata meleme, 
yagha ghena ta Pəwrim kaza hwa ka Zhəwif ba'a zəzə ta ŋkɛ kaza mbe hwelefe 
ta nci. 

29Pa Ɛstɛr, wəzha ta Abihayil male ta meghe le Mardoshɛ, nde Zhəwif rafete 
palepa kwa bake kezha keseyi ghena ta Pəwrim le berete pɛtɛ. 

30Pa mbeli ghweneghe nda palepa shɛhɛ ke pɛtɛa ka Zhəwif nyi mbe sla ta hɛɗi 
nyi gwəmsə ba'a bakemsə mberefaŋeghəmbe te hɛɗia Sɛrsɛs. Ghena ta kwelɛŋe 
ba'a ŋa nza dɛŋe dɛŋe ya te hɛ. 

31Kezha keseyi hɛa Pəwrim le yɛ vəa ŋkɛ kala nya gezete Mardoshɛ nde Zhəwif 
hɛ le Ɛstɛr male ta meghe, kala nya veyi ka Zhəwif kezha ghəa nci le yɛ hwelefe 
ta nci, jikə le ghena ta səwəmayɛ le ŋa nehwene. 

32Ghena nya gezeke Ɛstɛr nde keseyi ghena ta Pəwrim, vatse rafeyi mbeli mbe 
palepa nya wəba. 

Ɛstɛr 10 

Kwa keɗaŋe ta ghena 

1Pa meghe Sɛrsɛs zlapete kezha tsehe jaɓeregwale mbeli nyi te hɛɗia ŋkɛ pɛtɛ le 
ɗema ta nci, tsagha shɛ te hɛɗi nyi dzeyi te yɛmə yite. 

2Pɛtɛ ghena ta slene ta meghea ŋkɛ, ŋa kwelea berete ta ŋkɛ le nya ndeke nda 
kwele ŋkɛ ke Mardoshɛ perə kerafeyi geva mbe palepa kala nya: Slene ta ka 
meghe nyi mbe Mɛdi ba'a Pɛrse. 

3Kwa nza ŋkɛ Mardoshɛ, nde Zhəwif ya kande ghate ta wəndə nya kwele 
kadzeyitea meghe Sɛrsɛs. Gheŋkɛ wəndə nya kwele sha ka Zhəwif. Pɛtɛa ka 
menəhɛnyɛ keɗehwe ŋkɛ, va nya nza ŋkɛ kamene slene ba'a kazele kwelɛŋe 
kezha mbelia ŋkɛ. 

Job 

Job 1 

Kwa ghate ta dzeghe ta Job 

1Nahe kwete wəndə nya nza sləa ŋkɛ kaJob kese te hɛɗia Əws. Kawəndə nya 
ganyɛ ba'a nya tiɗiɗi se ŋkɛ. Kahawe ŋkɛ va Shala ba'a kahwɛ va wəsə kwa 
ndiremi. 

2Kayitenyɛa ŋwale tezhili mberefaŋe ba'a ŋwalea kwɛ mahekene se ŋkɛ. 

3Timɛti 7.000, zlegweməa lɛmə 3.000, sla kewəza slibə, ŋemia kwara gwəmsə 
mcɛfe, ka mene slene ba'a ka kwaterashi kwele kwele ka se ve. Kawəndə nya nza 
zləvə te se ŋkɛ hwa pɛtɛa mbeli nyi laka ŋkwa kesame ta veci. 

4Kevə kevə ne, kaheheka ghəa nci ŋwalea Job kezha zeme wəshi kezeme. 
Kaheheka ŋwalea kwɛa yiteyɛa nci hɛ kezha zeme wəshi kezeme ba'a kezha sa 
wəshi kesa le hɛ. 

5Ma kiɗima ta gəsəkə ne, kaheka ŋwalea ŋkɛ Job kase kapɛ hɛ wɛŋe. Ma te hendɛ 
ta ŋkwa ne, kafeɗeghe ŋkɛ mba ŋkwa ba'a kadzeghe melɛ kwa tere tere kezha 
yayata wəndəa nci, ma ke sha ghəa ŋkɛ: «Ya kwete nahe ŋwalea ɗa kemenete 
jaɗafa ba'a keŋelekɛ Shala kwa wənəa nci.» Tsagha mene Job kevə kevə. 

6Ma te kwete hɛ kwa senji ka ghwene ta Shala kadzawa kema ta Shala ne, pa 
Gətəli, nde ghema senyɛ hwa hɛ perə. 

7Ma ke Mahwətə 'yɛwete: «Tema se na wa?» Ma ke Gətəli zhɛnete nda: «'Ya se 
kantəslə hɛɗi lema.» 

8Ma ke Mahwətə shɛ: «Nahe na keneweve nde mene slene ta ɗa Job tse na? 
Wəndə shɛ kala gheŋkɛ te hɛɗi we. Wəndə nya ganyɛ ba'a nya tiɗiɗi ŋkɛ. Kahawe 
ŋkɛ va 'ya ba'a kahwɛ ŋkɛ va wəsə kwa ndiremi.» 

9Ma ke Gətəli zhɛnete nda ke Mahwətə: «Gəmə hawe Job va gha pa sha ŋa ŋa na? 

10Ashɛ gha ŋeyite zli yitea Job, mbeli nyi ki ghɛa ŋkɛ ba'a pɛtɛa wəshi nyi ve 
wəka? Nahe na kewəpikɛ yayata wəsə nya mene ŋkɛ, rayɛ ŋkwa nya te hɛɗi va 
wəshi keseɗa ta ŋkɛ. 

11Ama hake dzeve ta ŋa shɛ na kwaɗakɛ wəshi nyi ve. Ghəpə yite kateŋele ŋa 
ŋkɛ we!» 

12Ma ke Mahwətə sha Gətəli: «Yewə, pɛtɛ wəshi nyi ve mbe dzeve ta ŋa. Ama 
dɛapema dzeve na te geva ta ŋkɛ ma.» Pa Gətəli slənyɛ kwa kema ta Mahwətə. 

Ndiremi nyi keghate te Job 

13Ma te kwete hɛ ne, ntake ŋwale tezhili ba'a ŋwalea kwɛa Job kazeme wəshi 
kezeme ba'a kasa wəshi kesa ki ghɛa wəndə kwelea nci. 

14Pa nde ghwene se sha Job, ma ke shɛ: «Wəza yawəza sla, dzeyi vare wəve 
kwara lɛmə, 

15nda senji ka Arab kamate te hɛ ba'a kafəhwe hɛ, kwa sebe ta ŋkɛ, pa hɛ mpəmte 
ka mene slene ta ŋa. Deke 'ya nde mbele kezha se kageze ŋa.» 

16Ma mba wəndə nyagha kageze ghena ne, hwa'a kwete nde ghwene. Ma ke: 
«Nahe va ketsamte timɛti ba'a mbeli nyi keya hɛ. Pɛtɛ teremte hɛ nde. Deke 'ya 
nde mbele kezha se kageze ŋa.» 

17Ma mba wəndə nyagha kageze ghena ne, hwa'a kwete nde ghwene. Ma ke: 
«Nahe wəvəsəa ka Kaldɛ mahekene kemate te zlegweməa lɛmə ba'a kefəhwe hɛ, 
kwa sebe ta ŋkɛ, pa hɛ mpəmte ka mene slene ta ŋa. Deke 'ya nde mbele kezha 
se kageze ŋa.» 

18Ma mba wəndə nyagha kageze ghena ne, hwa'a kwete nde ghwene. Ma ke: «Ma 
mba ŋwale tezhilia ŋa ba'a ŋwalea kwɛa ŋa kazeme wəshi kezeme ba'a kasa 
wəshi kesa ki ghɛa wəndə kwelea nci ne, 

19hwa'a sefə nya wəba se te ɓerama, ghwəpə nde ŋzlate ghɛ te hɛɗi. Kadzeghəa 
hɛ ŋzlanyɛ nde, mɛke mpənji hɛ. Deke 'ya nde mbele kezha se kageze ŋa.» 

20Pelɛhetɛme Job sate te ŋkwa. Pa ŋkɛ ŋkwahemte lekwesa ta ŋkɛ ba'a ŋsəmte 
ghəa ŋkɛ. Kwa sebe ta ŋkɛ, gwəɗəŋə ŋkɛ ntiŋə ghə mbe hɛɗi. 

21Ma ke: «Mederelaŋe sawa 'ya kwa hwəa meyɛ ɗa, mederelaŋe temte 'ya. 
Mahwətə nde keleke, Mahwətə nde kelehwe. Hana yatsa nda 'ya ke Mahwətə.» 

22Mbe ndiremi nyi pɛtɛ ne, fete shɛ kemenete Job we. Keŋelekɛ Shala ŋkɛ we. 

Job 2 

Kwa bake ta dzeghe ta Job 

1Ma te kwete hɛ, kwa se ka ghwene ta Shala kadzawa kema ta Shala ne, pa Gətəli 
senyɛ hwa hɛ perə. 

2Ma ke Mahwətə 'yɛwete ve: «Tema se na wa?» Ma ke Gətəli zhɛnete nda: «'Ya 
se kantəslə hɛɗi lema.» 

3Ma ke Mahwətə shɛ: «Nahe na keneweve nde mene slene ta ɗa Job tse na? 
Wəndə shɛ kala gheŋkɛ te hɛɗi lema we. Wəndə nya ganyɛ ba'a nya tiɗiɗi ŋkɛ. 
Kahawe ŋkɛ va 'ya ba'a kahwɛ ŋkɛ va wəsə kwa ndiremi. Nda ntsə yantsə geva 
ŋkɛ mbe nza tiɗiɗia ŋkɛ. Gəmə tsəkwəte ɗa na kaza sebe te.» 

4Ama ma ke Gətəli zhɛnete nda ke Mahwətə: «Hweta ta geva te hweta ta geva! 
Ma yayata wəsə nya ve nda wəndə ke wəndə, kezha kemave kwete. Ma pɛtɛa 
wəshi nyi yitea dzeve va wəndə ne, kave nda hɛ ŋkɛ ke mbeli kezha mbele mpia 
ŋkɛ. 

5Ama hake dzeve ta ŋa shɛ na kwaɗakɛ geva ta ŋkɛ, ghəpə yite katebezla ŋa ŋkɛ 
dazhɛ dazhɛ we!» 

6Ma ke Mahwətə sha Gətəli: «Yewə, mbe dzeve ta ŋa ŋkɛ, ama kwaɗema mpia 
ŋkɛ na ma.» 

7Tagha gɛ, cape Gətəli slənyɛ kwa kema ta Mahwətə. Pa ŋkɛ vate kwete 
zereghwe kala damara te Job, ghala slə nde mbe hwə seɗa hwa'a kwa dapana ta 
ghə. 

8Hwa pəsəɗə ntishɛ Job ba'a laŋe ŋkɛ te kələ kezha hele geva ta ŋkɛ. 

9Ma ke male ta ŋkɛ shɛ: «Nda ntsə yantsə geva na kanza mbe nza tiɗiɗi shanda 
na? Megela ma bezlakɛ Shala na shɛ na mte ŋa wəka!» 

10Ama ma ke Job zhɛnete nda: «Kala gezhia male geze ghena na! Ma kayɛ zeɗe 
nza mə kala wəsə nya kese va Shala ne, va wa ɗema mə yɛ ndiremi nya ve ŋkɛ te 
gheɓə wa?» Ma mbe pɛtɛa wəshi nyi ne, kemenete nda fete Job ke Shala laka 
ghena nyi gezete ŋkɛ we. 

Se ta ka mcɛhɛnyɛa Job mahekene 

11Pa kweci ka mcɛhɛnyɛa Job mahekene fate ndiremi nyi kemenete nda geva. 
Ɛlifaz, nde Tɛman, Bildad, nde Shəwha ba'a Sofar, nde Na'ama. Yayata wəndəa 
nci kese te hɛɗia ŋkɛ. Pa hɛ tsahwe kase kanjiŋwe ŋkɛ ba'a kagweɗakwe nda 
wənə. 

12Ma kwa nakɛ ŋkɛ hɛ mba hɛ cakeɗake ne, ndɛare hɛ kaɗepete ŋkɛ. Tagha ne, 
ntake hɛ kapesle ghə le nehwene. Pa hɛ ŋkwahemte lekwesa ta nci ba'a ntake hɛ 
kakərə hɛɗi kənəa ghəa nci. 

13Kwekwelebəhə hɛ ntishɛnji hwa hɛɗi yite kavəghwə ba'a kaviɗi mberefaŋe. 
Wəndə shɛ kenteɗe mɛ, va nya nakɛ wəba ta yaka nya te hɛ we. 

Job 3 

GHENA TA YƐ JOB LE KA MCƐHƐNYƐ 
3–31 

Job kaŋgaɗe ghə va ya ta ŋkɛ 

1Kwa sebe ta ŋkɛ ne, ntake Job kageze ghena ba'a kabezla veci nya ya ŋkɛ te. 

2Wa nya ghena nya gezete ŋkɛ nya: 

3«Awema! Kaɗe 'ya kazanyɛ veci nya ya 'ya te ba'a viɗi nya kegezete: ‹Wəzege 
teza ya kwa hwə› ke. 

4Nza vecia shɛ kavecia ŋkwesle! Mba Shala nya pelɛ ghweme keve ntsə te! Mba 
ŋkwa kenza waŋe te vecia shɛ! 

5Nza nde dibə dibə mbe ŋkwesle, zhiɓəyi geva ləmbə nya ɗɛkeɗɛ kənə keɗema 
menete geva viɗi veci talala veci kwa ghə! 

6Ma viɗia shɛ ne, nza nde dibə dibə, mba nde keɓela geva hwa hɛ nyi mbe va, 
mba nde kedzehwa ɓela ta yɛ tere! 

7Kaganda ne, nza viɗia shɛ kajɛŋa, yagha gaghwe kanza te viɗia shɛ! 

8Bezlakɛ viɗia shɛ mbeli nyi kebezla hɛ, ka ɗepemte feɗeghe mɓɛa. 

9Zanji saseregwa nyi kekiɗi nda ŋkwa! Nza nde leɓakwe va neghe waŋea veci! 
Ɗema nde nakɛ wakaka ta zeweve ta ghweme! 

10Kwa ɗema ŋkɛ kezhiɓəte hwə nya sawa 'ya kwa, pa sərəakɛ ɗa kasa yaka nya 
ɓeshi. 

* 

11Va wa ɗema 'ya kemte ɗa kwa hwə ɗa 'ya tse wa? Va wa ɗema 'ya lɛshe ɗa 
sawama ta ɗa kwa hwə wa? 

12Wa raberə kemaneve ɗa nza kwa seɗa wa? Yitea wa kelete ɗa meyɛ ɗa le ŋ'wa 
ta nta wa? 

13Nza gwezlayɛ tenza 'ya ɓeshi nya kwa kwele ta ɗa, kahɛ hɛ ta ɗa ba'a kazhɛne 
mpia ɗa 

14zlaɓe le ka meghea kɛfi ba'a ka sleke hɛɗi, mbeli nyi keŋate ŋkwa nyi kakwəfi 
nyi, 

15keɗema zlaɓe le mbeli nyi te ghə nyi nza mze kwa tere tere va hɛ, mbeli nyi 
keviɗikɛ ghɛa nci le wəshi nyi le mze kwa tɛawetɛa, 

16keɗema kaɗema 'ya shɛ teghweme, kala ŋwale nyi keya kempə mpə kaɗema 
kenakɛ waŋe. 

17Ma kwa kwele ne, kasa nda yaka ka 'yaghwa mehele ke mbeli we, ma ka dewə 
ŋeli ne, mpi yazhɛne hɛ. 

18Ma kwagha ne, gwezlayɛ nzanji pɛtɛa ka daŋgayɛ, kazhɛne hɛ kafa ŋwələa nde 
ya ŋkwa we. 

19Ghala kwelɛ yɛ ŋwale le mbelia jama we, waɗe nza mava va wəndə nya kesleke 
ŋkɛ. 

20Va wa ndeke nda waŋe ŋkɛ ke mbeli nyi kesa yaka wa? Va wa ndeke nda mpi 
ŋkɛ ke ka yirə yirəa mehele wa? 

21Kaneghe mte hɛ, ama kase ŋkɛ we. Kazele ŋkɛ hɛ za ma ke mcɛlə. 

22Nza katezlama hɛ kwele kwele ba'a katewetse hɛ ketedzawa kwele hɛ. 

23Wəndə nya keɗepema ŋkwa nya lə ŋkɛ te 'ya, nahe Shala keŋzlete kala wəsə 
nya kwa zli. 

24Deke ŋələvə ya kaɗafa kezeme ta ɗa, kala ghwa hwɛ nehwene ta ɗa. 

25Ma wəsə nya ghazlənə 'ya ve ne, gheŋkɛ nde mene ɗa geva. Wəsə nya gezleŋe 
ghə 'ya ve ne, gheŋkɛ nde se ɗa se. 

26Nza gweɗakwe ba'a nza kwelɛŋe shɛ va 'ya we. Zhɛne mpi va 'ya we: ketaze 
taze mehele ta ɗa.» 

Job 4 

Ghena ta Ɛlifaz: Zlama ya va wəndə nya 'yɛ Shala 

1Tagha gɛ, laŋe Ɛlifaz, nde Tɛman te ghena, ma ke sha Job: 

2Kaɗe 'ya kageze ŋa ghena we, kwele kwele yirə ŋa na. Ama kashɛ 'ya nza ɗa divə 
we. 

3Gha ne, kwele kwele ncɛte nda ntsehwele na ke mbeli, nahe na keɗepe mtsehe 
nda berete ke ka dewə ŋeli, 

4kakese mbeli nyi keseraɗe ghena ta ŋa sate te ŋkwa, kaslete mbeli nyi kese 
metsehwekwe na. 

5Ma tsetsenya gɛ ne, ŋa ŋa nya və, keyirə yirə na. Ma kwa me ndiremi te gha ne, 
nahe na kedake ŋa. 

6Gha nya kehawe va Shala gɛ ne, mba na kave nda ghə na? Wərə dzeghwa tiɗiɗia 
ŋa kandeke ŋa mbele tse gɛ na? 

7Zəzəte: nahe na kegha kanakɛ mbeli nyi ɗema fete va hɛ keɗema mbeli nyi tiɗiɗi 
kampə va ndiremi na? 

8Nahe 'ya keneweve megela: ma mbeli nyi kewəzate wəsə kwa ndiremi ba'a nyi 
ketsawete yaka ne, wəsə kwa ndiremi ba'a yaka yamene hɛ se te wəve. 

9Ma kezhɛnete mpi Shala ne, kampə hɛ, ma kehwepe wənəa ŋkɛ ne, rayɛ za sebe 
te hɛ. 

10Kaghwəghwə hɛ kala nivɛrə ba'a kala deghwava, ama pa mpəmte slene kwa 
mɛ va megelɛshia nivɛrə. 

11Kampə yɛ nivɛrə va titikwə wəsə kezeme, kataze geva ŋwalea nci kwetɛ 
kwetɛŋe. 

* 

12Pa 'ya fate ghena nya tewəfərə, pa sleme ta ɗa fate ndəghwə ndəghwə. 

13Heviɗi menete geva ŋkɛ, te shiwə, vəa ŋkwa nya nza mbeli ca'a ca'a yitea hɛ. 

14Pa 'ya dake ɗa, pa ntasle zhɛte ɗa, ntake pɛtɛa geva ta ɗa kabare bare. 

15Pa kwete sefə vɛte geva seyi mɛa kema ta ɗa, pɛtɛ shinti sletenji te geva ta ɗa. 

16Pa kwete wəndə sletenyɛ tagha, keɗepete wəndəa shɛ 'ya we. Kanewe newe 
nza ta wəndəa shɛ ntsə ta ɗa. Tikə tikə ŋkwa, zhɛne ne, pa 'ya fate ghena. Ma ke: 

17«Wərə wəndə ŋelɛ kanzanyɛ tiɗiɗi ma ke Shala na? Wərə ŋkɛ kanzanyɛ wɛŋe 
ma ke nde pate ŋkɛ na? 

18Newema: kagezleŋe ghə Shala va ka ghwene ta ŋkɛ, kazele fete nyi menete ka 
mene slene ta ŋkɛ ŋkɛ. 

19Tsagha ne, tsema ɗema ŋkɛ kagezleŋe ghə va mbeli wa? Kwa nza ŋkɛ ne, le 
rekɛ pate geva hɛ, hɛɗi geva ta nci. Wərə hɛ kampaslɛmte geva kala zhiwə. 

20Wərə sebe kazamte geva te hɛ mbe veci kwetɛŋe. Kaza geva hɛ kaghala ghala, 
kaɗema wəndə kevate mehele te hɛ. 

21Nahe zewe nyi kekeseyi hɛ te ghweme keŋslenji. Katempə hɛ va titikwə 
ntsehwele.» 

Job 5 

1Heka ŋkwa tse ga! Kenza ŋkɛ wəndə ya shɛ katezhɛne ŋa? Nyama yanza na 
kahekakɛ hwa ka ghwene ta Shala wa? 

2Ma gezhi ne, taze ta mehele nde pesle ŋkɛ, wənə nde pesle nde dewə ntsehwele. 

3Kaganda ne, nahe 'ya kenakɛ gezhi nya kehate slərə, Ama ma 'ya bezlakɛ ghɛa 
ŋkɛ taghanyɛ: 

4«Yagha ŋwalea ŋkɛ kakemave kemane, ɗema kwete wəndə kakemane hɛ te 
ghwə! 

5Zehwe wəshi nyi meneke ŋkɛ te wəve mbeli nyi zhɛ nda ma! Fəhwe hɛ hɛ ya hɛ 
nza dzasle kwa hwele! Fəhwe mcɛləa ŋkɛ ka dzeghwama ntsə!» 

6Kwa nza ŋkɛ ne, kashave wəsə kwa ndiremi mbe hɛɗi we, kapese yaka shave 
mbe hɛɗi we. 

7Ama nahe wəndə ŋelɛ keyake geva kezha sa yaka, kala peraslɛaslɛa ta ghwə 
dzeme yitea ghweme. 

* 

8Ma nda gha 'ya ne, katezhɛre nda geva 'ya ke Shala, ke gheŋkɛ ncɛ nda ghena 
nya te 'ya 'ya. 

9Kamene wəshi nyi dzawe dzawe ŋkɛ, wəndə shɛ kafave we. Wəshi meŋele nyi 
mene ŋkɛ ne, wəndə shɛ kaɓelate we. 

10Gheŋkɛ nde me va te hɛɗi lema, nde ghwene yɛmə sawa pelɛ ghweme kaɓasle 
yɛ wəve. 

11Ma mbeli nyi keshifə ghə ne, kaslete hɛ ŋkɛ. Ma mbeli nyi nza nehwene kwa 
ntsə va hɛ ne, kave nda zlama ŋkɛ ke hɛ. 

12Kabeze slene ta ka tseŋwəa kɛfi ŋkɛ, kamenete wəshi nyi zəzəte hɛ hɛ we. 

13Kakese ka ntsehwele ntsehwele ŋkɛ le keleŋa ta tseŋwəa nci, kaketekɛ ŋkwa 
ncɛ ntsehwelea nci nyi mendale mendale we. 

14Kaka ghwələa kɛfi mbelia shɛhɛ talala veci kwa ghə, katsepe tsepe hɛ kala 
wəsə nya hwa ŋkwesle kwa ghə veci. 

15Ama kambele wəndə nya keyirə yirə Shala same kwa mɛa nci, kazləgwə nde 
titikwə ŋkɛ shave mbe pela ta nci nyi berete berete. 

16Tsagha, mbele ya shɛ va ka dewə ŋeli, kaŋzle nda mɛ ŋkɛ ke ka beze ghena 
shɛhɛ. 

17Ma gɛ ne, zlama ya va wəndə nya 'yɛ Shala! Ma na gɛ ne, neghama 'yɛ ta Shala 
nde berete na ma! 

* 

18Shala nde ɗa ŋkwa le zhi, gheŋkɛ nde peɗe, kampa ŋkwa ŋkɛ, dzeve ta ŋkɛ nde 
mbe ŋkwa ɓiyitsa. 

19Wərə na kasahwe yaka kwele kwele, kateya ŋa ŋkɛ shanda, katekwaɗe ŋa 
ndiremi tɛape we. 

20Ma mbe vəa ma ne, kambele ŋa ŋkɛ va mte, ma hwa mpa ne, wəsə shɛ kateɗa 
ŋa we. 

21Pələsə tenza na va ghena tseŋwə, ma kese ndiremi ne, ghazlənəma na ma! 

22Kateŋ'wəshi ndiremi ba'a ma na, ghazlənəma na va wəshi keseɗa nyi hwa 
gamba ma. 

23Katenza yɛ gela dzeyi mbe yɛ wəvea ŋa we, kateɗa ŋa wəshi nyi hwa gamba 
we. 

24Katenza na mbe zeɗe nza ki ghɛa ŋa, ma vəa ŋkwa nya tetɛŋe wəshi keseɗa ta 
ŋa na ne, tserame tenza hɛ. 

25Katenewe na nda mtsehe hwelefe ta ŋa, katepese hwelefefia ŋa kala gwəzə 
kwamte. 

26Katenza berete mbe gha pa te mte ta ŋa, kala ghwɛpɛa megi nya mba yitea 
ghweme hefeghwe. 

27Wa nya wəsə nya zəzəve ghen'yɛ se vəashi nya: tsagha shɛ ŋkɛ. Fave wəsəa 
shɛ shɛ na menete slene le. 

Job 6 

Zhɛne ta Job: Ŋgaɗe ghə ta ŋkɛ va ka mcɛhɛnyɛ 

1Tagha gɛ, ma ke Job zhɛnete: 

2«Amaga! Kaɗe 'ya kadzeghete yaka ta ɗa mbeli, kaveyi ndiremi nya te 'ya mbeli 
te kiləwə! 

3Ɗaŋeɗa ma nza ŋkɛ ke ndaleghe nya kwa hələ, vatse geze ghena 'ya taheta 
taheta. 

4Shala nde berete nde n'yiame yɛ have ta ŋkɛ mbe 'ya, dzembe yadzembe geva 
ta ɗa dala ta nci. Mpa yampa 'ya le berete ta Shala nya dzawe. 

5Kanehwene kwara gamba hwa gwəzə nyi menjaɓa na? Kanehwene sla kenza 
zhawa ve na? 

6Kazehwe nɗeli wəndə kaɗema ghwene hwe na? Kafate zeɗe wəndə te kwa 
tɛawetɛa ta slesle nya ketama na? 

7Kaɗe wəshi kezeme shɛhɛ mɛa ɗa we. Wəsə kezeme nya keɗema zeɗehwe ɗa 
yaka nya te 'ya. 

* 

8Kaɗe 'ya kazhɛnete ɗa 'yɛwe ta ɗa kwete wəndə, pa Shala ndeke ɗa wəsə nya 
neghe 'ya. 

9Ganyɛ ma mberɛɗɛmte ɗa Shala, kafete dzeve ta ŋkɛ ŋkɛ kezha pesle ɗa! 

10Katekemave berete 'ya ɓɛhwɛ, katewetse 'ya va zlama mbe yaka nya dzawea 
shɛ: katezaghə ghena nyi gezete Shala nya kaganda 'ya we. 

11Ama mba berete keneghe va 'ya we: wa yaketekɛ ɗa nza teghweme le tse wa? 
Mba zəzə ta mbele va 'ya we. 

12Berete ta ɗa nza kala pelɛ na? Geva ta ɗa nza kala mze kwa ghwə ghwə na? 

13Wəsə nya kenza kakemanakɛ ɗa shɛ mbe 'ya we, berete kembele shɛ va 'ya ya 
ɓɛhwɛ we. 

* 

14Hweŋkwa ya va wəndə nya keyirə yirə kazhɛ heli nde ghedəkwəa ŋkɛ yite, ya 
gheŋkɛ ɗema mba kahawe va Shala nde berete. 

15Nahe ka mcɛhɛ ɗa kepamte ɗa kala hələ, kala kwete hwa hələ nyi ɗema yɛmə 
kwa. 

16Ma hevɛa ne, viɗi hɛ va yɛmə, vəa ŋkwa nya rɛɗɛnji kwacakelɛ. 

17Ama hecimə ne, hase hase hɛ. Ma kwa se hwələ ne, mba yɛmə kwa hɛ we. 

18Mba ka zhɛre dzeve kakele hweŋkwa nya dzate mɛa hɛ we, kadzete ɓerama 
negha ghə hɛ kampə. 

19Nda newe yanewe hɛ ka zhɛre dzeve nyi mbe Tɛma le ntsə, nda ghə yagwəfə 
ka dzeghwa nyi mbe Saba le hɛ. 

20Ama hawe ya te hɛ va nya vate zəzə hɛ te yɛmə: ma kwa ntsehe hɛ ne, kwetɛ 
kwetɛŋe nzanji mehele ta nci. 

21Wa nya tsetse nza ta ŋayɛ sha mcɛ ŋayɛ. Ma kwa nakɛ ndiremi yɛ ne, benake 
yɛ ghazlənə ŋayɛ. 

22Nahe 'ya ke'yɛwakɛ kwete wəsə va gheyɛ na? Nahe 'ya kegeze ŋayɛ kave ɗa 
bela ta wəshia ŋayɛ 

23kezha mbele ɗa shave mbe dzeve ta nde jaga ta ɗa ba'a kezha mbeɗe ɗa shave 
mbe dzeve ta nde ghwərə ghwərəa ntsə na? 

24Megela ma gezete ɗa yɛ tiɗiɗi, katenza 'ya divə, ncɛte ɗa mə tema tema menete 
fete 'ya. 

25Kazhɛ ŋkwa ghena nyi kaganda na? Ama wa yaɗe ghena nyi geze nyi yɛ kageze 
wa? 

26Te ghena nyi gezete 'ya geze ghena yɛ na? Ghena kwada ghena ta wəndə nya 
keyirə yirə. 

27Gheyɛ ɗe kakele mezhɛte le sla kwasheghediɗi, gheyɛ ɗe kapamte mcɛ ŋayɛ! 

28Tsetsenya ne, neweve mə kema ta ɗa: tseŋwə yasla 'ya kwa kema ta ŋayɛ na? 

29Newe ɗa mə: slama tseŋwə yɛ ma! Newe ɗa mə, tiɗiɗi nza ta ɗa. 

30Tseŋwə ya te ghɛni va 'ya na? Keɗepe ndiremi 'ya we, pe yɛ sha ŋa ŋayɛ na?» 

Job 7 

Zhɛne ta Job nya kezele: Ŋgaɗe ghə ta ŋkɛ va Shala 

1Ma ke Job zhɛkwa: Kaganda ne, dzawe nza ta mbeli te hɛɗi. Yipə yipə nza ta nci 
le nde mene slene cɛdɛ. 

2Kala mava nya kemawe nza yitea shenaŋkwe keɗema kala nde mene slene nya 
keneghe zhɛmea ŋkɛ hɛ. 

3Tsagha nza ta ɗa: Tere kwele kwele menete slene gəmə 'ya. Deke yaka yasa 'ya 
mbe yayata viɗi. 

4Ɓelahema ta ɗa: «Hweŋkwa tekiɗi ŋkwa wa?», 'ya sha geze. Kebiyanyɛ viɗi sha 
'ya, nda geva yazhɛre 'ya te gezle pa va masheke. 

5Bətə geva ta ɗa mbe menciɗi ba'a mbe rekɛ. Kaperawe geva ta ɗa ba'a kandətsə 
zhi nyi te 'ya. 

6Kahe kahe kiɗinyɛ nza ta ɗa kala wəsə ketsa ta zlave, tereke tenza ŋkɛ vəa ŋkwa 
nya nahe pawa. 

7Zəzəte ɗa Shala: kala zhɛne ta mpi nza ta mpia ɗa. Katezhɛne ntsə ta ɗa kanakɛ 
zeɗe nza we. 

8Ma gha nya kenewe ɗa nya ne, katezhɛne na kanakɛ ɗa we. Katezele ɗa ntsə ta 
ŋa, mba tenza 'ya tagha we. 

9Ma wəndə nya kedzawa ghɛa mbelia kwahɛɗi ne, yipə ŋkɛ le ləmbə nya 
ketazenyɛ ba'a nya kedzeghwanyɛ. 

10Mba ŋkɛ kazhɛneke geva kase kadzeki ghɛa ŋkɛ we, mba mbelia ŋkɛ 
kateɗepete ŋkɛ we. 

11Vatse ɗema 'ya kaŋzlete mɛa ɗa. Keshilə shilə ŋwələa ɗa, ama nda ghena 
yageze 'ya. Keyirə yirə mehele ta ɗa, vatse teŋgaɗe ghə 'ya. 

12Wa raberə ya ɗa na kala nya wa? ‘Ya nza kandərə nya wəba keɗema kamɓɛa 
nya kwa ndərə na? 

13Ma keɓelahe 'ya ne, ma 'ya sha zəzə: Ya kwete katezhɛne ɗa mpi ŋkwa nya te 
gezle, kategweɗakwe yaka ta ɗa viɗi. 

14Ama kave ɗa ghazlənə na le yɛ shiwə, kadake ɗa na laka wəshi nyi ncɛ ɗa na. 

15Megela ma ncɛhakeve ɗa na yitea ŋwələ! Jara ma mte 'ya ke sa yaka nya kala 
nya! 

16Wərə ɗa, katenza 'ya kandimə ndimə te ghweme we. Kala wa mpia ɗa wa, 
sərəakɛ ɗa divə gi ga! 

* 

17Kwete wəsə nya zlahe wəndə ŋelɛ nda ve zəzə na te na? Tewəmbəreke wa 
ndeke nda mehele ta ŋa na wa? 

18Kala kiɗi ta ŋkwa newe wəshi nyi mene ŋkɛ na na? Va wa dzeghe ŋkɛ na kevə 
kevə wa? 

19Hweŋkwa tefɛa na yitea newe ɗa wa? Te nyama və tesərə ɗa na kanda 
ndɛghwɛɗɛ wa? 

20Ma nda 'ya menete ŋa jaɗafa ne, wa yabezemte ŋa 'ya wa nde newe mbeli? Wa 
raberə veyi ɗa na kawəsə kehe ta ŋa wa? Kawəsə nya ɗaŋeɗa 'ya sha gha na? 

21Va wa ɗema na kazereghe fete ta ɗa, kakele beze ghena ta ɗa seyi te wənə wa? 
Kwa nza ŋkɛ tsetsenya ne, 'ya katemte. Ma vəa ŋkwa nya tezele ɗa na ne, katenza 
'ya shɛ we. 

Job 8 

Ghena ta Bildad: Kaɗa ka beze ghena Shala 

1Laŋe Bildad, nde Shəwha te ghena, ma ke sha Job: 

2«Pa te nyama və tegeze ghena nyi kala nyi na wa? Hweŋkwa tesərə ŋwafe ghena 
ghweleme nyi na wa? 

3Kazhɛre wəsə nya tiɗiɗi Shala na? Kazhɛre kaganda Shala nde berete katseŋwə 
na? 

4Nahe ŋwalea ŋa kemenete nda fete, nahe ŋkɛ keŋkikɛ nda zhɛme ta jaɗafa ta 
nci ke hɛ. 

5Ama gha kenza na kazele Shala, kenza na kampi nda dzeve ke Nde berete, 

6kenza na kande mene wəshi nyi tiɗiɗi ba'a nyi le hweŋkwa ta ŋkɛ ne, katedera 
ŋkɛ yitea newe ghweme te gha we, katezhɛne ŋa ŋkɛ kadzete ŋkwa ŋa. 

7Ma nza ta ŋa nya vəashi ne, kawəsə nya ɓɛhwɛ tenza ŋkɛ yitea nya te kwete hɛ. 

* 

8'Yɛwakɛ ghena va mbeli nyi vəashi, veyite sleme yitea ɗepe nza ta ka shihɛnyɛ 
hɛ. 

9Mbeli nyi keya mbeɗa mə, wəsə shɛ keɗepe mə we. Kala dzeghwa ta shenaŋkwe 
nza ta ɓəmə te hɛɗi. 

10Ama ghenci ne, wərə hɛ kateke ŋa wəshi ba'a kageze ŋa ghena, mbe ɗepe nza 
ta nci ne, wərə hɛ kaɗepe nta kelɛ kwa ghena: 

11Kakele mahawa pelɛ wəmbə we, kapese ghwəvərə kaɗema te ŋkwa yɛmə we. 

12Keɗema yɛmə shɛ ne, mpelɛa ma ghwele ŋkɛ ke kweci gwəzə, nya mene ghwə 
ŋkɛ ba'a kanakama mbeli kaslahwe.» 

* 

13Tsetse nza ta mbeli nyi kezaghə Shala. Kala nya za sebe te mbele ta ka 'yaghwa 
mehele. 

14Nahe sebe kezanyɛ te zəzə ta nci, kala zamba nza ta nci gwezlayɛ. 

15Ma kadzate tambetamba te zamba nci ne, kanaɗe nde, ma kandɛaŋe geva hɛ te 
ne, kaŋsle nde. 

16Kala wəfe nya nza ŋ'wa viɗi mbe te veci hɛ, kapesle yɛ dzeve ta ŋkɛ nde dzeyi 
kənəa ntsa. 

17Kaha yɛ slərəa ŋkɛ nde dzawa hwa pelɛ, kaha geva dzawa kwelɛ perawe ta 
gela. 

18Ama kenteɗemte geva nde te ŋkwa nya se nde ne, kategeze ŋkwa shɛ kaɗema 
ŋkɛ kegha kanakɛ ŋkɛ. 

19Tsetse kiɗi zeɗe nza ta mbeli nyi kezaghə Shala! Ma te ŋkwa nci ne, kapese 
kweci mbeli. 

20Kaɓelama wəndə nya tiɗiɗi Shala we, kakemane mbeli nyi kemene wəsə kwa 
ndiremi ŋkɛ we. 

21Kateve ŋa ŋ'wəshi te mɛ, kateve gaghwe ŋkɛ kwa mɛa ŋa. 

22Ama shewə tenza ka jaga ta ŋa va hawe, katenza ghɛ va ka 'yaghwa mehele we. 

Job 9 

Zhɛne ta Job: Kaghəpə wəndə ŋelɛ le Shala na? 

1Ma ke Job zhɛnete: 

2«Kaganda ne, nahe 'ya keɗepe tsagha ŋkɛ. Tsema nza wəndə ŋelɛ kanzanyɛ 
tiɗiɗi sha Shala wa? 

3Ma keɗe wəndə kaghəpə le, mbe ghena slibə ne, kazhɛne ŋkɛ ya kwetɛŋe we! 

4Kwele kwele ntsehwele ba'a berete ve. Wa nde nza kazhɛnete nda ghə kaɗema 
kekemave pamə hwa tsə wa? 

5Taghanyɛ ne, kakelemte yɛ ghweme ŋkɛ, kaŋzla hɛ ŋkɛ mbe hwepe wənəa ŋkɛ. 

6Kagaŋkəɗə hɛɗi ŋkɛ te shihəa ŋkɛ, kagagəzə selə nyi yite ŋkɛ. 

7Wərə ŋkɛ kafɛake veci kesame kwa ghɛ, wərə ŋkɛ kafɛake yɛ saseregwa keɓele. 

8Gheŋkɛ kwetɛŋenyɛ nde pelake ghweme, kadzeghwa ŋkɛ te yɛ gaŋkeɓe ta 
ndərə. 

9Gheŋkɛ nde pate yɛ saseregwa: saseregwa kwa kiɗi ŋkwa, ka kese sla, ka danehi 
ba'a saseregwa nyi laka bela kwa zeme. 

10Kamene wəshi nyi jama jama ba'a nyi dzawe dzawe ŋkɛ, kwele kwele wəshi 
meŋele nyi mene ŋkɛ kaɗema kaɓelate geva. 

11Ma kadzeyi ŋkɛ vare 'ya ne, kanakɛ ŋkɛ 'ya we. Ma kadzeghwanyɛ ŋkɛ ne, 
kaɗepete 'ya we. 

12Wa nde nza kazhɛneke wəsə nya zləgwəhwe ŋkɛ wa? Wa nde nza kageze: ‹Wa 
yamene na wa› ke shɛ wa? 

13Kagweɗakwe hwepe wənəa ŋkɛ Shala we. Yitea seɗa ta ŋkɛ shishi nyi jama 
jama kwa ndərə, yɛ Rahab le mbelia ŋkɛ meɓelahe. 

* 

14Vatse nda ɗema 'ya shɛ zhɛne nda ghena ke Shala, ghena shɛ va 'ya kageze te 
we. 

15Ya kaganda nza va 'ya ne, ghena shɛ kazhɛnete 'ya we, deke zlaɓa heli ya'yɛwe 
'ya va nde meha ghwə te 'ya. 

16Ya gheŋkɛ zhɛnete heka ta ɗa ne, keɗepe 'ya kafa səkwə ta ɗa ŋkɛ we. 

17Gəmə sa ɗa gəli ŋkɛ, kafɛa ŋkɛ yitea ɗa ɗa le zhi gəmə we. 

18Kasərə ɗa ŋkɛ kazhɛne mpi we, ama yaka nya dzawe yasa ɗa ŋkɛ. 

19Ya 'ya geze kawəti le Shala ne, berete ma ŋkɛ ke 'ya. Dzete ŋkwa kemeha ghwə 
'ya tse gɛ na? Wa nde teheka ɗa kase kadzete ghwə wa? 

20Ya kaganda nza va 'ya ne, kateve ɗa fete mɛa ɗa. Ya fete ɗema va 'ya ne, kande 
fete teve ɗa nde. 

21Wəndə nya ɗema fete ve 'ya na? Kaɗepete 'ya le ghəa ɗa we. Wərə ɗa nza 
teghweme! 

22Ma sha 'ya ne, kanya kwetɛŋe nde mene fete le nde menema fete. Vatse gɛ, ma 
'ya gezete: katepesle wəndə nya ɗema fete ve keɗema nya kemenete fete Shala. 

23Ma vəkə kese ndiremi kampəmte mbeli nyi ɗema fete va hɛ ne, kaŋ'wəshi yaka 
nya kənəa mbelia shɛhɛ Shala. 

24Ma kedzembe dzeve ta nde 'yaghwa mehele hɛɗi ne, kadəpə ntsə ta ka meha 
ghwə Shala. Ma keɗema gheŋkɛ nde mene tsagha ne, wa wəndəa shɛ wa? 

* 

25Kahe kahe ma hwɛ hɛa ɗa ke nde dzeghe wampelɛa wampelɛa, nahe hɛ 
kehwɛnji kaɗema 'ya kenakɛ zeɗe nza. 

26Kahe kahe hwɛ hɛ kala kwambelə ghwəvərə, kala zele nya keme kənəa wəsə 
kezeme ta ŋkɛ. 

27Ma kegeze 'ya nda ke ghəa ɗa: ‹Zamte ghə yitea ndiremia ŋa, nza fare fare ba'a 
hwepete ghə›, 'ya ne, 

28keyirə yirə 'ya va pɛtɛa yaka nyi te 'ya. Nahe 'ya keɗepe kaɗema na kateve ɗa 
kawəndə nya ɗema fete ve. 

29Ma sha gha ne, nda 'ya kanza kande fete! Wa raberə leɓe ghəa ɗa 'ya gəmə gɛ? 

30Ya 'ya pɛmte ghəa ɗa le sempere, ya 'ya pɛmte dzeve ta ɗa le zlɛampəli ne, 

31mbe kəsə teləɗə ɗa na, pa le yɛ lekwesa ta ɗa kateɗema ɗa. 

32Kwa nza ŋkɛ ne, wəndə ŋelɛ Shala kala 'ya we, kashɛ 'ya zhɛne nda ghena we, 
kashɛ 'ya dzete ghwə le we. 

33Ma kwelɛ ghen'yɛ ne, nde negha fete shɛ kezha sla fete ta n'yɛ we, 

34nza wərə ŋkɛ kafɛake Shala keɗa ɗa, ma tsagha ne, katezhɛne 'ya kamte va 
ghazlənə we. 

35Nza wərə 'ya kageze nda ghena kaɗema kaghazlənə. Ama kwa ɗema ŋkɛ 
tsagha ne, kwetɛŋe ɗa 'ya. 

Job 10 

Zhɛne ta Job nya kezele: Kezha sa ɗa yaka yake ɗa Shala 

1Zeɗehwe ɗa nza teghweme we, katezhɛne 'ya kafɛa yitea ŋgaɗe ghə we, ‘ya 
katevənəhwe shitə nya kwa hwəa ɗa. 

2Ma tegeze nda 'ya ke Shala: ve ɗa ma fete na ma, ɗepete wəsə nya ŋele ɗa na 
yite. 

3Zeɗehwe ŋa sa ɗa yaka, kele zləvə te wəsə nya menete na ba'a yipə zəzə ta ka 
'yaghwa mehele kadzawa na? 

4Kala ntsə ta wəndə ŋelɛ ntsə ta ŋa na? Kala nya newe ŋkwa wəndə ŋelɛ newe 
ŋkwa na na? 

5Keɓɛhwɛnyɛ hɛa ŋa teghweme kala ŋa n'yɛ na? Kahe kahe kiɗi va ta ŋa kala ŋa 
n'yɛ na? 

6Wa raberə zele fete ta ɗa na ba'a sepa zeweve ta jaɗafa ta ɗa na wa? 

7Ndagwara nahe na keɗepe kaɗema 'ya kande jaɗafa ba'a kawəndə nya keɗema 
kambele va gha. 

8Dzeve ta ŋa ka pate ɗa ba'a ka ŋate ɗa. Ama tsetsenya ne, ghenci kahemɛke ɗa, 
kaɗe na kaza sebe te 'ya. 

9Zəzəte: nahe na keŋate ɗa kala nya ŋa ghene mbeli, gha ɗe kazhɛne ɗa 
kadzembe hɛɗi. 

10Vəashi ne, nahe na kepate ɗa kwa hwəa meyɛ ɗa kala ŋ'wa nya shekeyi mbeli 
kwa kwalekwə kezha mesle. 

11Nahe na kemenate sli ba'a hweta te 'ya, nahe na kembeɗete 'yɛ'yɛa ba'a berete 
mbe 'ya. 

12Kwa sebe ta ŋkɛ, nahe na kendeke ɗa mpi gəmə ba'a nahe na kenewete 
ghweme fate fate te 'ya. 

* 

13Ama nahe na kewəfərəakɛ kwete ghena kwa wənəa ŋa, nahe 'ya keɗepe zəzə 
ta ŋa: 

14gha ɗe kaceha ɗa mbe mene jaɗafa, fete shɛ katekelemte ɗa na te wənə we. 

15Ma kenza nde nde mene fete 'ya ne, ɗa ya te 'ya! Ma kenza nde wəndə nya ɗema 
fete ve ne, kaslete ghə 'ya we. Kala nde ghwəyi ghwəyi 'ya va hawe ba'a va yaka 
nya te 'ya. 

16Ma kesletete ghə 'ya ne, kakeka ɗa na kala nivɛrə kakeka wəsə. Nda berete ta 
ŋa ya ɗaŋe ɗaŋe kənəa 'ya. 

17Nda mpa yaha na kevə kevə, mtsehe yamtsehe hwepe wənəa ŋa na kənəa 'ya, 
kewəvəsə kewəvəsə se ka sewajɛa ŋa kampa le 'ya. 

18Wa raberə kelakawa ɗa na kwa hwəa meyɛ ɗa wa? Ma ya nahe 'ya kemte ɗa 
ne, nza ntsə shɛ katenakɛ ɗa we. 

19Nza kala wəsə nya kesema shɛ 'ya, nza kata kata dzawa kwele ɗa 'ya. 

20Tsetsenya ne, ɓɛhwɛ tene hɛa ɗa teghweme. Pelakɛ ɗa kazhɛne mpi kezha 
nakɛ zlama 'ya ɓɛhwɛ. 

21Takwa takwa 'ya katedzete ŋkwa nya ɗema mbeli kazhɛne geva kase te, te 
hɛɗia ŋkwesle ba'a zhikwətəkwə ta ŋkwa, 

22te hɛɗi nya nza ŋkwesle ba'a wəshi mehwaɗe mehwaɗe, nya nza waŋe yipə 
yipə le ŋkwesle ta va.» 

Job 11 

Ghena ta Sofar: Ndeke nda wənəa ŋa ke Shala 

1Laŋe Sofar, nde Na'ama te ghena, ma ke sha Job: 

2«Kanzanji ghena nyi pɛtɛ kaɗema zhɛne shɛ na? Kandeke nda kaganda ɗepe 
geze ghena ke wəndə na? 

3Kaŋzlete nda mɛ ghena ganjia ŋa nyi ke mbeli na? Kaŋ'wəshikɛ mbeli na 
kaɗema hɛ kapəli ŋa hawe na? 

4Ma pa na gezakawa: ‹Kaganda ghena nya geze 'ya, fete shɛ kandeke ɗa Shala 
we.› 

5Yawa, ma ɗe 'ya ne, pa Shala ghwenemte mɛ ba'a gezete ŋa ghena kata kata! 

6Ma ya nahe ŋkɛ kencɛte ŋa zeweve ntsehwele nya za ma ke yayata ɗepe wəsə 
ne, nza kateɗepe na kazaghə kwete bela ta fete ŋa Shala. 

* 

7Wərə na kaɗepete lɛamea nza ta Shala na? Wərə na kafave kwelea Nde berete 
na? 

8Dzemedze ma ntsehwelea ŋkɛ ke ghweme: wa wəsə nya nza na kamenete wa? 
Lɛame ma ŋkɛ ke ghɛa mbelia kwahɛɗi: wa yatenza na kafave mbe wa? 

9Biya ma ŋkɛ ke bezlea hɛɗi, bezle ma ŋkɛ ke ndərə. 

10Ma kekesawa nde jaɗafa Shala kwa daŋgayɛ, ma kehekake ŋkɛ kezha meha 
ghwə te ne, wa nde nza kafɛake ŋkɛ wa? 

11Kwa nza ŋkɛ nahe Shala keɗepe ka sla tseŋwə, kazele ŋkwa nya nza fete ŋkɛ te 
tekwazhizhi we. 

12Kazhɛrenyɛ gezhi kande ntsehwele ntsehwele we, nda kwara gamba 
kazhɛrenyɛ kakwara ghɛ. 

* 

13Ma gha ne, nda na kandeke nda wənəa ŋa ke Shala ba'a kasəkwəte ŋkɛ le dzeve 
yitea ghweme. 

14Ma nda nahe na kemenete wəsə kwa ndiremi ne, zhɛnema na kamene ma, 
sərəma wəsə kwa beze beze na kanza ki ghɛa ŋa ma. 

15Ma tsagha ne, katenza na wiɗi wiɗi le kema yitea ghweme, berete tenza na ba'a 
wəsə shɛ kateve ŋa ghazlənə we. 

16Katezhɛne na kazəzə ndiremi nya kese te gha we, katezaghə na kala yɛmə nya 
kehwɛnyɛ. 

17Wɛŋe ma tenza mpia ŋa ke ɓele ta ŋkwa nya nza veci talala kwa ghə, kateɓele 
viɗi kala waŋe ta ŋkwa masheke. 

18Kategezleŋe ghə na kwa nza ŋkɛ mbele ya shɛ we. Kwa nakɛ na megela nza ta 
ŋa, katehɛ na kwelɛŋe. 

19Ma vəa ŋkwa nya tezhɛne mpi na ne, wəndə shɛ kateghakɛ ŋa we. Ama kwele 
kwele mbeli nyi ketetsahe ŋa. 

20Ma ka 'yaghwa mehele le ŋa nci ne, leɓakwe tenza hɛ va zele kemane. 
Katentsate ŋkwa kewəfərə hɛ we. Ma wəsə nya neghe hɛ ne, gheŋkɛ mte.» 

Job 12 

Zhɛne ta Job: Nde zhɛma heli Shala 

1Tagha gɛ, ma ke Job zhɛnete: 

2«Kaganda ne, nahe yɛ keɗepe pɛtɛa wəshi! Yipə yipə tempə yɛ le ntsehwele! 

3Ma 'ya perə ne, ɗepe wəshi ya va 'ya kala gheyɛ, kenza 'ya gezhi ma ke gheyɛ 
we. Ma ghena nya gezete nya yɛ ne, pɛtɛ mbeli keɗepe. 

4Katsa nda lewela 'ya ke Shala kezha kemave zhɛne, wa nde menete geva wa? 
Kawəsə keŋ'wəshi zhɛre ɗa 'ya sha ka mcɛhɛ ɗa. Ma wəndə nya keyɛ nda fete ke 
Shala, nya kedzeghwa tiɗiɗi ne, gheŋkɛ yaŋ'wəshi mbeli! 

5Ma ke mbeli nyi mbe zeɗe nza sha geze: ‹ɓelama shinti mə mbe ghə va nde dewə 
ŋeli ma!› Ghena nya yageze nda hɛ ke mbeli nyi keteɗe. 

6Kwelɛŋe ka mefətekwə ki ghɛa nci, gwezlayɛ nzanji ka ghweze mɛ hwa Shala. 
Kwete Shala shɛ keɗepe hɛ za ma ke berete ta nci we. 

* 

7Ama 'yɛwe ghena va wəshi keseɗa, kateteke ŋa wəshi hɛ, ‘yɛwe ghena va 'yɛ nyi 
kezlə yitea ghweme, katencɛ ŋa ŋkɛ hɛ. 

8Geze nda ghena ke hɛɗi, kateteke ŋa ghena ŋkɛ, kwele kwele ghena va kelepe 
nyi kwa ndərə kezha ɓela ŋa. 

9Nyama nde ɗepema hwa wəshia shɛhɛ dzeve ta Mahwətə nde menete pɛtɛa 
wəshi wa? 

10Mbe dzeve ta ŋkɛ mpia yayata wəsə nya teghweme ba'a sefə nya mbe yayata 
wəndə ŋelɛ. 

11Ma ke mbeli sha kwete ghena: ‹Ghena yaɗe sleme kafa kala nya fa zeɗe mɛ te 
wəsə kezeme. 

12Va mbeli nyi kentsə ntsə nza ntsehwele, va mbeli nyi kehale hale nza ɗepe 
wəshi.› 

13Ama va Shala nza ntsehwele ba'a berete, gheŋkɛ yanza ɗepe nehe ghena ba'a 
ɗepe wəshi ve. 

* 

14Ma ŋkwa nya ŋzlamte Shala ne, kazhɛne nde kaŋate geva we, ma wəndə nya 
veyi ŋkɛ kwa daŋgayɛ ne, katepelakame geva ŋkɛ we. 

15Ma keghereŋeyi va ŋkɛ ne, ɓɛaŋwela ya shɛ. Ama kepelakɛ va ŋkɛ ne, pɛtɛ beze 
hɛɗi nde. 

16Berete ba'a ɗepe wəshi ya ve, ŋa ŋkɛ wəndə nya keza za ba'a wəndə nya keza 
ŋkwa. 

17Kave nda dzeghwa le seɗa ŋkɛ ke ka sleke hɛɗi ba'a kave nda 'yi'yɛghwə ŋkɛ 
ke ka meha ghwə. 

18Kafə ka meghea kɛfi ŋkɛ sawa te meghe ba'a kazhɛre hɛ ŋkɛ kaka daŋgayɛ. 

19Kave nda dzeghwa le seɗa ŋkɛ ke ka dzeghe Shala ba'a kashifə mbeli nyi 
kesleke ŋkwa ŋkɛ. 

20Kakele ghena ŋkɛ va ka ɗepe geze ghena megela ba'a kazləgwə nehe ghena va 
ka meha mehɛɗi. 

21Kave hawe ŋkɛ te mbeli nyi nza zləvə te ba'a kakiɗi berete ŋkɛ ka ghwərə 
ghwərəa ntsə. 

22Kancɛ wəshi nyi te wəfərə mbe ŋkwesle ŋkɛ darahwe, ba'a kave waŋe ŋkɛ 
kənəa wəsə nya mbe ŋkwesle ta va. 

23Kave nda berete ŋkɛ ke kweci hwelefefi ŋkɛ, zhɛne ne, kampə hɛ ŋkɛ. Kambake 
hɛ ŋkɛ, kwa sebe ta ŋkɛ, kafə hɛ ŋkɛ kadzete kwete ŋkwa. 

24Kakele mehele ŋkɛ va ka sleke hɛɗi ba'a kave nda ndeŋe ŋkɛ ke hɛ te ɓerama 
nya ɗema hweŋkwa. 

25Katsepe tsepe hɛ heviɗi kaɗema waŋe shɛ ba'a kateteɗe hɛ te hɛɗi kala ka 
ghwəyi ghwəyi.» 

Job 13 

Zhɛne ta Job nya kezele: 'Ya kampa yitea ghəa ɗa kwa kema ta Shala 

1Pɛtɛa wəshi nyi ne, nahe 'ya kenakɛ hɛ le ntsə ta ɗa, nahe sleme ta ɗa kefate hɛ 
ba'a nahe 'ya kefave hɛ. 

2Pɛtɛa wəshi nyi ɗepe nyi yɛ ne, nahe 'ya keɗepe hɛ perə, kenza 'ya gezhi ma 'ya 
ke gheyɛ we. 

3Ama 'ya ne, kaɗe 'ya kageze nda ghena ke Shala nde berete, ‘ya kampa le yitea 
ghəa ɗa. 

4Ma gheyɛ ne, ka sla tseŋwə yɛ nahe, ka la ghwɛ nyi keghwete ŋkwa yɛ. 

5Wa nde ndeke ŋayɛ nza divə tse wa? Ma tsagha ne, katenza yɛ kentsehwele 
ntsehwele! 

6Fa mə ŋgaɗe ghə ta ɗa, ve mə sleme yitea ghena nyi geze 'ya. 

7Wərə yɛ kayakɛ ŋkwa yitea Shala le tseŋwə na? Ŋkwa yaya yɛ yite le ghena 
tseŋwə tse na? 

8Kwetere wəmbəa Shala yɛ pe yɛ tse na? Ke Shala mpa nda mpa yɛ pe yɛ tse na? 

9Ma kenewakɛ mehele ta ŋayɛ ŋkɛ ne, megela tenza ŋkɛ sha gheyɛ na? Kaghwete 
Shala mbeli kala nya ghwete wəndə ŋelɛ mbeli na? 

10Ghəpə yite kateŋele ŋayɛ ŋkɛ va nya nza yɛ kaka nta ghala tewəfərə we! 

11Kadake yɛ va kwelea ŋkɛ wəka? Kabare bare yɛ va ghazlənə ve wəka? 

12Ma ghena nyi geze yɛ ne, yipə yipə zləvəa nci le pəsəɗə, yipə yipə mehele ta 
ŋayɛ le ghene nya keɗema ketere. 

13Nza mə divə kwa kema ta ɗa! Ŋa ɗa geze ghena tsetsenya! Katenewe wəsə nya 
ketemene ɗa geva mə. 

14Ɗeke ɗeke 'ya kezha yayata wəsə, ya kezha za mpia ɗa. 

15Wərə Shala kapeslekɛ ɗa, wəsə shɛ ketene va 'ya we. Ama katempa 'ya yitea 
ghəa ɗa kwa kema ta ŋkɛ. 

16Wəsə nya kala nya nde tenza kambele ta ɗa, Kwa nza ŋkɛ ne, nde mbəɗəkwə 
shɛ kayɛ Shala we. 

17Fa mə ghena nya geze 'ya megela, ghwene mə sleme ta ŋayɛ yitea wəshi nyi 
geze 'ya. 

18Wa nya 'ya nya kedzete ghwə, nahe 'ya keɗepe kaɗema fete katenza va 'ya. 

19Wa nde dzete ghwə le 'ya tse gɛ? Ma kenza fete va 'ya ne, kayɛ kanza divə ba'a 
kamte. 

* 

20Shala Yawe, yakɛ ɗa deke va wəshi bake, ma tsagha ne, katewəfərə 'ya va gha 
we. 

21Kelemte dzeve ta ŋa nya ɗaŋeɗa kənəa 'ya ba'a zhɛnema na kadake ɗa ma. 

22Kwa sebe ta ŋkɛ ne, geze ghena nda zhɛne ŋa 'ya, keɗema ne, geze ghena 'ya 
nda zhɛne ɗa na. 

23Ŋkwini fete ba'a jaɗafa nyi menete 'ya wa? Ncɛte ɗa fama ghena ta ɗa ba'a fete 
ta ɗa. 

24Wa raberə zhɛre kema ta ŋa na va 'ya ba'a kele ɗa na kala nde jaga ta ŋa wa? 

25Gha ɗe kakeka sleke nya kele sefə na na? Gha ɗe kakeka shekwəli nya 
keghwele ghwele na? 

26Gha karafe ghena nyi dzawe dzawe te 'ya, gha kave fete ta ɗa nyi se kawəzege 
kwa ghəa ɗa. 

27Kahwepe yɛ seɗa ta ɗa na kwa zewe lɛ, te wəshi nyi mene 'ya ntsə ta ŋa ba'a 
kanewe yɛ ŋkwa seɗa ta ɗa na. 

28Ndagwara kafehwe wəndə ŋelɛ kala sheghwə, keɗema ne, kala lekwesa nya 
zehwe lema. 

Job 14 

Kwa keɗaŋe ta zhɛne ta Job: Ndiremia nza ta wəndə ŋelɛ 

1Deke wəzege nya yake male wəndə ŋelɛ. Ɓɛhwɛ temə ŋkɛ te hɛɗi ba'a kwele 
kwele sa yaka ŋkɛ. 

2Kala ghwə ta wəfe ne, kapele ŋkɛ, kwa sebe ta ŋkɛ, katiwɛɗi ŋkɛ. Kahwɛ ŋkɛ 
kala shenaŋkwe nya keɗema katemə. 

3Gheŋkɛ yavate ntsə na te na Shala yawe! ‘Ya yakele na kadzete ghwə kala nya 
na? 

4Wa nde nza kakelakave wəsə nya wɛŋe shave mbe wəsə nya wale wale wa? 
Wəndə shɛ we. 

5Nahe na kedzeghete ghala ta hɛa wəndə ŋelɛ, nahe na keɓelate nza terea ŋkɛ, 
kazlakemte hɛ ŋkɛ we. 

6Newema ŋkɛ na ma, sərəakɛ ŋkɛ divə, kezha kiɗimte nza ta ŋkɛ ŋkɛ kwelɛŋe, 
kala nde mene slene nya kekiɗi vəghwəa ŋkɛ. 

7Zəzə ta ɗəkwə ya shɛ va wəfe: Ma kempəmte ŋkɛ mbeli ne, wərə ŋkɛ kazhɛne 
kaɗəkwə, kaɗema ŋkɛ pesle dzeve we. 

8Ya yɛ slərəa ŋkɛ halenji mbe hɛɗi, ya dəŋwəa ŋkɛ nza kala kwa kemte mte mbe 
hɛɗi ne, 

9wərə ŋkɛ kaɗəkwə kendɛamakɛ yɛmə ŋkɛ, wərə ŋkɛ kahate dzeve kala 
mɛgwɛɓɛa ta wəfe. 

10Ama kemte wəndə ŋelɛ ne, rayɛ sebe te. Kawa zhɛre ŋkɛ shavema ta sefə hwe 
wa? 

11Ya kwete katekiɗi yɛmə kwa ndərə, katehasenji yɛ hələ kaɗema yɛmə kwa hɛ 
ne, 

12katesame mbeli nyi kempə mpə kwa kwele we. Katefeɗeghe hɛ yitea hɛ ta nci 
kaɗema ghweme keza we. 

13Kaɗe 'ya kawəfərəakɛ ɗa na kwa hɛɗi, kawəfərəakɛ ɗa na pa te vecia kiɗi ta 
hwepe wənəa ŋa. Tagha tegeze ɗa na te nyama və teɗe na kazəzə ɗa. 

14Ama wəndə nya kemte ne, kazhɛne ŋkɛ kanza teghweme na? Ma kenza nde 
tsagha ŋkɛ ne, katenza ghəa ɗa gwəfə mbe vəa slene ta ɗa, pa te və nya tese kweci 
mbeli kadzete ŋkwa ɗa. 

15Kateheka ɗa na, katezhɛne ŋa 'ya, kateɗe na kanewe ɗa, 'ya nya pate na! 

16Tsetsenya ne, kaɓela yɛ ŋkwa seɗa ta ɗa na. Ama katezhɛne na kanewe jaɗafa 
ta ɗa we. 

17Katehwepe fama ghena ta ɗa na kwa slibə, katekelemte yɛ fete ta ɗa na te 
wənə. 

18Ndagwara kaŋzla ba'a kadase yɛ ghweme, kambembeɗe ŋkwa yɛ gela. 

19Wərə yɛmə kanjiɗimte pelɛ, wərə kafəmte hɛɗi. Tsagha shɛ za sebe na te wəsə 
nya vate ghə wəndə ŋelɛ te. 

20Kanegha ŋkɛ na te hɛɗi ba'a kaslə ŋkɛ. Kabeze kema ta ŋkɛ na ba'a kaŋka ŋkɛ 
na. 

21Ma kevate geva zləvə te ŋwalea ŋkɛ ne, kaɗepete ŋkɛ we. Ma kekelemte geva 
zləvə te hɛ ne, kafate ŋkɛ we. 

22Deke geva ta ŋkɛ nde sa yaka, deke gheŋkɛ nde ŋələvə nya ndiremi nya te. 

Job 15 

Ghena ta Ɛlifaz: Kambele nde 'yaghwa mehele we 

1Tagha ne, laŋe Ɛlifaz, nde Tɛman te ghena, ma ke sha Job: 

2«Kazhɛne ghena nde ntsehwele ntsehwele le ghena kwada na? Kazhɛne ghena 
ŋkɛ nyi ghena ghweleme na? 

3Ma ghena nyi geze nyi na ne, deme te we, ma caŋa nyi tseha nyi na ne, kaketekɛ 
ŋkwa we. 

4Ɓiyitsa ne, kabeze hawe ta ŋa va Shala na, kaza shihə yɛ ta ŋa na kwa kema ta 
Shala. 

5Nza ta ŋa kande jaɗafa nde ve ŋa geze ghena nyi, ghena kwada ghena nyi geze 
na. 

6Mɛa ŋa nde keseve ŋa le fete, ama 'ya we. Pɛtɛa ghena nyi geze na kakese ŋa le 
fete. 

7Adam nya keghate kaya na na? Mpelɛa ma yake geva na ke yɛ ghweme na? 

8Nahe na keɗepe wəshi nyi tewəfərə va Shala na? Deke gha kwetɛŋe ŋa yanza 
ntsehwele ve na? 

9Wa yaɗepe na, kaɗepema ghen'yɛ wa? Wa yafate na, kafatema ghen'yɛ wa? 

10Wəndə nya kentsə ntsə ya hwa ghen'yɛ, wəndə nya nza va ta ŋkɛ kwele ma ke 
ŋa yiteyɛ ŋa. 

11Dewə ŋa gweɗakwe ta Shala ba'a ghena ganji nyi geze ŋa nyi ghen'yɛ na? 

12Tewəmbəreke wa hwepete wənə na wa? Wa raberə ghwərəzlə n'yɛ na wa? 

13Wa raberə hwepe nda wənə na ke Shala wa? Kezha wa geze ghena nyi kala nyi 
mɛa ŋa wa? 

14Wa ŋkɛ wəndə ŋelɛ nda ve ghəa ŋkɛ ŋkɛ kawəndə nya wɛŋe wa? Kanzanyɛ 
wəzege nya kesawa kwa hwəa male tiɗiɗi na? 

15Ya va ka ghwene ta ŋkɛ ne, kagezleŋema ghə Shala we, ma sha Shala ne, kenza 
ŋkwa pelɛ ghweme kaŋkwa nya wɛŋe we. 

16Tsema tenza nde kaŋa wəndə ŋelɛ nya ɗema zləvə te, nya kebeze beze ba'a nya 
kemene fete kala sa yɛmə wa? 

17'Ya kateteke ŋa wəsə, fa ŋa ɗa, ‘ya kateɓela ŋa wəsə nya nakɛ 'ya. 

18'Ya kateteke ŋa ghena nyi kese va ka ntsehwele ntsehwele. Dazhɛ dazhɛ geze 
ghena nyi fate hɛ va ka shihɛnyɛ hɛ hɛ. 

19Deke ke ghenci ndeke nda hɛɗi Shala vəa ŋkwa nya nakama kwete hwelefe 
kadzehwa hɛ. 

20Yaka yasa nde 'yaghwa mehele mbe nza ta ŋkɛ teghweme, nahe va ta nde 
ghwərə ghwərəa ntsə keɓelate geva. 

21Katsa geva lewela nyi ghazlənə mbeli ve kwa sleme ta ŋkɛ. Zhibədikə nde 
mefətekwə kənə te tepe ta kwelɛŋe. 

22Ma zəzə ŋkɛ ne, kateshave ŋkɛ mbe ŋkwesle we, nahe ŋkɛ keɗepe kawəmbə 
ŋkɛ mte nya ndiremi, 

23nahe ŋkɛ keveyi geva kawəsə kezeme ta zleŋa. Nahe ŋkɛ keɗepe vecia ŋkwesle 
nde neghe ŋkɛ. 

24Yaka ba'a taze ta mehele ka ve nda ghazlənə, kateme hɛ te kala meghe nya ɗeke 
ɗeke yitea mpa. 

25Kwa nza ŋkɛ nahe ŋkɛ kekafete dzeve yitea Shala, nahe ŋkɛ kese kampa le Nde 
berete. 

26Nahe ŋkɛ kese kahwɛ kase sha Shala le ghə teŋa, kwa wəmbəa geləa ŋkɛ nya 
ɓəsəɓə. 

27Keshɛnɛanyɛ se kema kwa ghə ve, kedekenyɛ ba'a ɗehwe ɗehwe se geva ta 
ŋkɛ. 

28Nahe ŋkɛ kese kanza mbe meleme nyi kebeze beze, ki ghɛ nyi ɗema mbeli 
dzeyi ki ba'a ki nyi takwa takwa kaŋzla. 

29Ama kazhɛne ŋkɛ kakemave mcɛlə we, keɗema ne, katetemə wəshia nci we. 
Katedzemte zləvəa ŋkɛ te hɛɗi we. 

30Katembele ŋkɛ va ŋkwesle we, kala wəfe nya ghamemte yɛ dzeve ta ŋkɛ ghwə 
tenza ŋkɛ, katefə ŋkɛ sefə nya vɛke Shala kalə cakeɗake. 

31Vema zəzə ŋkɛ te mene mbəɗəkwə, va nya teza ŋkɛ ma, kwa nza ŋkɛ ne, 
mbəɗəkwə nde tenza kazhɛme ta ŋkɛ. 

32Katemene geva wəsəa shɛ nda temte ŋkɛ, katezhɛne yɛ dzeve ta ŋkɛ kaɗəkwə 
we. 

33Katenza ŋkɛ kala rɛzɛŋe nya kebetemte ya ta ŋkɛ, kala bekele nya kebetemte 
ghwə ta ŋkɛ. 

34Kaganda ne, ndaŋe nza ka ndiremia mehele te hwelefe. Katetere ghɛa nci nyi 
viɗi va wəshi mbəɗəkwə ghwə. 

35Ndiremi yaya wəndə nya kezəzə wəsə kwa ndiremi. Wəsə nya zəzə ŋkɛ kwa 
wənəa ŋkɛ nde teghwete ŋkɛ.» 

Job 16 

Zhɛne ta Job: Nde negha fete ya va 'ya pelɛ ghweme 

1Tagha ne, ma ke Job zhɛnete: 

2«Nahe 'ya kefate ghena nyi kala nyi kwele kwele. Wəsə shɛ kaketekɛ gheyɛ, 
gheyɛ ka gweɗakwe ɗa wənə nyi. 

3Hweŋkwa tetereke ghena kwada nyi wa? Wa nde tsəkwə ŋa kazhɛne ghena kala 
nya wa? 

4Ma ya te ŋkwa ŋayɛ 'ya ba'a te ŋa ɗa yɛ ne, nza wərə 'ya kageze ghena kala 
gheyɛ. Katempa 'ya le gheyɛ le ghena ganji, kategagəzə ghə 'ya kaŋ'wəshi ŋayɛ. 

5Katemtsehe ŋayɛ berete 'ya le ghena ta ɗa, katefɛa 'ya yitea gweɗakwe ŋayɛ 
wənə le ghena we. 

6Ma kenza 'ya kageze ghena ne, kagweɗakwe yaka ta ɗa we, ma kenza ɗa 'ya divə 
ne, kakiɗi nde we. 

7Ama tsetsenya ne, nahe Shala kedenemte ɗa, nahe ŋkɛ kezamte sebe te mbeli 
nyi dzeyi yitea 'ya. 

8Gerese nyi betate na te 'ya ya kaka ve ɗa fete, pahe ta ɗa nde va ɗa fete ba'a nde 
ve ɗa kande jaɗafa. 

9Kaslekwe ɗa Shala mbe hwepe ta wənəa ŋkɛ, kanca slene ŋkɛ kwa sebe ta ɗa. 
Kaghwərəzlə ɗa ŋkɛ, gheŋkɛ nya kande ghema ta ɗa. 

10Kaghwene mɛ mbeli kezha ŋwafe ɗa ghena, kampa ɗa hɛ le balema ba'a kaŋele 
ɗa hɛ, katsene geva hɛ yitea 'ya. 

11Nahe Shala kendeke nda ɗa ke ka mefətekwəa ŋwale, nahe ŋkɛ keveyi ɗa mbe 
dzeve ta ka ndiremia mehele. 

12Gwezlayɛ se nza ta ɗa, ama pa Shala se katsəkwəte ɗa, pa keseve ɗa yitea ghə 
kezha ɓele welɛ te 'ya ba'a pa veyi ɗa kawəsə keɗeke le yɛ have ta ŋkɛ. 

13Kahe ɗa yɛ have ta ŋkɛ shave mbe yayata bela. Kampahwe yɛ ghwelese ta ɗa 
ŋkɛ kwa zhɛma heli ba'a kahwɛ ɗawa ta ɗa kadzete hɛɗi. 

14Kame ŋkɛ te 'ya kala sewajɛ, kampa ɗa ŋkɛ ba'a kaɗeɗa ɗa ŋkɛ le zhi. 

15Le zewe nza 'ya hwa hwə keveci keveci, kanjitə kema ta ɗa 'ya mbe hɛɗi. 

16Ghɛmɛ ntsə kwa ghə va 'ya va nehwene, ngərə ngərə zhɛne 'ya kanewe ŋkwa. 

17Ndagwara kegha 'ya kamenete berete we, le wənə nya wɛŋe se 'ya kasəkwə 
ghə. 

18Hɛɗi, zhiɓəma geva na kənəa mimia ɗa ma, fa lewela ta ɗa mbeli te yayata 
ŋkwa. 

19Tsetsenya nya ne, nde negha fete ta ɗa ya shɛ pelɛ ghweme, kaganda ne, nde 
sla ɗa fete ya shɛ pelɛagha. 

20Kaŋ'wəshi ɗa ka mcɛhɛ ɗa, ama ke Shala nehwene nda nehwene 'ya. 

21Newe ghena nya kwelɛ ghen'yɛ le Shala nde negha fete ta ɗa, kala nya wəndə 
ŋelɛ kaya kwete wəndəa ŋkɛ. 

22Kaganda ne, tene vəa ɗa ɓɛhwɛ te hɛɗi, ‘ya katekele hweŋkwa nya ɗema zhɛne 
geva kase kwa.» 

Job 17 

Zhɛne ta Job nya kezele: Katembele 'ya we 

1Tekwazhizhi zhɛne mpi 'ya, sefə kateshave hwa 'ya. Neghe yaneghe ɗa kwele. 

2Dzasle 'ya kwa mbeli nyi keŋ'wəshi ɗa, kafɛa ɗa ghena ŋkele ntsə kedzete hɛ. 

3Shala yawe, sate te ŋkwa shɛ na ŋkikɛ kelɛhe te 'ya. Kwa nza ŋkɛ ne, wa kwete 
wəndə nya ketesate te ŋkwa yitea 'ya wa? 

4Nahe na kekelehwe ɗepe ghena va ka mcɛhɛ ɗa, vatse ne, katesərə hɛ na kanza 
kaka hərəte ŋkwa we. 

5Kala wəndə nya kehekake ka mcɛhɛnyɛ yitea wəsə kezeme vəa ŋkwa nya 
deneve ŋwalea ŋkɛ ma hɛ. 

* 

6Nahe mbeli kezhɛrete ɗa kaghena heca, ndɛghwɛɗɛ yanciɗi hɛ kwa kema va 'ya. 

7Ghare yaghare ntsə te 'ya va yaka ta zəzə, kala shenaŋkwe tene geva ta ɗa. 

8Ma ketenakɛ ɗa mbeli nyi tiɗiɗi ne, heheɓake tenza hɛ. Ma mbeli nyi ɗema fete 
va hɛ ne, katezhɛ nda wənəa nci ke hɛ ka mbəɗəkwə. 

9Ma ke hɛ sha tegeze: «Ma mbeli nyi kehawe va Shala ne, ntsə geva hɛ! Ma mbeli 
keɗema kamene fete ne, mtsehe berete hɛ!» 

10Ma gheyɛ ka mcɛhɛ ɗa gɛ ne, nde mə, zhɛneke mə pɛtɛ! Hwa gheyɛ ne, nde 
ntsehwele ntsehwele shɛ we. 

11Nahe hɛa ɗa kekiɗi, nahe sebe keza te yɛ zəzə ta ɗa ba'a yɛ ɗe ta ɗa. 

12Ma keyɛte nda ŋa ka mcɛhɛ ɗa 'ya ne, kaveci tenza viɗi, kakiɗi ta ŋkwa tenza 
pəkwə ta veci. 

13Wa yatene 'ya kazəzə tse wa? Ghɛa mbelia kwahɛɗi ya kaŋkwa kenza ta ɗa gɛ 
na! Gezle nya ɓelahe 'ya te mbe ŋkwesle gɛ na! 

14Ma 'ya tsave nda lewela ke kwa kwele ta ɗa: «Gha ya kayite ɗa!» Ma 'ya sha 
menciɗi: «Gheyɛ ya kameyɛ ɗa ba'a kawəzha ta meyɛ ɗa!» 

15Tema lənyɛ zəzə ta ɗa gɛ wa? Wa nde nakɛ zeɗe nza ta ɗa wa? 

16Dzawa yadzawa ghɛa mbelia kwahɛɗi ŋkɛ le 'ya, zlaɓe n'yɛ katedzawa hɛɗi. 

Job 18 

Ghena ta Bildad: Dagalawe kezha nde 'yaghwa mehele 

1Laŋe Bildad, nde Shəwha te ghena, ma ke: 

2«Pa te nyama və tefɛa yɛ yitea geze ghena wa? Zəzəakɛ mə ghena, kwa sebe ta 
ŋkɛ, kategeze ghena gheɓəmə. 

3Wa raberə zhɛre n'yɛ na kala wəshi keseɗa wa? Ka dewə mehele newe n'yɛ na 
na? 

4Gha nde vate ɗa te ghəa ŋa le hwepe wənəa ŋa. Kazhɛrenyɛ hɛɗi kaɓerama 
tewəmbəreke gha na? Kaslənyɛ keleɓa te ŋkwa ŋkɛ na? 

* 

5Kaganda ne, kateza waŋea nde 'yaghwa mehele, katezhɛne ghwə nya ki ghɛa 
ŋkɛ katse we. 

6Kaŋkwesle tezhɛre waŋe nya ki ghɛa ŋkɛ, katemte ghwə nya kwa paterela ta 
ŋkɛ. 

7Katezhɛre mtsehe dzeghwa ta ŋkɛ kadzeghwa nya laŋase laŋase, kateza ŋkɛ yɛ 
zəzə ta ŋkɛ. 

8Katekele ŋkɛ seɗa ta ŋkɛ kadzete dagalawe, kateha seɗa ŋkɛ kadzawa zewe ta 
ŋkɛ. 

9Katekese ŋkɛ dagalawe yitea tetərə, kateviwə geva zewe ta ŋkɛ yite. 

10Nahe zewe nya ketekese ŋkɛ kewəfərəakɛ geva mbe hɛɗi, neghe yaneghe ŋkɛ 
dagalawe kwa hweŋkwa. 

11Se yase ghazlənə shɛ laka yayata bela, nda zele yazele ŋkɛ nde kwa seɗa kwa 
seɗa. 

12Kateme ma te vəa ŋkwa nya nza ŋkɛ bereteke, ndiremi ya terasle yite. 

13Katezeme hweta ta geva ta ŋkɛ ndiremi, katekese bela nyi te geva ta ŋkɛ 
ndiremi kemte. 

14Katekese ŋkɛ mbeli shave ki ghɛa ŋkɛ nya nza ŋkɛ gwezlayɛ, katekele nda ŋkɛ 
mbeli ke meghea mbelia kwahɛɗi. 

15Wərə kwete wəndə kanza ki ghɛa ŋkɛ, mba kaŋa ŋkɛ we, katebete ghwə ta 
gezla mbeli kənəa ghɛa ŋkɛ. 

16Kateghwelenji yɛ slərəa ŋkɛ, katekwesamenji yɛ dzeve ta ŋkɛ. 

17Katezhɛne mbeli kazəzə ŋkɛ te hɛɗi we, katezhɛne mbeli kahekɛme sləa ŋkɛ te 
yayata ŋkwa we. 

18Katetsəkwə ŋkɛ mbeli shave mbe waŋe kadzembe ŋkwesle, kateŋka ŋkɛ mbeli 
seyi te hɛɗi lema. 

19Wəzege shɛ katenza te ŋkwa ŋkɛ mbe hwelefe ta ŋkɛ we, wəndə shɛ katenza 
teghweme hwa mbeli nyi ki ghɛa ŋkɛ we. 

20Yayata wəndə katenza heɓake va wəsə nya kemenete nda geva, same kwa 
ŋkwa nya same veci pa kwa nya pəkwə ŋkɛ ne, pɛtɛ mbeli katebare bare va 
ghazlənə. 

21Ma ke hɛ sha tegeze: ‹Nya ya kawəsə nya ketene yitea nde 'yaghwa mehele ba'a 
mbeli nyi ki ghɛa ŋkɛ. Ma ŋkwa nya ne, kaŋkwa nya ɗepema Shala mbeli te se 
ŋkɛ.›» 

Job 19 

Zhɛne ta Job: Katemane ɗa nde sla fete ta ɗa kakwa keɗaŋe 

1Laŋe Job te ghena, ma ke: 

2«Pa te nyama və tetaze ɗa mehele yɛ ba'a tesa ɗa yaka yɛ le ghena nyi geze yɛ 
wa? 

3Kwele kwele zhigə ŋelekɛ ɗa yɛ. Kazhɛ ŋayɛ hawe va sa ɗa gəli wəka? 

4Ya ghena zave ɗa za kaganda ne, deke 'ya yatsakɛ ŋkɛ. 

5Ma kenza ŋkɛ kaganda ɗe kave ghəa ŋayɛ pelɛ wəmbə kaŋele le ndiremi nya te 
'ya ne, 

6Ɗepete mə Shala nde sa ɗa yaka ba'a nde kesehwe ɗa le dagalawea ŋkɛ. 

* 

7Ya 'ya tsa lewela ne, wəndə kezhɛne shɛ we. Ya 'ya heka ŋkwa 'ya ne, nde negha 
ɗa fete shɛ we. 

8Nahe Shala kefɛake ɗa hweŋkwa, kajive ɗa 'ya we, nahe ŋkɛ keveyi ŋkwesle 
kwa hweŋkwa ta ɗa. 

9Nahe ŋkɛ kekelemte zləvə te 'ya, nahe ŋkɛ kekelemte derə meghe mbe ghə va 
'ya. 

10Nahe ŋkɛ ketaremte ɗa laka yayata bela, kwetɛŋe seɗa ta ɗa kwa kwele. Nahe 
ŋkɛ kelamte slərə yitea zəzə ta ɗa kala nya lamte slərə mbeli yitea wəfe. 

11Kwele kwele hwepenyɛ wənəa ŋkɛ va 'ya, nahe ŋkɛ keveyi ɗa kande jaga ta 
ŋkɛ. 

12Se yase wəvəsəa ka sewajɛa ŋkɛ, hweŋkwa kese sha 'ya yakelete hɛ ba'a dzeyi 
yitea ghɛa nzanji hɛ. 

* 

13Nahe Shala keŋkamte ka menəhɛ ɗa cakeɗake le 'ya, hwɛ yahwɛ mbeli nyi 
keɗepe ɗa va 'ya. 

14Nahe ka menəhɛ ɗa kewəfəyite ɗa, nahe ka mcɛhɛ ɗa kezaghəyite ɗa. 

15Kawəndə ŋkwərə newe ɗa mentiɓə ba'a ka kwaterashi nyi ki ghɛa ɗa, kala 
wəndə nya ɗepema hɛ newe ɗa hɛ. 

16Kaheka nde mene slene ta ɗa 'ya ne, kazhɛne ɗa ŋkɛ, ya 'ya nza kampi nda 
dzeve we. 

17Kazəŋwə nda geva ta ɗa ke male ta ɗa, zeɗehwe nda nza ta ɗa ke ka kesaka 
meyɛ ɗa we. 

18Pa le ŋwalea fəshi kaɓelama ɗa. Ma kasate 'ya te ŋkwa ne, kaŋ'wəshi ɗa hɛ. 

19Pɛtɛ ka mcɛhɛ kwa sla pela ta ɗa keɗema ɗa, pɛtɛ mbeli nyi se 'ya kaɗe 
kezhɛraghe geva kənəa 'ya. 

20Deke kagerese ba'a ka'yɛ'yɛ tene 'ya, kala wəndə nya kemte mte tene 'ya. 

21Zhɛ mə heli yitea 'ya, zhɛ mə heli yitea 'ya, ka mcɛhɛ ɗa, kwa nza ŋkɛ ne, nahe 
dzeve ta Shala keɗate ɗa! 

22Wa raberə keka ɗa yɛ kala Shala wa? Kabehe yɛ va sa ɗa yaka wəka? 

23Ma ɗe 'ya ne, pa mbeli rafete ghena nyi geze 'ya, pa mbeli rafeyi hɛ mbe palepa. 

24Pa mbeli tsasleyi hɛ te pelɛ le lɛ, pa mbeli meneyi dalema dzeyi kwa kezha ŋkɛ 
kaghala ghala te! 

* 

25Nahe 'ya keɗepe teghweme nde mbeɗe ɗa, ma kakwa keɗaŋe ne, katesate ŋkɛ 
te hɛɗi nya. 

26Ma kwa sebe ta nya tebezemte geva hweta ta ɗa ne, katenewe Shala 'ya le ghəa 
ɗa. 

27Kaganda ne, katenewe ŋkɛ 'ya le ntsə ta ɗa, ‘ya le ghəa ɗa nde tenewe ŋkɛ, 
kwete wəndə we. Kedera kedera se ta vəa shɛ sha 'ya. 

28Ma vəa ŋkwa nya tegeze yɛ: ‹Tsema nza mə kasahwe nda yaka kezha kemave 
fete kekese te ghwə wa?›, pe yɛ ne, 

29zəzə mə ghəa ŋayɛ va kafayɛ, kwa nza ŋkɛ mte ya kazhɛme ta keka nya se yɛ 
kakeka ɗa le wənə le wənə. Ma tsagha gɛ, kateɗepe yɛ meha ghwə ya shɛ.» 

Job 20 

1Tagha gɛ, laŋe Sofar, nde Na'ama te ghena, ma ke sha Job: 

2«Wa nya yɛ zəzə ta ɗa katsəkwə ɗa kazhɛne ghena, kazhɛne 'ya kazereghete 
we. 

3Ghena nyi keŋele ɗa yafa 'ya, ama kave ɗa zhɛne ɗepe ghena ta ɗa. 

4Gha ɗepema, se ghalanza, ghala veyi geva wəndə ŋelɛ te hɛɗi lema, 

5kateməma hərə ŋkwa ta ka 'yaghwa mehele, kavə ɓɛhwɛ zlama ta ka ndiremia 
mehele na? 

6Ya nde ndiremia mehele nza dəzlə yitea ghweme, ya ghəa ŋkɛ nza kakwaɗe 
ləmbə ne, 

7kateza ŋkɛ kaghala ghala kala wevɛa ŋkɛ. Ma tegeze mbeli nyi kesene kanewe 
ŋkɛ: ‹Tema ŋkɛ gɛ wa?› 

8Kala shiwə nya kezanyɛ yitea ghə, kazəzətema ŋkɛ mbeli zhɛkwa ŋkɛ, katehwɛ 
ŋkɛ kala wəshi nyi newe wəndə heviɗi. 

9Ma wəndə kesene kanewe ŋkɛ ne, katezhɛne ŋkɛ kanakɛ ŋkɛ we. Ya ghɛa ŋkɛ 
ne, katezhɛne kenakɛ ŋkɛ we. 

10Kateŋki nda wəshia nci ŋwalea ŋkɛ ke ka titikwəa kɛfi, katezhɛnemte mcɛləa 
ŋkɛ ŋkɛ le dzeve ta ŋkɛ. 

11Kala mempɛhweta se berete ve, ama kateɓelahe ŋkɛ kwa kwele zlaɓe le 
beretea shɛ. 

12Zeɗekə wəsə kwa ndiremi kwa mɛa ŋkɛ, kawəfərə ŋkɛ mbeyitere ghɛnia ŋkɛ. 

13Kawəmbə ŋkɛ mbe kavə kwele kwele, mba ŋkɛ le kwa mɛ shanda kezha fa 
zeɗea ŋkɛ. 

14Ama pa wəsə kezemea shɛ bezemte nda hwə, pa nde zhɛrenyɛ kaghwɛa shishi 
kwa. 

15Nda ŋkɛ kavənəhweke wəshi nyi fəhwe ŋkɛ va kweci mbeli. Shala nde 
vənəhwə hɛ same kwa hwəa ŋkɛ. 

16Ghwɛa shishi yase ŋkɛ kamɓisə, va hale mentsape temte ŋkɛ. 

17Katezhɛne ŋkɛ kanakɛ hwɛ ta yɛməa mze, hwɛ ta yɛ hələ ba'a hwɛ ta ŋ'wa we. 

18Katezhɛne wəshi nyi kemave ŋkɛ ŋkɛ tewə ŋkɛ kenaka kabezemte hɛ. Katefa 
zeɗe ŋkɛ te wəshi nyi kemave ŋkɛ mbe fəlia ŋkɛ we. 

19Va nya sahwe nda yaka ba'a nya wəfəyite ka titikwəa kɛfi ŋkɛ, va nya fəhwe 
ghɛa nci kaɗema keŋate ya kwetɛŋe. 

20Ma va nya nza ŋkɛ kande dzeghwama ntsə ne, kwete shɛ katembeleke ŋkɛ hwa 
mcɛləa ŋkɛ we. 

21Wəsə kezeme shɛ katene yite we, vatse ɗema zeɗe nza ta ŋkɛ katetemə. 

22Mbe mcɛləa ŋkɛ ne, keyirə yirə tenza ŋkɛ. Kateme ndiremi te. 

23Ma mbe behe hwəa ŋkɛ ŋkɛ ne, katepele ghwə hwepe wənəa ŋkɛ Shala kənə. 
Kateme ŋkɛ kənə, kawəsə kezeme ta ŋkɛ tenza ŋkɛ. 

24Ma kehwɛnyɛ ŋkɛ va kafayɛ ne, have nya le mze kwa ghwə ghwə nde 
tempahwe ŋkɛ. 

25Kanteɗe have ŋkɛ shave mbe wəmbəa ŋkɛ, kanteɗe hwa ŋkɛ shave mbe mene 
ta ŋkɛ. Taghanyɛ tekese ŋkɛ ghazlənə va mte. 

26Ŋkwesle ya te yayata ŋkwa nya wəfərə ŋkɛ, ghwə nya ɗema wəndə ŋelɛ 
kemehate nde tere ŋkɛ, ndiremi ya te wəshi nyi ketene ki ghɛa ŋkɛ. 

27Katencɛ yɛ fete ta ŋkɛ ŋkwa nya pelɛ ghweme, katesate hɛɗi lema te ŋkwa yite. 

28Katefəhwe mcɛləa ŋkɛ yɛmə te veci nya tencɛ hwepe wənəa Shala. 

29Nya ya kawəsə nya wəmbə nda Shala ke ka 'yaghwa mehele, kaŋa nci nza nya 
hi nda ŋkɛ ke hɛ.» 

Job 21 

Zhɛne ta Job: Zeɗe nza ya shɛ kaŋa ka 'yaghwa mehele 

1Tagha gɛ, ma ke Job zhɛnete: 

2«Fa mə ghena nya geze 'ya megela, tsagha nza yɛ kagweɗakwete ɗa. 

3Gweɗakwe pe yɛ, pelakɛ ɗa mə kageze ghena, ma nahe ŋa ɗa ghena ne, wərə yɛ 
kaŋ'wəshi ɗa. 

4Kanehwene 'ya va wəndə ŋelɛ, 'ya nya na? Gəmə shaŋe 'ya kazereghe gɛ na? 

5Newe ɗa mə ndeɗekə: katenza yɛ hehake ba'a katempa ghəa ŋayɛ yɛ le dzeve 
te mɛ. 

6Ma 'ya le ghəa ɗa, kwa zəzə wəsə nya kənəa 'ya 'ya ne, kazhɛ ɗa ghazlənə ba'a 
kabare bare 'ya. 

* 

7Va wa nza ka 'yaghwa mehele teghweme tse wa? Va wa jive hɛ mbe kema kehale 
hale hɛ tse wa? 

8Katekemave berete ŋwalea nci kwa kema ta nci, katekele ka hwelefefia nci kwa 
ntsə ta nci. 

9Wəsə shɛ kaghazlənə ghɛa nci nyi kwelɛŋe ve we, kame geta ta Shala te hɛ tɛape 
we. 

10Kaɗema ya mbe mcɛmcɛlia nci tɛape we, kaya ŋwale ŋemia sla ta nci kaɗema 
kabereɗe. 

11Waɗe sərə ŋwalea nci kajɛgwəli kala timɛti, kawetse ka hwelefefia nci 
gwezlayɛ. 

12Kagha cimə hɛ yitea dimə ba'a gagera, kazlama hɛ yitea vɛ ta shela. 

13Mbe zeɗe nza kiɗi nza ta nci hɛ, mbe kwelɛŋe dzawa ghɛa mbelia kwahɛɗi hɛ. 

14Ndagwara ma ke hɛ sha Shala: ‹Sərəakɛ n'yɛ, zeɗehwe n'yɛ wəsə nya ɗe na we! 

15Gha nya kaShala nde berete, wa ŋkɛ na nda nza n'yɛ kaka mavashia ŋa wa? Wa 
yakema n'yɛ mbe səkwə ŋa wa?› 

16Ndagwara hɛ ka sleke zeɗe nza ta nci we. Mba 'ya keteke wəshi nyi mene hɛ! 

17Ama kenakɛ mə ghalanza kamte waŋea ka 'yaghwa mehele taghanyɛ, kame 
ndiremi te hɛ ba'a hwepe wənəa Shala te wəshia nci na? 

18Kala mezaɗe nya kweshalemte sefə, kala cɛkəvə nyi fə sefə nya wəba hɛ na? 

19Kawəmbə nda ɗa nya te yita Shala ke ŋwalea ŋkɛ na? Yita nde hi kazereghe ɗa 
ta ŋkɛ, yitea fave hɛ megela! 

20Nakɛ ɗa nya te ghəa ŋkɛ nde 'yaghwa mehele le ntsə ta ŋkɛ, fave hwepe wənəa 
Shala nde berete ŋkɛ! 



996 

 

 
Ghena ta Shala 

Kapsiki DC Bible 
©2012 Alliance Biblique du Cameroun and Bible Society of Cameroon. 

 

 
 

 

21Kwa nza ŋkɛ ma kemte ŋkɛ ne, ketsakɛ ŋkɛ nza ta ŋwalea ŋkɛ we. 

22Wəndə shɛ nya keteke nda mene wəshi ke Shala na? Kaɗema Shala kameha 
ghwə te ka ghwene ta ŋkɛ na? 

23Mba kwete wəndə le berete nda mte ŋkɛ. Mba ŋkɛ mbe zeɗe nza ba'a mbe 
kwelɛŋe. 

24Kedekenyɛ ba'a keshɛnɛanyɛ geva ta ŋkɛ, mba ɗəɗə megela mbe 'yɛ'yɛa ŋkɛ. 

25Le wənə kebeze beze mte kwete wəndə, keghama ŋkɛ kandɛmakɛ zeɗe nza. 

26Pɛtɛa nci ne, kwa kwele hɛ, bətə geva ta nci mbe menciɗi. 

27Nahe 'ya keɗepe zəzə ta ŋayɛ ba'a mehele ta ŋayɛ laka 'ya. 

28Kwa nza ŋkɛ ne, ma pe yɛ sha geze: ‹Tema ghɛa nde ghwərə ghwərəa ntsə wa? 
Tema ghɛ nya se ka 'yaghwa mehele ki wa?› 

29Kegha yɛ ka'yɛwe ghena va ka dzeghwa kwa hweŋkwa wəka? Kese yɛ kayɛ 
ghena nyi gezete ŋayɛ hɛ wəka? 

30Ma te vecia ndiremi ne, kambele nde 'yaghwa mehele, pələsə nza ŋkɛ va hwepe 
wənəa Shala. 

31Wa nde tenza kancɛte nda dzeghwa ta ŋkɛ wa? Wa nde tewa beze ghena nya 
menete ŋkɛ te wa? 

32Ma kemte wəndəa shɛ ne, kabeghe ŋkɛ mbeli kadzeme kwele, kanewe ghweme 
mbeli te kwele ta ŋkɛ. 

33Kweɗe kweɗe nza ŋkwa kwele ta ŋkɛ, mpəɗə nza mbeli kwa sebe ta ŋkɛ ba'a 
kwele kwele mbeli te kema ta ŋkɛ. 

34Wa ŋkwa nya ketekɛ gweɗakwe ŋkwa gɛ? Deke tseŋwə ghena nyi zhɛne yɛ.» 

Job 22 

Ghena ta Ɛlifaz: Kaganda nza Job kande beze ghena 

1Tagha ne, laŋe Ɛlifaz, nde Tɛman te ghena, ma ke sha Job: 

2«Kakemanakɛ Shala wəndə ŋelɛ tse na? Deke ghəa ŋkɛ yakemane ŋkɛ kenza 
mehele ve. 

3Wa yaketekɛ Shala nde berete na le kenza na tiɗiɗi wa? Wa yakemanakɛ ŋkɛ na 
le keɗema ŋele te gha wa? 

4Va nza ta ŋa tiɗiɗi 'yɛ ŋa ŋkɛ, nza ŋkɛ te ghwə le gha na? 

5Ama va nya nza mehele ta ŋa 'yaghwake ba'a va nya nza fete ta ŋa kwele kwele. 

6Kafə wəshi na yitea ka menəhɛ ŋa gəmə, kaseɗemte lekwesa ta nci na kənəa hɛ, 
sərə hɛ mederelaŋe. 

7Kese na kasa nda yɛmə ke wəndə nya zhɛ nda ndere keɗema kave nda ɗafa ke 
wəndə nya zhɛ nda ma we. 

8Ama pa na pelakɛ ka berete berete kakele hɛɗi ba'a ka kele ghə kanza te. 

9Pa na ŋkamte ka wedidi pala pala ba'a sahwe nda yaka ke ka mezhɛtiti. 

10Vatse nza na dzasle kwa dagalawe ba'a seke ŋa se ghazlənə vəkə. 

11Bətə na mbe ŋkwesle, kanakɛ ŋkwa na we, bətə na kwa ŋkwəɗəa ndiremi. 

* 

12Nahe mbeli keɗepe pelɛ ghweme Shala. Newema cakeɗa ta yɛ saseregwa 
pelɛagha gi! 

13Ama ma ke gezete: ‹Wa yaɗepe Shala wa? Wərə ŋkɛ kamehate ghwə te 
gheɓəmə sawa hwa ləmbə na? 

14Nahe ləmbə kefɛake nda newe ŋkwa, deke pelɛ ghweme dzedzeghwa ŋkɛ.› 

15Mba na kaɗe kadzeghwa kwa hweŋkwa nya vəashi, nya dzeghwa mbeli nyi 
kemene jaɗafa kwa na? 

16Nahe hɛ kezanji tewə ketemə, kala shihə nya kelehwe ghwa. 

17Ma ke hɛ sha se kageze nda ke Shala: ‹Sərəakɛ n'yɛ! Wa wəsə nya nza Nde 
berete kamenete n'yɛ wa?› 

18Ndagwara gheŋkɛ nde viɗikɛ ghɛa nci le mcɛlə. Ama kateke nza ta ka 'yaghwa 
mehelea shɛhɛ 'ya we. 

19Katezlama mbeli nyi tiɗiɗi yitea newe za ta nci, kateŋ'wəshi hɛ mbeli nyi ɗema 
fete va hɛ. 

20Ma ke hɛ sha geze: ‹Rayɛ sebe te ka jaga ta ɓəmə, nahe ghwə keteremte wəshia 
nci!› 

* 

21Diməkɛ ghə yitea Shala, kwelɛŋe tenza na. Tsagha tezhɛne na kakemave zeɗe 
nza na. 

22Yɛte wəshi nyi teke ŋa Shala, veyi ghena ta ŋkɛ kwa wənəa ŋa. 

23Ma kezhɛneke nda geva na ke Nde berete ne, katezhɛne ŋkɛ kave ŋa te ŋkwa 
ŋa. Hendemte wəsə nya ndiremi cakeɗake le gha. 

24Negheyi mze kwa tere tere ta ŋa hwa hɛɗi keɗema negheyi ŋkɛ hwa pelɛ nyi 
kwa hələ. 

25Shala nde berete nde tenza kamze kwa tere terea ŋa ba'a kamze kwa tɛawetɛa 
ta ŋa. 

26Ma tsagha ne, katezlama na te Nde berete, katekafe kema na laka Shala le 
gezleŋema ghə. 

27Vəa ŋkwa nya tesəkwə ŋkɛ na ne, katefa səkwə ta ŋa ŋkɛ, ma tsagha ne, wərə 
na kamenete nda wəsə nya meɗeyi nda na. 

28Ma yayata wəsə nya zəzəte na ne, katemene geva ŋkɛ, waŋe tenza ŋkwa nya 
kwa hweŋkwa ta ŋa. 

29Kashifə mbeli nyi kekele ghəa nci Shala, ama kakafe mbeli nyi keshifə ghəa nci 
ŋkɛ. 

30Kambele mbeli nyi ɗema fete va hɛ ŋkɛ va beze ghena. Kaganda ne, waɗe tenza 
na keyate dzeve ta ŋa na.» 

Job 23 

Zhɛne ta Job: Kaɗe Shala kageze ghena 'ya le we 

1Tagha ne, ma ke Job zhɛnete: 

2Nahe 'ya keɗe kagweɗakwe yɛ ŋələvə ta ɗa, tsetsenya nya ne, kwele kwele 
ŋgaɗe ghə 'ya. 

3Amaga! Ma ya nahe 'ya keɗepe ŋkwa nya nza Shala te ne, nza hwa'a te ŋkwa 
nya nza ŋkɛ lə 'ya. 

4Katempa 'ya yitea ghəa ɗa kwa kema ta ŋkɛ, kwele kwele tenza ghena va 'ya 
kageze nda. 

5Kateɗepe ghena nyi tezhɛne ɗa ŋkɛ 'ya, katefave wəsə nya tegeze ɗa ŋkɛ 'ya. 

6Kateɗa ɗa ŋkɛ le berete ta ŋkɛ pɛtɛ na? Ewə! Kateve sleme ŋkɛ yitea ghena ta 
ɗa. 

7Kategeze ghena ŋkɛ le wəndə nya tiɗiɗi, katepələsə 'ya va nde meha ghwə te 
'ya kaghala ghala. 

8Ama lə 'ya laka ŋkwa kesame ta veci ne, Shala laka gha we. Lə 'ya laka ŋkwa 
kepəkwə ta ŋkɛ ne, kenakɛ ŋkɛ 'ya we. 

9Slene yamene ŋkɛ laka bela kwa gwela na? Kenakɛ ŋkɛ 'ya laka gha we. 
Tewəfərə ŋkɛ laka bela kwa zeme na? Kebetate ntsə 'ya te we. 

10Ndagwara nahe ŋkɛ keɗepe hweŋkwa nya nza 'ya kwa. Ma vəa ŋkwa nya 
tedzeghakɛ ɗa ŋkɛ ne, wɛŋe tesame 'ya kwa ghwə kala mze kwa tere tere. 

11Kwa seɗa kwa seɗa zelete ŋkɛ 'ya, nahe 'ya keyate hweŋkwa ta ŋkɛ kaɗema 
kesame kwa. 

12Kesərəakɛ ghena nyi gezete ŋkɛ 'ya we, pɛtɛ veyi wəshi nyi gezave ɗa ŋkɛ 'ya 
kwa wənəa ɗa. 

13Ama ketarete wəsə ŋkɛ ne, wa nde nza kazhɛremte zəzə ta ŋkɛ wa? Wəsə nya 
ɗe ŋkɛ yamene ŋkɛ. 

14Tserame temene wəshi nyi tarete ŋkɛ te 'ya, kwele kwele kweci zəzə nyi kala 
nyi ve. 

15Vatse zhɛ ɗa ghazlənə kwa kema ta ŋkɛ. Kala nya mtsehe zəzə 'ya ne, tsagha 
mtsehe zhɛ ɗa ghazlənə. 

16Shala nde tamte geva ta ɗa, Nde berete nde ve ɗa bare bare. 

17Kenza ɗa divə, ya tsemanyɛ nza viɗi shɛ, ya tsemanyɛ ŋkwesle nya vaghe ŋkɛ 
kənəa 'ya we. 

Job 24 

Zhɛne ta Job nya kezele: Shala kapele nda hweŋkwa ke ka 'yaghwa mehele 

1Kezha wa ɗema Shala nde berete ntave kweci və kezha meha ghwə te mbeli tse 
wa? Ma tsagha ne, katenewe slene ta ŋkɛ mbelia ŋkɛ. 

2Kazhɛre yɛ ghala ta wəve ka ndiremia mehele, kafə wəshi keseɗa hɛ ba'a kaya 
wəshi keseɗa nyi ghərəke hɛ hɛ. 

3Kakele kwara ta ka mezhɛtiti hɛ, kave sla ta male wede hɛ kwa jiŋgina. 

4Katsetsəkwə ka dewə ŋeli hɛ same kwa hweŋkwa, nda wəfərə yawəfərə pɛtɛa 
ka titikwəa kɛfi nyi te hɛɗi. 

5Kala kwara gamba nyi te ɓerama ne, masheke masheke lə ka titikwəa kɛfi 
kadzemɛa slene. Kazele wəshi kedəkwə ŋwalea nci hɛ dzeyi hwa gamba. 

6Kaslesla gwəzə hɛ dzeyi mbe yɛ wəve, kandenda nda rɛzɛŋea nde 'yaghwa 
mehele hɛ. 

7Mederelaŋe hɛ hɛ heviɗi va titikwə lekwesa, gwada shɛ va hɛ te vəa ntasle we. 

8Mpecɛke cɛke nza hɛ va va nya keme hwa ghweme, vare gela slape geva hɛ va 
titikwə ŋkwa kewəfərə. 

9Kaŋsle mezhɛte ka 'yaghwa mehele te ŋ'wa ta meghekɛ, kabete wəshia ka 
titikwəa kɛfi hɛ kwa jiŋgina. 

10Kaŋka hɛ hɛ yitea dzeghwa mederelaŋe, kaɗema lekwesa kənəa geva ba'a kafə 
hwepe ta ghəa ha hɛ le yɛmə hwa heli. 

11Kaŋka hɛ hɛ yitea zleɗe bekele te gela kaŋkeɗe rɛzɛŋe kaɗema kandɛmakɛ tɛ. 

* 

12Mbe meleme ne, ghə yaŋgaɗe mbeli, ŋələvə ba'a lewela yatsa mbeli nyi ɗakɛ 
zhi. Ama kamədəŋə nzanyɛ Shala laka wəshi nyi shɛma nyi mbeli geze. 

13Kaɗe waŋe ka 'yaghwa mehele we, keɗepe hweŋkwa ta ŋkɛ hɛ we, kadzeghwa 
hɛ kwa hweŋkwa ŋkɛ we. 

14Kasate nde pesle ŋkwa te ŋkwa wakaka ŋkwa, kapesle nde titikwə ba'a nde 
dewə ŋeli ŋkɛ, ma heviɗi ne, wəshia mbeli yaghərə ŋkɛ. 

15Ma za nya kevale tahe ne, tɛhwɛɗi yaneghe ŋkɛ. Ma ke sha geze mbe ghəa ŋkɛ: 
«Wəndə shɛ katenakɛ ɗa we.» Tagha gɛ, kadəpə wəsə ŋkɛ kwa kema ta ŋkɛ. 

16Heviɗi ntsa ghɛ ghərə. Ma heveci ne, bərəɓə nza ŋkɛ ki ghɛa ŋkɛ. Kaɗepe waŋe 
ŋkɛ we. 

17Ma sha hɛ pɛtɛ ne, kiɗi ta ŋkwa ya kaŋkwesle. Nahe hɛ kesenehwe mene wəshi 
nyi ndiremi ndiremi kashasha heviɗi. 

18Ama gheyɛ ne, ma pe yɛ sha geze: «Kahe kahe fə ka 'yaghwa mehele ghwa, 
kahɛɗi nya kebezla bezla zhɛre wəvea nci. Kazhɛne hɛ kadzemte kamene slene 
mbe wəvea rɛzɛŋe we. 

19Kala nya rɛɗɛ kwacakelɛ va veci ne, tsagha za ka jaɗafa ghɛa mbelia kwahɛɗi. 

20Nahe mi nyi keyake hɛ kezaghəyite hɛ, wəshi kezeme ganji kaŋa menciɗi. 
Wəndə shɛ kazhɛne kazəzə mbelia shɛhɛ we, ama nahe ndiremia mehele ta nci 
keŋzlanyɛ kala wəfe. 

21Nahe hɛ kesahwe nda yaka ke mi nyi kajɛŋa, kese hɛ kamene nda ganyɛ ke ka 
wedidi we. 

22Ama berete ya va Shala kaŋka ka ghwərə ghwərəa ntsə. Ma kesate ŋkɛ te ŋkwa 
ne, kave ghə mbelia shɛhɛ te nza teghweme we. 

23Ndagwara kapele hɛ ŋkɛ kanza gwezlayɛ, ama te dzeghwa ta nci ntsə ta ŋkɛ. 

24Kavə ɓɛhwɛ nza hɛ yitea ghweme, kwa sebe ta ŋkɛ ne, kaza sebe te hɛ. Kateɗe 
hɛ kala ha nya ketsaslemte geva, kaghwele hɛ kala ghəa ha nyi kepiɗimte geva.» 

25Ashɛ kala nya ŋkɛ wəka? Wa nde teve ɗa kande tseŋwə wa? Wa nde nza 
kazhɛrete ghena ta ɗa kaghena kwada wa? 

Job 25 

Ghena ta Bildad: Wəndə shɛ kaghəpə le Shala we 

1Laŋe Bildad, nde Shəwha te ghena, ma ke sha Job: 

2«Berete nya wəba ba'a nya ghazlənə mbeli ve ya va Shala. Kave kwelɛŋe ŋkɛ pa 
pelɛ ghweme. 

3Wa nde nza kaɓelate ka sewajɛa ŋkɛ wa? Wa yaɗema vecia ŋkɛ kaɓele kənəa 
wa? 

4Tsema nza wəndə kanzanyɛ tiɗiɗi kwa kema ta Shala wa? Tsema nza wəndə 
ŋelɛ kaveyi ghəa ŋkɛ wɛŋe wa? 

5Ma sha Shala ne, dewə ɓele tere, kenza yɛ saseregwa wɛŋe shɛ we. 

6Tsema tenza nza ta wəndə ŋelɛ tsagha wa? Ma kwa ntsə ta ŋkɛ ne, deke 
menteɗa nya kawəsəa kwadanyɛ ŋkɛ!» 

Job 26 

Zhɛne ta Job: Ghena nyi ɗema ghə te yageze ɗa na! 

1Tagha ne, ma ke Job zhɛnete nda ke Bildad: 

2«Yawa, nahe na keɗepe kemane nde dewə ŋeli, wəndə nya ɗema berete ve 
deŋwa! 

3Yawa, nahe na keɗepe ncɛ nda ghena ke nde dewə ntsehwele ba'a teke wəsə 
nya ɗepe na ke mbeli deŋwa! 

4Ke wa geze nda ghena nyi na tse wa? Wa nde ndeke ŋa berete kegeze ghena nyi 
wa? 

5Kabare bare mbelia kwahɛɗi va ghazlənə kwa zeweve ta ndərə ba'a wəshi nyi 
kwa. 

6Kwa nza ŋkɛ ne, darahwe ghɛa mbelia kwahɛɗi kwa kema ta Shala, wəsə shɛ 
kewəfərəakɛ ŋkɛ kwa ntsə ta ŋkɛ we. 

7Shala nde pelakeyi ghweme te ŋkwa nya shalala, gheŋkɛ nde ghereŋeyi hɛɗi 
kənəa ŋkwa nya ɗema wəsə te. 

8Gheŋkɛ nde tseneyi yɛ yɛmə mbe ləmbə ba'a nde fɛake ləmbə kawəteslə va 
ɗaŋeɗa ta nci. 

9Gheŋkɛ nde dəpəmte kema ta pasla ta ŋkɛ, gheŋkɛ nde dəpə meləkwə ləkwə 
kənə. 

10Pa ŋkɛ rahete ŋkwa taghele ghele kənəa ndərə nya wəba, te ŋkwa nya ŋkamte 
ŋkwesle waŋe. 

11Ma kwa ŋgezle Shala ne, kagaŋkəɗə yɛ seləa ghweme, kabare bare ghweme va 
ghazlənə. 

12Laka berete ta ŋkɛ perawemte ndərə nya wəba Shala, laka ɗepe wəsə ta ŋkɛ 
mberɛɗɛmte shishi nya wəba kwa ndərə ŋkɛ. 

13Nahe zhɛne mpi ta ŋkɛ ketsalemte ghweme, nahe dzeve ta ŋkɛ kempahwemte 
shishi nya wəba, mɓɛa nya kehwɛ. 

14Wəshi nyi pɛtɛ ne, mɛ nya te wəshi nyi menete ŋkɛ hɛ, deke gaka ta wəshi nyi 
ɓɛhwɛ ɓɛhwɛ yafate mə. Ama ghwəghwə ta wəshi nyi jama jama ne, wa nde nza 
kafate wa?» 

Job 27 

Zhɛne ta Job nya kezele: Fete va 'ya we 

1Ma ke Job mtsehete ghena ta ŋkɛ: 

2«Le Shala teghweme nya kendeke ɗa fete, le Shala nde berete nya kebezemte 
ɗa wənə zeme fela 'ya: 

3Ma mba sefə hwa 'ya, ma mba Shala kave ɗa zhɛne mpi ne, 

4katesame ghena kwa ndiremi kwa mɛa ɗa we, katesla tseŋwə ghɛnia ɗa we. 

5Kageze 'ya kaganda ya va gheyɛ 'ya we! Pa te mte ne, fete va 'ya we, 'ya sha 
tegeze. 

6Te kaganda ta ɗa ghereŋe 'ya, kaslə 'ya te we. Kazhɛ ɗa hawe va nza ta ɗa we, 
wəsə shɛ kampeɗe ɗa ghəa ɗa ve we. 

* 

7Menete nda mbeli ke nde jaga ta ɗa kala nde 'yaghwa mehele, menete nda mbeli 
ke nde ghema ta ɗa kala wəndə nya kemene wəsə kwa ndiremi! 

8Kwa nza ŋkɛ ne, wa wəsə nya ketene va nde beze ghena, vəa ŋkwa nya kelehwe 
mpia ŋkɛ Shala wa? 

9Katefa lewela ta ŋkɛ Shala vəa ŋkwa nya teme ndiremi te tse na? 

10Katezlama ŋkɛ te Nde berete na? Katesəkwə Shala ŋkɛ keveci keveci na? 

11'Ya kateteke ŋayɛ tsema tsema mene wəshi Shala, katewəfərə zəzə ta Nde 
berete 'ya va gheyɛ we. 

12Gheyɛ le ghəa ŋayɛ ne, nahe yɛ kenakɛ wəsəa shɛ. Wa raberə geze ghena nyi 
ɗema deme te yɛ wa?» 

13Wa nya wəsə nya wəmbəyi nda Shala ke ka 'yaghwa mehele, wəsə nya teŋ'we 
ka ghwərə ghwərəa ntsə va Nde berete nya: 

14Ma keyake ŋwale hɛ kwele kwele ne, katempə hɛ kwamte mpa, katekemave 
wəshi kezeme ka hwelefefia nci we. 

15Ma mbeli nyi mba teghweme ne, katempə hɛ ba, katenehwene hɛ ya ka wedidia 
nci we. 

16Ma ketsenete mze kwa tɛawetɛa hɛ kala hɛɗi ba'a ketsenete lekwesa hɛ kala 
rekɛ ne, 

17wəndə nya tiɗiɗi nde teseɗe lekwesa shɛhɛ, wəndə nya le mehele nde tefə mze 
kwa tɛawetɛa shɛ. 

* 

18Ma ghɛ nya ŋate hɛ ne, berete mbe we, kahe kahe beze nde kala ghwəlia nde 
ya ha. 

19Ma nda ɓelahe hɛ ne, kaka mcɛlə hɛ, ama kwa keɗaŋe ta zhigə nyagha. Ma kwa 
feɗeghe hɛ ne, wəsə shɛ ketene we. 

20Vəkə seke nda se ghazlənə ke hɛ kala ghwa. Ma heviɗi ne, kafə hɛ sefə nya 
wəba. 

21Kafə hɛ sefə nya kesame kwa ghweme kalə cakeɗake, kafə hɛ ŋkɛ le berete 
shave ki ghɛa nci. 

22Kakwa zhɛma heli ne, he yahe hɛ Shala le have, nda hwɛ yahwɛ hɛ va ɗa ta ŋkɛ. 

23Kampi dzeve mbeli yitea ndiremi nya te hɛ, kavɛ figwə mbeli va ŋkwa nyi se 
ghɛa nci te. 

Job 28 

Tema se ntsehwele wa? 

1Kaganda ne, ŋkwa nya la mze kwa tɛawetɛa mbeli te ba'a nya zhɛre mze kwa 
tere tere mbeli wɛŋe te ya shɛ. 

2Ma lɛ le ŋa ŋkɛ ne, shave mbe hɛɗi mene mbeli, kezha kemave mze kwa gheme 
ne, gela yatere mbeli. 

3Kakele waŋe ka la mze kadzawa hɛɗi, hwa'a kwa zeweve ta hɛɗi dzawa hɛ 
kazele pelɛ nyi tewəfərə mbe ŋkwesle. 

4Kala ghɛ hɛ dzawa mbe hɛɗi cakeɗake le ŋkwa nya nza mbeli. Te ŋkwa nya 
ɗema mbeli kadzeghwa ne, ŋeŋalawe ka la mze te zewe, jive mbeke, jive mbeke, 
cakeɗake le mbeli. 

5Shave mbe hɛɗi shave wəshi kezeme, ama ŋkwa nya mbe hwəa ŋkɛ ne, kebeze 
beze kala wəsə va ghwə. 

6Mbe yɛ gela ta ŋkɛ nza pelɛ kwa lɛa lɛa ghweme, mbea shɛ nza hə ta mze kwa 
tere tere. 

7Keɗepe hweŋkwa nya kedzawa mbe hɛɗia shɛ zele we, kegha ntsə ta zleŋa 
kanakɛ ŋkɛ we. 

8Kegha wəshi keseɗa nyi hwa gamba kadzeghwa kwa we, kegha nivɛrə 
kadzeghwa kwa we. 

9Ama kampə gela nya ntɛaŋentɛa wəndə ŋelɛ, katsəhwə ghweme ŋkɛ pa te 
shihə. 

10Dzeyi mbe gela ne, kalela ghɛa ŋkɛ, kanewe wəshi nyi nza zləvə te ŋkɛ le ntsə 
ta ŋkɛ. 

11Kazhiɓə ntsə ta yɛmə ŋkɛ ba'a kancɛ wəsə nya tewəfərə ŋkɛ. 

* 

12Ama ntsehwele ne, tema kema mbeli wa? Tema ŋkwa kenza ta ɗepe wəshi wa? 

13Kaɗepete səkəməa ŋkɛ wəndə ŋelɛ we, kakemave ŋkɛ mbeli te hɛɗia mbeli nyi 
teghweme we. 

14Ma ke ndərə nya wəba sha geze: «Kwa 'ya ŋkɛ we.» Ma ke ndərə le ŋa ŋkɛ: 
«Kwa 'ya ŋkɛ we.» 

15Kambeɗe geva ŋkɛ te hwa ta mze kwa tere tere we, kapave geva ŋkɛ te mze 
kwa tɛawetɛa kwele kwele we. 

16Zləvə ma te ke mze kwa tere tere nya wɛŋe, ya pelɛ kwa gheme, ya pelɛ kwa 
lɛa lɛa ghweme. 

17Ya mze kwa tere tere keɗema deraŋgale ne, kayipəte geva le səkəməa ŋkɛ we. 
Kambeɗeve geva ŋkɛ te kwenə mze kwa tere tere nya wɛŋe we. 

18Wa nde geze ghena ta yɛ pelɛ kwa ghɛmɛ le kwalaba nya slɛfeslɛ gɛ! Za ma 
zləvə te ntsehwele ke wəshi kepesa geva. 

19Zləvə ma te ke pelɛ kwa rəghwə rəghwə. Ya mze kwa tere tere nya wɛŋe ne, 
kayipəte geva le we. 

* 

20Ama ntsehwele ne, tema se ŋkɛ wa? Tema ŋkwa kenza ta ɗepe wəshi tse wa? 

21Nahe ŋkɛ kewəfərənyɛ va ntsə ta mbeli nyi teghweme, kanakɛ ŋkɛ 'yɛ nyi kezlə 
yitea ghweme we. 

22Ma ke mte ba'a ghɛa mbelia kwahɛɗi sha geze: «Kaganda ne, nahe sleme ta 
n'yɛ kegha kafa zləvəa ŋkɛ.» 

23Ama Shala nde ɗepe hweŋkwa ta ŋkɛ, deke gheŋkɛ nde ɗepe ŋkwa nya nza ŋkɛ 
te. 

24Kwa nza ŋkɛ pa te mendɛkwe ta hɛɗi newe ŋkwa ntsə ta ŋkɛ, pɛtɛ newe wəshi 
nyi kwake te hɛɗi ŋkɛ. 

25Kwa nza ŋkɛ ne, gheŋkɛ nde dzeghete ɗaŋeɗa ta sefə, nde dzeghete wəba ta 
yɛmə, 

26gheŋkɛ nde dzeghete ghala ta va nya keme, nde pelave nda hweŋkwa ke gaka 
ta va. 

27Vəa ŋkwa shɛ nakɛ ntsehwele Shala ba'a mareve ŋkɛ. Pa ŋkɛ neweve ŋkɛ ba'a 
dzeghete zləvəa ŋkɛ. 

28Kwa sebe ta ŋkɛ, ma ke sha wəndə ŋelɛ: «Hawe va Mahwətə ne, gheŋkɛ ya 
kantsehwele! Hwɛ va wəsə kwa ndiremi ne, gheŋkɛ ya kaɗepe wəshi!» 

Job 29 

Kwa keɗaŋe ta zhɛne ta Job: Zeɗe nza nya vəashi 

1Pa Job mtsehete geze ghena, ma ke: 

2«Wa nde nza kazhɛneke ɗa nza nya vəashi, və nya se Shala kanewe ghweme te 
'ya tse wa? 

3Vəa ŋkwa shɛ ne, kaɓele paterela ta ŋkɛ kənəa ghəa ɗa ba'a kawaŋe ɗa ŋkwa 
waŋea ŋkɛ hwa ŋkwesle. 

4Wa nde nza kazhɛnave ɗa və nya se 'ya kamegela, və nya se Shala kanewe 
ghweme te ghɛa ɗa tse wa? 

5Ma vəa ŋkwa shɛ ne, mba Shala nde berete le 'ya ba'a mba 'ya dzasle kwa ŋwale 
tezhilia ɗa. 

6Seɗa yase 'ya kapɛ le ŋ'wa ba'a hwɛ yase n'yi kahwɛ te gela n'yia ɗa. 

7Ma keshave 'ya mɛa mɛ degha ta meleme ba'a kentishɛ 'ya te ŋkwa kebeke ne, 

8kaslənji ka mempɛhwetɛti kenakɛ ɗa hɛ, kasate meha zhili te ŋkwa kezha nza 
meslete. 

9Kaghereŋe geze ghena mbeli nyi jama jama ba'a kaŋzle mɛa nci hɛ. 

10Kagweɗakwe ŋwələ mbeli nyi te ghə ba'a kanza hɛ tikə tikə. 

11Katsahe ɗa mbeli nyi kefate ghena ta ɗa ba'a ghena ganyɛ yageze mbeli nyi 
kenakɛ ɗa te 'ya. 

12Kambele nde titikwə nya ketsa lewela ba'a mezhɛte nya ɗema wəndə te 'ya. 

13Kawəpi ɗa mbeli nyi kempə ba'a kave zlama 'ya kwa wənəa ka wedidi. 

14Nza tiɗiɗi ya kalekwesa nya kənəa 'ya. Hawe va wəsə nya tiɗiɗi ya kakaralame 
ba'a kawəsə kepeɗe ghəa ɗa. 

15'Ya nde se kantsə nyi kwa ghwələ ba'a kaseɗa nyi yitea gweleba. 

16'Ya nde se kayitenyɛa ka dewə ŋeli, ‘ya nde se kanewe zeweve ta ghena nya te 
nde se se. 

17Ama 'ya nde se katsa slene kwa mɛ va ndiremia mehele, ‘ya nde se kazləgwə 
wəsə nya keseve hɛ shave mbe mɛa nci. 

18Tagha gɛ, ma 'ya sha ghəa ɗa: ‹Katemte 'ya ki ghɛa ɗa, katenza hɛa ɗa kwele 
kwele kala ndaleghe. 

19Kala wəfe nya nza slərəa ŋkɛ hwa yɛmə se 'ya, ncɛhwɛaɓɛ nza mɛnɛ te slekea 
ŋkɛ heviɗi. 

20Katenza zləvə te 'ya keveci keveci, bereteke tenza rəgia ɗa yitea dzeve ta ɗa.› 

* 

21Ɗeke ɗeke nza mbeli kafa ghena ta ɗa. Tikə tikə nza mbeli kezha fa ɗa ŋa ɗa. 

22Ma kegezemte ghena 'ya ne, wəndə shɛ kazhɛne ghə we, te wəndə te wəndə 
teɗe ghena ta ɗa. 

23Kaneghe ɗa mbeli kala nya neghe va mbeli. Kaghwene mɛa nci hɛ kala wəsə 
yitea kwa ghate ta va. 

24Ma kaŋ'wəshi nda ŋ'wəshi 'ya ke hɛ ne, kayɛ hɛ we, ganyɛ nya kwa kema ta ɗa 
yazele hɛ kanewe. 

25'Ya nde se kawəndə nya te ghəa nci, ‘ya nde se kancɛ nda hweŋkwa ke hɛ. Hwa 
hɛ se 'ya kanza kala meghe nya hwa ka sewajɛa ŋkɛ, kala wəndə nya 
kegweɗakwe mbeli nyi keyirə yirə.» 

Job 30 

Kwa keɗaŋe ta zhɛne ta Job nya kezele: Yaka nya tsetsenya 

1Ama tsetsenya gɛ ne, ka dɛgwəa hɛɗi ka ŋ'wəshi ɗa. Ndagwara vəashi ne, kehi 
ka yitehɛ nci kanza hwa kelɛa keti nyi yitea wəshi keseɗa ta ɗa we. 

2Bandanyɛ ne, wa yaneghe 'ya va ka dewə berete nyi wa? Nahe berete kekiɗi va 
hɛ. 

3Ma kwa denemte hɛ ma ba'a titikwə ne, ntake hɛ kahərəci wəshi dzeyi hwa 
gamba, dzeyi te ŋkwa nya dɛrɛŋe rɛŋe ba'a nya ɓeraka ɓeraka. 

4Kaɓatse sleke nyi mɛse mɛse hɛ dzeyi te yɛ wəfe, deke slərəa wəfe ya kawəshi 
kezeme ta nci. 

5Pɛtɛa mbeli kaŋka hɛ shave hwa ghəa nci, lewela yatsa mbeli yitea hɛ kala nya 
yitea ka ghərəa kɛfi. 

6Pa hɛ nzanji dzawa vare zlərə, dzawa kwa yɛ gəli ba'a dzeyi mbe yɛ zlera. 

7Kanehwene hɛ dzeyi mbe gamba, katsene geva hɛ dzeyi yitea yɛ tigə. 

8Ka gezhia hɛɗi ba'a ŋwalea wəndə nya ɗema zləvə te hɛ, le geta ŋkamte geva hɛ 
te hɛɗi. 

9Tsetsenya ne, 'ya yagha hɛ kwa cimə, ghena nya te 'ya yageze hɛ. 

10Cakeɗake hɛ slənji va ndiremi nya te 'ya, katsakɛ hɛ nciɗi ɗa ndɛghwɛɗɛ kwa 
kema we. 

11Ma kwa nza ŋkɛ nahe Shala kekelehwe berete ta ɗa ba'a keweleyi ɗa ne, kashɛ 
hɛ fɛa yitea mene ɗa wəsə kwa ndiremi we. 

12Ma kezha ve ɗa fete ne, mbeli nyi keɗema kambeli ganji ka sate te ŋkwa. 
Hweŋkwa kewele ɗa yazele hɛ, mpa yaha ɗa hɛ kezha zamte ɗa. 

13Pɛtɛ hɛ keŋzlemte ɗa hweŋkwa, kaɗe hɛ kazamte ɗa, kwete shɛ hwa hɛ kaɗe 
kemane we. 

14Dzawa te ŋzla nya wəba te zli dzeki hɛ sha 'ya, dzeyi hwa pelɛ nyi keŋzla ŋzla 
dzeyi hɛ sha 'ya. 

15Pa ghazlənə tamte geva ta ɗa, pa nde kelemte zləvəa ɗa kala wəsə va sefə. Pa 
zeɗe nza ta ɗa zanyɛ kala ləmbə. 

16Tsetsenya gɛ ne, nza ta ɗa kakiɗi, nahe vəa yaka kesləyi ɗa. 

17Ma heviɗi ne, pɛtɛ 'yɛ'yɛa ɗa kampeɗe ɗa, kaghereŋe zhɛ ɗa ta nci we. 

18Nahe Shala kekeseve ɗa le berete te lekwesa, ghɛke ŋkɛ keseve ɗa ŋkɛ yitea 
welɛ kala welɛa lekwesa nya mentɛawe. 

19Pa ŋkɛ neghahwe ɗa hwa nzaɓe, tene 'ya kala keləwə ba'a pəsəɗə. 

20Shala yawe, katsa ŋa lewela 'ya ne, kazhɛne na we. Kaslete 'ya kwa kema ta ŋa 
ne, kese na kanewe ɗa we. 

21Kazhɛre na ghyanake laka 'ya, pɛtɛ berete ta ŋa kənəa 'ya. 

22Kakele ɗa na hwa sefə parewə parewə kala gədəwə, kaŋwesa ɗa sefə nya wəba 
laka yayata bela. 

23Nahe 'ya keɗepe, gha kakele nda ɗa ke mte, te ŋkwa nya telə mbeli nyi 
teghweme pɛtɛ. 

24Ma vəa ŋkwa nya nza wəndə kedene dene ne, kakafe dzeve ŋkɛ wəka? Ma mbe 
ndiremi ne, katsa lewela wəndə wəka? 

25Kese 'ya kanehwene yitea mbeli nyi kesa yaka wəka? Kese helia ɗa kasla kwa 
nakɛ nza ta ka titikwəa kɛfi 'ya wəka? 

26Zeɗe nza yavate ghə 'ya te, ama ndiremi nde senyɛ. Waŋe yaneghe 'ya, ama 
ŋkwesle nde senyɛ. 

* 

27Kafɛa helia ɗa kesla ghala kwa nza 'ya mbe yaka nya te 'ya nya we. 

28Kadzeghwa 'ya mbe ŋkwesle, kaɗema veci shɛ. Hwa tsene ta mbeli ne, kasate 
'ya te ŋkwa kezha tsa lewela. 

29Laka lewela ta ɗa ne, nahe 'ya kezhɛre ɗa kawəza meghekɛa yɛ kelɛ gamba 
ba'a kamcɛnyɛa yɛ zhenɛgə 

30Nahe hweta ta ɗa keləvənyɛ ba'a kekwafenyɛ, pa mbe 'yɛ'yɛa ɗa nza 'ya kenefe 
nefe. 

31Deke yitea cimə nehwene tsa geva gagera ta ɗa, yitea cimə nehwene vɛa geva 
shela ta ɗa. 

Job 31 

Kwa keɗaŋe ta zhɛne ta Job: Fete shɛ kemenete 'ya we 

1Nahe ghen'yɛ ketsahwe ghena le ntsə ta ɗa kezha ɗema kasla ntsə yitea degheli. 

2Nza wa yatemene ɗa Shala sawa pelɛ ghweme wa? Nza tsema temene ɗa Nde 
berete sawa pelɛagha wa? 

3Ashɛ kezha nde mene fete ndiremi ba'a kezha ka ndiremia mehele ɗa wəka? 

4Ashɛ Shala kanewe nza ta dzeghwa ta ɗa wəka? Ashɛ ŋkɛ kaɓela pɛtɛa ŋkeɗe ta 
seɗa ta ɗa wəka? 

* 

5Tseŋwə yasla 'ya ghalanza na? Mbəɗəkwə yantsə geva seɗa ta ɗa kalə kamene 
na? 

6Mehate ghwə nya kaganda Shala te 'ya! Tagha ne, kateɗepe ŋkɛ kaɗema fete va 
'ya. 

7Ma ya nahe seɗa ta ɗa kesamenji kwa hweŋkwa ganyɛ, ma ya nahe wənəa ɗa 
kezelete ɗe ta ntsə ta ɗa, ma ya nahe dzeve ta ɗa kemenete wəshi nyi wale wale 
ne, 

8zehwe wəshi nyi wəzate 'ya kwete wəndə tsagha, keɗema nteɗate geva wəshi 
kwatepese ta ɗa te hɛɗi! 

* 

9Ma ya nahe kwete male kegha kaghwetete ɗa, ma ya nahe 'ya kese kawəmbə 
degha ta nde ghedəkwəa ɗa ne, 

10nza male ta ɗa kakwa hə nda hə ke kwete wəndə ba'a ɓeɓelahe kweci mbeli le! 

11Kwa nza ŋkɛ ne, fete nya wəba yamenete 'ya, fete nya hi nde meha ghwə kaɗa 
ɗa te. 

12Nza kaghwə nya ketetere ɗa hɛmɗɛke ɗɛke ba'a nya keteza sebe te wəshia ɗa 
tenza fete ta ɗa. 

* 

13Ma ya nahe 'ya kezehwe berete ta nde mene slene ta ɗa keɗema ŋa kwatera 
vəa ŋkwa nya nza ghena kwelɛ 'ya le hɛ ne, 

14nza tsema mene 'ya vəa ŋkwa nya tesate Shala te ŋkwa wa? Tsema tezhɛne 
nda 'ya vəa ŋkwa nya te'yɛwe ghena ŋkɛ va 'ya wa? 

15Kwa nza ŋkɛ Shala nya kwetɛŋe nde pate n'yɛ, ‘ya le hɛ, kwa hwəa meyɛ n'yɛ. 

* 

16Nahe 'ya kegha kaŋkate nda wəsə ke ka titikwəa kɛfi na? Nahe 'ya kegha 
kasərəakɛ ka wedidi mbe yaka na? 

17Nahe 'ya kegha kazehwe wəsə kezeme kwetɛŋe ɗa, kaɗema mezhɛte 
kekemave na? 

18Ama se kawəzege 'ya ne, nahe ŋkɛ kekele yitea 'ya kala wəzege yitea yita. 
Sawama ta ɗa kwa hwəa va meyɛ ɗa ne, kande ncɛ nda ghena ke wede se 'ya. 

19Nahe 'ya kese kasərə wəndə nya ɗema lekwesa ve, nde titikwə nya ɗema 
gwada ve na? 

20Ama ne, lekwesa ntasle nya tsate mbeli le shintia təmə yanta nda 'ya ke hɛ, ba'a 
ne, katsa ɗa hana hɛ. 

21Ma ya nahe 'ya kese kaɗa mezhɛte, va nya ɗepe 'ya kaɗema ka meha ghwə kave 
ɗa fete ne, 

22ndaɗenyɛ paslɛ paslɛa ta ɗa seyi vare geva ba'a ɓelenyɛ dzeve ta ɗa kwelɛ 
fegwele. 

23Kaganda ne, kaghazlənə 'ya kwele kwele va ɗa ta Shala, wəsə shɛ kamenete 'ya 
kwa kema ta kwelea ŋkɛ we. 

24Ma ya nahe 'ya kese kave ghə te mze kwa tere tere, ma ya nahe 'ya kese kageze 
sha mze nya nza zləvə te: «Gha ya kanza ta ɗa gwezlayɛ» a 'ya, 

25ma ya nahe 'ya kese kazlama te kwelea wəshia ɗa, te mcɛlə nyi kemave dzeve 
ta ɗa, 

26ma ya nahe 'ya kese kanewe veci kaɓele ba'a ndeɗea dzeghwa ta tere, 

27ma ya nahe wənəa ɗa kese kaghwete geva tewəfərə ba'a ma ya nahe 'ya 
kezhɛrete hɛ kashala keɗema kese kahawe va hɛ ne, 

28nza kafete nya kekese ɗa te ghwə nza nde, kwa nza ŋkɛ nahe 'ya keɗema Shala 
nya ghweme. 

* 

29Nahe 'ya kese kazlama vəa ŋkwa nya nza yaka te nde jaga ta ɗa na? Nahe 'ya 
kese kampereke va farefa vəa ŋkwa nya me ndiremi te na? 

30Kepelave nda 'ya ke mɛa ɗa kamene jaɗafa laka bezla nda mte we. 

31Ma ke ka mentiɓəa slia ɗa sha geze: «Wa nde behema va slia ŋa wa?» 

32Kegha nde se se kahɛ pelɛ te ŋwela we, teghwene se degha ta ɗa kaŋa mbeli 
nyi kedzeghwa. 

33Kala Adam ne, nahe 'ya kewəfərəakɛ fete ta ɗa, kewəmbəyi beze ghena ta ɗa 
kwa slibəa ɗa na? 

34Kegha 'ya kaghazlənə va ghena ta kweci mbeli we. Wərə hɛ kaŋ'wəshi ɗa, ama 
kegha 'ya kadake we, kegha kaŋzlete ɗa mɛ, ya kafɛake ɗa keshave te ŋwela we. 

* 

35Wa nde nza kandeke ɗa wəndə nya kefa ɗa ghena tse wa? Nya ya kakwa 
keɗaŋe ta ghena ta ɗa gɛ! Va Nde berete ŋkɛ kezha zhɛne ɗa gɛ! Ma kaŋa palepa 
ta ve ɗa fete nya rafete nde jaga ta ɗa ne, 

36katekele ŋkɛ 'ya le farefa te bazla ta ɗa, kateve ŋkɛ 'ya mbe ghəa ɗa kala derə 
meghe. 

37Kateɓela yɛ ŋkeɗe ta seɗa ta ɗa 'ya ke Shala, katehende nda geva 'ya kala 
wəndə nya te ghə. 

* 

38Ma ya nahe yɛ wəvea ɗa kese kanehwene va 'ya, ma ya nahe yɛ ndəgə nyi mbe 
hɛ kese kabete nehwene, 

39ma ya nahe 'ya kezehwe wəshi nyi kese mbe hɛ gəmə, ma ya nahe 'ya kezehwe 
hwələa ka mene slene mbe hɛ ne, 

40pesete geva yɛ tigə te ŋkwa ha, pesete geva yɛ tigə kwara te ŋkwa megi. 

* 

Teke keɗaŋe ghena ta Job. 

Job 32 

GHENA TA ƐLIHƏW 
32–37 

1Tagha ne, pa Ɛlifaz, Bildad ba'a Sofar nzanji kezhɛne nda ghena ke Job, va nya 
veyi ghəa ŋkɛ ŋkɛ kawəndə nya tiɗiɗi. 

2Ama mɓɛke Ɛlihəw hwepete wənə. Wəzege ta Barakɛl nya mbe hwelefe ta 
Bəwz, kwa yita ta Ram ŋkɛ. Va Job hwepete wənə ŋkɛ, va nya veyi ghəa ŋkɛ ŋkɛ 
tiɗiɗi ma ke Shala. 

3Mɓɛke hwepete wənə ɓiyitsa va ka mcɛhɛ nyi mahekene nyi, va nya ɗema 
kwete ghena hɛ kazhɛne nda ke Job. Tsagha ne, nahe hɛ kendeke nda fete ke 
Shala. 

4Pa Ɛlihəw nzanyɛ kegeze ghena, va nya nza kweci mbeli nyi ntsə ma ke gheŋkɛ. 

5Ama kwa nakɛ Ɛlihəw kaɗema ghena kezhɛne mba kwa mɛa mbeli nyi 
mahekene nyi ne, mɓɛke hwepete wənə. 

Ɛlihəw kageze va wa va wa geze ghena ŋkɛ 

6Laŋe Ɛlihəw, wəzege ta Barakɛl nya mbe hwelefe ta Bəwz te ghena, ma ke: 
«Mempɛhweta 'ya hwa gheyɛ, ama gheyɛ ne, mbelia jama yɛ. Vatse zhɛte ɗa 
ghazlənə kencɛ ŋayɛ ɗepe wəsəa ɗa. 

7Ma 'ya mbe ghəa ɗa: ‹Ŋa mbelia jama geze ghena, ŋa mbeli nyi kentsə ntsə teke 
nda ntsehwele ke mbeli.› 

8Kaganda ne, sefəa Shala, zhɛne mpi ta Nde berete nde ve nda ntsehwele ke 
wəndə. 

9Kandeke nda ntsehwele nza kande ntsə ntsə ke wəndə we, kandeke nda ɗepe 
wəsə nya tiɗiɗi nza kande hale hale ke wəndə we. 

10Vatse nda geze ŋayɛ 'ya kafa ɗa ŋa ɗa: ‘ya katencɛ ŋayɛ ɗepe wəsəa ɗa perə. 

11Nahe 'ya kefamte ghena ta ŋayɛ, nahe 'ya keveyite sleme yitea zəzə ta ŋayɛ, 
vəa ŋkwa nya zele ghena kegeze yɛ. 

12Nahe 'ya kefate ghena ta ŋayɛ tsape tsape, ama wəndə shɛ hwa gheyɛ 
kezhɛnete nda ghena ke Job we, wəndə shɛ kendɛkwete nda ghena nyi geze ŋkɛ 
we. 

13Gezema yɛ: ‹Nya ghena ntsehwele nya: Deke Shala nde nza kandɛkwete ŋkɛ, 
ama wəndə ŋelɛ we›, pe yɛ ma. 

14Ke 'ya gezete ɗa ghena ta ŋkɛ Job we. Kala zhɛne ta ŋayɛ tezhɛne nda ghena 'ya 
we. 

* 

15Kwerɗake ɗake yɛ keta ta, mba ghena kegeze va gheyɛ we, ndɛkwe ghena kwa 
mɛa ŋayɛ. 

16Kwele kwele temə 'ya kaneghe. Ama kwa ɗema yɛ mba kageze ghena, kwa 
ndɛkwe ŋayɛ yɛ ne, 

17'ya kategeze ŋa ɗa ghena, ‘ya katencɛ wəsə nya ɗepe 'ya, 'ya perə. 

18Kwele kwele ghena va 'ya kageze, kwete wəsə ya mbe 'ya kave geze ghena. 

19Kawepe ŋkwa nya kwa hwəa ɗa kala tɛ nya kemesle mesle nya kezele 
kawətətsə slibə hweta mɛnɛfɛ. 

20Pelakɛ ɗa mə kageze ghena, katepele geva ta ɗa. Kateghwene mɛ 'ya ba'a 
katezhɛne ghena 'ya. 

21Kateŋzla 'ya kwa ghena ta wəndə we. Kategwəfə nda ghə 'ya ke kwete wəndə 
ŋayɛ we. 

22Bandanyɛ ne, keɗepe gwəfə nda ghə 'ya ke wəndə le ghena we, ma nda tsagha 
mene 'ya ŋkɛ ne, nza nahe Nde pate ɗa kezamte ɗa kahe kahe.» 

Job 33 

Ghena ta Ɛlihəw: Shala kameɗe wəndə ŋelɛ 

1Gha gɛ Job, fa ghena nya geze ŋa 'ya, ghwene sleme yitea pɛtɛa ghena nyi geze 
'ya. 

2Nya 'ya kaghwene mɛ gɛ, ɗeke ɗeke ghɛnia ɗa kageze ghena. 

3Le wənə kwetɛŋe tegeze ŋa ghena 'ya, deke ghena nyi kaganda yategeze ŋa mɛa 
ɗa. 

4Sefəa Shala nde pate ɗa, zhɛne mpi ta Nde berete nde ve ɗa mpi. 

5Ma kenza ŋkɛ kapesle na yite ne, zhɛnete ɗa, hite geva kandɛkwe ɗa, ghereŋe 
megela ga! 

6Ma kwa kema ta Shala ne, yipə yipə mə, ‘ya perə ne, le rekɛ pate geva 'ya! 

7Kehi ghazlənə kazhɛ ŋa va 'ya we, kehi kwelea ɗa kata geva ta ŋa we. 

8Ama nahe na kegha kagezete kafefa sleme ta ɗa vəa ŋkwa nya gegeze ghena na 
kala nyi: 

9«'Ya ne, wɛŋe 'ya, jaɗafa va 'ya we. Tiɗiɗi 'ya, fete shɛ va 'ya we. 

10Ama nahe Shala kencake ŋele te 'ya, nahe ŋkɛ kezhɛrete ɗa kala nde jaga ta 
ŋkɛ. 

11Nahe ŋkɛ kehwepeyi seɗa ta ɗa kwa zewe lɛ, ŋkwa nyi ŋkeɗe seɗa 'ya te yave 
ntsə ŋkɛ te.» 

12Te nya ne, kageze ŋa 'ya kaɗema kaganda va gha Job. Kwa nza ŋkɛ ne, kwele 
ma Shala ke wəndə ŋelɛ. 

13Wa raberə ghəpə na le, gheŋkɛ nya kezhɛnema ghena nyi 'yɛwe na wa? 

14Keghə keghə ntsehwelea geze ghena va Shala, ama wəndə shɛ kave sleme yite 
we. 

15Kageze ghena ŋkɛ laka yɛ shiwə, laka wəshi nyi newe mbeli heviɗi, vəa ŋkwa 
nya nza mbeli shelɛŋe yitea hɛ, vəa ŋkwa nya nza hɛ yitea hɛ te gezle ta nci. 

16Tagha ne, kaghwene sleme ta mbeli ŋkɛ ba'a kameɗe hɛ ŋkɛ kakwa keɗaŋe 
zhigə, 

17yitea zhɛremte hɛ va wəshi nyi ndiremi ndiremia nci ba'a yitea fɛake hɛ kenza 
kaka kele ghə. 

18Ma tsagha ne, ghenci yaya ŋkɛ va dzawa kwele, ghenci yafɛa ŋkɛ kelə sha mte. 

19Ma te kweci hɛ ne, ka'yɛ wəndə ŋelɛ Shala le ghwene nda zereghwe nya kewele 
ŋkɛ te gezle. Tagha gɛ, kabare bare ŋkɛ kevə kevə va ɗawa. 

20Kakafene nda wənə ɗafa, kanza wəshi kezeme ganji zeɗehwe nda we. 

21Kanewe newe mbeli nda pahe ŋkɛ, cihwɛŋwɛa'a tene 'yɛ'yɛa ŋkɛ. 

22Tagha gɛ, mɛa kwele ŋkɛ, mbe dzeve ta ka mpə ŋkwa mpia ŋkɛ. 

23Ama ɗa ma ta nde ghwene ta Shala kakemane ŋkɛ, kwete kwetɛŋe hwa ka 
ghwene ta Shala nyi slibə kezha ncɛ nda slene ta ŋkɛ ke wəndəa shɛ ne, 

24katezhɛ heli nde ghwene ta Shala yite, ma ke sha tegeze nda ke Shala: «Yakɛ 
ŋkɛ va dzawa kwele, nahe 'ya kentsate ntsehwele kembele ŋkɛ.» 

25Tagha gɛ, pa nde zereghwea shɛ zhɛrenyɛ kala wəzege, pa zhɛneke geva kase 
te vəa mempɛhweta ta ŋkɛ. 

26Pa ŋkɛ səkwəte Shala nya kefate səkwə ta ŋkɛ, pa dzawa kema ta ŋkɛ le zlama, 
va nya mbelete ŋkɛ Shala. 

27Ntake kagha cimə kwa kema ta mbeli pɛtɛ, ma ke: «Nahe 'ya kese kamene 
jaɗafa, kese 'ya kahawe va wəshi mahalegə we. Ama kese Shala kave ɗa te 'ya 
kala nya kehi we. 

28Nahe ŋkɛ keyakɛ ɗa va dzawa kwele, nahe 'ya kekemave mpi ba'a waŋe 
yanewe 'ya.» 

* 

29Shala nde mene pɛtɛa wəshi kezha wəndə ŋelɛ, kamene hɛ ŋkɛ kevə kevə. 

30Gheŋkɛ ɗe kazhɛne ŋkɛ same kwa kwele ba'a kaɓele waŋea mpi kənə. 

31Ntsagwe Job, fa ghena ta ɗa megela. Nza divə, mba ghena va 'ya kageze ŋa. 

32Ma kenza ghena va gha kazhɛne ɗa ne, gezete, kwa nza ŋkɛ kateve ŋa 'ya 
kawəndə nya tiɗiɗi. 

33Ma keɗema ghena va gha ne, fa ɗa ŋa ɗa. Nza divə, 'ya kateteke ŋa ntsehwele. 

Job 34 

Ɛlihəw kave nda fete ke Job 

1Tagha gɛ, ntake Ɛlihəw kageze ghena, ma ke: 

2«Gheyɛ ka ntsehwele ntsehwele, fa mə ghena ta ɗa, gheyɛ ka ɗepe wəshi, ve mə 
sleme yitea ghena ta ɗa. 

3Kwa nza ŋkɛ ne, fa ghena ya kaslene ta sleme kala nya fa zeɗea wəsə kezeme 
mɛ. 

4Zele ɓəmə wəsə nya tiɗiɗi kanya kwetɛŋe, sepa ɓəmə wəsə nya kehi kanya 
kwetɛŋe. 

5Ma ke Job gezete: ‹Wəndə nya tiɗiɗi 'ya, ama kaɗe Shala kave ɗa kawəndə nya 
tiɗiɗi we. 

6Ma kwa zele nza tiɗiɗi 'ya ne, kande tseŋwə zhɛre 'ya. Kemenete jaɗafa 'ya we, 
ama pa ɗakɛ ɗa le zhi kemte.› 

7Wa wəndə nya kala Job tse wa? Kahe kahe ŋele Shala ŋkɛ kala sa ta yɛmə. 

8Zlaɓe dzeghwa ŋkɛ le ka mefətekwə, jikə nza ŋkɛ le ka ndiremia mehele. 

9Kwa nza ŋkɛ ma ke gezete: ‹Wəsə shɛ kakemave wəndə mbe hawe va Shala we.› 

* 

10Gheyɛ mbeli nyi nza mehele ve, fa mə ghena ta ɗa! Kegeze 'ya kamene wəsə 
kwa ndiremi Shala, kamene mbəɗəkwə Nde berete 'ya we! 

11Ama kaɗa nda zhɛme ŋkɛ ke wəndə kala slene ta ŋkɛ, kala dzeghwa ta yayata 
wəndə mene nda ŋkɛ. 

12Kaganda ne, kamene wəsə kwa ndiremi Shala we, kameha ghwə ɗafa Nde 
berete we. 

13Kwete wəndə nde dapate nda hɛɗi te dzeve na? Kwete wəndə nde ndeke nda 
hɛɗi lema na? 

14Ma ya ghəa ŋkɛ yadambeghənyɛ Shala yite, ma ya nahe ŋkɛ kezhɛnehwe sefəa 
mpia ŋkɛ ne, 

15nza te və nya kwetɛŋe tempə wəshi nyi nza mpi hwe ba'a katezhɛne wəndə 
kanza kahɛɗi. 

* 

16Ma kwa nza na kande ɗepe wəshi ne, fa ba'a ve sleme yitea ghena ta ɗa: 

17Kaganda nza wəndə nya keɗema kaganda kaslekete ŋkwa na? Kaganda ɗe na 
kave nda fete ke Wəndə nya tiɗiɗi, ke Nde berete na? 

18Deke Shala nde nza kageze: ‹Wəsəa kwadanyɛ wəndə› ke sha meghe ba'a ‹Ka 
mpə ŋkwa yɛ› ke sha mbeli nyi te ghə. 

19Deke gheŋkɛ nde ɗema kakemane mbeli nyi te ghə ba'a ɗema kanta ghala 
kwelɛ yɛ nde mcɛlə le nde titikwə. Kwa nza ŋkɛ ne, gheŋkɛ nde pate hɛ pɛtɛ. 

20Taghanyɛ ne, kampə hɛ te tepe ta viɗi, ma kagaŋkəɗə mbeli ne, kampə mbeli 
nyi te ghə. Rayɛ sebe te ka ghwərə ghwərəa ntsə kaɗema gəli yite. 

21Kwa nza ŋkɛ ne, te dzeghwa ta mbeli ntsə ta Shala, pɛtɛ newe ŋkeɗe ta seɗa ta 
nci ŋkɛ. 

22Viɗi keɗema ŋkwesle nyi diŋwədi shɛ kafɛake ŋkɛ kenewe ka mene wəshi nyi 
ndiremi ndiremi we. 

23Kakele zəzə Shala kwele kwele te wəndə nda kele ŋkɛ kadzete ghwə we. 

24Kaɗema ŋkɛ keneweve megela ne, kafə mbeli nyi berete berete ŋkɛ sawa te 
meghe ba'a kabete kweci mbeli ŋkɛ te ŋkwa nci. 

25Kwa nza ŋkɛ nahe ŋkɛ keɗepe wəshi nyi mene hɛ. Kafə hɛ ŋkɛ sawa te meghe 
ba'a kampə hɛ ŋkɛ mbe viɗi kwetɛŋe. 

26Kampa hɛ ŋkɛ le balema kwa ntsə ta mbeli kala ka mpə ŋkwa. 

27Va nya ɗema hɛ kese kaɗe kazele ŋkɛ, kefave wəshi nyi teke nda ŋkɛ ke hɛ. 

28Tsagha ŋkate ka titikwəa kɛfi hɛ katsa nda lewela, ntake Shala kafa nehwene 
ta ka dewə ŋeli! 

29Ama nda divə nzanyɛ Shala ne, wa nde teve nda fete wa? Ma kewəfərənyɛ ŋkɛ 
ne, wa nde nza kantsate ŋkɛ wa? Ama kanewe ghweme ŋkɛ te yɛ hɛɗi ba'a te 
mbeli nyi te hɛ. 

30Kaɗe ŋkɛ kanza nde ndiremia mehele, nde ŋa nda keleŋa ke mbeli te ghəa 
mbeli we. 

31Banda ta ŋkɛ ma kegeze nda wəndə ke Shala: ‹Nde jaɗafa 'ya, kazhɛne 'ya 
kamene wəsə kwa ndiremi we. 

32Ncɛte ɗa fete ta ɗa nyi ɗema 'ya kenakɛ. Ya 'ya menete wəsə kwa ndiremi ne, 
katezhɛne 'ya kamene we.› 

33Kahi Shala kave ɗa te na? Tsema ŋa ŋa zəzə, gha nya keŋ'wəshi ŋkwa wa? Ma 
kwa nza ŋkɛ gha nde tare, kaɗema ka'ya ne, gezete wəsə nya ɗepe na te. 

* 

34Ma tegeze ɗa mbeli nyi nza mehele ve ba'a ka ntsehwele ntsehwele nya kefate 
ghena ta ɗa: 

35‹Ghena dewə ntsehwele yageze Job. Slə kwa ghena nyi geze ŋkɛ we. 

36Kaɗe 'ya ka'yɛwete ghena mbeli va Job, pa te və nya tendɛkwe ŋkɛ, va nya nza 
ŋkɛ kageze ghena kala nde mene wəsə kwa ndiremi. 

37Kwa nza ŋkɛ fama ghena yamtsehe ŋkɛ kadzevare jaɗafa ta ŋkɛ, gezleŋe ghə 
yave ŋkɛ mbe gheɓəmə ba'a mtsehe yamtsehe ŋele Shala ŋkɛ.›» 

Job 35 

Ghena mbe ghena ta Job we, ke Ɛlihəw 

1Tagha gɛ, ntake Ɛlihəw kageze ghena, ma ke: 

2«Ma zəzə na ne, tiɗiɗi nza ta ŋa kwa geze na: ‹Tiɗiɗi ma 'ya ke Shala› pa na? 

3Kwa nza ŋkɛ ne, ma pa na gezete: ‹Wa yakemanakɛ ɗa ŋkɛ le wa? Wa yaketekɛ 
ɗa menema jaɗafa le wa?› 

4'Ya nde tezhɛne ŋa ghena ta ŋa ba'a ŋa ka mcɛhɛ ŋa nyi zlaɓe le gha. 

5Newe pa sha ghweme, mare pa sha yɛ ləmbə: pelɛagha hɛ kənəa ghəa ŋa! 

6Ma kemenete jaɗafa na ne, Shala yatsakɛ ŋkɛ na? Ma kemtsehete fama ghena 
na ne, wa yamene nda nde wa? 

7Ma kenza na tiɗiɗi ne, wa yaŋ'we ŋkɛ wa? Wa yakema ŋkɛ va gha wa? 

8Mbeli kala gha yatsakɛ wəsə kwa ndiremia ŋa, deke mbeli kala gha yakete wəsə 
kwa ganyɛa ŋa. 

* 

9Ghə yaŋgaɗe mbeli va wəba ta yaka, lewela yatsa mbeli va bəla ta ka ghwərə 
ghwərəa ntsə. 

10Ama wəndə shɛ kegeze: ‹Tema Shala nya kepate ɗa, gheŋkɛ nya keve nda gha 
cimə ke mbeli heviɗi, 

11gheŋkɛ nya keteke ɓəmə wəshi za ma ke wəshi keseɗa nyi te hɛɗi ba'a nya 
keve ɓəmə ntsehwele za ma ke 'yɛ nyi yitea ghweme wa?› 

12Ya tema tema ne, lewela yatsa mbeli va kele ghəa ka 'yaghwa mehele, ama 
kazhɛne Shala we. 

13Kaganda ne, kafa ghena kwada Shala we, kave sleme Nde berete yite we. 

14Ama gha nde gezete kaɗema na kanakɛ ŋkɛ, ndagwara ve ghena ta ŋa ba'a 
neghe yaneghe ŋkɛ na. 

15Ama tsetsenya keɗema hwepe wənəa ŋkɛ kencɛte geva ba'a keɗepema fama 
ghena ta wəndə ŋelɛ ŋkɛ ne, 

16ghena kwada ka same kwa mɛa Job ba'a ghena dewə mehele yagegeze ŋkɛ.» 

Job 36 

Ɛlihəw kageze tsema tsema teke nda wəshi Shala ke mbeli 

1Pa Ɛlihəw mtsehete geze ghena, ma ke: 

2«Ntsagwe ŋa Job, 'ya kateteke ŋa wəshi. Mba kweci ghena va 'ya kageze te ghəa 
Shala. 

3'Ya katencɛ nda ɗepe wəsə ta ɗa ke mbeli nyi cakeɗa kezha ve nda kaganda ke 
Shala nya kepate ɗa. 

4Kaganda yageze 'ya, kasla tseŋwə 'ya we, wəndə nya keɗepe wəsə tsape ya yitea 
gha. 

5Berete ya va Shala ba'a kaɓelama ŋkwa ŋkɛ we. Berete ya va Shala ba'a kaslə 
ŋkɛ te ghena nyi tarete ŋkɛ we. 

6Kasərə nde 'yaghwa mehele ŋkɛ teghweme we, ama kameha nda ghwə nya 
tiɗiɗi ŋkɛ ke ka dewə ŋeli. 

7Kakele ntsə ŋkɛ seyi te mbeli nyi tiɗiɗi we. Kabete hɛ ŋkɛ pelɛ pasla le ka 
meghea kɛfi, kantishɛ hɛ ŋkɛ pelɛ kaghala ghala yitea kele ghə hɛ. 

8Ma nda nza hɛ kehwepe hwepe kwa zewe lɛ, nda sa yaka hɛ kwa zewe ne, 

9wəshi nyi menete hɛ yaɗe ŋkɛ kancɛ nda ke hɛ ba'a fama ghena ta nci vəa ŋkwa 
nya kele ghəa nci hɛ. 

10Kaghwene sleme ta nci ŋkɛ yitea ŋele ta ŋkɛ, kageze nda ŋkɛ ke hɛ kasərə wəsə 
kwa ndiremia nci. 

11Ma ya kafa ŋa Shala hɛ ba'a kahawe hɛ ve ne, nza katekiɗi hɛa nci hɛ mbe zeɗe 
nza, yɛ va ta nci hɛ mbe zlama. 

12Ama keɗema hɛ kafa ne, katempə va megha, kateza sebe te hɛ va dewə 
ntsehwele. 

13Kaganda ne, mbe hwepe wənəa nci nza ka ndiremia mehele, ma vəa ŋkwa nya 
hwepe hɛ Shala kwa zewe lɛ ne, katsa lewela hɛ we. 

14Mba hɛ kaka mempɛhwetɛti nda mpə hɛ, kala ŋa ka megelɛshi nyi kemene vale 
tahe kiɗi mpia nci. 

15Ama kambele nde titikwə Shala laka titikwə, laka yaka ghwene sleme ŋkɛ te. 

16Gha perə ne, nahe ŋkɛ kembelete ŋa va yaka, nahe ŋkɛ kendeke ŋa ŋkwa ganyɛ, 
wəshi kezeme ganji ka se kwele kwele te tabelea ŋa. 

17Ama nahe fete kendeke ŋa geva kala nde 'yaghwa mehele, kambeɗemte geva 
ɗa nya kevate geva te gha we. 

18Yagha hwepe wənə kaŋkeyite ŋa yitea wəsə kwa ndiremi! Ntsehwele yitea 
mene nda mbəɗəkwə ke Shala laka wəshi gəmə nyi ganji ganji. 

19Wərə lewela ta ŋa kezha ɗema na kanza mbe yaka na? Wərə nza pɛtɛa berete 
ta ŋa na? 

20Vema zəzə na te viɗi nya teŋkamte geva nya mbeli shave mbe hɛɗia nci ma. 

21Ya ghəa ŋa va zhɛre nda geva ke wəsə kwa ndiremi, kwa nza ŋkɛ tewəmbəreke 
gheŋkɛ nza na mbe ndiremi.» 

Shala nde sleke pɛtɛa wəshi 

22Kaganda ne, Shala ya kwele laka berete ta ŋkɛ. Wa nde nza katekete nda wəshi 
ke mbeli kala gheŋkɛ wa? 

23Wəndə nya kencɛ nda hweŋkwa ya shɛ na? Wəndə shɛ kageze: Wəsə kwa 
ndiremi yamene na, ke shɛ na? 

24Zəzə ɓetəkə kave zləvə te wəshi nyi menete ŋkɛ. Tewəmbəreke ghenci ne, 
gheŋkɛ yatsahe mbeli le cimə. 

25Pɛtɛa mbeli kanewe wəshi nyi menete ŋkɛ, se cakeɗake ne, kanewe newe 
wəshia shɛhɛ mbeli. 

* 

26Kaganda ne, wəbake Shala, ama kafave ŋkɛ gheɓəmə we. Kaɓelate kwele 
kwelea va ta ŋkɛ gheɓəmə we. 

27Kazhɛne yɛmə ŋkɛ kadzeme sha ghəa ŋkɛ, kazhɛre ŋkɛ kaləmbə yitea me va. 

28Tagha gɛ, kame va ləmbə kasawa ba'a kasheke ŋkɛ kadzeghəa mbeli kwele 
kwele. 

29Wa nde nza kafave taze geva ta ləmbə ba'a gaka ta va mbe ghweme wa? 

30Kaslesla va Shala dzeyi te ghweme ba'a kadzawa ŋkɛ hwa'a kwa yɛ zeweve ta 
ndərə. 

31Laka va nya me ŋkɛ meha ghwə ŋkɛ te mbeli ba'a ve nda wəshi kezeme ŋkɛ 
kwele kwele ke hɛ. 

32Kawəfərə sla ta va ŋkɛ mbe hwə dzeve ta ŋkɛ, kwa sebe ta ŋkɛ, kadzeghe nda 
ŋkwa nya lə ŋkɛ te. 

33Gaka ta va nde ncɛ se ta ŋkɛ, pa le wəshi keseɗa keɗepe se ta ŋkɛ. 

Job 37 

1Vatse nza wənəa ɗa kaslesla ba'a katsetsərəkə mbe hate ta ɗa. 

2Fa mə, fa mə gaka ta ŋwələa Shala, ghwəghwə nya kesame kwa mɛa ŋkɛ. 

3Kaghwene sla ta va ŋkɛ dzeyi te ghweme, se te kwete mendɛkwe ta hɛɗi hwa'a 
te kwete. 

4Kwa sebe ta ŋkɛ ne, kaghwəghwə ŋwələa ŋkɛ, mbe kwelea ŋkɛ ne, kagaka 
ŋwələa ŋkɛ. Taghanyɛ ne, werete ŋkɛ pelakɛ yɛ sla ta va nda tegaka ŋwələa ŋkɛ. 

5Shala kancɛ wəshi meŋelea ŋkɛ laka gaka ta ŋwələa ŋkɛ, wəshi nyi jama jama 
nyi ɗepema gheɓəmə yamene ŋkɛ. 

6Ma ke sha geze nda ke kwacakelɛ: Me te hɛɗi! Kaghwene va nya wəba, 
mbəzliməa va ŋkɛ. 

7Ma vəa ŋkwa shɛ ne, wəsə shɛ kashɛ mbeli mene we. Deke slene nyi mene Shala 
yanza hɛ kaɗepete. 

8Kalə wəshi keseɗa nyi hwa gamba kadzete ghweɓea nci, kaɓelahe hɛ kwa ghɛa 
nci. 

9Kase sefə nya laka bela kwa zeme ba'a sefə nya keheka ntasle laka bela kwa 
gwela. 

10Va zhɛne mpi ta Shala ne, kamene geva kwacakelɛ, kazhɛre yɛmə ntɛaŋe 
ntɛaŋe kala pelɛ. 

11Kave lɛnɛa ŋkɛ kadzembe yɛ ləmbə, kaviɗi hɛ ŋkɛ le slesla ta va ba'a kaghwene 
hɛ ŋkɛ laka yayata bela. 

12Kazhɛre hɛ ŋkɛ laka yayata bela kala nya zəzəte ŋkɛ. Tsagha ne, wəshi nyi 
gezete ŋkɛ yamene hɛ te hɛɗi lema. 

13Kaghwene ləmbə Shala kezha ɗa mbeli nyi te hɛɗi keɗema kezha ncɛ nda 
ganyɛa mehele ta ŋkɛ ke hɛ. 

* 

14Job, keseve mehele yitea wəshi nyi pɛtɛ, ghereŋe shɛ na neweve wəshi 
meŋelea Shala. 

15Nahe na keɗepe tsema tsema sleke hɛ Shala ba'a tsema tsema slesla va ŋkɛ te 
ləmbə na? 

16Nahe na keɗepete tsema tsema ghereŋeyi geva ləmbə na? Kezha mene wəshi 
meŋele nyi ne, nda ɗepe wəsə nya tiɗiɗi kanza shɛ. 

17Ma gha nya nza lekwesa ntasle kənə vəa ŋkwa nya nza hɛɗi kepesa pesa va 
sefə nya kesame laka bela kwa zeme ne, 

18gha nde kemanakɛ Shala kapele ghweme nya ntɛaŋentɛa kala deraŋgale kwa 
lɛ lɛ na? 

* 

19Tekete ɗa ghena nya hi gheɓə kageze nda ke Shala. Ama ghena ganyɛ va gheɓə 
we, mbe ŋkwesle mə. 

20Ma kwa geze ghena 'ya ne, nda mbeli kagezete nda na? Nda mbeli kagezete nda 
nahe kwete wəndə kegezete ghena na? 

21Tewə ketemə ne, kanakɛ ŋkwa mbeli wɛŋe we: nahe veci kewəfərəakɛ geva 
mbe ləmbə. Tagha gɛ, mpahwe sefə ntsa ba'a tsalemte ləmbəa shɛ. 

22Hwa'a waŋe nya kala mze kwa tere tere sawa laka bela kwa gwela, ntake waŋe 
nya tɛzlɛzlɛ kaɓele yitea Shala. 

23Shala nde berete nya ɗema gheɓəmə kateɓakɛ ŋkɛ, wəbake ŋkɛ laka berete ta 
ŋkɛ ba'a tiɗiɗia ŋkɛ, kasa nda yaka ŋkɛ ke wəndə nya tiɗiɗi fate fate we. 

24Vatse nda hawe mbeli ve. Ama kave ntsə ŋkɛ te mbeli nyi keve ghəa nci kaka 
ntsehwele ntsehwele we. 

Job 38 

GHENA TA MAHWƏTƏ 
38.1–42.6 

1Tagha ne, pa Mahwətə zhɛnete nda ghena shave mbe tepe ta sefə nya wəba ke 
Job, ma ke: 

2«Wa ŋkɛ na, gha nya kekele zləvə te zəzə ta ɗa laka geze ghena kala nde dewə 
ntsehwele wa? 

3Hite geva megela, ghereŋe za za: ‘ya kate'yɛwe ghena va gha kezha tezhɛne ɗa 
na.» 

Ashɛ Shala ya kande sleke hɛɗi lema wəka? 

4Tema na nda mɓete shihəa hɛɗi 'ya wa? Ma nda nahe na keɗepe kaganda ne, 
gezete ɗa. 

5Nahe na keɗepe wəndə nya keveyi yɛ dzeghe ta ŋkɛ na? Wa wəndə nya 
kedzeghete ŋkɛ le zewe wa? 

6Te nyama wəsə ntareyi geva selə nyi yite wa? Wa nde mɓeyi pelɛ nya te 
megwekwe ta ŋkɛ, 

7vəa ŋkwa nya gha cimə saseregwa nyi masheke kanya kwetɛŋe, vəa ŋkwa nya 
tsa gaghwe ka ghwene ta Shala wa? 

8Wa nde ŋzlete gelembe mɛa ndərə vəa ŋkwa wəvəɗə wəvəɗə ŋkɛ same kwa 
zeweve ta hɛɗi wa? 

9'Ya ŋkɛ! 'Ya nde zhiɓəyi ləmbə kənə, ‘ya nde dəpəyi ŋkɛ mbe meləkwə ləkwə 
nya zhikwətəkwə. 

10Pa 'ya dzakwemte hwɛ ta ŋkɛ, veyi nda ghala, mɓeyi gelembe mɛ ba'a veyi 
wəbəzli te. 

11Ma 'ya sha ndərə: «Hwa'a teke telə na, ləma na cakeɗake ma! Kaganda ne, teke 
tezhigə kele ghə ta wəvəɗə wəvəɗə ta ŋa nyi!» 

12Ya kwetɛŋe zhigə mbe nza ta ŋa ne, nahe na kegha kaslekete kiɗi ta ŋkwa na? 
Nahe na kegha kageze nda ke pesle ta ŋkwa, 

13kezha keseve hɛɗi ŋkɛ te sleme te sleme kezha bekwemte ka ndiremia mehele 
na? 

14Tagha ne, pa hɛɗi zhɛrenyɛ kala ŋkwa nya te lamba rekɛ, kerafe rafe kala 
lekwesa gəsəkə. 

15Ama ndaŋe nza ka ndiremia mehele te waŋea nci, nahe dzeve ta nci nya 
kekafete geva kaɗa ŋkwa keɓelenyɛ. 

16Nahe na kegha se te ŋkwa nya same ndərə kwa na? Nahe na kegha kadzeghwa 
kwa zeweve ta ndərə nya wəba na? 

17Nahe gelembe nyi mɛa ghɛa mbelia kwahɛɗi kegha kancɛte ŋa geva na? Nahe 
na kegha kanakɛ ŋkwa kedzawa ghɛa mbelia kwahɛɗi na? 

18Nahe na kegha kazəzə te wəba ta hɛɗi lema na? Ma nda nahe na keɗepe wəshi 
nyi pɛtɛ ne, gezete ɗa. 

19Tema ŋkwa nya nza waŋe te wa? Take ŋkwesle ne, tema ŋkɛ le nza wa? 

20Wərə na kabegheghe hɛ kalə te ŋkwa nya nza hɛ shɛ na ɗepete hweŋkwa ta 
ghɛa nci na? 

21Wərə na kaɗepete megela, gha nya keyake geva vəashi! 

22Nahe na kegha kase te ŋkwa nya tseneyi geva mɛnɛ na? Nahe na kegha kanakɛ 
tame nyi nza kwacakelɛ kwa na? 

23'Ya nde wəmbəyi hɛ kezha vəa ndiremi, kezha vecia heɗe geva ba'a kezha vəa 
mpa. 

24Nahe na keɗepe ŋkwa nya se waŋe ba'a ŋkwa nya se sefə nya kesame kwa 
zeweve ta ghweme kezha pesle geva te hɛɗi te na? 

25Wa nde ntseyite nda ŋkwa yitea ghweme ke va wa? Wa nde helete nda 
hweŋkwa ke sla ta va nya kegaka wa? 

26Wa nde me va kadzete hɛɗi nya ɗema mbeli te, kadzete ɓerama nya ɗema 
wəndə te wa? 

27Wa nde behe hɛɗi nya keghwele ghwele le yɛmə kezha pese ba'a kezha kele 
gwəzə wa? 

28Yita ya shɛ te va na? Wa nde ncake mɛnɛ nyi ketiɗi wa? 

29Same kwa hwəa nyama ma yake geva kwacakelɛ wa? Wa nde yake mɛnɛ wa? 

30Tagha ne, kazhɛre yɛmə ntɛaŋe ntɛaŋe kala pelɛ, kazhɛre ŋkwa nya kənəa ghəa 
ndərə helambaŋe. 

* 

31Wərə na kandenderate ka danehi te zewe keɗema kapelemte ka kese sla te na? 

32Wərə na kancake nehe ta yɛ vɛa le ghele ba'a kancɛte nda hweŋkwa ke yɛ 
saseregwa kwa tɛhwɛɗi le ŋwalea ŋkɛ na? 

33Nahe na keɗepe wəshi mahalegə nyi pelɛ ghweme na? Gha ya te ghəa wəshi 
nyi mene hɛ kwake te hɛɗi lema na? 

34Gha nde zlape nda ghena ke ləmbə kezha me va kasawa kadzeghəa gha na? 

35Gha nde ghwene yɛ slesla ta va kalə te ŋkwa nya zhigə hɛ na? Kageze hɛ: «Te 
dzeve ta ŋa n'yɛ», ke hɛ sha gha na? 

36Wa nde ndeke nda ntsehwele ke ghagha ba'a nde ndeke nda ɗepe wəsə ke ŋələ 
wa? 

37Wa nde nza kaɓelate ləmbə ba'a kashɛkakawa yɛmə nyi kwa weta nyi pelɛ 
ghweme, 

38kezha zhɛre keləwə kanzaɓe ba'a kezha nza təsə dzeyi mbe yɛ wəve wa? 

Shala ya kande sleke wəshi keseɗa 

39Gha nde kese nda wəsə kezeme ke ŋemalea nivɛrə, gha nde behe ŋwalea 
nivɛrə, 

40vəa ŋkwa nya nza hɛ te ghweɓea nci keɗema nya wəmbə wəshi hɛ dzeyi mbe 
gamba na? 

41Wa nde wəmbə nda wəshi kezeme ke ghame, vəa ŋkwa nya tsa nda lewela 
ŋwalea ŋkɛ ke Shala ba'a nya ndeŋe hɛ va ma wa? 

Job 39 

1Nahe na keɗepe və nya ya ŋwale yɛ le kwa na? Nahe na kegha kanakɛ yɛ kɛme 
kaya ŋwale na? 

2Tere ŋkwini mene ŋwalea nci kwa hwə wa? Nahe na keɗepe və nya ya ŋwale hɛ 
te na? 

3Kaɓelahe hɛ kezha ya ŋwalea nci ba'a kambele hɛ va zhɛ ta nci. 

4Kakema berete ŋwalea le ba'a kakele hɛ waɗe, kwa sebe ta ŋkɛ ne, kaslə hɛ yitea 
megheyɛa nci ba'a kazhɛne geva hɛ kase we. 

* 

5Wa nde pelakɛ kwara gamba waɗe wa? Wa nde pelemte zewe nya kwa wa? 

6'Ya nde ndeke nda nza te hɛɗi nya keghwele ghwele, hɛɗi nya ghwənəghwə ya 
kaŋkwa kenza ta ŋkɛ. 

7Kazhɛ nda ŋ'wəshi va gaka nyi mbe meleme ba'a kegha ŋkɛ kafate heka ta nde 
sleke ŋkɛ we. 

8Kadzeghwa ŋkɛ dzeyi hwa ghweme, ŋkwa kezeme gwəzə ta ŋkɛ, gwəzə nyi 
menjaɓa yazele ŋkɛ le mehele. 

9Kateyɛ sla gamba kamene ŋa slene na? Katehɛ ŋkɛ kwa gəzhia ŋa na? 

10Katehwepe ŋkɛ na kezha wəza ŋa wəza na? Katezele ŋa ŋkɛ dzate te deɓa le 
wəsə kempə təsə na? 

11Kateve ghə na te va wəba ta berete ta ŋkɛ ba'a katewəfə nda slene ta ŋa na na? 

12Kateve zəzə na te kezha fə wəshia ŋa sheke kwamte ba'a kezha tsene hɛ te lane 
ta ŋa na? 

13Kampempa geva bidzə zhenɛgə le zlama, ama kashɛ ŋkɛ zlə kala kwaghela we. 

14Ama katewəfə yɛ slesle ta ŋkɛ ŋkɛ te hɛɗi, kasərə hɛ ŋkɛ kavereghe te 
ndaleghe, 

15kazəzə ŋkɛ wərə seɗa kampəmte hɛ we, wərə wəshi keseɗa nyi hwa gamba 
kaŋkeɗemte hɛ we. 

16Kama nya ghyana nde sha ŋwalea nta, kala wəsə nya ɗema hɛ kaŋa nta. 
Katsakɛ ŋkɛ yaka nya sahwe nde gəmə we. 

17Va nya ŋkate nda ntsehwele 'ya, 'ya Shala, kendeke nda ɗepe wəsə 'ya kaŋa 
ŋkɛ we. 

18Ama satema ta ŋkɛ te ŋkwa kezha hwɛ ne, kaŋ'wəshi gədəwə ba'a wəndə nya 
pelɛ ŋkɛ. 

19Gha nde ndeke nda berete ke gədəwə, nde pesete nda gadza te welɛ 

20ba'a nde ve nda mpereke kala hegi na? Kadake ŋkwa gaka ta yɛyia ŋkɛ. 

21Kagaka yɛ cɛpea ŋkɛ dzate kwelɛ zlərə ba'a kahwɛ ŋkɛ te kema ta ka sewajɛ le 
berete. 

22Kaɓela ghazlənə ŋkɛ we, kadake ŋkɛ va wəsə we, kazhɛre geva ŋkɛ dzeyi te 
sebe va kafayɛ we. 

23Te wəmbəa ŋkɛ ne, kagaka wəshi kempa: gwecɛ, megha nya keslesla ba'a 
kafayɛ 

24Ma kwa nza geva ta ŋkɛ yare yare ne, ntake ŋkɛ kahwɛ le berete. Vɛma ta 
tereme ne, kazhɛne ŋkɛ kakeseyi ghəa ŋkɛ we. 

25Kala nya vɛte geva tereme ne, katsa yɛyi ŋkɛ. Se cakeɗake ne, kafa zəŋwəa 
mpa, gaka ta mbeli nyi te ghə ba'a gaka ta ka sewajɛ ŋkɛ. 

* 

26Laka ɗepe wəsə ta ŋa zlə mazavɛ, pele bidzə ŋkɛ dzawa laka bela kwa zeme 
na? 

27Gha nde geze nda ke zele kadzeme kapa ghɛa ŋkɛ pelɛ ghəa ghweme na? 

28Pelɛ ghəa ghweme nza ŋkɛ, pelɛ mepeɗeŋelɛ nya ɗema mbeli kateɓakɛ. 

29Sawa pelɛagha ne, kanewe wəsə nya tekese ŋkɛ, kanewe wəsəa shɛ ntsə ta ŋkɛ 
se cakeɗake. 

30Mimi yasa ŋwalea ŋkɛ. Te ŋkwa nya nza wəshi nyi kempə mpə nza ŋkɛ. 

Job 40 

Va Job ghena kazhɛne 

1Tagha gɛ, ma ke Mahwətə gezete nda ghena ke Job: 

2«Gha nya keghəpə le Nde berete ne, kazhɛne na kageze ghena te na? Gha nya 
kembeɗe mɛ le Shala ne, mba na kanteɗe mɛa ŋa na?» 

3Tagha ne, ma ke Job zhɛnete nda ke Mahwətə: 

4«Wəsə kwadanyɛ 'ya, wa ghena nya va 'ya kazhɛne ŋa wa? ‘Ya kampa ghəa ɗa 
le dzeve te mɛ. 

5Kwele kwele gezete ghena 'ya, kazhɛne 'ya kageze ghena we. Ɓəshi 'ya kageze 
ghena we, tsetsenya ne, 'ya kanza divə.» 

KaShala ve ghəa ŋkɛ Job na? 

6Pa Mahwətə zhɛnete nda ghena ke Job shave mbe tepe ta sefə nya wəba, ma ke: 

7«Hite geva megela, ghereŋe za za: ‘ya kate'yɛwe ghena va gha kezha zhɛne ɗa 
na. 

8Kaganda ɗema meha ghwə ta ɗa na na? Gha ɗe kave ɗa fete yitea nza kaganda 
va gha na? 

9Berete ya va gha kala 'ya na? Kagaka ŋwələa ŋa kala va kala ŋa ɗa na? 

10Ma kenza ŋkɛ tsagha na ne, seɗete zləvə ba'a kwele kala lekwesa, pesakɛ geva 
le ndeɗe ba'a wəba. 

11Pelakɛ ghwə ta hwepe wənəa ŋa, laka ghwərəzlə ŋkwa ta ŋa ne, shifəmte pɛtɛa 
ka kele ghə. 

12Laka ghwərəzlə ŋkwa ta ŋa ne, kelemte zləvə te hɛ, ŋkeɗemte ka 'yaghwa 
mehele te ŋkwa shɛnyɛ. 

13Lame hɛ pɛtɛ mbe hɛɗi kanya kwetɛŋe, ŋzleyi hɛ kwa ghɛa mbelia kwahɛɗi. 

14Tagha gɛ, 'ya le ghəa ɗa nde tetsahe ŋa, kwa nza ŋkɛ nahe berete ta ŋa kendeke 
ŋa hərə ŋkwa.» 

Mamena yɛmə 

15Newema mamena yɛmə, ‘ya nde pate ŋkɛ kala nya pate ŋa 'ya. Gwəzə yazeme 
ŋkɛ kala sla. 

16Newema berete nya dzate te geva ta ŋkɛ ba'a vərəvəa sli nya dzate te hwəa 
ŋkɛ. 

17Dzaŋe dzaŋe sheghe ta ŋkɛ kala sheghwəa lekeleke, ketsa tsa berete nyi dzate 
te yɛ basa ta ŋkɛ. 

18Bereteke teke yɛ 'yɛ'yɛa ŋkɛ kala geta mze kwa ghwə ghwə, yipə yipə yɛ 
slerepe ta ŋkɛ le yɛ geta lɛ. 

19Gheŋkɛ ya za ma hwa wəshi nyi pate 'ya, ama deke 'ya nya kande pate ŋkɛ nde 
nza kahərəte ŋkɛ. 

20Yɛ wəmbə ka ha nda gwəzə, te ŋkwa nyi raberə wəshi keseɗa nyi hwa gamba. 

21Dzeyi hwa yɛ ghwəli ghwa ɓelahe ŋkɛ, dzeyi hwa tere nyi te ghwa wəfərə ŋkɛ. 

22Yɛ ghwəli ghwa ka mene nda shenaŋkwe, wəfe nyi jama jama nyi dzeyi mɛa 
hələ ka dzasle ŋkɛ. 

23Ya hələ viɗinyɛ ne, katsakɛ ŋkɛ we. Ya yɛmə nza pa kwa mɛa ŋkɛ ne, divə nza 
ŋkɛ. 

24Wa nde nza kakeseve ŋkɛ kenza ntsə ta ŋkɛ tepele wa? Wa nde nza kakeseyi 
ŋkɛ kezha ntsa nda wəfela mbe ŋshi wa? 

Kele nya wəba 

25Kateheve kele nya wəba na le dzara na? Katehwepame nda zewe na mbe ghɛni 
na? 

26Kateha nda tere na mbe ŋshi na? Katentsa nda dzara na kadzembe ghweleme 
na? 

27Katetemə ŋkɛ kasəkwə ŋa kezha pele ŋkɛ waɗe na? Ghena nyi ganji ganji 
yategeze ŋa ŋkɛ na? 

28Katemene jikə geva ŋkɛ le gha na? Katekele ŋkɛ na kamava kaghala ghala na? 

29Kateraberə na le kala nya le 'yɛ na? Katehwepe ŋkɛ na kezha nzeghe ŋwalea 
kwɛa ŋa le na? 

30Katejikə geva ka kese kelepe kezha pamte ŋkɛ na? Katenehe nda ŋkɛ hɛ ke ka 
zhɛre dzeve na? 

31Katentsentsa yɛ wəfela na te hweta ta ŋkɛ ba'a katentsa nda kwaslerakacɛ na 
kadzembe ghə na? 

32Dapate dzeve te: zəzətema ta ŋa ke mpa ne, katezhɛne na kagha we! 

Job 41 

1Ma wəndə nya kevate ghə te hərə kelea shɛ ne, ghəa ŋkɛ yaghwete ŋkɛ. Ncama 
ta ŋkɛ ne, pɛtɛ mbeli kabete te hɛɗi. 

2Wəndə shɛ kahwepe ghə kezha ghweze mɛ hwe we. Tsagha gɛ ne, wa nde nza 
kaghereŋe te kema ta ɗa wa? 

3Wa nde nzəɓəave ɗa dewa kezha ŋki nda 'ya wa? Ma pɛtɛa wəshi nyi kwake te 
hɛɗi ne, ŋa ɗa hɛ! 

* 

4Katenza ɗa 'ya kegeze ghena te geva ta ŋkɛ, te nza ta berete ta ŋkɛ ba'a te 
ndeɗea nza ta ŋkɛ we. 

5Wa nde seɗemte lekwesa ta ŋkɛ kənə wa? Wa nde nza kajivenyɛ mbe ghweleme 
ta ŋkɛ wa? 

6Wa nde ghwenemte gelembe nyi mɛa mɛa ŋkɛ wa? Va slene nyi kwa mɛa ŋkɛ 
ne, pɛtɛ mbeli kaghazlənə. 

7Kwele kwele zəɗəa jɛpəli dzeyi te wəmbəa ŋkɛ. Yipə yipə nza ta nci le gelə nyi 
ketseɓate geva mɛ mɛ. 

8Mendeɓe mendeɓe hɛ va kweci mbelia nci. Kadzawanyɛ sefə kwelɛ hɛ we. 

9Yayata jɛpəli mendeɓe vare kwete wəndəa ŋkɛ, pɛtɛ hɛ tendeɓe tendeɓe, 
kanehemte geva hɛ we. 

10Ma ketsate watɛhe ŋkɛ ne, kawəslə wəslə ghwə, ma yɛ ntsə ta ŋkɛ ne, kala 
same ta veci ɓele hɛ. 

11Same kwa mɛa ŋkɛ ne, katsa geva ghwə, kawəslə wəslə ghwə jive laka yayata 
bela. 

12Katələ n'yi shave mbe ŋshia ŋkɛ kala ŋa dəghwə keɗema kemə nya kenefe 
nefe. 

13Katsa ghwə sefə nya kesame kwa mɛa ŋkɛ yitea wəvene, kasame ghɛnia ghwə 
kwa mɛa ŋkɛ. 

14Mbe welɛa ŋkɛ berete ta ŋkɛ. Kwa kema ta ŋkɛ ne, pɛtɛ mbeli kahwɛ. 

* 

15Mejikə nzanji gerese nyi te geva ta ŋkɛ, Ma ŋkwa nya kweɗekwe ma te geva ta 
ŋkɛ ne, kala lɛ. 

16Kala gela ntɛaŋentɛa ta wənəa ŋkɛ, kala vena ntɛaŋentɛa ta ŋkɛ. 

17Ma kesate kelea shɛ te ŋkwa ne, pa le mbelia jama kaghazlənə, kwetɛ kwetɛŋe 
taze hɛ. 

18Ma katsasle ŋkɛ mbeli le kafayɛ ne, kadzembe te we. Tsagha shɛ megha, 
masalame keɗema have. 

19Kala shekwəli nza ta lɛ shɛ, kala sheghwə nya kefehwe fehwe mze kwa ghwə 
ghwə. 

20Kahwɛ ŋkɛ va have we, kala shekwəli yɛ pelɛa kwa beza pelɛ shɛ. 

21Kala shekwəli ghəa deme shɛ, ŋ'wəshi ŋ'wəshi ŋkɛ yitea gaka ta megha. 

22Kelɛmelɛa lɛmelɛanji kweci wəshi yitea hwəa ŋkɛ, kala wəsə kempə təsə rahe 
hɛɗi wəshia shɛhɛ. 

23Dzawama yɛmə ta ŋkɛ ne, kawəvaɗe wəvaɗe ŋkɛ kazhɛre ndərə ŋkɛ kawəsə 
kesheke 'wərdə. 

24Waŋe sərə hweŋkwa ŋkɛ kwetere wəmbəa ŋkɛ, kazhɛre ŋkwa nya kwa 
ŋkwəɗə tɛawe tɛawe kala shinti meha. 

25Te hɛɗi lema ne, wəsə shɛ kala kelea shɛ we. Nahe ŋkɛ kepate geva kaɗema 
ghazlənə hwe. 

26Kwa ntsə kwa ntsə newe wəshi keseɗa nyi jama jama ŋkɛ, gheŋkɛ ya kameghea 
wəshi keseɗa pɛtɛ nyi ghyana ghyana. 

Job 42 

Job kaɗepe dewə ntsehwelea ŋkɛ 

1Tagha gɛ, ma ke Job zhɛnete nda ke Mahwətə: 

2Nahe 'ya keɗepe wərə na kamenete wəshi pɛtɛ, wəsə shɛ kandakɛ ŋa berete we. 

3Wa wəndə nya kekele zləvə nya te ɗe ta ɗa laka geze ghena kala nde dewə 
ntsehwele wa? Kaganda ne, nahe 'ya kese kageze ghena te wəshi meŋele nyi 
kendakɛ ɗa berete kaɗema 'ya keɗepe. 

4Ma 'ya sha se kageze: «Fa ɗa ŋa ɗa, 'ya nde geze ghena. ‘Ya kate'yɛwe ghena va 
gha kezha tezhɛne ɗa na.» 

5Deke sleme ta ɗa nde fate kageze ghena mbeli te gha, ama tsetsenya ne, nahe 
'ya kenakɛ ŋa le ntsə ta ɗa. 

6Vatse mpi dzeve 'ya te ghena nyi gezete 'ya. Mentishɛ hwa keləwə ba'a hwa 
pəsəɗə ɗepete fete ta ɗa 'ya. 

MAHWƏTƏ KAZHƐNE JOB TE ŊKWA ŊKƐ 

7Ma kwa sebe ta nya gezemte nda ghena ta ŋkɛ Mahwətə ke Job ne, ma ke sha 
Ɛlifaz, nde Tɛman: «Kazhɛ ɗa wənəa ɗa va gha ba'a va ka mcɛhɛ ŋa nyi bake, va 
nya ɗema yɛ kese kageze kaganda te 'ya kala nya menete nde mene slene ta ɗa 
Job. 

8Ma tsetsenya ne, ŋkave mə mcɛmcɛli mberefaŋe ba'a gamea lɛmə mberefaŋe, 
kwiɗi mə kalə sha nde mene slene ta ɗa Job, dzeghekɛ nda mə melɛ kwa tere 
tere ke ghəa ŋayɛ le hɛ, vəa ŋkwa nya səkwə ghə nde mene slene ta ɗa Job kezha 
gheyɛ. Ma laka gheŋkɛ ne, katemene ŋayɛ 'ya kala dewə mehele ta ŋayɛ, gheyɛ 
nyi keɗema kese kageze kaganda te 'ya kala nya menete nde mene slene ta ɗa 
Job we.» 

9Cape Ɛlifaz, nde Tɛman, Bildad, nde Shəwha ba'a Sofar, nde Na'ama kalə 
kamene wəsə nya gezete nda Mahwətə ke hɛ. Pa Mahwətə yɛte səkwə ghə ta Job. 

10Ma vəa ŋkwa nya səkwə ghə Job kezha ka mcɛhɛnyɛ ne, pa Mahwətə zhɛnave 
nda mcɛləa ŋkɛ. Kazhigə bake ɗave nda pɛtɛa wəshi nyi kese ve Mahwətə. 

11Tagha gɛ, hwa'a pɛtɛa ka kesaka yitenyɛ ba'a ŋwalea kwɛa meghekɛa Job ba'a 
pɛtɛa mbeli nyi keɗepete ŋkɛ vəashi se kanjiŋwe ŋkɛ. Pa hɛ zehwe wəsə kezeme 
zlaɓe le ki ghɛa ŋkɛ. Pa hɛ ncɛte nda ɗe ta nci ba'a gweɗakwakɛ nda wənə va 
pɛtɛa ndiremi nyi vate Mahwətə te. Pa yayata wəndəa nci ndeke nda wəsə 
gəməa dəɓərəa mze kwa tɛawetɛa kwetɛŋe ba'a ŋgwedɛba nya le mze kwa tere 
tere kwetɛŋe. 

12Pa Mahwətə wəpikɛ va ta Job nyi kekeɗaŋe za ma ke nyi keghate. Tagha gɛ, pa 
Job kemave timɛti 14.000, zlegweməa lɛmə 6.000, sla kewəza 2.000 ba'a kwara 
lɛmə slibə. 

13Pa ŋkɛ zhɛne kakemave ŋwale tezhili mberefaŋe ba'a ŋwalea kwɛ mahekene. 

14Pa ŋkɛ hekate nda sləa ke kwa ghate ta wəzha ta ŋkɛ kaYemima, geze ta ŋkɛ, 
gheɗepe, ke kwa bake kaKɛsiya geze ta ŋkɛ, ghwə ta kanɛle ba'a ke kwa 
mahekene kaKɛrɛn-Hapəwk, geze ta ŋkɛ, wəsə nya yitea ntsə. 

15Te hɛɗia shɛ pɛtɛ ne, kasləyi mi nyi ndeɗe ndeɗe mbeli kala ŋwalea kwɛa Job 
we. Pa yiteyɛa nci nehave nda wəshi kezeme ghɛ ke hɛ yipə yipə le ka kesaka 
yiteyɛa nci. 

16Ma kwa sebe ta wəshi nyi ne, va gwəmsə ba'a wəfaɗemsə zhɛne Job kamenete. 
Nahe ŋkɛ kenakɛ ŋwalea ŋkɛ ba'a ka hwelefefia ŋkɛ pa te kwa wəfaɗe ta hwelefe. 

17Kwetere wəmbəa ŋkɛ ne, mtiwə Job mbe meha ba'a behe va nza teghweme. 

Cimə 

Cimə 1 

KWA GHATE TA PALEPA 
CIM 1–41 

Zeɗe nza ganyɛ 

1Zlama ya va wəndə nya keɗema kazele zəzə ta ka 'yaghwa mehele, nya keɗema 
kaghereŋe kwa hweŋkwa ta ka jaɗafa ba'a nya keɗema kantishɛ hwa ka ŋ'wəshi 
ŋkwa, 

2ama nya kezlama yitea wəsə mahalegəa Mahwətə ba'a nya keve zəzə te veci le 
viɗi! 

3Yipə yipə ŋkɛ le wəfe nya kemɓete geva mɛa hələ, kaya ŋkɛ te vəa ŋkɛ ba'a 
katebete slekea ŋkɛ we. Mbe kema mbe kema jive wəndəa shɛ mbe yayata wəsə 
nya mene ŋkɛ. 

4Kenza nza ta ka 'yaghwa mehele tsagha we: yipə yipə hɛ le cɛkəvə nyi fə sefə. 

5Vatse teshɛma ka 'yaghwa mehele kaghereŋe te ghwə, ya ka jaɗafa hwa tsene 
ta mbeli nyi tiɗiɗi. 

6Kwa nza ŋkɛ nahe Mahwətə keɗepe hweŋkwa ta mbeli nyi tiɗiɗi, ama kateza 
hweŋkwa ta ka 'yaghwa mehele. 

Cimə 2 

Meghe nya ntave Shala 

1Yitea wa ɗəkwə ɗəkwə mbeli tse wa? Yitea wa tsa ghena hwelefefi gəmə tse 
wa? 

2Kahi geva ka meghe nyi te hɛɗi lema yitea mpa, katsa ghena mbeli nyi te ghə 
yitea Mahwətə ba'a yitea meghe nya ntave ŋkɛ. 

3Ma ke hɛ sha geze: «Ŋslemte ɓəmə yɛ zewe ta nci, Betemte ɓəmə yɛ zewe lɛa 
nci.» 

4Ama ntake Mahwətə kaŋ'wəshi, ghenci yaŋ'wəshi wəndə nya nza pasla ta ŋkɛ 
pelɛ ghweme. 

5Ntake ŋkɛ kageze nda ghena ke hɛ le wənə le wənə, pa beze ta wənəa ŋkɛ ndeke 
nda ghazlənə ke hɛ. 

6Ma ke sha hɛ: «'Ya nde veyi meghea ɗa pelɛ Siyon, ghweme ta ɗa nya keveyi 
geva tekeleke.» 

7Kategeze ghena nya gezete Mahwətə 'ya, ma ke sha 'ya: «Gha ya kawəzege ta 
ɗa. Se te ɓəshi nya ne, 'ya ya kayiteyɛ ŋa. 

8Ma ke'yɛwete pɛtɛa hwelefefi na va 'ya ne, kateve ŋa hɛ 'ya kaŋa ŋa. Katenza 
hɛɗia ŋa hwa'a te mendɛkwe ta hɛɗi. 

9Kate'yɛ hɛ na le geta lɛ, katempə hɛ na kala ghene.» 

10Ma tsetsenya gɛ ka meghea kɛfi, nza mə kentsehwele ntsehwele. Fate mə 
ghena, gheyɛ ka meha ghwə nyi te hɛɗi lema. 

11Mene nda mə slene ke Mahwətə le ghazlənə, Zlama mə le bare bare. 

12'Yɛ mə ghəa ŋayɛ yagha ŋkɛ tehwepete wənə ba'a yagha yɛ teza ŋayɛ kwa 
hweŋkwa. Kwa nza ŋkɛ ne, kahe kahe hwepe wənəa ŋkɛ. Zlama ya va pɛtɛa mbeli 
nyi kwa ghwədərəa ŋkɛ. 

Cimə 3 

Dzasle kwa ka jaga 
1Ciməa David. Vəa ŋkwa nya hwɛ ŋkɛ va wəzege ta ŋkɛ Absalom. 

2Mahwətə, kwele kwele ka ghema ta ɗa, kwele kwele mbeli nyi keghweze mɛ 
hwa 'ya. 

3Ma ke mbeli kwele kwele sha geze te ghəa ɗa: «Mbele shɛ kaŋ'weve ŋkɛ va Shala 
we!» Zhɛne mpi 

4Ama gha gɛ Mahwətə, geləa ɗa na. Gha ya kazləvəa ɗa ba'a kafarefa ta ɗa. 

5Ma ketsave nda lewela 'ya ke Mahwətə ne, kazhɛne ɗa ŋkɛ sawa pelɛ ghweme 
ta ŋkɛ nya keveyi geva tekeleke. Zhɛne mpi 

6Pa 'ya ɓelahe ɗa ba'a dzeyite ɗa yitea hɛ. Feɗeghema ta ɗa ne, kase Mahwətə 
kakemane ɗa. 

7Kazhɛne 'ya kaghazlənə va mbeli nyi tipə tipə nyi kedzaslete ɗa nyi we. 

8Mahwətə, sate te ŋkwa! Shala yawe, mbele ɗa! Kaganda ne, nahe na 
kempempamte pɛtɛa ka jaga ta ɗa mbe ghweleme, nahe na ketsetsamte slene 
same kwa ka 'yaghwa mehele. 

9Mahwətə, gha nde mbele ŋkwa. Nza wəpi ta ŋa kənəa mbelia ŋa! Zhɛne mpi 

Cimə 4 

Deke gha nde ve ɗa kwelɛŋe Mahwətə 
1Se va wəndə nya te ghəa cimə. Yitea wəshi ketsa nyi nza zewe te hɛ. Ciməa David. 

2Zhɛnete, vəa ŋkwa nya tsa ŋa lewela, Shala yawe, gha nde ve ɗa nza tiɗiɗi. Ma 
vəa ŋkwa nya se 'ya kasa yaka ne, nahe na keyakɛ ɗa. Təhwə təhwə, fate səkwə 
ghə ta ɗa. 

3Gheyɛ mbeli, hwa'a tema tezhigə yɛ mbe ɓelama zləvəa ɗa wa? Hwa'a te nyama 
və teɗe wəsə kwadanyɛ ba'a tezele tseŋwə yɛ tse wa?Zhɛne mpi 

4Ɗepete mə, te ŋa ŋkɛ ŋkwa ve wəndə nya dɛŋe dɛŋe te ghena ta ŋkɛ Mahwətə. 
Ma vəa ŋkwa nya səkwə Mahwətə 'ya ne, kafa ɗa ŋa ɗa ŋkɛ. 

5Ma kebezenyɛ wənəa ŋayɛ ne, menema jaɗafa yɛ ma. Zəzə mə ghena te gezle ta 
ŋayɛ ba'a nza mə divə. Zhɛne mpi 

6Dzeghe mə melɛ nyi kehi ba'a ve nda mə ghə ke Mahwətə. 

7Ma ke mbeli kwele kwele sha geze: «Wa nde tencɛ ɓəmə zeɗe nza wa? Mahwətə, 
ɓelete waŋea kema ta ŋa kənəa ghen'yɛ!» 

8Nahe na keveyi zlama kwa wənəa ɗa za ma ke nya te və nya kemave ha ba'a tɛ 
hɛ kwele kwele. 

9Ɓelahema ta ɗa ne, kadzete hɛ 'ya le kwelɛŋe, kwa nza ŋkɛ deke gha Mahwətə 
nde ve ɗa nza gwezlayɛ. 

Cimə 5 

Mahwətə nya tiɗiɗi nde ncɛ ɗa hweŋkwa 
1Se va wəndə nya te ghəa cimə. Yitea yɛ shela. Ciməa David. 

2Mahwətə, ve sleme yitea ghena ta ɗa, fa ŋələvə ta ɗa. 

3Meghea ɗa ba'a Shala ta ɗa, ve sleme yitea lewela ta ɗa, ke gha ve ŋa səkwə ta 
ɗa 'ya. 

4Masheke ne, kafa ŋwələa ɗa na Mahwətə. Kiɗima ta ŋkwa ne, kahi geva 'ya 
kezha gha ba'a kaneghe zhɛne ta ŋa 'ya. 

5Kenza na kashala nya keɗe wəsə nya ndiremi we. Kanza nde 'yaghwa mehele 
vare gha we. 

6Kaghereŋe ka ŋkele ntsə kwa kema ta ŋa we. Kaɗe ntsə ta ka mene wəshi nyi 
ndiremi ndiremi na we. 

7Kaza sebe na te mbeli nyi kesla tseŋwə. Mahwətə, kaɗe ntsə ta nde pesle ŋkwa 
ba'a nde mbəɗəkwə na we. 

8Ama te zlaɓa ta ɗe ta ŋa nya wəba ne, wərə 'ya kadzeki ghɛa ŋa. Le hawe nya 
wəba ne, kagwəɗəŋə 'ya laka ghɛa ŋa nya keveyi geva tekeleke. 

9Mahwətə, beghe ɗa laka nza tiɗiɗia ŋa va mbeli nyi keceha ɗa. Hite hweŋkwa 
ta ŋa mbe kema ta ɗa. 

10Kaganda shɛ kwa mɛa nci we. Deke mene fete yazəzə wənəa nci. Kwele nya 
keghwene ghwene mɛa nci ba'a wəmbə mazleraɗa ghɛnia nci. 

11Shala yawe, ncɛte fete ta nci. Teɗenji hɛ va zəzə ta nci, ŋkamte hɛ va pɛtɛa fete 
ta nci va nya nza hɛ kaka fama ŋa ghena. 

12Ama katezlama pɛtɛa mbeli nyi kwa ghwədərəa ŋa, katezlama hɛ kaghala 
ghala, kwa nza ŋkɛ kateya hɛ na. Kateve nda tsa gaghwe na ke mbeli nyi keɗe 
sləa ŋa. 

13Mahwətə, gha nde wəpi mbeli nyi tiɗiɗi, kadzasle hɛ ganyɛa ŋa kala gelə. 

Cimə 6 

Ɗa ɗa ma na le wənə le wənə ma 
1Se va wəndə nya te ghəa cimə. Yitea wəshi ketsa nyi nza zewe deghese te hɛ. Ciməa 

David. 

2Mahwətə, ɗa ɗa ma na le wənə le wənə ma, ‘yɛ ɗa ma na mbe beze ta wənə ma. 

3Mahwətə, zhɛ heli yitea 'ya, kwa nza ŋkɛ dene yadene 'ya. Mahwətə, mbete ɗa 
kwa nza ŋkɛ bare bare yabare bare pɛtɛa geva ta ɗa. 

4Pɛtɛa geva ta ɗa kabare bare. Mahwətə, pa te nyama və teɗema ɗa na wa? 

5Mahwətə, zhɛrete geva, mbelete ɗa, mbelete ɗa tewəmbəreke ganyɛa ŋa. 

6Kwa nza ŋkɛ ma kwa kwele ne, kahekɛme sləa ŋa mbeli we. Wa nde tsahe ŋa 
kwa ghɛa mbelia kwahɛɗi wa? 

7Kedene dene 'ya va ŋələvə. Ma te yayata viɗi ne, ncɛhwɛaɓɛ nza gezle ta ɗa va 
nehwene, bətə nza ŋkwa keɓelahe ta ɗa va nehwene. 

8Ghɛmɛa ghɛmɛa nza ntsə ta ɗa va nehwene, ngərə ngərə newe ŋkwa 'ya va ka 
ghema ta ɗa. 

9Slə mə teke, gheyɛ nyi kemene wəshi nyi ndiremi ndiremi, kwa nza ŋkɛ nahe 
Mahwətə kefate nehwene ta ɗa. 

10Nahe Mahwətə kefate lewela ta ɗa, nahe Mahwətə kekemaneve səkwə ta ɗa. 

11Ŋa ka jaga ta ɗa hawe ta nci. Bare bare hɛ va ghazlənə, slənji hɛ kahe kahe le 
hawe ta nci! 

Cimə 7 

Ndeke ɗa nza tiɗiɗi Mahwətə 
1Ŋgaɗe ta David. Ke Mahwətə ghate nda ŋkɛ te ghəa Kəwsh nya kwa yita ta Bɛnjamɛn. 

2Shala Mahwətə yawe, gha ya kaŋkwa kewəfərə ta ɗa. Mbele ɗa ba'a ya ɗa va 
pɛtɛa ka ghweze mɛ hwa 'ya. 

3Ma keɗema ŋkɛ tsagha ne, katesleslekwe ɗa hɛ kala yɛ nivɛrə, katekesehwe ɗa 
hɛ kaɗema wəndə kembele ɗa shɛ. 

4Shala Mahwətə Yawe, ma kenza nde nahe 'ya kemenete wəsəa shɛ, kenza nde 
nahe dzeve ta ɗa kemenete fete nya dzawe, 

5kenza nde nahe 'ya kemenete nda wəsə kwa ndiremi ke wəndə nya kemenete 
ɗa ganyɛ, kenza nde nahe 'ya kefəhwe wəshia nde jaga ta ɗa gəmə ne, 

6hwɛ nde jaga ta ɗa kwa sebe ta ɗa ba'a kekave ɗa ŋkɛ, ŋkeɗeyi ɗa ŋkɛ teghweme 
te hɛɗi ba'a devələyi zləvəa ɗa ŋkɛ hwa keləwə!Zhɛne mpi 

7Mahwətə, sate te ŋkwa le wənə le wənə! Fɛake hwepe ta wənəa ka ghema ta ɗa. 
Nza le ntsə kənəa 'ya, gha nya kemene wəsə nya tiɗiɗi. 

8Tsenete geva hwelefefi yitea gha, ncɛte berete ta ŋa te hɛ sawa pelɛ ghweme. 

9Kameha ghwə Mahwətə te hwelefefi. Mahwətə, ndeke ɗa nza tiɗiɗi ba'a veyi ɗa 
kande menetema fete. 

10Fɛamte wəsə kwa ndiremi nya mene ka 'yaghwa mehele, ndeke nda berete ke 
wəndə nya tiɗiɗi, gha nya keɗepe mehele ba'a wənəa mbeli, gha nya kaShala nya 
tiɗiɗi. 

11Shala ya kagelə nya keya ɗa, gheŋkɛ nya kembele mbeli nyi nza wənəa nci 
tiɗiɗi. 

12Shala ya kande meha ghwə nya tiɗiɗi, Shala nya ghyana keveci keveci. 

13Ma keɗema wəndə kezhɛneke geva shɛ ne, kamɗɛ kafayɛa ŋkɛ ŋkɛ, kantsə 
rəgia ŋkɛ ŋkɛ ba'a kahi ŋkɛ. 

14Kahi wəshi kempa nyi kempə ŋkwa ŋkɛ, kandə ghwə ŋkɛ te yɛ have kezha ndə 
yɛ ŋkwa. 

15Kave zəzə ŋkɛ te wəsə kwa ndiremi, kanza zlɛ kwa hwəa ŋkɛ ba'a kaya tseŋwə 
ŋkɛ. 

16Kala ki nya lɛame ŋkɛ, kateɗe ŋkɛ kadzawa ki nya late ŋkɛ. 

17Kanza zlɛ nya se ŋkɛ kamene kwa ghəa ŋkɛ, kanza mene berete ta ŋkɛ kənəa 
ghəa ŋkɛ. 

18Katsa nda hana 'ya ke Mahwətə yitea tiɗiɗia ŋkɛ, katsahe sləa Mahwətə nya 
pelɛ ghweme 'ya. 

Cimə 8 

Zləvəa Shala ba'a kwelea wəndə ŋelɛ 
1Se va wəndə nya te ghəa cimə. Yitea getsepele ta ka Gat. Ciməa David. 

2Mahwətə yawe, Nde sleke n'yɛ, nahe sləa ŋa kedzemte te hɛɗi lema! Zləvə ma 
te gha ke ŋkwa nya pelɛ ghweme. 

3Laka mɛa ŋwalea fəshi ba'a yɛ velɛnjɛ ne, kancɛ berete ta ŋa na kwa kema ta ka 
ghema ta ŋa. Tsagha ne, kaŋzle nda mɛ na ke ka ghema ta ŋa nyi kempa le gha 
keveci keveci. 

4Ma vəa ŋkwa nya newe ghweme nya pate na, tere ba'a saseregwa nyi veyi na 
pelɛagha 'ya ne, 

5ma 'ya 'yɛwete va ghəa ɗa: Wa ŋkɛ wəndə nda zəzə ŋkɛ na wa? Wa ŋkɛ wəndə 
ŋelɛ nda newe ghweme na te wa? 

6Nahe na kepate ŋkɛ takwa takwa kanza kashala, Nahe na kepeɗekɛ nda ghə le 
zləvə ba'a kwele. 

7Nahe na keveyi ŋkɛ te ghəa wəshi nyi pate na, nahe na keveyi pɛtɛa wəshi mbe 
seɗa ta ŋkɛ: 

8timɛti, kwi ba'a yɛ sla, pa le wəshi keseɗa nyi hwa gamba, 

9'yɛ nyi yitea ghweme, kelepe nyi kwa ndərə ba'a pɛtɛa wəshi nyi kedzeghwa 
kwa ndərə. 

10Mahwətə yawe, Nde sleke n'yɛ, nahe sləa ŋa kedzemte te hɛɗi lema. 

Cimə 9 

Mahwətə nde mbele ka titikwəa kɛfi ba'a mbeli nyi kesa yaka 
1Se va wəndə nya te ghəa cimə. Yitea wəshi ketsa. Ciməa David. 

2Mahwətə, katetsahe ŋa 'ya le wənəa ɗa pɛtɛ, kategeze wəshi meŋele nyi menete 
na 'ya. 

3Katezlama 'ya ba'a katenza 'ya fare fare te gha, katetsahe sləa ŋa 'ya, Shala nya 
pelɛ ghweme. 

4Kazhɛre geva ka jaga ta ɗa dzeyi te sebe, katsa hɛ tehene ba'a kampə hɛ mbe 
kema ta ŋa. 

5Nahe na kemenete ɗa wəsə nya tiɗiɗi ba'a nahe na kendeke ɗa nza tiɗiɗi. 
Mentishɛ na pelɛ pasla ta ŋa kande meha ghwə nya tiɗiɗi. 

6Nahe na kevate ɗa te hwelefefi ba'a kezamte sebe te ka 'yaghwa mehele. Nahe 
na kesehwemte sləa nci kaghala ghala. 

7Mba ka jaga shɛ we, mɛke sebe te hɛ kaghala ghala. Nahe na keŋzlamte yɛ 
meleme ta nci, rayɛ sləa nci kezanji yitea ghə va mbeli. 

8Ama pelɛ pasla nza Mahwətə kaghala ghala, nahe ŋkɛ keveyi pasla ta ŋkɛ kezha 
meha ghwə. 

9Gheŋkɛ nde sleke hɛɗi lema le kaganda, kameha ghwə nya tiɗiɗi ŋkɛ te mbeli. 

10Mahwətə ya kaŋkwa kewəfərə ta wəndə nya kesa yaka, kaŋkwa kewəfərə mbe 
vəa ndiremi. 

11Ve ghə mbeli nyi keɗepe ŋa te gha, kwa nza ŋkɛ kawəfə mbeli nyi kezele ŋa na 
we Mahwətə we. 

12Tsahe mə Mahwətə nya nza pasla ta ŋkɛ mbe Siyon, Ɓela mə wəshi ganji nyi 
menete ŋkɛ hwa hwelefefi. 

13Kasepa ka mpə ŋkwa ŋkɛ, mba mbeli nyi mpəmte hɛ yitea ghəa ŋkɛ, kazaghə 
lewela ta ka dewə ŋeli ŋkɛ we. 

14Zhɛ heli yitea 'ya Mahwətə. Newema tsema tsema sa yaka 'ya va fete ta mbeli 
nyi keɗema ntsə ta ɗa, gha nya ketewaɗe ɗa shave mbe pela ta mte. 

15Kategeze 'ya yitea wa yitea wa tsahe ŋa 'ya. Kwa kema ta mbeli nyi mbe Siyon 
ne, katetsa gaghwe 'ya va nya mbelete ɗa na. 

16Nahe hwelefefi kebeteyi geva kwa ki nya late hɛ. Nahe keleŋa nyi ŋate hɛ 
tewəfərə kekesehwe seɗa ta nci. 

17Nahe Mahwətə kencɛte ghəa ŋkɛ, nahe ŋkɛ kemehate ghwə nya tiɗiɗi. Nahe 
ŋkɛ kekekesehwe ka 'yaghwa mehele le keleŋa nyi ŋate hɛ.Gweɗakwe ta wəshi 

ketsa. Zhɛne mpi 

18Zhɛneghe geva ka 'yaghwa mehele kadzawa ghɛa mbelia kwahɛɗi, pɛtɛa 
hwelefefi nyi kezaghəyite Shala! 

19Ama kazaghə nde titikwə Shala tɛape we. Kaza wəsə nya vate ghə nde dewə 
ŋeli te tɛape we. 

20Mahwətə, sate te ŋkwa, yagha wəndə ŋelɛ kahərəte ŋkwa! Mehate geva ghwə 
te hwelefefi kwa kema ta ŋa! 

21Mahwətə, ndeke nda ghazlənə ke hɛ. Ɗepete hwelefefi kambeli nyi kempə hɛ. 

Cimə 10 

1Mahwətə, va wa nza ŋa na cakeɗake wa? Va wa wəfərə ŋa na te vəa yaka wa? 

2Kasa nda yaka ka 'yaghwa mehele ke ka dewə ŋeli mbe kele ghəa nci, kakese hɛ 
hɛ le keleŋa nyi ŋate hɛ. 

3Kafege nde 'yaghwa mehele le wəshi nyi kemave ŋkɛ. Ma kwa tsenete wəshi 
mbəɗəkwə ŋkɛ ne, kaŋele Mahwətə ŋkɛ ba'a kaŋ'wəshi ŋkɛ. 

4«Shala shɛ we», a ke nde 'yaghwa mehele sha geze mbe kele ghəa ŋkɛ. Nya ya 
kazəzə ta nde 'yaghwa mehele. 

5Kevə kevə jive wəshi nyi mene ŋkɛ mbe kema, kakwaɗe ŋkɛ meha ghwə ta 
Shala we. Kantifə ndɛghwɛɗɛ ŋkɛ te pɛtɛa ka ghema ta ŋkɛ. 

6Ma ke mbe ghəa ŋkɛ: «Wəsə shɛ kapesle yitea 'ya we, wəsə kwa ndiremi shɛ 
katemene ɗa geva tɛape we.» 

7Deke bezla ŋkwa, tseŋwə ba'a mene berete ya te mɛa ŋkɛ. Ghena nya ndiremi 
ba'a nya 'yaghwa ya te ghɛnia ŋkɛ. 

8Terasle yitea yɛ meleme nza ŋkɛ te ghweɓe. Kawəfərə ŋkɛ kezha pesle wəndə 
nya ɗema fete ve. Kaslə ntsə ta ŋkɛ te nde dewə ŋeli we. 

9Te ghweɓe ba'a tewəfərə nza ŋkɛ kala nivɛrə nya mbe zlimbəa ŋkɛ. Te ghweɓe 
nza ŋkɛ kezha kese nde dewə ŋeli. Kakese ŋkɛ laka ghwete ŋkɛ kadzete keleŋa 
ta ŋkɛ. 

10Kagwəɗəŋə ŋkɛ ba'a kabərəɓə ŋkɛ, kateɗe nde dewə ŋeli mbe dzeve ta ŋkɛ. 

11Ma ke mbe ghəa ŋkɛ: «Kazaghə wəsə Shala, kedəpə dəpə kema ta ŋkɛ, kanakɛ 
ŋkwa ŋkɛ tɛape we.» 

12Mahwətə yawe, sate te ŋkwa! Shala yawe, kafe dzeve ta ŋa! Zaghəyitema ka 
dewə ŋeli na ma. 

13Va wa ŋ'wəshi ŋa nde 'yaghwa mehele wa? «Katemeha ghwə Shala te 'ya we», 
a ke mbe ghəa ŋkɛ. 

14Ama gha gɛ Shala yawe, kanewe pɛtɛa wəshi na, kanewe mbeli nyi kesa yaka 
ba'a titikwə na. Mbe dzeve ta ŋa nzanji hɛ. Ke gha ve ŋa ghəa ŋkɛ nde dewə ŋeli, 
gha nde tawe mezhɛte. 

15Ŋslemte berete ta wəndə nya ndiremia mehele. Ma kenza mbeli kazele wəsə 
kwa ndiremi nya menete nde 'yaghwa mehele tsagha gɛ ne, wəsə shɛ katesləyi 
mbeli we. 

16Mahwətə ya kameghe nya kaghala ghala, nahe hwelefefi kezanji te hɛɗia ŋkɛ. 

17Mahwətə, kafa wəshi nyi mawe ka gwedəa kɛfi na, kambake nda berete na ke 
hɛ, kave sleme na yitea ghena ta nci. 

18Kave nda kaganda na te ghwə ke ka mezhɛtiti ba'a ke mbeli nyi kesa yaka. Ma 
tsagha gɛ ne, wəndə shɛ katenza kande ghwərə ghwərəa ntsə te hɛɗi lema we. 

Cimə 11 

Mahwətə ya kaŋkwa kewəfərə ta ɗa 
1Se va wəndə nya te ghəa cimə. Ciməa David. 

Mahwətə ya kaŋkwa kewəfərə ta ɗa, Va wa geze yɛ: «Hwɛ kadzeme hwa ghweme 
kala 'yɛ», pe yɛ sha 'ya wa? 

2Newema ka 'yaghwa mehele kantsə rəgia nci, kave have ta nci hɛ kwa rəgia nci 
kezha he mbeli nyi nza wənəa nci tiɗiɗi mbe ŋkwesle. 

3Ma vəa ŋkwa nya ŋzlanji yɛ shihə ne, wa yatenza wəndə nya tiɗiɗi kamenete 
wa? 

4Mbe ghɛa ŋkɛ nya keveyi geva tekeleke Mahwətə. Pelɛ ghweme pasla ta 
Mahwətə. Kanewe mbeli nyi te hɛɗi ŋkɛ sawa pelɛagha, kamare nza ta nci ŋkɛ 
megela. 

5Kanewe nza ta mbeli nyi tiɗiɗi Mahwətə, ama kaɗema ntsə ta ka 'yaghwa 
mehele ba'a ka ɗe mene berete ŋkɛ. 

6Betakawa ghwə ba'a laɗe ŋkɛ kadzeghəa ka 'yaghwa mehele. Vɛke sefə nya 
wəba ŋkɛ kadzeghəa hɛ. Nya ya kazhɛme nya keneghe hɛ. 

7Kwa nza ŋkɛ ne, tiɗiɗi Mahwətə, yayata wəsə nya tiɗiɗi yaɗe ŋkɛ, katenewe 
kema ta ŋkɛ mbeli nyi nza kaganda va hɛ. 

Cimə 12 

Ghena ta Mahwətə te hɛɗi nya kebeze beze 
1Se va wəndə nya te ghəa cimə. Yitea getsepele nya nza zewe deghese te. Ciməa 

David. 

2Mahwətə, kemane n'yɛ! Za yaza sebe te mbeli nyi tiɗiɗi. Nahe mbeli nyi kegeze 
kaganda kezanji te hɛɗi. 

3Tseŋwə yaslesla mbeli, ghena hətə ŋkwa yageze mɛa nci, ama kaganda kwa 
wənəa nci we. 

4Mahwətə, zamte sebe te ka hətə ŋkwa, mpəmte mbeli nyi kesla ghena ŋkele 
ntsə, 

5mbeli nyi kegeze: «Berete ya va ghen'yɛ laka ghɛnia n'yɛ, nahe ghen'yɛ keɗepe 
geze ghena, wəndə shɛ kaghazlənə n'yɛ ve we», ke hɛ. 

6Ma ke Mahwətə: «Ma tsetsenya, va yaka nya te ka titikwəa kɛfi ba'a va nehwene 
ta ka dewə berete ne, ‘ya katesate te ŋkwa, ‘ya katembele wəndə nya ɓelama 
mbeli.» 

7Ghena nya wɛŋe ghena ta Mahwətə, kala mze kwa tɛawetɛa nya yaɓekɛ mbeli 
wɛŋe mberefaŋe zhigə kwa ghwə. 

8Mahwətə, kateya ka dewə ŋeli na, kateya n'yɛ na kaghala ghala va mbelia shɛhɛ. 

9Dzeghwa yadzeghwa ka 'yaghwa mehele te yayata ŋkwa, mbake yambake geva 
beze hwa mbeli. 

Cimə 13 

Mahwətə, pa te nyama və tezaghə ɗa na wa? 
1Se va wəndə nya te ghəa cimə. Ciməa David. 

2Mahwətə, pa te nyama və tezaghə ɗa na wa? Pa te nyama və tewəfərə kema ta 
ŋa na va 'ya wa? 

3Pa te nyama və tenza 'ya keyirə yirə ba'a tenza wənəa ɗa kebeze beze keveci 
keveci wa? Pa te nyama və tehərə ɗa nde ghema ta ɗa wa? 

4Shala Mahwətə ta ɗa, newe ɗa shɛ na zhɛnete ɗa! Ndeke nda waŋe ke ntsə ta 
ɗa, ma keɗema ŋkɛ tsagha ne, katedərəzlə ntsə ta ɗa kezha dzete hɛ kamte, 

5ma ke nde ghema ta ɗa sha tegeze: «Nahe 'ya kehərəte ŋkɛ.» Tagha gɛ, 
katezlama ka jaga yitea teɗe ta ɗa. 

6'Ya ne, kave ghə 'ya te ganyɛa ŋa, kazlama wənəa ɗa yitea mbele ta ŋa. Mahwətə, 
kaɗe 'ya katsahe ŋa kezha wəsə ganyɛ nya menete ɗa na. 

Cimə 14 

Wəndə nya kezele Shala ya shɛ tse na? 
(CIM 53) 

1Se va wəndə nya te ghəa cimə. Ciməa David. 

Ma ke ka gezhia kɛfi sha geze mbe wənəa nci: «Shala shɛ we.» Nahe hɛ kebezenji, 
wəshi nyi ndiremi ndiremi kashasha yamene hɛ. Wəndə shɛ kamene ganyɛ we. 

2Kamare mbeli Mahwətə sawa pelɛ ghweme kezha newe kenza ŋkɛ wəndə nya 
keɗepe wəshi, wəndə nya kezele Shala ya shɛ. 

3Pɛtɛ hɛ kesamenji kwa hweŋkwa ganyɛ, pɛtɛ hɛ kebeze beze. Wəndə shɛ 
kamene ganyɛ we, wəndə shɛ ya kwetɛŋe we. 

4Ma ke Mahwətə: «Keɗepe wəsə ka dewə zəzə nyi wəka? Mbelia ɗa yazeme hɛ 
kaɗafa ta nci. Kasəkwə ɗa hɛ we.» 

5Tagha gɛ, katebare bare hɛ, kwa nza ŋkɛ, hwa mbeli nyi tiɗiɗi Shala. 

6Kayiɗə slene nyi mene ka dewə ŋeli yɛ, ama Mahwətə ya kaŋkwa kewəfərə ta 
nci. 

7Wa nde tembele Israyɛl se mbe Siyon tse wa? Ma vəa ŋkwa nya zhɛrete nza ta 
mbelia ŋkɛ Mahwətə ne, katezlama hwelefe ta Zhakob, katenza Israyɛl fare fare. 

Cimə 15 

Wəsə nya 'yɛwe Shala va mbelia ŋkɛ 
1Ciməa David. 

Mahwətə yawe, wa nde tenza kadzembe ghɛa ŋa wa? Wa nde tenza pelɛ ghweme 
ta ŋa nya keveyi geva tekeleke wa? 



1040 

 

 
Ghena ta Shala 

Kapsiki DC Bible 
©2012 Alliance Biblique du Cameroun and Bible Society of Cameroon. 

 

 
 

 

2Deke wəndə nya kedzeghwa megela, nya kemene wəsə nya tiɗiɗi ba'a nya 
kezəzə ghena ganji. 

3Kaŋwashɛ ŋwashɛ kweci mbeli ŋkɛ we, kabeze nda ghena ŋkɛ ke wəndə we, 
kaŋele nde ghedəkwəa ŋkɛ ŋkɛ we. 

4Kaɓela wəndə nya kemene wəsə kwa ndiremi ŋkɛ we. Ama kave zləvə ŋkɛ te 
mbeli nyi kehawe va Mahwətə. Ya gheŋkɛ meɗeyi wəsə nya dzawe ne, kayipə 
ŋkɛ kadzawa. 

5Kanzəɓə nda dewa ŋkɛ ke wəndə le yɛmə we. Kayɛ wəsə ŋkɛ kezha ve nda fete 
ke wəndə nya ɗema fete ve we. Kateɗe wəndə nya kemene kala nya we. 

Cimə 16 

Zlama ta wəndə nya mbelete Shala va mte 
1Ciməa David. 

Shala yawe, ya ɗa, kwa nza ŋkɛ gha ya kaŋkwa kewəfərə ta ɗa. 

2Ma 'ya sha Mahwətə: «Gha ya kaNde sleke ŋkwa, zeɗe nza nya wəba shɛ va 'ya 
za ma ke gha we!» 

3Ma mbelia Shala nyi te hɛɗia shɛ ne, ghenci ka katsala kɛfi nyi zeɗehwe ɗa. 

4Ma mbeli nyi kelənji yitea kweci shala ne, katembake yaka nyi te hɛ hɛ. 
Katezhɛne 'ya kacɛhe nda mimi ke hɛ we. Katezhɛne mɛa ɗa kahekɛme sləa nci 
we! 

5Mahwətə, gha ya kaŋa ɗa wəsə kezeme ghɛ ba'a kaŋa ɗa bela. Mbe dzeve ta ŋa 
mpia ɗa. 

6Zeɗehwe ɗa wəsə nya ve ɗa na, bela nya kemave 'ya ya ganyɛ ma. 

7Katsa nda hana 'ya ke Mahwətə nya kencɛ ɗa ntsehwele. Ya heviɗi ne, kageze 
ɗa ghena mehele ta ɗa. 

8Te Mahwətə nza ntsə ta ɗa kevə kevə, kateɗe 'ya, va nya nza ŋkɛ vare 'ya we. 

9Kala nya zlama wənəa ɗa ne, tsagha nza mehele ta ɗa fare fare ba'a pɛtɛa geva 
ta ɗa gwezlayɛ. 

10Kwa nza ŋkɛ katewəfə ɗa na kwa ghɛa mbelia kwahɛɗi we, katesərə wəndə 
nya dɛŋe dɛŋe te gha na kadaɗə kwa kwele we. 

11Kancɛ ɗa hweŋkwa ta mpi na. Kwele kwele nza zlama kwa kema ta ŋa, kakiɗi 
zeɗe nza nya vare gha we. 

Cimə 17 

Səkwə ghə ta wəndə nya ɗema fete ve 

1Səkwə ghə ta David. 

Mahwətə, fa 'yɛwe ta ɗa nya tiɗiɗi, ve sleme yitea lewela ta ɗa, ghwene sleme 
yitea səkwə ta ɗa nya keɗema kesame kwa mɛ nya kesla tseŋwə. 

2Gha nde ve ɗa nza tiɗiɗi, neweve wəsə nya kehi le ntsə ta ŋa. 

3Kanewe ŋkwa nya kwa wənəa ɗa na, ma heviɗi ne, kamare nza ta ŋkɛ na. 
Kanewe nza ta ɗa na pɛtɛ, ama wəsə kwa ndiremi shɛ kesləyi na we. Kasame 
ghena nyi zəzəve 'ya kwa mɛa ɗa we. 

4Va wəshi nyi mene kweci mbeli ne, nahe 'ya kendeke nda ghə ke mene wəsə 
nya gezete na, nahe 'ya keyate ghəa ɗa va dzeghwa ta ka mene berete. 

5Nahe 'ya kedzeghwate dzeghwa kwa hweŋkwa ta ŋa, kesamenji seɗa ta ɗa kwa 
we. 

6Kaheka ŋa 'ya kwa nza ŋkɛ katezhɛne ɗa na Shala yawe. Zhɛrave ɗa sleme, fa 
ghena ta ɗa. 

7Ncɛte ɗa ɗe ta ŋa, gha nya kembele mbeli nyi kewəfərə mbe gha va mbeli nyi 
kesa nda yaka ke hɛ. 

8Ya ɗa kala ha ta ntsə ta ŋa, wəfərə ɗa yitea shenaŋkwe ta bidzəa ŋa, 

9cakeɗake yitea ka 'yaghwa mehele nyi keɗa ɗa ba'a yitea ka jaga nyi ghyana 
ghyana nyi kedzasle ɗa. 

10Nahe hɛ kezhɛrete wənəa nci ntɛaŋe ntɛaŋe, ghena ŋkele ntsə yageze mɛa nci. 

11Zele yazele ɗa hɛ, 'ya yadzasle hɛ tsetsenya, ntsehwele yazele hɛ kezha wele 
ɗa. 

12Yipə yipə hɛ le nivɛrə nya te ghweɓe hwa gamba, le megela nivɛrə nya ɗeke 
ɗeke kezha slekwe wəsə kezeme ta ŋkɛ. 

13Mahwətə, sate te ŋkwa, ghereŋe kwa kema ta nci, betate hɛ te hɛɗi. Mbelete ɗa 
va ka 'yagha mehele le kafayɛa ŋa. 

14Mahwətə, ŋkamte hɛ te hɛɗi le dzeve ta ŋa, cakeɗake yitea mbeli nyi te hɛɗi 
lema. Nya ya kaŋa nci bela mbe nza nya. Viɗikɛ hwəa nci le yɛmə nya 'yaghwa 
nya wəmbəyi nda na ke hɛ. Nza ŋwalea nci behe behe ve, teneyi nda hɛ ke 
hwelefefia nci. 

15Ama kaŋa ɗa, laka nza tiɗiɗi ne, katenewe kema ta ŋa 'ya. Ma vəa ŋkwa nya 
tefeɗeghe 'ya ne, behe tenza 'ya va pa ta ŋa. 

Cimə 18 

Meghe katsa nda hana ke Shala 
(2 SA 22.1-51) 



1042 

 

 
Ghena ta Shala 

Kapsiki DC Bible 
©2012 Alliance Biblique du Cameroun and Bible Society of Cameroon. 

 

 
 

 

1Se va wəndə nya te ghəa cimə. Se va David, nde mene slene ta Mahwətə nya keghate 

cimə nya vəa ŋkwa nya mbelemte ŋkɛ Mahwətə va pɛtɛa ka jaga ta ŋkɛ, halama se va 
Sawəl. 

2Mahwətə, kaɗe ŋa 'ya, gha ya kaberete ta ɗa. 

3Mahwətə ya kagela ta ɗa, kaŋkwa kewəfərə ta ɗa ba'a kande mbele ɗa. Shala ta 
ɗa ya kagela kewəfərə ta ɗa, kageləa ɗa ba'a kaŋkwa kewəfərə ta ɗa nya berete. 

4Tsahe Mahwətə mbeli! Nahe 'ya ketsave nda lewela, tagha gɛ, pa 'ya hərəte ka 
jaga ta ɗa. 

5Nahe mte kehwepete ɗa le zewe, kave ɗa ghazlənə ŋkɛ kala ghwa nya kefə 
ŋkwa. 

6Nahe yɛ zewe ta ghɛa mbelia kwahɛɗi kehwepete ɗa, nahe yɛ keleŋa ta mte 
keŋate geva yitea 'ya. 

7Mbe yaka ta ɗa ne, nahe 'ya kesəkwəte Mahwətə, nahe 'ya ketsave nda lewela 
ke Shala ta ɗa. Mbe ghɛa ŋkɛ ne, nahe ŋkɛ kefate ŋwələa ɗa, nahe lewela ta ɗa 
kedzawa sleme ta ŋkɛ. 

8Tagha gɛ, kagərə gərə ba'a kagaŋkəɗə hɛɗi, kagaŋkəɗə geva yɛ shihəa yɛ 
ghweme, kagərə gərə hɛ va hwepe wənəa Shala. 

9Katelə geva n'yi seyi mbe ŋshia ŋkɛ, kasame ghwə nya ketse kwa mɛa ŋkɛ jikə 
le laɗe nyi ghemea ghemea. 

10Pa ŋkɛ vereŋwete ghweme ba'a sawanyɛ, ləmbə nya zhikwətəkwə ya yitea 
seɗa ta ŋkɛ. 

11Pelɛ shɛrəbɛŋe ne, ntake ŋkɛ kazlə, ntake ŋkɛ kapelake geva te yɛ bidzəa sefə. 

12Pa ŋkɛ wəfərənyɛ mbe tepe ta ŋkwesle, pa dzaslete ghəa ŋkɛ mbe ləmbə nya 
zhikwətəkwə, nya ɗɛkeɗɛ kala yɛmə nya lɛame. 

13Ma mbe waŋe nya mbe kema ta ŋkɛ ne, kashave ləmbə, kwacakelɛ ba'a laɗe ta 
ghwə. 

14Ma pelɛ ghweme ne, pa Mahwətə berazlɛte va, pa Shala nya pelɛ ghweme 
gakate gaka. Pa kwacakelɛ ba'a laɗe ta ghwə ncake geva. 

15Pa ŋkɛ hehete yɛ have ta ŋkɛ ba'a tazemte hɛ, pa slesleslate va ba'a ŋkamte hɛ. 

16Pa ŋkwa nya kwa zeweve ta ndərə ncake geva ba'a yɛ shihəa hɛɗi lema ncɛte 
geva va gaka ta ŋa Mahwətə, va sefə nya keseyi mbe ŋshia ŋa. 

17Sawa pelɛ ghweme ne, kaha dzeve ŋkɛ kezha kese ɗa, kakele ɗa ŋkɛ same kwa 
yɛmə nya wəba. 

18Kambele ɗa ŋkɛ va nde jaga ta ɗa nya berete, va ka ɗema ntsə ta ɗa nyi berete 
ma ke 'ya. 

19Nahe hɛ kehave ɗa mpa te veci nya nza ndiremi te 'ya, ama nahe Mahwətə kese 
kakemanakɛ ɗa. 

20Nahe ŋkɛ kekelemte ɗa shave mbe ndiremi kezha ve ɗa nza werete. Nahe ŋkɛ 
kembelete ɗa, va nya ɗehwe ɗa ŋkɛ. 

21Kala nza ta ɗa tiɗiɗi mene ɗa Mahwətə, kala ganyɛ nya mene 'ya ve ɗa zhɛme 
ŋkɛ. 

22Kwa nza ŋkɛ nahe 'ya kezelete hweŋkwa ta Mahwətə, kese 'ya kaɗema nza 
dɛŋe dɛŋe te Shala ta ɗa we. 

23Nahe 'ya keyate pɛtɛa wəshi nyi gezete ŋkɛ, kese 'ya kanegha ghena nyi gezete 
ŋkɛ we. 

24Tiɗiɗi se 'ya laka gheŋkɛ, nahe 'ya keyate ghəa ɗa va yayata fete. 

25Tagha gɛ, pa Mahwətə menete ɗa kala nza tiɗiɗia ɗa, kala ganyɛ nya menete 
'ya ndeke ɗa zhɛme ŋkɛ. 

26Laka wəndə nya tiɗiɗi ne, kanza na tiɗiɗi, laka wəndə nya ganyɛ ne, kanza na 
ganyɛke. 

27Laka wəndə nya nza kaganda ve ne, kanza na le kaganda, ama laka nde 
mbəɗəkwə ne, kanza na kentsehwele ntsehwele. 

28Gha nde mbele mbeli nyi ɓelama mbeli, ama kakweshame ntsə ta ka kele ghəa 
kɛfi na. 

29Gha nde ve nda waŋe ke paterela ta ɗa. Shala Mahwətə yawe, gha nde waŋe ɗa 
ŋkwa hwa ŋkwesle. 

30Le gha ne, kaha nda mpa 'ya ke ka ghema ta ɗa, le Shala ta ɗa ne, kadzawa 'ya 
wəmbəa zli. 

31Tiɗiɗi hweŋkwa ta Shala, kaganda ghena ta Mahwətə. Gelə ŋkɛ kaŋa pɛtɛa 
mbeli nyi kewəfərənji mbe. 

32Wa ya kaShala, keɗema Mahwətə wa? Wa ya kakeleɓa, keɗema Shala ta ɓəmə 
wa? 

33Shala shɛ nde ve ɗa berete, gheŋkɛ nde ncɛ ɗa hweŋkwa ganyɛ. 

34Kave nda wɛrewɛ ŋkɛ ke seɗa ta ɗa kala kɛme, kave ɗa ŋkɛ meghereŋe pelɛ yɛ 
wəmbə. 

35Kateke nda mpa ŋkɛ ke dzeve ta ɗa, kabenake rəgi mze kwa ghwə ghwə dzeve 
ta ɗa. 

36Le geləa ŋa ne, kave ɗa hərə ŋkwa na, kave ɗa berete dzeve kwa zeme ta ŋa, 
kave ɗa kwele ganyɛa ŋa. 

37Kave ɗa mtsehe dzeghwa na, kaɗema yɛ daŋwela ta ɗa kazhɛ ɗa. 

38Katehwɛ 'ya kwa sebe ta ka jaga ta ɗa, katekekave hɛ 'ya, katezhɛne geva 'ya 
kase keɗema 'ya kezamte sebe te hɛ we. 

39Katempə hɛ 'ya, kateshɛ hɛ sate te ŋkwa we, kabete hɛ yitea hwə seɗa ta ɗa. 

40Kateve ɗa berete na kezha mpa, kateve ka ghema ta ɗa na mbe hwə seɗa ta ɗa. 

41Kateve nda hwɛ na va 'ya ke ka jaga ta ɗa, kateza sebe 'ya te ka ghema ta ɗa. 

42Katetsa lewela hɛ, ama nde kemane hɛ shɛ we, katetsa lewela hɛ ke Mahwətə, 
ama kazhɛne ŋkɛ we. 

43Katehə hɛ 'ya kala keləwə nya kele sefə, katetsale hɛ 'ya kala reɗa nyi dzeyi 
kwa yɛ hweŋkwa. 

44Katembele ɗa na va ghəpə ta mbeli, Kateve ɗa na te ghəa kweci hwelefefi. 
Katemene ɗa slene mbeli nyi ɗepema 'ya. 

45Gezetema ta ɗa ke ghena ne, kahawe hɛ ve, kave zləvə ka mentiɓəa sli te 'ya, 

46katenza geva ta nci keta ta, katebare bare hɛ shave mbe ŋkwa kewəfərə ta nci. 

47Nahe Mahwətə kenza teghweme! Hana ŋa na Gela ta ɗa, hana ŋa na Shala nya 
kembelete ɗa! 

48Shala shɛ nde ve ɗa hərə ka ghema ta ɗa, nde ve kweci hwelefefi mbe dzeve ta 
ɗa. 

49Kambele ɗa na va ka jaga ta ɗa. Kave ɗa hərə ka ghema ta ɗa na ɓiyitsa, 
kambele ɗa va mbeli nyi kemene berete. 

50Vatse tsa ŋa hana 'ya hwa kweci hwelefefi, Mahwətə, katsahe sləa ŋa 'ya kwa 
cimə. 

51Kamene wəshi nyi jama jama ŋkɛ kezha mbele meghe nya ntave ŋkɛ, kamene 
nda ganyɛ ŋkɛ ke wəndə nya ntave ŋkɛ, ke David ba'a ke hwelefefia ŋkɛ kaghala 
ghala. 

Cimə 19 

Pɛtɛ wəshi nyi kepate geva kave zləvə te Mahwətə 
1Se va wəndə nya te ghəa cimə. Ciməa David. 

2Zləvəa Shala yancɛ ŋkwa nya pelɛ ghweme, slene nyi menete ŋkɛ yageze pɛtɛa 
yɛ saseregwa. 

3Gheŋkɛ yageze nda veci ke veci nya kezele, gheŋkɛ yancɛ nda yayata viɗi ke viɗi 
nya kedzeyite. 

4Geze ghena tahe ŋkɛ we, sla ghena ŋkɛ we, ŋwələ shɛ kafate mbeli we. 

5Ama ndɛkwe hɛɗi lema va ghena ta nci nahe ghena shɛ kentsehe hwa'a te 
mendɛkwe ta hɛɗi lema. Pelɛagha ne, nahe Shala kemɓete nda cɛ lekwesa ke 
veci. 

6Kasame ŋkɛ masheke kala za makwa nya keshave mbe cɛa ŋkɛ, kala nde dzeghe 
wampelɛa wampelɛa nya kezlama yitea hwɛ. 

7Kasame ŋkɛ kwa zeweve ta ghweme, kapəkwə ŋkɛ kwa kwete zeweve ta 
ghweme, wəsə shɛ tewəfərə va ghyana ta ŋkɛ we. 

8Tiɗiɗi wəsə mahalegəa Mahwətə, gheŋkɛ nde ve ŋkwa teghweme. Kaganda 
ghena nyi gezete Mahwətə, kave nda ntsehwele hɛ ke ka dewə ntsehwele. 

9Tiɗiɗi wəshi nyi gezete Mahwətə, kave nda zlama hɛ ke wənə. Wɛŋe ghena nyi 
gezete Mahwətə, kawaŋe nda ŋkwa hɛ ke ntsə. 

10Wəsə nya wɛŋe hawe va Mahwətə, kaghala ghala nza ŋkɛ. Kaganda ghena nyi 
tarete Mahwətə, nahe hɛ kenza tiɗiɗi pɛtɛ. 

11Zləvə ma te hɛ ke mze kwa tere tere, ke mze kwa tere tere nya wɛŋe kwele 
kwele. Zeɗe ma hɛ ke yɛməa mze, ke kwacaregesla ta yɛməa mze. 

12Nahe ghena ta ŋa kendeke ɗa waŋe ke nde mene slene ta ŋa, zhɛme nya wəba 
ya va wəndə nya keyate hɛ. 

13Wa nde nza kaɗepe fete nyi menete ŋkɛ wa? Kelemte ɗa fete nyi ɗepema 'ya te 
wənə. 

14Yakɛ ɗa va mbeli nyi keŋkele ntsə, sleke ɗa ma hɛ ma. Tsagha ne, tiɗiɗi tenza 
'ya, kaɗema jaɗafa nya wəba te 'ya. 

15Nza ghena nyi kesame kwa mɛa ɗa ba'a zəzə nya kwa wənəa ɗa zeɗehwe ŋa, 
gha Mahwətə nya kakeleɓa ta ɗa ba'a nya kande ya ɗa. 

Cimə 20 

Səkwə ghə kezha meghe 
1Se va wəndə nya te ghəa cimə. Ciməa David. 

2Zhɛnete ŋa səkwə ta ŋa Mahwətə te vecia yaka. Yakɛ ŋa Shala ta Zhakob le ghəa 
ŋkɛ! 

3Ghweneke ŋa kemane ŋkɛ shave mbe ghɛa ŋkɛ, ndeke ŋa berete ŋkɛ sawa pelɛ 
Siyon! 

4Zəzəte pɛtɛa wəshi nyi fəave nda na ŋkɛ, yɛhwe melɛ kwa tere tere ta ŋa 
ŋkɛ!Zhɛne mpi 

5Ndeke ŋa wəsə nya ɗe na ŋkɛ, yipəyi slene nyi mene na ŋkɛ kwa! 

6Ma tsagha, katetsa gaghwe gheɓəmə yitea mbele ŋkwa ta ŋa, kateslete nda 
drape gheɓəmə ke Shala ta ɓəmə. Yipəyi pɛtɛa wəshi nyi 'yɛwe na Mahwətə kwa! 

7Ma tsetsenya ne, nahe 'ya keɗepe kambele meghe nya ntave ŋkɛ Mahwətə. 
Kazhɛne nda ghena ŋkɛ shave ghɛa ŋkɛ nya pelɛ ghweme laka kemane ta dzeve 
kwa zeme ta ŋkɛ nya berete. 

8Te wəmata nyi kempa ve ghə kweci mbeli, te gədəwəa lɛməa nci ve ŋa nci 
kweci. Ama gheɓəmə ne, sləa Shala Mahwətə ta ɓəmə yahekɛme gheɓəmə. 

9Ma ghenci ne, kadene hɛ ba'a kabete hɛ te hɛɗi. Ama gheɓəmə ne, kanza 
gheɓəmə yitea ghweme. 

10Mahwətə, mbelete meghe! Zhɛne n'yɛ ghena vəa ŋkwa nya teheka ŋa ghen'yɛ! 

Cimə 21 

Kave ghə meghe te Mahwətə 
1Se va wəndə nya te ghəa cimə. Ciməa David. 

2Mahwətə, kazlama meghe yitea berete ta ŋa. Ma vəa ŋkwa nya kemane ŋkɛ na 
ne, kwele kwele zlama ŋkɛ. 

3Nahe na kendeke nda wəsə nya mawe ŋkɛ, kendaŋete ŋkɛ na te wəsə nya 
'yɛwete ŋkɛ we. Zhɛne mpi 

4Kakele nda zeɗe nza ba'a wəpi na kase. Kave derə meghe mze kwa tere tere na 
mbe ghəa ŋkɛ. 

5Nahe na kendeke nda nza teghweme nya 'yɛwakɛ ŋkɛ va gha, nza ba'a temə 
teghweme nya kaghala ghala. 

6Zləvə nya wəba ya te meghe, va nya mbelete ŋkɛ na. Kave nda kwele ba'a zləvə 
na. 

7Nahe na kewəpikɛ ŋkɛ kaghala ghala, nahe na kendeke nda zlama kwa kema ta 
ŋa. 

8Kaganda ne, te Mahwətə ve ghə meghe, kagaŋkəɗə ŋkɛ va ganyɛa Shala nya pelɛ 
ghweme we. 

9Ma gha meghe ne, katesleke pɛtɛa ka jaga ta ŋa na, katedzembe dzeve ta ŋa 
mbeli nyi keɗema ntsə ta ŋa. 

10Ma vəa ŋkwa nya tenca na ne, katezhɛre hɛ na kala laɗe ta ghwə. Kateza sebe 
Mahwətə te hɛ le wənə le wənə, katetere hɛ ghwə. 

11Kateza sebe na te ŋwalea nci te hɛɗi lema, tsagha hwelefefia nci hwa mbeli. 

12Ma kesepa mene ŋa wəsə kwa ndiremi hɛ ba'a ketsa ghena hɛ yitea gha ne, 
wəsə shɛ kamenete hɛ we. 

13Kwa nza ŋkɛ ne, kateve nda hwɛ na ke hɛ, katehe hɛ na le yɛ have ta ŋa. 

14Mahwətə, ncɛte berete ta ŋa nya wəba! Tagha gɛ, katetsahe ŋa ghen'yɛ le cimə 
ba'a kateve zləvə ghen'yɛ te berete ta ŋa. 

Cimə 22 

Shala ta ɗa, Shala ta ɗa, yitea wa sərəakɛ ɗa na wa? 
1Se va wəndə nya te ghəa cimə. Kagha kala ŋwələa «Le nya te kiɗi ta ŋkwa.» Ciməa 

David. 

2Shala ta ɗa, Shala ta ɗa, va wa sərəakɛ ɗa na wa? Katsa lewela 'ya, ama cakeɗake 
mbele ta ɗa. 

3Shala ta ɗa, katsa ŋa lewela 'ya heveci ne, ama kazhɛne na we. Ma heviɗi ne, 
kakemave zhɛne mpi 'ya we. 

4Ndagwara deke gha ya kaShala nya kaganda, mentishɛ na pelɛ pasla ta ŋa, gha 
nya tsahe ka Israyɛl. 

5Nahe ka shihɛ n'yɛ kendeke ŋa ghəa nci, nahe na kembelete hɛ va nya ndeke ŋa 
ghəa nci hɛ. 

6Nahe hɛ ketsave ŋa lewela, tagha gɛ, pa na mbelete hɛ. Nahe hɛ kendeke ŋa ghəa 
nci, tagha gɛ, kese na kapəli nda hawe ke hɛ we. 

7Ama 'ya ne, zhandɛreɗɛa 'ya, kenza 'ya kawəndə ŋelɛ we, pɛtɛ mbeli kaŋele ɗa 
ba'a kaɗema kaɓela ɗa. 

8Pɛtɛ mbeli nyi kenewe ɗa kaŋ'wəshi ɗa, kanɛlɛme ghɛni hɛ ba'a kakeɗeŋe ghə 
hɛ. 

9Ma ke hɛ te ghəa ɗa: «Nahe ŋkɛ kendeke nda ghəa ŋkɛ ke Mahwətə. Yawa, ma 
nda kaɗe ŋkɛ ŋkɛ ne, mbelete ŋkɛ ba'a mbeɗeke ŋkɛ ŋkɛ gɛ!» 

10Kaganda ne, nahe na kekelakawa ɗa sawa kwa hwəa meyɛ ɗa, nahe na keveyi 
ɗa gwezlayɛ te ŋ'wa ta nta. 

11Sawama ta ɗa kwa hwə ne, nahe 'ya kendeke ŋa ghəa ɗa, yakema geva ta ɗa 
ne, gha ya kaShala ta ɗa. 

12Nzama na cakeɗake yitea 'ya ma, takwa takwa ndiremi yitea 'ya, wəndə 
kekemane ɗa shɛ we. 

13Kadzasle ɗa mcɛmcɛli kwele kwele, kantəslə ɗa wəshi keseɗa nyi mbe Bashan. 

14Kaghwene mɛ hɛ yitea 'ya kala nivɛrə nyi keslekwe wəsə ba'a nyi 
keghwəghwə. 

15Kakiɗi berete ta ɗa kala yɛmə nya keshifə. Kakwekweraɗenji pɛtɛa 'yɛ'yɛa ɗa. 
Yipə yipə wənəa ɗa le ɗəkə, kaslɛwa geva wəshi nyi kwa hwəa ɗa. 

16Keghwele ghwele berete ta ɗa kala kələ, ndeɓe nza ghɛnia ɗa yitea meghena. 
Nahe na keveyi ɗa mɛa kwele. 

17Kadzasle ɗa wəvəsəa ka mefətekwə, kala kelɛa keti nzanji hɛ dzeyi yitea 'ya. 
Nahe hɛ kempahwemte yɛ dzeve ba'a yɛ seɗa ta ɗa. 

18Kwele kwele pahe ɗa 'ya, wərə 'ya kaɓelate 'yɛ'yɛa ɗa. Mteghere bete ntsə ka 
jaga ta ɗa te 'ya. 

19Kanehe yɛ lekwesa ta ɗa hɛ kwelɛ ghəa nci, kage karalamea ɗa hɛ le 
kwasheghediɗi. 

20Ama gha gɛ Mahwətə, nzama na cakeɗake ma! Ma gha nya kaberete ta ɗa gɛ 
ne, se kahe kahe kakemane ɗa! 

21Mbelemte ɗa va kafayɛ, yakɛ mpia ɗa va pela ta kelɛa keti. 

22Mbelemte ɗa shave mbe mɛa nivɛrə ba'a va tereme ta sla gamba. Yawa, nahe 
na kezhɛnete ɗa! 

23Kategeze nda sləa ŋa 'ya ke ka kesaka meyɛ ɗa ba'a katetsahe ŋa 'ya hwa tsene 
ta mbeli: 

24Gheyɛ mbeli nyi kehawe va Mahwətə, tsahe mə ŋkɛ. Gheyɛ pɛtɛa hwelefefia 
Zhakob, ve mə zləvə te. Gheyɛ pɛtɛa ŋwalea Israyɛl, ghazlənə mə ve. 

25Kwa nza ŋkɛ ne, kese ŋkɛ kaɓelama ba'a kanegha nde titikwə nya kesa yaka 
we. Kese ŋkɛ kazhɛre nda wəmbə we. Ama nahe ŋkɛ kefate lewela ta ŋkɛ. 

26Va gha se tsahe ta ɗa hwa tsene nya wəba. Kateyipə meɗe mɛa ɗa 'ya kwa kema 
ta ka hawe va gha. 

27Katezeme wəshi kezeme ka titikwəa kɛfi behe behe. Katetsahe Mahwətə mbeli 
nyi kesepa ŋkɛ. Hɛyi hɛ Shala teghweme. 

28Katezəzə Mahwətə mbeli nyi te hɛɗi lema ba'a katezhɛne geva hɛ kase shɛ. 
Kategwəɗəŋə pɛtɛa hwelefefi kwa kema ta ŋkɛ. 

29Kwa nza ŋkɛ ne, Mahwətə ya kameghe, gheŋkɛ nde sleke hwelefefi. 

30Pɛtɛa mbeli nyi berete berete te hɛɗi lema kezehwe wəshi kezeme: ntiŋə ghə 
mbe hɛɗi va hɛ tsetsenya. Kagwəɗəŋə mbeli nyi ketempə, mbeli nyi keɗema 
kayate mpia nci kwa kema ta ŋkɛ. 

31Katemene nda slene hwelefefia nci ke Mahwətə. Kategeze nda ghena ta ŋkɛ 
mbeli ke hwelefefia shɛhɛ. 

32Katezlape nza tiɗiɗia ŋkɛ mbeli, kategeze nda wəsə nya menete ŋkɛ mbeli ke 
hwelefe nya keteya! 

Cimə 23 

Mahwətə ya kande ya ɗa 
1Ciməa David. 

Mahwətə ya kande ya ɗa, wəsə shɛ kandaŋe 'ya te we. 

2Hwa gwəzə nyi menjaɓa zhɛne ɗa mpi ŋkɛ, kakele ɗa ŋkɛ kalə kadzemɛa yɛmə 
nya gweɗakwe. 

3Kamtsehe ɗa berete ŋkɛ, kakele ɗa ŋkɛ kadzawa hweŋkwa ganyɛ tewəmbəreke 
zləvə nya te sləa ŋkɛ. 

4Ya 'ya nza kadzeghwa kwa zlərəa ŋkwesle ta mte ne, wəsə shɛ kaghazlənə 'ya 
ve, va nya nza na le 'ya we. Geta ta ŋa ba'a ya ŋkwa ta ŋa ka ve ɗa berete. 

5Kave ɗa wəshi kezeme ganji na kwa ntsə ta ka ghema ta ɗa. Kasheke 'wərdə na 
kwa ghəa ɗa. Kasa ɗa wəshi kesa na kwele kwele. 

6Kaganda ne, kazele ɗa zeɗe nza ba'a ganyɛ kala nza ta hɛa ɗa teghweme. 
Katezhɛne geva 'ya kadzembe ghɛa Mahwətə kaghala ghala. 

Cimə 24 

1Ciməa David. 

Ŋa Mahwətə hɛɗi ba'a wəshi nyi te, hɛɗi lema ba'a mbeli nyi te. 

2Gheŋkɛ nde peyi ŋkɛ te ndərə ba'a nde ghereŋeyi ŋkɛ te ghəa yɛmə. 

3Wa nde tedzeme ghweme ta Mahwətə wa? Wa nde teghereŋe mbe ŋkwa ŋkɛ 
nya keveyi geva tekeleke wa? 

4Deke mbeli nyi kemenema wəsə kwa ndiremi ba'a nyi nza wənəa nci wɛŋe, 
mbeli nyi ɗema ghəa nci yitea tseŋwə ba'a nyi kezemema fela kezha ghwete 
ŋkwa. 

5Katekemave wəpi ta Mahwətə hɛ, kateve hɛ Shala nya kembele hɛ kambeli nyi 
tiɗiɗi. 

6Nyi ya kambeli nyi kezele ŋkɛ, kambeli nyi kesepa Shala ta Zhakob. Zhɛne mpi 

7Ŋkwa kedzeki, mbake mə biya, gelembe nyi vəashinji, ghwene mə geva kezha 
dzembe meghe nya nza zləvə te! 

8Wa meghe nya nza nya zləvə te wa? Mahwətə nya berete ba'a nya kakatsala, 
Mahwətə nya kakatsala kempa. 

9Ŋkwa kedzeki, mbake mə biya, gelembe nyi vəashinji, ghwene mə geva kezha 
dzembe meghe nya nza zləvə te! 

10Wa meghe nya nza nya zləvə te wa? Mahwətə nde berete, gheŋkɛ ya kameghe 
nya nza zləvə te. Zhɛne mpi 

Cimə 25 

Ncɛte ɗa hweŋkwa ta ŋa 
1Ciməa David. 

Mahwətə, 'ya kazhɛre ŋa geva. 

2Shala ta ɗa, te gha ve ghə 'ya, pəli ɗa ma hawe na ma. Sərəma ka jaga ta ɗa na 
kagha geza kənəa 'ya ma. 

3Katenza hawe te mbeli nyi keve ghə te gha we. Ama hawe nde tenza te mbeli 
nyi kepahwe ŋa, pala pala tenza dzeve ta nci. 

4Mahwətə, ncɛte ɗa hweŋkwa ta ŋa, tekete ɗa dzeghwa kala nya ɗe na. 

5Beghe ɗa kwa hweŋkwa ta kaganda ta ŋa, teke ɗa ghena, kwa nza ŋkɛ gha ya 
kaShala nya kembele ɗa. Kave ghə 'ya te gha keveci keveci. 

6Mahwətə, zəzəte ɗe ta ŋa ba'a ganyɛa ŋa nyi ncɛte na ghala veci! 

7Zəzəma jaɗafa ta ɗa nyi se kawəzege, ya fete nyi menete 'ya na ma. Ama zəzəte 
ɗa tewəmbəreke ɗe ta ŋa, tewəmbəreke ganyɛa ŋa Mahwətə yawe. 

8Kaganda ne, ganyɛke ba'a tiɗiɗi Mahwətə, kancɛ nda hweŋkwa ŋkɛ ke ka jaɗafa. 

9Kabeghe ka titikwəa kɛfi ŋkɛ kwa hweŋkwa nya tiɗiɗi, kateke nda wəsə nya ɗe 
ŋkɛ ke hɛ. 

10Pɛtɛa ghena ta Mahwətə kaɗe ba'a kakaganda kaŋa ka hawe va ghena ta jikə 
geva ta ŋkɛ. 

11Mahwətə yawe, kezha ncɛ zləvəa ŋa ne, kelemte ɗa fete ta ɗa nya wəba nya te 
wənə. 

12Ma kenza wəndə kahawe va Mahwətə ne, kancɛ nda hweŋkwa nya kele ŋkɛ 
ŋkɛ. 

13Katenza wəndəa shɛ mbe zeɗe nza, katenza hɛɗi kaŋa hwelefe ta ŋkɛ. 

14Kanza Mahwətə le mbeli nyi kehawe ve, kancɛ nda jikə geva ta ŋkɛ ŋkɛ ke hɛ. 

15Te Mahwətə nza ntsə ta ɗa keveci keveci, kwa nza ŋkɛ gheŋkɛ nde kele ɗa 
shave mbe keleŋa. 

16Zhɛreke ɗa geva ba'a zhɛakɛ heli yitea 'ya, kwa nza ŋkɛ kwetɛŋe ɗa 'ya ba'a 
titikwə ya te 'ya. 

17Tsekwe tseɗekwe wənəa ɗa. Mbelete ɗa va yirə ta mehele ta ɗa. 

18Newema titikwə ba'a yaka nyi te 'ya, kelemte pɛtɛa jaɗafa ta ɗa te wənə. 

19Newema ka jaga ta ɗa nyi kwele kwele, zlɛa nci ba'a mene berete ta nci laka 
'ya. 

20Yate mpia ɗa ba'a mbelete ɗa. Gha ya kaŋkwa kewəfərə ta ɗa, pəli ɗa ma hawe 
na ma. 

21Yakɛ ɗa kaganda ba'a nza tiɗiɗi, kwa nza ŋkɛ te gha ve ghə 'ya. 

22Shala yawe, mbeɗeke Israyɛl gi! Mbelemte ŋkɛ va pɛtɛa yaka nyi te gi! 

Cimə 26 

Səkwə ghə ta wəndə nya ɗema fete ve 
1Ciməa David. 

Mahwətə, ndeke ɗa nza tiɗiɗi, kwa nza ŋkɛ tiɗiɗi dzeghwa ta ɗa, te gha vate ghə 
'ya fate fate Mahwətə. 

2Mahwətə yawe, neweve nza ta ɗa, dzeghakɛ ɗa, neweve yɛ zəzə ta ɗa ba'a yɛ ɗe 
ta ɗa. 

3Ɗe ta ŋa ya mbe kema ta ɗa, hweŋkwa ta kaganda ta ŋa yadzeghwa 'ya kwa. 

4Kantishɛ 'ya hwa ka ghwete ŋkwa we, kadzeghwa 'ya le ka sla tseŋwə we. 

5Kaɗe ntsə ta ka mefətekwə 'ya we, kantishɛ 'ya hwa ka 'yaghwa mehele we. 

6Mahwətə yawe, kapɛ dzeve ta ɗa 'ya kezha ncɛ kaɗema fete va 'ya, kadzasle 
reghwetɛa ŋa 'ya 

7kezha tsahe ŋa le berete ba'a kezha ɓela pɛtɛa wəshi meŋelea ɗa. 

8Mahwətə, kaɗe ghɛ nya nza na mbe ba'a ŋkwa nya nza zləvəa ŋa te 'ya. 

9Mene ɗa ma na kala ka jaɗafa ma, zama mpia ɗa na kala ka mpə ŋkwa ma. 

10Wəshi nyi ndiremi ndiremi kashasha yamene hɛ, kafɛa dzeve ta nci yitea fə 
wəshi gəmə we. 

11Ma 'ya ne, tiɗiɗi dzeghwa 'ya. Mbelete ɗa ba'a zhɛ heli yitea 'ya. 

12Te ŋkwa nya ɓerayɛ ghereŋe ɗa 'ya. Hwa yɛ tsene ne, katetsa nda hana 'ya ke 
Mahwətə. 

Cimə 27 

Nza gwezlayɛ nya mbe ghɛa Mahwətə 
1Ciməa David. 

Mahwətə ya kawaŋe ta ɗa ba'a kambele ta ɗa, va wa teghazlənə 'ya tse wa? 
Mahwətə ya kande ya mpia ɗa, va wa tebare bare 'ya tse wa? 

2Ma kehendeke ɗa geva ka 'yaghwa mehele kezha pesle ɗa ne, katsa hɛ tehene 
ba'a kabete hɛ te hɛɗi, ghenci nyi kaka jaga ta ɗa ba'a kaka ɗema ntsə ta ɗa. 

3Ma kehave ɗa mpa wəvəsəa ka sewajɛ ne, kateghazlənə 'ya tɛape we. Ya mbeli 
have ɗa mpa ne, katenza 'ya gwezlayɛ. 

4Wəsə kwetɛŋe yasəkwə 'ya va Mahwətə, kwele kwele ɗehwe wəsəa shɛ 'ya: nza 
mbe ghɛa Mahwətə kala nza ta hɛa ɗa teghweme, kezha newe ganyɛa Mahwətə 
ba'a kezha mare ghɛa ŋkɛ. 

5Kwa nza ŋkɛ katewəfərə ɗa ŋkɛ mbe ghwəlia ŋkɛ te vecia ndiremi, katewəfərə 
ɗa ŋkɛ talɛ wəmbala ta ghɛa ŋkɛ, kateve ɗa ŋkɛ gwezlayɛ kwa ghəa ghweme. 

6Tsetsenya ne, le kema yitea ghweme tenewe ka ghema nyi kedzasle ɗa 'ya. Mbe 
ghɛa ŋkɛ ne, katedzeghe nda melɛ zlama 'ya ba'a kategha nda cimə 'ya ke 
Mahwətə. 

7Mahwətə yawe, fate ɗa ŋa ɗa, 'ya kasəkwə, zhɛakɛ heli yitea 'ya ba'a zhɛnete ɗa 
gi! 

8Ma kwa gezete na: Zele ɗa mə, a pa ne, ma 'ya zhɛnete: 'Ya kazele ŋa Mahwətə 
yawe, 

9Wəfərəma kema ta ŋa na va 'ya ma, ŋkama mava ta ŋa na le wənə le wənə, gha 
nya kekemanakɛ ɗa ma. Sləma na yitea 'ya ma, wəfəyite ɗa ma na, gha nya 
kaShala nya kembele ɗa ma. 

10Ma kewəfəyite ɗa yiteyɛ ɗa ba'a meyɛ ɗa ne, katekemaneve ɗa Mahwətə. 

11Mahwətə yawe, ncɛte ɗa hweŋkwa ta ŋa, beghe ɗa kwa hweŋkwa nya ganyɛ 
va mbeli nyi keceha ɗa. 

12Ve ɗa ma na mbe dzeve ta ka ghema ta ɗa ma. Kwa nza ŋkɛ ne, fete yave ɗa ka 
negha fete tseŋwə ba'a berete yamene hɛ te 'ya. 

13Nahe 'ya keɗepe katenewe wəshi ganjia Mahwətə 'ya te hɛɗi nya nza nya 
mbeli. 

14Ndeke nda ghə ke Mahwətə. Hwepete ghə ba'a ntsə geva. Ndeke nda ghə ke 
Mahwətə. 

Cimə 28 

Səkwə ghə ta wəndə nya kenewe mte 
1Ciməa David. 

Mahwətə yawe, 'ya katsa ŋa lewela. Keleɓa ta ɗa, nzama na kamədəŋə gɛ ma! Ma 
kenza ŋa na tikə tikə ne, nahe tenza ŋa ɗa. 

2Təhwə təhwə, fate səkwə ta ɗa vəa ŋkwa nya tsa ŋa lewela 'ya, vəa ŋkwa nya 
kafe dzeve 'ya laka ŋkwa nya keveyi geva tekeleke tsape mbe ghɛa ŋa. 

3Mene ɗa ma na kala ka 'yaghwa mehele keɗema kala ka ndiremi ndiremia 
mehele ma. Ghena ganji yageze nda hɛ ke ka ghedəkwəa nci, ama wəsə kwa 
ndiremi yaviɗi kwa wənəa nci. 

4Menete nda ke hɛ kala slene ta nci ba'a kala fete nyi menete hɛ. Menete nda ke 
hɛ kala nya menete nda hɛ ke kweci mbeli, zhɛneyi wəshi nyi menete hɛ kwa 
ghə. 

5Kafave wəshi nyi mene Mahwətə keɗema slene nyi mene dzeve ta ŋkɛ hɛ we. 
Yawa, zamte sebe ŋkɛ te hɛ, zhɛnema hɛ kasate te ŋkwa gɛ! 

6Hana 'ya sha Mahwətə, kwa nza ŋkɛ nahe ŋkɛ kefate səkwə ta ɗa. 

7Mahwətə ya kaberete ta ɗa ba'a kageləa ɗa. Nahe 'ya kendeke nda wənəa ɗa, 
tagha gɛ, pa kemanakɛ ɗa. Zlama ya kwa wənəa ɗa, ‘ya katsahe ŋkɛ le cimə. 

8Mahwətə ya kaberete ta mbelia ŋkɛ. Kaŋkwa nya berete nya kembele meghe 
nya ntave ŋkɛ. 

9Mbelete mbelia ŋa, wəpikɛ mbeli nyi kaŋa ŋa, nza kande ya hɛ ba'a newe 
ghweme te hɛ kaghala ghala. 

Cimə 29 

Ŋwələa Mahwətə 
1Ciməa David. 

Gheyɛ ka ghwene ta shala, ɗepete mə Mahwətə, ɗepete mə zləvə ba'a berete ta 
Mahwətə. 

2Ɗepete mə zləvə nya te sləa Mahwətə, Gwəɗəŋə mə ntiŋə ghə mbe hɛɗi mbe 
kema ta Mahwətə, vəa ŋkwa nya ncɛ geva nza ta ŋkɛ tekeleke. 

3Hərəkə ŋkwa nya te ndərə va ŋwələa Mahwətə, kaberazlɛ va Shala nya nza 
zləvə te, hərəkə ŋkwa nya te ndərə va Mahwətə. 

4Le berete gaka ŋwələa Mahwətə, le zləvə gaka ŋwələa Mahwətə. 

5Kaɓeɓele yɛ lekeleke ŋwələa Mahwətə, kahwehweshi yɛ lekelekea ka Liban 
Mahwətə. 

6Katsərəkə Liban kala mca nya kawəzege, Hɛrmon kala sla gamba nya kawəzege. 

7Kamaɗake ghwə ŋwələa Mahwətə. 

8Kagaŋkəɗə ɓerama ŋwələa Mahwətə, kagaŋkəɗə ɓerama ta Kadɛs Mahwətə. 

9Kayeya le nyi zhɛ nda ya ke hɛ ŋwələa Mahwətə. Kabete sleke te yɛ wəfe. Ma 
mbe ghɛa ŋkɛ ne, ma ke mbeli pɛtɛ sha geze: «Zləvə ya te Shala!» 

10Mahwətə ya te ghəa ndərə nyi lɛame lɛame, Mahwətə ya kameghe nya kaghala 
ghala. 

11Kateve nda berete Mahwətə ke mbelia ŋkɛ, katewəpi mbelia ŋkɛ Mahwətə laka 
kwelɛŋe. 

Cimə 30 

Nahe na kezhɛne kandeke ɗa mpi Mahwətə 
1Ciməa David. Cimə keve ghɛa Shala tekeleke. 

2Mahwətə yawe, katsahe ŋa 'ya, kwa nza ŋkɛ nahe na kekesakate ɗa te ŋkwa, 
kesərəakɛ ka jaga ta ɗa na kaŋ'wəshi ɗa we. 

3Shala Mahwətə yawe, nahe 'ya ketsave ŋa lewela, tagha gɛ, pa na mbete ɗa. 

4Mahwətə, nahe na kekelakame ɗa kwa ghɛa mbelia kwahɛɗi. Mɛa kwele se 'ya, 
ama nahe na kezhɛne kandeke ɗa mpi. 

5Gha nda mə cimə ke Mahwətə, gheyɛ mbelia ŋkɛ, tsahe mə sləa ŋkɛ nya keveyi 
geva tekeleke. 

6Kavə ɓɛhwɛ temə hwepe wənəa ŋkɛ, ama kala nza ta hɛa wəndə teghweme 
temə ganyɛa ŋkɛ. Hetɛhwɛɗi ne, nehwene ya shɛ, ama masheke, gaghwe ya shɛ. 

7Ma vəa ŋkwa nya se 'ya gwezlayɛ ne, ma 'ya sha se kageze: «Kateteɗe 'ya tɛape 
we.» 

8Mahwətə yawe, ma mbe ganyɛa ŋa ne, nahe na kendeke ɗa nza gwezlayɛ. Ama 
kwa zhɛrave ɗa wəmbə na ne, pa ghazlənə zhɛte ɗa. 

9Mahwətə yawe, nahe 'ya ketsave ŋa lewela, nahe 'ya kese kampi ŋa dzeve 
Mahwətə. 

10Wa wəsə nya ŋ'we na mbe mte ta ɗa ba'a mbe dzawa kwele ta ɗa wa? 
Katetsahe ŋa wəndə nya kemte mte na? Kategezete kaganda ta ŋa ŋkɛ na? 

11Mahwətə yawe, fate səkwə ta ɗa ba'a zhɛakɛ heli yitea 'ya gi! Mahwətə yawe, 
kemanakɛ ɗa gi! 

12Nahe na kezhɛrete nehwene ta ɗa kawetse zlama, nahe na kembeɗate lekwesa 
gəsəkə te ŋkwa zlave nya hwa hwə va 'ya. 

13Vatse gɛ ne, kategha zləvəa ŋa 'ya, katenza 'ya divə we. Shala Mahwətə yawe, 
katetsa ŋa hana 'ya kaghala ghala. 

Cimə 31 

'Ya kave mpia ɗa mbe dzeve ta ŋa 
1Se va wəndə nya te ghəa cimə. Ciməa David. 

2Mahwətə yawe, gha ya kaŋkwa kewəfərə ta ɗa, pəli ɗa ma hawe na tɛape ma! 
Mbelemte ɗa laka nza ta ŋa tiɗiɗi. 

3Zhɛrete sleme ta ŋa laka 'ya gi, mbelemte ɗa kahe kahe gi! Nza kakeleɓa nya 
berete kaŋa ɗa, kacɛ nya berete nya kembele ɗa. 

4Kaganda ne, gha ya kakeleɓa ta ɗa nya berete, beghe ɗa ba'a ncɛte ɗa hweŋkwa 
kazləvəa ŋa. 

5Yakɛ ɗa va dagalawe nya ŋate ɗa mbeli, kwa nza ŋkɛ gha ya kaŋkwa kewəfərə 
ta ɗa. 

6'Ya kave mpi ɗa mbe dzeve ta ŋa, Mahwətə, nahe na mbeɗeke ɗa, gha nya 
kaShala nya kaganda. 

7Kaɗe ntsə ta mbeli nyi kehawe va kweci shala 'ya we. Ma 'ya le ŋa ɗa ne, nahe 
'ya kendeke nda ghə ke Mahwətə. 

8Katetsa gaghwe tewəmbəreke ganyɛa ŋa, kwa nza ŋkɛ nahe na kenakɛ yaka ta 
ɗa ba'a keɗepete titikwə nya sa 'ya. 

9Kevame ɗa na mbe dzeve ta nde jaga we, nahe na kekesakate ɗa te ŋkwa, nahe 
na kepeleyi ɗa waɗe. 

10Mahwətə yawe, zhɛakɛ heli yitea 'ya, kwa nza ŋkɛ yaka ya te 'ya. Keghare ghare 
ntsə te 'ya va nehwene, kedene dene geva ta ɗa pɛtɛ. 

11Kiɗi yakiɗi mpia ɗa va yaka, tsagha yɛ va ta ɗa va ŋələvə. Dene yadene 'ya va 
yɛ jaɗafa ta ɗa, kefehwe fehwe yɛ 'yɛ'yɛa ɗa. 

12Pɛtɛ ka jaga ta ɗa kaŋele ɗa, halama ka ghedəkwəa ɗa. Kaghazlənə mbeli nyi 
keɗepe ɗa va 'ya. Ma kenakɛ ɗa hɛ kwa hweŋkwa ne, kahwɛnji hɛ. 

13Kala wəndə nya kemtenyɛ zaghəyite ɗa mbeli, yipə yipə nza ta ɗa le wəmbete 
nya kepesle pesle. 

14Nahe 'ya kefate tseŋwə nyi sla ɗa mbeli, ghazlənə nde se kazhɛ ɗa te yayata 
ŋkwa. Pɛtɛ hɛ kejikəte mɛ yitea 'ya, ghena yatsa hɛ kezha za mpia ɗa. 

15Ama 'ya ne, nahe 'ya kevate ghə te gha, gha Mahwətə. Ma 'ya gezete: «Gha ya 
kaShala ta ɗa.» 

16Mbe dzeve ta ŋa yɛ hɛa ɗa, mbelemte ɗa va ka jaga nyi keghweze mɛ hwa 'ya. 

17Ɓelaghe kema ta ŋa kənəa 'ya, 'ya nya kamava ta ŋa, mbelete ɗa laka ganyɛa 
ŋa. 

18Mahwətə yawe, pəli ɗa ma hawe na vəa ŋkwa nya səkwə ŋa 'ya ma, ama vate 
hawe te ka 'yaghwa mehele. Nza hɛ tikə tikə kwa ghɛa mbelia kwahɛɗi! 

19Ŋzlete nda mɛ ke ka tseŋwəa kɛfia shɛhɛ, ghena ŋkele ntsə, ghena fege ba'a 
ghena keɓelama ŋkwa yageze hɛ te wəndə nya tiɗiɗi. 

20Kwele kwele wəshi ganji nyi wəmbəyi nda na ke mbeli nyi kehawe va gha, nyi 
fə nda na ke mbeli nyi kewəfərə mbe gha kwa kema ta mbeli pɛtɛ. 

21Kawəfərə hɛ na kwa kema ta ŋa, cakeɗake le ghweze mɛ ta mbeli. Kawəfərə hɛ 
na va ghena nyi ndiremi ndiremi. 

22Hana ŋa na Mahwətə yitea meŋele nya menete ganyɛa ŋa laka 'ya nya kese kala 
meleme nya have nda mpa mbeli. 

23Ketaze taze se mehele ta ɗa, ma 'ya sha se kazəzə: «Nahe na keŋkamte ɗa kwa 
ntsə ta ŋa.» Ama nahe na kefate səkwə ta ɗa vəa ŋkwa nya tsave ŋa lewela 'ya. 

24Ɗe mə Mahwətə, gheyɛ pɛtɛa mbeli nyi dɛŋe dɛŋe te. Kaya mbeli nyi keyɛ ŋkɛ 
Mahwətə, ama dzawe 'yɛ ka ŋkele ntsə ŋkɛ. 

25Nza mə bereteke ba'a hwepe mə ghə, gheyɛ pɛtɛa mbeli nyi keve ghə te 
Mahwətə! 

Cimə 32 

Zlama nya mbe kele ta jaɗafa te wənə 
1Ciməa David. 

Zlama ya va wəndə nya kelemte geva fete ta ŋkɛ ba'a nya dəpəmte geva jaɗafa 
ta ŋkɛ. 

2Zlama ya va wəndə nya ɓelama jaɗafa ta ŋkɛ Mahwətə ba'a nya ɗema 
mbəɗəkwə mbe mehele ta ŋkɛ. 

3Ma keɗema 'ya ncɛ fete ta ɗa ne, kedene dene nza geva ta ɗa va ŋələvə keveci 
keveci. 

4Kwa nza ŋkɛ ma veci le viɗi ne, ɗaŋe ɗaŋe nza dzeve ta ŋa kənəa 'ya, kələsəwə 
səwə nza geva ta ɗa kala wəfe nya mbe ghwə ta ghele. Zhɛne mpi 

5Nahe 'ya kencɛte ŋa jaɗafa ta ɗa, kese 'ya kawəfərə fete ta ɗa we. Ma 'ya gezete: 
«Katencɛ nda fete ta ɗa 'ya ke Mahwətə», Ama gha ne, nahe na kekelemte ɗa 
ɗaŋeɗa ta jaɗafa ta ɗa. Zhɛne mpi 

6Nda pɛtɛa mbeli nyi dɛŋe dɛŋe te gha kasəkwə ŋa vəa ŋkwa nya ɗepete fete ta 
nci hɛ. Ya ghwa sawa kwele kwele gɛ ne, katekekave hɛ ŋkɛ we. 

7Gha ya kaŋkwa kewəfərə ta ɗa, kaya ɗa na va ndiremi, katedzasle ɗa na le geza. 
Zhɛne mpi. 

8Ma ke Mahwətə gezete ɗa: «Kateteke ŋa wəsə 'ya, katencɛ ŋa hweŋkwa nya kele 
na 'ya, kateve ŋa ntsehwele 'ya ba'a kateve ntsə 'ya te gha. 

9Nzama na kagezhi kala gədəwə keɗema kala gədəwə kwara nya ghereŋe hwɛ 
ta ŋkɛ mbeli le lɛ nya mbe mɛ ba'a zewe ma. Tagha gɛ, wəsə shɛ katemene ŋa 
geva we.» 

10Kwele kwele tesa yaka nde 'yaghwa mehele, ama ɗe nde tedzasle wəndə nya 
keve ghə te Mahwətə. 

11Gheyɛ mbeli nyi tiɗiɗi, zlama mə tewəmbəreke Mahwətə, nza mə fare fare gɛ! 
Gheyɛ mbeli nyi nza wənəa ŋayɛ tiɗiɗi, Tsa mə gaghwe gɛ! 

Cimə 33 

Cimə ketsahe Shala 

1Gheyɛ mbeli nyi tiɗiɗi, tsa nda mə gaghwe ke Mahwətə. Megela ŋkɛ kezha tsahe 
ŋkɛ mbeli nyi nza wənəa nci wɛŋe. 

2Tsahe mə Mahwətə le gagera, tsahe mə ŋkɛ le getsepele nya nza zewe meŋe te. 

3Gha nda mə cimə mɛnɛfɛ, tsa mə wəshi megela yitea gaghwea ŋayɛ. 

4Kwa nza ŋkɛ ne, tiɗiɗi ghena ta Mahwətə, kagezleŋe mbeli va wəshi nyi mene 
ŋkɛ. 

5Nza tiɗiɗi ba'a kaganda yaɗe ŋkɛ. Rayɛ hɛɗi lema va ɗe ta Mahwətə. 

6Laka ghena ta ŋkɛ pate ghweme Mahwətə, laka zhɛne mpi ta ŋkɛ pate veci, tere 
ba'a yɛ saseregwa ŋkɛ. 

7Katsene yɛmə nyi kwa ndərə ŋkɛ te ŋkwa nya kwetɛŋe. Kave ndərə nyi jama 
jama ŋkɛ te ŋa nci ŋkwa. 

8Hawe hɛɗi lema va Mahwətə gɛ! Bare bare mbeli nyi te hɛɗi lema kwa kema ta 
ŋkɛ! 

9Kwa nza ŋkɛ ma kegezete ghena ŋkɛ ne, kayipə geva ŋkɛ. Ma kegezete wəsə ŋkɛ 
ne, kamene geva ŋkɛ. 

10Nahe Mahwətə ketazemte ntsehwele hwelefefi, nahe ŋkɛ kezamte sebe te zəzə 
ta mbeli. 

11Kaghala ghala nza zəzə ta Mahwətə, keshi keshi nza wəshi nyi ɗe ŋkɛ. 

12Zlama ya va hwelefe nya nza Mahwətə kaShala ta ŋkɛ. Zlama ya va mbeli nyi 
ntave ŋkɛ kambelia ŋkɛ! 

13Kanewe ŋkwa Mahwətə sawa pelɛ ghweme, kamare pɛtɛ mbeli ŋkɛ. 

14Sawa pelɛ ŋkwa nya nza ŋkɛ ne, kamare pɛtɛa mbeli nyi te hɛɗi lema ŋkɛ. 

15Gheŋkɛ nde pate wənəa mbeli pɛtɛ, nahe ŋkɛ keɗepe pɛtɛa wəshi nyi mene hɛ. 

16Meghe nya kembelenyɛ shɛ va berete ta ka sewajɛa ŋkɛ, ya katsala sewajɛ va 
wəba ta berete ta ŋkɛ we. 

17Kaketekɛ ŋkwa gədəwə kezha hərə ta ŋkwa we, kambelete ŋkwa pɛtɛa berete 
ta ŋkɛ we. 

18Ama kave ntsə Mahwətə te mbeli nyi kehawe ve, te mbeli nyi keve ghə te ɗe ta 
ŋkɛ. 

19Kambele hɛ ŋkɛ va mte ba'a kaya mpia nci ŋkɛ te vəa ma. 

20Ma gheɓəmə ne, Mahwətə yaneghe gheɓəmə, gheŋkɛ ya kande kemane ɓəmə 
ba'a kande ya ɓəmə. 

21Ve se zlama ta wənəa ɓəmə, te sləa ŋkɛ nya keveyi geva tekeleke ve ghə 
gheɓəmə. 

22Mahwətə yawe, nza ɗe ta ŋa kənəa ghen'yɛ kala nya ve ghə ghen'yɛ te gha! 

Cimə 34 

Mahwətə nde kele ɗa shave mbe ghazlənə 
1Ciməa David. Ma kwa kema ta Abimɛlɛk, pa David zhɛrete ghəa ŋkɛ kala gezhi. Tagha 

gɛ, pa Abimɛlɛk ŋkamte ŋkɛ. Ma kwa slənyɛ David ne, ma ke: 

2Katetsa nda hana 'ya ke Mahwətə te yayata və, katefɛa mɛa ɗa yitea tsahe ŋkɛ 
we! 

3Mahwətə ya kafarefa ta ɗa. Gheyɛ ka dewə ŋeli, zlama mə va nya fa yɛ katsahe 
ŋkɛ 'ya. 

4Tsahe mə kwelea Mahwətə zlaɓe le 'ya, ve ɓəmə zləvə te sləa ŋkɛ kanya 
kwetɛŋe. 

5Nahe 'ya kesəkwəte Mahwətə, nahe ŋkɛ kezhɛnete ɗa, nahe ŋkɛ kembelete ɗa 
va pɛtɛa ghazlənə nyi kezhɛ ɗa. 

6Zlama ya va mbeli nyi keve ntsə te, katezhɛne hawe kanza kwa kema ta nci we. 

7Ma ketsate lewela nde dewə ŋeli ne, kafa Mahwətə ba'a kambele ŋkɛ ŋkɛ va 
pɛtɛa yaka nyi te. 

8Yitea mbeli nyi kehawe va Shala nza nde ghwene ta Mahwətə, tagha gɛ, kambele 
hɛ ŋkɛ. 

9Dzeghakɛ mə ba'a neweve mə tsema tsema nza Mahwətə ganyɛke. Zlama ya va 
wəndə nya nza ŋkɛ kaŋkwa kewəfərə ta ŋkɛ. 

10Hawe mə va Mahwətə, gheyɛ mbelia ŋkɛ, kwa nza ŋkɛ wəsə shɛ kandaŋe ka 
hawe ve te we. 

11Kazhɛ nda yaka ba'a ma ke yɛ nivɛrə, ama wəsə shɛ kandaŋe ka zele Mahwətə 
te we. 

12Ŋwalea ɗa, nde mə, fa ɗa mə ŋa ɗa. Kateteke ŋayɛ hawe va Mahwətə 'ya. 

13Kaɗe na kanza teghweme na? Kaɗe nza kanewe zeɗe nza na? 

14Ya mə ghɛnia ŋa va geze ghena te mbeli, fɛa mɛa ŋa yitea sla tseŋwə, 

15hwɛ ŋa va wəsə kwa ndiremi, mene ganyɛ, sepa kwelɛŋe ba'a zele ŋkɛ. 

16Te mbeli nyi tiɗiɗi nza ntsə ta Mahwətə, kave sleme ŋkɛ yitea lewela nci. 

17Ama kaɗema ka mene wəsə ndiremi Mahwətə yitea zamte geva sləa nci te hɛɗi 
lema. 

18Kafa Mahwətə ketsave nda lewela mbeli nyi tiɗiɗi ba'a kambele hɛ ŋkɛ shave 
mbe pɛtɛa yaka ta nci. 

19Terasle nza Mahwətə yitea mbeli nyi nza helia nci kesla sla, kambele mbeli nyi 
nza mehele ta nci ketaze taze ŋkɛ. 

20Kwele kwele nza ndiremi te wəndə nya tiɗiɗi, ama kambele ŋkɛ Mahwətə va 
pɛtɛa ndiremia shɛhɛ. 

21Kaya pɛtɛa 'yɛ'yɛa ŋkɛ ŋkɛ, kwete shɛ kateɓele geva hwa hɛ we. 

22Katemte nde 'yaghwa mehele va ndiremi, katenza ɗa te ka jaga ta wəndə nya 
tiɗiɗi. 

23Kambele mpia ka mene slene ta ŋkɛ Mahwətə. Wəndə shɛ hwa mbeli nyi 
kewəfərə mbe katedzete ɗa we. 

Cimə 35 

Səkwə ta wəndə nya ɗema fete ve 
1Ciməa David. 

Mahwətə yawe, ve nda fete ke mbeli nyi keve ɗa fete, ha nda mpa ke mbeli nyi 
keha ɗa mpa. 

2Fəte yɛ geləa ŋa, nya ɓɛhwɛ ba'a nya wəba, sate te ŋkwa kezha kemane ɗa. 

3Kafe megha ba'a tseyɛ yitea ka ghweze mɛ hwa 'ya. Ma pa na sha geze ɗa: «'Ya 
ya kande mbele ŋa.» 

4Nza hawe ba'a yirə te mbeli nyi keɗe mte ta ɗa gɛ! Zhɛne geva ka zəzə mene ɗa 
wəsə kwa ndiremi dzeyi te sebe le hawe le hawe gɛ! 

5Nza hɛ kala cɛkəvə nya kele sefə vəa ŋkwa nya teŋka hɛ nde ghwene ta 
Mahwətə. 

6Nza hweŋkwa ta nci kaŋkwesle ba'a kamazleraɗa vəa ŋkwa nya tekeka hɛ nde 
ghwene ta Mahwətə. 

7Gəmə ŋate ɗa keleŋa hɛ kənəa ki, gəmə late ki hɛ yitea 'ya. 

8Senyɛ ndiremi nya wəba vəkə kadzete hɛ, keseve hɛ keleŋa nya ŋate hɛ, zamte 
sebe ndiremi nya wəba nya te hɛ! 

9Tagha gɛ, katezlama 'ya tewəmbəreke Mahwətə, katenza 'ya fare fare va nya 
mbelete ɗa ŋkɛ. 

10Ma 'ya sha tegeze le wənəa ɗa pɛtɛ: «Mahwətə yawe, wa wəndə nya kala gha 
wa? Kambele nde dewə ŋeli na va wəndə nya berete ma ke gheŋkɛ, kambele nde 
dewə ŋeli ba'a nde titikwə na va wəndə nya kemene ghəa ŋkɛ le hɛ.» 

11Pepelɛhetɛme ka negha fete tseŋwə sate te ŋkwa, ntake hɛ ka'yɛwe wəsə nya 
ɗepema 'ya va 'ya. 

12Ndiremi yamene ɗa hɛ te ŋkwa ganyɛ. Tene 'ya kwetɛŋe ɗa. 

13Ma vəa ŋkwa nya nza hɛ shewə ne, wəsə yahwepe 'ya hwa hwə. Kashifə ghəa 
ɗa 'ya laka səwə ma, kevə kevə se 'ya kasəkwə ghə. 

14Kala nya yitea mcɛ keɗema wəza ma se 'ya kamene. Tɛarawe rawe ba'a keyirə 
yirə se 'ya kala wəsə nya mte meyɛ ɗa. 

15Ma vəa ŋkwa nya teɗe 'ya ne, katsene geva hɛ kezha ŋ'wəshi ɗa. Katsene geva 
hɛ yitea 'ya kaɗema 'ya keɗepe, kaɗa ɗa hɛ ba'a kaŋkwahe ɗa hɛ tagha tagha. 

16Ma ka ŋ'wəshi ŋkwa nyi wale wale nyi kedzaslete ɗa ne, kanca slene hɛ yitea 
'ya. 

17Mahwətə, pa te nyama və tenewe wəsə nya na le ntsə wa? Mbelemte ɗa va 
ndiremi nya, yakɛ mpia ɗa va nivɛrə nyi! 

18Katetsa ŋa hana 'ya hwa tsene nya wəba, katetsahe ŋa 'ya hwa mbeli nyi tipə 
tipə. 

19Zlamama mbeli nyi keɗema ɗa gəmə gəmə tewəmbəreke 'ya ma, metɛma ntsə 
mbeli nyi keɗema ntsə ta ɗa gəmə ma! 

20Ghena ta kwelɛŋe shɛ kwa mɛa nci we, ama tseŋwə yazəzə hɛ te mbeli nyi 
gwezlayɛ te hɛɗi. 

21Hagarake mɛa nci teghwene yitea 'ya, ma ke hɛ sha geze: «Yawa, nahe ntsə ta 
n'yɛ kenakɛ ŋkɛ.» 

22Mahwətə, nahe na kenakɛ wəsə nya kemenete geva. Nzama na divə ma, 
Mahwətə yawe, nzama na cakeɗake yitea 'ya ma. 

23Shala yawe, feɗeghe kezha ve ɗa nza tiɗiɗi, Mahwətə yawe, sate te ŋkwa kezha 
ya ɗa. 

24Mahwətə nya tiɗiɗi, ndeke ɗa nza tiɗiɗi, Shala yawe, zlamama hɛ yitea 'ya ma. 

25Gezema hɛ kwelɛ ghəa nci: «Yawa, nya yaɗe gheɓəmə gɛ! Nahe gheɓəmə 
kendahwe ŋkɛ», ke hɛ ma. 

26Nza hawe ba'a yiɗə te hɛ pɛtɛa nci, ghenci nyi kezlama yitea ndiremi nya te 'ya 
gɛ! Nza hawe ba'a ŋ'wəshi te hɛ, ghenci nyi kenewe ghəa nci za ma ke 'ya gɛ ga! 

27Ama mbeli nyi keɗe nza tiɗiɗi ta ɗa ne, tsa gaghwe hɛ gɛ ga! Ma ke sha tegeze 
tagha taghanyɛ: «Mahwətə ya wəba, kwelɛŋea nde mene slene ta ŋkɛ yaɗe ŋkɛ.» 

28Tagha gɛ ne, katezhɛne 'ya kageze nza tiɗiɗia ŋa, katetsahe ŋa 'ya keveci 
keveci. 

Cimə 36 

Mbe Mahwətə se mpi 
1Se va wəndə nya te ghəa cimə. Se va David, nde mene slene ta Mahwətə. 

2Pa 'ya zəzəte ghena nya ndiremi nde 'yaghwa mehele. Ma newe ŋkɛ ne, 
ghazlənə va Shala shɛ we. 

3Vatse newe ghəa ŋkɛ ŋkɛ pelɛ wəmbə, kaɗepete ba'a kaɓela fete ta ŋkɛ ŋkɛ we. 

4Deke beze ghena ba'a tseŋwə ya kwa mɛa ŋkɛ, nahe hweŋkwa ta mene ganyɛ 
kezave nda za. 

5Ma vəa ŋkwa nya nza ŋkɛ te gezle ta ŋkɛ ne, wəshi nyi ndiremi ndiremi yazəzə 
ŋkɛ. Hweŋkwa nya ndiremi yakele ŋkɛ, kanegha wəsə kwa ndiremi ŋkɛ we. 

6Mahwətə, nahe ganyɛa ŋa kenza pelɛ ghweme, hwa'a pelɛagha mbe ləmbə 
dzeme ɗe ta ŋa. 

7Biya ma nza tiɗiɗia ŋa ke ghweme nyi bebiya bebiya, Lɛame ghena nyi gezete 
na kala ndərə. Mahwətə yawe, kambele mbeli ba'a wəshi keseɗa na. 

8Shala yawe, zləvə ya te ganyɛa ŋa! Kawəfərə mbeli yitea shenaŋkwe ta yɛ 
bidzəa ŋa. 

9Kabehe ghə hɛ le wəshi kezeme nyi kwele kwele ki ghɛa ŋa, kasa yɛmə na ke hɛ 
kwa hələa ganyɛa ŋa. 

10Mbe gha se mpi, waŋe ta ŋa nde waŋe n'yɛ ŋkwa. 

11Veyi ɗe ta ŋa kaŋa mbeli nyi keɗepe ŋa ba'a ganyɛa ŋa kaŋa mbeli nyi nza 
wənəa nci wɛŋe. 

12Dzetema ŋkwa nya nza 'ya nde ŋkele ntsə ma, ŋkakave ɗa ma ka 'yaghwa 
mehele ma! 

13Tagha teɗenji ka mene wəshi nyi ndiremi ndiremi, ɓeɓelayɛ hɛ te hɛɗi, kashɛ 
hɛ sate te ŋkwa we. 

Cimə 37 

Zlɛma na va jive mbe kema ta ka 'yaghwa mehele ma 
1Ciməa David. 

Hwepema wənə na va ka 'yaghwa mehele ma, zlɛma na va ka mene wəshi nyi 
ndiremi ndiremi ma. 

2Kwa nza ŋkɛ kahe kahe teghwelenji hɛ kala gwəzə, katekwesamenji hɛ kala 
sleke nyi menjaɓa. 

3Ve ghə te Mahwətə ba'a mene wəsə ganyɛ. Tagha gɛ, katenza na gwezlayɛ te 
hɛɗi. 

4Nza fare fare mbe Mahwətə, kateve ŋa wəsə nya ɗe wənəa ŋa ŋkɛ. 

5Ndeke nda mpia ŋa ke Mahwətə, ndeke nda ghəa ŋa. Tagha gɛ, katemene slene 
ta ŋkɛ ŋkɛ. 

6Katencɛ tiɗiɗia ŋa ŋkɛ kala waŋe ta ŋkwa masheke ba'a kaganda ta ŋa kala veci 
nya talala kwa ghə. 

7Nza divə mbe kema ta Mahwətə, ndeke nda ghəa ŋa. Bezema wənəa na va 
wəndə nya kejive mbe kema, va wəndə nya kemene wəshi nyi ndiremi ndiremi 
ma. 

8Sərəakɛ hwepe wənə, bezema wənəa ŋa ma. Bezema wənə na ma, wəsə kwa 
ndiremi tenza ŋkɛ. 

9Kwa nza ŋkɛ ne, kateza sebe ta ka 'yaghwa mehele, ama katenza hɛɗi kaŋa 
mbeli nyi keve ghə te Mahwətə. 

10Temə vireɗi ne, katezamte geva nde 'yaghwa mehele. Katezele ŋkwa nya se 
ŋkɛ te na ne, ama wəndə shɛ katesləyi na we. 

11Ama katenza hɛɗi kaŋa ka dewə ŋeli, katefa deme hɛ te kwelɛŋe nya wəba. 

12Wəshi nyi ndiremi yazəzə nde 'yaghwa mehele te wəndə nya tiɗiɗi. Kanca 
slene ŋkɛ yite. 

13Ama ntake Mahwətə kaŋ'wəshi ŋkɛ, kwa nakɛ ŋkɛ takwa takwa vecia ŋkɛ. 

14Kanteɗe kafayɛ ka 'yaghwa mehele, kapenake rəgi hɛ kezha he nde titikwə ba'a 
nde dewə ŋeli, kezha mpə mbeli nyi kedzeghwa tiɗiɗi. 

15Kadzembe wənəa nci ten'yi geva kafayɛa nci, kateɓelenji rəgia nci. 

16Ganyɛ ma wəsə nya ɓɛhwɛ va wəndə nya tiɗiɗi ke mcɛləa pɛtɛa ka 'yaghwa 
mehele. 

17Kwa nza ŋkɛ kateŋslenji berete ta ka 'yaghwa mehele, ama katetawe mbeli nyi 
tiɗiɗi Mahwətə. 

18Nahe Mahwətə keɗepe hɛa mbeli nyi tiɗiɗi, katenza hɛɗi kaŋa nci kaghala 
ghala. 

19Katezhɛ nda hawe ke hɛ te vəa ndiremi we, behe behe tenza hɛ te vəa ma. 

20Ama kateza sebe te ka 'yaghwa mehele, katempə ka jaga ta Mahwətə kala 
gwəzə nyi kwamte. Kateslənji hɛ, kateslənji hɛ kala n'yia ghwə. 

21Kakele dewa nde 'yaghwa mehele kaɗema kaŋki, ama kazhɛ heli wəndə nya 
tiɗiɗi ba'a kavele ŋkɛ. 

22Katenza hɛɗi kaŋa mbeli nyi wəpi ŋkɛ, ama kateza sebe te mbeli nyi bezla ŋkɛ. 

23Ma kezeɗehwe nda dzeghwa ta wəndə ke Mahwətə ne, kave nda nza le 
gezleŋema ghə ke wəndəa shɛ. 

24Ya tehene tsakɛ ŋkɛ ne, kateɗe ŋkɛ we, kwa nza ŋkɛ kakese ŋkɛ Mahwətə te 
dzeve. 

25Nahe 'ya kese kamempɛhweta, kehale hale 'ya tsetsenya. Ama kegha 'ya 
kanakɛ wəndə nya tiɗiɗi nya kewəfəyite geva, ya hwelefefia ŋkɛ nyi kesəkwə 
wəsə kezeme ta nci we. 

26Keveci keveci ne, kazhɛ heli ŋkɛ, kave nda dewa ŋkɛ ke mbeli. Kawəpi tenza 
hwelefefia ŋkɛ. 

27Ya ghəa ŋa va wəsə kwa ndiremi ba'a mene wəsə nya ganyɛ. Tsagha ne, 
katenza te hɛɗi nya kaghala ghala. 

28Kwa nza ŋkɛ ne, wəsə nya tiɗiɗi yaɗe Mahwətə, kawəfə mbelia ŋkɛ ŋkɛ we. 
Kaya hɛ ŋkɛ keveci keveci, ama kateza sebe ŋkɛ te hwelefefia ka 'yaghwa mehele. 

29Katenza hɛɗi kaŋa mbeli nyi tiɗiɗi, katenza hɛ te kaghala ghala. 

30Ghena ntsehwele yageze mɛa wəndə nya tiɗiɗi, ghena nya tiɗiɗi nde sawa te 
ghɛnia ŋkɛ. 

31Wəsə mahalegəa Shala ta ŋkɛ ya kwa wənəa ŋkɛ, katsa ŋkɛ tehene mbe 
dzeghwa ta ŋkɛ we. 

32Kawəmbɛne wəndə nya tiɗiɗi nde 'yaghwa mehele, kasepa ŋkɛ kapesle ŋkɛ. 

33Ama kawəfə ŋkɛ Mahwətə mbe dzeve ta ŋkɛ we. Kasərə ŋkɛ kave ghena te 
kenza ŋkɛ te ghwə we. 

34Ndeke nda ghəa ŋa ke Mahwətə, zele hweŋkwa ta ŋkɛ. Kateve ŋa kwele ŋkɛ 
kezha nza hɛɗi kaŋa ŋa ba'a katenewe ka 'yaghwa mehele na keza za. 

35Nahe 'ya kenakɛ nde 'yaghwa mehele kazhɛre kande ghwərə ghwərəa ntsə 
ba'a kapesle dzeve kala wəfe nya gwəzləmə. 

36Ama nahe ŋkɛ keslənyɛ, mba ŋkɛ we. Nahe 'ya kese kasepa ŋkɛ, ama kesləyi 
ŋkɛ 'ya we. 

37Neweve wəndə nya nza kaganda ve, mareve wəndə nya tiɗiɗi: Zeɗe nza ya shɛ 
kaŋa wəndə nya keɗe ghena ta kwelɛŋe. 

38Ama kanya kwetɛŋe tezamte geva sebe te ka fama ghena, zeɗe nza shɛ kaŋa ka 
'yaghwa mehele we. 

39Va Mahwətə se mbele ta mbeli nyi tiɗiɗi, gheŋkɛ ya kaŋkwa kewəfərə ta nci te 
vəa ndiremi. 

40Kakemane hɛ Mahwətə ba'a kawəfərə hɛ ŋkɛ. Kawəfərə hɛ ŋkɛ va ka 'yaghwa 
mehele ba'a kambele hɛ ŋkɛ, kwa nza ŋkɛ gheŋkɛ ya kaŋkwa kewəfərə ta nci. 

Cimə 38 

Səkwə ta nde zereghwe nya keɗepete fete ta ŋkɛ 
1Ciməa David, kezha zəzə ŋkɛ Shala. 

2Mahwətə, ɗa ɗa ma na le wənə le wənə ma, ‘yɛ ɗa ma na mbe beze ta wənəa ŋa 
ma. 

3Nahe yɛ have ta ŋa kemenji te 'ya, nahe dzeve ta ŋa keneghate ɗa te ŋkwa. 

4Pɛtɛ geva ta ɗa kazhɛ ɗa va hwepe ta wənəa ŋa, lɛŋelɛ shɛ mbe yɛ 'yɛ'yɛa ɗa va 
jaɗafa ta ɗa we. 

5Dzemedze ma ke ghəa fete nyi menete 'ya, ɗaŋe ɗaŋe hɛ kənəa 'ya kala wəsə 
nya ɗaŋeɗa fate fate. 

6Ndiremike mike zəŋwə zhia ɗa nyi nza leɓe mbe, gheŋkɛ ya kazhɛme nya mbe 
gezhia ɗa. 

7Nahe 'ya keŋa ɗa, kedene dene 'ya, keveci keveci nza 'ya le kema teheɗe. 

8Kwa nza ŋkɛ ne, dzawe dzawe zhɛ ɗa dəŋəa ɗa, bela ta geva ta ɗa shɛ kazhɛ ɗa 
ma we. 

9Mba berete mbe 'ya we, nahe 'ya kedene ɗa, ŋələvə yaŋələvə 'ya va beze ta 
wənəa ɗa. 

10Mahwətə, pɛtɛ wəshi nyi mawe 'ya kwa kema ta ŋa, kewəfərəakɛ geva ŋələvə 
ta ɗa va gha we. 

11Sla yasla helia ɗa, nahe berete keslənyɛ mbe 'ya, mba ntsə ta ɗa kanakɛ ŋkwa 
we. 

12Cakeɗake nza ka mcɛhɛ ɗa ba'a ka ghedəkwəa ɗa va zhi nyi te 'ya, pelɛ ŋwela 
nza ka menəhɛ ɗa. 

13Keleŋa yaŋa ɗa mbeli nyi keɗe mte ta ɗa, za ta ɗa yageze mbeli nyi kezele ve 
ndiremi te 'ya. Bepepe pe vəghwə hɛ kasla tseŋwə te 'ya. 

14Ama 'ya ne, kala mədəŋə nya keɗema kafa ghena 'ya, kala ɓeɓə nya keshɛma 
ŋsle ghena 'ya. 

15Kala wəndə nya keɗema kafa ghena ba'a nya keshɛma zhɛne ghena 'ya. 

16Mahwətə, te gha ve ghə 'ya. Shala Mahwətə yawe, katezhɛne ɗa na. 

17Kwa nza ŋkɛ ma 'ya gezete: «Ma vəa ŋkwa nya seraɗe seɗa ta ɗa ne, ɗema hɛ 
kezlama yitea 'ya, ɗema hɛ kele zləvə te 'ya.» 

18Kaganda ne, takwa takwa 'ya kateɗe, kakiɗi yaka nya te 'ya we. 

19Kwa nza ŋkɛ ne, 'ya kancɛ fete ta ɗa, keyirə yirə 'ya va jaɗafa ta ɗa. 

20Kelɛŋelɛa lɛŋelɛanji ba'a keberete beretenji ka jaga ta ɗa. Kwele kwele mbeli 
nyi keɗema ntsə ta ɗa gəmə gəmə. 

21Wəsə kwa ndiremi yamene ɗa hɛ te ŋkwa wəsə ganyɛ, ‘ya yaŋele hɛ va nya 
mene ganyɛ 'ya. 

22Mahwətə, wəfəyite ɗa ma na ma. Shala ta ɗa, nzama na cakeɗake le 'ya ma. 

23Se kahe kahe kakemane ɗa, gha nya kaMahwətə nya kande mbele ɗa. 

Cimə 39 

Mahwətə, kedɛslɛ nza teghweme 
1Se va Yedəwtəwn, wəndə nya te ghəa cimə. Ciməa David. 

2Ma 'ya sha se kageze: «Ma nza ta ɗa ne, katetsefe ghɛnia ɗa 'ya, kateŋzle mɛa ɗa 
'ya te və nya tenza nde 'yaghwa mehele kwa kema ta ɗa.» 

3Divə ba'a tikə tikə 'ya nza ɗa, pa 'ya ɗema geze ghena ganyɛ. Ama pa yaka ta ɗa 
mtsehete geva. 

4Kala ghwə ndə ɗa ŋkwa nya kwa wənəa ɗa. Kala ndə ta ghwə se ŋələvə ta ɗa. 
Tagha gɛ, ma 'ya gezete ghena: 

5Mahwətə, ncɛte ɗa vəa kiɗi ta mpia ɗa ba'a nza ta hɛa ɗa teghweme. Tsagha ne, 
kateɗepe kaɗema zləvə te 'ya. 

6Deke kala bezlea hwə dzeve nza ta hɛ. Gəmə nza ta ɗa kwa kema ta ŋa. Ya wəndə 
nza teghweme ne, gəmə ŋkɛ. Zhɛne mpi. 

7Kaslə ŋkɛ ba'a kazhɛne geva ŋkɛ kase kala shenaŋkwe. Kwele kwele leɓe ghə 
ŋkɛ, ama gəmə. Katsene wəshi ŋkɛ, ama keɗepe wəndə nya ketefə hɛ ŋkɛ we. 

8Mahwətə, wa yave ghə 'ya tsetsenya gɛ? Te gha ve ghə 'ya. 

9Mbelete ɗa va pɛtɛa jaɗafa ta ɗa, sərəma ka gezhia kɛfi na kaŋele ɗa ma. 

10Nahe 'ya kenza ɗa tikə tikə, katezhɛne 'ya kaghwene mɛ we. Kwa nza ŋkɛ ne, 
gha nde mene slene ta ŋa. 

11Sərəakɛ ɗa ɗa, ‘ya kadene va ɗa ta dzeve ta ŋa. 

12Ka'yɛ wəndə na laka ɗa ŋkɛ va fete ta ŋkɛ, kala lema ne, kazeme wəsə nya ɗe 
ŋkɛ na. Kaganda ne, gəmə wəndə ŋelɛ. Zhɛne mpi. 

13Fa səkwə ta ɗa Mahwətə, ve sleme yitea lewela ta ɗa, zhɛrema nehwene ta ɗa 
na katsewe va mədəŋə ma. Kwa nza ŋkɛ ne, nde se se 'ya sha gha, mentiɓə 'ya 
kala pɛtɛa ka shihɛ ɗa. 

14Kelemte ntsə ta ŋa te 'ya, tsagha ne, katenza ŋ'wəshi te mɛ va 'ya nda teslə 'ya 
ba'a nda teza sebe te 'ya. 

Cimə 40 

Ɗepete wəsə nya menete ɗa na mbeli pɛtɛ 
(14-18: 70.2-6) 

1Se va wəndə nya te ghəa cimə. Ciməa David. 

2Nahe 'ya kevate ghə te Mahwətə, nahe ŋkɛ keyiŋwəte geva laka 'ya, nahe ŋkɛ 
kefate lewela ta ɗa. 

3Nahe ŋkɛ kekelakame ɗa kwa ki nya lɛame, kwa nzaɓe nya kwa zeweve ta hɛɗi. 
Pa ŋkɛ ghereŋeyi seɗa ta ɗa kwa ghəa gela, pa ŋkɛ ndeke ŋkeɗe seɗa le 
gezleŋema ghɛ. 

4Ma kwa mɛa ɗa ne, pa veyi cimə mɛnɛfɛ, tsahe kaŋa ŋkɛ, gheŋkɛ nya kaShala ta 
ɓəmə. Kwele kwele mbeli nyi ketenewe wəsəa shɛ, katehawe hɛ ba'a kateve ghə 
hɛ te Mahwətə. 

5Zlama ya va wəndə nya kevate ghə te Mahwətə, nya keɗema kazhɛre geva laka 
ka ŋkele ntsə ba'a laka mbeli nyi keɗehwe tseŋwə. 

6Shala Mahwətə ta ɗa, kwele kwele wəshi meŋele ba'a slene nyi menete na kaŋa 
n'yɛ! Wəsə shɛ yipə yipə le gha we. Kaɗe 'ya kageze wəshia shɛhɛ, kazhɛne 
ghwelə yitea hɛ, ama kezlɛazlɛa hɛ kezha ɓelate geva. 

7Kese na kaɗe melɛ keɗema wəshi we, nahe na keghwenemte ɗa sleme ta ɗa 
kezha fa ghena. Kese na ka'yɛwe melɛ kwa tere tere keɗema melɛ keyaɓe jaɗafa 
we. 

8Tagha gɛ, ma 'ya gezete: «Wa nya 'ya nya kase sha gha. Ma mbe palepa kwa peɗe 
peɗe ne, nahe 'ya kesləyi wəsə nya hi 'ya kamene kerafe rafe. 

9Shala ta ɗa, kamawe 'ya kezha mene ɗe ta ŋa, kave wəsə mahalegəa ŋa 'ya kwa 
wənəa ɗa.» 

10Hwa tsene nya wəba ne, kageze nza tiɗiɗia ŋa 'ya, Newema, kaŋzle mɛa ɗa 'ya 
we. Mahwətə, nahe na keɗepe. 

11Kawəfərə nza tiɗiɗia ŋa 'ya kwa wənəa ɗa we, ama kageze ganyɛa ŋa ba'a 
mbele ŋkwa ta ŋa 'ya. Ma hwa tsene nya wəba ne, kawəfərə ɗe ta ŋa ba'a kaganda 
ta ŋa 'ya we. 

12Ma gha Mahwətə ne, kateɗema na kazhɛ heli yitea 'ya we. Kateya ɗa ganyɛa ŋa 
ba'a kaganda ta ŋa kaghala ghala. 

13Kaganda ne, kase yɛ ndiremi te yayata ŋkwa, kazhɛne 'ya kaɓelate hɛ we. 
Kadzeghəa 'ya zhɛme ta fete nyi menete 'ya, kazhɛne 'ya kasəwəte newe hɛ we. 
Kwele kwele ma hɛ ke shinti nyi mbe ghəa ɗa, kwele kwele yirənyɛ mehele ta 
ɗa. 

14Mahwətə, təhwə təhwə mbelete ɗa. Mahwətə, se kahe kahe kakemane ɗa. 

15Ma mbeli nyi keɗe kaza mpia ɗa ne, nza hawe te hɛ pɛtɛa nci! Ma mbeli nyi 
keɗe kave ndiremi te 'ya ne, ŋkamte hɛ ba'a kelemte zləvə te hɛ. 

16Ma mbeli nyi keŋ'wəshi: «Ha! ha! ha!», te ghəa ɗa ne, nza mɛa nci teŋzle va 
hawe. 

17Ama pɛtɛa mbeli nyi kezele ŋa ne, wetse hɛ va zlama tewəmbəreke gha! Ma 
mbeli nyi keɗe ŋa, gha nde mbele ŋkwa ne, geze hɛ kevə kevə: «Mahwətə ya 
wəba.» 

18Ma 'ya ne, nde titikwə ba'a nde dewə ŋeli 'ya, ama kazəzə ɗa Mahwətə. Gha ya 
kande kemane ɗa ba'a kande mbele ɗa. Shala ta ɗa, derama na gɛ ma! 

Cimə 41 

Səkwə ta wəndə nya ghweze mɛ mbeli hwe 
1Se va wəndə nya te ghəa cimə. Ciməa David. 

2Zlama ya va wəndə nya kezəzə ka dewə ŋeli! Ma te vecia ndiremi ne, kambele 
ŋkɛ Mahwətə. 

3Kasərə ŋkɛ Mahwətə teghweme ba'a kave nda zeɗe nza ŋkɛ te hɛɗi. Kave ŋkɛ 
mbe dzeve ta ka jaga ta ŋkɛ we. 

4Kakemane ŋkɛ Mahwətə te gezlea yaka ta ŋkɛ, kanewe ghweme ŋkɛ te vəa 
ŋkwa nya nza ŋkɛ shewə. 

5Ma 'ya sha se kageze: «Mahwətə, zhɛ heli yitea 'ya, mbete ɗa, kwa nza ŋkɛ nahe 
'ya kemenete ŋa jaɗafa.» 

6Ma ke ka jaga ta ɗa sha geze ghena kwa ndiremi te 'ya: «Hweŋkwa temte ŋkɛ 
wa? Hweŋkwa teza sebe te sləa ŋkɛ wa?» 

7Ma kese kwete wəndəa nci kanewe ɗa ne, kezha beze sləa ɗa. Ghena nyi ndiremi 
ndiremi yatsene ŋkɛ. Shavema ta ŋkɛ ne, ghena shɛhɛ yadzeghwa ŋkɛ le. 

8Kaŋwashɛ ŋwashɛ ɗa pɛtɛa ka ɗema ntsə ta ɗa kanya kwetɛŋe, Kazəzə ndiremi 
nya ketedzete 'ya hɛ. Ma ke: 

9«Zereghwe nya ndiremi nde dzetenyɛ te, ɓelahema ta ŋkɛ ne, katezhɛne ŋkɛ 
kasate we.» 

10Ya mcɛ nya vate ghə 'ya te, nya zeme wəsə kezeme 'ya le ne, nahe ŋkɛ 
kezhɛrenyɛ kande ghema ta ɗa. 

11Ama gha gɛ Mahwətə, zhɛ heli yitea 'ya, kesakate ɗa te ŋkwa. Tsagha gɛ, kateve 
nda wəsə nya kehi va hɛ 'ya ke hɛ. 

12Wa nya wəsə nya ɗepete ganyɛa ŋa 'ya te nya: kezhɛne nde jaga ta ɗa kaghate 
geza kənəa 'ya we. 

13Nahe na kekemanakɛ ɗa, kendeke ɗa lɛŋelɛ, nahe na keveyi ɗa kwa kema ta ŋa 
kaghala ghala. 

14Tsa nda ɓəmə hana ke Mahwətə, Shala ta Israyɛl, se hecanyɛ ba'a kaghala 
ghala! Amɛn, Amɛn! 

Cimə 42 

KWA BAKE TA PALEPA 
CIM 42–72 

Megela ma ve nda ghə ke Shala 
1Se va wəndə nya te ghəa cimə. Ciməa ŋwalea Korɛ. 

2Kala nya mawe yɛmə nya kwa hələ le ne, tsagha mawe ŋa 'ya, gha nya kaShala 
ta ɗa. 

3Ndere nde zhɛ ɗa yitea Shala, yitea Shala teghweme. Hweŋkwa tedzembe ghɛa 
ŋkɛ ba'a tedzawa kema ta ŋkɛ 'ya tse wa? 

4Veci le viɗi ne, nehwene ya kaɗafa ta ɗa, kwa nza ŋkɛ ma ke mbeli sha geze ɗa 
kevə kevə: «Tema Shala ta ŋa gɛ wa?» 

5Zəzə nyi kesla ɗa heli ya va 'ya: Vəashi ne, te kema ta mbeli se 'ya kadzeghwa, 
nahe 'ya kese kalə ghɛa Shala hwa mbeli nyi kezlama, te tepe ta gaghwe ba'a 
tsahe. 

6Va wa taze geva mehele ta ɗa tse wa? Va wa ŋgaɗe ghə 'ya va nza ta ɗa tse wa? 
Megela ma ve ghə te Shala. Kaganda ne, katezhɛne 'ya katsahe ŋkɛ, gheŋkɛ nya 
kande mbele ɗa ba'a kaShala ta ɗa. 

7Shala ta ɗa, ketaze taze mehele ta ɗa. Vatse zəzə ŋa 'ya se te ŋkwa nya nza nya 
'ya, te hɛɗia Zhəwrdɛŋe, pelɛ ghweme ta Hɛrmon ba'a pelɛ ghweme ta Mitsɛyar. 

8Kave nda gaka na ke yɛ ghwa, kaheheka ghəa nci yɛ ghwa. Kawədzərə pɛtɛa 
ghwa shɛhɛ na kənəa 'ya, tagha gɛ, kanza 'ya bətə kwa yɛmə. 

9Ncɛte ɗa ganyɛa ŋkɛ Mahwətə heveci. Tsagha gɛ ne, kategha nda cimə 'ya 
heviɗi, katesəkwə Shala nya keve ɗa teghweme 'ya. 

10Ma 'ya gezete nda ke Shala nya keya ɗa: «Va wa zaghəyite ɗa na wa? Va wa 
dzeghwa 'ya keyirə yirə ba'a sa ɗa yaka ka jaga ta ɗa wa?» 

11'Ya yaŋele ka ghema ta ɗa. Ma ke hɛ sha geze ɗa kevə kevə: «Tema Shala ta ŋa 
gɛ wa?» Kala wəsə nya mpəmte 'yɛ'yɛa ɗa hɛ. 

12Va wa taze geva mehele ta ɗa tse wa? Va wa ŋgaɗe ghə 'ya va nza ta ɗa tse wa? 
Megela ma ve ghə te Shala. Kaganda ne, katezhɛne 'ya katsahe ŋkɛ, gheŋkɛ nya 
kande mbele ɗa ba'a kaShala ta ɗa. 

Cimə 43 

1Shala yawe, ndeke ɗa nza tiɗiɗi, yakɛ ɗa va ka hawema va gha. Mbelemte ɗa va 
ka tseŋwəa kɛfi ba'a va ka ndiremia mehele. 

2Gha ya kaShala ta ɗa nya keya ɗa. Va neghamte ɗa na wa? Va wa dzeghwa 'ya 
keyirə yirə ba'a sa ɗa yaka ka jaga wa? 

3Ghweneke waŋea ŋa ba'a kaganda ta ŋa. Ncɛ ɗa ŋkwa kedzeme ghweme nya 
keveyi ŋa geva tekeleke hɛ, beghe ɗa hɛ kadzete ŋkwa nya nza na. 

4Katehende nda geva 'ya ke reghwetɛ Shala, ke Shala nya keve ɗa zlama ba'a 
farefa. Shala yawe, katetsahe ŋa 'ya le gagera, gha nya kaShala ta ɗa! 

5Va wa taze geva mehele ta ɗa tse wa? Va wa ŋgaɗe ghə 'ya va nza ta ɗa tse wa? 
Megela ma ve ghə te Shala. Kaganda ne, katezhɛne 'ya katsahe ŋkɛ, gheŋkɛ nya 
kande mbele ɗa ba'a kaShala ta ɗa. 

Cimə 44 

Mahwətə, neghama n'yɛ na kaghala ghala ma 
1Se va wəndə nya te ghəa cimə. Ciməa ŋwalea Korɛ. 

2Shala yawe, nahe ghen'yɛ kefate le sleme ta n'yɛ, nahe ka shihɛ n'yɛ keɓelate 
n'yɛ slene nyi jama jama nyi menete na te vəa nci vəashi. 

3Nahe na keŋkamte hwelefefi kezha ve hwelefe ta n'yɛ, nahe na keɗate mbeli 
kezha mbake nda ŋkwa ke mbelia ŋa. 

4Kafayɛa nci nde ndeke nda hɛɗi ke hɛ we, berete ta nci nde ndeke nda hərə 
ŋkwa ke hɛ we, ama dzeve kwa zeme ta ŋa, berete ta ŋa ba'a waŋea kema ta ɗa, 
kwa nza ŋkɛ nahe na keɗehwe hɛ. 

5Shala yawe, gha ya kameghea ɗa, gha nde ve nda hərə ŋkwa ke mbelia ŋa. 

6Te zlaɓa ta ŋa ne, nahe ghen'yɛ keŋkamte ka jaga ta n'yɛ. Te sləa ŋa ne, nahe 
ghen'yɛ keŋkeɗe ka ghema ta n'yɛ. 

7Kevate ghə 'ya te gwecɛa ɗa we, kandeke ɗa hərə ŋkwa kafayɛa ɗa we. 

8Gha nde mbele n'yɛ va ka jaga ta n'yɛ, gha nde vate hawe te ka ghema ta n'yɛ. 

9Katetsahe ŋa ghen'yɛ kevə kevə Shala, kateve zləvə ghen'yɛ kaghala ghala te 
sləa ŋa. Zhɛne mpi. 

10Ndagwara nahe na keneghamte n'yɛ, nahe na kepəliave n'yɛ hawe. Kezhɛne na 
kashave le ka sewajɛa n'yɛ we. 

11Kazhɛne n'yɛ na dzeyi te sebe va ka ghema ta n'yɛ. Tagha gɛ, pa ka jaga ta n'yɛ 
fəhwe wəshia n'yɛ. 

12Kapele nda n'yɛ na ke hɛ kala timɛti nyi tehene mbeli. Kataze n'yɛ dzeyi hwa 
kweci hwelefefi. 

13Kapamte mbelia ŋa na kaɗema səkəmə ganyɛ te hɛ, wəsə shɛ kekemave na 
mbe pamte hɛ we. 

14Kasərə ka ghedəkwəa n'yɛ na kaŋele n'yɛ, kaŋ'wəshi n'yɛ ba'a kayiɗə n'yɛ 
mbeli nyi dzeyi yitea ghen'yɛ. 

15Kazhɛre n'yɛ kaghena heca ta hwelefefi, kandeŋe ghə mbeli va ghen'yɛ hwa 
mbeli. 

16Keveci keveci ne, sheŋwe sheŋwe nza 'ya, kweshame nza kema ta ɗa va hawe 

17va fa ŋ'wəshi ba'a ŋele, va newe nde jaga nya kewa dewa. 

18Pɛtɛ wəshi nyi kemenete n'yɛ geva, ama kezaghəyite ŋa ghen'yɛ we, kese n'yɛ 
kanehe jikə geva ta ŋa we. 

19Kese ghen'yɛ kadzeyi te sebe we, kese ghen'yɛ kasame kwa hweŋkwa ta ŋa we. 

20Ama pa na sahwe n'yɛ yaka te hɛɗia yɛ kelɛ gamba ba'a pa na vaghe ŋkwesle 
ta mte kənəa ghen'yɛ. 

21Ma ya nahe n'yɛ kezaghəyite sləa Shala ta n'yɛ, ma ya nahe n'yɛ kese kasəkwə 
kweci shala ne, 

22nza kateɗepetema Shala, gheŋkɛ nya keɗepe zəzə nyi tewəfərə kwa wənə na? 

23Tewəmbəreke gha mpə n'yɛ mbeli keveci keveci, mene n'yɛ mbeli kala timɛti 
nyi tehene mbeli. 

24Mahwətə, feɗeghe ŋa, va wa nza na yitea wa? Feɗeghe ŋa, neghama n'yɛ na 
kaghala ghala ma! 

25Va wa wəfərə kema ta ŋa na wa? Va wa zaghə ndiremi ba'a yaka nya te ghen'yɛ 
na wa? 

26Kwa nza ŋkɛ ne, kwekwelebəhə ghen'yɛ hwa keləwə, bebərəɓə ghen'yɛ hwa 
hɛɗi. 

27Sate te ŋkwa kezha kemane n'yɛ gɛ! Mbelemte n'yɛ te zlaɓa ta ganyɛa ŋa gɛ! 

Cimə 45 

Ciməa wəme male ta meghe 
1Se va wəndə nya te ghəa cimə. Ghena nya ghate ŋwalea Korɛ kacimə. Ciməa ɗe nya 

tsa ŋgwəleŋə mbeli yite. 

2Kagwəɗə gwəɗə wənəa ɗa yitea ghena ganji, ‘ya kagha nda cimə ke meghe. Nza 
ghɛnia ɗa kala wəsə kerafe wəsə ta nde ɗepe rafe wəsə. 

3Gha ya ganyɛ ma hwa zhili, ghena ganji ka same kwa mɛa ŋa. Vatse wəpikɛ ŋa 
Shala kaghala ghala. 

4Katsala kempa, seɗeyite kafayɛa ŋa yitea slerepe, gheŋkɛ ya kakwelea ŋa ba'a 
kazləvəa ŋa. 

5Ntsəte rəgia ŋa ba'a hərəte ŋkwa. Dzawa hweŋkwa kezha kaganda, nza 
kagwedə ba'a nza tiɗiɗi. Tekave ŋa slene nyi ghazlənə mbeli va hɛ dzeve kwa 
zeme ta ŋa. 

6Kelɛmelɛa lɛmelɛanji yɛ have ta ŋa, kampempahwe wənə hɛ te ka jaga ta 
meghe, kabete mbeli te hɛɗi va gha. 

7Kala pasla ta Shala pasla ta ŋa, kaghala ghala tetemə ŋkɛ. Kasleke mbelia ŋa na 
laka nza tiɗiɗi. 

8Wəsə nya tiɗiɗi yaɗe na, kaɗe wəshi nyi ndiremi na we. Vatse nda veyi ŋa Shala 
nya kaShala ta ŋa tekeleke laka sheke n'yia zlama kwa ghəa ŋa. Za ma ɗehwe ŋa 
ŋkɛ ke kweci mbelia ŋa. 

9Kamama ta 'wərdə zəŋwə yɛ lekwesa ta ŋa, katsa ŋa geva wəshi ketsa kezeɗe 
zeɗenji shave ki meghea ŋa nyi kepesa pesa le slene ta cewe. 

10Kiagha nzanji ŋwalea kwɛa meghe, wəshi kepesa geva ta ŋa ya te geva ta nci. 
Ma laka dzeve kwa zeme ta ŋa ne, tagha meghekɛ ghɛ nya kepesa pesa le mze 
kwa tere tere ganyɛ. 

11Fa gɛ wəzha ta ɗa, newema ba'a ghwene slene ta ŋa, zaghəyite hwelefe ta ŋa 
ba'a mbeli nyi ki ghɛa yiteyɛ ŋa. 

12Kamawe ndeɗea ŋa meghe! Gheŋkɛ ya kande sleke ŋa tsetsenya, gwəɗəŋə ŋa 
kwa kema ta ŋkɛ. 

13Ma ka Tir nyi kambeli nyi mcɛlə ma ne, katedzeghe hɛ kaghwete ŋa le wəshi 
gəmə. 

14Zləvə ya te wəzha ta meghe ki ghɛa meghe. Mze kwa tere yatsetsate mbeli 
dzate te lekwesa ta nta. 

15Ma kwa nde mbe lekwesa nya hweliɗiɗi ne, pa nde keleghe geva kalə sha 
meghe. Ma kwa sebe ta nta ne, pa deghelɛshi nyi kaka mcɛhɛ nta, fəghe geva 
kadzeki sha gha. 

16Kabeghe hɛ mbeli le yɛyi. Kadzeki ghɛa meghe hɛ. 

17Katedzeme pasla ta ka shihɛ ŋa ŋwale ŋa, kateve hɛ na kambeli nyi te ghə te 
hɛɗi lema. 

18Kategeze sləa ŋa 'ya keshi keshi. Tsagha gɛ, katetsahe ŋa mbeli pɛtɛ kaghala 
ghala. 

Cimə 46 

Hwa gheɓəmə Mahwətə nde berete 
1Se va wəndə nya te ghəa cimə. Ciməa ŋwalea Korɛ. Yitea wəsə ketsa. 

2Shala ya kaŋkwa kewəfərə ta ɓəmə ba'a kaberete ta ɓəmə, ɗeke ɗeke ŋkɛ kevə 
kevə kezha kemane ɓəmə va ndiremi. 

3Vatse ɗema gheɓəmə kaghazlənə ya hɛɗi nza kagaŋkəɗə, ya yɛ ghweme nza 
kaŋzleŋzla kadzawa zeweve ta yɛ ndərə, 

4ya yɛməa nci nza kagaka ba'a kamene hwɛfɛ, kagegaŋkeɓe ba'a gegaŋkəɗə yɛ 
ghweme. Zhɛne mpi. 

5Gheŋkɛ ya kahələ nya ve nda zlama yɛ dzeve ta ŋkɛ ke meleme ta Shala, kaghɛ 
nya keveyi geva tekeleke ma hwa ghɛa Shala tehwə ghweme. 

6Shala ya mbe melemea shɛ, kateŋzla nde we. Kiɗima ta ŋkwa ne, kakemane ŋkɛ 
Shala. 

7Kaghwəghwə hwelefefi, kagaŋkəɗə yɛ hɛɗia ka meghe. Va ŋgezle ta Shala ne, 
karɛɗɛ hɛɗi. 



1073 

 

 
Ghena ta Shala 

Kapsiki DC Bible 
©2012 Alliance Biblique du Cameroun and Bible Society of Cameroon. 

 

 
 

 

8Hwa gheɓəmə Mahwətə nde berete, Shala ta Zhakob ya kaŋkwa kewəfərə ta 
ɓəmə. Zhɛne mpi. 

9Se mə kanewe wəshi nyi menete Mahwətə, wəshi nyi bezemte ŋkɛ te hɛɗi lema. 

10Kafɛfɛa yɛ mpa ŋkɛ pa te mendɛkwe ta hɛɗi, kahwehweshi yɛ rəgi ŋkɛ, 
kaɓeɓele yɛ megha ŋkɛ, kandəndə ghwə ŋkɛ yitea yɛ wəmata kempa. 

11Ma ke zlapete: «Bete mə wəshi kempa, ɗepete mə 'ya ya kaShala. ‘Ya nde sleke 
hwelefefi, 'ya nde sleke hɛɗi lema.» 

12Hwa gheɓəmə Mahwətə nde berete, Shala ta Zhakob ya kaŋkwa kewəfərə ta 
ɓəmə. Zhɛne mpi. 

Cimə 47 

Tsahe mə Mahwətə, meghe nya wəba 
1Se va wəndə nya te ghəa cimə. Ciməa ŋwalea Korɛ. 

2Gheyɛ mbeli pɛtɛ, mpi mə dzeve, tsahe mə Shala le gaghwe ba'a yɛyi, 

3Kwa nza nde ghyanake Mahwətə, Shala tehwə ghweme, gheŋkɛ ya kameghe nya 
wəba te hɛɗi lema. 

4Kave hwelefefi ŋkɛ mbe dzeve ta ɓəmə, kave yɛ hɛɗi ŋkɛ mbe hwə seɗa ta ɓəmə. 

5Gheŋkɛ nde ntave ɓəmə hɛɗi kaŋa ɓəmə. Kagwəfə ghə ta Zhakob nya ɗehwe 
ŋkɛ. Zhɛne mpi. 

6Kadzeme Siyon Shala te tepe ta gaghwe, kadzeghwa Mahwətə yitea vɛ ta 
tereme. 

7Gha nda mə cimə ke Shala, gha mə cimə, gha nda mə cimə ke meghea ɓəmə, gha 
mə cimə! 

8Kwa nza ŋkɛ ne, Shala ya kameghea hɛɗi lema. Gha nda mə cimə nya zeɗe ma. 

9Shala ya kameghea hwelefefi. Mentishɛ Shala pelɛ pasla ta ŋkɛ nya keveyi geva 
tekeleke. 

10Nahe mbeli nyi te ghəa hwelefefi ketsenete geva: ghenci ya kambelia Shala ta 
Abraham. Kwa nza ŋkɛ ŋa Shala mbeli nyi te ghə te hɛɗi, gheŋkɛ ya te ghəa wəshi 
pɛtɛ. 

Cimə 48 

Meleme ta meghe nya wəba 
1Cimə. Ciməa ŋwalea Korɛ. 

2Mahwətə ya wəba, nahe ŋkɛ kehi katsahe ŋkɛ mbeli mbe meleme ta Shala ta 
ɓəmə, pelɛ ghweme ta ŋkɛ nya keveyi geva tekeleke. 

3Ghweme nya ndeɗe ba'a nya biya ŋkɛ, kave nda zlama nde ke hɛɗi lema. Keɗaŋe 
ta bela kwa gwela ya kaghweme ta Siyon, kameleme ta meghe nya wəba. 

4Ma ki ghɛ meghe nyi mbe Siyon ne, nahe mbeli keɗepe Shala kaŋkwa kewəfərə. 

5Nahe ka meghea kɛfi ketsenete geva, nahe hɛ kese kaha mpa kanya kwetɛŋe ke 
Siyon. 

6Nakɛma ta nci ke melemea shɛ ne, pa hɛ yirənji. Ma kwa dakenji hɛ ne, kweracɛ 
hɛ hwɛnji. 

7Tagha gɛ, ntake hɛ kabare bare, kala nya heha male va ya, 

8kala sefə nya kesame kwa zeweve ta ghweme, te və nya mpə yɛ kwambeləa ka 
Tarsis ŋkɛ. 

9Ma wəsə nya fate ghen'yɛ kageze mbeli ne, nahe ghen'yɛ kenakɛ mbe meleme 
ta Mahwətə nde berete, mbe meleme ta Shala ta ɓəmə. Kateve nda berete Shala 
kaghala ghala. Zhɛne mpi. 

10Shala ta n'yɛ, ma mbe ghɛa ŋa ne, kave zəzə ghen'yɛ te ɗe ta ŋa. 

11Shala ta n'yɛ, zləvə ya te gha hwa'a te mendɛkwe ta hɛɗi, katetsahe ŋa mbeli 
hwa'a te mendɛkwe ta hɛɗi. Wəshi nyi kehi yamene dzeve kwa zeme ta ŋa. 

12Kazlama ghweme ta Siyon, fare fare meleme nyi mbe Zhəwda yitea meha ghwə 
ta ŋa. 

13Ntəslə mə Siyon, dzasle mə ŋkɛ. Ɓela mə yɛ ghɛ nyi bebiya bebiya nyi mbe. 

14Neweve mə zli nya yite, ɓela mə ghɛ meghe nyi mbe kezha geze nda yɛ ke 
hwelefe nya keteya 

15Shala shɛ ya kaShala ta ɓəmə kaghala ghala, gheŋkɛ nde ncɛ ɓəmə hweŋkwa 
kaghala ghala. 

Cimə 49 

Wəsə shɛ kakele wəndə kenza ŋkɛ kamte we 
1Se va wəndə nya te ghəa cimə. Ciməa ŋwalea Korɛ. 

2Gheyɛ mbeli pɛtɛ, fa mə ghena, gheyɛ mbeli nyi te hɛɗi lema, ghwene mə sleme, 

3ka dewə ŋeli ba'a mbelia jama, ka titikwəa kɛfi ba'a ka mcɛləa kɛfi kanya 
kwetɛŋe. 

4Ghena ntsehwele yageze 'ya, ghena ganji yazəzə 'ya. 

5Kave sleme 'ya megela yitea ghena ta ka ntsehwele ntsehwele, kancɛ ghena nyi 
mbe hɛ 'ya kwa ŋgwəleŋəa ɗa. 

6Va wa zhɛ ɗa ghazlənə te vəa ndiremi, te və nya dzaslete ɗa ka mbəɗəkwə kezha 
mene ɗa wəsə kwa ndiremi wa? 

7Te wəshi nyi va hɛ ve ghə hɛ, le mcɛləa nci mene fege hɛ. 

8Wəndə shɛ kambeɗeke kwete wəndə ya kaŋkikɛ nda wəsə kembeɗe mpia ŋkɛ 
ke Shala we. 

9Ya tsemanyɛ wəsə nya ŋkikɛ hɛ kezha mpia nci ne, katenza wəsəa shɛ wərə 
tɛape we. 

10Ma zəzə hɛ ne, katenzanji hɛ teghweme kaghala ghala ba'a kateyakɛ ghəa nci 
hɛ va dzawa kwele na? 

11Ama kanewe newe mbeli nda mpə ka ntsehwele ntsehwele, nda za sebe te ka 
gezhia kɛfi ba'a ka dewə mehele. Tagha gɛ, kasərə nda mcɛləa nci hɛ ke kweci 
mbeli. 

12Ma zəzə hɛ ne, kaghala ghala tenza ghɛa nci ba'a keshi keshi tenza yɛ ŋkwa 
kenza ta nci, ghenci nyi kehekate nda sləa nci ke yɛ hɛɗi. 

13Ama katemə wəndə nya nza zləvə te we. Yipə yipə ŋkɛ le wəsə keseɗa nya 
kemtenyɛ. 

14Tsetse nza ta mbeli nyi keve ghə fate fate te ghəa nci, ntishɛ ta mbeli nyi keɗe 
kafa nda ŋa nci mbeli ke hɛ. Zhɛne mpi. 

15Kaŋka hɛ mbeli kala timɛti kadzawa ghɛa mbelia kwahɛɗi, mte ya kande ya hɛ. 
Ma te hendɛ ta ŋkwa ne, kateŋkeɗe hɛ mbeli nyi tiɗiɗi, kateza ndeɗea nci. 
Katenza ghɛa mbelia kwahɛɗi kaŋkwa kenza ta nci. 

16Ama katembeɗe mpia ɗa Shala same kwa ghɛa mbelia kwahɛɗi. Kwa nza ŋkɛ 
ne, katekele ɗa ŋkɛ. Zhɛne mpi. 

17Yirəma na te və nya kemave mcɛlə kwete wəndə ba'a te və nya mbakenji wəshi 
nyi ki ghɛa ŋkɛ ma. 

18Ma vəa ŋkwa nya temte ŋkɛ ne, wəsə shɛ kakele ŋkɛ we, katedzawa kwele 
mcɛləa ŋkɛ yite we. 

19Ma vəa ŋkwa nya nza ŋkɛ teghweme ne, ma ke sha tsahe ghəa ŋkɛ: «Yawa 
meyidala! Nahe na kejive mbe kema.» 

20Ndagwara katelə ŋkɛ sha ka shihɛnyɛ nyi keɗema nya katezhɛne kanakɛ waŋe 
tɛape. 

21Ma wəndə nya nza zləvə te, nya kande dewə ntsehwele ne, yipə yipə ŋkɛ le 
wəsə keseɗa nya kemtenyɛ. 

Cimə 50 

Katenca Shala kezha meha ghwə 
1Ciməa Asaf. 

Nahe Shala Mahwətə nde berete kegezete ghena. Nahe ŋkɛ kehekake pɛtɛa 
mbeli nyi te hɛɗi, se te ŋkwa nya same veci pa te nya pəkwə ŋkɛ. 

2Kaɓele waŋea Shala mbe Siyon, meleme nya ganyɛ. 

3Se yase Shala ta ɓəmə, kanza ŋkɛ divə we. Ghwə nya ketere ŋkwa ya mbe kema 
ta ŋkɛ, sefə nya wəba ya dzeyi yite. 

4Kaheka ghweme ba'a hɛɗi Mahwətə kezha meha ghwə te mbelia ŋkɛ. 

5Ma ke: «Tsenete mə mbelia ɗa, mbeli nyi kemenete jikə geva le 'ya laka melɛ.» 

6Kategeze tiɗiɗia ŋkɛ ghweme, kwa nza ŋkɛ Shala ya kande meha ghwə. Zhɛne 

mpi. 

7Hwelefe ta ɗa, fa, 'ya kategeze ŋa ghena. Israyɛl, 'ya kategeze ghena te gha. ‘Ya 
ya kaShala nya kaShala ta ŋa. 

8Tewəmbəreke yɛ melɛa ŋa ve ŋa fete 'ya we, kevə kevə dzeghe ɗa yɛ melɛ kwa 
tere tere na. 

9Katekele mca 'ya shave ki ghɛa ŋa, ya zhɛfa lɛmə same kwa yɛ zlema ta ŋa we. 

10Kwa nza ŋkɛ ŋa ɗa wəshi keseɗa pɛtɛ nyi hwa gamba ba'a wəshi keseɗa nyi 
kwele kwele hwa ghweme. 

11Nahe 'ya keɗepe pɛtɛa 'yɛ nyi hwa ghweme, ŋa ɗa wəshi keseɗa pɛtɛ nyi hwa 
gamba. 

12Ma kezhɛte ɗa ma ne, kategeze ŋa 'ya we, kwa nza ŋkɛ ne, ŋa ɗa hɛɗi lema ba'a 
wəshi nyi te. 

13Katezeme slia mcɛmcɛli 'ya na? Katesa mimia zhɛfa lɛmə 'ya na? 

14Te ŋkwa melɛ ne, tsahe ɗa, 'ya Shala ta ŋa, menete wəsə nya meɗeyi ɗa na, 'ya 
Shala tehwə ghweme. 

15Tsa ɗa lewela te vəa yaka, katembele ŋa 'ya ba'a kateve zləvə na te 'ya. 

16Ama ma ke nde 'yaghwa mehele ne, ma ke Shala: Yitea ɓela wəshi mahalegəa 
ɗa na ba'a nza jikə geva ta ɗa te mɛ va gha, 

17gha nya keɗema ŋele ba'a nya kenegha ghena nyi geze 'ya wa? 

18Ma kenakɛ ghərə na, nda dzawa hweŋkwa ta ŋkɛ na ne, hwa ka mene vale tahe 
tenza na. 

19Ghena nyi ndiremi ndiremi yageze na, tseŋwə yasla mɛa ŋa. 

20Kantishɛ na kezha geze ghena te menə ŋa, kageze ghena kwa ndiremi na te 
wəza meyɛ ŋa. 

21Nya ya kawəsə nya menete na. Katenza ɗa 'ya divə ɗa na? Ma zəzə na ne, kala 
gha 'ya na? Kateve ŋa fete 'ya, katepelaŋe hɛ 'ya pɛtɛ te ntsə ta ŋa. 

22Fave mə wəshi nyi, gheyɛ mbeli nyi kezaghə Shala. Ma keɗema nde tsagha ne, 
kateslekwe ŋayɛ 'ya. Tagha, wəndə shɛ katembele ŋayɛ we. 

23Ma wəndə nya ketsahe ɗa te zhia melɛ ne, zləvə yave ŋkɛ te 'ya. Ma wəndə nya 
keya dzeghwa ta ŋkɛ ne, katencɛ nda 'ya, 'ya ya kande mbele ŋkɛ. 

Cimə 51 

Shala ta ɗa, kelemte ɗa te wənə 
1Se va wəndə nya te ghəa cimə. Ciməa David. 2Te və nya se nde mɛ ŋkwa Natan sha 

David, kwa sebe ta nya ɓelahehwe ɓelahe ŋkɛ le Bacɛba. 

3Shala yawe, zhɛ heli yitea 'ya tewəmbəreke ɗe ta ŋa, tewəmbəreke wəba ta 
ganyɛa ŋa ne, sehwemte jaɗafa ta ɗa. 

4Yaɓemte ɗa wɛŋe va fete ta ɗa, pɛmte ɗa wɛŋe va jaɗafa ta ɗa. 

5Kwa nza ŋkɛ nahe 'ya keɗepete fete ta ɗa, kevə kevə nza jaɗafa ta ɗa kwa kema 
ta ɗa. 

6Deke ke gha menete ŋa jaɗafa 'ya, wəsə nya ndiremi kwa ntsə ta ŋa yamenete 
'ya. Tsagha gɛ, katenza na tiɗiɗi te və nya sla fete na, kateɗema fete va gha te və 
nya meha ghwə na. 

7Kaganda ne, sawa hwa jaɗafa yake geva 'ya, ma ghala dzawa hwə 'ya va meyɛ 
ɗa ne, mbe jaɗafa 'ya. 

8Ama kaganda nya kwa wənəa wəndə ŋelɛ yaɗe na, Kancɛ nda ntsehwele na ke 
mehele ta ɗa. 

9Kelemte jaɗafa ta ɗa yitea nza 'ya wɛŋe, pɛmte ɗa yitea nza 'ya tɛawetɛa ma ke 
kwacakelɛ. 

10Fave ɗa zlama ba'a farefa. Tagha gɛ, katewetse 'yɛ'yɛa ɗa nyi mpəmte na. 

11Zhɛremte kema ta ŋa va yɛ jaɗafa ta ɗa, yaɓemte pɛtɛa fete nyi menete 'ya. 

12Shala yawe, peyi wənə nya wɛŋe mbe 'ya, veyi mehele mɛnɛfɛ mbe 'ya. 

13Negha ɗa ma na cakeɗake yitea gha ma, kelema sefəa ŋa nya keveyi geva 
tekeleke na shave mbe 'ya ma. 

14Ndeke ɗa zlama ta nza kembele mbele, kemane ɗa laka mehele ganyɛ. 

15Kateteke nda hweŋkwa ta ŋa 'ya ke ka jaɗafa. Tagha gɛ, katezhɛre geva ka 
mene fete kase sha gha. 

16Shala yawe, Shala nya kembele ɗa, mbele ɗa va mte. Tagha gɛ ne, katetsa 
gaghwe 'ya va nya mbelete ɗa na. 

17Mahwətə, ghwenemte ɗa mɛa ɗa, tagha gɛ, katetsahe ŋa 'ya. 

18Kateɗe na kadzeghe melɛ 'ya we, kateyɛ melɛ kwa tere tere na we. 

19Shala yawe, ma melɛ nya ɗe na ne, mehele gwedə. Shala yawe, kanegha wənə 
nya kagwedə ba'a nya kebeze beze na we. 

20Te zlaɓa ta ŋa ne, menete nda ganyɛ ke Siyon, zhɛne ŋate zli nya yitea 
Zhɛrəzalɛm. 

21Ma tsagha gɛ, kateɗe melɛ nyi kehi ba'a wəshi keseɗa nyi tere mbeli cɛhwa 
cɛhwa na. Tagha gɛ, katedzeghe melɛ mbeli le mcɛmcɛli te reghwetɛa ŋa. 

Cimə 52 

Wəndə nya keve ghə te mcɛləa ŋkɛ 
1Se va wəndə nya te ghəa cimə. Ciməa David. 2Te və nya se Dowɛg, nde Ɛdom sha 

Sawəl, ma ke shɛ: «Nahe David kedzekinyɛ ki ghɛa Ahimɛlɛk.» 

3Gha nya kakatsala, va wa mene fege na le 'yaghwa mehele ta ŋa tse wa? Keveci 
keveci nza ganyɛa Shala. 

4Ghena ta mpə ŋkwa yazele ghɛnia ŋa, nɛme nɛme nde kala mpiɗi, ɗɛme ɗɛme 
nde yitea ghwete ŋkwa. 

5Ɗe ma wəsə nya ndiremi na ke nya ganyɛ, ɗe ma tseŋwə na ke kaganda. Zhɛne 

mpi. 

6Ghena nyi kezhɛ ŋkwa yaɗe na, ghɛni mbəɗəkwə ya kwagha! 

7Vatse teza ŋa Shala kaghala ghala, katekese ŋa ŋkɛ, katentsehe ŋa ŋkɛ shave ki 
ghɛa ŋa. Katenteɗemte ŋa ŋkɛ te hɛɗia mbeli nyi teghweme. Zhɛne mpi. 

8Tagha gɛ, katenewe wəsə nya kemenete geva mbeli nyi tiɗiɗi ba'a katezhɛ nda 
ghazlənə ke hɛ. Ma ke hɛ sha teyiɗə ŋkɛ: 

9«Newema mə katsala nya gɛ gi! Kese ŋkɛ kave Shala kande ya ŋkɛ we, ama te 
mcɛləa ŋkɛ vate ghə ŋkɛ. Va nya nza ŋkɛ kande mcɛlə ne, kande berete veyi ghəa 
ŋkɛ ŋkɛ.» 

10Ama 'ya ne, kala bekele nya gwəzləmə mbe ghɛa Shala 'ya. Te ganyɛa Shala ve 
ghə 'ya kaghala ghala. 

11Kaghala ghala tetsahe ŋa 'ya tewəmbəreke wəsə nya menete na. Kave ghə 'ya 
te sləa ŋa kwa kema ta mbelia ŋa, va nya nza na ganyɛke. 

Cimə 53 

Wəndə ya shɛ kazele Shala na? 
(CIM 14) 

1Se va wəndə nya te ghəa cimə. Ciməa David. Cimə nya vɛ shela mbeli yite. 

2Ma ke ka gezhia kɛfi sha geze mbe ghəa nci: «Shala shɛ we.» Nahe hɛ kebezenji, 
wəshi nyi ndiremi ndiremi kashasha yamene hɛ. Wəndə shɛ kamene ganyɛ we. 

3Kamare mbeli Mahwətə sawa pelɛ ghweme kezha newe kenza ŋkɛ wəndə nya 
keɗepe wəshi, wəndə nya kezele Shala ya shɛ. 

4Pɛtɛ hɛ kesamenji kwa hweŋkwa ganyɛ, pɛtɛ hɛ kebeze beze. Wəndə shɛ 
kamene ganyɛ we, wəndə shɛ ya kwetɛŋe we. 

5Ma ke Shala: «Keɗepe wəsə ka dewə zəzə nyi wəka? Mbelia ɗa yazeme hɛ 
kaɗafa ta nci. Kasəkwə ɗa hɛ we.» 

6Tagha gɛ, katebare bare hɛ, ghenci nyi keɗepema wəsə ghazlənə. Kwa nza ŋkɛ 
ne, katetaze 'yɛ'yɛa ka ghema ta mbelia ŋkɛ Shala. Katezhɛ nda hawe ke hɛ, va 
nya ŋkamte hɛ Shala. 

7Wa nde tembele Israyɛl se mbe Siyon tse wa? Ma vəa ŋkwa nya zhɛrete nza ta 
mbelia ŋkɛ Shala ne, katezlama hwelefe ta Zhakob, katenza Israyɛl fare fare. 

Cimə 54 

Səkwə ta wəndə nya ghweze mɛ mbeli hwe 
1Se va wəndə nya te ghəa cimə. Yitea wəshi ketsa nyi nza zewe te hɛ. Ciməa 

David. 2Te və nya se ka Zif sha Sawəl ne, ma ke hɛ shɛ: «Te hɛɗia n'yɛ wəfərənyɛ 
David.» Tagha gɛ, ma ke David: 

3Shala yawe, mbele ɗa laka zləvəa ŋa, ndeke ɗa nza tiɗiɗi laka berete ta ŋa. 

4Shala yawe, fa səkwə ta ɗa, ve sleme yitea ghena nyi geze 'ya. 

5Kwa nza ŋkɛ nahe ka kele ghə kehave ɗa mpa, mte ta ɗa yaɗe ka ghwərə 
ghwərəa ntsə. Kese hɛ kaɓela Shala we. Zhɛne mpi. 

6Ama Shala ya kande kemane ɗa, Mahwətə ya le mbeli nyi ketawe ɗa. 

7Zhɛnaghe nda geva ndiremia nci ke ka jaga ta ɗa! Ncɛte ɗa ganyɛa ŋa laka za 
sebe te hɛ. 

8Katedzeghe ŋa melɛ 'ya le wənə kwetɛŋe, Mahwətə, katetsahe ŋa 'ya, kwa nza 
ŋkɛ ganyɛke na. 

9Nahe na kembelete ɗa va yayata yaka, kanewe newe teɗe ta ka jaga ta ɗa 'ya. 

Cimə 55 

Səkwə ghə ta wəndə nya pamte mbeli 
1Se va wəndə nya te ghəa cimə. Yitea wəshi ketsa nyi nza zewe te. Ciməa David. 

2Shala yawe, ve sleme yitea səkwə ta ɗa. Wəfərəma na te və nya mpi ŋa dzeve 
'ya ma. 

3Fa ghena ta ɗa ba'a zhɛnete ɗa. Ketaze taze mehele ta ɗa, ghə yaŋgaɗe 'ya ba'a 
keɗepe ghena nya geze 'ya 'ya we. 

4Kwa nza ŋkɛ lewela yatsa nde jaga ta ɗa yitea 'ya, ŋele yaŋele ɗa nde 'yaghwa 
mehele. Ndiremi yave hɛ kadzete 'ya ba'a le wənə le wənə ha ɗa mpa hɛ. 

5Kaslesla heli kwa hwə va 'ya, ghazlənə kemte ya te 'ya. 

6Ghazlənə nde zhɛ ɗa, bare bare yabare bare 'ya, nahe 'ya kemte ɗa va ghazlənə. 

7Tagha gɛ ma 'ya gezete: «Amaga! Wa ndeke ɗa bidzə kala gheɗepe yitea zlə ɗa 
'ya ba'a yitea me ɗa 'ya te kwete ŋkwa tse wa? 

8Katehwɛ ɗa 'ya cakeɗake, katelə 'ya kanza te ɓerama. Zhɛne mpi. 

9Nza kateŋ'we ŋkwa kewəfərə 'ya kahe kahe va sefə nya wəba, va va nya wəba.» 

10Shala yawe, yirəmte ghena ta ka ghema ta ɗa, nza ghena ta nci keghə keghə. 
Kwa nza ŋkɛ nahe 'ya kenakɛ mene berete ba'a ghəpə mbe meleme. 

11Veci le viɗi dzasle zlia ŋkɛ hɛ, Ma mbe meleme ne, ndiremi ba'a yaka ya shɛ. 

12Ma mbe meleme ne, ŋkwa yampə mbeli. Kakiɗi mene berete ba'a mbəɗəkwə 
te yɛ ŋkwa kebeke we. 

13Kenza kande jaga ta ɗa nde keŋele ɗa we, ma nda tsagha ŋkɛ ne, nza 
katesəwəte 'ya. Kenza kande ghema ta ɗa nde hərə ɗa we, ma nda tsagha ŋkɛ ne, 
nza katewəfərə ɗa 'ya ve. 

14Ama gha ya kawəndə nya kala 'ya, kamcɛ ɗa ba'a kawəndə nya seneve 'ya. 

15Kanya kwetɛŋe se mə kageze ghena ganji, zlaɓe se mə kadzeghwa mbe ghɛa 
Shala. 

16Dzeghə ka jaga ta ɗa mte gi ga! Dzawa ghɛa mbelia kwahɛɗi hɛ le ntsə, kwa nza 
ŋkɛ 'yaghwake ghwake mehele ta nci. 

17Ma 'ya ne, Shala yatsa nda lewela 'ya, tagha gɛ, katembele ɗa Mahwətə. 

18Masheke, kwa ghə veci ba'a hetɛhwɛɗi ne, kaŋələvə 'ya ba'a kaŋgaɗe ghə 'ya. 
Tagha gɛ, pa fate lewela ta ɗa, 

19pa ŋkɛ ndeke ɗa kwelɛŋe, pa yate ɗa mbe mpa nya se 'ya kampa le ka jaga ta 
ɗa nyi kwele kwele. 

20Katefa Shala ba'a kateshifə hɛ ŋkɛ, gheŋkɛ nya pelɛ pasla se te vəashi. Zhɛne 

mpi. Katezhɛre hɛ we, kahawe hɛ va Shala we. 

21Nahe nde pamte ŋkwa kekafete dzeve yitea ka mcɛhɛnyɛ, nahe ŋkɛ 
kedzawanyɛ wəmbə jikə geva ta ŋkɛ. 

22Ghɛni ma ghena ta ŋkɛ ke yɛməa mze, ama mpa yazəzə wənəa ŋkɛ. Ganyɛ ma 
ghena nyi geze ŋkɛ ke n'yi, ama kala kafayɛ nzere ŋkwa hɛ. 

23Veyi nda wəsə nya ɗaŋeɗa ta ŋa kwa ghə ke Mahwətə, kateve ŋa berete ŋkɛ. 
Kasərə wəndə nya tiɗiɗi ŋkɛ kaseraɗe tɛape we. 

24Ama gha gɛ Shala yawe, katebete mbelia shɛhɛ na kwa kwele. Ka mpə ŋkwa 
ba'a ka mbəɗəkwə hɛ, katekekave tepe ta temə ta nci teghweme hɛ we. Ama 'ya 
ne, kave ŋa ghəa ɗa 'ya. 

Cimə 56 

Kateteɗe wəndə nya tiɗiɗi we 
1Se va wəndə nya te ghəa cimə. Ciməa David. Cimə nya gha mbeli kala «Gheɗepe 

nya hwa wəfe jama jama nyi cakeɗa cakeɗa.» Vəa ŋkwa nya keseve David ka Filisti 
mbe Gat. 

2Shala yawe, zhɛ heli yitea 'ya, kwa nza ŋkɛ mpa yaha ɗa mbeli. Keveci keveci 
ne, mpa hɛ le 'ya ba'a sa ɗa yaka hɛ. 

3Keveci keveci ha ɗa mpa ka jaga ta ɗa, kwele kwele ka kele ghəa shɛhɛ kezha 
mpa le 'ya. 

4Ma te və nya zhɛ ɗa ghazlənə ne, ke gha ve ŋa ghəa ɗa 'ya. 

5Katsahe Shala 'ya kezha ghena ta ŋkɛ, kave nda ghəa ɗa 'ya ke Shala, kazhɛne 
ghazlənə kazhɛ ɗa we. Wa wəsə nya mene ɗa wəndə ŋelɛ wa? 

6Keveci keveci sa ɗa yaka hɛ, deke mene ɗa wəsə kwa ndiremi yazəzə hɛ. 

7Katsa ghena hɛ, kaceha ɗa hɛ, kanewe ŋkeɗe ta seɗa ta ɗa hɛ va nya ɗe kaza 
mpia ɗa. 

8Katembelenji hɛ tewəmbəreke wəsə kwa ndiremi nya tse na? Shala yawe, 
mpəate mbelia shɛhɛ te hɛɗi le wənə le wənə. 

9Nahe na keɓelate zhigəa seɗa ta ɗa kahwɛ. Zəzə yɛ nehwene ta ɗa shanda, 
kerafete geva hɛ mbe palepa ta ŋa tse yi? 

10Ma te veci nya tetsa ŋa lewela 'ya ne, katezhɛne geva ka jaga ta ɗa dzeyi te sebe. 
Nahe 'ya keɗepe le 'ya Shala. 

11Katsahe Shala 'ya kezha ghena ta ŋkɛ, Kaganda ne, katsahe Mahwətə 'ya kezha 
ghena shɛ. 

12Ke Shala ndeke nda ghəa ɗa 'ya, kazhɛne ghazlənə kazhɛ ɗa we. Wa wəsə nya 
mene ɗa wəndə ŋelɛ wa? 

13Shala yawe, katemene wəshi nyi meɗeyi ŋa 'ya 'ya, katedzeghe ŋa yɛ melɛ 
ketsa ŋa hana 'ya, 

14kwa nza ŋkɛ nahe na kembelemte ɗa va mte. Nahe na keyakɛ yɛ seɗa ta ɗa va 
tehene kezha dzeghwa 'ya mbe kema ta ŋa, gha Shala yitea waŋea mpi. 

Cimə 57 

Kasəkwə Shala tehwə ghweme 'ya 
(8-12: 108.2-6) 

1Se va wəndə nya te ghəa cimə. Cimə nya gha mbeli kala «Zama sebe na ma.» Ciməa 

David. Vəa ŋkwa nya hwɛnyɛ ŋkɛ kadzembe zlera va Sawəl. 

2Zhɛ heli yitea 'ya Shala yawe, zhɛ heli yitea 'ya, kwa nza ŋkɛ gha ŋa ɗa ŋkwa 
kewəfərə. Kawəfərə 'ya yitea shenaŋkwe ta bidzəa ŋa pa te və nya tekiɗinyɛ 
ndiremi. 

3Katsa lewela 'ya ke Shala tehwə ghweme, ke Shala nya ketemene ɗa yayata 
wəsə. 

4Ghwenave ɗa mbele ŋkɛ sawa pelɛ ghweme, vate hawe ŋkɛ te wəndə nya 
kekeka ɗa. Zhɛne mpi. Ghweneke ɗa ganyɛa ŋkɛ ba'a kaganda ta ŋkɛ Shala. 

5Hwa yɛ nivɛrə 'ya, meɓelahe 'ya hwa wəshi nyi kempeɗe mbeli. Kala yɛ megha 
ba'a kala yɛ have yɛ slene ta nci. Kala kafayɛ nya nɛme nɛme ghɛnia nci. 

6Shala yawe, ncɛte kwelea ŋa kənəa ghweme. Ɓele zləvəa ŋa te hɛɗi lema. 

7Nahe hɛ keŋate keleŋa kwa hweŋkwa ta ɗa, takwa takwa 'ya kateteɗe kadzete. 
Nahe hɛ kelate ki mbe kema ta ɗa, nahe hɛ kebetenji kadzawa. Zhɛne mpi. 

8Shala yawe, gweɗakwe wənəa ɗa, kaganda nza wənəa ɗa gweɗakwe. ‘Ya 
kategha cimə, 'ya katetsahe ŋa. 

9Zləvəa ɗa, feɗeghe ŋa, gagera ba'a getsepele, feɗeghe mə, ‘ya katefeɗeghe kiɗi 
ta ŋkwa. 

10Mahwətə, katetsa ŋa hana 'ya hwa mbeli, katetsahe ŋa hwa hwelefefi. 

11Kwa nza ŋkɛ pa pelɛ ghweme dzeme ganyɛa ŋa, pa pelɛagha te ləmbə ntsehe 
kaganda ta ŋa. 

12Shala, ncɛte kwelea ŋa pelɛ ghweme. Ɓele zləvəa ŋa te hɛɗi lema. 

Cimə 58 

Shala nya kemeha ghwə ya shɛ te hɛɗi 

1Se va wəndə nya te ghəa cimə. Cimə nya gha mbeli kala «Zama sebe na ma.» Ciməa 

David. 

2Kaganda ne, vəa ŋkwa nya nza yɛ divə meha ghwə nya tiɗiɗi yɛ na? Gheyɛ mbeli, 
ghwə nya tiɗiɗi yameha yɛ te mbeli na? 

3Ewə! Le ɗe ta ŋayɛ mene wəsə nya kehitema geva yɛ. Berete yamene yɛ le ghəa 
ŋayɛ te hɛɗi. 

4Yama ta nci nza ka 'yaghwa mehele kaka beze beze, Sawama ta nci kwa hwə nza 
ka tseŋwəa kɛfi kaka za za. 

5Kala ghwɛa mentsape ghwɛa nci, kazhiɓə sleme ta nci hɛ kala shishi 

6nya keɗema kafa ŋwələa nde gweɗakwe shishi le ghwɛ, ya ŋa nde ɗepemte 
mene ghwɛ. 

7Shala, tsetsakawa slene kwa mɛ va hɛ. Mahwətə, ntenteɗakame zhigala kwa 
nivɛrəa shɛhɛ. 

8Zanji sebe te hɛ kala yɛmə nya kehasenyɛ! Nza yɛ have ta nci kagavelɛaŋe! 

9Nza hɛ kala ghwerezlɛa nya keyirəwə ndɛghwɛɗɛ kenza nde kadzeghwa! Ɗema 
hɛ kanakɛ veci kala bereɗe ta wəzege! 

10Fəmte ka ndiremia mehelea shɛhɛ sefə nya wəba nda teta wəsə nya kwa 
dəghwəa ŋayɛ. 

11Katezlama wəndə nya tiɗiɗi va nya tenakɛ ɗa nya te ndiremia mehele ŋkɛ. 
Katepɛ yɛ seɗa ta ŋkɛ ŋkɛ dzeyi hwa mimia ka 'yaghwa mehele. 

12Tagha gɛ, ma ke mbeli sha tegeze: «Kaganda ne, katekemave zhɛme wəndə nya 
tiɗiɗi, kaganda ne, Shala kameha ghwə ya shɛ te hɛɗi.» 

Cimə 59 

Shala ta ɗa, mbele ɗa va ka jaga ta ɗa 
1Se va wəndə nya te ghəa cimə. Cimə nya gha mbeli kala «Zama sebe na ma.» Ciməa 

David. Vəa ŋkwa nya ghweneghe mbeli Sawəl kaya ghɛ kezha pesle ŋkɛ. 

2Shala ta ɗa, mbele ɗa va ka jaga ta ɗa, ya ɗa va mbeli nyi kaha ɗa mpa. 

3Mbele ɗa va ka mene wəshi nyi ndiremi ndiremi, ya ɗa va ka mpə ŋkwa. 

4Newema vəkwə yaŋsle ɗa hɛ, geva yatsene mbeli nyi berete berete yitea 'ya. 
Ndagwara kemenete wəsə kwa ndiremi 'ya we, Mahwətə, fete shɛ kemenete 'ya 
we. 

5Kebezemte ghena 'ya we, ama hwɛ yahwɛ hɛ kase kahi geva yitea 'ya. Feɗeghe 
ŋa gɛ! Se sha 'ya shɛ na neweve gɛ. 

6Ma gha Shala Mahwətə nde berete, Shala ta Israyɛl gɛ ne, feɗeghe ŋa kezha ɗa 
pɛtɛa hwelefefia shɛhɛ. Zhɛma heli na yitea pɛtɛa ka pamte ŋkwa shɛhɛ ma. 
Zhɛne mpi. 

7Ma hetɛhwɛɗi ne, kazhɛne geva hɛ kase kala kelɛa keti nyi kembɛhwɛ, kadzasle 
meleme hɛ. 

8Mpɛafe ghena nyi ndiremi ndiremi kwa mɛ va hɛ, kala yɛ kafayɛ ɗa ŋkwa ghena 
ta nci. Ma ke hɛ sha geze: «Wa nde tefa ghena ta ɓəmə wa?» 

9Ama gha Mahwətə gɛ ne, ŋ'wəshi nde zhɛ ŋa va hɛ, yiɗə yayiɗə pɛtɛa hwelefefia 
shɛhɛ na. 

10Gha ya kaberete ta ɗa, te gha ve ntsə 'ya. Shala yawe, gha ya kaŋkwa kewəfərə 
ta ɗa. 

11Kase Shala ta ɗa nya ganyɛa mehele sha 'ya, katencɛ ɗa ka ghema ta ɗa nyi 
keŋzle ɗa vəkwə ŋkɛ. 

12Mpəma hɛ na, yagha hwelefe ta ɗa kazaghəyite ma. Mahwətə nya kageləa n'yɛ, 
gagəzəte hɛ le berete ba'a betate hɛ te hɛɗi gi ga! 

13Ghwenemtema ta nci ke mɛ ne, ghena nyi ndiremi ndiremi yageze hɛ. Teɗemte 
hɛ kele ghəa ta nci, ghenci nyi kebebezla ŋkwa ba'a nyi keslesla tseŋwə gɛ! 

14Zamte sebe te hɛ le wənə le wənə, zamte sebe te hɛ kezha ɗema kazhɛne kanza. 
Tagha gɛ, kateɗepe mbeli hwa'a te mendɛkwe ta hɛɗi Shala ya kande sleke 
Israyɛl. Zhɛne mpi. 

15Ma hetɛhwɛɗi ne, kazhɛne geva hɛ kase kala kelɛa keti nyi kembɛhwɛ. 
Kadzasle meleme hɛ. 

16Gaŋe yagaŋe hɛ kezha wəsə kezeme. Ma kebehema hɛ ne, kambɛhwɛ hɛ. 

17Ma 'ya le ŋa ɗa ne, berete ta ŋa yatsahe 'ya. Ma masheke ne, ganyɛa ŋa yagha 
'ya, kwa nza ŋkɛ gha ya kaŋkwa kewəfərə ta ɗa, kaŋkwa kewəfərə nya te vəa 
ndiremi. 

18Gha nya kaberete ta ɗa ne, kategha ŋa cimə 'ya. Shala ya kaŋkwa kewəfərə ta 
ɗa, Shala nya ganyɛa mehele laka 'ya. 

Cimə 60 

Shala yawe, se kakemane n'yɛ va nde ghema 
(7-14: 108.7-14) 

1Se va wəndə nya te ghəa cimə. Yitea ŋgwəleŋə. Ciməa David. Kezha teke nda wəshi 

ke mbeli. 2Vəa ŋkwa nya mpa ŋkɛ le ka Siri nyi mbe Mɛzopotami ba'a ka Soba. Ma kwa 
zhɛneke geva Zhowab ne, pa ɗate ka sewajɛa ka Ɛdom 12.000 kwa zlərəa ghwene. 

3Shala yawe, nahe na kewəfəyite n'yɛ ba'a ketazemte n'yɛ. Ya wənəa ŋa hwepe 
ne, zhɛneyi n'yɛ te ŋkwa n'yɛ. 

4Nahe na kegaŋkəɗəte hɛɗi, nahe na keperawemte ŋkɛ. Zhizhiɓəmte yɛ perawe 
ta ŋkɛ, kwa nza ŋkɛ ne, ŋzla yaŋzla ŋkɛ. 

5Nahe na kevate dzeghe nyi dzawe dzawe te mbelia ŋa, nahe na kesahwe n'yɛ tɛ 
nya keghwəyi ŋkwa. 

6Ke mbeli nyi kehawe va gha ne, nahe na kendeke nda wəsə kencɛ wəsə ke hɛ 
kezha hwɛ hɛ va yɛ have. Zhɛne mpi. 

7Mbele n'yɛ laka berete ta ŋa ba'a fa səkwə ta n'yɛ. Tagha gɛ, pələsə tenza n'yɛ, 
ghen'yɛ nyi ɗehwe na. 

8Ma ke Shala gezete mbe ghɛa ŋkɛ nya keveyi geva tekeleke: «Katehərə ŋkwa 
'ya, katenehe meleme ta Sishɛm 'ya, katedzeghe zlərəa Səwkot 'ya. 

9Ŋa ɗa Gala'ad, ŋa ɗa Manasɛ. Ɛfrayim ya kakwenə nya mbe ghəa ɗa, Zhəwda ya 
kageta meghe ta ɗa. 

10Mowab ya kakwapɛ ta ɗa. Te Ɛdom tedɛke seɗa 'ya kezha kele ŋkɛ. Katsa kaka 
'ya yitea Filisti.» 

11Wa nde tekele ɗa kadzembe meleme nya berete tse wa? Wa nde tebeghe ɗa 
hwa'a mbe Ɛdom tse wa? 

12Ashɛ gha nya kaShala nya kebetakɛ n'yɛ wəka? Ashɛ gha Shala nya keɗema 
kezhɛne kadzemte mpa yitea ka sewajɛa n'yɛ wəka? 

13Nde kakemane n'yɛ va nde ghema, kwa nza ŋkɛ gəmə kemane ta wəndə ŋelɛ. 

14Ma le Shala ne, katehərə ŋkɛ ghen'yɛ. Gheŋkɛ nde teŋkeɗe ka ghema ta n'yɛ. 

Cimə 61 

Mbe ghɛa ŋa teɗe 'ya kanza keveci keveci 
1Se va wəndə nya te ghəa cimə. Yitea wəshi ketsa nyi nza zewe te. Ciməa David. 

2Shala yawe, fa lewela ta ɗa, ve sleme yitea səkwə ta ɗa. 

3Se te mendɛkwe ta hɛɗi ne, katsa ŋa lewela 'ya te vəa nya nza 'ya keyirə yirə. 
Keleghe ɗa kadzeme gela nya ɗema 'ya kadzeme ɗa. 

4Kwa nza ŋkɛ gha ya kaŋkwa kewəfərə ta ɗa, kaghɛ nya biya nya berete va nde 
jaga. 

5Mbe ghɛa ŋa teɗe 'ya kanza keveci keveci kezha wəfərə 'ya mbeyitere bidzəa 
ŋa. Zhɛne mpi. 

6Gha Shala nde fa wəshi nyi mawe 'ya, kave nda wəshi nyi ɗe hɛ na ke ka hawe 
va gha. 

7Ndeke temə teghweme ke meghe, nza yɛ va ta ŋkɛ keshi keshi. 

8Nza ŋkɛ kameghe kwa kema ta ŋa kaghala ghala. Ya ŋkɛ ɗe ta ŋa ba'a ganyɛa 
ŋa. 

9Tagha gɛ, kategha ŋa cimə 'ya kevə kevə, kateyipə meɗe mɛa ɗa 'ya keveci 
keveci. 

Cimə 62 

Gwezlayɛ nza 'ya vare Shala 
1Se va wəndə nya te ghəa cimə. Kala zəzə ta Yedəwtəwn. Ciməa David. 

2Deke vare Shala nza 'ya gwezlayɛ. Gheŋkɛ nde ve ɗa mbele. 

3Deke gheŋkɛ ya kagela ta ɗa, kambele ta ɗa ba'a kaŋkwa kewəfərə ta ɗa. Wəsə 
shɛ kapesle yitea 'ya we. 

4Pa te nyama və tetsene geva yɛ yitea wəndə nya kwetɛŋe kezha pesle ŋkɛ kala 
dewe nya deŋeɗe keɗema kala zli nya kegaŋkəɗə wa? 

5Deke kelemte ŋkɛ te ŋkwa ŋkɛ yazəzə yɛ, tseŋwə yazeɗehwe ŋayɛ. Kawəpi 
ŋkwa yɛ le mɛ, ama bezla ŋkwa ya mpɛafe te wənəa ŋayɛ. Zhɛne mpi. 

6Deke vare Shala nza 'ya gwezlayɛ, kwa nza ŋkɛ gheŋkɛ nde ve ɗa gwəfə ghə. 

7Deke gheŋkɛ ya kagela ta ɗa, kambele ta ɗa ba'a kaŋkwa kewəfərə ta ɗa. Wəsə 
shɛ kapesle yitea 'ya we. 

8Te Shala ghereŋe mbele ta ɗa ba'a zləvəa ɗa. Shala ya kagela nya berete ta ɗa 
ba'a kaŋkwa kewəfərə ta ɗa. 

9Gheyɛ mbeli, ve nda mə ghəa ŋayɛ kevə kevə, ndeke nda mə ghena nya kwa 
wənəa ŋayɛ. Shala ya kaŋkwa kewəfərə ta ɓəmə. Zhɛne mpi. 

10Kaganda ne, deke sefə mbeli. Deke sla tseŋwə yaɗepe mbeli. Ma kedzete kiləwə 
hɛ, pɛtɛa nci ne, ɗaŋeɗa ma dzeghe sefə ke hɛ. 

11Ndeke nda ma ghə yɛ ke mene berete ma, vema ghə yɛ te wəshi nyi ghərəke 
mbeli ma. Ma kembakete geva wəshia ŋayɛ ne, vema mehele ta ŋayɛ yɛ te hɛ ma. 

12Nahe Shala kegezete kwete ghena, kwele kwele zhigə fate ghena shɛ 'ya, ma 
ke: «Va 'ya nza berete.» 

13Shala, ɗe ya va gha perə, kwa nza ŋkɛ kave nda zhɛme na ke yayata wəndə kala 
slene ta ŋkɛ. 

Cimə 63 

Za ma ganyɛa ŋa ke mpi 
1Ciməa David. Vəa ŋkwa nya se ŋkɛ te ɓerama ta Zhəwda. 

2Shala yawe, gha ya kaShala ta ɗa. Kasepa ŋa 'ya, kazhɛ ɗa ndere yitea gha. Kaɗe 
ŋa geva ta ɗa kala hɛɗi nya keghwele ghwele kala hɛɗi nya helaŋe helaŋe va 
titikwə yɛmə. 

3Tsagha se 'ya kave ntsə te gha mbe ŋkwa nya keveyi geva tekeleke, nahe 'ya 
kenakɛ berete ta ŋa ba'a zləvəa ŋa. 

4Kwa nza ŋkɛ za ma ganyɛa ŋa ke mpi, katetsahe ŋa mɛa ɗa. 

5Kala temə ta ɗa teghweme ne, katetsa ŋa hana 'ya, katekafe dzeve 'ya kezha ve 
zləvə te sləa ŋa. 

6Katenza 'ya kala wəsə nya behe va merege ba'a ɗəɗə, katetsa gaghwe ba'a 
katetsahe ŋa mɛa ɗa. 

7Vəa ŋkwa nya nza te gezle ta ɗa ne, kazəzə ŋa 'ya, kave zəzə 'ya te gha kavə 
kwele kwele heviɗi. 

8Kwa nza ŋkɛ gha ya kande kemane ɗa, katsa gaghwe 'ya yitea shenaŋkwe ta 
bidzəa ŋa. 

9Ke gha ndeke ŋa pɛtɛa mehele ta ɗa 'ya, dzeve kwa zeme ta ŋa nde ve ɗa berete. 

10Ama mbeli nyi keɗe mte ta mpia ɗa ne zanyɛ sebe te hɛ te ŋkwa shɛnyɛ, 
dzawanji hɛ kwa ghɛa mbelia kwahɛɗi! 

11Mpəmte hɛ mbeli le kafayɛ, nza hɛ kawəsə kezeme ta yɛ kelɛ gamba! 

12Ma meghe le ŋa ŋkɛ gɛ ne, katezlama ŋkɛ te Shala, fare fare tenza yayata wəndə 
nya kezeme fela te sləa ŋkɛ. Kwa nza ŋkɛ ne, teŋzle tenza mɛa ka tseŋwəa kɛfi. 

Cimə 64 

Shala yawe, kazhɛ ɗa ghazlənə va nde ghema ta ɗa 
1Se va wəndə nya te ghəa cimə. Ciməa David. 

2Shala yawe, fa ŋgaɗe ghə ta ɗa, ya mpia ɗa va nde ghema nya ghazlənə 'ya ve. 

3Wəfərəakɛ ɗa va yɛ zəzə ta ka 'yaghwa mehele, ghena yatsa hɛ yitea 'ya, geva 
yatsene hɛ kezha mene ɗa wəsə kwa ndiremi. 

4Nɛme nɛme mɗɛte ghɛnia nci hɛ kala kafayɛ, kala yɛ have he ŋkwa ghena nyi 
geze hɛ. 

5Kawəfərə hɛ kezha he wəndə nya ɗema fete ve, taghanyɛ he ŋkɛ hɛ kaɗema 
ghazlənə kazhɛ nda ke hɛ. 

6Kantsə nda berete hɛ ke ghəa nci yitea wəsə kwa ndiremi, kageze ghena hɛ te 
keleŋa nyi teŋa hɛ tewəfərə. Ma ke hɛ sha geze: «Wa nde tenakɛ hɛ wa?» 

7Kazəzə wəshi nyi ndiremi ndiremi hɛ, ma ke hɛ sha geze: «Nahe zəzə ta ɓəmə 
kedzehwe. Ma mbe wəndə ŋelɛ ne, wənə ya lɛame.» 

8Ama pa Shala hehekɛ hɛ le have. Taghanyɛ ne, nahe zhi keɗakawa hɛ. 

9Nahe ghɛnia nci kevate teɗe te hɛ, yayata wəndə nya kenakɛ hɛ kagagəzə ghə. 

10Pɛtɛa mbeli keghazlənənji. Wəsə nya menete Shala yageze hɛ, katefave ghena 
nya mbe wəsəa shɛ hɛ. 

11Zlama wəndə nya tiɗiɗi te Mahwətə, ve ŋkɛ kaŋkwa kewəfərə ta ŋkɛ. Fare fare 
tenza pɛtɛa mbeli nyi nza wənəa nci tiɗiɗi. 

Cimə 65 

Shala yawe, nahe ŋkɛ kehi katsahe ŋa mbeli 
1Se va wəndə nya te ghəa cimə. Ciməa David. 

2Shala nya mbe Siyon, nahe ŋkɛ kehi katsahe ŋa mbeli, kamene ŋa wəshi nyi 
meɗeyi ŋa mbeli mbeli. 

3Ma gha nya kefa yɛ səkwə ghə ne, pɛtɛ mbeli katelə sha gha. 

4Keɗaŋeɗa fete nyi menete 'ya ke 'ya, ama gha ne, katekele hɛ na seyi te wənə. 

5Zlama ya va wəndə nya ntave na, katenza ŋkɛ te ŋwela nya yitea ghɛa ŋa. Behe 
behe tenza n'yɛ va wəshi nyi mbe ghɛa ŋa, va wəshi nyi keveyi geva tekeleke 
mbe ghɛa ŋa. 

6Shala nya kande mbele n'yɛ, ganyɛke na, kazhɛne səkwə ta n'yɛ na laka wəshi 
meŋele. Pɛtɛa mbeli nyi te mendɛkwe ta hɛɗi ba'a nyi te ndərə nyi cakeɗa cakeɗa 
kave ghə te gha. 

7Kave yɛ ghweme na ghwəɗə ghwəɗə laka berete ta ŋa, berete ya mbe gha. 

8Kagweɗakwe gaka ta yɛ ndərə, gaka ta gaŋkeɓe ta yɛmə ba'a gaka ta mbeli na. 

9Ma mbeli nyi te mendɛkwe ta hɛɗi ne, kateghazlənə hɛ va wəshi meŋelea ŋa. 
Kateve nda tsa gaghwe na ke hɛɗi nyi laka ŋkwa kesame ta veci ba'a ŋkwa 
kepəkwə ta veci. 

10Kanewe ghweme na te hɛɗi, kame nda va na, kafə nda wəshi na kwele kwele. 
Shala yawe, viɗi yɛmə te hələa ŋa, kave nda wəsə kezeme na ke mbeli. Wa nya 
tsetse mene na: 

11Kaghwene yɛmə na dzeyi kwa yɛ ndəgəa ŋkɛ, kampə yɛ təsə na, kame nda va 
na ke hɛɗi, kave nda berete kepese na ke wəshi nyi tsawe mbeli. 

12Kave n'yɛ wəshi ganji na wetɛaŋema ta və, kwele kwele nza wəshi te ŋkwa nya 
ŋkeɗeyi seɗa na. 

13Kanza wəshi keseɗa kwele kwele te ŋkwa keya wəshi, kanza yɛ wəmbə dzasle 
va gaghwe. 

14Rayɛ ŋkwa keya wəshi va timɛti ba'a kwi, kwele kwele ha dzeyi kwelɛ yɛ zlərə. 
Katetsa geva gaghwe ba'a kategha geva cimə. 

Cimə 66 

Tsahe ta Shala nya kembele ŋkwa 
1Se va wəndə nya te ghəa cimə. Cimə. 

Tsa nda mə gaghwe ke Shala, gheyɛ mbeli nyi te hɛɗi lema. 

2Tsahe mə zləvəa sləa ŋkɛ, ve mə zləvə te laka tsahe ŋkɛ. 

3Ma pe yɛ sha Shala: «Dzawe dzawe wəshi nyi mene na. Va wəba ta berete ta ŋa 
ne, katsahe ŋa ka jaga ta ŋa. 

4Pɛtɛa mbeli nyi te hɛɗi kagwəɗəŋə mbe kema ta ŋa, kagha ŋa cimə hɛ, katsahe 
sləa ŋa hɛ.» Zhɛne mpi. 

5Se mə kanewe slene nyi menete Shala gi! Ghazlənə yave nda wəshi meŋelea ŋkɛ 
ke mbeli. 

6Nahe ŋkɛ kezhɛrete ndərə kahɛɗi nya keghwele ghwele, nahe mbeli kejivenji te 
hələ le seɗa. Tagha gɛ, nahe n'yɛ kese kazlama te slene ta ŋkɛ. 

7Meghe nya kaghala ghala ŋkɛ laka berete ta ŋkɛ, kave ntsə ŋkɛ te hwelefefi. 
Ɗema ka fama ghena sate te ŋkwa gɛ!Zhɛne mpi. 

8Gheyɛ hwelefefi, tsahe mə Shala ta n'yɛ, tsahe mə ŋkɛ le berete. 

9Kave ɓəmə mpi ŋkɛ, kaya seɗa ta ɓəmə va tehene. 

10Shala yawe, nahe na kedzeghakɛ nza ta n'yɛ, nahe na kedzeghakɛ ŋkɛ kala nya 
dzeghe mze kwa tɛawetɛa mbeli kwa ghwə. 

11Nahe na kekeleghe n'yɛ kalə kadzete keleŋa, nahe na kesahwe n'yɛ yaka. 

12Nahe na kesərəakɛ ka zleɗe gədəwəa lɛmə kaŋkeɗe n'yɛ. Nahe n'yɛ kedzembe 
n'yɛ mbe ghwə ba'a mbe yɛmə, ama nahe na kefəakave n'yɛ kezha zhɛne mpi. 

13Katedzembe ghɛa ŋa 'ya le yɛ melɛ kwa tere tere. Kateyipə wəshi nyi meɗeyi 
ŋa 'ya 'ya kwa. 

14Nahe mɛa ɗa kemeɗeyi hɛ vəa ŋkwa nya nza 'ya mbe yaka. 

15Katedzeghe ŋa melɛ kwa tere tere 'ya le wəshi keseɗa nyi dɛɓedɛa dɛɓedɛa 
ba'a gamea lɛmə. Katedzeghe ŋa melɛ 'ya le mcɛmcɛli ba'a zhɛfa lɛmə. 
Katedzeme n'yia nci hwa'a pelɛagha sha gha. Zhɛne mpi. 

16Se mə, gheyɛ pɛtɛa mbeli nyi kehawe va Shala, katefa ɗa yɛ kaɓela wəsə nya 
menete ŋkɛ kaŋa ɗa. 

17Nahe 'ya kese katsa nda lewela ba'a nahe 'ya kese katsahe ŋkɛ. 

18Ma ya wəsə kwa ndiremi ya kwa wənəa ɗa ne, nza katefate səkwə ta ɗa Shala 
we. 

19Ama nahe Shala kefate ɗa ŋa ɗa, nahe ŋkɛ keveyite sleme yitea səkwə ta ɗa. 

20Hana 'ya sha Shala deŋwa! Kese ŋkɛ kafama səkwə ta ɗa we, kese ŋkɛ kandaŋe 
ɗa te ɗe ta ŋkɛ we. 

Cimə 67 

Tsahe ŋa mbeli pɛtɛ 
1Se va wəndə nya te ghəa cimə. Yitea wəshi ketsa nyi nza yɛ zewe te hɛ. Cimə. 

2Shala yawe, zhɛ heli yitea ghen'yɛ ba'a wəpikɛ n'yɛ, ɓelaghe kema ta ŋa kənəa 
ghen'yɛ. Zhɛne mpi. 

3Tsagha ne, kateɗepe ɗe ta ŋa pɛtɛa mbeli nyi te hɛɗi, kateɗepe mbele ŋkwa ta 
ŋa pɛtɛa hwelefefi. 

4Shala yawe, tsahe ŋa mbeli, tsahe ŋa mbeli pɛtɛ kanya kwetɛŋe! 

5Zlama ba'a tsa gaghwe hwelefefi, kwa nza ŋkɛ tiɗiɗi meha ghwə na te mbeli, 
gha nde ncɛ hweŋkwa ke hwelefefi nyi te hɛɗi. Zhɛne mpi. 

6Shala yawe, tsahe ŋa mbeli, tsahe ŋa mbeli pɛtɛ kanya kwetɛŋe. 

7Nahe hɛɗi kemenete wəshi kwele kwele, nahe Shala nya kaShala ta ɓəmə 
kewəpikɛ ɓəmə. 

8Kaganda ne, nahe Shala kewəpikɛ ɓəmə, hawe mbeli nyi te hɛɗi lema ve. 

Cimə 68 

Geza kezha Shala nya kehərə ŋkwa 
1Se va wəndə nya te ghəa cimə. Ciməa David. Cimə. 

2Ma kasate Shala te ŋkwa, kataze ka jaga ta ŋkɛ kwetɛ kwetɛŋe, kahwɛnji ka 
ghema ta ŋkɛ mbe kema ta ŋkɛ. 

3Kala nya za n'yia ghwə ne, tsagha za hɛ na. Kala nya rɛɗɛ ɗəkə va ghwə ne, 
tsagha mpə ka 'yaghwa mehele mbe kema ta Shala. 

4Ama kazlama mbeli nyi tiɗiɗi, kawetse hɛ va farefa kwa kema ta Shala. 

5Gha nda mə cimə ke Shala, tsahe mə sləa ŋkɛ. Hi nda mə hweŋkwa ke nde 
wəmata kempa te ɓerama. Mahwətə ya kasləa ŋkɛ. Zlama mə kwa kema ta ŋkɛ. 

6Ma yitenyɛa ka mezhɛtiti ba'a nde ya ka wedidi ne, gheŋkɛ Shala nya mbe ghɛa 
ŋkɛ nya keveyi geva tekeleke. 

7Kave nda ghɛ Shala ke mbeli nyi ɗema mbeli te hɛ, kave nda zlama ta nza waɗe 
ŋkɛ ke ka daŋgayɛ. Ama mbeli nyi kefama ghena ne, kanza hɛ te hɛɗi nya 
keghwele ghwele. 

8Shala yawe, ma te və nya shave na te kema ta mbelia ŋa, te və nya dzeghwa na 
te ɓerama ne, 

9nahe hɛɗi kegaŋkəɗəte geva, nahe ghweme keshekakawa yɛmə, kwa kema ta 
Shala nya pelɛ Sinay, kwa kema ta Shala nya kaShala ta Israyɛl. 

10Shala yawe, nahe na kemeke va kwele kwele, nahe na kendeke nda berete ke 
hɛɗia ŋa kemte mte. 

11Hɛɗia ŋa nya nzanji mbelia ŋa te, gha nya kaShala nya ganyɛ nde hite nda ŋkɛ 
ke nde titikwə. 

12Ma kwetɛŋe kegezete ghena Mahwətə ne, ma ke wəvəsəa mi sha geze ghena 
mɛnɛfɛ ganyɛa shɛ: 

13«Hwɛ mte yahwɛ ka meghea kɛfi ba'a ka sewajɛ.» Nehe yanehe wəshi nyi fəke 
mbeli hwa mpa mi nyi ketene ki ghɛ. 

14Katenza ŋayɛ yɛ meɓelahe mbe ghedəkwə na? Kefi fi yɛ bidzəa gheɗepe le mze 
kwa tɛawetɛa ba'a yɛ shintia ŋkɛ le mze kwa tere tere kwa sleke sleke. 

15Ma te və nya tazemte ka meghea kɛfi Shala nde berete ne, kwacakelɛ ya pelɛ 
ghweme ta Salmon. 

16Ghweme ta Shala ghweme ta Bashan, ghweme nya nza gɛɗekwe kwele kwele 
te ghweme ta Bashan. 

17Ghweme nyi nza gɛɗekwe kwele kwele te gheyɛ, va wa zhɛ ŋayɛ zlɛ va ghweme 
nya ɗehwe Shala kanza pelɛ wa? Kaganda ne, kaghala ghala tenza Mahwətə pelɛ. 

18Kwele kwele wəmata kempa va Shala, slibə gare slibə zhigə. Mahwətə ya te 
tepe ta nci. Mbe ŋkwa nya keveyi geva tekeleke Sinay. 

19Nahe na kedzeme ŋa pelɛ ghweme kezha nza pelɛ Shala Mahwətə. Nahe na 
kefəghe mbeli nyi keseve na kadzeme. Nahe na kekemave wəshi va mbeli, ya va 
mbeli nyi keyɛma ghena ta ŋa. 

20Tsa nda ɓəmə hana ke Mahwətə keveci keveci! Gheŋkɛ ya kaShala nya kembele 
ɓəmə. Zhɛne mpi. 

21Shala shɛ ya kaShala nya kembele ɓəmə. Va Shala nya kaMahwətə hweŋkwa 
kembele ɓəmə va mte. 

22Ama kateŋkwape ghəa ka jaga ta ŋkɛ Shala, ghəa nde mpə ŋkwa nya nza shinti 
defəshemə mbe. 

23Ma ke Mahwətə gezete: «Katezhɛne hɛ 'ya sawa pelɛ Bashan, katezhɛne hɛ 'ya 
same kwa zeweve ta ndərə. 

24Tagha gɛ, katedzeghwa na hwa mimi, katezeme geva ta ka ghema ta ŋa kelɛa 
ketia ŋa.» 

25Shala yawe, nahe hɛ kenakɛ se ta ŋa, se ta Shala ta ɗa, ta meghea ɗa kadzembe 
ŋkwa nya keveyi geva tekeleke. 

26Te kema ka gha cimə, kwa sebe ka tsa wəshi ketsa, te tepe ŋwalea kwɛ nyi 
ketsa dimə. 

27Tsa nda mə hana ke Shala hwa yɛ tsene, tsa nda mə hana ke Mahwətə gheyɛ 
hwelefefia Israyɛl. 

28Bɛnjamɛn nya ɓɛhwɛ ma ya kande ghate, zhɛne ne, mbeli nyi te ghəa Zhəwda 
nyi mbe lekwesa nyi ketsa tsa, zhɛne ne, mbeli nyi te ghəa Zabəlon ba'a nyi te 
ghəa Nɛftali. 

29Nahe Shala ta ŋa ketarete kanza na bereteke. Ncɛte berete ta ŋa Shala yawe, 
gha nya kemenete slene ta ŋa kaŋa n'yɛ. 

30Nakɛma ta nci ke ghɛa ŋa nya mbe Zhɛrəzalɛm ne, katefə ŋa wəshi gəmə ka 
meghea kɛfi kase. 

31Ɗate wəsə keseɗa nya hwa yɛ ghwəvərə, wəvəsəa mcɛmcɛli ba'a levea lɛməa 
mbeli nyi kegwəɗəŋə nyi kwa kema ta ŋa le dəɓərəa mze kwa tɛawetɛa ta nci. 
Tazemte mbeli nyi kezlama nyi yitea mpa! 

32Kateshave mbelia jama pelɛ Ɛzhipte. Katekafe nda dzeve ka Ɛtiyopi ke Shala. 

33Yɛ hɛɗia ka meghe nyi te hɛɗi lema, gha nda mə cimə ke Shala, tsahe mə ŋkɛ. 
Zhɛne mpi. 

34Kadzedzeghwa ŋkɛ pelɛ ghweme wəmata kempa ta ŋkɛ pelɛ ghweme nya 
ghalanza. Wa nya ŋkɛ kagaka, kagaka le berete. 

35Ɗepete mə berete ta Shala. Kwelea ŋkɛ ya kənəa Israyɛl, berete ta ŋkɛ ya dzeyi 
mbe ləmbə. 

36Shala yawe, kazhɛ ŋkwa ghazlənə va gha shave mbe ŋkwa nya keveyi geva 
tekeleke. Shala ta Israyɛl nde ve nda berete ba'a kwele ke mbelia ŋkɛ. Hana ke 
mbeli sha Shala! 

Cimə 69 

Ɗe nya va 'ya kezha ghɛa ŋa 
1Se va wəndə nya te ghəa cimə. Yitea wəshi ketsa nyi nza zewe te hɛ. Ciməa David. 

2Shala yawe, mbele ɗa, hwa'a yitea ŋwələ yɛmə va 'ya. 

3Nda yanda ɗa nzaɓe nya te megenkene, wəsə shɛ kaghereŋeyi ɗa we. Nda yanda 
ɗa ŋkwəɗə ba'a kele yakele ɗa ghwa. 

4Leɓakwe 'ya va tsa lewela, keshilə shilə ŋwələa ɗa, leɓakwe ntsə ta ɗa va newe 
se ta Shala ta ɗa. 

5Ma mbeli nyi keɗema ntsə ta ɗa gəmə ne, kwele kwele ma hɛ ke shintia ghəa 
ɗa. Ma mbeli nyi keɗa ɗa ba'a nyi keɗema ɗa gəmə ne, keberete beretenji hɛ. Ma 
wəsə nya ghərəvema 'ya ne, nda 'ya kaŋkikɛ na? 

6Shala, nahe na keɗepe gezhia ɗa, kewəfərəakɛ geva fete nyi menete 'ya va gha 
we. 

7Shala Mahwətə nde berete, kaɗe 'ya kanza hawe te mbeli nyi keve ŋa ghəa nci 
we. Shala ta Israyɛl, kelema zləvə na seyi te mbelia ŋa tewəmbəreke 'ya ma. 

8Tewəmbəreke gha zereghe ŋele 'ya, nza hawe kwa kema ta ɗa. 

9Kala nde se se 'ya sha ka kesaka yiteyɛ ɗa, kala wəndə ŋkwərə sha ŋwale 
tezhilia meyɛ ɗa. 

10Kwa nza ŋkɛ ma ɗe nya va 'ya kezha ghɛa ŋa ne, kala ghwə tere ɗa ŋkɛ. 
Kadzeghəa 'ya dzeghə ŋele ta mbeli nyi keŋele ŋa. 

11Ma vəa ŋkwa nya nehwene 'ya ba'a nya mene səwəmayɛ 'ya ne, kaŋele ɗa 
mbeli. 

12Ma vəa ŋkwa nya hwepahwe wəsə 'ya hwa hwə ne, kayiɗə ɗa hɛ. 

13Te 'ya sla ghena mbeli nyi te kələŋə, ‘ya yagha ka ghwəyi ghwəyi kwa cimə. 

14Mahwətə yawe, wa nya səkwə ta ɗa nya: nya ya kavə nya kenza ganyɛke. Shala 
yawe wəba ganyɛa ŋa, zhɛnete ɗa, kwa nza ŋkɛ gha ya kambele nya kaganda. 

15Nteɗakame ɗa same kwa nzaɓe, yagha ŋkɛ kendahwe ɗa, zləgwəke ɗa va ka 
jaga ta ɗa ba'a va ŋkwəɗəa yɛmə. 

16Sərəakɛ ɗa ma na kakele ɗa ghwa, kanda ɗa ki nya lɛame ba'a kazhiɓə geva 
kwele kənəa 'ya ma. 

17Mahwətə yawe, zhɛnete ɗa gi! Kwa nza ŋkɛ ne, ganyɛke ɗe ta ŋa. Kala zhɛ helia 
ŋa nya kwele ne, zhɛrave ɗa geva gi! 

18Zhɛnema na kawəfərə kema ta ŋa va nde mene slene ta ŋa ma. Mbe yaka 'ya, 
zhɛnete ɗa kahe kahe. 

19Hende ɗa geva, nza kande ya ɗa, mbele ɗa va ka jaga ta ɗa. 

20Nahe na keɗepe ŋele, hawe ba'a yiɗə nya te 'ya. Pɛtɛa ka jaga ta ɗa kwa kema 
ta ŋa. 

21Nahe ŋele kebezemte ɗa wənə, shewə 'ya ve. Nahe 'ya kese kaneghe zhɛ heli, 
ama gəmə. Nahe 'ya kese kasepa wəndə nya kegweɗakwe ɗa, ama kesləyi wəndə 
'ya we. 

22Nahe hɛ kemeneyi ɗa wəsəa kwamasa hwa wəsə kezeme ta ɗa ba'a kwa nza 
'ya shewə va ndere ne, pa hɛ same ɗa wəsə kwa ŋkɛara. 

23Nza wəshi kezemea nci kakeleŋa nya yitea hɛ ba'a yitea ka mentiɓəa slia nci. 

24Gharenji ntsə ta nci ba'a zhɛrenji hɛ kaka ghwələa kɛfi. Ɓelemte dəŋə te hɛ 
kaghala ghala. 

25Pelaghe kwelea beze ta wənəa ŋa kənəa hɛ, me ghwə ta hwepe wənəa te hɛ. 

26Zamte geva sebe te ghedəkwəa nci, nza yɛ cɛ lekwesa ta nci kakwəfi. 

27Kwa nza ŋkɛ wəndə nya ɗate na ne, yaka yasa nda hɛ shanda. Kamtsehe yaka 
hɛ kadzete mbeli nyi sahwe nda gəli na ke hɛ. 

28Mbakaghe nda fete ke hɛ kadzeghəa fete ta nci, ɗema hɛ ŋ'weve nza tiɗiɗia ŋa 
kaghala ghala. 

29Sehwemte geva sləa nci te palepa ta mpi, ɗema hɛ rafe geva hwa mbeli nyi 
tiɗiɗi. 

30Ma 'ya ne, gəli ba'a yaka ya te 'ya, ama kateya ɗa kemane ta ŋa Shala yawe. 

31Katetsahe sləa Shala 'ya, kategeze kwelea ŋkɛ 'ya laka tsa nda hana. 

32Nya wəsə nya zeɗehwe nda ke Mahwətə za ma ke sla, ke mca nya nza tereme 
kwa ba'a cɛpe te. 

33Ma kwa tenakɛ mbele ta ɗa ka dewə ŋeli ne, katezlama hɛ. Ma gheyɛ mbeli nyi 
kezele Shala ne, hɛakɛ ŋayɛ Shala. 

34Kwa nza ŋkɛ ne, kafa səkwə ta ka titikwəa kɛfi Mahwətə, kaɗema mbelia ŋkɛ 
ŋkɛ vəa ŋkwa nya nza hɛ kwa daŋgayɛ we. 

35Tsahe ŋkɛ ghweme ba'a hɛɗi, yɛ ndərə ba'a pɛtɛa wəshi nyi kedzeghwa kwa 
hɛ. 

36Kwa nza ŋkɛ katembele Siyon Shala katezhɛne ŋkɛ kaŋa meleme nyi mbe 
Zhəwda. Katenza mbeli mbe hɛ ba'a katefə hɛ mbeli. 

37Katefə melemea shɛhɛ ŋwalea ka mene slene ta ŋkɛ kawəsə kezeme ghɛ, 
katenza mbeli nyi keɗe sləa ŋkɛ mbe hɛ. 

Cimə 70 

Mahwətə, nde kahe kahe kakemane ɗa 
(CIM 40.14-18) 

1Se va wəndə nya te ghəa cimə. Ciməa David kezha zəzə Shala. 

2Shala yawe, nde kambele ɗa, Mahwətə, nde kahe kahe kakemane ɗa. 

3Nza hawe ba'a kelemte geva zləvə te mbeli nyi keɗe mte ta ɗa. Dzeyi mbeli nyi 
kemawe ɗa ndiremi te sebe le hawe le hawe. 

4Ma mbeli nyi keŋ'wəshi ɗa «Ha! Ha!», ke hɛ ne, zhɛrete geva hɛ dzeyi te sebe va 
wəba ta hawe nya te hɛ. 

5Ama mbeli nyi kezele ŋa ne, zlama hɛ tewəmbəreke gha. Ma ke mbeli nyi keɗe 
mbele ta ŋa sha tegeze keveci keveci: «Wəbake Shala!» 

6Nde titikwə ba'a nde dewə berete 'ya. Shala yawe, nde kahe kahe sha 'ya. Gha 
ya kande kemane ɗa ba'a kande mbele ɗa. Mahwətə, derama na ma. 

Cimə 71 

Səkwə ghə ta meha za 

1Mahwətə, nahe 'ya kentave ŋa kaŋkwa kewəfərə, pəli ɗa ma hawe na tɛape ma. 

2Katembele ɗa na ba'a katepele ɗa na werete mbe nza tiɗiɗia ŋa. Ve sleme laka 
'ya ba'a mbele ɗa. 

3Nza kagela nya wəfərə 'ya mbe, ŋkwa nya nza 'ya kadzete ɗa kevə kevə. Nahe 
na ketarete kezha mbele ɗa. Kaganda ne, gha ya kagela ta ɗa ba'a kaŋkwa keya 
ɗa nya berete. 

4Shala ta ɗa, mbelemte ɗa shave mbe dzeve ta nde 'yaghwa mehele, shave mbe 
dzeve ta ka mpə ŋkwa ba'a ka mene berete. 

5Gha yavate ghə 'ya te Shala Mahwətə, ke gha ndeke nda ghə 'ya se kawəzege. 

6Te gha dɛŋe geva 'ya se kawəzege, gha nde kelakawa ɗa sawa kwa hwəa meyɛ 
ɗa. Gha yatsahe 'ya keveci keveci. 

7Kaŋa mbeli kwele kwele ne, kawəsə meŋele se 'ya, gha nde se kaŋkwa kewəfərə 
ta ɗa nya le berete. 

8Deke tsahe ŋa nde se kwa mɛa ɗa, keveci keveci ɗe 'ya kazlape zləvəa ŋa. 

9Neghamte ɗa ma na mbe və nya nza 'ya kehale hale ma. Wəfəyite ɗa ma na vəa 
ŋkwa nya kiɗinyɛ berete ta ɗa ma. 

10Kwa nza ŋkɛ ne, te 'ya geze ghena ka jaga ta ɗa, nahe mbeli nyi kewəmbə ɗa 
ketsahwe ghena ta nci. 

11Ma ke hɛ: «Nahe Shala kewəfəyite ŋkɛ, keka ɓəmə shɛ mə keseve ŋkɛ, wəndə 
shɛ katembele ŋkɛ we.» 

12Shala yawe, nzama na cakeɗake yitea 'ya ma, Shala ta ɗa, nde kahe kahe 
kakemane ɗa. 

13Ma mbeli nyi keɗe za ta mpia ɗa, nza hɛ shewə va hawe ba'a zanyɛ sebe te hɛ. 
Ma mbeli nyi kemawe ɗa ndiremi ne, nza ŋele ba'a yiɗə te hɛ. 

14Ma kaŋa ɗa ne, kafɛa 'ya yitea ve ghə te gha we, katsahe ŋa 'ya kajive kajive. 

15Nza tiɗiɗia ŋa ba'a mbele ŋkwa ta ŋa yageze 'ya keveci keveci, kwa nza ŋkɛ 
kwele kwele wəshi ganjia ŋa. 

16Kazlape wəshi nyi jama jama ta ŋa 'ya Shala Mahwətə, deke gha yahekɛme 
tiɗiɗia ŋa 'ya. 

17Shala yawe, nahe na ketekave ɗa wəshi se kawəzege, pa tsetsenya 'ya kageze 
wəshi meŋelea ŋa. 

18Ya 'ya nza kehale hale ba'a təwə təwə ghə ne, wəfəyite ɗa ma na ma Shala yawe 
ma. Ma tsagha gɛ, katezlape nda wəshi nyi menete dzeve ta ŋa 'ya ke ŋwale nyi 
tsetse ŋkwa ba'a ke nyi keteya. 

19Shala yawe, pa pelɛ ghweme dzeme nza tiɗiɗia ŋa, nahe na kemenete wəshi 
nyi jama jama. Shala yawe, wa wəndə nya yipə le gha tse wa? 

20Gha nya kencɛte n'yɛ yaka ba'a ndiremi kwele kwele zhigə ne, katezhɛne na 
kasərə n'yɛ kanza teghweme. Katezhɛne na kakele ɗa same kwa ghɛa mte. 

21Katembake ɗa zləvə na, katezhɛne na kagweɗakwe ɗa. 

22Ma tsagha, katetsahe ŋa 'ya le gagera, kategha ganyɛa ŋa 'ya, Shala ta ɗa, 
katetsa ŋa ŋgwəleŋə 'ya, gha nya kaShala kaganda ta Israyɛl. 

23Katetsahe ŋa 'ya, kategha ŋa cimə zlama mɛa ɗa, kwa nza ŋkɛ nahe na 
kembeɗeke ɗa mpia ɗa. 

24Keveci keveci tegeze nza tiɗiɗia ŋa 'ya, kwa nza ŋkɛ, hawe ba'a yiɗə nde tenza 
te mbeli nyi kemawe ɗa ndiremi. 

Cimə 72 

Səkwə ghə kezha wəpi meghe Shala 
1Se va Salomon. 

Shala yawe, ndeke nda meha ghwə ta ŋa ke meghe, ndeke nda nza tiɗiɗia ŋa ke 
wəzege ta meghea shɛ. 

2Sleke mbelia ŋa ŋkɛ le nza tiɗiɗi ba'a ka dewə berete le kaganda. 

3Kele nda kwelɛŋe yɛ ghweme ba'a nza tiɗiɗi yɛ wəmbə ke mbeli. 

4Mene nda wəsə nya kehi meghe ke ka dewə berete nyi hwa mbeli, nza ŋkɛ 
kande mbele ka titikwəa kɛfi, vate ɗa ŋkɛ te mbeli nyi kemene ghəa nci le hɛ. 

5Nza meghe te ghweme pa te kiɗi ta hɛɗi lema, kala temə ta yɛ veci le tere. 

6Nza ŋkɛ kala va nya keme kənəa wəza, kala va nya keleɓe hɛɗi. 

7Mtsehe geva nza tiɗiɗi kala nza ta ŋkɛ te meghe, mbake geva mcɛlə kala nya 
teɓele tere. 

8Sleke ŋkwa ŋkɛ se mɛa ndərə hwa'a mɛa kwete se mɛa hələa Efrate hwa'a te 
mendɛkwe ta hɛɗi. 

9Kategwəɗəŋə mbeli nyi te ɓerama mbe kema ta ŋkɛ, katenza ka jaga ta ŋkɛ 
kwekwelebəhə hwa keləwə. 

10Katefə nda wəshi gəmə meghe nya mbe Tarsis ba'a nyi te hɛɗi nyi dzeyi te 
ndərə kase, katetsehe nda jaɓeregwale meghe nya mbe Saba ba'a nya mbe Sɛba. 

11Pɛtɛa ka meghea kɛfi kategwəɗəŋə mbe kema ta ŋkɛ, pɛtɛa hwelefefi 
katemene nda slene. 

12Kaganda ne, katembele ka titikwəa kɛfi nyi ke'yɛwe kemane ba'a ka dewə 
berete nyi ɗema wəndə te hɛ ŋkɛ. 

13Katezhɛ heli ŋkɛ yitea nde titikwə ba'a nde dewə berete, katembele mpia ka 
titikwəa kɛfi ŋkɛ. 

14Kateya hɛ ŋkɛ va yaka ba'a va mene berete, kateve zləvə ŋkɛ te mpia nci. 

15Hɛakɛ meghe Shala! Kateve nda mze kwa tere tere nya mbe Saba mbeli, 
katesəkwə nda ghə mbeli kevə kevə. Wəpi ŋkɛ Shala keveci keveci. 

16Menete mene ha kwele kwele te hɛɗi, gaŋkəɗə yɛ ghəa ha dzeyi kwa ghəa yɛ 
ghweme, kala ghweme ta Liban vəa ŋkwa nya bete ghwə ŋkɛ. Kele yɛ meleme 
kala gwəzə nyi mbe wəve. 

17Nza zləvəa meghe kaghala ghala, pesleyi geva ŋkɛ te hɛɗi lema. Ma tsagha 
katewəpi ghəa nci mbeli le sləa ŋkɛ ba'a kategeze pɛtɛa hwelefefi gheŋkɛ ya 
kameghe nya kewəpi wəpi. 

18Tsa nda ɓəmə hana ke Shala Mahwətə, Shala ta Israyɛl, deke gheŋkɛ nde mene 
wəshi meŋele. 

19Tsa nda ɓəmə hana ke Shala nya nza zləvə te kaghala ghala. Nza hɛɗi lema viɗi 
va zləvəa ŋkɛ. Amɛn! Amɛn! 

* 

20Teke kiɗi yɛ səkwə ghə ta David, wəzege ta Zhɛsɛ. 

Cimə 73 

KWA MAHEKE TA PALEPA 
CIM 73–89 

Meha ghwə kwa keɗaŋe 
1Cimə. Se va Asaf. 

Kaganda ne, ganyɛke Shala kaŋa Israyɛl, kaŋa mbeli nyi nza wənəa nci wɛŋe. 

2Ndagwara, mbasa 'ya keseraɗete geva, gəmə ne, takwa 'ya kateɗe. 

3Kwa nza ŋkɛ nahe zlɛ kese kazhɛ ɗa va ka ɗema Shala, kwa nakɛ jive mbe kema 
ta ka 'yaghwa mehele 'ya. 

4Kasa yaka hɛ pa te mte we, kedeke dekenji ba'a lɛŋe lɛŋe nza hɛ. 

5Kasa gəli hɛ kala kweci mbeli we, kenza ɗa te hɛ kala kweci mbeli we. 

6Kaseɗe ŋkele ntsə hɛ kala wəsə kepesa geva, kala lekwesa nya zlɛacɛ kənəa hɛ 
mene berete sha hɛ. 

7Kawələ wələ hɛ va merege, kanewe newe pɛtɛa wəshi nyi zəzə hɛ mbeli. 

8Kaŋ'wəshi ŋkwa hɛ, kageze ghena hɛ le zlɛ, kageze ghena ta sa nda yaka ke 
mbeli hɛ le berete. 

9Pa le ghweme ŋele mɛa nci, kageze ghena hɛ te pɛtɛa wəshi nyi te hɛɗi. 

10Vatse zhɛrave nda geva mbelia Shala ke hɛ, kala yɛmə kesa zhɛrete ghena ta 
nci hɛ. 

11Ma ke hɛ sha geze: «Tsema nza Shala kaɗepete wa? Ɗepe wəsə ya shɛ va Shala 
tehwə ghweme na?» 

12Tsetse nza ta ka 'yaghwa mehelea shɛhɛ: gwezlayɛ hɛ keveci keveci kezha 
tsene mcɛləa nci. 

13Kaganda ne, gəmə nza ɗa 'ya tiɗiɗi ba'a pɛmte dzeve ta ɗa 'ya kawəsə kencɛ 
menema fete. 

14Keveci keveci ɗa ɗa mbeli, kala kiɗi ta ŋkwa 'yɛ ɗa mbeli. 

15Ma ya nahe 'ya kegezete: «Katekele zəzə 'ya kala hɛ», a 'ya ne, nza nahe 'ya 
kepamte hwelefe ta ŋa. 

16Nahe 'ya kese kakele zəzə kezha fave wəsə nya se newe ta ŋkɛ dzawe sha 'ya. 

17Ma kwa dzembe ghɛa Shala 'ya ne, pa 'ya fave wəsə nya ketemene nda geva ke 
hɛ. 

18Kaganda ne, kateve hɛ na te ŋkwa keseraɗe ŋkwa kezha lə hɛ kahe kahe 
kadzete ŋkwa keza ŋkwa. 

19Kala metɛ ta ntsə ne, terayɛ nza hɛ, rayɛ sebe te hɛ, rɛɗɛ hɛ va ghazlənə. 

20Shala, kateŋka pa ta nci na shave mbe meleme, kala wəsə nya te shiwə 
kefeɗeghe wəndə. 

21Vəa ŋkwa nya se wənəa ɗa kebeze beze, vəa ŋkwa nya zhɛte ɗa ghena ne, 

22kagezhi se 'ya, wəsə shɛ kefave 'ya mbe we, kala wəsə keseɗa se 'ya mbe kema 
ta ŋa. 

23Kwa nza ŋkɛ le gha 'ya keveci keveci. Nahe na kehave ɗa dzeve kwa zeme, 

24katebeghe ɗa na kala nya ɗe na, katekemaneve ɗa na le zləvə. 

25Te hɛɗi ne, deke gha yamawe 'ya, pelɛ ghweme ne, wa wəndəa ɗa nya ketenza 
shɛ wa? 

26Wərə geva ta ɗa ba'a wənəa ɗa kabezenyɛ, ama gha Shala ya kagela ta ɗa ba'a 
kawəsəa ɗa nya nza zləvə te kaghala ghala. 

27Mpia nci yaza mbeli nyi kehendemte geva vare gha, kaza sebe na te mbeli nyi 
kewəfə ŋa. 

28Ma ŋa ɗa zeɗe nza ne, nza vare Shala, nahe 'ya kewəfərə ɗa mbe Shala 
Mahwətə, kategeze pɛtɛa wəshi nyi menete na 'ya. 

Cimə 74 

Lewela ke Shala va ŋzla ta ghɛa ŋkɛ 
1Cimə. Se va Asaf. 

Shala yawe, va wa wəfəyite ŋkwa na kaghala ghala wa? Wa raberə hwepe nda 
wənə na ke wəshi keseɗa ta ŋa nyi zeme nda gwəzə na wa? 

2Zəzəte mbelia ŋa, nahe na kentave hɛ se vəashi, hwelefefi nyi se nyi na ka'yɛwe 
kanza kaŋa ŋa, ghweme ta Siyon nya menete na kaghɛa ŋa. 

3Dzeghwa dzeyi laka ŋkwa nyi keŋzla ŋzla. Ma mbe ghɛa ŋa ne, nahe ka jaga 
kebezemte pɛtɛa wəshi. 

4Nahe ka ghema ta ŋa kese katsa kaka te ŋkwa nya se na kabegeme le ghen'yɛ. 
Nahe hɛ kemɓemɓeyi yɛ drapea nci te. 

5Nahe hɛ keyipəte ghəa nci le ka mpə sheghwə le tseyɛ mbe ghɛa wəfe. 

6Le tseyɛ ba'a ndevele mpəakawa pɛtɛa pa ta wəshi nyi mbe ghɛa ŋa hɛ. 

7Nahe hɛ kendəyite ghwə yitea ghɛa ŋa, kempəate ŋkɛ te hɛɗi ba'a kekelemte 
zləvə te ŋkwa kenza ta ŋa. 

8Ma ke hɛ kwelɛ ghəa nci: «Mpəmte ɓəmə hɛ pɛtɛ kanya kwetɛŋe.» Nahe hɛ 
keteremte pɛtɛa ŋkwa kebegeme le Shala nyi te hɛɗi. 

9Kazhɛne n'yɛ kanakɛ wəshi kencɛ wəshia n'yɛ we, kezhɛne ka mɛ ŋkwa kanza 
shɛ we, wəndə shɛ hwa ghen'yɛ keɗepe temə ta vəa shɛ we. 

10Shala yawe, pa te nyama və tesərə nde jaga na kaghweze mɛ hwa gha wa? Mba 
tenza nde ghema kaŋ'wəshi ŋa kajive kajive na? 

11Wa raberə ɗema na kemane n'yɛ wa? Wa raberə mteyi dzeve kwa zeme ta ŋa 
na wa? 

12Shala yawe, ndagwara gha ya kameghea n'yɛ se vəashi, gha nde mbele n'yɛ 
keveci keveci te hɛɗi nya. 

13Gha nde perawate ŋkwa te ndərə le berete ta ŋa, gha nde ŋkweŋkwapemte 
ghəa yɛ shishi meŋele kwa yɛmə. 

14Gha nde jejɛwəmte yɛ ghəa kele nya wəba, gha nde ndeke nda ŋkɛ kawəsə 
kezeme ke yɛ kelɛ gamba. 

15Gha nde menete yɛ ɗasle ba'a yɛ hələ, gha nde hehasemte ghwa nyi keɗema 
kashifə. 

16Gha nde pate veci ba'a viɗi perə, gha nde veyi tere ba'a veci te ŋkwa nci. 

17Gha nde dzeghete ghala ta hɛɗi, gha nde menete ghele ba'a vɛa. 

18Mahwətə, zəzəte ghena nya: kaghweze mɛ ka jaga hwa gha, kayiɗə ŋa hwelefe 
ta ka gezhia kɛfi. 

19Pele nda ma mpia mbelia ŋa nyi ɗehwe na tsape na ke ka jaga ta nci ma, 
zaghəma mpia mbelia ŋa nyi kaka titikwə na kaghala ghala ma. 

20Zəzəte jikə geva nya menete na le ghen'yɛ: tsene yatsene geva mbeli dzeyi te 
ŋkwa nyi zhikwətəkwə tewəfərə kezha mene berete. 

21Pəli nda ma hawe na ke mbeli nyi kesa yaka ma, tsahe ŋa ka titikwə ba'a ka 
dewə berete. 

22Shala yawe, sate te ŋkwa, mpa yitea ghəa ŋa. Zəzəte yɛ ŋele ta ka gezhia kɛfi 
nyi keveci keveci gi! 

23Zaghəma gaka ta ka jaga ta ŋa, lewela nyi tsa ka ghema ta ŋa yitea gha kevə 
kevə na ma. 

Cimə 75 

Shala ya kande meha ghwə 
1Se va wəndə nya te ghəa cimə. Cimə. Kala «Zama sebe na ma.» Ciməa Asaf. 

2Shala yawe, katsahe ŋa ghen'yɛ, gha yatsahe ghen'yɛ, kwa nza ŋkɛ terasle na 
yitea ghen'yɛ, nahe wəshi meŋelea ŋa kencɛte geva. 

3Ma ke Shala gezete: «Katenta və ganyɛ 'ya, katemeha ghwə nya tiɗiɗi 'ya. 

4Kategaŋkəɗə hɛɗi le pɛtɛa wəshi nyi te. Kaɗema 'ya nde veyi shihəa ŋkɛ 
bereteke na?Zhɛne mpi. 

5Ma 'ya gezete nda ke ka kele ghə: Kelema ghə yɛ ma! Ma 'ya gezete nda ke 
'yaghwa mehele: Zəzəma yɛ za ma yɛ ke kweci mbeli ma! 

6Kelema ghəa ŋayɛ yɛ ma, ghereŋete mə geze ghena ŋkele ntsə ta ŋayɛ. 

7Kwa nza ŋkɛ ne, se laka ŋkwa kesame ta veci keɗema se laka ŋkwa kepəkwə ta 
ŋkɛ se kwele we, te ɓerama se ŋkɛ we. 

8Shala ya kande meha ghwə: kashifə kwete ŋkɛ, kave nda kwele ŋkɛ ke kwete.» 

9Zlerekwe ya yitea dzeve va Mahwətə, pɛre tɛ nya 'yaghwa, tɛa hwepe wənəa 
ŋkɛ te. Katesa nda ŋkɛ ŋkɛ ke pɛtɛa ka 'yaghwa mehele nyi te hɛɗi. Pɛtɛ tesa tɛa 
shɛ hɛ, katesa ŋkɛ hɛ pa le metəkwə ta ŋkɛ. 

10Ama 'ya le ŋa ɗa ne, katetsahe Shala ta Zhakob 'ya kaghala ghala, ma 'ya sha 
tezlape wəsə nya gezete ŋkɛ: 

11«Katedzakwe fegea pɛtɛa ka 'yaghwa mehele 'ya, ama katenza kema ta mbeli 
nyi tiɗiɗi yitea ghweme.» 

Cimə 76 

Shala kafɛa mpa mbe Zhɛrəzalɛm 
1Se va wəndə nya te ghəa cimə. Yitea yɛ ŋgwəleŋə. Ciməa Asaf. Cimə. 

2Nahe Shala kencɛte ghəa ŋkɛ mbe Zhəwda, zləvə ya te sləa ŋkɛ mbe Israyɛl. 

3Nahe ŋkɛ kemɓete cɛ lekwesa ta ŋkɛ mbe Zhɛrəzalɛm, nahe ghɛa ŋkɛ kenza 
mbe Siyon. 

4Mbagha bezemte wəshi kempa ŋkɛ: yɛ have, yɛ gelə, yɛ megha. Zhɛne mpi. 

5Zləvə ma te gha ba'a meŋele ma na ke ghweme nyi kaghala ghala. 

6Nahe mbeli kefəhwe wəshia ka katsala ka sewajɛ, nahe hɛ kedzete hɛ ta mte. 
Nahe ka katsala ka sewajɛa shɛhɛ kezamte pɛtɛa wəshia nci. 

7Shala ta Zhakob, ma kwa ntsə nda ghyana na ke hɛ ne, nahe yɛ wəmata kempa 
ba'a yɛ gədəwəa lɛmə kegheghereŋenji. 

8Gha nya ghazlənə nya mbeli ve ne, wa nde nza kaghereŋenyɛ kwa kema ta ŋa 
vəa kwa nya hwepete wənə na wa? 

9Sawa pelɛ ghweme ne, kameha ghwə na. Va ghazlənə ne, tikə tikə nza hɛɗi lema, 

10vəa ŋkwa nya sate Shala te ŋkwa kezha meha ghwə, kezha mbele pɛtɛa ka 
dewə ŋeli nyi te hɛɗi lema. Zhɛne mpi. 

11Pa le hwepe ta wənəa wəndə ŋelɛ kave zləvə te gha. Ma mbeli nyi kembelenji 
va hwepe ta wənəa shɛ ne, kahwepe nda wəsə na hwa hwə ke hɛ. 

12Meɗe nda mə wəshi ke Shala Mahwətə ta ŋayɛ ba'a yipə mə hɛ kadzawa. Fə 
nda mə wəshi kase ke Shala nya dzawea shɛ, gheyɛ pɛtɛa mbeli nyi kedzaslete 
ŋkɛ. 

13Kwa nza ŋkɛ ne, kasla heli ŋkɛ hwa mbeli nyi te ghə, kave nda ghazlənə ŋkɛ ke 
ka meghea kɛfi nyi te hɛɗi lema. 

Cimə 77 

Zəzə te nza ta Israyɛl nya vəashi 
1Se va wəndə nya te ghəa cimə. Te Yedəwtəwn. Ciməa Asaf. 

2Shala yaheka 'ya, katsa nda lewela 'ya, Shala yaheka 'ya, katefa ɗa ŋa ɗa ŋkɛ. 

3Vəa ŋkwa nya nza 'ya mbe ndiremi ne, kasepa Shala 'ya. Ma heviɗi ne, kakafe 
dzeve 'ya laka gheŋkɛ kaɗema kaleɓe, kaɗe 'ya kagweɗakwe ɗa mbeli we. 

4Ma vəa ŋkwa nya zəzəte Shala 'ya ne, kaŋgaɗe ghə 'ya. Ma vəa ŋkwa nya zəzə 
ghena 'ya ne, kabeze mehele ta ɗa. Zhɛne mpi. 

5Kafɛa ɗa na kedərəzlə ntsə, ketaze taze mehele ta ɗa, kezhɛne 'ya kaɗepe ghena 
kegeze we. 

6Kakele zəzə 'ya te veci nyi hecanji, te va nyi vəashinji. 

7Ma heviɗi ne, kazəzə cimə nya se 'ya kagha 'ya, kaɓela ghena 'ya kwa wənəa ɗa 
ba'a ka'yɛwe ghena 'ya mbe mehele ta ɗa. 

8Nahe Shala kebetakɛ ɓəmə kaghala ghala na? Kateɗema ŋkɛ kazhɛne kamene 
ɓəmə ganyɛ na? 

9Nahe ganyɛa ŋkɛ keza fəyitekeghə na? Kaghala ghala teɗema ghena ve kageze 
ɓəmə na? 

10Nahe Shala kezaghəyite zhɛ heli yitea gheɓəmə na? Va wənəa ŋkɛ nzanyɛ ŋkɛ 
kezhɛ heli yitea gheɓəmə na?Zhɛne mpi. 

11Ma 'ya sha geze mbe ghəa ɗa: «Ma wəsə nya kezhɛ ɗa ne, nya ɗema Shala 
tehwə ghweme kazhɛne kamene kala nya vəashi.» 

12Kazəzə wəshi nyi jama jama nyi menete na 'ya Mahwətə. Kaganda ne, kazəzə 
wəshi meŋelea ŋa nyi vəashi 'ya. 

13Kazəzə 'ya te pɛtɛa wəshi nyi menete na, kave mehele 'ya te slene ta ŋa nyi 
jama jama. 

14Shala yawe, nahe slene ta ŋa kenza tekeleke. Wa shala nya kenza wəbake kala 
Shala wa? 

15Gha Shala nya kemene wəsə meŋele ne, nahe na kencɛte nda berete ta ŋa ke 
pɛtɛa hwelefefi. 

16Laka berete ta ŋa ne, nahe na kembeɗeke mbelia ŋa, hwelefefia Zhakob ba'a 
ŋa Zhozɛf. Zhɛne mpi. 

17Shala yawe, nahe yɛmə kenakɛ ŋa, ma kwa nakɛ ŋa yɛmə ne, pa ghazlənə zhɛte 
nda, pa le ŋkwa nya kwa zeweve ta ndərə kagaŋkeɓe. 

18Nahe yɛ ləmbə kemakawa va, nahe va keberazlɛte berazlɛ ba'a kesleslate sla 
te yayata ŋkwa. 

19Mbe dzeghwa ta berazlɛ ta va ta ŋa ne, nahe yɛ slesla ta va kewaŋete ŋkwa nya 
te hɛɗi lema, nahe hɛɗi kegaŋkəɗəte geva ba'a kegərə gərəte geva. 

20Nahe na keperawete hweŋkwa ta ŋa kwa ndərə, ŋkwa kedzeghwa ta ŋa kwa 
ŋkwəɗə, wəndə shɛ kenakɛ yɛ ŋkwa seɗa ta ŋa we. 

21Nahe na kencɛte nda hweŋkwa ke mbelia ŋa kala wəshi keseɗa laka dzeve ta 
Moyize ba'a ŋa Aron. 

Cimə 78 

Zaghəma slene ganjia Mahwətə na ma 
1Ciməa Asaf. 

Mbelia ɗa yawe, fa mə wəsə mahalegəa ɗa, ve mə sleme yitea ghena nyi kesame 
kwa mɛa ɗa. 

2Kateghwene mɛ 'ya kezha geze ghena ŋela ba'a kezha hekɛme wəshi meŋele nyi 
vəashi. 

3Nahe gheɓəmə kefate ba'a keɗepe ghena nyi gezete ɓəmə ka shihɛ ɓəmə. 

4Katewəfərə ghena shɛhɛ gheɓəmə va ŋwalea ɓəmə we, ama kateɓela nda yɛ 
slene zləvəa Mahwətə, nza ta berete ta ŋkɛ ba'a wəshi meŋele nyi menete ŋkɛ 
gheɓəmə ke hwelefe nya keteya. 

5Nahe ŋkɛ kegezeyi nda ghena ke mbelia Zhakob, nahe ŋkɛ keveyi wəsə 
mahalegə mbe Israyɛl. Nahe ŋkɛ kegezave nda ka shihɛ ɓəmə kezha teke nda 
wəshia shɛhɛ ke ŋwalea nci. 

6Ma tsagha ne, katetekeve hwelefe nya ketese, ŋwale nyi keteya ba'a kateɓela 
nda hɛ hɛ ke ŋwalea nci. 

7Kateve nda ghəa nci hɛ ke Shala, katezaghə wəshi meŋelea Shala hɛ we, kateya 
wəshi mahalegəa ŋkɛ hɛ. 

8Ma tsagha ne, katenza hɛ kala ka shihɛ nci, hwelefe nya keɗema kafa ghena ba'a 
nya ntɛaŋetɛa ghə, hwelefe nya ɗema mehele ve ba'a nya ɗema zəzə ta ŋkɛ te 
Shala we. 

9Ma nda hwɛnji mbeli nyi kwa yita ta Ɛfrayim, mbeli nyi kempa le have te vecia 
mpa ne, 

10kwa ɗema hɛ keyate jikə geva ta Shala, kese hɛ kazele wəsə mahalegəa ŋkɛ we. 

11Nahe hɛ kezaghəyite slene ta ŋkɛ nyi jama jama ba'a wəshi meŋele nyi ncɛte 
nda ŋkɛ ke hɛ. 

12Nahe ŋkɛ kemenete wəsə meŋele kwa ntsə ta ka shihɛ nci, te hɛɗia Ɛzhipte, te 
ŋwela ta Sowan. 

13Nahe ŋkɛ keŋate ŋkwa te ndərə ba'a kefəghe hɛ jive te, nahe ŋkɛ keghereŋeyi 
yɛmə kala zli nya biya. 

14Ma heveci ne, nahe ŋkɛ kese kabeghe hɛ laka ləmbə, heviɗi, laka waŋe ta ghwə. 

15Nahe ŋkɛ kepeperawemte yɛ keleɓa te ɓerama kezha ve nda yɛmə kesa kwele 
kwele ke hɛ. 

16Ma shave mbe keleɓa ne, nahe ŋkɛ kentsake ghwa ba'a kehwɛte yɛmə kala 
hələ. 

17Ama jaɗafa yamene nda hɛ shanda, ghə yazhɛne nda hɛ ke Shala tehwə 
ghweme te ɓerama. 

18Nahe hɛ kedzeghakɛ Shala le ɗe ta nci ba'a ke'yɛwakɛ wəsə kezeme nya ɗe 
ghəa nci. 

19Ma ke hɛ sha se kageze ghena te Shala kwelɛ ghəa nci: «Wərə Shala kaɗave 
ɓəmə wəsə kezeme te ɓerama tse na? 

20Kaganda, nahe ŋkɛ kempave keleɓa, kehwɛte yɛmə kwele kwele. Ama wərə 
ŋkɛ kandeke nda ɗafa ba'a sli ke mbelia ŋkɛ perə tse na?» 

21Ma kwa fate ghena shɛ Mahwətə ne, pa ŋkɛ hwepete wənə, pa wənəa ŋkɛ 
bezenyɛ va hwelefe ta Zhakob, pa ŋkɛ hwepete nda wənə ke Israyɛl. 

22Kwa nza ŋkɛ ne, kese hɛ keve nda ghə ke Shala we, kese hɛ kayɛ wərə ŋkɛ 
kambelete hɛ we. 

23Pa ŋkɛ gezave nda ghena ke ləmbə nyi te ghweme, pa ŋkɛ ghwenemte gelembe 
nyi te ghweme. 

24Pa ŋkɛ betakawa mane kezha zeme nda zeme ke hɛ, ha nya pelɛ ghweme 
yantakawa nda ŋkɛ ke hɛ. 

25Yayata wəndə kezehwe ɗafa ta ka ghwene ta Shala, nahe Shala keghweneke 
nda wəshi kezeme ke hɛ kwele kwele. 

26Pa ŋkɛ ŋkamte sefə nya kesame kwa zeweve ta ghweme pelɛ ghweme, pa ŋkɛ 
vɛke sefə nya kesame laka bela kwa zeme laka berete ta ŋkɛ. 

27Pa ŋkɛ betaghe sli kənəa hɛ kala hɛɗi, ‘yɛ kwele kwele kala ndaleghe nya kwa 
hələ. 

28Pa ŋkɛ beteyi hɛ te tepe ta ghedəkwəa nci, dzeyi yitea yɛ cɛ lekwesa ta nci. 

29Pa hɛ zehwe slia shɛhɛ behe behe, nahe Shala kendeke nda wəsə nya ɗe hɛ ke 
hɛ. 

30Ama tewə hɛ kekiɗimte zeme ta ŋkɛ, te və nya nza mɛa nci viɗi viɗi ne, 

31pa hwepe wənə ta Shala pesleyi geva kənəa hɛ, pa ŋkɛ mpəmte mbeli nyi 
berete berete ma, pa ŋkɛ mpəate megelɛshia ka Israyɛl te hɛɗi. 

32Ya tsagha shɛ ŋkɛ, nahe hɛ kezhɛne kamenete jaɗafa, kese hɛ kayɛ wəshi 
meŋelea ŋkɛ we. 

33Pa ŋkɛ kiɗimte nza ta nci teghweme kala sefə ba'a yɛ va ta nci mbe ghazlənə. 

34Ma vəa ŋkwa nya se Shala kampə hɛ ne, nahe hɛ kese kazele ŋkɛ, nahe hɛ kese 
shɛ ba'a kese kazele kemane ta ŋkɛ. 

35Nahe hɛ kese kazəzə Shala nde se kagela ta nci, Shala tehwə ghweme nde se 
kande ya hɛ. 

36Ama deke le mɛ se hɛ kaghwete ŋkɛ, tseŋwə yase ghɛnia nci kasla nda. 

37Kese hɛ kave nda wənəa nci we, kese hɛ kanza dɛŋe dɛŋe te jikə geva ta ŋkɛ 
we. 

38Ama gheŋkɛ nya kande zhɛ heli ne, jaɗafa yase ŋkɛ kakele te wənə, kaɗema 
kaza sebe te hɛ. Kagweɗakwe wənəa ŋkɛ ŋkɛ mbe kweci və, kafeɗeghe pɛtɛa 
hwepe ta wənəa ŋkɛ ŋkɛ we. 

39Nahe ŋkɛ kese kazəzə deke kambeli hɛ gəmə, kasefə nya keslə kaɗema 
kazhɛne kase. 

40Ma mbe kweci və ne, kaka fa nda ma ghena se hɛ te ɓerama, nahe hɛ kebezemte 
nda ghena te ŋkwa nyi keghwele ghwelea shɛhɛ. 

41Nahe hɛ kezhɛne kadzeghakɛ Shala, kabezemte nda wənə ke Shala nya 
kaganda ta Israyɛl. 

42Kezhɛne hɛ kazəzə wəsə nya menete dzeve ta ŋkɛ, veci nya mbeɗeke hɛ ŋkɛ 
va ka ghema ta nci we. 

43Nahe hɛ kezaghəyite wəshi kencɛ wəshi nyi menete ŋkɛ mbe Ɛzhipte, wəshi 
meŋele nyi menete ŋkɛ te hɛɗi Sowan. 

44Nahe ŋkɛ kezhɛrete yɛməa yɛ dzeve ta Nil kamimi, tsagha yɛ hələa nci kezha 
ɗema ka Ɛzhipte kasa yɛməa nci. 

45Nahe ŋkɛ ghwenahwe yɛ ŋgezlere nyi kehehalakawa hɛ ba'a gwambe nyi 
kebezakawa hɛɗia nci hwa hɛ. 

46Nahe ŋkɛ kendeke nda wəshi nyi wəzate hɛ ke yɛ dzale ba'a wəshi nyi meneke 
hɛ te wəve ke yɛ hegi. 

47Nahe ŋkɛ kebezemte yɛ rɛzɛŋea nci le kwacakelɛ ba'a yɛ mekweɗa ta nci le va 
nyi jama jama. 

48Nahe ŋkɛ kewəfəyi wəshi keseɗa ta nci te kwacakelɛ ba'a yɛ wəvəsəa wəshi 
keseɗa ta nci katsa hɛ va. 

49Nahe ŋkɛ kepelaghe ghwə ta hwepe wənəa ŋkɛ kənəa hɛ: beze ta wənə, 
ghyana, herefe, ka ghwene ta ŋkɛ nyi kekele ndiremi. 

50Kese ŋkɛ kadzakwe hwepe ta wənəa ŋkɛ we, kese ŋkɛ kaya hɛ va mte we, nahe 
ŋkɛ kepelave nda mpia nci ke ba. 

51Nahe ŋkɛ kempəmte pɛtɛa ka tezhɛa kɛfi nyi mbe Ɛzhipte, ghenci nyi kaka 
ghate ta ŋwale mempɛhweta ki ghɛa Sham. 

52Nahe ŋkɛ kefəakave mbelia ŋkɛ kala wəshi keseɗa, nahe ŋkɛ keŋkaghe hɛ kala 
timɛti kadzete ɓerama. 

53Le gezleŋema ghə begheghe hɛ ŋkɛ, kese hɛ kaghazlənə vəa ŋkwa nya 
zhiɓəaghe geva ndərə kənəa ka jaga ta nci we. 

54Nahe ŋkɛ kefəghe hɛ kadzete hɛɗia ŋkɛ nya keveyi geva tekeleke, kadzeme 
ghweme nya kelehwe ŋkɛ le berete ta ŋkɛ. 

55Nahe ŋkɛ keŋkamte hwelefefi te kema ta nci, Nahe ŋkɛ keneheve nda hɛɗi ke 
hɛ kaŋa nci, Nahe ŋkɛ kefəyi yitehɛ nyi mbe Israyɛl mbe yɛ cɛ lekwesa ta nci. 

56Ama nahe hɛ kedzeghakɛ Shala tehwə ghweme, laka fa nda ma ghena, laka 
hawema va ghena nyi gezete ŋkɛ. 

57Nahe hɛ kehwɛnji ba'a kepamte ŋkɛ kala ka shihɛ nci, nahe hɛ kezhɛrenji kala 
rəgi nya ɗema tsene ganyɛ te. 

58Nahe hɛ kebezemte nda wənə le yɛ kələŋəa nci, nahe yɛ shala ta nci kemtseke 
hwepe wənəa ŋkɛ. 



1107 

 

 
Ghena ta Shala 

Kapsiki DC Bible 
©2012 Alliance Biblique du Cameroun and Bible Society of Cameroon. 

 

 
 

 

59Ma kwa nakɛ wəsəa shɛ Shala ne, pa ŋkɛ hwepete wənə ba'a wəfəyite Israyɛl 
fate fate. 

60Pa ŋkɛ slənyɛ mbe ghɛa ŋkɛ nya mbe Silo, cɛ lekwesa nya mɓeyi ŋkɛ te tepe ta 
mbeli. 

61Pa ŋkɛ pelakɛ ka ghema kakele səndəkwəa jikə geva, wəsə kencɛ berete ta ŋkɛ 
ba'a zləvəa ŋkɛ. 

62Pa ŋkɛ pelave nda mbelia ŋkɛ ke mte, pa hwepete wənə va hɛɗia ŋkɛ. 

63Pa ghwə teremte megelɛshi, kezhɛne mbeli kaghate nda cimə ke deghelɛshi 
hwa makwa we. 

64Ma kwa mpəmte ka dzeghe Shala mbeli ne, kese ka wedidi kanehwene we. 

65Tagha gɛ, pa Shala feɗeghenyɛ kala wəndə nya kese yitea hɛ, kala katsala 
kempa nya keghwəyi ghwəyi va tɛ. 

66Pa ŋkɛ ɗate ka jaga ta ŋkɛ se kwa sebe ba'a pəliave nda hawe nya kaghala ghala 
ke hɛ. 

67Pa ŋkɛ neghamte hwelefe ta Zhozɛf, pa ŋkɛ ɗema nta hwelefe ta Ɛfrayim. 

68Pa ŋkɛ ntave hwelefe ta Zhəwda, ghweme ta Siyon nya ɗehwe ŋkɛ. 

69Pa ŋkɛ ŋate ghɛa ŋkɛ tagha, kala ŋkwa nyi bebiya bebiya. Pa ŋkɛ veyi shihəa 
ŋkɛ kala hɛɗi kaghala ghala. 

70Pa ŋkɛ ntave David nya kande mene slene ta ŋkɛ, kwa zlema ta timɛti zeleke 
ŋkɛ ŋkɛ. 

71Seyi yitea timɛtia ŋkɛ kelemte ŋkɛ ŋkɛ, kezha ve ŋkɛ kande ya hwelefe ta 
Zhakob, ta Israyɛl, hwelefe nya kaŋa ŋkɛ. 

72Le wənə nya ganyɛ yate hwelefea shɛ David, le mehele se ŋkɛ kancɛ nda 
hweŋkwa ke hɛ. 

Cimə 79 

Səkwə ghə kezha mbele ta Zhɛrəzalɛm 
1Ciməa Asaf. 

Shala yawe, nahe hwelefefi kedzetenji te hɛɗia ŋa, nahe hɛ kezhɛrete ghɛa ŋa 
nya keveyi geva tekeleke wale wale, nahe hɛ kezhɛrete Zhɛrəzalɛm kakwəfi. 

2Nahe hɛ kefəave nda geva ta ka mene slene ta ŋa ke yɛ zleŋa, slia mbelia ŋa ke 
wəshi keseɗa nyi hwa gamba. 

3Kala ghwa shekeyi mimia nci hɛ dzeyi yitea Zhɛrəzalɛm, wəndə shɛ tagha kezha 
la hɛ we. 

4Kaŋele n'yɛ hwelefefi nyi dzeyi yitea ghen'yɛ, kaŋ'wəshi n'yɛ ba'a kayiɗə n'yɛ 
mbeli nyi dzeyi yitea ghen'yɛ. 

5Pa te nyama və tenza wənəa ŋa tehwepe wa Mahwətə? Kaghala ghala tetse 
hwepe ta wənəa ŋa kala ghwə na? 

6Vaghe hwepe wənəa ŋa kənəa mbeli nyi keɗepema ŋa, kənəa hɛɗi nyi keɗema 
kahekɛme sləa ŋa. 

7Kwa nza ŋkɛ nahe hɛ kezehwe Zhakob, nahe hɛ kebezemte hɛɗia ŋkɛ. 

8Ɗama n'yɛ na va fete ta ka shihɛ n'yɛ ma, ama zhɛ heli yitea ghen'yɛ kahe kahe, 
kwa nza ŋkɛ nahe n'yɛ kenza kaka dewə berete. 

9Shala yawe, kemane n'yɛ ba'a mbele n'yɛ kezha nza zləvə te sləa ŋa. Mbele n'yɛ 
ba'a kelemte jaɗafa ta n'yɛ te wənə kezha dzemte sləa ŋa. 

10Kezha wa tegeze hwelefefi: «Tema Shala ta nci gɛ wa», ke hɛ wa? Ɗepete hɛ 
kwa ntsə ta n'yɛ tsema tsema wa mpə ta ka mene slene ta ŋa na. 

11Fate ŋgaɗe ghə ta ka daŋgayɛ megela. Ma gha nya berete ne, sərəakɛ mbeli nyi 
tempə mbeli teghweme. 

12Shala, nahe hwelefefi nyi dzeyi yitea ghen'yɛ keŋelekɛ ŋa, waghe ŋele ta nci 
mberefaŋe zhigə kənəa hɛ. 

13Ama ghen'yɛ nyi kambelia ŋa, nyi katimɛtia ŋa nyi ya na gɛ ne, katetsahe ŋa 
ghen'yɛ kaghala ghala ba'a kateve zləvə ghen'yɛ te gha keshi keshi. 

Cimə 80 

Nde ya ka Israyɛl yawe, fate! 
1Se va wəndə nya te ghəa cimə. Yitea yɛ ŋgwəleŋə. Negha fete ta Asaf. Cimə. 

2Nde ya ka Israyɛl yawe, fate. Gha nya kencɛ nda hweŋkwa ke Zhozɛf kala wəshi 
keseɗa, gha nya mentishɛ kənəa ka shɛrəbɛŋe ne, ncɛte ghəa ŋa. 

3Te kema ta Ɛfrayim, Bɛnjamɛn ba'a Manasɛ ne, ncɛte berete ta ŋa ba'a se 
kambele n'yɛ. 

4Shala yawe, zhɛneyi n'yɛ te ŋkwa n'yɛ. Ɓelaghe kema ta ŋa kənəa ghen'yɛ yitea 
nza n'yɛ kembele mbele. 

5Shala Mahwətə nde berete, pa te nyama və tenza na le wənə tehwepe va səkwə 
ta mbelia ŋa wa? 

6Ɗafa nya takɛ mbeli le nehwene yazeme nda na ke mbelia ŋa, nehwene nya 
dazlave yasa nda na ke hɛ. 

7Nahe na kezhɛrete n'yɛ kaghəpə nya kwelɛ ka ghedəkwəa n'yɛ, kala nya ɗe hɛ 
ŋ'wəshi n'yɛ ka jaga ta n'yɛ. 

8Shala nde berete, zhɛneyi n'yɛ te ŋkwa n'yɛ. Ɓelaghe kema ta ŋa kənəa ghen'yɛ 
yitea nza n'yɛ kembele mbele. 

9Nahe na kenteɗeke rɛzɛŋe shave mbe Ɛzhipte, nahe na keŋkamte hwelefefi 
kezha zhɛne kamɓe ŋkɛ. 

10Nahe na kehite ŋkwa megela dzeyi yite. Tagha gɛ, pa nde hehate yɛ slərə ba'a 
hərəkəhwe ŋkwa nya te hɛɗi. 

11Bətə bətə yɛ ghweme mbe shenaŋkwe ta ŋkɛ, bebiya ma yɛ dzeve ta ŋkɛ ke 
lekeleke nyi jama jama. 

12Pa mɛa ndərəa Mɛditɛranɛ haghe zega ŋkɛ, pa mɛa hələa Efrate haghe dzeve 
ŋkɛ. 

13Wa raberə ŋate ŋkwa na te zlia ŋkɛ kezha dzeme ka kedzeghwa te kanda ya ta 
ŋkɛ wa? 

14Kabeze ŋkɛ gərədə gamba, kaɓatse ŋkɛ wəshi keseɗa nyi hwa gamba. 

15Shala nde berete, zhɛneke geva. Newe ŋkwa sawa pelɛ ghweme ba'a mareve. 
Sate te ŋkwa kezha rɛzɛŋea shɛ. 

16Ya rɛzɛŋe nya mɓete na le ghəa ŋa, magwɛaɓa ta rɛzɛŋe nya ndeke nda berete 
na. 

17Nahe ka jaga ta n'yɛ keteremte ŋkɛ ba'a ketsaslemte ŋkɛ, zanji sebe te hɛ va 
ntsə nya neheke nda na ke hɛ. 

18Veyi dzeve ta ŋa kənəa meghe nya te kwa zeme ta ŋa, kənəa wəndə nya ndeke 
nda berete nya na. 

19Tagha gɛ, kateslə ghen'yɛ yitea gha we, katezhɛne na kave n'yɛ mpi ba'a 
katesəkwə ŋa ghen'yɛ. 

20Shala Mahwətə nde berete, zhɛneyi n'yɛ te ŋkwa n'yɛ, ɓelaghe kema ta ŋa 
kənəa ghen'yɛ yitea nza n'yɛ kembele mbele. 

Cimə 81 

Kese mbelia ɗa kafa ɗa ghena we 
1Se va wəndə nya te ghəa cimə. Yitea getsepelea ka Gat. Ciməa Asaf. 

2Tsa nda mə gaghwe ke Shala nya kaberete ta ɓəmə, gha nda mə cimə ke Shala 
ta Zhakob. 

3Tsa mə wəshi ketsa, tsa mə dimə, tsa mə ŋgwəleŋə ganyɛ ba'a getsepele. 

4Vɛ mə tereme yitea dzemɛa ghweme ta tere ba'a te və nya nza tere taghele ghele 
yitea gəsəkəa ɓəmə. 

5Nahe ŋkɛ kenza kawəsə mahalegə sha ka Israyɛl, kazəzə nya kelete Shala ta 
Zhakob. 

6Nahe ŋkɛ kenza kawəsə keshi nya ndeke nda ŋkɛ ke Zhozɛf te və nya have nda 
mpa ŋkɛ ke hɛɗia Ɛzhipte. Nahe 'ya kefate ŋwələ nya ɗepema 'ya, ma ke: 

7«Nahe 'ya kekelemte wəsə nya ɗaŋeɗa kwa ghəa ŋayɛ, nahe yɛ dzeve ta ŋayɛ 
kepelakɛ kwaciga nya ɗaŋeɗa. 

8Ma te və nya tsa lewela yɛ mbe ndiremi ne, nahe 'ya kembelete ŋayɛ. Nahe 'ya 
kezhɛnete ŋayɛ shave mbe tepe ta va nya wəba. Nahe 'ya kedzeghakɛ ŋayɛ 
terasle yitea yɛməa Mɛriba. Zhɛne mpi. 

9Mbelia ɗa, fa ɗa mə ŋa ɗa, ghena ya va 'ya kageze ŋayɛ. Ka Israyɛl, ma kenza yɛ 
kafa ɗa ŋa ɗa ne, 

10katenza kwete shala va gheyɛ we, kategwəɗəŋə yɛ kwa kema ta kwete shala 
we. 

11'Ya ya kaMahwətə Shala ta ŋayɛ nya kefəakame ŋayɛ kwa Ɛzhipte. Ghwenete 
mə mɛa ŋayɛ beŋweke, tagha gɛ, kateviɗi hɛ 'ya.» 

12«Ama kese mbelia ɗa kafa ŋwələa ɗa we, kese ka Israyɛl kaɗe ɗa we. 

13Tagha gɛ, pa 'ya pelakɛ hɛ yitea zəzə ta nci, pa hɛ zelete wəshi nyi ɗe mehele 
ta nci. 

14Aya, ma ya nahe mbelia ɗa kese kafa ɗa ŋa ɗa, ma ya nahe ka Israyɛl kese 
kadzeghwa kwa hweŋkwa ta ɗa ne, 

15nza kahe kahe tehərə ka jaga ta nci 'ya, teɗa mbeli nyi kesa nda yaka ke hɛ 'ya. 

16Tagha gɛ, kateshifə ghə ka ɗema Mahwətə kwa kema ta nci, ba'a ne, gwezlayɛ 
tenza ka Israyɛl kaghala ghala. 

17Ha nya ganyɛ yatezeme nda 'ya ke ka Israyɛl, yɛməa mze yatebehe hɛ 'ya le.» 

Cimə 82 

Shala ya kande meha ghwə nya tiɗiɗi 
1Ciməa Asaf. 

Nahe Shala keslete te tepe ta mbelia ŋkɛ, Ma ke sha meha ghwə te tepe ta kweci 
shala: 

2«Pa te nyama və temeha ghwə ɗafa yɛ ba'a tenza yɛ kaka kemane ka beze ghena 
wa?Zhɛne mpi. 

3Nza mə kaka ya ka titikwə ba'a ka mezhɛtiti, meha nda mə ghwə nya tiɗiɗi ke 
ka dewə berete ba'a ka sa yaka. 

4Mbelemte mə ka dewə ŋeli ba'a ka titikwəa kɛfi, zləgwə mə hɛ shave mbe dzeve 
ta ka 'yaghwa mehele. 

5Ama wəsə shɛ keɗepe yɛ ba'a kefave yɛ we, pɛtɛa ŋayɛ kadzeghwa mbe 
ŋkwesle. Vatse gaŋkəɗə pɛtɛa shihəa hɛɗi lema. 

6Ma 'ya gezete: Nahe yɛ kenza kayɛ shala, kaŋwalea Shala nya tehwə ghweme 
pɛtɛa ŋayɛ. 

7Ama katempə yɛ kala mbeli, kateteɗe yɛ kala yayata wəndə nya te ghə.» 

8Shala yawe, sate te ŋkwa, meha ghwə te hɛɗi lema, kwa nza ŋkɛ gha ya kande 
sleke pɛtɛa hwelefefi. 

Cimə 83 

Shala yawe, nzama na divə ma 
1Cimə. Ciməa Asaf. 

2Shala yawe, nzama na divə ma, Shala yawe, nzama na gweŋe ba'a tikə tikə ma. 

3Wa nyi ka jaga ta ŋa nyi kasate te ŋkwa, kafe yakafe ghə mbeli nyi keɗema ŋa. 

4Ghena yatsa hɛ yitea mbelia ŋa, geva yatsene hɛ tewəfərə yitea mbeli nyi ya na. 

5Ma ke hɛ: «Kwiɗi mə, zamte ɓəmə sebe te hɛɗia nci, zhɛnema mbeli kahekɛme 
sləa Israyɛl ma.» 

6Ghena yatsa hɛ kanya kwetɛŋe, geva yajikə hɛ yitea gha: 

7ka Ɛdom ba'a ka Ismayɛl, ka Mowab, ŋwalea Agar ba'a ka Gɛbal, 

8ka Amon ba'a ka Amalɛk, ka Filisti ba'a mbeli nyi mbe Tir. 

9Pa le ka Asiri kejikəave geva vare hɛ kezha kemane hwelefe ta Lot. Zhɛne mpi. 

10Menete nda ke hɛ kala ka Madiyan, kala Sisra ba'a kala Yabin kwa hələa Kishon. 

11Nahe mbeli kempəmte hɛ mbe Ɛn-Dor, nahe hɛ kezhɛrenji kadədə nya te hɛɗi. 

12Menete nda ke mbelia jama ta nci kala yɛ Orɛb le Ozɛb ba'a ke mbeli nyi te ghəa 
nci kala yɛ Zɛba le Salməwna. 

13Ma ke mbelia shɛhɛ sha se kageze: «Kelehwe ɓəmə hɛɗia Shala.» 

14Shala ta ɗa, zhɛrete hɛ tɛwərə wərə kala shekwəli nya kele sefə. 

15Kala nya tere gamba ghwə ba'a kala tse ta ghwə dzeme hwa yɛ ghweme ne, 

16kekate hɛ le sefə nya wəba, dakete hɛ le va nya wəba. 

17Nza hawe kwa kema va hɛ, kezha zhɛre geva hɛ kase sha gha, gha Mahwətə. 

18Nza hawe te hɛ ba'a zhɛ nda ghazlənə ke hɛ kaghala ghala, ɗema zləvə nza te 
hɛ ba'a zanji sebe te hɛ. 

19Ɗepete hɛ deke gha yanza sləa ŋa kaMahwətə, kaShala tehwə ghweme nya te 
hɛɗi lema. 

Cimə 84 

Ciməa ka dzeghwa kadzeme Zhɛrəzalɛm 
1Se va wəndə nya te ghəa cimə. Yitea getsepele ta ka Gat. Ciməa ŋwalea Korɛ. 

2Mahwətə nde berete, kwele kwele ɗehwe ghɛa ŋa 'ya. 

3Kedera 'ya kadzete ŋwela nya yitea ghɛa Mahwətə, pɛtɛa nza ta ɗa katsa nda 
gaghwe ke Shala teghweme. 

4Kaŋ'we nda ghɛ zaghwala ke ghəa ŋkɛ ba'a ghɛ keya ŋwalea ŋkɛ ndɛhwepɛ 
terasle yitea yɛ reghwetɛa ŋa Mahwətə nde berete, meghea ɗa ba'a Shala ta ɗa. 

5Zlama ya va mbeli nyi mbe ghɛa ŋa, katetsahe ŋa hɛ kevə kevə. Zhɛne mpi. 

6Zlama ya va mbeli nyi kekemave berete mbe gha, katelə hɛ sha gha le wənə 
ganyɛ. 

7Ma te və nya jive hɛ te zlərə nya keghwele ghwele ne, kazhɛre zlərəa shɛ Shala 
kaɗasle, kave nda wəpi va nyi keghate. 

8Ma kadzeghwa hɛ ne, kanza hɛ berete ma, kantsehe hɛ kwa kema ta Shala nya 
pelɛ Siyon. 

9Shala Mahwətə nde berete, fa səkwə ta ɗa, ghwenemte sleme Shala ta Zhakob. 
Zhɛne mpi. 

10Shala yawe, newema wəndə nya kageləa n'yɛ, kemaneve wəndə nya ntave na. 

11Megela ma hɛ kwetɛŋe te ŋwela ta ghɛa ŋa ke hɛ slibə nyi menete wəndə te 
kwete ŋkwa. Shala ta ɗa, ɗehwe ma nza mɛa ŋkwa kedzembe ghɛa ŋa 'ya ke nza 
ki ghɛa ka 'yaghwa mehele. 

12Kwa nza ŋkɛ veci ba'a gelə Shala Mahwətə. Kave nda zlaɓa ba'a zləvə Mahwətə 
ke mbeli. Kaŋka nda zeɗe nza ŋkɛ ke mbeli nyi ɗema ŋele te hɛ we. 

13Mahwətə nde berete, zlama ya va wəndə nya keve ghə te gha! 

Cimə 85 

Mahwətə kageze ghena ta kwelɛŋe 
1Se va wəndə nya te ghəa cimə. Ciməa ŋwalea Korɛ. 

2Mahwətə yawe, nahe na kencɛte nda ɗe ta ŋa ke hɛɗia ŋa, nahe na kezhɛneyi 
hwelefefia Zhakob te ŋkwa nci. 

3Nahe na kekelemte fete ta mbelia ŋa te wənə, nahe na keyaɓemte jaɗafa ta nci. 
Zhɛne mpi. 

4Nahe na keghereŋete beze ta wənəa ŋa, nahe na kesərəakɛ ghwə ta hwepe 
wənəa ŋa. 

5Shala nya kembele n'yɛ, zhɛneke n'yɛ, fɛamte hwepe wənəa ŋa laka ghen'yɛ. 

6Kehwepe hwepe tenza wənəa ŋa shanda va ghen'yɛ na? Keshi keshi tetemə 
beze ta wənəa ŋa na? 

7Katezhɛne na kase kezha ve mpi hwa ghen'yɛ, kezha zlama mbelia ŋa te gha tse 
yi? 

8Mahwətə yawe, ncɛte n'yɛ ganyɛa ŋa ba'a ndeke n'yɛ mbele ta ŋa. 

9Katefa ghena nya geze Shala nya kaMahwətə 'ya. Kageze ghena ŋkɛ kezha 
kwelɛŋea hwelefe ta ŋkɛ ba'a mbelia ŋkɛ. Ama zhɛnema geva hɛ kadzembe 
gezhia nci ma. 

10Kaganda ne, takwa takwa ŋkɛ kambele mbeli nyi kehawe ve, yitea nza zləvəa 
ŋkɛ te hɛɗia ɓəmə. 

11Kabegeme geva yɛ ganyɛ le kaganda, kahəməwə geva yɛ nza tiɗiɗi le kwelɛŋe. 

12Kapese kaganda shave mbe hɛɗi, kasawa nza tiɗiɗi pelɛ ghweme. 

13Kave nda zeɗe nza Mahwətə le ghəa ŋkɛ ke mbeli, kave nda wəshi nyi kese te 
wəve hɛɗia ɓəmə ke mbeli. 

14Kadzeghwa nza tiɗiɗi mbe kema ta ŋkɛ, kaŋkeɗe yɛ seɗa ta ŋkɛ ŋkɛ dzeyi kwa 
hweŋkwa. 

Cimə 86 

Səkwə ghə nya te vəa yaka 
1Səkwə ghə ta David. 

Mahwətə, ghwenemte sleme, zhɛnete ɗa, kwa nza ŋkɛ nde dewə berete ba'a nde 
titikwə 'ya. 

2Ya ɗa, kwa nza ŋkɛ dɛŋe dɛŋe 'ya te gha. Gha nya kaShala ta ɗa, mbele ɗa, ‘ya 
nya kande mene slene ta ŋa, ‘ya nya kande ve ghə te gha. 

3Shala yawe, zhɛ heli yitea 'ya, gha nya səkwə 'ya kevə kevə. 

4Veyi zlama kwa wənəa nde mene slene ta ŋa, kwa nza ŋkɛ ke gha zhɛre ŋa geva 
'ya Shala. 

5Ma gha Shala ne, ganyɛke na ba'a kakele ghena na te wənə, wəbake ɗe ta ŋa 
kaŋa mbeli nyi kesəkwə ŋa. 

6Mahwətə yawe, ve sleme yitea səkwə ta ɗa, fate lewela ta ɗa. 

7Ma te vəa yaka ne, gha yasəkwə 'ya, kwa nza ŋkɛ kazhɛne ɗa na. 

8Shala yawe, kwete shala shɛ kala gha we, kwete shɛ kamenete wəsə nya mene 
na we. 

9Katese pɛtɛa hwelefefi nyi pate na, kategwəɗəŋə hɛ kwa kema ta ŋa, kateve 
zləvə hɛ te sləa ŋa Shala yawe. 

10Kwa nza ŋkɛ ne, wəbake na ba'a kamene wəshi meŋele na. Deke gha ya 
kaShala. 

11Mahwətə yawe, ncɛte ɗa hweŋkwa ta ŋa, tagha gɛ, katezele kaganda ta ŋa 'ya. 
Ndeke nda hawe va gha ke wənəa ɗa. 

12Katetsahe ŋa 'ya le wənə kwetɛŋe Shala, Shala ta ɗa, kateve zləvə 'ya te sləa ŋa 
kaghala ghala. 

13Nahe ganyɛa ŋa kenza wəbake kaŋa ɗa, nahe na kezləgwəke ɗa same kwa ghɛa 
mbelia kwahɛɗi. 

14Shala yawe, nahe ka kele ghə kesate te ŋkwa yitea 'ya, mte ta ɗa yaɗe wəvəsəa 
ka ghwərə ghwərəa ntsə, kave zəzə hɛ te gha we. 

15Ama gha gɛ Shala yawe, gha ya kaShala nya kezhɛ heli, nya ganyɛa mehele, nya 
kesəwə ghena, nya keɗe ŋkwa ba'a nya nza kaganda ve. 

16Zhɛrete geva laka 'ya ba'a zhɛ heli yitea 'ya, ndeke nda berete ta ŋa ke nde 
mene slene ta ŋa ba'a mbelete wəzege ta kwatera ta ŋa. 

17Ndeke ɗa wəsə kencɛ zlaɓa ta ŋa gɛ! Tagha gɛ ne, kateme hawe te ka ghema ta 
ɗa. Katenewe hɛ tsema tsema kemane ɗa ba'a gweɗakwe ɗa na, gha Mahwətə. 

Cimə 87 

Mbe Zhɛrəzalɛm yake geva mbeli pɛtɛ 
1Ciməa ŋwalea Korɛ. Cimə. 

Nahe Mahwətə keŋate Zhɛrəzalɛm pelɛ ghweme nyi keveyi geva tekeleke. 

2Za ma ɗehwe gelembe nyi mɛa Zhɛrəzalɛm ŋkɛ ke kweci ŋkwa nyi nza mbeli te 
hɛ te hɛɗia Zhakob. 

3Ghena ganji ka geze geva te gha, gha meleme ta Shala. Zhɛne mpi. 

4Ma hwa mbeli nyi keɗepe ɗa ne, kaɓela Ɛzhipte, Babilone, Filisti, Tyr ba'a 
Ɛtiyopi 'ya. Te hɛɗia shɛhɛ yake geva hɛ. 

5Ama te ghəa Zhɛrəzalɛm ne, wərə mbeli kageze: Mbe meleme nya yake geva 
pɛtɛa mbeli. Shala tehwə ghweme nde ŋate ŋkɛ le ghəa ŋkɛ. 

6Ma ke Mahwətə sha rafe sləa mbeli mbe palepa: «Mbe Zhɛrəzalɛm yake geva 
ŋkɛ.» Zhɛne mpi. 

7Ama ma ke hɛ sha tewetse ba'a tegha cimə: «Mbe gha slamte geva pɛtɛa zemele 
ta n'yɛ.» 

Cimə 88 

Takwa 'ya yitea mte 
1Cimə. Ciməa ŋwale Korɛ. Se va wəndə nya te ghəa cimə. Kezha gha yitea shela. 

Ghena ta Hɛman, nde Ɛzra. 

2Shala Mahwətə nya kembele ɗa, veci le viɗi ne, katsa ŋa lewela 'ya. 

3Kemaneve səkwə ta ɗa megela, ve sleme yitea lewela ta ɗa. 

4Kwa nza ŋkɛ ne, behe 'ya va yaka, takwa 'ya yitea mte. 

5Kala wəndə nya teshave sefə hwe newe ɗa mbeli, kala wəndə nya kedenenyɛ 
nza ta ɗa. 

6Hwa mbeli nyi kempə mpə ŋkwa kenza ta ɗa, yipə yipə 'ya le mbeli nyi 
meɓelahe kwa kwele. Kazhɛne na kazəzə hɛ we, kazhɛne na kanewe ghweme te 
hɛ we. 

7Nahe na kenegheyi ɗa kwa ki nya lɛame, hwa ŋkwesle nya diŋwədi ta mte. 

8Nahe hwepe ta wənəa ŋa kedzeghəa 'ya, yaka yasa ɗa na kala gaŋkeɓe ta yɛmə. 

9Nahe na kehendemte ɗa vare mbeli nyi ɗepe 'ya, nahe na kezhɛrete ɗa kawəsə 
kwa ndiremi sha hɛ. Nahe 'ya kenza jaslɛ keŋzle ŋzle mbe yaka, kazhɛne 'ya 
kashave ɗa we. 

10Dene yadene ntsə ta ɗa va yaka. Mahwətə yawe, keveci keveci səkwə ŋa 'ya, 
kafe dzeve 'ya dzeme laka gha. 

11Katemene wəsə meŋele na kaŋa ka mpə mpə na? Katesate mbelia shɛhɛ te 
ŋkwa katsahe ŋa na?Zhɛne mpi. 

12Wa nde tegeze ganyɛa ŋa kwa kwele wa? Wa nde teɓela ɗe ta ŋa kwa ghɛa 
mbelia kwahɛɗi wa? 

13Nahe mbeli keɗepe wəshi meŋelea ŋa mbe ŋkwesle na? Nahe mbeli keɗepe 
tiɗiɗia ŋa te hɛɗia zaghə wəshi na? 

14Ama gha yatsa ŋa lewela 'ya Mahwətə, Kiɗima ta ŋkwa ne, kwa kema ta ŋa 
səkwə ta ɗa. 

15Mahwətə yawe, kezha wa neghamte ɗa na wa? Kezha wa wəfərə kema ta ŋa na 
va 'ya wa? 

16Se kawəzegenyɛ ne, nde dewə berete 'ya ba'a takwa 'ya yitea mte. Nahe na 
kendeke ɗa ghazlənə ba'a nahe mehele ta ɗa ketazenyɛ. 

17Nahe ghwə ta hwepe ta wənəa ŋa kedzete 'ya, Nahe 'ya kemte ɗa va ghazlənə 
nyi ndeke ɗa na. 

18Kadzasle ɗa hɛ keveci keveci kala yɛmə, kantəslə ɗa hɛ kanya kwetɛŋe. 

19Nahe na kehendemte ka mcɛhɛ ɗa ba'a ka dzeghwa le 'ya yitea 'ya. Deke 
ŋkwesle nde tene kamcɛ ɗa. 

Cimə 89 

Tema wəshi nyi kemeɗeyi nda geva ke David wa? 
1Ghena ta Ɛtan, nde Ɛzra. 

2Kategha wəshi ganjia Mahwətə 'ya keveci keveci, kategeze ɗe ta ŋkɛ mɛa ɗa 
keshi keshi. 

3Kaganda ne, ma 'ya sha geze: «Kaghala ghala nza ganyɛa ŋa. Nahe ɗe ta ŋa 
keveyi geva megela pelɛ ghweme.» 

4Ma pa na gezete «Nahe 'ya kemenete jikə geva le wəndə nya ntave 'ya. Ma 'ya 
gezete nda ke nde mene slene ta ɗa David: 

5Kateve nda meghe 'ya mbe hwelefe ta ŋa kaghala ghala, kateve pasla ta ŋa 'ya 
keshi keshi.» Zhɛne mpi. 

6Mahwətə, tsahe wəshi meŋelea ŋa ŋkwa nya pelɛ ghweme tsahe geva ganyɛa 
ŋa hwa tsene ta mbeli nyi keveyi geva tekeleke. 

7Wa ya kala Mahwətə pelɛ ghweme wa? Wa ya yipə yipə le Mahwətə hwa kweci 
shala wa? 

8Ma hwa tsene ta mbeli nyi keveyi geva tekeleke ne, mbeli pɛtɛ kaghazlənə va 
Shala. Ghazlənə ma mbeli ve ke pɛtɛa shala nyi dzeyi yite. 

9Shala Mahwətə nde berete, wa ya berete kala gha wa? Mahwətə, ganyɛa ŋa 
yadzasle yitea gha. 

10Gha nde sleke berete ta ndərə ba'a nde gweɗakwe yɛ gaŋkeɓe ta ŋkɛ. 

11Gha nde ŋkeɗemte Rahab kala wəndə kemte mte ba'a nde tazemte ka jaga ta 
ŋa na laka berete ta ŋa. 

12Gha yanza ghweme ba'a hɛɗi kaŋa ŋa, gha nde pate hɛɗi lema ba'a pɛtɛa wəshi 
nyi te. 

13Gha nde pate bela kwa gwela ba'a bela kwa zeme, katsahe sləa ŋa yɛ ghweme 
ta Tabor le ŋa Hɛrmon. 

14Gha yanza dzeve ta ŋa bereteke, mɓəa ŋa dzəŋə dzəŋə ba'a dzeve kwa zeme ta 
ŋa kekafe kafe. 

15Wəsə nya tiɗiɗi ba'a nya kehi ya kashihəa pasla ta ŋa, ganyɛ ba'a kaganda ka 
dzeghwa mbe kema ta ŋa. 

16Zlama ya va mbeli nyi keɗepe tsahe ŋa. Mahwətə, katedzeghwa hɛ yitea waŋea 
kema ta ŋa. 

17Katezlama hɛ kevə kevə tewəmbəreke sləa ŋa, katesate hɛ te ŋkwa 
tewəmbəreke tiɗiɗia ŋa. 

18Kaganda ne, gha ya kaberete nya wəba ta nci, te zlaɓa ta ŋa ne, kakafe ghə n'yɛ. 

19Kwa nza ŋkɛ ŋa Mahwətə geləa ɓəmə, ŋa Shala nya kaganda ta Israyɛl meghea 
ɓəmə. 

20Ma te kwete və ne, nahe na kencɛte nda ghəa ŋa ke mbelia ŋa. Ma pa na gezete 
nda ke hɛ: «Nahe 'ya kekemanakɛ katsala za, nahe 'ya kevate zləvə te 
mempɛhweta ta mbelia ɗa. 

21Nahe 'ya kentave David kande mene slene ta ɗa, nahe 'ya kefikɛ ŋkɛ le n'yia ɗa 
keve ŋkwa tekeleke. 

22Gheŋkɛ yatetawe dzeve ta ɗa ba'a yateve nda berete mɓəa ɗa. 

23Katepesle nde jaga yitea cɛha ŋkɛ we, katepesle nde fama ghena yitea ve hawe 
te we. 

24Katencɛhwe ka jaga ta ŋkɛ 'ya kwa ntsə ta ŋkɛ, kateɗa mbeli nyi keɗema ntsə 
ta ŋkɛ 'ya. 

25Katenza ganyɛa ɗa ba'a ɗe ta ɗa vare gheŋkɛ, katenza ŋkɛ kakatsala te zlaɓa ta 
ɗa. 

26Kateve ndərə 'ya mbe dzeve ta ŋkɛ, katenza yɛ hələ mbe dzeve kwa zeme ta 
ŋkɛ. 

27Ma ke sha teheka ɗa: Gha ya kaYiteyɛ ɗa, gha ya kaShala ta ɗa, gela nya 
kembele ɗa. 

28Ma 'ya ne, katezhɛre ŋkɛ 'ya katezhɛa wəzege ta ɗa, kameghe nya wəba ma 
hwa ka meghea kɛfi nyi te hɛɗi lema. 

29Katewəmbə nda ɗe ta ɗa 'ya kaghala ghala, fəyitekeghə tenza jikə geva ta ɗa 
laka gheŋkɛ. 

30Kateve hwelefe ta ŋkɛ 'ya kaghala ghala, katetemə pasla ta ŋkɛ kala temə ta 
ghweme. 

31Ma kewəfəyite wəsə mahalegəa ɗa ŋwalea ŋkɛ, keɓelama wəshi nyi gezete 'ya 
hɛ, 

32kedzawanji hɛ wəmbəa ghena nyi gezete 'ya ba'a keyatema ghena nyi tarete 
'ya hɛ ne, 

33kateɗa hɛ 'ya le geta va fama ghena ta nci, kate'yɛ hɛ 'ya le ghweɗa va fete ta 
nci. 

34Ama katekele ganyɛa ɗa 'ya va hɛ we, katedzawa ɗa 'ya wəmbəa meɗe mɛa ɗa 
we. 

35Katepele jikə geva ta ɗa 'ya we, kazhɛre ghena nya kesame kwa mɛa ɗa 'ya we. 

36Fəyitekeghə ne, ma 'ya gezete laka nza ta ɗa tekeleke: katesla nda tseŋwə 'ya 
ke David tɛape we. 

37Kaghala ghala tenza hwelefe ta ŋkɛ, kwa kema ta ɗa tenza pasla ta ŋkɛ kala 
temə ta veci, 

38kala temə ta tere tetemə ŋkɛ kaghala ghala, gheŋkɛ nya kande negha fete ganyɛ 
nya kənəa ləmbə.» Zhɛne mpi. 

39Ndagwara nahe na keneghamte meghea nya ntave na, nahe na keɓelama ŋkɛ, 
nahe wənəa ŋa kehwepe ve. 

40Nahe na kenehemte jikə geva le nde mene slene ta ŋa, nahe na keneghahwe 
derə meghea ŋkɛ hwa hɛɗi ba'a kedevələmte ŋkɛ. 

41Nahe na keŋeŋate ŋkwa te pɛtɛa zlia ŋkɛ, nahe na keŋzlamte ghɛa ŋkɛ nyi 
berete berete. 

42Pɛtɛa ka dzeghwa kefəhwe wəshia ŋkɛ, nahe ŋkɛ kezhɛre kawəsə keŋ'wəshi 
ta ka ghedəkwəa ŋkɛ. 

43Nahe na kendeke nda hərə ŋkwa ke ka jaga ta ŋkɛ, nahe na kendeke nda zlama 
ke pɛtɛa ka ghema ta ŋkɛ. 

44Nahe na kezhɛnaghe wəshi kempa ta ŋkɛ kənə, kese na katawe ŋkɛ hwa mpa 
we. 

45Nahe na kezamte sebe te zləvəa ŋkɛ, nahe na ketsəkwəyi pasla ta ŋkɛ te hɛɗi. 

46Nahe na kehalemte ŋkɛ kahe kahe, nahe na kepəliave nda hawe. Zhɛne mpi. 

47Pa te nyama və tewəfərə na kevə kevə wa Mahwətə? Kaghala ghala tetse 
hwepe ta wənəa ŋa kala ghwə na? 

48Zəzəte temə ta nza ta ɗa teghweme gi! Gha pate mbeli kezha za sebe te hɛ na? 

49Kanzanyɛ wəndə teghweme kaɗema kamte na? Kambelenyɛ wəndə va dzawa 
ghɛa mbelia kwahɛɗi na?Zhɛne mpi. 

50Shala yawe, tema lənji wəshi ganjia ŋa nyi vəashi wa? Tema wəshi nyi meɗeyi 
nda na ke David laka ganyɛa ŋa wa? 

51Shala yawe, zəzəte ka mene slene ta ŋa nyi ŋ'wəshi mbeli, pɛtɛa mbeli nyi te 
dzeve nyi va 'ya. 

52Mahwətə yawe, nahe ka jaga ta ŋa keŋelekɛ meghe nya ntave na, nahe hɛ 
kentifəyi ndɛghwɛɗɛ kwa yɛ ŋkeɗe ta seɗa ta ŋkɛ. 

53Tsa nda mə hana ke Mahwətə kaghala ghala! Amɛn, Amɛn! 

Cimə 90 

KWA WƏFAƊE TA PALEPA 
CIM 90–106 

Kamte wəndə ŋelɛ, ama kanza Shala 
1Səkwə ta Moyize nya kawəndəa Shala. 

Shala, gha nde se kaŋkwa kewəfərə ta n'yɛ keshi keshi. 

2Ma tewə yɛ ghweme kepate geva ba'a hɛɗi lema kencake geva ne, gha ya 
kaShala se vəashi ba'a kaghala ghala. 

3Kazhɛne mbeli na kadzembe hɛɗi, kwa nza ŋkɛ ma pa na gezete: «Mbeli, zhɛne 
mə geva kadzembe.» 

4Kwa nza ŋkɛ nahe va slibə sha gha kenza kala hɛ nya mbeɗa, hɛ nya kekiɗinyɛ, 
kala və ɓɛhwɛ heviɗi. 

5Kakele mpia wəndə ŋelɛ na. Kakiɗi ŋkɛ kala hɛ nya masheke, kala gwəzə nya 
kepese. 

6Ma masheke ne, kabete ghwə ŋkɛ, kakele ŋkɛ. Ma hetɛhwɛɗi ne, katiwɛɗi ŋkɛ, 
kaghwele ŋkɛ. 

7Kaganda ne, kampə n'yɛ hwepe wənəa ŋa, kaghazlənə n'yɛ va beze ta wənəa ŋa. 

8Kave fete nyi mene n'yɛ na kwa kema ta ŋa, kaɓele waŋea ŋa kənəa wəshi nyi 
wəfərəakɛ n'yɛ. 

9Kaganda ne, kakiɗi pɛtɛa hɛa n'yɛ va hwepe wənəa ŋa, kakiɗi yɛ va ta n'yɛ kala 
gafe. 

10Va mberefaŋemsə nza temə ta n'yɛ teghweme, va deghesemsə kaŋa mbeli nyi 
ɓereja ɓereja ma, ama deke yaka ba'a titikwə yasa n'yɛ. Kakiɗi yɛ va kahe kahe, 
tagha gɛ, kazlə ghen'yɛ kalə sha mte. 

11Wa nde ɗepe berete ta hwepe ta wənəa ŋa wa? Kewəbanyɛ ŋkɛ kala hawe ta 
n'yɛ va gha. 

12Tekete n'yɛ ɓela hɛa n'yɛ megela. Tagha gɛ, katenza n'yɛ kentsehwele 
ntsehwele. 

13Pa te nyama və tetemə hwepe wənəa ŋa wa Mahwətə? Zhɛre geva laka ghen'yɛ, 
zhɛ heli yitea ghen'yɛ ka mene slene ta ŋa gi! 

14Kiɗima ta ŋkwa ne, behe n'yɛ le ganyɛa ŋa. Tagha gɛ, katetsa gaghwe ghen'yɛ 
mbe pɛtɛa hɛa n'yɛ. 

15Kava kwele kwele ne, nahe na kevate ɗa te ghen'yɛ, nahe n'yɛ keɗepete yɛ va 
ta ndiremi. Ma tsetsenya ne, zhɛrete va shɛhɛ kava ta zeɗe nza. 

16Nakɛ slene ta ŋa ka mene slene ta ŋa, nakɛ zləvəa ŋa hwelefefia nci! 

17Mahwətə Shala ta n'yɛ, veyi ganyɛa ŋa kənəa ghen'yɛ! Mbakete nda berete ke 
slene nyi mene dzeve ta n'yɛ. Kaganda ne, mbakete nda berete ke slene nyi mene 
dzeve ta n'yɛ. 

Cimə 91 

Kwa ghwədərəa Shala tehwə ghweme 

1Ma wəndə nya kenzanyɛ kwa ghwədərəa Shala tehwə ghweme ne, yitea 
shenaŋkwe ta Shala Nde berete ŋkɛ. 

2Ma ke sha geze nda ke Mahwətə: «Gha ya kande wəfərə ɗa ba'a kande ya ɗa, 
gha ya kaShala ta ɗa nya ve ghə 'ya te!» 

3Gheŋkɛ nde mbele ŋa va dagalawea nde zlɛaŋezlɛa ba'a va ba nya kempə ŋkwa. 

4Katedəpə yɛ bidzəa ŋkɛ ŋkɛ kənəa gha, katewəfərə na mbeyitere hɛ. Ganyɛa 
ŋkɛ ya kagelə nya keya ŋa. 

5Kateghazlənə na va wəshi nyi kedake ŋkwa heviɗi, ya va have nya yitea 
ghweme heveci, 

6ya va ba nya kedzeghwa mbe ŋkwesle, ya va ndiremi nya keɗa ŋkwa heveci we. 

7Ya mbeli slibə bete vare gha ba'a slibə meŋe te kwa zeme ta ŋa ne, wəsə shɛ 
katekwaɗe ŋa we. 

8Katepele ntsə ta ŋa nahe ba'a katenewe zhɛme ta ka 'yaghwa mehele na. 

9Kaganda ne, gha Mahwətə ya kande wəfərə ɗa. Ma keveyi Shala tehwə ghweme 
na kande ya ŋa ne, 

10wəsə kwa ndiremi shɛ katekwaɗe ŋa we, ndiremi shɛ katehende nda geva ke 
ghɛa ŋa we. 

11Kwa nza ŋkɛ kategeze nda ŋkɛ ke ka ghwene ta ŋkɛ kezha ya ŋa mbe pɛtɛa 
dzeghwa ta ŋa. 

12Katekele ŋa hɛ yitea dzeve ta nci kezha ɗema seɗa ta ŋa kampə nda geva ke 
pelɛ. 

13Katedzeghwa na te nivɛrə ba'a mentsape, kateŋkeɗe deghwava ba'a shishi 
meŋele na. 

14Ma ke Shala gezete: «Ma va nya jikəte geva ŋkɛ le 'ya ne, katembele ŋkɛ 'ya, 
kateya ŋkɛ 'ya va nya ɗepe sləa ɗa ŋkɛ. 

15Ma kesəkwə ɗa ŋkɛ ne, katezhɛne nda 'ya, katenza 'ya dzeme vare gheŋkɛ te 
vəa yaka. Katembele ŋkɛ 'ya ba'a kateve nda zləvə 'ya. 

16Kateve nda temə 'ya kwele kwele teghweme ba'a katencɛ nda mbele ta ɗa 'ya.» 

Cimə 92 

Megela ŋkɛ kezha tsahe Mahwətə 
1Cimə. Cimə kezha veci kezhɛne mpi. 

2Megela ŋkɛ kezha tsahe ŋa Mahwətə ba'a kezha tsahe sləa ŋa, Shala tehwə 
ghweme, 

3kezha geze ɗe ta ŋa kiɗima ta ŋkwa, ba'a ganyɛa ŋa mbe yayata viɗi, 

4yitea getsepele ba'a gagera, yitea tsa ta ŋgwəleŋə. 

5Mahwətə yawe, zlama yave ɗa slene nya menete na, gaghwe yatsa 'ya yitea 
wəshi nyi menete dzeve ta ŋa. 

6Mahwətə yawe, kejama jamanji slene nyi menete na, cakeɗa cakeɗanji yɛ zəzə 
ta ŋa. 

7Wəsə shɛ keɗepe gezhi mbe we, wəsə shɛ kafave ɓaŋara mbe we. 

8Kapese ka 'yaghwa mehele kala gwəzə, kanza ka mene wəsə kwa ndiremi lɛŋe 
lɛŋe, ama kaghala ghala teza sebe te hɛ. 

9Ama gha nya pelɛ ghweme ne, gha ya kaMahwətə kaghala ghala. 

10Wa nyi ka jaga ta ŋa nyi gɛ Mahwətə! Wa nyi ka jaga ta ŋa nyi kateza, katetaze 
pɛtɛa ka mene wəsə kwa ndiremi. 

11Kave ɗa berete na kala ŋa sla gamba, kasheke n'yi nya kizə kizə na kənəa 'ya. 

12Kanenewe teɗe ta ka ghema ta ɗa 'ya, kafefa lewela ta ka 'yaghwa mehele nyi 
keɗa ɗa 'ya. 

13Kakele wəndə nya tiɗiɗi kala peha, kawəvələ ŋkɛ kala lekeleke nya mbe Liban. 

14Kemɓe mɓe ŋkɛ mbe ghɛa Mahwətə, kakele ŋkɛ te yɛ ŋwela ta ghɛa Shala ta 
ɓəmə. 

15Ya gheŋkɛ nza kehale hale ne, nda ya yaya ŋkɛ, viɗi nza ŋ'wa mbe ba'a 
gwəzləmə nza ŋkɛ, 

16kezha ncɛ Mahwətə ya tiɗiɗi ba'a yaɗema mbəɗəkwə mbe, gheŋkɛ nya kagela 
ta ɗa. 

Cimə 93 

Mahwətə ya kameghe 

1Mahwətə ya kameghe. Bətə ŋkɛ mbe kwele kala lekwesa, dzasle ŋkɛ va berete 
kala hətə nya hwa hwə. Vatse veyi geva hɛɗi lema dzəŋə dzəŋə, kagaŋkəɗə ŋkɛ 
we. 

2Nahe pasla ta ŋa keveyi geva dzəŋə dzəŋə se vəashi. Se vəashi ne, nahe na kenza 
shɛ. 

3Mahwətə yawe, kagaka yɛ hələ, kagaka yɛ wədzərə ta yɛ hələ, kambake gaka ta 
nci yɛ hələ. 

4Ama berete ma na ke gaka ta ghwa, berete ma na ke gaŋkeɓe ta ndərə, wəbake 
na, gha Mahwətə nya pelɛ ghweme. 

5Nahe ghena nyi gezete na kenza kakaganda. Ghɛ nya keveyi geva tekeleke nza 
ghɛa ŋa hwa'a te kiɗi ta hɛɗi lema Mahwətə yawe. 

Cimə 94 

Kawa wəsə kwa ndiremi Shala 

1Shala nya kewa ghena, Mahwətə yawe, Shala nya kewa ghena, ncɛte ghəa ŋa gɛ! 

2Sate te ŋkwa, gha nya kande meha ghwə te hɛɗi, zhɛneyi wəsə kwa ndiremia 
nci kənəa ka kele ghə. 

3Mahwətə, pa te nyama və tezlama ka 'yaghwa mehele wa? Kaganda ne, pa te 
nyama və wa? 

4Ghena yagegeze hɛ, ghena ŋkele ntsə yasla hɛ, fege yamene pɛtɛa ka mene 
wəshi nyi ndiremi ndiremia shɛhɛ. 

5Mahwətə yawe, yaka yasa nda hɛ ke mbelia ŋa, gəli yasa nda hɛ ke mbeli nyi 
kaŋa ŋa. 

6Kaghazle ka wedidi ba'a ka se se hɛ, kampə ka mezhɛtiti hɛ. 

7Tagha gɛ, ma ke hɛ sha geze: «Wəsə shɛ kanakɛ Mahwətə mbe we, wəsə shɛ 
kafave Shala ta Zhakob we.» 

8Gheyɛ ka gezhia kɛfi, ɗepete mə. Gheyɛ ka ɓaŋara kɛfi, hweŋkwa tezəzə ghena 
yɛ wa? 

9Kaɗema Shala nya keveyi sleme vare ghə kafa ghena na? Kaɗema Shala kepeyi 
ntsə kwa ghə kanewe ŋkwa na? 

10Kaɗema gheŋkɛ nya ke'yɛ hwelefefi kaɗate ŋkwa, gheŋkɛ nya keve nda ɗepe 
wəsə ke mbeli na? 

11Nahe Mahwətə keɗepe yɛ zəzə ta mbeli, nahe hɛ kenza gəmə. 

12Mahwətə, zlama ya va wəndə nya 'yɛ, nya teke nda ntsehwele na laka wəsə 
mahalegəa ŋa 

13kezha ve nda zhɛne mpi mbe hɛ nyi ndiremi ndiremi, te və nya la nda geva 
kwele ke ka 'yaghwa mehele. 

14Kwa nza ŋkɛ ne, kasərə mbelia ŋkɛ Mahwətə we, kawəfə mbeli nyi kaŋa ŋkɛ 
ŋkɛ we. 

15Katezhɛne mbeli kameha ghwə nya tiɗiɗi, katehawe pɛtɛa mbeli nyi nza 
kaganda kwa wənəa nci ve. 

16Wa nde teya ɗa va ka 'yaghwa mehele tse wa? Wa nde tekemane ɗa va ka mene 
wəshi nyi ndiremi ndiremi wa? 

17Ma ya kaɗema Mahwətə kekemanakɛ ɗa ne, nza ɓeshi ɓeshi 'ya kwa kwele we. 

18Ma te və nya geze 'ya: «'Ya kateɗe», a 'ya ne, katawe ɗa ganyɛa ŋa Mahwətə. 

19Ma te və nya nza zəzə viɗi mbe ghəa ɗa ne, kagweɗakwe ɗa na, kave ɗa zlama 
na. 

20Wəsə nya kejikəte ŋayɛ ya shɛ le ka meha ghwə nyi kempə ŋkwa, nyi kesa nda 
yaka nyi ke mbeli laka ɓelama wəshi mahalegə na? 

21Geva yajikə hɛ yitea mbeli nyi tiɗiɗi, fete yave nda hɛ ke wəndə nya 
kebezemtema ghena. 

22Ama Mahwətə ya kande ya ɗa, Shala ta ɗa ya kagela kewəfərə ta ɗa. 

23Katezhɛne nda wəsə kwa ndiremia nci ŋkɛ kwa ghə ke hɛ, kateza sebe ŋkɛ te 
hɛ laka 'yaghwa mehele ta nci. Kateza sebe Shala Mahwətə ta ɓəmə te hɛ. 

Cimə 95 

Te və kedzawa kema ta Mahwətə 

1Nde mə, tsa nda ɓəmə gaghwe ke Mahwətə, tsahe ɓəmə gela nya kembele ɓəmə. 

2Dzawa ɓəmə kema ta ŋkɛ kezha tsa nda hana, tsahe ɓəmə ŋkɛ le cimə. 

3Kwa nza ŋkɛ Mahwətə ya kaShala nya wəba, kameghe nya wəba te ghəa pɛtɛa 
yɛ shala. 

4Mbe dzeve ta ŋkɛ zeweve ta hɛɗi, ŋa ŋkɛ yɛ ghəa yɛ ghweme. 

5Ŋa ŋkɛ ndərə, gheŋkɛ nde pate ŋkɛ, ŋa ŋkɛ hɛɗi, dzeve ta ŋkɛ nde menete ŋkɛ. 

6Nde mə, gwəɗəŋə ɓəmə, vəkwə ɓəmə, ŋa ɓəmə shene mbe hɛɗi te kema ta 
Mahwətə nya kepate ɓəmə. 

7Kwa nza ŋkɛ gheŋkɛ ya kaShala ta ɓəmə, gheɓəmə ya kambeli nyi ya ŋkɛ, 
kawəshi keseɗa nyi newe ghweme ŋkɛ te hɛ. Ma ɓeshi ne, fa mə ghena nya geze 
ŋkɛ: 

8«Mba yɛ kezhɛre ghəa ŋayɛ ntɛaŋe ntɛaŋe kala nya mbe Mɛriba, kala nya mbe 
Masa te ɓerama, 

9ŋkwa nyi se ka shihɛ ŋayɛ kaghweze mɛ hwa 'ya, kadzeghe ɗa, ya ghenci nakɛ 
wəshi nyi menete 'ya. 

10Zeɗehwe ɗa nza ta mbelia shɛhɛ kava wəfaɗemsə we, ma 'ya gezete: ‹Nahe 
ghəa mbeli nyi kehwarenji, keɗepe wəshi nyi ɗe 'ya hɛ we.› 

11Tagha gɛ, ma 'ya gezete le wənə le wənə: ‹Kadzete ŋkwa kezhɛne mpia ɗa hɛ 
tɛape we.›» 

Cimə 96 

Cimə mɛnɛfɛ ke Mahwətə nya kese 
(1 WMKM 16.23-33) 

1Gha nda mə cimə mɛnɛfɛ ke Mahwətə, gha nda mə cimə ke Mahwətə, gheyɛ 
mbeli nyi te hɛɗi lema. 

2Gha nda mə cimə ke Mahwətə, tsahe mə ŋkɛ, zlape mə mbele ŋkwa ta ŋkɛ keveci 
keveci. 

3Geze nda mə zləvəa ŋkɛ ke hwelefefi, wəshi meŋelea ŋkɛ ke pɛtɛa mbeli. 

4Kwa nza ŋkɛ ne, Mahwətə ya wəba, gheŋkɛ yahi mbeli katsahe, ghazlənə ma 
mbeli ve ke pɛtɛa kweci shala. 

5Nahe pɛtɛa yɛ shala ta kweci mbeli kenza gəmə, ama nahe Mahwətə kepate 
ghweme. 

6Dzasle ŋkɛ kwa waŋe ba'a zləvə, berete ba'a kwele ya mbe ghɛa ŋkɛ. 

7Gheyɛ hwelefefi nyi te hɛɗi lema, tsahe mə Mahwətə, ve nda mə zləvə ba'a 
kwele ke Mahwətə. 

8Ɗepete mə zləvə nya te sləa Mahwətə. Fə mə wəshi kase, dzete mə yɛ ŋwela ta 
ghɛa ŋkɛ. 

9Gwəɗəŋə mə ntiŋə ghə mbe hɛɗi mbe kema ta Mahwətə, vəa ŋkwa nya ncɛ ghəa 
ŋkɛ ŋkɛ kaShala. Mbeli nyi te hɛɗi lema, bare bare mə mbe kema ta ŋkɛ. 

10Ma pe yɛ sha pɛtɛa hwelefefi: «Mahwətə ya kameghe. Kaganda ne, ntɛaŋe 
ntɛaŋe nza hɛɗi, kagaŋkəɗə ŋkɛ we. Kameha ghwə nya tiɗiɗi ŋkɛ te mbeli.» 

11Zlama ghweme, nza hɛɗi fare fare, gaŋkeɓe yɛ ndərə le wəshi nyi kwa. 

12Nza yɛ gamba mbe gəsəkə le wəshi nyi mbe, tsa gaghwe pɛtɛa wəfe nyi mbe 
ghɛa wəfe 

13kwa kema ta Mahwətə, kwa nza ŋkɛ se yase ŋkɛ, kwa nza ŋkɛ se yase ŋkɛ 
kameha ghwə te hɛɗi. Katemeha ghwə nya tiɗiɗi ŋkɛ te hɛɗi lema, katemeha 
ghwə ŋkɛ te mbeli laka kaganda. 

Cimə 97 

Nza hɛɗi lema fare fare 

1Mahwətə ya kameghe. Nza hɛɗi lema fare fare, zlama pɛtɛa hɛɗi nyi dzeyi te 
yɛmə. 

2Dzasle ŋkɛ kwa ləmbə ba'a kwa ŋkwesle, nza tiɗiɗi ba'a wəsə nya kehi yanza 
pasla ta ŋkɛ te. 

3Ghwə nde dzeghwa mbe kema ta ŋkɛ kezha tere ka ghema ta ŋkɛ te yayata bela. 

4Kawaŋe hɛɗi lema yɛ slesla ta ŋkɛ, ma kwa nakɛ hɛ hɛɗi ne, ntake ŋkɛ kabare 
bare. 

5Kaslɛwa yɛ ghweme kala ɗəkə kwa kema ta Mahwətə, kwa kema ta Shala nya 
te ghəa hɛɗi lema. 

6Kazlape nza tiɗiɗia ŋkɛ ghweme, tagha gɛ, kanewe zləvəa ŋkɛ pɛtɛ mbeli. 

7Hawe ya te ka hawe va wəshi nyi zhɛre mbeli kashala, te mbeli nyi kefege le 
wəshia kwadanjia shɛhɛ. Gwəɗəŋənji pɛtɛa kweci shala kwa kema ta Shala. 

8Katefa ghena shɛ ka Siyon ba'a katezlama hɛ. Katenza meleme nyi mbe Zhəwda 
fare fare tewəmbəreke meha ghwə ta ŋa, gha Mahwətə. 

9Kwa nza ŋkɛ ma gha Mahwətə ne, gha ya kaShala nya pelɛagha kənəa hɛɗi lema, 
gha ya te ghəa pɛtɛa kweci shala. 

10Gheyɛ mbeli nyi keɗe Mahwətə, ɗema mə wəsə kwa ndiremi. Kaya mpia 
mbelia ŋkɛ ŋkɛ, kambele hɛ ŋkɛ va ka 'yaghwa mehele. 

11Nahe waŋe keɓelete geva kezha wəndə nya tiɗiɗi, zlama ya va mbeli nyi nza 
wənəa nci wɛŋe. 

12Mbeli nyi tiɗiɗi, zlama mə mbe Mahwətə, tsahe mə ŋkɛ laka geze sləa ŋkɛ nya 
keveyi geva tekeleke. 

Cimə 98 

Tsahe mə Mahwətə nya kese 
1Cimə. 

Gha nda mə cimə mɛnɛfɛ ke Mahwətə, kwa nza ŋkɛ nahe ŋkɛ kemenete wəshi 
meŋele. Laka dzeve kwa zeme ta ŋkɛ ba'a mɓəa ŋkɛ nya keveyi geva tekeleke ne, 
nahe ŋkɛ kehərəte ŋkwa. 

2Nahe Mahwətə kezlapete hərə ŋkwa ta ŋkɛ, nahe ŋkɛ kencɛte tiɗiɗia ŋkɛ kwa 
ntsə ta hwelefefi. 

3Nahe ŋkɛ kezəzəte ɗe ta ŋkɛ ba'a ganyɛa ŋkɛ laka ka Israyɛl. Hwa'a te 
mendɛkwe ta hɛɗi ne, nahe mbeli kenakɛ hərə ŋkwa ta Shala ta ɓəmə. 

4Tsa nda mə gaghwe ke Mahwətə, gheyɛ wəshi nyi te hɛɗi lema. Tsa mə yɛyi ba'a 
gha mə cimə. 

5Tsa nda mə getsepele ke Mahwətə, gha mə cimə yitea getsepele. 

6Yitea vɛ ta yɛ veke ba'a tereme ne, tsa nda mə gaghwe ke Mahwətə nya 
kameghe. 

7Gaka ndərə le pɛtɛa wəshi nyi kwa, hɛɗi lema le pɛtɛa wəshi nyi te. 

8Mpi dzeve yɛ hələ, tsa gaghwe yɛ ghweme zlaɓe le hɛ 

9kwa kema ta Mahwətə, kwa nza ŋkɛ se yase ŋkɛ. Se yase ŋkɛ kezha meha ghwə 
te hɛɗi, katenza ŋkɛ kande meha ghwə nya tiɗiɗi kaŋa hɛɗi, kande ntama ghala 
kwa mbeli. 

Cimə 99 

Ɗepete mə kwele Shala Mahwətə ta ɓəmə 

1Mahwətə ya kameghe, bare bare mbeli. Nahe pasla ta ŋkɛ kenza kənəa ka 
shɛrəbɛŋe, gaŋkəɗə hɛɗi. 

2Mahwətə ya wəba mbe Siyon, gheŋkɛ ya te ghəa pɛtɛa mbeli. 

3Tsahe ŋa hɛ, gha Shala nya wəba ba'a nya ghazlənə mbeli ve gɛ! Deke gha ya 
kaShala nya kaganda deŋwa! 

4Ɗe wəsə nya tiɗiɗi ya kaberete ta meghe. Ma gha ne, kanta ghala na kwelɛ mbeli 
we, gha nde ve nza tiɗiɗi mbe Israyɛl, gha nde geze kezha hawe mbeli va wəshi 
mahalegə. 

5Ɗepete mə kwelea Mahwətə Shala ta ɓəmə, gwəɗəŋə mə yitea ŋkwa keve seɗa 
ta ŋkɛ. Deke gheŋkɛ ya kaShala nya kaganda deŋwa! 

6Nahe yɛ Moyize le Aron hwa ka dzeghe nda melɛ ba'a Saməyɛl hwa mbeli nyi 
kese kasəkwə ŋkɛ kesəkwəte Mahwətə. Tagha gɛ, nahe ŋkɛ kezhɛnete nda ke hɛ. 

7Nahe ŋkɛ kese kageze nda ghena ke hɛ mbe geɗeɗe ta meləkwə ləkwə. Nahe hɛ 
keyate ghena nyi gezete ŋkɛ ba'a wəshi mahalegə nyi ndeke nda ŋkɛ ke hɛ. 

8Shala Mahwətə ta n'yɛ, nahe na kezhɛnete nda ghena ke hɛ, nahe na kese 
kaShala nya kesəwə ghena laka hɛ, ama nahe na kese kaɗa hɛ va beze ghena ta 
nci. 

9Ɗepete mə kwelea Shala Mahwətə ta ɓəmə, gwəɗəŋə mə kwa kema ta ghweme 
ta ŋkɛ nya keveyi geva tekeleke. Gheŋkɛ ya kaMahwətə Shala ta ɓəmə nya 
kaganda deŋwa! 

Cimə 100 

Mene nda mə slene ke Mahwətə le zlama 
1Cimə ketsa hana. 

Mbeli nyi te hɛɗi lema, tsa nda mə gaghwe ke Mahwətə. 

2Mene nda mə slene ke Mahwətə le zlama, dzawa mə kema ta ŋkɛ le gaghwe. 

3Ɗepete mə Mahwətə ya kaShala. Gheŋkɛ nde pate ɓəmə, ŋa ŋkɛ gheɓəmə, 
mbelia ŋkɛ gheɓəmə, wəshi keseɗa nyi ya ŋkɛ. 

4Dzembe mə ghɛa ŋkɛ le tsa nda hana, dzeyi mə te yɛ ŋwela ta ghɛa ŋkɛ le tsahe 
ŋkɛ, tsa nda mə hana, ve mə zləvə te sləa ŋkɛ. 

5Kwa nza ŋkɛ megela Mahwətə, kaghala ghala nza ganyɛa ŋkɛ, keshi keshi nza 
kaganda ta ŋkɛ. 

Cimə 101 

Yɛ meɗe mɛa meghe ke Shala 
1Ciməa David. 

Kaɗe 'ya kagha ganyɛa ŋa ba'a tiɗiɗia ŋa, gha Mahwətə yatetsahe 'ya kwa cimə. 

2Kaɗe 'ya kadzeghwa tiɗiɗi, hweŋkwa tese na sha 'ya wa? Katenza 'ya le wənə 
ganyɛ ki ghɛa ɗa. 

3Katebete ntsə 'ya te wəshi nyi ɗema ghə te we. Kaɗe dzeghwa ta mbeli nyi 
keɗema tiɗiɗi 'ya we, wəsə shɛ katejikə ɗa le dzeghwa shɛ we. 

4Cakeɗake nza nde mbəɗəkwə le 'ya, kaɗe 'ya kaɗepe nde ndiremia mehele we. 

5Kateŋzle nda mɛ 'ya ke nde ŋwashɛ ŋwashɛ nde ghedəkwəa ŋkɛ. Katesəwəte 
mbeli nyi keghwərəzlə ŋkwa ba'a mbeli nyi kekele ghə 'ya we. 

6Katetseha mbeli nyi nza mehele va hɛ 'ya te hɛɗi kezha nza hɛ yitea 'ya. Ma 
wəndə nya kedzeghwa tiɗiɗi ne, gheŋkɛ nde tenza kande mene slene ta ɗa. 

7Katenza nde ghwete ŋkwa ki ghɛa ɗa we. Kateghereŋe nde sla tseŋwə kwa ntsə 
ta ɗa we. 

8Kala kiɗi ta ŋkwa ne, kaŋzle nda mɛ 'ya ke pɛtɛa ka 'yaghwa mehele nyi te hɛɗi, 
kezha ŋkamte pɛtɛa ka mene wəsə kwa ndiremi shave mbe meleme ta Mahwətə. 

Cimə 102 

Yaka ba'a ve ghə 
1Səkwə ghə ta nde dewə ŋeli lagana nya keŋgaɗe ghə kwa kema ta Mahwətə. 

2Mahwətə yawe, fa səkwə ta ɗa, dzeme lewela ta ɗa hwa'a sha gha. 

3Wəfərəma kema ta ŋa na va 'ya te və nya nza 'ya mbe yaka ma. Zhɛrete sleme 
ta ŋa laka 'ya. Ma te veci nya səkwə ŋa 'ya ne, zhɛne ɗa kahe kahe gi! 

4Kwa nza ŋkɛ kiɗi yakiɗi hɛa ɗa kala n'yia ghwə, ghyanake nake yɛ 'yɛ'yɛa ɗa 
kala ghwə. 

5Keghwele ghwele wənəa ɗa kala gwəzə nya kesla sla. Pa le zeme wəsə kezeme 
zaghə 'ya. 

6Tewəmbəreke ŋələvə ne, deke hweta nde tene kənəa 'yɛ'yɛa ɗa. 

7Yipə yipə 'ya le kwatɛghɛa tɛghɛa nya te ɓerama, nahe 'ya kenza kala sheware 
nya hwa kwəfi. 

8Ghwɛre ghwɛre hɛ 'ya le ntsə kala təwəvəŋə nya kwetɛŋenyɛ kwa ghəa cɛ. 

9Keveci keveci ŋele ɗa ka jaga ta ɗa, le sləa ɗa bezla ŋkwa mbeli nyi keyiɗə ɗa. 

10Pəsəɗə yabəmə 'ya kawəsə kezeme, megweɗə wəsə nya sa 'ya le nehwene ta 
ɗa. 

11Va hwepe ta wənəa ŋa ba'a va beze ta wənəa ŋa ne, nahe na kekafete ɗa ba'a 
keneghamte ɗa cakeɗake. 

12Kakiɗi yɛ hɛa ɗa kala shenaŋkwe ta tɛhwɛɗi, nahe 'ya kenza kala gwəzə nya 
keghwele ghwele. 

13Ama gha gɛ Mahwətə, meghe nya kaghala ghala na, keshi keshi tezəzə ŋa mbeli. 

14Katesate na te ŋkwa, kateɗe Siyon na, kwa nza ŋkɛ və kezhɛ heli yite nya. 
Kaganda ne, nahe və kese. 

15Kaɗe yɛ pelɛa ŋkɛ ka mene slene ta ŋa, kazhɛ nda heli yitea kwəfia ŋkɛ ke hɛ. 

16Tagha gɛ, katehawe kweci hwelefefi va Mahwətə, pɛtɛa ka meghe nyi te hɛɗi 
lema va zləvəa ŋkɛ. 

17Ma vəa ŋkwa nya tezhɛne Mahwətə kaŋa Siyon ne, katencɛ ghəa ŋkɛ ŋkɛ mbe 
zləvəa ŋkɛ. 

18Katefa səkwə ta mbeli nyi fəhwe wəshia nci mbeli ŋkɛ, kateɓelama səkwə ta 
nci ŋkɛ we. 

19Rafete ghena shɛ mbeli kezha hwelefe nya keteya, yitea tsahe Mahwətə 
hwelefe mɛnɛfɛ. 

20Kayiŋwə geva ŋkɛ sawa pelɛ ŋkwa ŋkɛ nya keveyi geva tekeleke, kanewe hɛɗi 
lema Mahwətə sawa pelɛ ghweme 

21kezha fa ŋələvə ta ka daŋgayɛ ba'a kezha mbele mbeli nyi tempə mbeli. 

22Tagha gɛ, kategeze sləa Mahwətə mbeli mbe Siyon, katetsahe ŋkɛ mbeli mbe 
Zhɛrəzalɛm, 

23te və nya tetsene geva pɛtɛa mbeli ba'a yɛ hɛɗia meghe mbe kezha hawe va 
Mahwətə. 

24Nahe ŋkɛ kedzakwemte berete ta ɗa kwa hweŋkwa, nahe ŋkɛ kentamte hɛa 
ɗa. 

25Tagha gɛ, ma 'ya gezete: «Shala ta ɗa, ma gha kenza kaghala ghala ne, kelema 
mpia ɗa na kahe kahe ma.» 

26Ma vəashi ne, nahe na kepate hɛɗi, nahe dzeve ta ŋa kepate ghweme. 

27Ma ghenci ne, kateza sebe te hɛ, ama gha ne, katenza na. Katehale hɛ pɛtɛ kala 
lekwesa, katembeɗe hɛ na kala lekwesa, katekiɗi hɛ. 

28Ama gha ne, katenza na, katekiɗi yɛ va ta ŋa we. 

29Katenza ŋwalea ka mene slene ta ŋa bereteke ba'a katenza hwelefefia nci 
gwezlayɛ kwa kema ta ŋa. 

Cimə 103 

Kaɗe 'ya katsa nda hana ke Mahwətə 
1Se va David. 

Kaɗe 'ya katsa nda hana ke Mahwətə. Kaɗe 'ya katsahe sləa ŋkɛ nya keveyi geva 
tekeleke le pɛtɛa wənəa ɗa. 

2Kaganda ne, kaɗe 'ya katsa nda hana ke Mahwətə, wəsə shɛ hwa wəshi ganjia 
ŋkɛ kazaghə 'ya we. 

3Gheŋkɛ nde kele pɛtɛa fete ta ɗa te wənə, nde mbe ɗa va pɛtɛa zereghwe. 

4Kazləgwə mpia ɗa ŋkɛ same kwa kwele, kapeɗe ɗa ghə ŋkɛ le ɗe ba'a ganyɛ. 

5Kabehe nza ta ɗa ŋkɛ le wəshi ganji, kave ɗa mɛnɛfɛa berete ŋkɛ kala zele. 

6Kamene slene nyi kehi Mahwətə, kameha nda ghwə nya tiɗiɗi ŋkɛ ke ka dewə 
berete. 

7Nahe ŋkɛ kencɛte nda zəzə ta ŋkɛ ke Moyize, wəshi nyi jama jama ta ŋkɛ ke ka 
Israyɛl. 

8Mahwətə ya kande zhɛ heli ba'a kande ganyɛa mehele, nahe ŋkɛ kenza kande 
səwə ghena ba'a kande ɗe ŋkwa. 

9Kaŋele ŋkwa ŋkɛ kevə kevə we, kanza hwepe ta wənəa ŋkɛ kaghala ghala we. 

10Kamene ɓəmə ŋkɛ kala jaɗafa ta ɓəmə we, kave ɗa ŋkɛ te gheɓəmə kala fete ta 
ɓəmə we. 

11Kala dzeme ta ghweme kənəa hɛɗi ne, tsagha ganyɛa ŋkɛ kaŋa mbeli nyi 
kehawe ve. 

12Kala cakeɗa ta ŋkwa kesame ta veci yitea ŋkwa kepəkwə ta ŋkɛ ne, tsagha 
hende yɛ jaɗafa ta ɓəmə ŋkɛ seyi yitea gheɓəmə. 

13Kala nya ɗe ŋwalea ŋkɛ yita ne, tsagha ɗe mbeli nyi kehawe ve Mahwətə. 

14Kwa nza ŋkɛ nahe ŋkɛ keɗepe le wa le wa pate geva gheɓəmə, kazaghə ŋkɛ 
kahɛɗi gheɓəmə we. 

15Nahe yɛ hɛa wəndə ŋelɛ kenza kala gwəzə, kapese ŋkɛ kala ghwə ta wəfe nyi 
hwa gamba. 

16Ma kevɛke vɛ sefə ne, kaza ŋkɛ, kazaghə ŋkɛ ŋkwa nya se ŋkɛ te. 

17Ama ganyɛa Mahwətə kaŋa mbeli nyi kehawe ve ne, se vəashi ŋkɛ ba'a kaghala 
ghala tetemə ŋkɛ. Kevə kevə nza tiɗiɗia ŋkɛ kaŋa ŋwalea ŋwalea nci, 

18kaŋa mbeli nyi keya jikə geva ta ŋkɛ ba'a nyi kezəzə mene slene le ghena nyi 
gezete ŋkɛ. 

19Nahe Mahwətə keveyi pasla ta ŋkɛ pelɛ ghweme, gheŋkɛ nde sleke pɛtɛ wəshi. 

20Tsa nda mə hana ke Mahwətə, gheyɛ ka ghwene ta ŋkɛ, gheyɛ ka katsala nyi 
keyipə ghena ta ŋkɛ kadzawa, gheyɛ ka hawe ve gezetema ta ŋkɛ ke ghena. 

21Tsa nda mə hana ke Mahwətə, gheyɛ pɛtɛa ka sewajɛa ŋkɛ, gheyɛ ka mene 
slene ta ŋkɛ nyi kemene ɗe ta ŋkɛ. 

22Tsa nda mə hana ke Mahwətə, gheyɛ pɛtɛa wəshi nyi pate ŋkɛ, te yayata ŋkwa 
nya nza ŋkɛ kameghe. Ma 'ya perə ne, kaɗe 'ya katsa nda hana ke Mahwətə. 

Cimə 104 

Hana ke Shala nya kepate ŋkwa 

1Kaɗe 'ya katsa nda hana ke Mahwətə. Shala Mahwətə ta ɗa, kewəba ŋa na. Bətə 
na mbe waŋe ba'a zləvə. 

2Kanza na bətə mbe waŋe kala karalame, kapelake ghweme na kala cɛ lekwesa. 

3Kaŋa ghɛa ŋa na biya ma ke ghweme, kakele ləmbə na kawəmata gədəwə, 
kadzeghwa na te yɛ bidzəa sefə. 

4Kakele yɛ sefə na kaka ghwene ta ŋa, tsagha yɛ tse ta ghwə kaka mene slene ta 
ŋa. 

5Nahe na keveyi hɛɗi te yɛ shihəa ŋkɛ, kategaŋkəɗə ŋkɛ tɛape we. 

6Nahe na kezhiɓəyi ndərə kənə kala lekwesa, nahe yɛmə kedzeme pa pelɛ ghəa 
yɛ ghweme. 

7Nahe ŋkɛ kehwɛnyɛ te və nya vate ɗa na te. Va gaka ta ŋa kala va ne, nahe yɛmə 
kehwɛnyɛ. 

8Nahe ŋkɛ kedzemenyɛ pelɛ yɛ ghweme, kedzawanyɛ kwa yɛ zlərə, hwa'a te 
ŋkwa nya dzegheyi nda na. 

9Nahe na kedzeghete nda ghala nya ɗema ŋkɛ kazlake. Katezhɛne yɛmə kase 
kazhiɓə geva kənəa hɛɗi we. 

10Kahwɛ yɛməa ɗasle ŋkɛ kadzawa yɛ hələ, kahwɛ yɛməa shɛ dzawa kwelɛ yɛ 
ghweme. 

11Kasa ŋkɛ pɛtɛa wəshi keseɗa nyi hwa gamba, kasa ŋkɛ kwara lɛmə gamba va 
ndere. 

12Kapa ghɛa nci yɛ 'yɛ terasle yite yɛməa shɛ, kagha cimə hɛ dzeme hwa yɛ wəfe. 

13Kame nda va na ke yɛ ghweme sawa pelɛ ghweme, kabehe hɛɗi na le wəshi 
ganjia ŋa. 

14Kapese gwəzə na kezha wəshi keseɗa, tsagha wəshi nyi wəza mbeli. Tagha gɛ, 
kave nda wəsə kezeme hɛɗi ke hɛ. 

15Kave nda zlama tɛ ke wənəa mbeli, kadəɗəmə kema ta nci ŋkɛ za ma ke n'yi. 
Kave nda berete ɗafa ke mbeli. 

16Pa le yɛ wəfe ta Mahwətə behe behe va yɛmə, tsagha yɛ lekeleke nyi mbe Liban 
nyi mɓete ŋkɛ. 

17Dzeyi te yɛ dzeve ta nci pa yɛ ghɛa nci yɛ 'yɛ, kanza kwaghela dzeyi hwa yɛ vɛ. 

18Nahe ghweme nyi bebiya bebiya kenza kaŋa yɛ ghweɓeke, nahe yɛ gela kenza 
kaŋkwa kewəfərə ta yɛ kese. 

19Nahe na kepate tere kezha ɓela və, tsagha veci nya keɗepe və kepəkwə ta ŋkɛ. 

20Kakele ŋkwesle na kase, tagha gɛ, hwa'a viɗi nya dzeghwa pɛtɛa wəshi keseɗa 
nyi hwa gamba mbe. 

21Kaghwəghwə ŋwalea nivɛrə kwetere wəmbəa wəsə kezeme ta nci, ka'yɛwe 
wəsə kezeme ta nci hɛ va Shala. 

22Ma kasame veci ne, kaslənji hɛ, kalə hɛ kaɓelahe te ghweɓea nci. 

23Tagha gɛ, kashave mbeli ki ghɛ kezha mene slene ba'a kezha leɓe ghə pa va 
tɛhwɛɗi. 

24Mahwətə, kwele kwele wəshi nyi menete na, le ntsehwele menete hɛ na pɛtɛa 
nci. Viɗi hɛɗi va wəshi nyi pate na. 

25Wa nya ndərə nya kewəbanyɛ ba'a kebezlenyɛ. Kwagha dzeghwa wəshi 
keseɗa kwele kwele, nyi jama jama ba'a nyi ɓɛhwɛ ɓɛhwɛ. 

26Te ndərəa shɛ dzedzeghwa yɛ kwambelə, tsagha kele nya pate na kezha 
gwaghe kwa. 

27Pɛtɛa wəshi keseɗa shɛhɛ kave ghə te gha kezha ve nda wəsə kezeme ta nci na 
ke hɛ te vəa ŋkɛ. 

28Ma kave nda ŋkɛ na ke hɛ ne, kakele hɛ. Ma kapele dzeve na ne, kanza hɛ behe 
behe. 

29Ama kazhɛre kema na ne, kadake hɛ. Ma kakele mpi na shave mbe hɛ ne, 
kampə hɛ ba'a kazhɛne hɛ kanza kahɛɗi. 

30Ma kaghwene nda mpi na ke hɛ ne, kazhɛne hɛ kanza teghweme, kazhɛre 
yayata wəsə kamɛnɛfɛ te hɛɗi. 

31Nza zləvəa ŋa, gha Mahwətə kaghala ghala, nza zlama va gha Mahwətə te wəshi 
nyi menete na. 

32Ma kanewe hɛɗi na ne, kagaŋkəɗə ŋkɛ. Ma kakwaɗe yɛ ghweme na ne, katələ 
n'yi shave mbe hɛ. 

33Kaɗe 'ya kagha nda cimə ke Mahwətə mbe pɛtɛa nza ta ɗa, katetsahe Shala ta 
ɗa 'ya mbe hɛa ɗa nyi ketene. 

34Nza ghena ta ɗa zeɗehwe nda. Ma 'ya ne, zlama ya va 'ya tewəmbəreke 
Mahwətə. 

35Zanji ka jaɗafa te hɛɗi, ɗema ka 'yaghwa mehele nza shɛ. Kaganda ne, kaɗe 'ya 
katsa nda hana ke Mahwətə. Alɛləwya! 

Cimə 105 

Ghena ta ganyɛa Shala 
(1-15: 1 WMKM 16.8-22) 

1Tsahe mə Mahwətə, zlape mə sləa ŋkɛ, ɓela nda mə wəshi nyi menete ŋkɛ ke 
kweci mbeli. 

2Gha nda mə cimə, tsa nda mə wəshi ketsa, geze mə pɛtɛa wəshi meŋelea ŋkɛ 
zhɛkwa. 



1133 

 

 
Ghena ta Shala 

Kapsiki DC Bible 
©2012 Alliance Biblique du Cameroun and Bible Society of Cameroon. 

 

 
 

 

3Nza mə fare fare te sləa ŋkɛ nya keveyi geva tekeleke, zlama mə, gheyɛ mbeli 
nyi kezele Mahwətə. 

4Zele mə Mahwətə ba'a berete ta ŋkɛ, zele mə ŋkɛ kevə kevə. 

5Zəzəte mə wəshi meŋele nyi menete ŋkɛ, wəshi nyi kebenake ŋkwa ta ŋkɛ ba'a 
ghena nyi tarete ŋkɛ, 

6gheyɛ, hwelefe ta Abraham nya kande mene slene ta ŋkɛ, gheyɛ, ŋwalea Zhakob 
nyi ntave ŋkɛ. 

7Gheŋkɛ ya kaMahwətə Shala ta ɓəmə, nya kesleke hɛɗi lema. 

8Keveci keveci zəzə jikə geva ta ŋkɛ ŋkɛ, ghena nya kendeke nda geva ke ka shihɛ 
slibə. 

9Gheŋkɛ jikə geva nya menete ŋkɛ le Abraham, ghena nya gezeyi nda ŋkɛ gheci 
gheci ke Izak, 

10nya zhɛrete ŋkɛ kawəsə mahalegə kaŋa Zhakob, kajikə geva nya kaghala ghala 
kaŋa Israyɛl, 

11vəa ŋkwa shɛ ne, ma ke gezete: «Kateve ŋa hɛɗia Kanan 'ya. Gheŋkɛ nde tenza 
kaŋa ŋa bela.» 

12Vəa ŋkwa shɛ ne, kese ka shihɛ ɓəmə kwele kwele we, deke ka se se nyi 
jɛɓɛakwe te hɛɗi se hɛ. 

13Kehɛɗi kehɛɗi se hɛ kadzeghwa, kehɛɗi meghe kehɛɗi meghe. 

14Ama kese Shala kasərə mbeli kasa nda yaka ke hɛ we, nahe ŋkɛ kevate ɗa te ka 
meghea kɛfi tewəmbəreke hɛ. 

15Ma ke gezete: «Kwaɗema mbeli nyi ntave 'ya yɛ ma, mene nda ma wəsə kwa 
ndiremi yɛ ke ka mɛ ŋkwa ta ɗa ma.» 

16Pa veyi ma te hɛɗia nci, pa fəhwe wəshi kezeme va hɛ. 

17Pa ghweneghe kwete wəndə te kema ta nci, gheŋkɛ Zhozɛf nya pamte mbeli 
kamava. 

18Pa mbeli hwepeyi nda zewe lɛ kwa yɛ seɗa, pa mbeli hwepeyi nda zewe lɛ kwa 
welɛ, 

19hwa'a te və nya yipəyi geva ghena ta ŋkɛ kwa, te və nya dzeghakɛ ŋkɛ ghena 
ta Mahwətə. 

20Pa meghe gezete kezha pele ŋkɛ mbeli, pa wəndə nya kesleke mbeli pelemte 
ŋkɛ. 

21Pa veyi ŋkɛ kawəndə nya te ghəa ghɛa ŋkɛ ba'a kande sleke wəshia ŋkɛ pɛtɛ. 

22Pa Zhozɛf tekave nda wəshi ke mbeli nyi te ghə kala nya ɗe ŋkɛ ba'a tekave 
nda ntsehwele ke mbelia jama. 

23Kwa sebe ta ŋkɛ, hwa'a Israyɛl ntsehe mbe Ɛzhipte, pa Zhakob dzetenyɛ te 
hɛɗia Sham. 

24Pa Shala ndeke ŋwale kwele kwele ke mbelia ŋkɛ, pa zhɛrete hɛ berete ma ke 
ka ghema ta nci. 

25Pa ŋkɛ zhɛrete mehele ta ka Ɛzhipte, ntake hɛ kaɗema ntsə ta mbelia ŋkɛ, ba'a 
kamene nda mbəɗəkwə ke ka mene slene ta ŋkɛ. 

26Pa ŋkɛ ghwenakɛ Moyize nya kande mene slene ta ŋkɛ ba'a Aron nya ntave 
ŋkɛ. 

27Pa hɛ menete wəshi kencɛ wəshi mbe Ɛzhipte, wəshi meŋelea Shala te hɛɗia 
Sham. 

28Pa Shala ghweneke ŋkwesle ba'a keleke viɗi. Ama wəndə shɛ kese kahawe va 
ghena ta ŋkɛ we. 

29Pa ŋkɛ zhɛrete yɛməa nci kamimi ba'a mpəmte yɛ kelepe ta nci. 

30Pa yɛ gwambe dzetenji te hɛɗia nci, pa mbe cɛ nyi ki ghɛa meghe. 

31Ma kwa gezete ghena Shala ne, ŋkeɗe yɛ ŋgezlere ba'a yɛ veyinze senji te hɛɗia 
nci. 

32Kwacakelɛ yamakawa nda ŋkɛ ke hɛ te ŋkwa va, dəvə berazlɛ ta va ndəyite 
ghwə yitea hɛɗia nci. 

33Pa ŋkɛ bezemte yɛ rɛzɛŋea nci ba'a yɛ dasekwa ta nci, pa mpempəakawa wəfe 
nyi te hɛɗia nci. 

34Ma kwa gezete ghena ŋkɛ ne, helembəŋə yɛ dzale ba'a yɛ zhamaya senji. 

35Pa hɛ zememte pɛtɛa gwəzə nyi te hɛɗia nci, pa hɛ zememte pɛtɛa wəshi nyi 
kepese te hɛɗi. 

36Pa ŋkɛ mpəmte pɛtɛa ka tezhɛa kɛfi te hɛɗia nci, ŋwale nyi ghate hɛ kaya mbe 
mempɛhweta. 

37Pa ŋkɛ fəakave mbelia ŋkɛ le mze kwa tɛawetɛa ba'a mze kwa tere tere, wəndə 
shɛ kedene hwa yɛ yitehɛa nci we. 

38Nahe Ɛzhipte kese kazlama yitea shave ta nci, kwa nza ŋkɛ nahe hɛ kedakenji. 

39Pa ŋkɛ peleyi ləmbə kənəa hɛ, tsagha ghwə kezha waŋe nda ŋkwa ke hɛ heviɗi. 

40Ma kwa 'yɛwakɛ hɛ ne, pa ghweneke yɛ fafele, pa behekɛ hɛ le ɗafa nya kesawa 
pelɛ ghweme. 

41Pa ŋkɛ perawete gela, mpəɗə yɛmə ntsa shave mbe, ntake nde kahwɛ dzeyi te 
ɓerama kala hələ. 

42Kwa nza ŋkɛ nahe ŋkɛ kezəzəte ghena ta ŋkɛ nya keveyi geva tekeleke laka 
Abraham nya kande mene slene ta ŋkɛ. 

43Nahe ŋkɛ kefəakave mbelia ŋkɛ mbe zlama, nahe mbeli nyi ntave ŋkɛ kese 
katsa gaghwe. 

44Nahe ŋkɛ kefəave nda yɛ hɛɗia kweci hwelefefi ke hɛ. Tagha gɛ, pa hɛ fəhwe 
wəshia kweci mbeli, 

45yitea mene slene hɛ le ghena nyi gezete ŋkɛ ba'a yitea ya wəshi mahalegəa ŋkɛ 
hɛ. Alɛləwya! 

Cimə 106 

Fama ghena ta Israyɛl ba'a ganyɛa Shala 
(1, 47-48: 1 WMKM 16.34-36) 

1Alɛləwya! Tsa nda mə hana ke Mahwətə, kwa nza ŋkɛ ganyɛke ŋkɛ, kakiɗi ɗe ta 
ŋkɛ we. 

2Wa nde nza kaɓelate wəshi nyi jama jama nyi mene Mahwətə ba'a kafave nda 
pɛtɛa tsahe nyi te ke mbeli wa? 

3Zlama ya va mbeli nyi kehawe va wəsə nya kehi ba'a nyi kemene wəsə nya tiɗiɗi 
kevə kevə. 

4Ma vəa ŋkwa nya tenza na ganyɛke laka mbelia ŋa ne, zəzəte n'yɛ gɛ Mahwətə 
yawe! Ma vəa ŋkwa nya tembele hɛ na ne, newete ghweme te ghen'yɛ. 

5Tagha gɛ, katenewe zeɗe nza ta mbeli nyi tsehave na n'yɛ, katenza n'yɛ fare fare 
yitea zlama ta mbelia ŋa, ba'a katefege n'yɛ le mbeli nyi kaŋa ŋa. 

6Nahe n'yɛ kemenete jaɗafa kala ka shihɛ n'yɛ, nahe n'yɛ kemenete wəsə kwa 
ndiremi, nahe n'yɛ kenza kaka mene fete. 

7Ma te və nya se ka shihɛ n'yɛ mbe Ɛzhipte ne, wəsə shɛ kefate hɛ mbe wəshi 
meŋelea ŋa we. Nahe hɛ kezaghəyite wəshi ganjia ŋa nyi kwele kwele, nahe hɛ 
kese kaka fama ghena mɛa ndərəa Ghwəvərə. 

8Ama nahe ŋkɛ kembelete hɛ kazləvəa ŋkɛ, kezha ncɛ berete ta ŋkɛ. 

9Ma kwa ŋgezlete nda ŋgezle ŋkɛ ke ndərəa Ghwəvərə ne, helɛŋe ŋkɛ ghwelenyɛ. 
Pa ŋkɛ fəghe hɛ jive te, kala wəsə nya te ɓerama. 

10Pa ŋkɛ mbelemte hɛ shave mbe dzeve ta nde ɗema ntsə ta nci, pa zləgwəke hɛ 
shave mbe dzeve ta nde jaga. 

11Pa yɛmə zhiɓəaghe geva kənəa ka ghema ta nci, wəndə shɛ ketene we. 

12Tagha gɛ, pa hɛ yɛte ghena nyi gezete Shala, ntake hɛ katsahe ŋkɛ le cimə. 

13Ama pa hɛ zaghəyite wəshi nyi menete ŋkɛ kahe kahe, kese hɛ kaneghe kezha 
yipə zəzə ta ŋkɛ ŋkɛ kadzawa we. 

14Ntake hɛ kamawe wəshi nyi keɗema va hɛ, pa hɛ dzeghakɛ Shala te ɓerama. 

15Pa ŋkɛ ndeke nda wəsə nya 'yɛwe hɛ ke hɛ, ama pa ghwenahwe ndiremi hwa 
hɛ. 

16Mbe ghedəkwə ne, ntake hɛ kazlɛ va Moyize ba'a va Aron nya keveyi nda geva 
tekeleke ke Mahwətə. 

17Pa hɛɗi ghwenemte geva ba'a ndahwe Datan, pa zhiɓəaghe geva kənəa yɛ 
Abiram le mbeli nyi yite. 

18Pa ghwə teremte mbeli nyi yitea hɛ ba'a tsemte ka 'yaghwa mehele. 

19Pelɛ ghweme ta Horɛb ne, pa hɛ vɛsəte leve ta sla, ntake hɛ kagwəɗəŋə kwa 
kema ta mze. 

20Pa hɛ mbeɗemte Shala nya kese kazləvəa nci te pa ta sla nya kezeme gwəzə. 

21Pa hɛ zaghəyite Shala nya kande mbele hɛ, nya kemenete wəshi nyi jama jama 
mbe Ɛzhipte, 

22wəshi meŋele nyi te hɛɗia Sham, wəshi nyi ghazlənə va hɛ mɛa ndərəa 
Ghwəvərə. 

23Pa Shala tarete kezha za sebe te hɛ, ama pa Moyize nya ntave ŋkɛ ghereŋenyɛ 
mbe kema ta ŋkɛ kezha fɛa hwepe ta wənəa ŋkɛ keza sebe te hɛ. 

24Nahe hɛ keɓelama hɛɗia zeɗe nza, kese hɛ kayɛ ghena ta ŋkɛ we. 

25Ntake hɛ kandəghwə ndəghwə dzeyi mbe yɛ cɛ lekwesa ta nci, kese hɛ kafa 
nda ŋa Mahwətə we. 

26Tagha gɛ, pa kafete dzeve kənəa hɛ kezha mpə hɛ te ɓerama, 

27kezha taze hwelefefia nci dzeyi te pɛtɛa hɛɗi ba'a kezha mpə hɛ hwa kweci 
hwelefefi. 

28Pa hɛ ndeke nda ghəa nci ke Ba'al-Pɛyor ba'a zehwe wəshi melɛa mbeli nyi 
kempə mpə. 

29Pa hɛ hwepete nda wənəa ŋkɛ le wəshi nyi mene hɛ. Tagha gɛ, pa ndiremi nya 
wəba pesleyi geva hwa hɛ. 

30Ama pa Pinhas sate kezha tseɓa ghena shɛ. Tagha gɛ, pa ndiremi nya wəba shɛ 
kiɗinyɛ. 

31Pa Shala veyi ŋkɛ kawəndə nya tiɗiɗi, keshi keshi ba'a kaghala ghala. 

32Pa hɛ bezemte nda wənəa Shala mɛa yɛməa Mɛriba ba'a vate ndiremi te 
Moyize. 

33Ma kwa tazemte nda mehele hɛ ke Moyize ne, ntake ŋkɛ kageze ghena dewə 
zəzə. 

34Kese hɛ kaza sebe te mbeli nyi gezete nda Mahwətə ke hɛ we. 

35Pa hɛ wəmeve geva le kweci hwelefefi, pa hɛ tekeve wəshi nyi mene hɛ. 

36Ntake hɛ kahawe va wəshi nyi zhɛrete hɛ kashala, wəshi nyi kezhɛrenji 
kakeleŋa yitea hɛ. 

37Ntake hɛ kadzeghe nda melɛ le ŋwale tezhilia nci ba'a ŋwalea kwɛa nci ke yɛ 
'yi'yɛghwə. 

38Pa hɛ shekeyi mimia ka menetema fete, mimia ŋwale tezhilia nci ba'a ŋwalea 
kwɛa nci nyi dzeghekɛ nda melɛ hɛ le hɛ ke yɛ shala ta ka Kanan. Tagha gɛ, pa 
hɛɗi zhɛrenyɛ wale wale va yɛ sheke ta mimi. 

39Nahe hɛ kezhɛrenji wale wale laka yɛ slene ta nci ba'a kemenete mefətekwə 
laka wəshi nyi mene hɛ. 

40Pa Mahwətə hwepete wənə va mbelia ŋkɛ ba'a ɗema ntsə ta mbeli nyi kaŋa 
ŋkɛ. 

41Pa ŋkɛ vame hɛ mbe dzeve ta kweci mbeli. Ntake ka ghema ta nci kasleke hɛ. 

42Pa ka jaga ta nci sahwe nda yaka ke hɛ. Tagha gɛ, nahe hɛ kenza te dzeve va hɛ. 

43Kwele kwele zhigə mbelete hɛ ŋkɛ, ama geva yantsə hɛ mbe fama ghena ta nci 
ba'a geva yala hɛ mbe mene fete ta nci. 

44Pa ŋkɛ nakɛ yaka ta nci te və nya fate lewela ta nci ŋkɛ. 

45Pa ŋkɛ zəzəte jikə geva ta ŋkɛ le hɛ, pa zhɛrete mehele mbe wəba ta ganyɛa 
ŋkɛ. 

46Pa ŋkɛ zhɛakɛ heli yitea hɛ va pɛtɛa mbeli nyi kefəhwe hɛ. 

47Shala Mahwətə ta n'yɛ, mbelete n'yɛ, tseneke n'yɛ shave hwa kweci hwelefefi. 
Tagha gɛ, katetsahe sləa ŋa nya keveyi geva tekeleke ghen'yɛ ba'a katenza 
ghen'yɛ fare fare kezha tsahe ŋa. 

48Tsa nda ɓəmə hana ke Shala Mahwətə ta Israyɛl, se vəashi ba'a kaghala ghala. 
Ma ke mbeli pɛtɛ sha tegeze: «Amɛn! Alɛləwya!» 

Cimə 107 

KWA MCƐFE TA PALEPA 
CIM 107–150 

Tsahe mə Shala nya kande mbele ŋkwa 

1Tsahe mə Mahwətə, kwa nza ŋkɛ ganyɛke ŋkɛ, kakiɗi ɗe ta ŋkɛ we. 

2Geze ghena shɛ mbeli nyi mbelete Mahwətə, mbeli nyi zləgwəke ŋkɛ va nde 
ghema, 

3mbeli nyi tseneke ŋkɛ se te pɛtɛa hɛɗi, se te ŋkwa kesame ta veci ba'a ŋkwa 
kepəkwə ta ŋkɛ, se te bela kwa gwela ba'a bela kwa zeme. 

4Nahe kweci mbelia nci kezanji te ɓerama, te ŋkwa nya dɛrɛŋe rɛŋe, kasləyi 
hweŋkwa kedzete ŋkwa nya nza mbeli hɛ we. 

5Ma kwa zhɛte nda ma ba'a ndere ke hɛ ne, kwetɛ kwetɛŋe mehele ta nci tazenji. 

6Nahe hɛ ketsave nda lewela ke Mahwətə mbe yaka ta nci, tagha gɛ, pa mbelete 
hɛ va yirə nya te hɛ. 

7Nahe ŋkɛ kebegheghe hɛ kwa hweŋkwa nya kata kata kezha dzembe meleme 
nya nza mbeli mbe hɛ. 

8Tsahe Mahwətə hɛ kezha ganyɛa ŋkɛ ba'a kezha wəshi meŋelea ŋkɛ laka mbeli 
gɛ! 

9Kwa nza ŋkɛ nahe ŋkɛ kesame nda yɛmə ke mbeli nyi zhɛ nda ndere, nahe ŋkɛ 
kebehekɛ mbeli nyi zhɛ nda ma. 

10Mbe viɗi ba'a ŋkwesle ta mte se kweci mbelia nci, kaka daŋgayɛa yaka ba'a yɛ 
zewe lɛ, 

11va nya fatema ghena nyi gezete Shala hɛ, va nya ɓelama zəzə ta Shala tehwə 
ghweme hɛ. 

12Pa Shala denemte hɛ le yaka, pa hɛ betenji, wəndə shɛ kese kakemane hɛ we. 

13Nahe hɛ ketsave nda lewela ke Mahwətə mbe yaka ta nci, tagha gɛ, pa mbelete 
hɛ va yirə nya te hɛ. 

14Pa ŋkɛ fəakave hɛ mbe viɗi ba'a mbe ŋkwesle ta mte, pa ŋsleŋslemte yɛ zewe 
lɛ nci. 

15Tsahe Mahwətə hɛ kezha ganyɛa ŋkɛ ba'a kezha wəshi meŋelea ŋkɛ laka mbeli 
gɛ! 

16Kwa nza ŋkɛ nahe ŋkɛ kempəmte yɛ gelembe mze kwa ghwə ghwə ba'a 
kekweraɗemte wəshi keŋzle nyi kalɛ. 

17Nahe kweci kezhɛrenji kaka gezhia kɛfi va wəshi nyi ndiremi ndiremi ta nci. 
Nahe hɛ kesahwe nda yaka ke ghəa nci le jaɗafa ta nci. 

18Mba wəsə kezeme zeɗehwe nda ke hɛ we, nahe hɛ kenza takwa yitea mte. 

19Nahe hɛ ketsave nda lewela ke Mahwətə mbe yaka ta nci, tagha gɛ, pa mbelete 
hɛ va yirə nya te hɛ. 

20Nahe ŋkɛ kembete hɛ laka ghena ta ŋkɛ, nahe ŋkɛ kezləgwəke hɛ va mte. 

21Tsahe Mahwətə hɛ kezha ganyɛa ŋkɛ ba'a kezha wəshi meŋelea ŋkɛ laka mbeli 
gɛ! 

22Dzeghe nda melɛ ketsa hana hɛ, zlape wəshi nyi menete ŋkɛ hɛ le zlama. 

23Nahe kweci mbelia nci keslənji le kwambelə kezha mene slene ta nci te ndərə 
nya wəba. 

24Nahe mbelia shɛhɛ kenakɛ wəshi nyi menete Mahwətə ba'a wəshi meŋelea ŋkɛ 
te ndərə. 

25Gezetema ta ŋkɛ ke ghena ne, kantsa sefə nya wəba nya kegaŋkeɓe yɛmə. 

26Kadzeme kwambeləa nci yitea ghweme, zhɛne ne, kadzawa yɛ deɓa ŋkɛ. Kala 
mbeli nyi ketempə newe ghəa nci hɛ. 

27Kadɛwərə hɛ ghəa nci, katsepe tsepe hɛ kala ka ghwəyi ghwəyi, rayɛ 
ntsehwelea nci kezanyɛ. 

28Nahe hɛ ketsave nda lewela ke Mahwətə mbe yaka ta nci, tagha gɛ, pa mbelete 
hɛ va yirə nya te hɛ. 

29Pa ŋkɛ gweɗakwete sefə nya wəba, pa yɛ gaŋkeɓe ta yɛmə nzanji tikə tikə. 

30Ntake hɛ kazlama yitea gweɗakwe ta ŋkwa, pa Shala begheyi hɛ mɛa hələbə 
nya ɗe hɛ. 

31Tsahe Mahwətə hɛ kezha ganyɛa ŋkɛ ba'a kezha wəshi meŋelea ŋkɛ laka mbeli 
gɛ! 

32Zlape kwelea ŋkɛ hɛ hwa tsene ta mbeli ba'a tsahe ŋkɛ hɛ hwa rəkwə ta mbelia 
jama. 

33Gheŋkɛ nde zhɛre yɛ hələ kaɓerama, yɛ ɗasle kahɛɗi nya keghwele ghwele, 

34hɛɗi ganyɛ kahɛɗi nya kemte mte va 'yaghwa mehele ta mbeli nyi te. 

35Gheŋkɛ nde zhɛre ɓerama ŋkɛ kandərə perə, hɛɗi nya keghwele ghwele 
kaɗasle. 

36Kabete mbeli nyi shewə va ma ŋkɛ te. Kaŋa meleme ta nci hɛ te ŋkwa shɛ. 

37Katsawe wəshi hɛ dzeyi mbe yɛ wəve, kamɓe yɛ rɛzɛŋe hɛ ba'a kanda ya ta nci 
hɛ. 

38Kawəpi hɛ ŋkɛ, tagha gɛ, kaya hɛ kwele kwele, kasərə wəshi keseɗa ta nci ŋkɛ 
kakiɗi we. 

39Ama kiɗi yakiɗi kweci mbeli, kaŋa geva hɛ va dzawea yaka ba'a ndiremi. 

40Kaɓela mbeli nyi te ghə ŋkɛ we, kave nda ndeŋe ŋkɛ ke hɛ te ɓerama nya ɗema 
hweŋkwa. 

41Ama kaya ka titikwəa kɛfi ŋkɛ va yaka, kambake mbelia nci ŋkɛ kala wəshi 
keseɗa. 

42Katezlama mbeli nyi tiɗiɗi kenakɛ wəsəa shɛ hɛ, ama kateŋzle mɛ te pɛtɛa ka 
'yaghwa mehele. 

43Ma wəndə nya kentsehwele ntsehwele ne, katemene slene ŋkɛ le ghena nyi 
ba'a kateɗepe ganyɛa Mahwətə ŋkɛ. 

Cimə 108 

'Ya katefeɗeghe kiɗi ta ŋkwa 
(2-6: 57.8-12; 7-14: 60.7-14) 

1Cimə. Ciməa David. 

2Shala ta ɗa, gweɗakwe wənəa ɗa, kategha cimə 'ya ba'a katetsahe ŋa 'ya le wənə 
kwetɛŋe. 

3Feɗeghe mə, gagera ba'a ŋgwəleŋə, ‘ya katefeɗeghe kiɗi ta ŋkwa. 

4Mahwətə, katetsahe ŋa 'ya hwa mbeli, kategha ŋa cimə 'ya hwa hwelefefi. 

5Kwa nza ŋkɛ biya ma ganyɛa ŋa ke ghweme, dzemedze ma kaganda ta ŋa ke yɛ 
ləmbə. 

6Shala yawe, ncɛte kwelea ŋa kənəa ghweme, ɓele zləvəa ŋa kwake te hɛɗi lema. 

7Kezha nza ka mcɛhɛ ŋa pələsə ne, mbelete hɛ laka berete ta ŋa ba'a zhɛnete ɗa 
ghena. 

8Ma ke Shala gezete mbe ghɛa ŋkɛ: «'Ya ya kande hərə ŋkwa, ‘ya katenehe 
meleme ta Sishɛm, ‘ya katedzeghe zlərəa Səwkot. 

9Ŋa ɗa Gala'ad, ŋa ɗa Manasɛ perə. Ɛfrayim ya kakwenə nya mbe ghəa ɗa, 
Zhəwda ya kageta meghe ta ɗa. 

10Mowab ya kakwapɛ ta ɗa. Te Ɛdom ŋkeɗe seɗa 'ya. Katsa kaka 'ya yitea Filisti.» 

11Wa nde tekele ɗa kadzembe meleme nya berete wa? Wa nde tebeghe ɗa hwa'a 
mbe Ɛdom tse wa? 

12Deke gha nde nza kamenete Shala yawe. Ama nahe na kebetemte n'yɛ, kezhɛne 
na kadzemte mpa le ka sewajɛa n'yɛ we. 

13Se kakemane n'yɛ va nde ghema ta n'yɛ, kwa nza ŋkɛ gəmə kemane ta wəndə 
ŋelɛ. 

14Ma le Shala ne, katehərə ŋkwa ghen'yɛ, gheŋkɛ nde ŋkeɗe ka ghema ta n'yɛ. 

Cimə 109 

Ŋgaɗe ghə ta wəndə nya keyirə yirə 
1Se va wəndə nya te ghəa cimə. Ciməa David. 

Shala nya tsahe 'ya, nzama na divə ma. 

2Kwa nza ŋkɛ ne, fete yave ɗa ka 'yaghwa mehele ba'a ka sla tseŋwə, ‘ya 
yaŋwashɛ ŋwashɛ hɛ. 

3Ghena zlɛ yadzasle ɗa hɛ le, mpa yaha ɗa hɛ gəmə. 

4Ya 'ya nza kaɗe hɛ ne, kaɗe ghena ta ɗa hɛ we, ama 'ya ne, ghə yasəkwə 'ya 
kezha hɛ. 

5Wəsə kwa ndiremi yamene ɗa hɛ te ŋkwa ganyɛ, zlɛ te ŋkwa ɗe. 

6Ma ke hɛ sha geze te ghəa ɗa: «Ntave ɓəmə nde 'yaghwa mehele kezha ha nda 
mpa, ghereŋe nde ve nda fete te kwa zeme ta ŋkɛ. 

7Ma te və nya meha ghwə mbeli te ne, nza ŋkɛ kande fete, zhɛrenyɛ səkwə ghə 
ta ŋkɛ kajaɗafa, 

8ntamte geva yɛ hɛa ŋkɛ teghweme, kelehwe slene ta ŋkɛ kwete wəndə, 

9nza ŋwalea ŋkɛ kaka mezhɛtiti, nza male ta ŋkɛ kawede, 

10ndendeŋe ŋwalea ŋkɛ ba'a sesəkwə wəshi hɛ, səkwə wəshi hɛ cakeɗake le 
ghɛa nci nya kakwəfi, 

11kesehwe wəshia ŋkɛ wəndə nya kendeke nda dewa, fəhwe wəshi nyi menete 
ŋkɛ ka se se, 

12ɗema wəndə ganyɛ shɛ laka gheŋkɛ, ɗema nde zhɛ heli shɛ yitea ka mezhɛtitia 
ŋkɛ, 

13zanyɛ sebe te hwelefefia ŋkɛ, zanyɛ sebe te sləa nci mbe va ɓɛhwɛ, 

14zəzəte nda jaɗafa ta ka shihɛnyɛ mbeli ke Mahwətə, kelemtema geva fete ta 
meghekɛ te wənə, 

15zəzə fetea shɛhɛ Mahwətə kevə kevə, zamte sebe ŋkɛ te sləa nci te hɛɗi. 

16Kwa nza ŋkɛ ne, nahe wəndəa shɛ kezaghəyite mene ganyɛ, nahe ŋkɛ kesahwe 
nda yaka pa te mte ke nde titikwə, ke nde dewə ŋeli nya keyirə yirə. 

17Ma kwa ɗehwe bezla ŋkwa ŋkɛ kwele kwele ne, pa bezla dzeghənyɛ kənə. Ma 
kwa ɗema wəpi ŋkwa ŋkɛ ne, pa wəpi slənyɛ cakeɗake yite. 

18Nahe ŋkɛ keseɗete bezla ŋkwa kala lekwesa, tagha gɛ, pa nde dzembenyɛ mbe 
geva ta ŋkɛ kala yɛmə, ba'a mbe 'yɛ'yɛa ŋkɛ kala n'yi. 

19Nza bezla shɛ kənəa geva ta ŋkɛ kala lekwesa, nza ŋkɛ kala hətə nya hwepe 
ŋkɛ keveci keveci.» 

20Tsetse teve nda zhɛme Mahwətə ke ka ve ɗa fete, ke ka ŋwashɛ ŋwashɛ ɗa. 

21Ama gha gɛ Shala Mahwətə, kemane ɗa kazləvəa ŋa. Ganyɛ yamene ɗa ɗe ta 
ŋa, mbelete ɗa. 

22Nahe 'ya kenza kande titikwə ba'a kande dewə berete, kwele kwele yirə ɗa 'ya. 

23Kala shenaŋkwe ta tɛhwɛɗi kiɗi nza ta ɗa, kala hegi keka ɗa mbeli. 

24Va mene səwəmayɛ ne, kashɛ 'ya ghereŋe we, nahe titikwə wəsə kezeme 
kepahemte ɗa. 

25Nahe 'ya kenza kawəsə keŋ'wəshi sha hɛ, nakɛ ɗa ma ta nci ne, kagagəzə ghə 
hɛ. 

26Kemane ɗa Shala Mahwətə ta ɗa, mbelete ɗa laka ganyɛa ŋa. 

27Ɗepete hɛ kawəsə nya menete na ŋkɛ, kagha Mahwətə nde menete ɗa wəsəa 
shɛ. 

28Ŋkwa yabezla hɛ, ama gha ne, ŋkwa yawəpi na. Ma kehave ɗa mpa hɛ ne, 
katenza hawe te hɛ, ama katezlama 'ya, 'ya nya kande mene slene ta ŋa. 

29Kelemte geva zləvə te ka ve ɗa fete, nza hɛ bətə mbe hawe ta nci kala lekwesa. 

30Katetsahe Mahwətə 'ya le berete, kategha nda cimə 'ya te tepe ta wəvəsəa 
mbeli. 

31Kwa nza ŋkɛ ne, kaghereŋe ŋkɛ te kwa zeme ta nde titikwə kezha mbele ŋkɛ 
va mbeli nyi keve nda fete. 

Cimə 110 

Ghena nya geze nda Mahwətə ke meghe 
1Ciməa David. 

Ma ke Mahwətə sha nde sleke ɗa: «Nde ntishɛ ŋa te kwa zeme ta ɗa, nda 
teŋkambe ka jaga ta ŋa 'ya mbe hwə seɗa ta ŋa.» 

2Katemtsehe bezlea meghea ŋa Mahwətə se mbe Siyon, katesleke ka jaga nyi 
dzeyi yitea gha na. 

3Katebeghe ŋa ka katsala kɛfi te veci nya tsene ka sewajɛa ŋa na. Pelɛ ghweme 
nyi keveyi geva tekeleke ne, katedzeme ka mempɛhwetɛtia ŋa sha gha kala mɛnɛ 
nya te kiɗi ta ŋkwa. 

4Ma ke Mahwətə gezete gheci gheci, kaɗema dzeyi te sebe yite: «Nde dzeghe 
Shala nya kaghala ghala na, kala nya se Mɛlkisɛdɛk.» 

5Te kwa zeme ta ŋa Shala, kateŋkeɗe ka meghe ŋkɛ te vecia hwepe wənəa ŋkɛ. 

6Katemeha ghwə ŋkɛ te hwelefefi, katenza mbeli nyi kempə mpə selekə lekə, 
kateŋkeɗe mbeli nyi te ghə ŋkɛ te hɛɗi lema. 

7Kwa hweŋkwa ne, katesa yɛmə meghe kwa hələ, vatse tezhɛne ŋkɛ kakafe ghə. 

Cimə 111 

Hawe va Mahwətə ya kagha ta ntsehwele 

1Alɛləwya! Kaɗe 'ya katsa nda ke Mahwətə le wənə kwetɛŋe, hwa tsene ta mbeli 
nyi nza wənəa nci wɛŋe. 

2Nahe yɛ slene ta Mahwətə kenza kejama jamanji, kave zəzə pɛtɛa mbeli nyi 
keɗe hɛ te hɛ. 

3Nahe slene ta ŋkɛ kenza kawaŋe ba'a kazləvə, kaghala ghala nza tiɗiɗia ŋkɛ. 

4Kaɗe ŋkɛ kazəzə wəshi meŋelea ŋkɛ mbeli. Nahe Mahwətə kenza kande ganyɛa 
mehele ba'a kande zhɛ heli. 

5Kazeme nda zeme ŋkɛ ke mbeli nyi kehawe ve. Kazəzə jikə geva ta ŋkɛ ŋkɛ 
keveci keveci. 

6Nahe ŋkɛ kencɛte nda berete ta ŋkɛ ke mbelia ŋkɛ te və nya ndeke nda hɛɗia 
kweci mbeli ŋkɛ ke hɛ. 

7Nahe wəshi nyi mene ŋkɛ kenza kaganda ba'a tiɗiɗi, gezleŋe ghə shɛ mbe pɛtɛa 
ghena nyi geze ŋkɛ we. 

8Nahe hɛ keveyi geva kaghala ghala, kwa nza ŋkɛ nahe hɛ kenza kaganda ba'a 
tiɗiɗi. 

9Nahe ŋkɛ keghweneghe nda mbele ke mbelia ŋkɛ, nahe ŋkɛ kemenete jikə geva 
nya kaghala ghala le hɛ. Deke gheŋkɛ ya kaShala nya kaganda ba'a nya ghazlənə 
mbeli ve. 

10Hawe va Mahwətə ya kagha ta ntsehwele. Nahe pɛtɛa ka hawe ve kenza 
kentsehwele ntsehwele. Kaghala ghala tenza tsahe ta ŋkɛ. 

Cimə 112 

Zlama ya va wəndə nya kehawe va Shala 

1Alɛləwya! Zlama ya va wəndə nya kehawe va Mahwətə ba'a nya keɗe ghena nyi 
gezete ŋkɛ. 

2Bereteke tenza hwelefe ta ŋkɛ te hɛɗi, kewəpi wəpi tenza sebe ta mbeli nyi 
tiɗiɗi. 

3Katenza wəshi ba'a mcɛlə ki ghɛa ŋkɛ, kaghala ghala tenza tiɗiɗia ŋkɛ. 

4Kaɓele waŋe mbe ŋkwesle kezha mbeli nyi nza kaganda va hɛ, kezha wəndə 
nya tiɗiɗi, nde ganyɛa mehele ba'a nde zhɛ heli. 

5Ganyɛke ŋkɛ kezha zhɛ heli wəndə ba'a kezha nzəɓə nda dewa wəndə ke 
wəndə, kezha dzeghwa ŋkɛ le wəshia ŋkɛ kala nya kehi. 

6Kwa nza ŋkɛ kateteɗe ŋkɛ tɛape we. Katezaghə wəndə nya tiɗiɗi mbeli tɛape 
we. 

7Katedake ŋkɛ va mɛnɛfɛa ghena nyi ndiremi ndiremi we, kave ghə ŋkɛ te 
Mahwətə le wənə nya gwezlayɛ. 

8Gweɗakwe nza wənəa ŋkɛ, wəsə shɛ kadake ŋkɛ ve we, nahe ŋkɛ keɗepe 
katenewe teɗe ta ka ghema ta ŋkɛ ŋkɛ. 

9Kaɗa nda wəshi ŋkɛ kwele kwele ke ka titikwəa kɛfi, kaghala ghala tenza tiɗiɗia 
ŋkɛ. Kambake geva berete ta ŋkɛ ba'a zləvəa ŋkɛ. 

10Ma kenakɛ ŋkɛ nde 'yaghwa mehele ne, kazhɛ nda wənəa ŋkɛ, kahale dzeve ta 
ŋkɛ ŋkɛ ba'a kanza ŋkɛ keyirə yirə. Katenza mawe ta ka 'yaghwa mehele gəmə. 

Cimə 113 

Kazhɛre nza ta ka dewə berete Mahwətə 

1Alɛləwya! Gheyɛ ka mene slene ta Mahwətə, tsahe mə ŋkɛ, tsahe mə sləa 
Mahwətə! 

2Tsa nda hana mbeli ke Mahwətə, se tsetsenya ba'a kaghala ghala. 

3Se te ŋkwa kesame ta veci hwa'a te ŋkwa kepəkwə ta ŋkɛ ne, tsahe sləa 
Mahwətə mbeli. 

4Nahe Mahwətə kenza kənəa pɛtɛa hwelefefi, nahe zləvəa ŋkɛ kenza dzemedze 
ma ke ghweme. 

5Wa wəndə nya yipə le Shala Mahwətə ta ɓəmə wa? Nahe ŋkɛ kentishɛ pelɛ 
ghweme. 

6Kayiŋwə geva ŋkɛ kezha newe ghweme ba'a hɛɗi. 

7Kakese nde dewə berete ŋkɛ sate hwa hɛɗi, kakele nde titikwə ŋkɛ seyi te kəsə 

8kezha ntishɛ hɛ hwa mbeli nyi te ghə, hwa mbelia jama nyi mbe hwelefe ta ŋkɛ. 

9Kave nda nza ki ghɛ ŋkɛ ke male jɛŋa kala male nya fare fare hwa ŋwalea nta. 
Alɛləwya! 



1145 

 

 
Ghena ta Shala 

Kapsiki DC Bible 
©2012 Alliance Biblique du Cameroun and Bible Society of Cameroon. 

 

 
 

 

Cimə 114 

Te və nya shave ka Israyɛl mbe Ɛzhipte 

1Ma te və nya shave ka Israyɛl mbe Ɛzhipte, te və nya slə mbelia Zhakob te hɛɗia 
kweci mbeli ne, 

2nahe hɛɗia Zhəwda kezhɛre kaŋkwa ŋkɛ nya keveyi geva tekeleke, nahe Israyɛl 
kezhɛrenyɛ kaŋa ŋkɛ. 

3Ma kwa nakɛ hɛ ndərə ne, pa hwɛnyɛ, pa Zhəwrdɛŋe zhɛnete geva dzeyi te sebe. 

4Katsetsərəkə yɛ ghweme kala gamea lɛmə, kajɛgwəli yɛ wəmbə kala zhɛgwəa 
lɛməa timɛti. 

5Gha ndərə, va wa hwɛ na wa? Gha Zhəwrdɛŋe, va wa dzeyi na te sebe wa? 

6Gheyɛ ghweme, va wa tsetsərəkə yɛ kala gamea lɛmə wa? Gheyɛ wəmbə, va wa 
jɛgwəli yɛ kala zhɛgwəa lɛməa timɛti wa? 

7Hɛɗi, gaŋkəɗə mbe kema ta Nde sleke ŋkwa, mbe kema ta Shala ta Zhakob, 

8gheŋkɛ nya kezhɛre gela kandərə, pelɛ nya ntɛaŋentɛa kaɗasle. 

Cimə 115 

Deke Shala yanza zləvə te 

1Mahwətə, kenza te ghen'yɛ we, te ghen'yɛ ve geva zləvə we, ama te gha, kezha 
ɗe ta ŋa ba'a kezha ganyɛa ŋa. 

2Kezha wa geze kweci mbeli: «Tema Shala ta nci gɛ wa», ke hɛ wa? 

3Nahe Shala ta n'yɛ kenza pelɛ ghweme, pɛtɛa wəshi nyi ɗe ŋkɛ yamene ŋkɛ. 

4Nahe yɛ shala ta nci kenza kamze kwa tɛawetɛa keɗema kamze kwa tere tere, 
mbeli ka vɛsəte hɛ. 

5Mɛ ya te hɛ, ama kageze ghena hɛ we. Ntsə ya kwa hɛ, ama kanewe ŋkwa hɛ we. 

6Sleme ya te hɛ, ama kafa ghena hɛ we. Ŋshi ya te hɛ, ama kafa zəŋwəa wəsə hɛ 
we. 

7Dzeve ya te hɛ, ama kakwaɗe wəsə hɛ we. Seɗa ya te hɛ, ama kadzeghwa hɛ we. 
Kwaɗe shɛ kasame kwa mɛa nci we. 

8Nza mbeli nyi kevɛsəte hɛ kala hɛ, tsagha pɛtɛa mbeli nyi keve ghə te hɛ. 

9Gheyɛ ka Israyɛl, ve mə ghə te Mahwətə. Nahe ŋkɛ kenza kande kemane ŋayɛ 
ba'a kageləa ŋayɛ. 

10Gheyɛ hwelefefia Aron, ve mə ghə te Mahwətə. Nahe ŋkɛ kenza kande kemane 
ŋayɛ ba'a kageləa ŋayɛ. 

11Gheyɛ mbeli nyi kehawe va Mahwətə, ve mə ghə te Mahwətə. Nahe ŋkɛ kenza 
kande kemane ŋayɛ ba'a kageləa ŋayɛ. 

12Kazəzə ɓəmə Mahwətə, katewəpi ɓəmə ŋkɛ. Katewəpi ka Israyɛl ŋkɛ, katewəpi 
hwelefe ta Aron ŋkɛ, 

13katewəpi mbeli nyi kehawe ve Mahwətə, ŋwale ba'a mbelia jama. 

14Ndeke ŋayɛ ya Mahwətə kwele kwele, gheyɛ ba'a ŋwalea ŋayɛ. 

15Wəpikɛ ŋayɛ Mahwətə, gheŋkɛ nya kepate ghweme ba'a hɛɗi. 

16Nahe ghweme kenza kaghweme ta Mahwətə, ama hɛɗi ne, nahe ŋkɛ kendeke 
nda ke mbeli. 

17Kenza tsahe Mahwətə kaŋa mbeli nyi kempə mpə, ghenci nyi kedzawa ghɛa 
mbelia kwahɛɗi we. 

18Ama gheɓəmə ne, katsahe Mahwətə gheɓəmə, se tsetsenya ba'a kaghala ghala. 
Alɛləwya! 

Cimə 116 

Səkwə ghə ta wəndə nya kembele va mte 

1Kaɗe Mahwətə 'ya, kwa nza ŋkɛ kafa ɗa ŋa ɗa ketsave nda lewela 'ya. 

2Nahe ŋkɛ kezhɛrave ɗa sleme, katetsa nda lewela 'ya mbe pɛtɛa nza ta ɗa. 

3Nahe mte ketseyi ɗa kwa zewe lɛ, nahe ghɛa mbelia kwahɛɗi kekeseyi ɗa kwa 
zewe. Nahe 'ya kadake ɗa ba'a keyirə ɗa. 

4Tagha gɛ, ma 'ya hekate Mahwətə le sləa ŋkɛ: «Təhwə təhwə ŋa 'ya Mahwətə, 
mbelete ɗa.» 

5Mahwətə ya kande ganyɛa mehele nahe ŋkɛ kenza tiɗiɗi. Shala ta ɓəmə ya 
kande zhɛ heli. 

6Kaya ka gwedəa kɛfi Mahwətə. Ma te və nya se 'ya kedene dene ne, nahe ŋkɛ 
kembelete ɗa. 

7Mehele ta ɗa, zhɛnakɛ mpi, kwa nza ŋkɛ nahe Mahwətə kemenete ɗa ganyɛ. 

8Kaganda ne, nahe na kembelete ɗa va mte, nahe na kesehwemte ɗa nehwene 
kwa ntsə ba'a nahe na keyate yɛ seɗa ta ɗa va tehene. 

9Vatse gɛ, katedzeghwa 'ya kwa kema ta Mahwətə, te hɛɗia mbeli nyi teghweme. 

10Nahe 'ya keyɛte, ya 'ya se kageze: «Nde dewə berete lagana 'ya», a 'ya. 

11Ma te və nya se 'ya keyirə yirə ne, ma 'ya sha se kageze: «Nahe mbeli pɛtɛ kenza 
kaka tseŋwəa kɛfi.» 

12Wa wəsə nya teve nda 'ya ke Mahwətə te pɛtɛa wəshi ganji nyi menete ɗa ŋkɛ 
tse wa? 

13Kateha nda zlerekwea hərə ŋkwa 'ya ba'a kateheka sləa Mahwətə 'ya. 

14Ma mɛ nyi meɗeyi nda 'ya ke Mahwətə ne, kateyipə hɛ 'ya kadzawa kwa kema 
ta pɛtɛa mbelia ŋkɛ. 

15Kawəsə nya ndiremi ŋkɛ sha Mahwətə kanewe mpə ta mbelia ŋkɛ. 

16Təhwə təhwə ŋa 'ya Mahwətə, nde mene slene ta ŋa 'ya, kaganda, nde mene 
slene ta ŋa, wəzege ta kwatera ta ŋa. Nahe na ketsakame ɗa same kwa zewe lɛ. 

17Katedzeghe ŋa melɛ ketsa hana 'ya ba'a kateheka ŋa 'ya, gha Mahwətə le sləa 
ŋa. 

18Ma mɛ nyi meɗeyi nda 'ya ke Mahwətə ne, kateyipə hɛ 'ya kadzawa kwa kema 
ta pɛtɛa mbelia ŋkɛ, 

19te ŋwela nyi yitea ghɛa Mahwətə, te tepe ta ŋa, Zhɛrəzalɛm. Alɛləwya! 

Cimə 117 

Tsahe Shala pɛtɛa hɛɗi lema 

1Gheyɛ pɛtɛa hwelefefi, tsahe mə Mahwətə. Gheyɛ mbeli pɛtɛ, ve mə zləvə te. 

2Kwa nza ŋkɛ wəbake ɗe ta ŋkɛ laka gheɓəmə, kaghala ghala nza ganyɛa ŋkɛ. 
Alɛləwya! 

Cimə 118 

Nza teghweme kezha ɓela wəshi nyi menete Mahwətə 

1Tsa nda mə hana ke Mahwətə, kwa nza ŋkɛ ganyɛke ŋkɛ, kakiɗi ɗe ta ŋkɛ we. 

2Ka Israyɛl, ma pe yɛ: «Kaghala ghala nza ganyɛa ŋkɛ.» 

3Mbelia Aron, ma pe yɛ perə: «Kaghala ghala nza ganyɛa ŋkɛ.» 

4Gheyɛ ka hawe va Mahwətə, ma pe yɛ: «Kaghala ghala nza ganyɛa ŋkɛ.» 

5Ma mbe yaka ne, nahe 'ya kesəkwəte Mahwətə, nahe Mahwətə kezhɛnete ɗa 
ba'a kembelete ɗa. 

6Mahwətə ya le 'ya, wəsə shɛ kaghazlənə 'ya ve we. Wa wəsə nya nza mbeli 
kamenete ɗa wa? 

7Mahwətə ya le 'ya, gheŋkɛ nde kemane ɗa, katenewe teɗe ta ka jaga ta ɗa 'ya. 

8Megela ma wəfərə mbe Mahwətə ke ve ghə te mbeli! 

9Megela ma wəfərə mbe Mahwətə ke ve ghə te mbeli nyi te ghə. 

10Nahe pɛtɛa hwelefefi kedzaslete ɗa. Ama te sləa Mahwətə ne, nahe 'ya 
keŋkamte hɛ. 

11Nahe hɛ kedzaslete ɗa tekelɛ kelɛ. Ama te sləa Mahwətə ne, nahe 'ya keŋkamte 
hɛ. 

12Nahe hɛ kedzaslete ɗa kala zhiwəa mze, nahe hɛ kempənji kala ghwə te 
vegheme. Ama te sləa Mahwətə ne, nahe 'ya keŋkamte hɛ. 

13Nahe mbeli ketsəkwəte ɗa kezha teɗe 'ya, ama nahe Mahwətə kekemanakɛ ɗa. 

14Mahwətə ya kaberete ta ɗa ba'a kageza ta ɗa. Gheŋkɛ nde mbelete ɗa. 

15Ma ke mbeli sha gaghwe ba'a sha gha geza dzeyi mbe yɛ cɛ lekwesa ta mbeli 
nyi tiɗiɗi: «Nahe dzeve kwa zeme ta Mahwətə kemenete slene nya wəba, 

16nahe dzeve kwa zeme ta Mahwətə kekafete geva, nahe dzeve kwa zeme ta 
Mahwətə kemenete slene nya wəba.» 

17Katemte 'ya we, katenza 'ya teghweme kezha ɓela wəshi nyi menete Mahwətə. 

18Kaganda ne, nahe Mahwətə ke'yɛte ɗa, ama kendeke nda ɗa ŋkɛ ke mte we. 

19Ghweghwenemte ɗa mə yɛ gelembe ta nza tiɗiɗi, katedzeki 'ya kezha tsahe 
Mahwətə. 

20Wa nya gelembe ta Mahwətə nya: dzekinji mbeli nyi tiɗiɗi kwa. 

21Katetsahe ŋa 'ya, va nya zhɛnete ɗa ghena na, va nya se na kambele ta ɗa. 

22Ma pelɛ nya neghakɛ ka ŋa ŋkwa ne, gheŋkɛ nde zhɛrenyɛ kapelɛ nya te 
megwekwe. 

23Mahwətə nde mene wəsə nya kala nya: nahe ŋkɛ kenza kawəsə meŋele kwa 
ntsə ta ɓəmə. 

24Nya ya kaveci nya menete Mahwətə: nza ŋkɛ kazeɗe nza ta ɓəmə ba'a kazlama 
ta ɓəmə! 

25Mahwətə, təhwə təhwə ndeke n'yɛ mbele gi! Mahwətə, təhwə təhwə ndeke 
n'yɛ hərə ŋkwa gi! 

26Kewəpi wəpi nza wəndə nya kese te sləa Mahwətə. Kawəpi ŋayɛ ghen'yɛ shave 
mbe ghɛa Mahwətə. 

27Mahwətə ya kaShala, kave ɓəmə waŋe ŋkɛ. Le yɛ sleke mɛa dzeve ne, pate mə 
geva hwa'a yitea yɛ tereme ta reghwetɛ. 

28Gha ya kaShala ta ɗa, katetsahe ŋa 'ya. Shala ta ɗa, kateve zləvə 'ya te gha. 

29Tsahe mə Mahwətə, kwa nza ŋkɛ megela ŋkɛ, kaghala ghala nza ganyɛa ŋkɛ. 

Cimə 119 

Wəsə mahalegəa Shala ya kazlama ta ɗa 

1Zlama ya va mbeli nyi kedzeghwa tiɗiɗi, va mbeli nyi kehawe va wəsə 
mahalegəa Mahwətə. 

2Zlama ya va mbeli nyi keya ghena nyi tekete ŋkɛ, nyi kezele ŋkɛ le pɛtɛa wənəa 
nci. 

3Wəsə kwa ndiremi shɛ kamene hɛ we, kala nya ɗe Shala dzeghwa hɛ. 

4Shala, gha nde gezete ghena ta ŋa kezha hawe mbeli va hɛ megela. 

5Ɗepe dzeghwa 'ya tiɗiɗi kezha mene wəshi nyi ɗe na. 

6Tagha gɛ, katezhɛ ɗa hawe va bete ntsə te pɛtɛa ghena nyi gezete na we. 

7Katetsahe ŋa 'ya le wənə kwetɛŋe laka teke ghena ta ŋa nyi tiɗiɗi. 

8Katemene wəshi nyi ɗe na 'ya. Wəfəyite ɗa ma na tɛape ma. 

9Tsema nza mempɛhweta kayate dzeghwa ta ŋkɛ tiɗiɗi tse wa? Nda laka mene 
slene le ghena ta ŋa. 

10Kazele ŋa 'ya le wənə kwetɛŋe. Sərə ɗa ma na kandeŋe cakeɗake yitea ghena 
nyi gezete na ma. 

11Kave ghena nyi gezete na 'ya kwa wənəa ɗa kezha ɗema kamene ŋa jaɗafa. 

12Hana ŋa na gɛ Mahwətə! Tekete ɗa wəshi nyi ɗe na gi! 

13Le mɛa ɗa ne kaɓela pɛtɛa ghena nyi tarete na 'ya. 

14Kazlama 'ya yitea zele ghena nyi tekete na, kala wəsə nya nza pɛtɛa wəshi va 
'ya. 

15Kakele zəzə 'ya te wəshi nyi gezete na, kabete ntsə 'ya te hweŋkwa nya ncɛte 
ɗa na. 

16Kazlama 'ya yitea wəshi nyi ɗe na, katezaghə ghena ta ŋa 'ya we. 

17Menete ɗa ganyɛ, 'ya nya kande mene slene ta ŋa, kezha nza 'ya teghweme ba'a 
kezha hawe 'ya va ghena ta ŋa. 

18Ghwenemte yɛ ntsə ta ɗa kezha neweve wəshi meŋelea wəsə mahalegəa ŋa 
'ya. 

19Nahe 'ya kenza kamentiɓə te hɛɗi, wəfərəma ghena nyi geze na na va 'ya ma. 

20Kevə kevə ne, kamawe ghena nyi tarete na 'ya. 

21Kave ɗa na te ka bezla bezla nyi kekele ghə, nyi kezanji cakeɗake yitea ghena 
nyi gezete na. 

22Kelemte ŋele ba'a yiɗə seyi te 'ya, kwa nza ŋkɛ kahawe 'ya va ghena nyi tekete 
na. 

23Ya mbeli nyi te ghə nza katsa ghena yitea 'ya ne, kakele zəzə 'ya, 'ya nya kande 
mene slene ta ŋa te wəshi nyi ɗe na. 

24Kave ɗa zlama ghena nyi tekete na, ghenci ya kaka ncɛ ɗa ntsehwele. 

25Nahe 'ya kenza kwelebəhə hwa hɛɗi, ndeke ɗa nza teghweme kala nya meɗeyi 
na. 

26Nahe 'ya keɓelate ŋa nza ta ɗa, nahe na kezhɛnete ɗa. Tekete ɗa wəshi nyi ɗe 
na! 

27Fave ɗa hweŋkwa ta ghena nyi gezete na, tagha gɛ, katekele zəzə 'ya te wəshi 
meŋelea ŋa. 

28Nehwene yave ɗa taze ta mehele, kesakate ɗa te ŋkwa kala nya meɗeyi na. 

29Hendemte ɗa vare hweŋkwa ta tseŋwə. Mbe ganyɛa ŋa ne, fave ɗa wəsə 
mahalegəa ŋa! 

30Nahe 'ya kentave hweŋkwa ta kaganda, kahawe 'ya va ghena nyi tarete na. 

31Kave nda ghə 'ya ke ghena nyi tekete na, Mahwətə yawe, pəli ɗa ma hawe na 
ma. 

32Kantsə geva 'ya kwa hweŋkwa ta ghena nyi gezete na, kwa nza ŋkɛ kaghwene 
mehele ta ɗa na. 

33Mahwətə yawe, ncɛte ɗa hweŋkwa ta wəshi nyi ɗe na, kezha mene slene 'ya le 
hɛ pa te keɗaŋe ta və. 

34Fave ɗa wəsə mahalegəa ŋa, tagha gɛ, katemene slene 'ya le, katehawe 'ya ve 
le wənə kwetɛŋe. 

35Beghe ɗa kwa hweŋkwa ta ghena nyi gezete na, kwa nza ŋkɛ zeɗehwe ɗa ŋkɛ. 

36Zhɛrete wənəa ɗa laka ghena nyi tekete na, kaɗema kenza laka mcɛlə. 

37Kelemte ntsə ta ɗa te wəshia kwadanji, ndeke ɗa nza kwa hweŋkwa ta ŋa. 

38Menete ɗa, 'ya nya kande mene slene ta ŋa wəsə nya meɗeyi nda na ke ka hawe 
va gha. 

39Yakɛ ɗa va ŋele nyi keve ɗa ghazlənə, kwa nza ŋkɛ keganji ganjinji ghena nyi 
tarete na. 

40Kaganda ne, kamawe wəshi nyi gezete na 'ya. Ndeke ɗa nza teghweme laka 
tiɗiɗia ŋa. 

41Mahwətə yawe, nza ganyɛke laka 'ya, mbelete ɗa, kala nya meɗeyi na. 

42Tagha gɛ, katenza zhɛne va 'ya kaŋa wəndə nya keŋele ɗa, kwa nza ŋkɛ kave 
ghə 'ya te ghena ta ŋa. 

43Kelemtema kaganda na kwa mɛa ɗa ma, kwa nza ŋkɛ ghena nyi tarete na 
yaneghe 'ya. 

44Kateya wəsə mahalegəa ŋa 'ya kevə kevə ba'a kaghala ghala. 

45Katedzeghwa 'ya waɗe, kwa nza ŋkɛ kezele wəshi nyi gezete na 'ya. 

46Kategeze ghena nyi tekete na 'ya kwa kema ta ka meghea kɛfi, katezhɛ ɗa hawe 
we. 

47Kazlama 'ya yitea ghena nyi gezete na, kave ɗa farefa hɛ. 

48Kakafe dzeve 'ya laka ghena nyi gezete na, kaɗe hɛ 'ya, kakele zəzə 'ya te wəshi 
nyi ɗe na. 

49Zəzəte ghena nya gezete ɗa na, ‘ya nya kande mene slene ta ŋa. Nahe ghena 
shɛ kegwəfəte ɗa ghə. 

50Gheŋkɛ nde gweɗakwe ɗa mbe yaka, kwa nza ŋkɛ ghena nyi gezete na ka ve 
ɗa mpi. 

51Nahe ka kele ghə keŋ'wəshikɛ ɗa tsape, ama kesərəakɛ wəsə mahalegəa ŋa 'ya 
we. 

52Mahwətə yawe, kazəzə ghena nyi tarete na vəashi 'ya, ghenci ka gweɗakwe ɗa. 

53Nahe wənəa ɗa kehwepe va ka 'yaghwa mehele nyi kewəfəyite wəsə 
mahalegəa ŋa. 

54Nahe ghena nyi ɗe na kenza kaciməa ɗa ki ghɛ nya nza 'ya kande se se. 

55Mahwətə yawe, kazəzə sləa ŋa 'ya heviɗi, kamene slene 'ya le wəsə mahalegəa 
ŋa. 

56Gheŋkɛ ya kaŋa ɗa wəsə, kwa nza ŋkɛ kaya wəshi nyi gezete na 'ya. 

57Mahwətə, ma ŋa ɗa wəsə, a 'ya gezete ne, mene slene le ghena ta ŋa. 

58Nahe 'ya kese kazele kanza zeɗehwe ŋa le wənə kwetɛŋe, zhɛ heli yitea 'ya kala 
nya meɗeyi na. 

59Nahe 'ya kese kazəzə dzeghwa ta ɗa, kaɗe 'ya kazhɛne kahawe va ghena nyi 
tekete na. 

60Kaɗema kadera ne, kantsə geva 'ya kamene slene le ghena nyi gezete na. 

61Nahe ka 'yaghwa mehele kekesehwe ɗa le keleŋa, ama kazaghə wəsə 
mahalegəa ŋa 'ya we. 

62Te tepe ta viɗi ne, kasate 'ya te ŋkwa katsahe ŋa tewəmbəreke ghena nyi tiɗiɗi 
nyi tarete na. 

63Nahe 'ya kenza kamcɛnyɛa pɛtɛa ka hawe va gha, ba'a ka ya wəshi nyi gezete 
na. 

64Mahwətə yawe, rayɛ hɛɗi lema va ganyɛa ŋa, tekete ɗa wəshi nyi ɗe na. 

65Kamene nda ganyɛ na ke nde mene slene ta ŋa, kala nya meɗeyi na Mahwətə 
yawe. 

66Tekete ɗa fa zeweve ta ghena ba'a ɗepe wəsə, kwa nza ŋkɛ kave ghə 'ya te 
ghena nyi gezete na. 

67Ma tewə 'ya kesahwe yaka ne, keza za se 'ya. Ama kaya ghena nyi gezete na 'ya 
tsetsenya. 

68Megela na ba'a wəsə ganyɛ yamene na. Tekete ɗa wəshi nyi ɗe na. 

69Kasla ɗa tseŋwə ka kele ghəa kɛfi, ama kaya wəshi nyi gezete na 'ya le wənə 
kwetɛŋe. 

70Nahe mehele ta nci kenza keŋzle ŋzle, ama kazlama 'ya yitea wəsə mahalegəa 
ŋa. 

71Megela ŋkɛ sha 'ya kezha nza yaka te 'ya, kezha tekeve wəshi nyi ɗe na 'ya. 

72Megela ma wəsə mahalegə nya kesame kwa mɛa ŋa sha 'ya ke dəɓərəa mze 
kwa tere tere ba'a mze kwa tɛawetɛa kwele kwele. 

73Nahe dzeve ta ŋa kepate ɗa ba'a keveyi ɗa meslete. Ndeke ɗa fa zeweve ta 
ghena kezha tekeve ghena nyi gezete na 'ya. 

74Ma kenakɛ ɗa ka hawe va gha, kazlama hɛ, kwa nza ŋkɛ kave ghə 'ya te ghena 
ta ŋa. 

75Mahwətə, nahe 'ya keɗepe tiɗiɗi ghena nyi tarete na, wərə nda vate yaka na te 
'ya. 

76Ve ɗa gweɗakwe ganyɛa ŋa, kala nya gezete ɗa na, 'ya nya kande mene slene 
ta ŋa. 

77Zhɛ heli yitea 'ya kezha nza 'ya teghweme, kwa nza ŋkɛ zeɗehwe ɗa wəsə 
mahalegəa ŋa. 

78Nza hawe te ka kele ghə nyi kese kasla ɗa tseŋwə. ‘Ya ne, kave zəzə 'ya te wəshi 
nyi gezete na. 

79Zhɛne geva ka hawe va gha kase sha 'ya, kateɗepe ghena nyi tekete na hɛ. 

80Zele wəshi nyi ɗe na 'ya le wənə kwetɛŋe. Ma tsagha ne, katenza hawe te 'ya 
we. 

81Leɓakwe 'ya va neghe mbele ta ŋa, nahe 'ya kevate ghə te ghena ta ŋa. 

82Ghare yaghare ntsə ta ɗa va neghe meɗe mɛa ŋa. Ma 'ya gezete: «Hweŋkwa 
tegweɗakwe ɗa na wa?» 

83Yipə yipə 'ya le slibə hweta nya keghwele ghwele, ama kazaghə wəshi nyi ɗe 
na 'ya we. 

84Ŋkwini tetene yɛ hɛa nde mene slene ta ŋa wa? Hweŋkwa tekele zəzə na te ka 
ghweze mɛ hwa 'ya wa? 

85Nahe ka kele ghə keŋate ɗa yɛ keleŋa, wəsə nya kehitema geva laka wəsə 
mahalegəa ŋa. 

86Nahe pɛtɛa ghena nyi gezete na kenza kakaganda. Yaka yasa ɗa va mbeli gəmə, 
kemane ɗa gi. 

87Takwa takwa mbeli kazamte sefə hwa 'ya, ama kewəfəyite wəshi nyi gezete na 
'ya we. 

88Ndeke ɗa nza teghweme laka ganyɛa ŋa kezha mene slene 'ya le wəshi nyi 
gezete na. 

89Mahwətə yawe, kaghala ghala tenza ghena ta ŋa, pelɛ ghweme nza ŋkɛ. 

90Katemə ganyɛa ŋa keshi keshi. Nahe na keveyi hɛɗi ntɛaŋe ntɛaŋe, tagha gɛ, 
kanza ŋkɛ. 

91Tewəmbəreke zəzə ta ŋa nza pɛtɛa wəshi pa ɓeshi, kwa nza ŋkɛ slene ta ŋa 
yamene wəshi pɛtɛ. 

92Ma ya kaɗema wəsə mahalegəa ŋa zeɗehwe ɗa ne, nza nahe 'ya kemte ɗa mbe 
yaka. 

93Katezaghə wəshi nyi gezete na 'ya tɛape we, kwa nza ŋkɛ kave ɗa na teghweme 
laka hɛ. 

94Nahe 'ya kenza kaŋa ŋa, mbelete ɗa, kwa nza ŋkɛ kazele wəshi nyi gezete na 
'ya. 

95Kaceha ɗa ka 'yaghwa mehele kezha pesle ɗa. Ama kave mehele 'ya te ghena 
nyi tekete na. 

96Nahe 'ya kenakɛ kiɗi ta yayata wəsə ganyɛ, ama kakiɗi ghena nya gezete na 
we. 

97Kaɗe wəsə mahalegəa ŋa 'ya kwele kwele, kave zəzə 'ya te keveci keveci. 

98Ntsehwele ma ve ɗa ghena nya gezete na ke ka jaga ta ɗa, katenza ŋkɛ kaŋa ɗa 
kaghala ghala. 

99Ɗepe ma ghena 'ya ke ka teke ɗa wəshi, kwa nza ŋkɛ kave zəzə 'ya te ghena 
nyi tekete na. 

100Fave ma zeweve ta ghena 'ya ke ka meha mehɛɗi, kwa nza ŋkɛ kaya wəshi nyi 
gezete na 'ya. 

101Kaya ghəa ɗa 'ya va dzeghwa nya ndiremi kezha mene slene le ghena ta ŋa. 

102Kaslə 'ya te ghena nyi tarete na we. Kwa nza ŋkɛ ne, gha nde tekete ɗa ghena. 

103Kezeɗe zeɗenji ghena nyi gezete na kwa mɛa ɗa, zeɗe ma ke yɛməa mze te 
ghɛnia ɗa. 

104Kave ɗa ɗepe wəsə wəshi nyi gezete na. Vatse ɗema pɛtɛa hweŋkwa ta tseŋwə 
'ya. 

105Ghena ta ŋa ya kapaterela kezha yɛ seɗa ta ɗa, kawaŋe nya kwa hweŋkwa ta 
ɗa. 

106Nahe 'ya kemeɗeyi hawe va ghena nyi tiɗiɗi nyi tarete na, kateyipə ghena ta 
ɗa 'ya kadzawa. 

107Kwele kwele sahwe yaka 'ya. Mahwətə yawe, ndeke ɗa nza teghweme kala 
nya meɗeyi na. 

108Mahwətə yawe, yɛte səkwə nya səkwə ŋa 'ya, tekete ɗa ghena nyi tarete na. 

109Kevə kevə nza 'ya takwa yitea mte, ama kazaghə wəsə mahalegəa ŋa 'ya we. 

110Nahe ka 'yaghwa mehele keŋate ɗa keleŋa, ama kendeŋe ɗa 'ya cakeɗake 
yitea wəshi nyi gezete na we. 

111Nahe wəshi nyi tekete na kenza kaŋa ɗa wəsə kaghala ghala, nahe hɛ kenza 
kazlama nya kwa wənəa ɗa. 

112Kantsə geva 'ya kamene wəshi nyi ɗe na, ghenci ya kazhɛme ta ɗa kaghala 
ghala. 

113Kaɗe ntsə ta mbeli nyi nza wənəa nci bake bake 'ya we, ama kaɗe wəsə 
mahalegəa ŋa 'ya. 

114Gha ya kaŋkwa kewəfərə ta ɗa ba'a kageləa ɗa. Kave ghə 'ya te ghena ta ɗa. 

115Ka 'yaghwa mehele, slə mə yitea 'ya, kezha hawe 'ya va ghena nyi gezete Shala 
ta ɗa gi ga! 

116Tawe ɗa kala nya meɗeyi na. Tagha gɛ, katenza 'ya teghweme. Pəli ɗa ma 
hawe na laka ghə nya gwəfəte 'ya ma. 

117Tawe ɗa kezha nza 'ya pələsə ba'a kezha zele wəshi nyi ɗe na 'ya kaghala 
ghala. 

118Kaŋka ka hawema va wəshi nyi ɗe na na, kwa nza ŋkɛ deke tseŋwə ya kaslene 
ta nci. 

119Katebete pɛtɛa ka 'yaghwa mehele nyi te hɛɗi na te kəsə, vatse ɗe wəshi nyi 
tekete na 'ya. 

120Kabare bare pɛtɛa geva ta ɗa va gha, kazhɛ ɗa ghazlənə va ghena nyi tarete 
na. 

121Nahe 'ya kese kamene wəsə nya kehi ba'a nya tiɗiɗi. Ve ɗa ma na mbe dzeve 
ta ka sa ɗa yaka ma. 

122Meɗeyi nda zeɗe nza ke nde mene slene ta ŋa. Sa ɗa ma yaka ka kele ghə ma. 

123Ghare yaghare ntsə ta ɗa va neghe kemane ta ŋa ba'a mbele nya meɗeyi na. 

124Menete nda ganyɛa ŋa ke nde mene slene ŋa, tekete ɗa wəshi nyi ɗe na. 

125Nahe 'ya kenza kande mene slene ta ŋa, ndeke ɗa ɗepe wəsə kezha ɗepe 
wəshi nyi tekete na 'ya. 

126Mahwətə yawe, nahe və kese kezha sate na te ŋkwa: nahe mbeli kedzawanji 
wəmbə wəsə mahalegəa ŋa. 

127Vatse ɗe ghena nyi gezete na 'ya za ma ke mze kwa tere tere, za ma ke mze 
kwa tere tere nya ganyɛ. 

128Nahe pɛtɛa wəshi nyi gezete na kenza tiɗiɗi sha 'ya, vatse ɗema pɛtɛa 
hweŋkwa ta tseŋwə 'ya. 

129Nahe wəshi nyi tekete na kenza kameŋele, vatse mene slene 'ya le hɛ. 

130Kakele waŋe fa ta ghena ta ŋa kase, kave nda fa zeweve ta ghena ŋkɛ ke ka 
gwedəa kɛfi. 

131Kanda ndɛghwɛɗɛ 'ya yitea ghena ta ŋa, kwa nza ŋkɛ kwele kwele ɗe ghena 
nyi gezete na 'ya. 

132Zhɛre geva laka 'ya ba'a zhɛ heli yitea 'ya kala nya tarete na kaŋa mbeli nyi 
keɗe ŋa. 

133Ndeke nda berete ghena nyi gezete na ke seɗa ta ɗa. Sərəma wəsə kwa 
ndiremi na kasleke ɗa ma. 

134Mbelete ɗa va mbeli nyi kesa ɗa yaka, kezha mene slene 'ya le wəshi nyi 
gezete na. 

135Ɓelaghe kema ta ŋa kənəa 'ya nya kande mene slene ta ŋa, tekete ɗa wəshi 
nyi ɗe na. 

136Sərəɓə sərəɓə se 'ya kanehwene, kwa nza ŋkɛ kaya wəsə mahalegəa ŋa mbeli 
we. 

137Mahwətə yawe, tiɗiɗi na, kaganda ghena nyi tarete na. 

138Ma laka wəshi nyi tekete na ne, nahe na kencɛte tiɗiɗia ŋa ba'a ganyɛa ŋa. 

139Kazhɛ ɗa wənəa ɗa kala ghwə va nya zaghəyite ghena ta ŋa ka jaga ta ɗa. 

140Nahe ghena ta ŋa kedzeghete geva fate fate, kaɗe ŋkɛ 'ya, 'ya nya kande mene 
slene ta ŋa. 

141Ya 'ya nza kepahe pahe ba'a ya mbeli ɓelama ɗa ne, kazaghə wəshi nyi gezete 
na 'ya we. 

142Tiɗiɗia ŋa ya katiɗiɗi nya kaghala ghala, wəsə mahalegəa ŋa ya kakaganda. 

143Nahe yaka ba'a yirə kedzete 'ya, ama nahe ghena nyi gezete na kenza zeɗehwe 
ɗa. 

144Nahe wəshi nyi tekete na kenza tiɗiɗi kaghala ghala. Ndeke ɗa fa zeweve ta 
ghena kezha nza 'ya teghweme. 

145Mahwətə yawe, kasəkwə ŋa 'ya le wənə kwetɛŋe, zhɛnete ɗa kezha mene 
slene 'ya le wəshi nyi ɗe na. 

146Kasəkwə ŋa 'ya, mbelete ɗa kezha mene slene 'ya le wəshi nyi tekete na. 

147Tewə ŋkwa kekiɗi ne, katsa ŋa lewela 'ya, kave ghə 'ya te ghena ta ŋa. 

148Mba ŋkwa heviɗi ne, kapele ntsə 'ya kezha ve zəzə te ghena nyi gezete na. 

149Mahwətə, mbe ganyɛa ŋa ne, fate ŋwələa ɗa ba'a ndeke ɗa nza teghweme kala 
ghena nyi tarete na. 

150Kahende geva ka mene wəsə kwa ndiremi kase, kaslə hɛ seyi yitea wəsə 
mahalegəa ŋa. 

151Mahwətə yawe, dekwe na yitea 'ya, kaganda ghena nyi gezete na pɛtɛ. 

152Se vəashi, nahe 'ya keɗepe nahe na keveyi wəshi nyi tekete na kaghala ghala. 

153Newema yaka nya te 'ya, mbelete ɗa, kwa nza ŋkɛ kazaghə wəsə mahalegəa 
ŋa 'ya we. 

154Kelete ghena ta ɗa ba'a mbelete ɗa. Ndeke ɗa nza teghweme kala nya meɗeyi 
na. 

155Nahe mbele kenza cakeɗake yitea ka 'yaghwa mehele, kwa nza ŋkɛ kahawe 
hɛ va wəshi nyi ɗe na we. 

156Mahwətə nahe ɗe ta ŋa kenza wəbake, ndeke ɗa nza teghweme kala ghena 
nyi tarete na. 

157Nahe ka ghweze mɛ hwa 'ya ba'a ka jaga ta ɗa kenza kwele kwele, ama 
kadzawa 'ya wəmbəa wəshi nyi tekete na we. 

158Nahe wənəa ɗa kebeze va ka wəfəyite ŋa nyi, va ka hawema nyi va ghena nyi 
gezete na. 

159Mahwətə, neweve tsema tsema ɗe wəshi nyi gezete na 'ya. Ndeke ɗa nza 
teghweme kala ganyɛa ŋa. 

160Kaganda ya kagha ta ghena ta ŋa, nahe pɛtɛa ghena nyi tiɗiɗi nyi tarete kenza 
kaghala ghala. 

161Kaghweze mɛ mbeli nyi te ghə hwa 'ya gəmə, ama deke ghena ta ŋa nde ve ɗa 
ghazlənə. 

162Kazlama 'ya te ghena nyi meɗeyi na, kala wəndə nya kekemave mcɛlə nya 
wəba. 

163Kaɗe tseŋwə 'ya we, zeɗehwe ɗa ŋkɛ we. Ama kaɗe wəsə mahalegəa ŋa 'ya. 

164Te veci kwetɛŋe ne, mberefaŋe zhigə tsahe ŋa 'ya kezha ghena nyi tiɗiɗi nyi 
tarete na. 

165Kwelɛŋe nya wəba ya va ka ɗe wəsə mahalegəa ŋa, tehene shɛ katsa hɛ we. 

166Mahwətə yawe, mbele ta ŋa yaneghe 'ya, kamene slene 'ya le ghena nyi gezete 
na. 

167Kahawe 'ya va wəshi nyi tekete na, kaɗe hɛ 'ya tsape tsape. 

168Kahawe 'ya va ghena ba'a wəshi nyi tekete na, nahe pɛtɛa dzeghwa ta ɗa 
kenza kwa kema ta ŋa. 

169Mahwətə, ntsehe lewela ta ɗa pelɛagha sha gha, ndeke ɗa fa zeweve ta ghena 
laka ghena ta ŋa. 

170Ntsehe səkwə ta ɗa hwa'a pelɛagha sha gha, mbelete ɗa kala nya meɗeyi na. 

171Tsahe ŋa mɛa ɗa, kwa nza ŋkɛ wəshi nyi ɗe na yateke ɗa na. 

172Gha ghena ta ŋa mɛa ɗa, kwa nza ŋkɛ nahe pɛtɛa ghena nyi gezete na kenza 
tiɗiɗi. 

173Kemane ɗa dzeve ta ŋa, kwa nza ŋkɛ nahe 'ya kentave wəshi nyi gezete na. 

174Mahwətə, kamawe 'ya kezha mbele ɗa na, zeɗehwe ɗa wəsə mahalegəa ŋa. 

175Nza 'ya teghweme kezha tsahe ŋa, kemane ɗa ghena nyi tarete na. 

176Ndeŋe yandeŋe 'ya kala təmə nya keza za, se kasepa ɗa, 'ya nya kande mene 
slene ta ŋa, kwa nza ŋkɛ kazaghə ghena nyi gezete na 'ya we. 

Cimə 120 

Səkwə ta wəndə nya ndeke nda fete mbeli gəmə 
1Cimə kedzeghwa kadzeme. 

Ma te və nya se 'ya mbe yaka ne, nahe 'ya tsave nda lewela ke Mahwətə. Tagha 
gɛ, pa zhɛnete ɗa. 

2Mahwətə yawe, mbelete ɗa va ka sla tseŋwə ba'a va ghwete ŋkwa. 

3Tsema teme ɗa te gheyɛ, gheyɛ ka sla tseŋwə tse wa? 

4Ashɛ le yɛ have ta wəndə nya kempa ba'a le yɛ laɗe ta ghwə ta ɗəvə wəka! 

5Wa nya ɗa te 'ya le nza hwa ka talema ba'a le ntishɛ hwa ka sa nda yaka ke mbeli 
gɛ! 

6Kwele kwele nzahwe nza 'ya hwa mbeli nyi keɗema kwelɛŋe. 

7Ma kageze ghena ta kwelɛŋe 'ya ne, ghena ta mpa yaɗe hɛ le ŋa nci. 

Cimə 121 

Tema tese kemane ta ɗa wa? 
1Cimə kedzeghwa kadzeme. 

Kanewe ŋkwa 'ya laka yɛ ghweme: Tema tese kemane ta ɗa wa? 

2Va Mahwətə se kemane ta ɗa, gheŋkɛ nya kepate ghweme ba'a hɛɗi. 

3Yakɛ seɗa ta ŋa ŋkɛ va tehene, kazhɛme zhɛme nde ya ŋa hɛ we. 

4Ma nde ya Israyɛl ne, kazhɛme zhɛme ŋkɛ hɛ ba'a kahɛ ŋkɛ we. 

5Mahwətə ya kande ya ŋa, Mahwətə ya kashenaŋkwe nya kənəa gha. Nahe ŋkɛ 
kenza te kwa zeme ta ŋa. 

6Ma heveci ne, katezhɛ ŋa veci we, heviɗi ne, wəsə shɛ kamene tere we. 

7Kateya ŋa Mahwətə va yayata wəsə kwa ndiremi. Kateya mpia ŋa ŋkɛ. 

8Kateya yɛ slə ta ŋa ba'a yɛ se ta ŋa Mahwətə, se tsetsenya ba'a kaghala ghala! 

Cimə 122 

Mawe ta kwelɛŋe kaŋa Zhɛrəzalɛm 
1Cimə kedzeghwa kadzeme. Se va David. 

Zlama ya va 'ya, kwa nza ŋkɛ ma ke mbeli sha 'ya: «Ngara ɓəmə kadzeme ghɛa 
Mahwətə.» 

2Nahe n'yɛ keghereŋe n'yɛ mɛa yɛ ŋkwa kedzeki ta ŋa, Zhɛrəzalɛm. 

3Zhɛrəzalɛm, nahe na keŋate geva kala meleme nya kejikəte geva kanya 
kwetɛŋe. 

4Pelɛagha dzeme hwelefefia Israyɛl, hwelefefia Mahwətə kala nya kegezete geva, 
kezha tsahe sləa Mahwətə. 

5Kwa nza ŋkɛ pelɛagha veyi geva yɛ pasla kemeha ghwə, yɛ pasla kezha hwelefe 
ta David. 

6Ma pe yɛ sha səkwə nda kwelɛŋe ke Zhɛrəzalɛm: «Nza mbeli nyi keɗe ŋa 
gwezlayɛ. 

7Nza kwelɛŋe kwa zlia ŋa ba'a gweɗakwe ki ghɛ ganjia ŋa.» 

8Kezha ka menəhɛ ɗa ba'a ka mcɛhɛ ɗa ne, «Nza kwelɛŋe mbe gha», a 'ya sha 
tegeze. 

9Kezha ghɛa Shala Mahwətə ta ɓəmə ne, kasəkwə ŋa zeɗe nza 'ya. 

Cimə 123 

Səkwə ta ka dewə berete 
1Cimə kedzeghwa kadzeme. 

Shala, kapele ntsə 'ya dzeme laka gha, gha nya mentishɛ pelɛ ghweme. 

2Te dzeve ta nde sleke hɛ nza ntsə ta ka mavashi, te dzeve ta male nya kesleke 
ŋkɛ nza ŋa kwatera. Tsagha shɛ pele ntsə gheɓəmə dzeme laka Shala Mahwətə 
ta ɓəmə, kezha zhɛ heli ŋkɛ yitea gheɓəmə. 

3Zhɛ heli yitea ghen'yɛ Mahwətə yawe, zhɛ heli yitea ghen'yɛ, kwa nza ŋkɛ behe 
behe ghen'yɛ va yiɗə, 

4kewəba behe n'yɛ ghen'yɛ va ŋ'wəshi ta ka ŋkele ntsə. 

Cimə 124 

Mahwətə le ghəa ŋkɛ nde se le gheɓəmə 
1Cimə kedzeghwa kadzeme. Se va David. 

Ma ya kaɗema Mahwətə kese gheɓəmə ne, zhɛnete Israyɛl ga! 

2Ma ya kaɗema Mahwətə kese le gheɓəmə, te və nya have ɓəmə mpa mbeli ne, 

3nza teghweme ndahwe ɓəmə ka jaga ta ɓəmə, vəa ŋkwa nya bezenji wənəa nci 
va gheɓəmə, 

4nza nahe ghwa kefəhwe ɓəmə, nza bətə bətə gheɓəmə kwa hələ, 

5nza yɛmə nde gaŋkeɓe kənəa gheɓəmə. 

6Hana ke gheɓəmə sha Mahwətə nya kesərəakɛma ɓəmə kala wəsə keseɗa mbe 
mɛa nci gɛ! 

7Nahe gheɓəmə kembele ɓəmə kala zevene va dagalawea nde kese ŋkɛ. Nahe 
dagalawe keŋslenyɛ, nahe gheɓəmə kembele ɓəmə. 

8Mahwətə le ghəa ŋkɛ ya kande kemane ɓəmə, gheŋkɛ nya kepate ghweme ba'a 
hɛɗi. 

Cimə 125 

Kaghazlənə mbeli nyi keve ghə te Mahwətə we 
1Cimə kedzeghwa kadzeme. 

Ma mbeli nyi keve ghə te Mahwətə ne, nahe hɛ kenza kala ghweme ta Siyon: 
kagaŋkəɗə ŋkɛ we, kaghala ghala nza ŋkɛ tagha. 

2Nahe Zhɛrəzalɛm kenza dzasle kwa yɛ ghweme. Tsagha shɛ dzasle mbelia ŋkɛ 
Mahwətə, se tsetsenya ba'a kaghala ghala. 

3Kasleke hɛɗia mbeli nyi tiɗiɗi meghe nya ndiremia mehele, kezha ɗema mbeli 
nyi tiɗiɗi kamene wəsə kwa ndiremi we. 

4Mahwətə, nza megela laka mbeli ganji, laka mbeli nyi nza wənəa nci tiɗiɗi. 

5Mahwətə, ma mbeli nyi kedzeghwa kwa hweŋkwa nyi mendale mendale ne, 
ŋkamte hɛ le ka mene wəshi nyi ndiremi ndiremi. Nza kwelɛŋe kənəa Israyɛl! 

Cimə 126 

Nehwene nyi kezhɛrenji kazlama 
1Cimə kedzeghwa kadzeme. 

Ma te və nya zhɛneyi Siyon Mahwətə te ŋkwa ŋkɛ ne, kala mbeli nyi keshiwə se 
ghen'yɛ. 

2Tagha gɛ, ŋ'wəshi nde se te mɛ va ghen'yɛ, gaghwe yase ghen'yɛ katsa. Ma ke 
mbeli sha se kageze hwa kweci hwelefefi: «Kwele kwele menete nda wəshi 
Mahwətə ke hɛ.» 

3Kwele kwele menete ɓəmə wəshi Mahwətə. Tagha gɛ, fare fare se gheɓəmə. 

4Mahwətə, zhɛneyi n'yɛ te ŋkwa n'yɛ kala nya zhɛne yɛmə na kadzawa hələ nyi 
hase hase. 

5Ma mbeli nyi ketsawete wəshi le nehwene kwa ntsə ne, katemene hɛ hɛ se te 
wəve le zlama. 

6Ma wəndə nya kedzemte katsawe wəshi le nehwene ne, katesheke ŋkɛ le wəshi 
nyi kese te wəve le zlama. 

Cimə 127 

Mahwətə nde ve nda pɛtɛa wəshi ke mbeli 
1Cimə kedzeghwa kadzeme. Se va Salomon. 

Ma keɗema Mahwətə kaŋa ghɛ ne, gəmə mene slene ka ŋa ŋkwa. Ma keɗema 
Mahwətə kaya meleme ne, gəmə ya ŋkɛ ka ya ŋkwa. 

2Gəmə sate ta ŋayɛ te ŋkwa masheke masheke, gəmə dera ta ŋayɛ kaɓelahe ba'a 
gəmə leɓe ghə ta ŋayɛ kazele wəsə kezeme. Kave nda pɛtɛa wəshi Shala ke mbeli 
nyi ɗe ŋkɛ te və nya nza hɛ yitea hɛ. 

3Nahe ŋwale kenza kawəshi gəmə nyi kese va Mahwətə, nahe ya hwelefe kenza 
kazhɛme. 

4Nahe ŋwale nyi yake wəndə mbe mempɛhweta kenza kala have nyi mɛa dzeve 
va katsala kempa. 

5Zlama ya va wəndə nya keviɗikɛ gwecɛa ŋkɛ le hɛ. Ma te və nya teghəpə ŋkɛ le 
ka ghema ta ŋkɛ mɛa ŋkwa kedzeki meleme ne, katenza hawe te we. 

Cimə 128 

Zlama ya va mbeli nyi kahawe va Mahwətə 
1Cimə kedzeghwa kadzeme. 

Zlama ya va pɛtɛa mbeli nyi kehawe va Mahwətə ba'a nyi kedzeghwa kwa 
hweŋkwa ta ŋkɛ. 

2Gha nde fa deme te zhɛme ta slene ta ŋa. Katenza na mbe zlama ba'a mbe zeɗe 
nza. 

3Katenza male ta ŋa kala rɛzɛŋe nya ŋkerɛape ki ghɛa ŋa. Katenza ŋwalea ŋa 
kwele kwele yitea gha kwa pəsəɗə ghwə ta ŋa kala ŋwalea bekele. 

4Tsetse tewəpi geva wəndə nya kehawe va Mahwətə. 

5Wəpikɛ ŋa Mahwətə sawa pelɛ Siyon. Tagha gɛ, katenewe zeɗe nza ta 
Zhɛrəzalɛm na mbe pɛtɛa hɛa ŋa teghweme, 

6katenewe ŋwalea ŋwalea ŋa na. Nza kwelɛŋe kənəa Israyɛl. 

Cimə 129 

Ganyɛke Mahwətə nya kembelete ɓəmə 
1Cimə kedzeghwa kadzeme. 

Se kamempɛhweta ne, kwele kwele zhigə have ɗa mpa mbeli, zhɛnete Israyɛl ga! 

2Kwele kwele zhigə have ɗa mpa mbeli se kamempɛhweta, ama wəndə shɛ 
kehərəte ɗa we. 

3Nahe mbeli kepeperawate ŋkwa te wəmbəa ɗa kala wəve nya wəzakɛ mbeli le 
kwara. 

4Nahe Mahwətə kenza tiɗiɗi, nahe ŋkɛ keŋslemte yɛ zewe ta ka 'yaghwa mehele. 

5Nza ka ghema ta Siyon shewə va hawe, dzeyinji hɛ pɛtɛ te sebe. 

6Nza hɛ kala gwəzə nya te zli nya keghwele tewə ŋkɛ kekele. 

7Kanza ŋkɛ wərə mbe dzeve ta nde sla ŋkɛ we, kanza ŋkɛ wərə kwelɛ mɓə va 
nde sla ŋkɛ we. 

8Kategeze mbeli nyi kedzeghwa: «Wəpikɛ ŋayɛ Mahwətə! Kawəpi ŋayɛ ghen'yɛ 
te sləa Mahwətə», ke hɛ we. 

Cimə 130 

Mbe tepe ta yaka 
1Cimə kedzeghwa kadzeme. 

Mbe tepe ta yaka ne, kasəkwə ŋa 'ya Mahwətə. 

2Shala yawe, fa səkwə ta ɗa, ve sleme yitea lewela ta ɗa. 

3Mahwətə, ma ya kave yɛ fete na te wənə ne, wa nde tenza teghweme wa 
Mahwətə? 

4Ama gha ne, kakele ghena na te wənə. Vatse hi mbeli kahawe va gha. 

5Kave ghə 'ya te Mahwətə, kave ghə 'ya te le wənə kwetɛŋe ba'a kave nda ghə 
'ya ke ghena ta ŋkɛ. 

6Kave ghə 'ya te Mahwətə za ma ke nde ya ŋkwa nya keneghe kiɗi ta ŋkwa, 
kaganda ne, za ma ke nde ya ŋkwa nya keneghe kiɗi ta ŋkwa. 

7Israyɛl, ve ghə te Mahwətə, kwa nza ŋkɛ ganyɛke Mahwətə, kwele kwele 
ntsehwele kembele ŋa ve. 

8Gheŋkɛ nde tembeɗe Israyɛl va pɛtɛa fete ta ŋkɛ. 

Cimə 131 

Wəzege nya gweɗakwe ba'a nya divə 
1Cimə kedzeghwa kadzeme. Se va David. 

Mahwətə yawe, mehele wəzege ya va 'ya, kasla ntsə 'ya yitea wəshi we. Kazele 
mene wəshi nyi jama jama ba'a nyi dzawe dzawe 'ya we. 

2Ama kanza 'ya gweɗakwe ba'a divə, kala wəzege nya kwa seɗa va meghekɛ. 
Kala wəzegea shɛ ne nahe 'ya kenza gweɗakwe ba'a divə. 

3Israyɛl, ve ghə te Mahwətə, se tsetsenya ba'a kaghala ghala. 

Cimə 132 

Nahe Mahwətə kentave Siyon kezha nza mbe 
1Cimə kedzeghwa kadzeme. 

Mahwətə yawe, zəzəte David ba'a pɛtɛa yaka nyi sahwe ŋkɛ. 

2Ma ke zemete nda fela ke Mahwətə ba'a meɗeyi nda mɛ ke Shala nde berete ta 
Zhakob: 

3«Katedzembe cɛ lekwesa ta ɗa 'ya we, katedzete gezle ta ɗa 'ya we, 

4katedərəzlə ntsə 'ya we, ba'a katezhɛme zhɛme ɗa hɛ we. 

5Nda 'ya kemave ŋkwa kaŋa Mahwətə, ghɛ kaŋa Shala nde berete ta Zhakob.» 

6Nahe n'yɛ kefate kwa Ɛfrata səndəkwəa jikə geva, nahe n'yɛ kesləyi ŋkɛ mbe 
gamba ta Ya'ar. 

7Tagha gɛ, ma ke ghen'yɛ gezete: «Dzembe ɓəmə ghɛa ŋkɛ, gwəɗəŋə ɓəmə yitea 
ŋkwa keve seɗa ta ŋkɛ.» 

8Sate te ŋkwa Mahwətə, se kadzete ŋkwa kezhɛne mpia ŋa, gha ba'a səndəkwə 
nya nza berete ta ŋa kwa. 

9Seɗaghe geva nza tiɗiɗi kənəa ka dzeghe ŋa melɛ. Tsa gaghwe mbelia ŋa. 

10Te zlaɓa ta David nya kande mene slene ta ŋa ne, neghama meghe nya ntave 
na na ma. 

11Nahe Mahwətə kegezete nda ghena gheci gheci ke David. Kaganda ne, 
katezhɛre ghɛni ŋkɛ we. Ma ke: «Katenta wəndə nya hwa hwelefe ta ŋa 'ya kezha 
ve ŋkɛ pelɛ pasla ta ŋa. 

12Ma kenza ŋwalea ŋa kaya jikə geva ta ɗa ba'a wəshi nyi teteke nda 'ya ke hɛ 
ne, katenza ŋwalea nci pelɛ pasla ta ŋa kaghala ghala perə.» 

13Kwa nza ŋkɛ nahe Mahwətə kentave Siyon, nahe ŋkɛ keɗehwe ŋkɛ kaŋkwa 
kenza ta ŋkɛ. 

14Ma ke gezete: «Kaŋkwa kezhɛne mpia ɗa tenza ŋkɛ kaghala ghala. Katenza 'ya 
mbe, gheŋkɛ yaɗehwe 'ya. 

15Katewəpi wəshi nyi mbe 'ya, katebehe ka titikwəa kɛfi nyi mbe 'ya le wəsə 
kezeme. 

16Kateseɗe nda nza tiɗiɗi 'ya ke ka dzeghe melɛ nyi mbe, katetsa gaghwe mbeli 
nyi mbe. 

17Mbe Siyon tepese berete ta David 'ya, kala paterela nya nza ghwə kwa ne, 
kateve meghe nya ntave 'ya 'ya. 

18Katepəli nda hawe 'ya ke ka jaga ta ŋkɛ, ama kateseɗe derə meghe nya keslesla 
ŋkɛ.» 

Cimə 133 

Ganyɛke nza ta ka kesaka ma kanya kwetɛŋe 
1Cimə kedzeghwa kadzeme. Se va David. 

Wa nya ganyɛ ba'a zeɗe va nza ta ka kesaka ma kanya kwetɛŋe gɛ! 

2Nahe ŋkɛ kenza kala n'yi nya kezəŋwə kizə kizə, nya keshekeyi geva mbe ghəa 
Aron, nya kesawa hwa ghwɛmɛa ŋkɛ ba'a hwa'a te welɛa lekwesa ta ŋkɛ. 

3Nahe ŋkɛ kenza kala mɛnɛa ghweme ta Hɛrmon, nya kesawa kadzeghəa yɛ 
ghweme ta Siyon. Kwa nza ŋkɛ pelɛagha tarete wəpi ŋkwa ba'a ve nda mpi 
Mahwətə ke mbeli kaghala ghala. 

Cimə 134 

Heka ŋkwa kezha tsahe Shala 
1Cimə kedzeghwa kadzeme. 

Yawa, tsa nda mə hana ke Mahwətə, gheyɛ pɛtɛa ka mene slene ta Mahwətə, 
gheyɛ nyi kemene slene mbe ghɛa Mahwətə heviɗi. 

2Kafe mə dzeve jive laka ghɛa ŋkɛ, tsa nda mə hana ke Mahwətə. 

3Wəpikɛ ŋayɛ Mahwətə sawa pelɛ Siyon, gheŋkɛ nya kepate ghweme ba'a hɛɗi. 

Cimə 135 

Nahe 'ya keɗepe Mahwətə ya wəba 

1Alɛləwya! Tsahe mə sləa Mahwətə, tsahe mə ŋkɛ, gheyɛ ka mene slene ta 
Mahwətə, 

2gheyɛ ka mene slene mbe ghɛa Mahwətə, te ŋwela nya yitea ghɛa Shala ta ɓəmə. 

3Tsahe mə Mahwətə, kwa nza ŋkɛ megela ŋkɛ. Tsahe mə sləa ŋkɛ, kwa nza ŋkɛ 
kaɗe ŋkwa ŋkɛ. 

4Kwa nza ŋkɛ nahe Mahwətə kentave Zhakob, nahe ŋkɛ kezhɛrete Israyɛl kaŋa 
ŋkɛ. 

5Kaganda ne, nahe 'ya keɗepe Mahwətə ya wəba. Nde sleke ɓəmə ya te ghəa 
pɛtɛa yɛ shala. 

6Yayata wəsə nya ɗe Mahwətə yamene ŋkɛ, pelɛ ghweme ba'a kwake te hɛɗi, 
kwa yɛ ndərə ba'a kwa yɛ zeweve ta hɛɗi. 

7Kakele ləmbə ŋkɛ se te mendɛkwe ta hɛɗi, kaslesla va ŋkɛ kezha me va, kantsa 
sefə ŋkɛ se te ŋkwa nya tseneyi geva ŋkɛ. 

8Gheŋkɛ nde mpəmte ka tezhɛa kɛfi nyi mbe Ɛzhipte ba'a tsəməa ŋwalea wəshi 
keseɗa ta nci. 

9Nahe ŋkɛ keghweneke wəshi kencɛ wəshi ba'a wəshi meŋele kadzembe gha, 
Ɛzhipte, ke yɛ Farawon le pɛtɛa ka mene slene ta ŋkɛ. 

10Nahe ŋkɛ keɗate hwelefefi kwele kwele, nahe ŋkɛ kempəmte ka meghe nyi 
berete berete: 

11Sihon, meghea ka Amor, Og, meghe nya mbe Bashan, ba'a pɛtɛa ka meghe nyi 
mbe Kanan. 

12Nahe ŋkɛ kendeke nda hɛɗia nci kaŋa ŋkɛ, kaŋa ŋkɛ ke Israyɛl nya kahwelefe 
ta ŋkɛ. 

13Mahwətə, katenza sləa ŋa kaghala ghala, Mahwətə, katezəzə ŋa mbeli keshi 
keshi. 

14Kwa nza ŋkɛ kateve nda nza tiɗiɗi Mahwətə ke mbelia ŋkɛ, katezhɛ heli ŋkɛ 
yitea ka mene slene ta ŋkɛ. 

15Nahe yɛ shala ta kweci hwelefefi kenza kamze kwa tɛawetɛa ba'a kamze kwa 
tere tere. Le dzeve vɛsəte hɛ mbeli. 

16Mɛ ya te hɛ, ama kageze ghena hɛ we, Ntsə ya kwa hɛ, ama kanewe ŋkwa hɛ 
we, 

17Sleme ya te hɛ, ama kafa ghena hɛ we. Kwaɗe shɛ kasame kwa mɛa nci we. 

18Nza mbeli nyi kevɛsəte hɛ kala hɛ, tsagha pɛtɛa mbeli nyi keve ghə te hɛ. 

19Ka Israyɛl, tsa nda mə hana ke Mahwətə. Mbelia Aron, tsa nda mə hana ke 
Mahwətə. 

20Gheyɛ ka Lɛvi, tsa nda mə hana ke Mahwətə. Gheyɛ ka hawe va Mahwətə, tsa 
nda mə hana ke Mahwətə. 

21Se mbe Zhɛrəzalɛm ne, tsa nda mə hana ke Mahwətə, gheŋkɛ nya kenza pelɛ 
ghweme ta Siyon. Alɛləwya! 

Cimə 136 

Tsa nda mə hana ke Nde mbele Israyɛl 

1Tsa nda mə hana ke Mahwətə, kwa nza ŋkɛ ganyɛke ŋkɛ, kakiɗi ɗe ta ŋkɛ we. 

2Tsa nda mə hana ke Shala nya te ghəa yɛ shala, kakiɗi ɗe ta ŋkɛ we. 

3Tsa nda mə hana ke Nde sleke ka sleke ŋkwa, kakiɗi ɗe ta ŋkɛ we. 

4Deke gheŋkɛ nde mene wəshi meŋele nyi jama jama, kakiɗi ɗe ta ŋkɛ we. 

5Nahe ŋkɛ kepate ghweme laka ntsehwele, kakiɗi ɗe ta ŋkɛ we. 

6Nahe ŋkɛ keveyi hɛɗi te ghəa yɛmə, kakiɗi ɗe ta ŋkɛ we. 

7Nahe ŋkɛ kepate wəshi nyi jama jama nyi kewaŋe ŋkwa, kakiɗi ɗe ta ŋkɛ we, 

8veci kezha sleke vəghwə, kakiɗi ɗe ta ŋkɛ we, 

9tere ba'a yɛ saseregwa kezha sleke viɗi, kakiɗi ɗe ta ŋkɛ we. 

10Nahe ŋkɛ kempəmte ka tezhɛa kɛfia ka Ɛzhipte, kakiɗi ɗe ta ŋkɛ we. 

11Nahe ŋkɛ kefəakave ka Israyɛl mbe Ɛzhipte, kakiɗi ɗe ta ŋkɛ we. 

12Nahe ŋkɛ kemenete wəsəa shɛ laka berete ta ŋkɛ nya wəba, kakiɗi ɗe ta ŋkɛ 
we. 

13Nahe ŋkɛ keneheve ndərəa Ghwəvərə bake mbe, kakiɗi ɗe ta ŋkɛ we. 

14Nahe ŋkɛ kefəghe ka Israyɛl jive kwelɛ, kakiɗi ɗe ta ŋkɛ we. 

15Nahe ŋkɛ kezamte yɛ Farawon le ka sewajɛa ŋkɛ kwa ndərəa Ghwəvərə, kakiɗi 
ɗe ta ŋkɛ we. 

16Nahe ŋkɛ kese te kema ta mbelia ŋkɛ te ɓerama, kakiɗi ɗe ta ŋkɛ we. 

17Nahe ŋkɛ keɗate ka meghe nyi jama jama, kakiɗi ɗe ta ŋkɛ we. 

18Nahe ŋkɛ kempəmte ka meghe nyi berete berete, kakiɗi ɗe ta ŋkɛ we: 

19Sihon, meghea ka Amor, kakiɗi ɗe ta ŋkɛ we, 

20ba'a Og, meghe nya mbe Bashan, kakiɗi ɗe ta ŋkɛ we. 

21Nahe ŋkɛ kendeke nda hɛɗia nci kaŋa ŋkɛ, kakiɗi ɗe ta ŋkɛ we, 

22kaŋa ŋkɛ ke Israyɛl, nde mene slene ta ŋkɛ, kakiɗi ɗe ta ŋkɛ we. 

23Mbe yaka ta ɓəmə ne, nahe ŋkɛ kezəzəte ɓəmə, kakiɗi ɗe ta ŋkɛ we. 

24Nahe ŋkɛ kembelete ɓəmə va ghema ta ɓəmə, kakiɗi ɗe ta ŋkɛ we. 

25Kave nda wəsə kezeme ŋkɛ ke pɛtɛa wəshi nyi nza mpi hwe, kakiɗi ɗe ta ŋkɛ 
we. 

26Tsa nda mə hana ke Shala nya pelɛ ghweme, kakiɗi ɗe ta ŋkɛ we. 

Cimə 137 

Ŋgaɗe ghə ta mbeli nyi fəhwe mbeli 

1Mentishɛ mɛa yɛ hələa Babilone ne, nahe ghen'yɛ kese kanehwene kwa zəzəte 
Siyon ghen'yɛ. 

2Nahe ghen'yɛ keseseɗeyi yɛ ŋgwəleŋəa n'yɛ dzeyi vare wəfe nyi mɛa hələ. 

3Tagha gɛ, pa mbeli nyi kefəhwe n'yɛ ‘yɛwete cimə va ghen'yɛ, pa ka sa n'yɛ yaka 
'yɛwete cimə zlama va ghen'yɛ, ma ke hɛ: «Ghate n'yɛ mə kweci hwa cimə nyi 
mbe Siyon.» 

4Tsema ke ghen'yɛ sha gha ciməa Mahwətə te kwete hɛɗi tse wa? 

5Zhɛrəzalɛm, ma kezaghəyite ŋa 'ya ne, mtenyɛ dzeve kwa zeme ta ɗa. 

6Ma kezhɛnema 'ya kazəzə ŋa, ma kezlamama 'ya za ma yitea Zhɛrəzalɛm ne, 
ndeɓeyi geva ghɛnia ɗa yitea meghena ta ɗa. 

7Mahwətə, zəzəte ghena nya gezete ka Ɛdom te veci nya kelehwe Zhɛrəzalɛm 
mbeli, ma ke hɛ: «Ŋzlakawa mə melemea shɛ, ŋzlakawa mə ŋkɛ hwa'a te shihə.» 

8Gha Babilone nya ketenza keŋzla ŋzla ne, zlama ya va wəndə nya ketemene ŋa 
wəsə kwa ndiremi nya menete n'yɛ na. 

9Zlama ya va wəndə nya ketekese ŋwalea ŋa kezha mpempaslɛ hɛ te gela. 

Cimə 138 

Katsa ŋa hana 'ya le wənə kwetɛŋe 
1Se va David. 

Katsa ŋa hana 'ya le wənə kwetɛŋe, kagha zləvəa ŋa 'ya kwa kema ta kweci shala. 

2Kagwəɗəŋə 'ya kwa kema ta ghɛa ŋa nya keveyi geva tekeleke, katsa ŋa hana 
'ya kezha ɗe ta ŋa ba'a ganyɛa ŋa. Kwa nza ŋkɛ ne, nahe na keyipəyi meɗe mɛa 
ŋa kwa za ma ke pɛtɛa zləvə. 

3Ma te veci nya se 'ya katsa ŋa lewela ne, nahe na kezhɛnete ɗa, nahe na kendeke 
ɗa hwepe ghə ba'a berete. 

4Mahwətə, tsahe ŋa pɛtɛa ka meghe nyi te hɛɗi, vəa ŋkwa nya tefate ghena nyi 
geze na hɛ. 

5Ma ke hɛ sha tegha wəshi nyi menete na, gha Mahwətə: «Nahe zləvəa Mahwətə 
kenza wəbake! 

6Nahe Mahwətə kenza pelɛ ghweme, ama kave ntsə ŋkɛ te ka gwedəa kɛfi. Ama 
mba ŋkɛ cakeɗake ne, nahe ŋkɛ keɗepe ka kele ghə.» 

7Ma kenza 'ya te tepe ta yaka ne, kave ɗa nza teghweme na. Kakafe dzeve na 
yitea ka jaga ta ɗa ba'a kambele ɗa dzeve kwa zeme ta ŋa. 

8Katetserame pɛtɛa wəshi Mahwətə kaŋa ɗa. Mahwətə, kaghala ghala nza 
ganyɛa ŋa. Wəfəma slene nyi menete dzeve ta ŋa na ma. 

Cimə 139 

Nahe na keɗepe ɗa megela Mahwətə 
1Se va wəndə nya te ghəa cimə. Ciməa David. 

Mahwətə, nahe na keneweve nza ta ɗa ba'a nahe na keɗepe ɗa, 

2nahe na keɗepe vəa ntishɛ ta ɗa ba'a sate ta ɗa. Mpelɛa ma na ɗepe yɛ zəzə ta 
ɗa. 

3Nahe na keɗepe vəa dzeghwa ta ɗa ba'a ɓelahe ta ɗa, nahe na keɗepe pɛtɛa 
wəshi nyi mene 'ya. 

4Ma nda teghwene mɛ 'ya ne, nahe na keɗepe ghena nya tegeze 'ya Mahwətə. 

5Te kema ta ɗa ba'a kwetere wəmbəa ɗa na, kave berete ta ŋa na kənəa 'ya. 

6Nahe na keɗepe ɗa megela. Nahe ŋkɛ kenza kawəsə meŋele sha 'ya kawəsə nya 
ɗema 'ya kafave. 

7Tema nza 'ya kalə ɗa cakeɗake yitea gha tse wa? Tema nza 'ya kahwɛ ɗa 
cakeɗake va ntsə ta ŋa wa? 

8Ma kedzeme ghweme 'ya ne, pelɛagha na. Ma keɓelahe 'ya hwa mbelia kwahɛɗi 
ne, kwagha na. 

9Ma kezlə ɗa 'ya hwa'a te ŋkwa kesame ta veci keɗema kenza ɗa 'ya te ŋkwa 
kepəkwə ta ŋkɛ ne, 

10kabeghe ɗa dzeve ta ŋa kalə tagha, kakese ɗa dzeve kwa zeme ta ŋa. 

11Ma 'ya gezete: «Zhiɓəyi geva ŋkwesle kənəa 'ya, zhɛrenyɛ veci kaviɗi dzeyi 
yitea 'ya.» 

12Sha gha ne, nahe ŋkwesle kenza kawaŋe, nahe viɗi kenza waŋe kala veci. Sha 
gha ne, kanya kwetɛŋe yɛ ŋkwesle le waŋe. 

13Gha nde pate ŋkwaɓe ta ɗa, gha nde tseɓate ɗa kwa hwəa meyɛ ɗa. 

14Katsa ŋa hana 'ya va nya nza 'ya kawəsə meŋele, nahe wəshi nyi menete na 
kenza kawəshi meŋele. Kaganda ne, nahe 'ya keɗepe wəsəa shɛ megela. 

15Ma te və nya pate ɗa na tewəfərə, te və nya tseɓate ɗa na kwa hwəa meyɛ ɗa 
ne, kenza pɛtɛa 'yɛ'yɛa ɗa tewəfərə va gha we. 

16Ma vəa ŋkwa nya se 'ya kamimi ne, nahe yɛ ntsə ta ŋa kenakɛ ɗa. Ma mbe 
palepa ta ŋa ne, nahe na kerafete pɛtɛa hɛ nyi zəzəte na kave ɗa, te və nya 
ghatema geva hɛa shɛhɛ. 

17Shala yawe, kaganda nza yɛ zəzə ta ŋa dzawe kaŋa ɗa, nahe hɛ kenza kwele 
kwele. 

18Tsema nza 'ya kaɓelate hɛ wa? Kwele kwele ma hɛ ke ndaleghe. Ya 'ya ɓelate 
hɛ pɛtɛ ne, kafave nza ta ŋa 'ya we. 

19Shala yawe, mpəmte ka 'yaghwa mehele gi! Ŋkamte ka mpə ŋkwa cakeɗake 
yitea 'ya gi! 

20Le sləa ŋa ghwete ŋkwa hɛ, gheŋkɛ yahekɛme hɛ kezha mene wəsə kwa 
ndiremi. 

21Mahwətə, kaɗe ntsə ta ka ɗema ntsə ta ŋa 'ya we. Zeɗehwe ɗa mbeli nyi kempa 
le gha we. 

22Fəyitekeghə ɗema ntsə ta nci 'ya, nahe hɛ kenza kaka jaga sha 'ya. 

23Shala yawe, neweve wənəa ɗa ba'a ɗepete ɗa. Dzeghakɛ ɗa ba'a ɗepete yɛ zəzə 
ta ɗa. 

24Neweve kenza ŋkɛ kwa hweŋkwa nya ndiremi 'ya, beghe ɗa kwa hweŋkwa nya 
kaghala ghala. 

Cimə 140 

Səkwə ta wəndə nya ŋwashɛ ŋwashɛ ŋkɛ mbeli 
1Se va wəndə nya te ghəa cimə. Ciməa David. 

2Mahwətə, mbelete ɗa va ka 'yaghwa mehele, ya ɗa va mbeli nyi kemene berete, 

3va ka zəzə wəsə nya ndiremi ba'a va ka mtse yɛ ghəpə keveci keveci. 

4Kanɛlɛme ghɛni hɛ kala shishi, ghwɛa mentsape ya kwa mɛ va hɛ. Zhɛne mpi. 

5Mahwətə, ya ɗa va dzeve ta ka 'yaghwa mehele, newe ghweme te 'ya va ka mene 
berete ba'a va mbeli nyi kezəzə teɗe ta ɗa. 

6Nahe ka kele ghə keŋate ɗa keleŋa, nahe hɛ kemeneyi yɛ zamba dzeyi mɛa 
hweŋkwa, nahe hɛ kebebaŋeyi ɗa yɛ dagalawe. Zhɛne mpi. 

7Ma 'ya sha Mahwətə: «Shala ta ɗa na. Mahwətə, ve sleme yitea səkwə ta ɗa. 

8Shala Mahwətə, gha ya kaberete nya kembele ɗa, nahe na keyakɛ ɗa te vecia 
mpa. 

9Mahwətə, yɛ nda ma ɗe ta nci na ke ka 'yaghwa mehele ma, sərəma zəzə ta nci 
na kayipə geva kadzawa ma. Kwa nza ŋkɛ ne, katekele ghəa nci hɛ.» Zhɛne mpi. 

10Zhɛneyi nda geva wəsə kwa ndiremia nci kwa ghə ke ka 'yaghwa mehelea 
shɛhɛ gɛ! 

11Betaghe geva laɗe ta ghwə kənəa hɛ, beteyi hɛ Shala kwa ghwə, kwa ki nyi 
teɗema hɛ kasamenji kwa hɛ. 

12Katenza ka ŋwashɛ ŋwashɛ ŋkwa te hɛɗi we. Katekeka ka mene berete 
ndiremi kaɗema zhɛne mpi yite. 

13Nahe 'ya keɗepe kave nda nza tiɗiɗi Mahwətə ke ka dewə ŋeli ba'a kave nda 
kaganda ŋkɛ ke ka titikwəa kɛfi. 

14Kaganda ne, katetsahe ŋa mbeli nyi tiɗiɗi, katenza mbeli nyi nza wənəa nci 
wɛŋe kwa kema ta ŋa. 

Cimə 141 

Mahwətə, ya mɛa ɗa 
1Ciməa David. 

Mahwətə yawe, kasəkwə ŋa 'ya, se kahe kahe kakemane ɗa, fa ŋwələa ɗa te və 
nya heka ŋa 'ya. 

2Nza səkwə ta ɗa ka'wərdə kwa hə hə sha gha, nza dzeve ta ɗa nyi tekafe kamelɛ 
tɛhwɛɗi. 

3Mahwətə yawe, ya mɛa ɗa, newe ghweme te bəzhia mɛa ɗa. 

4Sərə ɗa ma na kageze ghena kwa ndiremi, ya kamene wəsə kwa ndiremi zlaɓe 
le ka mene wəshi nyi ndiremi ndiremi ma. Yakɛ ɗa va ndɛame wəshi kezeme ta 
nci. 

5Kayɛ 'ya kampa ɗa wəndə nya tiɗiɗi keɗema kaŋele ɗa wəndə ganyɛ. Ama kaɗe 
wəshi mcɛa ka ndiremia mehele 'ya we. Səkwə ghə 'ya kevə kevə va 'yaghwa 
mehele ta nci. 

6Ma te və nya tememɛahe mbeli nyi te ghəa nci mbeli vare gela ne, kateɗepe ka 
ghema ta ɗa kaganda yase 'ya kageze. 

7Kala nya perawe wəza mbeli le wəshi kewəza ne, tsagha teperawe geva ghɛa 
mbelia kwahɛɗi kezha nda 'yɛ'yɛa nci nyi ketaze taze. 

8Shala Mahwətə, te gha ve ntsə 'ya, gha ya kaŋkwa kewəfərə ta ɗa. Sərə ɗa ma 
na kamte ma. 

9Ya ɗa va keleŋa nya ŋate ɗa mbeli ba'a va yɛ dagalawea ka mene wəsə kwa 
ndiremi. 

10Katedzete keleŋa ta nci ka 'yaghwa mehele, ama 'ya ne, katedzawa ɗa 'ya 
wəmbə. 

Cimə 142 

Mahwətə ya kande kele ŋkwa same kwa daŋgayɛ 
1Ghena ta David. Səkwə ghə ta ŋkɛ te və nya nza ŋkɛ kwa gezlɛŋə. 

2Katsa nda lewela 'ya ke Mahwətə le berete, kasəkwə Mahwətə 'ya le berete. 

3Kaŋgaɗe ghə 'ya kwa kema ta ŋkɛ, kaɓela yaka nya te 'ya 'ya kwa kema ta ŋkɛ, 

4vəa ŋkwa nya nza 'ya mbe wənə mbe wənə. Nahe na keɗepe ŋkwa nya tedzete 
'ya. Ma kwa hweŋkwa nya dzeghwa 'ya ne, nahe mbeli keŋate ɗa keleŋa. 

5Walaŋe pa laka bela kwa zeme ta ɗa ba'a neweve: wəndə shɛ kazhɛne kaɗepe 
ɗa we, ŋkwa kewəfərə shɛ va 'ya we, wəndə shɛ kanewe ghweme te 'ya we. 

6Mahwətə yawe, katsa ŋa lewela 'ya, ma 'ya sha geze: «Gha ya kaŋkwa kewəfərə 
ta ɗa, kamcɛləa ɗa te hɛɗia mbeli nyi teghweme.» 

7Ve sleme yitea lewela ta ɗa, kwa nza ŋkɛ kedene dene 'ya. Mbelete ɗa va ka 
ghweze mɛ hwa 'ya, kwa nza ŋkɛ berete ma hɛ ke 'ya. 

8Kelemte ɗa same kwa daŋgayɛ, kezha tsahe ŋa 'ya. Katedzasle ɗa mbeli nyi 
tiɗiɗi vəa ŋkwa nya temenete ɗa ganyɛ na. 

Cimə 143 

Mahwətə, mehama ghwə na te 'ya ma 
1Ciməa David. 

Mahwətə yawe, fa səkwə ta ɗa, ve sleme yitea lewela ta ɗa. Ma laka ganyɛa ŋa 
ba'a tiɗiɗia ŋa ne, zhɛnete ɗa. 

2Nahe 'ya kenza kande mene slene ta ŋa, mehama ghwə na te 'ya ma. Kwa nza 
ŋkɛ ne, wəndə shɛ tiɗiɗi kwa kema ta ŋa we. 

3Mɛ yaghweze nde jaga hwa 'ya, nahe ŋkɛ keweleyi ɗa kezha ŋkeɗe ɗa. Nahe ŋkɛ 
keveyi ɗa mbe ŋkwesle kala mbeli nyi kempə mpə nyi vəashi. 

4Nahe 'ya kenza mbe wənə mbe wənə, nahe mehele ta ɗa ketazenyɛ. 

5Kazəzə və nyi vəashi 'ya, kazəzə yayata slene nya menete na 'ya, kakele zəzə 'ya 
te wəshi nyi menete dzeve ta ŋa. 

6Kakafe dzeve 'ya dzeme laka gha, nahe 'ya kenza kwa kema ta ŋa kala hɛɗi nya 
keghwele ghwele. Zhɛne mpi. 

7Mahwətə yawe, zhɛnete ɗa kahe kahe, nahe 'ya kenza mbe wənə mbe wənə. 
Zhɛre ɗa ma wəmbə na ma, kenza ŋkɛ tsagha ne, yipə yipə tenza 'ya le mbeli nyi 
kedzawa kwele. 

8Kiɗima ta ŋkwa ne, ncɛte ɗa ganyɛa ŋa, kwa nza ŋkɛ te gha ve ghə 'ya. Ɗepete 
ɗa hweŋkwa nya dzeghwa 'ya kwa, kwa nza ŋkɛ ke gha zhɛre ŋa kema 'ya. 

9Mahwətə yawe, mbelete ɗa va ka jaga ta ɗa. Kanza 'ya kwa ghwədərəa ŋa. 

10Tekete ɗa mene ɗe ta ŋa, kwa nza ŋkɛ gha ya kaShala ta ɗa. Beghe ɗa Sefə 
ganyɛa ŋa kadzete hɛɗi nya ɓerayɛ. 

11Mahwətə, ndeke ɗa nza teghweme te zlaɓa ta ŋa, katekele ɗa na shave mbe 
yaka laka ganyɛa ŋa. 

12Ma laka ganyɛa ŋa ne, kateza sebe na te ka jaga ta ɗa ba'a katempə ka ghema 
ta ɗa na, kwa nza ŋkɛ nahe 'ya kenza kande mene slene ta ŋa. 

Cimə 144 

Səkwə ghə ta meghe 
1Se va David. 

Hana ŋa na Mahwətə nya kagela ta ɗa, nya keteke ɗa mpa ba'a nya kentsə dzeve 
ta ɗa yitea mpa. 

2Nahe ŋkɛ kenza kande ya ɗa, kande kemane ɗa, kaŋkwa kewəfərə ta ɗa, kande 
mbele ɗa ba'a kagelə nya kewəfərə ɗa. Gheŋkɛ nde ve kweci hwelefefi mbe dzeve 
ta ɗa. 

3Mahwətə, wa ŋkɛ wəndə ŋelɛ nda ve ntsə na te wa? Wa ŋkɛ wəndə ŋelɛ nda 
kele zəzə na te wa? 

4Nahe wəndə ŋelɛ kenza kala sefə, kala shenaŋkwe nya kekiɗi mpia ŋkɛ. 

5Mahwətə, yiŋwəakawa ghweme ba'a sawa, kwaɗakɛ yɛ ghweme yitea ɗələ n'yi 
shave mbe hɛ. 

6Sleslate yɛ waŋe ba'a tazemte ka jaga ta ŋa, ghweneke yɛ have ta ŋa ba'a ŋkamte 
hɛ kwetɛ kwetɛŋe. 

7Hakawa dzeve sawa pelɛ ghweme, mbelete ɗa ba'a mbelemte ɗa va yɛmə nya 
wəba, va dzeve ta ka se se. 

8Kasla tseŋwə hɛ ba'a kazeme fela hɛ, ama kayipə meɗe mɛa nci hɛ kadzawa we. 

9Shala yawe, kategha ŋa cimə mɛnɛfɛ 'ya, katetsa ŋa getsepele nya nza zewe 
meŋe te 'ya. 

10Gha nde ve nda hərə ŋkwa ke ka meghe, gha nde mbele nde mene slene ta ŋa 
David va kafayɛ nya kempə ŋkwa. 

11Mbelemte ɗa ba'a mbelete ɗa shave mbe dzeve ta ka se se. Kasla tseŋwə hɛ 
ba'a kazeme fela hɛ, ama kayipə meɗe mɛa nci hɛ kadzawa we. 

12Nahe ŋwalea tezhilia n'yɛ kenza kala wəfe nyi nza kele yitea hɛ. Nahe ŋwalea 
kwɛa n'yɛ kenza kendeɗe ndeɗenji kala selə nyi feɗete mbeli kezha pesa ghɛ 
meghe. 

13Nza yɛ tame ta n'yɛ viɗi viɗi, mpɛafe mpɛafe va mama ta wəshi. Yate geva 
timɛti ba'a kwia n'yɛ kwele kwele, kwele kwele zhigə dzeyi hwa gamba ta n'yɛ. 

14Nza yɛ sla ta n'yɛ kedɛɓedɛa dɛɓedɛanji. Ɗema yɛ ŋzla nza te zlia n'yɛ, 
zhɛnema mbeli kafə wəshia n'yɛ, zhɛnema mbeli kafa yɛ lewela dzeyi te ŋkwa 
kebeke ta n'yɛ. 

15Zlama ya va hwelefe nya nza wəshia shɛhɛ ve, zlama ya va hwelefe nya nza 
Mahwətə kaShala ta ŋkɛ. 

Cimə 145 

Meghe nya kaghala ghala meghea ŋa 
1Cimə ketsahe Shala ta David. 

Shala ta ɗa ba'a meghea ɗa, katetsahe ŋa 'ya, katetsa ŋa hana 'ya kevə kevə ba'a 
kaghala ghala. 

2Katetsa ŋa hana 'ya keveci keveci, katetsahe ŋa 'ya kevə kevə ba'a kaghala 
ghala. 

3Nahe Mahwətə kenza wəbake, nahe ŋkɛ kehi kezha tsahe ŋkɛ mbeli. Wəndə shɛ 
kafave kwele ŋkɛ we. 

4Geze wəshi nyi menete ŋkɛ mbeli keshi keshi, ɓela slene ta ŋkɛ nyi jama jama 
mbeli. 

5'Ya kategegeze wəshi meŋelea ŋa, zləvəa ŋa nya wəba ba'a kwelea ŋa. 

6Kategeze berete ta ŋa nya ghazlənə mbeli ve mbeli, kateɓela wəshi nyi jama 
jama nyi menete na 'ya. 

7Katezəzə wəshi ganjia ŋa nyi jama jama mbeli, katetsa gaghwe mbeli kezha 
ganyɛa ŋa. 

8Nahe Mahwətə kenza kande ganyɛa mehele, kande zhɛ heli, kande səwə ghena 
ba'a kande ɗe ŋkwa nya wəba. 

9Nahe Mahwətə kenza ganyɛke sha mbeli pɛtɛ, kwele kwele ɗehwe pɛtɛa wəshi 
nyi pate ŋkɛ ŋkɛ. 

10Mahwətə, katetsahe ŋa wəshi nyi pate na kanya kwetɛŋe, katetsa ŋa hana 
mbelia ŋa. 

11Kategeze zləvəa meghea ŋa hɛ, kateɓela wəshi nyi jama jama nyi menete na 
hɛ. 

12Katencɛ nda wəshi nyi jama jama nyi menete na ba'a zləvə nya wəba nya te 
meghea ŋa hɛ ke mbeli. 

13Nahe meghea ŋa kenza kameghe nya kaghala ghala, katetemə meghea ŋa keshi 
keshi. Nahe Shala kenza dɛŋe dɛŋe te meɗe mɛa ŋkɛ, kancɛ ɗe ta ŋkɛ ŋkɛ mbe 
yayata wəsə nya mene ŋkɛ. 

14Katawe pɛtɛa mbeli nyi keteɗe Mahwətə, kakese ka dewə berete ŋkɛ sate te 
ŋkwa. 

15Pɛtɛa mbeli kave ntsə ba'a kave ghə te gha, kave nda wəsə kezeme na ke hɛ te 
vəa ŋkɛ. 

16Kapele dzeve ta ŋa na ba'a kabehe pɛtɛa wəshi nyi nza mpi hwe na le wəshi 
nyi mawe hɛ. 

17Nahe Mahwətə kenza tiɗiɗi mbe pɛtɛa slene ta ŋkɛ, kancɛ ɗe ta ŋkɛ ŋkɛ mbe 
yayata wəsə nya menete ŋkɛ. 

18Nahe Mahwətə kenza dekwe yitea pɛtɛa ka səkwə ŋkɛ, yitea pɛtɛa ka səkwə 
ŋkɛ le wənə kwetɛŋe. 

19Kamene wəsə nya mawe ka hawe ve ŋkɛ, kafa lewela ta nci ŋkɛ ba'a kambele 
hɛ ŋkɛ. 

20Kaya pɛtɛa mbeli nyi keɗe ŋkɛ Mahwətə, ama kateza sebe ŋkɛ te pɛtɛa ka 
'yaghwa mehele. 

21Katetsahe Mahwətə mɛa ɗa ba'a katetsa nda hana pɛtɛ wəshi nyi nza mpi hwe 
ke Shala nya kaganda, kevə kevə ba'a kaghala ghala. 

Cimə 146 

Mahwətə ya kande ya ka dewə berete 

1Alɛləwya! Katetsahe Mahwətə 'ya. 

2Katetsahe Mahwətə 'ya mbe pɛtɛa hɛa ɗa, kategha nda cimə 'ya ke Shala mbe 
pɛtɛa nza ta ɗa. 

3Vema ghə yɛ te mbeli nyi te ghə, ya te mbeli nyi keɗema kambelete ŋkwa ma. 

4Shavema ta sefə hwa hɛ ne, katezhɛne geva hɛ kadzembe hɛɗi, kateza sebe te 
zəzə ta nci te vecia shɛ. 

5Zlama ya va wəndə nya kedɛŋe geva te Shala ta Zhakob ba'a nya keve nda ghə 
ke Shala Mahwətə ta ŋkɛ. 

6Shala nde pate ghweme ba'a hɛɗi, ndərə ba'a pɛtɛa wəshi nyi kwa. Shala ya 
kande kaganda kaghala ghala. 

7Shala nde ve nda nza tiɗiɗi ke ka sa yaka, Shala nde ve nda wəsə kezeme ke 
mbeli nyi shewə va ma. Mahwətə nde pele ka daŋgayɛ waɗe. 

8Mahwətə nde pele nda ntsə ke ka ghwələa kɛfi, Mahwətə nde kese ka dewə 
berete sate te ŋkwa, Mahwətə nde ɗe mbeli nyi tiɗiɗi, 

9Mahwətə nde ya ka se se, katawe mezhɛte ba'a wede ŋkɛ, ama kaza ka 'yaghwa 
mehele ŋkɛ. 

10Mahwətə nde tenza kameghe kaghala ghala. Siyon, gheŋkɛ ya kaShala ta ŋa 
keshi keshi. Alɛləwya! 

Cimə 147 

Nahe Shala kenza wəbake ba'a bereteke 

1Alɛləwya! Megela ŋkɛ kagha nda cimə ke Shala ta ɓəmə, ndeɗekə ŋkɛ kezha 
tsahe ŋkɛ megela. 

2Mahwətə kazhɛne kaŋa Zhɛrəzalɛm, katetsene ka Israyɛl nyi fəhwe mbeli ŋkɛ. 

3Gheŋkɛ nde mbe ka beze bezea wənə ba'a nde peɗe nda zhia nci ke hɛ. 

4Kaɓela pɛtɛa saseregwa ŋkɛ, kaheka hɛ ŋkɛ le sləa nci. 

5Nahe Shala ta ɓəmə kenza wəbake ba'a bereteke, ghala shɛ kwa ɗepe wəsə ta 
ŋkɛ we. 

6Kakese ka dewə ŋeli Mahwətə sate te ŋkwa, ama kashifə ka 'yaghwa mehele 
ŋkɛ hwa'a mɛa hɛɗi. 

7Gha nda mə cimə ketsa hana ke Mahwətə, tsahe mə Shala ta ɓəmə le ŋgwəleŋə. 

8Gheŋkɛ nde pele ləmbə dzeyi te ghweme ba'a nde me nda va ke hɛɗi. Gheŋkɛ 
nde pese gwəzə dzeyi hwa yɛ ghweme. 

9Kave nda wəsə kezeme ŋkɛ ke wəshi keseɗa ba'a ke ŋwalea ghame nyi 
kenehwene va ma. 

10Kenza berete ta gədəwə zeɗehwe nda we, keɓela mɓəa wəndə ŋkɛ we. 

11Ama ka hawe ve yazeɗehwe nda ke Mahwətə, ka ve ghə te ganyɛa ŋkɛ. 

12Zhɛrəzalɛm, ve zləvə te Mahwətə. Siyon, tsahe Shala ta ŋa. 

13Kwa nza ŋkɛ nahe ŋkɛ kemtsehete nda berete ke wəshi keŋzle yɛ gelembe ta 
ŋa, nahe ŋkɛ kewəpikɛ mbeli nyi mbe gha. 

14Kave kwelɛŋe ŋkɛ te hɛɗia ŋa, kabehe ŋa ŋkɛ le ha nya ganyɛ. 

15Kaghwene ghena ta ŋkɛ ŋkɛ kadzete hɛɗi. Tagha gɛ, kantsehe ghena ta ŋkɛ 
kahe kahe. 

16Kabete kwacakelɛ ŋkɛ kasawa təwə təwə kala pawa, kamene meləkwə ləkwə 
ŋkɛ kala pəsəɗə. 

17Kabete kwacakelɛ ŋkɛ kasawa kala yɛ kweya. Wa nde nza kasəwəte ntasle nya 
mene hɛ wa? 

18Ghwenakɛma ta ŋkɛ ke ghena ta ŋkɛ ne, karɛɗɛ hɛ. Vɛkema ta ŋkɛ ke sefə ne, 
kahwɛ hɛ kala yɛmə. 

19Kageze nda ghena ta ŋkɛ ŋkɛ ke Zhakob, wəshi nyi ɗe ŋkɛ ba'a ghena nyi gezete 
ŋkɛ ke Israyɛl. 

20Kemenete nda ŋkɛ tsagha ke kweci hwelefefi we, keɗepe ghena nyi gezete ŋkɛ 
hɛ we. Alɛləwya! 

Cimə 148 

Tsahe Shala mbeli pelɛ ghweme ba'a te hɛɗi 

1Alɛləwya! Tsahe mə Mahwətə sawa pelɛ ghweme, tsahe mə ŋkɛ, gheyɛ nyi 
kenza pelɛ ghəa ŋkwa. 

2Tsahe mə ŋkɛ, gheyɛ pɛtɛa ka ghwene ta ŋkɛ, tsahe mə ŋkɛ, gheyɛ pɛtɛa ka 
sewajɛa ŋkɛ. 

3Tsahe mə ŋkɛ, gheyɛ veci le tere, tsahe mə ŋkɛ, gheyɛ pɛtɛa saseregwa nyi 
keɓele. 

4Tsahe mə ŋkɛ, gheyɛ ŋkwa nyi kənəa ghweme ba'a gheyɛ yɛmə nyi kənəa 
ghweme. 

5Tsahe Mahwətə wəshi pɛtɛ, kwa nza ŋkɛ deke ghena yagezete ŋkɛ nda pate 
geva hɛ. 

6Nahe ŋkɛ keveveyi hɛ kaghala ghala, nahe ŋkɛ keveyi wəsə mahalegə nya 
keɗema kakiɗi. 

7Tsahe mə Mahwətə se te hɛɗi: ndərə nyi jama jama ba'a wəshi keseɗa nyi jama 
jama dzeyi kwa yɛ ndərə, 

8ghwə ba'a kwacakelɛ, meləkwə ləkwə ba'a kwelɛmentehe, sefə nya wəba nya 
kehawe va ghena ta ŋkɛ, 

9yɛ ghweme ba'a pɛtɛa yɛ wəmbə, wəfe nyi keya ba'a pɛtɛa yɛ lekeleke, 

10wəshi keseɗa nyi hwa gamba ba'a nyi ki ghɛ, yɛ 'yɛ ba'a wəshi keseɗa nyi 
kentsehe geva dzete te hɛɗi, 

11ka meghea kɛfi nyi te hɛɗi ba'a mbeli pɛtɛ, mbeli nyi te ghə ba'a pɛtɛa ka meha 
ghwə nyi te hɛɗi, 

12ka mempɛhwetɛti ba'a deghelɛshi, ka meha mehɛɗi ba'a ŋwale. 

13Tsahe mə Mahwətə, kwa nza ŋkɛ deke gheŋkɛ yanza sləa ŋkɛ wəbake, hərəkə 
hɛɗi ba'a ghweme va zləvəa ŋkɛ. 

14Nahe ŋkɛ kendeke nda berete ba'a farefa ke mbelia ŋkɛ. Vatse tsahe ŋkɛ pɛtɛa 
mbelia ŋkɛ, ka Israyɛl, mbeli nyi terasle yite. Alɛləwya! 

Cimə 149 

Zləvəa mbeli nyi dɛŋe dɛŋe te Shala 

1Alɛləwya! Gha nda mə cimə mɛnɛfɛ ke Mahwətə, tsahe mə ŋkɛ hwa tsene ta 
mbelia ŋkɛ. 

2Zlama Israyɛl te Nde pate ŋkɛ, nza ka Siyon fare fare yitea meghea nci. 

3Tsahe ŋkɛ hɛ le wetse, tsa nda dimə ba'a ŋgwəleŋə hɛ. 

4Kwa nza ŋkɛ zeɗehwe nda mbelia ŋkɛ ke Mahwətə, kave nda mbele ŋkɛ kawəsə 
kepeɗe ghə ke ka dewə ŋeli. 

5Zlama mbeli nyi dɛŋe dɛŋe te Shala ba'a ve nda zləvə hɛ gi ga! Tsa gaghwe hɛ 
dzeyi te gezlea nci gɛ! 

6Nza tsahe Shala te mɛ va hɛ, nza kafayɛ nya nɛme nɛme yitea dzeve va hɛ, 

7kezha wa dewa te kweci hwelefefi, ba'a kezha ɗa kweci mbeli, 

8kezha hwepe ka meghea nci te yɛ zewe lɛ ba'a kezha tsa mbelia jama ta nci kwa 
yɛ lɛ 

9ba'a kezha mene nda ghena nya kerafete geva ke hɛ. Nahe ŋkɛ kenza kazləvəa 
pɛtɛa mbeli nyi dɛŋe dɛŋe te Shala. Alɛləwya! 

Cimə 150 

Tsahe mə Mahwətə 

1Alɛləwya! Tsahe mə Shala mbe ghɛa ŋkɛ, tsahe mə ŋkɛ pelɛ ghweme nya nza 
berete ta ŋkɛ. 

2Tsahe mə ŋkɛ kezha wəshi nyi menete ŋkɛ, tsahe mə ŋkɛ kezha pɛtɛa zləvəa 
ŋkɛ. 

3Tsahe mə ŋkɛ le vɛ tereme, tsahe mə ŋkɛ le gagera ba'a ŋgwəleŋə. 

4Tsahe mə ŋkɛ le dimə ba'a le wetse, tsahe mə ŋkɛ le getsepele ba'a shela. 

5Tsahe mə ŋkɛ le ciŋəci nyi kegaka, tsahe mə ŋkɛ le gwalɛaŋe nyi jama jama. 

6Tsahe Mahwətə yayata wəsə nya kezhɛne mpi. Alɛləwya! 

Yɛ Ghena Ŋela 

Yɛ Ghena Ŋela 1 

1Yɛ ghena ŋela ta Salomon, wəzege ta David, meghea ka Israyɛl. 

Wəsə nya geze ghena palepa nya te 

2Ma ghena ŋela nyi ne, ntsehwele ba'a yɛ ɓene yateke nda hɛ ke wəndə. Kave 
nda ve sleme yitea ghena ganji hɛ ke wəndə. 

3Kateke nda nza le ntsehwele, nza tiɗiɗi, nza le hweŋkwa ta ŋkɛ ba'a nza le 
kaganda hɛ ke wəndə. 

4Kancɛ nda ntsehwele hɛ ke ka dewə mehele, kave nda ɗepe wəshi ba'a zəzə 
ghena hɛ ke ka mempɛhwetɛti. 

5Ya ka ntsehwele ntsehwele ne, wərə hɛ kakemave zhɛme mbe, ya ka ɗepe wəshi 
ne, wərə hɛ kasləyi ghena ganji mbe. 

6Katefave ghena nya tewəfərə mbe kweci ghena ŋela ba'a ghena nya dzawe mbe 
ghena nyi geze ka ntsehwele ntsehwele hɛ. 

7Hawe va Mahwətə ya kagha ta ntsehwele. Deke ka gezhia kɛfi ka ɓelama 
ntsehwele ba'a yɛ ɓene. 

Ya ghə va ŋwale tezhili nyi ndiremia mehele 

8Wəzege ta ɗa, fa ghena nyi geze ŋa yiteyɛ ŋa, betakɛma ghena nyi geze meyɛ ŋa 
na ma. 

9Katenza hɛ mbe ghəa ŋa kala derə meghe nya ndeɗe ba'a kala zhɛɗa kwa welɛa 
ŋa. 

10Wəzege ta ɗa, ma keɗe ŋwale tezhili nyi ndiremi ndiremia mehele kaghwete 
ŋa ne, yɛma na ma. 

11Ma ke hɛ sha tegeze ŋa: «Mbi ɓəmə! Ŋsleyi ɓəmə ghweɓe kezha mpə ŋkwa. 
Kala raberə ne, have nda ɓəmə mpa vəkə ke mbeli nyi ɗema fete va hɛ. 

12Kekeseve ɓəmə hɛ teghweme kezha mpə hɛ ba'a kezha bete hɛ kata kata 
kadzawa kwele kala wəsə nya nza gheɓəmə le ghəa ɓəmə kamte. 

13Katesləyi mama ta wəshi nyi nza zləvə te gheɓəmə, kateviɗi ghɛa ɓəmə 
gheɓəmə le wəshia shɛhɛ. 

14Nde, katekemave ŋa ŋa na bela, kwetɛŋe tenza slibəa ɓəmə!» 

15Wəzege ta ɗa, ləma na le hɛ ma. Hendemte geva cakeɗake vare hweŋkwa ta 
nci. 

16Kwa nza ŋkɛ ne, yitea wəsə kwa ndiremi hwɛ hɛ, kezha mpə ŋkwa wədə geva 
hɛ. 

17Ma kanewe newe nde ŋa dagalawe 'yɛ ne, gəmə ŋa dagalawe wəndəa shɛ 
kezha kese ŋkɛ. 

18Ama ghenci ne, ke ghəa nci ŋa nda dagalawe hɛ, kezha mpə ghəa nci ŋsle 
ghweɓe hɛ. 

19Tsetse mene nda geva ŋkɛ ke mbeli nyi keghərə wəshia mbeli, kateghərəhwe 
geva mpia nci. 

Heka ŋkwa ta ntsehwele 

20Lewela yatsa ntsehwele dzeyi kwa hweŋkwa, ghena yazlape ŋkɛ dzeyi te ŋkwa 
kebeke. 

21Ŋkwa yaheka ŋkɛ dzeyi te ŋkwa nyi nza mbeli kwele kwele. Ma ke sha zlape 
ghena dzeyi mɛa mɛ degha nyi te meleme: 

22«Gheyɛ ka dewə ntsehwele, pa te nyama və teɗe dewə ntsehwele yɛ wa? Gheyɛ 
ka ŋ'wəshi ŋkwa, pa te nyama və tezlama yɛ yitea ŋ'wəshi ŋkwa wa? Gheyɛ ka 
dewə mehele, pa te nyama və teɗema dewə mehele yɛ wa? 

23Fa mə ghena ta ɗa. Ma tsagha, kateve ŋayɛ mehele 'ya ba'a katepele mehele ta 
ŋayɛ ghena ta ɗa. 

24Ama kaheka ŋayɛ 'ya ne, hɛreɗɛ yɛ ɗema fa heka ta ɗa. Kaha ŋayɛ dzeve 'ya ne, 
wəndə shɛ kave mehele te we. 

25Pɛtɛa ŋayɛ keɗema yɛ ghena ta ɗa ba'a kese yɛ kayɛ yɛ ŋele ta ɗa we. 

26Ma 'ya le ŋa ɗa gɛ ne, kateŋ'wəshi ŋayɛ 'ya vəa ŋkwa nya nza yɛ mbe ndiremi. 
Kateyiɗə ŋayɛ 'ya vəa ŋkwa nya keseve ŋayɛ ghazlənə. 

27Kwa nza ŋkɛ ma te kwete hɛ ne, kateme ghazlənə kənəa gheyɛ kala sefə nya 
wəba, katefə ŋayɛ ndiremi kala sefəa va nya wəba. Kateseke ŋayɛ se taze ta 
mehele ba'a yaka. 

28Tagha gɛ, kateheka ɗa yɛ, ama katezhɛne 'ya we, katezele ɗa yɛ, ama katesləyi 
ɗa yɛ we. 

29Tsetse temene geva ŋkɛ va nya ɗema ɗepe wəshi yɛ ba'a va nya ɗema yɛ 
kentave hawe va Mahwətə, 

30va nya ɗema yɛ kese kayɛ ghena ta ɗa ba'a va nya ɗema yɛ kese kaɓela yɛ ŋele 
ta ɗa. 

31Vatse gɛ ne, kateŋ'we fəli nya mbe dzeghwa ta ŋayɛ yɛ ba'a katezhɛ ŋayɛ 
wənəa ŋayɛ va wəshi nyi zəzəte yɛ. 

32Kwa nza ŋkɛ ne, ntɛaŋentɛa ghəa nci nde mpə ka dewə ntsehwele ba'a dewə 
zəzə ta nci nde za ka dewə mehele. 

33Ama wəndə nya kefa ɗa ghena ne, gwezlayɛ tenza ŋkɛ, gweɗakwe tenza ŋkɛ, 
kaɗema kaghazlənə va ndiremi.» 

Yɛ Ghena Ŋela 2 

Kaya ŋkwa ntsehwele va wəsə kwa ndiremi 

1Wəzege ta ɗa, yɛte ghena nyi geze ŋa 'ya, keseyi wəshi nyi geze ŋa 'ya mbe ghə. 

2Veyite sleme megela yitea ghena ntsehwele, zele kezha fave ghena shɛ. 

3Kaganda ne, 'yɛwe va mehele kezha kemane ŋa, heka ɗepe ghena kezha kemane 
ŋa. 

4Zele ŋkɛ kala nya zele cɛdɛ mbeli, zele ŋkɛ kala nya zele mcɛlə nya tewəfərə 
mbeli. 

5Ma tsagha gɛ, katefave hawe va Mahwətə na, katekemave ɗepe Shala na. 

6Kaganda ne, Mahwətə nde ve nda ntsehwele ke wəndə, ve se ɗepe wəshi ba'a 
ɗepe ghena. 

7Kakemane mbeli nyi tiɗiɗi ŋkɛ. Kala gelə ya mbeli nyi kedzeghwa le hweŋkwa 
ta ŋkɛ ŋkɛ. 

8Kaya mbeli nyi kedzeghwa tiɗiɗi ŋkɛ, kaya mbeli nyi kendeke nda ghəa nci ŋkɛ. 

9Ma tsagha gɛ, katefave nza nya tiɗiɗi, nya le hweŋkwa ta ŋkɛ ba'a nya kaganda 
na. Ghenci ya kahweŋkwa kedzembe zeɗe nza. 

10Katedzawa wənəa ŋa ntsehwele, kateve ŋa zlama ɗepe wəsə. 

11Kateya ŋa zəzə ghena va mene fete, katenewe ghweme ɗepe ghena te gha. 

12Katefɛa ŋa hɛ yitea mene wəsə kwa ndiremi, katehende ŋa hɛ seyi yitea mbeli 
nyi kesla tseŋwə, 

13seyi yitea mbeli nyi kesərə hweŋkwa nya tiɗiɗi kezha dzeghwa kwa hweŋkwa 
nyi nza ŋkwesle. 

14Mene wəsə kwa ndiremi yazlama hɛ yite, ‘yaghwa mehele yanza hɛ fare fare 
yite. 

15Nahe dzeghwa ta nci kenza mendale mendale, hweŋkwa ta nci kenza mewətəli 
mewətəli. 

16Tsagha ne, kateya ghəa ŋa na va male ta wəndə, va mentiɓəa male nya nza 
ghena nyi keghwete ŋkwa ve. 

17Nahe nde kewəfəyite za makwa ta nta, tagha ne, nahe nde kezaghəyite jikə 
geva ta nta le Shala. 

18Kele yakele ŋkɛ nza ta nta kalə sha mte, kadzawa sha mbelia kwahɛɗi kele ŋkɛ 
dzeghwa ta nta. 

19Ma yayata wəndə nya kedzeki ghɛa nta ne, kazhɛneke geva ŋkɛ we kasləyi 
hweŋkwa ta mpi ŋkɛ we. 

20Tsagha gɛ ne, ntave dzeghwa ta mbeli ganji, tekeve nza ta mbeli nyi tiɗiɗi. 

21Kwa nza ŋkɛ ne, katenza mbeli nyi tiɗiɗi te hɛɗi, katenza mbeli ganji te. 

22Ama katefəmte geva ka 'yaghwa mehele te hɛɗi, kateŋkamte geva ka 
mbəɗəkwə seyi te. 

Yɛ Ghena Ŋela 3 

Ntsehwele ba'a hawe va Shala 

1Wəzege ta ɗa, zaghəyitema ghena ta ɗa na ma, veyi wəshi nyi gezete 'ya kwa 
wənəa ŋa. 

2Te zlaɓa ta nci ne, katetemə na kwele kwele teghweme ba'a katezlama na. 

3Nza dɛŋe dɛŋe te ganyɛa mehele ba'a te kaganda, hwepeyi hɛ kwa welɛa ŋa ba'a 
rafeyi hɛ kwa wənəa ŋa. 

4Ma tsagha gɛ, katesləyi zlaɓa ba'a jive mbe kema na kwa ntsə ta Shala ba'a kwa 
ntsə ta mbeli. 

5Ndeke nda pɛtɛa wənəa ŋa ke Mahwətə, dɛŋema geva na te ɗepe wəsəa ŋa ma. 

6Dɛŋate geva te mbe yayata wəsə nya mene na, kateya ŋkeɗe ta seɗa ta ŋa ŋkɛ. 

7Vema ghəa ŋa na kande ntsehwele ntsehwele ma, ama hawe va Mahwətə ba'a 
hendemte geva vare wəsə kwa ndiremi. 

8Gheŋkɛ nde tenza kaghwɛa geva ta ŋa, kawəsə keve nda berete ke 'yɛ'yɛa ŋa. 

9Ve zləvə te Mahwətə le wəshia ŋa, le tsəməa wəshia ŋa nyi kese te wəve. 

10Ma tsagha gɛ, viɗi viɗi tenza yɛ tame ta ŋa va ha ba'a pɛre pɛre tenza yɛ weta 
ta ŋa va tɛ. 

11Wəzege ta ɗa, neghama 'yɛ ta Mahwətə ba'a yɛ ŋele ta ŋkɛ na ma. 

12Kwa nza ŋkɛ ne, ka'yɛ wəndə nya ɗe ŋkɛ Mahwətə kala nya 'yɛ wəzege ta ŋkɛ 
nya ɗe ŋkɛ yita. 

Kave nda zlama ntsehwele ke wəndə 

13Zlama ya va wəndə nya kesləyi ntsehwele, nya kekemave ɗepe wəshi! 

14Za ma wəsə nya ŋ'we ŋkɛ ke ŋ'we mze kwa tɛawetɛa, za ma zhɛme nya kema 
ŋkɛ ke mze kwa tere tere. 

15Zləvə ma te ke wəshi kepesa geva. Wəsə shɛ yipə yipə le hwa wəshi nyi mawe 
mbeli we. 

16Kave nda biya ta hɛ ŋkɛ ke mbeli, kave nda mcɛlə ba'a zləvə ŋkɛ ke hɛ. 

17Kabeghe hɛ ŋkɛ kwa hweŋkwa ganji, tedərəzlə ntsə tedzeghwa hɛ kwa hɛ. 

18Gheŋkɛ ya kawəfe ta mpi kaŋa ka keseve ŋkɛ, zlama ya va mbeli nyi kendeke 
nda ghə. 

19Laka ntsehwelea ŋkɛ pate hɛɗi Mahwətə, laka ɗepe wəsəa ŋkɛ veyi ghweme 
ŋkɛ. 

20Laka ɗepe mene wəsəa ŋkɛ gwezha gwezha yɛmə same kwa hɛɗi ba'a me geva 
va sawa te ləmbə. 

Mahwətə nde ya nde ntsehwele ntsehwele 

21Wəzege ta ɗa, ndeke nda ghə ke ɗepe nehe ghena ba'a zəzə ghena. Sərəma hɛ 
na tɛape ma. 

22Kateve ŋa nza teghweme ba'a zeɗe nza hɛ. 

23Ma tsagha gɛ, tedərəzlə ntsə tedzeghwa na, katetsa ŋa tehene we. 

24Ma keɓelahe na ne, kateghazlənə na we. Ɓelahema ta ŋa ne, megela tehɛ na. 

25Dakema na va wəshi ghazlənə nyi kese vəkə, ya va mpa nyi have ŋa ka 'yaghwa 
mehele ma. 

26Kwa nza ŋkɛ ne, Mahwətə nde tenza kagezleŋema ghə ta ŋa, kateya seɗa ta ŋa 
ŋkɛ va yayata keleŋa. 

Kawəpi wəndə nya keɗe nde ghedəkwəa ŋkɛ Mahwətə 

27Nzama ŋa na kemene nda ganyɛ ke wəndə nya kehi vəa ŋkwa nya nza na 
kamenete nda ma. 

28Geze nda ma na ke nde ghedəkwəa ŋa kazhɛne geva kase hendɛ, vəa ŋkwa nya 
nza na kandeke nda wəsə nya 'yɛwe ŋkɛ taghanyɛ ma. 

29Zelema na kamene nda wəsə kwa ndiremi ke mcɛ ŋa vəa ŋkwa nza ŋkɛ le 
gezleŋema ghə vare gha ma. 

30Tsehama mɛ na gəmə le wəndə kaɗema ŋkɛ kemenete ŋa wəsə kwa ndiremi 
ma. 

31Zhɛma ŋa zlɛ va wəndə nya kemene berete ma, tekema wəshi nyi mene ŋkɛ na 
ma. 

32Kwa nza ŋkɛ kaɗe wəndə nya kemene wəsə kwa ndiremi Mahwətə we, ama 
mcɛnyɛa wəndə nya tiɗiɗi ŋkɛ. 

33Kabezla ghɛa ka 'yaghwa mehele Mahwətə, ama kawəpi ŋa mbeli nyi tiɗiɗi ŋkɛ. 

34Kaŋ'wəshi mbeli nyi keŋ'wəshi ŋkwa ŋkɛ, ama kaɗe mbeli nyi keshifə ghəa nci 
ŋkɛ. 

35Zləvə nde tenza te ka ntsehwele ntsehwele, ama hawe nde tenza te ka gezhia 
kɛfi. 

Yɛ Ghena Ŋela 4 

Wəsə ganyɛ kemave ntsehwele 

1Ŋwalea ɗa, fa mə ghena nyi geze ŋayɛ yiteyɛ ŋayɛ, ve nda mə ghə ke teke nza 
kaka ɗepe wəshi. 

2Kaganda ne, ghena ganyɛ yateke ŋayɛ 'ya, betema ghena nyi teke ŋayɛ 'ya yɛ 
ma. 

3'Ya perə ne, kawəzege ganyɛ se 'ya sha yiteyɛ ɗa, kwele kwele se meyɛ ɗa kaɗe 
ɗa kala wəzege kwetɛ. 

4Ma ke yiteyɛ ɗa sha se kateke ɗa ghena: «Ve mehele yitea ghena nyi geze 'ya. 
Mene wəshi nyi geze 'ya yitea nza na teghweme. 

5Nza kande ntsehwele ntsehwele ba'a kande ɗepe wəshi. Zaghəyitema yɛ ghena 
ta ɗa na ma, zhɛre nda ma wəmbə na ke hɛ ma. 

6Wəfəma ntsehwele na ma, kateya ŋa ŋkɛ, ɗehwe ŋkɛ, katenewe ghweme ŋkɛ te 
gha. 

7Ma gha ta ntsehwele ne, mene yayata wəsə kezha nza kande ntsehwele 
ntsehwele. Mene slene le pɛtɛa wəshi nyi va gha kezha nza kande ɗepe wəshi. 

8Həməwəve ntsehwele, kateve ŋa kwele ŋkɛ, kateve zləvə ŋkɛ te gha kekeseve 
ŋkɛ na. 

9Katenza ŋkɛ mbe ghəa ŋa kala derə meghe, kala wəsə kepesa geva nya ganyɛ 
yitea ghə.» 

Ya ghə va dzeghwa ta 'yaghwa mehele 

10Fa wəzege ta ɗa, keseyi ghena nyi geze 'ya, ma tsagha ne, katenza yɛ va ta ŋa 
kwele kwele teghweme. 

11Nahe 'ya ketekete ŋa hweŋkwa ta ntsehwele, nahe 'ya kencɛte ŋa dzeghwa 
kwa hweŋkwa nya tiɗiɗi. 

12Tsagha ne, katedzeghwa na tedərəzlə ntsə, kateteɗe na vəa ŋkwa nya hwɛ na 
we. 

13Keseve wəsə nya tekeve na megela, pelema ŋkɛ na ma. Wəmbəyi ŋkɛ, kwa nza 
ŋkɛ ne, mpia ŋa ŋkɛ. 

14Dzeghwama na kwa hweŋkwa ta ka 'yaghwa mehele ma, kelema hweŋkwa ta 
ka ndiremia mehele na ma. 

15Ya ghəa ŋa ve, dzeghwama na kwa ma! Same ŋa kwa shɛ na wətəlite ŋkwa! 

16Kadzeyitea hɛ hɛ kemenetema wəsə kwa ndiremi hɛ we, kakele hɛ hɛ 
keweleyima wəndə hɛ we. 

17Wəsə kwa ndiremi ya kawəsə kezeme ta nci, mene berete ya kawəsə kesa ta 
nci. 

18Ama nahe hweŋkwa ta mbeli nyi tiɗiɗi kenza kala wakaka ta ŋkwa nya 
kemtsehe waŋe pa kwa ghə veci. 

19Nahe hweŋkwa ta ka 'yaghwa mehele kenza kaŋkwesle, kanakɛ tehene nyi 
ketetsa hɛ hɛ we. 

Dzeghwa kwa hweŋkwa nya tiɗiɗi 

20Wəzege ta ɗa, ndeke nda mehele ke ghena nyi geze 'ya, ve sleme yitea ghena 
nyi ncɛ ŋa 'ya. 

21Zaghəyitema hɛ na tɛape ma, keseyi hɛ kwa wənəa ŋa. 

22Kwa nza ŋkɛ ne, mpi hɛ sha mbeli nyi kesləyi hɛ, lɛŋelɛ hɛ kaŋa pɛtɛa geva ta 
nci. 

23Kakwa ghate ta wəsə ne, ya wənəa ŋa kwa nza ŋkɛ ne, same kwa same mpi. 

24Fɛa mɛa ŋa yitea sla tseŋwə, gezema ghena kwa ndiremi na te wəndə ma. 

25Newe ŋkwa nya te kema ta ŋa ntsə ta ŋa, nza newe ŋkwa ta ŋa tiɗiɗi te kema 
ta ŋa. 

26Zəzəve hweŋkwa nya tekele na megela, dzeghwa kwa hweŋkwa nya tiɗiɗi. 

27Samema na kwa laka bela kwa zeme, ya laka bela kwa gwela ma. Ya ghəa ŋa va 
wəsə kwa ndiremi. 

Yɛ Ghena Ŋela 5 

Ya ghə va male ta wəndə 

1Wəzege ta ɗa, ndeke nda mehele ke ntsehwelea ɗa ve sleme yitea ɗepe wəsəa 
ɗa. 

2Ma tsagha ne, katenza zəzə ghena va gha ba'a katenza ɗepe ghena te ghɛnia ŋa. 

3Kwa nza ŋkɛ ma ghena ta male ta wəndə ne, ghɛnike kala mze, kweɗe kweɗe ta 
geva ŋkɛ kala n'yi. 

4Ama te kwa keɗaŋe ne, ndɛalɛake tenza ŋkɛ kala cɛana, nale nale kala kafayɛ 
nya nza mɛ bake te. 

5Kadzawa sha mte dzawa seɗa ta nta, kadzawa sha mbelia kwahɛɗi dzeghwa ta 
nta. 

6Kakele hweŋkwa ta mpi nde we, kaza nda za hweŋkwa kaɗema nde keɗepe. 

7Ma tsetsenya gɛ wəzege ta ɗa, fa ghena ta ɗa. Betema ghena nyi geze 'ya na ma. 

8Nza ŋa cakeɗake yitea male nya kala nyagha, mba na kehende geva kase 
kadzemɛa cɛa nta, 

9yagha nde kandeke nda zləvəa ŋa ke kweci mbeli ba'a yɛ va ta ŋa teghweme ke 
nde pesle ŋkwa, 

10yagha ka se se kabehekɛ ghəa nci le wəshia ŋa ba'a zhɛme ta slene ta ŋa kanza 
mbe dzeve ta kwete wəndə, 

11kakwa keɗaŋe, yagha na kateŋələvə vəa ŋkwa nya kiɗinji yɛ berete ta ŋa. 

12Tagha gɛ, ma pa na sha tegeze: «Va wa ɗema 'ya fa ghena nyi geze ɗa mbeli tse 
wa? Va wa yɛtema ghena shɛhɛ wənəa ɗa tse wa? 

13Va wa ɗema 'ya kese kafa ghena ta ka teke ɗa wəshi ba'a kave sleme yitea 
wəshi nyi teke ɗa hɛ tse wa? 

14Tagha gɛ, takwa takwa 'ya kadzembe ndiremi kwa kema mbeli ba'a kwa kema 
ta hwelefe ta ɗa.» 

Ɗe male mempɛhweta ta ŋa 

15Ma male ta ŋa ne, kala ghwa nya wɛŋe nde. Sa yɛmə nya kegwezha gwezha 
same kwa ghwa shɛ. 

16Pelema yɛməa ŋkɛ na kahwɛ dzeyi kwa yɛ hweŋkwa ba'a dzeyi te yɛ ŋkwa 
kebeke ma. 

17Nza nde kaŋa ŋa kwetɛŋe ŋa, nehema na le kweci mbeli ma. 

18Nza ghwa ta ŋa kewəpi wəpi ba'a zlama te male mempɛhweta ta ŋa. 

19Shɛanɛake nɛake nde kala le, ganyɛke nde kala kɛme. Ve ŋa zlama yɛ ŋ'wa ta 
nta keveci keveci. Nza keghwəyi ghwəyi keveci keveci va ɗe ŋkɛ. 

20Wəzege ta ɗa, va wa ɗe male ta kwete wəndə ba'a keɓe ŋ'wa ta kwete male na 
wa? 

21Kaganda ne, te dzeghwa ta mbeli pɛtɛ ntsə ta Mahwətə, kanewe newe pɛtɛa 
wəshi nyi mene hɛ ŋkɛ. 

22Katekese nde 'yaghwa mehele fete nyi mene ŋkɛ, katehwepe ŋkɛ yɛ jaɗafa ta 
ŋkɛ kala zewe. 

23Katemte ŋkɛ va dewə ntsehwele, kateza ŋkɛ va dewə mehele ta ŋkɛ. 

Yɛ Ghena Ŋela 6 

Ya ghə va nza kande dzeve ta dewa ta wəndə 

1Wəzege ta ɗa, ma keyɛhwe na kanza kande dzeve ta dewa ta mcɛ ŋa, ma keveyi 
dewa ta kwete wəndə na te dzeve ta ŋa, 

2ma kekeseyi ghəa ŋa na te dagalawe le ghena nyi geze na, ma kedzete ŋa na te 
keleŋa laka meɗe mɛ nyi menete na ne, 

3wa nya wəsə nya mene na kezha mbele ghəa ŋa nya wəzege ta ɗa: ma kwa nza 
ŋkɛ nahe na kedzembe dzeve ta nde ghedəkwəa ŋa ne, kwiɗi shɛ, mpiyi nda 
dzeve, deneve ŋkɛ. 

4Mtatema mte na te hɛ ba'a dərəzləma ntsə na ma. 

5Mbelemte ghəa ŋa va keleŋa kala kɛme, va dagalawe nya keŋate geva kala 'yɛ. 

Ya ghə va meɗə 

6Kwiɗi kalə kadzete ghɛa lɛshekwɛnɛa, gɛ nde meɗə! Neweve nza ta nci, ma 
tsagha ne, kande ntsehwele ntsehwele tenza na. 

7Wəndə nya te ghəa nci, wəndə nya keya hɛ keɗema wəndə nya kesleke hɛ shɛ 
hwa hɛ we. 

8Ma heghele ne, katsene wəshi kezeme ta nci hɛ. Ma vəa nya mene wəshi mbeli 
se te wəve ne, kawəmbə wəshi hɛ. 

9Ma gha gɛ nde meɗə, pa te nyama və tenza na meɓelahe wa? Hweŋkwa 
tefeɗeghe na te hɛ ta ŋa wa? 

10Hɛakɛ hɛ ɓɛhwɛ, shiwəakɛ shiwə ɓɛhwɛ, teməakɛ temə ɓɛhwɛ le dzeve 
tepeɗe. 

11Ma mbe və nyagha gɛ ne, katese titikwə kala ghərə ba'a yaka kala nde 
mefətekwə. 

Wəsə nya kemene nda geva ke nde sla tseŋwə 

12Nahe nde dewə mehele kenza kawəsə kwadanyɛa wəndə, le tseŋwə dzeghwa 
ŋkɛ te mɛ. 

13Kamelɛawe ntsə ŋkɛ, kadɛme dɛme seɗa ŋkɛ ba'a kakwaslɛ dzeve ŋkɛ. 

14Wəsə kwa ndiremi yazeɗehwe nda, slene nyi ndiremi ndiremi yazəzə ŋkɛ 
keveci keveci, ghəpə yamtse ŋkɛ. 

15Vatse teteɗe ŋkɛ tewə ketemə, kateza ŋkɛ kala metɛ ta ntsə kaɗema ghwɛ yite. 

Wəsə nya ɗema Mahwətə 

16Wəshi ya shɛ ŋkwaŋe nyi ɗema Mahwətə, mberefaŋe wəshi nyi ndiremi 
ndiremi kashasha shɛ: 

17ntsə nya keghwərəzlə ŋkwa, ghɛni nya kesla tseŋwə, dzeve nyi kepesle wəndə 
nya ɗema fete ve, 

18wənə nya kezəzə wəshi nyi ndiremi ndiremi, seɗa nyi wɛrewɛ kezha mene 
wəsə kwa ndiremi, 

19nde negha fete nya kesla tseŋwə ba'a wəndə nya keve ghəpə kwelɛ ka menəhɛ. 

Ya ghə va vale tahe 

20Wəzege ta ɗa, ya wəshi nyi gezete yiteyɛ ŋa ba'a pelema se na yitea wəsə nya 
tekete ŋa meyɛ ŋa ma. 

21Keseyi hɛ kwa wənəa ŋa keveci keveci, hwepeyi hɛ kwa welɛa ŋa. 

22Katencɛ ŋa hweŋkwa hɛ vəa ŋkwa nya tedzeghwa na, kateya ŋa hɛ vəa ŋkwa 
nya nza na meɓelahe ba'a kategeze ŋa ghena hɛ vəa ŋkwa nya tefeɗeghe na. 

23Kwa nza ŋkɛ paterela ghena nyi kegezete geva, waŋe wəsə nya ketekete geva. 
Ma ŋele ba'a geze nda ghena ke wəndə ne, ghenci ka ve ŋkwa kwa hweŋkwa ta 
mpi. 

24Kateya ŋa hɛ va male nya ndiremia mehele ba'a va ghena keghwete ŋkwa ta 
male nya ɗepema na. 

25Mawema ndeɗea nta na kwa wənəa ŋa ma, ghwetema ŋa newe ŋkwa ta nta 
ma. 

26Kwa nza ŋkɛ te cɛdɛ ɓɛhwɛ zlama male mefətekwə, ama kezha male ta za ne, 
mpia ŋkɛ pɛtɛ yaza wəndə. 

27Kaveyi ghwə wəndə kwa slibəa ŋkɛ kaɗema lekwesa ta ŋkɛ katere na? 

28Kadzeghwate dzeghwa wəndə te laɗe ta ghwə kaɗema ŋkɛ katendə ŋkɛ mbe 
seɗa na? 

29Tsetse ŋkɛ kaŋa wəndə nya kedzawa te zli yitea male ta nde ghedəkwəa ŋkɛ: 
yayata wəndə nya ketekwaɗe ŋkɛ nde tefa ghwene nya mbe. 

30Kaɓelama ghərə mbeli va nya ghərəve wəsə ŋkɛ kezha zeme va ma we. 

31Ama vəa ŋkwa nya keseve ŋkɛ mbeli ne, kateŋki wəsə nya ghərəve ŋkɛ 
mberefaŋe zhigə, kateza pɛtɛa wəshi nyi ki ghɛa ŋkɛ ŋkɛ. 

32Ma wəndə nya kemene vale tahe le male ta za ne, nde dewə mehele ŋkɛ. Ma va 
nya mene ŋkɛ tsagha ne, kateza mpia ŋkɛ ŋkɛ. 

33Kateɗa ŋkɛ mbeli, katekelemte geva zləvə te ba'a katekiɗi hawe te we. 

34Kwa nza ŋkɛ ne, katezhɛre za nta zlɛ ghyanake ba'a katezhɛma heli ŋkɛ te və 
nya tewa ŋkɛ. 

35Wəsə shɛ kateyɛ ŋkɛ te ŋkwa ŋkɛ we, katezhɛre mehele ŋkɛ ya mbeli 
hwehwekɛ nda mɛ we. 

Yɛ Ghena Ŋela 7 

Keleŋa male nya kevale tahe kaŋa ka megelɛshi 

1Wəzege ta ɗa, ya ghena nyi geze 'ya, ndeke nda ghə ke wəshi nyi geze 'ya. 

2Ma keɗe na kanza teghweme ne, ya wəshi nyi geze 'ya ba'a wəshi nyi teke 'ya 
kala ha ta ntsə ta ŋa. 

3Hwepeyi hɛ kwa dzeve ta ŋa, rafeyi hɛ kwa wənəa ŋa. 

4Ma pa na sha ntsehwele: «Gha ya kawəzha ta meyɛ ɗa!» Heka ɗepe wəsə kamcɛ 
ŋa. 

5Kateya ŋa hɛ va male ta wəndə, va ghena keghwete ŋkwa ta male nya ɗepema 
na. 

6Ma te kwete hɛ ne, pa 'ya nza ɗa mɛa wəfela ta cɛa ɗa, ntake 'ya kanewe ŋkwa 
jive mbe mayafe. 

7Dəkwə 'ya te ka megelɛshi nyi kaka dewə ntsehwele, pa 'ya nakɛ mempɛhweta 
nya kande dewə mehele hwa hɛ. 

8Cape ŋkɛ dzeyi kwa hweŋkwa, dekwede yitea ŋkwa nya nza male nya kevale 
tahe te. Ntəŋə ŋkɛ kwa hweŋkwa kedzeki ghɛa nta. 

9Hetɛhwɛɗi ŋkwa, yipə le pəkwə ta veci, vəa ŋkwa nya nza ŋkwa zlərə zlərə ba'a 
nya se ŋkwesle. 

10Pɛkwe malea shɛ se kezha begeme le, kala male mefətekwə seɗete lekwesa 
nde ba'a kala male nya keghwete ŋkwa. 

11Ma malea shɛ ne, kewəba zlere ba'a keci keci ve, kanza seɗa ta nta te ghweɓe 
ki ghɛa nta we. 

12Te kwete və, dzeyi kwa hweŋkwa, te kwete və dzeyi te ŋkwa kebeke, se laka 
yayata bela ne, ŋkwa yaneghe nde. 

13Pa nde keseve mempɛhweta shɛ ba'a həməwəve ŋkɛ, ma ke shɛ kata kata: 

14«Nahe 'ya kemeɗeyi nda melɛ ketsa hana ke Shala. Ɓeshi nya dzeghekɛ melɛa 
shɛ 'ya. 

15Vatse shave 'ya kezha begeme le gha. Gha yazele 'ya, nahe 'ya kesləyi ŋa 
tsetsenya. 

16Nahe 'ya kepelakeyi gwada nyi welɛɗɛɗɛ te gezle ta ɗa, zlave pawa nyi kesame 
kwa Ɛzhipte. 

17Nahe 'ya keyisəyi 'wərdə nyi ganji ganji dzeyi te. 

18Nde shɛ mə ghwəyimte ghəa ɓə le ɗe pa va masheke. Fa ɓə zeɗea ɗe kanya 
kwetɛŋe. 

19Kwa nza ŋkɛ ne, ki ghɛ za ɗa we. Nahe ŋkɛ kelə yitea dzeghwa nya cakeɗa. 

20Nahe ŋkɛ kelete cɛdɛ kwele kwele. Vəa ŋkwa nya nza tere taghele ghele tese 
ŋkɛ.» 

21Laka caŋa ta nta ne, pa nde ghwetehwe ŋkɛ. Pa nde kesehwe mehele ta ŋkɛ le 
ghena ta nta nyi zeɗe zeɗe. 

22Taghanyɛ ne, cape ŋkɛ kwa sebe ta nta kala nya lə sla kadzete ŋkwa nya tesla 
ghə mbeli te, kala nde dewə mehele nya hwepete mbeli kezha 'yɛ, 

23pa te və nya tempahwame geva have mbe wənəa ŋkɛ. Kala 'yɛ nya kehwɛ 
kadzete dagalawe ne, kaɗepe ŋkɛ katenza mpia ŋkɛ we. 

24Ma tsetsenya gɛ ŋwalea ɗa, fa ɗa mə ŋa ɗa ba'a ndeke nda mə mehele ke ghena 
nyi geze 'ya. 

25Mba wənəa ŋayɛ keghwetehwe geva laka male nya kala nya, mba yɛ kezamte 
ghəa ŋayɛ kwa hweŋkwa ta nta. 

26Kwa nza ŋkɛ ne, kwele kwele mpəmte mbeli nde. Ya mbeli nyi berete berete 
ne, nahe nde kempəmte hɛ. 

27Ma dzeki ghɛa nta ne, gheŋkɛ dzeki ghɛa mte, gheŋkɛ dzawa ghɛa mbelia 
kwahɛɗi. 

Yɛ Ghena Ŋela 8 

Heka ŋkwa mɛnɛfɛ ta ntsehwele 

1Ashɛ ntsehwele nde heka ŋkwa wəka? Ashɛ ɗepe wəsə nde zlape ŋkwa wəka? 

2Ma dzeyi kwa ghəa wəmbə nyi mɛa hweŋkwa, dzeyi kwa yɛ baŋwa ta hweŋkwa 
ne, meslete ntsehwele. 

3Mɛa mɛ degha nyi kedzeki meleme, dzeyi te ŋkwa nyi dzeghwa mbeli ne, ma ke 
sha zlape: 

4«Gheyɛ mbeli yaheka 'ya, ke gheyɛ pɛtɛ geze ŋayɛ ghena 'ya. 

5Gheyɛ ka dewə ntsehwele, teke mə ntsehwele, gheyɛ ka dewə mehele, teke mə 
nza le mehele. 

6Fa mə, ghena nya wəba yategeze 'ya, ntare ntare tegeze ŋayɛ ghena 'ya. 

7Kwa nza ŋkɛ ne, kaganda yageze 'ya, kaɗe sla tseŋwə 'ya we. 

8Deke ghena nyi tiɗiɗi yageze 'ya, kasla tseŋwə keɗema kaghwete ŋkwa 'ya we. 

9Tiɗiɗi ghena ta ɗa sha wəndə nya keɗepe ghena, dekwede hɛ kafa sha wəndə 
nya keɗepe wəshi. 

10Yɛhwe mə wəshi nyi teke 'ya za ma ke mze kwa tɛawetɛa, ɗehwe mə ɗepe 
wəsə za ma ke mze kwa tere tere nya ganyɛ. 

11Kwa nza ŋkɛ ma 'ya ntsehwele ne, zləvə ma te 'ya ke wəshi kepesa geva, zləvə 
ma te 'ya ke wəshi nyi mawe mbeli.» 

Ntsehwele kancɛ ghəa ŋkɛ 

12'Ya ya kantsehwele, zəzə ganyɛ ya kaŋkwa kenza ta ɗa. Nahe 'ya keɗepe mene 
slene le zəzə ghena. 

13Ma hawe va Mahwətə ne, gheŋkɛ ɗema wəsə kwa ndiremi. Ma kele ghə, ŋkele 
ntsə, hweŋkwa ta wəsə kwa ndiremi ba'a tseŋwə ne, kaɗe hɛ 'ya we. 

14Ma slene ta ɗa ne, geze nda ghena ganji ke mbeli ba'a teke nda zəzə ghena ke 
hɛ. ‘Ya ya kaɗepe wəsə ba'a berete ya va 'ya. 

15Te zlaɓa ta ɗa ne, kasleke ŋkwa ka meghea kɛfi ba'a kameha ghwə nyi tiɗiɗi ka 
meha ghwə. 

16Te zlaɓa ta ɗa ne, kasleke ŋkwa mbeli nyi te ghə ba'a kanza pɛtɛa mbelia jama 
kaka meha ghwə nyi tiɗiɗi. 

17Ma 'ya ne, kaɗe mbeli nyi keɗe ɗa 'ya, katesləyi ɗa mbeli nyi kezele ɗa. 

18Ma mcɛlə ba'a zləvə ne, va 'ya hɛ, tsagha wəshi nyi ketemə ba'a zeɗe nza. 

19Zləvə ma te wəshi ganjia ɗa ke mze kwa tere tere nya wɛŋe, za ma wəshi gəməa 
ɗa ke mze kwa tɛawetɛa nya ganyɛ. 

20Kwa hweŋkwa nya tiɗiɗi dzeghwa 'ya, kwa hweŋkwa nya hawe mbeli va wəsə 
nya kehi. 

21Kwa ne, kave nda wəshi ganji 'ya ke ka ɗe ɗa, kaviɗi ghɛa nci 'ya le wəshi nyi 
nza zləvə te hɛ. 

22'Ya yapate Mahwətə kaghate, mpelɛa ma ke pɛtɛa kweci wəshi nyi pate ŋkɛ. 

23Nahe 'ya kepate geva vəashi, kakwa ghate, tewə hɛɗi lema kenaka kanza. 

24Ma nda yake geva 'ya ne, yɛ ndərə shɛ we, ghwa nyi gwezha gwezha yɛmə same 
kwa hɛ shɛ we. 

25Nahe 'ya keyake geva nda tepesete geva yɛ ghweme, yɛ wəmbə, 

26nda tepate hɛɗi lema, yɛ wəve, ya kwa ghate ta keləwəa hɛɗi lema ŋkɛ. 



1191 

 

 
Ghena ta Shala 

Kapsiki DC Bible 
©2012 Alliance Biblique du Cameroun and Bible Society of Cameroon. 

 

 
 

 

27Tagha 'ya nda pelakeyi ghweme ŋkɛ, nda ɗahete zeweve ta ghweme ŋkɛ kənəa 
yɛ ndərə, 

28nda tseneyi ləmbə ŋkɛ pelɛagha yitea ghweme ba'a nda ndeke nda berete ŋkɛ 
ke ɗasle nyi kwake, 

29nda veyi yɛ ghala ta ndərə ŋkɛ, nda gezete nda ŋkɛ ke yɛ yɛmə kezha ɗema 
kazlake hɛ ba'a nda mɓeyi shihəa hɛɗi lema ŋkɛ. 

30Ma mbe vəa shɛ ne, dzeme vare gheŋkɛ 'ya kala wəzege nya yite. Keveci keveci 
ne, kave nda zlama 'ya, kevə kevə ne, karaberə 'ya kwa kema ta ŋkɛ. 

31Kateraberə 'ya te hɛɗi lema nya pate ŋkɛ. Tagha gɛ, kazlama 'ya te nza hwa 
mbeli. 

Zlama ya va nde fa nda ghena ke ntsehwele 

32Ma tsetsenya gɛ ŋwalea ɗa, fa mə ghena ta ɗa. Zlama ya va mbeli nyi kemene 
slene le ghena ta ɗa. 

33Fa mə ghena ta ɗa kezha nza yɛ kaka ntsehwele ntsehwele, pelema se yɛ yite 
ma. 

34Zlama ya va mbeli nyi kefa ɗa ghena, nyi kenza keveci keveci mɛa degha ta ɗa 
ba'a nyi keya ŋkwa kedzeki ghɛa ɗa. 

35Ma wəndə nya kesləyi ɗa ne, nahe ŋkɛ kesləyi mpi, nahe ŋkɛ kekemave zlaɓa 
ta Mahwətə. 

36Ama wəndə nya kesləyima ɗa ne, ghəa ŋkɛ yamene nda fete ŋkɛ. Ma pɛtɛa 
mbeli nyi keɗema ɗa ne, mte yaɗe hɛ. 

Yɛ Ghena Ŋela 9 

Ntsehwele kaheka ka dewə ntsehwele 

1Nahe ntsehwele kefeɗete selə mberefaŋe, nahe ŋkɛ keŋate ghɛa ŋkɛ. 

2Nahe ŋkɛ kehenekɛ wəshi keseɗa ba'a ketakɛ tɛ, kwa sebe ta ŋkɛ, pa takɛ wəshi 
kezeme. 

3Pa ŋkɛ ghwenakɛ ka kwaterashia ŋkɛ kalə kaheka ŋkwa kwa ghəa wəmbə nyi 
mbe meleme. Ma ke hɛ sha zlape: 

4«Gheyɛ ka dewə ntsehwele, nde mə teke!» Ma ke hɛ sha ka dewə zəzə: 

5«Nde mə kazeme wəshi kezeme ta ɗa ba'a kasa tɛ nya takɛ 'ya. 

6Sərəakɛ mə dewə ntsehwelea ŋayɛ yitea nza yɛ teghweme. Kelete mə hweŋkwa 
nya nza ɗepe wəsə kwa.» 

Yɛ nde ntsehwele ntsehwele le nde kele ghə 

7Ŋele yakema wəndə nya kegeze nda ghena ke nde kele ghə. Ŋ'wəshi yaŋ'we 
wəndə nya kegeze nda ghena ke nde 'yaghwa mehele. 

8Ŋelema nde kele ghə na ma, kwa nza ŋkɛ kateɗe ntsə ta ŋa ŋkɛ we. Ama kenza 
na kaŋele nde ntsehwele ntsehwele ne, kateɗe ŋa ŋkɛ. 

9Ncɛ nda ghena ke nde ntsehwele ntsehwele ne, katenza ŋkɛ ntsehwele ma. Teke 
nda wəshi ke wəndə nya tiɗiɗi, katembake geva ɗepe wəsə ta ŋkɛ. 

10Hawe va Mahwətə ya kagha ta ntsehwele, ɗepe Shala nya keveyi geva tekeleke 
ya kaɗepe wəsə. 

11Ma 'ya nya kantsehwele ne, katemtsehe yɛ hɛa ŋa 'ya, katembake yɛ va ta ŋa 
'ya. 

12Ma kenza na kande ntsehwele ntsehwele ne, kaŋa ghəa ŋa nza na kentsehwele 
ntsehwele. Ma kenza na kande kele ghə ne, deke gha nde tefa ɗaŋeɗa ta ŋkɛ. 

Heka ŋkwa ta male nya kezlere zlere 

13Nahe gezhi kenza kala male nya kezlere zlere. Wəsə shɛ keɗepe nde va nya nza 
nde kagezhi we. 

14Kantishɛ nde mɛa degha ta nta te tsəkwələ, dzeyi kwa ghəa wəmbə nyi mbe 
meleme. 

15Tagha ne, kazlape mbeli nyi kedzeghwa dzeghwa ta nci kwa hweŋkwa nde. 

16Ma ke sha hɛ: «Gheyɛ nyi kaka dewə ntsehwele, nde ŋkɛ teke.» Ma ke sha ka 
dewə zəzə: 

17«Ma wəshi kesa nyi ghərəke mbeli ne, kezeɗe zeɗenji hɛ, ma wəshi nyi zeme 
mbeli tewəfərə ne, kezeɗe zeɗenji hɛ.» 

18Keɗepe mbelia shɛhɛ sha mbelia kwahɛɗi lə hɛ ba'a kwa ghɛa mbelia kwahɛɗi 
mbeli nyi hekake nde we. 

Yɛ Ghena Ŋela 10 

Yɛ ghena ŋela ta Salomon 

1Wa nyi ghena ŋela ta Salomon nyi: Ma wəzege nya kentsehwele ntsehwele ne, 
zlama yave nda ŋkɛ ke yitenyɛ, ma wəzege nya kadewə ntsehwele ne, wənəa nta 
yabeze nda ŋkɛ ke meghekɛ. 

2Ma wəshi nyi kemave wəndə le mbəɗəkwə ne, kafa deme wəndə te hɛ we. Ama 
nza tiɗiɗi ne, kambele ŋkwa nde va mte. 

3Kasərə wəndə nya tiɗiɗi Mahwətə le ma we, ama kandaŋe nda wəsə nya mawe 
ka 'yaghwa mehele ŋkɛ ke hɛ. 

4Ma dzeve nyi kemeɗə ne, titikwə yaheka hɛ kase, ama nyi kemene slene ne, 
mcɛlə yakele ŋkɛ kase. 

5Ma wəndə nya ketsene wəshi hefeghwe ne, wəndə nya kentsehwele ntsehwele 
ŋkɛ. Ama wəndə nya kehɛ vəa ŋkwa mene wəshi te wəve ne, wəndə nya kepəli 
nda hawe ke mbeli ŋkɛ. 

6Ma mbeli nyi tiɗiɗi ne, wəpi yaŋ'we hɛ. Ama ka 'yaghwa mehele ne, mene berete 
ya mbe ghena ta nci. 

7Ma wəndə nya tiɗiɗi ne, katezəzə ŋkɛ mbeli. Ama ka 'yaghwa mehele ne, 
katezaghə sləa nci mbeli. 

8Ma wəndə nya nza mehele ve ne, kayɛ wəshi nyi geze nda mbeli ŋkɛ. Ama 
wəndə nya kegeze ghena gezhi ne, ghəa ŋkɛ yaza ŋkɛ. 

9Ma wəndə nya kedzeghwa tiɗiɗi ne, kwelɛŋe nza ŋkɛ. Ama wəndə nya 
kedzeghwa mendale mendale ne, kateme ɗa te. 

10Ma wəndə nya kewəfərə kaganda va mbeli ne, yaka yasa nda ŋkɛ ke hɛ. Ama 
wəndə nya kegeze nda kaganda ke hɛ ne, kwelɛŋe yave nda ŋkɛ ke hɛ. 

11Ma mɛa wəndə nya tiɗiɗi ne, ntsə ta yɛməa mpi ŋkɛ. Ama ŋa ka 'yaghwa 
mehele ne, mene berete yawəfərə hɛ. 

12Ma zlɛ ne, tseha mɛ yakele ŋkɛ kase. Ama ɗe ne, kakele pɛtɛa fete ŋkɛ te wənə. 

13Kasləyi ntsehwele mbeli mbe ghena ta nde ɗepe wəshi. Ama geta nde me te 
wəmbə va nde dewə ntsehwele. 

14Ɗepe wəshi yatsene ka ntsehwele ntsehwele. Ama ghena ta ka dewə mehele 
ne, ndiremi nya ketese ŋkɛ. 

15Zli nya berete mcɛləa ŋkɛ yitea nde mcɛlə. Ama yaka nya te nde titikwə ne, za 
ta ŋkɛ ŋkɛ. 

16Ma zhɛme ta wəndə nya tiɗiɗi ne, kave nda mpi ŋkɛ. Ama wəsə nya ŋ'we nde 
mbəɗəkwə ne, kateve ŋkɛ mbe jaɗafa. 

17Ma wəndə nya kefa ghena nyi geze nda mbeli ne, dzeghwa yadzeghwa ŋkɛ kwa 
hweŋkwa ta mpi. Ama wəndə nya keɓelama ghena nyi geze nda mbeli ne, kateza 
ŋkɛ. 

18Ma wəndə nya kewəfərə zlɛa ŋkɛ ne, nde tseŋwə ŋkɛ. Ma wəndə nya keŋwashɛ 
ŋwashɛ ne, nde dewə mehele ŋkɛ. 

19Ma wəndə nya kegeze ghena kwele kwele ne, kaɗema ŋkɛ kamenete fete we. 
Ama wəndə nya kedzakwe mɛa ŋkɛ, wəndə nya kentsehwele ntsehwele ŋkɛ. 

20Ma ghena ta wəndə nya tiɗiɗi ne, kala mze kwa tɛawetɛa nya ganyɛ ŋkɛ. Ama 
zəzə ta nde 'yaghwa mehele ne, zləvə te we. 

21Ma ghena ta wəndə nya tiɗiɗi ne, kakemane mbeli kwele kwele ŋkɛ. Ama ka 
dewə mehele ne, katempə hɛ va dewə ntsehwele. 

22Wəpi ta Mahwətə nde ve ŋkwa kamcɛlə, wəsə shɛ kanza heha ta wəndə ŋelɛ 
kamtseheyite yite we. 

23Ma mene wəsə kwa ndiremi ne, raberə ŋkɛ sha nde dewə mehele, tsagha 
ntsehwele sha nde ɗepe wəshi. 

24Ma wəsə nya ghazlənə nde 'yaghwa mehele ve ne, gheŋkɛ nde mene nda geva. 
Ma wəshi nyi mawe mbeli nyi tiɗiɗi ne, katekemave hɛ hɛ. 

25Ma vəa ŋkwa nya kiɗi sefə nya wəba ne, kateza nde 'yaghwa mehele. Ama 
wəndə nya tiɗiɗi ne, yitea ghweme tenza ŋkɛ kaghala ghala. 

26Kala wəmbela sha slene ba'a kala n'yia ghwə sha ntsə ne tsagha nde meɗə sha 
mbeli nyi keghwene ŋkɛ. 

27Ma hawe va Mahwətə ne, kamtsehe biya ta hɛ ŋkɛ. Ama yɛ va ta ka 'yaghwa 
mehele ne, kahe kahe kiɗi hɛ. 

28Ma wəsə nya neghe mbeli nyi tiɗiɗi ne, zlama. Ama mbele nya neghe ka 
'yaghwa mehele ne, kateŋ'we hɛ we. 

29Ŋkwa kewəfərə hweŋkwa ta Mahwətə kaŋa mbeli nyi tiɗiɗi. Ama kaŋa ka 
ndiremia mehele ne, za ŋkɛ. 

30Ma wəndə nya tiɗiɗi ne, kateteɗe ŋkɛ tɛape we. Ama ka 'yaghwa mehele ne, 
katenza hɛ te hɛɗi we. 

31Ghena ntsehwele yageze wəndə nya tiɗiɗi, Ama kateslamte geva ghɛnia ka sla 
tseŋwə. 

32Ma ghena nyi geze wəndə nya tiɗiɗi ne, kezeɗe zeɗenji tenza hɛ. Ama ghena 
nyi geze ka 'yaghwa mehele ne, deke tseŋwə hɛ. 

Yɛ Ghena Ŋela 11 

1Kaɗe ghena ta yɛ kiləwə tseŋwə Mahwətə we, ama wəshi kedzeghe ɗaŋeɗa ta 
wəshi nyi tiɗiɗi yaɗe ŋkɛ. 

2Ma kele ghə ne, ɓelama ŋkwa yakele ŋkɛ kase. Ama ntsehwele ne, shifə ghə yave 
nda ŋkɛ ke wəndə. 

3Kaganda nde tencɛ nda hweŋkwa ke mbeli nyi tiɗiɗi. Ama mbəɗəkwəa nci nde 
teza ka mbəɗəkwəa kɛfi. 

4Ma te vecia meha ghwə ta Shala ne, wəsə shɛ kaketekɛ mcɛlə we. Ama nza tiɗiɗi 
ne, katembele ŋkwa ŋkɛ va mte. 

5Ma kaganda ta wəndə nya tiɗiɗi ne, kateve ŋkɛ kwa hweŋkwa nya tiɗiɗi. Ama 
nde 'yaghwa mehele ne, kateza ŋkɛ va 'yaghwa mehele ta ŋkɛ. 

6Ma kaganda ta mbeli nyi tiɗiɗi ne katembele hɛ ŋkɛ. Ama ka mbəɗəkwəa kɛfi 
ne, katekese hɛ keleŋa ta sla ntsə ta nci. 

7Ma kamte nde 'yaghwa mehele ne, kaza zəzə ta ŋkɛ, tsagha zəzə nya veyi ŋkɛ te 
mcɛləa ŋkɛ. 

8Kambele wəndə nya tiɗiɗi va nza keyirə yirə. Nde 'yaghwa mehele nde teɗe 
mbe te ŋkwa ŋkɛ. 

9Ma wəndə nya kemene wəsə kwa ndiremi ne, nde ghedəkwəa ŋkɛ yaza ŋkɛ le 
ghena nyi geze ŋkɛ. Ama mbeli nyi tiɗiɗi ne, katembele hɛ va ɗepe wəsə ta nci. 

10Ma vəa ŋkwa nya nza mbeli nyi tiɗiɗi mbe zeɗe nza ne, zlama ya va mbeli nyi 
mbe meleme. Ama vəa ŋkwa nya mpə ka 'yaghwa mehele ne, gaghwe yatsa mbeli 
nyi mbe meleme. 

11Ma laka wəpi mbeli nyi tiɗiɗi ne, kajive meleme ta nci te kema. Ama laka ghena 
nyi geze ka 'yaghwa mehele ne, kaŋzla geva nde. 

12Ma wəndə nya keɓelama nde ghedəkwəa ŋkɛ ne, nde dewə mehele ŋkɛ. Ma 
wəndə nya nza mehele ve ne, divə nza ŋkɛ. 

13Ma wəndə nya keŋwashɛ ŋwashɛ ne, ghena nyi tewəfərə yancɛ ŋkɛ. Ama 
wəndə nya nza mehele ve ne, kawəfərə hɛ ŋkɛ. 

14Ma keɗema wəndə ganyɛ te ghəa hwelefe ne, kateza ŋkɛ. Ma mbele ne, se mbe 
kwele kwele ta ka ncɛ ntsehwele ŋkɛ. 

15Ma wəndə nya keyɛte kaŋki dewa ta kwete wəndə ne, katenda ghena ŋkɛ. Ma 
wəndə nya keɗema ŋki ne, gwezlayɛ tenza ŋkɛ. 

16Ma male nya ganyɛ ne, kakema zləvə nde, ma za nya berete ne, kakema mcɛlə 
ŋkɛ. 

17Ma wəndə nya ganyɛa mehele ne, ke ghəa ŋkɛ mene nda ganyɛ ŋkɛ. Ama 
wəndə nya 'yaghwa mehele ne, ndiremi yave ŋkɛ te ghəa ŋkɛ. 

18Ma wəndə nya 'yaghwa mehele ne, kakema wəshi ganji ŋkɛ we. Ama wəndə 
nya kemene ganyɛ ne, katekemave zhɛme ŋkɛ. 

19Ma wəndə nya kezəzə kamene wəsə nya tiɗiɗi ne, katenza ŋkɛ teghweme. Ama 
wəndə nya kentsə geva yitea wəsə kwa ndiremi ne, katemte ŋkɛ. 

20Kaɗe ntsə ta mbeli nyi ndiremi ndiremia wənə Mahwətə we, ama mbeli nyi nza 
kaganda va hɛ yaɗe ŋkɛ. 

21Kaganda teme ɗa te wəndə nya ndiremia mehele, ama mbeli nyi tiɗiɗi ne, 
pələsə tenza hɛ ve. 

22Kala ŋgwedɛba mze kwa tere tere nya mbe ŋshi va gərədə ne, tsagha male nya 
ndeɗe nya kagezhi. 

23Ma wəsə nya zəzə mbeli nyi tiɗiɗi ne, deke mene ganyɛ. Ama wəsə nya mawe 
ka 'yaghwa mehele ne, hwepe wənə yave ŋkɛ kənəa hɛ. 

24Ma wəndə nya kevele ne, wəshia ŋkɛ yamtsehe ŋkɛ. Ama wəndə nya keɗema 
kasawa te wəsə ne, titikwə yave nda ŋkɛ ke ghəa ŋkɛ. 

25Ma wəndə nya keɗa nda wəshi ke mbeli ne, katekemave wəshi ŋkɛ kwele 
kwele. Ma wəndə nya kesa nda wəshi ke mbeli ne, katesa nda wəshi mbeli perə. 

26Ma wəndə nya kewəmbə ha ta ŋkɛ ne, katebezla ŋkɛ mbeli. Ama wəndə nya 
kepa nda ŋa ŋkɛ ke mbeli ne, katewəpi ŋkɛ mbeli. 

27Kazlama mbeli te wəndə nya kemene wəsə ganyɛ, ama ndiremi nde dzeghəa 
wəndə nya kezəzə mene wəsə kwa ndiremi. 

28Ma wəndə nya kevate ghə te mcɛləa ŋkɛ ne, kateteɗe ŋkɛ. Ama mbeli nyi tiɗiɗi 
ne, kala nya ɗa yɛ wəfe teɗa hɛ. 

29Ma wəndə nya ketaze ghɛa ŋkɛ ne, sefə yatekese ŋkɛ. Ma wəndə nya kadewə 
mehele ne, katenza ŋkɛ kamava ta nde ntsehwele ntsehwele. 

30Ma slene ta mbeli nyi tiɗiɗi ne, kala wəfe ta mpi hɛ. Ma wəndə nya kentsehwele 
ntsehwele ne, kakese mehele ta mbeli ŋkɛ. 

31Ma mbeli nyi tiɗiɗi ne, kakema zhɛme hɛ kwake te hɛɗi. Katekemave ŋa nci ka 
'yaghwa mehele ba'a ka jaɗafa perə! 

Yɛ Ghena Ŋela 12 

1Ma wəndə nya keyɛ ŋele ne, ɗepe wəsə yaɗe ŋkɛ. Ma wəndə nya kenehwene va 
ghena ne, gezhi ŋkɛ. 

2Kazlama Mahwətə yitea wəndə nya kemene ganyɛ, ama kave ɗa ŋkɛ te wəndə 
nya kezəzə wəsə kwa ndiremi. 

3Wəndə shɛ kamtsehete nda berete ke ghəa ŋkɛ le 'yaghwa mehele we, wəsə shɛ 
kateɗemte wəndə nya tiɗiɗi we. 

4Ma male nya nza zləvə te ne, zləvəa za nta nde. Ama male nya kemene wəsə 
hawe ne, zhi nya mbe 'yɛ'yɛa ŋkɛ nde. 

5Ma mbeli nyi tiɗiɗi ne, hawe yahawe hɛ va wəsə nya kehi. Ama ka 'yaghwa 
mehele ne, mene mbəɗəkwə yazəzə hɛ. 

6Ma ghena ta ka 'yaghwa mehele ne, keleŋa nyi kempə ŋkwa hɛ. Ama ghena ta 
mbeli nyi tiɗiɗi ne, ŋkwa yambele hɛ va mte. 

7Ma kezamte geva ka 'yaghwa mehele ne, sebe shɛ katene te hɛ we. Ama mbeli 
nyi ki ghɛa mbeli nyi tiɗiɗi ne, yitea ghweme tenza hɛ. 

8Katsahe wəndə nya ganyɛa mehele mbeli, ama kaɓela nde dewə mehele mbeli 
we. 

9Ganyɛ ma nza kawəndə nya ɗema zləvə te ba'a nya nza nde mene slene kwetɛŋe 
ve ke wəndə nya kekele ghəa ŋkɛ kaɗema wəsə kezeme ve. 

10Kanewe ghweme wəndə nya tiɗiɗi te wəshi keseɗa ta ŋkɛ, ama ka 'yaghwa 
mehele ne, zhɛ heli shɛ va hɛ we. 

11Ma wəndə nya kewəza wəvea ŋkɛ ne, behe tenza ŋkɛ va wəshi kezeme. Ama 
wəndə nya kewəza wəshia kwadanji ne, nde dewə zəzə ŋkɛ. 

12Ma ka 'yaghwa mehele ne, wəshi mbəɗəkwə yamawe hɛ. Ama ntsə geva ta 
mbeli nyi tiɗiɗi ne, zhɛme ya mbe. 

13Ma wəndə nya ndiremia mehele ne, katekese ŋkɛ keleŋa ta tseŋwəa ŋkɛ. Ama 
wəndə nya tiɗiɗi ne, pələsə tenza ŋkɛ va ndiremi. 

14Wərə wəndə kakemave ganyɛ laka ghena nyi geze ŋkɛ, kala nya kema zhɛme 
wəndə te slene nya mene ŋkɛ. 

15Ma zəzə nde dewə mehele ne, wəsə nya tiɗiɗi yamene ŋkɛ keveci keveci. Ama 
wəndə nya kentsehwele ntsehwele ne, kafa ntsehwele nyi ncɛ nda mbeli ŋkɛ. 

16Ma nde dewə mehele ne, te ŋkwa shɛnyɛ ncɛ hwepe wənəa ŋkɛ ŋkɛ. Ama 
wəndə nya nza mehele ve ne, kanda ghena ŋkɛ. 

17Ma wəndə nya kegeze kaganda ne, wəsə nya tiɗiɗi yamene ŋkɛ. Ama nde negha 
fete tseŋwə ne, mene fete yamtsehe ŋkɛ. 

18Ma wəndə nya ketseha mɛ gəmə ne, kala kafayɛ tsasle ŋkwa ŋkɛ. Ama ghena 
ta ka ntsehwele ntsehwele ne, kambe ŋkwa hɛ. 

19Ma wəndə nya kegeze kaganda ne, kaghala ghala nza ŋkɛ. Ama wəndə nya 
kesla tseŋwə ne, kavə ɓɛhwɛ temə ŋkɛ. 

20Ma mbeli nyi kezəzə wəshi nyi ndiremi ndiremi ne, viɗi wənəa nci va wəshi 
nyi ndiremi ndiremi. Ama ka ncɛ nda ghena ta kwelɛŋe ke mbeli ne, viɗi wənəa 
nci va zlama. 

21Wəsə kwa ndiremi shɛ kame te wəndə nya tiɗiɗi we, ama kwele kwele yaka te 
ka 'yaghwa mehele. 

22Kaɗe ntsə ta mbeli nyi kesla tseŋwə Mahwətə we, ama mbeli nyi kegeze 
kaganda yaɗe ŋkɛ. 

23Ma wəndə nya nza mehele ve ne, kawəfərə wəsə nya ɗepe ŋkɛ ŋkɛ. Ama wənəa 
ka dewə mehele ne, ghena gezhia nci yancɛ hɛ. 

24Ma dzeve nyi kemene slene tsape ne, katesleke ŋkwa hɛ. Ama dzeve nyi 
kemeɗə ne, kaka mavashi ve ŋkwa hɛ. 

25Ma kenza ghena kwa wənə va wəndə ne, keyirə yirə nza mehele ta ŋkɛ. Ama 
kenza ghena ganyɛ shɛ ne, kagweɗakwe ŋkɛ. 

26Ma wəndə nya tiɗiɗi ne, hweŋkwa ganyɛ yancɛ nda ŋkɛ ke wəndə. Ama ka 
'yaghwa mehele ne, hweŋkwa ta nci nde za hɛ. 

27Ma nde zlɛaŋezlɛa nya kemeɗə ne, kanza sli ve kezha ta we. Ama wəndə nya 
kemene slene ne, wəsə nya nza zləvə te ya ve. 

28Ma kwa hweŋkwa ta wəsə nya tiɗiɗi ne, mpi ya shɛ. Ma kenza wəndə 
kadzeghwa kwa hweŋkwa shɛ ne, kamte ŋkɛ we. 

Yɛ Ghena Ŋela 13 

1Ma wəzege nya kentsehwele ntsehwele ne, kave ghena ta yitenyɛ ŋkɛ yitea ghə. 
Ama wəzege nya kezlere zlere ne, kayɛ ŋele ŋkɛ we. 

2Ma wəndə ganyɛ ne, kakema zhɛme ŋkɛ mbe ghena nyi geze ŋkɛ. Ama mbeli nyi 
kemene mbəɗəkwə ne, mene berete ya kawəsə kezeme ta nci. 

3Ma wəndə nya keya mɛa ŋkɛ ne, mpia ŋkɛ yaya ŋkɛ. Ama wəndə nya kegeze 
yayata ghena ne, ghəa ŋkɛ yaza ŋkɛ. 

4Kamawe wəshi nde meɗə, ama wəsə shɛ kakemave ŋkɛ we. Ama wəndə nya 
kemene slene le ŋa ŋkɛ ne, wəshi nyi mawe ŋkɛ yakema ŋkɛ. 

5Ma wəndə nya tiɗiɗi ne, kaɗe tseŋwə ŋkɛ we. Ama nde 'yaghwa mehele ne, 
hawe ba'a ŋele yave ŋkɛ te mbeli. 

6Nza tiɗiɗi nde ya wəndə nya nza kaganda ve. Ama wəsə kwa ndiremi nde za ka 
'yaghwa mehele. 

7Kaka mcɛlə ve ghəa nci kweci mbeli kaɗema wəshi va hɛ. Kaka titikwə ve ghəa 
nci kweci, ama wəshi ya va hɛ kwele kwele. 

8Kambele mpia nde mcɛlə mcɛləa ŋkɛ. Ama wəndə shɛ kaghakɛ nde titikwə we. 

9Ma wəndə nya tiɗiɗi ne, kaɓele ŋkɛ kala waŋe va zlama. Ama ka 'yaghwa 
mehele ne, kala paterela nyi ɗema ghwə kwa hɛ hɛ. 

10Ma kele ghə ne, ghəpə yakele ŋkɛ kase. Ama ntsehwele ne, le mbeli nyi keyɛ 
ghena ŋkɛ. 

11Ma mcɛlə nya kemave wəndə kahe kahe ne, taghanyɛ kiɗi ŋkɛ. Ama nya tsene 
wəndə ɓɛhwɛ ɓɛhwɛ ne, kafɛa nde kemtsehe we. 

12Ma wəndə nya ketemə kwele kwele kaneghe wəsə ne, katetaze mehele ta ŋkɛ. 
Ama zəzə nya keyipəyi geva kwa ne, kala wəfe ta mpi ŋkɛ. 

13Ma wəndə nya keɓelama ghena ne, dzawe teŋki ŋkɛ. Ama wəndə nya keyɛ 
ghena ne, katekemave zhɛme ŋkɛ. 

14Ma wəsə nya teke nda nde ntsehwele ntsehwele ke wəndə ne, ghwa ta mpi 
ŋkɛ. Kaya ŋkwa ŋkɛ va fete nyi kekele ŋkwa kalə sha mte. 

15Ma zəzə ganyɛ ne, wəsə nya mawe mbeli ŋkɛ. Ama ka mbəɗəkwə ne, kwa 
hweŋkwa ta za hɛ. 

16Ma wəndə nya nza mehele ve ne, kazəzə ŋkɛ nda temene wəsə ŋkɛ. Ama nde 
dewə mehele ne, slene gezhia ŋkɛ yancɛ ŋkɛ. 

17Ma nde ghwene nya ndiremia mehele ne, ndiremi yakele ŋkɛ kase. Ama nde 
ghwene nya tiɗiɗi ne, ŋkwa ya mbe ŋkɛ. 

18Ma wəndə nya keɗema kayɛ ɓene ne, kande titikwə ba'a kawəndə nya ɗema 
zləvə te tenza ŋkɛ. Ama wəndə nya keyɛ ŋele ne, zləvə nde tenza te. 

19Yayata wəndə kaɗe kamene wəsə nya ɗe ghəa ŋkɛ. Vatse ɗema ka dewə 
mehele kasərə mene wəsə kwa ndiremi. 

20Ma kenza wəndə kadzeghwa le ka ntsehwele ntsehwele ne, katekemave 
ntsehwele ŋkɛ. Ama kenza wəndə kadzeghwa le ka dewə mehele ne, katesləyi 
ndiremi ŋkɛ. 

21Ndiremi nde zele ka jaɗafa. Ama zeɗe nza ya kazhɛme ta mbeli nyi tiɗiɗi. 

22Ma wəndə ganyɛ ne, kasərə nda wəshi kezeme ghɛ ŋkɛ ke ŋwalea ŋkɛ. Ama 
wəshia nde jaɗafa ne, kaŋa wəndə nya tiɗiɗi tenza hɛ. 

23Ma wəve nya wəzakɛ nde titikwə ne, kwele kwele ŋ'we geva wəshi kezeme te. 
Ama mbeli nyi ndiremia mehele ne, kahe kahe tekiɗi berete ta nci. 

24Ma wəndə nya keɗema kaɗa wəzege ta ŋkɛ ne, kaɗe ŋkɛ we. Ama wəndə nya 
ke'yɛ wəzege ta ŋkɛ ne, ɗe yaɗe ŋkɛ. 

25Ma wəndə nya tiɗiɗi ne, behe tezeme wəsə kezeme ŋkɛ. Ama ka 'yaghwa 
mehele ne, katenehwene hwəa nci va ma. 

Yɛ Ghena Ŋela 14 

1Ma male nya kentsehwele ntsehwele ne, ghɛa nta yaŋa nde. Ama male nya 
kadewə mehele ne, ŋzla yaŋzla nde le dzeve ta nta. 

2Ma wəndə nya kedzeghwa tiɗiɗi ne, hawe yahawe ŋkɛ va Mahwətə. Ama wəndə 
nya kedzeghwa mendale mendale ne, zləvə yakele ŋkɛ seyi te. 

3Kele ghə nde ɗa same kwa mɛa ka dewə mehele. Ama kaya ka ntsehwele 
ntsehwele ghena ta nci. 

4Ma wəndə nya ɗema sla kewəza ve ne ghwalɛalɛa nza tame ta ŋkɛ. Ama wəndə 
nya nza sla kewəza nyi berete berete ve ne, kwele kwele ŋ'we wəshi ŋkɛ se te 
wəve. 

5Ma nde negha fete nya kegeze kaganda ne, kasla tseŋwə ŋkɛ we. Ama nde negha 
fete nya kesla tseŋwə ne, nda tseŋwə nde sawa te mɛa ŋkɛ. 

6Kazele ntsehwele nde zlere zlere ne, kakemave ŋkɛ we. Ama wəndə nya kezəzə 
ghena ne, kahe kahe ŋ'we ɗepe wəshi ŋkɛ. 

7Slə ŋa cakeɗake yitea nde dewə mehele, kwa nza ŋkɛ wəsə shɛ katetekeve na 
mbe ghena ta ŋkɛ we. 

8Ma ntsehwelea wəndə nya nza mehele ve ne, gheŋkɛ ya kaya dzeghwa ta ŋkɛ. 
Ama gezhia ka dewə mehele ne, gheŋkɛ ya kamene mbəɗəkwə. 

9Ma ka dewə mehele ne, kahi ghena nya kebezenyɛ hɛ we. Ama nde ndeɗea 
mehele ne, hwa mbeli nyi tiɗiɗi nza ŋkɛ. 

10Deke wəndə nde nza kaɗepete beze ta wənəa ŋkɛ, kwete wəndə shɛ kanza 
kaɗepete zlama nya kwa we. 

11Ma ghɛa ka 'yaghwa mehele ne, kateŋzlamte geva ŋkɛ. Ama ŋa mbeli nyi tiɗiɗi 
ne, katejive ŋkɛ mbe kema. 

12Wərə wəndə kanewe dzeghwa ta ŋkɛ tiɗiɗi, ama te kwa keɗaŋe ne, kalə ghɛa 
mbelia kwahɛɗi tekele ŋkɛ. 

13Wərə ŋ'wəshi kawəfərəakɛ beze ta wənə ba'a wərə zlama kazhɛre kaheɗe 
kema. 

14Ma wəndə nya ndiremia mehele ne, katefa ghwene nya mbe wəshi nyi mene 
ŋkɛ ŋkɛ. Ma wəndə nya ganyɛa mehele ne, katenza ŋkɛ za ma ke gheŋkɛ. 

15Ma wəndə nya dewə ntsehwele ne, pɛtɛ yɛ ghena nyi geze nda mbeli ŋkɛ. Ama 
wəndə nya nza mehele ve ne, kanewe ŋkwa nya keŋkeɗe seɗa ŋkɛ. 

16Ma wəndə nya kentsehwele ntsehwele ne, kaghazlənə ba'a kahwɛ ŋkɛ va wəsə 
kwa ndiremi. Ama nde dewə mehele ne, kahe kahe mene wəshi ŋkɛ va nya vate 
ghə ŋkɛ te ghəa ŋkɛ. 

17Ma wəndə nya kehwepe wənə kahe kahe ne, wəsə kwa ndiremi yamene ŋkɛ. 
Ma wəndə nya keghwete ŋkwa ne, kaɗe ntsə ta ŋkɛ mbeli we. 

18Ma ka dewə ntsehwele ne, nza kagezhi ya kawəsəa nci. Ama mbeli nyi nza 
mehele va hɛ ne, nza kaka ɗepe wəshi ya kazləvəa nci. 

19Ma ka ndiremia mehele ne, kategwəɗəŋə hɛ kwa kema ta mbeli ganji. Ma ka 
'yaghwa mehele ne, katenza hɛ dzeyi kwa yɛ degha ta mbeli nyi tiɗiɗi. 

20Ma nde titikwə ne, pa le ka mcɛhɛnyɛ kaɗema ntsə ta ŋkɛ. Ama nde mcɛlə ne, 
kwele kwele nza ka mcɛhɛ te. 

21Ma wəndə nya keɓelama nde ghedəkwəa ŋkɛ ne jaɗafa yamene ŋkɛ. Ama 
wəndə nya kezhɛ heli yitea ka titikwəa kɛfi ne, zlama ya ve. 

22Ma mbeli nyi kezəzə wəsə kwa ndiremi ne, kateza nda za hweŋkwa ke hɛ. Ama 
mbeli nyi kezəzə wəsə ganyɛ ne, katekemave ndeɗea mehele ba'a nza tiɗiɗi hɛ. 

23Ma yayata slene ne, zhɛme yakele ŋkɛ kase. Ama tseha mɛ ne, titikwə yakele 
nde kase. 

24Mcɛləa nci ya kazləvə nya te ka ntsehwele ntsehwele. Ma ka dewə mehele ne, 
te gezhia nci ɗepe hɛ mbeli. 

25Ma nde negha fete nya nza kaganda ve ne, kambele ŋkwa ŋkɛ. Ama wəndə nya 
kesla tseŋwə ne, ŋkwa yaza ŋkɛ. 

26Ma mbe hawe va Mahwətə ne, gezleŋema ghə nya berete ya shɛ. Kezha ŋwalea 
ŋkɛ ne, nahe ŋkɛ kenza kaŋkwa kewəfərə. 

27Hawe va Mahwətə ya kaɗaslea mpi. Kakele ŋkwa ŋkɛ same kwa hweŋkwa ta 
mte. 

28Ma kenza mbeli shɛ kwele kwele ne, zləvə ya te meghe. Ama kedewə mbeli te 
hɛɗi ne, teɗe ya te wəndə nya te ghə. 

29Ma wəndə nya kezereghe ghena ne, wəndə nya nza mehele ve ŋkɛ. Ama wəndə 
nya kehwepe wənə kahe kahe ne, gezhia ŋkɛ yancɛ ŋkɛ. 

30Ma gweɗakwe mehele ta wəndə ne, lɛŋe lɛŋe nza geva ta ŋkɛ. Ama zlɛ ne, 
zhiwəva nya mbe 'yɛ'yɛ ŋkɛ. 

31Ma wəndə nya kesa nda yaka ke ka titikwəa kɛfi ne, nde pate ŋkɛ yaŋele ŋkɛ. 
Ama wəndə nya kezhɛ heli yitea ka dewə berete, zləvə yave ŋkɛ te. 

32Wəsə kwa ndiremia ŋkɛ nde teɗe nde 'yaghwa mehele. Ama wəndə nya tiɗiɗi 
ne, katesləyi ŋkwa kewəfərə ŋkɛ mbe nza tiɗiɗia ŋkɛ. 

33Ma wəndə nya kezəzə ghena ne, wəndə nya kentsehwele ntsehwele ŋkɛ. Ama 
hwa ka dewə ntsehwele ne, katesləyi ntsehwele mbeli na? 

34Mene wəsə nya tiɗiɗi ne, hɛɗi yakele ŋkɛ. Ama mene jaɗafa ne, hawe yapəli 
nda nde ke mbeli. 

35Ma nde mene slene nya nza mehele ve ne, ndeɗehwe nda nza ŋkɛ ke meghe. 
Ama nde mene slene nya kepəli nda hawe ne, katenza hwepe wənəa ŋkɛ kənə. 

Yɛ Ghena Ŋela 15 

1Ma zhɛne ghena nya le mehele ne, kagweɗakwe hwepe wənə nde. Ama ghena 
nya kezhɛ ŋkwa ne, hwepe ta wənə yamtsehe nde. 

2Ma kenza nde ntsehwele ntsehwele kageze ghena ne, zeɗekə nza nde kafa. Ama 
kenza gezhi kaghwene mɛ ne, deke ghena gezhi nde same kwa. 

3Pa tema tema newe ŋkwa ntsə ta Mahwətə. Kanewe mbeli nyi 'yaghwa mehele 
ba'a nyi ganji ŋkɛ. 

4Ma ghena nya kemtsehe nda berete ke wəndə ne, wəfe ta mpi ŋkɛ. Ama ghena 
nya ndiremi ne, mehele yataze ŋkɛ. 

5Ma wəzege nya kagezhi ne, kaɓela ghena ta yitenyɛ ŋkɛ we. Ama wəndə nya 
keyɛ ŋele ne, wəndə nya nza mehele ve ŋkɛ. 

6Ma wəndə nya tiɗiɗi ne, kwele kwele nza wəshi ki ghɛa ŋkɛ. Ma wəshia ka 
'yaghwa mehele ne, ndiremi yakele hɛ kase. 

7Ma ghena nyi geze ka ntsehwele ntsehwele ne, ɗepe wəsə ya mbe. Ama ghəa ka 
gezhia kɛfi ne, gəmə ŋkɛ. 

8Kaɗe melɛ nyi dzeghekɛ ka 'yaghwa mehele Mahwətə we. Ama səkwə ta mbeli 
nyi tiɗiɗi yaɗe ŋkɛ. 

9Kaɗe dzeghwa ta ka 'yaghwa mehele Mahwətə we. Ama wəndə nya kemene 
wəsə nya tiɗiɗi yaɗe ŋkɛ. 

10Ma wəndə nya kewəfəyite hweŋkwa ganyɛ ne, kateme ɗa nya dzawe te. Ma 
wəndə nya keɗema ŋele ne, katemte ŋkɛ. 

11Ma zeweve ta wəsə nya kemene geva kwa ghɛa mbelia kwahɛɗi ne, nahe 
Mahwətə keɗepete. Tsema kaŋa wənəa wəndə ŋelɛ tsagha gɛ! 

12Kaɗe ŋele nde kele ghə we. Kalə ŋkɛ sha ka ntsehwele ntsehwele we. 

13Ma fare fare wənə ne, megela nza kema. Ama mbe yaka ne, keyirə yirə nza 
mehele. 

14Ma wəndə nya nza mehele ve ne, teke wəshi yazele ŋkɛ. Ama nde dewə mehele 
ne, ghena gezhi nde dzawa mɛa ŋkɛ. 

15Ma nde titikwə ne, keveci keveci nza ŋkɛ mbe yaka. Ama wəndə nya nza zlama 
ve ne, kaghala ghala nza ŋkɛ mbe gəsəkə. 

16Megela ma nza le wəshi ɓɛhwɛ mbe hawe va Mahwətə ke nza le wəshi kwele 
kwele mbe nza keyirə yirə. 

17Megela ma zeme nɗeli sleke mbe ɗe ke zeme slia mɛare mbe zlɛ. 

18Ma wəndə nya wəba wənə hwe ne, ghəpə yakele ŋkɛ kase. Ama wəndə nya 
kezereghe ghena ne, zhɛne ghə yagweɗakwe ŋkɛ. 



1203 

 

 
Ghena ta Shala 

Kapsiki DC Bible 
©2012 Alliance Biblique du Cameroun and Bible Society of Cameroon. 

 

 
 

 

19Tigə ya dzeyi kwa hweŋkwa ta nde meɗə. Ama ketsale tsale hweŋkwa ta mbeli 
nyi tiɗiɗi. 

20Zlama yave nda wəzege nya kentsehwele ntsehwele ke yitenyɛ. Ama kaɓela 
meghekɛ wəzege nya kande dewə mehele we. 

21Ma wəndə nya dewə mehele ve ne, slene gezhi yazlama ŋkɛ yite. Ama wəndə 
nya nza zəzə ve ne, hweŋkwa nya tiɗiɗi yadzeghwa ŋkɛ kwa. 

22Ma keɗema mbeli ka'yɛwe ntsehwele ne, kajive slene te kema we. Ama kenza 
ka ncɛ ntsehwele shɛ kwele kwele ne, katemene geva ŋkɛ. 

23Megela ŋkɛ keɗepete zhɛne ghena wəndə megela. Wəsə nya ganyɛ ŋkɛ 
kegezete geva ghena te vəa ŋkɛ. 

24Ma wəndə nya nza mehele ve ne, hweŋkwa nya kedzeme sha mpi yanza ŋkɛ 
kwa. Nahe ŋkɛ keyate ghə va nya kedzawa sha mte. 

25Kaŋzla ghɛa ka kele ghə Mahwətə. Ama kaya wəvea male wede ŋkɛ. 

26Kaɗe zəzə nyi ndiremi ndiremi Mahwətə we. Ama ghena ganji yazeɗehwe nda. 

27Ma wəndə nya keɗe cɛdɛ mbəɗəkwə ne, ndiremi yakele ŋkɛ kadzeki ghɛa ŋkɛ. 
Ama wəndə nya keɗema wəshi mbəɗəkwə ne, katetemə ŋkɛ teghweme. 

28Ma nde ntsehwele ntsehwele ne, kazəzə ŋkɛ nda tezhɛne ghena ŋkɛ. Ama ka 
'yaghwa mehele ne, ghena nyi ndiremi ndiremi yavənəhwe hɛ. 

29Patsahe ŋkwa kwelɛ yɛ Mahwətə le ka 'yaghwa mehele. Ama kafa səkwə ta 
mbeli nyi tiɗiɗi ŋkɛ. 

30Ma newe ŋkwa nya ganyɛ ne, kave nda zlama nde ke wənə. Ma ghena mɛnɛfɛ 
nya ganyɛ ne, kamtsehe nda berete nde ke geva. 

31Ma wəndə nya keve sleme yitea ŋele nyi kembele ŋkwa ne, hwa mbeli nyi 
kentsehwele ntsehwele tenza ŋkɛ. 

32Ma wəndə nya keɗema ŋele ne, ghəa ŋkɛ yaɓelama ŋkɛ. Ama wəndə nya keve 
sleme yitea ŋele ne, kateteke zəzə ghena ŋkɛ. 

33Ma hawe va Mahwətə ne, gheŋkɛ ya kateke ntsehwele. Ma nda nza wəndə 
kakemave zləvə ne, nda ŋkɛ kashifəmte ghəa ŋkɛ. 

Yɛ Ghena Ŋela 16 

Mahwətə mbe nza nya keveci keveci 

1Kamene zəzə wəndə ŋelɛ, ama va Mahwətə se zhɛne. 

2Ma zəzə wəndə ŋelɛ ne, megela wəshi nyi mene ŋkɛ. Ama Mahwətə nde newe 
wəshi nyi kwa wənə. 

3Dapave nda slene nya mene na ke Mahwətə, ma tsagha ne, kateyipə geva wəshi 
nyi zəzə na kwa. 

4Nahe Mahwətə kemenete pɛtɛa wəshi kezha tereke, ya ka 'yaghwa mehele 
kezha vecia ndiremi. 

5Kaɗe ntsə ta ka kele ghə Mahwətə we. Kaganda ne, kateme ɗa te hɛ. 

6Laka ganyɛa mehele ba'a nza tiɗiɗi ne, katekelemte geva fete te wənə. Ma 
wəndə nya kehawe va Mahwətə ne, kateya ghə ŋkɛ va mene wəsə kwa ndiremi. 

7Ma kenza dzeghwa ta wəndə zeɗehwe nda ke Mahwətə ne, katseɓa ŋkɛ ŋkɛ ya 
le ka ghema ta ŋkɛ. 

8Megela ma kemave zhɛme ɓɛhwɛ le kaganda ke kemave wəshi kwele kwele le 
mbəɗəkwə. 

9Kamene zəzə wəndə ŋelɛ, ama Mahwətə nde yipə hɛ kadzawa. 

Te ghəa ka meghea kɛfi 

10Kala nya geze ghena Shala le ghəa ŋkɛ geze ghena meghe. Ma kenza ŋkɛ 
kameha ghwə ne, kanta ghala ŋkɛ we. 

11Kiləwə nyi tiɗiɗi yaɗe Mahwətə. Gheŋkɛ nde menete pɛtɛa wəshi kedzeghe 
ɗaŋeɗa ta wəshi. 

12Kaɗe mene wəsə kwa ndiremi ka meghea kɛfi we, kwa nza ŋkɛ mene wəsə nya 
tiɗiɗi nde ve nda berete ke meghea ŋkɛ. 

13Zeɗehwe nda wəndə nya kegeze nda kaganda ke meghe. Mbeli nyi kegeze 
wəsə nya kehi yaɗe ŋkɛ. 

14Wərə meghe nya beze wənəa ŋkɛ kaghwenakɛ ka mpə ŋkwa. Ama wərə nde 
ntsehwele ntsehwele kagweɗakwete ŋkɛ. 

15Ma kenza ŋ'wəshi te mɛ va meghe ne, mpi ŋkɛ. Kala ləmbəa meŋzleghele 
ganyɛa mehele ta ŋkɛ. 

Yɛ ghena ŋela te ghəa nza jikə 

16Megela ma kemave ntsehwele ke mze kwa tere tere, kemave ɗepe wəsə ke mze 
kwa tɛawetɛa. 

17Kazhɛre nda wəmbə mbeli nyi tiɗiɗi ke wəsə kwa ndiremi. Ghəa ŋkɛ yaya 
wəndə nya keya dzeghwa ta ŋkɛ. 

18Ndiremi yakele kele ghə kase, teɗe ŋa ɓelama ŋkwa. 

19Megela ma shifə ghə hwa ka titikwəa kɛfi ke nehe wəshi nyi fəke mbeli hwa 
mpa le ka kele ghə. 

20Ma wəndə nya nza mehele ve ne, katekemave zeɗe nza ŋkɛ. Ma wəndə nya 
keve nda ghə ke Mahwətə ne, zlama nde tenza ve. 

21Ma wəndə nya kentsehwele ntsehwele ne, kateheka ŋkɛ mbeli kande ɗepe 
wəshi. Kamtsehe ɗepe wəsə ghena ganji. 

22Ma mehele ne, ŋkwa nya se mpi ŋkɛ te kaŋa mbeli nyi nza ŋkɛ va hɛ. Ama ka 
dewə mehele ne, gezhia nci nde ve ɗa te hɛ. 

23Ma wəndə nya kentsehwele ntsehwele ne, kazəzə ŋkɛ nda tegeze ghena ŋkɛ. 
Le ghena nyi geze ŋkɛ ne, wərə ŋkɛ kakeseke mehele ta mbeli. 

24Ma ghena ganji ne, kala yɛməa mze hɛ. Ghɛnike hɛ kwa mɛ ba'a ghwɛ hɛ kaŋa 
geva. 

25Ma zəzə kwete wəndə ne, kwa hweŋkwa nya tiɗiɗi ŋkɛ. Kakwa keɗaŋe ne, 
katekele ŋkɛ nde kalə sha mte. 

26Ma nde ŋka nde mene slene kezha mene slene, mɛa ŋkɛ nde tsəkwə ŋkɛ yite. 

27Wəsə kwa ndiremi yazəzə wəsəa kwadanyɛa wəndə, kala ghwə nya ketse 
ghena nyi geze ŋkɛ. 

28Ghəpə yave nde ndiremia mehele hwa mbeli, ka mcɛhɛ yanehe wəndə nya 
keŋwashɛ ŋwashɛ. 

29Nde ghedəkwəa ŋkɛ yaghwete wəndə nya kemene berete, kadzawa hweŋkwa 
nya ndiremi beghe ŋkɛ. 

30Ma wəndə nya kedərəzləte ntsə ba'a kehwepete mɛ kezha mene wəsə kwa 
ndiremi ne, nahe ŋkɛ kemenete wəsə kwa ndiremi tsagha. 

31Ma shinti meha ne, derə meghe nya ganyɛ ŋkɛ. Kwa hweŋkwa ta kaganda nza 
mbeli kasləyi ŋkɛ. 

32Ma wəndə nya kezereghe ghena ne, za ma ŋkɛ ke katsala. Ma wəndə nya tsefe 
ghəa ŋkɛ ne, za ma ŋkɛ ke wəndə nya kekelehwe meleme. 

33Kasla kwasheghediɗi mbeli, ama Mahwətə nde ve zhɛne ta ŋkɛ. 

Yɛ Ghena Ŋela 17 

1Megela ma zeme ɗafa kembeɗa mbe kwelɛŋe ke zeme veghe ki ghɛ nya nza 
zhɛne ghə. 

2Ma nde mene slene nya nza mehele ve ne, katenza ŋkɛ te ŋkwa wəzege nya 
kepəli nda hawe ke mbeli. Katekemave wəsə kezeme ghɛ ŋkɛ hwa ka kesaka yita. 

3Le ghwə dzeghe mze kwa tere tere ba'a mze kwa tɛawetɛa mbeli, ama Mahwətə 
nde dzeghe nza ta wənəa mbeli. 

4Ma wəndə nya ndiremia mehele ne, ghena nyi ndiremi ndiremi yave sleme ŋkɛ 
yite. Ma wəndə nya kesla tseŋwə ne, ghena tseŋwə yave nda mehele ŋkɛ. 

5Ma wəndə nya keŋ'wəshi nde titikwə ne, nde pate ŋkɛ yaŋele ŋkɛ. Ma wəndə 
nya kezlama te ndiremi nya te kweci mbeli ne, katembele ŋkɛ va ɗa we. 

6Fare fare ghəa ka shihɛ yitea hwelefefia nci, zlama ya va ŋwale yitea mbeli nyi 
keyake hɛ. 

7Ma ghena ganyɛ ne, zeɗehwe nda ŋkɛ ke nde dewə mehele we, dzawe ma ghena 
tseŋwə sha wəndə nya te ghə. 

8Nahe wəsə gəmə kenza kapelɛ ha kwa ntsə ta mbeli nyi nza ŋkɛ va hɛ. Te yayata 
ŋkwa nya lə hɛ ne, jive yajive hɛ te kema. 

9Ma wəndə nya kekele fete seyi te wənə ne, kateŋ'we ka mcɛhɛ ŋkɛ. Ama wəndə 
nya kezhɛzhɛne geva te ne, katehwɛnji ka mcɛhɛnyɛ. 

10Zhɛ nda ma ŋele kwetɛŋe ke wəndə nya nza mehele ve ke geta gwəmsə te 
wəmbəa nde dewə mehele. 

11Wəsə kwa ndiremi yazele nde 'yaghwa mehele kamene. Tsagha ne, ndiremi 
yaheka nda ŋkɛ ke ghəa ŋkɛ. 

12Za ma begeme le deghwava nya ɗema ŋwale yite ke begeme le nde dewə 
mehele mbe gezhia ŋkɛ. 

13Ma wəndə nya kewa wəsə ganyɛ le kwa ndiremi ne, kashave ndiremi ki ghɛa 
ŋkɛ we. 

14Ma zhɛne ghə ne, ntsamte ghwa ŋkɛ. Ma nda tegha ghəpə ne, slə ŋa! 

15Ve nde beze ghena kawəndə nya tiɗiɗi keɗema ve wəndə nya tiɗiɗi kande beze 
ghena ne, kaɗe hɛ Mahwətə bake nci we. 

16Wa yanza cɛdɛ kaketekɛ nde dewə mehele le wa? Kezha kemave ntsehwele 
na? Ghə shɛ ve we! 

17Kaɗe ŋkwa mcɛ keveci keveci. Ama nahe menə keyake geva kezha vəa yaka. 

18Ma wəndə nya keve dewa ta wəndə kwa ghəa ŋkɛ ne, nde dewə mehele ŋkɛ. 

19Ma wəndə nya keɗe ghəpə ne, jaɗafa yaɗe ŋkɛ. Ma wəndə nya kekele ghəa ŋkɛ 
ne, za yazele ŋkɛ. 

20Ma wəndə nya ndiremia mehele ne, katesləyi zeɗe nza ŋkɛ we. Ma wəndə nya 
kegeze ghena te mbeli ne, kateteɗe ŋkɛ mbe ndiremi. 

21Ma wəndə nya keyake gezhi ne, yirə ya te. Katekemave zlama yitenyɛa nde 
dewə mehele we. 

22Ma wənə nya farefa ne, ghwɛ ganyɛ ŋkɛ. Ama mehele nya ketaze taze ne, geva 
yapesle ŋkɛ. 

23Ma ka mbəɗəkwə ne, kayɛ wəshi gəmə hɛ tewəfərə kezha zhɛremte kaganda. 

24Ma wəndə nya nza mehele ve ne, kanewe newe geva ntsehwele kwa kema ta 
ŋkɛ. Ama ntsə ta gezhi ne, hwa'a te mendɛkwe ta hɛɗi newe ŋkwa hɛ. 

25Yaka yave nde dewə mehele te yitenyɛ, yirə yave ŋkɛ te male nya keyake ŋkɛ. 

26Kehi kave ɗa mbeli te wəndə nya tiɗiɗi we. Kehi mbeli kaɗa wəndə nya nza 
zləvə te we. 

27Ma wəndə nya kedzakwe mɛa ŋkɛ ne, wəndə keɗepe wəsə ŋkɛ. Ma wəndə nya 
kegweɗakwe mehele ne, wəndə nya nza zəzə ve ŋkɛ. 

28Ya gezhi kenzanyɛ ŋkɛ divə ne, kande ntsehwele ntsehwele newe ŋkɛ mbeli. 
Ma keŋzlete mɛa ŋkɛ ŋkɛ ne, kawəndə nya nza mehele ve newe ŋkɛ mbeli. 

Yɛ Ghena Ŋela 18 

1Zəzə ta ŋkɛ yazele wəndə nya keɗe ghəa ŋkɛ. Kayɛ ghena nyi geze nda mbeli 
ŋkɛ we. 

2Ɗepe wəsə yamawe nde dewə mehele we, ama geze wəsə nya zəzə ŋkɛ. 

3Ɓelama ŋkwa yakele 'yaghwa mehele kase. Hawe yakele yiɗə ŋkwa kase. 

4Kala yɛmə nyi nza ŋkwəɗə yite ghena nyi geze mbeli, kala hələ nya viɗi ŋkwa 
nya se ntsehwele te. 

5Megela ŋkɛ kakemane nde 'yaghwa mehele laka ŋkeɗe wəndə nya tiɗiɗi te 
ghwə we. 

6Ghəpə yakele ghena ta nde dewə mehele kase, ɗa yakele ghɛnia ŋkɛ kase. 

7Mɛa nde dewə mehele ya kaza ta ŋkɛ, ghena nyi geze ŋkɛ ya kakeleŋa nya yite. 

8Kala wəsə kezeme ganyɛ ghena ta nde ŋwashɛ ŋwashɛ, hwa'a kwa mendɛkwe 
ta heli dzawa ŋkɛ. 

9Ma wəndə nya kepeleyite se yitea slene ta ŋkɛ ne, wəza meghekɛa nde beze 
ŋkwa ŋkɛ. 

10Ŋkwa nya nza zli nya berete yite sləa Mahwətə. Ma wəndə nya tiɗiɗi nya 
kehwɛnyɛ kadzete ne, gwezlayɛ tenza ŋkɛ. 

11Meleme nya nza zli yite mcɛləa nde mcɛlə. Kazli nya biya newe ŋkɛ. 

12Kadzete teɗe beghe wəndə kele ghə. Ma nda tese zləvə ne, shifə ghə ya shɛ. 

13Ma wəndə nya kezhɛne ghena tewə ŋkɛ kefave ne, gezhia ŋkɛ yancɛ ŋkɛ ba'a 
hawe yave ŋkɛ te ghəa ŋkɛ. 

14Kave nda berete mehele ta ŋkɛ ke wəndə mbe zereghwe. Ama kenza mehele 
ta ŋkɛ keyirə yirə ne, wa nde kese ŋkɛ sate te ŋkwa wa? 

15Ma wəndə nya kezəzə ghena ne, katekemave ɗepe wəsə ŋkɛ. Ma wəndə nya 
kentsehwele ntsehwele ne, ghena ganji yaɗe ŋkɛ kafa. 

16Kaghwene nda mɛ degha wəshi gəməa ŋkɛ ke wəndə, kakele ŋkɛ hɛ kalə sha 
mbeli nyi nza zləvə te hɛ. 

17Ma wəndə nya keghate kagezete ghena te ghwə ne, kaganda ya ve newe mbeli. 
Ama kese nde ghema ta ŋkɛ ne, katezhɛne nda ghə ŋkɛ. 

18Kakiɗi ghəpə kwasheghediɗi, kasla fete ŋkɛ kwelɛ mbeli nyi berete berete. 

19Za ma dzembe meleme nya nza zli yite ke lə sha menə nya beze wənəa ŋkɛ. 
Kala nya ŋzle geva degha ta meghe le wəsə keŋzle ŋzle geva wənə va ghəpə. 

20Wərə kwete wəndə kaŋ'we wəsə kezeme ta ŋkɛ laka ghena nyi geze ŋkɛ. Mɛa 
ŋkɛ nde kele nda wəshi nyi zeme ŋkɛ behe behe kase. 

21Wərə mte keɗema mpi kase mbe ghena. Ma wəndə nya keɗe geze ghena ne, 
katefa ghwene nya mbe ŋkɛ. 

22Zeɗe nza yakemave wəndə nya kekemave male. Wəsə ganyɛ yaŋ'wete ŋkɛ va 
Mahwətə. 

23Le gwedə geze ghena nde titikwə, ama le berete zhɛne ghena nde mcɛlə. 

24Kwele kwele ka mcɛhɛ nyi keve ndiremi te wəndə. Ama mcɛ ganyɛ ne, za ma 
ŋkɛ ke wəza ma. 

Yɛ Ghena Ŋela 19 

1Megela ma nza kande titikwə nya nza kaganda ve ke nza kande tseŋwə ba'a 
kande dewə mehele. 

2Wəsə ganyɛ dewə zəzə we, kaɗema wəndə nya kekeci keci kamenete fete we. 

3Kabeze nda dzeghwa ta ŋkɛ dewə mehele ke wəndə, ama va Mahwətə hwepe 
wənə ŋkɛ. 

4Kamtsehe ka mcɛhɛ mcɛlə, ama kanehe geva nde titikwə le mcɛnyɛ nya 
kwetɛŋe. 

5Kateɗema ɗa kateme te nde negha fete tseŋwə we, katembele wəndə nya kesla 
tseŋwə we. 

6Kwele kwele mbeli nyi keghwete mbeli nyi nza zləvə te, yayata wəndə 
kamcɛnyɛa wəndə nya kevele wəshi gəmə. 

7Pɛtɛa ka menəhɛnyɛ kaɗema ntsə ta nde titikwə, za ma ke nyagha wesle geva 
ka mcɛhɛnyɛ ve. Ma mba ŋkɛ kageze ghena ne, mbanji hɛ tagha we. 

8Ghəa ŋkɛ yaɗe wəndə nya keteke zəzə ghena. Katekemave zeɗe nza wəndə nya 
kendeke nda ghə. 

9Kateɗema ɗa kateme te nde negha fete tseŋwə we. Ma wəndə nya kesla tseŋwə 
ne, ghəa ŋkɛ yaza ŋkɛ. 

10Kehi kanza nde dewə mehele mbe zeɗe nza we, tsagha kaŋa mava kasleke 
mbeli nyi te ghə. 

11Kazereghe ghena wəndə nya nza mehele ve, ghena nya kele ŋkɛ seyi te wənə 
ya kazləvəa ŋkɛ. 

12Kala ghwəghwə ta nivɛrə hwepe wənə ta meghe, ama kala mɛnɛ te gwəzə 
ganyɛa mehele ta ŋkɛ. 

13Ndiremi nya te yitenyɛ wəzege nya dewə nda mehele. Kala yɛmə nya 
ketɛtɛakwe male nya keghəpə. 

14Wərə wəndə kazehwe ghɛ yitea ghɛ ba'a wəshia ka shihɛnyɛ, ama deke 
Mahwətə nde ve nda male nya nza mehele ve ke wəndə. 

15Hɛ yave nda meɗə ke wəndə, kazhɛ nda ma ke wəndə nya kemenema slene. 

16Ghəa ŋkɛ yaya wəndə nya kehawe va wəshi nyi kegezete geva. Katemte wəndə 
nya kepele se yitea dzeghwa ta ŋkɛ. 

17Ma wəndə nya kezhɛ heli yitea nde titikwə ne, wəsə yandeke nda ŋkɛ ke 
Mahwətə. Katezhɛne nda wəsəa shɛ ŋkɛ. 

18'Yɛ ŋwalea ŋa vəa ŋkwa nya nza na wərə ka'yɛte hɛ, ama ɗa ma hɛ na le wənə 
le wənə kamte ma. 

19Kateŋki wəsə wəndə nya wəba wənə hwe. Ma kesərəakɛ ŋkɛ na ne, berete 
yamtsehe nda na. 

20Fa ghena nyi geze ŋa mbeli, yɛte wəshi nyi teke ŋa mbeli, tsagha ne, katenza 
na kande ntsehwele ntsehwele. 

21Kwele kwele zəzə nyi kwa wənəa wəndə ŋelɛ, ama deke ɗe ta Mahwətə nde 
mene geva. 

22Ganyɛa mehele ya kawəsə nya neghe mbeli va wəndə. Megela ma nza kande 
titikwə ke nza kande tseŋwə. 

23Kakele ŋkwa hawe va Mahwətə kalə sha mpi, kanza wəndə mbe zeɗe nza, 
kaɗema ndiremi kakwaɗe ŋkɛ. 

24Kaha dzeve nde meɗə kadzawa mentsehe, ama kazhɛne ŋkɛ same kadzawa mɛ 
we. 

25Ma kaɗa nde kele ghə na ne, kave nda ntsehwele ŋkɛ ke gezhi. Ma kaŋele nde 
ɗepe wəsə na ne, katekemave ntsehwele ŋkɛ. 

26Ma wəndə nya kemene berete te yitenyɛ ba'a nya kekeka meghekɛ ne, wəzege 
nya keve hawe ba'a nya kekele zləvə te mbeli ŋkɛ. 

27Wəzege ta ɗa, ma kenza ŋa na kefa ghena nyi kegeze geva ne, wəsə shɛ 
katezhɛne na katekeve we. 

28Wəsə nya tiɗiɗi yaŋ'wəshi nde negha fete nya ndiremia mehele. Wəsə kwa 
ndiremi yaɗe ka 'yaghwa mehele kageze. 

29Ɗa yaneghe ka ŋ'wəshi ŋkwa, ghweɗa yaneghe ka dewə mehele. 

Yɛ Ghena Ŋela 20 

1Kazhɛre wəndə tɛ kande ŋ'wəshi ŋkwa, kave nda wəndə mbazli kande tseha 
mɛ. Ma yayata wəndə nya kendeke nda ghə ke hɛ ne, katenza ŋkɛ kande 
ntsehwele ntsehwele tɛape we. 

2Ma meghe nya kehwepete wənə ne, kala nivɛrə nya keghwəghwə ŋkɛ. Ma 
wəndə nya kehwepe nda wənə ne, mpia ŋkɛ yateza ŋkɛ. 

3Zləvə nya te wəndə ya ghə va ghəpə. Deke ka gezhia kɛfi kantsə geva mbe. 

4Kaɗe nde meɗə kawəza hevɛa we. Ma hefeghwe ne, katezele ŋkɛ, ama wəsə shɛ 
katesləyi ŋkɛ we. 

5Tewəfərə yɛ zəzə ta wəndə ŋelɛ kala yɛmə nyi mbe hɛɗi. Wəndə nya nza mehele 
ve nde nza kasləyi hɛ. 

6Kwele kwele mbeli nyi kefege le ganyɛa mehele ta nci. Ama wəndə nya tiɗiɗi 
ne, wa nde tenza kasləyi ŋkɛ wa? 

7Mbe kaganda dzeghwa wəndə nya tiɗiɗi. Katenza zlama va ŋwalea ŋkɛ kwa 
sebe ta ŋkɛ! 

8Ma vəa ŋkwa nya nza meghe pelɛ pasla kezha meha ghwə ne, kala metɛ ta ntsə 
tentsa wəsə kwa ndiremi ŋkɛ. 

9Wa nde nza kagezete: «Wəsə kwa wənəa ɗa we, wɛŋe 'ya va jaɗafa ta ɗa», ke 
wa? 

10Kaɗe Mahwətə kaghərə ŋkwa mbeli le yɛ kiləwə ba'a yɛ agweda we. 

11Te slene nyi mene ŋkɛ ɗepe mempɛhweta mbeli, kenza ŋkɛ megela ba'a tiɗiɗi 
dzeghwa ta ŋkɛ. 

12Ma sleme nya kefa ghena ba'a ntsə nya kenewe ŋkwa ne, Mahwətə nde pate hɛ 
bake nci. 

13Ma kaɗe hɛ na ne, katezhɛre na kande titikwə. Ghwenemte ntsə ta ŋa keɗe na 
kabehe va wəsə kezeme. 

14Ma ke nde pa wəsə sha geze: «Wəsə ganyɛ we, wəsə ganyɛ we!» Ama vəa ŋkwa 
nya slənyɛ ŋkɛ ne, katsahe ghəa ŋkɛ ŋkɛ yitea wəsəa shɛ. 

15Kakemave mze kwa tere tere ba'a wəshi kepesa geva mbeli kwele kwele. Ama 
ghena ntsehwele yanza zləvə te za ma. 

16Ma keɗe kwete wəndə kanzəɓə nda dewa va gha ke kwete wəndə ne, keseyi 
lekwesa ta ŋkɛ, kwa nza ŋkɛ ke kwete wəndə nzəɓə nda ŋkɛ. 

17Ma kakwa ghate ne, zeɗekə ɗafa nya ghweteke mbeli, ama kwa sebe ta ŋkɛ ne, 
kweya ya viɗi te mɛ ve. 

18Kateyipə zəzə ta ŋkɛ wəndə nya ke'yɛwe ntsehwele. Ləma na yitea mpa 
kaɗema na kezəzəve megela ma. 

19Nde pelaŋe ghena wəndə nya keŋwashɛ ŋwashɛ. Jikəma geva na le wəndə nya 
ketseha mɛ ma. 

20Ma wəndə nya keɓelama yɛ yitenyɛ le meghekɛ ne, katemte ŋkɛ kala paterela 
hwa ŋkwesle. 

21Ma mcɛlə nyi ketsenete geva kahe kahe ne, katefa deme mbeli te hɛ te kwa 
keɗaŋe we. 

22Zəzəma na kawa ghena kwa ndiremi nya menete ŋa mbeli ma. Ndeke nda ghəa 
ŋa ke Mahwətə, katembele ŋa ŋkɛ. 

23Kaɗe agweda nyi keɗema tiɗiɗi Mahwətə we. Kehi kiləwə nyi keɗema le 
hweŋkwa ta ŋkɛ we. 

24Mahwətə nde sleke dzeghwa ta wəndə ŋelɛ. Tsema nza wəndə ŋelɛ kafave 
dzeghwa ta ŋkɛ wa? 

25Keleŋa ŋkɛ kave nda wəsə tekeleke ke Shala gəmə ba'a kameɗe nda wəsə 
kaɗema wəndə kezəzəve. 

26Kataze ka 'yaghwa mehele meghe nya kentsehwele ntsehwele, kaŋkeɗe hɛ ŋkɛ 
le seɗa ta wəmata. 

27Mehele ta wəndə ŋelɛ ya kapaterela ta Mahwətə, gheŋkɛ nde waŋe kwa 
keɗaŋe ta zəzə ta ŋkɛ. 

28Kaya meghe ganyɛa mehele ba'a nza tiɗiɗi. Ganyɛa mehele nde ve nda berete 
ke meghea ŋkɛ. 

29Berete ta nci ya kazləvəa megelɛshi, shinti meha ya kahawe nya te meha 
mehɛɗi. 

30Zhi nyi keɗa ŋkwa ya kaghwɛa wəsə kwa ndiremi, tsagha yɛ ɗa kaŋa kwa 
keɗaŋe ta zəzə. 

Yɛ Ghena Ŋela 21 

1Hələ nya mbe dzeve ta Mahwətə wənəa meghe, kakele ŋkɛ dzeyi te yayata ŋkwa 
nya ɗe ŋkɛ. 

2Yayata wəndə kazəzə tiɗiɗi dzeghwa ta ŋkɛ, ama Mahwətə nde ɗepe ŋkwa nya 
kwa wənə. 

3Ma dzeghwa tiɗiɗi ba'a mene kaganda ne, za ma hɛ ke melɛ sha Mahwətə. 

4Ma newe ŋkwa seyi yitea ntsə ba'a wənə nya kekele ghə ne, ghenci ya kajaɗafa 
ta ka 'yaghwa mehele. 

5Katezhɛre wəndə nya kezəzə yɛ slene kande mcɛlə. Ama kande titikwə tenza 
wəndə nya kewədə geva. 

6Ma mcɛlə nyi kekemave geva laka tseŋwə ne, wəshia kwadanji nyi keteteməma 
ta ka zele mte hɛ. 

7Mene berete ta nci ya kaza ta ka 'yaghwa mehele, va nya ɗema mene wəsə nya 
tiɗiɗi hɛ. 

8Mendale mendale dzeghwa ta nde mene fete, ama tiɗiɗi ŋa wəndə nya nza 
kaganda ve. 

9Megela ma nza mbe cɛ kwafawe ke nza mbe cɛ le male nya keghəpə. 

10Wəsə kwa ndiremi yamawe nde 'yaghwa mehele, kazhɛ heli ŋkɛ ya yitea 
mcɛnyɛ we. 

11Ma kaɗa nde ŋkele ntsə mbeli ne, kaŋ'we ntsehwele nde dewə mehele. Ma 
kateke nda wəsə mbeli ke nde ntsehwele ntsehwele ne, kakema ɗepe wəsə ŋkɛ. 

12Kanewe ghɛa ka 'yaghwa mehele wəndə nya tiɗiɗi, katsəkwə hɛ ŋkɛ kadzembe 
ndiremi. 

13Ma wəndə nya kezhiɓə sleme va lewela ta nde titikwə ne, katekemave zhɛne 
ŋkɛ vəa ŋkwa nya tetsa lewela ŋkɛ we. 

14Kagweɗakwe wənə wəsə gəmə nya kemenete geva tewəfərə, kalɛnɛake wənə 
ve nda wəsə kwa slibə ke wəndə. 

15Zlama yave nda hawe va wəshi mahalegə ke wəndə nya tiɗiɗi, ama ghazlənə 
yave nda ŋkɛ ke nde mene wəsə kwa ndiremi. 

16Ma yayata wəndə nya kesərəakɛ hweŋkwa ganyɛ ne, katelə ŋkɛ kazhɛne mpi 
hwa mbelia kwahɛɗi. 

17Kande titikwə tenza wəndə nya keɗe ɗe ta geva. Katenza wəndə nya keɗe 
wəshi kesa ba'a wəshi kezeme kande mcɛlə we. 

18Katesa yaka nde 'yaghwa mehele te ŋkwa wəndə nya tiɗiɗi ba'a nde 
mbəɗəkwə te ŋkwa mbeli ganji. 

19Megela ma nza kwamte te ɓerama ke nza le male nya keghəpə ba'a nya ketaze 
mehele. 

20Wəshi nyi nza zləvə te ba'a wəshi ganji ya ki ghɛa nde ntsehwele ntsehwele. 
Ama wəshia ŋkɛ yaza nde dewə mehele. 

21Ma wəndə nya kezele kaganda ba'a ganyɛ ne, katekemave mpi, tiɗiɗi ba'a zləvə 
ŋkɛ. 

22Wərə nde ntsehwele ntsehwele kakelehwe meleme nya nza zli yite, wərə ŋkɛ 
kaŋzlamte zli nya vate mehele mbeli nyi mbe te. 

23Ma wəndə nya keya mɛa ŋkɛ ba'a ghɛnia ŋkɛ ne, ghəa ŋkɛ yaya ŋkɛ va ndiremi. 

24Ma wəndə nya keŋkele ntsə ba'a nya kekele ghə ne, wəndə nya keɓelama ŋkwa 
ŋkɛ. Kele ghə nde ncɛ geva mbe pɛtɛa wəshi nyi mene ŋkɛ. 

25Mtiwə tenza nde meɗə va wəshi nyi mawe ŋkɛ, kwa nza ŋkɛ kaɗe dzeve ta ŋkɛ 
kakwaɗe slene we. 

26Nda wəshi yamawe ŋkɛ keveci keveci, ama waɗe dzeve ta wəndə nya tiɗiɗi. 

27Wəsə nya ndiremi kashasha melɛa ka 'yaghwa mehele, kwa nza ŋkɛ le zəzə nyi 
ndiremi ndiremi dzeghe ŋkɛ hɛ. 

28Kateza nde negha fete nya kesla tseŋwə, ama wəndə nya kefa ghena ne, 
kategeze ghena ŋkɛ shanda. 

29Kema yaheɗe wəndə nya 'yaghwa mehele, kantsehwele wəndə nya tiɗiɗi yitea 
dzeghwa ta ŋkɛ. 

30Nde ntsehwele ntsehwele, nde ɗepe wəsə ba'a nde zəzə ghena shɛ kwa kema 
ta Mahwətə we. 

31Kapa gədəwə mbeli kezha vecia mpa, ama va Mahwətə se hərə ŋkwa. 

Yɛ Ghena Ŋela 22 

1Megela ma kemave zləvə ke mcɛlə nya wəba, ganyɛ ma zlaɓa ke mze kwa 
tɛawetɛa ba'a mze kwa tere tere. 

2Kanya kwetɛŋe yɛ nde mcɛlə le nde titikwə, kwa nza ŋkɛ Mahwətə nde pate hɛ 
bake nci. 

3Kawəfərə nde ntsehwele ntsehwele kenakɛ ndiremi ŋkɛ kase, ama ghə yaha 
nda ka gezhia kɛfi nda teme ŋkɛ te hɛ. 

4Ma zhɛme nya mbe shifə ghə ba'a hawe va Mahwətə ne, mcɛlə, zləvə ba'a temə 
teghweme. 

5Yɛ tigə ba'a yɛ keleŋa ya kwa hweŋkwa ta nde mene fete. Katesame wəndə nya 
keɗe kaya mpia ŋkɛ kwa. 

6Teke nda nza ganyɛ ke wəzege warakenyɛ, kateghereŋe ŋkɛ te pa mbe meha. 

7Mbe dzeve ta ka mcɛləa kɛfi ka titikwəa kɛfi. Mava ta wəndə nya kenzəɓəave 
nda dewa wəndə nya nza dewa hwe. 

8Ma wəndə nya ketsawe wəsə nya keɗema kehi ne, ndiremi yatemene ŋkɛ se te 
wəve, kwa nza ŋkɛ katehwəshi geta ta hwepe wənəa ŋkɛ. 

9Kewəpi wəpi tenza wəndə nya ganyɛa mehele, va nya ɗa nda wəsə kezeme ta 
ŋkɛ ŋkɛ ke nde titikwə. 

10Ŋkamte nde ŋkele ntsə, katekiɗi ghəpə. Katezhɛne yɛ mpa ba'a yɛ ŋele ŋkwa 
kanza shɛ we. 

11Ma wəndə nya keɗe wənə ganyɛ ba'a ghena ganyɛ ne, katenza ŋkɛ kamcɛnyɛa 
meghe. 

12Kave ntsə Mahwətə te ɗepe wəsə nya kaganda, ama kaza sebe ŋkɛ te yɛ ghena 
ta nde sla tseŋwə. 

13Ma ke nde meɗə sha geze: «Nivɛrə ya pelɛ. Katepesle ɗa ŋkɛ kwa hweŋkwa!» 

14Ki nya lɛame ghena ta mi nyi kevale tahe. Kateteɗe wəndə nya wənənyɛ 
Mahwətə ve kadzawa. 

15Wəshi nyi ɗema ghə te yaɗe ŋwale. Kateŋkamte hɛ ghweɗa seyi yitea hɛ. 

16Ma wəndə nya kesa nda yaka ke nde titikwə ne, katezhɛre ŋkɛ kande mcɛlə. 
Ma wəndə nya keɗa nda wəshi ke nde mcɛlə ne, titikwə yateve ŋkɛ te ghəa ŋkɛ. 

Yɛ ntsehwele keghə keghə 

17Veyite sleme yitea yɛ ghena ta ka ntsehwele ntsehwele, ghwenemte mehele 
yitea ɗepe wəsə ta ɗa. 

18Katezlama na kekeseyi hɛ na kwa wənəa ŋa, katenza hɛ ɗeke ɗeke kwa mɛ va 
gha. 

19Kaɗe 'ya kavate ghə na te Mahwətə, vatse teve ŋa ɗepe wəsə 'ya ɓeshi nya. 

20Nahe 'ya kerafete yɛ ntsehwele ba'a yɛ zəzə gare mahekenemsə kaŋa ŋa. 

21'Ya kateteke ŋa geze ghena tiɗiɗi ba'a ntare ntare. Kategeze nda ghena nyi 
kaganda na ke wəndə nya keghwene ŋa. 

22Fəma wəshia nde titikwə na va nya nza ŋkɛ kande titikwə ma. Sa nda ma yaka 
na ke wəndə nya keshifə ghə te ghwə ma. 

23Kwa nza ŋkɛ ne, kateya hɛ Mahwətə ba'a kateza mpia mbeli nyi kefəhwe 
wəshia nci ŋkɛ. 

24Kesema mcɛ na le wəndə nya nza wənə hwe ma, dzeghwama na le wəndə nya 
beze wənəa ŋkɛ kahe kahe ma. 

25Ma kenza ŋkɛ tsagha ne, kateteke nza ta ŋkɛ na ba'a katedzete keleŋa na. 

26Nzama na hwa mbeli nyi keve ghena kwa ghəa nci, nyi keve dewa ta mbeli kwa 
ghəa nci ma. 

27Ma keɗema wəsə va gha kezha ŋki ne, kezha wa tentsehe gezle mbeli seyi yitea 
gha wa? 

28Nteɗema ghala nyi vəashi, nyi mɓete ka shihɛ ŋa na ma. 

29Nahe na kenakɛ wəndə nya kemene slene ta ŋkɛ megela na? Wərə ŋkɛ 
kadzawa kema ta meghe kenya nza ŋkɛ hwa mbeli nyi ɗema zləvə te hɛ. 

Yɛ Ghena Ŋela 23 

e, vate mehele megela te wəndə nya kwa kema ta ŋa. 

2Ma kenza na kande ɓerawe ne, dzeghete zeme wəsə ta ŋa. 

3Ntsəma na yitea wəshi kezeme ganjia ŋkɛ ma: wəsə kezeme nya kepəli nda 
hawe ke wəndə ŋkɛ. 

4Leɓema ghəa ŋa na katsene yɛ mcɛlə ma, nza ŋa keve zəzə te hɛ. 

5Ma nda tevate geva ntsə ta ŋa te hɛ ne, nahe hɛ kezanji. Kala zele nya kezlə 
dzeme yitea ghweme pele yɛ bidzə hɛ. 

6Zemema ɗafa ta nde ntsə yitea wəshi na ma, slama ntsə na yitea wəshi kezeme 
ganjia ŋkɛ ma. 

7Kwa nza ŋkɛ kazəzə ŋkɛ kala nya geze ŋkɛ we. «Zeme ba'a sa», ke sha geze ŋa, 
ama le gha wənəa ŋkɛ we. 

8Katevənəhwe wəsə nya ndahwe na na, wəsə shɛ keketekɛ ghena ganjia ŋa we. 



1216 

 

 
Ghena ta Shala 

Kapsiki DC Bible 
©2012 Alliance Biblique du Cameroun and Bible Society of Cameroon. 

 

 
 

 

9Geze nda ma ghena na ke gezhi ma, kateɓela ghena nya mbe yɛ ghena ta ŋa ŋkɛ 
we. 

10Nteɗema ghala nya vəashi na ma, zləgwəma wəvea ka mezhɛtiti na ma. 

11Kwa nza ŋkɛ berete ya va nde kemane hɛ, gheŋkɛ nde teya hɛ va gha. 

12Ghwenemte mehele ta ŋa yitea teke wəshi ba'a yɛ sleme ta ŋa yitea ghena ɗepe 
wəsə. 

13Nza ŋa ma na ke'yɛ wəzege ta ŋa ma. Ma kenza na kaɗa ŋkɛ ne, kamtenyɛ ŋkɛ 
ve we. 

14Ama kenza na kaɗa ŋkɛ ne, katembele mpia ŋkɛ na va mte. 

Ntsehwele nyi ncɛ nda yita ke wəzege ta ŋkɛ 

15Wəzege ta ɗa, ma kendeke nda wənəa ŋa na ke ntsehwele ne, fare fare tenza 
wənəa ɗa perə. 

16Kwele kwele tenza zlama va 'ya vəa ŋkwa nya tegeze ghena nya tiɗiɗi na. 

17Zhɛma ŋa zlɛ va ka jaɗafa ma, ama hawe va Mahwətə keveci keveci. 

18Tagha gɛ, katekemave zeɗe nza na, katebeze geva zəzə ta ŋa we. 

19Ma gha gɛ wəzege ta ɗa, fa ghena ta ɗa yitea nza na kande ntsehwele 
ntsehwele, katedzeghwa na kwa hweŋkwa nya tiɗiɗi. 

20Dzeghwama na le mbeli nyi keghwəyi, ya nyi kezeme sli kwele kwele ma. 

21Kaka titikwə tenza mbeli nyi keghwəyi ba'a nyi kezeme sli kwele kwele. Kaca 
kaca yateseɗe hɛ va meɗəa nci. 

22Fa nda ghena ke yiteyɛ ŋa, gheŋkɛ nya keyake ŋa, kelema zləvə na te meyɛ ŋa 
va nya hale nda nde ma. 

23Tekeve kaganda, ntsehwele, fa ghena ba'a ɗepe wəsə. Ma kekemave wəshi nyi 
na ne, bezemtema hɛ na ma. 

24Zlama nde nza va yitenyɛa wəzege nya tiɗiɗi, fare fare nza wəndə nya keyake 
wəzege nya kentsehwele ntsehwele. 

25Nza zlama va yiteyɛ ŋa ba'a meyɛ ŋa, nza farefa va male nya keyake ŋa. 

26Wəzege ta ɗa, ndeke ɗa ghəa ŋa, nza dzeghwa ta ɗa zeɗehwe ŋa. 

27Kaganda ne, ki nya lɛame male nya kemene mefətekwə, belageji nya mentɛawe 
male nya ɗepema wəndə. 

28Kala nde mefətekwə ŋa keleŋa nde. Kwele kwele zhili nyi kesehwe nde. 

Nza ta nde ghwəyi ghwəyi 

29Kaŋa wa yɛ «Awema» wa? Kaŋa wa yɛ «Aya» wa? Kaŋa wa yɛ ghəpə wa? Kaŋa 
wa yɛ ŋgaɗe ghə wa? Kaŋa wa ɗa nyi gəmə gəmə wa? Kaŋa wa ntsə nyi ghɛmɛa 
ghɛmɛa wa? 

30Kaŋa wəndə nya kebeke te ŋkwa nya nza tɛ, kaŋa wəndə nya kegwegweɗə 
wəshi kesa nyi keghwəyi ŋkwa. 

31Newema tɛ na vəa ŋkwa nya nza ŋkɛ ghɛmɛ, vəa ŋkwa nya nza hwɛfɛ kənə kwa 
kwalekwə ba'a vəa ŋkwa nya dzawa ŋkɛ vare ŋwələ ma. 

32Kwa sebe ta ŋkɛ ne, katehale ŋkwa ŋkɛ kala shishi, katendaŋwe ŋkwa ŋkɛ kala 
mentsape. 

33Katezhezhewɛne geva wəshi dzeyi mɛa ntsə ta ŋa ba'a kategeze ghena na 
taheta taheta. 

34Katenza na kala wəndə nya meɓelahe te tepe ta ndərə, kala wəndə nya pelɛ 
ghəa seləa kwambelə. 

35Ma pa na sha tezəzə: «Nahe mbeli keɗate ɗa, ama wəsə shɛ kazhɛ ɗa we! Nahe 
mbeli kempave ɗa, ama keɗepete 'ya we! Hweŋkwa tefeɗeghe 'ya tse wa? 
Kate'yɛwe wəsə kesa 'ya zhɛkwa!» 

Yɛ Ghena Ŋela 24 

Nde ntsehwele ntsehwele ba'a nde 'yaghwa mehele 

1Zlɛma na va ka ndiremia mehele ma, mawema dzeghwa na le hɛ ma. 

2Kwa nza ŋkɛ mene berete yazəzə hɛ ba'a wəsə kwa ndiremi nya temene hɛ 
yageze hɛ. 

3Laka ntsehwele ne, wərə mbeli kaŋate ghɛ, laka mehele ne, kave nda berete 
mbeli. 

4Laka ɗepe wəsə ne, kampɛafe yɛ cɛ mbeli le mama ta wəshi nyi ganji ganji ba'a 
nyi ndeɗe ndeɗe. 

5Ntsehwelea wəndə nde ve nda berete, ɗepe wəsə ta wəndə nde mtsehe nda 
berete. 

6Dzemtema mpa na kaɗema na kezəzəve megela ma. Mbe zlɛazlɛa ta ka ncɛ 
ntsehwele se hərə ŋkwa. 

7Kateɓakɛ ntsehwele nde dewə mehele we. Vatse ɗema ŋkɛ shɛ ghwene mɛ hwa 
tsene ta meleme. 

8Ma wəndə nya kezəzə te mene wəsə kwa ndiremi ne, nde mene wəshi nyi 
ndiremi ndiremi heka ŋkɛ mbeli. 

9Jaɗafa yazəzə nde dewə mehele keveci keveci. Kaɗe ntsə ta nde ŋkele ntsə mbeli 
we. 

10Ma kemtenyɛ geva ta ŋa te vecia yaka ne, nde dewə berete na kaganda 
kaganda. 

11Mbelemte mbeli nyi tempə mbeli, yakɛ mbeli nyi ketsepe tsepe kadzete ŋkwa 
kempə ŋkwa. 

12Ya kwete ma pa na sha tegeze: «Wəsə shɛ keɗepe 'ya we.» Keɗepe wəndə nya 
keɗepe ŋkwa nya kwa wənə wəka? Keɗepe wəndə nya kenewe ŋa wəka? Kateve 
nda zhɛme ŋkɛ ke yayata wəndə kala slene ta ŋkɛ wəka? 

13Wəzege ta ɗa, zeme mze, kwa nza ŋkɛ ghɛnike ŋkɛ, zeɗekə tenza yɛməa mze 
kwa mɛa ŋa. 

14Tsagha tenza ntsehwele kaŋa ŋa, ɗepete megela. Ma kekemave ŋkɛ na ne, 
katenza nza ta ŋa megela. Katebeze geva wəsə nya neghe na we. 

15Kelema ghɛa wəndə nya tiɗiɗi na le mbəɗəkwə ma, fəma wəshi nyi ki ghɛa ŋkɛ 
na kala nde 'yaghwa mehele ma. 

16Wərə wəndə nya tiɗiɗi kateɗe mberefaŋe zhigə, katesate ŋkɛ. Ama ka 'yaghwa 
mehele ne, kadzehwa ndiremi bete hɛ. 

17Zlamama na yitea teɗe ta nde ghema ta ŋa ma, mperekema na va zlama kenza 
ŋkɛ mbe ndiremi ma. 

18Kawəsə nya ndiremi tenewe Mahwətə, katenzanyɛ ŋkɛ keve ɗa te nde ghema 
ta ŋa. 

19Hwepema wənə na va ka ndiremia mehele ma, zlɛma na va ka 'yaghwa mehele 
ma. 

20Katekemave zeɗe nza nde ndiremia mehele we, katemte paterela ta ka 
'yaghwa mehele. 

21Wəzege ta ɗa, hawe va Mahwətə ba'a va meghe. Bekema na le mbeli nyi keɗe 
kazhɛremte pɛtɛa wəshi ma. 

22Kwa nza ŋkɛ wərə ndiremi kasləyi hɛ vəkə. Wa nde ɗepe ndiremi nya nza Shala 
ba'a meghe kavate te hɛ wa? 

Kweci ghena ta ka ntsehwele ntsehwele 

23Wa nyi kweci ghena ta ka ntsehwele ntsehwele nyi: Wəsə ganyɛ meha ghwə le 
nta ghala we. 

24Ma yayata wəndə nya kegeze: «Fete va gha we», ke sha nde mene fete ne, 
katebezla ŋkɛ ba'a kateɗema ŋkɛ mbeli. 

25Ma mbeli nyi keve ɗa te nde mene fete ne, katekemave zeɗe nza hɛ, katewəpi 
hɛ mbeli ba'a katemawe nda zeɗe nza mbeli ke hɛ. 

26Zhɛne ghena le kaganda ne, wəsə nya kencɛ mcɛ ŋkɛ. 

27Menete slene ta ŋa megela pelɛ te ŋwela, hite wəvea ŋa ndeɗekə. Kwa sebe ta 
ŋkɛ ne, kateŋa ghɛa ŋa na. 

28Ve nda ma fete na ke nde ghedəkwəa ŋa gəmə ma. Tseŋwə yaɗe na kasla laka 
ghena nyi geze na na? 

29Gezema na: «Katemene nda 'ya kala nya menete ɗa ŋkɛ, kateve nda zhɛme 'ya 
ke yayata wəndə kala slene ta ŋkɛ», pa ma. 

Nza ta nde meɗə 

30Ma te kwete hɛ ne, pa 'ya dzeyi ɗa vare wəvea nde meɗə, vare wəvea rɛzɛŋea 
wəndə nya dewə nda zəzə. 

31Yɛ tigə kwara ya dzeyi te yayata ŋkwa, zhiɓə ŋkwa nya mbe va yɛ tigə ba'a 
nahe zli pelɛ nya yite keŋzlanyɛ. 

32Ma 'ya kelete zəzə te wəsə nya nakɛ 'ya, ba'a fave ghena nya mbe wəsə nya 
betate ntsə 'ya te: 

33Kahɛ na ɓɛhwɛ, kadərəzlə ntsə na kavə ɓɛhwɛ, kaɓelahe na serayɛ kaɗema 
mene slene. 

34Tagha gɛ, kateme titikwə te gha kala ghərə, katecɛha ŋa yaka kala nde fə wəshi 
kaberete. 

Yɛ Ghena Ŋela 25 

Kweci ghena ŋela ta Salomon 

1Wa nyi kweci nyi ghena ŋela ta Salomon. Mbeli nyi yitea Ɛzɛkiyas, meghea ka 
Zhəwda ka rafete hɛ. 

2Mene wəshi tewəfərə ya kazləvəa Shala. Zele wəsə nya wəfərəakɛ Shala ya 
kazləvəa ka meghea kɛfi. 

3Kaɗepete dzeme ta ghweme, ya lɛamea hɛɗi mbeli we. Tsagha shɛ ne, kaɗepete 
yɛ zəzə ta ka meghea kɛfi mbeli we. 

4Ma kemenemte reɗa mbeli seyi te mze kwa tɛawetɛa ne, katevɛsə wəsə nya nza 
zləvə te nde vɛsə mze yite. 

5Ma keŋkamte ka 'yaghwa mehele mbeli seyi yitea meghe ne, katenza meghea 
ŋkɛ bereteke laka kaganda. 

6Menema ŋkele ntsə na kwa kema ta meghe ba'a nzama na te ŋkwa mbeli nyi 
nza zləvə te ma. 

7Megela ma geze mbeli: «Same ŋa teke», ke mbeli sha gha kenya kelemte zləvə 
mbeli te gha te kema ta wəndə kwele. 

8Ɓelama wəsə nya nakɛ na na kahe kahe te ghwə ma. Tsema temene na kwa sebe 
vəa ŋkwa nya tendeke ŋa fete nde ghema ta ŋa wa? 

9Ma kenza ghena va gha le nde ghedəkwəa ŋa ne, yipəmte mə ghena shɛ le, ama 
mba na kegeze ghena nyi gezete ŋa kwete wəndə. 

10Kateŋele ŋa ŋkɛ kefate ghena shɛ ŋkɛ ba'a katezhɛne na kazhɛneke ghena nyi 
mbetsakawa na we. 

11Ma ghena nya kegezete geva le hweŋkwa ta ŋkɛ ne, yipə zləvəa ŋkɛ le wəsə 
mze kwa tere tere nya kerafekɛ geva le mze kwa tɛawetɛa. 

12Kala ŋgwedɛba mze kwa tere tere ba'a kala wəsə nya kwa welɛ nya le mze kwa 
tere tere nya ganyɛ ŋele ta nde ntsehwele ntsehwele sha wəndə nya kefa. 

13Berete yamtsehete nda nde ghwene ganyɛ ke wəndə nya keghwene ŋkɛ. Yipə 
yipə ŋkɛ le va nya kelɛnɛake ŋkwa hecimə. 

14Ma wəndə nya kemeɗeyi nda wəsə gəmə ke wəndə, nda ɗema ŋkɛ kendeke 
nda ne, yipə yipə ŋkɛ le ləmbə ba'a sefə nya keɗema kame va. 

15Laka zereghe ghena ne, wərə wəndə kakeseke mehele ta nde meha ghwə, kala 
nya nza ghɛni nya kweɗekwe kampəmte 'yɛ'yɛ. 

16Ma kekemave mze na, zemema na kwele kwele ma. Ma kezehwe ŋkɛ na kwele 
kwele ne, katevənəhwe ŋkɛ na. 

17Dzeghwama na kevə kevə ki ghɛa nde ghedəkwəa ŋa ma, tsagha ne, katewənə 
ŋkɛ va gha ba'a kateɗema ŋa ŋkɛ. 

18Kala ghəa deme, kafayɛ ba'a have nya lɛmelɛ wəndə nya kesla nda tseŋwə ke 
nde ghedəkwəa ŋkɛ. 

19Ma ve ghə te nde mbəɗəkwə te vəa ndiremi ne, yipə yipə ŋkɛ le mpeɗe wəsə 
le slene nya kegaŋkəɗə keɗema le dɛŋe geva te seɗa nya keɓele ɓele. 

20Ma gha nda cimə ke wəndə nya mbe ndiremi ne, yipə yipə ŋkɛ le seɗemte 
lekwesa kənə te vəa ntasle keɗema le nta nda ghwene hwetɛ kwa zhi. 

21Ma kenza nde ghema ta ŋa shewə va ma ne, ɗave nda wəsə kezeme. Ma kenza 
ŋkɛ shewə va ndere, same nda yɛmə. 

22Ma kemenete na kala nya ne, katetaze nda mehele na, kala wəsə nya beteyi nda 
laɗe na kwa ghə. Tsagha gɛ, kateve ŋa zhɛme Mahwətə. 

23Va yakele sefə nya kesawa laka bela kwa gwela kase, hwepe nda wənə ke mbeli 
yakele tseŋwə kase. 

24Megela ma nza mbe cɛ kwafawe ke nza ki ghɛ le male nya keghəpə. 

25Kala yɛmə lɛnɛa dzawa vare ŋwələa nya hase hase ghena ganyɛ nya kese te 
hɛɗi nya cakeɗa. 

26Kala ghwa nya nza yɛmə nya kwa kewedazle wedazle keɗema kala belageji 
nya nza yɛmə nya kwa kareɗa wəndə nya tiɗiɗi nya kebare bare kwa kema ta 
nde 'yaghwa mehele. 

27Megela zeme mze kwele kwele, ya zele zləvə kwele kwele we. 

28Kala meleme nya ɗema zli yite te vəa mpa wəndə nya keɗema kagweɗakwe 
wənəa ŋkɛ. 

Yɛ Ghena Ŋela 26 

Te ghəa ka dewə mehele 

1Ma zləvə nya ve mbeli te nde dewə mehele ne, yipə yipə ŋkɛ le ntasle nya 
kemene geva hecimə keɗema le va nya keme te vəa mene wəshi se te wəve. 

2Kala zaghwala ba'a ndɛhwepɛ nyi kezlə yitea ghweme ne, tsagha ɗema bezla 
nya gəmə kakese wəndə. 

3Ma kwərəpə ne, kezha gədəwə, lɛ kedzembe mɛ ne, kezha kwara, ma geta ne, 
kezha wəmbəa ka dewə mehele. 

4Zhɛne nda ma ghena na ke gezhi kala gezhia ŋkɛ, yagha na kanza kala gheŋkɛ 
ma. 

5Zhɛne nda ghena ke gezhi kala gezhia ŋkɛ, yagha ŋkɛ teve ghəa ŋkɛ kande 
ntsehwele ntsehwele. 

6Ma wəndə nya keghwenakɛ gezhi le ghena ne, kala wəsə nya tsaslemte seɗa ŋkɛ 
yitea ghəa ŋkɛ, ghena yatemtse nda ŋkɛ ke ghəa ŋkɛ. 

7Ma ghena ntsehwele nya kesame kwa mɛa ka gezhia kɛfi ne, dewə berete mbe 
kala seɗa nyi yitea gwadare. 

8Ma tsahe nde dewə mehele ne, yipə yipə ŋkɛ le pelɛ nya kwa kwabeza pelɛ. 

9Ma ghena ŋela nya kwa mɛa ka gezhia kɛfi ne, yipə yipə ŋkɛ le tigə nya mbe 
dzeve ta nde ghwəyi ghwəyi. 

10Ma wəndə nya te ghə nya keve nda slene ke gezhi keɗema ke wəndə nya 
kedzeghwake dzeghwa ne, ghena yabeze nda ŋkɛ ke mbeli pɛtɛ. 

11Ma gezhi nya kememene wəshi gezhia ŋkɛ ne, yipə yipə ŋkɛ le kelɛ nya 
kezhɛne geva kadzeghəa vənəhwə ta ŋkɛ. 

12Ma kenakɛ wəndə na kave ghəa ŋkɛ kande ntsehwele ntsehwele ne, megela 
ma ve ghə te gezhi ke gheŋkɛ. 

Nza ta nde meɗə 

13Ma ke nde meɗə sha geze: «Deghwava ya kwa hweŋkwa, nivɛrə ya pelɛ te 
ŋwela.» 

14Kala nya zhɛre gelembe te lɛ nya zhɛre geva ŋkɛ ne, tsagha zhɛre geva nde 
meɗə te gezle ta ŋkɛ. 

15Kaha dzeve nde meɗə kadzawa kwaneɗafa, ama kaleɓe newe kele ta ŋkɛ ŋkɛ 
kasame kadzawa mɛ. 

16Ntsehwele ma newe ghəa ŋkɛ nde meɗə ke mbeli mberefaŋe nyi kezhɛne 
ghena le ntsehwele. 

Kweci ghena ŋela 

17Ma wəndə nya kedzehwenyɛ hwa ghəpə nya ɗema ŋkɛ hwe ne, yipə yipə ŋkɛ 
le wəndə nya keɗe kakese kelɛ te sleme. 

18Kala gezhi nya kenegha yɛ metəlikeghwə, nya kehe yɛ have ba'a wəshi nyi 
kempə ŋkwa ne, 

19tsagha wəndə nya keghwete ŋkwa ba'a nya kegeze: «Raberə yaraberə 'ya», a 
ke. 

20Ma vəa ŋkwa nya ɗema sheghwə shɛ mɛa ghwə ne, kamte ŋkɛ. Ma vəa ŋkwa 
nya ɗema nde ŋwashɛ ŋwashɛ shɛ ne, kakiɗi ghəpə. 

21Laɗe yamene wəvene, ghwə yatse sheghwə. Tsagha meha ghwə wəndə nya 
keɗe ghəpə kadzembe ghəpə. 

22Kala wəshi ganji ghena ta nde ŋwashɛ ŋwashɛ, hwa'a kwa mendɛkwe ta heli 
dzawa hɛ. 

23Kala mze kwa tɛawetɛa nya ndiremi nya fiyi mbeli kənəa helape rekɛ ne, 
tsagha yɛ ghena ganji le wənə nya ndiremi. 

24Kawəfərə ghəa ŋkɛ wəndə nya kezlɛ le yɛ ghena ta ŋkɛ, ama ghwete ŋkwa 
yazəzə ŋkɛ kwa wənəa ŋkɛ. 

25Ma kenza ŋkɛ kageze ghena le mehele ne, vema ghə na te ma, kwa nza ŋkɛ viɗi 
wənəa ŋkɛ va zəzə nyi ndiremi ndiremi. 

26Kecaŋa caŋa ŋkɛ kezha wəfərə zlɛa ŋkɛ, ama kateɗepete 'yaghwa mehele ta 
ŋkɛ mbeli pɛtɛ. 

27Ma wəndə nya kela ki ne, kateteɗe ŋkɛ kadzawa. Ma wəndə nya kepəŋə pelɛ 
ne, katetəŋwələ geva pelɛ kadzeghə. 

28Zlɛ yazlɛ wəndə nya kesla tseŋwə va mbeli nyi kebeze nda wənə ŋkɛ ke hɛ. Ma 
wəndə nya ketsahe ŋkwa ne, ŋkwa yateɗe ŋkɛ. 

Yɛ Ghena Ŋela 27 

1Menema fege na le hendɛ ma, kwa nza ŋkɛ keɗepe wəsə nya ketemene geva 
ɓeshi na we. 

2Sərəakɛ kweci mbeli katsahe ŋa. Megela ma tsahe ŋa nde mtake kenya tsahe 
ghəa ŋa na. 

3Ɗaŋe ɗaŋe pelɛ, tsagha shɛ behwea ndaleghe, ama ɗaŋeɗa ma nza hwepe ta 
wənəa nde dewə mehele. 

4Wəsə nya ndiremi mene berete, kala hələ nya kesawa hwepe ta wənə, ama wa 
nde tenza kaghereŋe kwa kema ta zlɛ wa? 

5Megela ma ŋele nya le kaganda ke mcɛ nya keɗema kancɛ geva. 

6Ɗe ta ŋkɛ yancɛ yɛ ŋele ta mcɛ, ama ɗe tseŋwə həməwə ŋkwa ta nde ghema. 

7Kaɓela yɛməa mze wəndə nya behe we. Ama zeɗekə fa wəsə nya ndɛalɛa wəndə 
nya shewə va ma. 

8Kala 'yɛ nya keslənyɛ cakeɗake yitea ghɛa ŋkɛ wəndə nya kendeŋenyɛ 
cakeɗake yitea hɛɗia ŋkɛ. 

9Zlama yave nda n'yi ba'a 'wərdə ke wənə. Megela ma ganyɛa mcɛ ke 'wərdə nya 
nza zləvə te. 

10Wəfəyitema ka mcɛhɛ ŋa, ya ka mcɛhɛnyɛa yiteyɛ ŋa na ma. Ləma na sha wəza 
yiteyɛ ŋa kenza ghena te gha ma. Za ma nde ghedəkwə nya dekwe ke wəza yita 
nya cakeɗa. 

11Wəzege ta ɗa, nza kentsehwele ntsehwele, ma tsagha ne, fare fare tenza wənəa 
ɗa. Ma keŋelekɛ ɗa wəndə ne, wərə 'ya katezhɛnete nda. 

12Kawəfərə nde ntsehwele ntsehwele kenakɛ ndiremi ŋkɛ kase, ama ghə yaha 
nda ka gezhia kɛfi nda teme ŋkɛ te hɛ. 

13Ma kenza wəndə kanzəɓə nda dewa va gha ke wəndə ne, keseyi lekwesa ta 
ŋkɛ. Ma va nya veyi dewa ta wəndə nya ɗepema na ŋkɛ kwa ghəa ŋkɛ ne, veyi ŋa 
wəsə ŋkɛ kwa jiŋgina. 

14Ma kenza wəndə kakwaɗe sha nde ghedəkwəa ŋkɛ le lewela masheke 
masheke ne, kaŋele tefa kwaɗe ta ŋkɛ mbeli. 

15Ma male nya keghəpə ne, kala ghapeha nya kecifə cifə nde. 

16Ma keɗe na kafɛa ŋkɛ yite ne, kala wəsə nya ɗe na kafɛa sefə keɗema kagə n'yi 
te dzeve. 

17Lɛ nde mɗɛ lɛ. Jikə geva le mbeli nde ve nda mehele ke wəndə. 

18Ma wəndə nya kenene yitea dasekwa ne, katezeme ya ta ŋkɛ ŋkɛ. Ma wəndə 
nya ketsefe yitea nde sleke ŋkɛ ne, katekemave zləvə ŋkɛ. 

19Kala nya nza wəndə kanewe ghəa ŋkɛ kwa yɛmə ne, tsagha newe geva yɛ zəzə 
ta wəndə kwa kema ta ŋkɛ. 

20Kala nya ɗema ghɛa mbelia kwahɛɗi kabehe va mbeli ne, tsagha ɗema sla ntsə 
ta wəndə ŋelɛ kabehe. 

21Le ghwə dzeghe mze kwa tere tere ba'a mze kwa tɛawetɛa mbeli, le zləvə nya 
te dzeghe wəndə mbeli. 

22Ya mbeli nzəkwəmte nde dewə mehele kwa nzərə ne, kakiɗi dewə mehele ta 
ŋkɛ te we. 

23Neweve nza ta timɛtia ŋa megela, nene yitea wəvəsəa wəshi keseɗa ta ŋa. 

24Kwa nza ŋkɛ ne, kanza mcɛlə kaghala ghala we. Ya derə meghe ne, kanza keshi 
keshi we. 

25Sla gwəzə sheke kwamte, vəa ŋkwa nya nza gwəzə mba kakele. Ŋase gwəzə 
nyi keghwele ghwele dzeyi hwa yɛ ghweme. 

26Kele timɛti kezha tsa yɛ lekwesa yitea shintia nci, ha zhɛfa lɛmə kezha pa wəve 
na te hɛ. 

27Ma ŋ'wa nya mpave na kwele kwele yitea kwia ŋa ne, katesa yɛ le mbelia ŋa 
ba'a ka kwaterashia ŋa. 

Yɛ Ghena Ŋela 28 

1Katehwɛ wəndə nya kemene mashiwəshi, ya wəndə ɗema kakeka ŋkɛ. Ama 
kala megela nivɛrə ɗema wəndə nya tiɗiɗi kagezleŋe ghə. 

2Ma kenza mbeli nyi te hɛɗi kaka fama ghena ne, kwele kwele mbembeɗe geva 
mbeli nyi te ghə. Ama kenza wəndə nya kentsehwele ntsehwele ba'a nya keɗepe 
wəsə te ghəa ŋkɛ ne, tiɗiɗi tenza mbeli. 

3Ma nde ghwərə ghwərəa ntsə nya kesa nda yaka ke ka dewə ŋeli ne, yipə yipə 
ŋkɛ le va nya kebeze wəshi te wəve. 

4Ka 'yaghwa mehele yatsahe ka ɗema wəsə mahalegə. Ama mpa yampa ka hawe 
va wəsə mahalegə le hɛ. 

5Kafate wəsə nya tiɗiɗi ka ndiremia mehele we. Ama pɛtɛ fa wəshi mbeli nyi 
kezele Mahwətə. 

6Megela ma nza kande titikwə nya kedzeghwa tiɗiɗi ke nza kande mcɛlə nya 
kedzeghwa mendale mendale. 

7Kahawe wəzege nya kentsehwele ntsehwele va wəsə mahalegə. Ama hawe 
yapəli nda wəzege nya kedzeghwa le ka beze beze ke yitenyɛ. 

8Ma wəndə nya kemenete mcɛlə laka yɛmə nyi kwele kwele yitea wəshi nyi 
nzəɓəave nda ŋkɛ ke mbeli ne, kaŋa wəndə nya ganyɛ laka ka dewə ŋeli tenza 
wəshia ŋkɛ. 

9Ma wəndə nya kezhiɓə sleme va fa wəsə mahalegə ne, pa le səkwə ghə ta ŋkɛ 
kawəsə nya ndiremi. 

10Ma wəndə nya keghwete mbeli nyi tiɗiɗi kadzawa hweŋkwa nya ndiremi ne, 
kateɗe ŋkɛ kadzawa ki nya late ŋkɛ. Kaŋa mbeli nyi tiɗiɗi veyi geva zeɗe nza. 

11Kande ntsehwele ntsehwele newe ghəa ŋkɛ nde mcɛlə, ama wərə nde titikwə 
nya keɗepe wəsə kapelemte zeweve yite. 

12Zləvə nya wəba ya shɛ kehərəte ŋkwa mbeli nyi tiɗiɗi. Ama yayata wəndə 
kawəfərə kehərəte ŋkwa ka 'yaghwa mehele. 

13Katejive wəndə nya kewəfərə fete nyi menete ŋkɛ te kema we. Ama 
katekelemte geva wəndə nya kencɛte yɛ fete ta ŋkɛ ba'a nya kesərəakɛ hɛ te 
wənə. 

14Zlama ya va wəndə nya keghazlənə va mene wəsə kwa ndiremi. Ama mbe 
ndiremi teteɗe wəndə nya ntɛaŋentɛa ghə. 

15Ma wəndə nya te ghə nya kesa nda yaka ke ka dewə ŋeli ne, yipə yipə ŋkɛ le 
nivɛrə nya keghwəghwə ba'a mtsekwele nya keŋsle bale. 

16Yaka yasa nda wəndə nya te ghə nya dewə nda mehele ke mbeli. Ama katetemə 
wəndə nya te ghə nya keɗema mbəɗəkwə teghweme. 

17Le hwɛ dzawa kwele wəndə nya kepesle ŋkwa: yagha mbeli tefɛa ŋkɛ. 

18Katembele wəndə nya kedzeghwa kwa hweŋkwa nya tiɗiɗi. Ama kateza 
wəndə nya kebetate hweŋkwa bake te ghwa kwa kwete hwa hɛ. 

19Behe tenza wəndə nya kewəza wəvea ŋkɛ va ɗafa. Ama kande titikwə tenza 
wəndə nya kedambeghə yitea wəshi nyi ɗema zləvə te. 

20Mbe zeɗe nza tenza wəndə ganyɛ. Ama kateme ɗa te wəndə nya kezele nza 
kande mcɛlə kahe kahe. 

21Wəsə ganyɛ nta ghala kwa mbeli we. Ama nta ghala shɛ yamene kweci mbeli 
kezha kemave wəsə kezeme. 

22Sla ntsə ya hwa wəndə nya kehwɛ kwa sebe ta mcɛlə. Ama keɗepe ŋkɛ kateme 
yaka te we. 

23Megela ma wəndə nya keŋele wəndə nde nza kakemave tsahe ke wəndə nya 
nza ghɛni bake kwa mɛ ve. 



1226 

 

 
Ghena ta Shala 

Kapsiki DC Bible 
©2012 Alliance Biblique du Cameroun and Bible Society of Cameroon. 

 

 
 

 

24Ma wəndə nya kefə wəshi yitea yita ba'a meghekɛ, nda geze ŋkɛ, fete ŋkɛ we, 
ke ne, ghala kwelɛ hɛ le nde ŋwasle ŋkwa we. 

25Ghəpə yamtse wəndə nya nza sla ntsə hwe. Ama katenza wəndə nya keve ghə 
te Mahwətə kande mcɛlə. 

26Nde dewə mehele wəndə nya keve ghə te zəzə ta ŋkɛ. Ama kambele nde 
dzeghwa le ntsehwele va ndiremi. 

27Kanza wəndə nya keɗa nda wəshi ke ka titikwəa kɛfi pala pala we. Ama kebezla 
bezla tenza wəndə nya kedərəzlə ntsə va hɛ. 

28Yayata wəndə kawəfərə kekemave wəba ka 'yaghwa mehele. Kamtsehe geva 
mbeli nyi tiɗiɗi vəa ŋkwa nya mpənji hɛ. 

Yɛ Ghena Ŋela 29 

1Ma wəndə nya kentsə ghə ntɛaŋe ntɛaŋe va ghena nyi geze nda mbeli ne, kala 
metɛ ta ntsə teza ŋkɛ kaɗema ghwɛ yite. 

2Zlama yazlama mbeli kembakete geva mbeli nyi tiɗiɗi. Ama ŋələvə yaŋələvə 
mbeli kenza ŋkɛ nde 'yaghwa mehele nde sleke ŋkwa. 

3Zlama yave nda wəndə nya keɗe ntsehwele ke yitenyɛ. Ama wəshia ŋkɛ yabeze 
wəndə nya kezele mi nyi kemene mefətekwə. 

4Jive mbe kema yave nda meghe nya kehawe va wəsə mahalegə ke hɛɗia ŋkɛ. 
Ama taze yataze ŋkɛ kenza ŋkɛ ka'yɛwe jaɓeregwale kwele kwele. 

5Ma wəndə nya keghwete nde ghedəkwəa ŋkɛ ne, keleŋa yaŋa nda ŋkɛ ke ghəa 
ŋkɛ. 

6Fete ta nci ya kakeleŋa ta ka 'yaghwa mehele. Ama zlama ba'a farefa ya va mbeli 
nyi tiɗiɗi. 

7Nahe wəndə nya tiɗiɗi keɗepe nza ta ka titikwəa kɛfi. Ama ɗepe wəsə nya kala 
nyagha shɛ va nde 'yaghwa mehele we. 

8Ghwə yandə mbeli nyi keyiɗə ŋkwa yitea meleme. Ama wənəa nci yagweɗakwe 
nda ka ntsehwele ntsehwele ke mbeli nyi mbe. 

9Ma kenza nde ntsehwele ntsehwele te ghwə le nde dewə mehele, ya gheŋkɛ 
hwepete wənə keɗema ŋ'wəshi ne, kagweɗakwe mehele ta ŋkɛ we. 

10Kaɗe ntsə ta mbeli nyi kegeze kaganda ka mpə ŋkwa we. Ama le hɛ ɗe mbeli 
nyi tiɗiɗi kabeke. 

11Waɗe pelave nda hweŋkwa nde dewə mehele ke hwepe ta wənəa ŋkɛ. Ama 
kakese ba'a kagweɗakwe ŋa ŋkɛ nde ntsehwele ntsehwele. 

12Ma kenza wəndə nya te ghə kave sleme yitea yɛ tseŋwə ne, pɛtɛ zhɛre ka mene 
slene ta ŋkɛ kaka tseŋwəa kɛfi. 

13Kanya kwetɛŋe yɛ nde titikwə le wəndə nya kesa nda yaka: Mahwətə nde ve 
nda ntsə ke hɛ bake nci kezha newe ŋkwa. 

14Ma kenza meghe kameha nda ghwə tiɗiɗi ke ka dewə ŋeli ne, le berete tenza 
meghea ŋkɛ kaghala ghala. 

15Kave nda ntsehwele yɛ ɗa ba'a yɛ ŋele ke wəndə. Ama hawe yapəli nda wəzege 
nya kesleke ghəa ŋkɛ ke meghekɛ. 

16Kwele kwele nza beze ghena kenza wəba va ka 'yaghwa mehele. Ama 
katenewe teɗe ta nci mbeli nyi tiɗiɗi. 

17'Yɛte wəzege ta ŋa, gweɗakwe tenza na, ba'a ne, kateve ŋa zlama ŋkɛ. 

18Kebeze beze nza mbeli keɗema zəzə hendɛ shɛ. Ama zlama ya va wəndə nya 
kehawe va wəsə mahalegə. 

19Ka'yɛ nde mene slene mbeli le ghena we. Katehawe ŋkɛ ve, ya gheŋkɛ fate 
ghena nya geze nda mbeli we. 

20Ma kenakɛ wəndə na kageze ghena kaɗema kazəzə ne, megela ma ve ghə te 
nde dewə mehele ke gheŋkɛ. 

21Ma wəndə nya kemene nda ganyɛ ke mava ta ŋkɛ se kawəzege ŋkɛ ne, 
katezhɛre ŋkɛ kande meɗə. 

22Ghəpə yamtse wəndə nya nza wənə hwe. Jaɗafa yambake wəndə nya keɗema 
kagweɗakwe. 

23Kateshifəmte geva wəndə nya kekele ghə. Ama katenza zləvə te wəndə nya 
keshifə ghəa ŋkɛ. 

24Ghəa ŋkɛ yaɗema wəndə nya kamcɛnyɛa ghərə. Nahe ŋkɛ keɗepe bezla nya 
ketedzete, ama kancɛ ghərəa shɛ ŋkɛ we. 

25Nahe ghazlənə va kweci mbeli kenza kakeleŋa. Ama gwezlayɛ nza wəndə nya 
kendeke nda ghəa ŋkɛ ke Mahwətə. 

26Kwele kwele mbeli nyi kezele zlaɓa ta wəndə nya te ghə, ama va Mahwətə se 
nza le hweŋkwa ta ŋkɛ kaŋa yayata wəndə. 

27Kaɗe ntsə ta mbeli nyi ɗema kaganda va hɛ mbeli nyi tiɗiɗi we. Kaɗe dzeghwa 
ta mbeli nyi tiɗiɗi ka 'yaghwa mehele we. 

Yɛ Ghena Ŋela 30 

Ghena ta Agwər 

1Ghena ta Agwər, wəzege ta Yakɛ. Wa nya ghena nya gezete nda wəndəa shɛ ke 
Itiyɛl, Itiyɛl ba'a ke Əwkal nya: 

2«Kaganda ne, 'ya ya gezhi ma hwa mbeli, mehele ta wəndə ŋelɛ shɛ mbe ghəa 
ɗa we. 

3Kegha 'ya kakemave ntsehwele we, keɗepe ɗepe wəsə ta Shala 'ya we. 

4Wa nde dzeme pelɛ ghweme ba'a sawanyɛ wa? Wa nde keseyi sefə mbe hwəa 
dzeve ta ŋkɛ wa? Wa nde hwepeyi yɛmə mbe lekwesa ta ŋkɛ wa? Wa nde mɓeyi 
yɛ ghala ta hɛɗi wa? Wa sləa ŋkɛ wa? Wa tenza sləa wəzege ta ŋkɛ wa? Gezete 
ɗa kenza ŋkɛ nahe na keɗepe. 

5Pɛtɛa ghena nyi gezete Shala kenza kakaganda. Gelə ŋkɛ kaŋa mbeli nyi 
kewəfərə mbe gheŋkɛ. 

6Mtsehema wəsə na yitea ghena ta ŋkɛ, yagha ŋkɛ teŋele ŋa ba'a teveyi ŋa kande 
tseŋwə ma. 

7Shala yawe, wəshi bake ya'yɛwe 'ya va gha, ndaŋe ɗa ma na te hɛ nda temte 'ya 
ma. 

8Kelemte mbəɗəkwə ba'a tseŋwə cakeɗake yitea 'ya, veyi ɗa ma na kande 
titikwə lagana keɗema kande mcɛlə lagana ma. Ɗave ɗa wəsə kezeme wərə 
zeme ta ɗa. 

9Ma kenza wəshi kwele kwele va 'ya, kateɗepema ŋa 'ya, ‹Wa ŋkɛ Mahwətə wa›, 
a 'ya sha tegeze. Ma kenza 'ya kande titikwə lagana ne, kateghərə 'ya. Tsagha ne, 
katekelemte zləvə 'ya te Shala ta ɗa. 

10Ŋwashɛ ŋwashɛma nde mene slene na va nde sleke ŋkɛ ma. Katebezla ŋa ŋkɛ 
ba'a katenza fete ta ŋa kwa ghəa ŋa. 

11Mbeli nyi keŋele yiteyɛa nci ba'a nyi keɗema katsahe megheyɛa nci ya shɛ. 

12Mbeli nyi keveyi ghəa nci wɛŋe, nda kaɗema hɛ kepɛmte geva va reɗa ta nci ya 
shɛ. 

13Mbeli nyi kekele ghə ba'a nyi keɓelama ŋkwa ya shɛ. 

14Mbeli nyi nza slene ŋ'wəshi kwa mɛ va hɛ kala kafayɛ slene ghweleme kala 
hwa ya shɛ. Ɗeke ɗeke hɛ kaza sebe te ka dewə ŋeli te hɛɗi ba'a kampə ka 
titikwəa kɛfi shave hwa mbeli.» 

Ghena ŋela nyi keɓelate geva 

15Ŋwalea kwɛ ya shɛ bake va mamerede, ma ke hɛ sha geze: «Ndeke ɗa, ndeke 
ɗa!» Wəshi ya shɛ mahekene nyi keghama kabehe keɗema wəfaɗe nyi keghama 
kageze: «Wərə», ke hɛ: 

16ghɛa mbelia kwahɛɗi, male jɛŋa, hɛɗi nya keɗema kabehe va va ba'a ghwə nya 
keghama kageze: «Wərə», a ke. 

17Ma kenza wəndə kaŋ'wəshi yitenyɛ ba'a kaɗema kahawe va meghekɛ ne, 
katetsakwe ntsə ghame nyi mɛa hələ kwa ba'a kateslekwe ŋkɛ yɛ zele. 

18Wəshi ya shɛ mahekene nyi kendakɛ ɗa berete keɗema wəfaɗe nyi favema 'ya: 

19hweŋkwa ta zele pelɛagha yitea ghweme, hweŋkwa ta shishi dzate te pelɛ, 
hweŋkwa ta kwambelə dzeyi te ndərə ba'a hweŋkwa ta za kalə sha jɛmbezlɛ. 

20Wa nya tsetse nza ta male kwa vale tahe: pa nde zehwe wəsə kezeme ba'a 
sehwemte mɛa nta, kwa sebe ta ŋkɛ, ma ke sha geze: «Wəsə kwa ndiremi shɛ 
kemenete 'ya we!» 

21Wəshi ya shɛ mahekene nyi gaŋkəɗə hɛɗi va hɛ keɗema wəshi wəfaɗe nyi 
ɗema nde kazereghete: 

22mava nya kezhɛrenyɛ kameghe, gezhi nya behe va ɗafa, 

23male nya kezlere zlere nya kewəmeve za ba'a kwatera nya kekelehwe ŋkwa 
male nya kesleke. 

24Kweci mama ta wəshi keseɗa ya shɛ wəfaɗe ɓɛhwɛ ɓɛhwɛ te hɛɗi, ama 
kentsehwele ntsehwele hɛ fate fate: 

25lɛshekwɛnɛa nyi ɗema berete mbe hɛ nda tsene wəshi kezeme ta nci hɛ 
hefeghwe, 

26kese nyi ɗema berete mbe hɛ nda mene ghɛa nci hɛ dzeyi mbe yɛ gela, 

27dzale nyi ɗema meghe hwa hɛ nda ɗepe slə hɛ kanya kwetɛŋe, 

28kaja nyi nza mbeli kakeseve hɛ le dzeve nda dzeki hɛ pa ki ghɛa meghe. 

29Wəshi nyi kezhɛne mpi ya shɛ mahekene nyi nza ntishɛ ta nci megela keɗema 
wəfaɗe nyi nza dzeghwa ta nci megela: 

30nivɛrə nya katsala ma hwa wəshi keseɗa, nya keɗema kazhɛne dzeyi te sebe 
va yayata wəsə, 

31ŋələ nya keslete te seɗa ta ŋkɛ keɗema zhɛfa ba'a meghe nya kedzeghwa te 
kema ta ka sewajɛa ŋkɛ. 

32Ma kendeke ŋa kele ghə gezhia ŋa, nda zəzəve ghena na kwa sebe ne, mpave 
ghəa ŋa le dzeve te mɛ, 

33kwa nza ŋkɛ ma keŋwetsate ŋ'wa mbeli ne, kakema mɛmre ŋ'wa mbeli, ma 
kempave wəndə wəsə te ŋshi ne, kasawa tavana, ma kehwepete geva wənə ne, 
ghəpə yamtse geva kase. 

Yɛ Ghena Ŋela 31 

Ghena nyi ncɛte nda meghekɛ ke meghe 

1Wa nyi ghena nyi ncɛte nda meghekɛ ke Leməwɛl, meghe nya mbe Masa nyi: 

2«Fate, wəzege ta ɗa, gha nya yake 'ya, gha nya se 'ya kamawe. 

3Pele nda ma berete ta ŋa na ke mi, ya nza ta ŋa na ke mi nyi keza ka meghe ma. 

4Leməwɛl, kehi tɛ kaŋa ka meghea kɛfi we, kehi wəshi kesa nyi keghwəyi ŋkwa 
kaŋa mbeli nyi te ghə we. 

5Ma keghwəyinji hɛ ne, katezaghə wəshi mahalegə hɛ ba'a kameha nda ghwə 
nya tiɗiɗi hɛ ke ka titikwəa kɛfi we. 

6Ndeke nda mə wəshi kesa nyi keghwəyi ŋkwa ke wəndə nya ketemte ba'a tɛ ke 
wəndə nya nza mehele ta ŋkɛ ketaze taze. 

7Sahwe ŋkɛ kezha zaghəyite titikwə nya te ŋkɛ, kezha ɗema ŋkɛ kazəzəte 
ndiremi nya te. 

8Ama gha ne, geze ghena te ŋkwa mbeli nyi keshɛma geze ghena ba'a nza kwa 
sebe ta mbeli nyi wəfəyite mbeli. 

9Ghwene mɛ kezha meha ghwə tiɗiɗi, ya ka dewə ŋeli ba'a ka titikwəa kɛfi.» 

Male nya nza zləvə te 

10Wa nde tenza kakemave male nya nza zləvə te wa? Za ma zləvə te ke wəshi 
kepesa geva. 

11Kagezleŋe ghə za nta ve we, kabeze wəshia ŋkɛ nde we. 

12Kamene nda wəsə kwa ndiremi nde we, ama zeɗe nza yave nda nde mbe pɛtɛa 
hɛa ŋkɛ. 

13Kazele shintia təmə ba'a pawa nde, kamene slene nde le dzeve ta nta tsape 
tsape. 

14Kala yɛ kwambeləa ka zhɛre dzeve ne, kafə wəsə kezeme ta nta nde se 
cakeɗake. 

15Mba ŋkwa heviɗi nda sate nde te ŋkwa kezha ta nda wəsə kezeme ke mbelia 
nta ba'a kezha geze nda slene ta nci ke ka kwaterashia nta. 

16Ma kwa zəzəve nde, pa nde pave wəve, mɓete yɛ wəfe ta rɛzɛŋe te le zhɛme ta 
slene ta nta. 

17Le ntsə geva dzemɛa slene nde, kanza dzeve ta nta divə we. 

18Kanewe newe nde nda dzeghwa wəshi nyi mene nde megela, kamte paterela 
ta nta heviɗi we. 

19Kaleme shintia təmə nde le dzeve ta nta, katsa yɛ lekwesa nde le ŋwalea dzeve 
ta nta. 

20Kakemane ka dewə ŋeli nde, kaɗa nda wəshi nde ke ka titikwəa kɛfi. 

21Kagezleŋe ghə nde va ntasle kaŋa mbelia nta we, kwa nza ŋkɛ lekwesa ntasle 
ya va yayata wəndə ki ghɛa nta. 

22Katsa yɛ gwada nde ke ghəa nta, le pawa ganji nyi ghemea ghemea yɛ lekwesa 
ta nta. 

23Wəndə kwele nya hawe mbeli ve za nta, kadzehwa tsene ta mbelia jama nyi 
mbe meleme ŋkɛ. 

24Katsa yɛ lekwesa nde kezha pamte, kapamte nda zewe nyi hwa hwə nde ke ka 
zhɛre dzeve. 

25Berete ba'a zləvə ya kənəa geva ta nta, kagezleŋe ghə nde va hendɛ we. 

26Le ntsehwele geze ghena nde, le mehele teke nda wəshi nde ke mbeli. 

27Kanewe ghweme nde te dzeghwa ta ghɛa nta, kazeme ɗafa gəmə nde we. 

28Kave zləvə ŋwalea nta te kwa kema ta mbeli pɛtɛ, nda tsahe yatsahe ŋkɛ za nta. 

29Ma ke sha geze: «Kwele kwele mi nyi kencɛte zləvəa nci, ama za ma na ke hɛ 
pɛtɛ.» 

30Kaghwete ŋkwa pesa geva, katemə ndeɗea geva we. Deke male nya kehawe va 
Mahwətə yahi mbeli katsahe. 

31Ndeke nda mə zhɛme ta slene ta nta. Tsahe ŋkɛ mbeli dzeyi te yɛ ŋkwa kebeke 
gɛ! 

Nde zlape ghena 

Nde zlape ghena 1 

Gəmə pɛtɛa wəshi 

1Ghena ta Nde ntsehwele ntsehwele, wəzege ta David ba'a meghe nya mbe 
Zhɛrəzalɛm. 

2Ma ke Nde ntsehwele ntsehwele: Gəmə wəshi pɛtɛ, wəsə shɛ kaketekɛ ŋkwa 
we, gəmə wəshi pɛtɛ. 

3Wa wəsə nya ŋ'we wəndə ŋelɛ mbe slene nya mene ŋkɛ kwake te hɛɗi tse wa? 

4Kakiɗi vəa kweci mbeli, kase ŋa kweci, ama mba hɛɗi lema shanda. 

5Kasame veci kwa ghɛ, kapəkwə ŋkɛ, kazhɛne geva ŋkɛ kahe kahe kadzawa 
ŋkwa nya same ŋkɛ kwa. 

6Kavɛ sefə dzawa laka bela kwa zeme te kwete və, dzeme laka bela kwa gwela te 
kwete, kavɛ geva sefə, kazhɛre geva ŋkɛ zhɛne, kavɛ geva ŋkɛ jive laka ŋkwa nya 
shave ŋkɛ. 

7Kahwɛ pɛtɛa hələ kadzawa ndərə, ama kaviɗi ndərə tɛape we. Ma dzawa ŋkwa 
nya hwɛ yɛ hələ ne, nda hwɛ yahwɛ hɛ shanda. 

8Kewənə wənə mbeli va pɛtɛa ghena, mba mbeli shɛ geze hɛ we. Kaleɓe ntsə va 
newe ŋkwa we, kabehe sleme va fa ghena we. 

9Ma wəsə nya kese vəashi ne, katese ŋkɛ zhɛkwa. Ma wəsə nya kese kamene 
geva ne, katemene geva zhɛkwa. Wəsə mɛnɛfɛ shɛ kwake te hɛɗi lema we. 

10Wərə mbeli kageze te kwete wəsə: «Newema mə wəsə mɛnɛfɛ!», ke mbeli. 
Ndagwara nahe wəsəa shɛ kegha ka se vəashi, tewə gheɓəmə kenaka kaya. 

11Mba wəsə nya vəashi yitea ghəa ɓəmə we. Ma mbeli nyi keteya kwa sebe ta 
ɓəmə ne, wəsə shɛ katenza mbe ghəa nci kezha sərə nda ke nyi keteya kwa sebe 
we. 

Ɗepe mene wəsə ta Nde ntsehwele ntsehwele 

12Ma 'ya, 'ya Nde ntsehwele ntsehwele ne, nahe 'ya kese kameghea ka Israyɛl 
mbe Zhɛrəzalɛm. 

13Nahe 'ya kendeke nda ghə ke fa ba'a ɗepe zeweve ta wəshi nyi kemene geva te 
hɛɗi lema laka ntsehwelea ɗa. Nahe ŋkɛ kenza kaslene nya dzawe nya ndeke nda 
Shala ke mbeli kezha ve nda ghə hɛ. 

14Nahe 'ya kenakɛ pɛtɛa wəshi nyi kemene geva te hɛɗi lema. Ama gəmə ba'a 
kese sefə wəshi pɛtɛ. 

15Ma wəsə nya hwelaŋgwaɗe ne, ka'yɛte ŋkɛ mbeli we. Ma wəsə nya keɗema shɛ 
ne, kaɓelate ŋkɛ mbeli we. 

16Ma 'ya mbe ghəa ɗa: «Nahe 'ya kekemave ba'a kembakete ntsehwele za ma ke 
pɛtɛa mbeli nyi kese meghe mpelɛa ma ke 'ya mbe Zhɛrəzalɛm. Kwele kwele 
tekeve ntsehwele ba'a ghena ta nza 'ya.» 

17Nahe 'ya kendeke nda ghə ke ɗepe ntsehwele ba'a dewə ntsehwele, ke ɗepe 
wəsə ba'a dewə mehele. Ma wəsə nya fave 'ya mbe ne, kala kese sefə ŋkɛ. 

18Kwa nza ŋkɛ ma kwele kwele ntsehwele ne, kwele kwele nza yirə ta mehele. 
Ma wəndə nya kembake ɗepe wəsə ne, yaka yambake nda ŋkɛ ke ghəa ŋkɛ. 

Nde zlape ghena 2 

1Ma 'ya mbe ghəa ɗa: «Yawa, zlama yitea wəshi nyi ɗe geva, ndɛamakɛ zeɗe 
nza!» Ma wəsə nya kala nya perə ne, gəmə ŋkɛ. 

2Ma 'ya gezete: «Ma ŋ'wəshi ne, dewə mehele ŋkɛ. Ma zlama ne, wəsə shɛ 
kandeke nda ŋkɛ ke wəndə we.» 

3Nahe 'ya ketarete kave nda ghəa ɗa ke wəshi kesa ba'a kateke nza ta ka dewə 
ntsehwele le ɗe ta ghəa ɗa. Nahe 'ya keɗe kafave wəshi nyi mene wəndə ŋelɛ za 
ma teke te hɛɗi vəa ŋkwa nya nza hɛ teghweme. 

4Nahe 'ya kemenete slene nyi jama jama. Nahe 'ya keŋate yɛ ghɛ ba'a nahe 'ya 
kemɓete yɛ rɛzɛŋe. 

5Nahe 'ya kemenete yɛ ntsa ba'a yɛ ŋkwa kemɓe yɛ wəfe. Nahe 'ya kemɓete 
pɛtɛa mama ta wəfe nyi keya dzeyi kwa hɛ. 

6Nahe 'ya kelate yɛ ŋkwa ketsene yɛmə kezha gə yɛmə mbeli same kwa hɛ 
kadzeyitea wəfe nyi ɓɛhwɛ ɓɛhwɛ. 

7Nahe 'ya kepave ka mavashi ba'a ka kwaterashi, kwele kwele se ka mene slene 
va 'ya. Kwele kwele se wəshi keseɗa nyi jama jama ba'a ɓɛhwɛ ɓɛhwɛ va 'ya za 
ma ke pɛtɛa mbeli nyi kese mpelɛa ma ke 'ya mbe Zhɛrəzalɛm. 

8Nahe 'ya ketsenete mze kwa tɛawetɛa ba'a mze kwa tere tere, mcɛlə nyi kese 
va ka meghe ba'a mbe hɛɗi nyi mbe dzeve ta ɗa. Nahe 'ya kekemave zhili ba'a mi 
nyi kegha cimə. Nahe 'ya kekemave wəsə nya mawe zhili za ma: mi kwele kwele. 

9Pa 'ya zhɛre ɗa kawəndə nya nza zləvə te, za ma ke mbeli nyi kese mpelɛa ma 
ke 'ya mbe Zhɛrəzalɛm. Ama vəa ŋkwa shɛ ne, le ntsehwelea ɗa nza ɗa 'ya. 

10Nahe 'ya kekemave pɛtɛa wəshi nyi mawe ntsə ta ɗa, kenza ɗa 'ya kemene 
wəsə nya ɗe wənəa ɗa we. Kaganda ne, nahe 'ya kese kazlama 'ya te pɛtɛa wəshi 
nyi menete 'ya. Gheŋkɛ nde se kaŋa ɗa zhɛme mbe pɛtɛa wəshi nyi menete 'ya. 

11Ama pa 'ya neweve pɛtɛa wəshi nyi menete 'ya ba'a yaka nya sahwe 'ya kezha 
mene hɛ. Newe 'ya ne, gəmə ba'a kese sefə wəshi pɛtɛ. Meleɓe shɛ kaŋ'wete 
wəndə ŋelɛ mbe slene nyi mene ŋkɛ kwake te hɛɗi lema we. 

12Nahe 'ya keɗe kazəzə te ghəa ntsehwele, dewə ntsehwele ba'a dewə mehele. 
Ma 'ya 'yɛwete va ghəa ɗa: «Ma wəndə nya ketenza kameghe kwa sebe ta ɗa ne, 
katemene ŋkɛ kala kweci ka meghe nyi mpelɛa ma ke gheŋkɛ tse na?» 

13Kaganda ne, wa nya wəsə nya nakɛ 'ya nya: ganyɛ ma ntsehwele ke dewə 
ntsehwele, kala nya nza waŋe ganyɛ ma ke ŋkwesle. 

14Kwa nza ŋkɛ ne, ntsə ya kwa ghə va nde ntsehwele ntsehwele kezha newe 
ŋkwa. Ama nde dewə ntsehwele ne, mbe ŋkwesle dzeghwa ŋkɛ. Ndagwara nahe 
'ya keɗepe, wəsə nya kwetɛŋe nde neghe hɛ bake nci. 

15Tagha gɛ, ma 'ya mbe ghəa ɗa: Wəsə nya ketemene nda geva ke nde dewə 
ntsehwele nde temene ɗa geva, 'ya perə. Kezha wa se 'ya ntsehwele ma ke 
gheŋkɛ tsagha wa? Wəsə gəmə ŋkɛ perə, a 'ya sha ŋa ɗa. 

16Ma pɛtɛa wəshi nyi kemenete nda geva ke nde ntsehwele ntsehwele keɗema 
ke nde dewə ntsehwele ne, katezaghə hɛ mbeli mbe hɛ nyi kedzeyite. Kamte nde 
ntsehwele ntsehwele kala nde dewə ntsehwele, kazhɛne mbeli kazəzə kwete 
hwa hɛ we. Yitea wa nza ŋkɛ kala nya wa? 

17Ma tagha gɛ, pa 'ya ɗema nza teghweme, kwa nza ŋkɛ ne, kawəshi nyi ndiremi 
ndiremi newe wəshi nyi kemene geva kwake te hɛɗi lema 'ya, va nya nza ŋkɛ 
gəmə ba'a kese sefə wəshi pɛtɛ. 

18Nahe 'ya keɗema pɛtɛa slene nya menete 'ya kwake te hɛɗi lema. Kwa nza ŋkɛ 
ne, ke wəndə ketenza te ŋkwa ɗa tesərə nda wəshia ɗa 'ya. 

19Wa nde ɗepe katenza ŋkɛ kande kentsehwele ntsehwele keɗema kande dewə 
ntsehwele wa? Gheŋkɛ nde tenza te ghəa pɛtɛa slene nya menete 'ya laka 
ntsehwelea ɗa kwake te hɛɗi lema. Gəmə nyagha wəsə perə. 

20Nahe mehele ta ɗa ketazenyɛ va pɛtɛa slene nyi menete 'ya kwake te hɛɗi lema. 

21Kwa nza ŋkɛ ne, wa nya wəndə kemenete slene ta ŋkɛ le ntsehwele, ɗepe wəsə 
ba'a jive mbe kema nya: Ke wəndə nya keɗema kemenete kwete wəsə teve zhigə 
ŋa ŋkɛ ŋkɛ bela. Gəmə nyagha wəsə ba'a wəsə kwa ndiremi nya wəba ŋkɛ perə. 

22Kaganda ne, wa wəsə nya ketene va wəndə ŋelɛ mbe pɛtɛa slene ta ŋkɛ ba'a 
pɛtɛa berete ta ŋkɛ nya menete ŋkɛ kwake te hɛɗi wa? 

23Keveci keveci ne, kave nda gəli ŋkɛ ke ghəa ŋkɛ ba'a kasa yaka ŋkɛ kezha mene 
wəsə nya ɗe ŋkɛ kamene. Ya heviɗi ne, kazhɛne mpi mehele ta ŋkɛ we. Nyagha 
wəsə perə ne, gəmə ŋkɛ. 

24Ma zeɗe nza nya shɛ kaŋa wəndə ŋelɛ ne, deke zeme wəsə kezeme, sa wəsə 
kesa ba'a zlama te wəshi nyi kemave ŋkɛ mbe slene ta ŋkɛ. Ma kwa neweve 'ya 
ne, Shala nde kele zeɗe nza shɛ kase. 

25Kwa nza ŋkɛ ne, wəndə shɛ kakemave wəshi kezeme ba'a kazlama keɗema 
Shala kendeke nda we. 

26Kaganda ne, kave nda ntsehwele, ɗepe wəsə ba'a zlama ŋkɛ ke wəndə nya 
zeɗehwe nda. Ama ma ke nde jaɗafa ne, kave nda tsene wəshi ba'a wəfərə hɛ 
Shala kezha fə nda hɛ ke wəndə nya zeɗehwe nda. Gəmə ba'a kese sefə ŋkɛ perə. 

Nde zlape ghena 3 

Və ya shɛ kaŋa yayata wəsə 

1Və ya shɛ kaŋa yayata wəsə nya kemene geva kwake te hɛɗi lema: 

2və keya wəzege ba'a və kemte, və kemɓe wəshi ba'a və kenteɗe wəshi, 

3və nya pesle ŋkwa ba'a və kembe ŋkwa, və keŋzla ba'a və keŋa, 

4və kenehwene ba'a və keŋ'wəshi, və keŋələvə ba'a və kewetse, 

5və kebeza pelɛ ba'a və ketsene pelɛ, və kehəməwə ŋkwa ba'a və keɗema 
həməwə ŋkwa, 

6və kesepa ba'a və keza, və kewəfərə wəsə ba'a və kenegha wəsə, 

7və keŋkwahe ba'a və kentsəzlə, və kenza divə ba'a və kegeze ghena, 

8və keɗe ba'a və keɗema, və kempa ba'a və kenza kwelɛŋe. 

9Wa meleɓe nya ŋ'wete nde mene slene mbe slene ta ŋkɛ tse wa? 

10Nahe 'ya keneweve slene nya ndeke nda Shala ke mbeli kamene. 

11Ganyɛke menete yayata wəsə Shala te vəa ŋkɛ. Nahe ŋkɛ kendeke nda zəzə 
keɗepe wəshi nyi kemenete geva ba'a nyi ketemene geva ke wəndə ŋelɛ perə. 
Ndagwara kaɗepete pɛtɛa wəshi nyi mene Shala wəndə ŋelɛ we. 

12Tsagha gɛ ne, pa 'ya ɗepete: ma zeɗe nza nya shɛ kaŋa wəndə ŋelɛ ne, deke 
zlama nya zlama ŋkɛ ba'a deme nya fa ŋkɛ te nza teghweme. 

13Ma vəa ŋkwa nya zeme wəsə kezeme, nya sa wəsə kesa ba'a nya zlama wəndə 
te wəshi nyi kemave ŋkɛ mbe pɛtɛa slene ta ŋkɛ ne, wəsə gəmə nya ndeke nda 
Shala ŋkɛ. 

14Nahe 'ya keɗepe, ma yayata wəsə nya mene Shala ne, kaghala ghala tenza ŋkɛ. 
Wəsə shɛ kambakeyite geva keɗema kantamte geva yite we. Ma nda menete 
Shala kala nya ne, kezha hawe mbeli ve. 

15Ma wəsə nya kemene geva tsetsenya ba'a nya ketemene geva te kwete hɛ ne, 
nahe ŋkɛ kegha kamenete geva vəashi. Shala nde zhɛne ghwelə yite wəshi nyi 
kezanji vəashi. 

Mte ya kakeɗaŋe ta yayata wəsə 

16Wa nya kwete wəsə nya neweve 'ya kwake te hɛɗi lema nya ɓiyitsa: 'yaghwa 
mehele nde mene geva te ŋkwa nya hi mbeli kamene va wəsə nya tiɗiɗi. Ma te 
ŋkwa nya meha ghwə mbeli ne, 'yaghwa mehele nde kelehwe ŋkwa. 

17Tagha gɛ, ma 'ya mbe ghəa ɗa: katemeha ghwə Shala te wəndə nya tiɗiɗi ba'a 
wəndə nya 'yaghwa mehele. Kwa nza ŋkɛ ne, və ya shɛ kaŋa yayata wəsə ba'a 
kaŋa yayata slene. 

18Ma 'ya mbe ghəa ɗa te ghəa mbeli: dzeghe yadzeghe hɛ Shala kezha ncɛ nda ke 
hɛ kaɗema hɛ za ma ke wəshi keseɗa. 

19Kwa nza ŋkɛ ne, wəsə nya kwetɛŋe nde temene nda geva ke mbeli ba'a ke 
wəshi keseɗa. Mpi nya kwetɛŋe ya hwa mbeli ba'a hwa wəshi keseɗa, pɛtɛa nci 
katempə. Kenza mbeli za ma ke wəshi keseɗa we, kwa nza ŋkɛ ne, gəmə wəshi 
pɛtɛ. 

20Te ŋkwa nya kwetɛŋe telə pɛtɛa wəshi nyi nza mpi hwe, shave mbe hɛɗi nya 
pate geva hɛ le shave pɛtɛa wəshi nyi teghweme, pɛtɛ tezhɛne geva hɛ kadzembe 
hɛɗia shɛ. 

21Wa nde geze dzeme yitea ghweme dzeme mpia mbeli, ama dzawa mbe hɛɗi 
dzawa ŋa wəshi keseɗa, ke wa? 

22Ma zeɗe nza ta wəndə ŋelɛ neweve 'ya ne, deke fa deme te zhɛme ta slene ta 
ŋkɛ. Kwa nza ŋkɛ ne, gheŋkɛ ya kaŋa ŋkɛ bela. Wa nde tezhɛneke ŋkɛ kezha 
newe wəshi nyi ketemene geva kwa sebe ta ŋkɛ wa? 

Nde zlape ghena 4 

Nza ta ka dewə ŋeli 

1Ɓiyitsa ne, nahe 'ya keneweve yaka nyi sa mbeli ke mbeli kwake te hɛɗi lema. 
Kanehwene ka dewə ŋeli, ama wəndə shɛ kezha gweɗakwe hɛ we. Va mbeli nyi 
kesa nda yaka ke hɛ nza berete, ama wəndə shɛ kezha gweɗakwe hɛ we. 

2Ma sha 'ya ne, zeɗe nza ma va mbeli nyi kempənji ke mbeli nyi mba teghweme. 

3Ama zeɗe nza ma va wəndə nya keyakema geva ke hɛ bake nci. Kwa nza ŋkɛ ne, 
kenakɛ wəshi nyi ndiremi ndiremi nyi kemene geva kwake te hɛɗi lema ŋkɛ we. 

4Nahe 'ya kenakɛ ɓiyitsa tsema tsema ntsə geva ba'a ve nda ghə mbeli ke slene 
kezha ndakɛ berete ta kweci mbeli. Gəmə ba'a kese sefə ŋkɛ perə. 

5Kaganda ne, ghəa ŋkɛ yapesle nde dewə mehele nya keɗema kamene slene le 
ma. 

6Megela ma zhɛnakɛ mpi ɓɛhwɛ ke pesle ghə le slene nya kakese sefə. 

7Nahe 'ya keneweve kwete wəsə nya gəmə ɓiyitsa kwake te hɛɗi lema: 

8pa kwete wəndə kwetɛŋenyɛ, kaɗema kwete wəndə vare, nya ɗema wəzege 
keɗema wəza ma ve. Ghala kwa slene nyi mene ŋkɛ we, kegha ntsə ta ŋkɛ kabehe 
va mcɛlə we. Ndagwara ma ke sha 'yɛwe va ghəa ŋkɛ: «Ke wa mene nda slene 
'ya tse wa? Yitea wa fɛa nda zeɗe nza 'ya ke ghəa tse wa?» Wəsə nya kala nya 
ɓiyitsa ne, gəmə ŋkɛ, kwete ŋkɛ wəsə kwa ndiremi. 

9Za ma mbeli bake ke wəndə kwetɛŋe, kwa nza ŋkɛ zhɛme ganyɛ yaŋ'we hɛ te 
slene nya mene hɛ. 

10Ma keteɗe kwete wəndəa nci ne, kakese ŋkɛ kwete sate te ŋkwa. Ama ndiremi 
ya te wəndə nya kwetɛŋenyɛ. Ma keteɗe ŋkɛ ne, wəndə shɛ kezha kese ŋkɛ sate 
te ŋkwa we. 

11Ɓiyitsa, ma keɓelahe hɛ bake nci te ŋkwa nya kwetɛŋe ne, ɓete ɓete nza geva 
ta nci. Ama wəndə nya kwetɛŋenyɛ ne, tsema tenza geva ta ŋkɛ ɓete ɓete wa? 

12Ma kenza kwete wəndə kahərəte wəndə nya kwetɛŋenyɛ ne, wərə mbeli bake 
kazhɛnete nda ghə. Ma zewe nya nderete mbeli le zewe mahekene ne, kaŋsle ŋkɛ 
kahe kahe we. 

13Ganyɛ ma mempɛhweta nya kande titikwə, ama kentsehwele ntsehwele ŋkɛ 
ke meghe nya kehale hale, ama kagezhi nya keɗema kayɛ ntsehwele nya ncɛ nda 
mbeli ŋkɛ, 

14ya mempɛhweta shɛ same kwa daŋgayɛ kezha nza meghe, ya gheŋkɛ se kande 
səkwə wəshi te hɛɗia ŋkɛ. 

15Nahe 'ya keneweve tsema tsema rəkwə geva pɛtɛa mbeli nyi te hɛɗi lema yitea 
mempɛhweta nya ketedzete meghe te ŋkwa meghe nya vəashi. 

16Kanza ŋkɛ te ghəa mbeli kwele kwele. Ndagwara katezlama hwelefefi nyi 
keteya kwa sebe yite we. Kwa nza ŋkɛ ne, gəmə ba'a kese sefə ŋkɛ perə. 

Megela ma meɗe nda ma wəshi kwele kwele ke Shala 

17Ntsehwele yitea dzeghwa ta ŋa vəa ŋkwa nya dzembe ghɛa Shala na, dzembe 
kezha fa ghena kenya dzeghe melɛ na kala ka gezhia kɛfi. Kwa nza ŋkɛ ne, keɗepe 
hɛ wəsə kwa ndiremi yamene hɛ we. 

Nde zlape ghena 5 

1Samema ghena kwa mɛa ŋa kahe kahe ba'a mene nda ma meɗe mɛ na kahe kahe 
ke Shala ma. Kwa nza ŋkɛ ne, pelɛ ghweme Shala, ama kwake na te hɛɗi. Ma 
tsagha gɛ ne, gezema ghena na kwele kwele ma. 

2Kwa nza ŋkɛ kala se shiwə mbe kwele kwele ta zəzə ne, tsagha se gezhi mbe 
kwele kwele ta ghena. 

3Ma kemeɗeyi nda wəsə na ke Shala ne, yipəyi wəsəa shɛ kwa kahe kahe. Kwa 
nza ŋkɛ ne, kaɗe ka dewə mehele Shala we. Vatse gɛ ne, yipə wəsə nya meɗeyi 
na kwa. 

4Ganyɛ ma nya ɗema na kemenete meɗe mɛ kenya menete meɗe mɛ na kaɗema 
ma keyipəyi kwa. 

5Yakɛ ghəa ŋa va geze ghena nyi kekese ŋa kadzembe beze ghena. Gezema na: 
«Nahe ŋkɛ kebeze va 'ya», pa sha nde dzeghe Shala ma. Tsagha ne, katehwepe 
wənəa Shala va ghena nyi geze na ba'a katebeze wəsə nya mene na ŋkɛ. 

6Ma ghena nyi kwele kwele ne, gəmə hɛ kala shiwə nyi kwele kwele. Vatse gɛ ne, 
ndeke nda ghəa ŋa ke hawe va Shala. 

Sleke ŋkwa nya mbarave 

7Ma kenakɛ kasa nda yaka mbeli ke nde titikwə, kaɗema wəsə nya tiɗiɗi ba'a 
nya le hweŋkwa ta ŋkɛ kamene geva te hɛɗi ne, nzama na heɓake ma. Kwa nza 
ŋkɛ ne, kwete wəndə nya wəba ya kənəa wəndə nya wəba. Ma kənəa hɛ ɓiyitsa 
ne, mbeli nyi jama jama ya shɛ. 

8Ganyɛke ŋkɛ kezha hɛɗi kenza meghe nya keɗe ghena ta wəza shɛ. 

Gəmə mcɛlə 

9Ma wəndə nya keɗe cɛdɛ ne, kabehe ŋkɛ va cɛdɛ we. Ma wəndə nya keɗe mcɛlə 
ne, kakete ŋkɛ va wəshi nyi ve we. Gəmə ŋkɛ perə. 

10Ma kwele kwele wəshi va wəndə ne, kwele kwele nza mbeli nyi kezeme hɛ. Wa 
wəsə nya ŋ'wete wəndə ke gheŋkɛ keɗema deke newe hɛ le ntsə wa? 

11Megela hɛ nde mene slene, ya gheŋkɛ zehwe wəsə kezeme ɓɛhwɛ keɗema 
kwele kwele. Ama behe va mcɛlə le ŋa ŋkɛ ne, kasərə wəndə ŋkɛ kadzeyitea hɛ 
we. 

12Kwete ndiremi nya dzawe nya neweve 'ya ya shɛ kwake te hɛɗi: mcɛlə nya 
wəfərəakɛ wəndə ke gheŋkɛ kezha ndiremia ŋkɛ. 

13Rayɛ mcɛləa shɛ zanyɛ mbe slene nya ndiremi. Ma vəa ŋkwa nya yake wəzege 
teza ŋkɛ ne, wəsə shɛ ketene yitea dzeve ve we. 

14Kala nya sawa ŋkɛ kwa hwəa meghekɛ derelɛŋe lɛŋe ne, derelɛŋe lɛŋe teslə 
ŋkɛ te hɛɗi kala nya se ŋkɛ. Wəsə shɛ kekemave ŋkɛ mbe slene ta ŋkɛ we, wəsə 
shɛ kateslə ŋkɛ le we. 

15Kandiremi nya wəba ŋkɛ kaŋa ŋkɛ kaslə te hɛɗi nya kala nya se ŋkɛ kadzete. 
Wa wəsə nya kemave ŋkɛ mbe slene sefə nya menete nya ŋkɛ wa? 

16Ɓiyitsa ne, katekiɗi yɛ hɛa ŋkɛ ŋkɛ mbe ŋkwesle. Katetaze mehele ta ŋkɛ, 
katesa yaka ŋkɛ ba'a katebeze wənəa ŋkɛ kwele kwele. 

17Wa nya wəsə nya neweve 'ya mbe nya: nahe ŋkɛ kehi kazeme wəsə kezeme 
ba'a kasa wəsə kesa, kazeme zeɗe nza nya mbe slene nya menete ŋkɛ wəndə 
ŋelɛ kwake te hɛɗi lema mbe hɛ nyi ndeke nda Shala. Gheŋkɛ ya kabela nya kaŋa 
ŋkɛ. 

18Ma kendeke nda mcɛlə ba'a zeme zeɗe nza Shala ke wəndə ne, wərə ŋkɛ kafa 
deme te ŋa ŋkɛ bela, zhɛme nya mbe slene ta ŋkɛ. Gheŋkɛ ya kawəsə gəmə nya 
ve nda Shala ke wəndə. 

19Tagha gɛ, katezaghə wəndə ŋelɛ tsema tsema nza hɛa ŋkɛ kebaslɛnyɛ, va nya 
viɗikɛ wənəa ŋkɛ Shala le zlama. 

Nde zlape ghena 6 

1Nahe 'ya keneweve kwete wəsə kwa ndiremi kwake te hɛɗi lema zhɛkwa, wəsə 
kwa ndiremi nya wəba kaŋa mbeli. 

2Kala wəndə nya ndeke nda mcɛlə, wəshi ba'a zləvə Shala. Pɛtɛ kemave wəshi 
nyi mawe ŋkɛ ŋkɛ, ama kesərəakɛ ŋkɛ Shala kazeme wəshia shɛhɛ we. Kwete 
wəndə nde tezeme hɛ. Gəmə ba'a wəsə kwa ndiremi nya wəba ŋkɛ perə. 

3Wərə wəndə kayake ŋwale gwəmsə ba'a katemə kwele kwele teghweme. Wa 
zhɛme nya mbe keɗema ŋkɛ kekemave zeɗe nza mbe temə ta ŋkɛ teghweme ba'a 
keɗema ŋkɛ kelamte megela wa? Ma 'ya sha ŋa ɗa ne, ganyɛ ma wəzege nya 
kemtenyɛ kwa hwə ke gheŋkɛ. 

4Kwa nza ŋkɛ ne, gəmə yake geva ŋkɛ, mbe ŋkwesle tedzembe ŋkɛ ba'a bətə 
tenza sləa ŋkɛ mbe ŋkwesle. 

5Kenakɛ ba'a keɗepe veci ŋkɛ we. Gwezlayɛ ma ŋkɛ ke wəndə nya ketemə 
teghweme kwele kwele. 

6Ya wəndəa shɛ menete va 2.000 teghweme kaɗema ŋkɛ kekemave zeɗe nza ne, 
ashɛ katempə pɛtɛa wəshi wəka? 

7Ma pɛtɛa slene nya mene wəndə ŋelɛ ne, kezha mɛa ŋkɛ. Ama kegha mawe ta 
ŋkɛ kakiɗi we. 

8Wa wəsə nya ndakɛ gezhi nde ntsehwele ntsehwele le tse wa? Wa wəsə nya 
ketekɛ nde titikwə dzeghwa tiɗiɗi mbe nza ta ŋkɛ tse wa? 

9Ganyɛ ma newe ŋkwa le ntsə ke wəsə nya tsəkwə wəndə mawe yite. Gəmə ba'a 
kese sefə ŋkɛ perə. 

Ghena nyi ncɛ ntsehwele 

10Ma yayata wəsə nya kenza shɛ ne, nahe ŋkɛ keɗepete geva se vəashi, nahe 
gheɓəmə keɗepe wa ŋkɛ wa ŋkɛ wəndə ŋelɛ. Ama kaghəpəte ghəpə ŋkɛ le 
wəndə nya berete ma ke gheŋkɛ we. 

11Ma vəa ŋkwa nya nza ghena kwele kwele ne, kwele kwele geze geva wəshi nyi 
gəmə gəmə: wa wəsə nya ŋ'we wəndə mbe tse wa? 

12Kwa nza ŋkɛ ne, wa nde ɗepe wəsə nya za ma kaŋa wəndə mbe nza ta ŋkɛ 
teghweme, mbe hɛ nyi kwele kwele ta nza gəməa ŋkɛ nya kekiɗi kala shenaŋkwe 
wa? Wa nde tencɛ nda wəsə nya ketemene geva kwetere wəmbəa ŋkɛ kwake te 
hɛɗi lema ke wəndə ŋelɛ wa? 

Nde zlape ghena 7 

1Megela ma zləvə ganyɛ ke 'wərdə nya ganyɛ ba'a vecia mte ke vecia ya. 

2Megela ma dzeki ghɛ nya nehwene wəndə mbeli ki ke dzeki nya nza gəsəkə ki. 
Mte ya kakiɗi ta yayata wəndə. Ganyɛke ŋkɛ kezha kelete zəzə yayata wəndə nya 
teghweme te. 

3Megela ma nza le mehele ketaze taze ke ŋ'wəshi. Kave nda heɗe kema ŋkɛ ke 
wəndə, ama wərə ŋkɛ kazhɛrete wənə ganyɛke. 

4Ki ghɛ nya nza nehwene nza mehele ta ka ntsehwele ntsehwele. Ama ki ghɛ nya 
nza zlama nza mehele ta ka gezhia kɛfi. 

5Megela ma ve sleme yitea ŋele ta nde ntsehwele ntsehwele ke tsahe ta ka gezhia 
kɛfi. 

6Kwa nza ŋkɛ ne, kala gaka ta sheghwə kwa ghwele ghwele yitea dəghwə 
ŋ'wəshi ta gezhi. Gəmə ŋkɛ perə. 

7Wərə yaka nya sa gezhi kazhɛrete ŋkɛ kentsehwele ntsehwele, ama wərə wəsə 
gəmə kabezemte mehele ta ŋkɛ. 

8Megela ma kiɗi ta wəsə ke gha ta ŋkɛ. Ganyɛ ma zereghe ghena ke kele ghə. 

9Hwepema wənəa ŋa kahe kahe ma. Kwa nza ŋkɛ ne, ka gezhia kɛfi ka hwepe 
wənə kahe kahe. 

10Gezema na: «Va wa se nza nya vəashi ganyɛ ma ke nya tsetsenya wa», pa ma. 
Nde ntsehwele ntsehwele nde 'yɛwe ghena nya kala nya we. 

11Yipə yipə zləvə nya te yɛ ntsehwele le wəsə kezeme ghɛ. Yayata wəndə yakete 
ŋkɛ. 

12Kwa nza ŋkɛ ne, kaya ŋkwa ŋkɛ va ndiremi kala nya ya ŋkwa cɛdɛ. Kambake 
nda hɛ ŋkɛ ke mbeli nyi nza ŋkɛ va hɛ. Vatse hi mbeli kaɗepete ŋkɛ. 

13Neweve wəshi nyi menete Shala. Wa nde nza ka'yɛte wəsə nya hwelaŋgwaɗete 
ŋkɛ wa? 

14Ma te vecia zeɗe nza ne, nza le zlama. Ma te vecia ndiremi ne, mene zəzə. Shala 
nde ghwene zeɗe nza keɗema ndiremi kase kezha ɗema gheɓəmə kaɗepe wəsə 
nya ketemene geva. 

15Ma mbe nza gəməa ɗa nya ne, nahe 'ya keneweve pɛtɛa wəshi: va nza tiɗiɗia 
ŋkɛ mte wəndə nya tiɗiɗi, va ndiremia mehele ta ŋkɛ nza wəndə nya ndiremia 
mehele teghweme. 

16Mbatema mbe na te nza tiɗiɗi ma, veyima ghəa ŋa na kande ntsehwelemte 
ntsehwele ma. Yitea wa ɗe na kaza ghəa ŋa wa? 

17Mbatema mbe na te 'yaghwa mehele ma, veyima ghəa ŋa na kagezhi ma. Yitea 
wa ɗe na kamte tewə vəa ŋa kenaka wa? 

18Ganyɛke kezha mene slene le kwa ghate ghena nya ba'a kezha ɗema 
kazaghəyite kwa bake. Kwa nza ŋkɛ ma wəndə nya kehawe va Shala ne, 
katemene slene ŋkɛ le hɛ bake nci. 

19Ma ntsehwele ne, kazhɛre nde ntsehwele ntsehwele ŋkɛ berete ma ke ka 
ŋgwamna nyi meŋe mbe meleme. 

20Kwa nza ŋkɛ ne, wəndə nya tiɗiɗi nya kemene ganyɛ kaɗema kamene jaɗafa 
shɛ kwake te hɛɗi lema we. 

21Vema sleme na yitea pɛtɛa ghena nyi geze mbeli ma. Ma tsagha ne, katefa nde 
mene slene ta ŋa na kageze ghena kwa ndiremi te gha we. 

22Nahe na keɗepe, gha perə ne, nahe na kegha kageze ghena kwa ndiremi te 
kweci mbeli. 

23Nahe 'ya kedzeghakɛ kanewe pɛtɛa wəshia shɛhɛ le ntsehwele. «Kentsehwele 
ntsehwele tenza 'ya», a 'ya sha se kageze. Ama cakeɗake nzanyɛ ŋkɛ yitea 'ya. 

24Ma yayata wəsə nya kenza shɛ ne, cakeɗake ba'a lɛameke ŋkɛ. Wa nde tenza 
kafave ŋkɛ wa? 

25Tagha gɛ, pa 'ya ndeke nda ghəa ɗa ke ɗepe, neweve ba'a sepa ntsehwele ba'a 
velɛa ghena. Pa 'ya fave tsema tsema nza nza kande 'yaghwa mehele keɗema 
kagezhi kadewə mehele. 

26Nahe 'ya keneweve kwete wəsə: ma male nya kaŋa nda keleŋa ke zhili ne, yaka 
nya 'yaghwa ma ke mte yakele nde kase. Nahe wənəa nta kenza kakeleŋa ba'a yɛ 
dzeve ta nta kashishi lɛ. Ma wəndə nya zeɗehwe nda ke Shala ne, katembele ŋkɛ 
ve, ama katesərə nda ghəa ŋkɛ nde jaɗafa kezha kesehwe ŋkɛ nde. 

27Ma ke Nde ntsehwele ntsehwele: Nahe 'ya keneweve zeweve ta wəshia shɛhɛ 
kwetɛ kwetɛ yitea fave yitea wa yitea wa mene geva hɛ. 

28Kavə kwele kwele se 'ya kasepa, ama kesləyi 'ya we. Za kwetɛŋe sləyi 'ya mbe 
mbeli slibə. Ama hwa pɛtɛa mi ne, male shɛ kesləyi 'ya we. 

29Wa nya wəsə nya fave 'ya kwetɛŋe nya: tiɗiɗi pate mbeli Shala, ama pa hɛ 
hwehwaɗete wəshi pɛtɛ. 

Nde zlape ghena 8 

1Wəndə nya kenza kentsehwele ntsehwele fate fate shɛ we. Wəndə shɛ keɗepe 
zeweve ta wəshi nyi ketemene geva we. Ndagwara kawaŋe nda kema ta wəndə 
ntsehwelea ŋkɛ ba'a kaza gerese nyi kwa kema ta ŋkɛ ŋkɛ. 

Nahe hawe va meghe kenza kantsehwele 

2Ma vəa ŋkwa nya geze ghena meghe ne, nda na kahawe ve, kala nya zemete nda 
fela na ke Shala. 

3Sləma na kahe kahe yite ma, ntsəma geva na mbe ghena nya keɗema zeɗehwe 
nda ma. Kwa nza ŋkɛ ne, kala nya ɗe meghe mene ŋkɛ. 

4Berete ya va ghena ta ŋkɛ, wəndə shɛ kategeze: «Wa wəsə nya mene nya na wa» 
ke shɛ we. 

5Ma wəndə nya kehawe va ghena nya kegezete geva ne, katekwaɗe ŋkɛ ghena 
nya ndiremi we. Ama nahe nde ntsehwele ntsehwele keɗepe katemeha geva 
ghwə te yayata wəsə te və nya kesləyi geva. 

6Kwa nza ŋkɛ ne, katemeha ghwə Shala te yayata slene te kwete hɛ, va nya nza 
mehele ta wəndə ŋelɛ ndiremike. 

7Keɗepe wəsə nya ketemene geva ŋkɛ we. Wa nde tencɛ nda vəa nya temene 
geva ŋkɛ kwa wa? 

8Wəndə shɛ kaveyi ghəa ŋkɛ teghweme we. Wəndə shɛ kahendeghe vecia mte 
ta ŋkɛ we. Ma vəa ŋkwa nya senyɛ mpa ne, wəndə shɛ kahwɛnyɛ we. Kambelete 
wəndə nya kemene wəsə kwa ndiremi 'yaghwa mehele we. 

Ghena te nza ta wəndə ŋelɛ 

9Nahe 'ya keneweve pɛtɛa wəshi nyi vəa ŋkwa nya se 'ya kazəzə te pɛtɛa wəshi 
nyi kemene geva te hɛɗi lema, vəa ŋkwa nya nza berete va kwete wəndə kezha 
mene nda wəsə kwa ndiremi ke kwete. 

10Nahe 'ya kenakɛ ka 'yaghwa mehele nyi lamte mbeli. Nahe mbelia shɛhɛ kese 
kadzedzembe ghɛa Shala. Ma mbe Zhɛrəzalɛm ne, nahe mbeli kezaghəyite tsema 
tsema se hɛ kamene. Gəmə ŋkɛ perə. 

11Kave geva ɗa te wəndə nya kemene wəsə kwa ndiremi te ŋkwa shɛnyɛ we. 
Vatse nza wənəa mbeli viɗi va wəshi nyi ndiremi ndiremi. 

12Wərə nde jaɗafa kamenete fete gwəmsə zhigə ba'a katemə kwele kwele 
teghweme. Nahe 'ya keɗepe, ma ke mbeli sha geze: «Katenza mbeli nyi kehawe 
va Shala mbe zeɗe nza, va nya se hɛ kahawe ve. 

13Ama katenza nde 'yaghwa mehele mbe zeɗe nza we. Kahe kahe kala 
shenaŋkwe tekiɗi vəa ŋkɛ ba'a kawəzegenyɛ temte ŋkɛ, va nya ɗema ŋkɛ kese 
kahawe va Shala.» 

14Gəmə wəshi nyi kemene geva te hɛɗi lema: wəshi ganji yamene kweci mbeli, 
ama kala mbeli nyi kemene wəshi nyi ndiremi ndiremi mene nda mbeli ke hɛ. 
Wəshi nyi ndiremi ndiremi yamene kweci, ama kala mbeli nyi kemene wəshi 
ganji mene nda mbeli ke hɛ. Nahe 'ya kegha kagezete nahe ŋkɛ kenza gəmə perə. 

15Ma 'ya le ŋa ɗa ne, kave zləvə 'ya te zlama. Kwa nza ŋkɛ ma zeɗe nza nya va 
wəndə ŋelɛ kwake te hɛɗi ne, deke zeme wəsə kezeme, sa wəsə kesa ba'a nza 
fare fare. Nya ya kawəsə nya kedzeghwa le slene ta ŋkɛ mbe hɛ nyi ndeke nda 
Shala kwake te hɛɗi. 

16Nahe 'ya kendeke nda ghə ke ɗepe ntsehwele ba'a ke newe slene nyi mene 
mbeli kwake te hɛɗi. Ya wəndə ɗema kahɛ viɗi le veci ne, 

17kaɗepete wəsə nya mene Shala ŋkɛ mbe pɛtɛa wəshi nyi kemene geva kwake 
te hɛɗi we. Ma wəsə nya leɓe ghə wəndə ŋelɛ kasepa ne, katesləyi ŋkɛ we. Ya 
nde ntsehwele ntsehwele geze «Nahe 'ya keɗepe» ke ne, kantsate ŋkɛ we. 

Nde zlape ghena 9 

1Kaganda ne, nahe 'ya kese kazəzə te wəshi nyi pɛtɛ, wa nya wəsə sləyi 'ya nya: 
ma mbeli nyi tiɗiɗi, mbeli nyi kentsehwele ntsehwele ba'a wəshi nyi mene hɛ ne, 
mbe dzeve ta Shala hɛ. Kaɗepe wəndə ŋelɛ kenza ŋkɛ ɗe keɗema ɗema ŋkwa 
yatedzembe ŋkɛ we. Wəsə shɛ keɗepe ŋkɛ we. 

2Kanya kwetɛŋe ŋkɛ kaŋa mbeli pɛtɛ: wəsə nya kwetɛŋe nde mene nda geva ke 
wəndə nya tiɗiɗi le nde 'yaghwa mehele, ke wəndə nya ganyɛa mehele le nya 
ndiremia mehele, ke wəndə nya wɛŋe le nya wale wale, ke wəndə nya kedzeghe 
melɛ le nya keɗema kadzeghe melɛ. Tsagha shɛ kaŋa wəndə ganyɛ le nde jaɗafa, 
kaŋa wəndə nya kezeme fela le wəndə nya keghazlənə va zeme fela. 

3Wa nya wəsə kwa ndiremi nya hwa pɛtɛa wəshi nyi kemene geva kwake te hɛɗi: 
wəsə nya kwetɛŋe nde mene nda geva ke mbeli pɛtɛ. Vatse nza wənəa mbeli viɗi 
va wəsə kwa ndiremi, kaka gezhia kɛfi hɛ mbe nza ta nci. Ma kwa sebe ta ŋkɛ, 
mte yatene hɛ kaneghe. 

4Kwa nza ŋkɛ ne, deke wəndə nya hwa mbeli nyi teghweme nde nza kaveyi ghə 
te wəsə: megela ma kelɛ nya teghweme ke nivɛrə nya kemte mte. 

5Kwa nza ŋkɛ ne, nahe mbeli nyi teghweme keɗepe katempə hɛ, ama wəsə shɛ 
keɗepe mbeli nyi kempə mpə we. Wəsə shɛ kaneghe hɛ we, kwa nza ŋkɛ ne, nahe 
mbeli kezamte ghə yitea hɛ. 

6Nahe ɗe ta nci, ɗema ntsə ta nci ba'a zlɛa nci kezanji. Katezhɛne hɛ kadzehwa 
pɛtɛa wəshi nyi kemene geva kwake te hɛɗi tɛape we. 

7Ma tsetse ŋkɛ ne, zeme ɗafa ta ŋa le zlama ba'a sa tɛa ŋa le farefa ta wənə, kwa 
nza ŋkɛ ne, nahe Shala keyɛhwe wəshi nyi mene na. 

8Mbe yayata və ne, seɗe lekwesa ganji ba'a zaghəyitema mene 'wərdə na ghəa 
ŋa ma. 

9Zlama yitea nza le male nya ɗe na mbe pɛtɛa hɛa nza gəmə nya ndeke ŋa Shala 
kwake te hɛɗi lema. Kwa nza ŋkɛ ne, gheŋkɛ ya kaŋa ŋa bela mbe nza ba'a mbe 
slene nya mene na kwake te hɛɗi lema. 

10Ma pɛtɛa wəshi nyi nza berete ta ŋa kamenete ne, mene hɛ. Kwa nza ŋkɛ ma 
kwa ghɛa mbelia kwahɛɗi nya tedzawa na ne, mene slene, zəzə ghena, ɗepe wəsə 
keɗema ntsehwele shɛ we. 

Kakemane ŋkwa ntsehwele keveci keveci we 

11Nahe 'ya keneweve kweci wəshi kwake te hɛɗi lema zhɛkwa. Kakele kema 
mbeli nyi wɛrewɛ ma keveci keveci mbe hwɛ we. Kahərə ŋkwa mbeli nyi berete 
berete ma keveci keveci mbe mpa we. Kakemave wəshi ka ntsehwele ntsehwele 
keveci keveci dekwede we. Kanza ka ɗepe wəshi kaka mcɛlə keveci keveci we. 
Kanza zləvə te ka ɗepemte wəshi keveci keveci we. Kwa nza ŋkɛ ne, ke mbeli 
pɛtɛ mene nda geva zeɗe nza ba'a ndiremi. 

12Kwa nza ŋkɛ ne, wəndə shɛ keɗepe wəsə nya ketemene nda geva we. Kala 
kelepe nyi kesehwe bəzhia ndiremi keɗema 'yɛ nyi kesehwe dagalawe newe 
ndiremi nya keteme kənə vəkə wəndə ŋelɛ ŋkɛ. 

13Nahe 'ya keneweve kwete wəsə nya kendeke ɗa zəzə te ghəa ntsehwele kwake 
te hɛɗi lema. 

14Nahe kwete meleme nya ɓɛhwɛ nya nza mbeli ɓɛhwɛ mbe kese. Pa kwete 
meghe nya wəba se kahave nda mpa. Pa ŋkɛ dzaslete ŋkɛ ba'a peyite pelɛ dzeyi 
yite. 

15Kwete nde titikwə nya kentsehwele ntsehwele ya shɛ mbe meleme. Wərə ŋkɛ 
kambelete melemea shɛ laka ntsehwelea ŋkɛ, ama wəndə shɛ kezəzəte nde 
titikwəa shɛ we. 

16Ma tagha gɛ, ma 'ya sha ŋa ɗa: megela ma ntsehwele ke berete. Ama kenza nde 
ntsehwele ntsehwele kande titikwə ne, kaɓela ntsehwelea ŋkɛ mbeli we, kafa 
ghena ta ŋkɛ mbeli we. 

17Ndagwara megela ma fa ghena ta nde ntsehwele ntsehwele nya kegeze ghena 
le mehele ke meghe nya kezlape nda ghena ta ŋkɛ ke ka gezhia kɛfi. 

18Berete ma ntsehwele ke wəshi kempa, ama kaza sebe nde jaɗafa kwetɛŋe te 
wəshi ganji kwele kwele. 

Nde zlape ghena 10 

a ndiremi hɛ ke n'yi kefi. Tsagha shɛnyɛ beze ntsehwele ba'a zləvə dewə mehele. 

2Tiɗiɗi dzeghwa mehele ta nde ntsehwele ntsehwele, ama mezlawere 
mezlawere dzeghwa ŋa gezhi. 

3Ya gezhi nza kadzeghwa kwa hweŋkwa ne, dewə nda mehele. Dzeghwa ta ŋkɛ 
nde ncɛ nda ke mbeli kagezhi ŋkɛ. 

4Ma kebezenyɛ wənəa wəndə nya te ghəa ŋa va gha ne, wəfəyitema slene ta ŋa 
na ma. Kwa nza ŋkɛ ne, kaya ŋkwa nza gweɗakwe va fete nyi jama jama. 

5Kwete wəsə kwa ndiremi nya nakɛ 'ya te hɛɗi lema ya shɛ, kala fete nya 
kembelenyɛ va wəndə nya te ghə: 

6kaŋ'we slene nyi jama jama ka dewə mehele, ama kanza mbeli nyi nza zləvə te 
hɛ te slene nyi ɓɛhwɛ ɓɛhwɛ. 

7Nahe 'ya kenakɛ ka mavashi pelɛ gədəwəa lɛmə, ama le seɗa dzeghwa mbeli nyi 
te ghə kala ka mavashi. 

8Wərə wəndə nya kela ki kateɗe kadzawa ba'a wərə shishi kahaleve wəndə nya 
keŋa ŋkwa te zli. 

9Wərə nde mpə pelɛ kaɗakɛ ghəa ŋkɛ le zhi ba'a wərə nde perawe sheghwə 
kavate ndiremi te ghəa ŋkɛ. 

10Ma keɗema mbeli kamɗɛ tseyɛ nya kedərəfə dərəfə ne, nda mbeli kantsə 
berete kezha tsasle wəsə le. Kwa nza ŋkɛ ne, ntsehwele ya kawəsə nya kekele 
ŋkwa jive mbe kema. 

11Ma kehaleve ŋkwa shishi nya gweɗakweyi mbeli le ghwɛ ne, wa wəsə nya 
ketekɛ nde gweɗakwe wəshi le ghwɛ ŋkɛ le wa? 

Kweci ghena ta ntsehwele 

12Zeɗekə ghena nya kesame kwa mɛa nde ntsehwele ntsehwele, ama za yaza nde 
dewə ntsehwele mɛa ŋkɛ. 

13Ghena gezhi yagha ŋkɛ kageze, ghena dewə mehele nya ndiremi yakeɗaŋe ŋkɛ 
kageze. 

14Kwele kwele geze ghena nde dewə mehele. Ndagwara keɗepe wəsə nya 
ketemene geva wəndə ŋelɛ we. Wa nde tencɛ nda wəsə nya ketemene geva kwa 
sebe ta ŋkɛ wa? 

15Kwele kwele leɓe gezhi va slene ta ŋkɛ. Ya hweŋkwa kedzembe meleme ne, 
keɗepe ŋkɛ we. 

16Wa nya ndiremi te hɛɗi nya nza meghe nya mbe kamempɛhweta ba'a nya zeme 
wəshi kezeme mbeli nyi te ghə nyi mba ŋkwa masheke gɛ! 

17Zlama ya va hɛɗi nya nza meghe nya mbe kawəzege ta wəndə nya nza zləvə te 
ba'a nya zeme wəshi kezeme mbeli nyi te ghə nyi mbe te vəa ŋkɛ, kezha kemave 
berete, kaɗema kezha ghwəyi. 

18Kabete mezaɗe nya te cɛ kadzawa sleme va meɗə, kadzawa va hwa cɛa wəndə 
nya keɗema mene slene. 

19Kata wəshi kezeme mbeli kezha zlama, kave nda farefa tɛ ke wəndə ba'a 
kamene yayata wəsə cɛdɛ. 

20Ŋelema meghe na mbe zəzə ta ŋa ma, gezema ghena na te nde mcɛlə ya mbe 
cɛa ŋa ma. Kwa nza ŋkɛ ne, wərə 'yɛ kaslə le ghena nyi gezete ba'a kaɓelate hɛ. 

Nde zlape ghena 11 

Ɗepe ve ghena kwa ghə 

1Gezleŋema ghə na va ve ghena kwa ghəa ŋa ma, kwa nza ŋkɛ ma te kwa keɗaŋe 
ne, katekemave zhɛme ganyɛ na. 

2Vema pɛtɛa mcɛləa ŋa na te ŋkwa nya kwetɛŋe ma, kwa nza ŋkɛ keɗepe ndiremi 
nya kenza kamenete geva te hɛɗi na we. 

3Ma viɗi ləmbə va va ne, kame ŋkɛ kadzete hɛɗi. Ma keteɗe wəfe laka bela kwa 
zeme keɗema laka bela kwa gwela ne, te ŋkwa nya teɗe ŋkɛ nza ŋkɛ. 

4Katsawe wəshi wəndə nya kenewe vɛ sefə we. Kamene wəshi wəndə nya 
kenewe me ta va se te wəve we. 

5Kala nya ɗema na kaɗepe tsema tsema pa geva mpi keɗema 'yɛ'yɛ kwa hwəa 
male nya le hwə ne, tsagha ɗema na kaɗepe slene ta Shala nya kepate wəshi pɛtɛ. 

6Vatse gɛ ne, tsawe felehwe ta wəshia ŋa mba ŋkwa masheke, zhɛne nda ma mpi 
na ke dzeve ta ŋa pa va tɛhwɛɗi ma. Kwa nza ŋkɛ ne, keɗepe na nyama nyama 
slene ta ŋa nya ketenza kewəpi wəpi keɗema nya teŋ'we zhɛme na mbe na we. 

7Ganyɛke waŋe, megela ŋkɛ sha ntsə kezha newe veci. 

8Ma ketemə wəndə teghweme kava kwele kwele ne, zlama ŋkɛ yitea pɛtɛa va 
shɛhɛ. Ama zəzəve ŋkɛ kwele kwele tenza hɛ nyi kaŋkwesle ba'a gəmə tenza 
pɛtɛa wəshi nyi ketese. 

Zlama ɓəmə tewə və kenaka 

9Ma gha nya kamempɛhweta ne, zlama yitea nza ta ŋa kamempɛhweta. Nza fare 
fare mbe vəa shɛ. Mene pɛtɛa wəshi nyi ɗe ghəa ŋa, pɛtɛa wəshi nyi zeɗehwe ŋa. 
Ama ɗepete katemeha ghwə Shala te yayata wəsə nya menete na. 

10Ya wənəa ŋa va beze keɗema ya geva ta ŋa va zereghwe. Kwa nza ŋkɛ ne, gəmə 
nza kamempɛhweta ba'a nza le shinti nyi ɗɛkeɗɛa ɗɛkeɗɛa. 

Nde zlape ghena 12 

1Zəzəte Nde pate ŋa vəa ŋkwa nya nza na kamempɛhweta. Zəzəte ŋkɛ tewə hɛ 
nyi ndiremi ndiremi kenaka kase ba'a tewə va nyi tegeze na: «Kefa zeɗe 'ya mbe 
nza teghweme we», a pa, kese, 

2tewə veci ba'a waŋe kenza ngərə ngərə, tere ba'a yɛ saseregwa kenza 
dərəmbəzhiwə, ləmbə kezhɛneke geva kwa sebe ta va. 

3Ma te vecia shɛ ne, katebare bare ka ya ghɛ, kategwəɗəŋə mbeli nyi berete 
berete, katefɛa mi kehə te vena, va nya ɗema hɛ kwele kwele, kateza sebe te 
ndeɗea mi nyi kenewe ŋkwa sawa te wəfela nyi te cɛ, 

4kateŋzle geva gelembe nya mɛa hweŋkwa, kategweɗakwe gaka ta vena, 
kateghereŋe gaka ta yɛ 'yɛ, ba'a katedewəmte geva yɛ ciməa mi. 

5Tagha gɛ, katezhɛ ŋkwa ghazlənə va dzeme vare wəmbə, katedake ŋkwa va 
dzeghwa kwa hweŋkwa, katezhɛre shinti ketɛawetɛa tɛawetɛanji kala ghwə ta 
wəfe ta amandiyɛ, katenza geva ɗaŋe ɗaŋe kala nzakwene nya keme te hɛɗi, 
kateslə mpia wəndə ŋelɛ kala nya teɗe ya ta wəfe. Tagha gɛ, katelə yayata wəndə 
sha ghɛa ŋkɛ nya kaghala ghala. Katedzawa hweŋkwa mi nyi kenehwene, 

6nda teŋsle zewe kwa mze kwa tɛawetɛa, nda tepesle helape mze kwa tere tere, 
nda tempə ghwelepe mɛa ghwa, nda teŋsle zewe kegə yɛmə kadzawa belageji, 

7nda tezhɛne geva slia geva ta ɓəmə kadzembe hɛɗi nya se ŋkɛ ba'a nda tezhɛne 
geva sefəa mpi kalə sha Shala nya kendeke nda ŋkɛ ke mbeli. 

8Ma ke nde ntsehwele ntsehwele: «Gəmə wəshi pɛtɛ, wəsə shɛ kaketekɛ ŋkwa 
we.» 

Tsa ghə te ghena 

9Ma kwete wəsə nya kembakete geva ne, kenzanyɛ nde ntsehwele ntsehwele 
keteke nda wəsə nya ɗepe ŋkɛ ke mbeli we. Nahe ŋkɛ kese kazəzə te ghena ŋela 
kwele kwele, nahe ŋkɛ kefave zeweve ta nci ba'a ketseɓate hɛ megela. 

10Nahe nde ntsehwele ntsehwele kendeke nda ghə ke zele ghena nyi zeɗe zeɗe 
ba'a nahe ŋkɛ kerafete ghena nyi kaganda tserame. 

11Ma ghena ta mbeli nyi kentsehwele ntsehwele ne, kala geta nyi lɛmelɛa 
lɛmelɛa va ka ya wəshi hɛ. Ma mbeli nyi kerafe yɛ palepa ne, kala wəshi kebaŋe 
wəshi nyi kebaŋeyi geva gəzə gəzə hɛ. Nya ya kawəsə nya kese va Shala nya 
kande ya ŋkwa kwetɛŋenyɛ. 

12Wəzege ta ɗa, ya ghəa ŋa va mbake kwete wəsə kadzeyite. Rafe yɛ palepa ne, 
slene nya keɗema kakiɗi ŋkɛ, teke wəshi kwele kwele ne, leɓe ghə ŋkɛ. 

13Wa nya kwa keɗaŋe ta pɛtɛa ghena nyi kegezete geva nya: Hawe va Shala ba'a 
mene slene le ghena nyi gezete ŋkɛ. Kaganda ne, nya ya kawəsə nya hi wəndə 
ŋelɛ kamene. 

14Kwa nza ŋkɛ ne, katemeha ghwə Shala te pɛtɛa wəshi nyi menete gheɓəmə, ya 
nyi menete gheɓəmə tewəfərə ya ghenci nza keganji ganjinji keɗema kendiremi 
ndireminji. 

Cimə nya zeɗe ma 

Cimə nya zeɗe ma 1 

KWA GHATE TA CIMƏ 
1.1–2.7 

1Cimə nya zeɗe ma hwa pɛtɛa yɛ cimə. Nahe nde kenza hwa wəshi nyi rafete 
Salomon. 

Ghena ta mbeli nyi keɗe ghəa nci 
Degheli 

2Həməwəve ɗa, həməwəve ɗa gi! Nahe ɗe ta ŋa keghwəyimte ɗa za ma ke tɛ, 

3za ma ke zəŋwəa yɛ 'wərdəa ŋa. Kala 'wərdə ganyɛ na. Vatse ɗehwe ŋa 
deghelɛshi. 

4Ntsehe ɗa kwa sebe ta ŋa, hwɛ ɓə kanya kwetɛŋe. Meghea ɗa, keleghe ɗa 
kadzembe cɛa ŋa. Ma te zlaɓa ta ŋa gɛ ne, katezlama gheɓə kwele kwele. Katefa 
deme gheɓə te yɛ saɗe ta ŋa nyi zeɗe zeɗe ma ke tɛ. Kaganda ya va deghelɛshi 
nyi keɗe ŋa. 

5Yawa, ŋwalea kwɛ nyi mbe Zhɛrəzalɛm, ɗɛke ɗɛke 'ya, ama kendeɗe ɗa 'ya kala 
cɛ lekwesa nyi mbe Kɛdar, kala mayafe nyi ganji ganji. 

6Mare ɗa ma yɛ kala nya va nya nza 'ya ɗɛke ɗɛke ma, veci nde zhɛrete ɗa ɗɛke 
ɗɛke. Nahe wənəa ka kesaka meyɛ ɗa kebezenyɛ va 'ya, nahe hɛ keveyi ɗa kakwa 
ya rɛzɛŋe. Ama kaŋa rɛzɛŋea ɗa ne, kese 'ya kaya ŋkɛ we. 

7Ma gha nya ɗe 'ya ne, gezete ɗa ŋkwa nya ya wəshi keseɗa ta ŋa na te, ŋkwa nya 
tsa beke na te ke hɛ kwa ghə veci. Ma tsagha ne, katendeŋe 'ya dzeyi hwa wəshi 
keseɗa ta ka mandalahɛ ŋa we. 

Ka ya wəshi keseɗa 

8Male nya ganyɛ ma hwa mi, ma keɗepema ŋkwa shɛ na ne, zelete yɛ ŋkwa seɗa 
ta timɛti, ya zhɛgwəa lɛməa kwia ŋa dzeyi vare ghwəlia ka ya wəshi. 

Mempɛhweta 

9Meghwate ɗa, kala gədəwə nya ganyɛ, nya kentsehe wəmata ta Farawon newe 
ŋa 'ya. 

10Nahe yɛ ghweleme ta ŋa kenza kendeɗe ndeɗenji, jive kwelɛ wəshi nyi mbe 
sleme ta ŋa. Nahe welɛa ŋa kenza kendeɗenyɛ va livə nyi kwa. 

Ka ya wəshi keseɗa 

11Katemene ŋa wəshi kepesa geva ghen'yɛ yitea mze kwa tere tere nya kerafe 
rafe le mze kwa tɛawetɛa. 

Degheli 

12Ma vəa ŋkwa nya zeme wəsə kezeme ta ŋkɛ meghea ɗa ne, kazəŋwə 'wərdəa 
ɗa kizə kizə. 

13Nahe wəndə nya ɗe 'ya kenza sha 'ya kala hwepe ta 'wərdə ganyɛ nya kwelɛ 
ŋ'wa va 'ya. 

14Nahe wəndə nya ɗe 'ya kenza sha 'ya kala ghwedzekwe ta ghwə ta rəghwə mbe 
wəvea rɛzɛŋe nya mbe Ɛn-Gɛdi. 

Mempɛhweta 

15Ganyɛke na meghwate ɗa, ganyɛke na deŋwa! Kala yɛ ghwəɗəŋkwə ntsə ta ŋa. 

Degheli 

16Kendeɗe ŋa na, gha nya ɗe 'ya, kendeɗe ŋa na deŋwa! Gwəzə nyi menjaɓa ya 
kagezle ta ɓə. 

17Dzeve ta lekeleke ya kasheghwə nyi jive te ghɛa ɓə, yɛ vɛ ya dzeyi vare dewe 
nya yite. 

Cimə nya zeɗe ma 2 

1Ma 'ya ne, nahe 'ya kenza kaghwə ta wəfe nya te ŋwela ta Saron, kagatewəfa 
nya kwelɛ yɛ zlərə. 

Mempɛhweta 

2Kala gatawəfa hwa tigə ne, tsagha nza ta meghwate ɗa hwa deghelɛshi. 

Degheli 

3Kala maŋgwerə nya te tepe ta gamba ne, tsagha nza ta wəndə nya ɗe 'ya hwa 
ŋwale tezhili. Kaɗe 'ya kantishɛ yitea shenaŋkwe ta ŋkɛ, kezeɗe zeɗenji yɛ ya ta 
ŋkɛ kwa mɛa ɗa. 

4Kakele ɗa ŋkɛ kadzeki ghɛa tɛ, ɗe ya kadrape nya mɓate ŋkɛ te 'ya. 

5Dɛŋete ɗa mə wənəa ɗa kahe kahe le ghwempe ta rɛzɛŋe, mbete ɗa mə le yɛ 
maŋgwerə, kwa nza ŋkɛ nahe 'ya kenza shewə va ɗe. 

6Dzeve kwa gwela ta ŋkɛ ya yitea ghəa ɗa, dzeve kwa zeme ta ŋkɛ yahəməwə ɗa 
ŋkɛ le. 

Mempɛhweta 

7Yawa, ŋwalea kwɛ nyi mbe Zhɛrəzalɛm, kazeme ŋayɛ fela 'ya le sləa yɛ kɛme 
keɗema le nyi hwa gamba: feɗeghema ɗe yɛ ma, ghakɛma ŋkɛ yɛ kaɗema nde 
kenaka kaɗe ma. 

KWA BAKE TA CIMƏ 
2.8–3.5 

Mempɛhweta kase 
Degheli 

8Fa mə gaka ta wəndə nya ɗe 'ya, wa nya ŋkɛ kase. Bale yaŋsle ŋkɛ dzeyi kwa 
ghəa yɛ ghweme, mpereke yampereke ŋkɛ dzeyi te yɛ wəmbə. 

9Nahe wəndə nya ɗe 'ya kenza kala kɛme keɗema kala wəzege ta le. Wa nya ŋkɛ 
meghereŋe wəmbəa zlia n'yɛ. Ŋkwa yanewe ŋkɛ dzawa te wəfela, ŋkwa 
yawəmbɛne ŋkɛ jive hwa wəsə nya kala kacare. 

10Ma ke sha 'ya: «Meghwate ɗa ganyɛ, sate ba'a nde. 

11Nahe vəa ntasle kekiɗi, nahe va keghereŋe, nahe nde kejɛghɛ. 

12Kanewe ghwə ta wəfe mbeli te hɛɗi. Nahe vəa gha cimə kese. Kafefa ŋwələa 
ghwəɗəŋkwə mbeli kwamte hwa gamba. 

13Ya yaya yɛ dasekwa, zəŋwə yazəŋwə ghwə ta rɛzɛŋe. Sate ŋa meghwate ɗa 
ganyɛ, nde gi! 

14Ghwəɗəŋkwə ta ɗa nya kwelɛ perawe ta gela, nya kewəfərə wəfərə hwa gela, 
ncɛte ɗa kema ta ŋa, fate ɗa ŋwələa ŋa. Nahe ŋwələa ŋa kenza zeɗekə, nahe kema 
ta ŋa kenza ganyɛke.» 

Ma 

15Kesave n'yɛ mə mbeyiga shɛhɛ, ŋwalea mbeyiga nyi kebeze yɛ rɛzɛŋea n'yɛ 
nyi, kwa nza ŋkɛ ghwə yabete yɛ rɛzɛŋe. 

Degheli 

16Nahe wəndə nya ɗe 'ya kenza kaŋa ɗa ba'a nahe 'ya kenza kaŋa. Kaya wəshi 
keseɗa ta ŋkɛ ŋkɛ dzeyi hwa yɛ gatawəfa. 

17Ma nda tese lɛnɛa tɛhwɛɗi, vəa ŋkwa nya nza yɛ shenaŋkwe bebiyake ne, 
katezhɛne geva na kase, gha nya ɗe 'ya. Hwɛ kala kɛme keɗema kala wəzege ta 
le dzeyi kwa ghəa ghweme nyi kenehe nehe. 

Cimə nya zeɗe ma 3 

Degheli kashiwə kalə nde kazele ŋkɛ 
Degheli 

1Ma te gezle ta ɗa heviɗi ne, kasepa wəndə nya ɗe 'ya 'ya. Kasepa ŋkɛ 'ya, ama 
kesləyi ŋkɛ 'ya we. 

2Katesate 'ya te ŋkwa, katedzasle meleme 'ya, katedzeghwa 'ya dzeyi kwa yɛ 
hweŋkwa ba'a dzeyi te yɛ ŋkwa kebeke. Katesepa wəndə nya ɗe 'ya 'ya. Kasepa 
ŋkɛ 'ya, ama kasləyi ŋkɛ 'ya we. 

3Pa 'ya keme le ka ya ŋkwa nyi kedzasle meleme, ma 'ya sha hɛ: «Nahe yɛ kenakɛ 
wəndə nya ɗe 'ya tse na?» 

4Zlakemtema ta ɗa ke hɛ ne, pa 'ya sləyi wəndə nya ɗe 'ya. Pa 'ya keseve ŋkɛ te 
dzeve, katezhɛne 'ya kapele ŋkɛ keɗema 'ya kekeleghe ŋkɛ kadzembe cɛa meyɛ 
ɗa, kadzembe cɛa male nya keyake ɗa we. 

5Yawa, ŋwalea kwɛ nyi mbe Zhɛrəzalɛm, kazeme ŋayɛ fela 'ya le sləa yɛ kɛme 
keɗema le nyi hwa gamba: feɗeghema ɗe yɛ ma, feɗeghema ŋkɛ yɛ kaɗema nde 
kenaka kaɗe ma. 

KWA MAHEKE TA CIMƏ 
3.6–5.1 
Degheli 

6Wa wəndə nya kese nya te ɓerama kala geɗeɗe ta n'yia ghwə nya kezəŋwə kala 
'wərdə ganyɛ, ‘wərdə kwa hə hə ba'a pɛtɛa 'wərdə nyi kese te kweci hɛɗi wa? 

7Wa nya meghe Salomon nya pelɛ pasla nya kele mbeli, dzasle ŋkɛ kwa ka 
katsala kɛfi 60 nyi kaka katsala kɛfi nyi mbe Israyɛl. 

8Kafayɛ ya yitea dzeve va hɛ pɛtɛ ba'a nahe hɛ ketekeve mpa. Kafayɛ ya hwa hwə 
va yayata wəndə kezha ya ghəa ŋkɛ va ghazlənə nya heviɗi. 

9Nahe Salomon kemenete wəsə kentishɛ nya kele mbeli yitea sheghwəa ka 
Liban. 

10Nahe ŋkɛ kefikɛ yɛ seɗa ta ŋkɛ le mze kwa tɛawetɛa, ŋkwa kedəŋəzə ta ŋkɛ le 
mze kwa tere tere, ŋkwa kentishɛ ta ŋkɛ le zlave kwa gheme nya ganyɛ. Nahe 
ŋwalea kwɛ nyi mbe Zhɛrəzalɛm ketsate ŋkwa nya te hwəa ŋkɛ le ɗe. 

11Ŋwalea kwɛ nyi mbe Zhɛrəzalɛm, nde mə kanewe meghe Salomon. Derə 
meghe nya ndeke nda meghekɛ te vecia wəme geva, te veci nya nza ŋkɛ mbe 
zlama ya yitea ghəa ŋkɛ. 

Cimə nya zeɗe ma 4 

Mempɛhweta 

1Ganyɛke na meghwate ɗa, ganyɛke na deŋwa! Shave mbe wəsə nya kənəa ghə 
va gha ne, kala yɛ ghwəɗəŋkwə ntsə ta ŋa. Kala wəvəsəa kwi dzawa vare 
ghweme ta Gala'ad, yɛ shintia ghəa ŋa. 

2Nahe yɛ slene ta ŋa kenza kala wəvəsəa timɛti nyi tsehemte shinti mbeli te hɛ, 
nyi kesame kwa ŋkwa kepɛ hɛ. Nahe pɛtɛa nci kenza kanehweli kanehweli, 
kwete shɛ kwetɛŋenyɛ we. 

3Nahe yɛ bəzhia mɛa ŋa kenza kala zlave kwa ghɛmɛ nya slɛahe, nahe mɛa ŋa 
kenza kendeɗenyɛ. Shave mbe wəsə nya kənəa ghə ne, nahe yɛ ghweleme ta ŋa 
kenza gheme kala sla ta ya ta kwakweme. 

4Nahe welɛa ŋa kenza kala ŋkwa keya ŋkwa ta David, nya keŋate geva megela. 
Gelə slibə yaseɗeyi mbeli mbe, nahe hɛ kenza kageləa ka katsala kɛfi. 

5Nahe yɛ ŋ'wa ta ŋa kenza kala zhɛgwəa lɛməa kwi bake, kala nehwelɛməa kɛme 
nyi kezeme gwəzə hwa yɛ gatawəfa. 

6Ma nda tese lɛnɛa tɛhwɛɗi, vəa ŋkwa nya nza yɛ shenaŋkwe bebiyake ne, katelə 
'ya kadzehwa ghweme ta 'wərdə ganyɛ ba'a kadzeme wəmbəa 'wərdə kwa hə 
hə. 

7Ganyɛke na meghwate ɗa, beze shɛ te gha we. 

8Sawa le 'ya pelɛ Liban, meghwate ɗa, sawa le 'ya pelɛ Liban. Sawa ŋa pelɛ 
ghweme ta Amana, ŋa Senir ba'a ŋa Hɛrmon. Slə ŋa te yɛ ghweɓea yɛ nivɛrə nyi, 
hwa yɛ ghweme ta yɛ deghwava nyi. 

9Nahe na kekesehwe mehele ta ɗa wəzha ta meyɛ ɗa, meghwate ɗa, nahe na 
kekesehwe mehele ta ɗa laka kwete newe ŋkwa ta ŋa, laka kwete zhɛre geva ta 
yɛ livəa ŋa. 

10Nahe yɛ saɗe ŋkwa ta ŋa kenza zlahe zlahe wəzha ta meyɛ ɗa, meghwate ɗa! 
Nahe hɛ kenza zeɗe ma ke tɛ, zeɗehwe ɗa ma 'wərdə ta ŋa ke pɛtɛa 'wərdə nyi 
ganji ganji. 

11Meghwate ɗa, nahe bəzhia mɛa ŋa kenza kala yɛməa mze. Yɛməa mze ba'a 
ŋ'wa ya te ghɛnia ŋa. Nahe zəŋwəa yɛ lekwesa ta ŋa kenza kala zəŋwəa wəfe nyi 
mbe Liban. 

12Kantsa nya kaŋa ɗa na, wəzha ta meyɛ ɗa, meghwate ɗa, kaɗasle nya kaŋa ɗa 
na, kabelageji nya keveyi ɗa geva. 

13Nahe lɛnɛa ta ŋa kenza kala kwakweme nyi kwa ntsa nyi nza ya ta nci ghɛnike 
nike. Kwa ne, kapese rəghwə ba'a sewahe, 

14sewahe ba'a pəwə pəwə, pɛtɛa wəfe nyi tseɗe 'wərdə mbeli yitea hɛ, wəfe ta 
'wərdə ganyɛ ba'a neha ghwemezhi, zlaɓe le 'wərdə nyi ganji ganji ma. 

15Kabelageji nya kwa ntsa, kaɗasle ganyɛ nya kehwɛ sawa pelɛ Liban na. 

Degheli 

16Sefə nya laka bela kwa gwela, feɗeghe, sefə nya laka bela kwa zeme, se kahe 
kahe. Vɛ mə kənəa ntsa ta ɗa nya kezəŋwə megela, Gha nya ɗe 'ya, dzawa ntsa 
ta ŋa ba'a zeme ya ta wəfe nyi zeɗe zeɗe. 

Cimə nya zeɗe ma 5 

Mempɛhweta 

1'Ya kadzawa ntsa ta ɗa wəzha ta meyɛ ɗa, meghwate ɗa. ‘Ya kanda 'wərdə 
ganyɛa ɗa ba'a kweci wəfe ta 'wərdə ta ɗa. ‘Ya kazeme geləa mze ta ɗa, ‘ya kasa 
tɛa ɗa ba'a ŋ'wa ta ɗa. 

Ka mcɛhɛ 

Ka mcɛhɛ ɗa, zeme mə, sa mə, ghwəyi mə ghəa ŋayɛ le ɗe. 

KWA WƏFAƊE TA CIMƏ 
5.2–6.3 

Nahe nde kedera kapele nda ŋkwa 
Degheli 

2Yitea hɛ 'ya, ama le ntsə mehele ta ɗa. Pa 'ya fate gaka ta wəsə, wəndə nya ɗe 
'ya nde tsa gelembe. 

Mempɛhweta 

Pelemte ɗa ŋkwa wəzha ta meyɛ ɗa, meghwate ɗa, ghwəɗəŋkwə ta ɗa nya ɗema 
beze te. Nahe ghəa ɗa kenza bətə mbe mɛnɛ ba'a yɛ shintia ɗa kenza ncɛhwɛaɓɛ 
va mɛnɛa viɗi. 

Degheli 

3Nahe 'ya keseɗemte lekwesa ta ɗa, katezhɛne 'ya kaseɗe ŋkɛ na? Nahe 'ya 
kepɛmte yɛ seɗa ta ɗa, katezhɛne 'ya kamene reɗa te hɛ na? 

4Pa wəndə nya ɗe 'ya haghe dzeve dzeki te wəfela nya yitea gelembe, tagha gɛ, 
pa helia ɗa slanyɛ. 

5Pelɛhetɛme 'ya sate te ŋkwa kezha pele nda ŋkwa. Nahe yɛ dzeve ta ɗa kenza 
bətə mbe 'wərdə ganyɛ, kahwɛ 'wərdəa shɛ sawa te ŋwalea dzeve ta ɗa kadzete 
wəsə keŋzle cɛ. 

6Pa 'ya pelemte nda ŋkwa ke wəndə nya ɗe 'ya. Ama nahe ŋkɛ keslənyɛ, mba ŋkɛ 
tagha we. Cape 'ya kashave kezha zele ŋkɛ. Kazele ŋkɛ 'ya, ama kesləyi ŋkɛ 'ya 
we. Kaheka ŋkɛ 'ya, ama kazhɛne ɗa ŋkɛ we. 

7Pa 'ya keme le ka ya ŋkwa nyi kedzasle meleme. Pa hɛ ɗate ɗa, pa hɛ ɗakɛ ɗa le 
zhi, pa hɛ kelehwe wəsə kedəpə ghə ta ɗa. 

8Ŋwalea kwɛ nyi mbe Zhɛrəzalɛm, kampi ŋayɛ dzeve 'ya: ma kekeme yɛ le 
wəndə nya ɗe 'ya ne, wa ghena nya tegeze nda yɛ wa? Nahe 'ya kenza shewə va 
ɗe deŋwa gɛ! 

Deghelɛshi 

9Ma gha nya ndeɗe ma hwa mi ne, wa wəsə nya va wəndə nya ɗe na za ma ke 
kwete wəndə wa? Kaganda ne, wa wəsə nya ve za ma ke kwete wəndə nda 'yɛwe 
ghena nya kala nya na va ghen'yɛ wa? 

Degheli 

10Ma wəndə nya ɗe 'ya ne, wərə mbeli kaɗepete ŋkɛ hwa mbeli 10.000, nahe ŋkɛ 
kenza waŋe ba'a rasle. 

11Nahe ghəa ŋkɛ kenza kamze kwa tere tere nya ganyɛ. Nahe yɛ shintia ghəa ŋkɛ 
kenza teyɛɓe, nahe hɛ kenza ŋkereyi kala ghame. 

12Nahe yɛ ntsə ta ŋkɛ kenza kala yɛ ghwəɗəŋkwə mɛa hələbə. Ma kwa nza hɛ 
dzeyi mɛa kwapɛ ne, kala wəsə nya nza hɛ hwa ŋ'wa. 

13Nahe yɛ ghweleme ta ŋkɛ kenza kala ntsa nya kezəŋwə nya nza gwəzə nyi 
kezəŋwə megela kwa. Nahe yɛ bəzhia mɛa ŋkɛ kenza kala ghwə ta gatawəfa nya 
hwɛ 'wərdə ganyɛ sawa mbe. 

14Nahe yɛ dzeve ta ŋkɛ kenza kala takase mze kwa tere tere nya kerafe rafe le 
pelɛ kwa sleke sleke. Nahe geva ta ŋkɛ kenza kala slene ta cewe kwa njehe njehe 
nya nza pelɛ kwa lɛa lɛa ghweme kənə. 

15Nahe yɛ seɗa ta ŋkɛ kenza kala yɛ selə kwacaregesla nyi kemɓe mɓe te wəshi 
mze kwa tere tere nya ganyɛ. Nahe kema ta ŋkɛ kenza kala yɛ ghweme ta Liban. 
Nahe ŋkɛ kenza tekeleke kala yɛ lekeleke. 

16Nahe mɛa ŋkɛ kenza zeɗekə kamɓisə, nahe pɛtɛa geva ta ŋkɛ kenza kawəsə 
kemawe. Wa nya tsetse nza ta wəndə nya ɗe 'ya, wa nya tsetse nza ta meghwate 
ɗa gɛ ŋwalea kwɛ nyi mbe Zhɛrəzalɛm! 

Cimə nya zeɗe ma 6 

Deghelɛshi 

1Gha nya ganyɛ ma hwa mi, tema lənyɛ wəndə nya ɗe na wa? Nyama hweŋkwa 
nya kelete ŋkɛ yitea lə n'yɛ kasepa ŋkɛ le gha wa? 

Degheli 

2Nahe wəndə nya ɗe 'ya kedzawa ntsa ta ŋkɛ, kedzawa ntsa nya kezəŋwə kizə 
kizə kezha ŋ'we wəsə kezeme ta ŋkɛ ba'a kezha nda ghwə ta yɛ gatawəfa. 

3Nahe 'ya kenza kaŋa wəndə nya ɗe 'ya, nahe wəndə nya ɗe 'ya kenza kaŋa ɗa. 
Kaŋ'we wəsə kezeme ta ŋkɛ ŋkɛ dzeyi hwa gatawəfa nyi nza ghwə te hɛ. 

KWA MCƐFE TA CIMƏ 
6.4–8.4 

Nza ta degheli nya ɗe mbeli 
Mempɛhweta 

4Mcɛ ɗa, kendeɗe ŋa na kala meleme ta Tirsa. Keganyɛ ŋa na kala Zhɛrəzalɛm, 
dzawe kala wəvəsəa ka sewajɛ. 

5Kelemte yɛ ntsə ta ŋa te 'ya, kwa nza ŋkɛ mehele yataze ɗa hɛ. Kala wəvəsəa 
kwi nyi kehwɛ dzawa vare ghweme ta Gala'ad, yɛ shintia ghəa ŋa. 

6Kala wəvəsəa timɛti nyi kesame kwa ŋkwa kepɛ yɛ slene ta ŋa. Kanehweli 
kanehweli hɛ pɛtɛ, kwete shɛ kwetɛŋenyɛ we. 

7Shave mbe wəsə nya kənəa ghəa ŋa ne, kala kema ta ya ta kwakweme nya 
gheme yɛ ghweleme ta ŋa. 

8Wərə meghe kanza le mi ŋkwaŋemsə, ka meghwateshi 80 ba'a deghelɛshi 
kwele kwele. 

9Ma kaŋa ɗa ne, male kwetɛŋe ya te hɛɗi, ghenta ya kaghwəɗəŋkwə ta ɗa nya 
ɗema beze te. Deke ghenta ya kawəzha makwa va meghekɛ ba'a kawəzege ta nta 
nya ɗehwe nde. Ma kenakɛ ŋkɛ kweci ŋwalea kwɛ ne, kageze nza ta nta mbe 
zeɗe nza hɛ. Ma ke mi ba'a ka meghwateshia meghe sha tsahe ŋkɛ: 

10«Wa nya male nya kenca nya kala kiɗi ta ŋkwa, nya ndeɗe nya kala tere, nya 
keɓele nya kala veci, ba'a nya dzawe nya kala wəvəsəa ka sewajɛ wa?» 

11'Ya kadzawa ntsa ta wəfe nyi keya kezha newe yɛ kwatepese ta wəfe kwa zlərə, 
kezha newe kenza nde ɗa yaɗa rɛzɛŋe ba'a kenza nde ghwə yabete yɛ 
kwakweme. 

12Ama kefa ghəa ɗa 'ya we. Nahe na kezhɛrete ɗa kweɗe kweɗe wəzha ta mbeli 
ganji. 

Cimə nya zeɗe ma 7 

Mi ba'a deghelɛshi 

1Zhɛne geva kase, zhɛne geva kase gha wəzha ta Səlam! Zhɛne geva kase, zhɛne 
geva kase kezha newe ŋa ghen'yɛ gi! Yitea wa newe wəzha ta Səlam nya kwa 
wəvəsəa wetse bake yɛ wa? 

Mempɛhweta 

2Wəzha ta meghe, nahe yɛ seɗa ta ŋa kenza kendeɗe ndeɗenji mbe yɛ tsahwa ta 
ŋa. Nahe ŋkwa nya dzeyi yitea dəŋəa ŋa kenza kala zhɛɗa nya hate nde ha zhɛɗa. 

3Nahe wədəa ŋa kenza kala zlerekwe nya kenehema le tɛ ganyɛ. Nahe hwəa ŋa 
kenza kala təɗəmə ta ha nya dzasle ghwə ta wəfe nyi ganji ganji. 

4Nahe yɛ ŋ'wa ta ŋa nyi kenza kala zhɛgwəa lɛməa kwi bake, kala nehwelɛməa 
kɛme. 

5Nahe welɛa ŋa kenza kala cɛ nya biya nya le slene ta cewe. Nahe yɛ ntsə ta ŋa 
kenza kala ndərə nyi mbe Hɛshebon, nyi mɛa ŋkwa keshave mbe meleme nya 
wəba shɛ. Nahe ŋshia ŋa kenza kala cɛ nya biya mbe Liban, nya kaŋkwa keya 
ŋkwa mbe kema ta Damas. 

6Nahe ghəa ŋa kenza ntare kala ghweme ta Karmɛl. Nahe shintia ghəa ŋa nyi 
bebiya bebiya kenza kala wəsə kwa gheme, nahe meghe kehwepate geva te 
ndere ta nci. 

7Kendeɗe ŋa ba'a keganyɛ ŋa na, gha nya ɗe 'ya, wəzha ganyɛa ɗa. 

8Nahe biya ta ŋa kenza kala peha, nahe yɛ ŋ'wa ta ŋa kenza kala yɛ ya ta ŋkɛ. 

9Ma 'ya gezete: «'Ya katedzeme peha, ‘ya katenda yɛ ya ta ŋkɛ.» Nza yɛ ŋ'wa ta 
ŋa sha 'ya kala ghwedzekwe ta rɛzɛŋe. Nza zəŋwəa sefəa ŋa kala zəŋwəa yɛ ya 
ta wəfe. 

10Nza mɛa ŋa zeɗekə kala tɛ ganyɛ. 

Degheli 

Kaganda ne, kala tɛ ganyɛ nya kewəmbəyi geva kaŋa wəndə nya ɗe 'ya ba'a nya 
kedzawa mɛa ɓə vəa ŋkwa nya nza gheɓə yitea hɛ. 

11Nahe 'ya kenza kaŋa wəndə nya ɗe 'ya, ‘ya yaɗe ŋkɛ. 

Zeɗe nza ta wəndə nya ɗe mbeli 
Degheli 

12Gha nya ɗe 'ya, nde, ngara ɓə kadzemte, ngara ɓə kalə kahɛ mbe meleme. 

13Katelə mə kadzehwa yɛ rɛzɛŋe masheke masheke, katenewe mə kenza nde ɗa 
yaɗa hɛ, kenza nde ghwə yabete hɛ ba'a kenza nde ghwə yamene yɛ kwakweme. 
Tagha gɛ ne, katencɛ ŋa ɗe ta ɗa 'ya. 

14Kazəŋwə yɛ ya ta wəfe ta ɗe kizə kizə. Nahe pɛtɛa mama ta yɛ ya ta wəfe ganji 
kenza dzeyi mɛ gelembe ta ɓə, nyi kamɛnɛfɛ ba'a nyi kameghweme. Wəndə nya 
ɗe 'ya, nahe 'ya kewəmbəyi hɛ kaŋa ŋa. 

Cimə nya zeɗe ma 8 

1Kaganda ɗe 'ya kanza na kawəza meyɛ ɗa nya se meyɛ ɗa kasa nda ŋ'wa. Ma te 
və nya tekeme 'ya le gha pelɛ ne, katehəməwə ŋa 'ya. Tagha gɛ, kateɓelama ɗa 
mbeli we. 

2Katebeghe ŋa 'ya, katekele ŋa 'ya kadzembe cɛa meyɛ ɗa. Tagha gɛ, kateteke ɗa 
ɗe na. Katesa ŋa tɛ ganyɛ ba'a yɛməa ya ta kwakweme ta ɗa 'ya. 

3Dzeve kwa gwela ta ŋkɛ ya yitea ghəa ɗa, dzeve kwa zeme ta ŋkɛ yahəməwə ɗa 
ŋkɛ le. 

4Ŋwalea kwɛ nyi mbe Zhɛrəzalɛm, kampi ŋayɛ dzeve 'ya, feɗeghema ɗe yɛ ma, 
ghakɛma ŋkɛ yɛ kaɗema ŋkɛ kenaka kaɗe ma. 

Kwa ŋkwaŋe ta cimə 
8.5-14 

Deghelɛshi 

5Wa male nya kese nya te ɓerama, nya kedɛŋate geva nya te meghwate nda wa? 

Berete nya mbe ɗe geva 
Degheli 

Nahe 'ya kefeɗeghete ŋa yitea hwəa wəfe ta ɗe, te ŋkwa nya dzawa hwə meyɛ ŋa 
yitea gha, te ŋkwa nya yake ŋa nde. 

6Veyi ɗa kala lamba mɛa wənəa ŋa, kala takase kwa dzeve ta ŋa. Kwa nza ŋkɛ 
nahe ɗe kenza bereteke kala mte. Nahe zlɛ kenza dzawe kala ghɛa mbelia 
kwahɛɗi perə. Nahe tse ta ŋkɛ kenza kala tse ta ghwə nya ghyana, kala tse ta 
ghwə ta Mahwətə. 

7Kapeslekɛ ɗe pɛtɛa yɛmə nya kwa yɛ ndərə we, Kakelehwe ŋkɛ pɛtɛa yɛmə nya 
kwa yɛ hələ we. Ma kefəate pɛtɛa wəshi nyi ki ghɛa ŋkɛ wəndə te ɗe ne, 
kateɗema mbeli kaɓelama ŋkɛ we. 

Ka kesaka meghekɛa degheli 

8Wəzha ta ma nya ɓɛhwɛ ya va gheɓəmə, kenaka ŋ'wa kasla ghɛ te ghenta we. 
Wa yatemene gheɓəmə le ghenta vəa ŋkwa nya tewəme za nde tse wa? 

9Ma ya nahe nde kenza kala zli ne, kateŋa ŋkwa keya ŋkwa nya le mze kwa 
tɛawetɛa gheɓəmə te. Ma ya nahe ŋkɛ kenza kala mɛ degha ne, katezlaŋele 
sheghwəa lekeleke gheɓəmə mɛ. 

Degheli 

10Ma 'ya ne, nahe 'ya kenza kazli ba'a yɛ ŋ'wa ta ɗa kaŋkwa ka ya ŋkwa. Tagha 
gɛ, nahe 'ya kenza sha gheŋkɛ kakwa kele nda zeɗe nza kase. 

Mempɛhweta 

11Wəvea rɛzɛŋe ya va Salomon mbe Ba'al-Hamon, nahe ŋkɛ kedapate nda ŋkɛ te 
dzeve ke ka wəza. Dəɓərəa mze kwa tɛawetɛa slibə yave nda yayata wəndə 
kezha nda yɛ ya ta rɛzɛŋe. 

12Nahe wəvea rɛzɛŋea ɗa kenza kaŋa ɗa, nahe ŋkɛ kenza kwa kema ta ɗa. 
Salomon, kaŋa ŋa nza dəɓərəa mze kwa tɛawetɛa nyi slibə nyi, kaŋa ka wəza nza 
dəɓərə nyi gwəmsə bake. 

13Ma gha nya mentishɛ kwa ntsa ne, ghena ta ŋa yave sleme ka mcɛhɛ yite. Ama 
ma pa na sha hi kageze ɗa: 

14«Slə ŋa kahe kahe, gha nya ɗe 'ya! Hwɛ ŋa kala kɛme keɗema kala wəzege ta 
le, kwiɗi kalə kadzehwa ghweme nyi kezəŋwə ka'wərdə!» 

Ɛzayi 

Ɛzayi 1 

KWA GHATE TA BELA 
1–39 

1Wa nyi wəshi nyi nakɛ Ɛzayi, wəzege ta Amots, te ghəa yɛ hɛɗia Zhəwda le 
meleme Zhɛrəzalɛm laka kelɛŋə nyi. Vəa ŋkwa nya se Oziyas, Yotam, Ahaz ba'a 
Ɛzɛkiyas kaka meghea kɛfi mbe Zhəwda nakɛ wəshia shɛhɛ ŋkɛ. 

Keɗepe Shala ta nci ka Israyɛl we 

2Ghweme, fate! Hɛɗi, ghwene sleme! Ma ke Mahwətə gezete ghena: «Nahe 'ya 
kedəkwəte ŋwale kezha nza hɛ kambelia jama, ama nahe hɛ kefatema ɗa ghena. 

3Nahe mca keɗepe wəndə ke gheŋkɛ, nahe kwara keɗepe dzebene nya ve nda 
wəsə kezeme nde sleke ŋkɛ kwa. Ama wəsə shɛ keɗepe ka Israyɛl we, wəsə shɛ 
kafave mbelia ɗa we.» 

Yipə yipə hɛɗia Zhəwda le ɓerama 

4Wa nya ndiremi te hwelefe ta ka jaɗafa, mbeli nyi bətə nyi mbe fete, hwelefe ta 
ka ndiremi ndiremia mehele, ŋwale nyi kebeze beze nyi gɛ! Nahe yɛ kewəfəyite 
Mahwətə, nahe yɛ keɓelama Shala ta Israyɛl nya keveyi geva tekeleke, nahe yɛ 
kezhɛrave nda wəmbə. 

5Te nyama ŋkwa hi mbeli kaɗa ŋayɛ zhɛkwa, gheyɛ nyi kentsə geva mbe fama 
ghena tse wa? Bətə ghə mbe zhi, pɛtɛa wənə shewə. 

6Slə mbe hwəa seɗa hwa'a kwa ghə ne, bela nya lɛŋe lɛŋe shɛ we. Ma dzeyi te 
yayata ŋkwa ne, zhi, ɓərə ɓərə ta ghweɗa, zhi nyi hanzayɛ nzanyɛ ya shɛ. Wəndə 
shɛ keyaɓemte hɛ we, wəndə shɛ kepeɗete hɛ we, wəndə shɛ kemenate n'yi te 
hɛ we. 

7Kala ɓerama nya dɛrɛŋe rɛŋe hɛɗia ŋayɛ, hɛmɗɛke yɛ meleme ta ŋayɛ ketere 
tere. Kwa ntsə ta ŋayɛ ne, kafə wəshi nyi wəzate yɛ kweci hwelefefi. Nahe yɛ 
wəvea ŋayɛ kebezemte geva kala wəsə nya bezemte ka ghema. 

8Deke meleme ta Siyon ya mba kala ghwəli nya mbe wəvea rɛzɛŋe, kala ŋkwa 
kewəfərə nya mbe wəvea hɛremɛɗɛ, kala meleme nya dzaslete ka sewajɛa ka 
ghema. 

9Ma ya kaɗema Mahwətə nde berete kesərəakɛ kweci mbeli teghweme hwa 
gheɓəmə ne, nza kala meleme ta Sodome tenza gheɓəmə, yipə yipə le Gomore 
tenza gheɓəmə. 

Melɛ nya ɗema Mahwətə 

10Fa mə ghena ta Mahwətə, gheyɛ mbeli nyi te ghə nyi kala ka Sodome! Ve mə 
sleme yitea ghena nya geze Shala ta ɓəmə, gheyɛ mbeli nyi kala ka Gomore! 

11Ma ke Mahwətə gezete: «Wa wəsə nya ketekɛ ɗa melɛa ŋayɛ nyi kwele kwele 
le wa? Wənəakwe 'ya va melɛ kwa tere tere nyi dzeghe ɗa yɛ le timɛti ba'a 
merege ta levea lɛməa sla. Zeɗehwe ɗa mimia mcɛmcɛli, ŋa zhɛgwəa lɛməa 
timɛti ba'a ŋa zhɛfa lɛmə we. 

12Ma vəa ŋkwa nya se nya yɛ kadzawa kema ta ɗa ne, wa nde 'yɛwete va gheyɛ 
kaŋkeɗe seɗa te ŋwela nyi yitea ghɛa ɗa wa? 

13Sərəakɛ mə fə wəshi gəməa ŋayɛ nyi ɗema nyi ghə yite kase, zeɗehwe ɗa n'yia 
melɛ nyi dzeghe yɛ we. Sərəakɛ mə mene gəsəkəa dzemɛa ghweme ta tere, veci 
kezhɛne mpi ba'a tsene nyi jama jama nyi mene nyi yɛ jikə le wəsə kwa ndiremi. 
Katezhɛne 'ya kazereghete hɛ we. 

14Kaɗe gəsəkəa dzemɛa ghweme ta tere ta ŋayɛ ba'a gəsəkəa ŋayɛ nyi jama jama 
'ya we. Kawəsə nya ɗaŋeɗa hɛ kaŋa ɗa, leɓakwe 'ya va səwə hɛ. 

15Ma vəa ŋkwa nya kafe dzeve yɛ yitea ghweme ne, kadərəzlə ntsə ta ɗa 'ya 
kezha ɗema nakɛ ŋkwa. Ya gheyɛ nza kasəkwə ghə kwele kwele zhigə ne, kave 
sleme 'ya yite we: bətə dzeve ta ŋayɛ mbe mimi. 

16Pɛmte mə ghəa ŋayɛ, yaɓemte mə ghəa ŋayɛ wɛŋe, hendemte mə wəshi nyi 
ndiremi ndiremia ŋayɛ kwa ntsə ta ɗa, sərəakɛ mə mene wəsə kwa ndiremi. 

17Teke mə mene wəsə ganyɛ, zele mə nza tiɗiɗi, veyi mə nde sa nda yaka ke 
mbeli kwa hweŋkwa. Meha nda mə ghwə nya tiɗiɗi ke ka mezhɛtiti, kelehwe mə 
ghena nyi te ka wedidi.» 

18Ma ke Mahwətə «Nde mə, gheɓəmə kaghəpə. Ma kenza yɛ jaɗafa ta ŋayɛ ghɛmɛ 
kala mimi ne, katezhɛre hɛ tɛawe tɛawe kala kwacakelɛ. Ma kenza hɛ gheme hɛ 
kala hanci ne, katezhɛre hɛ tɛzlɛzlɛ kala shintia təmə. 

19Ma keɗe yɛ kafa ghena ne, katezeme wəshi nyi ganji ganji nyi te hɛɗi yɛ. 

20Ama keɗema yɛ, kentsəte ghə yɛ ntɛaŋe ntɛaŋe ne, katempə yɛ va kafayɛ.» Nya 
ya kaghena nya gezete Mahwətə. 

Yaɓe ta Zhɛrəzalɛm wɛŋe 

21Tsema zhɛrenyɛ meleme ganyɛ nya kala male mefətekwə wa? Ma vəashi ne, 
wəsə nya kehi yamene mbeli mbe, tiɗiɗi se mbeli nyi mbe kanza, ama tsetsenya 
ne, ka mpə ŋkwa yaviɗi mbe. 

22Zhɛrəzalɛm, nahe mze kwa tɛawetɛa ta ŋa kezhɛrenyɛ kawəvɛa gezla, nahe tɛ 
ganyɛa ŋa kedzetenyɛ te yɛmə. 

23Kaka fama ghena nzanji mbelia ŋa nyi te ghə, kaka mcɛhɛnyɛa ka ghərəa kɛfi. 
Pɛtɛ hɛ kaka ɗe wəshi gəmə, wəshi mbəɗəkwə yahwɛ hɛ yite. Kameha nda ghwə 
hɛ tiɗiɗi ke ka mezhɛtiti we, katsakɛ hɛ ghena nyi te ka wedidi we. 

24Vatse gɛ, wa nya ghena nya geze Shala Mahwətə nde berete, Shala nya berete 
ta ka Israyɛl nya: «Yawa, 'ya katewa dewa te ka ghema ta ɗa, ‘ya katemeha ghwə 
te ka jaga ta ɗa! 

25Zhɛrəzalɛm, 'ya katekafe dzeve yitea gha: ‘ya kateyaɓe ŋa wɛŋe mbe ghwə kala 
wəsə nya yaɓemte mbeli le zlɛampəli, ‘ya katetselaŋe pɛtɛa reɗa nyi te gha. 

26'Ya katezhɛne kave ŋa ka meha ghwə kala nyi vəashi, ka ncɛ ntsehwele kala 
nya heca. Kwa sebe ta ŋkɛ ne, kateheka ŋa mbeli ‹kaMeleme ta nza tiɗiɗi› ba'a 
‹kaMeleme nya ganyɛ.›» 

27Pələsə tembele Siyon laka nza tiɗiɗi ba'a mbeli nyi mbe nyi ketezhɛre wənəa 
nci laka mene wəsə nya le hweŋkwa ta ŋkɛ. 

28Ama kateme ɗa te ka fama ghena ba'a ka mene jaɗafa, kateza sebe te mbeli nyi 
kewəfəyite Mahwətə. 

29Tagha gɛ, katezhɛ ŋayɛ hawe va hwemeke nyi keveyi geva tekeleke nyi ɗehwe 
nyi yɛ kwele kwele. Katepəli ŋayɛ hawe ntsa nyi ntave nyi yɛ kezha hawe va yɛ 
shala tseŋwə dzeyi kwa hɛ. 

30Katenza yɛ kala hwemeke nya kebetemte sleke keɗema kala ntsa nyi ɗema 
yɛmə dzeyi mbe hɛ. 

31Kala mezaɗe tenza wəndə nya berete, kala zliɗi ta ghwə tenza wəshi nyi mene 
ŋkɛ. Katere hɛ bake nci kanya kwetɛŋe, wəndə shɛ katepesle ghwəa shɛ we. 

Ɛzayi 2 

1Ghena nya kegezete nda geva ke Ɛzayi, wəzege ta Amots te yɛ hɛɗia Zhəwda le 
meleme ta Zhɛrəzalɛm. 

Pɛtɛa mbeli katedzembe Zhɛrəzalɛm 
(2-4: MSH 4.1-3) 

2Ma mbe və nya ketese ne, katenza ghweme ta ghɛa Mahwətə biya ma ke kweci 
ghweme ba'a katenza ŋkɛ dzəgwəɗəmə ma ke kweci wəmbə. Tagha gɛ, katese 
pɛtɛa hwelefefi kadzehwe. 

3Katese mbeli kwele kwele kadzembe. Ma ke hɛ sha tegeze: «Nde mə, dzeme 
ɓəmə ghweme ta Mahwətə, ghɛa Shala ta Zhakob. Kateteke ɓəmə wəshi nyi ɗe 
ŋkɛ va gheɓəmə ŋkɛ, katedzeghwa gheɓəmə kwa hweŋkwa ta ŋkɛ.» Kwa nza ŋkɛ 
ne, mbe Siyon shave wəsə mahalegə ba'a mbe Zhɛrəzalɛm shave ghena ta 
Mahwətə. 

4Katenza ŋkɛ kande meha ghwə kwelɛ hwelefefi, kande sla fete kwelɛ mbeli 
kwele kwele. Kategezla yɛ sakwə hɛ yitea yɛ kafayɛa nci ba'a kategezla yɛ hwətə 
hɛ yitea yɛ megha ta nci. Katezhɛne kwete hwelefe kakafe kafayɛ yitea kwete we, 
katezhɛne mbeli kateke ntsehwelea mpa we. 

5Gheyɛ hwelefefia Zhakob, nde mə, dzeghwa ɓəmə yitea waŋe ta Mahwətə. 

Vecia Mahwətə 

6Shala, nahe na kewəfəyite mbelia ŋa, hwelefefia Zhakob. Vatse nza ka ŋa zlera 
nyi keshave laka ŋkwa kesame ta veci viɗi te hɛɗia nci, kwele kwele ka newe nza 
ta wəshi nyi te ghweme te kala nya nza hɛ hwa ka Filisti, kwele kwele mene 
zhɛre dzeve le ka se se. 

7Viɗi hɛɗia nci va mze kwa tɛawetɛa ba'a mze kwa tere tere, kaɓelate wəshia nci 
nyi nza zləvə te mbeli we. Viɗi hɛɗia nci va gədəwəa lɛmə, kwele kwele yɛ 
wəmata kempa ta nci. 

8Viɗi hɛɗia nci va wəshi nyi zhɛrete mbeli kashala, kagwəɗəŋə hɛ mbe kema ta 
wəshi nyi menete dzeve ta nci, mbe kema ta wəshi nyi hite dzeve ta nci. 

9Vatse tegwəɗəŋənji ba'a teshifənji mbeli pɛtɛ. Kesema hɛ na sate te ŋkwa ma. 

10Wəfərə ŋayɛ mə hwa yɛ gela, dzembe ŋayɛ mə mbe hɛɗi kezha wəfərə va 
ghazlənə va Mahwətə ba'a va ɓele ta zləvəa ŋkɛ. 

11Katekweshame geva ntsə ta mbeli nyi kenewe ŋkwa le ŋkele ntsə, 
kategwəɗəŋə ka kele ghə. Ma te vecia shɛ ne, deke Mahwətə nde tenza kawəndə 
kwele. 

12Kwa nza ŋkɛ ne, nahe Mahwətə nde berete kenteyi hɛ kezha meha ghwə te 
yayata wəsə nya keŋkele ntsə ba'a nya kekele ghə, te wəsə nya kezhɛre ghəa ŋkɛ 
wəbake kezha shifə ŋkɛ. 

13Te pɛtɛa cɛana nyi bebiya bebiya mbe Liban, te pɛtɛa balepale nyi mbe Bashan, 

14te pɛtɛa ghweme nyi bebiya bebiya, te pɛtɛa wəmbə nyi dzəgwəɗəmə 
dzəgwəɗəmə, 

15te pɛtɛa ŋkwa keya ŋkwa nyi bebiya bebiya, te pɛtɛa zli nyi berete berete, 

16te pɛtɛa kwambelə nyi mbe Tarsis ba'a te pɛtɛa kwambelə nyi ganji ganji. 

17Kategwəɗəŋə mbeli nyi kekele ghə, kateshifə geva mbeli nyi keŋkele ntsə. Ma 
te vecia shɛ ne, deke Mahwətə nde tenza kawəndə kwele. 

18Rayɛ teza sebe te wəshi nyi zhɛrete mbeli kashala. 

19Katedzembe yɛ zlera mbeli ba'a katedzawa ghɛ nyi mbe hɛɗi mbeli kezha 
wəfərə va ghazlənə va Mahwətə ba'a va ɓele ta zləvəa ŋkɛ, vəa ŋkwa nya tesate 
ŋkɛ te ŋkwa kezha dake hɛɗi. 

20Ma te vecia shɛ ne, katebete nda wəshi nyi le mze kwa tɛawetɛa ba'a nyi le mze 
kwa tere tere nyi zhɛrete hɛ kashala, nyi menete hɛ kezha gwəɗəŋə kwa kema 
ta nci mbeli ke yɛ kwə ba'a ke yɛ mezlekwe zlekwe. 

21Katedzawa yɛ zlera ba'a ghɛ nyi mbe hɛɗi hɛ, kezha wəfərə va ghazlənə va 
Mahwətə ba'a va ɓele ta zləvəa ŋkɛ, vəa ŋkwa nya tesate ŋkɛ te ŋkwa kezha dake 
hɛɗi. 

22Vema ghə yɛ te wəndə ŋelɛ nya nza mpia ŋkɛ kala sefə nya keseyi mbe ŋshi 
ma. Wa zləvə nya te tse wa? 

Ɛzayi 3 

Beze nya te hɛɗia Zhəwda 

1Katendaŋe Zhɛrəzalɛm ba'a hɛɗia Zhəwda Shala Mahwətə nde berete te pɛtɛa 
wəshi kezeme ba'a yɛmə. Katefəmte mbeli nyi kekemane hɛ ŋkɛ shave hwa hɛ: 

2ka katsala kɛfia ka sewajɛ ba'a kweci ka sewajɛ, ka meha ghwə ba'a ka mɛ ŋkwa, 
ka ŋa zlera ba'a mbelia jama, 

3mbelia jama ta ka sewajɛ ba'a mbeli nyi nza zləvə te hɛ, ka ncɛ ntsehwele, ka 
ɗepemte mene ghwɛ ba'a ka ɗepemte gepe ŋkwa kwa weta. 

4Ma ke Shala gezete: «Kateve ka dɛgwəa hɛɗi 'ya te ghəa nci kezha sleke hɛ hɛ 
kala ɗe ta nci.» 

5Katememene berete mbeli kwelɛ ghəa nci, yayata wəndə te nde ghedəkwəa 
ŋkɛ: katesa nda yaka ka dɛgwəa hɛɗi ke ka meha mehɛɗi ba'a wəshia kwadanjia 
mbeli ke mbeli nyi nza zləvə te hɛ. 

6Katekese wəza yitenyɛ, wəndə nya kwa peləa ŋkɛ kwete wəndə, ma ke sha 
tegeze nda: «Karalame ya va gha, nza te ghəa ɓəmə, kelete beze nya wəba nya 
mbe dzeve ta ŋa!» 

7Te vecia shɛ, ma ke kwete wəndə sha tegeze: «Kenza 'ya kande mbe ŋkwa we. 
Wəsə kezeme keɗema karalame shɛ ki ghɛa ɗa we. Kaveyi ɗa yɛ kawəndə nya te 
ghəa mbeli we.» 

8Teɗe yateɗe Zhɛrəzalɛm, ŋzla yaŋzla Zhəwda. Nahe ghena ta nci ba'a slene ta 
nci laka Mahwətə kenza kafama ghena kwa kema ta zləvəa ŋkɛ. 

9Nta ghala ta nci nde ve nda fete ke hɛ. Darahwe geze jaɗafa ta nci hɛ kala ka 
Sodome, kawəfərə hɛ hɛ we. Amaga, ndiremi yahi nda hɛ ke ghəa nci. 

10Geze mə katenza zlama va mbeli nyi tiɗiɗi, kwa nza ŋkɛ katefa deme hɛ te slene 
ta nci. 

11Wa nya ndiremi te ka 'yaghwa mehele gɛ! Pɛtɛ tenza wəshi ndiremike kaŋa 
nci. Katemene nda mbeli ke hɛ kala wəshi nyi menete hɛ. 

12Ma ke Shala: «Mbelia ɗa, ŋwalea fəshi ka sa ŋayɛ yaka, mi ka sleke ŋayɛ. Mbelia 
ɗa, gheyɛ yaghwete mbeli nyi te ghəa ŋayɛ, kadzawa hweŋkwa nya ndiremi 
beghe ŋayɛ hɛ.» 

Ghena nya kwelɛ yɛ Mahwətə le mbeli nyi te ghə 

13Nahe Mahwətə kesate te ŋkwa kezha ve nda fete ke mbeli, nahe ŋkɛ keghereŋe 
kezha meha ghwə te mbeli. 

14Nahe Mahwətə kefəke mbelia jama ba'a mbeli nyi te ghəa mbelia ŋkɛ kadzete 
ghwə, ma ke sha hɛ: «Gheyɛ ka bezemte wəvea rɛzɛŋea ɗa, nahe yɛ keviɗikɛ ghɛa 
ŋayɛ le wəshi nyi fəhwe yɛ va ka titikwəa kɛfi. 

15Kezha wa sa nda yaka yɛ ke mbelia ɗa ba'a mene berete yɛ te ka titikwəa kɛfi 
wa?» Nya ya kaghena nya geze Shala Mahwətə nde berete. 

Mi nyi ndeɗe ndeɗe mbe Zhɛrəzalɛm 

16Ma ke Mahwətə: Ma va nya mene fege mi nyi mbe Zhɛrəzalɛm ba'a nya 
dzeghwa hɛ le ɓele welɛ kezha ghwelɛaɗɛ ŋkwa, va nya mteyi dzeghwa hɛ kezha 
gaka takase nyi kwa seɗa ta nci ne, 

17kateŋsə ghəa nci Mahwətə dɛrɛŋe rɛŋe, faɗake ɗake tenza kema ta nci. 

18Ma te vecia shɛ ne, katefəmte wəshi kepesa geva Mahwətə te hɛ: takase nyi 
kwa seɗa, wəshi kepesa nyi kala veci keɗema kala tere, 

19wəshi nyi mbe sleme, takase nyi kwa dzeve, zlave kegaɓe kənəa ghə, 

20getse nyi yitea ghə, livə nyi kwa seɗa, hətə kedzehwa hwə nyi ketsa tsa, yɛ laya, 
yɛ mbelaza, 

21yɛ ŋgwedɛba, yɛ geɗə, 

22lekwesa ganji, yɛ rewebe, yɛ salabi, slibə nyi yitea dzeve, 

23yɛ deraŋgale, tɛagware pawa, yɛ zlave ba'a yɛ paramale. 

24Zəŋwəa wəshi nyi kedanji nde tenza te ŋkwa 'wərdə, zewe nde tenza te ŋkwa 
hətə nya hwa hwə, ŋsə ghə nde tenza te ŋkwa ndere ghə, behwe nde tenza te 
ŋkwa lekwesa ganji, wəshi hawe ka tenza te ŋkwa ndeɗe. 

Ka wedidi nyi mbe Zhɛrəzalɛm 

25Zhɛrəzalɛm, katempə mbelia ŋa va kafayɛ, katempə ka katsala kɛfia ka sewajɛa 
ŋa kwamte mpa. 

26Tagha gɛ, kateŋgaɗe ghə meleme pɛtɛ ba'a katenehwene ŋkɛ. Kala male nya 
zanji wəshia nta ne, katentishɛ na hwa hɛɗi. 

Ɛzayi 4 

1Ma te vecia shɛ ne, katekese za kwetɛŋe mi mberefaŋe, ma ke hɛ sha tegeze nda: 
«Katezeme nda zeme n'yɛ ke ghəa n'yɛ, ba'a kateseɗe nda lekwesa n'yɛ ke geva 
n'yɛ. Kelemte hawe te ghen'yɛ nahe laka yɛ kanza ghen'yɛ kamia ŋa!» 

Mbeli nyi ketene teghweme mbe Zhɛrəzalɛm 

2Ma te kwete veci ne, katepese kwete wəsə nya ganyɛ ba'a nya nza zləvə te 
Mahwətə. Kateve nda farefa ba'a zləvə wəshi nyi temene hɛɗi ke mbeli nyi 
ketene teghweme mbe Israyɛl. 

3Tagha gɛ, kateheka mbeli nyi ketetene mbe Siyon, nyi ketetene teghweme mbe 
Zhɛrəzalɛm mbeli “kambeli nyi keveyi nda geva tekeleke ke Shala”. Katenza hɛ 
pɛtɛ kambeli nyi rafete geva sləa nci kezha nza teghweme mbe Zhɛrəzalɛm. 

4Ma vəa ŋkwa nya teyaɓemte reɗa ta mi nyi mbe Siyon ba'a nya teyaɓemte mimi 
nya keshekeyi geva mbe Zhɛrəzalɛm Shala laka sefəa nza tiɗiɗi ba'a sefəa nza 
wɛŋe ne, 

5katenca ləmbə Mahwətə kənəa pɛtɛa ghweme ta Siyon ba'a kənəa mbeli nyi 
ketsenete geva pelɛ heveci, n'yia ghwə ba'a ghɛnia ghwə heviɗi. Zləvəa ŋkɛ nde 
tenza kənəa yayata ŋkwa. 

6Katenza ŋkɛ kaghwəli nya kemene shenaŋkwe va ghyana ta ŋkwa nya heveci, 
kaŋkwa kewəfərə ba'a kaŋkwa kenza va sefəa va ba'a va va. 

Ɛzayi 5 

Wəvea rɛzɛŋea Mahwətə 

1Sərəakɛ ɗa mə kagha nda cimə ke mcɛ ɗa. Te ghəa mcɛ ɗa ba'a te ghəa wəvea 
rɛzɛŋea ŋkɛ gha geva ŋkɛ: Nahe wəvea rɛzɛŋe kese va mcɛ ɗa pelɛ wəmbə nya 
mene wəshi hɛɗia ŋkɛ. 

2Pa ŋkɛ wəzakɛ hɛɗia ŋkɛ, lamte pelɛ shave mbe ba'a mɓete rɛzɛŋe ganji mbe 
wəvea shɛ. Pa ŋkɛ ŋate ŋkwa keya ŋkwa te tepe ta ŋkɛ ba'a late ŋkwa keŋkeɗe 
ya ta rɛzɛŋe. Ya ganji yase ŋkɛ kaneghe te hɛ, ama ya nyi ndiremi ndiremi 
yakemave ŋkɛ. 

3Tagha gɛ, ma ke mcɛ ɗa: «Gheyɛ mbeli nyi mbe Zhɛrəzalɛm, gheyɛ ka Zhəwda, 
nza mə kaka meha ghwə kwelɛ 'ya le wəvea rɛzɛŋea ɗa. 

4Wərə 'ya kamenete nda ke wəvea rɛzɛŋea ɗa za ma ke nya menete nda nya 'ya 
na? Ya ganji yase 'ya kaneghe se te, ama va wa yate ya nyi ndiremi ndiremi ŋkɛ 
wa? 

5Ma tsetsenya ne, 'ya kategeze ŋayɛ wəsə nya temene nda 'ya ke wəvea rɛzɛŋea 
ɗa: ‘ya katempə hwele nyi dzeyi yite kezha zehwe slekea nci wəshi keseɗa. ‘Ya 
kateŋa ŋkwa te zli nya yite yitea ŋkeɗe ŋkɛ mbeli nyi kedzeghwa. 

6'Ya katezhɛre ŋkɛ kawəmbə nya gəmə. Wəndə shɛ katesahwe yɛ dzeve ta ŋkɛ 
we, wəndə shɛ katekwahə ŋkɛ we. Katepese yɛ tigə dzeyi mbe ba'a katefɛa 
ləmbə 'ya keme nda va.» 

7Ma wəvea rɛzɛŋea Mahwətə nde berete ne, gheŋkɛ hwelefe ta Israyɛl. Ma wəfe 
nyi ɗehwe ŋkɛ kwele kwele ne, ghenci ka Zhəwda. Nza tiɗiɗi yaneghe ŋkɛ va hɛ, 

ama mbəɗəkwə yanakɛ ŋkɛ, nza le hweŋkwa ta ŋkɛ yaneghe ŋkɛ, ama lewela ta 
ka sa yaka yafa ŋkɛ. 

Bezla nyi te mbeli nyi te ghə mbe Zhəwda 

8Wa nya ndiremi te mbeli nyi kembake ghɛ kadzevare kwete ba'a nyi kemtsehe 
wəve kadzevare kwete gɛ! Ma keɗaŋe ta ŋkɛ ne, pɛtɛ tehərəhwe ŋkwa hɛ ba'a 
deke ghenci ka tenza te hɛɗi. 

9Nahe 'ya kefate kageze gheci gheci Mahwətə nde berete, ma ke: «Kazeme 'ya 
kafela, kateŋzlamte pɛtɛa ghɛ nyi. Ma ghɛ nyi jama jama ba'a nyi ganji ganji nyi 
ne, katenza mbeli mbe hɛ we. 

10Ma mbe wəve nyi jama jama mahekene ne, katekemave litrəa tɛ mcɛfemsə 
mbeli we. Ma wəndə nya ketsawete kiləwəa ha gwəmsə ne, deke kiləwə meŋe 
temene ŋkɛ se te wəve.» 

11Wa nya ndiremi te mbeli nyi kesate te ŋkwa masheke masheke kezha zele 
wəshi kesa nyi keghwəyi ŋkwa ba'a nyi kederanji hetɛhwɛɗi va ghwəyi gɛ! 

12Kasa wəshi hɛ kwele kwele yitea gaka ta yɛ getsepele, yɛ ŋgwəleŋə, yɛ dɛŋwə 
ba'a yɛ shela. Ama kanewe wəsə nya mene Mahwətə hɛ we, kave ntsə hɛ te wəshi 
nyi mene dzeve ta ŋkɛ we. 

13Vatse gɛ ne, ma ke Shala: «'Ya katefəmte mbelia ɗa va nya ɗema hɛ keɗe kafa 
ghena. Katempə mbelia nci nyi nza zləvə te va ma, katepahe kweci mbelia nci va 
ndere.» 

14Vatse teghwene geva mɛa ghɛa mbelia kwahɛɗi beŋweke, kateghwene geva 
mɛa ŋkɛ fate fate. Katedzawa mbeli nyi nza zləvə te hɛ ba'a kweci mbeli mbe 
tepe ta zlama ta gəsəkə. 

15Nda mbeli pɛtɛ kagwəɗəŋə, nda mbeli kashifə geva, ba'a nda ka kele ghə 
kakweshame ntsə. 

16Kateve geva zləvə te Mahwətə nde berete laka nza le hweŋkwa ta ŋkɛ, katencɛ 
ghəa ŋkɛ Shala kaShala nya kaganda kwetɛŋenyɛ laka tiɗiɗia ŋkɛ. 

17Katezeme gwəzə zhɛgwəa lɛməa timɛti mbe kala nya te ŋkwa kezeme gwəzə 
ta nci, katekemave wəshi kezeme ta nci zhɛgwəa lɛməa kwi nyi kele hɛ mbeli 
dɛɓe dɛɓe mbe. 

18Wa nya ndiremi te mbeli nyi kehwepe hwepe nyi te fete ta nci le yɛ zewe ta 
tseŋwə gɛ! Jaɗafa ta nci yantsehe hɛ kala nya ntsehe wəmata wəshi keseɗa. 

19Ma ke hɛ sha geze: «Menete slene ta ŋkɛ Shala kahe kahe kezha nakɛ ghen'yɛ. 
Menete geva wəsə nya zəzəte Shala ta Israyɛl kezha ɗepete ŋkɛ ghen'yɛ.» 

20Wa nya ndiremi te mbeli nyi kegeze kawəsə ganyɛ wəsə nya ndiremi ba'a 
kawəsə nya ndiremi wəsə ganyɛ gɛ! Kazhɛre ŋkwesle hɛ kawaŋe ba'a waŋe 

kaŋkwesle. Kazhɛre wəsə nya 'yaghwa hɛ kawəsə nya zeɗe wəsə nya zeɗe 
kawəsə nya 'yaghwa. 

21Wa nya ndiremi te mbeli nyi keveyi ghəa nci kaka ntsehwele ntsehwele ba'a 
nyi kenewe ghəa nci kaka keɗepe wəshi gɛ! 

22Wa nya ndiremi te ka katsala kɛfi kesa wəshi kesa ba'a te ka meyidala kɛfi nyi 
kegweɗə wəshi nyi keghwəyi ŋkwa gɛ! 

23Kazhɛre nde beze ghena hɛ kawəndə nya tiɗiɗi te wəshi gəmə, ama kameha 
nda ghwə hɛ tiɗiɗi ke wəndə nya ɗema fete ve we. 

24Vatse tenza hɛ kala mezaɗe nya teremte ghwə keɗema kala gwəzə nyi 
keghwele ghwele nyi tse ghwə. Katedaɗə hɛ se te slərə ba'a katetələ ghwə ta nci 
kala keləwə. Kwa nza ŋkɛ ne, nahe hɛ keɗema wəsə mahalegəa Mahwətə nde 
berete ba'a keɓelama ghena ta Shala ta Israyɛl nya kaganda. 

Hwepe wənəa Mahwətə va mbelia ŋkɛ 

25Vatse hwepete wənə Mahwətə va mbelia ŋkɛ. Nahe ŋkɛ kekafete dzeve kezha 
ɗa hɛ. Kagaŋkəɗə yɛ ghweme, təɗəmə təɗəmə mbeli nyi kempə mpə dzeyi kwa 
yɛ hweŋkwa kala kəsə. Ya tsagha shɛ ŋkɛ ne, kegweɗakwe wənəa Mahwətə ba'a 
kekelakawa dzeve ta ŋkɛ ŋkɛ we. 

26Nahe ŋkɛ kesletete drape kezha hwelefefi nyi cakeɗa cakeɗa. Nahe ŋkɛ kevɛte 
wəsə kezha heka mbeli se te mendɛkwe ta hɛɗi. Wa nyi hɛ nyi kawədə geva kase 
kahe kahe. 

27Ma hwa mbelia shɛhɛ ne, wəndə shɛ keleɓe we, wəndə shɛ katseheɗe we, 
wəndə shɛ nya zhɛ nda hɛ ba'a wəndə shɛ yitea hɛ we. Kepelemte geva hətə nyi 
hwa hwə we, keŋslemte geva zewe nyi mbe tsahwa we. 

28Kelɛmelɛa lɛmelɛanji have ta nci, kentsə ntsə rəgia nci pɛtɛ. Kala pelɛ 
ntɛaŋentɛa cɛpea gədəwəa lɛməa nci, kala masefafele zhɛre geva seɗa ta yɛ 
wəmata gədəwə. 

29Kala nivɛrə ghwəghwə ka sewajɛa nci, kala ŋwalea nivɛrə gaka hɛ. 
Kaghwəghwə hɛ, kancɛhɛape wəshi nyi keseve hɛ hɛ ba'a kaslə hɛ le hɛ. Wəndə 
shɛ kazləgwəke hɛ va hɛ we. 

30Ama te vecia shɛ ne, kategaka kwete wəsə kənəa hɛ kala gaka ta ndərə. 
Katenewe hɛɗia shɛ mbeli, ama ŋkwesle ba'a yaka nde tenza kənə, zhiɓə tenza 
waŋe va ləmbə nya zhikwətəkwə. 

Ɛzayi 6 

Ɛzayi kazhɛre kande mɛ ŋkwa ta Mahwətə 

1Ma te va nya mtenyɛ meghe Oziyas ne, pa 'ya nakɛ Mahwətə mentishɛ pelɛ pasla 
nya biya tsape. Viɗi ŋkwa nya mbe ghɛa Shala va gəzəɓə ta lekwesa ta ŋkɛ. 

2Kənəa ghəa ŋkɛ ka sɛrafɛŋe nyi ketse kala ghwə. Bidzə ya ŋkwaŋe te yayata ŋkɛ: 
bidzə bake kezha dəpə kema ta ŋkɛ, bidzə bake kezha dəpə seɗa ta ŋkɛ ba'a 
bidzə bake kezha zlə. 

3Ma ke hɛ sha zlape nda ke ghəa nci: «Tekeleke, tekeleke, tekeleke veyi geva 
Mahwətə nde berete, viɗi hɛɗi lema va zləvəa ŋkɛ!» 

4Kagərə gərə sheghwə nyi dzeme va yɛ gelembe va gaka ta ŋwələa nci, pa ghɛa 
Shala viɗinyɛ va n'yia ghwə. 

5Tagha gɛ, ma 'ya gezete: «Wa nya ndiremi te 'ya gɛ! Nahe ŋa ɗa gɛ! Kwa nza ŋkɛ 
ne, wəndə nya nza bəzhia mɛa ŋkɛ wale wale 'ya, hwa mbeli nyi nza bəzhia mɛa 
nci wale wale 'ya. Ama pa ntsə ta ɗa nakɛ meghe, Mahwətə nde berete.» 

6Ama pa kwete wəndəa ka ghwene nyi ketse nyi kala ghwə zləke geva kashave 
sha 'ya le laɗe nya kelete ŋkɛ le mekese te reghwetɛ yitea dzeve. 

7Pa ŋkɛ kwaɗakɛ mɛa ɗa le, ma ke: «Kwaɗakɛma ta ŋkɛ ke bəzhia mɛa ŋa ne, 
nahe fete ta ŋa kekelemte geva, nahe jaɗafa ta ŋa keyaɓemte geva.» 

8Tagha gɛ, pa 'ya fate ŋwələa Mahwətə, ma ke: «Wa wəndə nya teghwene 'ya tse 
wa? Wa wəndə nya ketelə te ŋkwa ɓəmə wa?» Ma 'ya zhɛnete: «Wa nya 'ya nya, 
ghwenakɛ ɗa!» 

9Ma ke Shala gezete zhɛkwa: «Kwiɗi, ma pa na sha tegeze nda ke mbeli nyi: 
Katefa yɛ megela, ama katefave ghena nya mbe yɛ we. Katenewe yɛ megela, ama 
kateneweve yɛ we. 

10Zhɛrete mehele ta nci ntɛaŋe ntɛaŋe, zhiɓəte sleme ta nci ba'a ŋzlete ntsə ta 
nci. Shɛma ntsə ta nci newe ŋkwa, shɛma sleme ta nci fa ghena ba'a shɛma 
mehele ta nci fave ghena. Ma tsagha ne, katezhɛne geva hɛ kase sha 'ya ba'a 
katembele hɛ we.» 

11Tagha gɛ, ma 'ya 'yɛwete: «Pa te nyama və wa Shala?» Ma ke zhɛnete: «Pa te 
və nya tetazemte geva yɛ meleme ba'a nya teɗema mbeli mbe hɛ, nya tenza yɛ 
ghɛ shaka shaka ba'a nya tezhɛre yɛ wəve kaɓerama nya dɛrɛŋe rɛŋe.» 

12Kaganda ne, kateŋkamte mbeli nyi te hɛɗi nya Mahwətə cakeɗake. Katenza yɛ 
wəve kwele kwele kewəfə wəfə. 

13Ma ketene kwa meŋe ta bela ta mbeli te hɛɗi ne, kateteremte geva ŋkɛ le ghwə 
kala nya tere cɛana keɗema hwemeke nya ketsasle tsasle mbeli. Deke dəŋwə 
ba'a yɛ slərə ka tetene. Ama kateɗəkwə hwelefe nya ɗehwe Shala dəŋwəa shɛ. 

Ɛzayi 7 

Ghena ke meghe Ahaz 

1Te və nya se Ahaz, wəzege ta Yotam, shia Oziyas, te meghe mbe Zhəwda se 
Rɛsin, meghea ka Siri, Pɛka, wəzege ta Remaliya ba'a meghe nya mbe Israyɛl 
kezha ha nda mpa ke Zhɛrəzalɛm. Ama shaŋe hɛ kahərə ŋkɛ. 

2Ma ke mbeli gezete nda ke hwelefefia David: «Nahe Aram kekelehwe hɛɗia 
Ɛfrayim.» Tagha gɛ, ntake ŋkɛ kabare bare le mbeli nyi yite kala nya gaŋkəɗə yɛ 
wəfe va sefə. 

3Ma ke Mahwətə sha Ɛzayi: «Shave mə kabegeme le Ahaz, gha ba'a wəzege ta ŋa 
Shɛyar-Yashəwb mɛa kwa keɗaŋe ta ŋkwa nya tsate ghwa nya pelɛ ghəa ŋkwa 
mbeli le, laka hweŋkwa nya kedzeyi wəvea ka tsewe lekwesa. 

4Ma pa na sha tegeze nda: Gweɗakwe pa, ghazlənəma na ma. Slama heli na va 
ghwə ta hwepe wənəa Rɛsin, nde Siri ba'a va ŋa wəzege ta Remaliya ma. 
Kametelike ghwəa sheghwə nyi keɗələ ka meghe nyi bake nyi. 

5Va nya nza ŋkɛ, nahe yɛ Pɛka le Ɛfrayim ba'a wəzege ta Remaliya kezəzəte za 
mpia ŋa. Ma ke hɛ gezete: 

6‹Mbara ɓəmə kadzeme kaha nda mpa ke Zhəwda, ndeke nda ɓəmə ghazlənə, 
dzembe ɓəmə ŋkɛ shɛ mə kelehwe ŋkɛ ba'a veyi ɓəmə wəzege ta Tabɛyɛl 
kameghe mbe.›» 

7Ama wa nya ghena nya geze Shala Mahwətə nya: «Katemene geva nyagha ghena 
tɛape we. 

8Kwa nza ŋkɛ Damas ya kawədəa meleme Siri, Rɛsin ya kameghe nya mbe 
Damas. Ma mbe va ŋkwaŋemsə mcɛfeghəmbe ne, katetene mbelia Ɛfrayim we. 

9Samari ya kawədəa Ɛfrayim, wəzege ta Remaliya ya kameghea ka Samari. Ma 
keɗema yɛ kave nda ghə ke Shala ne, katenzate nza yɛ we.» 

Ɛmanəwɛl 

10Ma ke Mahwətə gezete nda ghena ke Ahaz zhɛkwa: 

11«'Yɛwakɛ va Shala Mahwətə ta ŋa kezha ndeke ŋa wəsə kencɛ wəsə nya kwa 
ghɛa mbelia kwahɛɗi keɗema nya pelɛ ghweme ŋkɛ.» 

12Ma ke Ahaz zhɛnete: «Ewə, wəsə shɛ ka'yɛwe 'ya ba'a kadzeghe Mahwətə 'ya 
we.» 

13Tagha gɛ, ma ke Ɛzayi gezete: «Fa mə gɛ, gheyɛ hwelefefia David! Dewə newe 
leɓe nya leɓe mbeli yɛ nda leɓe Shala ta ɗa yɛ na? 

14Yawa, Mahwətə le ghəa ŋkɛ nde teve ŋayɛ wəsə kencɛ wəsə: Katedzawa hwə 
degheli kezha ya wəzege teza. Kateheka nda slə nde kaƐmanəwɛl, geze ta ŋkɛ, 
Shala le gheɓəmə. 

15Ŋ'wa kwa msle msle ba'a yɛməa mze yatesa ŋkɛ pa te və nya teɗema wəsə kwa 
ndiremi ba'a nya tentave wəsə ganyɛ ŋkɛ. 

16Ma nda teɗepe ɗema wəsə nya ndiremi ba'a nta wəsə ganyɛ wəzege ne, 
katewəfəyite geva hɛɗia ka meghe nyi bake nyi, nyi ghazlənə nyi na va hɛ. 

17Ama kateghwene kwete və Mahwətə kadzeghəa gha, mbelia ŋa ba'a hwelefefia 
ŋa, və nya keghama kase ghala neheve geva yɛ Ɛfrayim le hɛɗia Zhəwda. Laka 
meghea ka Asiri tese ŋkɛ.» 

Se ta ka Asiri 

18Ma te kwete hɛ ne, katevɛ wəsə Mahwətə kezha heka zhiwə nyi te ŋkwa nya 
jikə geva yɛ Nil le ndərə, tsagha zhiwəa mze nyi te hɛɗia Asiri kase. 

19Katese ba'a kateme hɛ pɛtɛ dzeyi kwelɛ yɛ zlərə ba'a yɛ zlera, dzeyi hwa pɛtɛa 
yɛ gezlere ba'a dzeyi te pɛtɛa ŋkwa keya wəshi. 

20Ma te vecia shɛ ne, katekele mpiɗi nya pelɛ kema ta Efrate Mahwətə geze ta 
ŋkɛ, meghea ka Asiri. Katekelemte zləvə ŋkɛ te gheyɛ, laka ŋsə ŋayɛ ghə, shinti 
nyi te seɗa ba'a ghwɛmɛ. 

21Ma te vecia shɛ perə ne, mbəkwə kwetɛŋe ba'a kwi bake yatekele yayata 
wəndə. 

22Katempa ŋ'wa mbeli kwele kwele yitea hɛ, katesa ŋ'wa kwa msle msle mbeli. 
Kaganda ne, ŋ'wa kwa msle msle ba'a yɛməa mze yatesa mbeli nyi ketetene te 
hɛɗia shɛ. 

23Te vecia shɛ zhɛkwa, ma wəve nya nza dəŋwəa rɛzɛŋe slibə mbe, nya yipə yipə 
le dəɓərəa mze kwa tɛawetɛa slibə ne, katewəfəyite geva ŋkɛ hwa yɛ tigə le 
ndəŋwə. 

24Katedzembe ŋkɛ mbeli le yɛ gwecɛ, kwa nza ŋkɛ katezhɛre pɛtɛa hɛɗi katigə 
ba'a kandəŋwə. 

25Ma pɛtɛa ghweme nyi se mbeli kawəza mbe hɛ le wəɗə ne, katezhɛne mbeli 
kadzeme hwa hɛ va ghazlənə va yɛ tigə ba'a yɛ ndəŋwə we. Katenza hɛ kaŋkwa 
kezeme gwəzəa yɛ sla ba'a yɛ timɛti. 

Ɛzayi 8 

Ya ta wəzege ta Ɛzayi 

1Ma ke Mahwətə sha 'ya: «Kelete wəsə kwa slapesla nya bezle shɛ na rafate 
‹Mahɛr-Shalal-Hash-Baz› jamake jamake te, geze ta ŋkɛ, ‹Fə wəshi kahe kahe 
hwa mpa, wədə geva kafə wəshia mbeli le berete.›» 

2Tagha gɛ, pa 'ya fəte ka negha fete bake, nyi gezleŋema ghə mbeli va hɛ: Əwriya, 
nde dzeghe Shala ba'a Zakari, wəzege ta Yebɛrɛkiya. 

3Kwa sebe ta ŋkɛ, pa 'ya ɓelahehwe ɓelahe le male ta ɗa, nya kakwa mɛ ŋkwa. 
Pa nde dzawa hwə nda ba'a yake wəzege teza. Ma ke Mahwətə sha 'ya: «Hekate 
nda slə kaMahɛr-Shalal-Hash-Baz, 

4kwa nza ŋkɛ ma nda teɗepe geze ‹Yite ɗa› keɗema ‹Meyɛ ɗa›, wəzegea shɛ ne, 
nahe mbeli kefəke nda mcɛlə nyi mbe Damas ba'a wəshi nyi fəhwe mbeli hwa 
mpa nyi mbe Samari ke meghe nya mbe Asiri.» 

Se ta ka Asiri vəkə le mpa 

5Ma ke Mahwətə sha 'ya zhɛkwa: 

6«Ma va nya ɗema yɛməa Silowɛ nya kehwɛ le zayɛ mbelia shɛhɛ, va nya 
ghazlənə hɛ va Rɛsin ba'a Pɛka ne, 

7'ya katehwɛ yɛməa Efrate nya berete ba'a nya kwele kwele kasame yitea hɛ, 
geze ta ŋkɛ, meghea ka Asiri ba'a pɛtɛa berete ta ŋkɛ. Kateviɗi geva hələa Efrate 
pa pelɛ wəmbə. 

8Katehwɛ ŋkɛ dzeyi te hɛɗia Zhəwda, katenza ŋkɛ mpɛafe ba'a kasheke sheke, 
hwa'a yitea ŋwələa ŋkɛ tedzeme ŋkɛ. Katepesle geva ŋkɛ cakeɗake te hɛɗia ŋa 
Ɛmanəwɛl.» 

Ɛmanəwɛl, wəsə kencɛ hərə ŋkwa 

9Gheyɛ mbeli, bare bare mə, nza mə keta ta va ghazlənə. Ghwene mə sleme ta 
ŋayɛ, gheyɛ hɛɗi nyi te mendɛkwe ta hɛɗi. Wərə yɛ kahite geva megela yitea 
mpa, ama neghe yaneghe ŋayɛ ghazlənə. Kaganda ne, wərə yɛ kahite geva yitea 
mpa, ama neghe yaneghe ŋayɛ ghazlənə. 

10Zəzəte mə wəshi nyi temene yɛ, katetazemte geva hɛ. Geze mə ghena nyi ɗe yɛ, 
katemene geva hɛ we. Kwa nza ŋkɛ ne, le gheɓəmə Shala. 

Deke Mahwətə yahi mbeli kahawe ve 

11Pa Mahwətə keseve ɗa ba'a gezete ɗa kezha ɗema 'ya kateke dzeghwa ta ka 
Zhəwda. Ma ke sha 'ya: 

12«Hekama pɛtɛa wəshi nyi heka mbelia shɛhɛ ‹katsa ghena› yɛ ‹katsa ghena› 
ma. Ghazlənəma yɛ va wəsə nya ghazlənə hɛ ve ma. Ghazlənəma yɛ va hɛ ma. 

13Deke Mahwətə nde berete yateve yɛ kaShala, gheŋkɛ yatehawe yɛ ve, gheŋkɛ 
yateghazlənə yɛ ve. 

14Katenza ŋkɛ kaŋkwa nya keveyi geva tekeleke ba'a kapelɛ nya ketsa ŋkwa 
katehene, kagela nya kewele hɛɗi meghe nyi bake mbe Israyɛl. Katenza ŋkɛ 
kadagalawe ba'a kakeleŋa kaŋa mbeli nyi mbe Zhɛrəzalɛm. 

15Kwele kwele mbeli nyi ketetsepe tsepe, nyi keteteɗe ba'a nyi keteɓele. 
Katekesehwe hɛ keleŋa ba'a katembelenji hɛ we. 

Vəa nza tikə tikə ba'a neghe wəsə 

16Yate ghena nya, veyi ghena nyi gezete 'ya hwa ka təkwə təkwə ɗa.» 

17Kaneghe Mahwətə nya kewəfərə kema ta ŋkɛ va hwelefefia Zhakob 'ya, kave 
ghə 'ya te. 

18Ma 'ya ba'a ŋwale nyi ndeke ɗa Mahwətə ne, nahe n'yɛ kenza kawəshi kencɛ 
wəshi ba'a kawəshi nyi ketemene geva mbe Israyɛl te sləa Mahwətə nde berete 
nya kenza pelɛ ghweme ta Siyon. 

19Ma tegeze ŋayɛ kweci mbeli: «'Yɛwe mə ghena va mbelia kwahɛɗi, va yɛ 
kwahyɛ ba'a ka mene weta. Nahe ŋkɛ kehi ka'yɛwe ghena va yɛ shala ta ŋkɛ, va 
mbelia kwahɛɗi kezha mbeli nyi te ghweme.» Ma kegezete ŋayɛ mbeli kala nya 
ne, 

20ma pe yɛ sha tezhɛne nda ke hɛ: «Ke wəshi nyi tekete ba'a ghena nyi gezete 
Mahwətə hi mbeli kazhɛne nda geva.» Ma wəndə nya keɗema kageze kala nya 
ne, katenakɛ kiɗi ta ŋkwa ŋkɛ we. 

Dzeghwa mbe ŋkwesle 

21Katejive mbeli mbe hɛɗi nya nza yaka ba'a ma. Ma va nya zhɛte nda ma ke 
mbeli ne, katehwepe wənə ba'a katebezla yɛ meghe le Shala mbeli. Katenewe 
ŋkwa kedzeme ghweme mbeli. 

22Kwa sebe ta ŋkɛ ne, katenewe ŋkwa nya te hɛɗi mbeli. Deke yaka, ŋkwesle, 
taze ta mehele nya keve nda ghazlənə ke mbeli ba'a viɗi nya zhikwətəkwə 
yatesləyi mbeli. 

23Ama katenza ŋkwesle kaghala ghala kənəa hɛɗi nya se nya yaka te we. 

Nahe wəzege keyake ɓəmə geva 

Ma vəashi ne, nahe Mahwətə kekelemte zləvə te hɛɗia Zabəlon ba'a ŋa Nɛftali. 
Ama kwa sebe ta ŋkɛ ne, nahe ŋkɛ kevate zləvə te hweŋkwa kedzawa ndərə, te 
hɛɗi nya laka ŋkwa kesame ta veci yitea hələa Zhəwrdɛŋe ba'a te Galilɛ, hɛɗia 
kweci hwelefefi. 

Ɛzayi 9 

1Nahe mbeli nyi kese kadzeghwa mbe ŋkwesle kenakɛ waŋe nya wəba. Nahe 
waŋe keɓelete geva kənəa mbeli nyi kese te hɛɗi nya mbe ŋkwesle. 

2Shala, nahe na keyate hwelefefi kwele kwele, nahe na kembakete nda zlama ta 
nci ke hɛ. Fare fare hɛ mbe kema ta ŋa kala nya nza mbeli fare fare te və kemene 
wəshi se te wəve, kala nya tsa gaghwe mbeli kənəa nehe ta wəshi nyi fəke mbeli 
hwa mpa. 

3Kwa nza ŋkɛ ma sheghwə nya te welɛ va hɛ kala sla ke wəza, geta nya kesla nda 
te bazla ke hɛ ba'a ghəa demea wəndə nya kesa nda yaka ke hɛ ne, nahe na 
keɓelemte hɛ kala nya te veci nya hərəte ka Madiyan na. 

4Pɛtɛ tsahwa ta ka ghema nyi kegaŋkeɓe hɛɗi ba'a lekwesa nyi bətə mbe mimi 
keteremte geva va ghwə. 

5Kwa nza ŋkɛ ne, nahe wəzege keyake ɓəmə geva, nahe wəzege teza kendeke 
ɓəmə geva. Nahe ŋkɛ kekemave berete kenza ka meghe. Ma ke mbeli sha heka 
ŋkɛ: Nde ncɛ ghena ganyɛ, Shala nde berete, Yita nya kaghala ghala, wəndə nya 
te ghəa kwelɛŋe. 

6Katembake meghea ŋkɛ ŋkɛ ba'a katekeseyi kwelɛŋe nya keɗema kakiɗi ŋkɛ. 
Katenza ŋkɛ pelɛ pasla ta meghe David ba'a katesleke hɛɗi meghea ŋkɛ ŋkɛ. 
Katehi ŋkɛ ba'a katezhɛre ŋkɛ bereteke laka hawe va wəsə nya kehi ba'a nya 
tiɗiɗi, se tsetsenya pa kaghala ghala. Nya ya kawəsə nya temene Mahwətə nde 
berete va wəba ta ɗe ta ŋkɛ. 

Hwepe wənə ta Mahwətə va ka Israyɛl 
(5.25) 

7Nahe Mahwətə kegezete ghena te hwelefefia Zhakob nahe ŋkɛ keteɗe kənəa 
Israyɛl. 

8Pɛtɛ mbeli kateɗepete, ma ke ka Ɛfrayim ba'a mbeli nyi mbe Samari sha geze 
mbe farefa ta nci ba'a le kele ghəa nci: 

9«Nahe yɛ dewe brəki keŋzlanji, katezhɛne n'yɛ kaŋa hɛ le pelɛ nyi tsehe tsehe. 
Nahe yɛ medaŋa mekweɗa ketsaslemte geva, katela yɛ medaŋa gwevɛre ghen'yɛ 
te ŋkwa nci.» 

10Nahe Mahwətə keheɗeyite ka jaga ta Rɛsin yitea ka Israyɛl, nahe ŋkɛ kendeke 
nda hwepe ghə ke ka ghema ta nci: 

11Laka ŋkwa kesame ta veci ka Siri, laka ŋkwa kepəkwə ta veci ka Filisti. Nahe 
hɛ kempeɗehwe ka Israyɛl tereslɛme. Ya tsagha shɛ ŋkɛ ne, kegweɗakwete geva 
hwepe wənəa ŋkɛ we, mba dzeve ta ŋkɛ tekafe yitea ghweme. 

12Ama kese mbelia shɛhɛ kazhɛre geva kase sha wəndə nya kese kaɗa hɛ we, 
kese hɛ kasepa Mahwətə, nde berete we. 

13Tagha gɛ, pa Mahwətə slamte ghə ba'a sheghe, dzeve ta peha ba'a ghwəvərə te 
veci kwetɛŋe mbe Israyɛl. 

14Mbelia jama ba'a mbeli nyi te ghə ya kaghə, ka mɛ ŋkwa nyi keteke nda tseŋwə 
ke mbeli ya kasheghe. 

15Nahe mbeli nyi te ghəa mbeli kezamte hɛ ba'a nahe mbeli nyi sleke hɛ 
kendahwe geva. 

16Vatse ɗema Mahwətə katenza ganyɛke laka ka megelɛgeshia nci, katezhɛ heli 
ŋkɛ yitea ka mezhɛtiti ba'a ka wedidia nci we. Kwa nza ŋkɛ ne, pɛtɛ hɛ kaka 
ndiremia mehele nyi kemene wəsə kwa ndiremi ba'a pɛtɛa mɛa nci kageze 
ghena nyi ndiremi ndiremi. Ya tsagha shɛ ŋkɛ ne, kegweɗakwete geva hwepe 
wənə ŋkɛ we, mba nza dzeve ta ŋkɛ tekafe yitea ghweme. 

17Kwa nza ŋkɛ katse 'yaghwa mehele kala ghwə nya ketere yɛ tigə ba'a yɛ 
ndəŋwə, nya katere yɛ sleke nyi mbe ghɛa wəfe ba'a nya kemene yɛ geɗeɗe ta 
n'yi dzeme yitea ghweme. 

18Ma va kwelea hwepe wənəa Mahwətə, nde berete ne, ghwə ya yitea meleme, 
kazhɛre mbeli kala wəsə ketere ta ghwə. Wəndə shɛ kese kazhɛ heli yitea 
menənyɛ we. 

19Slave mbeli te kwa zeme ne, kazhɛ ŋkwa ma shanda, mpeɗe mbeli te kwa 
gwela ne, kebehe mbeli we, yayata wəndə kampeɗe slia dzeve ta ŋkɛ. 

20Kaha nda mpa hwelefe ta Manasɛ ke ŋa Ɛfrayim kaha nda ŋa Ɛfrayim ke ŋa 
Manasɛ, katsene geva hɛ bake nci yitea hwelefe ta Zhəwda. Ya tsagha shɛ ŋkɛ ne, 
kegweɗakwete geva hwepe wənəa ŋkɛ we, mba nza dzeve ta ŋkɛ tekafe yitea 
ghweme. 

Ɛzayi 10 

Mbeli nyi kehwepe nda wənəa Mahwətə 
(5.8-24) 

1Wa nya ndiremi te mbeli nyi kegeze ghena nyi kehitema geva, nyi kerafe hɛ 
kawəshi mahalegə nyi keve yaka te mbeli gɛ! 

2Ma kala nya nde ne, meha ghwə nya tiɗiɗi yafɛa nda hɛ ke ka titikwəa kɛfi, kafɛa 
hɛ hɛ yitea wəsə nya kehi kaŋa nci, kazhɛre ka wedidi hɛ kawəshi nyi keseve hɛ, 
kafə wəshi hɛ yitea ka mezhɛtiti. 

3Tsema temene yɛ te veci kemeha ghwə, vəa ŋkwa nya tese sefə nya wəba 
cakeɗake wa? Sha wa tehwɛ nda hwɛ yɛ kezha kemave kemane wa? Tema tebete 
mcɛləa ŋayɛ yɛ wa? 

4Ndeke vəkwə hwa ka daŋgayɛ ba'a bete hwa mbeli nyi kempə mpə wəsə nya 
ketetene va gheyɛ. Ya tsagha shɛ ŋkɛ ne, kegweɗakwete geva hwepe wənəa ŋkɛ 
we, mba nza dzeve ta ŋkɛ tekafe yitea ghweme. 

Ndiremi nya te Asiri 

5Wa nya ndiremi te Asiri nya kaghəa deme ta hwepe wənəa ɗa gɛ! Katencɛ 
hwepe wənəa shɛ 'ya le geta nya yitea dzeve ve. 

6Kaghwene ŋkɛ 'ya yitea hwelefe nya keɗema ghena ta ɗa, yitea mbeli nyi 
kehwepe ɗa wənəa ɗa, kezha zləgwə wəshi hwa mpa, kezha fə mcɛlə ba'a kezha 
ŋkeɗe hɛ ŋkɛ kala rekɛ nya kwa hweŋkwa. 

7Ma keɗepete Asiri kala nya we, kezəzəte wənəa ŋkɛ tsagha we. Kwa nza ŋkɛ ne, 
mpə ŋkwa ba'a za sebe te mbeli kwele kwele yazəzə ŋkɛ. 

8Ma ke gezete: «Kaɗema mbeli nyi te ghəa ka sewajɛa ɗa kenza yipə yipə le ka 
meghe na? 

9Kaɗema wəsə nya kwetɛŋe yamenete nda 'ya ke yɛ meleme ta Kalnɛ le ŋa 
Karkɛmish na? Kaɗema 'ya kemenete nda ke meleme ta Hamat kala menete nda 
'ya ke ŋa Arpad na? Na, kaɗema 'ya kemenete nda ke meleme ta Samari kala nya 
menete nda 'ya ke ŋa Damas na? 

10Nahe dzeve ta ɗa kekekave yɛ hɛɗi meghea yɛ shala tseŋwə, te ŋkwa nya nza 
wəshi nyi zhɛrete hɛ kashala kwele kwele ma ke nyi mbe Zhɛrəzalɛm ba'a nyi 
mbe Samari. 

11Kaɗema 'ya katemene nda ke Zhɛrəzalɛm ba'a ke wəshia ŋkɛ nyi zhɛrete ŋkɛ 
kashala kala nya menete nda 'ya ke Samari ba'a ke yɛ shala tseŋwəa ŋkɛ na?» 

12Ama vəa ŋkwa nya tekiɗimte slene ta ŋkɛ Mahwətə pelɛ ghweme ta Siyon ba'a 
mbe Zhɛrəzalɛm ne kateme ŋkɛ kənəa meghea ka Asiri, le kele ghəa ŋkɛ ba'a le 
ŋkele ntsəa ŋkɛ. 

13Kwa nza ŋkɛ ma ke gezete: «Laka berete ta dzeve ta ɗa menete 'ya ba'a laka 
ntsehwelea ɗa. Kwa nza ŋkɛ kande ɗepe wəsə 'ya. Nahe 'ya kezamte sebe te 
ghala nyi kwelɛ hɛɗia mbeli kefəhwe mcɛləa nci. Nahe 'ya kefəakawa mbeli nyi 
pelɛ yɛ pasla kala katsala. 

14Kala nya fə ghɛa 'yɛ mbeli fəhwe mcɛləa mbeli 'ya. Kala nya fə slesle nyi 
wəfəyite mbeli fəhwe wəshi 'ya pɛtɛ te hɛɗi. Wəndə shɛ kese kaslepe slepe 
bidzə, kaghwene mɛ ba'a katsa lewela yitea 'ya we.» 

15Kamene fege tseyɛ te ŋkwa wəndə nya ketsasle wəsə le na? Kakele ghə hwa 
kesla sheghwə te ŋkwa wəndə nya kemene slene le na? Kala wəsə nya gaŋkəɗəte 
dzeve ghəa deme nya mbe dzeve nya kekafete, kala wəsə nya kafete dzeve geta 
nya kekese dzevea shɛ. 

16Vatse tepahemte mbeli nyi deke deke Shala Mahwətə nde berete, kateme ghwə 
yitea mbeli nyi nza zləvə te, kala nya tse ŋkwa ghwə. 

17Katezhɛre waŋe ta Israyɛl kaghwə ba'a Shala nya kaganda ta ŋkɛ kaghɛnia 
ghwə nya ketetse ba'a nya ketetere yɛ ndəŋwə ba'a yɛ tigəa ŋkɛ te veci kwetɛŋe. 

18Kateza sebe ŋkɛ te yɛ wəfe ganji ba'a pɛtɛa wəfe nyi keya. Katenza ŋkɛ kala 
wəndə nya tejɛghwa. 

19Ɓɛhwɛ mbarave tetene wəfe mbe ghəa wəfe, wərə wəzege kateɓelate hɛ. 

Ka Israyɛl nyi ketene 

20Ma te vecia shɛ ne, katedɛŋe geva mbeli nyi ketetene teghweme hwa mbelia 
Zhakob nyi ketembelenji te wəndə nya kese kaɗa hɛ we. Katedɛŋe geva hɛ te 
Mahwətə, Shala ta ka Israyɛl nya kaganda. 

21Katezhɛne geva nyi ketene kase, nyi ketene hwa mbelia Zhakob sha Shala nde 
berete. 

22Israyɛl, ya mbelia ŋa se kala ndaleghe kwa hələ ne, deke nyi ketene ka tezhɛne 
geva kase. Nahe za sebe te mbeli ketarete geva, katenza nza tiɗiɗi kala hələ nya 
viɗi kadzeme pa te yɛ hələbə. 

23Kaganda ne, kateyipə wəsə nya tarete Shala Mahwətə, nde berete kwa te pɛtɛa 
hɛɗia shɛ. 

Ɗa nya te Asiri zhɛkwa 

24Vatse gɛ ne, wa nya ghena nya geze Shala Mahwətə, nde berete nya: «Mbelia 
ɗa nyi le nza mbe Siyon, ghazlənəma yɛ va ka Asiri, nyi keɗa ŋayɛ nyi le geta ba'a 
nyi kekafe ghəa deme yitea gheyɛ kala nya se ka Ɛzhipte kamene vəashi. 

25Kwa nza ŋkɛ temə ɓɛhwɛ ne, kategweɗakwe hwepe ta wənəa ɗa va gha, ama 
katenza hwepe wənəa ɗa kaza ta nci.» 

26Va nya nza ŋkɛ katekafe geta ta ŋkɛ Mahwətə, nde berete yitea ka Asiri kala 
nya menete nda ŋkɛ ke ka Madiyan pelɛ keleɓa ta Orɛb. Katekafe geta ta ŋkɛ ŋkɛ 
kənəa ndərə kala nya menete nda ŋkɛ ke Ɛzhipte. 

27Ma te vecia shɛ ne, katekelemte wəshi nyi ɗaŋeɗa ɗaŋeɗa kwa ghə va gheyɛ 
ba'a sheghwə nya te welɛa ŋayɛ kala sla kewəza ŋkɛ. 

Ka jaga kahende nda geva ke Zhɛrəzalɛm 

Ka jaga kadzembe Samari, 

28nahe hɛ kentsehe mbe Ayat, nahe jive nci mbe Migron, nahe hɛ kebeteyi 
wəshia nci mbe Mikmas. 

29Ma kajive hɛ kwa hweŋkwa nya mentɛawe ne, ma ke hɛ: «Hɛ ɓəmə mbe Gɛba.» 
Kabare bare mbeli mbe Rama, kahwɛ mbeli mbe Gibɛya, meleme ta Sawəl. 

30Ka Galim, tsa mə lewela! Ka Layisha, ntsehwele mə! Ka Anatot, zhɛne mə 
ghena! 

31Ghəa nci yambele ka Madmɛna, wəfərə yawəfərə mbeli nyi mbe Gɛbim. 

32Te vecia shɛnyɛ ne, ghereŋe ka jaga mbe Nob. Kacɛɗɛ ghweme ta Siyon ba'a 
wəmbəa Zhɛrəzalɛm hɛ le dzeve kezha ghweze mɛ. 

33Wa nya Shala Mahwətə, nde berete nya kaɓele yɛ dzeve ta wəfe le berete. Nahe 
wəfe nyi jama jama kempəmte geva, nahe nyi bebiya bebiya kewəvasate geva te 
hɛɗi. 

34Nahe yɛ sleke nyi mbe ghɛa wəfe kempəmte geva le tseyɛ, nahe gwevɛre ganji 
nyi mbe Liban kempate geva te hɛɗi. 

Ɛzayi 11 

Hwelefe ta David 

1Kateshave kwete wəzege teza mbe hwelefe ta Zhɛsɛ, kala nya ɗəkwə wəfe te 
dəŋwə. Katepese kwete dzeve te yɛ zlərəa ŋkɛ. 

2Kənə tenza Sefəa Mahwətə: sefəa ntsehwele ba'a ŋa ɗepe meha ghwə, sefəa nta 
ghena ba'a ŋa hwepe ghə, sefəa ɗepe wəsə ba'a ŋa hawe va Mahwətə. 

3Kateteke nda hawe va Mahwətə ŋkɛ. Katemeha ghwə ŋkɛ kala nya newe ntsə ta 
ŋkɛ we, katetare geze ghena ŋkɛ kala nya fa mbeli ŋkɛ kageze we. 

4Katemeha ghwə ta ka dewə ŋeli ŋkɛ le kaganda, tiɗiɗi tenza ŋkɛ kezha ka 
titikwəa kɛfi nyi te hɛɗi. Kateɗa mbeli nyi mbe meleme ghena ta ŋkɛ kala geta. 
Katempə ka 'yaghwa mehele ghena nyi ketesawa te mɛa ŋkɛ. 

5Nza tiɗiɗi ba'a nza dɛŋe dɛŋe ka tenza kahətə nya hwa hwə ve. 

6Katenza yɛ makwagwele le zhɛgwəa təmə te ŋkwa nya kwetɛŋe, kateɓelahe 
deghwavaŋwe vare zhɛgwəa kwe. Katezeme wəsə yɛ leve ta sla le wəzege ta 
nivɛrə jikə, wəzege teza keɓɛhwɛnyɛ nde teya hɛ. 

7Te ŋkwa kezeme gwəzə nya kwetɛŋe tezeme gwəzə yɛ sla le mtsekwele, te 
ŋkwa nya kwetɛŋe tebeke ŋwalea nci. Katezeme gwəzə mtsekwele kala sla. 

8Kateraberə velɛnjɛ mɛa ghɛa mbele, kateha dzeve wəzege kadzembe ghɛa 
mentsape. 

9Katezhɛne wəsə kwa ndiremi keɗema berete kamene geva pelɛ pɛtɛa ghweme 
ta ɗa nya keveyi geva tekeleke we. Kwa nza ŋkɛ viɗi tenza hɛɗi va ɗepe wəsə ta 
Mahwətə, kala nya viɗi ndərə yɛmə. 

10Ma te vecia shɛ ne, katenza wəzege ta Zhɛsɛ meslete yitea ghweme kala drape 
sha mbeli nyi te hɛɗi lema. Katese hwelefefi ka'yɛwe ghena ve ba'a kateɓele 
zləvəa Shala te ŋkwa nya tenza ŋkɛ. 

Zhɛne geva ta mbeli nyi kefəhwe geva 

11Ma te vecia shɛ ne, katekafe dzeve Mahwətə kakwa bake zhigə kezha mbeɗe 
mbelia ŋkɛ nyi ketene, nyi ketetene teghweme mbe Asiri, Ɛzhipte, Patros, 
Kəwsh, Ɛlam, Shinɛyar, Hamat ba'a te hɛɗi nyi te ndərə. 

12Katembe drape ŋkɛ kezha hwelefefi, katetsene ka Israyɛl nyi kefəhwe geva 
ŋkɛ, katerəkwə ka Zhəwda nyi ketazemte geva dzeyi te yayata bela ta hɛɗi lema. 

13Ma tsagha katefɛa zlɛa Ɛfrayim ba'a katezamte geva sebe te ka jaga ta ka 
Zhəwda. Katezhɛne Ɛfrayim kazlɛ va Zhəwda ba'a katezhɛne Zhəwda kanza ka 
ghema ta Ɛfrayim we. 

14Kateme hɛ bake nci kənəa ka Filisti se laka ŋkwa kepəkwə ta veci, Katefə wəshi 
hɛ yitea mbeli nyi laka ŋkwa kesame ta veci: Katemene berete hɛ te ka Ɛdom 
ba'a te ka Mowab, mbe dzeve ta nci tenza ka Amon. 

15Katehase yɛməa ndərəa Ɛzhipte Mahwətə. Katewedazle hələa Efrate ŋkɛ le 
dzeve. Laka sefə nya le berete ne, katenehe hələa shɛ ŋkɛ mberefaŋe mbe, wərə 
wəndə kajivenyɛ te le seɗa. 

16Katenza hweŋkwa shɛ kaŋa mbelia ŋkɛ nyi ketene, kaŋa mbeli nyi ketenza 
teghweme mbe Asiri, kala nya kemenete nda geva vəashi ke ka shihɛ nci te veci 
nya shavenji hɛ mbe Ɛzhipte. 

Ɛzayi 12 

Tsahe Shala nya kembele ŋkwa 

1Mbeli nyi kembeɗeke geva, ma pe yɛ sha tegeze te vecia shɛ: Mahwətə, katsahe 
ŋa 'ya, kwa nza ŋkɛ tehwepe se wənəa ŋa va 'ya, ama nahe hwepe wənəa ŋa 
kegweɗakwete geva ba'a kaɓeɓa ɗa na. 

2Wa nya Shala nya kembelete ɗa nya, gwezlayɛ fa ghəa ɗa, kazhɛne ghazlənə zhɛ 
ɗa we, kwa nza ŋkɛ Mahwətə ya kaberete ta ɗa ba'a kaciməa ɗa. Gheŋkɛ ya 
kande mbele ɗa. 

3Kategə yɛmə yɛ le zlama kwa ɗaslea mbele ŋkwa. 

4Ma te vecia shɛ ne, ma pe yɛ sha tegeze: «Tsa nda mə hana ke Mahwətə, tsahe 
mə sləa ŋkɛ, zlape nda mə pɛtɛa slene ta ŋkɛ ke mbeli ncɛte nda mə zləvəa sləa 
ŋkɛ ke mbeli pɛtɛ. 

5Tsahe mə Mahwətə kwa cimə, kwa nza ŋkɛ nahe ŋkɛ kemenete wəshi nyi jama 
jama. Geze sləa ŋkɛ mbeli te hɛɗi lema pɛtɛ.» 

6Tsa mə kaka kezlama, gheyɛ mbeli nyi mbe Siyon, kwa nza ŋkɛ wəbake ŋkɛ hwa 
gheyɛ, Shala nya kaganda ŋkɛ mbe Israyɛl 

Ɛzayi 13 

Kwa keɗaŋe ta Babilone 

1Wa nya ghena nya kemave Ɛzayi, wəzege ta Amots te ghəa Babilone nya: 

2«Ma pelɛ ghweme nya dɛrɛŋe rɛŋe ne, mɓe mə drape, tsa nda mə lewela ke ka 
sewajɛ, ɓake mə hɛ le dzeve kezha dzeki hɛ kwa yɛ mɛ degha ta mbeli ganji. 

3'Ya nde gezete nda ghena ke mbeli nyi keveyi geva kaŋa ɗa, ‘ya nde hekake ka 
katsala kɛfia ka sewajɛa ɗa, mbeli kezlama yitea hərə ŋkwa ta ɗa kezha ncɛ 
hwepe ta wənəa ɗa.» 

4Fa mə gaka ta kwete wəsə hwa yɛ ghweme: kala gaka ta mbeli kwele kwele ŋkɛ. 
Fa mə gaka ta yɛ hɛɗi, ta hwelefefi nyi ketsenete geva. Mahwətə nde berete nde 
newe nza ta ka sewajɛ nyi ketedzemte mpa. 

5Se te kwete hɛɗi nya cakeɗa, se te mendɛkwe ta hɛɗi se hɛ kezha beze hɛɗi pɛtɛ: 
Mahwətə ba'a mbeli nyi ncɛ hwepe wənəa ŋkɛ ŋkɛ laka hɛ. 

6Nehwene mə, kwa nza ŋkɛ takwa takwa vecia Mahwətə. Katese ŋkɛ kala 
ndiremi nya kese va Shala nde berete. 

7Vatse nza yɛ dzeve ta mbeli pɛtɛ kempə mpə ba'a mehele ta nci ketaze taze. 

8Nahe hɛ keghazlənənji, kazhɛ nda yɛ mekwereŋe ba'a yɛ geva ta nci ke hɛ, 
kaheha hɛ kala male nya keteya. Heheɓake newe ghəa nci hɛ. Teheɗe kema kwa 
ghə va hɛ. 

9Wa nya vecia Mahwətə nya kase, vecia zhɛma heli, vecia ghwə ta hwepe wənə 
nya wəba nya ketezhɛre hɛɗi kaɓerama nya dɛrɛŋe rɛŋe ba'a nya keteza sebe te 
ka jaɗafa. 

10Katezhɛne saseregwa nyi te ghweme ba'a yɛ wəvəsəa nci kaɓele we. Ngərə 
ngərə tenza veci samema ta ŋkɛ kwa ghɛ, katezhɛne tere kaɓele we. 

11Ma ke Shala: «Kateme 'ya te hɛɗi lema va 'yaghwa mehele ta ŋkɛ, te mbeli nyi 
ndiremi ndiremi mehele va fete ta nci. Kateza sebe 'ya te kele ghə ta ka ŋkele 
ntsə, kateshifə zlama ta ka ghwərə ghwərəa ntsə 'ya. 

12Katezhɛre mbeli 'ya dzawe ma ke ŋ'we mze kwa tere tere nya wɛŋe, dzawe ma 
ke ŋ'we ke mze kwa tere tere nya kese te hɛɗia Ofir.» 

13Vatse gɛ ne, kategaŋkəɗə ghweme, kategaŋkəɗə hɛɗi te shihəa ŋkɛ va beze ta 
wənəa Mahwətə nde berete, va ghwə ta hwepe ta wənəa ŋkɛ. 

14Tagha gɛ, katezhɛre geva yayata wəndə kalə sha hwelefe ta ŋkɛ, katehwɛ 
yayata wəndə kalə kadzete hɛɗia ŋkɛ kala kɛme nya keka mbeli, kala timɛti nyi 
ɗema wəndə shɛ kezha tsene hɛ. 

15Katententepe have mbeli te pɛtɛa mbeli nyi tesləyi mbeli, katempə pɛtɛa mbeli 
nyi tekeseve mbeli va kafayɛ. 

16Katempəmte geva ŋwalea nci kwa ntsə ta nci, katefəhwe geva wəshi nyi dzeyi 
ki ghɛa nci, kaɓelahe mbeli le mia nci kaberete. 

17Ma ke Shala: «'Ya kateghwene ka Mɛde nyi keɗema ghena ta cɛdɛ ba'a nyi 
keɓelama mze kwa tere tere yitea hɛ. 

18Katempə ka mempɛhwetɛti have ta nci, katesərə yɛ velɛnjɛ hɛ we, katezhɛ nda 
heli ke hɛ yitea ŋwalea fəshi we.» 

19Ma Babilone, meleme nya ganyɛ te hɛɗi, wəsə kepesa geva nya zlama ka Kaldɛ 
yite ne, kala yɛ Sodome le Gomore nyi vate ndiremi Shala te hɛ tenza ŋkɛ. 

20Katezhɛne mbeli kanza mbe tɛape we, kaghala ghala tenza ŋkɛ kaɗema mbeli 
mbe. Ya ka Arab ne, katemɓe cɛ lekwesa ta nci hɛ mbe we, ya ka ya wəshi ne, 
kateghereŋe hɛ mbe we. 

21Ama yɛ wəve ka tenza dzeyi mbe, yɛ təwəvəŋə ka teviɗi geva dzeyi ki ghɛ nyi 
mbe, yɛ zhenɛgə ka tenza dzeyi mbe ba'a yɛ zhɛfa lɛmə ka tejɛgwəli dzeyi mbe. 

22Yɛ deghwavaŋwe ka tenehwene dzeyi mbe ghɛ nyi bebiya bebiya ba'a yɛ kelɛ 
gamba ka tembɛahwɛ dzeyi ki yɛ ghɛ ganji. Takwa takwa vəa kiɗi ta Babilone 
kase, katemtsehe geva yɛ hɛa ŋkɛ we. 

Ɛzayi 14 

Zhɛne geva ta ka Israyɛl nyi kefəhwe geva 

1Katezhɛ heli Mahwətə yitea hwelefefia Zhakob, katezhɛne ŋkɛ kanta Israyɛl. 
Katezhɛne ka Israyɛl kadzete te hɛɗia nci. Katejikə geva ka mentiɓə le hɛ ba'a 
katenza hwa mbelia Zhakob. 

2Katekemane hɛ kweci mbeli ba'a katefə hɛ hɛ kadzete hɛɗia nci. Tagha te hɛɗi 
nya kaŋa Mahwətə gɛ ne, katenehe hɛ ka Israyɛl kaka mavashia nci ba'a kaka 
kwaterashia nci. Katefə mbeli nyi kese kave hɛ kaka mavashi hɛ kaka mavashi. 
Katenza hɛ kaka sleke mbeli nyi kese kasa nda yaka ke hɛ. 

Kiɗi ta meghea ka Babilone 

3Ka Israyɛl, ma te veci nya tendeke ŋayɛ zhɛne mpi Mahwətə, kwa sebe ta yaka, 
taze ta mehele ba'a slene mava nya dzawe nyi kendeke ŋayɛ geva ne, 

4ma pe yɛ sha tegha cimə te ghəa meghea ka Babilone: Tsema kiɗinyɛ nza ta nde 
sa nda yaka ke mbeli gɛ wa? Tsema kiɗinyɛ nza ta nde ŋkele ntsə gɛ wa? 

5Nahe Mahwətə keɓelemte geta ta ka 'yaghwa mehele, geta kwa slekwa ta ka 
ghwərə ghwərəa ntsə, 

6geta nya kese kame te mbeli le wənə le wənə, nya kese kame te mbeli kaɗema 
zhɛne mpi yite, nya kese ka'yɛ mbeli le berete ba'a nya kese kasa nda yaka nya 
dzawe ke mbeli. 

7Tərəslə hɛɗi lema kazhɛne mpi ba'a kanza gwezlayɛ. Gaghwe yatsa mbeli. 

8Pa le yɛ wəfe kazlama te wəsə nya kemenete ŋa geva. Ma ke yɛ vɛ ba'a yɛ 
lekelekea ka Liban sha geze: «Ma ghala nza na kwa kwele ne, wəndə shɛ kezhɛne 
kasame kampə n'yɛ we.» 

9Gwəgwə yagwəgwə mbelia kwahɛɗi kezha se kakemane ŋa dzawama ta ŋa. 
Feɗeghe yafeɗeghe geva mbeli nyi kempə mpə kezha gha, pɛtɛa mbeli nyi kese 
te ghə te hɛɗi lema. Kafə ka meghea kɛfi nyi te ghəa hwelefefi ŋkɛ sawa pelɛ pasla 
ta nci. 

10Ma ke hɛ pɛtɛ sha geze ŋa: «Gha perə ne, wa nya na kande dewə ŋeli kala 
ghen'yɛ, nahe na kezhɛre ŋa yipə yipə le ghen'yɛ! 

11Nahe zləvəa ŋa kadzawa ghɛa mbelia kwahɛɗi yitea gaka ta gagera. Yɛ mɛmɗi 
ya kagezle ta ŋa ba'a menciɗi ya kagweda ta ŋa.» 

12Tsema menete geva ŋkɛ nda teɗe ŋa na sawa pelɛ ghweme, gha nya 
kasaseregwa kwa kiɗi ŋkwa gɛ wa? Wa nya na tehwepərə hwa hɛɗi, gha nya 
kese kahərə hwelefefi gɛ! 

13Ma pa na sha se kageze: «Katedzeme 'ya hwa'a pelɛ ghweme, kateve pasla ta 
ɗa 'ya te ghəa yɛ saseregwa ta Shala, katenza 'ya pelɛ ghweme nya tsene geva yɛ 
shala te kwa keɗaŋe ta hɛɗi nya laka bela kwa gwela. 

14Katedzeme ghəa ləmbə 'ya, kala Shala tehwə ghweme tenza 'ya.» 

15Ama nahe na kedzawa ghɛa mbelia kwahɛɗi, kedzawa zeweve ta ghɛa mbelia 
kwahɛɗi. 

16Ma mbeli nyi kenewe ŋa ne, gha yamare hɛ megela. Ma ke hɛ sha 'yɛwe: «Nya 
ya kawəndə nya kese nya kagaŋkəɗə hɛɗi ba'a nya se nya yɛ hɛɗia ka meghe 
kabare bare ve, 

17nya kese nya kazhɛre hɛɗi lema kaɓerama, nya kese nya kaŋzla yɛ meleme ba'a 
nya kese kapele ka daŋgayɛ na?» 

18Pɛtɛa ka meghea kɛfia kweci hwelefefi, kaɗema ghala, kazhɛne mpi mbe zləvə, 
yayata wəndə kwa kwele ta ŋkɛ. 

19Ama gha ne, nahe mbeli kenegheyi ŋa cakeɗake yitea kwele ta ŋa. Kala 
ndiremia wəzege nya kemtenyɛ kwa hwə na, kala wəndə nya tsenaghe mbeli nyi 
kempə va kafayɛ mbeli kənə ba'a nyi kebeteyi geva te pelɛ nyi kwa ghɛa mbelia 
kwahɛɗi na. 

20Ama katela ŋa mbeli zlaɓe le hɛ we, kwa nza ŋkɛ ne, nahe na kebezemte hɛɗia 
ŋa, nahe na kezamte sebe te mbelia ŋa. Katezhɛne mbeli kahekɛme hwelefe ta 
ka 'yaghwa mehele tɛape we. 

21Hi mə geva kezha mpə ŋwale tezhili te fete ta ka yitehɛ nci, yagha hɛ kasate te 
ŋkwa kezha kelehwe hɛɗi ba'a kezha viɗikɛ meleme nyi te hɛɗi lema. 

22Ma ke Mahwətə nde berete: «Katesate 'ya te ŋkwa yitea ka Babilone, kateza 
sebe 'ya te sləa Babilone, te mbeli nyi ketene teghweme mbe, te ŋwalea nci ba'a 
te pɛtɛa mbeli nyi keteya kwa sebe ta nci. 

23Katezhɛre melemea shɛ 'ya kaŋkwa yɛmə nya nza yɛ meŋkəɗə te. Katetsale 
Babilone 'ya le shimə nya keza sebe te wəshi pɛtɛ. 'Ya Mahwətə nde berete nde 
gezete.» 

Kateza sebe Mahwətə te berete ta ka Asiri 

24Ma ke Mahwətə nde berete zemete fela: «Katemene geva wəsə nya zəzəte 'ya, 
kateyipə geva wəsə nya tarete 'ya kadzawa. 

25Kateza sebe 'ya te berete ta ka Asiri te hɛɗia ɗa, kateŋkeɗe ŋkɛ 'ya hwa yɛ 
ghweme ta ɗa. Kala sheghwə nya te welɛ va sla kewəza vaghe berete ta nci hɛ 
kənəa mbelia ɗa, katekelemte ŋkɛ 'ya. Katekelemte geva wəsə nya ɗaŋeɗa ta nci 
kwa ghəa nci.» 

26Nya ya kawəsə nya tarete Mahwətə kaŋa hɛɗi lema, nya ya kaɗa nya vate ŋkɛ 
te pɛtɛa hwelefefi. 

27Ma vəa ŋkwa nya tarete wəsə Mahwətə nde berete ne, wa nde nza kafɛamte 
wəsəa shɛ wa? Ma vəa ŋkwa nya kafete dzeve ŋkɛ kaɗa ŋkwa ne, wa nde nza 
kazhɛnakawa dzevea shɛ wa? 

Te ghəa ka Filisti 

28Ma te va nya mte meghe Ahaz, ma ke Shala: 

29Ma gheyɛ ka Filisti pɛtɛ ne, zlamama yɛ va nya ɓelenyɛ geta nya kese kame te 
gheyɛ ma. Kwa nza ŋkɛ ne, kateshave mentsape mbe mahwama ta shishi ba'a 
kateshave madzeghwaya mbe mentsape. 

30Katezeme wəshi kezeme ka titikwəa kɛfi behe behe, katenza ka dewə ŋeli 
gwezlayɛ. Ama gheyɛ ka Filisti ne, katedene ŋayɛ ka ghema ta ŋayɛ le ma, 
katempə mbelia ŋayɛ nyi ketetene teghweme hɛ. 

31Gheyɛ gelembe nyi mɛa meleme, ŋgaɗe mə ghə, gheyɛ meleme, tsa mə lewela. 
Nahe Filisti pɛtɛ keŋzla, kwa nza ŋkɛ tələ yatələ n'yi sawa laka bela kwa gwela, 
ama wəndə shɛ keshavenyɛ hwa wəvəsəa ka sewajɛ we. 

32Tsema tezhɛne nda mbeli ke ka ghwene ta ka Filisti tse wa? Wa nya tsetse: 
Mahwətə le ghəa ŋkɛ nde ŋslete Siyon, mbe tenza ka titikwəa kɛfi nyi hwa mbelia 
ŋkɛ gwezlayɛ. 

Ɛzayi 15 

Te ghəa Mowab 

1Ghena te ghəa Mowab. Ma mbe viɗi nya bezemte geva ŋkɛ ne, zlɛcɛ zanyɛ sebe 
te meleme ta Ar-Mowab. Ma mbe viɗi nya bezemte geva ŋkɛ ne, zlɛcɛ zanyɛ sebe 
te meleme ta Kir-Mowab. 

2Nahe ka Dibon kedzeme ŋkwa nya keveyi geva tekeleke kezha nehwene pelɛ. 
Ghə yaŋgaɗe ka Mowab pelɛ Nɛbo ba'a pelɛ Mɛdeba. Pɛtɛ yɛ ghə keŋsə ŋsə, pɛtɛ 
yɛ ghwɛmɛ keŋsə ŋsə. 

3Dzeyi kwa yɛ hweŋkwa ne, wəsə yahwepahwe mbeli hwa hwə. Dzeyi te dɛɓere 
nyi kənəa cɛ ba'a dzeyi te yɛ ŋkwa kebeke ne, ghə yaŋgaɗe mbeli pɛtɛ, pɛtɛ mbeli 
kanehwene sərəɓə sərəɓə. 

4Lewela yatsa ka Hɛshebon ba'a ka Ɛlalɛ, kafefa lewela ta nci mbeli mbe Yahas. 
Vatse tsa lewela ka sewajɛa ka Mowab, kwetɛ kwetɛŋe mehele ta nci ketaze taze. 

5Lewela yatsa 'ya kezha Mowab. Nahe mbeli nyi mbe kehwɛghe hwɛ hwa'a mbe 
Sowar, hwa'a mbe Ɛglat-Selisiya. Le nehwene dzeme hɛ vare wəmbəa Ləwhit, 
lewela yatsa hɛ dzeyi kwa hweŋkwa ta Horonayim. 

6Nahe ɗaslea Nimrim kehasenyɛ, nahe gwəzə keghwelenji, mba hɛ kapese we, 
mba wəshi nyi menjaɓa shɛ we. 

7Ma kweci wəshi nyi ketene va hɛ, wəshi nyi wəmbəyi hɛ ne, fə yafə hɛ hɛ kajive 
kema ta hələa wəfe nyi dzeyi mɛa hələ. 

8Hərəkə hɛɗia Mowab va lewela shɛhɛ, hwa'a mbe Ɛglayim fa ŋgaɗe ghəa shɛ 
mbeli, hwa'a mɛa ghwa ta Ɛlim ntsehe lewela shɛhɛ. 

9Viɗi hələa Dimon va mimi. Kateghwene nda kweci ndiremi 'ya ke Dimon, 
katedzembe ka Mowab nyi ketene teghweme, mbeli nyi ketetene te hɛɗia nci 
nivɛrə. 

Ɛzayi 16 

Mowab ka'yɛwe kemane va Zhɛrəzalɛm 

1Se mbe Sɛla nya mɛa ɓerama ne, ghwene nda mə game ke wəndə nya kesleke 
hɛɗi, meghea ka Zhəwda nya pelɛ ghweme ta Siyon. 

2Kala 'yɛ nyi kezlə nyi ŋkamte hɛ mbeli te ghɛa nci ne, tsagha tenza mia ka 
Mowab te ŋkwa nyi nza mbeli kajivenji te hələa Arnon te. 

3Ma ke hɛ sha 'yɛwe va Zhɛrəzalɛm: «Ncɛ n'yɛ ntsehwele, mene zəzə. Ma talala 
veci kwa ghə ne, ve shenaŋkwe ta ŋa kənəa ghen'yɛ kala viɗi, wəfərəakɛ mbeli 
nyi kewəfərənji, ncɛma mbeli nyi kehwɛnji na ma. 

4Pelakɛ mbelia n'yɛ nyi kewəfərənji kanza te hɛɗia ŋa, nza kaŋkwa kewəfərə ta 
nci va nde mpə ŋkwa. Ma vəa ŋkwa nya tekiɗinyɛ yaka, nya tenahenyɛ mene 
berete, nya tezanyɛ sebe te nde ŋkeɗe ŋkwa te hɛɗi ne, 

5Katenza pasla bereteke laka ganyɛa mehele kaŋa hwelefe ta David. Katenza nde 
meha ghwə nya kezele wəsə nya tiɗiɗi ba'a nza tiɗiɗi pelɛ.» 

6Nahe ghen'yɛ kefate kele ghə ta Mowab, kele ghə ta ŋkɛ nya wəba, ŋkele ntsə ta 
ŋkɛ, gezleŋema ghə ta ŋkɛ ba'a fegea ŋkɛ nyi gəmə. 

7Ama tsetsenya ne, ghə yaŋgaɗe ka Mowab yitea Mowab, pɛtɛ hɛ kaŋgaɗe ghə. 
Ŋələvə yaŋələvə hɛ yitea ghwempe ta rɛzɛŋe nyi keɓe mbeli mbe Kir-Hɛrɛs. 
Kwele kwele tazenji mehele ta nci. 

8Kwa nza ŋkɛ hale yahale wəve nyi mbe Hɛshebon ba'a wəvea rɛzɛŋe nyi mbe 
Sibma. Nahe tɛa nci kese kaghwəyi ka sleke hwelefefi. Hwa'a mbe Yazɛr se 
bezlea nci ba'a nahe hɛ kese kapese te ɓerama. Pa pelɛ kema ta ndərə peslaghe 
geva dzeve ta nci. 

9Vatse nehwene 'ya yitea rɛzɛŋe nyi mbe Sibma kala nya nehwene mbeli nyi 
Yazɛr yite. Katebete nehwene 'ya kənə gheyɛ, gheyɛ Hɛshebon le Ɛlalɛ. Kwa nza 
ŋkɛ ma te və nya nda yɛ rɛzɛŋe ba'a nya mene wəshi yɛ se te wəve ne, nahe yɛ 
gaghwe kekiɗinji. 

10Nahe sebe kezanyɛ te zlama ba'a farefa yitea yɛ ntsa ta wəfe ta ŋayɛ. Ma dzeyi 
mbe yɛ wəvea rɛzɛŋea ŋayɛ ne, kazhɛne mbeli kafa yɛ gaghwe ba'a yɛ yɛyi we. 
Kazhɛne mbeli kahetəsə yɛ rɛzɛŋe kadzawa yɛ weta we, nahe yɛ yɛyi kekiɗinji. 

11Vatse nehwene hwəa ɗa kala gaka ta gagera yitea Mowab, zhɛ ɗa heli yitea Kir-
Hɛrɛs. 

12Katenewe ka Mowab mbeli kaleɓe ghə kadzeme yɛ kələŋə, kadzembe kasəkwə 
ghə pelɛ ŋkwa nya keveyi geva tekeleke, ama wəsə shɛ kakemave hɛ we. 

13Nya ya kaghena nya gezete Mahwətə te ghəa Mowab vəashi. 

14Ama tsetsenya ne, ma ke Mahwətə: «Mbe va mahekene kape kape, kala va nyi 
mene nde mene slene cɛdɛ ne, katekelemte geva zləvə te Mowab. Ya mbeli nyi 
mbe nza kwele kwele ne, deke mbeli ɓɛhwɛ ka tetene, mbeli nyi ɗema zləvə te 
hɛ.» 

Ɛzayi 17 

Te ghəa yɛ Damas le Israyɛl 

1Ghena nya kegezete geva te ghəa Damas. Temə vireɗi ne, katezhɛne Damas 
kanza kameleme we, kakwəfi tenza ŋkɛ. 

2Ma meleme nyi dzeyi yite ne, katewəfəyite geva hɛ kaghala ghala. Kateve nda 
geva hɛ ke wəshi keseɗa. Katenza hɛ dzeyi mbe hɛ, wəndə shɛ kateghakɛ hɛ we. 



1285 

 

 
Ghena ta Shala 

Kapsiki DC Bible 
©2012 Alliance Biblique du Cameroun and Bible Society of Cameroon. 

 

 
 

 

3Katezhɛne zli kanza yitea Ɛfrayim, ya meghe mbe Damas we. Ma ka Siri nyi 
ketetene ne, katenza zləvə te hɛ za ma ke ka Israyɛl we. Mahwətə nde berete nde 
gezete. 

4Ma te vecia shɛ ne, katenza zləvə te ka Israyɛl we, katezhɛre kele ta nci kapahe. 

5Katenza ŋkɛ kala wəsə nya te vəa mene wəshi te wəve, vəa ŋkwa nya tsehave 
ghəa ha ba'a nya tsenete ghwɛpɛ mbeli. Katenza ŋkɛ kala wəsə nya kwa zlərəa 
Refay, vəa ŋkwa nya tsamte ha mbeli te wəve. 

6Deke ɓɛhwɛ tetene mbeli mbe Israyɛl kala bekele nya bekwemte ya mbeli sawa 
te le geta. Katetene ya bake keɗema mahekene pelɛ ghəa ŋkɛ, ya wəfaɗe keɗema 
mcɛfe dzeyi te yɛ dzeve ta ŋkɛ. Shala Mahwətə ta ka Israyɛl nde gezete. 

7Ma te vecia shɛ ne, katenza ntsə ta wəndə ŋelɛ te nde pate ŋkɛ, kateve ntsə ŋkɛ 
te Shala nya keveyi geva tekeleke ta Israyɛl. 

8Katezhɛne ŋkɛ kave ntsə te reghwetɛ nyi menete nyi ŋkɛ le dzeve ta ŋkɛ we, 
katezhɛne ŋkɛ kanewe selə nyi keveyi geva tekeleke, ya wəshi ketere 'wərdə nyi 
menete ŋwalea dzeve ta ŋkɛ we. 

9Ma te vecia shɛ ne, katewəfəyite geva meleme nyi nza zli yitea hɛ mbe Israyɛl 
kala nya wəfəyite geva meleme ta ka Hava ba'a ŋa ka Amor vəashi kwa senji ka 
Israyɛl. Kaɓerama nya dɛrɛŋe rɛŋe tenza hɛ. 

10Israyɛl, nahe na kezaghəyite Shala nya kembele ŋa, kese na kazəzə Keleɓa nya 
kaŋkwa kewəfərə ta ŋa we. Vatse nda pese wəfe nyi ganji ganji na ba'a nda tsawe 
felehwe ta wəshi nyi kese te kweci hɛɗi na. 

11Ma te veci nya mɓete hɛ na ne, kanewe newe na nda kele hɛ. Ma wəsə nya 
tsawete na masheke ne, katebete ghwə ŋkɛ te vecia shɛnyɛ. Ama rayɛ teza sebe 
te wəshi nyi te wəve vəa ŋkwa nya se ndiremi, ghwɛ shɛ yitea ndiremia shɛ we. 

Gwəgwə ta ka jaga 

12Wa nya ndiremi gɛ! Mbeli kwele kwele ka gwəgwə. Kala gaka ta ndərə gaka hɛ. 
Kala gaka ghwa le berete gaka mbelia shɛhɛ. 

13Kala wədzərə ta ghwa gaka mbelia shɛhɛ. Ɗa yaɗa hɛ Shala, hwɛ yahwɛ hɛ kalə 
cakeɗake. Nahe hɛ keŋkamte kala cɛkəvə va sefə nya kesawa hwa yɛ ghweme, 
kala ya ta tigə kwara va sefə nya wəba. 

14Ma hetɛhwɛɗi ne, ghazlənə nde zhɛ ŋkwa, Ma nda tekiɗi ŋkwa ne, mba sebe te 
hɛ we. Nya ya kawəsə nya ketemene nda geva ke mbeli nyi kefə wəshia ɓəmə, 
kaɗa nya ketenza te mbeli nyi kezləgwə wəshi ɓəmə. 

Ɛzayi 18 

Ndiremi nya te Ɛtiyopi 

1Wa nya ndiremi te hɛɗi nya nza zlave bake te yɛ kwambeləa ŋkɛ, nya dzeyi mɛa 
yɛ hələa Ɛtiyopi gɛ! 

2Gheŋkɛ nde ghwene ka ghwene nyi kedzeghwa dzeyi te hələa Nil kwa 
kwambelə nyi tsate mbeli le tere. Gheyɛ ka ghwene nyi wɛrewɛ, lə mə sha mbeli 
nyi bebiya bebiya ba'a nyi nza hweta ta geva ta nci kewiɗewa wiɗewanji, sha 
mbeli nyi ghazlənə mbeli va hɛ se teke hwa'a te mendɛkwe ta hɛɗi lema, sha 
hwelefe nya berete nya keŋkeɗe ka jaga ta ŋkɛ. Zhɛne mə geva kadzete hɛɗia 
ŋayɛ nya dzawanji yɛ hələ mbe. 

3Ma gheyɛ pɛtɛa mbeli nyi te hɛɗi lema, gheyɛ mbeli nyi te hɛɗi ne, newe mə 
ŋkwa, vəa ŋkwa nya temɓe geva drape hwa ghweme, ghwene mə sleme, vəa 
ŋkwa nya tevɛ geva tereme. 

4Kwa nza ŋkɛ ma ke Mahwətə sha 'ya: «Sawa pelɛ ŋkwa kenza ta ɗa ne, divə ɗa 
tenza 'ya kezha mare wəshi nyi kemene geva, kala ghyana ta ŋkwa mbe ghwə ta 
veci, kala tələ ta mɛnɛ mbe hwələa mene wəshi se te wəve.» 

5Ma nda temene geva wəshi se te wəve, vəa ŋkwa nya betemte ghwə rɛzɛŋe, nya 
zhɛrenji ghwəa shɛhɛ kaya nyi kenehe ne, kateslera dzeve nyi kehitema geva, yɛ 
meɗəkwə ba'a yɛ sleke mbeli le hwətə. 

6Katewəfəyite nda geva hɛ ke zleŋa nyi hwa ghweme ba'a ke wəshi keseɗa nyi 
hwa gamba. Tagha tekiɗi vɛa yɛ zleŋa, tagha tekiɗi ghele wəshi keseɗa pɛtɛ nyi 
hwa gamba. 

7Ma te vəa shɛ ne, katefə nda wəshi gəmə nyi kese va mbeli nyi bebiya bebiya 
ba'a wiɗewa wiɗewa, mbeli nyi ghazlənə nyi mbeli va hɛ se teke hwa'a te 
mendɛkwe ta hɛɗi, mbeli nyi berete berete nyi keŋkeɗe ka jaga ta nci ba'a mbeli 
te hɛɗi nya dzawanji yɛ hələ mbe mbeli ke Mahwətə nde berete. Katefə wəshi 
gəməa shɛhɛ mbeli kadzeme ghweme ta Siyon nya nza Mahwətə nde berete pelɛ. 

Ɛzayi 19 

Te ghəa Ɛzhipte 

1Ghena nya kegezete geva te ghəa Ɛzhipte. Wa nya Mahwətə nya te ləmbə nya 
kedzeghwa kahe kahe, gheŋkɛ kadzembe Ɛzhipte. Bare bare yabare bare wəshi 
nyi zhɛrete ka Ɛzhipte kashala mbe kema ta ŋkɛ ba'a sla yaslesla helia ka Ɛzhipte. 

2Ma ke sha Mahwətə: «'Ya kateheheɗe ka Ɛzhipte kezha mpa yayata wəndə le 
menənyɛ, yayata wəndə le nde ghedəkwəa ŋkɛ, meleme le meleme, hɛɗi le hɛɗi. 

3Katetaze mehele ta ka Ɛzhipte, kateza sebe 'ya te wəshi nyi zəzə hɛ. Katefa 
ghena hɛ va wəshi nyi zhɛrete hɛ kashala ba'a va ka gepe ŋkwa kwa weta, va ka 
beze ŋkwa ba'a va ka kelɛŋə. 

4Kateve Ɛzhipte 'ya mbe dzeve ta ka sleke ŋkwa nyi 'yaghwa 'yaghwa mehele, 
meghe nya ndiremia mehele nde tenza te ghəa nci.» Nya ya kaghena nya geze 
Shala Mahwətə nde berete. 

5Katehasenyɛ yɛmə nya kwa ndərə, katenza helaŋe helaŋe keghwele ghwele. 

6Katezəŋwə yɛmə nyi dzeyi kwelɛ yɛ hələ, kateshifə ba'a katehase yɛ dzeve ta 
Nil, katetiwɛɗi yɛ mahawa ba'a yɛ ghwəvərə. 

7Kateghwelenji gwəzə nyi dzeyi mɛa hələa Nil ba'a nyi dzeyi te ŋkwa nya jikə 
geva ŋkɛ le ndərə, pɛtɛa wəshi nyi kepese dzeyi mɛa Nil. Katefəhwe hɛ sefə, wəsə 
shɛ katetene we. 

8Kateŋgaɗe ghə ka kese kelepe, katenehwene pɛtɛa mbeli nyi kebete dzara 
kadzawa Nil, katedene mbeli nyi kenegha zamba te yɛmə. 

9Katezhɛ nda hawe ke ka leme pawa, kwetɛ kwetɛŋe tenza mehele ta mi nyi 
keleme pawa ba'a zhili nyi ketsa ŋkɛ. 

10Kedene dene tenza geva ta ka tsa wəshi, kwetɛ kwetɛŋe tenza mehele ta ka 
mene slene te kwaba. 

11Kaka dewə mehele tenza mbeli nyi te ghə mbe Sowan, kaka gezhia kɛfi tenza 
ka ɗepemte wəshi nyi yitea Farawon. Ma ke sha tegeze nda ke Farawon: 
«Wəzege ta nde ɗepemte wəshi, hwelefe ta ka meghea kɛfi nyi vəashi.» 

12Farawon, tema ka ɗepemte wəshia ŋa gɛ wa? Gezete ŋa ba'a ncɛte wəsə nya 
tarete Mahwətə nde berete kamene nda ke Ɛzhipte hɛ gi ga! 

13Nahe mbeli nyi te ghə mbe Sowan kezhɛrenji kaka dewə mehele, nahe nyi mbe 
Mɛmfis keghwetete ghəa nci. Nahe mbeli nyi te ghəa hwelefefi keghweteyi 
Ɛzhipte kwa hweŋkwa nya ndiremi. 

14Nahe Mahwətə ke'yiwəlemte mehele ta nci. Ɛzhipte yave hɛ kwa hweŋkwa nya 
ndiremi mbe yayata slene nya mene ŋkɛ. Yipə yipə Ɛzhipte le nde ghwəyi ghwəyi 
nya kedevələ geva dzate hwa vənəhwə ta ŋkɛ. 

15Wəndə shɛ katezhɛne kamene wəsə mbe Ɛzhipte, ya ghə keɗema sheghe, ya 
yɛ dzeve ta peha keɗema yɛ ghwəvərə we. 

Nza ta Ɛzhipte nya te kwete hɛ 

16Ma te kwete hɛ ne, katenza ka Ɛzhipte kala mi. Katebare bare hɛ va ghazlənə 
vəa ŋkwa nya tekafe dzeve Mahwətə nde berete kezha ɗa hɛ. 

17Kawəsə keghazlənə tenza hɛɗia Zhəwda sha ka Ɛzhipte. Ma te yayata və nya 
hekɛmete ŋkɛ mbeli kwa kema ta nci ne, katebare bare va wəsə nya tarete 
Mahwətə kamene nda ke hɛ. 

18Ma te vecia shɛ ne, katenza meleme mcɛfe nyi tegeze ghena ta Ɛbrə mbeli mbe 
hɛ ba'a nyi tezeme fela mbeli nyi mbe hɛ kezha nza jikə le Mahwətə nde berete 

te hɛɗia Ɛzhipte. Ma kwete hwa melemea shɛhɛ ne, Meleme ta veci teheka ŋkɛ 
mbeli. 

19Ma te vecia shɛ ne, katenza reghwetɛa Mahwətə te tepe ta hɛɗia Ɛzhipte ba'a 
gɛaŋa ta Mahwətə terasle yitea ghala ta ŋkɛ. 

20Katenza ŋkɛ kawəsə kencɛ wəsə ba'a kawəsə kenegha fete kaŋa Mahwətə nde 
berete te hɛɗia Ɛzhipte. Ma ketetsave nda lewela ka Ɛzhipte ke Mahwətə va 
mbeli nyi kesa nda yaka ke hɛ ne, kateghwene nda nde mbele ŋkwa nya keteya 
hɛ ba'a nya ketembele hɛ ŋkɛ ke hɛ. 

21Tagha gɛ, katencɛ nda ghəa ŋkɛ Mahwətə ke ka Ɛzhipte, kateɗepete ŋkɛ ka 
Ɛzhipte te vecia shɛ. Katemene nda slene hɛ laka dzeghe nda melɛ ba'a fə nda 
wəshi. Katemene nda meɗe mɛ hɛ ke Mahwətə ba'a kateyipə hɛ hɛ kadzawa. 

22Ma vəa ŋkwa nya teɗate ka Ɛzhipte Mahwətə ne, katembe hɛ ŋkɛ. Katezhɛne 
geva hɛ kase sha Mahwətə nya ketefa səkwə ta nci ba'a nya ketembe hɛ. 

23Ma te vecia shɛ ne, kateslə hweŋkwa shave mbe Ɛzhipte hwa'a mbe Asiri. 
Katedzembe ka Ɛzhipte ka Asiri ba'a katedzembe Asiri ka Ɛzhipte. Katemene nda 
slene hɛ kanya kwetɛŋe ke Shala. 

24Ma te vecia shɛ ne, kakwa mahekene tenza Israyɛl kadzeyitea yɛ Ɛzhipte le 
Asiri. Nya ya kawəpi nya keteve nda geva ke hɛɗi lema. 

25Katewəpi hɛɗi lema Mahwətə nde berete, ma ke sha tegeze: «Kewəpi wəpi nza 
ka Ɛzhipte nyi kambelia ɗa, ka Asiri nyi pate 'ya le dzeve ta ɗa ba'a ka Israyɛl nyi 
kaŋa ɗa!» 

Ɛzayi 20 

Ghena ke yɛ Ɛzhipte le Ɛtiyopi 

1Te va nya ghweneghe wəndə nya te ghəa ka sewajɛa ŋkɛ Sargon, meghea ka 
Asiri kezha ha mpa ke Asdod nya mbe Filisti menete geva ŋkɛ. Pa ŋkɛ have nda 
mpa ke meleme ba'a kelehwe ŋkɛ. 

2Ma vəa ŋkwa shɛ ne, ma ke Mahwətə sha Ɛzayi, wəzege ta Amots: «Katepele 
zlave nya hwa hwə nya na va gha ba'a kateseɗemte tsahwa nyi mbe seɗa nyi na 
va gha.» Pa Ɛzayi menete tsagha, ntəŋə ŋkɛ yitea dzeghwa mederesakwe ba'a 
kaɗema tsahwa mbe seɗa. 

3Ma ke Mahwətə: «Va mahekene menete nde mene slene ta ɗa Ɛzayi kadzeghwa 
mederesakwe ba'a kaɗema tsahwa mbe seɗa. Wəsə kencɛ wəsə ba'a ghena ŋkɛ 
kaŋa yɛ Ɛzhipte le Ɛtiyopi. 

4Katekese ka Ɛzhipte meghea ka Asiri kaka mavashi ba'a katefə ka Ɛtiyopi, 
megelɛshi ba'a meha mehɛɗi ŋkɛ. Kateslə hɛ mederesakwe ba'a kaɗema tsahwa 

mbe seɗa, ghenci perə. Te ŋwela tenza zeweve ta nci. Wa nya hawe te Ɛzhipte 
gɛ! 

5Ma tsagha gɛ ne, benake tenza mbeli nyi kevate ghə te Ɛtiyopi ba'a nyi kemene 
fege le kemane ta Ɛzhipte va ghazlənə ba'a shewə tenza hɛ va hawe.» 

6Ma te vecia shɛ ne, ma ke mbeli nyi te hɛɗi nyi dzeyi mɛa ndərə sha tegeze: 
«Newe mə wəsə nya kemene nda geva ke mbeli nyi se nyi gheɓəmə kave ghə te 
hɛ gɛ! Nahe gheɓəmə keɗe kalə kawəfərə sha hɛ yitea kemane ɓəmə hɛ ba'a yitea 
mbele ɓəmə hɛ va meghea ka Asiri. Tsetsenya gɛ ne, tsema tenza gheɓəmə 
kambele ɓəmə tse gɛ?» 

Ɛzayi 21 

Teɗe ta Babilone 

1Ghena te ghəa ɓerama nya mɛa ndərə. Kala masefafele nyi kejive mbe Nɛgɛv ne, 
se yase nde ghema te ɓerama, hɛɗi nya ghazlənə mbeli ve. 

2Wəsə nya ghazlənə mbeli nde ncɛte ɗa geva: kapa ŋkwa nde pamte ŋkwa, 
kaŋzla ŋkwa nde ŋzla ŋkwa. Ma ke Shala: «Ka Ɛlam, kwiɗi mə yitea mpa! Ka 
Mɛdi, kelehwe melemea shɛ. ‘Ya katetereke kele ghəa nci.» 

3Vatse zhɛ ɗa dəŋəa ɗa va yaka. Geva nde zhɛ ɗa kala male nya keheha va ya. 
Kewəba tazenyɛ mehele ta ɗa kefa ghena, kewəba ghazlənə ɗa 'ya kenewe ŋkwa. 

4Kwetɛ kwetɛŋe mehele ta ɗa ketazenyɛ, bare bare yabare bare 'ya va ghazlənə. 
Nahe lɛnɛa ta tɛhwɛɗi nya se 'ya kamawe kezhɛrenyɛ kawəsə keve ɗa ghazlənə. 

5Nahe mbeli keneheyi wəshi kezeme, nahe mbeli keweleyi yɛ keshi, wəshi 
kezeme yazeme mbeli ba'a wəshi kesa yasa mbeli. Taghanyɛ ne, ma ke kwete 
wəndə tsate lewela: «Sate mə, gheyɛ mbeli nyi te ghəa ka sewajɛ! Pisə mə yɛmə 
te geləa ŋayɛ!» 

6Wa nya ghena nya gezete ɗa Mahwətə nya: «Kwiɗi, veyi wəndə nya kenewe 
ŋkwa, kategeze wəsə nya tenewe ŋkɛ. 

7Ma kenakɛ wəmata kempa nya ntsehe gədəwəa lɛmə bake, zəɗəa kwara lɛmə 
keɗema zəɗəa zlegweməa lɛmə ŋkɛ ne, ntsehwele ŋkɛ, ntsehwele ŋkɛ tsape 
tsape!» 

8Kwa sebe ta ŋkɛ, ma ke nde newe ŋkwa sha lewela: «Nde sleke ŋkwa, veci veci 
slete ɗa 'ya te ŋkwa kenewe ŋkwa ta ɗa, hwencɛke ncɛke ghereŋe ɗa 'ya te ŋkwa 
keya ŋkwa ta ɗa. 

9Newema mə! Wa nya kwete wəndə kase. Kwa wəmata kempa nya ntsehe 
gədəwəa lɛmə bake ŋkɛ. Tagha gɛ, ma ke tsate lewela: ‹Nahe Babilone keŋzla, 
nahe Babilone keŋzla! Pɛtɛ yɛ pa ta wəshi nyi zhɛrete hɛ kashala kempə mpə 
hwa hɛɗi.›» 

10Hwelefe ta ɗa, ma gha nya kese kala ha nya keleke leke te lane ne, nya ya 
kawəsə nya fate 'ya va Mahwətə nde berete, Shala ta ka Israyɛl. Gheŋkɛ ya 
kaghena nya geze ŋa 'ya. 

Te ghəa Ɛdom 

11Ghena te ghəa Dəwma. Ma ke lewela tsake ɗa geva se mbe Sɛyir: «Nde newe 
ŋkwa, wa pa sha geze te viɗi tse wa? Nde newe ŋkwa, hweŋkwa tekiɗi ŋkwa tse 
wa?» 

12Ma ke nde newe ŋkwa zhɛnete: «Kiɗi yakiɗi ŋkwa, ama katezhɛne viɗi kase. 
Ma keɗe yɛ ka'yɛwe ghena zhɛkwa ne, 'yɛwe mə, kwa sebe ta ŋkɛ, zhɛne mə geva 
kase te kwete hɛ.» 

Te ghəa Arabi 

13Ghena te ghəa Arabi. Katehɛ yɛ mbe ghɛa wəfe nya mbe Arabi gheyɛ ka Dɛdan 
nyi kedzeghwa kwa zəɗə. 

14Gheyɛ mbeli nyi mbe Tɛma, gəghe nda mə yɛmə ke mbeli nyi shewə va ndere, 
ɗaghe nda mə wəshi kezeme ke mbeli nyi kehwɛ. 

15Kwa nza ŋkɛ hwɛ yahwɛ hɛ va kafayɛ, va kafayɛ nya yitea ghweme, va rəgi nya 
tepenake va ghyana ta mpa. 

16Kwa nza ŋkɛ ne, wa nya ghena nya gezete ɗa Mahwətə nya: «Tene va kwetɛŋe 
kape kape ne, rayɛ tenza sebe te zləvəa Kɛdar. 

17Deke ɓɛhwɛ mbarave tetene ka he have hwa mbeli nyi mbe Kɛdar.» Nya ya 
kaghena nya gezete Shala Mahwətə ta ka Israyɛl. 

Ɛzayi 22 

Te ghəa Zhɛrəzalɛm 

1Ghena te ghəa zlərə nya newe wəshi mbeli kwa. Ka Zhɛrəzalɛm, va wa dzeme 
ŋayɛ yɛ pɛtɛ pelɛ dɛɓere nyi kənəa yɛ cɛ wa? 

2Zhɛrəzalɛm, va wa nza na kameleme nya kegaka, nya kegaŋkəɗə ba'a nya nza 
gəsəkə mbe wa? Kempə mbelia ŋa nyi kempənji va kafayɛ we, kempənji hɛ 
kwamte mpa we. 

3Nahe mbeli nyi te ghəa ka sewajɛa ŋa kehwɛnji, nahe ka he have kekekeseve hɛ 
kaka mavashi. Pɛtɛa mbeli nyi kesləyi geva kekesehwe geva kaka mavashi, ya 
mbeli nyi kehwɛnji cakeɗake. 

4Tsetsenya gɛ ne, ma 'ya sha gheyɛ: «Pelema ntsə yɛ yitea 'ya ma, pelakɛ ɗa mə 
kanehwene sərəɓə sərəɓə. Nahe hwelefe ta ɗa kezamte geva, ama dzeghema yɛ 
kagweɗakwe ɗa ma. 

5Kwa nza ŋkɛ ma ɓeshi ne, nahe Shala Mahwətə nde berete keghweneke ɓəmə 
taze ta mehele, teɗe ba'a ghazlənə.» Ma kwa zlərə nya newe wəshi mbeli ne, ŋzla 
yaŋzla zli nya wəba, tsa yatsa yɛ lewela dzeme laka yɛ ghweme. 

6Fə yafə yɛ gwecɛ ka Ɛlam. Mbeli ya shɛ dzeyi kwa yɛ wəmata kempa, ka zleɗe 
gədəwəa lɛmə ya shɛ. Geləa nci yahi ka sewajɛa ka Kir. 

7Zhɛrəzalɛm, viɗi zlərə nyi ganji ganji ma hwa yɛ zlərəa ŋa va wəmata kempa. 
Geva yahi ka zleɗe gədəwəa lɛmə mɛa degha ta ŋa. 

8Mba gelə kənəa Zhəwda we Ma vəa ŋkwa shɛ ne, nahe yɛ kevate ntsə te wəshi 
kempa nyi tewəfərə mbe cɛ nya mbe Ghɛa wəfe. 

9Nahe yɛ kenakɛ pɛtɛa ŋzla nyi te zli nya yitea meleme ta David, nahe yɛ 
ketseneyi yɛmə kwa ghwa nya kwayite. 

10Nahe yɛ keɓelate ghɛ nyi mbe Zhɛrəzalɛm, nahe yɛ kempəmte kweci ghɛ kezha 
ve nda berete ke zli. 

11Nahe yɛ kehite ŋkwa ketsene yɛmə kwelɛ zli nyi bake kezha yɛmə nya kwa 
ŋkwa ketsene nya vəashi. Ama kese yɛ kave ntsə te nde mene wəshia shɛhɛ we. 
Hi yahi hɛ ŋkɛ se vəashi, ama kenakɛ ŋkɛ yɛ we. 

12Ma te vecia shɛ ne, nahe Shala Mahwətə nde berete kese kageze ŋayɛ 
kanehwene ba'a kaŋgaɗe ghə, kaŋsə ghə ba'a kahwepe zewe hwa hwə. 

13Ama zlama ba'a farefa ŋkɛ: kahene yɛ sla mbeli, kasla ghə mbeli te timɛti, 
kazeme sli mbeli, kasa tɛ mbeli. Ma pe yɛ gezete: «Zeme ɓəmə wəshi kezeme ba'a 
sa ɓəmə wəshi kesa, kwa nza ŋkɛ katempə gheɓəmə hendɛ.» 

14Ma ke Mahwətə nde berete gezete ɗa ghena nya: «Katekelemte geva jaɗafa ta 
ŋayɛ nya te wənə pa te mte ta ŋayɛ we.» Nya ya kaghena nya geze Mahwətə nde 
berete. 

Te ghəa Shebna nya kawəndə kwele 

15Ma ke Shala Mahwətə nde berete sha 'ya: «Kwiɗi sha Shebna, wəndə kwele 
ba'a wəndə nya te ghəa wəshi ki ghɛa meghe. Ma pa na shɛ: 

16Wa wəsəa ŋa nya teke wa? Wa menə ŋa nya teke kezha la ŋa kwele teke, kezha 
la ŋa kwele nya lɛame ba'a kezha la ŋkwa kenza mbe keleɓa wa? 

17Yawa, kateneghamte ŋa Mahwətə, katevehe ŋa ŋkɛ ya gha nza kabereŋwe, 

18katenzere ŋa ŋkɛ kala kweɗembezlɛ kalə kadzete hɛɗi nya bezle. Te hɛɗia shɛ 
temte na, zlaɓe le wəmata kempa ta ŋa nyi ganji ganji, gha nya keve hawe te ghɛa 
nde sleke ŋa! 

19Ma ke Shala: Katekeka ŋa 'ya seyi te ŋkwa ŋa, katekele ŋa 'ya seyi te slene ta 
ŋa. 

20Ma te vecia shɛ ne, kateheka nde mene slene ta ɗa Ɛliyakim, wəzege ta Hilkiya 
'ya. 

21Kateseɗe nda lekwesa slene ta ŋa 'ya, katehwepe nda hətə 'ya yitea yitə, 
katedape nda berete ta ŋa 'ya. Gheŋkɛ nde tenza kayitenyɛa ka Zhɛrəzalɛm ba'a 
kaŋa hɛɗia Zhəwda. 

22Kateve nda wəsə keŋzle ghɛa David 'ya. Ma vəa ŋkwa nya teghwenemte ŋkɛ 
ne, wəndə shɛ kateŋzlete we. Ma vəa ŋkwa teŋzlete ŋkɛ ne, wəndə shɛ 
kateghwenemte we. 

23Katebaŋe ŋkɛ 'ya kala sheghwə nya gəzə gəzə te ŋkwa nya ntɛaŋentɛa. Katenza 
ŋkɛ kawəsə keve nda zləvə ke ghɛa yitenyɛ.» 

24Ama pɛtɛa mbeli nyi ki ghɛa yitenyɛ nyi cakeɗa cakeɗa ba'a nyi dekwe dekwe 
katedɛŋe geva te kala yɛ kwanja, se te mama ta yɛ helape hwa'a te mama ta yɛ 
ghwelepe. Wa nya ɗaŋeɗa ta wəshi te gɛ! 

25Ma ke Mahwətə nde berete: «Ma te kwete hɛ ne, kateɓele sheghwə nya gəzə 
gəzəa shɛ. Ndagwara te ŋkwa nya ntɛaŋentɛa baŋeyi geva ŋkɛ. Kateɓele ŋkɛ ba'a 
kateteɗe ŋkɛ. Tagha gɛ, katempə wəshi nyi ɗaŋeɗa ɗaŋeɗa nyi te. Nya ya 
kaghena nya geze Mahwətə. 

Ɛzayi 23 

Te ghəa yɛ Tir le Sidon 

1Ghena te ghəa Tir. Nehwene mə, gheyɛ kwambeləa ka Tarsis, kwa nza ŋkɛ rayɛ 
sebe te ŋkwa keghereŋe kwambelə, ketene yɛ ghɛ we.» Se te hɛɗia Shipre fake 
ghena shɛ hɛ. 

2Nza mə tikə tikə, gheyɛ mbeli nyi mɛa ndərə, gheyɛ ka zhɛre dzeve nyi mbe 
Sidon nyi keghwene ka ghwene ta ŋayɛ 

3jive te tepe ta ndərə. Ma wəshi nyi tsawete mbeli dzeyi mɛa Nil ne, Sidon nde 
mene hɛ se te wəve. Kaŋa ŋkɛ nza zhɛme ta kweci hwelefefi. 

4Sidon, nza shewə va hawe, gha nya kaŋkwa kewəfərə nya mɛa ndərə. Kwa nza 
ŋkɛ ne, ma ke sha geze: «Kese 'ya kaheha we, kese 'ya kaya ŋwale we, kese 'ya 
kadəkwə mempɛhwetɛti keɗema kakele deghelɛshi we.» 

5Ma vəa ŋkwa nya tefa ghena shɛ Ɛzhipte ne, katebare bare ŋkɛ kala nya vəa 
ŋkwa nya tefate wəsə nya kemenete nda geva ke Tir ŋkɛ. 

6Jive mə te ndərə hwa'a mbe Tarsis, Nehwene mə, gheyɛ mbeli nyi dzeyi mɛa 
ndərə. 

7Nya ya kameleme ta ŋayɛ nya nza nya gəsəkə mbe na? Se vəashi ghate geva ŋkɛ, 
kalə cakeɗake ghwene mbeli ŋkɛ kezha zhɛre dzeve. 

8Yɛ derə meghe yase meleme ta ka Tir kanehe, kambeli nyi te ghə se ka zhɛre 
dzeve ta ŋkɛ, kambeli nyi nza zləvə te hɛ se ka fəlia ŋkɛ te hɛɗi lema. Wa nde 
tarete kaŋzla Tir wa? 

9Mahwətə nde berete nde tarete kamene tsagha kezha dzakwe kele ghə ta mbeli 
nyi nza zləvə te, kezha shifə mbeli nyi jama jama te hɛɗi lema. 

10Tir, wəza hɛɗia ŋa kala hɛɗi nya mɛa Nil, va nya nza ŋkɛ mba ŋkwa keghereŋe 
ta kwambeləa ŋa we. 

11Nahe Mahwətə keɗate ndərə, nahe ŋkɛ kegaŋkəɗəte yɛ hɛɗia meghe, nahe ŋkɛ 
kegezete kezha ŋzla te yɛ ŋkwa kewəfərə ta ka Kanan. 

12Ma ke gezete: «Ka Sidon, katezhɛne yɛ kamene gəsəkə we, yipə yipə yɛ le 
deghelɛshi nyi ɓelahehwe ɓelahe mbeli le hɛ kaberete. Ya gheyɛ slə ba'a jive 
hwa'a pelɛ hɛɗia Shipre ne, katekemave zhɛne mpi yɛ pelɛagha we. 

13Newema mə hɛɗia ka Babilone: ketene sebe te mbelia shɛhɛ we. Nahe Asiri 
kezhɛrete ŋkɛ kahɛɗia wəshi keseɗa nyi hwa gamba. Nahe ka Asiri keŋate cɛ nyi 
bebiya bebiya kezha ha nda mpa. Nahe hɛ keŋzlamte ghɛ ganjia ŋkɛ, nahe hɛ 
kezhɛrete ŋkɛ kakwəfi. 

14Kwambeləa ka Tarsis, nehwene mə, va nya nza ŋkɛ rayɛ sebe te ŋkwa 
kewəfərə ta ŋayɛ.» 

15Tagha gɛ, katezaghəyite geva Tir kava mberefaŋemsə, kala temə ta meghe 
teghweme. Ma kwa sebe ta va nyi mberefaŋemsə nyighɛ ne, katemene nda geva 
ghena nya mbe ciməa male mefətekwə nya ke Tir: 

16Kelete ŋgwəleŋəa ŋa, dzaslete meleme, male mefətekwə nya zaghəyite mbeli. 
Mbeɗete ŋgwəleŋə megela, gha yɛ cimə kwele kwele, yitea zhɛne mbeli kazəzə 
ŋa. 

17Ma kwa sebe ta va nyi mberefaŋemsə nyi ne, kateve ntsə Mahwətə te Tir. 
Katezhɛne Tir kaŋ'we yɛ zhɛme ta ŋkɛ. Katemene mefətekwə ŋkɛ le pɛtɛa hɛɗi 
nyi te hɛɗi lema. 

18Ama yɛ zhɛme ta ŋkɛ ba'a yɛ meleɓe ta ŋkɛ ne, kateve nda geva hɛ tekeleke ke 
Mahwətə. Katetsene hɛ ba'a katewəmbə hɛ mbeli we. Ama katenza kawəshi 
kezeme ba'a kawəshi kebehe mbeli kenza kwa kema ta Mahwətə ba'a kawəshi 
kepa lekwesa nyi ganji ganji ke hɛ. 

Ɛzayi 24 

Mahwətə kave beze te hɛɗi lema 

1Kateve beze Mahwətə te hɛɗi lema, kateve beze ŋkɛ te. Katezhɛremte hɛɗi lema 
ŋkɛ, katetazemte mbeli nyi te ŋkɛ. 

2Wəsə nya kwetɛŋe nde temene nda geva ke yɛ nde dzeghe Shala le wəndə nya 
gəmə, ke yɛ nde sleke ŋkwa le nde mene slene ta ŋkɛ, ke yɛ meghekɛa ghɛ le 
kwatera ta nta, ke yɛ nde pamte wəsə le wəndə nya kepa, ke yɛ nde nzəɓə nda 
wəsə ke mbeli le nde nzəɓə ke yɛ nde mcɛlə le nde titikwə. 

3Pɛtɛ tebeze hɛɗi, pɛtɛ tefəhwe geva wəshi nyi te, kala nya tarete Mahwətə. 

4Nehwene ya te hɛɗi lema, ŋzla yaŋzla ŋkɛ. Beze ya te hɛɗi lema, ŋzla yaŋzla ŋkɛ. 
Nahe ghweme kebezenyɛ kanya kwetɛŋe le hɛɗi perə. 

5Nahe hɛɗi kezhɛrenyɛ wale wale mbe seɗa ta mbeli nyi te, va nya dzawanji hɛ 
kənəa wəshi mahalegə, nahe hɛ zhɛrave nda wəmbə ke wəshi nyi kehi, nahe hɛ 
kenehemte jikə geva nya kaghala ghala. 

6Vatse terenyɛ hɛɗi va bezla ta Shala, yaka ta fete ta nci ya kwa ghəa mbeli nyi 
te. Vatse teremte geva mbeli nyi te hɛɗi, deke ɓɛhwɛ tene hɛ te. 

7Nehwene ya te tɛ mɛnɛfɛ, dene yadene rɛzɛŋe, ŋələvə yaŋələvə pɛtɛa mbeli nyi 
kese fare fare. 

8Nahe zlama nya yitea yɛ dimə kekiɗi, nahe zlewezla nya hwa yɛ gəsəkə keza, 
nahe farefa nya yitea gagera keghereŋe. 

9Mba mbeli kasa tɛ yitea yɛ cimə we. Ma wəshi kesa nyi kemesle mesle ne, 
ndɛalɛake tenza hɛ sha ka sa wəshi. 

10Nahe meleme nya shaka shaka keŋzlanyɛ, pɛtɛ yɛ ghɛ keŋzle ŋzle, kashɛma 
mbeli dzeki hɛ. 

11Lewela yatsa mbeli dzeyi kwa yɛ hweŋkwa yitea tɛ, rayɛ sebe kezanyɛ te 
zlama, nahe farefa keŋkamte geva te hɛɗi. 

12Deke ŋkwa nyi keŋzla ŋzla ka tene mbe meleme, keŋzla ŋzla ŋkwa kedzeki, 
kakwəfi tene ŋkɛ. 

13Ma te hɛɗi lema, hwa mbeli ne, katenza ŋkwa kala bekele nya mpamte ya mbeli 
te, kala rɛzɛŋe nya ndamte ya mbeli te, vəa ŋkwa nya kiɗinyɛ nda ta rɛzɛŋe. 

Zlama nya kebereɗenyɛ 

14Kategha cimə mbeli nyi mba teghweme, katetsahe zləvəa Mahwətə hɛ. Ma ke 
hɛ sha tetsa gaghwe shave pelɛ hɛɗi nyi laka ŋkwa kepəkwə ta veci: 

15«Pelɛ hɛɗi nyi laka ŋkwa kesame ta veci ne, ve mə zləvə te Mahwətə. Dzeyi te 
hɛɗi nyi te ndərə ne, tsahe sləa Shala Mahwətə ta Israyɛl.» 

16Se te mendɛkwe ta hɛɗi ne, ma ke cimə fate ghen'yɛ: «Zləvə ya te wəndə nya 
tiɗiɗi!» Ama 'ya ne, ma 'ya sha ghəa ɗa: «Nahe ŋa ɗa, nahe ŋa ɗa, wa nya ɗa te 
'ya gɛ!» Nahe ka pamte ŋkwa kepamte ŋkwa. Nda ŋkwa yapamte ka pamte ŋkwa. 

17Ma ghazlənə, ki nya lɛame ba'a keleŋa ne, kaŋa ŋayɛ hɛ pɛtɛ, gheyɛ mbeli nyi 
te hɛɗi. 

18Ma wəndə nya ketehwɛ va lewela ghazlənə ne, kateteɗe ŋkɛ kwa ki nya lɛame. 
Ma kesame ŋkɛ kwa ki ne, katekese ŋkɛ keleŋa. Nahe wəfela nyi pelɛ ghweme 
keghwenemte geva, nahe yɛ shihəa hɛɗi kegaŋkəɗəte geva. 

19Kapeperawe hɛɗi, kawətəhə ŋkɛ, kagaŋkəɗə ŋkɛ. 

20Kala nde ghwəyi ghwəyi ne, katetsepe tsepe geva hɛɗi, katevereŋwə geva ŋkɛ 
kala ghwəli va sefə. Kateteɗe ŋkɛ va ɗaŋeɗa ta fete ta ŋkɛ. Katesate ŋkɛ te ŋkwa 
we. 

Katenza Mahwətə kameghe mbe Zhɛrəzalɛm 

21Ma te vecia shɛ ne, kateme Mahwətə pelɛ ghweme te wəvəsəa yɛ saseregwa 
ba'a kwake te hɛɗi te ka meghea kɛfi nyi te hɛɗi lema. 

22Pɛtɛ tenza hɛ ketsene tsene kala ka daŋgayɛ kwa ki nya wəba. Katenza hɛ 
keŋzle ŋzle mbe daŋgayɛ. Ma kwa sebe ta və kwele kwele ne, kategeze wəshi nyi 
menete hɛ hɛ te ghwə. 

23Gheme tenza tere va hawe, ngərə ngərə tenza veci va hawe. Kwa nza ŋkɛ ne, 
Mahwətə nde berete nde tenza kameghe mbe Zhɛrəzalɛm, pelɛ ghweme ta 
Siyon. Kateɓele zləvəa ŋkɛ kwa kema ta mbelia jama nyi mbe meleme. 

Ɛzayi 25 

Mahwətə ya kaŋkwa kewəfərə ta nde dewə ŋeli 

1Mahwətə, gha ya kaShala ta ɗa, katsahe ŋa 'ya ba'a kave zləvə 'ya te sləa ŋa, kwa 
nza ŋkɛ nahe na kemenete wəshi ganji. Se vəashi pate geva hɛ keberete beretenji 
ba'a kaɗema kazhɛre pa. 

2Nahe na kezhɛrete meleme kakwəfi, nahe na meleme nya beretea shɛ keŋzla. 
Mba meleme nya berete ta ka se se kameleme we, katezhɛne mbeli kaŋa ŋkɛ 
tɛape we. 

3Vatse ve zləvə hwelefe nya berete te gha, hawe yɛ meleme ta mbeli nyi kemene 
berete va gha. 

4Kwa nza ŋkɛ gha ya kaŋkwa kewəfərə ta nde dewə ŋeli, kaŋkwa kewəfərə ta 
nde titikwə nya kesa yaka, kaŋkwa kewəfərə va va nya wəba, kashenaŋkwe va 
ghwə ta veci. Kwa nza ŋkɛ ma hwepe wənə ta mbeli nyi kemene berete ne, kala 
va nya kegisə geva kadzete dewe 

5kala ghwə ta veci te hɛɗi keghwele ghwele. Nahe na kefɛake gaka ta ka se se. 
Kala nya gweɗakwe ghwə ta veci shenaŋkwe ta ləmbə ne, tsagha gweɗakwe 
geza ta mbeli nyi kemene berete na. 

Mahwətə kata nda gajamendə ke mbeli pɛtɛ 

6Pelɛ ghweme ta Siyon ne, kateta gajamendə Mahwətə nde berete ke mbeli pɛtɛ, 
gajamendə le sli nyi nza merege te ba'a ghəa tɛ, ta sli nyi kweɗe kwa kweɗe kwa 
nyi nza merege te ba'a ghəa tɛ ganyɛ. 

7Pelɛagha tekwefaŋe zlave ŋkɛ kənəa mbeli pɛtɛ, ghamca nya kənəa pɛtɛa 
hwelefefi ŋkɛ. 

8Kateza sebe ŋkɛ te mte kaghala ghala. Katesehwe yɛ nehwene Shala Mahwətə 
kwa pɛtɛa yɛ kema. Katekele hawe ŋkɛ seyi te mbelia ŋkɛ te yayata hɛɗi. Nya ya 
kaghena nya gezete Mahwətə. 

Hawe nya te Mowab 

9Ma te vecia shɛ ne, ma ke mbeli sha tegeze: «Gheŋkɛ ya kaShala ta ɓəmə. Nahe 
gheɓəmə kendeke nda ghəa ɓəmə, tagha gɛ, pa mbelete ɓəmə. Kaganda ne, ke 
Mahwətə ndeke nda ghəa ɓəmə gheɓəmə. Zlama ɓəmə, nza ɓəmə fare fare va 
nya mbelete ɓəmə ŋkɛ! 

10Ya yaya ghwemea shɛ dzeve ta Mahwətə.» Ama te ŋkwa shɛnyɛ ŋkeɗemte geva 
Mowab kala nya ŋkeɗe meha mezaɗe seɗa te kəsə. 

11Tagha katepele dzeve ŋkɛ kala wəndə nya ketsa bamba. Ama kateshifəmte 
geva kele ghə ta ŋkɛ ya tsema tsemanyɛ mene ŋkɛ. 

12Ma zlia ŋa nya berete, nya shɛma nya mbeli dzeme gɛ ne Mowab ne, 
kateŋzlamte ŋkɛ Mahwətə, katempə ŋkɛ kadzete hɛɗi. 

Ɛzayi 26 

Ciməa meleme nya berete 

1Ma te vecia shɛ, te hɛɗia Zhəwda ne, ma ke mbeli sha tegha cimə: Meleme nya 
berete ya va gheɓəmə. Kezha ya ŋkɛ ne, nahe Mahwətə keŋeyite zli bake yite. 

2Ghwenemte mə yɛ ŋkwa kedzeki, sərəakɛ mə mbeli nyi tiɗiɗi kadzeki, mbeli nyi 
dɛŋe dɛŋe te ghena ta Shala. 

3Ke wəndə nya dɛŋe dɛŋe te zəzə ta ŋkɛ ne, kave nda kwelɛŋe na, va nya ndeke 
ŋa ghəa ŋkɛ ŋkɛ. 

4Ve nda mə ghəa ŋayɛ ke Mahwətə kaghala ghala, ke Mahwətə nya kakeleɓa nya 
kaghala ghala, 

5Nahe ŋkɛ ketsəkwəakawa mbeli nyi pelɛ wəmbə, nahe ŋkɛ keŋzlamte meleme 
nya nza zli yite. Nahe ŋkɛ kempəmte ŋkɛ pa mɛa hɛɗi, nahe ŋkɛ keŋzleyi ŋkɛ 
hwa hɛɗi. 

6Kateŋkeɗemte ŋkɛ seɗa, seɗa ta ka titikwəa kɛfi ba'a ŋa ka dewə ŋeli. 

Səkwə ghə nya te keɗaŋe ta və 

7Tiɗiɗi nza hweŋkwa ta wəndə nya tiɗiɗi. Ma gha nya tiɗiɗi ne, kahi hweŋkwa 
ta wəndə nya tiɗiɗi na. 

8Ma kwa hweŋkwa nya geze na kazele n'yɛ ne, kave ghə n'yɛ te gha Mahwətə. 
Ma wəsə nya ɗe wənəa n'yɛ ne, hekɛme sləa ŋa ba'a zəzə ŋa. 

9Ma heviɗi ne, te gha nza mehele ta ɗa, gha yazele 'ya le wənə kwetɛŋe. Ma vəa 
ŋkwa nya mene geva ghena nyi gezete na te hɛɗi ne, kateke mene wəsə nya kehi 
mbeli nyi te hɛɗi lema. 

10Ama kezhɛakɛ heli mbeli yitea ka 'yaghwa mehele ne, kateke wəsə nya kehi 
kamene geva hɛ we. Ma te hɛɗi nya mene wəsə nya tiɗiɗi mbeli ne, wəsə nya 
ndiremi yamene hɛ, kanewe zləvə nya te gha, gha Mahwətə hɛ we. 

11Mahwətə, tekafe dzeve ta ŋa kezha ɗa ka ghema ta ɗa, ama kenakɛ ŋkɛ hɛ we. 
Ama katenewe ɗe ta ŋa hɛ kezha mbeli katenza mehele ta nci ketaze taze, 
katenza hɛ ketere tere va ghwə nya keveyi geva kezha ghema ta ŋa. 

12Mahwətə, kave n'yɛ kwelɛŋe na, gha nde yipə n'yɛ pɛtɛa wəshi nyi mene 
ghen'yɛ kadzawa. 

13Shala Mahwətə ta n'yɛ, nahe kweci ka sleke ŋkwa nyi keɗema kagha kese 
kasleke n'yɛ, ama deke gha yave ghen'yɛ te. 

14Nahe hɛ kempənji, katezhɛne hɛ kanza teghweme we, deke shenaŋkwe hɛ 
tsetsenya, katezhɛne hɛ kasame kwa kwele we. Kaganda ne, nahe na kemate te 
hɛ, nahe na kezamte sebe te hɛ ba'a te wəshi nyi kenza kazəzəke hɛ. 

15Mahwətə, nahe na keyate hwelefe ta n'yɛ, nahe na kencɛte zləvəa ŋa, nahe na 
keyate hwelefe ta n'yɛ, nahe na kehendeyi yɛ ghala ta hɛɗi pelɛ ŋwela. 

16Mahwətə, mbe yaka ne, nahe hɛ kese kasepa ŋa. Ma vəa ŋkwa nya mate na te 
hɛ ne, nahe hɛ kese kasəkwə ŋa kwele kwele. 

17Mahwətə, nahe ghen'yɛ kese kwa kema ta ŋa kala male nya keheha va ya: kasa 
yaka nde ba'a katsa lewela nde va zhɛ ta ŋkɛ. 

18Nahe ghen'yɛ kese le hwə, nahe ghen'yɛ kese mbe yaka, Ama kala wəsə sefə 
yayake ghen'yɛ. Kekeleke nda mbele ghen'yɛ ke hɛɗi, ya mbeli mɛnɛfɛ ghen'yɛ 
ke hɛɗi lema we. 

Ɗa nya te hɛɗi ba'a te ndərə 

19Katezhɛne mbeli nyi kempə mpə ta ŋayɛ kanza teghweme, katesame geva ta 
nci kwa kwele. Gheyɛ mbelia kwahɛɗi, feɗeghe mə ba'a tsa mə gaghwe. Kwa nza 
ŋkɛ ne, kateghwene ŋayɛ mɛnɛa waŋe Shala, kezha zhɛne hɛɗi kave nda mpi ke 
mbeli nyi kempə mpə. 

20Mbelia ɗa, zhɛne mə geva kadzeki ghɛa ŋayɛ, ŋzlete mə yɛ gelembe yitea ghəa 
ŋayɛ. Wəfərə ŋayɛ mə kavə ɓɛhwɛ pa te və nya tekiɗi hwepe wənə. 

21Kwa nza ŋkɛ shave yashave Mahwətə mbe ŋkwa kenza ta ŋkɛ kezha meha 
ghwə te fete ta mbeli nyi te hɛɗi lema. Katencɛ mimi nya keshekeyi geva hɛɗi te, 
katezhɛne ŋkɛ kawəfərə mbeli nyi mpəmte mbeli we. 

Ɛzayi 27 

Hərə shishi meŋele nya kwa ndərə 

1Ma te vecia shɛ ne, katekele kafayɛa ŋkɛ nya wəba, nya ntɛaŋe ntɛaŋe ba'a nya 
berete Mahwətə yitea shishi meŋele nya kashishi nya kehwɛ ba'a nya ɗema 
mbeli kakeseve. Katepesle shishi meŋele nya kwa ndərə ŋkɛ. 

Yɛ Mahwətə le wəvea rɛzɛŋea ŋkɛ 

2Ma te vecia shɛ ne, gha mə cimə yitea wəvea rɛzɛŋe nya nza tɛa ŋkɛ zeɗekə. 

3'Ya Mahwətə ya kande ya wəvea rɛzɛŋea shɛ, te və nya kehi gə nda yɛmə 'ya. 
Veci le viɗi ya ŋkɛ 'ya kezha ɗema mbeli kabezemte. 

4Mba wənəa ɗa kehwepe hwepe ve we. Ama ketenakɛ yɛ tigə ba'a yɛ tigə kwara 
'ya ne, kateme 'ya kənəa hɛ ba'a kateteremte hɛ 'ya. 

5Ama kewəfərənyɛ wəndə kwa ghwədərəa ɗa ne, katenza ŋkɛ kwelɛŋe le 'ya, 
kaganda ne, katenza ŋkɛ kwelɛŋe le 'ya. 

Katekelemte ka Israyɛl Mahwətə te wənə 

6Ma mbe və nyi ketese ne, kateha yɛ slərə mbelia Zhakob, Kateɗəkwə ba'a 
katebete ghwə Israyɛl, kateviɗi hɛɗi lema ŋkɛ le yɛ ya ta ŋkɛ. 

7Nahe Mahwətə keɗate mbelia ŋkɛ kala nya ɗate mbeli nyi kese kaɗa hɛ ŋkɛ na? 
Nahe ŋkɛ kempəmte hɛ kala nya mpəmte mbeli nyi kese kampə hɛ ŋkɛ na? 

8Ewə, ama nahe ŋkɛ kemehate ghwə te hɛ laka ŋkamte hɛ, laka fəghe hɛ kadzete 
kwete hɛɗi. Nahe ŋkɛ ketsalemte le sefəa ŋkɛ nya berete, te vecia sefə nya 
kesame kwa zeweve ta ghweme. 

9Wa tsetse tesehwemte geva fete ta Zhakob, wa nya wəsə temene kele ta jaɗafa 
ta ŋkɛ te wənə nya: katehə pɛtɛa pelɛa yɛ reghwetɛ mbeli kezha nza hɛ kala 
teɓehwe. Katezhɛne seləa nyi keveyi geva tekeleke ba'a wəshi ketere 'wərdə 
kanza meghereŋe we. 

10Katezhɛne mbeli kanza mbe meleme nya berete we, shaka shaka ba'a kewəfə 
wəfə tenza ŋkɛ kala ɓerama. Katezeme gwəzə levea lɛmə te, katetsa beke hɛ te 
ba'a kateɓeɓatse slekea yɛ wəfe hɛ te. 

11Ma vəa ŋkwa nya teghwelenji yɛ dzeve ta wəfe ne, kateɓelenji hɛ. Katese mi 
kandə ghwə yitea hɛ. Kaganda ne, ghə va mbelia shɛhɛ we: vatse ɗema Nde pate 
hɛ kazhɛ heli yitea hɛ, Nde menete hɛ kakemane hɛ. 

Zhɛne geva ta ka Israyɛl nyi fəhwe mbeli kase 

12Ma te vecia shɛ ne, kateleke ha ta ŋkɛ Mahwətə, se mɛa Efrate hwa'a mɛa hələa 
Ɛzhipte. Ma gheyɛ ka Israyɛl ne, katevɛane ŋayɛ ŋkɛ kwete kwete kala ghəa ha. 

13Ma te vecia shɛ ne, katevɛ geva vəaŋə. Tagha gɛ, kateshave mbeli nyi kezanji 
pelɛ Asiri ba'a mbeli nyi keŋkaghe geva kadzawa Ɛzhipte. Katese hɛ kagwəɗəŋə 
mbe kema ta Mahwətə pelɛ ghweme nya keveyi geva tekeleke mbe Zhɛrəzalɛm. 

Ɛzayi 28 

Sefə nya wəba kənəa Samari 

1Wa nya ndiremi te Samari gɛ! Ma ka sa wəshi kesa nyi mbe Ɛfrayim ne, fare fare 
hɛ yitea meleme nya kala derə meghe nya. Ma pelɛ wəmbə nya kənəa zlərə ganyɛ 
ne, nahe nde kepesakɛ geva megela. Ama kala ghwə ta wəfe nyi ketiwɛɗinji kwa 
ghəa mbeli nyi keghwəyi ghwəyi va tɛ nde. 

2Se yase wəndə nya berete ba'a kehwepe ghə nya ghweneke Mahwətə. Yipə yipə 
nde le va nya nza kwacakelɛ hwe, le sefə nya wəba nya kebeze wəshi ba'a le va 
nya keshekeyi geva paca paca te hɛɗi. Le berete wele wəshi wəndəa shɛ te hɛɗi. 

3Kateŋkeɗe geva derə meghe, meleme nya nza nya ka ghwəyi ghwəyi nyi mbe 
Ɛfrayim fare fare yite mbe seɗa. 

4Kateŋkeɗemte geva ghwə ta wəfe nyi ketiwɛɗi tiwɛɗi, nyi kepesa ŋkɛ nyi 
megela mbe seɗa pelɛ wəmbə nya kənəa zlərə ganyɛ. Yipə yipə tenza Samari 
dasekwa nyi kenehenji kabereɗe. Nakɛma ta mbeli ke hɛ ne, nda yanda hɛ kezha 
zeme hɛ taghanyɛ. 

5Ma te vecia shɛ ne, katenza Mahwətə nde berete derə meghe ganyɛ, kagetse 
ganyɛ ba'a kawəsə kepesa geva ta mbelia ŋkɛ nyi ketene teghweme. 

6Gheŋkɛ nde teve nda sefəa nza tiɗiɗi ke mbeli nyi kemeha ghwə. Kateve berete 
ŋkɛ ke mbeli nyi kezhɛne ka ghema dzeyi te sebe mɛa ŋkwa kedzeki meleme. 

Ka ghwəyi ghwəyi nyi keŋ'wəshi nde mɛ ŋkwa 

7Pa le ka dzeghe Shala ba'a ka mɛ ŋkwa keza za va tɛ, tsepe tsepe yatsepe tsepe 
hɛ va wəshi kesa nyi ghyana ghyana. Keza za hɛ va wəshi kesa, keghwəyi ghwəyi 
hɛ va tɛ, tsepe tsepe yatsepe tsepe hɛ va wəshi kesa nyi ghyana ghyana. Za yaza 
nda za ghena ke hɛ va tɛ, teɗe yateɗe hɛ mbe meha ghwə ta nci. 

8Rayɛ rayɛ ŋkwa kezeme wəsə kezeme ta nci va vənəhwə ta nci, ŋkwa shɛ ɗema 
reɗa te we. 

9Ma ke hɛ sha geze: «Ke wa ɗe Ɛzayi kateke nda wəshi tse wa? Ke wa ɗe ŋkɛ 
kancɛ nda zeweve ta ghena wa? Ke ŋwalea fəshi nyi kwatefɛa yitea ŋ'wa na? Ke 
velɛnjɛ nyi kwatesawa te ŋ'wa na? 

10Fama mə ghena nya geze ŋkɛ: ‹Kaya kaya kaya, wanya wanya wanya, waca 
waca waca, yawa yawa yawa.›» 

11Yawa, ma tsetsenya gɛ ne, Mahwətə kategeze nda ghena ke mbeli nyi le ghena 
ta kwete hwelefe, le ghena nyi teɗema hɛ kafave. 

12Ndagwara ma ke gezete nda ke hɛ: «Wa nya zhɛne mpi nya, sərəakɛ mə wəndə 
nya leɓakwe kazhɛne mpi. Wa nya gweɗakwe nya.» Ama kese hɛ kaɗe kafa we. 

13Vatse gɛ, tsetse tenza ghena ta Mahwətə kaŋa nci: «Kaya kaya kaya, wanya 
wanya wanya, waca waca waca, yawa yawa yawa.» Tagha gɛ, kateteɗe hɛ te kwa 
gɛŋkilə vəa ŋkwa nya dzeghwa hɛ, kateɓeɓele dəŋə te hɛ. Katekese hɛ keleŋa 
ba'a katekesehwe hɛ mbeli. 

Pelɛa megwekwe 

14Gheyɛ ka ŋ'wəshi ŋkwa nyi kesleke ka Zhɛrəzalɛm, fa mə ghena nya geze 
Mahwətə: 

15Ma pe yɛ sha geze: «Nahe ghen'yɛ kemenete jikə geva le mte ba'a ketsahwe 
ghena le ghɛa mbelia kwahɛɗi. Ma vəa ŋkwa nya tese ndiremi nya wəba ne, 
katekwaɗe n'yɛ ŋkɛ we, kwa nza ŋkɛ nahe n'yɛ keveyi tseŋwə kaŋkwa kewəfərə 
ba'a mbəɗəkwə kaŋkwa kentikə.» 

16Vatse gɛ, wa nya ghena nya geze Shala Mahwətə nya: «'Ya kave pelɛa shihə nya 
ntɛaŋentɛa mbe Siyon, pelɛa megwekwe nya nza zləvə te, pelɛ nya kemɓeyi geva 
megela. Kateteɗe wəndə nya kedɛŋe geva te we. 

17Wəsə nya tiɗiɗi nde tenza kazewe kedzeghe wəsə ta ɗa, nza tiɗiɗi nde tenza 
wəsə kedzeghe tiɗiɗia ŋkwa dzemedze.» Ama katebeze ŋkwa kewəfərə ta 
tseŋwə kwacakelɛ, katekelehwe ŋkwa kentikə ta ŋayɛ ghwa. 

18Katenehemte geva jikə geva nya menete yɛ le mte, katedzehwe ghena nya 
tsahwe yɛ le ghɛa mbelia kwahɛɗi we. Ma vəa ŋkwa nya tese ndiremi nya wəba 
ne, katempə ŋayɛ ŋkɛ kadzete hɛɗi. 

19Ma te yayata və nya tese ŋkɛ ne, katekese ŋayɛ ŋkɛ. Kwa nza ŋkɛ ne, katese ŋkɛ 
masheke, heveci ba'a heviɗi. Ma vəa ŋkwa nya tefa ghena ta ŋkɛ mbeli ne, mtiwə 
tenza mbeli va ghazlənə. 

20Kwa nza ŋkɛ ma ke kwete ghena ŋela: kebaslɛ tenza gezle kezha ɓelahe te, 
keslɛahe tenza gwada kezha dəpə kənəa geva. 

21Kaganda ne, katesate Mahwətə te ŋkwa kala nya pelɛ ghweme ta Perasim. 
Katebare bare ŋkɛ va wənə kala nya kwa zlərəa Gabawon, kezha mene slene ta 
ŋkɛ, slene meŋele ta ŋkɛ, kezha yipə slene ta ŋkɛ kadzawa, slene nya 
kesenevema geva. 

22Ma tsetsenya ne, zhɛnema yɛ kaŋ'wəshi ŋkwa ma. Ma keɗema ŋkɛ tsagha ne, 
katembake ntsə geva zewe lɛ nyi yitea welɛa ŋayɛ. Kwa nza ŋkɛ nahe 'ya kefate 
va Shala Mahwətə nde berete tsema tsema tarete ŋkɛ kaza sebe te hɛɗi lema. 

Va Shala se ntsehwelea nde wəza 

23Ghwene mə sleme, fa ɗa mə ŋa ɗa! Kese mə mehele, fa mə ghena ta ɗa! 

24Ma nde wəza nya keɗe katsawe wəshi ne, kaza vəa ŋkɛ ŋkɛ kezha bəzli, kezha 
pa yɛ taŋa ba'a kezha pehwe bəzli na? 

25Ama kwa sebe ta nya pehwemte ŋkɛ ne, kaŋkisə felehwe ta mbereshi ba'a 
deweze ŋkɛ. Zhɛne ne, katsawe ha, mɛheɓi ba'a megi ŋkɛ. Kakwa keɗaŋe, 
katsawe kəsəŋə ŋkɛ dzeyi mɛa wəve. 

26Shala ta ŋkɛ nde tekete nda wəsə nya hi ŋkɛ kamene, nahe ŋkɛ ketekete nda 
ŋkɛ. 

27Kadzaŋele mbereshi mbeli le lɛ kwa njaŋa ŋa kedzaŋele ha we. Kadzeyi seɗa 
ta wəmata keleke ha hwa deweze we. Ama geta yabekwe yɛ mbereshi le deweze 
mbeli le. 

28Ma vəa ŋkwa nya leke ha nde wəza ne, kajive kajive leke ŋkɛ we. Yɛ seɗa ta 
wəmata ba'a wəshi keseɗa yapele ŋkɛ dzate hwe, ama kampəmte ha hɛ we. 

29Ma ntsehwele nya kala nya ne, va Mahwətə nde berete se ŋkɛ perə. Nde ncɛ 
ntsehwele ganyɛ ŋkɛ, wəbake ɗepe mene wəshi ta ŋkɛ. 

Ɛzayi 29 

Ɗa ba'a mbele ta Zhɛrəzalɛm 

1Ɗa ya te Ariyɛl, te Ariyɛl, meleme ta Zhɛrəzalɛm nya se David mbe! Wərə na 
kamene yɛ gəsəkəa ŋa keva keva, 

2ama katesa ŋa yaka 'ya Ariyɛl. Kateŋgaɗe ghə na ba'a kateŋələvə na, ama 
katenza sha 'ya kala reghwetɛ nya tere wəshi keseɗa mbeli te. 

3Kala David ne, katemene ghedəkwəa ɗa 'ya dzeyi yitea gha, kateŋa zli 'ya dzeyi 
yitea gha, katepa yɛ wəmata kempa 'ya yitea gha. 

4Kateŋzla na kadzete hɛɗi, katefa ŋwələa ŋa mbeli same hɛɗi, katesame ghena 
ta ŋa kwa hɛɗi kala ŋa wəndə nya kesamenyɛ kwa kwele. Kategeze ghena na 
same kwa hɛɗi kala kwahyɛ. 

5Kala tələ ta keləwə tenza wəvəsəa ka jaga ta ŋa, kala mezaɗe nyi fə sefə tenza 
wəvəsəa ka ghwərə ghwərəa ntsə. Ma taghanyɛ ne, 

6Katembele ŋa Mahwətə nde berete mbe berazlɛ ta va, mbe gaka nya ghazlənə 
mbeli ve, mbe yɛ va nya wəba le sefə nya wəba ba'a mbe tse ta ghwə nya wəba. 

7Kala wəsə nya te shiwə ba'a kala wəsə nya nakɛ wəndə heviɗi tenza wəvəsəa 
mbeli nyi kempa le gha, Ariyɛl, pɛtɛa mbeli nyi keha ŋa mpa, gha ba'a zli nya 
yitea gha ba'a keteɗe kaza sebe te gha. 

8Katenza ŋkɛ kala wəndə nya shewə va ma nya keshiwə le zeme wəsə kezeme, 
ama feɗeghema ta ŋkɛ ne, mba hwəa ŋkɛ slɛape slɛape. Keɗema ne, kala wəndə 
nya shewə va ndere nya keshiwə le sa yɛmə, ama feɗeghema ta ŋkɛ ne kedene 
dene ŋkɛ ba'a hase hase ŋwələa ŋkɛ. Tsagha tenza wəvəsəa mbeli nyi kese 
kampa le ghweme ta Siyon. 

Mbeli nyi keshaŋe kafa ghena 

9Nza mə heheɓake ba'a tikə tikə, Zhɛre mə kaka ghwələa kɛfi ba'a nza mə kaka 
nakɛma ŋkwa. Nza mə keghwəyi ghwəyi, ama kaɗema va tɛ, tsepe tsepe mə, ama 
kaɗema va ghwəyi ta wəshi kesa sa. 

10Kwa nza ŋkɛ ne, nahe Mahwətə keveyite mehele ta ŋayɛ yitea hɛ nya wəba, 
nahe ŋkɛ keŋzlemte ntsə te ka mɛ ŋkwa ta ŋayɛ, nahe ŋkɛ kedəpəmte kema ta 
ka kelɛŋəa ŋayɛ. 

11Ma wəshi nyi kencɛte geva nyi ne, kala ghena nyi te palepa nya kendɛaŋe 
ndɛaŋe nya ve nda mbeli ke wəndə nya keɗepe jaŋga. Ma ke mbeli shɛ: «Jaŋgate 
palepa nya.» Ama ma ke zhɛnete: «Kajaŋgate 'ya, va nya nza palepa shɛ 
kendɛaŋe ndɛaŋe we.» 

12Tagha gɛ, pa mbeli ndeke nda ke wəndə nya keɗepema jaŋga, ma ke mbeli shɛ: 
«Jaŋgate palepa nya.» Ama ma ke zhɛnete: «Keɗepe jaŋga 'ya we.» 

Kekiɗinji wəshi meŋele we 

13Ma ke Mahwətə gezete: «Deke le mɛ hende ɗa geva mbeli nyi, deke bəzhia mɛa 
nci ka tsahe ɗa. Ama cakeɗake wənəa nci le 'ya. Ma hawe nya hawe hɛ va 'ya ne, 
deke ghena nyi tekave nda mbeli ke hɛ. 

14Vatse gɛ ne, 'ya katemtsehe mene wəshi meŋele kwa kema ta mbeli nyi. Bətə 
tenza ntsehwelea ka ntsehwele ntsehwele, kateghərəmte geva ɗepe wəsə ta ka 
ɗepemte wəshi.» 

Zləvə nya te wəsə nya tiɗiɗi 

15Ndiremi ya te mbeli nyi kemene wəshi tewəfərə kezha wəfərə zəzə ta nci va 
Mahwətə! Mbe ŋkwesle mene wəshia nci hɛ. Ma ke hɛ sha geze: «Wa nde nza 
kanakɛ ɓəmə wa? Wa nde ɗepe wəsə nya mene gheɓəmə wa?» 

16Wa nya gezhia ŋayɛ yɛ gɛ! Kakelete nde ŋa ghene mbeli kaghene na? Kagezete 
wəsə nya menete wəndə: «Gheŋkɛ nde menete ɗa we», ke shɛ na? Kagezete 
ghene: «Wəsə keɗepe ŋa ŋkɛ we», ke sha nde ŋa ghene na? 

Katezhɛre nza ta mbelia ŋkɛ Mahwətə 

17Temə vireɗi ne, katezhɛre Liban kantsa ta wəfe nyi keya, katezhɛre ntsa 
kaghɛa wəfe. 

18Ma te vecia shɛ ne, katefa ghena nya mbe palepa ka mədəŋəa kɛfi, katenewe 
ŋkwa ka ghwələa kɛfi shavema ta nci mbe ŋkwesle nya diŋwədi. 

19Katekemave zlama nya wəba ka dewə ŋeli mbe Mahwətə. Katetsa gaghwe 
tewəmbəreke Shala nya kaganda ta ka Israyɛl. 

20Kwa nza ŋkɛ ne, katenza kiɗi ta ka ghwərə ghwərəa ntsə, kateza sebe te ka 
ŋkele ntsə. Mɛke tenza sebe te mbeli nyi kezele mene nda wəsə kwa ndiremi ke 
mbeli, 

21tsagha mbeli nyi kesla nda tseŋwə ke wəndə te ghwə, mbeli nyi keŋa nda 
keleŋa ke ka meha ghwə ba'a mbeli nyi keve nda fete ke wəndə nya ɗema fete 
ve. 

22Vatse gɛ, wa nya ghena nya geze nda Mahwətə, Shala ta hwelefe ta Zhakob, 
gheŋkɛ nya kembeɗeke Abraham nya: «Tsetsenya ne, katezhɛne hawe kanza te 
Zhakob, katezhɛne kema ta ŋkɛ kanza tɛarawe rawe we. 

23Ma vəa ŋkwa nya tenewe slene ta ɗa ŋwalea ŋkɛ te tepe ta nci ne, kateve sləa 
ɗa hɛ tekeleke, kateve Shala ta Zhakob hɛ tekeleke, kateghazlənə hɛ va Shala ta 
Israyɛl. 

24Kateɗepe wəshi ka dewə mehele, kateyɛ ghena ka ntɛaŋentɛa ghə.» 

Ɛzayi 30 

Kaketekɛ ŋkwa jikə geva le Ɛzhipte we 

1Ma ke Mahwətə: Ndiremi ya te ŋwale nyi kaka fama ghena! Slene nyi keɗema 
kese va 'ya yamene hɛ. Jikə geva nyi zəzəave nda ma 'ya ke hɛ yamene hɛ. Tsagha 
gɛ ne, jaɗafa yamene hɛ kadzeghəa jaɗafa. 

2Kadzawa Ɛzhipte hɛ kaɗema kafa va 'ya, kezha wəfərə kwa ghwədərəa 
Farawon ba'a kezha zele ŋkwa kewəfərə yitea shenaŋkwe ta Ɛzhipte! 

3Katepəli nda hawe ghwədərəa Farawon ke hɛ, katekelemte zləvə wəfərə yitea 
shenaŋkwe ta Ɛzhipte te hɛ. 

4Nahe mbeli nyi te ghəa nci kentsehe mbe Sowan, nahe ka ghwene ta nci 
kekekave Hanɛs. 

5Ama katezhɛ nda hawe ke hɛ pɛtɛ va mbeli nyi keɗema kakemanakɛ hɛ. 
Katekemanakɛ hɛ hɛ keɗema katekete hɛ hɛ we. Deke hawe yateve hɛ te hɛ ba'a 
zləvə yatekele hɛ seyi te hɛ. 

6Kadzawa wəshi keseɗa nyi nza wəshi te hɛ laka Nɛgɛv. Dzawa laka hɛɗia yaka, 
ghazlənə, yirə ta mehele, ŋezhili ba'a ŋemia nivɛrə, yɛ mentsape ba'a shishi 

meŋele ne, fə yafə mcɛlə ba'a wəshi nyi nza zləvə te hɛ hɛ te wəmbəa kwara lɛmə 
ba'a zlegweməa lɛmə. Fə yafə nda hɛ hɛ ke hwelefe nya keɗema kaketekɛ hɛ. 

7Kaganda ne, sefə ba'a gəmə kemane ta Ɛzhipte. Vatse ndeke nda slə 'ya 
“kaRahab nya ŋkwepɛ”. 

Ghena kezha və nya ketese 

8Ma ke Shala sha Ɛzayi: «Kwiɗi tsetsenya, ma kwa kema ta nci ne, rafete wəshi 
nyi te pelɛ nya slapesla, rafete hɛ te palepa perə. Ma te kwete hɛ ne, katenza hɛ 
kawəsə kanegha fete nya kaghala ghala.» 

9Kwa nza ŋkɛ ne, mbeli nyi kefama ghena hɛ, ŋwale nyi kesla tseŋwə hɛ ŋwale 
nyi keɗema kafa ghena ta Mahwətə. 

10Ma ke sha ka kelɛŋə: «Zhɛnema yɛ kanewe wəshi ma.» Ma ke sha ka mɛ ŋkwa: 
«Zhɛnema yɛ kageze n'yɛ kaganda ma, geze n'yɛ mə ghena nyi zeɗehwe n'yɛ, 
geze n'yɛ mə ghena nyi teghete yɛ. 

11Same ŋayɛ mə kwa hweŋkwa ganyɛ, slə ŋayɛ mə kwa hweŋkwa nya tiɗiɗi. 
Zhɛnema yɛ kageze n'yɛ ghena ta Shala nya kaganda ta Israyɛl ma.» 

12Vatse gɛ ne, wa nya ghena nya geze Shala nya kaganda ta Israyɛl nya: «Ma va 
nya ɗema ghena ta ɗa yɛ, nya ve nda ghə yɛ ke mene berete ba'a nya dɛŋe geva 
yɛ te mbəɗəkwə ne, 

13katenza beze ghena shɛ kaŋa ŋayɛ kala perawe nya te zli biya. Katenca 
tsehwembeke te zlia shɛ. Taghanyɛ ne, kateŋzla ŋkɛ. 

14Katempə geva zlia shɛ kala kələa ghwelepe ta nde ŋa ghene. Katetene ŋkɛ we, 
katesləyi kələ nya wəba mbeli hwa hɛ kezha henze ghwə te reghwetɛ keɗema 
kezha gə yɛmə same kwa ghwa we.» 

Ve nda ghə ke Mahwətə ya kaberete ta wəndə 

15Wa nya ghena nya geze Mahwətə, Shala nya kaganda ta Israyɛl nya: Ma nda 
nza yɛ kambele ne, nda yɛ kazhɛre geva kase 'ya ba'a nda yɛ kanza gweɗakwe. 
Ma berete ta ŋayɛ ne, mbe nza gweɗakwe ba'a mbe ve ɗa ghəa ŋayɛ. Ama kaɗe 
yɛ we. 

16Ma pe yɛ zhɛnete: «Ewə, katehwɛ n'yɛ ghen'yɛ le gədəwə!» Kaganda ne, 
katehwɛ ŋayɛ gheyɛ. Ma pe yɛ ɓiyitsa: «Kahe kahe tehwɛ gədəwəa lɛməa n'yɛ.» 
Yawa, wɛre wɛre ma tenza mbeli nyi kekeka ŋayɛ. 

17Ma kwetɛŋe nde ghema ne, mbelia ŋayɛ slibə yateɗa ŋkɛ. Ma va ɗa ta mbeli 
mcɛfe ne, katehwɛ yɛ pɛtɛ. Ma kakwa keɗaŋe ne, kala sheghwəa drape nya kwa 
ghəa ghweme, kala drape nya pelɛ wəmbə tenza mbelia ŋayɛ nyi ketene 
teghweme. 

Vəa mbele 

18Ama vəa zlaɓa heli yitea gheyɛ yaneghe Mahwətə, katesate ŋkɛ te ŋkwa kezha 
ncɛ ŋayɛ ganyɛa ŋkɛ, kwa nza ŋkɛ Mahwətə ya kaShala nya tiɗiɗi. Zlama ya va 
mbeli nyi keneghe mbele ta nci ve. 

19Gheyɛ ka Siyon nyi mbe Zhɛrəzalɛm, katezhɛne yɛ kanehwene we. Katezlaɓa 
heli ŋkɛ yitea gheyɛ vəa ŋkwa nya tetsa nda lewela yɛ. Fatema ta ŋkɛ ne, 
katezhɛne ŋayɛ ŋkɛ. 

20Kateve ŋayɛ ɗafa Mahwətə te vəa ndiremi, katesa ŋayɛ yɛmə ŋkɛ te vəa yaka. 
Katezhɛne wəndə nya keteke ŋayɛ wəsə kawəfərə ghəa ŋkɛ we, katenewe ŋkɛ 
yɛ le ntsə ta ŋayɛ. 

21Ma vəa ŋkwa nya tejive yɛ laka bela kwa zeme keɗema laka bela kwa gwela ne, 
ma pe yɛ sha tefa ghena kwetere wəmbəa ŋayɛ: «Nya ya kahweŋkwa, dzeghwa 
mə kwa.» 

22Kawəshi nyi wale wale tenewe shala nyi vɛsəaghe mze kwa tɛawetɛa yɛ kənəa 
hɛ ba'a sheghwə nyi fiaghe mze kwa tere tere yɛ kənəa hɛ yɛ. Katebete yɛ kala 
wəshi reɗa, ma pe yɛ sha tegeze nda ke hɛ: «Jive mə pelɛ!» 

23Tagha gɛ ne, kateme nda va ŋkɛ ke wəshi nyi tsawame yɛ mbe hɛɗi. Ma wəshi 
kezeme nyi temene ŋayɛ hɛɗi ne, kwele kwele ba'a kezeɗe zeɗenji tenza hɛ. Te 
vecia shɛ ne, katezeme gwəzə wəshi keseɗa ta ŋayɛ te ŋkwa keya wəshi nyi jama 
jama. 

24Ma yɛ sla ba'a kwara lɛmə nyi kewəza ne, katezeme zhawa nyi menahwe 
ghwene mbeli hwe hɛ. Katetaze zhawa shɛhɛ mbeli te hɛɗi le hwətə ba'a 'yɛmbe. 

25Ma te veci mpə ŋkwa nya wəba, vəa ŋkwa nya teŋzlanji cɛ nyi bebiya bebiya 
ne, katehwɛ yɛ yɛmə kwele kwele sawa pelɛ yɛ ghweme ba'a yɛ wəmbə. 

26Ma te veci nya tepeɗe yɛ zhia mbeli ŋkɛ Mahwətə, ma vəa ŋkwa nya tempi zhia 
nci ŋkɛ ne, kateɓele tere kala ɓele ta veci, kateɓele veci mberefaŋe zhigə za ma 
ke nya ghalanza. 

Kateɗa ka Asiri Mahwətə 

27Wa nya sləa Mahwətə nya kase cakeɗake, kala ghwə nya tse hwepe ta wənəa 
ŋkɛ, nahe ŋkɛ kenza ɗaŋe ɗaŋe. Ghena wənə ka same kwa mɛa ŋkɛ, kala ghwə 
nya ketse ghena ŋkɛ. 

28Kala ghwa nya kefə pɛtɛa wəshi zhɛne mpi ta ŋkɛ. Katetsake tsake hwelefefi 
ŋkɛ kwa lareya ta ndiremi, kateve nda lɛ ŋkɛ mbe mɛ ke hɛ kezha fə hɛ kadzete 
ŋkwa nya ɗema hɛ. 

29Ma gheyɛ mbeli nyi mbe Zhɛrəzalɛm ne, kategha cimə yɛ kala nya te viɗia 
gəsəkə, katenza wənəa ŋayɛ fare fare kala mbeli nyi kedzeghwa yitea vɛ ta shela, 
nyi kedzeme laka ghweme ta Mahwətə, laka Shala nya kakeleɓa ta Israyɛl. 

30Kategaka ŋwələa ŋkɛ nya ghazlənə mbeli ve Mahwətə, katencɛ berete ta dzeve 
ta ŋkɛ ŋkɛ. Katencɛ ghwə ta hwepe ta wənəa ŋkɛ ŋkɛ hwa tse ta ghwə nya ketse, 
hwa sefəa va nya wəba ba'a va kwacakelɛ. 

31Va gaka ta ŋwələa Mahwətə ba'a yɛ ɗa ta geta ta ŋkɛ ne, katezhɛ nda ghazlənə 
ke Asiri. 

32Kala me ta geta nya ɗa ŋkɛ Mahwətə le ne, katetsa yɛ dimə ba'a yɛ getsepele 
mbeli yite. Katekafe dzeve ŋkɛ kezha ɗa Asiri. 

33Nahe ghwə kehite geva warakenyɛ, nahe ŋkɛ kenza kezha meghe perə. Kwa ki 
nya beŋwe ba'a nya lɛame ne, taghele ghele mbeli ketseɓate sheghwə kwele 
kwele kezha ghwə. Tagha gɛ, katendə zhɛne mpi ta Mahwətə yite kala ghwə ta 
gezla nya wəba. 

Ɛzayi 31 

Deke mbeli ka Ɛzhipte 

1Ndiremi ya te mbeli nyi kedzawa Ɛzhipte kezha zele kemane! Te yɛ gədəwəa 
lɛmə ve ghə hɛ, ke wəmata nyi kempa ndeke nda ghə hɛ, va nya nza hɛ kwele 
kwele ba'a ke ka zleɗe gədəwəa lɛmə, va nya nza hɛ keberete beretenji. Ama 
kanewe Shala nya kaganda ta Israyɛl hɛ we, kazele Mahwətə hɛ we! 

2Ama gheŋkɛ ne, kentsehwele ntsehwele ŋkɛ, wərə ŋkɛ kakeleke ndiremi. 
Kambeɗe ghena nya gezete ŋkɛ ŋkɛ we. Kasate ŋkɛ te ŋkwa yitea ka 'yaghwa 
mehele, ba'a yitea ka ndiremia mehele nyi heka mbeli yitea kemane. 

3Deke mbeli ka Ɛzhipte, kenza hɛ kashala we. Deke wəshi keseɗa gədəwəa lɛməa 
nci, kenza hɛ kakwete wəsə we. Ma vəa ŋkwa nya tekafe dzeve Mahwətə ne, 
katetsa nde kemane ŋkwa tehene, kateteɗe wəndə nya kemane mbeli. Kateza 
sebe te hɛ bake nci. 

Kateya Zhɛrəzalɛm Mahwətə 

4Wa nya ghena nya gezete ɗa Mahwətə nya: «Ma vəa ŋkwa nya ghwəghwə nivɛrə 
keɗema wəzege ta nivɛrə kənəa wəsə nya keseve ŋkɛ, ya mbeli hekake wəvəsəa 
ka ya wəshi yite ne, kaghazlənə ŋkɛ va lewela ta nci, keɗema kahweredzekwe 
ŋkɛ gaka ta nci we. Tsagha tesawa Mahwətə nde berete kezha mpa pelɛ ghweme 
ta Siyon ba'a pelɛ wəmbəa ŋkɛ.» 

5Kala nya pelake yɛ bidzəa ŋkɛ 'yɛ ne, tsagha teya Zhɛrəzalɛm Mahwətə nde 
berete. Kateya ŋkɛ ŋkɛ ba'a katembele ŋkɛ ŋkɛ, katekemane ŋkɛ ŋkɛ ba'a 
katembeɗe ŋkɛ ŋkɛ. 

6Ka Israyɛl, zhɛne mə geva kase sha wəndə nya zhɛrave nda wəmbə yɛ tsape 
tsape. 

7Ma te kwete hɛ ne, yayata wəndəa ŋayɛ katebete yɛ shala mze kwa tɛawetɛa 
ba'a yɛ shala mze kwa tere tere nyi mene menete ŋkɛ le dzeve ta ŋkɛ. 

8Kateteɗe Asiri va kafayɛ nya keɗema kaŋa mbeli kafayɛa wəndə ŋelɛ nde teza 
sebe te we. Katehwɛ ka Asiri va kafayɛa shɛ, kateve nda slene mava mbeli ke ka 
mempɛhwetɛtia nci. 

9Katehwɛnji nyi berete berete ta nci va ghazlənə, katewəfə drapea nci mbeli nyi 
te ghə va yirə ta nci. Mahwətə nde gezete, gheŋkɛ nya nza ghwə ta ŋkɛ pelɛ Siyon, 
ba'a laɗe ta ŋkɛ mbe Zhɛrəzalɛm. 

Ɛzayi 32 

Meghe nya tiɗiɗi 

1Tagha gɛ, katesleke ŋkwa meghe laka nza tiɗiɗi, katemene slene mbeli nyi te 
ghə le hweŋkwa ta ŋkɛ. 

2Katenza yayata wəndəa nci kala ŋkwa kewəfərə va sefə, kala ŋkwa kewəfərə va 
va nya wəba, kala hələ nya kehwɛ te ɓerama, kala shenaŋkwe ta gela nya wəba 
te hɛɗi nya ŋ'wara. 

3Katezhɛne ntsə ta mbeli nyi kenewe ŋkwa kedərəzlə dərəzlə we, megela tefa 
ghena sleme ta mbeli nyi kefa ghena. 

4Katefave ghena mehele ta ka dewə zəzə, kategeze ghena ka ɓeɓəa kɛfi kahe 
kahe ba'a tiɗiɗi. 

5Katezhɛne mbeli kaheka nde dewə mehele kawəndə nya nza zləvə te we, 
katezhɛne mbeli kaheka nde mbəɗəkwə kawəndə nya nza zləvə te we. 

6Kwa nza ŋkɛ ne, ghena gezhi yageze ka gezhia kɛfi. Wəsə nya ndiremi yazəzə 
hɛ, wəshi nyi ndiremi ndiremi kashasha yamene hɛ ba'a Mahwətə yaŋele hɛ. 
Kaɗa nda wəsə kezeme hɛ ke wəndə nya shewə va ma we, kasa nda yɛmə hɛ ke 
wəndə nya shewə va ndere we. 

7Ma ka mbəɗəkwəa kɛfi ne, wəshi nyi ndiremi ndiremi yamene hɛ, Kasepa 
ntsehwele hɛ kezha za ka titikwəa kɛfi laka ghena tseŋwə. Ndagwara berete 
ya'yɛwe ka titikwəa shɛhɛ. 

8Ama mbeli nyi nza zləvə te hɛ ne, ghena nyi tiɗiɗi yazəzə hɛ, deke slene ganji 
yamene hɛ. 

Te ghəa mi nyi mbe Zhɛrəzalɛm 

9Mi nyi sheshɛrɛayɛ, sate mə te ŋkwa, fa ɗa mə ŋa ɗa! Ŋwalea kwɛ nyi 
kegezleŋema ghə, ve mə sleme yitea ghena nyi tegeze 'ya: 

10Tene va kwetɛŋe le hɛ ɓɛhwɛ ne, katenza yɛ keyirə yirə, gheyɛ nyi 
kegezleŋema ghə nyi. Kwa nza ŋkɛ ne, katenza rɛzɛŋe shɛ kezha nda we, katenza 
mene wəshi shɛ se te wəve we. 

11Bare bare mə, gheyɛ nyi sheshɛrɛayɛ, nza mə keyirə yirə, gheyɛ nyi 
kegezleŋema ghə seɗemte mə lekwesa ta ŋayɛ, nza mə mederesakwe ba'a 
hwepahwe mə wəshi hwa hwə. 

12Ghɛve ghɛve mə hate ta ŋayɛ, nehwene mə yitea wəve ganji ba'a yitea rɛzɛŋe 
nyi ŋkerɛape ŋkerɛape, 

13yitea hɛɗia mbelia ɗa nya kepeseke yɛ tigə, yitea pɛtɛa ghɛ nyi nza zlama ki 
mbe meleme nya nza gəsəkə mbe. 

14Kwa nza ŋkɛ nahe ghɛ meghe kewəfəyite geva, nahe meleme nya kegaka 
kesərəakɛ geva. Nahe ghedəkwəa Ofɛl ba'a cɛ nya biya kenewe ŋkwa kezhɛrenji 
kahɛɗi nyi kewəfəyite geva kaghala ghala. Katezlama kwara lɛmə gamba yitea 
hɛ, katezeme gwəzə wəshi keseɗa te hɛ. 

Kateshave kwelɛŋe mbe nza tiɗiɗi 

15Ma te kwete veci ne, katevɛ sefəa ŋkɛ Shala kənəa gheɓəmə. Tagha gɛ, 
katezhɛre hɛɗi ɓerama kantsa ta wəfe ba'a katenza ntsa ta wəfe kala ghɛa wəfe. 

16Katenza wəsə nya tiɗiɗi te ɓerama, katenza nza tiɗiɗi kwa ntsa ta wəfe. 

17Kateshave kwelɛŋe mbe nza tiɗiɗi, katekele nza gwezlayɛ ba'a nza gweɗakwe 
ŋkɛ kase kaghala ghala. 

18Katenza mbelia ŋkɛ te hɛɗia kwelɛŋe dzeyi ki ghɛ nyi gezleŋema ghə mbeli va 
hɛ, dzeyi te ŋkwa nyi gwezlayɛ gwezlayɛ. 

19Ama katebete kwacakelɛ kənəa ghɛa wəfe, kateŋzla meleme kadzete hɛɗi. 

20Zlama nde tenza va gheyɛ: katetsawe wəshi te yayata ŋkwa nya nza yɛmə, 
katepele sla ba'a kwara yɛ waɗe. 

Ɛzayi 33 

Ɗa ya te nde za sebe te wəshi 

1Ɗa ya te gha nya keza sebe te wəshi, ama kaɗema mbeli kezamte sebe te gha, 
gha nya kepa ŋkwa, ama kaɗema mbeli kepamte ŋa! Ma vəa ŋkwa nya tekiɗimte 
za sebe na te wəshi ne, kateza geva sebe te gha. Ma te və nya tenahemte pa ŋkwa 
na ne, katepamte geva na. 

2Mahwətə, zhɛ heli yitea ghen'yɛ, ke gha ndeke ŋa ghəa n'yɛ ghen'yɛ, nza 
kaberete ta n'yɛ kala kiɗi ta ŋkwa ba'a kande mbele n'yɛ te vəa yaka. 

3Ma vəa ŋkwa nya gaka ŋwələa ŋa ne, katehwɛ hwelefefi. Ma vəa ŋkwa nya sate 
na te ŋkwa ne, kwetɛ kwetɛŋe tetaze mbeli. 

4Tagha gɛ, katetsene wəshia ŋayɛ mbeli kala nya tsene dzale mbeli. Katedzeghəa 
wəshia shɛhɛ mbeli kala ləmbəa dzale. 

5Mahwətə ya kwele, va nya nza ŋkɛ pelɛ ghweme. Kave wəsə tiɗiɗi ba'a nza 
tiɗiɗi ŋkɛ mbe Siyon. 

6Katenza yɛ gwezlayɛ, gheyɛ mbelia Mahwətə. Ntsehwele ba'a ɗepe wəsə ya 
kamcɛlə nyi kembele ŋkwa, hawe va Mahwətə ya kawəsə nya nza zləvə te. 

Katemene slene ta ŋkɛ Mahwətə 

7Katsa lewela ka Ariyɛl dzeyi kwa yɛ hweŋkwa, kanehwene ka geze ghena ta 
kwelɛŋe sərəɓə sərəɓə. 

8Shaka shaka nzanji yɛ hweŋkwa, wəndə shɛ kadzeghwa kwa yɛ hweŋkwa we. 
Nahe nde jikə geva kenehemte geva, nahe ka negha fete keneghamte geva, 
wəndə shɛ kaɓela mbeli we. 

9Helaŋe helaŋe ŋkwa nya te hɛɗi, ghwele yaghwele ŋkɛ. Hawe ya te gamba ta 
Liban, kwesame yakwesame ŋkɛ. Yipə yipə hɛɗia Saron le ɓerama. Nahe wəfe 
nyi pelɛ Bashan ba'a Karmɛl kebetemte sleke. 

10Ma ke Mahwətə: «Tsetsenya gɛ ne, 'ya katemene slene ta ɗa, tsetsenya ne, 'ya 
katesate te ŋkwa, tsetsenya ne, 'ya katencɛ kwelea ɗa. 

11Zhawa yadzawa hwe yɛ yite, ama mezaɗe yayake yɛ. Sefə nya zhɛne ya kaghwə 
nya ketetere ŋayɛ. 

12Hɛmɗɛke tetere mbeli kapəsəɗə kala tigə nyi ketsəhwə tsəhwə nyi tsə ghwə 
yite tenza hɛ. 

13Gheyɛ mbeli nyi cakeɗa cakeɗa, fa mə wəsə nya menete 'ya. Gheyɛ mbeli nyi 
dekwe dekwe, ɗepete mə berete ta ɗa.» 

14Nahe ka jaɗafa mbe Siyon keghazlənənji, Nahe ka ndiremia mehele kebare 
barenji. Ma ke hɛ sha geze: «Wa wəndəa ɓəmə nya ketenza kaghereŋe vare ghwə 
nya ketse nya wa? Wa wəndəa ɓəmə nya ketenza kaghereŋe vare laɗe nya 
keɗema nya kamte tɛape wa?» 

15Deke wəndə nya kedzeghwa tiɗiɗi, nya kegeze kaganda, nya keɗema zhɛme ta 
mene berete, nya keŋka mbeli nyi kemene mbəɗəkwə, nya kezhiɓə sleme va 
ghena ta pesle ŋkwa ba'a nya kedəpə ntsə va newe wəsə kwa ndiremi. 

16Wəndəa shɛ nde tenza pelɛ yɛ wəmbə, katenza zlera nyi berete berete kaŋkwa 
kewəfərə ta ŋkɛ, kateve nda geva ɗafa, katendaŋe nda geva yɛmə we. 

Zhɛrəzalɛm nya kembele mbele 

17Katenewe nza ta ndeɗea meghe ntsə ta ŋayɛ, katenewe nza ta bezlea hɛɗi yɛ. 

18Katezəzə wəsə nya kese kave ŋayɛ ghazlənə yɛ, ma pe yɛ te'yɛwe va ghəa ŋayɛ: 
«Tema mbeli nyi kese nyi katsehe kanewe ghweme te jaɓeregwale gɛ wa? Tema 
mbeli nyi kese nyi kanewe ghweme te cɛ nyi bebiya bebiya gɛ wa?» 

19Katezhɛne yɛ kanewe ka ŋkele ntsə nyi, mbeli nyi kegeze ghena nya ɗema 
mbeli kafave, kwete ghena nya ɗema mbeli kafa slə nya kwa we. 

20Newe mə Siyon, meleme nya mene gəsəkə gheɓəmə mbe, Katenewe 
Zhɛrəzalɛm, ŋkwa nya gwezlayɛ, cɛ lekwesa nya zhɛnema mbeli kapele, nya 
zhɛnema mbeli kanteɗe yɛ sheghwəa ŋkɛ, nya zhɛnema mbeli kapele yɛ zewe ta 
ŋkɛ ntsə ta ŋayɛ. 

21Tagha tencɛ ɓəmə ndeɗea ŋkɛ Mahwətə. Katenza hələ nyi jama jama ba'a ŋkwa 
yɛmə nyi perawete mbeli tagha. Katedzeghwa yɛ kwambelə kempa te hɛ we, 
katedzeyi kwambelə nyi jama jama te hɛ we. 

22Mahwətə ya kawəndə nya te ghəa ɓəmə, gheŋkɛ nde ncɛ ɓəmə hweŋkwa, 
Mahwətə ya kameghea ɓəmə, gheŋkɛ nde mbele ɓəmə. 

23Nahe yɛ zewe ta ghema kelakenji, kazhɛne hɛ kaghereŋeyi seləa kwambelə 
ba'a kantsəte yɛ zlave we. Tagha gɛ ne, katenehe wəshi nyi fəke mbeli kwele 
kwele sheke kwamte mpa mbeli. Pa le ka gwadarea kɛfi katefə wəshi. 

24Wəndə nya mbe Zhɛrəzalɛm kategeze: «Shewə 'ya», ke we. Katekelemte geva 
jaɗafa ta mbeli nyi mbe melemea shɛ te wənə. 

Ɛzayi 34 

Meha ta ghwə te Ɛdom 

1Hwelefefi, hende mə geva kase kezha fa ghena, mbeli, kese mə mehele. Fa ghena 
yɛ hɛɗi le pɛtɛa wəshi nyi te! Fa ghena yɛ hɛɗi lema le pɛtɛa wəshi nyi kemene 
te! 

2Nahe wənəa Mahwətə kehwepe va pɛtɛa hwelefefi, nahe wənəa ŋkɛ kebeze va 
pɛtɛa ka sewajɛa nci, nahe ŋkɛ ketarete kaza sebe te hɛ, nahe ŋkɛ keveyi hɛ 
kezha mpə. 

3Selekə lekə mbeli nyi kempə mpə te hɛɗi, keda da zəŋwə geva ta nci, kala ghwa 
hwɛ mimia nci sawa hwa yɛ ghweme. 

4Katencɛncɛhwe geva pɛtɛa wəshi nyi te ghweme, katepeɗe geva ghweme kala 
palepa. Katebete pɛtɛa wəshi nyi te ghweme kala slekea rɛzɛŋe keɗema ŋa 
dasekwa. 

5Nahe kafayɛa ɗa kebehe pelɛ ghweme, sawa yasawa ŋkɛ kadzeghəa Ɛdom, 
kadzeghəa mbeli nyi tarete 'ya kaza sebe te hɛ. 

6Bətə kafayɛa Mahwətə mbe mimi, kededənə dedənə va merege, kala mimia 
gamea lɛmə ba'a zhɛfa lɛmə, kala merege nya te yɛ ghwelese ta gamea lɛmə. Melɛ 
kezha Mahwətə ya shɛ mbe Bosra, mpə ŋkwa nya wəba ya te hɛɗia Ɛdom. 

7Kanya kwetɛŋe tebete yɛ sla gamba, mcɛmcɛli ba'a yɛ sla. Behe tenza hɛɗi va 
mimi, katededənə keləwə va merege. 

8Vecia wa ghena ŋkɛ kaŋa Mahwətə, va ta meha ghwə ŋkɛ tewəmbəreke Siyon. 

9Kala ɗəkə tezhɛre yɛ hələa Ɛdom, kala ghwə ta gezla tenza keləwəa ŋkɛ. Kala 
ɗəkə nya tse ghwə te tenza hɛɗia shɛ. 

10Katemte ŋkɛ heviɗi keɗema heveci we, geɗeɗe tenza n'yia ŋkɛ kaghala ghala. 
Keshi keshi tenza hɛɗia shɛ kaɓerama, wəndə shɛ katezhɛne kadzeghwa te we. 

11Katenza təwəvəŋə ba'a haheyisə dzeyi te, katenza təwəvəŋə gamba ba'a 
ghame dzeyi te. Kateza sebe Mahwətə te hɛɗia shɛ. Katenza ŋkɛ kala shaka shaka 
ta ŋkwa nya shɛ nda tepate geva hɛɗi lema. 

12Katezhɛne mbelia jama jama kanza shɛ kezha nta meghe te we, kateza sebe te 
pɛtɛa mbeli nyi te ghə. 

13Katepese yɛ tigə dzeyi ki ghɛ ganji, katenza yɛ tigə kwara ba'a yɛ ndəŋwə dzeyi 
te zli. Katenza ŋkɛ kaŋkwa kenza ta yɛ kelɛ gamba, kaŋkwa kebeke ta yɛ zhenɛgə. 

14Katebegeme yɛ wəve ba'a yɛ deghwavaŋwe te, katetsene ghəa nci zhɛfa lɛmə 
te. Tagha ne, katenza Lilit nya ka'ye'yighwə perə, tagha teŋ'we ŋkwa kezhɛne 
mpi ŋkɛ. 

15Katela ghɛa ŋkɛ shishi te, kateya yɛ slesle ta ŋkɛ ba'a katevereghe hɛ ŋkɛ pa te 
ntsa ta nci. Katetsene ghəa nci yɛ zleŋa te. 

16Ma kezele palepa ta Mahwətə yɛ ne, wərə yɛ kajaŋgate ghena nyi mbe: Kwete 
shɛ hwa wəshi keseɗa nyi kaɗema shɛ we, kwete shɛ kaɗema tagha we. Kwa nza 
ŋkɛ ne, Mahwətə nde gezete hɛ, sefəa ŋkɛ nde tsenete hɛ. 

17Gheŋkɛ nde slate nda kwasheghediɗi ke hɛ, dzeve ta ŋkɛ nde neheve nda hɛɗi 
ke hɛ le zewe. Katenza ŋkɛ kaŋa nci kaghala ghala, katenza ghɛa nci te keshi 
keshi. 

Ɛzayi 35 

Zhɛne geva nya wəba 

1Katezlama ɓerama ba'a hɛɗi nya keghwele ghwele, katenza gamba fare fare 
ba'a katebete ghwə. 

2Katebete ghwə ŋkɛ, kateŋsle bale, katewetse ba'a katetsa gaghwe ŋkɛ. Nahe 
zləvəa Liban kendeke nda geva, tsagha ndeɗea Karmɛl ba'a Saron. Katenewe 
zləvəa Mahwətə mbeli, tsagha ndeɗea Shala ta ɓəmə. 

3Ntsə nda mə berete ke dzeve nyi keleɓenji, mtsehe nda mə ghəa shene nyi 
kebare bare. 

4Ma pe yɛ sha mbeli nyi keghazlənənji: «Nza mə bereteke, ghazlənəma yɛ ma. 
Wa nya Shala ta ŋayɛ nya. Katese ŋkɛ kawa dewa ba'a kave nda zhɛme ta nci ke 
ka ghema ta ŋayɛ, Katese ŋkɛ le ghəa ŋkɛ kambele ŋayɛ.» 

5Tagha gɛ, katenewe ŋkwa ka ghwələa kɛfi, katefa ghena ka mədəŋəa kɛfi. 

6Kateŋsle bale ka gwadarea kɛfi kala le, Katetsa gaghwe mbeli nyi keshɛma geze 
ghena. Kwa nza ŋkɛ ne, katentsa yɛmə te ɓerama, katehwɛ ghwa dzeyi te hɛɗi 
nya keghwele ghwele. 

7Katezhɛre ndaleghe nya kenefe nefe kandərə, hɛɗi nya keghwele ghwele 
kahɛɗia yɛ ɗasle. Te ŋkwa nya se yɛ kelɛ gamba kanza ne, katepese yɛ ghwəvərə 
ba'a yɛ mahawa. 

8Katenza hweŋkwa nya teheka mbeli kahweŋkwa nya keveyi geva tekeleke te. 
Katedzeghwa wəndə nya wale wale kwa we. Deke kaŋa mbelia Shala tenza ŋkɛ. 
Kateza ka gezhia kɛfi kwa we. 

9Katebegeme mbeli le nivɛrə kwa we, katedzeghwa wəshi keseɗa nyi ghyana 
ghyana kwa we, katesləyi hɛ mbeli kwa we. Deke mbeli nyi mbelete Mahwətə ka 
tedzeghwa kwa. 

10Tsagha ne, katezhɛne geva mbeli nyi mbelete Mahwətə kase. Katentsehe hɛ 
mbe Siyon le gaghwe. Katenza zlama nya kaghala ghala kwa kema ta nci, katese 
zlama ba'a farefa sha hɛ, katehwɛnji yɛ yaka ba'a yɛ ŋələvə. 

Ɛzayi 36 

Meghe nya mbe Asiri kaha nda mpa ke Zhɛrəzalɛm 

1Ma mbe kwa meŋe wəfaɗeghəmbe ta va ta Ɛzɛkiyas te meghe ne, hwa'a 
Sɛnakɛrib, meghe nya mbe Asiri kezha ha nda mpa ke meleme nyi berete berete 
nyi mbe Zhəwda, pa fəhwe hɛ. 

2Pa meghe nya mbe Asiri ghweneghe nda wəndə nya te ghəa ka sewajɛa ŋkɛ ba'a 
ka sewajɛ kwele kwele ke Ɛzɛkiyas, se mbe Lakish kadzembe Zhɛrəzalɛm. Pa ŋkɛ 
ghereŋenyɛ terasle yitea ŋkwa kehwɛ ta yɛmə kadzawa ŋkwa ketsene yɛmə nya 
pelɛghə, kwa hweŋkwa kelə kadzembe wəvea ka tsewe lekwesa. 

3Pa Ɛliyakim nya te ghə ghɛa meghe, wəzege ta Hilkiya shave shɛ. Shebna, nde 
rafe wəshi ba'a Yowa, wəzege ta Asaf ba'a nde geze ghena ta meghe ya yite. 

4Ma ke wəndə nya te ghəa ka sewajɛ sha hɛ: «Ma pe yɛ sha Ɛzɛkiyas: Wa nya 
ghena nya geze Meghe nya Wəba, meghe nya mbe Asiri nya: Te wa vate ghə na 
tse wa? 

5Ma zəzə na ne, ghena kwada ya te ŋkwa ntsehwelea mpa ba'a berete kempa na? 
Te wa vate ghə na nda fama ghena ta ɗa na wa? 

6Te Ɛzhipte, ghwəvərə kwa ɓele ɓele nya kempahwe dzeve ta yayata wəndə nya 
kedɛŋe geva te vate ghə na. Tsetse nza ta Farawon, meghea ka Ɛzhipte kaŋa 
mbeli nyi kevate ghə te. 

7Ya kwete ma pa na tezhɛne ɗa: ‹Te Shala Mahwətə ta n'yɛ vate ghə n'yɛ.› 
Ndagwara gha Ɛzɛkiyas nde zamte sebe te ŋkwa ŋkɛ nyi keveyi geva tekeleke 
ba'a te yɛ reghwetɛa ŋkɛ. Ma pa na sha ka Zhəwda ba'a ka Zhɛrəzalɛm: ‹Deke 
mbe kema ta reghwetɛ nya mbe Zhɛrəzalɛm nya tegwəɗəŋə yɛ ntiŋə ghə mbe 
hɛɗi.› 

8Ma tsetsenya ne, kelete mbɛaza ta nde sleke ɗa, meghe nya mbe Asiri: katefə ŋa 
gədəwəa lɛmə 'ya 2.000, kenza ŋkɛ wərə na kakemave ka zleɗe gədəwəa lɛmə 
kezha dzeme hɛ. 

9Tsema nza na kaŋkamte nde mene slene kwetɛŋe hwa mbeli nyi ɓɛhwɛ ɓɛhwɛ 
ma ta nde sleke ɗa, gha nya kevate ghə te Ɛzhipte kezha kemave yɛ wəmata 
kempa ba'a ka zleɗe gədəwəa lɛmə wa? 

10Ɓiyitsa ne, kaɗema le ɗe ta Mahwətə nda same nde sleke kaza sebe te hɛɗi nya 
na? Mahwətə nde gezete nda kasame kaha nda mpa ke hɛɗi nya ba'a kaza sebe 
te.» 

11Ma ke Ɛliyakim, Shebna ba'a Yowa sha wəndə nya te ghəa ka sewajɛ: «Təhwə 
təhwə geze n'yɛ ghena le ghena ta ka Aram, kwa nza ŋkɛ kafa ghena shɛ ghen'yɛ. 
Ama gezema n'yɛ ghena na le ghena ta ka Ɛbrə, kafefa mbeli nyi dzeyi te zli nyi 
ma.» 

12Ma ke wəndə nya te ghəa ka sewajɛ zhɛnete: «Ma zəzə yɛ ne, deke kaŋa nde 
sleke ŋayɛ ba'a kaŋa ŋayɛ gezete geva ghena nde sleke ɗa na? Kaɗema ŋkɛ kaŋa 
mbeli nyi dzeyi te zli nyi, nyi ketezeme wevɛa nci nyi ba'a nyi ketesa hwencia nci 
nyi kala gheyɛ perə na?» 

13Kwa sebe ta ŋkɛ ne, pelɛhetɛme wəndə nya te ghəa ka sewajɛ sate te ŋkwa, ma 
ke tsate lewela le ghena ta ka Ɛbrə: «Fa mə ghena ta Meghe nya Wəba, meghe 
nya mbe Asiri. 

14Ma ke meghe: Ghwetema ŋayɛ Ɛzɛkiyas ma, kwa nza ŋkɛ ne, katembelete ŋayɛ 
ŋkɛ we. 

15Mba Ɛzɛkiyas ketsəkwə ŋayɛ kezha ve nda ghə yɛ ke Mahwətə, ma ke sha geze: 
Kaganda tembele ɓəmə Mahwətə. Kateve nda geva meleme nya ke meghe nya 
mbe Asiri we. 

16Fa nda ma ŋa Ɛzɛkiyas yɛ ma, kwa nza ŋkɛ ne, wa nya ghena nya geze nya 
meghe nya mbe Asiri nya: Kese mə mcɛ le 'ya, ndeke ɗa mə ghəa ŋayɛ. Ma tsagha 

ne, katefa deme yayata wəndə te rɛzɛŋea ŋkɛ ba'a te dasekwa ta ŋkɛ. Katesa 
yɛmə yayata wəndə kwa ghwa ta ŋkɛ. 

17Kwa sebe ta ŋkɛ ne, katese 'ya kezha fə ŋayɛ kadzete hɛɗi nya kala hɛɗia ŋayɛ, 
hɛɗi nya nza ha ba'a yɛ rɛzɛŋe te, hɛɗi nya nza ɗafa ba'a tɛ te. 

18Ghwetema ŋayɛ Ɛzɛkiyas ma, ma ke sha geze: ‹Katembele ɓəmə Mahwətə.› 
Nahe yɛ shala ta kweci hwelefefi kembelemte hɛɗia nci shave mbe dzeve ta 
meghe nya mbe Asiri na? 

19Wa yamenete yɛ shala ta Hamat ba'a ŋa Arpad wa? Tema yɛ shala ta 
Sefarvayim wa? Nahe ŋkɛ kembelemte Samari shave mbe dzeve ta ɗa na? 

20Hwa pɛtɛa shala nyi te hɛɗi nyi ne, nyama shala nde mbelemte hɛɗia ŋkɛ shave 
mbe dzeve ta ɗa wa? Katembelemte Zhɛrəzalɛm Mahwətə shave mbe dzeve ta 
ɗa tse gɛ na?» 

21Pɛtɛ mbeli nyi tagha nzanji tikə tikə. Ghena shɛ kezhɛnete nda hɛ we. Kwa nza 
ŋkɛ ne, nahe meghe kegezave nda ke hɛ kezha nza tikə tikə. 

22Pa Ɛliyakim, wəzege ta Hilkiya ba'a wəndə nya te ghəa ghɛa meghe, Shebna 
nya kande rafe wəshi ba'a Yowa, wəzege ta Asaf ba'a nde geze ghena ta meghe 
zhɛneghe geva kalə sha Ɛzɛkiyas le lekwesa keŋkwahe ŋkwahe. Pa hɛ ɓelate nda 
ghena nyi gezete wəndə nya te ghəa ka sewajɛ. 

Ɛzayi 37 

Ɛzɛkiyas kafa ghena va nde mɛ ŋkwa Ɛzayi 
(2 KMK 19.1-7) 

1Ma kwa fate ghena ta nci meghe Ɛzɛkiyas ne, pa ŋkwahemte yɛ lekwesa ta ŋkɛ, 
mɓɛke ŋkɛ hwepahwe wəsə hwa hwə ba'a cape ŋkɛ kadzembe ghɛa Mahwətə. 

2Pa ŋkɛ ghwenakɛ Ɛliyakim, wəndə nya te ghəa ghɛa meghe, Shebna, nde rafe 
wəshi ba'a ka dzeghe Shala nyi kevɛakɛ sefə kalə sha nde mɛ ŋkwa Ɛzayi, wəzege 
ta Amots. Wəsə yahwehwepahwe mbelia shɛhɛ hwa hwə perə. 

3Ma ke hɛ shɛ: «Wa nya ghena nya geze Ɛzɛkiyas nya: Ma veci nya ne, vecia 
ndiremi, ɗa ba'a hawe ŋkɛ. Ma ke mbeli sha kwete ghena: nahe və kesawa ta 
wəzege kwa hwə kese, ama berete shɛ va meghekɛ kezha ya ŋkɛ we. 

4Ya kwete katefa ghena ta wəndə nya te ghəa ka sewajɛ nya ghweneke nde sleke 
ŋkɛ, meghe nya mbe Asiri kezha ŋele Shala teghweme Shala Mahwətə ta ŋa. Ya 
kwete kateve ɗa Shala Mahwətə ta ŋa te tewəmbəreke ghena nyi fate nyi ŋkɛ. 
Ma gha gɛ Ɛzayi Səkwə Mahwətə kezha mbeli nyi ketene nyi teghweme.» 

5Ma kwa kiɗimte geze ghena ta nci mbeli nyi ghwenakɛ meghe Ɛzɛkiyas sha 
Ɛzayi ne, 

6ma ke Ɛzayi sha hɛ: «Ma pe yɛ sha nde sleke ŋayɛ: Wa nya ghena nya geze 
Mahwətə nya: Ghazlənəma na va ghena nyi fate nyi na, ghena nyi ŋelekɛ ɗa nyi 
ka mene slene ta meghe nya mbe Asiri le hɛ ma. 

7Katefa kwete ghena meghea nci. Tagha gɛ, kateve nda zəzə kezhɛne geva 
kadzete hɛɗia ŋkɛ 'ya. Te hɛɗia shɛ tepesle ŋkɛ 'ya le kafayɛ.» 

Sɛnakɛrib kave ɗa te Zhɛrəzalɛm zhɛkwa 
(2 KMK 19.8-13) 

8Tewətelɛwe wəndə nya te ghəa ka sewajɛ zhɛneke geva kase sha meghe nya 
mbe Asiri nya kehave nda mpa ke Libna. Kwa nza ŋkɛ ne, nahe ŋkɛ kefate tsema 
tsema slənyɛ meghe mbe Lakish. 

9Fa ke meghe nya mbe Asiri ne, se yase Tiraka, nde Ɛtiyopi nya kameghea ka 
Ɛzhipte kezha ha nda mpa. Fatema ta ŋkɛ ne, pa ghweneghe nda mbeli ke 
Ɛzɛkiyas, 

10meghea ka Zhəwda. Ma ke hɛ shɛ: «Ghwetema ŋa Shala ta ŋa nya vate ghə nya 
na te ma, ma ke: Kateve geva Zhɛrəzalɛm mbe dzeve ta meghea ka Asiri we. 

11Gha le ghəa ŋa ne, nahe na kefate wəsə nya menete nda ka meghea kɛfia ka 
Asiri ke hɛɗi nyi zamte sebe hɛ te hɛ. Ma zəzə na ne, pələsə tenza na na? 

12Nahe yɛ shala ta hwelefefi nyi zamte sebe ka shihɛ ɗa te hɛ kembelemte Gozan, 
Haran, Rɛsɛf ba'a Tɛlasar, wədəa meleme ta ka Ɛdɛn na? 

13Tema meghe nya mbe Hamat, meghe nya mbe Arpad, meghe nya mbe Layir, 
nya mbe Sefarvayim, nya mbe Hɛna ba'a nya mbe Ava wa?» 

Səkwə ghə ta Ɛzɛkiyas 
(2 KMK 19.14-19) 

14Laŋe Ɛzɛkiyas te palepa nya mɛa dzeve ta mbeli nyi ghweneke mbeli, pa 
jaŋgate. Kwa sebe ta ŋkɛ ne, cape ŋkɛ kadzembe ghɛa Mahwətə, pa peleyi palepa 
shɛ kwa kema ta Mahwətə. 

15Kwa sebe ta ŋkɛ, pa səkwəte Mahwətə, ma ke: 

16«Mahwətə nde berete, Shala ta Israyɛl, ma gha nya mentishɛ kənəa ka 
shɛrəbɛŋe ne, deke gha ya kaShala ta hɛɗi nyi te hɛɗi lema. Gha nde pate 
ghweme ba'a hɛɗi. 

17Mahwətə, ghwenemte sleme shɛ na fave megela! Mahwətə, pelemte ntsə shɛ 
na neweve megela! Fa ŋele nya ŋele ŋa nyi mbeli nyi ghweneke nyi Sɛnakɛrib le 
hɛ gi Shala teghweme! 

18Mahwətə, kaganda zamte sebe ka meghea kɛfia ka Asiri te kweci hwelefefi ba'a 
hɛɗia nci. 

19Nahe hɛ kebeteyi yɛ shala ta nci mbe ghwə. Kwa nza ŋkɛ ne, kenza hɛ kashala 
ganji. Deke wəshi nyi menete dzeve ta wəndə ŋelɛ yitea sheghwə keɗema yitea 
pelɛ hɛ. Nahe hɛ kezamte sebe te hɛ. 

20Ama gha gɛ Shala Mahwətə ta n'yɛ, mbelete n'yɛ va dzeve ta Sɛnakɛrib. Ma 
tsagha gɛ, kateɗepe pɛtɛa hɛɗi nyi te hɛɗi lema, deke gha ya kaMahwətə.» 

Ɛzayi kageze zhɛne ta Mahwətə 

21Tagha gɛ, ma ke Ɛzayi, wəzege ta Amots ghweneghe nda mɛ ke Ɛzɛkiyas: «Wa 
nya ghena nya geze Mahwətə, Shala ta Israyɛl nya se na kasəkwə ŋkɛ te ghəa 
ghena ta Sɛnakɛrib, meghe nya mbe Asiri nya: 

22Fate ghena nyi geze Mahwətə te Sɛnakɛrib: Kaɓela ŋa meleme ta Siyon we, gha 
yayiɗə ŋkɛ. Gha yaŋ'wəshi meleme ta Zhɛrəzalɛm, ghə yagagəzə nde kwetere 
wəmbəa ŋa. 

23Wa yaŋelekɛ na ba'a yayiɗəkɛ na wa? Kənəa wa se na kaŋgezle wa? Wa yase 
na kanewe le ŋkele ntsə wa? ‘Ya Shala nya kaganda ta Israyɛl gɛ na! 

24Laka ka ghwene ta ŋa ne, nahe na keŋelekɛ ɗa, 'ya Mahwətə. Ma pa na gezete: 
‹Ma 'ya Sɛnakɛrib, te zlaɓa ta wəmata kempa nyi kwele kwele va 'ya ne, nahe 'ya 
kedzeme ghəa yɛ ghweme, pa pelɛ ghəa ghweme ta Liban. Nahe 'ya ketsetsasleve 
lekelekea ŋkɛ nyi bebiya bebiya ma ba'a vɛ ta ŋkɛ nyi ndeɗe ndeɗe ma. Nahe 'ya 
kentsehe pelɛ ghweme ta ŋkɛ nya biya ma ba'a mbe ghɛa wəfe ta ŋkɛ nya ndeɗe 
ma. 

25Nahe 'ya kelate yɛ belageji ba'a kesesakɛ yɛməa nci. Nahe 'ya kehehasemte yɛ 
dzeve ta Nil kwa ŋkeɗeyi seɗa 'ya mbe Ɛzhipte.› 

26Yawa, Sɛnakɛrib, nda keɗepe na wəka? Se vəashi slekete wəshia shɛhɛ 'ya. 
Vəashi himte hweŋkwa ta nci 'ya. Se hecanyɛ menete zəzəa shɛ 'ya. Tsetsenya 
ne, 'ya kayipə hɛ kadzawa. Nahe 'ya keveyi kezha zhɛre meleme nyi berete 
berete kakwəfi. 

27Kaka dewə berete mbeli nyi mbe melemea shɛhɛ, kazhɛ nda ghazlənə ba'a 
hawe ke hɛ. Nahe hɛ kenza kala gwəzə nyi kwamte, kala tramza nyi gwereɗɛa 
gwereɗɛa, kala gwəzə nyi dzeyi te dɛɓere nyi kənəa cɛ nyi ghwelemte sefə nya 
kesame zeweve ta ghweme. 

28Nahe 'ya keɗepemte ŋa: vəa ŋkwa nya sate na te ŋkwa keɗema nya ntishɛ na, 
vəa ŋkwa nya shave na ki ghɛ keɗema nya dzeki na, vəa ŋkwa nya hwepete wənə 
na va 'ya. 

29Ma va nya hwepete wənə na va 'ya ba'a nya fate ghena ŋkele ntsə ta ŋa 'ya ne, 
‘ya kateve ŋa hiwə hiwə mbe ŋshi ba'a lɛ mbe mɛ. Katezhɛne ŋa 'ya dzeyi te sebe 
kwa hweŋkwa nya se nya na. 

30Wa nya wəsə kencɛ wəsə nya kaŋa ŋa gɛ Ɛzɛkiyas: ma ɓeshi kava ne, ha ta 
gapele yatezeme mbeli, tsagha heshi tsetse ŋkwa. Ama te kwa mahekene ta va 
ne, katetsawe ha yɛ ba'a katemene ha yɛ, katemɓe yɛ rɛzɛŋe yɛ ba'a katezeme 
ya ta nci yɛ. 

31Ma mbeli nyi ketene teghweme te hɛɗia Zhəwda ne, katenza hɛ kala magwɛaɓa 
ta wəfe. Kateha yɛ slərə mɛnɛfɛ hɛ dzawa mbe hɛɗi ba'a katenza yɛ ya dzeyi te 
dzeve ta nci. 

32Kwa nza ŋkɛ ne, kateshave mbeli nyi ketene mbe Zhɛrəzalɛm, kateghereŋe 
mbeli nyi ketene teghweme pelɛ ghweme ta Siyon. Nya ya kawəsə nya temene 
Mahwətə nde berete tewəmbəreke ɗe ta ŋkɛ nya wəba.» 

33Ma ke Ɛzayi mtsehete: «Vatse gɛ ne, wa nya ghena nya geze Mahwətə te ghəa 
meghe nya mbe Asiri nya: Katedzembe meleme nya ŋkɛ we, katehe have ŋkɛ 
kadzembe we, kateha nda mpa ŋkɛ le yɛ gelə we, katetsene hɛɗi ŋkɛ dzeyi yitea 
melemea shɛ we. 

34Katezhɛne geva ŋkɛ kwa hweŋkwa nya kelete ŋkɛ kase. Katedzembe meleme 
nya ŋkɛ we. 'Ya Mahwətə nde gezete. 

35Kateya meleme nya 'ya ba'a katembele ŋkɛ 'ya, va nya nza 'ya kaShala ba'a 
tewəmbəreke David, nde mene slene ta ɗa.» 

Slə ta ka Asiri ba'a mte ta Sɛnakɛrib 

36Pa nde ghwene ta Mahwətə se kadzembe ghedəkwəa ka Asiri ba'a mpəmte 
zhili 185.000. Satema ta mbeli te ŋkwa masheke ne, pa mbeli nyi ketene 
teghweme ntsate pɛtɛa mbeli nyi kempə mpə. 

37Tagha gɛ, pa Sɛnakɛrib, meghe nya mbe Asiri zhɛneghe geva kalə kanza mbe 
Ninive. 

38Ma kwete hɛ, vəa ŋkwa nya nza ŋkɛ kasəkwə ghə mbe ghɛa Nisrok, shala ta 
ŋkɛ ne, pa kweci ŋwalea ŋkɛ bake, yɛ Adramɛlɛk le Sarɛsɛr peslekɛ ŋkɛ le kafayɛ 
ba'a hwɛnji kadzete hɛɗia Ararat. Pa Asarhadon, wəzege ta ŋkɛ dzete meghe te 
ŋkwa ŋkɛ. 

Ɛzayi 38 

Zereghwe ba'a mbe ta Ɛzɛkiyas 
(2 KMK 20.1-11) 

1Ma vəa ŋkwa shɛ ne, pa zereghwe kemte keseve Ɛzɛkiyas. Hwa'a nde mɛ ŋkwa 
Ɛzayi, wəzege ta Amots se kanewe ŋkɛ, ma ke shɛ: «Wa nya ghena nya geze 
Mahwətə nya: Geze nda ghena ta ŋa ke mbelia ŋa, kwa nza ŋkɛ ne, katembele na 
va zereghwe nya we.» 

2Tagha gɛ, pa Ɛzɛkiyas zhɛrete kema kadzembe dewe ba'a səkwəte Mahwətə: 

3Ma ke: «Mahwətə yawe, təhwə təhwə ŋa 'ya, zəzəte dzeghwa nya dzeghwahwe 
'ya tiɗiɗi ba'a mbe kaganda kwa kema ta ŋa, nahe 'ya kemenete wəsə nya 
zeɗehwe ŋa.» Ma kwa sebe ta ŋkɛ ne, pa Ɛzɛkiyas nehwenakawa nehwene kwele 
kwele. 

4Tagha gɛ, ma ke Mahwətə sha Ɛzayi: 

5«Kwiɗi shɛ na gezete nda ke Ɛzɛkiyas: Wa nya ghena nya geze Mahwətə, Shala 
ta shia ŋa David nya: Nahe 'ya kefate səkwə ta ŋa ba'a nahe 'ya kenakɛ nehwene 
ta ŋa. 'Ya katemtsehe ŋa temə teghweme kava meŋe mcɛfeghəmbe. 

6Katembele ŋa 'ya, tsagha meleme nya shave mbe dzeve ta meghe nya mbe Asiri. 
Kateya meleme nya 'ya.» 

7Wa nya wəsə kencɛ wəsə nya kese va Mahwətə, nya ketencɛ ŋa katemene wəsə 
nya gezete ŋkɛ Mahwətə nya: 

8Ma te taŋa ta Ahaz nya kese te veci ne, nahe shenaŋkwe kedzawanyɛ. Yawa, 
katehende ŋkɛ Shala kadzeme kataŋa meŋe. Tagha gɛ, nahe veci kezhɛneke geva 
kataŋa meŋe nyi kese te shenaŋkwe. 

Səkwə ghə ta Ɛzɛkiyas kwa sebe ta mbe ta ŋkɛ 

9Ghena ta Ɛzɛkiyas, meghea ka Zhəwda, vəa ŋkwa nya se ŋkɛ shewə ba'a nya 
slerahwe zereghwe ta ŋkɛ ŋkɛ. 

10Ma 'ya sha se kageze mbe ghəa ɗa: Deke bela ta vəa ɗa teghweme yakiɗimte 
'ya, katedzeghwa ɗa 'ya, kwa ghɛa mbelia kwahɛɗi tekiɗi va ta ɗa nyi ketene 'ya. 

11Ma 'ya sha se kageze zhɛkwa: Katezhɛne 'ya katenakɛ Mahwətə te hɛɗia mbeli 
nyi teghweme we. Wəndə shɛ katezhɛne 'ya katenakɛ hwa mbeli nyi te hɛɗi lema 
we. 

12Nahe mpia ɗa kezləgwəhwe geva ba'a kekelemte geva cakeɗake yitea 'ya kala 
cɛ lekwesa ta nde ya wəshi. Katepeɗe mpia ɗa 'ya kala zlave nya peɗe nde tsa 
zlave. Nahe pawa nyi te keŋslenji. Ma nda tepəkwə veci ne, katekiɗi ɗa na. 

13Ma nda tekiɗi ŋkwa ne, gəmə tenza 'ya. Nahe ŋkɛ kempeɗemte pɛtɛa 'yɛ'yɛa 
ɗa kala nivɛrə. Ma nda tepəkwə veci ne, katekiɗi ɗa na. 

14Kala ndɛhwepɛ ghweghwɛa mɛ 'ya, kala ghwəɗəŋkwə ŋələvə 'ya. Leɓakwe 
ntsə ta ɗa va newe ŋkwa dzeme yitea ghweme. Mahwətə, kedene dene 'ya, 
kemane ɗa. 

15Tsema 'ya sha tegeze kezha zhɛne ɗa ŋkɛ, kwa nza ŋkɛ gheŋkɛ nde mene slene 
ta ŋkɛ tse wa? Kakele ɗa hɛ va wəba yaka nya te 'ya we. 

16Mahwətə, nahe na keɗepe wəsə nya kemenete ɗa geva, nahe na kezhɛne 
kandeke ɗa nza teghweme. Nahe na kendeke ɗa berete, nahe na kendeke ɗa nza 
teghweme. 

17Nahe yaka ta ɗa nya dzawe kezhɛrenyɛ kazeɗe nza. Kwa nza ŋkɛ kwele kwele 
ɗehwe ɗa na, vatse weslemte ɗa na va mte. Nahe na kebeteyi pɛtɛa jaɗafa ta ɗa 
kwetere ghəa ŋa. 

18Ma kwa ghɛa mbelia kwahɛɗi ne, wəndə shɛ katsahe ŋa we. Kave zləvə mbeli 
nyi kempə mpə te gha we. Ma mbeli nyi kedzawa kwele ne, kazhɛne hɛ kave ghə 
te ɗe ta ŋa we 

19Deke mbeli nyi teghweme ka tsahe ŋa kala 'ya ɓeshi nya tse. Kategeze nda ɗe 
ta ŋa yita ke ŋwalea ŋkɛ. 

20Mahwətə, nahe na kembelete ɗa. Tsetse gɛ ne, katetsahe ŋa n'yɛ le wəshi ketsa 
kala pɛtɛa hɛa n'yɛ teghweme mbe ghɛa ŋa, gha Mahwətə. 

21Ma kwa sebe ta ŋkɛ, ma ke Ɛzayi: «Keleke ghwempe ta ya ta dasekwa shɛ mbeli 
menate te ŋkwa nya kwəzləvə kezha mbe meghe.» 

22Ma ke Ɛzɛkiyas: «Te wa nza 'ya kaɗepe katezhɛne 'ya kadzeme ghɛa Mahwətə 
wa?» 

Ɛzayi 39 

Ɛzɛkiyas kaŋ'we ka ghwene shave pelɛ Babilone 
(2 KMK 20.12-19) 

1Ma te vəa shɛ ne, pa meghea ka Babilone, Mɛrodak-Baladan, wəzege ta Baladan, 
ghweneghe nda mbeli le palepa ba'a wəsə gəmə ke Ɛzɛkiyas, kwa nza ŋkɛ nahe 
ŋkɛ kefate shewə se ŋkɛ ba'a nahe ŋkɛ kembe. 

2Pa Ɛzɛkiyas zlamate zlama te se ta mbelia shɛhɛ ba'a ncɛmte nda ŋkwa kebete 
wəshi nyi nza zləvə te hɛ, mze kwa tɛawetɛa, mze kwa tere tere, 'wərdə ba'a n'yi 
nya kezəŋwə kizə kizə ke hɛ. Pa ŋkɛ ncɛte nda ŋkwa kebete wəshi kempa ta ŋkɛ 
ba'a pɛtɛa wəshia ŋkɛ nyi wəfərəakɛ ŋkɛ perə. Wəsə kewəfərəakɛ Ɛzɛkiyas va 
hɛ ki ghɛa ŋkɛ keɗema te hɛɗia ŋkɛ we. 

3Kwa sebe ta ŋkɛ ne, hwa'a nde mɛ ŋkwa Ɛzayi se sha meghe Ɛzɛkiyas, ma ke 
shɛ: «Wa ke mbeli nyi sha gha wa? Tema se hɛ wa?» Ma ke Ɛzɛkiyas zhɛnete nda: 
«Se cakeɗake hɛ kanewe ɗa, se mbe Babilone.» 

4Ma ke Ɛzayi zhɛkwa: «Wa wəsə nya nakɛ hɛ ki ghɛa ŋa wa?» Ma ke Ɛzɛkiyas 
zhɛnete: «Pɛtɛa wəshi nyi ki ghɛa ɗa nakɛ hɛ. Wəsə nya wəfərəakɛ 'ya shɛ 
kaɗema 'ya kencɛte nda ke hɛ we.» 

5Ma ke Ɛzayi sha Ɛzɛkiyas: «Fa ghena nya geze Mahwətə nde berete: 

6‹Katese veci nya tefəmte pɛtɛa wəshi nyi ki ghɛa ŋa, pɛtɛa wəshi nyi tsenete ka 
shihɛ ŋa pa ɓeshi nya mbeli kajive Babilone. Kaganda ne, wəsə shɛ katetene we, 
ke Mahwətə. 

7Katefə hwelefefia ŋa, ŋwale nyi ketesawa mbe gha mbeli. Katenza hɛ kaka 
tsewe tsewe nyi ki ghɛa meghea ka Babilone.›» 

8Ma ke Ɛzɛkiyas sha Ɛzayi: «Ghena ta Mahwətə nya gezete nya na ne, ghena 
ganyɛ ŋkɛ.» Ma ke mbe ghəa ŋkɛ: «Katenza kwelɛŋe ba'a nza gwezlayɛ shɛ kala 
nza ta hɛa ɗa teghweme.» 

Ɛzayi 40 

KWA BAKE TA BELA 
40–55 

Gweɗakwe mə mbelia ɗa 

1Gweɗakwe mə, gweɗakwe mə mbelia ɗa, wa'a ke Shala ta ŋayɛ. 

2Gweɗakwe nda mə wənə ke Zhɛrəzalɛm. Ma pe yɛ shɛ le berete: «Nahe slene 
berete kekiɗi kaŋa ŋa, nahe na kediməkɛ ghə te fete ta ŋa. Kwa nza ŋkɛ ne, nahe 
Mahwətə keŋkikɛ ŋa zhɛme ta pɛtɛa jaɗafa nyi menete na. 

3Ma ke kwete wəndə zlapete ghena: Kwamte te ɓerama ne, hele nda mə 
hweŋkwa ke Mahwətə. Te ŋkwa nya dɛrɛŋe rɛŋe ne, perawe nda mə hweŋkwa 
ke Shala ta ɓəmə. 

4Zhiɓəmte geva yayata zlərə, tsehwəmte geva yayata ghweme ba'a yayata 
wəmbə. Zhɛremte geva ŋkwa nya dzawa vare wəmbə kaŋwela ba'a yɛ kələŋə 
kadeɓa. 

5Tagha gɛ, katencɛ geva zləvəa Mahwətə ba'a katenewe zləvəa shɛ mbeli pɛtɛ. 
Nya ya kaghena nya gezete Mahwətə.» 

6Ma ke kwete wəndə sha 'ya: «Zlape!» Ma 'ya zhɛnete nda «Wa yazlape 'ya wa?» 
Ma ke zhɛnete ɗa: «Ghena nya: Kala temə ta gwəzə temə ta wəndə ŋelɛ, kenza 
ŋkɛ temə ma ke ghwə ta wəfe nyi hwa gamba we. 

7Kaghwele gwəzə, katiwɛɗi ghwə ta wəfe vəa ŋkwa nya vɛke sefə Mahwətə 
kadzeghəa hɛ. Kaganda ne, kala temə ta gwəzə temə ta wəndə ŋelɛ. 

8Kaghwele gwəzə, katiwɛɗi ghwə ta wəfe, ama kaghala ghala tenza ghena ta 
Shala ta ɓəmə.» 

Ghena mɛnɛfɛ nya ganyɛ kezha zlape 

9Gha gɛ Siyon, dzeme ghweme nya biya, gha gɛ Zhɛrəzalɛm, zlape le pɛtɛa berete 
ta ŋa. Ma gha nya kekele ghena mɛnɛfɛ nya ganyɛ kase ne, mbake ŋwələ, 
ghazlənəma na ma. Ma pa na sha meleme nyi mbe Zhəwda: «Wa nya Shala ta 
ŋayɛ nya. 

10Wa nya Shala Mahwətə nya. Se yase ŋkɛ le berete, berete ya ve kezha sleke 
ŋkwa. Zhɛme ta ŋkɛ yakele ŋkɛ kase, meleɓe ta ŋkɛ yakele ŋkɛ kase. 

11Kala nde ya wəshi ya wəshi keseɗa ta ŋkɛ ŋkɛ, kaɓake hɛ ŋkɛ le dzeve ta ŋkɛ 
kezha tsene hɛ. Kafə zhɛgwəa lɛməa timɛti ŋkɛ mɛa hwə. Kaŋka timɛti nyi nza 
zhɛgwəa lɛmə yitea hɛ ŋkɛ le mehele.» 

Shala ya te ghəa pɛtɛa wəshi 

12Wa nde dzeghete yɛmə nya kwa ndərə te hwə dzeve ta ŋkɛ, nde dzeghete 
ghweme te dzeve ta ŋkɛ, nde dzeghete hɛɗi kwa 'yɛmbe ba'a nde dzeghete 
ɗaŋeɗa ta yɛ ghweme keɗema yɛ wəmbə te kiləwə wa? 

13Wa nde dzeghete mehele ta Mahwətə ba'a nde ncɛ nda ntsehwele wa? 

14Wa wəndə nya se ŋkɛ shɛ kafa ghena, kateke hweŋkwa ta meha ghwə, kateke 
ɗepe mene wəsə ba'a kateke hweŋkwa ta ntsehwele wa? 

15Kala yɛmə nya ketɛakwe yitea kwapɛ hwelefefi, kala ndaleghe kwetɛŋe te 
kiləwə ɗaŋeɗa ta nci. Kala kɛfekɛ ta keləwə mbeli nyi cakeɗa cakeɗa. 

16Kenza wəfe nyi Liban wərə kezha meha ghwə we, kenza wəshi keseɗa nyi mbe 
wərə kezha dzeghe melɛ kwa tere tere we. 

17Gəmə pɛtɛa hwelefefi kwa kema ta ŋkɛ. Zləvə te hɛ shɛ we, gəmə hɛ. 

Wəndə shɛ yipə yipə le Shala we 

18Wa wəndə nya yipə Shala yɛ le tse wa? Nyama wəsə yanza pa ta ŋkɛ yipə le tse 
wa? 

19Nde vɛsə mze nde vɛsə pa ta wəsə, nde mene slene ta mze kwa tere tere nde fi 
mze kwa tere tere kənə ba'a nde ndeɓe livə nyi le mze kwa tɛawetɛa dzeyi te. 

20Ma nde titikwə lagana kezha kele wəsə nya kala nya kase ne, sheghwə nya 
keɗema kafehwe yanta ŋkɛ. Kwa sebe ta ŋkɛ ne, kazele nde feɗe wəshi nya 
kecaŋa ŋkɛ kezha feɗe nda shala nya keɗema kagaŋkəɗə. 

21Nahe yɛ keɗepe wəsəa shɛ tse yi? Nahe yɛ kefate wəsəa shɛ tse yi? Nahe yɛ 
wəsəa shɛ se vəashi tse yi? Nahe yɛ kefave yɛ shihəa hɛɗi lema tse yi? 

22Gheŋkɛ yanza pasla ta ŋkɛ kənəa hɛɗi, kala hegi nza ta mbeli kwa kema ta ŋkɛ. 
Nahe ŋkɛ kepelakeyi ghweme kala zlave, nahe ŋkɛ kepeleyi ŋkɛ kala cɛ lekwesa 
kezha nza pelɛ. 

23Kakele zləvə ŋkɛ te mbeli nyi te ghəa hɛɗi lema, kawəshi gəmə zhɛre ka meha 
ghwə nyi te hɛɗi ŋkɛ. 

24Kwatemɓete geva hɛ, kwatetsawete geva hɛ ba'a kwatehate slərə hɛ, nda vɛke 
sefə ŋkɛ kadzeghəa hɛ. Tagha gɛ, kaghwele hɛ, kafə hɛ sefə nya wəba kala 
shekwəli. 

25Ma ke Shala nya keveyi geva tekeleke: «Wa yayipə ɗa yɛ le tse wa? Wa wəndə 
nya yipə le 'ya tse wa?» 

26Kafe mə kema yitea ghweme ba'a newe mə ŋkwa: Wa nde pate yɛ saseregwa 
wa? Gheŋkɛ nde fə hɛ kashave wəpə wəpəslə kala ka sewajɛ ba'a nde heka hɛ 
pɛtɛ le sləa nci. Laka wəba ta kwelea ŋkɛ ba'a wəba ta berete ta ŋkɛ ne, kwete 
shɛ kaɗema kase we. 

Kave nda berete Mahwətə ke ka dewə ŋeli 

27Israyɛl, hwelefe ta Zhakob, va wa ŋgaɗe ghə na wa? Ma pa na gezete: «Nahe 
hweŋkwa ta ɗa kewəfərəakɛ va Mahwətə, nahe nza tiɗiɗia ɗa kembelenyɛ va 
Shala ta ɗa.» 

28Nahe na keɗepe tse yi? Nahe na kefate tse yi? Mahwətə ya kaShala nya kaghala 
ghala, gheŋkɛ nde pate yɛ ghala ta hɛɗi lema. Kadene ŋkɛ ba'a kaleɓe ŋkɛ we. 
Wəndə kadzeghete ɗepe wəsə ta ŋkɛ we. 

29Kave nda berete ŋkɛ ke nde dewə berete, kave nda hwepe ghə ŋkɛ ke wəndə 
nya kedene dene. 

30Kaleɓe ba'a kadene ka mempɛhwetɛti. Ya ka katsala kɛfi ne, kabete hɛ te hɛɗi. 

31Ama mbeli nyi keve ghə te Mahwətə ne, kaŋ'we berete mɛnɛfɛ hɛ. Kazlə hɛ kala 
zele, kahwɛ kaɗema kaleɓe ba'a kadzeghwa hɛ kaɗema kadene. 

Ɛzayi 41 

Wəndə nya veyi Mahwətə kwa hweŋkwa 

1Ma ke Shala: «Gheyɛ mbeli nyi cakeɗa cakeɗa, nza mə divə kafa ɗa ŋa ɗa! Gheyɛ 
hwelefefi, hwepe mə ghə, hende mə geva kase ba'a geze mə ghena. Ngara ɓəmə 
kadzete ŋkwa kemeha ghwə zlaɓe. 

2Shave laka ŋkwa kesame ta veci ne, kwa hweŋkwa kwete wəndə, kahərə ŋkwa 
ŋkɛ te yayata ŋkwa nya dzete ŋkɛ. Wa nde veyi ŋkɛ kwa hweŋkwa wa? Wa nde 
fəyi hwelefefi mbe dzeve ta ŋkɛ ba'a nde shifəmte ka meghea kɛfi wa? Kazhɛre 
hɛ kafayɛa ŋkɛ kakeləwə, kakweshare hɛ yɛ have ta ŋkɛ kala shekwəli va sefə. 

3Kakeka hɛ ŋkɛ ba'a kajive ŋkɛ hwa hɛ lɛŋe lɛŋe kaɗema keŋkeɗeyi seɗa te hɛɗi. 

4Wa nde menete wəshia shɛhɛ wa? Wəndə nya kegeze wəsə nya ketemene geva. 
Gheŋkɛ ya ka'ya, 'ya Mahwətə. ‘Ya ya kande ghate ba'a 'ya nde tenza kande 
keɗaŋe. 

5Nahe mbeli nyi cakeɗa cakeɗa kenakɛ wəsə nya kemenete geva, nahe ghazlənə 
kezhɛte nda ke hɛ. Nahe mbeli nyi te yɛ mendɛkwe ta hɛɗi kebare barenji. Hende 
yahende geva hɛ kase. 

6Kemane yakemane ghəa nci hɛ, ma ke kwete wəndəa ŋkɛ sha kwete: ‹Ntsə geva 
deŋwa!› 

7Kantsə nda berete nde feɗe wəshi ke nde vɛsə mze ba'a nde dɛare wəshi le 
ndevele ke nde gezla. ‹Ganyɛke›, ke sha geze te wəsə nya ndeɓete ŋkɛ. Kwa sebe 
ta ŋkɛ ne, kabaŋe shala nya menete ŋkɛ ŋkɛ kezha ɗema ŋkɛ kagaŋkəɗə. 

Shala kakemane Israyɛl 

8Ama gha gɛ Israyɛl, nde mene slene ta ɗa, gha Zhakob nya ntave 'ya, hwelefe ta 
Abraham nya kamcɛ ɗa, 

9gha nya zeleke 'ya se te mendɛkwe ta hɛɗi, gha nya hekake 'ya se te hɛɗi nyi 
cakeɗa cakeɗa, gha nya gezete ŋa 'ya: ‹Gha ya kande mene slene ta ɗa, nahe 'ya 
kentave ŋa, keneghakɛ ŋa 'ya we›, a 'ya ne, 

10ghazlənəma na ma, kwa nza ŋkɛ ne, le gha 'ya, nzama na keyirə yirə ma, kwa 
nza ŋkɛ ne, 'ya ya kaShala ta ŋa. ‘Ya kave ŋa berete, 'ya kase kakemane ŋa, ‘ya 
kaya ŋa le dzeve kwa zeme ta ɗa nya kehərə ŋkwa. 

11Katenza hawe ba'a yiɗə te pɛtɛa mbeli nyi kehwepete wənə va gha. Ma mbeli 
nyi keghəpə le gha ne, katenza hɛ gəmə ba'a kateza sebe te hɛ. 

12Katesepa ka ghema ta ŋa na, ama katezhɛne na kasləyi hɛ we. Ma mbeli nyi 
kese kampa le gha ne, katenza hɛ gəmə ba'a kateza sebe te hɛ. 

13Kwa nza ŋkɛ 'ya ya kaMahwətə Shala ta ŋa, ‘ya nde keseve ŋa te dzeve kwa 
zeme. Ma 'ya gezete ŋa: ‹Ghazlənəma na ma, ‘ya kase kakemane ŋa.›» 

14Ma ke Mahwətə: «Ghazlənəma na, gha Zhakob nya kamenteɗa, gha Israyɛl nya 
kadewə berete ma. ‘Ya kase kakemane ŋa, Ma nde mbeɗe ŋa ne, gheŋkɛ 'ya nya 
kaShala ta Israyɛl nya keveyi geva tekeleke. 

15Katezhɛre ŋa 'ya kamɛnɛfɛa wəsə kemene slene, kawəsə kempə təsə nya njaŋa 
ŋa. Kateghazle yɛ ghweme na, katehə hɛ na, katezhɛre yɛ wəmbə na kala 
shekwəli. 

16Katemehe hɛ na ba'a katefə hɛ sefə, katetaze hɛ va masefafele. Ama gha ne, 
katetsa gaghwe na tewəmbəreke Mahwətə, katezlama na tewəmbəreke Shala ta 
Israyɛl nya keveyi geva tekeleke. 

17Kazele yɛmə ka dewə ŋeli ba'a ka titikwəa kɛfi, ama kasləyi yɛmə hɛ we. 
Kahase ŋwələ ndere te hɛ. Ama 'ya nya kaMahwətə ne, katezhɛne nda 'ya ke hɛ, 
‘ya nya kaShala ta Israyɛl ne, katewəfə hɛ 'ya we. 

18Katentsa yɛ hələ 'ya dzeyi te wəmbə nyi dɛrɛŋe rɛŋe, katentsa yɛ yɛmə 'ya 
dzeyi kwelɛ yɛ zlərə. Katezhɛre ɓerama 'ya kandərə ba'a katezhɛre hɛɗi nya 
keghwele ghwele 'ya kaɗasle. 

19Katemɓe yɛ lekeleke, yɛ gwevɛre, yɛ sewahe ba'a yɛ bekele 'ya te ɓerama. Ma 
te hɛɗi nya ɗema yɛmə ne, kateve mama ta yɛ wəfe 'ya zlaɓe. 

20Tsagha gɛ, katenakɛ ba'a kateɗepe mbeli, kateneweve ba'a katefave mbeli 
dzeve ta Mahwətə nde menete wəshia shɛhɛ, Shala ta Israyɛl nde pate hɛ.» 

Gəmə yɛ shala tseŋwə 

21Ma ke Mahwətə, meghea hwelefe ta Zhakob: «Gheyɛ shala ta kweci hwelefefi, 
se mə le ghena ta ŋayɛ, ncɛ mə kaganda nya va gheyɛ. 

22Hendeke mə geva ba'a geze n'yɛ mə wəsə nya ketemene geva tse ga! Wa wəshi 
nyi keghate kamenete geva wa? Geze n'yɛ hɛ kezha kele zəzə n'yɛ te hɛ. Keɗema 
ne, geze n'yɛ mə və nya ketese yitea ɗepe wəsə nya ketemene geva n'yɛ. 

23Geze n'yɛ mə wəshi nyi ketemene geva. Tagha gɛ, kateɗepe ŋayɛ n'yɛ kashala. 
Menete mə wəsə nya ganyɛ keɗema nya ndiremi kezha pele geva ntsə ta n'yɛ 
ba'a kezha newe wəsəa shɛ n'yɛ kanya kwetɛŋe. 

24Ama za ma wəshia kwadanji ke gheyɛ, zləvə te wəsə nya mene yɛ we. Ma 
wəndə nya keve ŋayɛ kashala ne, kala gheyɛ ndiremia ŋkɛ. 

25Sawa laka bela kwa gwela ne, nahe 'ya keveyi wəndə kwa hweŋkwa, sawa 
yasawa ŋkɛ. Same laka ŋkwa nya kesame ta veci ne, kaheka ŋkɛ 'ya le sləa ŋkɛ. 
Kateŋkeɗe ka ŋgwamna ŋkɛ kala rekɛ, kala nya ŋkeɗe rekɛ ghene kwa ŋa ghene. 

26Wa nde gezete wəsəa shɛ se kaghate kezha ɗepete ghen'yɛ wa? Wa nde gezete 
se vəashi kezha geze n'yɛ kakaganda ŋkɛ wa? Wəndə shɛ kegezete wəsəa shɛ 
we, wəndə shɛ kehekɛmete we, wəndə shɛ kefate ghena ta ŋayɛ we. 

27Ma 'ya nya kande ghate ne, ma 'ya gezete nda ke Siyon: ‹Wa nyi hɛ nyi.› Ma ke 
Zhɛrəzalɛm ne, nahe 'ya keghweneghe nda nde zlape ghena mɛnɛfɛ nya ganyɛ. 

28Nahe 'ya kese kanewe ŋkwa, ama wəndə shɛ kenakɛ 'ya we. Ma hwa mbelia 
shɛhɛ ne, kwete shɛ kancɛte nda ntsehwele ke wəndə we, kwete shɛ kafate 
ghena mbeli ve we, kwete shɛ kazhɛnete ɗa ghena we. 

29Wəshia kwadanji hɛ, wəsə shɛ kamenete hɛ we. Gəmə ba'a sefə pa ta wəshia 
nci.» 

Ɛzayi 42 

Mahwətə kancɛ nde mene slene ta ŋkɛ 

1Ma ke Shala: «Wa nya nde mene slene ta ɗa nya, kakese ŋkɛ 'ya te dzeve, 
zeɗehwe ɗa nta nya ntave ŋkɛ 'ya. Nahe 'ya kevaghe Sefəa ɗa kənə kezha ve nda 
dzeghwa tiɗiɗi ŋkɛ ke hwelefefi. 

2Kaŋgezle ŋkɛ we, kageze ghena ŋkɛ le berete we, kafa ŋwələa ŋkɛ mbeli hwa 
mbeli kwa hweŋkwa we. 

3Kaɓele ha nya keteɓəsə teɓəsə ŋkɛ we, kapesle paterela nya ghəlizhi ŋkɛ we. 
Ama wəsə nya kehi nya teve 'ya yatekele ŋkɛ kase. 

4Katenza geva ta ŋkɛ keta ta we, katenza ŋkɛ keyirə yirə pa te və nya veyi 
kaganda ŋkɛ te hɛɗi we. Katemawe hɛɗi nyi dzeyi te yɛmə kafa ghena ta ŋkɛ.» 

Waŋe kezha hwelefefi 

5Wa nya ghena nya geze Shala Mahwətə nya kepate ghweme ba'a nya kepeleyi 
ŋkɛ, nya kepelakeyi hɛɗi ba'a wəshi nyi te, nya kendeke nda mpi ke mbeli nyi 
dzeyi te ba'a zhɛne mpi ke mbeli nyi kedzeghwa te nya: 

6«Ma 'ya nya kaMahwətə ne, nahe 'ya kehekakɛ ŋa laka nza tiɗiɗi, nahe 'ya 
kekeseve ŋa te dzeve, nahe 'ya keyate ŋa kezha ve ŋa kajikə geva le mbeli, 
kawaŋea hwelefefi. 

7Katepele nda ntsə na ke ka ghwələa kɛfi, katefə ka daŋgayɛ na same kwa 
daŋgayɛ ba'a mbeli nyi mbe ŋkwesle same kwa daŋgayɛ. 

8'Ya ya kaMahwətə, tsetse sləa ɗa, kave nda zləvəa ɗa 'ya ke kwete wəndə we, 
kasərə nda kwelea ɗa 'ya ke kweci shala we. 

9Nahe wəshi nyi keghate kemenete geva, wəshi mɛnɛfɛ yageze ŋayɛ 'ya 
tsetsenya. ‘Ya kageze ŋayɛ hɛ, nda temene geva hɛ.» 

Geza 

10Gha nda mə cimə mɛnɛfɛ ke Mahwətə. Tsahe mə ŋkɛ se te mendɛkwe ta hɛɗi 
gheyɛ mbeli nyi kedzeghwa te ndərə, gheyɛ wəshi nyi kwa ndərə ba'a gheyɛ 
mbeli nyi cakeɗa cakeɗa. 

11Gha cimə mbeli nyi mbe meleme nyi te ɓerama, tsagha ghedəkwə nyi mbe 
Kɛdar. Tsa gaghwe mbeli nyi mbe Sɛla, gha geza hɛ sawa pelɛ ghəa yɛ ghweme. 

12Ve zləvə mbeli te Mahwətə, tsahe ŋkɛ mbeli nyi cakeɗa cakeɗa le berete. 

13Kateshave Mahwətə kala katsala sewajɛ, kahwepe ghə ŋkɛ kala nde mpa. Katsa 
kaka ŋkɛ le berete, kahərə ka ghema ta ŋkɛ ŋkɛ. 

Wəsə nya zəzəte Mahwətə kamene 

14Ma ke Shala: «Se ghalanza ne, divə nza ɗa 'ya, ghena shɛ kese 'ya kageze we, 
nahe 'ya kekeseyi ghəa ɗa. Ma tsetsenya ne, 'ya katetsa lewela. Kala male nya 
keheha va ya ne, ‘ya kaŋələvə, 'ya kagafe ba'a 'ya kashɛshɛŋkwefe. 

15'Ya katetsəhwə yɛ ghweme ba'a yɛ wəmbə, ‘ya kateghwele pɛtɛa wəshi nyi 
kepese pelɛ hɛ, ‘ya katezhɛre yɛ hələ kahɛɗi nya helaŋe helaŋe ba'a 'ya katehase 
yɛ ndərə. 

16Kateve nda dzeghwa 'ya ke ka ghwələa kɛfi kwa hweŋkwa nya ɗepema hɛ, 
katebeghe hɛ 'ya kwa hweŋkwa nyi ɗepema hɛ. Ma te kema ta nci ne, 'ya 
katezhɛre ŋkwesle kawaŋe ba'a ŋkwa nyi kaki kaki kaŋkwa nyi ɓerayɛ ɓerayɛ. 
Nyi ya kawəshi nyi temene 'ya, kateɗema 'ya mene hɛ we. 

17Katedzeyi mbeli nyi keve nda ghə ke wəshi nyi feɗete mbeli te sebe, katezhɛ 
nda hawe ke mbeli nyi kendeke nda ghə ke wəshi nyi vɛsəte mbeli le mze. ‹Gheyɛ 
ya kashala ta n'yɛ›, a ke hɛ sha geze nda ke hɛ. 

Hwelefe nya kaghwələ ba'a kamədəŋə 

18Gheyɛ ka mədəŋəa kɛfi, fa mə ghena gɛ! Gheyɛ ka ghwələa kɛfi, newe mə ŋkwa 
gɛ! 

19Wa wəndə nya kaghwələ keɗema nde mene slene ta ɗa tse wa? Wa wəndə nya 
kamədəŋə kala wəndə nya ghwene 'ya tse wa? Kaganda ne, wa wəndə nya 
kaghwələ kala wəndə nya kekemave kwelɛŋe wa? Wa wəndə nya kamədəŋə 
kala nde mene slene ta Mahwətə wa? 

20Wəshi kwele kwele yanakɛ na, ama kese na kave hɛ yitea ghə we. Keghwene 
ghwene sleme te gha, ama wəsə shɛ kefate na we.» 

21Nahe Mahwətə keɗehwe tewəmbəreke tiɗiɗia ŋkɛ kazhɛre wəsə mahalegəa 
ŋkɛ wəbake ba'a ganyɛke. 

22Ama wa nya hwelefe nya fəhwe ba'a zləgwəhwe wəshia ŋkɛ mbeli nya. Pɛtɛ 
mbelia ŋkɛ keŋzle ŋzle dzeyi kwa yɛ ki, kewəfərə wəfərə dzeyi mbe yɛ daŋgayɛ. 
Nahe mbeli kefəhwe wəshia nci, wəndə shɛ kezha mbele hɛ we. Nahe mbeli 
kezləgwəhwe wəshia nci, wəndə shɛ kegeze: “Zhɛneyi mə hɛ”, ke we. 

23Wa nde teve sleme yitea ghena nyi hwa gheyɛ wa? Wa nde tefa ba'a nde tefave 
te kwete hɛ wa? 

24Wa nde pelave nda Israyɛl, hwelefe ta Zhakob ke mbeli nyi kefəhwe wəshia 
nci, ke mbeli nyi kezləgwəhwe wəshia nci wa? Ashɛ Mahwətə nya menete nda 
jaɗafa gheɓəmə wəka? Kese Israyɛl kaɗe kazele hweŋkwa nya ncɛte nda ŋkɛ we, 
kese ŋkɛ kafa wəsə mahalegəa ŋkɛ we. 

25Vatse shekaghe ghwə ta hwepe wənəa ŋkɛ ba'a vaghe mpa nya dzawe ŋkɛ 
kənəa Israyɛl. Dzasle ghwə ta hwepe wənəa shɛ ndəyite ghwə yite, ama wəsə 
shɛ kefate Israyɛl we. Pa ghwəa shɛ teremte mbeli, ama kese Israyɛl kakele zəzə 
te we. 

Ɛzayi 43 

1Hwelefe ta Zhakob, ma tsetsenya ne, wa nya ghena nya geze ŋa Mahwətə, 
gheŋkɛ nya kepate ŋa, gha Israyɛl nya: «Ghazlənəma na ma, nahe 'ya kembelete 
ŋa, nahe 'ya kehekakɛ ŋa le sləa ŋa, ŋa ɗa na. 

2Ma vəa ŋkwa nya tejive na te yɛ ghwa ne, le gha tenza 'ya, vəa ŋkwa nya tejive 
na te yɛ hələ ne, katekelehwe ŋa hɛ we. Ma vəa ŋkwa nya tedzeghwa na hwa 
ghwə ne, katendə ŋa ŋkɛ we, katetere ŋa ghɛnia ghwə we. 

3Kwa nza ŋkɛ 'ya ya kaMahwətə Shala ta ŋayɛ, Shala ta Israyɛl nya keveyi geva 
tekeleke, ‘ya ya kande mbele ŋa. ‘Ya kave Ɛzhipte kezha mbele ŋa, Ɛtiyopi ba'a 
Sɛba kezha mbeɗe ŋa. 

4Ma va nya nza zləvə te gha kwa ntsə ta ɗa, nya nza na ɗaŋe ɗaŋe ba'a nya ɗe ŋa 
'ya ne, ‘ya kave hwelefefi te zhia ŋa, mbeli kezha mbeɗe mpia ŋa. 

5Ghazlənəma na ma, kwa nza ŋkɛ ne, le gha 'ya. Se te ŋkwa kesame ta veci ne, 
katezhɛne ŋwalea ŋa 'ya kase, se te ŋkwa nya pəkwə ŋkɛ ne, katetsene hɛ 'ya. 

6‹Fəakawa hɛ›, a 'ya sha tegeze nda ke bela kwa gwela, ‹Keseyima hɛ na ma› a 
'ya sha bela kwa zeme. Zhɛneke mə ŋwale tezhilia ɗa se te hɛɗi nya cakeɗake 
ba'a ŋwalea kwɛa ɗa se te mendɛkwe ta hɛɗi. 

7Zhɛneke mə pɛtɛa mbeli nyi nza sləa ɗa te hɛ, pɛtɛa mbeli nyi pate 'ya, nyi ŋate 
'ya ba'a nyi menete 'ya kezha ncɛ zləvəa ɗa.» 

Deke Mahwətə ya kaShala 

8Fəakave mə mbeli nyi yitea meha ghwə, ntsə ya kwa hɛ, ama kaka ghwələa kɛfi 
hɛ, sleme ya te hɛ, ama kaka mədəŋəa kɛfi hɛ. 

9Tsenete geva pɛtɛa hwelefefi, rəkwəte geva mbeli. Nyama nde nza kagezete 
wəshi nyi ketemene geva hwa yɛ shala ta nci wa? Wa nde gezete wəsə nya 
kemene geva hwa hɛ wa? Wa nde gezete ɓəmə wəsə nya kemenete geva hwa hɛ 
wa? Ncɛte ka negha fete ta nci ba'a kaganda ta nci hɛ gi ga! Fate ghena ta nci 
mbeli ba'a ndeke nda kaganda mbeli ke hɛ ga! 

10Ma ke Mahwətə: «Ma ka negha fete ta ɗa ne, gheyɛ mbelia ɗa, gheyɛ ya kaka 
mene slene ta ɗa nyi ntave 'ya. Kaɗe 'ya kezha ndeke ɗa ghəa ŋayɛ yɛ, keza 
ɗepete yɛ ba'a kezha fave yɛ 'ya ya kaShala. Kwete shala shɛ kese mpelɛa ke 'ya 
we, kwete shɛ katenza kwa sebe ta ɗa we. 

11Deke 'ya kwetɛŋe ɗa ya kaMahwətə, nde mbele ŋkwa shɛ keɗema 'ya we. 

12'Ya nde kele mbele kase, nde geze ŋkɛ ba'a nde ncɛ nda ŋkɛ ke mbeli. Kenza 
kakwete shala nya hwa gheyɛ we. Gheyɛ ya kaka negha fete ta ɗa yitea nza ta ɗa 
kaShala, ‘ya Mahwətə nde gezete. 

13'Ya ya kagheŋkɛ se kaghate, wəndə shɛ kazləgwəke wəndə mbe dzeve ta ɗa 
we. Wa nde nza kazhɛremte wəsə nya mene 'ya wa?» 

'Ya kaghwene ŋayɛ wəndə 

14Wa nya ghena nya geze Mahwətə, gheŋkɛ nya kembeɗe ŋayɛ, Shala ta Israyɛl 
nya keveyi geva tekeleke nya: «Kezha gheyɛ ne, 'ya kaghwene wəndə kampa le 
Babilone, katebebelaŋe gelembe nyi mɛ 'ya. Ma sha ka Babilone tsagha gɛ ne, 
katezhɛre gaghwe kanehwene. 

15'Ya ya kaMahwətə Shala ta ŋayɛ nya keveyi geva tekeleke, ‘ya nya kepate 
Israyɛl ya kameghea ŋayɛ.» 

Hweŋkwa mɛnɛfɛ nya te ɓerama 

16Ma vəashi ne, nahe Mahwətə keŋate hweŋkwa te ndərə, kentate hweŋkwa 
dzeyi te yɛmə nya lɛame. 

17Nahe ŋkɛ kefəakave yɛ wəmata kempa ba'a yɛ gədəwə, ka sewajɛ ba'a ka 
katsala ka sewajɛ zlaɓe. Nahe hɛ kebetenji kezha zhɛnema kasate te ŋkwa, nahe 
hɛ kempənji ba'a keterenji kala zlave ta paterela. 

18Ma ke Shala tsetsenya: «Zhɛnema yɛ kazəzə te wəshi nyi vəashi ma, zhɛnema 
yɛ kave mehele te wəshi nyi heca ma. 

19Kwa nza ŋkɛ ne, 'ya katemene wəsə mɛnɛfɛ, kele yakele ŋkɛ se tsetsenya. 
Kateɗepete wəsəa shɛ yɛ tse yi? Kateve hweŋkwa 'ya te ɓerama ba'a yɛ hələ te 
hɛɗi nya dɛrɛŋe rɛŋe. 

20Kateve zləvə wəshi keseɗa nyi hwa gamba te 'ya, yɛ kelɛ gamba ba'a zhenɛgə, 
kwa nza ŋkɛ nahe 'ya keveyi yɛmə te ɓerama, yɛ hələ te hɛɗi nya keghwele 
ghwele kezha sa mbelia ɗa, mbeli nyi ntave 'ya. 

21Ma mbeli nyi pate nyi 'ya kaŋa ɗa ne, katetsahe ɗa hɛ.» 

Shala kamene ghena le mbelia ŋkɛ 

22Ma ke Shala: «Israyɛl, 'ya yase na katsa ɗa lewela we. Ama leɓakwe na va 'ya, 
hwelefe ta Zhakob! 

23Kese na kadzeghe ɗa melɛ kwa tere tere le zhɛgwəa lɛməa timɛti we, kese na 
kave zləvə te 'ya laka dzeghe melɛ le hɛ we. Kese 'ya kazhɛre ŋa kamava laka 
'yɛwe wəshi we, kese 'ya kaleɓe ŋa le 'yɛwe 'wərdə kwa hə hə we. 

24Kese na kabeze cɛdɛa ŋa yitea pa ɗa gwəzə nya kezəŋwə we, kese na kabehe 
ɗa le merege ta wəshi keseɗa nyi dzeghekɛ melɛ na le hɛ we. Ama nahe na keveyi 
ɗa kamava ta ŋa laka fete nyi mene na, nahe na keleɓekɛ ɗa laka yɛ jaɗafa ta ŋa. 

25Deke 'ya kwetɛŋe ɗa nde yaɓe yɛ jaɗafa ta ŋa, va nya ɗete ghəa ɗa. Katezhɛne 
'ya kazəzə fete nyi menete yɛ we. 

26Geze ɗa ghena nya kebeze va 'ya, dzete ɓə ghwə kanya kwetɛŋe. Ncɛ ɗa ghena 
nyi keve ŋa kaganda. 

27Nahe nde ghate ta shia ŋa kemenete jaɗafa, nahe ka geze ŋa ghena keɗema 
ghena ta ɗa. 

28Tagha gɛ, pa 'ya kelemte zləvə te mbeli nyi te ghəa ŋkwa nya keveyi geva 
tekeleke, pa 'ya pelave nda hwelefe ta Zhakob ke za ba'a wəfəyite nda Israyɛl ke 
ka jaga nyi keŋele ŋkɛ.» 

Ɛzayi 44 

1Ma ke Shala: «Ma tsetsenya ne, fa tiɗiɗi, gha hwelefe ta Zhakob, nde mene slene 
ta ɗa, gha Israyɛl nya ntave 'ya. 

2Wa nya ghena nya geze 'ya Mahwətə nya kepate ŋa, nya kepeyi ŋa kwa hwəa 
meyɛ ŋa ba'a nya kekemane ŋa nya: Ghazlənəma na ma hwelefe ta Zhakob, nya 
kande mene slene ta ɗa, gha nya kaIsrayɛl nya ntave 'ya ma. 

3Kwa nza ŋkɛ ne, 'ya kateɓasle yɛmə te hɛɗi nya ɗema yɛmə, ba'a 'ya katehwɛ 
yɛ hələ te hɛɗi nya keghwele ghwele. Katevɛ Sefəa ɗa 'ya kadzeghəa ŋwalea ŋa 
ba'a katewəpi hwelefefia ŋa 'ya. 

4Katekele hɛ kala ghwəvərə nyi mɛa yɛmə, kala wəfə nyi dzeyi mɛa hələ. 

5Ma ke kwete sha tegeze: ‹Ŋa Mahwətə 'ya.› Kateheka nda sləa Zhakob kwete ke 
ghəa ŋkɛ. Ma ke kwete sha terafe te dzeve ta ŋkɛ: ‹Va Mahwətə 'ya.› Kateve nda 
sləa Israyɛl ŋkɛ ke ghəa ŋkɛ.» 

Kwete shala shɛ keɗema Mahwətə we 

6Wa nya ghena nya geze Mahwətə, meghe ba'a nde mbeɗe Israyɛl, Mahwətə nde 
berete nya: «'Ya ya kande ghate ba'a 'ya ya kande keɗaŋe, kwete shala shɛ 
keɗema 'ya we. 

7Wa ya yipə yipə le 'ya wa? Zlapete ŋkɛ, gezete ŋkɛ ba'a ncɛte zeweve ta wəsə 
nya kemenete geva ŋkɛ ghala pate kwa ghate ta hwelefe 'ya, gezete wəsə nya 
ketemene geva ŋkɛ. 

8Mbelia ɗa, ghazlənəma yɛ ma, bare barema yɛ ma. Kefave ŋayɛ ba'a kegezete 
ŋayɛ ghena shɛ 'ya vəashi wəka? Kenza yɛ kaka negha fete ta ɗa wəka? Kwete 
shala ya shɛ keɗema 'ya na? Kwete gela shɛ na? Keɗepe 'ya we.» 

Ka mene yɛ shala tseŋwə 

9Gəmə pɛtɛa ka mene wəshi nyi zhɛre nyi mbeli kashala, wəsə shɛ kanakɛ ka 
negha fete ta nci we, wəsə shɛ kaketekɛ wəshi nyi mene nyi hɛ we, wəsə shɛ 
keɗepe hɛ we, hawe yatepəli nda hɛ ke hɛ. 

10Mene kwete shala keɗema pa ta kwete wəsə nya keɗema kaketekɛ ŋkwa ne, 
wəsə gezhi ŋkɛ. 

11Shewə tenza pɛtɛa mbeli nyi keve nda ghə ke wəsə nya zhɛrete mbeli kashala 
va hawe, deke mbeli mbeli nyi kemenete hɛ. Tsenete geva hɛ pɛtɛ, ncɛte ghəa nci 
hɛ. Katezhɛ nda ghazlənə ke hɛ ba'a shewə tenza hɛ va hawe. 

12Mbe ghwə ta gezla gezla tseyɛ reghɛ, le ndevele gezla ŋkɛ, le berete ta dzeve ta 
ŋkɛ mene ŋkɛ. Kwa sebe ta ŋkɛ kazhɛ nda ma ba'a kakiɗi berete ta ŋkɛ. Ma 
keɗema ŋkɛ kesakɛ yɛmə ne, kedene dene nza ŋkɛ. 

13Ma nde feɗe sheghwə ne, kadzeghe sheghwə nya ɗe ŋkɛ le zewe. Kaɗahe pa ta 
shala tseŋwə ŋkɛ le teɓehwe. Katsehe sheghwə ŋkɛ le hwa ba'a kahele ŋkɛ le 
wəsə kala mpiɗi. Pa ta wəndə ŋelɛ yafeɗe ŋkɛ kadzete, pa ta kema ta wəndə nya 
ndeɗe. Te ŋkwa nya keveyi geva tekeleke teve geva wəsə nya kashala shɛ. 

14Kawəmbə vɛ nya tetsasle mbeli mbeli, kanta cɛana keɗema hwemeke mbeli. 
Kasərə ŋkɛ mbeli kakele mbe ghɛa wəfe. Keɗema ne, katsawe ya ta wəfe mbeli, 
ama yitea va tekele ŋkɛ. 

15Ma sheghwəa shɛ ne, kezha meha ghwə mbeli le. Kapa ŋkɛ mbeli kezha 
beghezle geva keɗema kezha ta ɗafa. Keɗema kafeɗe shala hɛ yitea kezha hawe 
ve. Kafeɗe shala tseŋwə hɛ kezha gwəɗəŋə kwa kema ta ŋkɛ. 

16Kakele kwete bela ta sheghwə hɛ kameha ghwə le, kapesa sli hɛ te kezha zeme 
behe behe. Kabeghezle geva hɛ yite perə, ma ke hɛ sha gegeze: «Yawa 
beghezlekɛ geva ta ɗa 'ya, zeɗekə ghwə nya deŋwa!» 

17Ma nya ketene bela ta sheghwə ne, kafeɗe shala hɛ yite, kamene shala tseŋwə 
hɛ, kagwəɗəŋə hɛ mbe kema ta ŋkɛ ba'a ma ke hɛ sha sesəkwə ŋkɛ: «Mbele ɗa, 
kwa nza ŋkɛ gha ya kashala ta ɗa.» 

18Wəsə shɛ keɗepe hɛ we, wəsə shɛ kefave hɛ we. Ma va nya nza ntsə ta nci 
teŋzle ne, wəsə shɛ kaneheve hɛ we, tsagha mehele ta nci perə, kaɗema hɛ 
kafave wəsə. 

19Wəndə shɛ nya kezəzə ghena we, wəndə shɛ nya nza mehele ganyɛ ve we, ya 
ɗepe wəsə kezha geze: «Nahe 'ya kemehahwe ghwə le kwete bela ta sheghwə 
nya, nahe 'ya ketakɛ ɗafa te yɛ laɗe ba'a nahe 'ya kepesakɛ sli nya zeme nya 'ya. 
Kwete shala yatemene 'ya yitea bela ta sheghwə nya ketene. Mbe kema ta bela 
ta sheghwə tese 'ya kagwəɗəŋə gɛ!», ke we. 

20Deke ke wəsə nya kapəsəɗə ndeke nda ghə zəzə ta nci nyi ketazenji ka zamte 
hɛ. Kambele hɛ shala ta nci we, kegeze hɛ le ghəa nci: «Wəsə nya mɛa dzeve ta 
ɗa nya ne, shala tseŋwə ŋkɛ kaganda», ke we. 

Mahwətə nde pate ba'a nde mbeleke Israyɛl 

21Ma ke Shala gezete: «Israyɛl hwelefe ta Zhakob, zəzəte ghena nya: Gha ya 
kande mene slene ta ɗa. ‘Ya nde pate ŋa kezha mene ɗa slene. Israyɛl, kazaghə 
ŋa 'ya we. 

22Nahe 'ya ketsalemte yɛ jaɗafa ta ŋa kala ləmbə, nahe 'ya keŋkamte yɛ fete ta 
ŋa kala meləkwə ləkwə. Zhɛne geva kase sha 'ya, 'ya ya kande mbele ŋa.» 

23Ghweme, tsa gaghwe, kwa nza ŋkɛ slene yamene Mahwətə. Ŋkwa nya kwa 
zeweve ta hɛɗi, tsa yɛyi, yɛ ghweme, tsa mə gaghwe, tsagha yɛ ghɛa wəfe ba'a yɛ 
pɛtɛa wəfe nyi mbe. Kwa nza ŋkɛ ne, nahe Mahwətə kembeɗeke Zhakob ba'a 
kencɛte zləvəa ŋkɛ mbe Israyɛl. 

Nde pate hɛɗi lema nde sleke ghena heca 

24Wa nya ghena nya geze Mahwətə nya kembeɗe ŋa, nya kepate ŋa kwa hwə va 
meyɛ ŋa nya: «'Ya ya kaMahwətə nya kemene wəshi pɛtɛ, ‘ya kwetɛŋe ɗa nde 
pelakeyi ghweme, ‘ya nde peleyi hɛɗi kaɗema kemane ta wəndə shɛ. 

25'Ya katezhɛre ghena ta ka kelɛŋə kawəsə gəmə, ‘ya katetazemte nda mehele ke 
mbeli nyi kencɛ wəsə nya ketemene geva, katezhɛne ka ntsehwele ntsehwele 'ya 
dzeyi te sebe ba'a katencɛ ɗepe mene wəsəa nci ka gezhia kɛfi. 

26Kateyipə ghena ta nde mene slene ta ɗa 'ya kadzawa, katemene wəsə nya 
gezete ka ghwene ta ɗa 'ya. Ma 'ya sha geze nda ke Zhɛrəzalɛm: ‹Katezhɛne mbeli 
kanza mbe gha.› Ma 'ya sha geze nda ke meleme nyi mbe Zhəwda: ‹Katezhɛne 
mbeli kaŋa ŋayɛ›, katezhɛne mbeli kaŋa ŋkwa nyi keŋzlanji. 

27Ma 'ya sha ndərə nya lɛame: ‹Ghwele ŋa, ‘ya katehase yɛ hələa ŋa.› 

28Ma 'ya sha Sirəs: ‹Nde ya wəshia ɗa na.› Katemene yayata wəsə nya ɗe 'ya ŋkɛ. 
Ma ke sha tegeze nda ke Zhɛrəzalɛm: ‹Katezhɛne mbeli kaŋa ŋa› ba'a ke ghɛa 
Shala: ‹Katezhɛne na kaŋa geva.›» 

Ɛzayi 45 

Nahe Mahwətə keveyi meghe Sirəs tekeleke 

1Wa nya ghena nya geze nda Mahwətə ke meghe Sirəs, nya veyi ŋkɛ tekeleke: 
«'Ya kakemane ŋa kezha nza hwelefefi mbe dzeve ta ŋa, kezha kekelehwe berete 
ta nci va ka meghea kɛfi ba'a kezha ghweghwenemte geva yɛ gelembe nyi teŋzle 
mɛa yɛ meleme. 

2'Ya le ghəa ɗa nde tedzeghwa mbe kema ta ŋa kezha dedase ŋkwa nyi 
dzəgwəɗəmə dzəgwəɗəmə, kezha ɓeɓele yɛ gelembe mze kwa ghwə ghwə ba'a 
kezha kwekweraɗe yɛ wəbəzli lɛ. 

3Katefə ŋa wəshi nyi nza zləvə te hɛ, nyi kebeteyi geva mbe ŋkwesle ba'a mcɛlə 
nyi tewəfərə 'ya. Ma tsagha, kateɗepete na 'ya ya kaMahwətə, nya keheka ŋa le 
sləa ŋa, Shala nya mbe Israyɛl. 

4Tewəmbəreke nde mene slene ta ɗa Zhakob, Israyɛl nya ntave 'ya, hekakɛ ŋa 
'ya le sləa ŋa. Nahe 'ya kendeke ŋa zləvə, ndagwara kaɗepe ɗa na we. 

5'Ya ya kaMahwətə, kwete shɛ we. Keɗema 'ya ne, kwete shala shɛ we. Nahe 'ya 
kendeke ŋa berete, ndagwara kaɗepe ɗa na we. 

6Ma tsagha kateɗepete mbeli deke 'ya ya shɛ se laka ŋkwa kesame ta veci hwa'a 
te nya pəkwə ŋkɛ. Kwetere wəmbəa ɗa ne, shalala ŋkwa! ‘Ya ya kaMahwətə, 
kwete shɛ we. 

7'Ya nde mene waŋe ba'a 'ya nde pa ŋkwesle, ‘ya nde mene zeɗe nza ba'a 'ya nde 
mene ndiremi. ‘Ya Mahwətə nde mene pɛtɛa wəshia shɛhɛ. 

8Ghweme, bete kaganda ta ŋa kala mɛnɛ sawa pelɛagha, me ŋkɛ ləmbə kala va, 
ghwene geva hɛɗi kezha pese mbele, kele kaganda te vəa shɛnyɛ. ‘Ya Mahwətə 
nde pate pɛtɛa wəshia shɛhɛ.» 

Rekɛ ghene ba'a nde sleke ghene 

9Wa nya ndiremi te wəndə nya keghəpə le nde pate ŋkɛ gɛ! Yipə wəndə ŋelɛ le 
ghwelepe rekɛ hwa kweci ghwelepe. Kategeze nda rekɛ ghene ke wəndə nya 
keve nda pa: «Wa yamene na wa», ke shɛ na? Keɗema ne, kategeze nda helape 
ke nde ŋa: «Wa nya mezhizhi wa», ke shɛ na? 

10Wa nya ndiremi te wəndə nya kegeze nda ke yita: «Wa nya wəzege yake na 
wa», keɗema ke ma: «Wa nya wəsə yake na wa», ke shɛ gɛ! 

11Wa nya ghena nya geze Mahwətə, Shala nya keveyi geva tekeleke mbe Israyɛl, 
gheŋkɛ nya kepate mbelia ŋkɛ nya: «Tsema 'yɛwe ghena gheyɛ va 'ya te ŋwalea 
ɗa ba'a geze ɗa wəsə nya temene 'ya gheyɛ wa? 

12'Ya nde pate hɛɗi ba'a nde pate mbeli nyi te. ‘Ya nde pelakeyi ghweme le dzeve 
ta ɗa ba'a nde sleke pɛtɛa saseregwa nyi pelɛ. 

13Laka nza tiɗiɗia ɗa ne, ‘ya nde veyi wəndə nya ɗepe nya yɛ kwa hweŋkwa. 
Dekwede teve nda mene pɛtɛa wəshi nyi temene ŋkɛ 'ya. Gheŋkɛ nde tezhɛne 
kaŋa meleme ta ɗa ba'a nde tepele nda hweŋkwa ke mbelia ɗa nyi fəhwe mbeli 
kadzete kwete hɛɗi, wəsə shɛ kateŋki keɗema kateve hɛ we wa'a ke Mahwətə 
nde berete.» 

Hwa ka Israyɛl Shala 

14Wa nya ghena nya geze Mahwətə nya: «Ma zhɛme ta ka Ɛzhipte, fəlia ka Ɛtiyopi 
ba'a ka Sɛba nyi bebiya bebiya nyi ne, pɛtɛ tese hɛ sha gha ba'a kaŋa ŋa tenza hɛ. 
Katezare ŋa hɛ tehwepe kwa yɛ zewe lɛ. Pɛtɛ tegwəɗəŋə hɛ kwa kema ta ŋa, ma 
ke hɛ sha tesəkwə ŋa: ‹Deke mbe gha nza Shala, kwete shɛ we.›» 

15Kaganda ne, Shala nya tewəfərə, gha Shala nya mbe Israyɛl, nya kembele ŋkwa 
na. 

16Nyi hɛ nyi pɛtɛ kanya kwetɛŋe shewə va hawe, kwekweshame va ŋele, yitə 
yayitə hɛ le ghə teŋa teŋa, ghenci ka mene wəshi nyi zhɛre mbeli kashala. 

17Ama Israyɛl ne, va Mahwətə se mbele ta ŋkɛ, kaghala ghala mbelea shɛ. Ma 
gheyɛ ne, katenza hawe ba'a ŋele te gheyɛ kajive kajive kaghala ghala we. 

Nahe Mahwətə kepate ghweme ba'a hɛɗi 

18Nahe Mahwətə kepate ghweme. Gheŋkɛ ya kaShala nya kemenete hɛɗi, nahe 
ŋkɛ kendeke nda pa ba'a kezhɛrete ŋkɛ ntɛaŋe ntɛaŋe. Kepate ŋkɛ shalala we, 
ama nahe ŋkɛ kemenete ŋkɛ kezha nza mbeli te. Wa nya ghena nya geze ŋkɛ nya: 
«'Ya ya kaMahwətə, kwete shɛ we. 

19Kegezete ghena 'ya tewəfərə, te ŋkwa nya diŋwədi te hɛɗi we, kegezete nda 
'ya ke hwelefefia Zhakob kezha sepa ɗa hɛ te ŋkwa nya shalala we. ‘Ya nya 
kaMahwətə ne, ghena nya tiɗiɗi yageze 'ya, kaganda yazlape 'ya.» 

Zhɛre nza ta hwelefefi 

20Tsenete mə geva shɛ yɛ se, hende mə geva kase kanya kwetɛŋe, gheyɛ 
hwelefefi nyi ketene teghweme. Wəsə shɛ keɗepe mbeli nyi keve zləvə te shala 
sheghwəa nci, nyi kesəkwə shala nya keɗema kambele ŋkwa we. 

21Geze mə ghena ta ŋayɛ, wədə mə degha ta meghe, tseɓa mə ghena kanya 
kwetɛŋe. Wa nde kencɛte vəashi wəsə nya kemene geva ɓeshi wa? Wa nde 
gezete se vəashi wa? Ashɛ 'ya, 'ya Mahwətə wəka? Kwete shala shɛ keɗema 'ya 
we. Shala nya tiɗiɗi, shala nya kembele ŋkwa shɛ we, deke 'ya. 

22Gheyɛ nyi te yɛ mendɛkwe ta hɛɗi, zhɛrave ɗa mə geva, katenza yɛ kembele 
mbele. Kwa nza ŋkɛ ne, 'ya ya kaShala, kwete shɛ we. 

23Ya 'ya nza kaShala ne, kageze 'ya, tiɗiɗi ghena nya kesame kwa mɛa ɗa. Wa nya 
ghena nya ɗema 'ya katezhɛremte nya: «Pɛtɛa ghəa shene kategwəɗəŋə kwa 
kema ta ɗa ba'a ma ke yayata ghɛni sha tezeme fela: 

24‹Deke vare Mahwətə nza wəndə kasləyi nza tiɗiɗi ba'a berete.›» Katese hɛ shɛ 
ba'a katenza hɛ shewə va hawe, pɛtɛa mbeli nyi kese kahwepe wənə ve. 

25Ama te zlaɓa ta Mahwətə ne, pɛtɛa hwelefefia Israyɛl katekemave nza tiɗiɗi 
ba'a fare fare tenza hɛ te. 

Ɛzayi 46 

Yɛ shala tseŋwə kabete kwa kema ta Shala nya kaganda 

1Nahe shala Bɛl kenza meyiŋwə, nahe shala Nɛbo kenza mevereŋwe. Nahe yɛ pa 
ta nci kebeteyi geva pelɛ wəshi keseɗa. Nahe wəshi nyi se nyi gheyɛ kakafe yitea 
ghweme kenza kawəshi nyi ɗaŋeɗa ɗaŋeɗa sha wəshi keseɗa kefə wəshi nyi 
kedene dene. 

2Nahe shala shɛhɛ kenza mevereŋwe ba'a meyiŋwə kanya kwetɛŋe. Shaŋe hɛ va 
mbele yɛ pa ta nci, kaslə hɛ le ghəa nci kadzete kwete hɛɗi kala mbeli nyi fəhwe 
mbeli. 

3Fa ɗa mə ŋa ɗa, ka Israyɛl, mbelia Zhakob nyi ketene teghweme, gheyɛ nyi nene 
'ya yite sawama ta ŋayɛ kwa hwə, gheyɛ nyi fəte 'ya yama ta ŋayɛ. 

4Hwa'a mbe meha ta ŋayɛ ne, tsetse tenza 'ya. Hwa'a mbe və nya tenza ghəa ŋayɛ 
təwə təwə ne, katetawe ŋayɛ 'ya. ‘Ya nde menete ŋayɛ, 'ya nde tefə ŋayɛ. 
Kaganda ne, katenewe ghweme 'ya te gheyɛ, katembele ŋayɛ 'ya. 

5Wa wəndə nya nza yɛ kayipəte ɗa le tse wa? Wa wəndə nya yipə yipə le 'ya tse 
wa? Wa wəndə nya yipə ɗa yɛ le yitea nza n'yɛ yipə yipə tse wa? 

6Kwele kwele fə mze kwa tere tere kweci mbeli same kwa slibəa nci. Kadzeghe 
mze kwa tɛawetɛa hɛ te kiləwə. Kaheka nde vɛsə mze hɛ kezha vɛsə nda shala 
ke hɛ. Kwa sebe ta ŋkɛ, kagwəɗəŋə hɛ kwa kema ta shala shɛ kezha hawe ve. 

7Kwetere wəmbəa ŋkɛ, kakele ŋkɛ hɛ te paslɛ paslɛa, nda tezhɛne hɛ ŋkɛ te ŋkwa 
ŋkɛ. Kave ŋkɛ hɛ dəŋwəzlərəŋwə, kagaŋkəɗə ŋkɛ te ŋkwa nya nza ŋkɛ we. Ya 
mbeli tsave nda lewela ne, kazhɛne ŋkɛ we. Kambelete ŋkwa ŋkɛ va ndiremi we. 

Kenza mbele cakeɗake we 

8Zəzəve mə wəsəa shɛ ba'a hwepe mə ghə, ka fama ghena, zəzəve mə ndeɗekə. 

9Zəzəve mə wəshi nyi kemenete geva vəashi. Kaganda ne, 'ya ya kaShala, kwete 
shɛ we. Kwete shala shɛ kala 'ya we. 

10Se kaghate ne, nahe 'ya kegezete wəsə nya ketemene geva. Warakenyɛ ne, 
nahe 'ya kegezete wəsə nya kenakama kamenete geva. Ma 'ya gezete: kateyipə 
geva zəzə ta ɗa. Yayata wəsə nya ɗe 'ya yatemene 'ya. 

11Same kwa ŋkwa nya same veci ne, ‘ya kaheka 'yɛ nya kezeme sli, se te hɛɗi nya 
cakeɗa ne, wəndə nya keteyipə zəzə ta ɗa. Gheŋkɛ nde temene wəsə nya ɗe 'ya. 
Katemene wəsə nya gezete 'ya 'ya, kateyipə wəsə nya zəzəte 'ya 'ya. 

12Fa ɗa mə ŋa ɗa, ka ntɛaŋentɛa ghə, gheyɛ nyi kenza ŋayɛ cakeɗake yitea mbele. 

13'Ya katehende nza tiɗiɗia ɗa kase, kenza ŋkɛ mba cakeɗake we, katezhɛne 
mbele ta ɗa kadera we. Ke Siyon teve nda mbele 'ya, ke Israyɛl teve nda zləvəa 
ɗa 'ya. 

Ɛzayi 47 

Ŋzla nya teŋzla Babilone 

1Ma ke Shala: «Wəzha ta ka Babilone, sawa pelɛ pasla ta meghea ŋa, ntishɛ ŋa 
hwa keləwə. Kaganda ne, ntishɛ ŋa hwa hɛɗi, kaɗema pelɛ pasla ta wəzha ta ka 
Babilone. Katezhɛne mbeli kaheka ŋa ‹kaBabilone nya ndeɗe› keɗema 
‹kaBabilone nya ganyɛ› we. 

2Fəte pelɛ vena bake ba'a həkɛ hə. Kelemte wəsə kənəa ghəa ŋa, ŋwasakame 
rewebe ŋa ba'a jive ŋa te yɛ hələ le ghwela te ŋwela. 

3Derelɛŋe lɛŋe tenza na kwa kema ta mbeli, katenewe zeweve ta ŋa mbeli. ‘Ya 
katewa dewa ta ɗa, wəndə shɛ katefɛa ɗa yite we. 

4Ma Nde mbeɗe n'yɛ ne, Mahwətə nde berete sləa ŋkɛ, Shala nya kaganda ta 
Israyɛl. 

5Ntishɛ ŋa divə wəzha ta ka Babilone, dzembe ŋa mbe ŋkwesle. Kwa nza ŋkɛ 
katezhɛne mbeli heka ŋa ‹kaNde sleke yɛ hɛɗia ka meghe› tɛape we. 

6Kebeze beze se wənəa ɗa va mbelia ɗa, nahe 'ya kekelemte zləvə te mbelia ɗa, 
nahe 'ya kepeleyi hɛ mbe dzeve ta ŋa. Ama kese na kazhɛ heli yitea hɛ we, nahe 
na kesahwe nda yaka ke meha za le ɗaŋeɗa ta sheghwəa ŋa nya te welɛ ve. 

7Ma pa na gezete: ‹Kaghala ghala ne, katenza 'ya kande sleke hɛɗi lema.› Ama 
kepele ntsə ta ŋa yitea wəshi nyi kemenete geva we, kese na kazəzə te wəsə nya 
ketemene geva we. 

8Ama tsetsenya gɛ ne, fate ghena nya, gha nya keɗe ɗe ta geva. Ma kwa nza na 
gwezlayɛ ne, ma pa na sha se kazəzə: ‹Wəndə shɛ kala 'ya we, katenza 'ya kamale 
wede tɛape we, katempə ŋwalea ɗa we.› 

9Yawa kateseke ŋa se ndiremi nyi bake nyi mbe veci nya kwetɛŋe: mpə ta ŋwalea 
ŋa ba'a nza kamale wede. Kateme hɛ te gha tsape tsape. Ya kaɓe kaɓe ta ka mene 
ghwɛ ba'a ka nteɗe wəshi ne, katefɛake wəshia shɛhɛ hɛ we. 

10Nahe na kendeke nda mehele ke wəshi nyi ndiremi ndiremi nyi mene na. 
‹Wəndə shɛ kanakɛ ɗa we›, a pa gezete mbe ghəa ŋa. Ntsehwelea ŋa ba'a ɗepe 
wəsə ta ŋa ka ghwetete ŋa. ‹Wəndə shɛ kala 'ya we›, a pa sha zəzə mbe ghəa ŋa. 

11Kaganda ne, kateme ndiremi te gha, kateɗepe wesle ta ŋkɛ na we. Kateme 
dɛdiwəɓa te gha, kateyakɛ ghəa ŋa na ve we. Kateme ɗa nya wəba vəkə te gha 
kaɗema na keɗepe ŋkwa nya se nde te. 

12Ntsə geva yitea mene ghwɛa ŋa ba'a yitea pɛtɛa wəshi nyi kaɓe kaɓe na. 
Leɓakwe na va mene hɛ se kawəzege, ya kwete wərə hɛ kakemanakɛ ŋa, ya 
kwete wərə hɛ kandeke ŋa dake ŋkwa. 

13Leɓakwe na va 'yɛwe ghena. Ncɛke ghəa nci hɛ ba'a mbelete ŋa ka ɓela 
saseregwa nyi te ghweme, ncɛte wəsə nya ketemene ŋa geva ketere ketere hɛ. 

14Katenza hɛ kala vegheme, katetere hɛ ghwə, katembele hɛ va tse ta ghwə we. 
Katenza nde kalaɗe ta ghwə keta ɗafa, ya kaghwə nya meha mbeli kezha slene 
we. 

15Wa nya wəsə nya keteneghe ka mene ghwɛ nyi leɓekɛ ghə na yitea hɛ se 
kawəzege nya: katendendeŋe hɛ, yayata wəndə laka ŋa ŋkɛ bela. Wəndə shɛ 
katembelete ŋa we!» 

Ɛzayi 48 

Mahwətə kageze wəshi mɛnɛfɛ 

1Fa mə ghena nya, gheyɛ mbelia Zhakob, gheyɛ nyi keheka ghəa ŋayɛ le sləa 
Israyɛl, gheyɛ hwelefefia Zhəwda, gheyɛ nyi kezeme fela le sləa Mahwətə, gheyɛ 
nyi ketsahe Shala ta Israyɛl kaɗema le wənə kwetɛŋe ba'a kaganda, 

2gheyɛ nyi keheka ghəa ŋayɛ “Kaka meleme nya keveyi geva tekeleke”, gheyɛ nyi 
kedɛŋe geva te Shala ta Israyɛl nya nza sləa ŋkɛ “kaMahwətə nde berete”. 

3Ma ke Shala gezete: «Ma vəashi ne, nahe 'ya kegezete wəshi nyi kemenete geva, 
kwa mɛa ɗa same hɛ, nahe 'ya kegezete ŋayɛ hɛ. Taghanyɛ 'ya menete ne, pa hɛ 
ncake geva. 

4Ama nahe 'ya keɗepe ŋayɛ kaka ntɛaŋentɛa ghə, kaɗe yɛ kafa ghena we, ntɛaŋe 
ntɛaŋe mehele ta ŋayɛ. 

5Vatse gezete ŋayɛ wəshia shɛhɛ 'ya warake. Nahe 'ya kefate ŋayɛ hɛ, tewə hɛ 
kenaka kase. Tsagha ne, kategeze yɛ: ‹Shala ta ɗa nde menete, shala sheghwəa 
ɗa keɗema shala mzea ɗa nde gezete›, pe yɛ we. 

6Nahe yɛ kefate ghena nya gezete 'ya, nahe yɛ kenakɛ tsema tsema yipəyi geva 
ŋkɛ kwa. Kateɗepete ghena shɛ yɛ tse yi? Se tsetsenya ne, 'ya kageze wəshi 
mɛnɛfɛ nyi wəmbəyi 'ya ba'a nyi ɗepema yɛ. 

7Kenza wəshia shɛhɛ kawəshi nyi heca we, ama tsetsenya tepa hɛ 'ya. Pa ɓeshi 
nya ne, kegha yɛ kafate hɛ tɛape we. Kaɗe 'ya kageze yɛ: ‹Nahe n'yɛ keɗepe hɛ›, 
pe yɛ we. 

8Wəsə shɛ kefate yɛ we, wəsə shɛ keɗepete yɛ we, ghena shɛ kedzawa sleme ta 
ŋayɛ warakenyɛ we. Kwa nza ŋkɛ ne, nahe 'ya keɗepe kaka pamte ŋkwa yɛ, yama 
ta ŋayɛ ne, ‹kaka fama ghena› heka ŋayɛ mbeli. 

9Ama va nya nza 'ya kaShala ne, ‘ya kakese wənəa ɗa. Ma kezha zləvəa ɗa ne, ‘ya 
kaya ŋayɛ kezha ɗema kaza sebe te gheyɛ. 

10Nahe 'ya kepɛmte ŋayɛ wɛŋe le ghwə, kaɗema le ghwə nya kala ŋa mze kwa 
tɛawetɛa, ama mbe ghwə ta yaka pɛmte ŋayɛ 'ya. 

11Ma nda menete 'ya tsagha ne, kezha ghəa ɗa, kaganda ne, kezha ghəa ɗa. Kwa 
nza ŋkɛ ne, kazereghete 'ya kezha kelemte geva zləvə te sləa ɗa we. Kave nda 
zləvəa ɗa 'ya ke kwete wəndə we.» 

Wəndə nya ketetereke zəzə ta Shala 

12Ma ke Shala: «Fa ɗa ŋa ɗa, hwelefe ta Zhakob, Israyɛl, gha nya hekakɛ 'ya. 
Kazhɛre pa 'ya we: ‘ya ya kande ghate ba'a 'ya ya kande keɗaŋe. 

13Dzeve ta ɗa nde veyi shihəa hɛɗi, dzeve kwa zeme ta ŋa nde peleyi ghweme. 
Ɗa ma ta ɗa kehekɛmete sləa nci ne, nda kancɛ geva hɛ taghanyɛ. 

14Tsenete mə geva pɛtɛa ŋayɛ ba'a fate mə. Wa nde gezete wəsəa shɛ hwa hɛ 
wa? Ma wəndə nya ɗe Mahwətə ne, katemene ɗe ta ŋkɛ ŋkɛ te Babilone, kateme 
dzeve ta ŋkɛ te ka Kaldɛ. 

15'Ya, deke 'ya nde gezete ghena. Kaganda ne, 'ya nde hekakɛ ŋkɛ, ‘ya nde keleke 
ŋkɛ kase, katejive slene nyi mene ŋkɛ te kema.» 

16Hende ɗa mə geva kase ba'a fa mə ghena nya: Se te ghatenyɛ ne, kegha 'ya 
kagezete ghena tewəfərə we. Se te və nya menete geva wəshia shɛhɛ ne, nahe 
'ya kenza tagha. Tsetsenya gɛ, Shala Mahwətə nde ghwene ɗa le Sefəa ŋkɛ. 

Mahwətə kaŋele mbelia ŋkɛ 

17Wa nya ghena nya gezete Mahwətə nde mbele ŋa, Shala nya kaganda ta Israyɛl 
nya: «'Ya ya kaMahwətə Shala ta ŋa, ‘ya nde teke ŋa wəshi nyi kekemane ŋa, ‘ya 
nde beghe ŋa kwa hweŋkwa nya dzeghwa na. 

18Ama, ma nda nahe na kefate ghena nyi gezete ŋa nyi 'ya ne, nza kala hələ tenza 
kwelɛŋea ŋa, kala yɛ gaŋkeɓe ta ndərə tenza tiɗiɗia ŋa! 

19Nza kala ndaleghe kwa hələ tenza ŋwalea ŋa, nza kala kweya tenza hwelefefia 
ŋa. Kateza sebe te sləa nci kwa kema ta ɗa tɛape we.» 

Mbelia Shala kashave mbe Babilone 

20Shave mə mbe Babilone, hwɛ mə seyi te hɛɗia ka Kaldɛ. Le tsa gaghwe ne, 
zlapete mə ghena mɛnɛfɛa shɛ, pesleyi mə ghena shɛ hwa'a te mendɛkwe ta hɛɗi, 
ma pe yɛ sha geze: «Nahe Mahwətə kembelete Zhakob, nde mene slene ta ŋkɛ.» 

21Katezhɛ nda ndere ke hɛ te hɛɗi nyi keghwele ghwele nyi tefə hɛ ŋkɛ kadzete 
we. Katentsa nda yɛmə ŋkɛ shave mbe gela ke hɛ, kateperawe gela ŋkɛ yitea hwɛ 
yɛmə shave mbe. 

22Ma ke Mahwətə: «Zeɗe nza shɛ kaŋa ka 'yaghwa mehele we.» 

Ɛzayi 49 

Israyɛl ya kawaŋe ta kweci hwelefefi 

1Mbeli nyi dzeyi te yɛmə, fa mə ŋa ɗa, hwelefefi nyi cakeɗa cakeɗa, fa mə: Nahe 
Mahwətə kehekakɛ ɗa yama ta ɗa, nahe ŋkɛ kehekɛmete sləa ɗa mba 'ya kwa 
hwə. 

2Nahe ŋkɛ keveyi mɛa ɗa kala kafayɛ nya nɛmenɛ, nahe ŋkɛ kewəfərəakɛ ɗa 
yitea shenaŋkwe ta dzeve ta ŋkɛ. Nahe ŋkɛ kezhɛrete ghena ta ɗa kahave nya 
lɛmelɛ ba'a nahe ŋkɛ kewəfərəakɛ ɗa kwa gwecɛa ŋkɛ. 

3Ma ke sha 'ya: «Israyɛl, gha ya kande mene slene ta ɗa, katencɛ zləvəa ɗa 'ya 
laka gha.» 

4Ama 'ya ne, ma 'ya gezete: «Gəmə leɓekɛ ghəa ɗa 'ya, gəmə denemte ghəa ɗa 
'ya, kaɗema zhɛme mbe.» Ndagwara kateve ɗa nza tiɗiɗi Mahwətə, kawəmbə ɗa 
zhɛme Shala ta ɗa. 

5Tsetsenya ne, kageze ghena Mahwətə, gheŋkɛ nya kepate ɗa kwa hwəa meyɛ 
ɗa kezha nza 'ya kande mene slene ta ŋkɛ, yitea zhɛne hwelefe ta Zhakob kase 



1338 

 

 
Ghena ta Shala 

Kapsiki DC Bible 
©2012 Alliance Biblique du Cameroun and Bible Society of Cameroon. 

 

 
 

 

shɛ, yitea nza ka Israyɛl rəkwə yitea hwəa ŋkɛ. Nahe zləvə kenza te 'ya kwa kema 
ta Mahwətə, kwa nza ŋkɛ Shala ta ɗa ya kaberete ta ɗa. 

6Ma ke sha 'ya: «Kawəsə nya ɓɛhwɛ ŋkɛ kezha nza na kande mene slene ta ɗa, 
kezha kese hwelefefia Zhakob sate te ŋkwa ba'a kezha zhɛne ka Israyɛl nyi 
ketene teghweme kase. Nahe 'ya keveyi ŋa kawaŋe ta kweci hwelefefi yitea 
ntsehe mbele ta ɗa hwa'a te mendɛkwe ta hɛɗi.» 

Zhɛne geva ta ka Israyɛl nyi fəhwe mbeli kase 

7Wa nya ghena nya geze nda Mahwətə, nde mbele mbelia ŋkɛ ba'a Shala nya 
kaganda ta Israyɛl, ke gha, gha nya ɓelama mbeli, gha nya ɗema ntsə ta ŋa mbeli 
pɛtɛ ba'a gha nya kamava ta ka ghwərə ghwərəa ntsə nya: «Ma te və nya tenakɛ 
ŋa ka meghea kɛfi ne, kategwəgwə hɛ sate te ŋkwa kentishɛ ta nci, ma te və nya 
tenakɛ ŋa mbeli nyi te ghə ne, kategwəɗəŋə hɛ kwa kema ta ŋa.» Katemene geva 
ŋkɛ tewəmbəreke ganyɛa Mahwətə, tewəmbəreke Shala nya kaganda ta Israyɛl 
nya kentave ŋa. 

8Wa nya ghena nya geze Mahwətə nya: «Ma te və nya ganyɛ ne, nahe 'ya 
kezhɛnete ŋa səkwə ta ŋa, ma te vəa mbele ne, nahe 'ya kekemanakɛ ŋa. Nahe 
'ya kewəmbəyi ŋa, laka gha mene jikə geva 'ya le mbeli kezha kele hɛɗia Israyɛl 
jive te kema ba'a kezha nehe hɛɗi nya kebeze beze nya. 

9Ma 'ya sha ka daŋgayɛ, sha mbeli nyi mbe ŋkwesle: ‹Shave mə, dzete mə waŋe.› 
Tagha gɛ, katenza hɛ kala wəshi keseɗa nyi kezeme gwəzə dzeyi mɛa yɛ 
hweŋkwa ba'a nyi keŋ'we gwəzə dzeme vare yɛ wəmbə. 

10Katezhɛne ma ba'a ndere kazhɛ nda ke hɛ we, katezhɛne ghyana ta ndaleghe 
ba'a ghwə ta veci kasa nda yaka ke hɛ we. Kwa nza ŋkɛ katebeghe hɛ nde zhɛ 
heli yitea hɛ katefə hɛ ŋkɛ kadzemɛa ɗasle nyi lɛnɛa lɛnɛa. 

11Katezhɛre pɛtɛa yɛ ghweme 'ya kahweŋkwa, katenza yɛ hweŋkwa ta ɗa 
kedzəgwəɗəmə dzəgwəɗəmənji. 

12Nyi hɛ nyi kase, cakeɗake se hɛ, laka bela kwa gwela se kweci, laka ŋkwa 
kepəkwə ta veci se kweci, same kwa Ɛzhipte kweci.» 

13Ghweme, mpi dzeve gɛ! Hɛɗi, nza fare fare gɛ! Yɛ ghweme, tsa gaghwe gɛ! Kwa 
nza ŋkɛ berete yantsə nda Mahwətə ke mbelia ŋkɛ, zhɛ helia ŋkɛ yancɛ nda ŋkɛ 
ke ka dewə berete. 

Mahwətə ya kande mbele mbelia ŋkɛ 

14Ma ke Siyon sha se kageze: «Nahe Mahwətə kewəfəyite ɗa, nahe Shala ta ɗa 
kezaghəyite ɗa.» 

15Ama ma ke Mahwətə zhɛnete: «Kazaghə velɛnjɛa nta male na? Kaɗema wəzege 
nya yake nde nde na? Ya ghenta nza kazaghəyite ne, katezaghə ŋa 'ya we. 

16Nahe 'ya kerafeyi sləa ŋa te hwə dzeve ta ɗa, kevə kevə zəzə zlia ŋa nya berete. 

17Wa nyi ka ŋa ŋa nyi kahwɛ kase, ma ka ŋzlamte ŋa ba'a ka tazemte ŋa ne, 
kateslənji hɛ cakeɗake yitea gha. 

18Kafete ghə ba'a newakɛ ŋkwa nya yitea gha: pɛtɛa ŋwalea ŋa katsene geva, se 
yase hɛ sha gha. Ma 'ya, 'ya Mahwətə nya teghweme: katenza hɛ pɛtɛ sha gha 
kala wəsə kepesa geva, kala zhɛɗa nya sləyi mbeli kwa wəzha makwa. 

19Hwa kwəfi na, mbe ghedəkwə nyi keŋzla ŋzla, kaɓerama hɛɗia ŋa. Ama temə 
vireɗi ne, keɓɛhwɛ tenza ŋkɛ kaŋa mbeli nyi mbe, te və nya teslənji ka ŋzlamte 
ŋa cakeɗake yitea gha. 

20Kala male jɛŋa se na, ama te kwete hɛ, ma ke ŋwalea ŋa sha tegeze ŋa: Dewə 
ɗa ŋkwa, hendakɛ geva ɓɛhwɛ kezha nza 'ya ghwəɗə ghwəɗə. 

21Tagha gɛ, ma pa na sha tegeze mbe ghəa ŋa: Wa nde yake ɗa ŋwale nyi wa? 
Kese ŋwale va 'ya we, kajɛŋa se 'ya, nahe mbeli kekesehwe ɗa ba'a keŋkamte ɗa. 
Wa nde kelete ŋwale nyi wa? Ma te və nya se 'ya kwetɛŋe ɗa ne, tema nzanji 
ŋwalea shɛhɛ wa?» 

22Wa nya ghena nya geze Shala Mahwətə nya: «'Ya katekafe dzeve laka kweci 
hwelefefi, ‘ya katemɓe drape kezha kweci mbeli. Katefə ŋwale tezhilia ŋa hɛ kase 
mɛa dzeve ta nci ba'a ŋwalea kwɛa ŋa te paslɛ paslɛa ta nci. 

23Katekele ŋa ŋwalea ŋa ka meghe, katedəkwə hɛ mia meghe. Kategwəɗəŋə hɛ 
ntiŋə ghə mbe hɛɗi kwa kema ta ŋa, katenini keləwə nya te seɗa ta ŋa hɛ. Tsagha 
gɛ, kateɗepete ɗa na 'ya ya kaMahwətə, katenza hawe te mbeli nyi keve ghə te 
'ya we.» 

24Kazləgwəhwe wəshi nyi fəke katsala kempa mbeli na? Kambeleke nde 
daŋgayɛ mbeli va nde ghwərə ghwərəa ntsə na? 

25Ma ke Mahwətə zhɛnete: «Kaganda ne, katefəhwe wəshi nyi fəke katsala 
kempa mbeli, katembeleke wəndə nya kesehwe nde ghwərə ghwərəa ntsə 
mbeli. Katempa 'ya le nde mpa le gha ba'a katembele ŋwalea ŋa 'ya. 

26Katezeme nda slia geva ta nci 'ya ke ka sa ŋa yaka, katenza hɛ keghwəyi ghwəyi 
va mimia nci kala nya ghwəyi mbeli va tɛ nya 'yaghwa. Tagha gɛ, kateɗepe pɛtɛa 
wəshi nyi nza mpi hwe ‘ya ya kaMahwətə nya kembele ŋa, kaShala nde berete ta 
Zhakob nya kembeɗe ŋa.» 

Ɛzayi 50 

Nehe shɛ kwelɛ yɛ Shala le mbelia ŋkɛ we 

1Wa nya ghena nya geze Mahwətə nya: «Ma ya kaganda ŋkamte Zhɛrəzalɛm, 
meyɛ ŋayɛ 'ya ne, ncɛte ɗa mə palepa ta ŋka nya ŋkamte ŋkɛ 'ya ga? Keɗema 
gezete ɗa mə wəndə nya pamte nda ŋayɛ 'ya kaka mavashi kezha ŋki dewa nya 

hwa 'ya ga? Tewəmbəreke fete ta ŋayɛ pamte geva yɛ, va fama ghena ta ŋayɛ 
ŋkamte geva meyɛ ŋayɛ. 

2Ma kwa se 'ya ne, va wa ɗema 'ya kesləyi wəndə wa? Ma kwa heka ŋkwa 'ya ne, 
va wa ɗema wəndə kekwaɗe wa? Dzeve ta ɗa nza kebaslɛnyɛ kezha mbele ŋkwa 
na? Berete ɗema va 'ya kezha mbeɗe ŋkwa na? Ndagwara deke le ŋgezle ta ɗa 
ne, kahase ndərə 'ya, kazhɛre yɛ hələ 'ya kaɓerama. Tagha gɛ, kampə yɛ kelepe 
va titikwə yɛmə, kadaɗə hɛ. 

3Kazhiɓə ghweme 'ya le ŋkwesle, kahwepe nda zewe 'ya hwa hwə.» 

Ve nda ghə ke Shala mbe yaka 

4Nahe Shala Mahwətə kendeke ɗa ghɛni ganyɛ kezha ɗepe gweɗakwe nde dewə 
ŋeli 'ya. Kala kiɗi ta ŋkwa ne, kafeɗeghe ɗa ŋkɛ ba'a kateke ɗa fa ghena ŋkɛ kala 
nya fa ka təkwə təkwə. 

5Nahe Shala Mahwətə keghwenemte sleme ta ɗa. Tagha gɛ, kese 'ya kazhɛne nda 
ghə we, kese 'ya kazhɛne geva dzeyi te sebe we. 

6Nahe 'ya kezhɛrave nda wəmbə ke ka se kaɗa ɗa, yɛ ghweleme ta ɗa ke ka se 
kaŋkwətsə ghwɛmɛa ɗa. Kese 'ya kazhɛre kema ta ɗa va yɛ ŋele ba'a va yɛ 
ndɛghwɛɗɛ we. 

7Ama nahe Shala Mahwətə kekemanakɛ ɗa, vatse ɗema yɛ ŋele kese katsewe te 
'ya, vatse ntsəte geva ghəa ɗa ntɛaŋe ntɛaŋe kala pelɛ, nahe 'ya keɗepete 
kateɗema hawe kazhɛ ɗa. 

8Nahe nde ve ɗa kaganda kenza dekwe yitea 'ya. Wa nde tenteɗe ɗa mɛa ŋkɛ wa? 
Dzete ghwə ŋkɛ le 'ya ga! Wa nde ɗe kanza kande ghema ta ɗa wa? Hende ɗa 
geva ŋkɛ kase ga! 

9Shala Mahwətə nde tekemane ɗa. Wa nde teve ɗa fete wa? Kweciɓə ciɓə 
tezemenji ka ghema ta ɗa kala lekwesa nya zehwe lema. 

10Wa nde hawe va Mahwətə hwa gheyɛ wa? Fa ghena ta nde mene slene ta ŋkɛ 
ŋkɛ. Wa nde dzeghwa hwa ŋkwesle kaɗema ghwə ve wa? Ndeke nda wənəa ŋkɛ 
ŋkɛ ke Mahwətə ba'a dɛŋate geva ŋkɛ te Shala ta ŋkɛ. 

11Ma gheyɛ pɛtɛa mbeli nyi kemeha ghwə, gheyɛ nyi nza have nyi tse ghwə te hɛ 
va gheyɛ ne, kwiɗi mə kadzembe tse ta ghwə ta ŋayɛ, te tepe ta have nyi ndəate 
ghwə yɛ te hɛ. Gheŋkɛ ya kazhɛme nya wəmbə ŋayɛ 'ya. Katempə yɛ mbe yaka 
nya wəba. 

Ɛzayi 51 

Mbele nya keɗema kakiɗi 

1Ma ke Mahwətə: «Fa mə ghena ta ɗa, gheyɛ nyi keɗe mbele, gheyɛ nyi kezele 
ɗa. Newema mə gela nya tseheke ŋayɛ mbeli shave mbe, ki nya fəakame ŋayɛ 
mbeli same kwa. 

2Newema mə Abraham, yiteyɛ ŋayɛ ba'a Sara nya keyake ŋayɛ. Wəzege va 
Abraham te və nya hekakɛ ŋkɛ 'ya we. Ama nahe 'ya kewəpikɛ ŋkɛ, kezhɛrete 
ŋkɛ kayiteyɛa mbeli kwele kwele.» 

3Katezhɛ heli Mahwətə yitea Siyon, katezhɛ heli ŋkɛ yitea kwəfia ŋkɛ. Katezhɛre 
ɓerama ta ŋkɛ ŋkɛ kala Ɛdɛn ba'a gamba ta ŋkɛ kala ntsa ta Mahwətə. Katesləyi 
zlama, farefa, yɛ cimə ketsa hana ba'a tsa ta wəshi mbeli kwa. 

4Fa mə ghena ta ɗa megela, gheyɛ mbelia ɗa, ghwene mə sleme megela, gheyɛ 
hwelefefia ɗa. Kwa nza ŋkɛ ne, va 'ya tese wəsə mahalegə. Katenca wəsə nya kehi 
'ya kezha nza kawaŋe ta mbeli. 

5Nahe tiɗiɗia ɗa kenza takwa takwa, nca yatenca mbele ta ɗa. Kateme dzeve ta 
ɗa te kweci hwelefefi, kateve ghə mbeli nyi cakeɗa cakeɗa te 'ya ba'a kateve zəzə 
hɛ te berete ta ɗa. 

6Kafe mə kema dzeme yitea ghweme, kwa sebe ta ŋkɛ, newe mə ŋkwa nya kwake 
te hɛɗi: kateza ghweme kala n'yia ghwə, katehale hɛɗi kala lekwesa, katempə 
mbeli nyi te kala yɛ zhiwə. Ama katenza tiɗiɗia ɗa kaghala ghala, katekiɗi mbele 
ta ɗa we. 

7Fa mə ghena ta ɗa, gheyɛ nyi keɗepe nza tiɗiɗi, gheyɛ nyi keve wəsə mahalegəa 
ɗa kwa wənəa ŋayɛ. Ghazlənəma yɛ va yɛ ŋele ta mbeli ma, teŋweslema mehele 
ta ŋayɛ va yiɗə ŋkwa ta nci ma. 

8Kwa nza ŋkɛ ne, katezeme hɛ yɛ lema kala lekwesa, katezeme tetəhwə kala 
shintia təmə. Ama katenza tiɗiɗia ɗa kaghala ghala, katenza mbele ta ɗa keshi 
keshi. 

Səkwə ghə kezha ncɛ berete ta ŋkɛ Mahwətə 

9Mahwətə yawe, feɗeghe ŋa, feɗeghe ŋa gi! Ncɛte berete ta ŋa gi! Feɗeghe ŋa 
kala nya vəashi, kala nya te və nya heca. Ashɛ gha nde ncɛhwemte Rahab, nde 
mpahwemte shishi meŋele nya kwa ndərə wəka? 

10Ashɛ gha nde hasemte ndərə, yɛmə nya kwa ndərə nya wəba wəka? Ashɛ gha 
nde perawate hweŋkwa te ndərə kezha jive mbeli nyi mbeɗeke na kwa wəka? 

11Katezhɛne geva mbeli nyi mbeɗeke Mahwətə kase, katedzembe Siyon hɛ le 
gaghwe. Katewaŋe kema ta nci zlama nya kaghala ghala, katezlama hɛ ba'a 
katenza hɛ fare fare, katehwɛnji yɛ yaka ba'a yɛ ŋələvə. 

12Ma ke Shala: «Deke 'ya nde gweɗakwe ŋayɛ. Gheyɛ nza kawa nda ghazlənə yɛ 
va wəndə nya kemte, va mbeli nyi kekiɗi kala gwəzə wa? 

13Kazaghə Mahwətə nya kepate ŋa nya kepeleyi ghweme ba'a nya keveyi hɛɗi 
na. Kabare bare na kevə kevə va beze ta wənəa nde ghwərə ghwərəa ntsə, kala 
wəsə nya se ŋkɛ ɗeke ɗeke kapesle ŋa. Tema lənyɛ beze ta wənəa nde ghwərə 
ghwərəa ntsə gɛ wa? 

14Temə vireɗi ne, katepele wəndə nya kedene dene mbeli same kwa daŋgayɛ. 
Katemte ŋkɛ kwa daŋgayɛ nya we, katezhɛne ŋkɛ kanza ndaŋe te ɗafa we. 

15'Ya ya kaMahwətə Shala ta ŋa, nya kegwezləɓə yɛmə yitea gaŋkeɓe ŋkɛ. ‘Ya 
yanza sləa ɗa ‹kaMahwətə nde berete.› 

16'Ya nde peleyi ghweme, ‘ya nde veyi hɛɗi, ma 'ya gezete nda ke Siyon: Gha ya 
kahwelefe ta ɗa, nahe 'ya kevate ghena ta ɗa te ghɛnia ŋa, nahe 'ya kewəfərəakɛ 
ŋa yitea shenaŋkwe ta dzeve ta ɗa.» 

Feɗeghe ta Zhɛrəzalɛm 

17Feɗeghe gɛ Zhɛrəzalɛm! Feɗeghe ba'a sate meslete gɛ! Nahe Mahwətə 
kesahwe ŋa zlerekwe ta hwepe wənəa ŋkɛ, nahe na kesahwe ŋkɛ hwa'a te 
medeŋeshili ta ŋkɛ, nahe ŋkɛ keghwəyimte ŋa hwa'a te dɛwərə ta ghə. 

18Hwa pɛtɛa ŋwale nyi yake na ne, kwete shɛ kese kancɛ ŋa hweŋkwa we. Hwa 
pɛtɛa ŋwale nyi kelete na ne, kwete shɛ kese kakese ŋa te dzeve we. 

19Vitsə vitsə senji ndiremi kadzete gha: beze ba'a ŋzla, ma ba'a mpa. Ama wa nde 
teŋgaɗe ghə yitea gha wa? Wa nde tegweɗakwe ŋa wənə wa? 

20Ɓeɓelayɛ ŋwalea ŋa hwa hɛɗi dzeyi mɛa pɛtɛa bela ta hweŋkwa. Kanza hɛ 
kedene dene tagha kala kwakweshala nya keseve dagalawe, tewəmbəreke 
hwepe ta wənəa Mahwətə, tewəmbəreke ɗa ta Shala ta ŋa. 

21Ama tsetsenya ne, fate megela gha meleme nya mbe ndiremi: keghwəyi 
ghwəyi na, ama va tɛ we. 

22Wa nya ghena nya geze Shala Mahwətə ta ŋa, nya kesleke ŋa, nya kekelehwe 
ghena nya te mbelia ŋkɛ nya: «'Ya katekele zlerekwe ta dɛwərə ta ghə zlerekwe 
ta hwepe wənəa ɗa seyi mɛa dzeve ta ŋa. Katezhɛne na kasa wəsə nya kwa we. 

23Kateve ŋkɛ 'ya mbe dzeve ta ka sa ŋa yaka, ma ke hɛ sha se kageze ŋa: ‹Bərəɓə 
ŋa kezha dzeghwa n'yɛ te gha.› Tagha gɛ, pa na veyi wəmbəa ŋa kahɛɗi, 
kahweŋkwa ta mbeli nyi kedzeghwa.» 

Ɛzayi 52 

Mbele ta Zhɛrəzalɛm 

1Feɗeghe gɛ Siyon! Feɗeghe ŋa kahe kahe gɛ! Ncɛte berete ta ŋa gɛ Zhɛrəzalɛm, 
meleme nya keveyi geva tekeleke, seɗete lekwesa ganjia ŋa gɛ! Kwa nza ŋkɛ ne, 
katezhɛne ka slamtema mɓɛta, mbeli nyi wale wale kadzembe gha we. 

2Bekwemte keləwə nya te geva ta ŋa, sate ŋa shɛ na ntishɛ ŋa te ŋkwa ŋa, gha 
Zhɛrəzalɛm nya kwa daŋgayɛ. Ŋslemte zewe lɛ nya kwa welɛa ŋa, gha wəzha ta 
Siyon nya kesehwe mbeli. 

3Kwa nza ŋkɛ ne, wa nya ghena nya geze nda Mahwətə ke mbelia ŋkɛ nya: «Nahe 
yɛ kepamte geva gəmə, katembeɗe geva yɛ kaɗema le cɛdɛ.» 

4Ma ke Shala Mahwətə ɓiyitsa: «Kaghate ne, nahe mbelia ɗa kedzawanji kezha 
wəfərə kwa Ɛzhipte. Ma kakwa keɗaŋe ne, Asiri nde se kasa nda yaka ke hɛ. 

5Mbe ghena nya tsetsenya nya ne, wa yaŋ'we 'ya wa? 'Ya Mahwətə nde geze. Kwa 
nza ŋkɛ ne, nahe mbelia ɗa kefəhwe geva gəmə. Gaghwe yatsa ka ghwərə 
ghwərəa ntsə, 'ya yaŋele hɛ kevə kevə. 

6Vatse teɗepe sləa ɗa mbelia ɗa wa ŋkɛ wa ŋkɛ 'ya te kwete hɛ. Kaganda ne, 
kateɗepete hɛ 'ya nde geze: Wa nya 'ya nya», a 'ya. 

Mahwətə kazhɛne geva kadzembe Zhɛrəzalɛm 

7Wa nya zlama yitea newe sawa ta nde zlape ghena mɛnɛfɛ nya ganyɛ hwa yɛ 
ghweme gɛ! Kwelɛŋe, zeɗe nza ba'a mbele yazlape ŋkɛ. Ma ke sha gha, gha Siyon: 
«Nahe Shala ta ŋa kenza kameghe.» 

8Fama ŋwələa ka tɛŋe ŋkwa ta ŋa: gaghwe yatsa hɛ kanya kwetɛŋe, va nya nakɛ 
Mahwətə hɛ le ntsə ta nci kazhɛne geva kadzembe Siyon. 

9Kwəfi nyi mbe Zhɛrəzalɛm, tsa mə gaghwe. Mahwətə kagwəfə nda ghə ke 
mbelia ŋkɛ, gheŋkɛ kambeɗe Zhɛrəzalɛm. 

10Kwa ntsə pɛtɛa hwelefefi ne, nahe Mahwətə kencɛte berete ta ŋkɛ nya keveyi 
geva tekeleke, Hwa'a te mendɛkwe ta hɛɗi lema ne, katenewe mbeli tsema tsema 
mbele ɓəmə Shala ta ɓəmə. 

Shala kafə mbelia ŋkɛ Shave mbe Babilone 

11Slə mə, slə mə, Shave mə mbe. Kwaɗema wəsə nya wale wale yɛ ma. Shave mə 
mbe Babilone, pɛmte mə ghəa ŋayɛ wɛŋe, gheyɛ nyi kefə wəshi nyi keveyi geva 
kezha slene ta Mahwətə. 

12Shavema yɛ mbe le hwɛ ma, sləma yɛ mbe le ghazlənə ma. Kwa nza ŋkɛ ne, 
Mahwətə nde tenza te kema ta ŋayɛ, Shala ta Israyɛl nde tenza kwa sebe ta ŋayɛ. 

Yaka nya sa nde mene slene ta Mahwətə 

13Ma ke Shala: «Katejive nde mene slene ta ɗa te kema, kateŋ'we kwele ŋkɛ, 
katenza zləvə te ba'a katenza ŋkɛ te ŋkwa ganyɛ. 

14Kwele kwele mbeli nyi keghazlənənji va nya nakɛ ŋkɛ hɛ, tsape tsape bezenyɛ 
kema ta ŋkɛ, kezhɛne ŋkɛ kanza kala wəndə ŋelɛ we. 

15Tsetsenya ne, kwele kwele hwelefefi nyi ketenza heheɓake tewəmbəreke 
gheŋkɛ, katenza mɛa ka meghea kɛfi keŋzle ŋzle, kwa nza ŋkɛ keyipəte geva 

wəsə nya newe hɛ le wəsə nya gezete nda mbeli ke hɛ we, tekeleke wəsə nya 
mare hɛ le wəsə nya fate hɛ kageze mbeli.» 

Ɛzayi 53 

1Wa nde yɛhwe ghena mɛnɛfɛ nya fate nya gheɓəmə kageze mbeli wa? Wa nde 
ɗepete berete ta Mahwətə wa? 

2Kwa kema ta ŋkɛ ne, nahe nde mene slene kekele kala wəsə kwatepese, kala 
slərə nya keshave mbe hɛɗi nya keghwele ghwele. Kenza ŋkɛ ganyɛke keɗema 
wəɗə wəɗə yitea newe ŋkɛ gheɓəmə we, wəsə shɛ te kamawe gheɓəmə we. 

3Kawəndə nya ɓelama ŋkɛ mbeli ba'a nya wesle geva mbeli ve se ŋkɛ, kawəndə 
nya kesa gəli ba'a nya keseneve yaka se ŋkɛ. Kawəndə nya zhɛre kema mbeli ve 
se ŋkɛ. Kaganda ne, kaɓela ŋkɛ gheɓəmə we, kawəndə nya ɗema zləvə te ve ŋkɛ 
gheɓəmə. 

4Ndagwara gəli nyi te gheɓəmə yakelehwe ŋkɛ, yaka nyi te gheɓəmə 
yazereghehwe ŋkɛ. Ma ke gheɓəmə sha zəzə kwalɛ ŋa ɓəmə: Shala nde vate 
ndiremi nya wəba, nde ɗate ŋkɛ ba'a nde kelemte zləvə te. 

5Ama tewəmbəreke yɛ fama ghena ta ɓəmə mpahwemte ŋkɛ mbeli, 
tewəmbəreke yɛ jaɗafa ta ɓəmə sahwe nda yaka mbeli. Ɗa nya keve ɓəmə 
kwelɛŋe nde dzeghənyɛ, laka yɛ zhia ŋkɛ kemave mbe gheɓəmə. 

6Kala timɛti nyi kendeŋenji se gheɓəmə, yayata wəndə kese kakele ŋa ŋkɛ 
hweŋkwa. Ama nahe Mahwətə keveyi fete ta pɛtɛa ɓəmə kwa ghəa ŋkɛ. 

7Ma kwa sa nda yaka mbeli ne, kese ŋkɛ kazhɛne ghə we, kese ŋkɛ kaghwene mɛ 
we. Kala zhɛgwəa təmə nya ŋka mbeli kadzete ŋkwa kehene wəshi, kala təmə 
kwa kema ta ka tsehe shinti te ne, nahe ŋkɛ kenzanyɛ divə. 

8Pa mbeli keseve ŋkɛ, ndeke nda fete ba'a peslekɛ ŋkɛ. Ama wa nde se kazele 
zeweve ta ghena shɛ hwa ka mandalahɛnyɛ wa? Nahe mbeli kekelemte ŋkɛ hwa 
mbeli nyi teghweme, nahe mbeli kepeslekɛ ŋkɛ tewəmbəreke fama ghena ta 
hwelefe ta ŋkɛ. 

9Nahe mbeli kelamte ŋkɛ hwa ka 'yaghwa mehele, nahe kwele ta ŋkɛ kenza hwa 
ka mcɛləa kɛfi. Ndagwara berete shɛ kemenete ŋkɛ te wəndə we, kegha ŋkɛ 
kamenete mbəɗəkwə we. 

10Ama nahe Mahwətə keɗehwe kasa yaka ŋkɛ. Nahe ŋkɛ kezhɛneyi wəndə nya 
kezamte mpia ŋkɛ te ŋkwa kweci mbeli te ŋkwa ŋkɛ. Katenza hwelefe yitea nde 
mene slene ta ŋkɛ ba'a katetemə ŋkɛ kwele kwele teghweme. Gheŋkɛ nde 
tetereke ɗe ta Mahwətə. 

11Tewəmbəreke yaka nyi sahwe ŋkɛ ne, katenewe waŋe ŋkɛ, katebehe ŋkɛ va 
zeɗe nza. Ma nde mene slene ta ɗa nya kawəndə nya tiɗiɗi ne, kateve nda nza 
tiɗiɗi ŋkɛ ke mbeli kwele kwele, va nya veyi yɛ jaɗafa ta nci ŋkɛ kwa ghəa ŋkɛ. 

12Vatse nda teve ŋkɛ 'ya hwa mbelia jama, katenehe wəshi nyi fəke ka ghema 
ŋkɛ le mbeli nyi berete berete. Kwa nza ŋkɛ ne, nahe ŋkɛ kepelave nda ghəa ŋkɛ 
ke mte, ba'a nahe ŋkɛ keɓelahwe geva hwa ka mpə ŋkwa. Kaganda ne, nahe ŋkɛ 
kevaghe jaɗafa ta mbeli kwele kwele ba'a nahe ŋkɛ kesate te ŋkwa kezha ka beze 
ghena. 

Ɛzayi 54 

Kezhɛne Zhɛrəzalɛm kanza kewəfə wəfə we 

1Zhɛrəzalɛm, tsa yɛyi, gha nya kamale jɛŋa, nya kezhɛnema kayake ŋwale. Tsa 
yɛyi ba'a wetse, gha nya kezhɛnema kaɗepe zhɛ ta ya ta wəzege. Ma ke Shala sha 
gha: «Ma gha nya kamale nya kewəfə wəfə ne, kwele kwele ma ŋwale va gha ke 
male nya yitea za. 

2Wədəɗəte cɛ lekwesa ta ŋa, nteɗete yɛ zlave ta ŋkwa kenza ta ŋa, ɓelama wəshi 
nyi teza na yite na ma, mtsehete yɛ zewe ta cɛ lekwesa ta ŋa ba'a baŋeyi yɛ 
sheghwəa ŋa kwa hɛɗi gərə gərə. 

3Kwa nza ŋkɛ ne, katembake bezle na jive laka bela kwa zeme ba'a laka bela kwa 
gwela. Katekele hɛɗi nyi dzeyi yitea gha hwelefefia ŋa kaŋa nci, katezhɛne hɛ 
kanza mbe meleme nyi wəfəyite nyi mbeli. 

4Ghazlənəma na ma, katezhɛne hawe kanza te gha we. Nzama na keteŋwesle 
teŋwesle ma, katezhɛne mbeli kaŋele ŋa we. Katezaghə hawe nya se kawəzha 
makwa na, katezhɛne na kazəzə ŋ'wəshi nya te gha vəa ŋkwa nya se na kawede 
we. 

5Kwa nza ŋkɛ nde pate ŋa ya kaza ŋa, Mahwətə nde berete ya kasləa ŋkɛ. Shala 
nya kaganda ta Israyɛl ya kande mbeɗe ŋa, gheŋkɛ yaheka mbeli kaShala ta hɛɗi 
lema. 

6Kala male nya wəfəyite mbeli ne, keteŋwesle teŋwesle se mehele ta ŋa. Ama ma 
ke Mahwətə gezete ŋa: Tsema nza wəndə kaŋkamte male mempɛhweta nya 
ntave wəndə wa? Shala ta ŋa nde gezete. 

7Nahe 'ya kewəfəyite ŋa kavə ɓɛhwɛ, ama katezhɛne ŋa 'ya kase mbe ɗe nya 
wəba. 

8Ma va wəba ta beze ta wənəa ɗa va gha ne, nahe 'ya kezhɛrave ŋa wəmbə kavə 
ɓɛhwɛ, ama mbe ɗe nya keɗema kakiɗi ne, ‘ya kancɛ ŋa ganyɛa ɗa. ‘Ya Mahwətə 
nya kembeɗe ŋa nde gezete ŋa. 

9Katemene 'ya ɓeshi kala nya te vəa Nowɛ: nahe 'ya kemeɗeyi kaɗema yɛmə nya 
wəba kazhɛne kaza hɛɗi. Tsagha shɛ ne, 'ya kameɗe ɓeshi kaɗema kazhɛne 
kahwepe wənə va gha, kaɗema kazhɛne kaŋele ŋa. 

10Wərə yɛ ghweme kagaŋkəɗə, wərə yɛ wəmbə kambeɗete ŋkwa, ama 
katezhɛre pa ɗe ta ɗa laka gha, kategaŋkəɗə jikə geva ta zeɗe nza nya menete 
'ya le gha we. ‘Ya Mahwətə nya kencɛ ŋa ganyɛa ɗa nde gezete ŋa.» 

Zhɛrəzalɛm nya te kwete hɛ 

11Ma ke Shala: «Zhɛrəzalɛm nya nza ndiremi te, keŋzla ŋzla na va sefə nya wəba, 
wəndə shɛ kezha gweɗakwe ŋa we. Ma 'ya, 'ya Mahwətə ne, ‘ya kateŋa ŋa le pelɛ 
nyi kerafe rafe, kateve shihəa ŋa le pelɛ nyi kakwa lɛa lɛa ghweme. 

12Katemene pelɛ nyi kakwa ghɛmɛ 'ya dzeyi te zlia ŋa, katenza yɛ gelembe ta ŋa 
kakwacaregesla nyi welɛlɛ, katenza zli nya yitea gha le pelɛ nyi nza zləvə te hɛ. 

13Katenza pɛtɛa ŋwalea ŋa kaka təkwə təkwə ɗa, 'ya Mahwətə, katenza ŋwalea 
ŋa mbe zeɗe nza nya wəba. 

14Katenza na dɛŋe dɛŋe te nza tiɗiɗi, wəndə shɛ katezhɛne kasa ŋa yaka we, 
wəsə shɛ katezhɛne na kaghazlənə ve we. Wəndə shɛ katezhɛne kadake ŋa we, 
katezhɛne na kanza hweredzekwe we. 

15Ma kehave ŋa mpa wəndə ne, va 'ya tese ŋkɛ we. Ma yayata wəndə nya keteha 
ŋa mpa ne, kateteɗe ŋkɛ mbe kema ta ŋa. 

16Newema gi, 'ya nde pate nde gezla nya ketsa vɛsə ba'a nya kegezla mama ta 
wəshi kempa. ‘Ya nde pate nde za sebe te hɛ ɓiyitsa. 

17Ma yayata wəsə kempa nya kegezlate geva yitea gha ne, wəsə kwa ndiremi shɛ 
katemene ŋa ŋkɛ we. Ma yayata wəndə nya keleghe ŋa kadzete ghwə ne, kateve 
nda fete na te ghwə. Nya ya kawəsə nya wəmbə 'ya ke ka mene slene ta ɗa, 'ya 
Mahwətə, nya ya kanza tiɗiɗi nya teve nda 'ya ke hɛ. ‘Ya Mahwətə nde gezete.» 

Ɛzayi 55 

Nahe wəshi ganjia Shala kenza gəmə 

1Yawa, gheyɛ pɛtɛ nyi zhɛ ŋayɛ ndere, se mə kadzemɛa yɛmə. Ya cɛdɛ ɗema va 
gheyɛ ne, se mə. Kele mə wəsə kezeme gəmə, tɛ keɗema ŋ'wa gəmə. 

2Yitea wa bete cɛdɛ ta ŋayɛ yɛ te wəsə nya keɗema kawəsə kezeme wa? Yitea 
wa leɓe ghəa ŋayɛ yɛ yitea wəsə nya keɗema kabehekɛ ŋkwa wa? Fa mə ghena 
ta ɗa megela, ma tsagha, katezeme wəsə kezeme ganyɛ yɛ, katezlama yɛ yitea 
wəshi kezeme nyi zeɗe zeɗe. 

3Ghwene mə sleme ta ŋayɛ, se mə sha 'ya, fa mə ghena ta ɗa yitea nza yɛ 
teghweme. Katemene jikə geva nya kaghala ghala 'ya le gheyɛ, kaganda temene 
ŋayɛ wəshi ganji nyi meɗeyi nda 'ya ke David 'ya. 

4Nahe 'ya keveyi ŋkɛ kande negha fete kezha hwelefefi, kawəndə nya te ghə nya 
kesleke mbeli. 

5Israyɛl, kateheka hwelefe nya ɗepema na na, katehwɛ hwelefe nya keɗepema 
ŋa kase sha gha tewəmbəreke nya nza Mahwətə kaShala ta ŋa, tewəmbəreke 
Shala nya kaganda ta Israyɛl nya kendeke ŋa zləvə. 

Tserame yipə geva ghena nyi gezete Mahwətə 

6Zele mə Mahwətə te və nya nza mbeli kasləyi ŋkɛ, Səkwə mə ŋkɛ te və nya nza 
ŋkɛ dekwe yitea gheyɛ. 

7Sərəakɛ dzeghwa ta ŋkɛ nde 'yaghwa mehele, sərəakɛ zəzə kwa ndiremia ŋkɛ 
nde ndiremia mehele. Zhɛre geva ŋkɛ kase sha Mahwətə nya ketezhɛ heli yite, 
sha Shala ta ɓəmə nya kekele ghena kwele kwele seyi te wənə. 

8Ma ke Mahwətə: «Kenza yɛ zəzə ta ɗa kazəzə ta ŋayɛ we, kenza yɛ dzeghwa ta 
ɗa kadzeghwa ta ŋayɛ we. 

9Kala ŋkwa nya kwelɛ yɛ ghweme le hɛɗi ne, tsagha ŋkwa kwelɛ yɛ dzeghwa ta 
ɗa le yɛ dzeghwa ta ŋayɛ, yɛ zəzə ta ɗa le yɛ zəzə ta ŋayɛ. 

10Sawa pelɛ ghweme me va ba'a kwacakelɛ, ama kazhɛne geva hɛ kadzeme 
kaɗema keleɓekɛ hɛɗi, kaɗema kedəɗəməte hɛɗi ba'a kaɗema kepesete ya ta 
wəshi we. Tagha gɛ, kateve nda felehwe ta wəshi ba'a wəsə kezeme hɛ ke mbeli. 

11Tsagha mene geva ŋkɛ le ghena nya kesame kwa mɛa ɗa: kazhɛne geva ŋkɛ 
kase sha 'ya pala pala, kaɗema kemenete ɗe ta ɗa ba'a keterekete wəsə nya 
ghwenakɛ 'ya yite we.» 

12Kaganda ne, kateshave yɛ mbe Babilone le zlama, katedzete hɛɗia ŋayɛ yɛ mbe 
kwelɛŋe. Kwa kema ta ŋayɛ ne, katetsa gaghwe yɛ ghweme ba'a yɛ wəmbə. 
Katempi dzeve pɛtɛa wəfe nyi hwa gamba. 

13Katepese vɛ te ŋkwa yɛ tigə, katepese sewahe te ŋkwa yɛ ndəŋwə. Katemene 
geva pɛtɛa wəshia shɛhɛ kazləvəa Mahwətə, kawəsə kencɛ wəsə nya kaghala 
ghala nya kaɗema kazamte geva. 

Ɛzayi 56 

KWA MAHEKENE TA BELA 
56–66 

Wəndə shɛ kateŋkamte geva we 

1Wa nya ghena nya geze Mahwətə nya: «Hawe mə va wəsə nya kehi ba'a mene 
mə wəsə nya tiɗiɗi. Kwa nza ŋkɛ ne, takwa takwa mbele kase ba'a tiɗiɗia ɗa 
kancɛ geva. 

2Zlama ya va wəndə nya kemene wəsə nya geze 'ya, va wəndə ŋelɛ nya 
keghereŋe te, nya kehawe va veci kezhɛne mpi ba'a nya keya dzeve ta ŋkɛ va 
mene yayata wəsə kwa ndiremi.» 

3Gezema mentiɓə nya kendeke ghəa ke Mahwətə: «Kaganda tenehe ɗa Mahwətə 
le mbelia ŋkɛ», ke ma. Gezema nde tsewe tsewe: «Deke wəfe nya keghwele 
ghwele 'ya», ke ma. 

4Kwa nza ŋkɛ wa nya ghena nya geze Mahwətə nya: «Ma kenza nde tsewe tsewe 
kahawe va yɛ veci kezhɛne mpia ɗa, kentave mene wəsə nya zeɗehwe ɗa ŋkɛ 
ba'a kedɛŋate geva ŋkɛ te jikə geva ta ɗa ne, 

5katewəmbə nda pelɛ kerafe sləa ŋkɛ 'ya mbe zli nya yitea ghɛa ɗa. Za ma tenza 
ŋkɛ kaŋa ŋkɛ ke ŋwale tezhili ba'a ŋwalea kwɛ. Kateve nda slə nya kaghala ghala 
nya keɗema kazamte geva 'ya.» 

6Ma kaŋa ka mentiɓə nyi kendeke nda ghə ke Mahwətə kezha mene slene ta ŋkɛ 
ba'a kezha ɗe ŋkɛ, kezha nza kaka mene slene ta ŋkɛ ne, ma ke Mahwətə gezete: 
«Ma kenza hɛ kahawe megela va veci kezhɛne mpi, kenzanji hɛ dɛŋe dɛŋe te jikə 
geva ta ɗa ne, 

7Katefə hɛ 'ya kadzeme ghweme ta ɗa nya keveyi geva tekeleke, kateviɗi hɛ 'ya 
le zlama mbe ghɛ nya səkwə ɗa mbeli, kateyɛ yɛ melɛ kwa tere tere ba'a kweci 
melɛ nyi dzeghe ɗa hɛ te reghwetɛ 'ya. Kwa nza ŋkɛ kateheka ghɛa ɗa mbeli 
‹Kaghɛ kesəkwə ghə kezha mbeli pɛtɛ.›» 

8Ma ke Shala Mahwətə nya ketsene ka Israyɛl nyi fəhwe mbeli: «Nahe 'ya 
ketsenete kweci mbeli kadzevare hɛ, katetsene kweci mbeli 'ya kadzevare hɛ 
zhɛkwa.» 

Mbeli ganji shɛ te ghəa ka Israyɛl we 

9Gheyɛ wəshi keseɗa pɛtɛ nyi hwa gamba ba'a gheyɛ wəshi keseɗa nyi mbe ghɛa 
wəfe, se mə yitea wəsə kezeme gɛ ga! 

10Nahe ka ya Israyɛl kenza kaka ghwələa kɛfi, wəsə shɛ keɗepe hɛ we. Nahe hɛ 
kenza kakelɛketi nyi kembɛhwɛ ma. Kanza hɛ meɓelahe, kashiwə hɛ ba'a kaɗe 
hɛ hɛ. 

11Nahe hɛ kenza kakelɛketi nyi keɓerawe, keɗepe geze hɛ: «Wərə n'yɛ», ke hɛ 
we. Ama ghenci ya kaka ya mbelia ɗa. Keɗepe nta helɛ hɛ kwa ghena we, deke 
mawe ta nci yazele hɛ. Deke mene ghəa ŋkɛ yazele yayata wəndəa nci. 

12Ma ke hɛ sha geze: «Nde mə, ngara ɓəmə kalə kazele tɛ. Katesa wəshi kesa nyi 
ghyana ghyana gheɓəmə. Katenza hendɛ kala veci nya ɓeshi, kwele kwele tene 
wəshi kesa.» 

Ɛzayi 57 

1Kampə mbeli nyi tiɗiɗi kaɗema katsakɛ ŋkwa. Kaza sebe te mbeli ganji kaɗema 
mbeli keɗepe. Kaganda ne, kaza sebe te mbeli nyi tiɗiɗi va 'yaghwa mehele ta ka 
ndiremia mehele. 

2Ama katese kwelɛŋe, tagha gɛ, kateɓelahe mbeli nyi tiɗiɗi te gezle ta nci 
gwezlayɛ. 

Te ghəa ka hawe va kweci shala 

3Hende mə geva kase teke, gheyɛ ŋwalea male kwa mene ghwɛ, hwelefe nya 
kesawa mbe vale tahe ba'a mene mefətekwə. 

4Wa wəndə nya yiɗə yɛ wa? Wa wəndə nya kweraslɛ nda veŋwe yɛ ba'a nya 
nɛalɛame nda ghɛni yɛ wa? Ashɛ ŋwale nyi kefama ghena, hwelefe ta ka sla 
tseŋwə yɛ wəka? 

5Kaheheka nda gwaya yɛ ke ghəa ŋayɛ dzeyi yitea yɛ hwemeke, dzeyi yitea 
yayata wəfe nya gwəzləmə. Kadzeghe melɛ yɛ le ŋwale dzeyi mɛa yɛ hələ ba'a 
dzeyi mbe yɛ gezlɛŋə. 

6Nahe pelɛ nyi shɛanɛa shɛanɛa nyi kwa hələ kenza kaŋa ŋa, ghenci ya kaŋa ŋa 
wəsə, gha Israyɛl. Ke ghenci ɓasle nda tɛ na ba'a fə nda wəshi na. Kashɛ 'ya nza 
gweɗakwe va wəshia shɛhɛ na? 

7Pelɛ ghweme nya biya veyi gezle ta ŋa na. Pelɛagha dzeme ŋa na kezha dzeghe 
yɛ melɛ. 

8Nahe na keseɗeyi zlera ta ŋa dzeme wəmbəa gelembe. Kaseɗemte lekwesa na 
tewəfərə va 'ya, kadzete gezlea ŋa nya bezle na. Katsa ghena na le ka 
meghwateshia ŋa nyi ɗe ɓelahe na le hɛ. Kamare ŋkwa nya yitea hwə na va hɛ. 

9Kafi n'yi na kezha lə sha shala Mɛlɛk, kayisə 'wərdə na dzeyi te geva. Kaghwene 
ka ghwene ta ŋa na kalə cakeɗake, kadzawa na hwa'a kwa ghɛa mbelia kwahɛɗi. 

10Ma va nya dzeghwave dzeghwa na ne, nahe na keleɓe ŋa. Ama kegeze na: 
«Gəmə ntsə geva 'ya», pa we. Nahe na kekemave berete, tagha gɛ, kenza na 
laŋase ŋase we. 

11Wa wəndə nya kedakemte ŋa nda sla tseŋwə na, nda zaghə ɗa na ba'a nda 
ɗema na mba kazəzə ɗa wa? Divə ɗa nza ɗa 'ya se vəashi. Vatse zhɛnema na 
kahawe va 'ya. 

12'Ya katencɛ nza ta ŋa ba'a yɛ slene ta ŋa. Katefa deme na te hɛ we. 

13Ma te və nya tetsa lewela na ne, mbelete ŋa pɛtɛa yɛ shala tseŋwəa ŋa gɛ! 
Katefə hɛ sefə pɛtɛ, katetsale hɛ vɛ ta sefə. Ama mbeli nyi kenzanji kwa 
ghwədərəa ɗa ne, katenza hɛɗi kaŋa nci, katenza pelɛ ghweme ta ɗa nya keveyi 
geva tekeleke kaŋa nci. 

Mbe ta mbelia Shala 

14Ma ke Shala gezete: «Hite mə hweŋkwa, perawete mə hweŋkwa kahe kahe, 
lamte mə yɛ tehene kwa hweŋkwa ta mbelia ɗa.» 

15Wa nya ghena nya geze Shala nya pelɛ ghweme, nya nza ŋkwa kenza ta ŋkɛ 
kaghala ghala ba'a veyi geva sləa ŋkɛ tekeleke nya: «Ma 'ya nya kaShala nya 
kaganda ne, pelɛ ghweme ŋkwa kenza ta ɗa. Ama nahe 'ya kenza le mbeli nyi 
kesa yaka ba'a le mbeli nyi keshifə ghəa nci, kezha ve nda mpi ke ka shifə ghəa 
nci ba'a kezha ve nda mpi ke ka sa yaka. 

16Kwa nza ŋkɛ ne, kateghəpə 'ya kaghala ghala keɗema katebeze wənə 'ya kevə 
kevə we. Ma keɗema ŋkɛ tsagha ne, 'ya katempə pɛtɛa wəshi nyi nza mpi hwe 
nyi pate 'ya. 

17Va fete ta dzeghwama ntsə ta Israyɛl ne, nahe 'ya kehwepete wənə, nahe 'ya 
keɗate ŋkɛ le wənə le wənə, kese 'ya kaɗe kazhɛne kanewe ŋkɛ we. Ama pa 
nzanyɛ mbe ntɛaŋentɛa ghəa ŋkɛ, pa zelete wəsə nya ɗe wənəa ŋkɛ. 

18Nahe 'ya keɗepete dzeghwa ta ŋkɛ megela, ama katembe ŋkɛ 'ya, katebeghe 
ŋkɛ ba'a katentsə nda berete 'ya. Ma kaŋa mbeli nyi mbe nehwene ne, 

19kateve cimə zlama 'ya kwa mɛa nci.» Ma ke Mahwətə gezete: «Kwelɛŋe ke 
wəndə nya cakeɗa ba'a kwelɛŋe ke wəndə nya dekwe. Kaganda ne, katembe 
mbelia ɗa 'ya.» 

20Ama nahe ka 'yaghwa mehele kenza kala ndərə nya kegaŋkeɓe, nya keɗema 
kanza gweɗakwe ba'a nya gwəɓə mama ta reɗa yɛməa ŋkɛ kasame. 

21Ma ke Shala ta ɗa gezete: «Kwelɛŋe shɛ va ka 'yaghwa mehele we.» 

Ɛzayi 58 

Səwəmayɛ nya zeɗehwe nda ke Shala 

1Ma ke Shala gezete: «Tsa lewela le berete, fɛama ghəa ŋa na ma, gakate ŋwələa 
ŋa kala vɛ ta tereme. Geze nda yɛ fama ghena ta nci ke mbelia ɗa, yɛ jaɗafa ta nci 
ke mbelia Zhakob. 

2Keveci keveci ne, kazele ɗa hɛ, kaɗe hɛ kaɗepe wəsə nya neghe 'ya va hɛ. Kala 
hwelefe nya kemene wəsə nya kehi ba'a nya kewəfəma wəsə mahalegəa Shala 
ta ŋkɛ hɛ. Ka'yɛwe meha ghwə nyi tiɗiɗi hɛ va 'ya, kamawe hɛ kanza 'ya terasle 
yitea hɛ. 

3Ndagwara ma ke hɛ sha geze ɗa: ‹Wa yakete n'yɛ mene səwəmayɛ keɗema na 
kanewe n'yɛ wa? Wa yakete n'yɛ shifə ghə le keɗema na kamare n'yɛ wa?› Tagha 
gɛ, ma 'ya zhɛnete: Ma te veci nya mene səwəmayɛ yɛ ne, slene ta ŋayɛ yamene 
yɛ ba'a yaka yasa nda yɛ ke ka mene ŋayɛ slene. 

4Ma te və nya mene səwəmayɛ yɛ ne, kaghəpə yɛ kwelɛ ghəa ŋayɛ ba'a kampa 
kweci mbeli yɛ le balema. Kenza laka mene səwəmayɛ nya kala nya nza səkwə 
ta ŋayɛ kafate geva pelɛ ghweme we. 

5Ma səwəmayɛ nya zeɗehwe ɗa ne, nahe nde keyipəte geva le nya kala nya na? 
Tsetse hi ŋkɛ kashifə ghə yɛ kwa kema ta ɗa na? Ŋa ghə kala ghwəvərə, hwepe 
wəsə hwa hwə, ɓelahe hwa hɛɗi yaheka yɛ kasəwəmayɛ, kaveci nya zeɗehwe ɗa 
na? 

6Wa nya səwəmayɛ nya zeɗehwe ɗa nya: pele mbeli nyi kwa zewe lɛ gəmə, 
kelemte sheghwə nya te welɛ va hɛ kala sla kewəza, ve nda nza waɗe ke mbeli 
nyi kesa yaka, geze ta ŋkɛ, zamte sebe te yayata wəsə nya keve hɛ kaka mavashi. 

7Nahe ŋkɛ kenza kanehe wəsə kezeme ta ŋa le wəndə nya shewə va ma, kave 
nda ŋkwa ke ka titikwəa kɛfi nyi ɗema ghɛa va hɛ, kaseɗe nda lekwesa ke mbeli 
nyi mederelaŋe. Kenza kazhɛre nda wəmbə ke menə helia ŋa we.» 

8Tagha gɛ, kateɓele waŋea ŋa kala kiɗi ta ŋkwa, katedzete zhɛvəalia ŋa na kahe 
kahe. Katedzeghwa nza tiɗiɗia ŋa te kema ta ŋa ba'a katenza zləvəa Mahwətə 
kwa sebe ta ŋa. 

9Ma te və nya tesəkwə ghə na ne, katezhɛne ŋa Mahwətə. Ma te və nya tetsa 
lewela na ne, «Wa nya 'ya nya», a ke sha tezhɛne ŋa. Ma kezamte sebe na te wəsə 
nya kesa nda yaka ke mbeli, te cɛɗɛ ŋkwa, te ghena nyi kezhɛ ŋkwa te hɛɗia ŋa, 

10kenza na kanehe wəsə kezeme ta ŋa le wəndə nya shewə va ma ba'a kenza na 
kave nda wəsə kezeme ke nde dewə berete ne, katesame waŋe ta ŋa hwa 
ŋkwesle, katenza ŋkwesle ta ŋa kala nza ta veci kwa ghə. 

11Katencɛ ŋa hweŋkwa Mahwətə kevə kevə. Ya kwamte te ɓerama ne, katebehe 
ŋa ŋkɛ ba'a kateve ŋa berete ŋkɛ. Katenza na kala ntsa nya ncɛhwɛaɓɛ, kala wəfe 
nyi gə nda yɛmə mbeli, kala ghwa nya kiɗima yɛmə kwa. 

12Katezhɛne na kaŋa kwəfi nyi vəashi, katezhɛne na kaŋa shihə nyi kewəfəyite 
geva heca. Ma ke mbeli sha teheka ŋa slə: «Hwelefe nya kesekawe zli ba'a nya 
kehi hweŋkwa nyi mbe meleme.» 

Vecia zhɛne mpi nya zeɗehwe nda ke Shala 

13Ma keɗema na kadzeghwa te veci kezhɛne mpi keɗema kamene slene ta ghəa 
ŋa te veci nya keveyi ɗa geva tekeleke, kenza na kaheka veci kezhɛne mpi 
“kaZeɗe nza”, veci nya keveyi ɗa geva tekeleke, 'ya Mahwətə “kaZləvə”, kenza na 
kahawe ve, kaɗema na kadzeghwa, kamene slene ta ghəa ŋa ba'a kaghəpə ne, 

14katezlama na te 'ya, 'ya Mahwətə, katedzeghwa 'ya le gha dzeyi pelɛ ghweme 
nyi te hɛɗi, kateve ŋa fa deme 'ya te hɛɗi nya kemave shia ŋa Zhakob kaŋa ŋkɛ. 
Nya ya kaghena nya gezete Mahwətə. 

Ɛzayi 59 

Ghala nya kwelɛ Shala le gheyɛ 

1Kenza dzeve ta Mahwətə kebaslɛ kezha mbele ŋkwa we, kenza sleme ta ŋkɛ 
kedəŋəslə dəŋəslə kezha fa ghena we. 

2Ama jaɗafa ta ŋayɛ nde veyi ghala kwelɛ gheyɛ le Shala ta ŋayɛ. Fete ta ŋayɛ 
nde dəpəmte kema ta ŋkɛ va gheyɛ, nde fɛa ŋkɛ kefa ghena ta ŋayɛ. 

3Mimi ya dzeyi te dzeve ta ŋayɛ, wale wale ŋwalea dzeve ta ŋayɛ va fete ta ŋayɛ. 
Tseŋwə yasla mɛa ŋayɛ, ghena kwa ndiremi yageze ghɛnia ŋayɛ. 

4Kakele ghena nya kehitema geva yɛ kadzete ghwə, kanegha fete kaganda yɛ we. 
Ghena nyi gəmə gəmə yadɛŋe geva yɛ te, tseŋwə yasla yɛ. Sa nda yaka ke wəndə 
yazəzə yɛ ba'a wəsə kwa ndiremi yaya yɛ. 

5Yɛ slesle ta mentsape yantsa yɛ, yɛ zamba ta tambetamba yatsa yɛ. Ma kezehwe 
sleslea shɛ wəndə ne, kamte ŋkɛ. Ntsama ta slesle ne, kashave mentsape mbe. 

6Lekwesa shɛ katsate zamba ta ŋayɛ we, kadəpəkɛ geva yɛ le wəshi nyi menete 
yɛ we. Nahe slene ta ŋayɛ kenza kaslene nyi ndiremi ndiremi, nahe yɛ slene 
berete kenza te dzeve ta ŋayɛ. 

7Kahwɛ yɛ yitea wəsə kwa ndiremi, kantsə geva yɛ kezha pesle nde menetema 
fete. Mene wəsə kwa ndiremi yazəzə yɛ. Wəshi nyi ndiremi ndiremi yazəzə yɛ. 
Ma te yayata ŋkwa nya dzete yɛ ne, mene berete ba'a beze ka nza. 

8Keɗepe hweŋkwa ta kwelɛŋe yɛ we, wəsə nya kehi shɛ kasləyi mbeli te ŋkwa 
nya dzeghwa ŋayɛ we. Mendale mendale zhɛrete yɛ hweŋkwa ta ŋayɛ yɛ, 
katesləyi kwelɛŋe wəndə nya kedzeghwa kwa we. 

Mbelia Shala kaɗepe fete ta nci 

9Vatse nza gheɓəmə cakeɗake le kaganda ba'a ɗema nza tiɗiɗi kantsehe sha 
gheɓəmə. Waŋe yavate ghə gheɓəmə te, ama ŋkwesle yanza gheɓəmə mbe, kiɗi 
ta ŋkwa yaneghe gheɓəmə, ama mbe viɗi dzeghwa gheɓəmə. 

10Kafafela ŋkwa nya dzeyi vare dewe gheɓəmə kala ka ghwələa kɛfi, kafafela 
ŋkwa gheɓəmə kala mbeli nyi keɗema kanakɛ ŋkwa. Katsa ɓəmə tehene kwa 
ghə veci kala nya nza ŋkwa zlərə zlərə. Kanza gheɓəmə kala ka mpə mpə te və 
nya nza gheɓəmə lɛŋe lɛŋe. 

11Pɛtɛa ɓəmə kambərə mbərə kala yɛ mtsekwele, kaghwəghwə gheɓəmə kala yɛ 
ghwəɗəŋkwə. Kaneghe wəsə nya temene Shala gheɓəmə, ama wəsə shɛ 
kemenete geva we. Kaneghe mbele ta ŋkɛ gheɓəmə, ama nahe ŋkɛ kenza 
cakeɗake yitea gheɓəmə. 

12Kwa nza ŋkɛ nahe fama ghena ta n'yɛ kenza kwele kwele kwa kema ta ŋa, kave 
n'yɛ fete yɛ jaɗafa ta n'yɛ. Kandeɓe geva fama ghena ta n'yɛ te ghen'yɛ, nahe n'yɛ 
keɗepe yɛ beze ghena ta n'yɛ megela. 

13Mahwətə, nahe n'yɛ kefatema ghena ta ŋa, nahe ghen'yɛ kepamte ŋa, nahe 
ghen'yɛ kehwɛ n'yɛ cakeɗake yitea gha, gha nya kaShala ta n'yɛ. Deke sa nda 
yaka ke mbeli ba'a fama ghena ya te mɛ va ghen'yɛ. Yɛ tseŋwə ya viɗi te hwə va 
ghen'yɛ ba'a mbe ghəa n'yɛ. 

14Vatse dzeyi wəsə nya tiɗiɗi te sebe, nza nza tiɗiɗi cakeɗake. Ma dzeyi te ŋkwa 
kebeke ne, kateɗe kaganda, kaza wəsə nya tiɗiɗi. 

15Nahe kaganda keza, ma wəndə nya keɗe kanza tiɗiɗi ne, katefə wəshia ŋkɛ 
mbeli. 

Katesate Mahwətə te ŋkwa 

Nahe Mahwətə kenakɛ pɛtɛa wəshi nyi kemene geva, nahe ŋkɛ kesləyi menema 
wəsə nya tiɗiɗi kawəsə kwa ndiremi. 

16Nahe ŋkɛ kenakɛ kaɗema wəndə nya kesate te ŋkwa shɛ. Nahe ŋkɛ kenza 
heɓake va nya ɗema wəndə kesate te ŋkwa. Tagha gɛ, pa tarete sate te ŋkɛ te 
ghəa ŋkɛ, tiɗiɗia ŋkɛ yadɛŋate geva ŋkɛ te. 

17Pa ŋkɛ seɗete nza tiɗiɗi kala rəbəci, dzəɓəyi kwenəa mbele mbe ghəa ŋkɛ. Pa 
ŋkɛ seɗete lekwesa ta wa dewa, seɗete hwepe ghə yitea mpa kala gare. 

18Kala slene ta nci teve nda zhɛme ŋkɛ ke mbeli. Nahe hwepe wənəa ŋkɛ kenza 
kaŋa ka jaga ta ŋkɛ, nahe ɗa kenza kaŋa ka ghema ta ŋkɛ, ya kaŋa hɛɗi nyi cakeɗa 
cakeɗa. 

19Tagha gɛ, katehawe mbeli va Mahwətə se te ŋkwa kesame ta veci hwa'a te 
ŋkwa kepəkwə ta ŋkɛ, katehawe mbeli pɛtɛ va zləvəa ŋkɛ. Kwa nza ŋkɛ ne, 
katese ŋkɛ kala hələ nya kehwɛ le berete, nya tsəkwə sefəa Mahwətə. 

20Ma ke Mahwətə: «Katese 'ya kambele Siyon ba'a mbelia Zhakob nyi kesərəakɛ 
fama ghena ta nci.» 

21Ma Mahwətə ɓiyitsa: «Wa nya tsetse tenza jikə geva ta ɗa le hɛ: Katenza sefəa 
ɗa kənəa gheyɛ, nahe 'ya keveyi ghena ta ɗa kwa mɛa ŋayɛ. Katenza ghena shɛhɛ 
kezha gheyɛ, kezha ŋwalea ŋayɛ ba'a kezha ŋwalea ŋwalea ŋayɛ, se tsetsenya 
ba'a kaghala ghala. Katezhɛne 'ya kazhɛne hɛ va gheyɛ we. 'Ya Mahwətə nde 
gezete.» 

Ɛzayi 60 

Katenza Zhɛrəzalɛm kawaŋea hɛɗi lema 

1Zhɛrəzalɛm, sate meslete ba'a zhɛre ŋa kawaŋe, kwa nza ŋkɛ se yase waŋea ŋa, 
nahe zləvəa Mahwətə kesame kənəa gha. 

2Nahe hɛɗi kenza bətə mbe ŋkwesle, nahe viɗi kezhiɓəaghe geva kənəa mbeli. 
Ama kənəa gha ne, katesame Mahwətə, kateɓele zləvəa ŋkɛ kənəa gha. 

3Katelə hwelefefi laka waŋe ta ŋa ba'a ka meghe laka ɓele ta same ta ŋa. 

4Kafete ghə ba'a newe ŋkwa nya dzeyi yitea gha: tsene yatsene geva hɛ pɛtɛ, se 
yase hɛ sha gha. Se yase ŋwale tezhilia ŋa se cakeɗake, nahe mbeli kefəte ŋwalea 
kwɛa ŋa yitea dzeve. 

5Ma ketenakɛ wəsəa shɛ na ne, katezlama na, katenza na hake ba'a katenza 
zlama kwa wənəa ŋa. Kwa nza ŋkɛ ne, katese mcɛlə nyi kwa ndərə sha gha, 
katese wəshi zləvəa kweci hwelefefi sha gha. 

6Katenza na bətə mbe wəvəsəa zlegweməa lɛmə, ŋwalea zlegweməa lɛmə nyi 
kese mbe Madiyan ba'a Ɛfa, katese se hɛ pɛtɛ se mbe Saba. Katefə mze kwa tere 
tere ba'a 'wərdə kwa hə hə hɛ kase, katezlape tsahe nyi te Mahwətə hɛ. 

7Katetsene ŋa geva timɛti ba'a kwi nyi mbe Kɛdar kase, katedzeghe melɛ na le 
gamea lɛmə nyi mbe Nebayot, katedzete reghwetɛa ɗa hɛ, katenza hɛ kamelɛ nyi 
zeɗehwe ɗa. Tagha gɛ, kateve zləvə 'ya te ghɛa ɗa. 

8Kawa pɛtɛa mbeli nyi wa? Nahe hɛ kenza kala ləmbə keɗema kala me ta yɛ 
gheɗepe te ghɛa nci. 

9Kagwəfə ghə hɛɗi nyi dzeyi te yɛmə le 'ya, kancɛ kema kwambelə nyi mbe 
Tarsis kezha fə ŋwale tezhilia ŋa se cakeɗake le mze kwa tɛawetɛa ta nci ba'a 
mze kwa tere tere ta nci. Kase hɛ kezha ve zləvə te 'ya, 'ya Shala Mahwətə ta ŋa, 
‘ya Shala nya kaganda ta Israyɛl, kwa nza ŋkɛ nahe ŋkɛ kendeke ŋa zləvə. 

10Katezhɛne ka se se kaŋa zlia ŋa, katemene ŋa slene ka meghea nci. Kwa nza 
ŋkɛ ne, nahe 'ya keɗate ŋa le wənə le wənə, ama mbe ganyɛa ɗa ne, katezhɛ heli 
'ya yitea gha. 

11Katenza yɛ mɛ degha ta ŋa teghwene kevə kevə, kateŋzle hɛ geva heveci 
keɗema heviɗi tɛape we. Tagha gɛ, katefə mcɛləa kweci hwelefefi mbeli kadzeki 
gha, tsagha ka meghea nci yite yite. 

12Kateza sebe te hwelefe keɗema hɛɗia meghe nya keɗema mene ŋa slene. Rayɛ 
teza sebe te hwelefefia shɛhɛ. 

13Katese zləvəa Liban sha gha, sheghwəa vɛ, ŋa gwevɛre, ŋa vɛ kezha pesa ghɛa 
ɗa nya keveyi geva tekeleke. Tsagha ne, katencɛ zləvəa ŋkwa keŋkeɗe seɗa ta ɗa 
'ya. 

14Katese mbeli nyi kese kasa ŋa yaka megwəɗəŋə megwəɗəŋə sha gha, 
kategwəɗəŋə pɛtɛa mbeli nyi kese kayiɗə ŋa yitea seɗa ta ŋa. Kateheka ŋa hɛ 
“Kameleme ta Mahwətə”, “kaSiyon ta Shala nya kaganda ta Israyɛl”. 

15Kenya nza na kewəfə wəfə, kaŋkwa nya ɗema mbeli ba'a kaɗema wəndə shɛ 
kadzeghwa mbe gha ne, kateve ŋa 'ya kawəsə farefa kaghala ghala, kawəsə 
zlama keshi keshi. 

16Katesa ŋ'wa ta kweci hwelefefi na, katezeme mcɛləa ka meghea kɛfi na. Tagha 
gɛ, kateɗepe na 'ya Mahwətə ya kande mbele ŋa, ‘ya Shala nde berete ta Zhakob 
ya kande mbeɗe ŋa. 

17'Ya katefə mze kwa tere tere kase te ŋkwa mze kwa ghwə ghwə, mze kwa 
tɛawetɛa te ŋkwa lɛ, mze kwa ghwə ghwə te ŋkwa sheghwə, lɛ te ŋkwa pelɛ. Te 
zlaɓa ta ɗa ne, katenza na mbe kwelɛŋe katedzeghwa na mbe nza tiɗiɗi. 

18Katezhɛne mbeli kafa mene berete te hɛɗia ŋa, ya beze keɗema ɗa te ghala ta 
hɛɗia ŋa we. Kateheka zlia ŋa na “kaMbele” ba'a yɛ mɛ degha ta ŋa na “kaTsahe”. 

19Katezhɛne veci kawaŋe ŋa ŋkwa heveci, ya tere heviɗi we. Kwa nza ŋkɛ 'ya 
Mahwətə nde tewaŋe ŋa ŋkwa keveci keveci, ‘ya Shala ta ŋa nde teɓele ŋa ŋkwa. 

20Katezhɛne vecia ŋa kapəkwə we, katezhɛne terea ŋa kaza we. Kwa nza ŋkɛ 'ya 
Mahwətə nde tewaŋe ŋa ŋkwa kaghala ghala. Katekiɗinji yɛ hɛa nehwene ta ŋa. 

21Katenza pɛtɛa mbelia ŋa kambeli nyi tiɗiɗi, katenza hɛɗi kaŋa nci kaghala 
ghala. Nahe 'ya kepate hɛ le dzeve ta ɗa kezha ncɛ zləvəa ɗa hɛ. Nahe hɛ kenza 
kala wəfe nyi mɓete 'ya. 

22Katenza mbeli slibə kwa pelə nya ɓɛhwɛ ma, katezhɛre nya dewə berete ma 
kahwelefe nya berete. Ma 'ya Mahwətə ne, katemene wəsəa shɛ 'ya kahe kahe, 
vəa ŋkwa nya tese vəa ŋkɛ. 

Ɛzayi 61 

Nde ghwene ta Mahwətə kancɛ ghəa ŋkɛ 

1Nahe Sefəa Shala Mahwətə kenza kənəa 'ya. Kaganda ne, nahe Mahwətə keveyi 
ɗa tekeleke kezha zlape nda mɛnɛfɛa ghena ganyɛ ke ka dewə ŋeli. Nahe ŋkɛ 
keghwenakɛ ɗa kezha mbe mbeli nyi mehele ta nci ketaze taze, kezha geze nda 
nza kaka mamzashi ke mbeli nyi fəhwe mbeli, kezha geze nda nza waɗe ke mbeli 
nyi kwa daŋgayɛ, 

2kezha zlape va ta zlaɓa ta Mahwətə, vecia wa dewa ta Shala ta ɓəmə, kezha 
gwəfə nda ghə ke mbeli mbe nehwene, 

3kezha ve nda zlave kepeɗe ghə ke mbeli nyi mbe nehwene mbe Siyon, kezha 
peɗe nda ghə ke hɛ le zlave ganyɛ te ŋkwa pəsəɗə nya yitea ghəa nci, kezha sheke 
'wərdə zlama kənəa hɛ te ŋkwa nehwene, kezha seɗe nda lekwesa gəsəkə ke hɛ 
te ŋkwa nza keyirə yirə. Tagha gɛ, kateheka hɛ mbeli kahwemeke nyi keve zləvə 
te Shala, kantsa nya kencɛ zləvəa Mahwətə. 

4Katezhɛne hɛ kapa zli nyi vəashi, katezhɛne hɛ kaŋa ghɛ nyi keŋzlanji heca, 
katezhɛne hɛ kahi meleme nyi kebeze beze, ŋkwa nyi keŋzla ŋzla se teshi teshi. 

5Katenza ka se se teke kezha timɛti ba'a kwia ŋayɛ. Katewəza ŋayɛ wəza ba'a 
katekwahə yɛ rɛzɛŋea ŋayɛ kweci mbeli. 

6Ma gheyɛ ne, kateheka ŋayɛ mbeli “Kaka dzeghe melɛ ta Mahwətə”. Kateheka 
ŋayɛ slə mbeli “Kaka mene slene ta Shala ta ɓəmə”. Katezeme wəshia kweci 
hwelefefi yɛ ba'a katefege yɛ le zləvəa nci. 

7Nahe hawe kese kwele kwele te gheyɛ, yiɗə nya yiɗə ŋayɛ mbeli nde se kawəsəa 
ŋayɛ. Vatse tenza hɛɗia nci bake zhigə kaŋa ŋayɛ ba'a tenza yɛ mbe zlama nya 
kaghala ghala. 

8Kwa nza ŋkɛ ma 'ya, 'ya Mahwətə ne, wəsə nya kehi yaɗe 'ya, kaɗe ghərə ba'a 
mbəɗəkwə 'ya we. Kateve ŋayɛ zhɛme nya kehi 'ya, katemene jikə geva nya 
kaghala ghala 'ya le gheyɛ. 

9Kateɗepe hwelefe ta ŋayɛ kweci hwelefefi, kateɗepe ŋwalea ŋayɛ kweci mbeli. 
Kateɗepe hɛ mbeli pɛtɛ ketenewe hɛ kahwelefe nya wəpikɛ Mahwətə. 

Zhɛrəzalɛm katsahe Mahwətə 

10Nahe Mahwətə kenza kazlama ta ɗa nya wəba, fare fare mehele ta ɗa 
tewəmbəreke Shala ta ɗa, kwa nza ŋkɛ nahe ŋkɛ keseɗete ɗa lekwesa ta mbele, 
nahe ŋkɛ keseɗaghe ɗa karalamea nza tiɗiɗi kala za makwa nya kepeɗekɛ ghə 
le zlave, kala makwa nya kenza bətə mbe wəshi kepesa geva. 

11Kala nya pese wəshi hɛɗi ba'a kala nya pese wəshi nyi tsawete mbeli ntsa ne, 
tsagha tepese mbele ba'a tsahe Mahwətə kwa kema ta pɛtɛa hwelefefi. 

Ɛzayi 62 

Zhɛrəzalɛm kaŋ'we slə mɛnɛfɛ 

1Tewəmbəreke Siyon ne, katenza 'ya divə we, tewəmbəreke Zhɛrəzalɛm ne, 
katenza 'ya tikə tikə we. ‘Ya kaneghe nca ta tiɗiɗia ŋa kala kiɗi ta ŋkwa ba'a ɓele 
ta mbele ta ŋa kala ghwə te wəvəzə. 

2Katenakɛ nza tiɗiɗia ŋa hwelefefi ba'a zləvəa ŋa pɛtɛa ka meghea kɛfi. Kateve 
ŋa slə mɛnɛfɛ nya tehekɛame mɛa Mahwətə mɛa mbeli. 

3Katenza na kaderə meghe ganyɛ mbe dzeve ta Mahwətə, kazlave kepeɗe ghə ta 
meghe mbe dzeve ta Shala ta ŋa. 

4Katezhɛne mbeli kaheka ŋa “kaMeleme nya kewəfə wəfə” we, katezhɛne mbeli 
kave nda slə ke hɛɗia ŋa “kaHɛɗi nya kebeze beze” we. Ama kateheka ŋa mbeli 
“kaKwajiwəni ta ɗa”, ba'a hɛɗia ŋa mbeli “kaMale ta za”. Kwa nza ŋkɛ katenji 
wənə Mahwətə te gha ba'a kateve nda slə mbeli ke hɛɗia ŋa kamale ta za. 

5Kwa nza ŋkɛ, kala nya wəme degheli mempɛhweta ne, tsagha tewəme ŋa 
ŋwalea ŋa. Kala nya ve nda zlama makwa ke za makwa ne, tsagha teve nda zlama 
na ke Shala ta ŋa. 

6Zhɛrəzalɛm, ma dzeyi te zlia ŋa ne, nahe 'ya keveveyi mbeli keya ŋkwa. Ma 
bepepe ba'a hwencɛke ncɛke ne, katenza hɛ divə we. «Ma gheyɛ nyi kezəzə nda 
ghena ke Mahwətə ne, zhɛnema mpi yɛ ma. 

7Pelema ŋkɛ yɛ kazhɛne mpi tewə ŋkɛ kezhɛneyi Zhɛrəzalɛm te ŋkwa ŋkɛ ba'a 
keveyi ŋkɛ katsahe nya te hɛɗi lema ma.» 

8Ma ke Mahwətə gezete gheci gheci: «Ma kala nya nza pɛtɛa berete va 'ya ne, 
katezhɛne 'ya kave nda ha ta ŋa kawəsə kezeme ke ka ghema ta ŋa we. 
Katezhɛne ka se se kasa tɛa ŋa, tɛ nya leɓekɛ ghəa ŋa na yite we. 

9Ama mbeli nyi ketemeneke ha te wəve ne, ghenci ka tezeme ŋkɛ ba'a ka tetsahe 
Mahwətə. Ma mbeli ketendake rɛzɛŋe ne, ghenci ka tesa tɛ te ŋwela nya yitea 
ghɛa ɗa nya keveyi geva tekeleke.» 

10Ka Zhɛrəzalɛm, shave mə, shave mə kahe kahe mbe meleme. Hele nda mə 
hweŋkwa ke mbelia ɗa, hi mə hweŋkwa, lase mə yɛ pelɛ, mɓe mə drape kezha 
hwelefefi. 

11Kategeze ghena ta ŋkɛ Mahwətə hwa'a te mendɛkwe ta hɛɗi. Ma pe yɛ sha 
meleme ta Siyon: «Wa nya nde mbele ŋa nya kase, mbeli nyi ŋ'weve ŋkɛ yafə ŋkɛ 
kase, zhɛme ta slene ta ŋkɛ yakele ŋkɛ kase.» 

12Kateheka nda slə mbeli ke hɛ “kaHwelefe nya keveyi geva tekeleke”, “kaMbeli 
nyi mbeɗeke Mahwətə”. Zhɛrəzalɛm, kateheka ŋa mbeli “kaKwajiwəni”, 
“kaMeleme nya keɗema kewəfə wəfə”. 

Ɛzayi 63 

Mahwətə kameha ghwə te kweci mbeli 

1Wa wəndə nya kese nya mbe Ɛdom, mbe Bosra, le lekwesa nyi jave jave le yirə 
kwa ghɛmɛ wa? Ghwəpə mbe karalame ganyɛ ne, kadzeghwa ŋkɛ le kema yitea 
ghweme ba'a kafege ŋkɛ le berete ta ŋkɛ. Ma ke Shala: «'Ya ŋkɛ, ‘ya nde geze 
ghena tiɗiɗi, ‘ya yanza berete kembele ŋkwa ve.» 

2Va wa nza yirə kwa ghɛmɛ te karalamea ŋa ba'a nza yɛ lekwesa ta ŋa jave jave 
kala wəndə nya kese kaŋkeɗe rɛzɛŋe wa? 

3Kaganda ne, kwetɛŋe ɗa se 'ya kaŋkeɗe rɛzɛŋe kwa ŋkwa keŋkeɗe ŋkɛ, wəndə 
shɛ hwa hwelefefi kese le 'ya we. Tagha gɛ, pa 'ya ŋkeɗemte hɛ le wənə le wənə, 
pa 'ya mpaslɛmte hɛ va beze ta wənəa ɗa. Pa mimia nci ŋkisəate geva te yɛ 
lekwesa ta ɗa, pa 'ya jave javemte pɛtɛa yɛ lekwesa ta ɗa. 

4Kwa wənəa ɗa ne, nahe 'ya ketarete wa dewa ta ɗa, nahe və kembele mbelia ɗa 
kese. 

5Ma newe 'ya sha ŋkwa ne, nde kemane ɗa shɛ we. Kwetɛ kwetɛŋe mehele ta ɗa 
tazenyɛ va nya ɗema nde kemane ɗa shɛ. Tagha gɛ, pa 'ya tarete sate te ŋkwa le 
ghəa ɗa, hwepe wənəa ɗa nde mtsehete ɗa berete. 

6Pa 'ya ŋkeɗemte mbeli le wənə le wənə, pa 'ya ghwəyimte hɛ mbe hwepe ta 
wənəa ɗa ba'a pa 'ya shekeyi mimia nci te hɛɗi. 

Ghena ta wəshi ganjia Mahwətə 

7'Ya katezəzə wəshi ganjia Mahwətə ba'a tsahe nyi keve zləvə te Mahwətə: pɛtɛa 
wəshi nyi menete ɓəmə Mahwətə, wəba ta ganyɛa ŋkɛ laka ka Israyɛl, pɛtɛa 
wəshi nyi menete ŋkɛ laka ɗe ba'a wəshi ganjia ŋkɛ nyi kwele kwele. 

8Ma ke sha se kageze: «Kaganda ne, nahe hɛ kenza kambelia ɗa, kaŋwale nyi 
keɗema kaghwete ɗa.» Nahe ŋkɛ kese kande mbele hɛ perə. 

9Ma mbe pɛtɛa yaka ta nci ne, wəndə shɛ keghwenakɛ ŋkɛ kezha kemane hɛ we, 
ama gheŋkɛ le ghəa ŋkɛ nde mbelete hɛ. Ma mbe ɗe ta ŋkɛ ba'a mbe zhɛ helia 
ŋkɛ ne, gheŋkɛ le ghəa nde mbeɗeke hɛ. Nahe ŋkɛ kese kakese hɛ sate te ŋkwa 
ba'a kafə hɛ mbe pɛtɛa nza ta nci nya vəashi. 

10Ama pa hɛ nzanji kaka fama ghena, pa hɛ zhɛnete nda ghə ke sefəa ŋkɛ nya 
keveyi geva tekeleke. Tagha gɛ, pa zhɛrenyɛ kande jaga ta nci ba'a ntake ŋkɛ le 
ghəa ŋkɛ kampa le hɛ. 

11Tagha gɛ, ma ke mbelia ŋkɛ zəzəte hɛ nyi vəashi, hɛ nyi te vəa Moyize: «Tema 
nde fəakame hɛ same kwa ndərə zlaɓe le ka ya wəshi keseɗa ta ŋkɛ gɛ wa? Tema 
Nde vame sefəa ŋkɛ nya keveyi geva tekeleke mbe hɛ gɛ wa? 

12Ma mbe dzeghwa ne, gheŋkɛ nde se katawe Moyize le mɓəa ŋkɛ nya berete. 
Nahe ŋkɛ keŋate ŋkwa te yɛmə te kema ta nci kezha nza zləvəa ŋkɛ kaghala 
ghala. 

13Gheŋkɛ nde fəghe hɛ jive kwelɛ yɛmə kala gədəwə nya kwamte te ɓerama 
kaɗema tehene ketsakɛ hɛ. 

14Kala wəshi keseɗa nyi kedzawa zlərə ne tsagha fəghe hɛ sefəa Mahwətə 
kadzete ŋkwa kezhɛne mpi.» Tsetse beghakɛ mbelia ŋa na kezha ve nda zləvə ke 
ghəa ŋa. 

Səkwə ghə kempi dzeve 

15Sawa pelɛ ghweme ne, newe ŋkwa, sawa pelɛ ŋkwa kenza ta ŋa nya ganyɛ ba'a 
nya keveyi geva tekeleke ne, newe wəsə nya kemene n'yɛ geva: Tema wəba ta 
ɗe ta ŋa ba'a berete ta ŋa wa? Tema zhɛ helia ŋa ba'a ganyɛa ŋa laka ghen'yɛ wa? 

16Ndagwara gha ya kayiteyɛa n'yɛ, kwa nza ŋkɛ ma Abraham nya kashia n'yɛ ne, 
keɗepe n'yɛ ŋkɛ we, keɗepete n'yɛ Israyɛl perə we. Ama gha Mahwətə ya 
kayiteyɛa n'yɛ, “Nde mbele n'yɛ” ya kasləa ŋa se vəashi. 

17Mahwətə, va wa sərəakɛ n'yɛ na kandeŋe cakeɗake yitea hweŋkwa ta ŋa, 
zhɛrete mehele ta n'yɛ na ntɛaŋe ntɛaŋe laka ɗema hawe va gha wa? Zhɛneke 
geva kezha ka mene slene ta ŋa, tewəmbəreke mbeli nyi kaŋa ŋa. 

18Ma ghen'yɛ mbelia ŋa nyi keveyi geva tekeleke ne, kavə ɓɛhwɛ se hɛɗi kaŋa 
n'yɛ. Nahe ka ghema ta n'yɛ kekelemte zləvə te ghɛa ŋa nya keveyi geva tekeleke. 

19Nahe ghen'yɛ ketemə kwele kwele kambeli nyi zhɛnema na kasleke hɛ, 
kambeli nyi zhɛnema sləa ŋa kanza te hɛ. Ma ya kaperawemte ghweme na ba'a 
ma ya kasawa na ne, nza kategaŋkəɗə yɛ ghweme kwa kema ta ŋa, 

Ɛzayi 64 

1nza katenza na kala ghwə nya ketse te təkwə, kala ghwə nya kewəvaɗe wəvaɗe 
yɛmə. Tsagha ne, katencɛ nda zləvəa ŋa na ke ka ghema ta ŋa. Katebare bare 
hwelefefi kwa kema ta ŋa, 

2vəa ŋkwa nya temene wəshi meŋele nyi neghema ghen'yɛ na. Kaganda ne, 
katesawa na, kategaŋkəɗə yɛ ghweme kwa kema ta ŋa. 

3Kegha mbeli kafate, kegha mbeli kaveyite sleme yite, kegha ntsə kanakɛ kwete 
shala, keɗema gha, nya kemenete wəsə nya kala nya kaŋa mbeli nyi kevate ghə 
te we. 

4Kase na kezha begeme le mbeli nyi kezlama yitea mene wəsə nya kehi, mbeli 
nyi kezəzə zele hweŋkwa ta ŋa. Nahe na kehwepete wənə va nya nza ghen'yɛ 
kaka mene fete. Ama kwa hweŋkwa nyi vəashi nza ghen'yɛ kambele. 

5Nahe pɛtɛa n'yɛ kenza kala mbeli nyi wale wale, nahe slene ganjia n'yɛ kenza 
kala hame nya kareɗa. Nahe n'yɛ keghwele n'yɛ pɛtɛ kala sleke, kafə n'yɛ yɛ 
jaɗafa ta n'yɛ kala sefə. 

6Wəndə shɛ kazhɛne kahekɛme sləa ŋa we, wəndə shɛ kafeɗeghe kezha jikə geva 
le gha we. Kwa nza ŋkɛ ne, kaɗe na kazhɛne kanewe n'yɛ we, nahe na kepelave 
nda n'yɛ ke yɛ fete ta n'yɛ. 

7Mahwətə, ndagwara gha ya kayiteyɛa n'yɛ. Nahe ghen'yɛ kenza karekɛ ghene, 
gha ya kande ŋa n'yɛ kala ghene. Nahe pɛtɛa n'yɛ kenza kaslene ta dzeve ta ŋa. 

8Mahwətə, hwepema wənəa ŋa kwele kwele ma, zəzəma yɛ fete ta n'yɛ na kevə 
kevə ma. Ama təhwə təhwə newe n'yɛ pɛtɛ kambelia ŋa. 

9Nahe meleme ta ŋa nyi keveyi geva tekeleke kenza shalala, nahe Zhɛrəzalɛm 
kenza kaɓerama, nahe Siyon kenza kakwəfi. 

10Ma ghɛa n'yɛ nya keveyi geva tekeleke ba'a nya ganyɛ nya se ka shihɛ n'yɛ 
katsahe ŋa mbe ne, nahe ghwə keteremte ŋkɛ. Nahe ŋkwa nya ɗehwe nya n'yɛ 
kenza kakwəfi. 

11Kwa kema ta pɛtɛa wəshi nyi ne, katenza ŋa na divə na Mahwətə? Katenza ŋa 
na tikə tikə ba'a kateve hawe na tsape tsape te ghen'yɛ na? 

Ɛzayi 65 

Meha ghwə nya te kwetɛ hɛ 

1Ma ke Shala: «Nahe 'ya kepelakɛ ghəa ɗa kazele ɗa mbeli nyi kesema ka'yɛwe 
ghena va 'ya. Nahe 'ya kesərəakɛ ghəa ɗa kasləyi ɗa mbeli nyi kesema kazele ɗa. 
‹Wa nya 'ya nya, wa nya 'ya nya›, a 'ya sha hwelefe nya kehekɛmema sləa ɗa. 

2Nahe 'ya kese kaha nda dzeve kevə kevə ke hwelefe nya kefama ghena, ke ka 
zele hweŋkwa nya ndiremi, ke ka mene wəshi nyi ɗe ghəa nci, 

3ke hwelefe nya keghweze mɛ hwa 'ya darahwe darahwe ba'a kevə kevə: 
kadzeghe melɛ hɛ dzeyi kwa yɛ ntsa, katere yɛ 'wərdə hɛ dzeyi te yɛ brəki, 

4kantishɛ hɛ dzeyi hwa yɛ kwele, kahɛ hɛ dzeyi mbe yɛ gezlɛŋə, kazeme slia 
gərədə hɛ, wəshi kezeme nyi wale wale ya kwa yɛ mentsehe ta nci. 

5Ma ke hɛ sha geze nda ke mbeli: ‹Hende ɗa ma geva yɛ ma, kwaɗe ɗa ma yɛ ma. 
Ndiremike tenza ŋkɛ kaŋa ŋayɛ, kwa nza ŋkɛ nahe 'ya keveyi geva tekeleke.› Ma 
vəa ŋkwa nya newe wəshi nyi 'ya ne, kahwepe wənəa ɗa ba'a katse ŋkɛ kala 
ghwə kevə kevə. 

6Wa nya nahe 'ya kerafete wəshia shɛhɛ. Kaganda ne, katenza 'ya divə keɗema 
'ya kemehate ghwə 

7te yɛ fete ta nci ba'a ŋa ka shihɛ nci we. Nahe hɛ kese katere 'wərdə dzeyi hwa 
yɛ ghweme ba'a kese kaŋele ɗa dzeyi te yɛ wəmbə. Katemeha ghwə 'ya tsape 
tsape te wəshi nyi menete hɛ vəashi. ‘Ya Mahwətə nde gezete.» 

8Wa nya ghena nya geze Mahwətə nya: «Ma kesləyi yɛmə mbeli mbe 
ghwedzekwe ta rɛzɛŋe ne, ma ke mbeli sha geze: ‹Bezema ŋkɛ yɛ ma, kwa nza 
ŋkɛ ne, wəpi ya mbe.› Tsagha temene nda 'ya ke ka mene slene ta ɗa, katebeze 
hɛ 'ya pɛtɛ we. 

9Kateve nda ŋwale 'ya ke hwelefe ta Zhakob, ke yita ta Zhəwda. Katenza yɛ 
ghweme ta ɗa kaŋa nci. Katenza hɛ kaŋa mbeli nyi ntave 'ya, katenza ka mene 
slene ta ɗa dzeyi hwa hɛ. 

10Katenza Saron kaŋkwa keya timɛti ba'a kwi, zlərəa Akor kagəzhia sla kezha 
mbelia ɗa, kezha mbeli nyi ketezelete ɗa. 

11Ama gheyɛ nyi kewəfəyite ɗa, 'ya Mahwətə, nyi kezaghəyite ghweme ta ɗa nya 
keveyi geva tekeleke, nyi keve nda wəshi kezeme ke Gad ba'a nyi keɓasle nda tɛ 
kwa gweɗə gweɗə ke Mɛni ne, 

12'ya katefə nda ŋayɛ ke ka ghema ta ŋayɛ. Katebete ghəa shene yɛ te hɛɗi kezha 
sla ghə mbeli te gheyɛ. Kwa nza ŋkɛ nahe 'ya kese kaheka ŋayɛ, ama kese yɛ 
kazhɛne we, nahe 'ya kese kageze ŋayɛ ghena, ama kese yɛ kafa we. Nahe yɛ 
kemenete wəsə kwa ndiremi kwa ntsə ta ɗa ba'a nahe yɛ kentave wəsə nya 
keɗema zeɗehwe ɗa. 

13Vatse gɛ ne, wa nya ghena nya geze 'ya, ‘ya Shala Mahwətə nya: Ma te və nya 
tezhɛ ŋayɛ ma ne, katenza wəshi kezeme va ka mene slene ta ɗa. Ma vəa ŋkwa 
nya tezhɛ ŋayɛ ndere ne, katenza wəshi kesa va ka mene slene ta ɗa. Tagha gɛ, 
katezlama ka mene slene ta ɗa, ama gheyɛ ne, katezhɛ ŋayɛ hawe. 

14Katetsa gaghwe ka mene slene ta ɗa va farefa ta wənəa nci. Ama gheyɛ ne, 
katetsa lewela yɛ va beze ta wənə ŋayɛ. Kaganda ne, kateŋgaɗe ghə yɛ va taze ta 
mehele ta ŋayɛ. 

15Ma ke mbeli nyi ntave 'ya sha tebezla ŋkwa le sləa ŋayɛ: ‹Peslekɛ ŋa Shala 
Mahwətə kala wəndə nya keɗema kala kwete wəndə nya!› Ama kaŋa ka mene 
slene ta ɗa ne, kateheka hɛ mbeli le kwete slə. 

16Ma yayata wəndə nya keteɗe kawəpi ŋkwa te hɛɗi lema ne, ‹Le Shala nya 
kaganda›, ke sha tewəpi ŋkwa. Ma yayata wəndə nya ketezeme fela te hɛɗi ne, 
‹Le Shala nya kaganda›, ke sha tezeme fela. 

17Kwa nza ŋkɛ ne, 'ya katepa ghweme mɛnɛfɛ ba'a hɛɗi mɛnɛfɛ. Tsagha ne, 
katezhɛne mbeli kazəzə və nya vəashi we, katezhɛne ŋkɛ kadzembe ghəa mbeli 
we. 

18Ama nza mə fare fare, zlama mə keveci keveci yitea wəsə nya tepa 'ya: 
Zhɛrəzalɛm nya nza farefa mbe ba'a mbeli nyi mbe nyi nza zlama va hɛ. 

19Katenza 'ya fare fare yitea Zhɛrəzalɛm ba'a katezlama 'ya yitea mbelia ɗa. 
Katezhɛne mbeli kafa yɛ nehwene keɗema yɛ lewela mbe we. 

20Katezhɛne mbeli kasləyi velɛnjɛ nya kemte, ya wəndə nya kemte kaɗema ŋkɛ 
kehale mbe we. Ma wəndə nya kemenete va gwəmsə nda mte ŋkɛ ne, kala wəndə 
nya kemte kawəzege ŋkɛ. Ma wəndə nya kekekavema va gwəmsə ne, kala wəndə 
nya bezlakɛ mbeli tenza ŋkɛ. 

21Kateŋa yɛ ghɛ hɛ ba'a katenza hɛ dzeyi ki hɛ, katemɓe yɛ rɛzɛŋe hɛ ba'a 
katezeme ya ta nci hɛ. 

22Katezhɛne hɛ kaŋa ghɛ kezha nza kweci mbeli ki hɛ we, katezhɛne hɛ kamɓe 
yɛ rɛzɛŋe kezha zeme ya ta nci kweci mbeli we. Kwa nza ŋkɛ katenza yɛ hɛa 

mbelia ɗa kala yɛ hɛa wəfe teghweme. Katefa deme mbeli nyi ntave 'ya te wəshi 
nyi menete dzeve ta nci. 

23Katezhɛne hɛ kaleɓe ghə gəmə we, katezhɛne hɛ kaya ŋwale kezha mpə we. 
Kwa nza ŋkɛ ne, katenza hɛ kahwelefe nya wəpikɛ 'ya, 'ya Mahwətə ba'a katenza 
ŋwalea nci yitea hɛ. 

24Ma nda teheka ɗa hɛ ne, katezhɛne nda 'ya ke hɛ. Ma tewə hɛ ketekiɗimte geze 
ghena ne, nahe 'ya ketefate ghena ta nci. 

25Katezeme gwəzə makwagwele ba'a zhɛgwəa təmə zlaɓe, katezeme zhawa 
nivɛrə kala sla. Katenza hɛɗi kawəsə kezeme ta shishi. Katezhɛne wəsə kwa 
ndiremi keɗema mene berete kanza pelɛ ghweme ta ɗa nya keveyi geva tekeleke 
we. ‘Ya Mahwətə nde gezete.» 

Ɛzayi 66 

Katemeha ghwə Shala te mbeli pɛtɛ 

1Wa nya ghena nya geze Mahwətə nya: «Nahe ghweme kenza kapasla ta ɗa ba'a 
nahe hɛɗi kenza kaŋkwa keve seɗa ta ɗa. Wa ghɛ nya nza yɛ kaŋate ɗa wa? Wa 
ŋkwa nya nza 'ya kanza ɗa te wa? 

2Ma pɛtɛa wəshi nyi newe nyi yɛ ne, dzeve ta ɗa nde menete hɛ, nahe hɛ kenza 
kaŋa ɗa, ‘ya Mahwətə nde geze ŋayɛ. Ma wəndə nya ve ntsə 'ya te ne, nde dewə 
berete nya keyirə yirə ba'a nya kehawe va ghena ta ɗa. 

3Kadzeghe melɛ mbeli le mca, ama kapesle wəndə ŋelɛ mbeli perə. Kahene təmə 
mbeli, ama kahene kelɛ mbeli perə. Kave ɗa hə mbeli, ama kave ɗa mimia gərədə 
mbeli perə. Katere ɗa 'wərdə mbeli, ama kahawe mbeli va kweci shala perə. 
Dzeghwa kwa yɛ hweŋkwa ta nci yantave mbelia shɛhɛ, wəshia nci nyi ndiremi 
ndiremi kashasha yazeɗehwe nda ke hɛ. 

4Ma 'ya perə ne, 'ya katenta ve ɗa te hɛ, ‘ya katekele wəsə nya keve nda ghazlənə 
ke hɛ kase. Kwa nza ŋkɛ nahe 'ya kehekate ŋkwa, ama wəndə shɛ kezhɛnete we. 
Nahe 'ya kegezete ghena, ama kese hɛ kafa we. Nahe hɛ kemenete wəsə kwa 
ndiremi kwa ntsə ta ɗa ba'a kentave wəsə nya keɗema ndeɗehwe ɗa.» 

Kwa keɗaŋe ta meha ghwə ta Mahwətə 

5Fa mə ghena ta Mahwətə, gheyɛ mbeli nyi kehawe va ghena ta ŋkɛ. Ka menəhɛ 
ŋayɛ nyi keɗema ntsə ta ŋayɛ ba'a nya keŋka ŋayɛ tewəmbəreke 'ya ya shɛ. Ma 
ke hɛ sha geze: «Ncɛte zləvəa ŋkɛ Mahwətə yitea nakɛ zlama ta ŋayɛ ghen'yɛ gi 
ga!» Ama ghenci yatenza hawe te. 

6Fa mə gaka nya kese mbe meleme, gaka nya keshave mbe ghɛa Shala gi! 
Mahwətə nde ŋki nda zhɛme ta nci ke ka jaga ta ŋkɛ. 

7Ma nda tezhɛ nda ya ne, nahe nde keya nda, ma tewə wəzege kegha kazhɛ nda 
ne, nahe nde kayake wəzege teza. 

8Wa nde gha kafate wəsə nya kala nya wa? Wa nde gha kanakɛ wəsə nya kala 
nya wa? Kayake geva hɛɗi te veci kwetɛŋe na? Kayake geva hwelefe kwetɛŋe 
seɗa na? Ama tsagha menete geva ŋkɛ le Siyon: zhɛ nda ma ta ya ne, pa nde yake 
ŋwale. 

9Ma ke Shala Mahwətə ta ŋa: «Ma nda pele nda hweŋkwa 'ya ke male kanza le 
hwə ne, kezha ɗema nde kaya na? Ma 'ya nya keya wəzege sawa kwa hwə ne, 
katefɛa ŋkɛ keya na?» 

10Gheyɛ nyi keɗe Zhɛrəzalɛm, zlama mə kezha gheŋkɛ, nza mə fare fare 
tewəmbəreke gheŋkɛ. Gheyɛ nyi kese kanehwene tewəmbəreke ndiremi nya 
kese te, zlama mə fate fate kezha gheŋkɛ. 

11Tagha gɛ, katentsə ŋayɛ berete ŋkɛ ba'a katenza yɛ behe behe kala ŋwale nyi 
te ŋ'wa va megheyɛa nci, nyi kezlama yitea sa ŋ'wa nyi nza ŋ'wa mbe. 

12Kwa nza ŋkɛ wa nya ghena nya geze Mahwətə nya: «Katehwɛ zeɗe nza 'ya kala 
ghwa kadzembe Zhɛrəzalɛm ba'a mcɛləa kweci hwelefefi kala hələ nya viɗi. 
Katenewe ghweme 'ya te gheyɛ kala ma nya kenewe ghweme te wəzege nya sa 
nda ŋ'wa nde. Kahwepe ŋkɛ nde te wəmbə ba'a kawetse nda wetse nde kwa 
seɗa. 

13Kala nya gweɗakwe wəzege ta nta ma ne, tsagha tegweɗakwe ŋayɛ 'ya perə. 
Katenza yɛ gweɗakwe mbe Zhɛrəzalɛm. 

14Kaganda ne, katenakɛ vəa shɛ yɛ, katenza wənəa ŋayɛ fare fare, katezhɛne yɛ 
'yɛ'yɛa ŋayɛ kanza bereteke kala gwəzə nyi keɗa hecimə.» Katencɛ nda berete 
ta ŋkɛ Mahwətə ke ka mene slene ta ŋkɛ, ama katencɛ nda hwepe wənə ta ŋkɛ 
ŋkɛ ke ka jaga ta ŋkɛ. 

15Kwa nza ŋkɛ wa nya Mahwətə nya kase mbe ghwə, nahe yɛ wəmata kempa ta 
ŋkɛ kenza kala sefə nya wəba. Gheŋkɛ kase kezha ncɛ ghwə ta hwepe ta wənəa 
ŋkɛ ba'a kezha ve ɗa te mbeli le ghwə nya ketse. 

16Kaganda ne, le ghwə ba'a le kafayɛ temeha ghwə Mahwətə te mbeli pɛtɛ. Kwele 
kwele tenza mbeli nyi mpəmte Mahwətə. 

17Te mbeli nyi keve ghəa nci tekeleke ba'a nyi kepɛ ghəa nci wɛŋe kezha dzawa 
yɛ ntsa geze ghena 'ya teke. Kanza hɛ kwetere wəmbəa wəndə nya te tepe. 
Kazeme gərədə keɗema təhwələ, wəshi keseɗa nyi ndiremi ndiremi hɛ. Katempə 
pɛtɛa mbelia shɛhɛ kwetɛŋe seɗa, Mahwətə nde gezete. 

Kwa keɗaŋe ta tsene nya wəba 

18Ma ke Mahwətə: «Nahe 'ya keɗepe yɛ slene ta nci ba'a yɛ zəzə ta nci. 'Ya kase 
kezha tsene pɛtɛa hwelefefi nyi kegeze pɛtɛa ghena. Katese hɛ ba'a katenewe 
zləvəa ɗa hɛ. 

19Kateve wəsə kencɛ wəsə 'ya hwa hɛ. Ma mbeli nyi ketetene teghweme kwa 
sebe ta meha ghwə ta ɗa ne, kateghwene hɛ 'ya kalə sha ka Tarsis, ka Pəwl, ka 
Ləwd nyi kaka ɗepemte he have, kalə sha ka Təwbal, ka Yavan ba'a sha hɛɗi nyi 
cakeɗa cakeɗa dzeyi te ndərə, te ŋkwa nya ghama mbeli kafa sləa ɗa, te ŋkwa 
nya ghama mbeli kanakɛ zləvəa ɗa. Katencɛ nda zləvəa ɗa hɛ ke hwelefefia 
shɛhɛ. 

20Katefə ɗa pɛtɛa ka menəhɛ ŋayɛ nyi kese hwa hɛ hwelefefia shɛhɛ kase, 'ya 
Mahwətə: pelɛ gədəwəa lɛmə, kwa yɛ wəmata gədəwə, dzeyi te yɛ gezle, pelɛ yɛ 
gədəwə kwara, pelɛ zlegweməa lɛmə hwa'a pelɛ ghweme ta ɗa nya keveyi geva 
tekeleke, mbe Zhɛrəzalɛm. Gheŋkɛ nde tenza kawəsə nya ve ɗa hɛ, 'ya Mahwətə. 
Katekele ŋkɛ 'ya kala wəsə nya kele ka Israyɛl te parantɛ nyi wɛŋe wɛŋe kase 
kadzembe ghɛa ɗa, 'ya Mahwətə. 

21Katenta mbeli 'ya hwa hwelefefia shɛhɛ kezha ve hɛ kaka dzeghe Shala ba'a 
kaka Lɛvi. 'Ya Mahwətə nde gezete.» 

22Kwa nza ŋkɛ kala nya tenza ghweme mɛnɛfɛ ba'a hɛɗi mɛnɛfɛ nya pa 'ya 
kaghala ghala kwa kema ta ɗa ne, tsagha tenza hwelefe ta ŋayɛ ba'a sləa ŋayɛ 
kaghala ghala kwa kema ta ɗa. 'Ya Mahwətə nde gezete. 

23Tsagha gɛ, ma yayata dzemɛa ghweme ta tere ba'a yayata veci kezhɛne mpi ne, 
katese mbeli pɛtɛ kagwəɗəŋə mbe kema ta ɗa. ‘Ya Mahwətə nde gezete. 

24Ma vəa ŋkwa nya teshave hɛ ne, wərə hɛ katenakɛ mbeli nyi kesema kafa ɗa 
ghena kempə mpə. Katempə menciɗi nyi kezeme hɛ we, katemte ghwə nya 
ketere hɛ we. Katenza ŋkɛ kawəsə nya ndiremi kashasha sha pɛtɛa mbeli nyi te 
hɛɗi lema. 

Zhɛrɛmi 

Zhɛrɛmi 1 

1Ma palepa nya ne, ghena nyi gezete ba'a wəshi nyi menete Zhɛrɛmi, wəzege ta 
Hilkiya, kwete wəndəa ka dzeghe Shala nyi mbe Anatot, te hɛɗia Bɛnjamɛn 
yageze ŋkɛ. 

2Pa ghena ta Mahwətə gezeke nda geva ke Zhɛrɛmi te vəa Zhoziyas, wəzege ta 
Amon, meghea ka Zhəwda te kwa meŋe mahekeneghəmbe ta va ta ŋkɛ mbe 
meghe. 

3Pa zhɛne kagezete nda geva te vəa Zhowakim, wəzege ta Zhoziyas, meghea ka 
Zhəwda, pa te kwa keɗaŋe ta va kwa meŋe kwetɛŋeghəmbe ta Sɛdɛsiyas, wəzege 
ta Zhoziyas, meghea ka Zhəwda, te tere kwa mcɛfe nya fəhwe ka Zhɛrəzalɛm 
mbeli. 

Shala kaheka Zhɛrɛmi kanza kande mɛ ŋkwa ta ŋkɛ 

4Ma ke Mahwətə sha 'ya: 

5«Ma nda tepate ŋa 'ya kwa hwə va meyɛ ŋa ne, nahe 'ya keɗepete ŋa. Tewə na 
kenaka kaya ne, nahe 'ya keveyi ŋa tekeleke. Nahe 'ya kentave ŋa kande mɛ ŋkwa 
kezha hwelefefi.» 

6Ma 'ya zhɛnete nda: «Aya! Shala Mahwətə, keɗepe geze ghena 'ya we, mba 'ya 
kadɛgwə.» 

7Ama ma ke Mahwətə sha 'ya: «Gezema na dɛgwə 'ya, pa ma. Ya tema tema 
ghwene ŋa 'ya, lə yalə na, yayata ghena nya geze ŋa 'ya ne, pɛtɛ tegeze na. 

8Ghazlənəma na va mbeli ma, kwa nza ŋkɛ le gha 'ya kezha tembele ŋa.» Wa'a ke 
Mahwətə sha 'ya. 

9Kwa sebe ta ŋkɛ, pa Mahwətə hake dzeve ta ŋkɛ kakwaɗakɛ mɛa ɗa, ma ke sha 
'ya: «Nahe 'ya keveyi ghena ta ɗa kwa mɛa ŋa. 

10Ɗepete nahe 'ya kendeke ŋa berete ɓeshi, te ghəa yɛ hwelefe le yɛ hɛɗi, kezha 
nteɗemte ba'a welemte, kezha zamte sebe te ba'a kampəmte, kezha ŋate ba'a 
kamɓete.» 

Dzeve ta amandiyɛ ba'a dəghwə nya kenefe nefe 

11Pa ghena ta Mahwətə gezete ɗa geva: «Wa wəsə nya newe na tse wa Zhɛrɛmi?» 
Ma 'ya: «Dzeve ta amandiyɛ yanewe 'ya.» 

12Ma ke Mahwətə sha 'ya: «Megela nakɛ na. Kwa nza ŋkɛ katenewe ghweme 'ya 
te ghena ta ɗa kezha yipə wəsə nya geze ŋkɛ kadzawa.» 

13Pa ghena ta Mahwətə gezeke ɗa geva kakwa bake zhigə: «Wa yanewe na 
tsetsenya gɛ?» Ma 'ya shɛ: «Dəghwə kenefe nefe te ghwə, mevereŋwe laka bela 
kwa gwela.» 

14Ma ke Mahwətə sha 'ya: «Shave laka bela kwa gwela teme ndiremi te mbeli nyi 
te hɛɗi pɛtɛ. 

15'Ya kateheka hwelefefi nyi te hɛɗi nyi laka bela kwa gwela. Katese hɛ kave 
pasla ta meghea nci mɛa yayata mɛ degha ta Zhɛrəzalɛm. Katedzasle zlia ŋkɛ hɛ, 
kateha mpa hɛ ke meleme nyi mbe Zhəwda pɛtɛ. 

16Tsetse temeha ghwə 'ya te hɛ va wəsə kwa ndiremi nya menete hɛ: nahe hɛ 
kewəfəyite ɗa, melɛ yadzeghe nda hɛ ke kweci shala, gwəɗəŋə yagwəɗəŋə hɛ 
kwa kema ta wəshi nyi menete hɛ le dzeve ta nci. 

17Ama gha ne, hwepemte hwəa ŋa, kwiɗi gezete nda wəshi nyi gezave ŋa 'ya ke 
hɛ. Ghazlənəma na va hɛ ma, ma keɗema tsagha ne, gha yateve ŋa ghazlənə 'ya 
kwa kema ta nci. 

18Se va ɓeshi, 'ya kazhɛre ŋa kande berete kala meleme nya nza zli yite, kala selə 
nya kalɛ, kala zli kwa mze kwa ghwə ghwə kwa kema ta mbeli nyi te hɛɗi pɛtɛ, 
kwa kema ta ka meghea ka Zhəwda, ka mene slene ta ŋkɛ, ka dzeghe Shala ta ŋkɛ 
ba'a mbeli nyi te hɛɗia ŋkɛ pɛtɛ. 

19Katempa hɛ le gha, ama katepesle hɛ yitea gha we, kwa nza ŋkɛ le gha 'ya kezha 
mbele ŋa. ‘Ya Mahwətə nde gezete.» 

Zhɛrɛmi 2 

Shala kanewe ghweme te ka Israyɛl 

1Ma ke Mahwətə sha 'ya: 

2«Kwiɗi zlapete nda ghena nya ke ka Zhɛrəzalɛm: Wa nya ghena nya geze 
Mahwətə nya: mba nza ta ŋa nya se na kadegheli yitea ghəa ɗa, ɗe ta ŋa nya nza 
na kajɛmbezlɛ, kwa se na katəkwə təkwə ɗa kwamte te ɓerama, ŋkwa nya ɗema 
wəsə kapese te. 

3Israyɛl, tekeleke se na kaŋa Mahwətə kala ka ghate ta wəshi nyi kenakanji te 
wəve. Ma yayata wəndə nya kekwaɗakɛ ŋa ne nahe ŋkɛ kebezemte ghena, 
taghanyɛ teme ndiremi te. ‘Ya Mahwətə nde gezete. 

4Fate mə ghena ta Mahwətə, gheyɛ mbelia Zhakob, gheyɛ hwelefefia Israyɛl pɛtɛ. 

5Wa nya ghena nya geze Mahwətə nya: Laka wa nakɛ fete ta ɗa ka shihɛ ŋayɛ 
nda hwɛnji hɛ cakeɗake va 'ya wa? Nahe hɛ kelənji kwa sebe ta wəshi gəmə, 
nahe hɛ kezhɛrenji kawəshia kwadanji. 

6Kese hɛ kageze: Tema Mahwətə nya kefəakave ɓəmə mbe hɛɗia Ɛzhipte, nya 
kese kancɛ ɓəmə hweŋkwa te ɓerama, dzeyi te mɛhɛwa ta hɛɗi, dzawa kwelɛ yɛ 

zlərə, dzeyi te hɛɗi nya nza yɛ ɓɛaŋwela ba'a ŋkwesle, nya ɗema wəndə 
kadzeghwate dzeghwa ba'a kanzate nza te wa? 

7Nahe 'ya keleghe ŋayɛ kadzete hɛɗi nya mene wəshi, kezha zeme yɛ ya ta wəfe 
le kweci wəshi ganji yɛ. Ama dzetema ta ŋayɛ, pa yɛ zhɛremte hɛɗia ɗa wale 
wale. Pa yɛ zhɛremte wəvea ɗa kawəsə kwa ndiremi. 

8Kegeze ka dzeghe Shala: ‹Tema Mahwətə wa›, ke hɛ we. Keɗepete ɗa ka ɗepe 
wəshi mahalegə we. Nahe mbeli nyi te ghə keɗema ghena ta ɗa. Te sləa Ba'al 
geze ghena ka mɛ ŋkwa ba'a ke wəshia kwadanjia shala hwɛ nda hwɛ hɛ. 

9Vatse mene ghwə mə le gheyɛ zhɛkwa, tsagha le hwelefefia ŋayɛ, wa'a ke 
Mahwətə. 

10‹Kwiɗi mə newakɛ mə hɛɗia Shipre nyi te tepe ta yɛmə, ghwenakɛ mə mbeli 
kadzembe Kɛdar kafave megela, neweve mə kenza ŋkɛ nahe wəsə nya kala nya 
kegha kamenete geva. 

11Kambeɗemte yɛ shala ta ŋkɛ kwete hwelefe na? Ndagwara kenza hɛ kashala 
we! Ama nahe mbelia ɗa kekelemte zləvə te ghəa nci le wəsə nya keɗema 
kamenete wəsə. 

12Nza mə heheɓake, gheyɛ nyi pelɛ ghweme, bare bare mə va ghazlənə, wa'a ke 
Mahwətə. 

13Zhigə bake menete ɗa fete mbelia ɗa: pa hɛ wəfəyite ɗa, 'ya nya kaɗaslea mpi 
kezha la yɛ ghwa, ghwa nyi ɗema yɛmə kaghereŋe kwa kala ghwelepe nyi 
kendətsə!›» 

Wəsə nya ndiremi wəfəyite Mahwətə 

14Nahe Israyɛl kenza kamava na? Mbe mava yake geva ŋkɛ na? Wa raberə mene 
nda kweci mbeli kala nde daŋgayɛ wa? 

15Gheŋkɛ yaghwəghwə hɛ kənə kala ŋwalea nivɛrə, lewela yatsa hɛ kənə. Pɛtɛ 
hɛ ketazemte hɛɗia ŋkɛ. Nahe hɛ kendəmte yɛ meleme ta ŋkɛ, kafəmte mbeli nyi 
mbe hɛ. 

16Pa le ka mɛmfis ba'a ka Tapanɛs kezhɛrete ŋa kamava. 

17Kaɗema va nya wəfəyite Shala Mahwətə ta ŋa na te və nya se ŋkɛ kancɛ ŋa 
hweŋkwa nda menete ŋa geva ŋkɛ kala nya na? 

18Tsetsenya, wa wəsə nya kemanakɛ ŋa dzawa Ɛzhipte kasa yɛməa Nil wa? Wa 
nde ghwete ŋa kajive Asiri kasa yɛməa Efrate wa? 

19Dzeghəa ghəa ŋa wəsə kwa ndiremia ŋa! ‘Yɛte ŋa fama ghena ta ŋa! Tsagha nza 
na kafave 'yaghwa ta ŋkɛ le ndiremia ŋkɛ kwa wəfəyite Shala Mahwətə ta ŋa na! 
Kaganda, kezhɛne kahawe va 'ya we, wa'a ke Shala Mahwətə nde berete. 

Israyɛl ɗema hawe va Mahwətə 

20Ma ke Mahwətə: «Israyɛl, ɓeshi ɓeshi ɗema ghena ta ɗa na we. Nahe na 
kenehemte geva le 'ya, ma pa na: ‹Waɗe ɗe ghəa ɗa 'ya›. Pelɛ ghəa yayata wəmbə 
ba'a yitea yayata wəfe nya gwəzləmə ne, waɗe na kepeleyi ghəa ŋa kamene 
mefətekwə. 

21Ndagwara 'ya nde mɓete ŋa kala wəfe ta rɛzɛŋe nya ganyɛ, kala kwatepese ta 
wəfe nya ndeɗe. Tsema zhɛre ŋa na kala rɛzɛŋe gamba nya keya kazhi kazhi wa? 

22Ya gha pɛkɛ pɛ le zlɛampəli, ya gha menete sempere kwele kwele zhigə te geva 
ne, mba nza reɗa ta fete ta ŋa kwa kema ta ɗa, wa'a ke Shala Mahwətə. 

23Tsema shɛ na geze: Wale wale 'ya we, kese 'ya kazele ghena ta yɛ Ba'al we, pa 
wa? Neweve tsema tsema se na kadzeghwa kwa zlərə, ɗepete wəsə nya menete 
na. Kala mbəkwəa zlegwemə nya kejagwəli na. 

24Kala ŋemalea kwara gamba nya keseneve ŋkwa nya te ɓerama na, ma wəsə 
nya mawe nde ne, ve ŋshi yitea ghweme kafa zəŋwəa sefə. Kenakanyɛ vəa nta 
gare vale ne, wəndə shɛ kaghereŋeyi ŋkɛ we. Ma ŋezhili nyi keɗe kadzeme ŋkɛ 
ne, kaleɓe ghəa nci hɛ kazele ŋkɛ we. Katesləyi ŋkɛ hɛ te terea nta. 

25‹Ntsehwele Israyɛl! Yagha na tenza le seɗa kaɗema tsahwa mbe ba'a le ŋwələ 
keghwele ghwele!› Ama: ‹Kamenete geva we! Yɛ shala ta kweci mbeli yaɗe 'ya 
ba'a kwa sebe ta nci ɗe 'ya kahwɛ›, a pa. 

26Gheyɛ ka Israyɛl, ka meghe, mbelia jama, ka dzeghe Shala, ka mɛ ŋkwa ne, bətə 
mbe hawe tenza yɛ kala ghərə nya cɛhate mbeli. 

27‹Gha ya kayite n'yɛ!›, pe yɛ sha sheghwə, ‹Gha nde yake n'yɛ!›, pe yɛ sha pelɛ. 
Kwa nza ŋkɛ kezhɛrave ɗa kema ta nci hɛ we, ama wəmbəa nci. Ma kese ndiremi, 
‹Nde kambele n'yɛ›, pe yɛ. 

28Ama katezhɛne ŋayɛ 'ya: ‹Tema shala nyi menete yɛ gɛ wa? Sate hɛ, kenza ŋkɛ 
kambelete ŋayɛ hɛ kenza ndiremi te gheyɛ, kwa nza ŋkɛ kwele kwele yɛ shala ta 
ŋayɛ kala nza ta yɛ meleme ta ŋayɛ, ka Zhəwda.› 

29Yitea wa nehwene ɗa nehwene yɛ wa? Pɛtɛa ŋayɛ keɗema ghena ta ɗa, wa'a 
ke Mahwətə. 

30Kaɗa gəmə ɗate ŋwalea ŋayɛ 'ya, kese kave nda zəzə ghena ke hɛ we. Kala 
nivɛrə nya kempeɗe ŋkwa mpəmte ka mɛ ŋkwa ta ŋayɛ yɛ. 

31Ma gheyɛ mbeli nyi te və nya ne, fate mə ghena ta Mahwətə! Kaɓerama zhɛre 
ɗa 'ya sha ka Israyɛl na? Kahɛɗi nya bətə mbe ŋkwesle na? Wa raberə geze 
mbelia ɗa: Ŋkwa nya ɗe n'yɛ yalə n'yɛ te, kazhɛne geva n'yɛ kase sha gha we, ke 
hɛ wa? 

32Kazaghəyite wəshi kepesa geva ta nta degheli na? Kazaghəyite lekwesa makwa 
ta nta makwa na? Ama nahe mbelia ɗa kezaghəyite ɗa se vəashi. 

33Yawa, nahe na keɗepemte ntsehwelea hwɛ yitea ka meghwateshi! Yitea gha 
teke wəshi nyi ndiremi ndiremi mi. 

34Pa te mɛa lekwesa ta ŋa mimia ka titikwəa kɛfi le ŋa mbeli nyi ɗema fete ve. 
Ndagwara kekeseve hɛ na kabelaŋe cɛa ŋa we, nya ya kawəsə nya keza ŋa. 

35Ma pa na sha geze: Fete va 'ya we, katsewe hwepe wənəa ŋkɛ te 'ya we. Ma 
kwa gezete na: Kemenete fete 'ya we, pa ne, katedzete ghwə mə le gha. 

36Va wa hwɛ na kalə cakeɗake kezha mbeɗe hweŋkwa ta ŋa wa? Ama katepəli 
ŋa hawe Ɛzhipte kala Asiri vəashi. 

37Katezhɛne geva na shave mbe le ghə teŋa va hawe, Nahe Mahwətə kekelemte 
zləvə te mbeli nyi vate ghə na te. Wəsə shɛ katekemanakɛ ŋa hɛ le we.» 

Zhɛrɛmi 3 

Male mefətekwə nya kezlere zlere Israyɛl 

1Ma ke Mahwətə: Ma keŋkamte male ta ŋkɛ wəndə, nda kelehwe kwete wəndə, 
kashɛ zhɛneve zhɛkwa kamale na? Ashɛ hɛɗia shɛ yazhɛrete ŋkɛ wale wale 
wəka? Ama gha gɛ Israyɛl, nahe na kemenete mefətekwə le ka meghwateshi 
kwele kwele! Nya ya kaghena nya geze 'ya, 'ya Mahwətə. 

2Newe pa sha ŋkwa nyi dzeme kwa ghəa yɛ wəmbə gi, wəmbə shɛ ya kwetɛŋe 
nya sema na kamene mefətekwə pelɛ na? Mɛa hweŋkwa ntishɛ na kaneghe hɛ 
kala ka mbarara nyi te ɓerama. Nahe na kezhɛremte hɛɗi wale wale le mene 
mefətekwə ba'a dzeghwa kwa ndiremia ŋa. 

3Vatse fɛake ŋa va 'ya, kese meŋzleghele kame we. Ama mba na kantsə geva yitea 
mene mefətekwəa ŋa, hɛreɗɛ na ɗema ɗepe hawe nya te gha. 

4Tsetsenya ne, ma pa na tsave ɗa lewela: «Yita yawe, gha nya kamcɛ ɗa se 
kawəzege, 

5mba nza ŋkɛ le 'ya te wənə shanda na? Mba nza 'ya kande ghema ta ŋkɛ na?» 
Ama mba na mbe ntsə geva yitea beze ghena shɛ! 

Shala kaheka yɛ Israyɛl le Zhəwda kazhɛre nza 

6Ma te vəa meghe Zhoziyas, ma ke Mahwətə sha 'ya: «Nahe na kenakɛ wəsə nya 
mene Israyɛl, kwa fama ghena na? Nahe ŋkɛ kese pelɛ nyama nyama ta ghweme, 
yitea yayata wəfe nya gwəzləmə kamene mefətekwəa nta? 

7Ma zəzə 'ya: Kwa sebe ta wəshi nyi menete nyi nde ne, katezhɛne geva nde kase 
sha 'ya. Ama kese kazhɛne geva kase we. Nahe Zhəwda, wəzha ta meghekɛ kwa 
mbəɗəkwə kenakɛ. 

8Nahe 'ya keŋkamte Israyɛl kwa fama ghena va vale tahea nta, laka palepa 
keŋkamte male. Ama Zhəwda kwa mbəɗəkwə ne, kese kaghazlənə we, cape nde 
yitea ŋa nta mefətekwə kamene. 

9Pa ŋkɛ menete vale tahe le shala nyi kapelɛ ba'a nyi kasheghwə, laka wəshi nyi 
kala nyi zhɛremte hɛɗi nde wale wale. 

10Ya tsema nza ŋkɛ kala nya, ma Zhəwda kwa mbəɗəkwə nya kawəzha ta 
meghekɛa Israyɛl ne, kese kazhɛne geva le wənəa ŋkɛ pɛtɛ kase sha 'ya we, ama 
deke kwa mɛ, wa'a ke Mahwətə.» 

11Ma ke Mahwətə sha 'ya: «Tiɗiɗi ma Israyɛl kwa fama ghema ke Zhəwda kwa 
mbəɗəkwə. 

12Kwiɗi zlapete ghena nya laka bela kwa gwela: ‹Zhɛneke geva Israyɛl kwa fama 
ghena! Mba 'ya kateheɗe ŋa kema we, kwa nza ŋkɛ ganyɛke mehele ta ɗa, kanza 
'ya le ghema te wənə kaghala ghala we, wa'a ke Mahwətə. 

13Ɗepete fete ta ŋa, ke 'ya Shala Mahwətə ta ŋa zhɛnete nda ghə na. Nahe na kese 
kandeŋe kwa sebe ta kweci shala dzeyi yitea wəfe nyi gwəzləmə. Kese na kafa 
ghena ta ɗa we, wa'a ke Mahwətə.›» 

Zhɛne geva ta ka Zhəwda le ka Israyɛl kase 

14Wa nya ghena nya geze Mahwətə nya: «Se ŋayɛ mə, ŋwale ka fama ghena, kwa 
nza ŋkɛ 'ya ya kande sleke ŋayɛ: katetseha ŋayɛ 'ya təhə shave mbe meleme, 
bake shave mbe yita kezha fə ŋayɛ kadzembe Siyon. 

15Kateve ŋayɛ mbeli nyi keteya ŋayɛ 'ya, nyi ɗe ghəa ɗa ba'a nyi ketedzeghwa le 
gheyɛ le mehele.» 

16Wa nya ghena nya geze Mahwətə nya zhɛkwa: «Ma te vəa shɛ, kateya ŋwale 
pɛre ba'a kwele kwele tenza yɛ te hɛɗi. Mba mbeli kategeze ghena te səndəkwəa 
jikə geva we, katedzembe ghəa kwete wəndə zəzə ta ŋkɛ we, katezhɛne mbeli 
kanehwene yite we, katezhɛne mbeli kafeɗe kwete we. 

17Vəa ŋkwa shɛ teheka Zhɛrəzalɛm mbeli ‹Kapasla ta Mahwətə.› Pɛtɛa kweci 
hwelefefi katezhɛre geva laka gheŋkɛ tewəmbəreke sləa ɗa, katetsene mbe 
kezha begeme le 'ya, katesərə zəzə kwa ndiremia nci hɛ. 

18Ma vəa ŋkwa shɛ ne, katezlaɓe geva ka Zhəwda le ka Israyɛl, katezhɛne geva 
hɛ zlaɓe shave mbe hɛɗi nya laka bela kwa gwela kadzete hɛɗi nya ndeke nda 
'ya ke ka shihɛ nci.» 

Zhɛre geva ta Israyɛl nya kefama ghena kase 

19Ma se 'ya kageze mbe ghəa: «Kaɗe 'ya kaveyi ŋa kande ghate hwa ŋwalea ɗa, 
kandeke ŋa hɛɗi nya shiwə mbeli le, ŋkwa nya ganyɛ ma te hɛɗi pɛtɛ!» Ma zəzə 
'ya ne, kateheka ɗa na “Kayita yawe”, mba na katezhɛre ɗa wəmbə we. 

20Ama kaka fama ghena ta ɗa se yɛ ka Israyɛl, kala male nya kefama ghena ta za 
nta, wa'a ke Mahwətə. 

21Kafefa lewela mbeli pelɛ ghəa yɛ wəmbə: ka Israyɛl ka nehwene ba'a ka mpi 
dzeve kwa zave nda za hweŋkwa ke hɛ, nahe hɛ kezamte ghə yitea Mahwətə, 
Shala ta nci. 

22Zhɛne mə geva kase sha 'ya, ŋwale ka fama ghena, kaɗe 'ya kambe ŋayɛ va 
fama ghena ta ŋayɛ! Ma ke mbelia shɛhɛ: «Wa nyi ghen'yɛ nyi kese sha gha, kwa 
nza ŋkɛ gha ya kaMahwətə Shala ta n'yɛ. 

23Kaganda ne, nahe n'yɛ keghwetete ghəa n'yɛ le dzeghe melɛ nyi hwa yɛ kələŋə, 
le mɛ nyi tseha mbeli hwa yɛ ghweme. Kaganda ne, mbe Shala Mahwətə ta n'yɛ 
nza Israyɛl kakemave mbele. 

24Ama se kaŋwale ghen'yɛ, dzeghe nda ke Ba'al nde zehwe berete ta ka shihɛ 
n'yɛ. Wa nya hawe gɛ! Kəliɓə fəhwe wəshi keseɗa ta nci nyi ɓɛhwɛ ɓɛhwɛ le nyi 
jama jama, ŋwalea tezhilia nci le ŋwalea kwɛ. 

25Nza ɓəmə mbe hawe ta ɓəmə, yɛhwe nza kambeli ɗema zləvə te, kwa nza ŋkɛ, 
kaka jaɗafa gheɓəmə laka Shala Mahwətə ta ɓəmə. Ma gheɓəmə le shihɛ ɓəmə 
ne, kese mə kafa ghena nyi gezeke ɓəmə Shala Mahwətə ta ɓəmə se kaŋwale pa 
ɓeshi nya we.» 

Zhɛrɛmi 4 

1Ma ke Mahwətə: «Ma kenza na kazhɛne geva Israyɛl, sha 'ya se na. Ma kefəmte 
kəsəa ŋa nyi kwa kema ta ɗa na, mba na katendeŋe zhɛkwa we. 

2Ma kezemete fela na: Le Mahwətə, le kaganda, le tiɗiɗi, le hweŋkwa ta ŋkɛ ne, 
kewəpi wəpi katenza kweci hwelefefi te sləa ŋkɛ, gwəfə tenza ghəa nci te.» 

3Ma ke Mahwətə sha ka Zhəwda le ka Zhɛrəzalɛm: «Tsəhwə mə wəve mɛnɛfɛ, 
mba yɛ ketsawe wəshi hwa tigə. 

4Nza mə kaka sla sla mɓɛta, ndeke ɗa mə ghəa ŋayɛ, 'ya Mahwətə gheyɛ ka 
Zhəwda le ka Zhɛrəzalɛm! Ma kemenetema yɛ tsagha ne, kala ghwə tetse hwepe 
ta wənəa ɗa, kaɗema kwete wəndə kapeslekɛ ŋkɛ, va wəsə kwa ndiremi nya 
menete yɛ.» 

Zhəwda katsa lewela 

5Zlapete mə mbe Zhəwda, pesleyi mə ghena shɛ dzeyi mbe Zhɛrəzalɛm, vɛ mə 
tereme te hɛɗi, tsa mə lewela le berete. Ma pe yɛ: «Tsenete mə geva kezha 
dzembe meleme nyi nza zli yite.» 

6Mɓeyi mə drape pelɛ Siyon, hwɛ ŋayɛ mə kalə kawəfərə, mba yɛ keghereŋe kwa 
hweŋkwa, kwa nza ŋkɛ shave mbe bela kwa gwela tekele ndiremi 'ya, ndiremi 
nya wəba. 

7Nahe nivɛrə keshave mbe gamba ta ŋkɛ, nahe nde za sebe te kweci hwelefefi 
kedzawa hweŋkwa, Nahe ŋkɛ kesate te ghweɓea ŋkɛ kezha za sebe te hɛɗia 
ŋayɛ. Kakwəfi tenza yɛ meleme ta ŋayɛ, kaɗema mbeli katenza mbe. 

8Vatse gɛ, hwepahwe mə wəsə hwa hwə, nehwene mə ba'a ŋələvə mə, kwa nza 
ŋkɛ kezhɛremte ghwə ta hwepe wənəa ŋkɛ Mahwətə te gheɓəmə we. 

9Ma ke Mahwətə: «Te və nya temene geva ŋkɛ ne, kemte mte tenza geva ta yɛ 
meghe le mbelia jama. Ketaze taze tenza mehele ta ka dzeghe Shala, benake 
tenza ka mɛ ŋkwa va ghazlənə.» 

10Ma tegeze hɛ: «Aya! Shala Mahwətə, kaganda ghwetete mbeli nyi na le 
Zhɛrəzalɛm, va nya gezete na katenza kwelɛŋe shɛ ndagwara hwa ya yitea ŋwələ 
va ghen'yɛ.» 

Ka ghema kaghwəghwə shave mbe yayata bela 

11Ma te vəa shɛ, kategeze nda mbeli ke mbelia shɛhɛ le Zhɛrəzalɛm: «Wa nya 
sefə nya keghwele ŋkwa sawa pelɛ yɛ wəmbə kavɛ sheke kwamte te ɓerama 
kadzeghəa mbelia ɗa. Sefə nya ɓɛhwɛ nya nza mbeli kamehekɛ ha yite ŋkɛ we. 

12Sefə kwa berete nde sheke kala nya gezete 'ya. Ma tsetsenya gɛ, 'ya katemeha 
ghwə te hɛ.» 

13«Wa nya nde jaga nya kase kala ləmbəa ghapeha, kala masefafele hwɛ yɛ 
wəmata gədəwəa ŋkɛ, hwɛ ma yɛ gədəwəa ŋkɛ ke yɛ zele. Awema! Rayɛ sebe te 
ghen'yɛ!» 

14«Zhɛrəzalɛm, yaɓemte wənəa ŋa va 'yaghwa mehele, keɗe na kambele. 
Hweŋkwa teshave zəzə nyi ndiremi nyi mbe gha wa? 

15Se te hɛɗi Dan, wa nya ghena kezlapeke geva. Sawa pelɛ ghweme ta Ɛfrayim, 
ndiremi yazlape mbeli. 

16Gezave nda mə ke mbeli pɛtɛ, tsave nda mə lewela ke Zhɛrəzalɛm: wa nyi ka 
ghema nyi kase te hɛɗi nya cakeɗa, yɛ meleme ta Zhəwda yatsa kaka hɛ yite. 

17Kala ka ya wəve nyi kedzaslete wəve dzaslete Zhɛrəzalɛm hɛ. ‹Fama ghena ta 
ŋkɛ va 'ya nde ndave nda, wa'a ke Mahwətə.› 

18Yɛ dzeghwa ta ŋa le wəshi nyi mene na ka ndave ŋa ndiremi nya: kaganda nza 
ŋkɛ 'yaghwake, mɛa wənə ndəkwə ŋa ŋkɛ.» 

Shewə Zhɛrɛmi va ndiremi nyi nakɛ ŋkɛ kase 

19Aya hwəa ɗa ya! Aya hwəa ɗa ya! Bərəɓə yabərəɓə 'ya va zhɛ ta ŋkɛ! Mbasa 
kendaɗenyɛ wənəa ɗa, kewəba mpa geva ta ɗa, kashɛ 'ya nza divə we: kwa nza 
ŋkɛ nahe 'ya kefate vɛ ta veke ba'a kaka ta mpa. 

20Nda ɗa yazlape mbeli kadzeyite kadzeyite, pɛtɛ hɛɗi ketazemte geva. Tewə 
ketemə kwefaŋemte geva yɛ cɛ lekwesa ta n'yɛ, kala metɛ ta ntsə fəhwe yɛ ghɛa 
n'yɛ mbeli. 

21Hwa'a te nyama və tenehe 'ya le newe drapea mpa wa? Hwa'a te nyama və 
tefɛa 'ya kefa vɛ ta vekea mpa wa? 

22Ma ke Shala: «Kaka gezhia kɛfi mbelia ɗa, keɗepe ɗa hɛ we. Ŋwale ka dewə 
mehele hɛ, wəsə shɛ kafa hɛ we. Wɛre wɛre hɛ yitea mene wəsə kwa ndiremi. 
Ama mene wəsə ganyɛ ne, keɗepe hɛ we.» 

23Newe 'ya sha ŋkwa nya te hɛɗi: kaɓerama ŋkɛ shalala. Bətə zanyɛ waŋe nya 
pelɛ ghweme. 

24Newe 'ya sha yɛ ghweme: kagaŋkəɗə hɛ, nahe yɛ wəmbə kedasenji. 

25Newe 'ya: mba mbeli shɛ we, ya yɛ 'yɛ kehwɛnji pɛtɛ. 

26Newe 'ya: kaɓerama hɛɗi nya se wəshi kamene te, pɛtɛ meleme ta ŋkɛ 
kezhɛrenji kakwəfi kwa kema ta Mahwətə ba'a va ghwə ta hwepe wənəa ŋkɛ. 

27Wa nya ghena nya geze Mahwətə nya: «Pɛtɛ tezhɛre hɛɗi kaɓerama, ama 
kateza sebe 'ya te pɛtɛ we. 

28Vatse nza nehwene te hɛɗi ba'a ŋkwesle pelɛ ghweme. Nahe 'ya kegezete wəsə 
nya tarete 'ya, kazhɛremte zəzə ta ɗa 'ya we, kazhɛne geva 'ya te sebe we.» 

Zhɛrəzalɛm kwa kema ta ka mpə ŋkwa 

29Ma kwa gaka yɛ wəmata gədəwə le ka he have ne, kweracɛ mbeli nyi mbe 
yayata meleme hwɛnji. Kahwɛ mbeli kadzehwa gamba, kadzeme yɛ ghweme. 
Pɛtɛ mbeli wəfəyite yɛ meleme, kaɗema wəndə mbe. 

30Ama gha gɛ Zhɛrəzalɛm, wa yatemene na wa? Lekwesa kwa gheme ya kənəa 
gha, yɛ livəa mze kwa tere tere yapesakɛ geva na le hɛ, wəsə kwa ɗɛkeɗɛ yafiyite 
na yitea ntsə. Gəmə pesakɛ geva na, nahe ka meghwateshi keɗema ŋa, mte ta ŋa 
yaɗe hɛ. 

31Kafefa lewela 'ya kala ŋa male nya keheha va ya, nehwene ta jɛmbezlɛ nya keya 
kwa ghate ta wəzege ta nta. Nehwene ta meleme ta Siyon nya keŋələvə ba'a nya 
keɓeɓelake: «Nahe ŋa ɗa! 'Ya kamte va ɗa ta ka mpə ŋkwa!» 

Zhɛrɛmi 5 

Beze ta Zhɛrəzalɛm 

1Ma ke Mahwətə: «Zelemte mə hweŋkwa nyi mbe Zhɛrəzalɛm, newemte mə 
megela, 'yɛwemte mə, zelemte mə ŋkwa kebeke nyi mbe. Ma kesləyi wəndə nya 
kemene wəsə nya tiɗiɗi, nya kegeze kaganda yɛ ne, ma tsagha, katekele fete ta 
Zhɛrəzalɛm te wənə.» 

2Ma kenza hɛ kazeme fela: «Le Mahwətə», ke hɛ sha geze, ama fela tseŋwə 
yazeme hɛ. 

3Mahwətə, ashɛ kaganda yamawe ntsə ta ŋa wəka? Nahe na keɗate hɛ, ama 
kefate hɛ we. Nahe na keɗe kaza sebe te hɛ, ama hɛreɗɛ hɛ ɗema ve yitea ghə. Pa 
hɛ zhɛrete ghə nci ntɛaŋe ntɛaŋe, hɛreɗɛ hɛ ɗema mpi dzeve. 

4Ma 'ya sha ghəa ɗa: «Ka dewə berete mbeli nyi, kala ka gezhia hɛɗi mene wəshi 
hɛ, keɗepe wəsə nya ɗe Mahwətə, wəshi nyi 'yɛwe Shala ta nci hɛ we. 

5'Ya kategeze nda ghena ke mbeli nyi te ghə: kwa nza ŋkɛ nahe hɛ keɗepe wəsə 
nya ɗe Mahwətə, wəshi nyi 'yɛwe Shala ta nci.» Ama kanya kwetɛŋe hɛ: nahe hɛ 
kezhɛrenji kaka fama ghena ba'a kenehemte jikə geva ta nci le Shala. 

6Vatse shave nivɛrə mbe gamba kampeɗe hɛ, kaslekwe hɛ makwagwele nya mbe 
gamba. Ɗeke ɗeke nza deghwava yitea yɛ meleme ta nci kezha mpeɗe yayata 
wəndə nya keshave. Kwa nza ŋkɛ kwele kwele yate geva fete ta nci, kaɓelate 
beze ghena ta nci mbeli we. 

7Ma ke Mahwətə: «Tsema nza 'ya kakelemte ŋa te wənə wa Zhɛrəzalɛm? Nahe 
ŋwalea ŋa kewəfəyite ɗa, kalənji yitea zeme fela le yɛ shala gəmə. Pɛtɛa wəshi 
nyi kehi ndeke nda 'ya ke hɛ, ama nda vale tahe yamene hɛ, kazlezləgwə ŋkwa 
kedzeki ghɛa male mefətekwə hɛ. 

8Kala ŋezhilia gədəwə gamba nyi dɛɓe dɛɓe, nyi keɗe vale hɛ, yayata wəndə 
katsa yɛyi kwa sebe ta male ta nde ghedəkwəa ŋkɛ.» 

9Ma ke Mahwətə: «Ashɛ ganyɛke kemehate ghwə 'ya te mbeli nyi wəka? Kehi 
kawate dewa 'ya te mbeli nyi kala nyi wəka? 

10Dzembe mə wəvea rɛzɛŋea ŋkɛ shɛ yɛ mpəmte, ama mpəmtema yɛ pɛtɛ ma! 
Gwahemte mə dzeve ta nci, kwa nza ŋkɛ ŋa Mahwətə hɛ we! 

11Kaganda fa ɗa ma ghena ka Israyɛl le ka Zhəwda», wa'a ke Mahwətə. 

Fəli nya mbe fama ghena 

12Nahe ka Zhəwda keɗepema Mahwətə, ma ke hɛ: «Berete shɛ ve we, kakekave 
ɓəmə ndiremi we, kase mpa keɗema ma sha gheɓəmə we. 

13Kasefə ghena ta ka mɛ ŋkwa ta nci, Shala nde geze nda ghena ke hɛ we. Nza 
ndiremia nci kənəa hɛ!» 

14Vatse, wa nya ghena nya geze Shala Mahwətə nde berete nya: «Ma kwa nza ŋkɛ 
tsetse ghena ta nci, kaghwə tenza ghena nyi veyi nyi 'ya kwa mɛa ŋa gɛ Zhɛrɛmi, 
kasheghwə nyi tetere ghwə tenza mbeli nyi.» 

15Ma ke Mahwətə: «Ka Israyɛl, ‘ya tekele kwete hwelefe nya cakeɗake kase 
kampa le gheyɛ, hwelefe nya le berete ba'a nya vəashi. Kaɗepe ghena ta nci yɛ 
we, kafate wəsə nya geze hɛ yɛ we. 

16Kala debea kwele gwecɛa nci, kaka katsala kɛfi ka sewajɛa nci. 

17Pɛtɛ tezehwe wəshi hɛ: yɛ wəshia ŋayɛ nyi te wəve le ɗafa, yɛ ŋwale tezhilia 
ŋayɛ le ŋwalea kwɛ, yɛ wəshi keseɗa ta ŋayɛ nyi jama jama le nyi ɓɛhwɛ ɓɛhwɛ, 
yɛ wəfe rɛzɛŋea ŋayɛ le yɛ dasekwa. Katempəmte meleme nyi nza zli yite mpa, 
nyi vate mehele ta ŋa nyi na te.» 

18Ma ke Mahwətə: «Ma te vəa shɛ, kateza sebe 'ya te gheyɛ pɛtɛ we. 

19Ma kete'yɛwe hɛ: ‹Va wa vate ndiremi nyi Shala Mahwətə ta n'yɛ te ghen'yɛ 
kala nya wa?›, ke hɛ ne, ma pa na sha tezhɛne nda ke hɛ Zhɛrɛmi: ‹Gheyɛ wəfəyite 
ŋkɛ kezha hawe va kweci shala te hɛɗia ŋayɛ. Tsagha shɛ temene nda slene yɛ 
ke kweci mbeli te hɛɗi nya keɗema kaŋa ŋayɛ!›» 

Və nya ɗema mbeli mba kaɗepete berete ta Shala 

20Ma ke Mahwətə: «Zlapave nda mə ghena nya ke mbelia Zhakob, fave nda mə 
ke ka Zhəwda. 

21Fate mə ghena nya gɛ, gheyɛ mbeli nyi kagezhi ba'a ka dewə mehele, ntsə ya 
te gheyɛ, ama kanakɛ ŋkwa hɛ we, sleme ya va ghə va hɛ, ama kafa ghena hɛ we.» 

22Ma ke Mahwətə: «Kahawe yɛ va 'ya wəka? Kabare bare yɛ kwa kema ta ɗa 
wəka? ‘Ya nde veyi ndaleghe kaghala ta ndərə, kaghala nya ɗema ŋkɛ 
kazlakemte kaghala ghala: kagaŋkeɓe geva ŋkɛ, ama berete shɛ ve we. 
Kawəvaɗe wəvaɗe ŋkɛ, ama kazlakemte we. 

23Ama mbeli nyi ntɛaŋentɛa mehele ba'a nyi keɗema kafa ghena yɛ. Pa yɛ 
zhɛrete wəmbə kaslə ŋayɛ. 

24Kegeze yɛ mbe ghəa ŋayɛ: ‹Hawe ɓəmə va Shala Mahwətə ta ɓəmə, gheŋkɛ nde 
me ɓəmə va kenakanyɛ vəa ŋkɛ, yɛ va cimə le va feghwe, gheŋkɛ nde ve ɓəmə və 
kemene wəshi te wəve keva keva›, pe yɛ we. 

25Yɛ jaɗafa ta ŋayɛ ka bezemte və pɛtɛ, yɛ beze ghena ta ŋayɛ ka fɛake wəshi 
ganjia shɛhɛ. 

26Kwa nza ŋkɛ ka 'yaghwa mehele ya hwa mbelia ɗa, tewəfərə nza hɛ kala ka 
kese 'yɛ le dagalawe. Nahe hɛ keŋeyi keleŋa kezha kese mbeli. 

27Mpɛafe ghɛa nci va wəshi nyi fəke hɛ le mbəɗəkwə kala kwaciga nya nza 'yɛ 
pɛre te. Vatse zhɛrenji hɛ kaka berete ba'a kaka mcɛləa kɛfi, 

28kedeke dekenji ba'a kedɛɓedɛa dɛɓedɛanji. Nahe hɛ kezlakemte ghala laka 
mene wəsə kwa ndiremi. Kamene wəsə nya tiɗiɗi hɛ we, kanewe wəsə nya tiɗiɗi 
hɛ kaŋa mezhɛte we, ama nda jive yajive hɛ mbe kema kaɓela ghena ta ka 
titikwəa kɛfi hɛ we.» 

29Ma ke Mahwətə: «Ashɛ ganyɛke kemehate ghwə 'ya te mbeli nyi wəka? Kehi 
kawate dewa 'ya te mbeli nyi kala nyi wəka? 

30Wəsə nya ghazlənə mbeli ve ba'a nya sla heli mbeli ve ka mene geva te hɛɗi: 

31te sləa shala tseŋwə geze ghena ka mɛ ŋkwa, ghəa nci yamene ka dzeghe Shala 
le mbeli, tsagha shɛ ɗe mbelia ɗa. Ama tsema temene yɛ kesenyɛ kwa keɗaŋe ta 
və wa?» 

Zhɛrɛmi 6 

Ndiremi nya wəba te Zhɛrəzalɛm 

1Hwɛ mə shave mbe Zhɛrəzalɛm, gheyɛ ka Bɛnjamɛn! Zele mə ŋkwa kewəfərə 
te kwete ŋkwa. Vɛ mə tereme mbe Tɛkowa, mɓete mə drape pelɛ Bɛt-Kɛrɛm, 
kwa nza ŋkɛ ndiremi, ɗa nya wəba nde wəmbə ŋayɛ se laka bela kwa gwela. 

2Wa nya Zhɛrəzalɛm nya katebeze geva, meleme nya ndeɗe ba'a nya mawe 
mbeli! 

3Wa nyi kase kadzembe kala ka ya wəshi le wəshi keseɗa ta nci. Dzasle hɛ 
mɓemɓeyi yɛ cɛ lekwesa ta nci dzeyi yite. Yayata wəndə kazeme nda gwəzə ke 
wəshia ŋkɛ te wəvea ŋkɛ. 

4Ma ke hɛ sha lewela: «Hite mə geva kezha mpa le! Have nda ɓəmə mpa kwa ghə 
veci! Awema! Pəkwə yapəkwə veci, bebiyake yɛ shenaŋkwe ta tɛhwɛɗi. 

5Ɗate ɓəmə te tepe ta viɗi, mpəmte ɓəmə ghɛa ŋkɛ nyi ganji ganji!» 

6Wa nya ghena nya geze Mahwətə nde berete nya: «Mpəave mə wəfe kezha pate 
dzeyi yite Zhɛrəzalɛm.» Meleme nya hi mbeli kaɗa, deke mene slene berete ya 
mbe. 

7Kala nya hwɛ yɛmə same kwa ɗasle hwɛ wəsə kwa ndiremi dzeyi mbe. Nda 
slene berete le sa nda yaka ke mbeli ka mene geva mbe, ɗa ŋkwa le zhi ba'a sa 
nda yaka ke mbeli yanewe ntsə ta ɗa keveci keveci. 

8«Keseve mehele Zhɛrəzalɛm, ma keɗema ŋkɛ tsagha ne, katenehe geva 'ya le 
gha ba'a katezhɛre ŋa 'ya kaɓerama, kahɛɗi nya ɗema wəndə kanzate nza te.» 

Mbeli nyi keɗema kafa ghena 

9Wa nya ghena nya geze Mahwətə nde berete nya: «Fəhwe mə ka Israyɛl nyi 
ketene teghweme pɛtɛ, kala nya fə ya ta rɛzɛŋe mbeli shave mbe wəve. Hehaghe 
mə dzeve kadzete yɛ dzeve ta rɛzɛŋe kala nya mene wəndə ke wəve!» 

10Ke wa tegeze nda ghena 'ya wa? Wa wəndə nya ketefate ɗa ghena wa? Kezhiɓə 
zhiɓə sleme ta nci, kashɛ hɛ cɛkəvə ghena we. Kala ŋele fa ghena ta Shala hɛ, mba 
kaɗe hɛ we. 

11Ma 'ya ne, viɗi 'ya va hwepe wənəa Mahwətə, mba 'ya kazereghete we. «Vate 
te ŋwale nyi dzeyi kwa hweŋkwa ba'a te wəvəsəa ka mempɛhwetati. Ma yɛ zhili 
le mi, mbeli nyi kentsə ntsə le nyi kehalenji hwerejɛme ne, pɛtɛ tekese hɛ mbeli. 

12Kaŋa kweci mbeli tenza yɛ ghɛa nci, yɛ wəvea nci ba'a mia nci. ‘Ya kateɗa mbeli 
nyi te hɛɗi», wa'a ke Mahwətə. 

13Kwa nza ŋkɛ, se te ŋwale hwa'a te mbelia jama ne, pɛtɛ hɛ kaka ɗe ghəa nci. Se 
te ka mɛ ŋkwa hwa'a te ka dzeghe Shala ne, pɛtɛ hɛ kaka mbəɗəkwə. 

14Kaɓela ndiremi nya te mbelia ɗa hɛ we, Kwelɛŋe ya shɛ, kwelɛŋe ya shɛ!, ke 
hɛ, ndagwara ndiremi ya shɛ. 

15Kese hawe kazhɛ nda ke hɛ va wəshi nyi ndiremi ndiremi kashasha nyi menete 
nyi hɛ tse na? Ya ɓɛhwɛnyɛ! Keɗepete fete ta nci hɛ we. Vatse tebete kadzete 
hɛɗi kala kweci mbeli, selekə lekə tenza hɛ te hɛɗi vəa ŋkwa nya teɗa hɛ 'ya, wa'a 
ke Mahwətə. 

16Wa nya ghena nya geze Mahwətə nya: «Ghereŋete mə geva kwa hweŋkwa 
kezha newe ŋkwa, ‘yɛwete mə ghena te hweŋkwa ta ŋayɛ nyi vəashi. Tema 
hweŋkwa ta zeɗe nza wa? Zelete mə, nda nza yɛ kanza kwelɛŋe. Ama ma ke hɛ: 
‹Kazele nyagha ghen'yɛ hweŋkwa we.› 

17Nahe 'ya keveyi mbeli mɛa ghweme kaya ŋayɛ. Ntsehwele mə kefate vɛ ta 
tereme yɛ! Ama ‹katsewe va ghen'yɛ we›, ke hɛ. 

18Ma gheyɛ kweci hwelefefi gɛ, fate mə! Ɗepete wəsə nya ketemene nda geva ke 
hɛ mbeli pɛtɛ. 

19Mbeli nyi te hɛɗi lema pɛtɛ, fate mə: ‘Ya katekele ndiremi kase kadzete mbeli 
nyi kazhɛme ta wəshi nyi ndiremi ndiremia nci. Kese hɛ kave mehele te yɛ ghena 
ta ɗa we, tereke hɛ betakɛ wəshi nyi tekave nda 'ya ke hɛ. 

20Wa yamene ɗa 'wərdə kwa hə hə nyi fəke yɛ se mbe Saba le gwəzə nya 
kezəŋwə kala 'wərdə nya kese te hɛɗi nya cakeɗa wa? Kaɗe melɛ kwa tere terea 
ŋayɛ 'ya we, zeɗehwe ɗa wəshi melɛa ŋayɛ we. 

21Wa nya ghena nya geze Mahwətə nya gɛ: ‘Ya kave tehene te kema ta mbelia 
shɛhɛ kezha tsa hɛ: kanya kwetɛŋe tempə yɛ yita le wəzege, yɛ ka ghedəkwə le 
ka mcɛhɛ.» 

Nde jaga kasawa laka bela kwa gwela 

22Wa nya ghena nya geze Mahwətə nya: «Kweci mbeli kasawa laka bela kwa 
gwela, hwelefe nya wəba kwa hweŋkwa kase te mendɛkwe ta hɛɗi. 

23Yɛ gwecɛ le megha ya yitea dzeve va hɛ, ‘yaghwake mehele ta nci ba'a kazhɛ 
heli hɛ yitea wəndə we, kala gaka ta ndərə gaka hɛ. Pelɛ gədəwə hɛ ba'a nahe hɛ 
kepate geva megela kezha mpa le gha, Zhɛrəzalɛm.» 

24«Ma kwa fate ghena shɛ ghen'yɛ ne, benake ghen'yɛ, kwetɛ kwetɛŋe mehele ta 
n'yɛ kala male nya keheha va ya. 

25Mba yɛ kedzemte, mba yɛ kedzawa hweŋkwa, kwa nza ŋkɛ tagha ka jaga 
kampə ŋkwa. Ghazlənə ya shɛ te yayata ŋkwa.» 

26«Gheyɛ hwelefe ta ɗa, hwepahwe mə wəsə hwa hwə, devələ mə geva hwa 
keləwə, nehwene mə kala wəsə nya mene mbeli yitea wəzege kwetɛ, nehwene 
mə nehwene kwa pesle ghə, kwa nza ŋkɛ vəkə tedzeghəa gha nde mpə ŋkwa.» 

Ka Israyɛl kaka fama ghena 

27«Zhɛrɛmi, 'ya veyi ŋa kande newe ŋkwa hwa mbelia ɗa, kezha dzeghe nza ta 
nci na. Gha nde tenewe ba'a tedzeghe dzeghwa ta nci.» 

28Pɛtɛ hɛ kaka fama ghena ba'a kaka ŋwashɛ ŋwashɛ, kala mze kwa tɛawetɛa 
keɗema kala lɛ ntɛaŋentɛa nci. Pɛtɛ hɛ kaka beze beze. 

29Ma katsa vɛsə nde gezla wəshi mbe gezla ne, nahe ŋkɛ kehi karɛɗɛ reɗa ta lɛ 
va ghwə. Ama gəmə leɓe ghəa ŋkɛ nde vɛsə mze: kaslə wale wale te we. 

30“Kamze kwa ghwə ghwə nya ɗema zləvə te”, heka hɛ mbeli, kwa ɓelama hɛ 
Mahwətə. 

Zhɛrɛmi 7 

Zhɛrɛmi kazlape ghena mbe ghɛa Mahwətə 
(ZHR 26.1-19) 

1Ghena nya gezete nda Mahwətə ke Zhɛrɛmi: 

2Ghereŋe ŋa kwelɛ mɛ degha ta ghɛa Mahwətə kezha zlape ghena nya: Gheyɛ ka 
Zhəwda nyi kedzeki kwa mɛ degha nya pɛtɛ kezha gwəɗəŋə kwa kema ta 
Mahwətə, fate mə ghena ta Mahwətə. 

3Wa nya ghena nya geze Mahwətə nde berete, Shala ta ka Israyɛl nya: Hite mə 
hweŋkwa ta ŋayɛ ba'a mene mə slene kala nya kehi. Ma tsagha ne, katesərə ŋayɛ 
'ya kanza te hɛɗi nya. 

4Mba yɛ keve mehele ta ŋayɛ te ghena tseŋwə nyi kegeze: Nya ya kaghɛa 
Mahwətə, nya ya kaghɛa Mahwətə, nya ya kaghɛa Mahwətə, ke hɛ. 

5Hite mə hweŋkwa ta ŋayɛ ba'a mene mə slene kala nya kehi: neghate mə fete 
tiɗiɗi kwelɛ mbeli nyi te ghwə, 

6mba yɛ keŋwasle ka se se, ka mezhɛtiti keɗema ka wedidi, mba yɛ kempə mbeli 
nyi kemenetema fete te ŋkwa nya. Mba yɛ kehwɛ kwa sebe ta kweci shala nyi 
keve ndiremi kadzete gheyɛ. 

7Ma tsagha, katesərə ŋayɛ 'ya kanza teke te hɛɗi nya ndeke nda nya 'ya ke ka 
shihɛ ŋayɛ vəashi ba'a kaghala ghala. 

8Ama pa yɛ vate ghə te ghena tseŋwə nyi ɗema deme te. 

9Tsema nza yɛ kaghərə, kampə ŋkwa, kavale tahe, kazeme fela tseŋwə, kadzeghe 
nda melɛ ke Ba'al, kahwɛ kwa sebe ta kweci shala nyi ɗepema yɛ, 

10kwa sebe ta ŋkɛ, kase yɛ kadzawa kema ta ɗa ki ghɛ nya keveyi ɗa geva 
tekeleke, kageze: Nahe ghen'yɛ kembele!, pe yɛ, zhɛne, ntake yɛ kamene wəshi 
nyi ɗema ghə te wa? 

11Gheyɛ ɗe kazhɛrete ghɛ nya keveyi ɗa geva nya tekeleke kazlera ta ka ghərəa 
kɛfi na? 'Ya le ŋa ɗa ne, tsagha newe 'ya, wa'a ke Mahwətə. 

12«Kwiɗi mə kadzete ŋkwa nya keveyi ɗa geva tekeleke mbe Silo, nya se ghɛa ɗa 
mbe vəashi, neweve mə tsema tsema menete nda 'ya va 'yaghwa mehele ta ka 
Israyɛl, mbelia ɗa.» 

13Ma ke Mahwətə: «Ma tsetsenya kwa menete wəshi nyi yɛ pɛtɛ, kwa se 'ya 
leɓakwe va geze ŋayɛ shaŋe yɛ kafa. Kwa se 'ya kaheka ŋayɛ kaɗema yɛ kese 
kazhɛne gɛ, 

14ma ghɛa ɗa nya keveyi geva nya tekeleke, nya vate ghə nya yɛ te, ŋkwa nya 
ndeke nda nya 'ya ke ka shihɛ ŋayɛ ba'a ke gheyɛ ne, katemene nda 'ya kala nya 
menete nda 'ya ke Silo. 

15Cakeɗake le 'ya tebete ŋayɛ 'ya, kala nya betakɛ hwelefe ta Ɛfrayim, ka menəhɛ 
ŋayɛ 'ya.» 

Səkwə ghə nya ɗema Shala katefa 

16Gha Zhɛrɛmi, səkwəma ghə na kezha mbeli nyi ma, mpi ɗa ma dzeve na kezha 
hɛ ma, leɓema ghəa ŋa na ma, kwa nza ŋkɛ katefa 'ya we. 

17Ashɛ na kanewe wəshi nyi mene hɛ mbe yɛ meleme ta ka Zhəwda ba'a dzeyi 
kwa hweŋkwa nyi mbe Zhɛrəzalɛm wəka? 

18Kapa sheghwə ŋwale, kameha ghwə ka yitehɛ nci, kahwaɗe hə mi kezha ta nda 
gatewe ke Meghe nya kamale pelɛ ghweme. Wənəa ɗa yabeze ɗa hɛ kwa ɓasle 
nda tɛ hɛ ke kweci shala. 

19Ma ke Mahwətə: «Ke 'ya menete ɗa fete hɛ na? Ewə, ke ghəa nci, kahawe nya 
te hɛ ŋkɛ.» 

20Vatse gɛ, wa nya ghena nya geze Shala Mahwətə nya: «Kateve ghwə ta hwepe 
wənəa ɗa 'ya kənəa meleme nya, kənəa yɛ mbeli le wəshi keseɗa, kənəa yɛ wəfe 
nyi hwa gamba le wəshi kwa wəza wəza. Kala ghwə nya keɗema kamte tenza 
hwepe ta wənəa shɛ.» 

Hwelefe nya kefama ghena va Shala ta ŋkɛ 

21Wa nya ghena nya geze Mahwətə nde berete, Shala ta ka Israyɛl nya: «Jikəaghe 
mə yɛ melɛ kwa tere tere ta ŋayɛ kənəa kweci melɛa ŋayɛ, zehwe mə slia nci. 

22Ma kwa fəakave ka shihɛ ŋayɛ 'ya shave mbe Ɛzhipte ne, kese 'ya kageze nda 
kwete ghena ke hɛ we, kese 'ya ka'yɛwe melɛ kwa tere tere keɗema kweci melɛ 
va hɛ we. 

23Ama wa nya ghena nya gezave nda 'ya ke hɛ nya: Fate mə ghena ta ɗa kezha 
nza 'ya kaShala ta ŋayɛ ba'a kezha nza yɛ kambelia ɗa. Zelete mə hweŋkwa nya 
ncɛ ŋayɛ 'ya megela, yitea nza yɛ mbe zeɗe nza. 

24Ama kese hɛ kafa we, kese hɛ kave sleme yite we, pa hɛ menete kwalɛ zəzə nyi 
ndiremia nci, pa hɛ zhɛrave ɗa wəmbə kaɗema zhɛre ɗa kema. 

25Ma ghala shave ka shihɛ ŋayɛ mbe Ɛzhipte pa ɓeshi ne, kenza ɗa 'ya keghwene 
ŋayɛ ka mene slene ta ɗa nyi kaka mɛ ŋkwa keveci keveci we. 

26Ama kese yɛ kafa ɗa ghena we, kese yɛ kave sleme yite we, ntɛaŋe ntɛaŋe ghə 
te gheyɛ, za ma 'yaghwa mehele ta ŋayɛ ke ŋa ka shihɛ ŋayɛ.» 

27Gha Zhɛrɛmi, pɛtɛ tegeze nda ghena nyi na ke hɛ, ama katefa hɛ we. Kateheka 
hɛ na, ama katezhɛne ŋa hɛ we. 

28Ma pa na sha hɛ gɛ: «Hwelefe ta ka fama ghena ta Shala Mahwətə ta nci ba'a ka 
ɗema ghena nyi gezeke ŋkɛ gheyɛ. Mba kaganda kwa mɛa ŋayɛ we, nahe ŋkɛ 
kezamte geva mbe mehele ta ŋayɛ.» 

Zlərə nya mpə ŋkwa mbeli kwa 

29Ma ke Mahwətə: «Ka Zhəwda, ŋsəmte mə wəvea nyi keveyi ŋayɛ tekeleke shɛ 
yɛ betakɛ. Ŋgaɗe mə ghə pelɛ ghəa wəmbə nyi dɛrɛŋe rɛŋe. Hwelefe nya 
kehwepete ɗa wənəa ɗa yɛ, Kazhɛne 'ya kaɗe ŋayɛ we, 'ya kanegha ŋayɛ.» 

30Ma ke Mahwətə: «Nahe ka Zhəwda kemenete wəsə nya ɗema 'ya, Nahe hɛ 
beteyi wəshi nyi ndiremi ndiremi kashasha nyi feɗete hɛ ki ghɛa ɗa nya keveyi 
geva tekeleke, kazhɛremte wale wale. 

31Kwa zlərəa Hinom ne, nahe hɛ kehite ŋkwa kedzeghe melɛ nya heka mbeli 
kaTofɛt, kezha tere ŋwale tezhilia nci ba'a ŋwale kwɛ kamelɛ. Ndagwara kegha 
'ya ka'yɛwe nyagha wəsə va hɛ we, kegha kanza mbe zəzə ta ɗa tɛape we.» 

32Vatse geze Mahwətə: «Katese kwete və nya ɗema mbeli kateheka ŋkwa nya 
‹kaTofɛt› keɗema ‹kazlərəa Hinom›, ama ‹kazlərə kempə ŋkwa›. Kwagha tela 
mbeli nyi kempə mbeli, kwa ɗema ŋkwa shɛ te kwete ŋkwa. 

33Ma mbeli kempə mpəa mbeli nyighɛ ne, yɛ zleŋa le yɛ kelɛ gamba ka tezeme 
hɛ, wəndə shɛ kateŋka hɛ kənəa hɛ we. 

34Ma mbe yɛ meleme ta Zhəwda ba'a dzeyi kwa hweŋkwa nyi mbe Zhɛrəzalɛm 
ne, katefɛamte yɛ zlewezla nyi hwa gəsəkə, yɛ cimə zlama ba'a yɛ ciməa makwa 
'ya, kwa nza ŋkɛ kakwəfi tenza hɛɗia shɛ.» 

Zhɛrɛmi 8 

1Ma ke Mahwətə: «Ma vəa ŋkwa shɛ ne, katefə 'yɛ'yɛa ka meghea kɛfi, ŋa mbelia 
jama ta ka Zhəwda, ŋa ka dzeghe Shala, ŋa ka mɛ ŋkwa le ŋa ka Zhɛrəzalɛm mbeli 
same kwa kwele. 

2Katebete hɛ mbeli yitea veci, tere ba'a saseregwa nyi pelɛ ghweme nyi se hɛ 
kaɗe, kahawe va hɛ, kazele hɛ, ka'yɛwe ghena va hɛ ba'a kagwəɗəŋə kwa kema 
ta nci. Katezhɛne mbeli katsene 'yɛ'yɛa shɛhɛ kezha zhɛneyi kwa kwele we, ama 
katezhɛre hɛ kadədə nya te hɛɗi. 

3Megela ma mte ke nza teghweme sha ka 'yaghwa mehele nyi ketetene te yayata 
ŋkwa nya tazeyi hɛ 'ya», wa'a ke Mahwətə nde berete. 

Ka Zhɛrəzalɛm ɗema zhɛne geva kase sha Mahwətə 

4«Ma tegeze nda na ke hɛ: Wa nya ghena nya geze Mahwətə nya: Ma keteɗe 
wəndə ne, ashɛ kasate te ŋkwa wəka? Ma kezave nda za hweŋkwa ke wəndə ne, 
kazhɛne geva ŋkɛ te sebe wəka? 

5Wa raberə nda nza ka Zhɛrəzalɛm, nyi kezamte hweŋkwa dɛŋe dɛŋe te fama 
ghena ta nci wa? Mba hɛ kaɗema nehe le shala tseŋwəa nci, kaɗe hɛ kazhɛne 
geva kase we. 

6Nahe 'ya keveyite sleme megela yitea ghena ta nci: ghena ganji ghena nyi geze 
hɛ we. Wəndə shɛ kazəzə te wəsə kwa ndiremi nya menete ŋkɛ we. Wəndə shɛ 
ka'yɛwe: ‹Wa nya wəsə nya menete nya 'ya wa?›, ke we. Yayata wəndə kahwɛ 
hwɛ ta ŋkɛ, kala gədəwə nya kezləgwə ghə kwamte mpa. 

7Ya kwaghela nya yitea ghweme ne, nahe nde keɗepe və kedzeghwa ta ŋkɛ. Nahe 
yɛ gheɗepe, ndɛhwepɛ ba'a 'yara keɗepe və kezhɛne geva ta nci. Ama mbelia ɗa 
ne, keɗepe ghena nyi geze Mahwətə hɛ we.» 

Ka ntsehwele ntsehwele nyi kaka tseŋwə 

8Ma pe yɛ: «Kentsehwele ntsehwele ghen'yɛ, kwa nza ŋkɛ va ghen'yɛ wəsə 
mahalegəa Mahwətə.» Tsema shɛ yɛ geze kala nya wa? Kwa nza ŋkɛ nahe ka rafe 
wəshi mahalegə nyi kaka tseŋwə kezhɛremte ghena nyi mbe? 

9Hawe ya te ka ntsehwele ntsehwele. Kwetɛ kwetɛŋe mehele ta nci va ghazlənə, 
nahe keleŋa kekesehwe hɛ. Ma kwa ɓelama ghena ta Mahwətə hɛ ne, wa kemane 
nya kemanakɛ hɛ ntsehwelea nci tse gɛ? 

Mbeli nyi kezəzə kwelɛŋe ya shɛ 
(ZHR 6.12-15) 

10Ma ke Mahwətə: «Vatse tefə nda mia nci 'ya ke kweci mbeli, yɛ wəvea nci ke 
mbeli nyi ketefə hɛ. Kwa nza ŋkɛ, se te ŋwalea fəshi hwa'a te mbelia jama ne, 
ghəa nci yaɗe hɛ. Se te ka mɛ ŋkwa hwa'a te ka dzeghe Shala ne, pɛtɛ hɛ kaka 
mbəɗəkwə. 

11Kaɓela zhi nyi te mbelia ɗa hɛ we, ‹Kwelɛŋe ya shɛ, kwelɛŋe ya shɛ› ke hɛ, 
ndagwara ndiremi ya shɛ. 

12Kazhɛ nda hawe ke hɛ va wəshi nyi ndiremi ndiremi kashasha nyi menete nyi 
hɛ tse na? Ya ɓɛhwɛ! Keɗepete fete ta nci hɛ we. Vatse gɛ, katebete hɛ zlaɓe le 
kweci mbeli, selekə lekə tenza hɛ te hɛɗi te və nya temeha ghwə 'ya te hɛ.» 

Mba kwete ntsehwele shɛ we 

13Ma ke Mahwətə: «Nahe 'ya kezəzəte kaza sebe te hɛ, kala yɛ wəfe ta rɛzɛŋe le 
dasekwa nyi keɗema kaya. Pa le sleke nci ketiwɛɗinji. Katefə nda hɛ 'ya ke mbeli 
nyi keteŋkeɗe hɛ.» 

14Ma ke hɛ: «Yitea wa nza gheɓəmə didivə wa? Tsenete ɓəmə geva, dzembe 
ɓəmə meleme nyi nza zli yite kaneghe mte ta ɓəmə. Kwa nza ŋkɛ ne, kafɛa ɓəmə 
Shala Mahwətə ta ɓəmə kegaŋkəɗə, yɛmə nya nza wəsəa kwamasa hwe yasahwe 
ɓəmə ŋkɛ, kwa nza mə kaka beze nda ghena ke Mahwətə. 

15Kwelɛŋe yaneghe mə, ama wəsə ganyɛ shɛ kase we, vəa mbe ta ɓəmə yaneghe 
mə, ama ghazlənə nde se. 

16Se te hɛɗia Dan ne, kafefa gafe ta yɛ gədəwəa nde jaga mbeli. Ma kwa tsa yɛyi 
yɛ gədəwəa ŋkɛ le berete ne, pɛtɛ hɛɗi kagaŋkəɗə. Se yase hɛ kazeme hɛɗi le 
wəshi nyi te pɛtɛ, yɛ meleme le mbeli nyi mbe.» 

17Ma ke Mahwətə: «'Ya kateghwene ŋayɛ shishi nyi ghyana ghyana. Wəsə shɛ 
kafɛake hɛ kehale ŋayɛ we, katehale ŋayɛ hɛ.» 

Taze ta mehele ta Zhɛrɛmi 

18Ma ke Zhɛrɛmi: «Ghwɛ shɛ kambete ɗa va taze ta mehele ta ɗa we. Pɛtɛ geva 
ta ɗa kemte mte. 

19Kafefa lewela ta mbelia ɗa mbeli se te hɛɗi nya cakeɗa. ‹Ashɛ mbe Siyon 
Mahwətə wəka? Mba meghea ŋkɛ mbe wəka?›» Ma ke Mahwətə zhɛnete: «Wa 
raberə bezemte ɗa wənə hɛ le hawe va yɛ shala tseŋwə nyi kese te kweci hɛɗi 
wa?» 

20Nahe vəa mene wəshi se te wəve, takwa takwa cimə kakiɗi, kenaka n'yɛ 
kakemave mbele we. 

21Va zhi nya te mbelia ɗa ne, kwetɛ kwetɛŋe mehele ta ɗa. Teheɗe kema va 'ya, 
benake 'ya va ghazlənə. 

22Ghwɛ kempi zhi shɛ mbe Gala'ad wəka? Dakwəterə shɛ mbe wəka? Wa raberə 
ɗema zhia mbelia ɗa kempi wa? 

23Amaga! Ma nda kala ghwa ghəa ɗa, kala ɗasle nya mbe ntsə ta ɗa ne, nza wərə 
'ya kanehwene mbelia ɗa nyi kempə veci le viɗi! 

Zhɛrɛmi 9 

Mbeli nyi kelehwe ŋkwa tseŋwə va hɛ 

1Ma nda ghwəli ya va 'ya kwamte te ɓerama kala ka dzehwa mte ne, nza nahe 
'ya kesərəakɛ mbelia ɗa kalə ɗa cakeɗake. Pɛtɛ hɛ kaka vale tahe, kawəvəsəa ka 
mbəɗəkwəa kɛfi. 

2Ma ke Mahwətə: «Kala rəgi nya tentsə ghɛnia nci. Ma nda nza hɛ kaka sleke hɛɗi 
ne, kese laka kaganda we, ama laka tseŋwə. Wəshi kwa ndiremi yamene hɛ 
kadzehwe kadzehwe, ama 'ya, keɗepete ɗa hɛ we. 

3Ntsehwele yayata wəndə yitea mcɛnyɛ! Yagha wəndə teve ghə te wəza 
meghekɛ, kwa nza ŋkɛ yayata wəza ma kaghwete ŋkwa, kala Zhakob ya 
tsemanyɛ ŋkɛ. Ya mcɛ ŋa ne, kateŋwashɛ ŋwashɛ ŋayɛ ŋkɛ. 

4Yayata wəndə kaghwete nde ghedəkwəa ŋkɛ, wəndə shɛ kageze kaganda we. 
Nahe hɛ keseneve tseŋwə. Va beze ghena ta nci ne, mba hɛ kazhɛneke geva kase 
sha 'ya we. 

5Wəsə kwa berete ba'a mbəɗəkwə yamene hɛ kadzehwe kadzehwe, kaɗe hɛ 
kaɗepe ɗa we.» 'Ya Mahwətə nde gezete. 

6Vatse gɛ, wa nya ghena nya geze Mahwətə nde berete nya: «Katedzeghe hɛ 'ya 
kwa ghwə kezha newe nza ta nci. Wa kwete wəsə nya nza 'ya kamenete va fete 
ta mbelia ɗa? 

7Kala have nya nza dala te ghɛnia nci. Tseŋwə yasla mɛa nci. Le mehele geze nda 
ghena hɛ ke nde ghwəɗəkwəa nci, ama kwa wənəa nci ne, keleŋa yaŋa nda hɛ.» 

8Ma ke Mahwətə: «Ashɛ kehi kavate ɗa 'ya te hɛ wəka? Kehi kawate dewa 'ya te 
mbeli nyi wəka?» 

Vəa yɛ nehwene 

9Ntake 'ya kanehwene ba'a kaŋgaɗe ghə yitea yɛ ghweme, kanehwene 'ya yitea 
ŋkwa keya wəshi nyi te hɛɗi. Kwa nza ŋkɛ nahe hɛ keterenji pɛtɛ, wəndə shɛ 
kezhɛne kadzeghwa te hɛ we. Kezhɛne mbeli kafa nehwene ta wəshi keseɗa te 
hɛ we. Pɛtɛ yɛ wəshi keseɗa le 'yɛ kezamte geva. 

10Ma ke Mahwətə: «'Ya katezhɛre Zhɛrəzalɛm kakwəfi, kaŋkwa kewəfərə ta yɛ 
kelɛ gamba ba'a yɛ meleme ta Zhəwda kaŋkwa nyi dɛrɛŋe rɛŋe kaɗema wəndə 
kanza mbe.» 

11Ma kenza wəndə nya kentsehwele ntsehwele shɛ, fate ba'a zlape ghena nya 
gezete nda Mahwətə ŋkɛ. Wa raberə nza hɛɗi nya kebeze beze, ketere tere kala 
ɓerama nya ɗema mbeli kadzeghwa te wa? 

12Ma ke Mahwətə zhɛkwa: «Va nya wəfəyite wəshi nyi tekete nda 'ya ke hɛ hɛ, 
kese hɛ kafa ba'a kazele wəshi nyi gezete nda 'ya ke hɛ we. 

13Pa hɛ nzanji dɛŋe dɛŋe te wəshi nyi ɗe ghəa nci, kazele yɛ Ba'al kala nya tekave 
nda ka shihɛ nci ke hɛ. 

14Yawa, wa nya ghena nya geze 'ya Mahwətə nde berete, Shala ta ka Israyɛl nya: 
'ya kateve nda cɛana kampeɗe ba'a yɛmə nya nza wəsəa kwamasa hwe kasa ke 
hɛ. 

15Katetaze hɛ 'ya hwa hwelefefi nyi ɗepema hɛ, ya ka shihɛ nci, katezele 'ya le 
mpa kezha zamte sebe te hɛ.» 

16Wa nya ghena nya geze Mahwətə nde berete nya: «Ntsehwele mə, hekake mə 
mi nyi kenehwene kase! Ghwenakɛ mə ŋkwa kazele ka caŋa caŋa kase! 

17Se hɛ kahe kahe kanehwene ɓəmə! Sawa nehwene sərəɓə sərəɓə mbe ntsə ta 
ɓəmə ba'a nza kema ta ɓəmə patsa patsa mbe nehwene!» 

18Ma ke Zhɛrɛmi: Kafefa nehwene mbeli pelɛ Siyon: «Ayaga! Bətə sebe te 
ghen'yɛ, wa nya hawe te ghen'yɛ kwa slə n'yɛ ghen'yɛ te hɛɗia n'yɛ gɛ! Nahe 
mbeli kempəate ghɛa n'yɛ te hɛɗi.» 

19Gheyɛ mi, fate mə ghena ta Mahwətə, veyite mə sleme yitea ghena nya geze 
ŋkɛ. Tekete nda mə nehwene ke ŋwalea kwɛa ŋayɛ, tekete nda yayata male ke 
kwa ghedəkwə nta: 

20«Dzawa yadzawa mte te wəfela ta cɛa ɓəmə, dzeki yadzeki ghɛa ɓəmə nyi ganji 
ganji ŋkɛ. Ŋwale yafə ŋkɛ dzeyi kwa yɛ hweŋkwa ba'a megelɛgeshi dzeyi te yɛ 
ŋkwa kebeke.» 

21«Gha Zhɛrɛmi, gezete ghena nya geze ŋa nya 'ya Mahwətə zhɛkwa: ‹Selekə lekə 
mbeli nyi kempə mpə te hɛɗi kala dədə nyi te wəve, kala yɛ ghəa ha nyi mba 
dzeyi te sebe va ka cɛsle ha, kaɗema wəndə shɛ kafə hɛ we.›» 

Ɗepete Mahwətə ya kantsehwele ganyɛ 

22Wa nya ghena nya geze Mahwətə nya: «Mba nde ntsehwele ntsehwele kefege 
le ntsehwelea ŋkɛ! Mba wəndə nya nza berete ve kemene fege le berete ta ŋkɛ! 
Mba nde mcɛlə kemene fege le mcɛləa ŋkɛ! 

23Ma keɗe wəndə kamene fege ne, mene fege ŋkɛ laka ɗepe nya ɗepe ɗa ŋkɛ, 
kwa nza ŋkɛ 'ya Mahwətə, slene yamene 'ya kezha ve ganyɛ, nza tiɗiɗi ba'a 
kaganda te hɛɗi. Wəshi nyi kala nyi yaɗe 'ya», wa'a ke Mahwətə. 

Ke mbeli keslamte mɓɛta ta geva nahe 

24Ma ke Mahwətə: «Katese kwete hɛ nya teve ɗa 'ya te mbeli nyi keslamte mɓɛta 
ta geva: 

25ka Ɛzhipte, ka Zhəwda, ka Ɛdom, ka Amon, ka Mowab ba'a ka ŋsə ŋsəa balɛaha 
nyi te ɓerama. Kwa nza ŋkɛ ne, nahe pɛtɛa hwelefefia shɛhɛ kenza kaka 

slamtema mɓɛta ganji ba'a nahe ka Israyɛl kenza kaka slamtema mɓɛta kwa 
wənəa nci.» 

Zhɛrɛmi 10 

Yɛ Shala teghweme le shala tseŋwə 

1Ka Israyɛl, fate mə ghena nya geze ŋayɛ Mahwətə. 

2Wa nya ghena nya geze ŋkɛ nya: «Mba yɛ keteke wəshi nyi mene kweci 
hwelefefi. Mba yɛ keghazlənə va wəshi kencɛ wəshi nyi pelɛ ghweme. Kweci 
hwelefefi ka ghazlənə va hɛ. 

3Gəmə hweŋkwa kezele Shala ta kweci mbeli. Pa mbeli tsasleve sheghwə mbe 
ghɛa wəfe, pa nde feɗe wəshi feɗete wəsə nya zhɛre mbeli kashala. 

4Kapesakɛ le mze kwa ghwə ghwə keɗema le mze kwa tere tere, kabaŋeyi vare 
ŋkwa le kwesa ba'a le ndevele kezha ɗema ŋkɛ kagaŋkəɗə. 

5Kala wəsə kedake 'yɛ nya menate mbeli te ŋ'wene yɛ shala shɛhɛ, kageze ghena 
hɛ we. Nda mbeli kakelete hɛ, kwa shɛma hɛ dzeghwa le ghəa nci. Ghazlənəma 
yɛ va hɛ ma: kaɗa ŋkwa hɛ we, kakemanakɛ ŋkwa hɛ we.» 

6Wəndə shɛ kala gha we Mahwətə we, kewəba ŋa na, wəbake zləvəa sləa ŋa. 

7Wa nde ɗema kaghazlənə va gha wa meghea mbeli pɛtɛ? Hwa ka ntsehwele 
ntsehwele nyi mbe kweci hwelefefi ba'a mbe yayata hɛɗi ne, wəndə shɛ kala gha 
we. 

8Mbeli nyi pɛtɛ ne, ka gezhia kɛfi hɛ: katekete nda wəshi shala ta ncia shɛhɛ ke 
hɛ we, kasheghwə hɛ. 

9Ma shala shɛhɛ ne, mze kwa tɛawetɛa nyi vɛsəte hɛ, nyi fəke mbeli se mbe 
Tarsis keɗema mze kwa tere tere nyi fəke mbeli mbe Əwfaz. Yɛ nde feɗe wəshi 
le nde vɛsə mze ka menete hɛ, pa mbeli seɗete nda lekwesa kwa ghɛmɛ keɗema 
kwa ndereme ndereme ke hɛ. Pɛtɛa wəshi nyi zhɛrete nyi mbeli kashala ne, deke 
slene ta ka caŋa caŋa hɛ. 

10Ama Shala nya kaganda Mahwətə, Shala teghweme, meghe nya kaghala ghala. 
Ma kehwepete wənə ŋkɛ ne, kagaŋkəɗə hɛɗi, kazereghete hwepe wənəa ŋkɛ 
kweci hwelefefi we. 

11Wa nya ghena nya tegeze nda yɛ ke hɛ nya: Nahe shala nyi keɗema kepate yɛ 
ghweme le hɛɗi keŋkamte geva te hɛɗi, ŋkwa kenza ta nci shɛ kwake te hɛɗi we. 

12Nahe Mahwətə kencɛte berete ta ŋkɛ kwa pate hɛɗi ŋkɛ, nahe ŋkɛ kencɛte 
ntsehwelea ŋkɛ kwa veyi shihəa hɛɗi lema ŋkɛ, laka ɗepe wəsəa ŋkɛ pelakeyi 
ghweme ŋkɛ. 

13Ma kegezete ghena ŋkɛ, katsene geva yɛmə pelɛ ghweme, katsene geva ləmbə 
kwele kwele same kwa zeweve ta ghweme, gheŋkɛ nde mene slesla ta va nda 
teme ŋkɛ, gheŋkɛ nde ntsa sefə ŋkɛ se te ŋkwa nya nza ŋkɛ. 

14Pɛtɛ mbeli heheɓake, kaɗema kafave. Ma mbeli nyi kevɛsəte wəshi kashala ta 
nci ne, shewə hɛ va hawe kwa menete hɛ hɛ, kwa nza wəshi nyi vɛsəte hɛ 
katseŋwə, mpi mbe hɛ we. 

15Wəshia kwadanji hɛ, wəshi nyi zhɛ ŋkwa ŋ'wəshi ve hɛ. Pɛtɛ tezamte geva sebe 
te hɛ vəa ŋkwa nya tese Mahwətə kameha ghwə. 

16Ama kenza Shala ta Zhakob kala hɛ we, gheŋkɛ nde pate wəshi pɛtɛ. Ŋa ŋkɛ 
hwelefe ta Israyɛl, Mahwətə nde berete sləa ŋkɛ. 

Takwa takwa ndiremi kase 

17Zhɛrəzalɛm, fə wəshia ŋa hwa hɛɗi, gha nya dzaslete mbeli. 

18Kwa nza ŋkɛ, wa nya ghena nya geze Mahwətə nya: «Ma tsetsenya deŋwa gɛ 
ne, katebeza mbeli nyi te hɛɗi 'ya kala pelɛ nya kwa beza pelɛ. Terasle tenza 'ya 
yitea hɛ kezha ɗema hɛ kambelenji.» 

19Ma ke ka Zhɛrəzalɛm: «Aya, wa nya ndiremi te gheɓəmə wa! Kampi zhia ɓəmə 
we! Ma zəzə mə: kwele kwele zhia shɛ we, wərə mə kazereghehwe. 

20Nahe yɛ cɛ lekwesa ta ɓəmə ketazemte geva, pɛtɛ zewe nyi te keslamte geva. 
Mba ŋwalea ɓəmə we, nahe hɛ keslənji. Wəndə shɛ te gheɓəmə kezha mɓe ɓəmə 
cɛ lekwesa ta ɓəmə ba'a kezha hwepe ɓəmə lekwesa nyi dzeyi yite we.» 

21Ma ke Zhɛrɛmi: «Fete ta mbeli nyi te ghə ŋkɛ: ka gezhia kɛfi hɛ, kese hɛ ka'yɛwe 
ghena va Mahwətə we. Vatse shaŋe hɛ kamene wəsə, kwetɛ kwetɛŋe mbeli nyi 
ya hɛ ketazenji. 

22Fama mə gaka nya kehende geva nya kase gi! Ndiremi nya wəba nde se laka 
bela kwa gwela kezha zhɛre meleme nyi mbe Zhəwda kaɓerama, kaŋkwa 
kewəfərə ta yɛ kelɛ gamba.» 

Səkwə ghə ta Zhɛrɛmi 

23Mahwətə, nahe 'ya keɗepe kaɗema wəndə ŋelɛ kaslekete ghəa ŋkɛ. Wəndə shɛ 
kayate ŋkeɗe ta seɗa ta ŋkɛ we. 

24'Yɛte ɗa Mahwətə, ama dzeghe dzeghe na, kaɗema le hwepe wənə. Ma keɗema 
ŋkɛ tsagha, katemberɛɗɛ ɗa na. 

25Hwepete nda wənə ɓetəkə ke kweci hwelefefi, ke mbeli nyi keɗema kahekɛme 
sləa ŋa. Kwa nza hɛ kampə mbelia ŋa, pɛtɛ zamte sebe hɛ te hɛ, kazamte hɛɗia 
nci. 

Zhɛrɛmi 11 

Mbeli nyi keyatema jikə geva ta nci le Shala 

1Wa nya ghena ta Mahwətə nya kegezeke nda geva ke Zhɛrɛmi nya: 

2«Yate mə ghena ta jikə geva nya menete mə le gheyɛ. Gezave nda ke ka Zhəwda 
ba'a ke ka Zhɛrəzalɛm, 

3ma tegeze nda na ke hɛ: ‹Wa nya ghena nya geze Mahwətə, Shala ta ka Israyɛl 
nya: Bezla ya te wəndə nya keɗema kahawe va ghena ta jikə geva 

4nya menete n'yɛ se vəashi le ka shihɛ ŋayɛ kwa kelakave hɛ 'ya shave mbe ghwə 
ta gezla mbe Ɛzhipte. Ma 'ya sha hɛ: Fa mə ghena ta ɗa ba'a mene mə slene 
megela le wəshi nyi geze ŋayɛ 'ya. Ma tsagha, kambelia ɗa tenza yɛ, 'ya perə, 
kaShala ta ŋayɛ tenza 'ya. 

5Ma tsagha, kateyipə meɗe mɛ nya meɗeyi nda 'ya ke ka shihɛ ŋayɛ kwa, kave 
nda hɛɗi nya hwɛ yɛ ŋ'wa le yɛməa mze te ke hɛ, ŋkwa nya nza nya yɛ te ɓeshi.›» 
Ma 'ya zhɛnete: «Kaganda ŋa Mahwətə.» 

6Ma ke Mahwətə sha 'ya zhɛkwa: «Zlapete ghena nyi dzeyi mbe yɛ meleme ta 
Zhəwda ba'a dzeyi kwa hweŋkwa nyi mbe Zhɛrəzalɛm: ‹Fate mə ghena ta jikə 
geva nya ba'a mene mə slene le. 

7Ma kwa fəakame ka shihɛ ŋayɛ 'ya same kwa Ɛzhipte ne, kwele kwele zhigə se 
'ya kageze nda ke hɛ, kala nya geze ŋayɛ nya 'ya te ŋkwa shɛ te ŋkwa shɛ pa ɓeshi 
kezha fa ghena ta ɗa yɛ. 

8Ama kese hɛ kafa ba'a kave sleme yite we, yayata wəndə kantsə geva mbe 
ntɛaŋentɛa ghəa ŋkɛ. Vatse yipəyi ghena ta jikə geva nyi ɗema nyi hɛ kese 
kahawe ve 'ya kənəa hɛ ya tsemanyɛ nza ŋkɛ kaghena nyi gezeyi 'ya.›» 

9Ma ke Mahwətə sha 'ya zhɛkwa: «Ghena yatsa ka Zhəwda le ka Zhɛrəzalɛm. 

10Nahe hɛ kezhɛnate geva te jaɗafa nyi menete ka shihɛ nci nyi keɗema kese kafa 
ɗa ghena. Pa hɛ ndeke nda ghəa nci ke kweci shala kezha gwəɗəŋə kwa kema ta 
nci. Nahe ka Israyɛl le ka Zhəwda kenehemte jikə geva nya menete 'ya le ka shihɛ 
nci. 

11Vatse gɛ, wa nya ghena nya geze 'ya, Mahwətə nya: ‹'Ya kateve ndiremi nya 
shɛma hɛ kambele ve te hɛ. Te və nya tetsa ɗa lewela hɛ kezha kemane ne, kave 
sleme 'ya yite we. 

12Ma mbeli nyi mbe yɛ meleme ta Zhəwda le nyi mbe Zhɛrəzalɛm ne, katetsa nda 
lewela hɛ ke shala nyi se hɛ katere nda 'wərdə, ama katembelete hɛ hɛ te vəa 
ndiremi we. 

13Kwele kwele yɛ shala ta ŋa kala yɛ meleme ta ŋa Zhəwda ba'a nahe mbeli 
kepepate yɛ reghwetɛ ketere nda 'wərdə kwele kwele ke Ba'al nya kawəsə hawe 
dzeyi kwa hweŋkwa nyi mbe Zhɛrəzalɛm.› 

14Ma gha gɛ Zhɛrɛmi, 'yɛwema kemane va 'ya kezha mbeli nyi ma, səkwə ɗa ma 
na keɗema mpi ɗa ma dzeve na kezha hɛ ma, kwa nza ŋkɛ katefa heka ta nci 'ya 
kese ndiremi we.» 

Mahwətə kampə bekelea ŋkɛ 

15Ma ke Mahwətə: «Wəshi nyi ndiremi ndiremi yamene mbeli nyi ɗehwe 'ya. Wa 
yase hɛ kamene ki ghɛa ɗa wa? Wərə meɗe mɛa nci ba'a melɛ nyi dzeghe ɗa hɛ 
kafɛake ndiremi kedzete hɛ na? Laka wəshi nyi kala nyi nza hɛ kambelenji ve 
na? 

16Nahe 'ya kehekate nda slə ke hɛ ‹kabekele nya gwəzləmə, nya nza ya nyi te 
kendeɗe ndeɗenji.› Ama mbe gaka nya wəba ne, katendə ghwə 'ya yitea slekea 
ŋkɛ, kateɓele geva dzeve nyi te 'ya.» 

17Mahwətə nde berete nde mɓete. Gheŋkɛa shɛ nde ve ndiremi kadzete 
tsetsenya, va beze ghena nyi menete ka Israyɛl le ka Zhəwda. Kwa nza ŋkɛ nahe 
hɛ kebezemte nda wənə le melɛ nyi dzeghe nda hɛ ke Ba'al. 

Hwelefe ta ŋkɛ katsa ghena kənəa Zhɛrɛmi 

18Nahe Mahwətə kegezete ɗa, nahe 'ya kefave. Nahe ŋkɛ kencɛte ɗa wəshi nyi 
mene ka ghema ta ɗa. 

19'Ya ne, kala gwedəa zhɛgwəa təmə nya kele mbeli kalə kasla ghə te se 'ya, 
keɗepe 'ya nda ghena yatsa hɛ yitea 'ya we. Ma ke hɛ: «Zamte ɓəmə sebe te wəfe 
nya le ya ta ŋkɛ, kelemte ɓəmə hwa wəshi nyi le mpi, yagha kwete wəndə 
kazhɛne kahekɛme sləa ŋkɛ!» 

20Ama gha ne Mahwətə nde berete ne, nde meha ghwə nya tiɗiɗi na. Gha nde 
newe wəshi nyi mawe le nyi zəzə wəndə. Katenakɛ wa dewa ta ŋa 'ya te hɛ, kwa 
nza ŋkɛ ke gha ndeke ŋa ghəa ɗa 'ya. 

21Vatse gɛ, wa nya ghena nya geze Mahwətə te ka Anatot nyi keɗe zamte mpia 
ɗa nya, ma ke hɛ: «Sərəakɛ geze ghena te sləa Mahwətə, keɗema na kaɗe kamte 
te dzeve ta n'yɛ.» 

22Wa nya ghena nya geze Mahwətə nde berete te hɛ nya: «Katese 'ya kaɗa hɛ: 
kwamte mpa tempə ka mempɛhwetɛtia nci, va ma tempə ŋwale tezhili le ŋwalea 
kwɛa nci. 

23Wəndə shɛ katetene teghweme hwa hɛ we: 'ya kateve ndiremi te ka Anatot te 
va nya temeha ghwə 'ya te hɛ.» 

Zhɛrɛmi 12 

1Mahwətə, ketiɗiɗi na kezha ghəpə 'ya le gha. Ndagwara kaɗe 'ya kaghəpə le gha 
te ghena ta nza tiɗiɗi. Wa raberə nda jive ka 'yagha mehele mbe kema mbe kema 
wa? Wa raberə nda nza ka mbəɗəkwə kwelɛŋe wa? 

2Nahe na kemɓete hɛ, nahe hɛ keheyi slərə, kele yakele hɛ ba'a ya yaya hɛ. Sləa 
ŋa yahekɛme hɛ keveci keveci, ama cakeɗake wənəa nci le gha. 

3Mahwətə, nahe na keɗepe ɗa, kanewe ɗa na ba'a kanewe ŋkwa nya kwa wənəa 
ɗa nya va gha na. Ŋkeyi ka 'yaghwa mehele te ŋa nci ŋkwa kala timɛti nyi tehene 
mbeli. Veyi hɛ tekeleke kaneghe vecia mpə ta nci. 

4Pa te nyama və tenza mbeli nyi te hɛɗi mbe nehwene ba'a wəshi keghwele 
ghwele te wəve wa? Za yaza sebe te wəshi keseɗa ba'a yɛ 'yɛ va fete ta mbeli nyi 
te hɛɗi. «Kanakɛ wəshi ketemene ɓəmə geva Zhɛrɛmi we», ke hɛ sha geze. 

5Ma ke Mahwətə sha 'ya: «Ma leɓakwe na va hwɛ kwa sebe ta mbeli nyi kehwɛ 
le seɗa ne, tsema nza na kadzeghete wampelɛa mpelɛa le yɛ gədəwə wa? Ma nda 
deke nza te hɛɗi nya kwelɛŋe yagezleŋema ghə na ve ne, tsema temene na dzeyi 
mbe gamba nyi mɛa Zhəwrdɛŋe wa? 

6Kwa nza ŋkɛ nahe ka menəhɛ ŋa le mbeli nyi kwa yita ta ŋa kepamte ŋa. Lewela 
yatsa hɛ kwa sebe ta ŋa. Vema ghə na te hɛ kenza hɛ kageze ŋa ghena le mehele 
ma.» 

Shala wəfəyite yɛ ghɛa ŋkɛ le mbelia ŋkɛ 

7Nahe 'ya kewəfəyite ghɛa ɗa, nahe 'ya kenehemte geva le mbelia ɗa. Nahe 'ya 
kevame mbeli nyi ɗehwe 'ya mbe dzeve ta ka jaga ta nci. 

8Nahe mbeli nyi kese kaŋa ɗa kezhɛrenji kala nivɛrə nyi mbe ghɛa wəfe: 
ghwəghwə yaghwəghwə hɛ kənəa 'ya. Vatse ɗema 'ya mba kaɗe hɛ. 

9Kala 'yɛ kwa verezlɛzlɛ nya dzasle kwa yɛ zele nyi keɗe kahe hɛ mbelia ɗa 
tsetsenya na? Kwiɗi mə tseneke mə wəshi nyi hwa gamba pɛtɛ! Ŋkake mə hɛ 
kase yitea gəsəkə! 

10Nahe wəvəsəa ka ya wəshi kebezemte wəvea rɛzɛŋea ɗa, keŋkeɗemte wəvea 
ɗa. Nahe hɛ kezhɛremte wəvea ɗa nya ganyɛ nya kaɓerama dɛrɛŋe rɛŋe. 

11Nahe hɛ kezhɛrete kaŋkwa nya kebeze beze, kaŋkwa keheka nehwene, kebeze 
beze ŋkɛ kwa kema ta ɗa. Pɛtɛ hɛɗi kebeze beze, wəndə shɛ kese ketsakɛ ŋkɛ 
we. 

12Sawa yasawa ka ŋwasle ŋkwa pelɛ ghweme nyi te ɓerama, kwa nza kafayɛa 
Mahwətə kanzere wəshi nyi te hɛɗi pɛtɛ se te kwete bela hwa'a te kwete, wəndə 
shɛ kazlenekɛ ŋkɛ we. 

13Ha yatsawete yɛ, ama tigə kwara yaɗa yɛ se te wəve. Kwele kwele sahwe yaka 
yɛ, ama meleɓe shɛ kekemave yɛ we. Hawe nya te gheyɛ te və keleke ha, va nya 
hwepete wənə Mahwətə kwele kwele va gheyɛ. 

Ghena ta Mahwətə ke ka ghala ta Israyɛl 

14Wa nya ghena nya geze Mahwətə te ka 'yaghwa mehele nyi kwa ghala le mbelia 
ŋkɛ nya: «Nahe hɛ kekwaɗakɛ hɛɗi nya ndeke nda 'ya ke ka Israyɛl, mbelia. 'Ya 
katenteɗemte hɛ te hɛɗia nci, katenteɗemte ka Zhəwda 'ya shave hwa hɛ perə. 

15Ama kwa sebe ta nya nteɗemte hɛ 'ya, katezhɛ heli 'ya yitea hɛ, katezhɛne 
yayata wəndə kadzete wəvea ŋkɛ ba'a kadzete hɛɗia ŋkɛ. 

16Pa hɛ tekave nda zeme fela le Ba'al ke mbelia ɗa. Ama ketekave dzeghwa tiɗiɗi 
hɛ kala mbelia ɗa, kenza hɛ kazeme fela le sləa ɗa, 'ya Mahwətə ne, katenza hɛ 
hwa mbelia ɗa. 

17Ama keɗema kwete mbe hwelefe nyi kafa ghena ta ɗa ne, katenteɗemte 'ya 
fəyitekeghə ba'a katewəfə nda ŋkɛ 'ya ke mte», wa'a ke Mahwətə. 

Zhɛrɛmi 13 

Yɛ Zhɛrɛmi le hətə kwa shinti 

1Wa nya ghena nya geze ɗa Mahwətə nya: «Kwiɗi pave hətə kwa shinti, hwepeyi 
hwa hwəa ŋa, ama yate va yɛmə.» 

2Pa 'ya pave hətə kwa shinti kala nya gezete ɗa Mahwətə, pa 'ya hwepeyi hwa 
hwə. 

3Kakwa bake zhigə, pa Mahwətə gezete ɗa ghena kala nya: 

4«Kelete hətə nya pave nya na, nya hwa hwə nya va gha, kwiɗi kadzawa hələa 
Efrate shɛ na wəfərəakɛ kwelɛ perawe ta keleɓa kwagha.» 

5Cape 'ya kadzawa hələa Efrate kawəfərəakɛ kala nya gezete ɗa Mahwətə. 

6Ma kwa sebe ta hɛ kwele kwele ne, ma ke Mahwətə sha 'ya: «Zhɛneghe geva 
kadzawa hələa Efrate shɛ na kelete hətə nya gezete ŋa 'ya kawəfərə.» 

7Pa 'ya zhɛneghe geva kadzawa Efrate, ntake 'ya kazele hətəa shɛ, pa 'ya kelete 
te ŋkwa nya wəfərəakɛ 'ya. Newe 'ya ne, pɛtɛ ŋkɛ keda da, mba kawəsəa wəndə 
we. 

8Ma ke Mahwətə sha 'ya ɓiyitsa: 

9«Wa nya ghena nya geze Mahwətə nya: Tsetse tedamte kele ghəa Zhəwda ba'a 
kele ghə nya wəba nya va Zhɛrəzalɛm 'ya. 

10Kwa nza mbelia shɛhɛ kaka 'yaghwa mehele nyi keɗema fa ghena ta ɗa ba'a 
nyi kentsə geva mbe ntɛaŋentɛa ghəa nci. Pa lənji kahawe ba'a kagwəɗəŋə yitea 
kweci shala. Yawa, kala hətə nya keda da nya, kaɗema kamenete wəsə tezhɛre 
mbeli nyi!» 

11Ma ke Mahwətə: «Kala nya hwepe hətə wəndə hwa hwə ne, tsagha hwepahwe 
ka Israyɛl le ka Zhəwda 'ya hwa hwə, kezha nza hɛ kambelia ɗa, kaka ncɛ sləa 
ɗa, kaka tsahe ɗa ba'a kaka ve zləvə te 'ya. Ama kefate ɗa ghena hɛ we.» 

Ghena keyipə pa te yɛ ghwelepe 

12Ma pa na sha tegeze nda ke hɛ: «Wa nya ghena ta Mahwətə, Shala ta ka Israyɛl 
nya: Nahe yɛ ghwelepe keŋate geva kezha 'yɛ tɛ. Ma ‹Tsagha shɛ ŋkɛ, nahe 
ghen'yɛ keɗepe›, ke kezhɛnete hɛ ne, 

13wa nya ghena nya geze Mahwətə nya pa sha hɛ: ‹'Ya kateghwəyi mbeli nyi te 
hɛɗi nya pɛtɛ, ka meghe nyi pelɛ pasla ta David, ka dzeghe Shala, ka mɛ ŋkwa 
ba'a mbeli nyi mbe Zhɛrəzalɛm pɛtɛ. 

14Katempəmte hɛ 'ya gərəzlə gərəzlə kala yɛ ghwelepe, gərəzlə yɛ yita le ŋwale. 
Wəndə shɛ katesərə 'ya we. Kwete zhɛ heli shɛ kafɛake ɗa kempə hɛ we›, 'ya 
Mahwətə nde gezete.» 

Fate mə ghena tewə və kenaka 

15Fate mə, veyite mə sleme yite, mba yɛ kenza kaka kele ghə, Mahwətə nde geze 
ghena. 

16Tsahe mə Shala Mahwətə ta ŋayɛ tewə ŋkɛ keghweneke ŋkwesle, tewə tehene 
ketsakɛ ŋayɛ mbe ŋkwesle hwa ghweme. Same ta veci yaneghe yɛ ne, ama pa 
zhɛremte kaŋkwesle nya zhikwətəkwə, pa ŋkɛ menete kaləmbə nya ɗɛkeɗɛ. 

17Ma keɗema yɛ kafa ghena nya ne, katenehwene 'ya tewəfərə va kele ghəa ŋayɛ, 
pelame pelame tebete nehwene ntsə ta ɗa kwa nza mbeli katefəhwe mbelia 
Mahwətə. 

Ghena ta Mahwətə ke mbeli nyi ki ghɛa meghe 

18Geze nda ke yɛ meghe le meghekɛ: «Ntishɛ ŋayɛ mə hwa hɛɗi, kwa nza ŋkɛ 
nahe derə meghea ŋayɛ nya ndeɗe keteɗe sawa mbe ghəa ŋayɛ. 

19Nahe meleme nyi laka bela kwa zeme keŋzlemte geva, wəndə shɛ kazhɛne 
kaghwenemte gelembea nci we, kwa nza ŋkɛ pɛtɛ mbeli kefəhwe ka Zhəwda, 
pɛtɛ fəhwe hɛ mbeli.» 

Bətə zləvəa Zhɛrəzalɛm 

20Zhɛrəzalɛm, walaŋe pa sha ŋkwa gi: wa nyi ka jaga ta ŋa kase laka bela kwa 
gwela. Tema mbeli nyi dapave ŋa nyi 'ya wa? Tema timɛti nyi keve zləvə nyi te 
gha wa? 

21Tsema tegeze na te və nya teɗa mbeli nyi senave nda nza na kaka mcɛhɛ ŋa ke 
hɛ tse wa? Ashɛ kwəpe tenza yaka kənəa gha kala male nya keheha va ya wəka? 

22Ma kegeze na: Wa raberə seke ɗa se wəsə nya wa, a pa, tewəmbəreke kwelea 
fete ta ŋa ŋwasakame lekwesa ta ŋa mbeli, kaɓelahehwe ɓelahe le gha kaberete. 

23Kazhɛremte hweta ta geva ta ŋkɛ nde ŋkereyi na? Kakelemte verezlɛzlɛ nya te 
geva ta ŋkɛ deghwava na? Tsagha ɗema gheyɛ nyi kesene ŋayɛ yitea mene wəsə 
kwa ndiremi kamenete wəsə kwa ganyɛ! 

24'Ya katetazemte ŋayɛ kala kwa shekwəli nyi fə sefə nya kese te ɓerama. 

25Ma ke Mahwətə: «Zhɛrəzalɛm, wa nya wəsə nya keneghe ŋa, nya veyi ŋa 'ya 
nya, kwa nza ŋkɛ nahe na kezaghəyite ɗa kezha ve nda ghəa ŋa ke kweci shala 
gɛ ne, 

26ma 'ya perə, 'ya kateŋwasakame lekwesa ta ŋa pa kwa kema, yitea nza na 
mederelaŋe. 

27Nahe 'ya kenakɛ yɛ vale tahea ŋa le yɛ hiŋwə hiŋwə ta ŋa te vəa mene 
mefətekwəa ŋa nya kawəsə hawe. Pelɛ yɛ wəmbəa ŋkwa ba'a dzeyi hwa yɛ 
gamba ne, nahe 'ya kenakɛ shala ta ŋa nyi ndiremi ndiremi kashasha. Ɗa ya te 
gha Zhɛrəzalɛm, kaɗe na kayaɓe ghəa ŋa we. Pa te nyama və tetemə ŋkɛ wa?» 

Zhɛrɛmi 14 

Səkwə ghə ta Zhɛrɛmi te vəa ɓɛaŋwela 

1Ghena nya gezete nda Mahwətə ke Zhɛrɛmi te ghəa ɓɛaŋwela. 

2Zewe ya hwa hwə va ka Zhəwda, ŋzla yaŋzla yɛ meleme ta nci, teheɗe kema va 
hɛ, dedeba'a hɛ hwa hɛɗi. Pa pelɛ ghweme dzeme lewela ta Zhɛrəzalɛm. 

3Kaghwene ka mene slene ta nci mbelia jama kadzawa ghwa kagə yɛmə. Hwa'a 
hɛ mɛa yɛ ghwa ne, yɛmə kwa hɛ we, zhɛne hɛ kasame le yɛ wəmbetea nci 
ghweghwəndəliŋə. Kwetɛ kwetɛŋe mehele ta nci, teheɗe kema va hɛ ba'a teŋa 
teŋa ghəa nci. 

4Ma kwa perawe hɛɗi va nya ɗema va kame ne, kwerɗake ɗake mehele ta ka 
wəza, dəpə hɛ sha wəsə kənəa ghə va hawe. 

5Pa le le nya kwamte hwa gamba kewəfəyite zhɛgwə kwateya ta ŋkɛ, kwa ɗema 
gwəzə shɛ. 

6Rəgəsə kwara lɛmə gamba ghereŋenji pelɛ wəmbə nyi dɛrɛŋe rɛŋe, zəŋwəa sefə 
yafa hɛ kala yɛ kelɛ gamba. Leɓakwe ntsə ta nci kasepa gwəzə, ama ashɛ shɛ we. 

7Ma ke hɛ: «Kaganda nza jaɗafa ta n'yɛ ɗaŋe ɗaŋe, ama gha gɛ Mahwətə, menete 
kwete wəsə kazləvəa ŋa! Kwele kwele zhigə pamte ŋa ghen'yɛ, ka mene ŋa fete 
ghen'yɛ. 

8Gha nya vate zəzə Israyɛl te, gha nya kembelete te te vəa ndiremi, wa raberə 
nza na kala mentiɓə te hɛɗi nya, kala nde se yitea dzeghwa nya kehɛ hɛ viɗi nahe 
wa? 

9Wa raberə nza na kala nde dewə berete, kala katsala nya keɗema mba 
kambelete ŋkwa wa? Ndagwara te tepe ta n'yɛ na Mahwətə, nahe n'yɛ keveyi ŋa 
geva tekeleke, mba na kesərəakɛ n'yɛ!» 

10Wa nya ghena nya geze nda Mahwətə nya ke mbelia shɛhɛ: «Kaganda ne, 
kewəba ɗe ndeŋe mbeli nyi, kaya dzeghwa ta nci hɛ we.» Ama kazlama Mahwətə 
te we. Ma tsetsenya gɛ, katezəzəke fete ta nci ŋkɛ ba'a katemeha ghwə ŋkɛ te 
jaɗafa ta nci. 

11Ma ke Mahwətə sha 'ya: «Səkwə ɗa ma na kezha mbeli nyi ma. 

12Ya hɛ mene səwəmayɛ ne, kafa lewela ta nci 'ya we. Ya hɛ dzeghekɛ ɗa melɛ 
kwa tere tere ba'a fəke ɗa wəshi gəmə, kayɛ 'ya we. Ama le mpa, ma ba'a ba 
tempə hɛ 'ya.» 

13Ma 'ya: «Aya Shala Mahwətə, ma ke ka mɛa ŋkwa ta ŋa sha hɛ: ‹Katekwaɗe 
ŋayɛ mpa keɗema ma we, ama kateve ŋayɛ kwelɛŋe ganyɛ Shala teke te ŋkwa 
nya.›» 

14Ma ke Mahwətə zhɛnete ɗa: «Tseŋwə yasla ka mɛ ŋkwa shɛhɛ te sləa ɗa. 
Keghwenakɛ hɛ 'ya we, kepelave nda hweŋkwa 'ya ke hɛ we, ghena shɛ kegezete 
nda 'ya ke hɛ we. Wəshi nyi katseŋwə, ghena nya ɗema zləvə te, zəzə nyi kwa 
wənəa nci yazlape ŋayɛ hɛ. 

15Vatse gɛ, wa nya ghena nya geze nda 'ya Mahwətə nya ke ka mɛ ŋkwa shɛhɛ: 
Mbeli nyi kegeze nyi te sləa ɗa geze ghena hɛ ke hɛ ne, keghwenakɛ hɛ 'ya we. 
Kadzete hɛɗi nya mpa le ma we, ke hɛ sha geze, ndagwara va mpa le ma teza 
sebe te hɛ. 

16Ma mbeli nyi zlapete nda ghena kelɛŋəa shɛhɛ, selekə lekə tenza hɛ dzeyi kwa 
hweŋkwa nyi mbe Zhɛrəzalɛm va mpa ba'a va ma. Wəndə shɛ kezha la mbelia 
shɛhɛ, mia nci, ŋwale tezhilia keɗema ŋwalea kwɛa nci we. Tsetse tezhɛnaghe 
wəsə kwa ndiremia nci 'ya kənəa hɛ.» 

17«Wa nya ghena nya tegeze nda na ke hɛ nya: Ma nda bete nehwene ntsə ta ɗa 
viɗi le veci kaɗema kaghereŋe ne, kwa me ɗa nya kwele te degheli nya kambelia 
ɗa, kampi zhia nta we. 

18Ma kwa dzemte 'ya mbe wəve ne, nda mbeli nyi kempənji hwa mpa yanewe 
'ya. Ma kwa zhɛneke geva 'ya kadzembe meleme ne, mbeli nyi kempənji va ma 
yanewe 'ya selekə lekə. Nda ndeŋe yandeŋe ka mɛa ŋkwa le ka dzeghe Shala 
kaɗema kafave kwete ghena.» 

19Kaganda neghamte Zhəwda na na? Wənəakwe na va Siyon na? Wa raberə vate 
zhi nyi keɗema nyi kampi na te ghen'yɛ wa? Kwelɛŋe yaneghe n'yɛ, wəsə ganyɛ 
shɛ kese we. Vəa mbe yaneghe n'yɛ, ama ghazlənə nde senyɛ. 

20Mahwətə, nahe ghen'yɛ keɗepete fete ta n'yɛ ba'a yɛ beze ghena ta ka shihɛ 
n'yɛ, kwa nza ŋkɛ nahe n'yɛ kemenete ŋa jaɗafa. 

21Tewəmbəreke wəba ta sləa ne, menema ŋkele ntsə na ma, kelemtema zləvə na 
te pasla ta meghea ŋa ma. Zəzəte jikə geva nya menete na le ghen'yɛ, nehemtema 
na ma. 

22Hwa yɛ shala tseŋwəa kweci hwelefefi ne, kwete shɛ kwetɛŋe nya kenza 
kameke va na? Ghweme le ghəa ŋkɛ nde me va kasawa na? Ashɛ gha ya 
kaMahwətə Shala ta n'yɛ wəka? Te gha vate zəzə ta n'yɛ ghen'yɛ kwa nza ŋkɛ 
gha nde mene wəshia shɛhɛ. 

Zhɛrɛmi 15 

1Ma ke Mahwətə sha 'ya: «Ya yɛ Moyize le Saməyɛl sletenji kwa kema ta ɗa ne, 
kazhɛreke geva mehele ta ɗa kezha mbeli nyi we. Ŋkamte ɗa hɛ kwa kema ta ɗa, 
slənji hɛ! 

2Ma ‹Tema telə n'yɛ wa›, ke'yɛwe hɛ va gha ne, ma pa na sha zhɛne nda ke hɛ: 
‹Wa nya ghena nya geze Mahwətə nya: wəndə nya ketarete geva kamte ne, 
kamte ŋkɛ, nya ketarete geva kamte kwamte mpa, va mpa mte ŋkɛ, nya ketarete 
geva kamte va ma, va ma mte ŋkɛ, nya ketarete geva kakele mbeli kadzete kwete 
hɛɗi, kakele geva ŋkɛ!›» 

3Ma ke Mahwətə: «'Ya kateɗa hɛ le mama ta wəshi wəfaɗe: katempə hɛ va 
kafayɛ, katentsehe hɛ kelɛa keti kalə cakeɗake, yɛ zleŋa ba'a yɛ kelɛ gamba ka 
tempeɗe hɛ ba'a ka teza sebe te hɛ. 

4Ma tsagha ne, benake tenza ka meghe nyi te hɛɗi kwa nakɛ hɛ hɛ. Nya ya 
kazhɛme nya mbe wəshi nyi ndiremi ndiremi nyi menete Manasɛ, wəzege ta 
Ɛzɛkiyas ba'a meghea ka Zhəwda mbe Zhɛrəzalɛm.» 

Leɓakwe Mahwətə va zhɛ heli 

5-6Ma ke Mahwətə: «Wəndə shɛ katezhɛ heli yitea gha we Zhɛrəzalɛm we? 
Wəndə shɛ kanehwene yitea gha we? Wəndə shɛ kateleɓe ghəa ŋkɛ ka'yɛwe 
ghena nyi te gha we? Gha nde neghamte ɗa, nahe na kezhɛrave ɗa wəmbə. Vatse 
vate ɗa 'ya te gha kezha za ŋa, kwa nza ŋkɛ leɓakwe 'ya va zhɛ heli. 

7Mbe yayata meleme nya te hɛɗi nya ne, nahe 'ya keveyi 'yɛmbea ɗa hwa 
ghweme kezha mehe hɛ. Nahe 'ya kezamte sebe te mbelia ɗa kwa fɛake hɛ 'ya 
keya ŋwale, ama kezhɛrete nza ta nci hɛ we. 

8Nahe 'ya kemenete kanza ka wedidi kwele kwele hwa hɛ kala ndaleghe nya kwa 
hələ. Kwa ghə veci nda vate ndiremi 'ya te meghekɛa megela nya kempa. 
Taghanyɛ ne, pa 'ya ndeke nda ghazlənə nya wəba. 

9Pa zləvə kelemte geva te male nya keyake ŋwale mberefaŋe, pa helia nta slanyɛ. 
Talala veci kwa ghə nda pəkwənyɛ vecia nta. Bətə nde mbe hawe, telakwe zləvə 

teɗenyɛ sawa te. Ma mbeli nyi mba te ghweme ne, katempə hɛ ka jaga ta nci pɛtɛ 
kwamte mpa.» ‘Ya Mahwətə nde gezete. 

Ŋgaɗe ghə ta Zhɛrɛmi ba'a zhɛne ta Mahwətə 

10Wa nya yaka te 'ya, kwa yake ɗa na gɛ mawe yawe! Te hɛɗi nya pɛtɛ ne, kaɗe 
ghena ta ɗa mbeli we, ghena yave hɛ kadzete 'ya. Ndagwara kenzəɓəave nda 
cɛdɛa 'ya ke wəndə keɗema kanzəɓəave ɗa wəndə we, ama pɛtɛ mbeli kabezla 
ɗa! 

11Ndagwara nahe Mahwətə kegezete: «Kazeme ŋa fela 'ya kezha ve ŋa zeɗe nza. 
Kazeme ŋa fela 'ya kezha tekele nde jaga ta ŋa kase kampi dzeve yitea gha te vəa 
ndiremi ba'a yaka. 

12Wəndə shɛ kaɓelemte lɛ we, halama lɛ shifri keɗema mze kwa ghwə ghwə na?» 

13Ma ke Mahwətə: «Zhəwda, nahe 'ya kepelakɛ ŋkwa kafə mcɛləa ŋa ba'a wəshi 
nyi wəfərəakɛ na kwa tame, wəsə shɛ katekemave na te ŋkwa nci we. Nya ya 
kazhɛme ta fete nyi menete na te hɛɗia ŋa pɛtɛ. 

14Kateve ŋa 'ya kamava ta ka jaga ta ŋa te hɛɗi nya ɗepema na. Tse yatse ghwə 
ta hwepe wənəa ɗa, katetere ŋayɛ ŋkɛ.» 

15Ma ke Zhɛrɛmi: «Gha Mahwətə, nahe na keɗepe nza ta ɗa pɛtɛ, zəzəte ɗa ba'a 
kemanakɛ ɗa, wate ɗa dewa te ka ghweze mɛ hwa 'ya. Sərəakɛ ɗa ma na kasa 
yaka laka nya zereghe ghena ta nci na ma, Ɗepete tewəmbəreke gha səwə ŋele 
'ya. 

16Ma sema ta ghena ta ŋa sha 'ya ne, pa 'ya veyite yitea ghə. Zlama ba'a farefa 
yave nda ghena ta ŋa ke wənəa ɗa, kwa nza ŋkɛ nahe 'ya keveyi geva tekeleke 
kaŋa ŋa Shala Mahwətə nde berete. 

17Kese 'ya kantishɛ hwa ka ŋ'wəshi ŋkwa kezha raberə we, ama nahe na keŋkeyi 
ɗa le berete vare bela, kwa ndeke ɗa hwepe wənə na kwele kwele. 

18Wa raberə ɗema yaka nya te 'ya kakiɗi wa? Va wa ɗema zhia ɗa kampi keɗema 
kamene mevɛvi wa? Kaganda kaganda ghwetete ɗa na kala ghwa ghele nya 
ɗema wəndə kavate ghə te yɛmə kwa!» 

19Wa nya ghena nya geze Mahwətə nya: «Ma kezhɛneke geva na kase sha 'ya ne, 
katekele ŋa 'ya kande mene slene ta ɗa zhɛkwa. Ma keghereŋe na kageze ghena 
ganji nyi keɗema kaghena ghweleme ne kande mɛ ŋkwa ta ɗa tenza na zhɛkwa. 
Ka Zhəwda ka tezhɛne geva kase sha gha, ama gha nde tezhɛne geva kalə sha hɛ 
we. 

20Kala zli mze kwa ghwə ghwə nya keɗema kaŋzla teve ŋa 'ya kwa kema ta nci. 
Katempa yɛ le hɛ, ama katepesle hɛ yitea gha we, kwa nza 'ya le gha kezha mbele 
ŋa ba'a kezha ya ŋa. 

21Katembele ŋa 'ya shave mbe dzeve ta ka 'yaghwa mehele ba'a katezləgwə ŋa 
'ya shave mbe dzeve ta ka mene berete ‘Ya Mahwətə nde gezete.» 

Zhɛrɛmi 16 

Nza ta Zhɛrɛmi kwetɛŋenyɛ 

1Ma ke ghena ta Mahwətə sha 'ya: 

2«Mba na kewəme male kezha ya ŋwale tezhili le ŋwalea kwɛ te hɛɗi nya. 

3Kwa nza ŋkɛ ne, wa nya ghena nya geze 'ya Mahwətə nya te ghəa ŋwale tezhili 
le ŋwalea kwɛ nyi keteya te hɛɗi nya ba'a te ghəa ka yitehɛ nci le yɛ megheyɛa 
nci: 

4katempə hɛ va zereghwe nyi dzawe, wəndə shɛ katenehwene hɛ keɗema katela 
hɛ we, ama kala dədə te wəve tenza hɛ. Katempə hɛ va yɛ kafayɛ le ma, kawəshi 
kezeme ta yɛ zleŋa ba'a yɛ kelɛ gamba tenza mbeli nyi kempə mpəa nci.» 

5Ma ke Mahwətə sha 'ya zhɛkwa: «Mba na kedzeki ghɛ nya nza nehwene ki, mba 
na kedzehwa sla shiŋəli, ləma na kanjiŋwe ŋkwa va mte ma, kwa nza ŋkɛ nahe 
'ya kekelemte kwelɛŋea ɗa, ganyɛa ɗa ba'a zhɛ helia ɗa shave hwa mbeli nyi. 

6Te hɛɗi nya ne, selekə lekə tempə ka mcɛləa kɛfi le ka titikwəa kɛfi kateɗema 
wəndə shɛ kala hɛ, kanehwene yitea hɛ keɗema kaperawe geva ba'a kaŋsə ghə 
kwele we. 

7Wəndə shɛ kateta nda wəsə kezeme ke wəndə nya mte wəndə ve kezha 
gweɗakwe nda wənə we, wəndə shɛ katesa nda yɛmə nehwene ke wəndə nya 
mte yitenyɛ keɗema meghekɛ we. 

8Dzekima ghɛ nya takɛ gəsəkə mbeli ki na ma. Ntishɛma na hwa mbeli kazeme 
wəshi ba'a kasa wəshi ma. 

9Kwa nza ŋkɛ wa nya ghena nya geze 'ya Mahwətə nde berete, Shala ta ka Israyɛl 
nya: ‹'Ya katefɛamte zlewezla nyi hwa gəsəkə, yɛ cimə zlama, yɛ ciməa zhilia 
makwashi ba'a yɛ ciməa makwashi. Mba yɛ teghweme ba'a kwa ntsə ta ŋayɛ 
temene geva ŋkɛ.› 

10Ma kegezete nda ghena nya na ke mbelia shɛhɛ, ya kwete kate'yɛwe hɛ va gha: 
‹Tewəmbəreke wa keleke ɓəmə ndiremi nya wəba nya Mahwətə wa? Wa ghena 
nya bezemte nda mə wa? Wa fete nya menete nda gheɓəmə ke Shala Mahwətə 
ta ɓəmə wa?› 

11Ma tezhɛne nda na ke hɛ gɛ: ‹Wa nya ghena nya geze Mahwətə nya: Va nya 
wəfəyite ɗa ka shihɛ ŋayɛ kalənji yitea kweci shala kezha hawe va hɛ ba'a kezha 
gwəɗəŋə kwa kema ta nci. Nahe hɛ kewəfəyite ɗa, kese hɛ kave wəshi nyi tekete 
nda 'ya ke hɛ yitea ghə we. 

12Ma gheyɛ le ŋa ŋayɛ ne, za ma yɛ mene wəshi nyi ndiremi ndiremi ke ka shihɛ 
ŋayɛ. Yayata wəndəa ŋayɛ kantsə geva mbe ntɛaŋentɛa ghəa ŋkɛ, kaɗema kafa 
ghena ta ɗa. 

13Vatse teŋkamte ŋayɛ 'ya se te hɛɗi nya kadzete kwete nya ɗepetema yɛ ba'a 
nya ɗepetema ka shihɛ ŋayɛ. Tagha tehawe yɛ va kweci shala veci le viɗi, kwa 
nza ŋkɛ ne, mba 'ya kamene ŋayɛ ganyɛ ɗa ya tsemanyɛ ŋkɛ we.›» 

Zhɛne geva nya wəba kase 

14Ma ke Mahwətə: «Ma vəashi ne, ‹Le Mahwətə nya kefəakave ka Israyɛl shave 
mbe Ɛzhipte›, ke mbeli sha zeme fela. Ma gɛ ne, katese kwete və nya tegeze 
mbeli: 

15‹Le Mahwətə nya kefəakave ka Israyɛl shave mbe hɛɗi nya laka bela kwa gwela 
ba'a shave mbe kweci hɛɗi nyi tetazeyi geva hɛ.› Kaganda tezhɛne hɛ 'ya kase 
kadzete hɛɗi nya ndeke nda 'ya ke ka shihɛ nci.» 

Kambele kwete hwa ka beze ghena we 

16Ma ke Mahwətə: «Kwele kwele teghwene ka kese mbeli kala kelepe 'ya kase 
kakese hɛ, kwa sebe ta ŋkɛ, kateghwene ka zlɛaŋezlɛa kwele kwele kase kahe hɛ 
se te yayata ŋkwa, hwa yɛ ghweme, pelɛ yɛ wəmbəa ŋkwa, pa kwa yɛ zlera. 

17Kwa nza ŋkɛ te yɛ dzeghwa ta nci ntsə ta ɗa, kawəfərənji hɛ va 'ya we, darahwe 
beze ghena ta nci kwa ntsə ta ɗa. 

18Pɛtɛ teŋki nda zhɛme nya mbe beze ghena ta nci nyi bake nyi 'ya ke hɛ, va nya 
zhɛrete hɛɗia ɗa hɛ wale wale le wəshi kwadanjia nci. Nahe hɛ keviɗikɛ hɛɗia ɗa 
le yɛ shala tseŋwəa nci.» 

Pɛtɛ mbeli kateɗepete Shala nya kaganda 

19Mahwətə, gha ya kaberete ta ɗa, kande ya ɗa ba'a kaŋkwa kewəfərə ta ɗa mbe 
vəa yaka. Sha gha tese kweci hwelefefi te ŋkwa nyi zhigə hɛɗi. Ma tegeze hɛ: 
«Kekemave hweŋkwa kezele Shala ganyɛ ka shihɛ n'yɛ we, wəshi kwadanji nyi 
keɗema kaketekɛ ŋkwa shala shɛhɛ. 

20Wərə wəndə ŋelɛ nya keɗema kashala kamenete nda yɛ shala ke ghəa ŋka na?» 

21Ma ke Mahwətə: «Ma tsetsenya gɛ, ‘ya katencɛ nda yɛ wəba ta ɗa le berete ta 
ɗa ke hɛ. Ma tsagha, kateɗepete sləa ɗa hɛ kaMahwətə.» 

Zhɛrɛmi 17 

Mahwətə kancɛ fete ta ka Zhəwda 

1Ma ke Mahwətə: «Nahe fete ta ka Zhəwda kerafete geva kala wəsə nya rafete 
mbeli le metsasle lɛ keɗema le kwesa nya berete. Nahe nde kerafeyi geva kwa 
wənəa nci ba'a te tereme nyi te reghwetɛa nci. 

2Kala nya zəzə hɛ te ŋwalea nci zəzə hɛ te yɛ reghwetɛa nci, te seləa nci nyi 
keveyi geva tekeleke ba'a te wəfe nyi gwəzləmə dzeme te yɛ wəmbəa ŋkwa. 

3Ka Zhəwda, gheyɛ nyi kehawe va kweci shala dzeyi hwa yɛ ghweme ba'a hwa 
gamba ne, ‘ya katefə nda mcɛləa ŋayɛ ba'a pɛtɛa wəshi nyi wəfərəakɛ yɛ ke 
mbeli, tsagha yɛ kələŋəa ŋayɛ. Va fete nyi menete yɛ dzeyi te hɛɗi ŋayɛ pɛtɛ 
temene 'ya. 

4Gha le ghəa ŋa nde tesərə hɛɗi nya nza na te, nya ndeke ŋa nya 'ya. Katezhɛre 
ŋa 'ya kamava ta ka jaga ta ŋa te hɛɗi nya ɗema na keɗepe. Kwa nza ŋkɛ kala 
ghwə ŋkwa nya kwa wənəa ɗa, wəsə shɛ kagweɗakwete ŋkɛ we.» 

5Wa nya ghena nya geze Mahwətə nya: «Ma wəndə nya keveyi wənəa ŋkɛ 
cakeɗake le 'ya, nya kevate zəzə ta ŋkɛ te wəndə ŋelɛ ba'a nya kedɛŋate geva te 
ntsehwele nyi te hɛɗi ne, kebezla bezla nza ŋkɛ. 

6Yipə yipə ŋkɛ le wəfe nya te meha wəve. Wəsə shɛ kanza ŋkɛ kamenete kezha 
nakɛ zeɗe nza we! Hwa pelɛ nyi te ɓerama tenza ŋkɛ, te hɛɗi mekandɛ nya ɗema 
wəndə kanzate nza te. 

7Ama kewəpi wəpi tenza wəndə nya kevate zəzə ta ŋkɛ ba'a nya kedɛŋate geva 
te Mahwətə. 

8Yipə yipə tenza ŋkɛ le wəfe nya kemɓeyi geva mɛa yɛmə, nya kehaghe slərəa 
ŋkɛ kadzehwa yɛmə. Kazhɛ nda ghele we, ndɛzlɛ nza slekea ŋkɛ keveci keveci. 
Ya ɓɛaŋwela menete geva kava zake ne, wəsə shɛ kazhɛ nda we, nda ya yaya ŋkɛ. 

9Wəsə shɛ mbəɗəkwə ma ke wənəa wəndə ŋelɛ we. Wəndə shɛ kambete we: wa 
nde nza kafate wa? 

10'Ya Mahwətə ne, kanewe ŋkwa nya kwa wənə 'ya, nahe 'ya keɗepe ghena nyi 
zəzə mbeli. ‘Ya nde ŋki nda wəsə ke yayata wəndə kala dzeghwa ta ŋkɛ ba'a kala 
zhɛme nya mbe slene nyi mene ŋkɛ. 

11Kala ghenda nya kevavere slesle nyi yakema ŋkɛ ne, tsagha wəndə nya 
kemenete mcɛlə le mbəɗəkwə. Ma nya fa zeɗe ŋkɛ te hɛ ne, rɛɗɛ hɛ kiɗinji, ma 
kakwa keɗaŋe, kagezhi tenza ŋkɛ.» 

Deke va Mahwətə se mpi 

12Pasla nya nza zləvə te ya pelɛ ghweme se kakwa ghatenyɛ, tsagha ghɛa ɓəmə 
nya keveyi geva tekeleke! 

13Mahwətə nya vate ghə ka Israyɛl te, pɛtɛ mbeli nyi kewəfəyite ŋa shewə va 
hawe! Ma mbeli nyi kezhɛrave ŋa wəmbə ne, kala slə nyi ɗahate mbeli te hɛɗi 
nza hɛ. Kwa nza ŋkɛ ne, nahe hɛ kewəfəyite Mahwətə nya kaɗaslea mpi. 

Səkwə ghə ta Zhɛrɛmi 

14Mahwətə, mbete ɗa nda nza 'ya kambe, mbelete ɗa nda nza 'ya kambele. Kwa 
nza ŋkɛ gha yave zləvə 'ya te. 

15Ma ke mbeli sha geze ɗa: «Tema ɗa ta Mahwətəa shɛ gɛ wa? Menete geva ŋkɛ 
tsetsenya gɛ ga!» 

16Ama 'ya ne, kese 'ya kaŋka ŋa yitea kele ndiremi kase we, kese 'ya kamawe 
vecia beze kase we, nahe na keɗepe megela. Kwa kema ta ŋa gezemte yayata 
ghena ta ɗa 'ya. 

17Mba na kesərəakɛ ɗa kabare bare va ghazlənə, gha nya kaŋkwa kewəfərə ta ɗa 
te vəa ndiremi. 

18Nza ka ghweze mɛ hwa 'ya shewə va hawe, mba ŋkɛ kenza ka'ya! Bare bare hɛ 
va ghazlənə, mba ŋkɛ kenza ka'ya! Keleke vecia ndiremi kadzete hɛ, zamte sebe 
te hɛ pɛtɛ. 

Ghena te ghəa veci kezhɛne mpi 

19Wa nya ghena nya gezete ɗa Mahwətə nya: «Kwiɗi slete ŋa kwa mɛ degha nya 
dzeki keɗema nya shave ka meghea ka Zhəwda kwa. Kwa sebe ta ŋkɛ, tsagha na 
menete mɛa kweci mɛ degha ta Zhɛrəzalɛm. 

20Ma pa na sha hɛ: ‹Fate mə ghena ta Mahwətə gheyɛ ka meghea kɛfia ka 
Zhəwda, gheyɛ ka Zhəwda ba'a mbeli nyi mbe Zhɛrəzalɛm, gheyɛ nyi kedzeki 
kwa mɛ degha nyi pɛtɛ. 

21Wa nya ghena nya geze ŋkɛ nya: Ma te veci kezhɛne mpi ne, yate mə ghəa ŋayɛ 
va kele wəshi nyi ɗaŋeɗa dzeki kwa mɛ degha nyi te Zhɛrəzalɛm. 

22Mba yɛ kekele wəshi shave ki ghɛa ŋayɛ te veci kezhɛne mpi shɛ perə, menema 
kwete yɛ hwa slene ma. Veyi mə vecia shɛ tekeleke kaŋa ɗa kala nya gezave nda 
'ya ke ka shihɛ ŋayɛ. 

23Kese hɛ kafa ghena ta ɗa we, kese hɛ kave sleme yite we, pa hɛ zhɛrete ghə 
ntɛaŋe ntɛaŋe. Hɛreɗɛ hɛ ɗema fa ba'a yɛ ghena ta ɗa.› 

24Ma ke Mahwətə: ‹Ama gheyɛ ne, fate mə ghena ta ɗa megela. Ma te veci 
kezhɛne mpi ne, yate mə ghəa ŋayɛ va kele wəshi nyi ɗaŋeɗa dzeki kwa mɛ 
degha nyi te meleme nya, veyi mə vecia shɛ tekeleke kaŋa ɗa ba'a mba yɛ 
kemene kwete hwa slene. 

25Ma tsagha, ka meghe nyi pelɛ pasla ta David, nyi kedzeghwa pelɛ gədəwə 
keɗema pelɛ wəmata gədəwə, mbelia jama ta nci, ka Zhəwda ba'a mbeli nyi mbe 
Zhɛrəzalɛm ka tedzeki kwa mɛ degha shɛhɛ. Kaghala ghala tenza mbeli mbe 
melemea shɛ. 

26Ma ɓiyitsa, katese mbeli mbe yɛ meleme ta Zhəwda, mbe meleme nyi dzeyi 
yitea Zhɛrəzalɛm, mbe hɛɗia Bɛnjamɛn, mbe meleme nyi kwake te ŋwela, mbe 

meleme nyi hwa ghweme ba'a mbe hɛɗia Nɛgɛv. Katefə wəshi kedzeghe melɛ 
kwa tere tere keɗema kweci melɛ, yɛ wəshi gəmə le 'wərdə kwa hə hə ba'a wəshi 
melɛ ketsa hana kase kadzembe ghɛa Mahwətə. 

27Ama keɗema yɛ kafa ghena ta ɗa, keɗema yɛ keveyi ɗa veci kezhɛne mpi 
tekeleke kaɗema kakele wəsə, ma kedzeki yɛ le wəshi nyi ɗaŋeɗa kwa mɛ degha 
nyi te Zhɛrəzalɛm te vecia shɛ ne, tagha, katendə ghwə 'ya yitea melemea shɛ. 
Katetere ghɛ ganji nyi mbe Zhɛrəzalɛm ŋkɛ ba'a katemte ghwəa shɛ we.›» 

Zhɛrɛmi 18 

Zhɛrɛmi ki ghɛa male kwa ŋa ghene 

1Wa nya ghena nya kemave Zhɛrɛmi va Mahwətə nya: 

2«Sate, kwiɗi tsetsenya kadzawa ghɛa male kwa ŋa ghene, kwagha tegeze ŋa 
ghena ta ɗa 'ya.» 

3Pa 'ya dzawa sha male kwa ŋa ghene, slene ta nta yamene nde kwa 
dadeghweme. 

4Ma kemenete geva ŋkɛ kabezenyɛ ghene nya ŋa nde ne, pa zhɛne kaŋate kwete 
le rekɛa shɛnyɛ kala nya ɗe nde. 

5Wa nya ghena nya gezete ɗa Mahwətə nya: 

6«Ka Israyɛl, ashɛ wərə 'ya kamenete le gheyɛ kala nya mene male kwa ŋa ghene 
nya wəka? Kala rekɛ nya mbe dzeve ta male kwa ŋa ghene ka Israyɛl mbe dzeve 
ta ɗa. 

7Ma te kwete veci ne, kageze 'ya kezha nteɗemte, kezha tsaslemte ba'a kezha 
zamte sebe te kwete hwelefe keɗema te kwete hɛɗi. 

8Ama kempiyi dzeve hwelefea shɛ te wəsə kwa ndiremi nya kebezemte ɗa wənə 
ne, katesərə ve ndiremi 'ya kadzete. 

9Ma te kwete veci, katare 'ya kezha ŋa ba'a kezha mɓe kwete hwelefe keɗema 
kwete hɛɗi. 

10Ama kenza hwelefea shɛ kamene wəsə nya ɗema 'ya, kaɗema kafa ghena nyi 
geze 'ya ne, ma tsagha pa 'ya sərəakɛ mene ganyɛ nya meɗeyi nda 'ya. 

11Ma tsetsenya gɛ Zhɛrɛmi, geze nda ghena ke ka Zhəwda le mbeli nyi mbe 
Zhɛrəzalɛm: ‹Wa nya ghena nya geze Mahwətə nya pa sha hɛ: Nahe 'ya kekelete 
zəzə kave ndiremi te gheyɛ. Pa yayata wəndə kampiyi dzeve va dzeghwa kwa 
ndiremia ŋkɛ. Hite mə dzeghwa ta ŋayɛ ba'a slene ta ŋayɛ.›» 

12Ama ma ke hɛ sha tezhɛne: «Wa tsakɛ n'yɛ wa! Wəsə nya tarete n'yɛ yatemene 
n'yɛ, wəshi nyi ndiremi ndiremia n'yɛ yazele ghen'yɛ.» 

Israyɛl zaghəyite Mahwətə 

13Vatse gɛ ne, wa nya ghena nya geze Mahwətə nya: «'Yɛwakɛ mə ghena va kweci 
hwelefefi: kegha mbeli kafate mama ta wəsə nya we! Kendiremi kashasha wəsə 
nya menete ka Israyɛl. 

14Ashɛ zhiɓə nza kwacakelɛ nyi ketemə kənəa ghweme nyi hwa gamba ta Liban 
wəka? Kanzanyɛ yɛmə lɛnɛa nya kese cakeɗake kwa hələ kehwɛ na? 

15Ama nahe mbelia ɗa kezaghəyite ɗa. ‘Wərdə yatere nda hɛ ke wəshia kwadanji, 
wəshia shɛhɛ ka kelawe hɛ kwa hweŋkwa ta nci, hɛ kafə hɛ same kwa hweŋkwa 
nyi vəashinji kezha dzeghwa kwa hweŋkwa nyi kentatema geva. 

16Nahe mbelia ɗa kezhɛrete hɛɗia nci kakwəfi. Keveci keveci nza mbeli keyirə 
yirə, pɛtɛa mbeli nyi kedzeyi mbe heheɓake, nda ghə yagagəzə hɛ. 

17Ma vəa ŋkwa nya tese nde jaga ne, kwetɛ kwetɛŋe tetaze mbelia 'ya kala 
keləwə nya kele sefə same kwa ghweme. Ma te veci nya tese ndiremi ne, 
katezhɛre nda wəmbə 'ya ke hɛ kamejara kema nya tezhɛre nda 'ya ke hɛ.» 

Mbeli tsate ghena yitea Zhɛrɛmi 

18Ma ke hɛ gezete: «Mbi ɓəmə, zele ɓəmə ntsehwele kepesle Zhɛrɛmi, kandɛare 
mə va ka dzeghe Shala kezha teke ɓəmə wəsə mahalegə we, ya ka ntsehwele 
ntsehwele kezha geze ɓəmə ghena ganyɛ we, ya ka mɛ ŋkwa kezha geze ɓəmə 
ghena ta Shala we. Mbi ɓəmə kageze ghena nya ndiremi te, vema ghə mə te 
ghena ta ŋkɛ ma.» 

19Veyite sleme yitea səkwə ta ɗa Mahwətə, fama ghena ta ka jaga ta ɗa gi. 

20Kawa wəsə kwa ndiremi mbeli le kwa ganyɛ na? Ama keleŋa yaŋa ɗa hɛ. Zəzəte 
tsema tsema se 'ya kaslete kwa kema ta ŋa kampi ŋa dzeve kezha hɛ, kezha 
zhɛremte hwepe wənəa ŋa na seyi kənəa hɛ. 

21Vatse gɛ ne, vate ma te ŋwalea nci, mpəmte hɛ kwamte mpa. Zamte geva sebe 
te ŋwalea mia nci ba'a zhɛrenji hɛ kaka wedidi, mpənji zhilia nci va ba, mpənji 
megelɛshi kwamte mpa! 

22Fate lewela mbeli shave ki ghɛa nci kwa ghweneke wəvəsəa ka sewajɛ na kala 
metɛ ta ntsə kaɗa hɛ! Kwa nza ŋkɛ keleŋa yaŋa hɛ kezha kese ɗa, dagalawe 
yakelawe hɛ yitea seɗa ta ɗa. 

23Ma gha Mahwətə ne, wəsə shɛ kaɗepema na mbe wəshi nyi mene nyi hɛ kezha 
pesle ɗa we. Mba na kekelemte jaɗafa ta nci te wənə, dəpəma wəsə na kənəa 
beze ghena ta nci ma. Betenji hɛ kadzete hɛɗi kwa kema ta ŋa, te vəa hwepe 
wənəa ŋa ne, vate ɗa te hɛ! 

Zhɛrɛmi 19 

Ghwelepe kwa pesle pesle 

1Wa nya ghena nya gezete nda Mahwətə ke Zhɛrɛmi nya: «Kwiɗi kalə sha male 
kwa ŋa ghene shɛ na pave ghwelepe, kwa sebe ta ŋkɛ, tsehave kweci mbeli hwa 
tsene ta mbelia jama ba'a hwa ka dzeghe Shala. 

2Shave ŋa kwa mɛ degha ta Kələ, laka zlərəa Hinom kezha zlape ghena nya 
tegeze ŋa 'ya. 

3Ma pa na sha tegeze: Fate mə ghena ta Mahwətə ka meghea kɛfia ka Zhəwda 
ba'a mbeli nyi mbe Zhɛrəzalɛm. Wa nya ghena nya geze Mahwətə nde berete, 
Shala ta ka Israyɛl nya: 'Ya katekele ndiremi kase kadzete ŋkwa nya, ndiremi nya 
ketegaka kala berazlɛ ta va kwa sleme ta mbeli nyi ketefa. 

4Kwa nza ŋkɛ nahe ka Zhəwda kewəfəyite ɗa, nahe hɛ kezhɛremte ŋkwa nya 
wale wale le tere nda 'wərdə ke kweci shala nyi ɗepetema hɛ, ya ka shihɛ nci, ya 
ka meghea ka Zhəwda. Bətə zamte ŋkwa shɛ hɛ mbe mimia mbeli nyi ɗema fete 
va hɛ. 

5Pa hɛ ŋate nda ŋkwa tekeleke ke Ba'al kezha dzeghe nda melɛ kwa tere tere le 
ŋwalea nci. Ndagwara kegezave nda wəsə nya kala nyagha 'ya ke hɛ we, kegha 
'ya kagezete ba'a kazəzəte we.» 

6Ma ke Mahwətə: «Vatse gɛ ne, katese kwete hɛ nya ɗema mbeli mba kateheka 
ŋkwa nya ‹kaTofɛt› keɗema ‹kazlərəa Hinom›, ama ‹kazlərəa mpə ŋkwa›. 

7Te ŋkwa nya ne, katezhɛre ntsehwelea ka Zhəwda le ŋa ka Zhɛrəzalɛm 'ya 
kawəsə gəmə, katempə hɛ 'ya kwamte mpa laka ka jaga ta nci, mbeli nyi keɗe 
kaza mpia nci. Katesərə nda geva ta nci 'ya kawəsə kezeme ta yɛ zleŋa ba'a yɛ 
kelɛ gamba. 

8Katezhɛre Zhɛrəzalɛm 'ya kakwəfi nya ghazlənə mbeli ve. Pɛtɛa mbeli nyi 
ketedzeyi vare katesla heli ba'a katetsa lewela kwa nakɛ ndiremi nya te hɛ. 

9Katezeme nda ŋwale tezhilia nci le ŋwalea kwɛ nci 'ya ke hɛ. Katezezeme ghəa 
nci hɛ va ndiremi ba'a va taze ta mehele nya teve hɛ ka jaga le mbeli keɗe 
kazamte mpia nci mbe.» 

10Kwa sebe ta ŋkɛ, pa na peslemte ghwelepe nyagha kwa ntsə ta mbeli nyi nza 
yɛ le hɛ. 

11Ma pa na sha hɛ: Wa nya ghena nya geze Mahwətə nde berete nya: Katempə 
mbeli nyi 'ya ba'a meleme nya kala nya pesle ghwelepe rekɛ mbeli. Mba 
kandeɓete geva zhɛkwa we. Kaŋkwa kela mbeli nyi kempə mpə tenza Tofɛt, kwa 
ɗema ŋkwa shɛ te kwete ŋkwa. 

12Ma ke Mahwətə: «Kala Tofɛt tezhɛre yɛ meleme nya 'ya le mbeli nyi mbe. 

13Wale wale tezhɛre ghɛ nyi mbe Zhɛrəzalɛm 'ya ba'a ŋa ka meghea kɛfia ka 
Zhəwda kala ŋkwa nya mbe Tofɛt. Tsagha shɛ tenza ŋkɛ kaŋa pɛtɛa ghɛa nyi tere 

nda 'wərdə mbeli ke yɛ saseregwa ba'a nyi dzeghe nda melɛ mbeli le tɛ ke kweci 
shala pelɛ dɛɓerea nci.» 

14Pa Zhɛrɛmi zhɛneke geva se mbe Tofɛt, ŋkwa nya ghwenakɛ Mahwətə kageze 
ghena ta ŋkɛ, pa sletenyɛ te ŋwela ta ghɛa Mahwətə. Ma ke sha mbeli nyi tagha 
pɛtɛ: 

15«Wa nya ghena nya geze Mahwətə nde berete, Shala ta ka Israyɛl nya: ‹'Ya 
kateve yayata ndiremi nya gezete 'ya kadzete meleme nya ba'a kadzete meleme 
nyi dzeyi yite. Kwa nza ŋkɛ ntɛaŋe ntɛaŋe ghəa mbeli nyi mbe, nahe hɛ keɗema 
fa ghena ta ɗa.›» 

Zhɛrɛmi 20 

Pashehəwr hwepeyi Zhɛrɛmi te selə 

1Pa Pashehəwr, nde dzeghe Shala nya kawəzege ta Imɛr, nya te ghəa ghɛa 
Mahwətə fate Zhɛrɛmi kazlape ghena ta Mahwətə. 

2Pawe ŋkɛ sha balema kwa sleme va nde mɛ ŋkwa Zhɛrɛmi, pa ŋkɛ hwepeyi te 
selə nya mɛa mɛ degha ta Bɛnjamɛn nya pelɛghə, nya dzembe ghɛa Mahwətə 
mbeli kwa. 

3Ma te hendɛ ta ŋkwa, pa Pashehəwr pelemte Zhɛrɛmi. Ma ke Zhɛrɛmi shɛ: 
«Kateheka ŋa Mahwətə kaPashehəwr zhɛkwa we, ama ‹kaGhazlənə ya te yayata 
ŋkwa.› 

4Kwa nza ŋkɛ wa nya ghena nya geze Mahwətə nya: ‹Kateve ŋayɛ bare bare 'ya 
va ghazlənə, gheyɛ le ka mcɛhɛ ŋa pɛtɛ. Katempə hɛ va kafayɛa ka jaga ta nci 
kanewe newe ntsə ta ŋa. Kateve nda ka Zhəwda 'ya pɛtɛ ke meghea ka Babilone 
nya ketefə hɛ kadzete hɛɗia ŋkɛ keɗema nya ketempə hɛ le kafayɛ. 

5Pɛtɛa mcɛlə nyi mbe meleme nya, pɛtɛa wəshi nyi kemave hɛ te slene ta nci, 
wəshi nyi nza zləvə te va hɛ, zlaɓe le wəshi nyi wəfərəakɛ ka meghea kɛfia ka 
Zhəwda ne, pɛtɛ teve nda hɛ 'ya ke ka jaga ta nci. Katefə wəshi nyi mbe hɛ, 
katetsene hɛ hɛ ba'a katefə hɛ hɛ kajive Babilone. 

6Ma gheyɛ le mbeli nyi nza yɛ gɛ Pashehəwr, pɛtɛ tefəmte ŋayɛ mbeli. Ma 
ntsehema ta ŋa mbe Babilone ne, katemte na, pelɛagha tela ŋa mbeli, tsagha 
pɛtɛa ka mcɛhɛ ŋa nyi se na kageze nda ghena kelɛŋə tseŋwə ke hɛ.›» 

Zhɛrɛmi kanehwene nda nehwene ke Shala 

7Nahe na keghwetete ɗa Mahwətə, nahe 'ya kepelakɛ ghəa ɗa kaghwetete geva. 
Berete yamenete na te 'ya, berete ma se na ke 'ya. Keveci keveci ŋ'wəshi ɗa 
mbeli, yayata wəndə kayiɗə ɗa. 

8Yayata və nya geze ghena 'ya ne, nda 'ya katsate lewela ba'a kazlapete ghena ta 
yɛ mene berete le sa yaka. Tewəmbəreke ghena ta Mahwətə ne, keveci keveci 
ŋele ba'a ŋ'wəshi ɗa mbeli. 

9Ma kegeze 'ya: «Mba 'ya katezəzə te Mahwətə we, kazhɛne 'ya kageze ghena ta 
ŋkɛ we», a 'ya, ma ŋkwa nya kwa wənəa ɗa ne, kala wəsə nya ndə ɗa ghwə. 
Leɓakwe 'ya va zereghe, ama kapesle 'ya yite we. 

10Kwele kwele mbeli nyi fa 'ya kageze ghena kwa ndiremi te 'ya. “Ghazlənə ya te 
yayata ŋkwa”, ke hɛ sha heka ɗa. «Ncɛte mə ghena ta ŋkɛ», ke kweci sha geze. 
«Kaganda, ncɛte ɓəmə», ke kweci zhɛnete. Pa le ka mcɛhɛ ɗa kaneghe teɗe ta ɗa, 
ma ke hɛ: «Ya kwete kateteɗe ŋkɛ mbe dewə zəzə ta ŋkɛ, ma tsagha, berete ma 
tenza mə ke gheŋkɛ, wərə mə kawate dewa ta ɓə te.» 

11Ama Mahwətə ne, kənəa 'ya ŋkɛ kala katsala kempa nya ghazlənə mbeli ve. Ka 
ghweze mɛ hwa 'ya ka teteɗe, katehərəte ɗa hɛ we. Shewə tenza hɛ va hawe, va 
nya ɗema hɛ kehərəte ɗa. Kaghala ghala tenza hawe te hɛ, wəndə shɛ katezaghə 
we. 

12Mahwətə nde berete, gha nya kenewe wəndə nya tiɗiɗi, nya keɗepe ŋkwa nya 
kwa wənə ba'a mehele, ke gha pelave ŋa ghena nya te 'ya 'ya, ncɛte ɗa tsema 
tsema tewa dewa na te ka jaga ta ɗa. 

13Gha nda mə cimə ke Mahwətə! Tsahe mə Mahwətə! Nahe ŋkɛ kembelemte nde 
dewə ŋeli shave mbe dzeve ta ka mefətekwə. 

14Kebezla bezla nza veci nya yake geva 'ya te! Ya veci nya yake ɗa meyɛ ɗa te 
kenza kewəpi wəpi! 

15Kebezla bezla nza wəndə nya kendeke nda zlama ke yiteyɛ ɗa kwa geze nda 
ŋkɛ: «Wəzege teza yayake na», a ke. 

16Nza wəndəa shɛ kala meleme nyi ŋzlamte Mahwətə le wənə le wənə! Masheke 
ne, fate tsa ta lewela ŋkɛ, ma kwa ghə veci, fate gaka ta mpa ŋkɛ! 

17Va wa ɗema ŋkɛ menete kamte ɗa 'ya kwa hwə va meyɛ ɗa wa? Kanzanyɛ 
hwəa meyɛ ɗa kakwele ta ɗa, kanza ɗa 'ya kwa hwəa nta kaghala ghala. 

18Wa raberə yake geva 'ya sawa kwa hwə tse wa? Deke kezha sa yaka, kanza le 
kema teheɗe ba'a kezha nza mbe hawe keveci keveci na? 

Zhɛrɛmi 21 

Zhɛrɛmi kazhɛne nda ghena ke Sɛdɛsiyas 

1Wa nya ghena nya gezete nda Mahwətə nya ke Zhɛrɛmi kaŋa meghe Sɛdɛsiyas. 
Pa ghweneke nda yɛ Pashehəwr, wəzege ta Malkiya le nde dzeghe Shala 
Sefaniya, wəzege ta Masɛya ke Zhɛrɛmi, ma ke hɛ 'yɛwete ve: 

2«Tehwə tehwə ŋa 'ya, 'yɛwakɛ n'yɛ ghena va Mahwətə, kwa nza 
Nabəkodonozor, meghea ka Babilone kave n'yɛ mpa. Nda kwete kamenete 
kwete ŋkɛ hwa wəshi meŋelea ŋkɛ kezha ŋkamte cakeɗake le ghen'yɛ.» 

3Ma ke Zhɛrɛmi sha hɛ: «Wa nya ghena nya tezhɛne nda yɛ ke Sɛdɛsiyas nya: 

4Wa nya ghena nya geze Shala Mahwətə ta ka Israyɛl nya: ‹Ma wəshi kempa nyi 
yitea dzeve nyi va gheyɛ kezha mpa le meghea ka Babilone ba'a ka Kaldɛ nyi 
kempa nyi le gheyɛ pelɛke te wəmbəa zli ne, katezhɛne hɛ 'ya kadzembe hwəa 
meleme. 

5'Ya le ghəa ɗa nde teɗa ŋayɛ le berete ta ɗa, va hwepe wənəa ɗa, va ghyana ta 
ɗa ba'a va beze ta wənəa ɗa. 

6Kateɗa wəshi nyi le mpi 'ya mbe meleme nya, mbeli le wəshi keseɗa: pɛtɛ tempə 
hɛ va ba nya dzawe. 

7Ma ke Mahwətə: kwa sebe ta ŋkɛ, 'ya kateve nda Sɛdɛsiyas, meghea ka Zhəwda, 
ka mene slene ta ŋkɛ ba'a mbeli nyi ketene yitea yɛ ba, mpa le ma mbe melemea 
shɛ ke meghea ka Babilone. 'Ya kateve hɛ mbe dzeve ta ka jaga ta nci, mbe dzeve 
ta mbeli nyi keɗe kazamte mpia nci. Katempə hɛ Nabəkodonozor, katezhɛ heli 
ŋkɛ yitea hɛ we, katetene kwete wəndə ŋkɛ te ghweme we, katehawe ŋkɛ va 
kwete wəndə we.›» 

8Ma ke Mahwətə sha Zhɛrɛmi kezha geze nda ke mbeli zhɛkwa: «Wa nya ghena 
nya geze Mahwətə nya: Kapele ŋayɛ hweŋkwa 'ya kezha ntave yɛ hwa yɛ nza te 
ghweme le mte. 

9Ma wəndə nya ketenza mbe meleme nya ne, katemte ŋkɛ va kafayɛ, va ma 
keɗema va ba. Ama wəndəa ŋayɛ nya keteshavenyɛ kezha ve nda ghəa ŋkɛ ke ka 
Babilone nyi keɗa ŋayɛ ne, pələsə tenza mpia ŋkɛ. 

10Ma ke Mahwətə: Katezhɛre nda geva 'ya ke meleme nya kezha ve zeɗe nza we, 
ama kezha ve ndiremi kadzete. Katenza ŋkɛ mbe dzeve ta meghea ka Babilone 
nya ketendə ghwə yite.» 

Ghena ta Mahwətə ke ghɛa meghe 

11Ke mbeli nyi ki ghɛa meghea ka Zhəwda. «Fate mə ghena ta Mahwətə, 

12gheyɛ hwelefe ta David. Wa nya ghena nya geze ŋkɛ nya: Meha mə ghwə nya 
kaganda kala kiɗi ta ŋkwa. Zləgwəke mə mbeli nyi kasa yaka gəmə shave mbe 
dzeve ta mbeli nyi kesa nda yaka ke hɛ. Ma keɗema ŋkɛ tsagha ne, kala ghwə nya 
ɗema mbeli kapeslekɛ tetse hwepe ta wənəa ɗa va wəshi nyi ndiremi ndiremi 
nyi mene yɛ. 

13Ma ke Mahwətə: Kabəzli ɓəmə tsetsenya gɛ Zhɛrəzalɛm, gha nya kwelɛ zlərə, 
nya te keleɓa nya ɓerayɛ. Kwa nza ŋkɛ, ‹Wəndə shɛ katesawa kaɗa ɗa keɗema 
kadzete ghweɓea ɗa we›, a pa sha geze. 

14Ma ke Mahwətə: 'Ya kateve ɗa te gheyɛ kazhɛme nyi mbe slene ta ŋayɛ. ‘Ya 
katendə ghwə yitea ghɛa meghea ŋayɛ, hɛmɗɛke teterenji wəshi nyi dzeyi yite.» 

Zhɛrɛmi 22 

1Wa nya ghena nya geze nda Mahwətə ke Zhɛrɛmi nya: «Kwiɗi kadzawa ghɛa 
meghea ka Zhəwda kageze ghena nya, 

2ma tegeze na: ‹Fate ghena ta Mahwətə, gha meghea ka Zhəwda nya pelɛ pasla 
ta David, tsagha ka mene slene ta ŋa ba'a mbeli nyi kedzeki kwa yɛ mɛ degha ta 
ŋa.› 

3Wa nya ghena nya geze Mahwətə nya: Mene mə wəsə nya tiɗiɗi ba'a nya le 
hweŋkwa ta ŋkɛ, zləgwəke mə mbeli nyi kesa yaka shave mbe dzeve ta ka sa nda 
yaka ke hɛ. Mba yɛ kesa nda yaka ke ka se se, ka mezhɛtiti keɗema ka wedidi, 
mba yɛ kemene berete te hɛ. Sərəakɛ mə mpə mbeli nyi ɗema fete va hɛ te ŋkwa 
nya. 

4Ma kemenete slene yɛ le ghena nyi kaganda kaganda ne, mba tenza hwelefe ta 
David pelɛ pasla. Mba tenza hɛ kaka dzeghwa pelɛ gədəwə keɗema pelɛ wəmata 
gədəwə ba'a ghenci ka tedzeki kwa mɛ degha nyi te ghɛa meghe, ghenci, ka mene 
slene ta nci ba'a mbelia nci. 

5Ama keɗema yɛ kafa ghena ta ɗa ne, wa nya ghena nya geze 'ya nya: kazeme 
ŋayɛ fela 'ya Mahwətə le ghəa ɗa, kakwəfi tenza ghɛ nya.» 

6Wa nya ghena nya geze Mahwətə te ghəa ghɛa meghea ka Zhəwda nya: «Ya gha 
nza ganyɛke kwa ntsə ta ɗa kala hɛɗia Gala'ad keɗema kala ghəa ghweme ta 
Liban ne, kagezleŋe ghəa 'ya va zhɛre ŋa kaɓerama, kameleme nya ɗema wəndə 
mbe we. 

7'Ya kanta mbeli tekeleke kezha za sebe te gha, yayata wəndə le wəshi kemene 
slene ta ŋkɛ. Katempə sheghwəa lekelekea ŋa nyi ganji ganji hɛ kezha bete mɛa 
ghwə. 

8Ma vəa ŋkwa nya tedzeyi kweci hwelefefi vare melemea shɛ ne, ma tegeze hɛ 
kwelɛ ghəa nci: ‹Wa raberə menete Mahwətə kala nya le meleme nya wa?› 

9Ma tezhɛne nda mbeli ke hɛ: ‹Va nya wəfəyite jikə geva nya menete hɛ le Shala 
Mahwətə ta nci hɛ kezha gwəɗəŋə kwa kema ta kweci shala ba'a kahawe va hɛ.›» 

Te ghəa Shaləwm nya kese te ŋkwa Zhoziyas 

10Ka Zhəwda, nehwenema yɛ yitea meghe Zhoziyas nya kemtenyɛ ma, hɛma hɛ 
nehwene yɛ yite ma. Ama nehwene mə yitea meghe Shaləwm nya 
kedzeghwanyɛ, kwa ɗema ŋkɛ mba kanakɛ hɛɗi nya nza məwəhia ŋkɛ te. 

11Wa nya ghena nya geze Mahwətə te ghəa Shaləwm, meghea ka Zhəwda nya 
kekelete ŋkwa yitenyɛ Zhoziyas ba'a nya keslənyɛ teke nya: «Kazhɛne ŋkɛ 
kazhɛre geva kase we. 

12Te hɛɗi nya keleghe nya mbeli temte ŋkɛ, kazhɛne ŋkɛ kanakɛ hɛɗi nya we.» 

Te ghəa Zhowakim 

13«Ɗa ya te wəndə nya keŋate ghɛa ŋkɛ kaɗema kazele kaganda ba'a cɛa ŋkɛ nyi 
mencikə mencikə kaɗema kazele nza tiɗiɗi, nya mene nda slene mbeli gəmə 
kaɗema kaŋki nda meleɓe ke hɛ. 

14Ma pa na sha zəzə: ‹'Ya kateŋa ghɛ nya wəba, cɛ nyi mencikə mencikə nyi jama 
jama.› Kantsa yɛ wəfela na te, kasleɓe sheghwəa lekeleke na kənəa dewe ta nci 
ba'a kafi yirə kwa ghɛmɛ na kənəa hɛ. 

15Kameghe nya dzawe veyi ghəa ŋa na kwa menete ghɛ na le sheghwəa lekeleke 
na? Kala mbeli pɛtɛ se yiteyɛ ŋa kazeme wəshi kezeme ba'a kasa wəshi kesa, 
ama nahe ŋkɛ kemenete wəshi nyi tiɗiɗi, nyi le hweŋkwa ta ŋkɛ. Nahe ŋkɛ 
kezehwe zeɗe nza. 

16Nahe ŋkɛ kenewete ghweme te ka titikwəa kɛfi le ka dewə ŋeli ba'a megela se 
nza ta mbeli. Ma wəndə nya kemene wəsə kala nya ne, ɗepe ɗa ta ŋkɛ yancɛ ŋkɛ, 
'ya Mahwətə. 

17Ama gha ne, deke ghəa ŋa yaɗehwe na, nda mpə yampə mbeli nyi ɗema fete va 
hɛ na ba'a nda berete yamene na te mbeli.» 

18Wa nya ghena nya geze Mahwətə te ghəa Zhowakim, wəzege ta Zhoziyas ba'a 
meghea ka Zhəwda nya: «Ma kemte ŋkɛ ne, wəndə shɛ kanehwene yite we. 
Wəndə shɛ kategeze: ‹Kaŋa wəza meyɛ ɗa! Kaŋa wəzha ta meyɛ ɗa!›, ke we. 
Wəndə shɛ katenehwene kənə: ‹Kaŋa nde sleke ɗa! Kaŋa maze yawe›, ke we. 

19Kelɛ kelɛ tela ŋkɛ mbeli, katentsehe wəndə kemte mtea ŋkɛ mbeli, cakeɗake 
yitea mɛ degha nyi te Zhɛrəzalɛm tenegha mbeli.» 

Te ghəa Zhɛrəzalɛm 

20«Dzeme ghəa ghweme ta Liban katsa lewela Zhɛrəzalɛm. Fa ŋwələa ŋa mbeli 
pelɛ wəmbəa Bashan. Tsa lewela pelɛ yɛ ghweme ta Abarim, kwa nza ŋkɛ pɛtɛ 
ka meghwateshia ŋa kezanji. 

21Nahe 'ya kegezave ŋa kwa nakama wəsə kakwaɗakɛ ŋa, ama ‹Kaɗe 'ya kafa 
we›, zhɛnete na. Tsagha mene na se kawəzege, kese na kafa ghena ta ɗa tɛape 
we. 

22Pɛtɛ tefə ka ya wəshia ŋa sefə, katefə geva ka meghwateshia ŋa kaka mavashi. 
Bətə tenza zləvəa ŋa ba'a shewə tenza na va hawe tewəmbəreke wəsə kwa 
ndiremi nya menete na. 

23Ma gha nya kese gwezlayɛ pelɛ Liban, nya kepate ghɛa ŋa dzeyi mbe yɛ 
lekeleke kala 'yɛ ne, kateŋələvə na te vəa nya tecehate ŋa ndiremi, te və nya tesa 
yaka na kala male nya keheha va ya! 

Te ghəa Koniya nya kawəzege Zhowakim 

24Ma pa na sha Koniya, wəzege ta Zhowakim ba'a meghea ka Zhəwda: ‹Wa nya 
ghena nya geze Mahwətə nya: Kazeme ŋa 'ya kafela: Ya tsemanyɛ se na kala 
lamba nya te ŋgwedɛba nya te dzeve kwa zeme ta ɗa ne, katekelemte ŋa 'ya. 

25Kateve ŋa 'ya mbe dzeve ta mbeli nyi keɗe mte ta ŋa, mbeli nyi ghazlənə na va 
hɛ, ke yɛ Nabəkodonozor, meghea ka Babilone le ka sewajɛa ŋkɛ. 

26Kateŋka ŋayɛ 'ya le meyɛ ŋa kadzete hɛɗi nya ɗema məwəhia ŋayɛ te. Te hɛɗia 
shɛ tempə yɛ. 

27Katemawe yɛ tsape tsape kazhɛne geva kase kadzete hɛɗia ŋayɛ, ama 
katezhɛneke geva yɛ we.›» 

28Ma ke mbeli sha 'yɛwe: «Kawəmbete nya kebatse batse nya ɗema wəndə kaɗe, 
wəsə nya ɗema zləvə te nzanyɛ Koniya na? Wa raberə fəghe hɛ mbeli le ŋwalea 
ŋkɛ kadzete hɛɗi nya ɗema hɛ keɗepe wa?» 

29Hɛɗia ɗa, hɛɗia ɗa, fate ghena ta Mahwətə. 

30Wa nya ghena nya geze ŋkɛ nya: «Rafeyi wəndəa shɛ mbeli kawəndə nya ɗema 
ŋwale ve, kawəndə nya kezamte vəa ŋkɛ gəmə. Kwete hwa ŋwalea ŋkɛ shɛ 
kakemave nza pelɛ pasla ta David kezha sleke hɛɗia Zhəwda we.» 

Zhɛrɛmi 23 

Mbelia jama nyi keɗema kaka ya wəshi ganji 

1Ma ke Mahwətə: «Ɗa ya te ka ya wəshi nyi kesərəakɛ wəshi keseɗa ta ɗa 
kapepahe ba'a kazeza.» 

2Wa nya ghena nya geze Mahwətə, Shala ta ka Israyɛl te ghəa mbeli nyi keya 
mbelia ŋkɛ nya: «Nahe yɛ kesərəakɛ wəshi keseɗa ta ɗa katetazenji ba'a 
kazezanji. Kese yɛ kanewe ghweme te hɛ we. Vatse gɛ, 'ya katemeha ghwə te 
gheyɛ kala wəshi nyi ndiremi ndiremia ŋayɛ. 'Ya Mahwətə nde gezete. 

3'Ya katetsene wəshi keseɗa ta ɗa nyi ketene te ghweme se te pɛtɛa hɛɗi nyi 
tetazeyi hɛ 'ya. Kateŋka hɛ 'ya kase kadzawa zlema ta nci, kateya hɛ kwele kwele 
kwa. 

4Ka ya wəshi ganji yateve 'ya te ghəa nci, katezhɛne wəshi keseɗa kaghazlənə 
keɗema kabare bare te zlaɓa ta nci we, kwete shɛ hwa hɛ katefama heka we. 'Ya 
Mahwətə nde gezete.» 

5Ma ke Mahwətə: «Katese kwete veci nya teya hwelefe ganyɛ 'ya sawa mbe 
David. Kameghe nya kesleke ŋkwa le hweŋkwa ta ŋkɛ tenza ŋkɛ, nya kemene 
slene nya tiɗiɗi ba'a nya kaganda te hɛɗi. 

6Ma ketedzete meghe ŋkɛ ne, pələsə tenza Zhəwda, gwezlayɛ tenza Israyɛl. Wa 
nya slə nya teve nda mbeli nya: ‹Mahwətə ya kambele ta ɓəmə.›» 

7Ma ke Mahwətə: «Kaganda ne, katese veci nya ɗema mbeli mba katezeme fela 
le ‹Mahwətə nya fəakave ka Israyɛl shave mbe Ɛzhipte›, 

8ama le ‹Mahwətə nya kefəakave ka Israyɛl shave mbe hɛɗi nya laka bela kwa 
gwela ba'a shave mbe hɛɗi nyi tazeyi hɛ ŋkɛ kezha zhɛne hɛ kanza te hɛɗia nci!›» 

Ghena ta Zhɛrɛmi te ghəa ka mɛ ŋkwa 

9Wa nyi ghena nyi kegezete geva nyi te ghəa ka mɛ ŋkwa: Nahe helia ɗa keslanyɛ, 
pɛtɛ geva ta ɗa kabare bare. Kala wəndə nya keghwəyi ghwəyi 'ya, kala wəndə 
nya kelehwe mehele ta ŋkɛ tɛ 'ya, tewəmbəreke yɛ Mahwətə le ghena ta ŋkɛ nyi 
keveyi geva tekeleke. 

10«Rayɛ ŋkwa nya te hɛɗi nya va mbeli nyi kemene vale tahe. Wəsə kwa ndiremi 
yahwɛ hɛ yite, wəshi nyi ɗema ghə te yantsə geva hɛ yite. Va bezla ne, nehwene 
ya te hɛɗi nya ba'a pɛtɛ ŋkwa kezeme gwəzə ta wəshi keghwele ghwele.» 

11Ma ke Mahwətə: «Pa le ka mɛ ŋkwa ba'a ka dzeghe Shala kapamte ɗa. Vaŋe ki 
ghɛa ɗa ntsate wəsə kwa ndiremia nci 'ya. 

12Vatse tenza mazleraɗa kwa hweŋkwa ta nci. Katempempə nda ghə hɛ ke ghəa 
nci mbe ŋkwesle, katebete hɛ kadzete hɛɗi, vəa ŋkwa nya teghwene nda ndiremi 
'ya ke hɛ, te va nya temeha ghwə 'ya te hɛ», wa'a ke Mahwətə. 

13«Ma wəsə nya nakɛ 'ya va ka mɛ ŋkwa ta ka Samari ne, kwele kwele ɗema ghəa 
ɗa. Te sləa Ba'al geze ghena kelɛŋə hɛ, Nahe hɛ keghwetete ka Israyɛl, mbelia ɗa. 

14Ama wəsə nya ndiremi kashasha yanakɛ 'ya va ka mɛ ŋkwa nyi mbe 
Zhɛrəzalɛm: vale tahe yandeke nda ghə hɛ, tseŋwə yaviɗi te hwə va hɛ, berete 
yamtsehe nda hɛ ke ka mefətekwə. Ma tsagha, wəndə shɛ kafɛa yitea mene wəsə 
kwa ndiremi we. Yipə yipə newe hɛ 'ya le ka Sodome ba'a kala ka Gomore ka 
Zhɛrəzalɛm.» 

15Wa nya ghena nya geze Mahwətə nde berete te ka mɛ ŋkwa shɛhɛ nya: «Kateve 
nda cɛana 'ya ke hɛ kampeɗe ba'a yɛmə nya nza wəsəa kwamasa hwe kasa. Kwa 
nza ŋkɛ ne, va ka mɛ ŋkwa nyi mbe Zhɛrəzalɛm se wəshi nyi wale wale nyi 
kekese pɛtɛa mbeli nyi te hɛɗi kala zereghwe.» 

Ka mɛ ŋkwa nyi kesla tseŋwə 

16Wa nya ghena nya geze Mahwətə nde berete nya: «Mba yɛ kefa ghena ta ka mɛ 
ŋkwa shɛhɛ. Gheyɛ yaghwete hɛ. Ghena nyi zəzəte hɛ mbe ghəa nci yageze ŋayɛ 
hɛ, same kwa mɛa ɗa hɛ we. 

17Ma ke hɛ sha mbeli nyi keɓelama ɗa: ‹Kwelɛŋe tenza yɛ, ke Mahwətə.› Ma kaŋa 
mbeli nyi kentsə geva mbe ntɛaŋentɛa ghəa nci ne, ‹Kakwaɗakɛ ŋayɛ ndiremi 
we›, ke hɛ. 

18Wa nde ɗepe ghena ta ɗa nyi tewəfərə wa? Wa nde nakɛ ba'a fate ghena nyi 
geze 'ya, 'ya Mahwətə wa? Wa nde veyite sleme yitea ghena ta ɗa ba'a wa nde 
fave wa?» 

19Ma ke Zhɛrɛmi: «Wa nya masefafelea Mahwətə kase, hwepe wənəa ŋkɛ 
kaghwəghwə, sefə nya wəba kazhɛre geva kənəa ka beze ghena. 

20Kateghereŋe hwepe wənəa Mahwətə keɗema ŋkɛ kekiɗimte wəsə nya tarete 
ŋkɛ kamene we. Ma te keɗaŋe ta və ne, katefave yɛ megela.» 

21Ma ke Mahwətə: «Keghwenakɛ ka mɛ ŋkwa nyi 'ya we, ama nda hwɛ yahwɛ 
hɛ. Kegezave nda ghena 'ya ke hɛ we, ama nda ghena yageze hɛ te sləa ɗa. 

22Ma ya nahe hɛ keɗepe ghena ta ɗa nyi tewəfərə ne, nza wərə hɛ kagezave nda 
ke mbelia ɗa, kezha zhɛre geva hɛ same kwa hweŋkwa kwa ndiremia nci ba'a 
shave mbe wəshi nyi ndiremi ndiremi nyi mene hɛ.» 

Pa tema tema Mahwətə te hɛɗi lema 

23Ma ke Mahwətə: «Deke Shala ta ŋkwa nya dekwe 'ya na? Ashɛ 'ya kaShala ta 
ŋkwa nya cakeɗa wəka?» 

24Ma ke Mahwətə: «Ma kewəfərənyɛ wəndə, kanakɛma ŋkɛ 'ya na? Ashɛ hərəkə 
ŋkwa nya pelɛ ghweme le nya te hɛɗi va 'ya wəka?» Nya ya kaghena nya gezete 
Mahwətə. 

Kayipəte geva yɛ cɛkəvə le ha we 

25«Nahe 'ya kefate ghena ta ka mɛ ŋkwa nyi kesla tseŋwə nyi gəmə te sləa ɗa. 
Ma ke hɛ sha geze: ‹Nahe 'ya keshiwəte shiwə! Nahe 'ya keshiwəte shiwə!› 

26Pa te nyama və tezhigə ka mɛ ŋkwa nyi le sla tseŋwəa nci ba'a geze ghena nyi 
kese mbe ghəa nci tse wa? 

27Ma mbe shiwəa nci nyi gegeze nyi hɛ kwelɛ ghəa nci ne, sləa ɗa yaɗe hɛ 
kazamte yitea ghə va mbelia ɗa, kala nya zaghəyite sləa ɗa ka shihɛ nci yitea 
Ba'al. 

28Ma nde mɛ ŋkwa nya keshiwəte shiwə ne, gezete shiwəa shɛ ŋkɛ! Ama nya 
kekemave ghena ta ɗa ne, gezete ghena shɛ ŋkɛ le hweŋkwa ta ŋkɛ!» Ma ke 
Mahwətə: «Wa wəsə nya keyipəte yɛ cɛkəvə le ha wa? 

29Ashɛ kala ghwə ghena ta ɗa wəka? Ashɛ kala ndevele nya kempə keleɓa ŋkɛ 
wəka?» Mahwətə nde gezete. 

30Ma ke Mahwətə: «Vatse gɛ, 'ya kateɗa ka mɛ ŋkwa nyi kezhɛzhɛre ghena ta ɗa 
nyi kwelɛ ghəa nci. 

31Kaganda teɗa ka mɛ ŋkwa nyi keve ghena ta nci nyi te ŋkwa ŋa ɗa 'ya», wa'a 
ke Mahwətə. 

32«Kateɗa ka mɛ ŋkwa nyi kegeze shiwə tseŋwə nyi 'ya. Ma kwa gegeze hɛ ne, 
mbelia ɗa yaza hɛ le tseŋwə ba'a ghena nyi ɗema deme te. Keghwenakɛ hɛ 'ya 
ba'a kepelave nda hweŋkwa 'ya ke hɛ we. Wəsə shɛ kaketekɛ mbelia ɗa hɛ le 
we», wa'a ke Mahwətə. 

33Ma ke Mahwətə sha Zhɛrɛmi: «Ma ke'yɛwe kwete wəndə, keɗema nde mɛ 
ŋkwa, keɗema nde dzeghe Shala: ‹Wa ke ghena nya gezeke Mahwətə wa? Wa 
wəsə kwa ɗaŋeɗa nya vaghe ɓəmə ŋkɛ wa?›, ke ne, ma tezhɛne nda na ke hɛ: 
‹Gheyɛ ya kawəsə kwa ɗaŋeɗa! Vatse teneghamte ŋayɛ 'ya, wa'a ke Mahwətə.› 

34Ma kegeze nde mɛ ŋkwa, keɗema nde dzeghe Shala, keɗema kwete wəndə 
gəmə: ‹Wəsə kwa ɗaŋeɗa yaveyi ɗa Mahwətə kwa ghəa› ke ne, kateve ɗa 'ya te 
wəndəa shɛ ba'a te mbeli nyi ki ghɛa ŋkɛ. 

35Wa nya wəsə nya hi yɛ ka'yɛwe kwelɛ ghəa ŋayɛ nya: ‹Tsema zhɛnete 
Mahwətə wa? Tsema gezeke ŋkɛ wa?› 

36Ama ghena ta wəsə kwa ɗaŋeɗa ta Mahwətə nya ne, mba yɛ kezhɛne 
kahekɛme. Ghena ta Mahwətə zhɛrenyɛ kawəsə kwa ɗaŋeɗa na? Ashɛ tsagha 
we! Ama kenza yɛ kageze tsagha ne, ghena ta Shala teghweme, Mahwətə nde 
berete nya kaShala ta ɓəmə yabeze yɛ. 

37Wa nya ghena nya hi wəndə ka'yɛwe va nde mɛ ŋkwa nya: ‹Tsema zhɛnete ŋa 
Mahwətə wa? Tsema gezeke ŋa ŋkɛ wa?› 

38Ama kezhɛne yɛ kageze: ‹Wəsə kwa ɗaŋeɗa ta Mahwətə› pe yɛ ya 'ya fɛake 
ŋayɛ yite ne, ma tsagha, wa nya ghena nya geze ŋayɛ 'ya Mahwətə nya: 

39katefə ŋayɛ 'ya kwa ghə kala wəsə kwa ɗaŋeɗa, katebete ŋayɛ 'ya cakeɗake le 
'ya, tsagha meleme nya ndeke ŋayɛ nya 'ya le ka shihɛ ŋayɛ. 

40Katepəli ŋayɛ hawe 'ya kaghala ghala ba'a katekelemte zləvə nya ɗema mbeli 
katezaghə kahe kahe 'ya te gheyɛ.» 

Zhɛrɛmi 24 

Kwaciga ta ya ta dasekwa bake 

1Pa Mahwətə ncɛte ɗa kwaciga ta ya ta dasekwa bake nyi keveyi geva kwa kema 
ta ghɛa Mahwətə, kwa sebe ta nya fəhwe Yekoniya, wəzege ta Zhowakim, 
meghea ka Zhəwda, mbelia jama nyi mbe Zhəwda, ka ɗepe mene wəshi ba'a ka 
caŋa caŋa Nabəkodonozor, meghea ka Babilone shave mbe Zhɛrəzalɛm kajive 
Babilone. 

2Ma kwa ghate ta kwaciga ne, ya ta dasekwa nyi ganji ganji ya kwa, kala ka ghate 
ta ya nyi ndake mbeli. Ma kwa bake ta kwaciga ne, kazhi kazhi ya nyi kwa, kashɛ 
mbeli zeme we. 

3Ntake Mahwətə ka'yɛwe va 'ya: «Wa yanewe na wa Zhɛrɛmi?» Ma 'ya zhɛnete: 
«Ya ta dasekwa: keganji ganjinji kweci, kazhi kazhi kweci kashɛma mbeli zeme.» 

4Tagha, ma ke Mahwətə sha 'ya: 

5«Wa nya ghena nya geze 'ya Shala Mahwətə ta ka Israyɛl nya: Kala nya mawe 
ya ta dasekwa ganji mbeli ne, tsagha mawe ka Zhəwda nyi fəhwe nyi mbeli 'ya, 
nyi ŋkamte nyi 'ya se teke kajive Babilone. 

6Katenewe ghweme 'ya te hɛ ba'a katezhɛneke hɛ 'ya kadzete hɛɗi nya. Kazhɛne 
'ya kaŋzla hɛ we, ama ŋa yateŋa hɛ 'ya, kazhɛne 'ya kanteɗe hɛ we, ama mɓe 
yatemɓe hɛ 'ya. 

7Kateve nda zəzə nya nza hɛ kaɗepete ɗa kaMahwətə 'ya ke hɛ. Katezhɛne geva 
hɛ kase sha 'ya le wənəa nci pɛtɛ. Kambelia ɗa tenza hɛ, 'ya perə, kaShala ta nci 
tenza 'ya. 

8Ama wa nya ghena nya geze 'ya Mahwətə te ghəa Sɛdɛsiyas meghea ka Zhəwda, 
mbelia jama ta ŋkɛ, mbeli nyi ketene mbe Zhɛrəzalɛm ba'a mbeli nyi kenzanji 
mbe Ɛzhipte nya: kala nya temene nda mbeli ke ya ta dasekwa nyi shɛma nyi 
mbeli zeme temene nda 'ya ke hɛ. 

9Ma tsagha, pɛtɛ teghazlənə ŋkwa nyi te hɛɗi lema kenakɛ hɛ hɛ. Te yayata ŋkwa 
nya tazeyi hɛ 'ya ne, hɛ ya kaghena heca nyi sla mbeli keɗema kaghena keyiɗə 
ŋkwa, kacimə keŋele ŋkwa keɗema kaghena kebezla ŋkwa. 

10Kateghwene yɛ mpa, ma ba'a ba 'ya kadzehwa hɛ, pa te və nya tezamte geva 
sebe te hɛ te hɛɗi nya ndeke nda nya 'ya ke hɛ le ka shihɛ nci.» 

Zhɛrɛmi 25 

Ghena nya mbe ghena nyi zlapete Zhɛrɛmi 

1Te kwa wəfaɗe ta va ta Zhowakim, wəzege ta Zhoziyas, meghea ka Zhəwda te 
meghe ne, pa ghena ta Mahwətə gezeke nda geva ke Zhɛrɛmi te ghəa ka Zhəwda 
pɛtɛ. Va shɛ ya kakwa ghate ta va ta Nabəkodonozor, meghea ka Babilone te 
meghe. 

2Ma ke nde mɛ ŋkwa Zhɛrɛmi sha ka Zhəwda ba'a mbeli nyi mbe Zhɛrəzalɛm: 

3«Se te kwa meŋe mahekeneghəmbe ta va ta Zhoziyas, wəzege ta Amon, meghea 
ka Zhəwda te meghe pa ɓeshi ne, va bakemsə mahekeneghəmbe menete 'ya 
kazlape ŋayɛ ghena ta Mahwətə nya kegezeke ɗa geva ghwə yitea shaga ghwə 
yitea dəghwə, ama kese yɛ kafa we. 

4Nahe Mahwətə keghweneke ŋayɛ ka mene slene ta ŋkɛ nyi kaka mɛ ŋkwa tagha 
taghanyɛ kaɗema yɛ kese kafa, kaɗema yɛ kese kave sleme yite. 

5Ma ke sha gheyɛ: ‹Mpiyi dzeve yayata wəndə va dzeghwa kwa ndiremia ŋkɛ 
ba'a va wəshi nyi ndiremi ndiremi nyi mene ŋkɛ. Ma tsagha, katenza yɛ te hɛɗi 
nya ndeke ŋayɛ Mahwətə le ka shihɛ ŋayɛ se vəashi pa kaghala ghala. 

6Ma keɗema yɛ kahawe va kweci Shala ba'a kagwəɗəŋə kwa kema ta nci, ma 
keɗema yɛ kaghweze mɛ hwa 'ya le mene wəshi nyi zhɛrete nyi yɛ kashala ne, 
kamene ŋayɛ wəsə kwa ndiremi 'ya we. 

7Ama kese yɛ kafa ɗa ŋa ɗa we. Ama nya kehitema geva ne, pa yɛ bezemte ɗa 
wənə le wəshi menete yɛ le dzeve ta ŋayɛ, nyi keve ndiremi te gheyɛ›, 'ya 
Mahwətə nde gezete. 

8Wa nya ghena nya geze Mahwətə nde berete nya: Ma kwa ɗema yɛ kese kafa 
ghena nyi gezeke 'ya ne, 

9kateghwene ŋkwa 'ya kalə kaheka mbeli nyi laka bela kwa gwela ba'a nde mene 
slene ta ɗa Nabəkodonozor, meghea ka Babilone. Kateheka hɛ 'ya kase kaɗa hɛɗi 
nya le mbeli nyi te, kaɗa kweci hwelefefi nyi dzeyi yite. Kateza sebe 'ya pɛtɛ te 
gheyɛ le hɛ, katezhɛremte hɛɗi nya 'ya kakwəfi nya tetsa lewela ba'a nya 
mcakwe mcakwe mbeli va ndiremia ŋkɛ kaghala ghala. 'Ya Mahwətə nde gezete. 

10Kateza yɛ zlewezla ta gəsəkə, yɛ cimə zlama, yɛ ciməa makwa, gaka ta yɛ pelɛ 
vena ba'a waŋea ghwə 'ya hwa hɛ. 

11Ndɛkwe tenza hɛɗi nya kakwəfi, kagamba gəmə. Pɛtɛ tenza hwelefefia shɛhɛ 
mbe dzeve ta meghea ka Babilone kava mberefaŋemsə. 

12Ma ke Mahwətə: ‹Ma vəa ŋkwa nya tenahemte geva va nyi mberefaŋemsə nyi 
ne, kateme 'ya kənəa yɛ meghea ka Babilone le mbelia ŋkɛ tewəmbəreke beze 
ghena ta nci, kateɗa hɛɗia nci 'ya, katezhɛremte 'ya kaɓerama nya dɛrɛŋe rɛŋe 
kaghala ghala. 

13Pɛtɛ teve ndiremi nyi gezete 'ya 'ya te hɛɗi nya, wəshi nyi kerafete geva mbe 
palepa nya, wəshi nyi gezete nde mɛ ŋkwa Zhɛrɛmi te mbeli pɛtɛ. 

14Ma kwa sebe ta ŋkɛ, katenza ka Babilone mbe dzeve ta kweci hɛɗi nyi jama 
jama ba'a mbe dzeve ta ka meghe nyi berete berete. Kateŋki nda slene ta nci ba'a 
wəshi nyi ndiremi ndiremia nci 'ya ke hɛ.›» 

Meha ghwə ta Shala te kweci hɛɗi 

15Wa nya ghena nya gezete ɗa Mahwətə, Shala ta ka Israyɛl nya: «Kelete 
zlerekwea tɛ nya nza nya hwepe wənəa ɗa pɛre te mɛa dzeve ta ɗa. Sahwe nda 
ke hwelefe nyi ghwene ŋa nya 'ya sha hɛ pɛtɛ. 

16Katesa hɛ, katetsepe tsepe hɛ, kwetɛ kwetɛŋe tenza mehele ta nci kenakɛ mpa 
nya teve 'ya hwa hɛ hɛ.» 

17Pa 'ya kelete zlerekwea shɛ mɛa dzeve ta Mahwətə, kasahwe nda ke hwelefefi 
nyi ghweneghe ɗa ŋkɛ sha hɛ pɛtɛ. 

18Pa 'ya ghate te yɛ Zhɛrəzalɛm le meleme nyi mbe Zhəwda, ka meghea ŋkɛ ba'a 
mbelia jama ta ŋkɛ. Pa 'ya zhɛremte melemea shɛhɛ kakwəfi, kaŋkwa nya tsa 
lewela ba'a nya mcakwe mcakwe mbeli ve, kaghena kebezla ŋkwa. Tsagha mene 
geva ŋkɛ pa ɓeshi. 

19Kwa sebe ta ŋkɛ, ŋa kweci hwelefefi nde tene: yɛ Farawon, meghea ka Ɛzhipte, 
ka mene slene ta ŋkɛ, mbelia jama ta ŋkɛ ba'a mbelia ŋkɛ pɛtɛ. 

20Tsagha kweci hwelefefi nyi kenzanji mbe Ɛzhipte. Pɛtɛa ka meghe nyi te hɛɗia 
Əws. Pɛtɛa ka meghe nyi te hɛɗia Filisti: nyi mbe Askalon, Gaza, Ɛkron ba'a bela 
ta Asdod nya ketene, 

21ka Ɛdom, ka Mowab ba'a ka Amon, 

22pɛtɛa ka meghea kɛfia ka Tir, ŋa ka Sidon ba'a ŋa hɛɗi nya pelɛ kema ta ndərə, 

23mbeli nyi mbe Dɛdan, Tɛma, Bəwz ba'a pɛtɛa mbeli nyi ketsehe balɛaha, 

24pɛtɛa ka meghea kɛfia ka Arab ba'a pɛtɛa mbeli nyi kenzanji te ɓerama, 

25pɛtɛa ka meghea kɛfia ka Zimri, ŋa ka Ɛlam ba'a ŋa ka Mɛde, 

26pɛtɛa ka meghe nyi laka bela kwa gwela, nyi dekwe le nyi cakeɗa, pɛtɛa 
meleme nyi te hɛɗi lema kesakɛ wəsə kwa zlerekwea tɛ kewəndə kewəndə. 
Meghea ka Babilone nde tesa kwa sebe ta nci. 

27Ma ke Mahwətə sha 'ya kezha geze nda ke hɛ: «Wa nya ghena nya geze 
Mahwətə nde berete, Shala ta ka Israyɛl nya: sa mə, ghwəyi mə shɛ yɛ vənəhwə, 
bete mə geva selekə lekə te hɛɗi kwa nakɛ kafayɛ nya ghwenahwe 'ya hwa gheyɛ 
yɛ.» 

28Ma ke mtsehete: «Ma keɗema kweci mbeli kele zlerekwea shɛ va gha kezha sa 
ne, ma tegeze nda na ke hɛ: Nda yɛ kasahwe ya tsemanyɛ ŋkɛ, wa'a ke Mahwətə 
nde berete. 

29Kwa nza ŋkɛ te meleme nya keveyi ɗa geva tekeleke gha ve ndiremi 'ya ne, pa 
'ya ntaghe shimpə kənəa gheyɛ pe yɛ sha ŋa ŋayɛ na? Ewə, kantaghe geva 
shimpə kənəa gheyɛ we, kwa nza ŋkɛ 'ya kaghwene kafayɛ kadzehwa mbeli nyi 
te hɛɗi pɛtɛ, wa'a ke Mahwətə nde berete.» 

30Ma na gɛ Zhɛrɛmi, zlapave nda ghena nyi pɛtɛ ke hɛ. Ma pa na sha hɛ: 
ghwəghwə yaghwəghwə Mahwətə pelɛagha yitea ghweme, gaka yagaka ŋkɛ 
sawa pelɛ ŋkwa nya keveyi nda geva tekeleke, ghwəghwə yaghwəghwə ŋkɛ 

kənəa mbelia ŋkɛ. Gaghwe yagaghwe ŋkɛ kənəa mbeli nyi te hɛɗi kala mbeli nyi 
kezleɗe rɛzɛŋe. 

31Hwa'a te mendɛkwe ta hɛɗi lema gaka ta ŋkɛ, kwa nza ŋkɛ ghena ya va 
Mahwətə le mbeli, ghwə yameha ŋkɛ le mbeli pɛtɛ. Ama mɛke tenza ka mene 
fete va kafayɛ, wa'a ke Mahwətə. 

32Wa nya ghena nya geze Mahwətə nde berete nya: «Slə te kwete hwelefe hwa'a 
te kwete dzeghwa ndiremi, sefə nya wəba kavɛ se te mendɛkwe ta hɛɗi.» 

33Ma te vecia shɛ, selekə lekə tenza mbeli nyi mpəmte Mahwətə se te kwete 
mendɛkwe ta hɛɗi hwa'a te kwete, wəndə shɛ kezha fə hɛ keɗema kezha la hɛ 
we. Kala dədə tenza hɛ dzate te hɛɗi. 

34Gheyɛ ka ya wəshi, tsa mə kemagɛaŋwa, tsa mə lewela! Təŋwələŋwə mə geva 
dzate hwa hɛɗi, gheyɛ nyi nza wəshi kaŋa ŋayɛ. Kwa nza ŋkɛ nahe və kesla ghə 
te gheyɛ kese, kwetɛ kwetɛŋe tetaze yɛ, katebete yɛ te hɛɗi kala helape kwa 
dzeghala. 

35Ŋkwa kewəfərə shɛ va ka ya wəshi we, hweŋkwa kembele shɛ va ka sleke 
wəshi keseɗa we. 

36Kafefa lewela ta ka ya wəshi ba'a ŋgaɗe ghə ta ka sleke wəshi keseɗa mbeli: 
kwa nza ŋkɛ beze yabeze ŋkwa keya wəshia nci Mahwətə. 

37Shawe ŋkwa keya wəshi ganji kala wəsə nya mte wəndə va ghwə ta hwepe 
wənəa Mahwətə. 

38Nahe ŋkɛ kewəfəyite mbelia ŋkɛ kala nivɛrə nya kesate te ghweɓea ŋkɛ. 
Kaɓerama zhɛrenyɛ hɛɗia nci va mpa kwa zhɛma heli ba'a va ghwə ta hwepe 
wənəa ŋkɛ. 

Zhɛrɛmi 26 

Mte Zhɛrɛmi yaɗe mbeli 

1Temə vireɗi kwa sebe ta nya dzembe meghe Zhowakim, wəzege ta Zhoziyas, 
meghea ka Zhəwda, ma ke ghena ta Mahwətə gezeke nda geva ke Zhɛrɛmi: 

2«Wa nya ghena nya geze 'ya Mahwətə nya: kwiɗi slete ŋa te ŋwela ta ghɛa Shala. 
Geze nda ghena ke mbeli nyi kese mbe meleme nyi mbe Zhəwda kezha gwəɗəŋə 
yitea 'ya ki ghɛa ɗa. Pɛtɛ geze nda ghena nyi gezave ŋa 'ya na ke hɛ, kaɗema 
kantamte kwete hwe. 

3Nda kwete katefate hɛ ba'a katempiyi dzeve hɛ kwetɛ kwetɛa nci va dzeghwa 
kwa ndiremia nci. Ma tsagha, katesərə wəsə kwa ndiremi nya zəzə 'ya kamene 
nda ke hɛ va slene nyi ndiremia nci 'ya. 

4Ma pa na sha hɛ gɛ: Wa nya ghena nya geze Mahwətə nya: ‹Ma keɗema yɛ 
keveyite mehele yitea zele wəshi nyi tekete ŋayɛ nyi 'ya, 

5ma keɗema yɛ fa ghena nyi geze ka mene slene ta ɗa nyi kaka mɛ ŋkwa nyi 
ghweneke ŋayɛ nyi 'ya kevə kevə, kaɗema yɛ kese kafa nda ghena ke hɛ ne, 

6ma tsagha gɛ, kateŋzlamte ghɛ nya 'ya kala nya ŋzlamte Silo 'ya ba'a katezhɛre 
meleme nya 'ya kawəsə nya bezla ŋkwa mbeli nyi te hɛɗi pɛtɛ le.›» 

7Ka dzeghe Shala, ka mɛ ŋkwa ba'a mbeli nyi tagha pɛtɛ kafa ghena ta Zhɛrɛmi 
te və nya zlape ghena shɛhɛ ŋkɛ te ŋwela ta ghɛa Mahwətə. 

8Ma kwa kiɗimte zlape nda ghena nya gezave nda Mahwətə Zhɛrɛmi ke mbeli 
pɛtɛ ne, rape ka dzeghe Shala, ka mɛ ŋkwa ba'a mbeli nyi tagha pɛtɛ keseve, ma 
ke hɛ: «Nahe na kemte! 

9Wa raberə geze na: ‹Kala Silo teŋzla ghɛ nya ba'a tetaze meleme nya, kaɗema 
wəndə katenza mbe›, a pa te sləa Mahwətə wa?» Pɛtɛ mbeli nyi mbe ghɛa 
Mahwətə tseneyite geva yitea Zhɛrɛmi. 

10Ma kwa fate wəsə nya kemenete geva mbelia jama ta ka Zhəwda ne, ŋkeɗe hɛ 
same kwa ghɛa meghe kadzembe ghɛa Mahwətə, kantishɛnji mɛa mɛnɛfɛa mɛ 
degha ta ghɛa Shala. 

11Ma ke ka dzeghe Shala le ka mɛ ŋkwa sha mbelia jama ba'a sha mbeli pɛtɛ: 
«Wərə mte wəndə nya, kwa nza ŋkɛ nahe ŋkɛ kegezete ghena kwa ndiremi te 
Zhɛrəzalɛm kafefa yɛ le sleme ta ŋayɛ.» 

12Ama ma ke Zhɛrɛmi sha mbelia jama ba'a sha mbeli pɛtɛ: «Mahwətə nde 
ghwenakɛ ɗa kageze ghena nyi fate nyi yɛ pɛtɛ te ghɛ nya ba'a te meleme nya. 

13Ma tsetsenya gɛ, zhɛrete mə dzeghwa ta ŋayɛ le slene ta ŋayɛ. Fa mə ghena ta 
Shala Mahwətə ta ŋayɛ. Ma tsagha, katebelewə ghwene ŋayɛ ndiremi nya gezete 
ŋkɛ ŋkɛ. 

14Ama 'ya ne, mbe dzeve ta ŋayɛ 'ya. Menete mə wəsə nya nakɛ yɛ megela ba'a 
tiɗiɗi le 'ya. 

15Ɗepete mə megela, ma kepeslekɛ ɗa yɛ ne, kwa ghəa ŋayɛ, kənəa meleme nya 
ba'a kənəa mbeli nyi mbe pɛtɛ tenza mte ta wəndə nya ɗema fete ve, kwa nza 
ŋkɛ Mahwətə nde ghweneke ɗa kaganda kageze ŋayɛ ghena shɛhɛ pɛtɛ.» 

16Ma ke mbelia jama le mbeli nyi tagha pɛtɛ sha ka dzeghe Shala ba'a ka mɛ 
ŋkwa: «Wəndə kepesle wəndə nya we, kwa nza ŋkɛ ne, te sləa Shala Mahwətə ta 
ɓəmə gezete ɓəmə ghena ŋkɛ.» 

17Pelɛhetɛme kweci mbelia jama nyi te hɛɗia shɛ sate te ŋkwa, ma ke hɛ sha 
mbeli nyi ketsenete geva pɛtɛ: 

18«Te vəa Ɛzɛkiyas, meghea ka Zhəwda ne, kwete nde mɛ ŋkwa nya nza sləa 
Mishɛ, kande Morɛshɛt ya shɛ. Ma ke sha ka Zhəwda pɛtɛ: Wa nya ghena nya 
geze Mahwətə nde berete nya: ‹Kawəve kwa wəza wəza tenza Siyon, kakwəfi 
tenza Zhɛrəzalɛm ba'a kagamba tenza ghweme ta ghɛa Mahwətə.› 

19Nahe yɛ meghe Ɛzɛkiyas le ka Zhəwda kepeslekɛ nde mɛ ŋkwa Mishɛ na? Ewə, 
ama nahe Ɛzɛkiyas kehawete nda hawe ke Mahwətə, kamenete wəsə nya 
kegweɗakwe nda wənə. Vatse belewəmte ndiremi nya gezete Mahwətə kave te 
hɛ ŋkɛ. Ama mbəhə kepeslekɛ wəndə nya gheɓəmə ne, beze ghena nya wəba 
yavate mə te ghəa ɓəmə.» 

Zhowakim kapesle nde mɛ ŋkwa Əwriya 

20Ma vəa ŋkwa shɛ ne, kwete wəndə nya nza sləa ŋkɛ kaƏwriya, wəzege ta 
Shemaya, kande Kiriyat-Yɛyarim ya shɛ. Ntake ŋkɛ kageze ghena te sləa 
Mahwətə te melemea shɛ ba'a hɛɗia shɛ kala Zhɛrɛmi. 

21Pa yɛ meghe Zhowakim le ka sewajɛa ŋkɛ ba'a ka mene slene ta ŋkɛ fate ghena 
nya gezete Əwriya. Ntake meghe kazele hweŋkwa kepesle ŋkɛ. Ma kwa fate 
Əwriya, pa ghazlənə zhɛte nda, prɛhe ŋkɛ hwɛnyɛ kadzawa Ɛzhipte. 

22Ama pa meghe Zhowakim ghwenakɛ mbeli kadzawa Ɛzhipte: yɛ Ɛlnatan, 
wəzege ta Akbor le kweci mbeli. 

23Pa hɛ keseke Əwriya same kwa Ɛzhipte, keleghe nda ŋkɛ ke meghe Zhowakim. 
Pa ŋkɛ peslekɛ ŋkɛ ba'a negheyi wəndə kemte mtea ŋkɛ kwa kwele nya ɗema 
zləvə te. 

24Ama Zhɛrɛmi le ŋa ŋkɛ ne, Ahikam, wəzege ta Shafan nde yakɛ ŋkɛ, te zlaɓa ta 
ŋkɛ ɗema mbeli kendeke nda Zhɛrɛmi ke mbeli nyi keɗe mte ta ŋkɛ. 

Zhɛrɛmi 27 

Zhɛrɛmi kakele sheghwə te welɛ kala sla kewəza 

1Temə vireɗi kwa sebe ta nya dzembe meghe Sɛdɛsiyas, wəzege ta Zhoziyas, 
meghea ka Zhəwda, ma ke Mahwətə sha Zhɛrɛmi: 

2«Wa nya ghena nya geze Mahwətə nya: Neghate yɛ zewe ba'a fefeɗete sheghwə 
kala nyi te welɛ va sla kewəza. Zlezlaŋeleyi hɛ te welɛa ŋa. 

3Kwa sebe ta ŋkɛ, ghweneghe nda hɛ ke meghea ka Ɛdom, meghea ka Mowab, 
meghe ka Amon, meghea ka Tir ba'a meghea ka Sidon laka ka ghwene ta nci nyi 
kese kadzembe Zhɛrəzalɛm sha Sɛdɛsiyas, meghea ka Zhəwda. 

4Ma pa na sha hɛ kezha geze nda ke mbeli nyi kesleke hɛ: Wa nya ghena nya geze 
Mahwətə nde berete, Shala ta ka Israyɛl nya: 

5'Ya nde pate hɛɗi, tsagha mbeli ba'a wəshi keseɗa nyi te laka berete ta ɗa nya 
wəba ba'a kwelea ɗa. Kave nda hɛ 'ya ke wəndə nya ɗe 'ya. 

6Ma tsetsenya ne, nahe 'ya ketarete kave nda hɛɗi nyi pɛtɛ ke nde mene slene ta 
ɗa Nabəkodonozor, meghea ka Babilone. Ya wəshi keseɗa nyi hwa gamba ne, 
kave hɛ 'ya mbe dzeve ta ŋkɛ kezha mene nda slene. 

7Pɛtɛ tenza hwelefefi mbe dzeve ta ŋkɛ, kwa sebe ta ŋkɛ, mbe dzeve ta wəzege 
ta ŋkɛ ba'a mbe ŋa shinyɛ, pa te və nya tenza hɛɗia ŋkɛ mbe dzeve ta kweci hɛɗi 
nyi berete berete ba'a ka meghe nyi jama jama.» 

8Ma ke Mahwətə: «Ma keɗema kwete hɛɗi keɗema kwete hwelefe kafa nda 
ghena ke Nabəkodonozor, meghea ka Babilone ba'a keɗema nde kaɗe kanza 
meghea ka Babilone kənə kala sheghwə nya te welɛ va sla kewəza ne, mpa, ma 
ba'a ba yateve 'ya te. Ke meghea ka Babilone teve nda hweŋkwa 'ya kaza sebe te 
hɛɗia shɛ. 

9Ma gheyɛ gɛ ne, fa nda ma ghena yɛ ke ka mɛ ŋkwa ta ŋayɛ, ka ɗepe wəshi nyi 
ketemene geva ta ŋayɛ, ka ɗepe ghena nyi mbe shiwə, ka newe nza ta yɛ 
saseregwa keɗema ka mene ghwɛ ma. Kazhɛne yɛ kanza mbe dzeve ta meghea 
ka Babilone we, ke hɛ pɛtɛ sha geze ŋayɛ. 

10Ama tseŋwəa yasla ŋayɛ hɛ. Ma kefate nda ghena yɛ ke hɛ ne, kateŋka geva yɛ 
cakeɗake le hɛɗia ŋayɛ. Kwetɛ kwetɛŋe tetaze ŋayɛ 'ya dzeyi mbe kweci hɛɗi 
ba'a mɛke tenza sebe te gheyɛ. 

11Ama kwete hweŋkwa ya shɛ: ma hwelefe nya keyɛte kakele sheghwə nya ve 
meghea ka Babilone te welɛ ve kala sla kewəza ne, katesərə ŋkɛ 'ya te hɛɗia ŋkɛ, 
wərə ŋkɛ kawəza ba'a kanza te. 'Ya Mahwətə nde gezete.» 

12Ghena shɛnyɛ yagezete nda 'ya ke Sɛdɛsiyas, meghea ka Zhəwda. Ma 'ya shɛ: 
«Ma gheyɛ le mbeli ŋa ne, veyite mə welɛ yitea sheghwəa nya ve meghea ka 
Babilone te welɛ va gheyɛ kala sla kewəza, mene nda mə slene ke hɛ le mbelia 
ŋkɛ, ma tsagha, pələsə tenza mpia ŋayɛ. 

13Wa raberə ɗe yɛ kampə le mbelia ŋa va mpa, ma ba'a ba kala nya zəzəte 
Mahwətə kamene nda ke hwelefe nya keteɗema kanza mbe dzeve ta meghea ka 
Babilone wa? 

14Ma ke kweci ka mɛ ŋkwa sha geze: ‹Katenza yɛ mbe dzeve ta meghea ka 
Babilone we.› Tseŋwə yasla ŋayɛ hɛ, fa nda ma ghena yɛ ke hɛ ma. 

15Wa nya ghena nya geze Mahwətə nya: ‹Keghwenakɛ hɛ 'ya we, te sləa ɗa geze 
ghena hɛ ke hɛ, ama tseŋwə yasla hɛ. Ma keyɛte ghena ta nci yɛ ne, kateŋkamte 
ŋayɛ 'ya teke, mɛke tenza sebe te gheyɛ le ka mɛ ŋkwa nyi kegeze ŋayɛ ghena 
shɛhɛ.›» 

16Ma 'ya sha ka dzeghe Shala le mbeli nyi tagha pɛtɛ: «Wa nya ghena nya geze 
Mahwətə nya: ‹Fa nda ma ghena yɛ ke ka mɛ ŋkwa nyi kegeze nyi takwa takwa 
wəshi kemene slene nyi mbe ghɛa Mahwətə kazhɛne geva shave pelɛ mbe 
Babilone ke hɛ ma. Tseŋwə yasla ŋayɛ hɛ. 

17Mba yɛ kefa ghena ta nci. Pelave nda mə ghəa ŋayɛ ke meghea ka Babilone, ma 
tsagha, pələsə tenza mpia ŋayɛ. Wa raberə hi meleme nya kanza kakwəfi wa?›» 

18Ma ke Zhɛrɛmi: «Ma kenza nde ka mɛ ŋkwa ta Shala hɛ kaganda, ma kenza nde 
ghena ta Mahwətə yageze hɛ kaganda ne, megela ma mpi nda dzeve hɛ ke 
Mahwətə nde berete kezha sərəakɛ wəshi kemene slene nyi ketene mbe ghɛa 
Mahwətə, ki ghɛa meghea ka Zhəwda ba'a mbe Zhɛrəzalɛm ŋkɛ kejive Babilone. 

19Kwa nza ŋkɛ ghena ya va Mahwətə te ghəa yɛ selə, weta, yɛ wəmata kala ŋa 
gədəwə ba'a kweci wəshi kemene slene nyi ketene mbe Zhɛrəzalɛm. 

20Kefəmte hɛ Nabəkodonozor, meghea ka Babilone shave mbe Zhɛrəzalɛm 
kajive Babilone kwa fəghe yɛ Yekoniya, wəzege ta Zhowakim, meghea ka 
Zhəwda ŋkɛ le mbelia jama nyi Zhəwda ba'a nyi mbe Zhɛrəzalɛm we. 

21Wa nya ghena nya geze Mahwətə nde berete, Shala ta ka Israyɛl te ghəa wəshi 
kemene slene nyi ketene mbe ghɛa Mahwətə, ki ghɛa meghe ba'a mbe 
Zhɛrəzalɛm nya: 

22‹Pɛtɛ tefəmte geva hɛ kajive Babilone. Pelɛagha tenza hɛ pa te və nya tezhɛne 
hɛ 'ya kase teke.›» Nya ya kaghena nya gezete Mahwətə. 

Zhɛrɛmi 28 

Yɛ Zhɛrɛmi le nde mɛ ŋkwa Hananiya 

1Ma te va shɛnyɛ, geze ta ŋkɛ te kwa wəfaɗe ta va ta Sɛdɛsiyas, meghea ka 
Zhəwda mbe meghe, mbe kwa mcɛfe ta tere ne, ma ke nde mɛ ŋkwa Hananiya, 
wəzege ta Azəwr, nde Gabawon sha 'ya mbe ghɛa Mahwətə kwa kema ta ka 
dzeghe Shala ba'a mbeli tagha pɛtɛ: 

2«Wa nya ghena nya geze Mahwətə nde berete, Shala ta ka Israyɛl nya: ‹'Ya 
kateɓele sheghwəa meghea ka Babilone nya te welɛ va gheyɛ kala sla kewəza. 

3Tene va bake kape kape ne, katezhɛne wəshi kemene slene mbe ghɛa Mahwətə 
nyi fəghe meghe Nabəkodonozor kajive Babilone 'ya kase teke. 

4Tsagha shɛ tezhɛne yɛ Yekoniya, wəzege ta Zhowakim, meghea ka Zhəwda le 
ka Zhəwda nyi kefəghe geva kajive Babilone 'ya kase teke. Kwa nza ŋkɛ ne, 'ya 
kateɓele sheghwə nya vate meghea ka Babilone te welɛ va gheyɛ kala sla 
kewəza. 'Ya Mahwətə nde gezete.›» 

5Ma ke nde mɛ ŋkwa Zhɛrɛmi zhɛnete nda ke nde mɛ ŋkwa Hananiya kwa kema 
ta ka dzeghe Shala ba'a mbeli nyi mbe ghɛa Mahwətə pɛtɛ: 

6«Amɛn! Menete Mahwətə tsagha shɛ! Yipəyi ghena nyi gezete nyi na ŋkɛ kwa 
ba'a zhɛneke yɛ wəshi kemene slene mbe ghɛa Mahwətə le mbeli nyi kefəghe 
geva pɛtɛ kajive Babilone ŋkɛ kase teke. 

7Ama fate ghena nya tegeze nya 'ya kaŋa ŋa ba'a kaŋa mbeli nyi teke pɛtɛ: 

8Ma ka mɛ ŋkwa nyi kemenehwe slene ta nci mpelɛa ke 'ya ba'a mpelɛa ke gha 
vəashi ne, nahe hɛ kese kageze nda ghena ta mpa, ndiremi ba'a ba ke hɛɗi kwele 
kwele ba'a ke hɛɗia meghe nyi jama jama. 

9Ama kegezete ghena ta kwelɛŋe kwete nde mɛ ŋkwa ne, tsema nza mbeli 
kaɗepe Mahwətə nde ghweneke kaganda wa? Nda ghena nyi gezete ŋkɛ kayipəyi 
geva kwa nda tenza mbeli kaɗepete.» 

10Laŋe nde mɛ ŋkwa Hananiya kelemte sheghwə nya te welɛ va nde mɛ ŋkwa 
Zhɛrɛmi kala sla kewəza, hwepa'a ɓelemte. 

11Kwa sebe ta ŋkɛ, ma ke nde mɛ ŋkwa Hananiya kwa kema ta mbeli nyi tagha 
pɛtɛ: «Wa nya ghena nya geze Mahwətə nya: ‹Tene va bake kape kape ne, 'ya 
kateɓele sheghwə nya veyi Nabəkodonozor, meghea ka Babilone te welɛ va 
pɛtɛa hwelefefi kala sla kewəza.›» Ntəŋə nde mɛ ŋkwa Zhɛrɛmi dzeghwanyɛ. 

12Kwa sebe ta nya ɓelemte sheghwə nya kese te welɛa nde mɛ ŋkwa Zhɛrɛmi 
nde mɛ ŋkwa Hananiya, ma ke ghena ta Mahwətə gezeke nda geva ke Zhɛrɛmi: 

13«Kwiɗi geze nda ke Hananiya: Wa nya ghena nya geze Mahwətə nya: ‹Ma kwa 
nza ŋkɛ kwa sheghwə sheghwə yaɓelemte na ne, kwa lɛ lɛ yateve na te ŋkwa 
ŋkɛ.› 

14Kwa nza ŋkɛ ne, wa nya ghena nya geze Mahwətə nde berete Shala ta ka Israyɛl 
nya: 'Ya kateve kwa lɛ lɛ te welɛ va hwelefefi nyi te hɛɗi nya pɛtɛ. Mbe dzeve ta 
Nabəkodonozor, meghea ka Babilone tenza hɛ. Pa le wəshi keseɗa nyi hwa 
gamba teve 'ya mbe dzeve ta ŋkɛ.» 

15Ma ke nde mɛ ŋkwa Zhɛrɛmi sha nde mɛ ŋkwa Hananiya: «Fate Hananiya: 
keghwenakɛ ŋa Mahwətə we. Gha nde ghwete mbeli nyi kayɛ tseŋwə. 

16Wa nya ghena nya geze Mahwətə nya gɛ: Kateŋkamte ŋa 'ya te hɛɗi nya. 
Katemte na ɓeshi kava, kwa nza ŋkɛ nahe na ghweteyite mbeli yitea ɗema ghena 
ta Mahwətə.» 

17Mtiwə nde mɛ ŋkwa Hananiya te kwa mberefaŋe ta tere te va shɛnyɛ. 

Zhɛrɛmi 29 

Palepa ke mbeli nyi ghate mbeli kafəhwe 

1Wa nyi ghena nyi te palepa nya ghweneke nde mɛ ŋkwa Zhɛrɛmi shave pelɛ 
Zhɛrəzalɛm ke mbelia jama, ka dzeghe Shala, ka mɛ ŋkwa ba'a pɛtɛa mbeli nyi 
fəmte Nabəkodonozor shave mbe Zhɛrəzalɛm kajive Babilone, 

2kwa sebe ta nya shavenji yɛ meghe Yekoniya, meghekɛ, ka mene slene nyi yite, 
mbelia jama nyi mbe Zhəwda ba'a nyi mbe Zhɛrəzalɛm, ka caŋa caŋa ba'a ka 
gezla wəshi mbe Zhɛrəzalɛm. 

3Pa ŋkɛ ndeke nda ke yɛ Ɛlasa, wəzege ta Shafan le Gemariya, wəzege ta Hilkiya, 
mbeli nyi ghweneghe nda Sɛdɛsiyas, meghea ka Zhəwda ke Nabəkodonozor, 
meghea ka Babilone. Ma ke palepa shɛ: 

4«Wa nya ghena nya geze nda Mahwətə nde berete, Shala ta ka Israyɛl ke mbeli 
nyi fəmte ŋkɛ pɛtɛ shave mbe Zhɛrəzalɛm kajive Babilone nya: 

5‹Ŋa mə yɛ ghɛ kezha nza yɛ mbe, mɓe mə yɛ wəfe kezha zeme ya ta nci yɛ. 

6Wəme mə mi kezha ya ŋwale tezhili le ŋwalea kwɛ. Wəmave nda mə mi ke 
ŋwale tezhilia ŋayɛ ba'a ve nda mə ŋwalea kwɛa ŋayɛ ke zhili yitea ya ŋa nci hɛ 
ŋwale. Yate mə ya pelɛagha, zama sebe te gheyɛ ma! 

7Mene mə slene kezha kele meleme nya fəyi ŋayɛ Mahwətə mbe kajive mbe 
kema mbe kema, səkwə mə ghə yite kezha melemea shɛ, kwa nza ŋkɛ se mbe 
kwelɛŋea ŋkɛ se ŋa ŋayɛ.› 

8Wa nya ghena nya geze Mahwətə nde berete, Shala ta ka Israyɛl nya: ‹Mba yɛ 
kesərəakɛ ka mɛ ŋkwa nyi hwa gheyɛ kaghwete ŋayɛ, ya ka ɗepe wəshi nyi 
ketemene geva. Mba yɛ keve mehele ta ŋayɛ te mbeli nyi kencɛ ŋayɛ ghena nyi 
mbe shiwəa ŋayɛ. 

9Te sləa ɗa geze ŋayɛ ghena ŋayɛ hɛ ke hɛ, ama tseŋwə yasla hɛ. Keghwenakɛ hɛ 
'ya we›, wa'a ke Mahwətə. 

10Wa nya ghena nya geze Mahwətə nya: Ma kemenete va mberefaŋemsə berete 
ta Babilone ne, katezhɛ heli 'ya yitea gheyɛ ba'a kateyipə wəsə ganyɛ nya meɗeyi 
'ya 'ya kadzawa: katezhɛne ŋayɛ kase teke, mbe Zhɛrəzalɛm. 

11Ma 'ya ne, nahe 'ya keɗepe wəshi nyi zəzə 'ya te nza ta ŋayɛ, Kenza kawəshi 
nyi ndiremi ndiremi we, ama wəshi ganji: kateve ŋayɛ yɛ nza le mbele nyi vate 
ghə mbeli te 'ya, wa'a ke Mahwətə. 

12Kateheka ɗa yɛ, katese yɛ kasəkwə ɗa, ma 'ya le ŋa ɗa, katezhɛne ŋayɛ 'ya. 

13Katezele ɗa yɛ, katesləyi ɗa yɛ: kwa nza ŋkɛ, le wənə kwetɛŋe tezele ɗa yɛ. 

14Katepele ghəa ɗa 'ya kanakɛ ɗa yɛ, katezhɛne ŋayɛ 'ya te ŋkwa ŋayɛ, katetsene 
ŋayɛ 'ya shave hwa kweci hwelefefi ba'a se te ŋkwa nyi tazeyi ŋayɛ 'ya, 
katezhɛne ŋayɛ 'ya kase kadzete ŋkwa nya fəmte ŋayɛ 'ya, wa'a ke Mahwətə. 

15Ma nda geze ŋayɛ Mahwətə kala nya ne, va nya zəzə yɛ nahe ŋkɛ kendeke ŋayɛ 
ka mɛ ŋkwa mbe Babilone. 

16Wa nya ghena nya geze nda Mahwətə ke meghe nya mentishɛ pelɛ pasla ta 
David ba'a ke mbeli nyi kenzanji mbe melemea shɛ pɛtɛ, ke ka menəhɛ ŋayɛ nyi 
ɗema mbeli kefəhwe ŋayɛ le hɛ nya: 

17Wa nya ghena nya geze Mahwətə nde berete nya: Kateghwene nda mpa, ma 
ba'a ba 'ya ke hɛ. Katezhɛre hɛ 'ya kala ya ta dasekwa nyi kazhi kazhi kashɛma 
mbeli zeme. 

18Katekeka hɛ 'ya le mpa, ma ba'a ba. Katebare bare mbeli nyi te hɛɗi nyi 
ketenakɛ hɛ pɛtɛ te hɛɗi lema va ghazlənə. Mbe hɛɗi nyi tetazeyi hɛ 'ya ne, hɛ 
katenza kawəsə kebezla ŋkwa keɗema kawəsə kwa ndiremi, kawəsə keghazlənə 
keɗema kawəsə hawe. 

19Kwa nza ŋkɛ, kese hɛ kafa ɗa ghena we, wa'a ke Mahwətə. Ndagwara kevə kevə 
se 'ya kaghwene nda ka mene slene ta ɗa nyi kaka mɛ ŋkwa ke hɛ. Ama kese hɛ 
kafa nda ghena ke hɛ we, wa'a ke Mahwətə. 

20Ma gheyɛ mbeli nyi fəmte Mahwətə shave mbe Zhɛrəzalɛm kajive Babilone ne, 
fa mə ghena ta Mahwətə! 

21Wa nya ghena nya geze Mahwətə nde berete, Shala ta ka Israyɛl te ghəa yɛ 
Akab, wəzege ta Kolaya le Sidekiya, wəzege ta Masɛya nyi kesla ŋayɛ tseŋwə te 
sləa ɗa nya: Katefə nda hɛ 'ya ke Nabəkodonozor, meghea ka Babilone nya 
ketempə hɛ kwa ntsə ta ŋayɛ. 

22Te sləa mbeli nyi bake nyi tebezla ŋkwa ka Zhəwda nyi kefəghe geva nyi kajive 
Babilone. Kwa nza ŋkɛ: ‹Pa Mahwətə menete ŋa kala yɛ Sɛdɛsiyas le Akab nyi 
teremte meghea ka Babilone mbe ghwə›, ke mbeli sha tebezla ŋkwa. 

23Mene wəsə hawe hwa ka Israyɛl fete ta nci, vale tahe yamene hɛ le mia ka 
ghedəkwəa nci. Nahe hɛ keslate tseŋwə te sləa ɗa, ndagwara keɗema 'ya 
kendeke nda hweŋkwa ke hɛ. Nahe 'ya keɗepe ghena shɛ pɛtɛ, 'ya nde negha fete 
te hɛ.» Nya ya kaghena nya gezete Mahwətə. 

Palepa nya rafete Shemaya 

24Ma pa na sha Shemaya, nde Nɛhɛlam: 

25Wa nya ghena nya geze Mahwətə nde berete, Shala ta ka Israyɛl nya: Nahe na 
keghweneghe nda yɛ palepa ke ka Zhɛrəzalɛm pɛtɛ, ke nde dzeghe Shala 
Sefaniya, wəzege ta Masɛya ba'a ke ka dzeghe Shala pɛtɛ te sləa ŋa, ma pa na: 

26«Mahwətə nde veyi ŋa te ŋkwa nde dzeghe Shala Yoyada kezha newe ghweme 
te ghɛa Mahwətə va ka gezhia hɛɗi nyi kezhɛre ghəa nci kaka mɛ ŋkwa, hwepete 
hɛ le zewe lɛ keɗema te dəŋwə lɛ. 

27Va wa ɗema na keneheke nda ntsə ke Zhɛrɛmi, nde Anatot nya kegeze ghena 
kelɛŋə kwa kema ŋayɛ wa? 

28Tsetsenya tsetsenya ghweneke n'yɛ palepa ŋkɛ kashave Babilone. Ma ke: 
‹Kwele kwele tetemə yɛ pelɛagha! Ŋa mə ghɛ kanza ki, mɓe mə wəfe kezha zeme 
ya ta nci.›» 

29Pa nde dzeghe Shala Sefaniya jaŋgate nda palepa shɛ ke nde mɛ ŋkwa Zhɛrɛmi. 

30Tagha, Ma ke Mahwətə sha Zhɛrɛmi: 

31«Ghweneghe nda ghena nya ke mbeli nyi fəhwe nyi mbeli: ‹Wa nya ghena nya 
geze Mahwətə te Shemaya, nde Nɛhɛlam nya: Nahe Shemaya kegezete ŋayɛ 
ghena te sləa ɗa, ama keghwenakɛ ŋkɛ 'ya we. Nahe ŋkɛ kegwəfəte ŋayɛ ghə le 
tseŋwə. 

32Vatse gɛ, wa nya ghena nya geze 'ya Mahwətə nya: 'ya katencɛ nda mehele kwa 
ndiremi ke Shemaya, nde Nɛhɛlam, tsagha ke hwelefe ta ŋkɛ. Wəndə shɛ 
katenakɛ zeɗe nza nya temene nda 'ya ke mbelia ɗa mbe hwelefe ta ŋkɛ we. Kwa 
nza ŋkɛ ne, nahe ŋkɛ keghwetete mbelia ɗa kaɗema ghena ta ɗa. Nya ya kaghena 
nya gezete Mahwətə.›» 

Zhɛrɛmi 30 

Meɗe mɛa Shala kezha mbelia ŋkɛ 

1Ma ke Mahwətə sha Zhɛrɛmi: 

2«Wa nya ghena nya geze Shala Mahwətə ta ka Israyɛl nya: Rafeyi ghena nyi geze 
ŋa nyi 'ya pɛtɛ mbe palepa. 

3Katese kwete veci nya tezhɛne mbelia ɗa, ka Israyɛl le ka Zhəwda 'ya te ŋkwa 
nci nya vəashi. Katezhɛne hɛ 'ya kase kadzete hɛɗi nya ndeke nda nya 'ya ke ka 
shihɛ nci, katekele ŋkɛ hɛ kawəsə kezeme ghɛ, wa'a ke Mahwətə.» 

4Wa nyi ghena nyi geze Mahwətə te ghəa ka Israyɛl le ka Zhəwda nyi: 

5Wa nya ghena nya geze Mahwətə nya: «Nahe mə kefate yɛ lewela ghazlənə. 
Kwelɛŋe we, ama ghazlənə nya wəba. 

6Zelakɛ mə ba'a 'yɛwakɛ mə kenza ŋkɛ kaya wəzege za. Tsema newe zhili 'ya 
pɛtɛ le dzeve te dəŋə kala male nya keheha va ya wa? Va wa nza kema ta nci 
tɛarawe rawe wa? 

7Ayaga! Veci nya dzawe ŋkɛ, kwete veci shɛ kayipə geva le we. Vəa yaka ŋkɛ sha 
mbelia Zhakob! Ama pɛtɛ tembele hɛ ve.» 

8Ma ke Mahwətə nde berete: «Ma te vecia shɛ gɛ, kateɓele sheghwəa nya te welɛ 
va hɛ kala sla kewəza 'ya, katetsasle zewe lɛa nci 'ya. Katezhɛne hɛ kanza kaka 
mavashia kweci hwelefefi we. 

9Ama katefa nda ghena hɛ ke Shala Mahwətə ta nci ba'a ke David, meghe nya 
teve 'ya te ghəa nci.» 

10Ma ke Mahwətə: «Gha, nde mene slene ta ɗa Zhakob, ghazlənəma na ma. 
Nzama mehele ta ŋa ketaze taze ma Israyɛl! Katembele ŋa 'ya se te hɛɗi nyi 
cakeɗa ba'a sebe ta ŋa se te hɛɗi nya nza hɛ kaka mavashi. Zhakob, katezhɛne 
geva na kase, waɗe ba'a gwezlayɛ tenza na, wəndə shɛ katezhɛne ghakɛ ŋa we. 

11Ma 'ya, 'ya Mahwətə: yitea gha 'ya kezha mbele ŋa. Kateza sebe 'ya te kweci 
hwelefefi nyi tazeyi ŋa 'ya hwa hɛ pɛtɛ, ama gha ne, kateza sebe 'ya te gha we. 
Nahe 'ya kese ka'yɛ ŋa, ama le dzawe we, kasərə ŋa 'ya kala wəndə nya 
kemenetema fete we.» 

12Wa nya ghena nya geze Mahwətə nya: «Zhɛrəzalɛm, katekiɗi ndiremi nya te 
gha we, katempi zhia ŋa we. 

13Wəndə shɛ kayakɛ ŋa we. Ma ghalanza ne, kampi zhi mbeli, ama ghwɛ shɛ yitea 
ŋa ŋa we. 

14Pɛtɛa ka meghwateshia ŋa kezaghəyite ŋa, kezhɛne hɛ kaɓela ŋa we. Kwa nza 
ŋkɛ ne, nahe 'ya keɗate ŋa kala wəsə nya nza 'ya kande jaga ta ŋa, dzawe se 'ya 
ka'yɛ ŋa tewəmbəreke wəba ta fete ta ŋa, tewəmbəreke kwelea jaɗafa ta ŋa. 

15Wa raberə tsa lewela na va ndiremi nya te gha, va zhia ŋa nya keɗema nya 
kampi wa? Va wəba ta fetea nyi menete na ba'a va kwelea jaɗafa ta ŋa menete 
ŋa 'ya kala nyagha. 

16Ama pɛtɛ tezehwe geva mbeli kezeme ŋa nyi, pɛtɛ tefəmte geva ka jaga ta ŋa 
kadzete kwete hɛɗi kaɗema ghala kwa, pɛtɛ tezləgwə wəshia mbeli nyi kezləgwə 
ŋa ŋa mbeli ba'a pɛtɛ tefəhwe wəshia mbeli nyi kefə ŋa ŋa mbeli. 

17Ma gha ne, katebazhaŋe ŋa 'ya, katempi yɛ zhia ŋa 'ya, va nya heka ŋa mbeli 
‹kaKwazerema›, ‹kaSiyon nya ɗema mbeli kaɓela›», wa'a ke Mahwətə. 

18Wa nya ghena nya geze Mahwətə nya: «Katezhɛne ka Israyɛl 'ya kadzete ŋkwa 
nci nya vəashi, katezhɛ heli 'ya yitea ghɛa nci. Kateŋa geva yɛ meleme te ŋkwa 
nci nyi vəashi, kadzete ŋkwa nci tezhɛne geva ghɛ nyi ganji ganji. 

19Katefa yɛ cimə zlama ba'a yɛ zlewezla mbeli pelɛ te ŋwela. Katekiɗi hwelefe ta 
Zhakob we, kwa nza ŋkɛ kwele kwele tembake hɛ 'ya. Kazhɛne mbeli kateyiɗə 
ŋayɛ we, kwa nza ŋkɛ kateve zləvə 'ya te gheyɛ. 

20Katenza yɛ kaŋwalea Zhakob kala nya vəashi: katezhɛne yɛ katsene kwa kema 
ta ɗa ba'a kateɗa mbeli nyi kesa ŋayɛ yaka 'ya.» 

21Ma ke Mahwətə: «Kwete wəndəa ŋayɛ nde tenza kameghea ŋayɛ, wəndə nya 
keya hwa gheyɛ nde tesleke ŋayɛ. Kateve nda hweŋkwa 'ya kahende ɗa geva, 
kwa nza ŋkɛ wa nde ɗema kaghazlənə va hende ɗa geva wa? 

22Katenza yɛ kambelia ɗa, ‘ya perə, katenza 'ya kaShala ta ŋayɛ.» 

23Wa nya masefafelea Mahwətə nya kase: nahe hwepe wənəa ŋkɛ kepesleyi 
geva. Wa nya sefə nya wəba kentsa, geva yazhɛre ŋkɛ kənəa ghəa ka 'yaghwa 
mehele. 

24Kagweɗakwe tse ta hwepe wənəa Mahwətə keɗema ŋkɛ kemenemte wəsə nya 
tarete ŋkɛ we. Ma te kwete hɛ ne, katefave yɛ. 

Zhɛrɛmi 31 

1«Katese kwete hɛ nya tenza 'ya kaShala ta hwelefefia Israyɛl pɛtɛ, pɛtɛ tenza hɛ 
kambelia ɗa», wa'a ke Mahwətə. 

Zhɛne geva ta ka Israyɛl nyi ketene kase 

2Wa nya ghena nya gezete Mahwətə nya: «Kwamte te ɓerama ne, nahe 'ya 
kencɛte nda kemane ta ɗa ke mbeli nyi kembele va mte. Katenza ka Israyɛl 
gwezlayɛ. 

3Se cakeɗake ne, nahe Mahwətə kencɛte ɗa ghəa ŋkɛ. Ma ke: Kaghala ghala 
ɗehwe ŋa 'ya, vatse nza 'ya dɛŋe dɛŋe te gha. 

4Katezhɛne 'ya kaŋa ŋa zhɛkwa yitea nza na keŋa ŋa, Israyɛl nya kadegheli. 
Katekele dɛŋwəa ŋa na zhɛkwa kezha tsa nda ke ka wetse le zlama hwa gəsəkə. 

5Katezhɛne na kamɓe yɛ rɛzɛŋe pelɛ yɛ wəmbə nyi mbe Samari. Mbeli nyi 
ketemɓe hɛ ka tenda ya ta nci. 

6Katese hɛ nya tezlape ghena ka ya ŋkwa pelɛ wəmbə nyi mbe Ɛfrayim: Sate mə! 
Mbi ɓəmə kadzeme Siyon sha Shala Mahwətə ta ɓəmə.» 

7Wa nya ghena geze Mahwətə nya: «Tsa mə gaghwe kezha hwelefe ta Zhakob, 
kemaneve mə wəndə nya te ghəa hwelefefi le zlama! Tsahe mə ŋkɛ, tsa mə 
gaghwe, ma pe yɛ sha geze: Mahwətə kambele mbelia ŋkɛ, ka Israyɛl nyi ketene. 

8Katezhɛne hɛ 'ya kase se te hɛɗi nya laka bela kwa gwela, katetsene hɛ 'ya se te 
mendɛkwe ta hɛɗi. Hwa hɛ ne, ka ghwələa kɛfi, ka gweleba, mi nyi le hwə ba'a 
nyi kaka mewete, katezhɛne geva hɛ kase kawəvəsəa mbeli kwele kwele. 

9Katese hɛ le nehwene ba'a le mpi dzeve, kategweɗakwe hɛ 'ya. Katekele hɛ 
kadzawa hələ nyi nza yɛmə dzawa kwa hweŋkwa nya dekwede, nya ɗema 
tehene kwa. Kwa nza ŋkɛ yitenyɛa ka Israyɛl 'ya, Ɛfrayim ya katezhɛa wəzege ta 
ɗa.» 

10Gheyɛ kweci hwelefefi, fa mə ghena ta Mahwətə, zlape nda mə ke hɛɗi nyi 
cakeɗake. Ma pe yɛ sha geze: «Tsene yatsene ka Israyɛl wəndə nya ketazemte 
hɛ kwetɛ kwetɛŋe, ya yaya hɛ ŋkɛ kala wəndə nya keya wəshi.» 

11Kwa nza ŋkɛ Mahwətə nde mbeɗeke Zhakob, gheŋkɛ nde mbeɗeke hɛ shave 
mbe dzeve ta wəndə nya berete ma ke hɛ. 

12Katese hɛ le cimə zlama pelɛ ghweme ta Siyon. Katehwɛ kase yitea wəshi 
ganjia Mahwətə, yitea ha, tɛ mɛnɛfɛ ba'a n'yi, yitea yɛ timɛti, kwi le sla. Katenza 
hɛ kala ntsa nya hwɛ yɛmə dzeyi mbe. Katezhɛne hɛ kanza kepahe pahe we. 

13Ma tsagha, katewetse deghelɛshi va zlama, tsagha yɛ dɛgwəa hɛɗi le meha 
mehɛɗi. Katezhɛre nehwene ta nci 'ya kazlama, kategweɗakwe nda wənə 'ya ke 
hɛ. Kwa sebe ta yaka ne, zlama nde tenza shɛ. 

14Katezeme nda sli nyi kamerege 'ya ke ka dzeghe Shala, behe tenza mbelia ɗa 
va wəshi ganji. Nya ya kaghena nya gezete Mahwətə. 

15Wa nya ghena nya geze Mahwətə nya: «Kafefa lewela mbeli se mbe Rama, 
nehwene kwa pɛ wəndə. Rashɛl nde nehwene ŋwalea nta. Kaɗe nde 
kagweɗakwe kwa nza ŋkɛ nahe ŋwalea nta kempənji we.» 

16Ama wa nya ghena nya geze nda Mahwətə nya: «Nehwenema na ma, 
sehwemte nehwene, kwa nza ŋkɛ katekemave zhɛme ta slene ta ŋa na. ‘Ya 
Mahwətə nde gezete. Katezhɛneke geva ŋwalea ŋa se te hɛɗia ka jaga ta nci.» 

17Ma ke Mahwətə: «Zəzə nya neghe mbeli ya shɛ va hwelefe ta ŋa, katezhɛneke 
geva ŋwalea ŋa kadzete hɛɗia nci. 

18Kafefa 'ya deŋwa nda nehwene ka Ɛfrayim, ma ke hɛ: ‹Mahwətə, dzawe se na 
ka'yɛ n'yɛ, kala nya 'yɛ mca nya keɗema ke'yɛ mbeli. Ama zhɛreke n'yɛ kase sha 
gha kezha kanza n'yɛ kaŋa ŋa fəyitekeghə. Kwa nza ŋkɛ gha ya kaMahwətə Shala 
ta n'yɛ. 

19Kaganda ne, nahe n'yɛ kelə n'yɛ cakeɗake le gha, ama tsetsenya ne, mbe zəzə 
ghen'yɛ. Nahe na kencɛte n'yɛ fete ta n'yɛ, dzeve yampi ghen'yɛ tsetsenya. Mba 
zləvə te ghen'yɛ we, hawe ya te ghen'yɛ va wəshi nyi menete ghen'yɛ kwa nza 
ghen'yɛ kaŋwale, kwa ghə nde va ghen'yɛ.›» 

20Ma ke Mahwətə: «Ɛfrayim ya kawəzege ta ɗa nya ɗehwe 'ya, kwa jiwəni ta 
wəzege ta ɗa ŋkɛ. Yayata və nya ŋele ŋkɛ 'ya ne, nda zəzə yazəzə ŋkɛ, Kwele 
kwele sla helia ɗa yite, Kaganda ne, kazhɛ ɗa heli yite.» 

21Mɓete ghala dzeyi mɛa hweŋkwa ta ŋa, mɓete yɛ pelɛ. Ntsehwele yitea 
hweŋkwa nya kelete nya na, yitea hweŋkwa nya dzeghwa nya na kwa. Zhɛneke 
geva Israyɛl nya kadegheli, zhɛneke geva kadzembe yɛ meleme ta ŋa. 

22Wəzha kwa fama ghena, pa te nyama və tendeŋe na wa? Kwa nza ŋkɛ, nahe 
Mahwətə kepate wəsə mɛnɛfɛ te hɛɗi: male nde tezele za nta. 

Katezhɛne Mahwətə kaŋa yɛ Zhəwda le Israyɛl 

23Wa nya ghena nya geze Mahwətə nde berete, Shala ta ka Israyɛl nya: «Vəa 
ŋkwa nya zhɛnate yɛ hɛɗia Zhəwda le meleme nyi mbe 'ya te ŋkwa nci ne, 
katezhɛne mbeli kageze ghena nyi: ‹Wəpikɛ ŋa Mahwətə ghweme ta Siyon nya 
keveyi geva tekeleke, ŋkwa nya nza mbele pelɛ.› 

24Ma tsagha, katenza mbeli nyi hwa gamba ba'a nyi mbe yɛ meleme ta Zhəwda 
jikə te hɛɗi nya, tsagha ka wəza ba'a ka ya wəshi. 

25Kwa nza ŋkɛ katelɛnɛake nda wənə 'ya ke nyi keleɓenji, katezeme nda wəshi 
'ya ke nyi kepahe pahe.» 

26Ma kwa feɗeghe 'ya ne, pa 'ya fave kashiwə ganyɛ shiwəa ɗa. 

27Ma ke Mahwətə: «Takwa takwa 'ya kateŋkisə mbeli ba'a wəshi keseɗa te hɛɗia 
Israyɛl ba'a ŋa Zhəwda kala nya ŋkisə ya ta wəshi mbeli mbe wəve. 

28Pa te və nya ne, nahe 'ya kezhɛrave nda wəmbə ke hɛ, nteɗe, tsasle, ŋzla, beze 
ba'a mene wəsə kwa ndiremi ya kaslene ta ɗa. Ama tsetsenya ne, 'ya katezhɛre 
nda kema ke hɛ, zhɛne kaŋa ba'a kamɓe ka tenza kaslene ta ɗa. 'Ya Mahwətə nde 
gezete. 

29Ma tsagha gɛ, katezhɛne mbeli kageze ghena ŋela nya we: ‹Mendahwepələa 
rɛzɛŋe yampeɗehwe ka yitehɛnyɛa ŋwale, ama ŋwale yaghelamenji slene kwa 
mɛ va hɛ.› 

30Kwa nza ŋkɛ, ma kempeɗehwe mendahwepələa rɛzɛŋe wəndə ne, wəndəa shɛ 
yaghelame slene kwa mɛ ve. Yayata wəndə katemte va jaɗafa ta ŋkɛ.» 

31Ma ke Mahwətə: «Katese hɛ nya temene mɛnɛfɛa jikə geva 'ya le ka Israyɛl ba'a 
ka Zhəwda. 

32Tekeleke tenza ŋkɛ le jikə geva nya menete 'ya le ka shihɛ nci, kwa keseve hɛ 
'ya te dzeve kezha fə hɛ shave mbe Ɛzhipte. Pa hɛ nehemte jikə geva shɛ, 
ndagwara 'ya nde se kande sleke hɛ. 'Ya Mahwətə nde gezete. 

33Wa nya jikə geva nya temene 'ya le ka Israyɛl te vecia shɛ nya: katerafe wəshi 
mahalegəa ɗa 'ya te yɛ pelɛ nyi slapesla slapesla we, ama mbe mehele ta nci, 
katerafe hɛ 'ya kwa wənəa nci. Katenza 'ya kaShala ta nci, hɛ perə, kambelia ɗa 
tenza. 'Ya Mahwətə nde gezete. 

34Wəndə shɛ hwa hɛ kateteke nda ɗepe ɗa ke nde ghedəkwəa ŋkɛ keɗema ke 
menənyɛ we. Kwa nza ŋkɛ pɛtɛ teɗepete ɗa hɛ, se te nya ɓɛhwɛ hwa'a te nya 
wəba. Katekelemte fete ta nci 'ya te wənə, kazhɛne 'ya kazəzə beze ghena ta nci 
we. 'Ya Mahwətə nde gezete.» 

35Wa nde veyi veci te ghweme kezha waŋe ŋkwa heveci wa? Wa nde ve nda 
hweŋkwa ke yɛ tere le saseregwa kawaŋe ŋkwa heviɗi wa? Wa nde gaŋkəɗə 
ndərə yitea gaŋkeɓe nde wa? Mahwətə nde berete ya kasləa ŋkɛ. 

36Vatse gɛ, wa nya ghena nya geze ŋkɛ nya: «Ma nda nahe 'ya keyɛte kazanji sebe 
te wəshi ketseɓate geva te hɛɗi ne, nda kateyɛ 'ya kezha ɗema ka Israyɛl kanza 
kahwelefe nya kaghala ghala perə.» 

37Wa nya ghena nya geze Mahwətə nya: «Ma nda wərə wəndə kadzeghete biya 
ta ŋkwa nya kedzeme yitea ghweme, keɗema kaɗepete lɛamea hɛɗi ne, tagha gɛ, 

katebete pɛtɛa ka Israyɛl 'ya va wəsə kwa ndiremi nyi menete hɛ.» Nya ya 
kaghena nya geze Mahwətə. 

38Ma ke Mahwətə: «Katese və nya tezhɛne mbeli kaŋa zlia Zhɛrəzalɛm kazləvəa 
ɗa, se mɛa ŋkwa keya ŋkwa ta Hananɛyɛl hwa'a te mɛ degha nya te megwekwe 
ta ŋkwa. 

39Katezhɛne mbeli kadzeghe ghala ta meleme tiɗiɗi hwa'a yitea wəmbəa Garɛb, 
slə tagha ne, hwa'a mbe Gowa telə ŋkɛ. 

40Pɛtɛ zlərəa ka kempə mpə ba'a ŋa pəsəɗə, pɛtɛa ŋkwa nyi kedzawa hwa'a kwa 
zlərəa Sɛdron ba'a nyi kelə hwa'a te megwekwe ta mɛ degha ta Gədəwə laka 
ŋkwa kesame ta veci ne, pɛtɛ tenza hɛ kaŋkwa nyi keveyi geva tekeleke kezha 
Mahwətə. Wəsə shɛ kazhɛne mbeli kanteɗe keɗema kaŋzla te hɛ we.» 

Zhɛrɛmi 32 

Zhɛrɛmi kapa wəve 

1Ma ke Mahwətə sha Zhɛrɛmi te kwa meŋe ta va ta Sɛdɛsiyas kameghea ka 
Zhəwda. Va shɛ ya kakwa meŋe degheseghəmbe ta va ta Nabəkodonozor te 
meghe. 

2Ma te vəa shɛ ne, nahe ka sewajɛa meghea ka Babilone kehave nda mpa ke 
Zhɛrəzalɛm. Ma nde mɛ ŋkwa Zhɛrɛmi le ŋa ŋkɛ ne, teŋzle ŋkɛ ki ghɛa ta ka ya 
ŋkwa nyi ki ghɛa meghea ka Zhəwda. 

3Sɛdɛsiyas, meghea ka Zhəwda nde ŋzleyi Zhɛrɛmi ki, va nya ɗema ghena nya 
zlapete ŋkɛ te sləa Mahwətə ŋkɛ kala nya: «Kateve meleme nya 'ya mbe dzeve ta 
meghea ka Babilone, katekele meleme nya ŋkɛ. 

4Katembelenyɛ Sɛdɛsiyas, meghea ka Zhəwda va ka Babilone we, kwa nza ŋkɛ 
nahe 'ya ketarete kave nda ŋkɛ ke meghea ka Babilone. Gheŋkɛ le ghəa ŋkɛ nde 
tedzawa kema ta Nabəkodonozor ba'a nde tezhɛne nda ghena. 

5Katekele Sɛdɛsiyas mbeli kajive Babilone, pelɛagha tenza ŋkɛ pa te və nya 
kemane ŋkɛ 'ya. Ya gheyɛ dzeghakɛ mpa le ka Babilone ne, katehərəte hɛ yɛ we», 
wa'a ke Mahwətə. 

6Ma ke Zhɛrɛmi: Ma ke Mahwətə sha 'ya: 

7«Katese Hanamɛyɛl, wəzege ta wəza yitenyɛa yiteyɛ ŋa Shaləwm kageze kezha 
pahwe wəvea ŋkɛ nya mbe Anatot va nya nza na kamenənyɛ. Va gha nza 
hweŋkwa kezha mbeɗe wəve shɛ.» 

8Kala nya gezete ɗa Mahwətə ne, hwa'a Hanamɛyɛl, wəzege ta wəza yitenyɛa 
yiteyɛ ɗa sha 'ya ki ghɛa ka ya ŋkwa, ma ke sha 'ya: «Pahwe wəvea ɗa nya mbe 
Anatot, te hɛɗia ka Bɛnjamɛn, kwa nza ŋkɛ hweŋkwa ya va gha kezha mbeɗe 
kaŋa ŋa.» Tagha gɛ, pa 'ya fave kaghena ta Mahwətə nde gezeke ɗa geva. 

9Pa 'ya pahwe wəve nya mbe Anatot va Hanamɛyɛl, wəzege ta wəza yitenyɛa 
yiteyɛ ɗa kadəɓərə meŋe mberefaŋeghəmbe. 

10Pa 'ya rafete palepa ta səkəmə bake. Pa 'ya ŋzlete kwete le lamba ta ɗa kwa 
kema ta ka negha fete nyi hekake 'ya. Pa 'ya dzeghete ɗaŋeɗa ta mze kwa 
tɛawetɛa te kiləwə. 

11Pa 'ya kelete palepa ta səkəmə teŋzle le lamba kala 'yɛwete wəsə mahalegə, 
tsagha kwete nya keɗema teŋzle, 

12pa 'ya fəave nda palepa shɛhɛ bake nci ke Barək, wəzege ta Nɛriya ba'a shia 
Masɛya, kwa kema ta Hanamɛyɛl, wəzege ta wəza yitenyɛa yiteyɛ ɗa, kwa kema 
ta ka negha fete nyi kedɛkate dzeve te palepa ta səkəmə ba'a kwa kema ta ka 
Zhəwda nyi tagha pɛtɛ ki ghɛa ka ya ŋkwa. 

13Ma 'ya sha Barək kwa kema ta mbeli pɛtɛ: 

14«Wa nya ghena nya geze Mahwətə nde berete, Shala ta ka Israyɛl nya: ‹Kelete 
palepa ta səkəmə nya teŋzle le lamba, tsagha kwete nya keɗema teŋzle, beteyi 
hɛ kwa dəghwə rekɛ kezha temə hɛ kwele kwele.› 

15Kwa nza ŋkɛ ne, wa nya ghena nya geze Mahwətə nde berete, Shala ta ka 
Israyɛl nya: ‹Ma te kwete hɛ ne, katezhɛne mbeli kapa yɛ ghɛ, yɛ wəve ba'a yɛ 
wəvea rɛzɛŋe te hɛɗi nya.›» 

Səkwə ghə ta Zhɛrɛmi 

16Ma kwa ndeke nda palepa ta səkəmə 'ya ke Barək, wəzege ta Nɛriya ne, pa 'ya 
səkwəte Mahwətə kala nya: 

17«Gha Shala Mahwətə, gha nde pate yɛ ghweme le hɛɗi laka wəba ta berete ta 
ŋa ba'a ɗepe mene wəshia ŋa. Wəsə shɛ kandakɛ ŋa berete we. 

18Kancɛ ganyɛa mehele ŋa na keshi keshi hwa'a te slibə, ama kemenete fete ka 
yitehɛnyɛa ŋwale ne, kave fete ta nci na kwa ghəa ŋwalea nci. Gha ya kaShala 
nya wəba ba'a nya berete, Mahwətə nde berete sləa ŋa. 

19Nde zəzə ghena nyi jama jama ba'a nde mene wəshi ganji na. Te dzeghwa ta 
yayata wəndə ntsə ta ŋa kezha ŋki nda zhɛme kala dzeghwa ta ŋkɛ ba'a kala 
slene nyi mene ŋkɛ. 

20Nahe na kencɛte ghəa ŋa laka wəshi meŋele nyi menete na kwa se ka shihɛ 
n'yɛ kwa Ɛzhipte. Ma ɓeshi nya ɓiyitsa ne, deke hwa ka Israyɛl ncɛte ghəa ŋa na 
we, ama hwa mbeli nyi te hɛɗi lema, kala nya newe nya mbeli ɓeshi. 

21Nahe na kefəakame ka Israyɛl, mbelia ŋa same kwa Ɛzhipte laka wəshi meŋele 
nyi menete na, laka berete ta ŋa nya wəba ba'a laka kwelea ŋa nya ghazlənə 
mbeli ve. 



1430 

 

 
Ghena ta Shala 

Kapsiki DC Bible 
©2012 Alliance Biblique du Cameroun and Bible Society of Cameroon. 

 

 
 

 

22Nahe na kendeke nda hɛɗi nya meɗeyi nda nya na ke ka shihɛ n'yɛ, hɛɗi nya 
hwɛ yɛ ŋ'wa le yɛməa mze te. 

23Nahe hɛ kese kakelete kaŋa nci, ama kese hɛ kafa ŋa ghena we, kese kamene 
slene le wəshi nyi tekete nda na ke hɛ we, hɛreɗɛ hɛ ɗema mene wəshi nyi 
'yɛwete na va hɛ kamene. Vatse vate ndiremi nyi na pɛtɛ te hɛ. 

24Tsetsenya gɛ, wa nyi ka Babilone katsene hɛɗi dzeme va zlia kezha tekele 
meleme. Katekelehwe meleme hɛ, mbe dzeve ta nci tenza nde tewəmbəreke 
mpa, ma ba'a ba. Ghena nya gezete na ne, gheŋkɛ yanewe na. 

25‹Pave wəve te cɛdɛ, hekake ka negha fete› pa sha 'ya Shala Mahwətə. Ama te 
dzeve meleme va ka Babilone.» 

Mahwətə kazhɛne nda ke Zhɛrɛmi 

26Ma ke ghena ta Mahwətə gezeke nda geva ke Zhɛrɛmi: 

27«'Ya Mahwətə ya kaShala ta wəshi nyi nza mpi hwe pɛtɛ. Wəsə shɛ kandakɛ ɗa 
berete we. 

28Vatse gɛ ne, wa nya ghena nya geze 'ya, Mahwətə nya: 'Ya kateve nda meleme 
nya ke yɛ Nabəkodonozor, meghea ka Babilone le ka sewajɛa ŋkɛ. Katekelehwe 
meleme nya ŋkɛ. 

29Ma ka Babilone nyi keɗa meleme nya ne, katedzembe hɛ. Katendə ghwə hɛ 
yite, katendəmte ghɛ nyi se mbeli katere nda 'wərdə ke Ba'al ba'a kaɓasle nda tɛ 
ke kweci shala pelɛ yɛ dɛɓerea nci. 

30Kwa nza ŋkɛ wəshi nyi keɗema zeɗehwe ɗa yamene ka Israyɛl ba'a ka Zhəwda 
se kaŋwalenji. Wənəa ɗa yase ka Israyɛl kabeze ɗa le wəshi nyi mene hɛ. 

31Nahe meleme nya kehwepete ɗa wənə ba'a kebezemte ɗa wənə se te veci nya 
ŋslete mbeli pa ɓeshi. Nda 'ya kakelemte kwa kema ta ɗa. 

32Nahe wənəa ɗa kebezenyɛ va wəshi nyi ndiremi nyi menete ka Israyɛl le ka 
Zhəwda, tsagha va ka meghea nci, mbelia nci nyi te ghə, ka dzeghe Shala ta nci, 
ka mɛ ŋkwa ta nci, ka Zhəwda ba'a va mbeli nyi mbe Zhɛrəzalɛm. 

33Kenya zhɛre ɗa kema hɛ ne, wəmbə yazhɛre ɗa hɛ. Ndagwara keveci keveci 
geze nda ghena 'ya ke hɛ ne, ama kese hɛ kafa ba'a kayɛ wəshia shɛhɛ we. 

34Nahe hɛ kebeteyi wəshi nyi ndiremi ndiremi kashasha nyi zhɛrete hɛ kashala 
ki ghɛ nya keveyi ɗa geva tekeleke, tsagha zhɛremte hɛ wale wale. 

35Nahe hɛ keŋate nda ŋkwa nyi keveyi geva tekeleke ke Ba'al kwa zlərəa Hinom 
kezha dzeghe melɛ le ŋwale tezhili ba'a ŋwalea kwɛa nci ke Molɛk. Kegha 'ya 
ka'yɛwe nyagha wəsə va hɛ we, kegha 'ya kazəzəte kamene wəsə kwa ndiremi 
nya kala nyagha kezha kese ka Zhəwda kadzembe jaɗafa we.» 

36Ama tsetsenya gɛ ne, wa nya ghena nya geze Mahwətə, Shala ta ka Israyɛl te 
ghəa meleme nya geze nya yɛ mbe dzeve ta meghea ka Babilone laka mpa, ma 
ba'a ba nya: 

37«Katetsene hɛ 'ya mbe hɛɗi nyi tazeyi hɛ 'ya va ghwə ta hwepe wənəa ɗa ba'a 
va wəba ta beze ta wənəa ɗa. Katefə hɛ 'ya kase teke ba'a kateve nda nza 
gwezlayɛ 'ya ke hɛ. 

38Katezhɛne hɛ kanza kambelia ɗa ba'a katenza 'ya kaShala ta nci. 

39Kateve nda yɛ wənə le mehele nya kwetɛŋe 'ya ke hɛ kezha hawe hɛ va 'ya 
kaghala ghala. Ma tsagha, mbe zeɗe nza tenza hɛ le hwelefefia nci. 

40Katemene jikə geva nya kaghala ghala 'ya le hɛ. Kazhɛne 'ya kafɛa yitea mene 
nda ganyɛ ke hɛ we, katemene 'ya yitea hawe hɛ va 'ya, kaɗema zhɛne kanehe le 
'ya. 

41Katezlama 'ya yitea mene nda ganyɛ ke hɛ. Mɛa wənəa ɗa ba'a mbe mehele ta 
ɗa pɛtɛ ne, katemɓe hɛ 'ya gərə gərə te hɛɗi nya.» 

42Kwa nza ŋkɛ ne, wa nya ghena nya geze Mahwətə nya: «Kala nya vate ndiremi 
nya wəba nya 'ya te mbeli nyi ne, tsagha teve nda zeɗe nza nya zəzəte 'ya kave 
nda ke hɛ 'ya ke hɛ. 

43Ma pe yɛ sha geze: ‹Nahe hɛɗi nya kendeke nda geva ke ka Babilone. Tsetsenya 
ne, kaɓerama ŋkɛ, kaɗema yɛ mbeli le wəshi keseɗa mbe.› Ndagwara te hɛɗi nya 
ne, katezhɛne mbeli kapa yɛ wəve. 

44Kaganda ne, katezhɛne mbeli kapa yɛ wəve te hɛɗia Bɛnjamɛn, dzeyi yitea 
Zhɛrəzalɛm, mbe meleme nyi mbe Zhəwda, nyi te hɛɗi nya pelɛghə, nyi te hɛɗi 
nya kwake kwake, nyi te hɛɗia Nɛgɛv te cɛdɛ. Katerafe yɛ palepa ta səkəmə 
mbeli, katedɛdɛke yɛ lamba mbeli te hɛ ba'a kateheheka ka negha fete mbeli. 
Kwa nza ŋkɛ ne, katezhɛne mbeli nyi te hɛɗi nya 'ya te ŋkwa nci nya vəashi.» Nya 
ya kaghena nya gezete Mahwətə. 

Zhɛrɛmi 33 

Meɗe mɛ ta Mahwətə kezha Zhɛrəzalɛm 

1Pa ghena ta Mahwətə zhɛne kagezeke nda geva ke Zhɛrɛmi vəa ŋkwa nya nza 
ŋkɛ kwa daŋgayɛ ki ghɛa ka ya ŋkwa. 

2«Wa nya ghena nya geze nde pate hɛɗi, nde hite ŋkɛ ba'a nde veyi ŋkɛ te ŋkwa 
ŋkɛ, nya nza sləa ŋkɛ kaMahwətə nya: 

3Heka sləa ɗa, katezhɛne ŋa 'ya, katencɛ ŋa wəshi nyi jama jama nyi ɗepema na 
'ya. 

4Kwa nza ŋkɛ wa nya ghena nya geze 'ya, Shala Mahwətə ta ka Israyɛl te ghəa 
ghɛa nyi mbe meleme nya, te ghəa yɛ ghɛa ka meghea ka Zhəwda nyi keŋzla ŋzla 
pɛtɛ, te ghəa zhiɓə ta ki ba'a te ghəa mpa nya: 

5Ma nda se mbeli kampa le ka Babilone ne, deke kezha viɗikɛ ghɛa nyi le mbeli 
nyi mpəmte 'ya va hwepe ta wənəa ɗa ba'a va beze ta ŋkɛ, kwa nza ŋkɛ nahe 'ya 
kezhɛremte kema ta ɗa va meleme nya tewəmbəreke 'yaghwa mehele ta ŋkɛ. 

6Ndagwara katenda nda ghwɛ 'ya yitea mbe ŋkɛ, kateve nda lɛŋelɛ 'ya ke yɛ ghɛa 
ŋkɛ ba'a katencɛ nda yɛ kwelɛŋe le nza gwezlayɛ 'ya ke mbeli nyi mbe. 

7Katezhɛne yɛ Zhəwda le Israyɛl 'ya te ŋkwa nci. Katezhɛne 'ya kaŋa hɛ kala nya 
vəashi. 

8Katepɛ hɛ 'ya va fete nyi menete ɗa hɛ pɛtɛ, katekelemte beze ghena nyi menete 
ɗa hɛ 'ya pɛtɛ te wənə. 

9Tagha gɛ, katenza Zhɛrəzalɛm kawəsə keve ɗa zlama, katsahe nya te 'ya ba'a 
kazləvəa ɗa mbe hwelefe nyi te hɛɗi lema pɛtɛ, nyi ketefa zeɗe nza nya teve nda 
'ya hɛ. Katedake hɛ ba'a katebare bare hɛ va yɛ wəshi ganji le kwelɛŋe nyi teve 
nda 'ya ke hɛ.» 

10Wa nya ghena nya geze Mahwətə nya: «Ma ke gheyɛ ka Zhəwda sha geze: 
‹Ɓerama hɛɗi, wəndə keɗema wəsə keseɗa shɛ te we.› Kaganda nza meleme nyi 
mbe Zhəwda le hweŋkwa nyi mbe Zhɛrəzalɛm kaɓerama. Wəndə keɗema wəsə 
keseɗa shɛ mbe hɛ we. Vatse gɛ ne, katezhɛne mbeli kafa 

11yɛ zlewezla ta gəsəkə, yɛ gaghwe ba'a yɛ ciməa zhilia makwashi le ŋa 
makwashi te hɛɗi nya. Katezhɛne mbeli kafa yɛ ciməa mbeli nyi ketefə wəshi 
keseɗa kedzeghe melɛ ketsa hana kase kadzeki Mahwətə, ma tegha hɛ: ‹Tsahe 
mə Mahwətə nde berete, kwa nza ŋkɛ ganyɛke ŋkɛ, kakiɗi ɗe ta ŋkɛ we.› 
Kaganda ne, katezhɛne hɛɗi nya 'ya te ŋkwa ŋkɛ.» Nya ya kaghena nya gezete 
Mahwətə. 

12Wa nya ghena nya geze Mahwətə nde berete nya zhɛkwa: «Te hɛɗi nya kakwəfi 
nya, nya ɗema nya yɛ mbeli le wəshi keseɗa te ba'a dzeyi mbe yɛ meleme ta ŋkɛ 
ne, katezhɛne yɛ gezhi kanza kezha tezhɛne nda mpi ka ya wəshi ke yɛ timɛtia 
nci le kwia nci kwa. 

13Dzeyi mbe meleme nyi hwa ghweme, mbe nyi kwake kwake, mbe nyi mbe 
Nɛgɛv, mbe hɛɗia Bɛnjamɛn, mbe hɛɗi nyi dzeyi yitea Zhɛrəzalɛm ba'a mbe 
meleme nyi mbe Zhəwda ne, katezhɛne yɛ timɛti le kwi kadzeghwa te kema ta 
wəndə nya keteɓela hɛ.» Nya ya kaghena nya gezete Mahwətə. 

Kateyipə meɗe mɛa ŋkɛ Mahwətə kadzawa 

14Ma ke Mahwətə: «Takwa takwa hɛ nya teyipə meɗe mɛ nya meɗeyi nda 'ya ke 
ka Israyɛl ba'a ka Zhəwda kadzawa kase. 

15Ma vəa ŋkwa shɛ ne, kateya hwelefe nya ketembele ŋkwa 'ya sawa mbe David. 
Katemene wəsə nya tiɗiɗi ba'a nya kaganda ŋkɛ te hɛɗi. 

16Te vəa shɛ gɛ, pələsə tembele Zhəwda ba'a gwezlayɛ tenza Zhɛrəzalɛm. 
‹Mahwətə ya kambele ta n'yɛ›, teheka Zhɛrəzalɛm mbeli.» 

17Wa nya ghena nya geze Mahwətə nya: «Hwelefe ta David nde tenza pelɛ pasla 
ta meghea ka Israyɛl kaghala ghala. 

18Katenza ka dzeghe Shala nyi kahwelefefia Lɛvi kwa kema ta ɗa kaghala ghala 
kezha dzeghe melɛ kwa tere tere, tere wəshi gəmə ba'a dzeghe kweci melɛ 
keveci keveci.» 

19Ma ke ghena ta Mahwətə gezeke nda geva ke Zhɛrɛmi: 

20«Wa nya ghena nya geze 'ya, Mahwətə nya: Wərə yɛ kanehemte jikə geva ta ɗa 
le yɛ veci le viɗi na? Wərə yɛ kafɛake yɛ veci le viɗi kemene geva te vəa nci na? 
Ewə! 

21Tsagha shɛ gɛ ne, kanehemte geva jikə geva ta ɗa le nde mene slene ta ɗa David 
we. Wəndə shɛ katefɛake ta hwelefe ta ŋkɛ kenza te meghe kaghala ghala we. 
Tsagha shɛ tenza jikə geva ta ɗa le ka dzeghe Shala nyi kahwelefefi nyi kaka 
mene ɗa slene. 

22Kala saseregwa nyi pelɛ ghweme nya ɗema wəndə kaɓelate keɗema ndaleghe 
nya kwa hələ nya ɗema wəndə kadzeghete ne, tsagha teya hwelefe ta nde mene 
slene ta ɗa David ba'a ka Lɛvi nyi kaka mene slene ta ɗa 'ya.» 

23Ma ke ghena ta Mahwətə zhɛne gezeke nda geva ke Zhɛrɛmi: 

24«Ashɛ na kefate ghena nya geze mbeli wəka? Ma zəzə hɛ ne, nahe 'ya kebetakɛ 
ka Israyɛl ba'a ka Zhəwda, hwelefe nyi bake nyi tsehave nyi 'ya. Ma mbeli nyi 
kegeze ghena nyi kala nya ne, keɓela mbelia ɗa hɛ kakwete hwelefe we. 

25Ama wa nya ghena nya geze 'ya, Mahwətə nya: Nahe 'ya kemenete jikə geva le 
yɛ veci le viɗi, nahe 'ya keveyi wəshi mahalegə pelɛ ghweme ba'a te hɛɗi. 

26Yewə, wərə wəndə kazəzə gare bete yɛ hwelefe Zhakob le nde mene slene ta 
ɗa David 'ya na? Keɗema nahe 'ya keɗema nta mbeli nyi te ghə nyi ketesleke 
hwelefe ta Abraham, Izak ba'a Zhakob na? Ewə! Kwele kwele zhɛ heli 'ya yitea 
hɛ ba'a katezhɛne hɛ 'ya te ŋkwa nci nya vəashi.» 

Zhɛrɛmi 34 

Ghena ta Mahwətə ke meghe Sɛdɛsiyas 

1Ma ke ghena ta Mahwətə gezeke nda geva ke Zhɛrɛmi vəa ŋkwa nza yɛ 
Nabəkodonozor, meghea ka Babilone le ka sewajɛa ŋkɛ, pɛtɛa meleme nyi te 

hɛɗi nyi sleke ŋkɛ ba'a mbeli pɛtɛ kampa le Zhɛrəzalɛm ba'a kweci meleme nyi 
dzeyi yite: 

2«Wa nya ghena nya geze 'ya, Shala Mahwətə ta ka Israyɛl nya: Kwiɗi sha 
Sɛdɛsiyas, meghea ka Zhəwda, wa nya ghena nya geze Mahwətə nya pa shɛ: 'Ya 
kateve nda meleme nya ke meghea ka Babilone kezha teremte ŋkɛ le ghwə. 

3Ma gha ne, katembele ŋa na ve we, katekese ŋa mbeli kezha ve nda. Kwa ntsə 
kwa ntsə tenza yɛ le meghea ka Babilone, gha le ghəa ŋa nde tezhɛne nda ghena. 
Kwa sebe ta ŋkɛ, laŋe tenza na kajive Babilone. 

4Sɛdɛsiyas, meghea ka Zhəwda, fa ghena ta Mahwətə. Wa nya ghena nya geze 
ŋkɛ te ghəa ŋa nya: katemte na va kafayɛ we. 

5Ama mbe zeɗe nza temte na. Kala nya se mbeli katere 'wərdə te nehwene ta ka 
shihɛ ŋa nyi kese pelɛ pasla mpelɛa ma ke gha tetere mbeli te nehwene ta ŋa. Ma 
ke mbeli sha tegha nehwene kazləvəa ŋa: ‹Kaŋa nde sleke ɗa yawe!› Kaganda ne, 
'ya Mahwətə nde gezete.» 

6Pa nde mɛ ŋkwa Zhɛrɛmi gezete nda ghena nyi pɛtɛ ke Sɛdɛsiyas, meghea ka 
Zhəwda mbe Zhɛrəzalɛm. 

7Ma vəa ŋkwa shɛ ne, nahe ka sewajɛa meghea ka Babilone kehave nda mpa ke 
yɛ Zhɛrəzalɛm le kweci meleme ta Zhəwda bake nyi mba kazhɛne nda ghə: yɛ 
Lakish le Azɛka. 

Te ghəa ka Ɛbrə nyi zhɛne mbeli kafəhwe 

8Ma ke ghena ta Mahwətə gezeke nda geva ke Zhɛrɛmi kwa sebe ta nya tsahwe 
yɛ meghe Sɛdɛsiyas le mbeli nyi mbe Zhɛrəzalɛm kezha zlape pele ta ka mavashi 
waɗe. 

9Yayata wəndə kapele mavashia ŋkɛ nyi kaka Ɛbrə waɗe, yɛ zhili le mi. Wəndə 
shɛ kazhɛne kave nda slene mava ke menənyɛ nya kande Zhəwda we. 

10Pɛtɛa mbeli nyi te ghə ba'a pɛtɛa mbeli nyi ketsahwe ghena shɛ keyɛte kapele 
mavashia nci waɗe, yɛ zhili le mi, kaɗema mba kave nda slene mava ke hɛ. Yayata 
wəndə keyɛte ghena shɛ ba'a kepelakɛ mavashia ŋkɛ. 

11Ama kwa sebe ta ŋkɛ, pa hɛ zhɛrete mehele. Pa zhɛneke yɛ zhili le mi nyi pelakɛ 
hɛ waɗe ba'a pa hɛ zhɛne kandeke nda slene mava ke hɛ kaberete. 

12Ma ke ghena ta Mahwətə gezeke nda geva ke Zhɛrɛmi: 

13«Wa nya ghena nya geze Mahwətə, Shala ta ka Israyɛl nya: 'Ya perə ne, nahe 
'ya kemenete jikə geva. Le ka shihɛ ŋayɛ menete 'ya kwa fəakave hɛ 'ya shave 
mbe Ɛzhipte, ŋkwa nya se hɛ kaka mavashi mbe. 

14Ma 'ya sha hɛ: ‹Ma kwa sebe ta va mberefaŋe ne, yayata wəndə ŋayɛ kapele 
menənyɛ nya kande Ɛbrə nya kepamte nda ghəa ŋkɛ kamava ba'a nya kemenete 

nda slene kava ŋkwaŋe. Waɗe pelakɛ ŋkɛ kaslə.› Ama kese ka shihɛ ŋayɛ kafa ɗa 
ghena we, kese hɛ kave sleme yitea ghena nyi gezete 'ya we. 

15Ama gheyɛ ne, nahe yɛ kezhɛrete dzeghwa ta ŋayɛ ba'a kemenete wəsə nya 
tiɗiɗi kwa ntsə ta ɗa, kwa nza ŋkɛ yayata wəndə ŋayɛ kezlapete kanza nde 
ghedəkwəa ŋkɛ waɗe. Nahe yɛ ketsahwe ghena kwa kema ta ɗa ki ghɛ nya keveyi 
ɗa geva tekeleke. 

16Ama pa yɛ zhɛrete mehele ba'a kelemte zləvə te 'ya: nahe yayata wəndəa ŋayɛ 
kezhɛne kafəke ka mavashi, zhili ba'a mi nyi pelakɛ ŋkɛ waɗe. Pa yɛ zhɛne 
kaŋkeyite hɛ yitea slene mava.» 

17Ma ke Zhɛrɛmi mtsehete: «Vatse gɛ ne, wa nya ghena nya geze Mahwətə nya: 
Pa yayata wəndəa ŋayɛ hi kazlapete pele mava ta ŋkɛ nya kamenənyɛ keɗema 
nya kande ghedəkwəa ŋkɛ waɗe. Ama kese yɛ kayɛ ɗa ghena we. Vatse geze 'ya, 
'ya Mahwətə gɛ: kateghwene ŋayɛ mpa, ba ba'a ma 'ya. Ma tsagha, pɛtɛ tedake 
hɛɗia ka meghe nyi te hɛɗi lema kenakɛ ŋayɛ hɛ. 

18'Ya kateve nda mbeli nyi kedzawanji wəmbəa jikə geva nyi menete n'yɛ le hɛ, 
nyi keɗema kehawete nda hawe ke ghena ta jikə geva nyi yɛhwe hɛ kwa ntsə ta 
ɗa le nehe mca bake mbe ba'a le dzeyi kwelɛ bela nyi bake shɛhɛ. 

19Mbeli nyi te ghə mbe yɛ Zhəwda le Zhɛrəzalɛm, mbelia jama, ka dzeghe Shala, 
pɛtɛa mbeli nyi te hɛɗi nya, nyi kedzeyinji kwelɛ yɛ bela ta mca ne, 

20kateve hɛ 'ya mbe dzeve ta ka jaga ta nci, mbe dzeve ta mbeli nyi keɗe mpə ta 
nci. Katenza slia geva ta nci kawəshi kezeme ta yɛ zleŋa le yɛ kelɛ gamba. 

21Ma yɛ Sɛdɛsiyas, meghea ka Zhəwda le ka mene slene ta ŋkɛ ne, 'ya kave hɛ 
mbe dzeve ta ka jaga ta nci, mbe dzeve ta mbeli nyi keɗe mpə ta nci, mbe dzeve 
ta ka sewajɛa ka Babilone nyi keslənji nyi cakeɗake yitea gheyɛ. 

22Katepele nda hweŋkwa 'ya ke hɛ kazhɛne geva kase kadzembe meleme nya. 
Katempa hɛ le, katekelehwe hɛ ba'a katendə ghwə yite. Kaɓerama nya dɛrɛŋe 
rɛŋe nya ɗema wəndə te tezhɛre meleme nyi mbe Zhəwda 'ya.» Nya ya kaghena 
nya gezete Mahwətə. 

Zhɛrɛmi 35 

Yɛ Zhɛrɛmi le ka Rɛkab 

1Ma ke ghena ta Mahwətə kegezeke nda geva ke Zhɛrɛmi, te vəa Zhowakim, 
wəzege ta Zhoziyas, meghea ka Zhəwda: 

2«Kwiɗi sha ka Rɛkab, gezete nda ke hɛ kezha se hɛ kadzembe kwete hwa cɛ nyi 
ki ghɛ Shala. Mbagha ne, pa na same nda tɛ ke hɛ.» 

3Ntəŋə Zhɛrɛmi kalə kazele Yazaniya, wəzege ta kwete Zhɛrɛmi ba'a shia 
Habasiniya, ka menəhɛnyɛ ba'a ŋwalea Yazaniya, geze ta ŋkɛ, hwelefe ta ka 
Rɛkab pɛtɛ. 

4Pa keleghe hɛ kadzembe ghɛa Mahwətə, kadzembe cɛa ŋwale Hanan, wəndəa 
Shala nya kawəzege ta Igdaliya. Ma cɛa shɛ ne, vare mbeli nyi te ghə ba'a pelɛ 
ghəa ŋa Masɛya, wəzege Shaləwm nya kande ya ŋkwa kedzembe ghɛa Shala ŋkɛ. 

5Pa Zhɛrɛmi beteyi yɛ ghwelepe tɛ ba'a yɛ zlerekwe te kema ta ka Rɛkab. Kwa 
sebe ta ŋkɛ, ma ke sha hɛ: «Sa mə tɛ gɛ!» 

6Ama ma ke hɛ zhɛnete ɗa: «Kasa tɛ ghen'yɛ we, kwa nza ŋkɛ ma ke shia n'yɛ, 
Yonadab, wəzege ta Rɛkab sha ghen'yɛ: ‹Sama tɛ yɛ, ya gheyɛ, ya ŋwalea ŋayɛ 
tɛape ma. 

7Ŋama ghɛ yɛ ma, wəzama yɛ ma, mɓema rɛzɛŋe yɛ ma, wəsə shɛ katenza va 
gheyɛ we. Ama mbe cɛ lekwesa tenza yɛ kala nza hɛa ŋayɛ teghweme. Ma tsagha, 
kwele kwele tetemə yɛ te hɛɗi nya nza nya yɛ kaka se se.› 

8Nahe ghen'yɛ kehawete nda hawe ke wəshi nyi gezete n'yɛ shia n'yɛ Yonadab. 
Kasa tɛ ghen'yɛ tɛape, ya mia n'yɛ, ya ŋwale tezhilia n'yɛ, ya ŋwalea kwɛa n'yɛ 
we. 

9Kaŋa ghɛ ghen'yɛ kanza ki we, kanza rɛzɛŋe ya wəve kewəza va ghen'yɛ we. 

10Ama mbe cɛ lekwesa nza ghen'yɛ. Ma tsagha, hawe yahawe n'yɛ va ghena nyi 
gezave n'yɛ Yonadab, shia n'yɛ pɛtɛ. 

11Ama vəa ŋkwa nya have nda mpa Nabəkodonozor, meghea ka Babilone ke hɛɗi 
nya ne, pa ghen'yɛ tarete kadzembe Zhɛrəzalɛm kezha mbele va ka sewajɛa ka 
Babilone ba'a ŋa ka Siri. Ma vəa ŋkwa shɛ, ntishɛ ghen'yɛ mbe Zhɛrəzalɛm.» 

12Ma ke Mahwətə sha Zhɛrɛmi: 

13«Geze nda ghena ke ka Zhəwda ba'a ke mbeli nyi mbe Zhɛrəzalɛm tsetsenya, 
ma pa na sha hɛ: Wa nya ghena nya geze Mahwətə nde berete, Shala ta ka Israyɛl 
nya: kateyɛ 'yɛ ta ɗa ba'a ghena nyi geze 'ya yɛ tse gɛ na? 

14Nahe Yonadab, wəzege ta Rɛkab kegezave nda ke ŋwalea ŋkɛ kezha ɗema kasa 
tɛ. Pa ka Rɛkab yate ghena shɛhɛ megela: kese hɛ kasa tɛ pa ɓeshi va nya hawete 
nda hawe hɛ ke ghena ta shia hɛ we. Ama 'ya ne, nahe 'ya kese kageze ŋayɛ ghena 
kevə kevə kaɗema yɛ kese kafa ɗa ŋa ɗa. 

15Keveci keveci se 'ya kaghwene ŋayɛ ka mene slene ta ɗa nyi kaka mɛ ŋkwa. 
Tagha taghanyɛ ne, ma ke hɛ sha gheyɛ: ‹Sərəakɛ dzeghwa kwa ndiremia ŋkɛ 
yayata wəndə. Mene mə wəsə nya kehi. Zelema kweci shala yɛ kezha hawe va hɛ 
ma. Ma tsagha, wərə yɛ kanza te hɛɗi nya ndeke ŋayɛ 'ya, gheyɛ le ka shihɛ ŋayɛ.› 
Ama kese yɛ kave sleme yite we, kese yɛ kafa ɗa ŋa ɗa we. 

16Ma ka Rɛkab le ŋa nci ne, nahe hɛ kezelete ghena nyi gezave nda shia nci 
Yonadab ke hɛ. Ama gheyɛ ka Zhəwda ne, kese yɛ kafa ɗa ŋa ɗa we.» 

17Vatse gɛ ne, wa nya ghena nya geze Mahwətə nde berete, Shala ta ka Israyɛl 
nya: «'Ya kateve ndiremi nyi gezete 'ya te ka Zhəwda ba'a te mbeli nyi mbe 
Zhɛrəzalɛm va nya gezete nda ghena 'ya ke hɛ kaɗema hɛ kese kafa ɗa ŋa ɗa, nya 
se 'ya kaheka kaɗema hɛ kese kazhɛne ɗa.» 

18Kwa sebe ta ŋkɛ, ma ke Zhɛrɛmi sha hwelefe ta Rɛkab: «Wa nya ghena nya geze 
Mahwətə nde berete, Shala ta ka Israyɛl nya: Ma kwa hawete nda hawe yɛ ke 
ghena nyi gezave ŋayɛ shia ŋayɛ Yonadab, kwa yate ghena nyi gezeke ŋkɛ yɛ pɛtɛ 
ba'a kwa menete slene yɛ le wəsə nya gezave ŋayɛ ŋkɛ ne, 

19wa nya ghena nya geze Mahwətə nde berete, Shala ta ka Israyɛl nya gɛ: Kaghala 
ghala teslete hwelefe ta Yonadab, wəzege ta Rɛkab kwa kema ta ɗa.» 

Zhɛrɛmi 36 

Palepa kwa peɗe peɗe nya keteremte geva 

1Ma te kwa wəfaɗe ta va ta Zhowakim, wəzege ta Zhoziyas, meghea ka Zhəwda 
te meghe ne, ma ke ghena ta Mahwətə gezeke nda geva ke Zhɛrɛmi: 

2«Kelete palepa kwa peɗe peɗe shɛ na rafate ghena nyi gezete ŋa 'ya te ghəa 
Israyɛl, te ghəa Zhəwda ba'a te ghəa kweci hwelefefi, ghala ghate 'ya kegeze ŋa 
ghena mbe vəa Zhoziyas hwa'a te veci nya. 

3Nda kwete katefave ndiremi nyi zəzə 'ya kaghwene nda ke hɛ ka Zhəwda. Ma 
tsagha, katewəfə dzeghwa kwa ndiremia ŋkɛ yayata wəndə ba'a katekelemte 
fete ta nci ba'a jaɗafa ta nci 'ya te wənə.» 

4Daŋe Zhɛrɛmi sha Barək, wəzege ta Nɛriya. Pɛtɛ gezete ghena nyi kemave ŋkɛ 
va Mahwətə, pa Barək rafeyi hɛ te palepa kwa peɗe peɗe. 

5Kwa sebe ta ŋkɛ, ma ke Zhɛrɛmi gezete nda ke Barək: «Nahe mbeli kedzembe 
ghɛa Mahwətə, kadzeki ɗa 'ya we. 

6Ama gha ne, dzeki te vecia səwəmayɛ shɛ na jaŋgate ghena nyi gezete ŋa nyi 'ya 
le berete te kema ta mbeli. Jaŋgate nda hɛ ke mbeli nyi kese mbe meleme nyi 
mbe Zhəwda kadzembe ghɛa Mahwətə. 

7Nda kwete katefa səkwə ta nci Mahwətə ba'a nda kwete katesərə dzeghwa kwa 
ndiremia ŋkɛ yayata wəndə, kwa nza ŋkɛ dzawe hwepenyɛ ba'a bezenyɛ wənəa 
Mahwətə va mbelia shɛhɛ.» 

8Pa Barək tseramete ghena nyi gezete nda nde mɛ ŋkwa Zhɛrɛmi. Pa ŋkɛ dzembe 
ghɛa Mahwətə ba'a jaŋgate ghena ta Mahwətə nyi kerafete geva mbe palepa kwa 
peɗe peɗe le berete. 

9Ma mbe kwa mcɛfe ta va ta Zhowakim, wəzege ta Zhoziyas, meghea ka Zhəwda 
te meghe, te kwa mesli ta tere, pa mbeli hekake ka Zhɛrəzalɛm pɛtɛ ba'a pɛtɛa 
mbeli nyi kese mbe yɛ meleme ta Zhəwda kadzembe Zhɛrəzalɛm yitea mene 
səwəmayɛ kwa kema ta Mahwətə. 

10Pa Barək jaŋgate ghena ta Zhɛrɛmi nyi mbe palepa le berete mbe ghɛa 
Mahwətə, mbe cɛa Gemariya, wəzege ta Shafan, nde rafe wəshi. Mɛa ŋwela nya 
wəba ta ghɛa Mahwətə, terasle yitea mɛ degha mɛnɛfɛ cɛa shɛ. 

11Pa Mika, wəzege ta Gemariya, shia Shafan fate ghena ta Mahwətə pɛtɛ kala nyi 
rafete geva mbe palepa kwa peɗe peɗe. 

12Cape ŋkɛ kadzawa ghɛa meghe, shilimə ŋkɛ mbe cɛa nde rafe wəshi. Pɛtɛ mbeli 
nyi te ghə mbe tsene tagha: nde rafe wəshi Ɛlishama, Delaya, wəzege ta 
Shemaya, Ɛlnatan, wəzege ta Akbor, Gemariya, wəzege ta Shafan, Sidekiya, 
wəzege ta Hananiya ba'a kweci mbeli nyi te ghə. 

13Pa Mika ɓelate nda ghena nyi fate ŋkɛ pɛtɛ, vəa ŋkwa nya jaŋga nda ghena nyi 
te palepa kwa peɗe peɗe Barək, wəzege ta Nɛriya le berete ke mbeli ke hɛ. 

14Tagha, pa mbeli nyi te ghə pɛtɛ ghweneghe Yehəwdi, wəzege ta Netaniya, 
wəzege ta Shɛlɛmiya, wəzege ta Kəwshi sha Barək kageze nda kezha kele palepa 
kwa peɗe peɗe nya jaŋgate nda nya ŋkɛ ke mbeli kase. Pa Barək kelete palepa 
kwa peɗe peɗea shɛ kase sha hɛ. 

15Ma ke hɛ shɛ: «Ntishɛ ŋa shɛ na jaŋgate n'yɛ palepa kwa peɗe peɗe nya.» Pa 
Barək jaŋgate nda ke hɛ. 

16Ma kwa fate ghena shɛhɛ hɛ pɛtɛ ne, ntake hɛ kanenewe ghəa nci le ghazlənə 
le ghazlənə, ma ke hɛ sha Barək: «Kanza n'yɛ ghen'yɛ keɓela nda ghena nyi pɛtɛ 
ke meghe we.» 

17Kwa sebe ta ŋkɛ, ma ke hɛ 'yɛwete va Barək: «Geze n'yɛ tsema tsema rafete 
ghena nyi na pɛtɛ.» 

18Ma ke Barək zhɛnete nda ke hɛ: «Zhɛrɛmi le ghəa ŋkɛ nde ɓelate ɗa ghena nyi, 
nda rafate hɛ 'ya te palepa nya le yirə.» 

19Ma ke mbelia jama sha Barək: «Kwiɗi wəfərə ŋa, tsagha Zhɛrɛmi, yagha wəndə 
kaɗepe ŋkwa nya nza yɛ te.» 

20Kwa sebe ta nya veyi palepa kwa peɗe peɗea shɛ hɛ mbe cɛ kemene slene ta 
Ɛlishama, nde rafe wəshi, shilimə hɛ ki ghɛa meghe, pɛtɛ hɛ ɓelate nda wəshi nyi 
kemenete geva. 

21Taghanyɛ, pa meghe ghwenakɛ Yehəwdi kakele palepa kwa peɗe peɗea shɛ 
mbe cɛ kemene slene ta Ɛlishama. Pa jaŋgate nda ke yɛ meghe le mbelia jama 
nyi tagha yite. 

22Ma kwa ŋkwa nza ŋkɛ hefeghwe ŋkwa ne, mentishɛ meghe mbe dabala nya ki 
ghɛ ki ghɛ yitea ghwə ta wəvene te kələ. 

23Ma kala nya kiɗimte jaŋga bela maheke keɗema wəfaɗe Yehəwdi ne, kaslesla 
hɛ meghe le hwa kabete mɛa ghwə. Tsagha menete ŋkɛ pa te kiɗi ta palepa kwa 
peɗe peɗea shɛ mɛa ghwə. 

24Pa yɛ meghe le mbelia jama ta ŋkɛ kefate ghena shɛhɛ megela. Ama kese 
ghazlənə kazhɛ ke hɛ we, kese mehele ta nci kataze we. 

25Ndagwara nahe yɛ Ɛlnatan, Delaya le Gemariya kese kantsə geva kafɛa meghe 
yitea tere palepa kwa peɗe peɗea shɛ, ama kese kafa ŋa nci we. 

26Ɓiyitsa ne, pa ŋkɛ ndeke nda hweŋkwa ke yɛ Yeramɛyɛl, wəzege ta ŋkɛ, Seraya, 
wəzege ta Azriyɛl le Shɛlɛmiya, wəzege ta Abdɛyɛl kezha kese yɛ nde rafe wəshi 
Barək le nde mɛ ŋkwa Zhɛrɛmi. Ama pa Mahwətə wəfərəakɛ hɛ. 

27Ma kwa sebe ta nya teremte palepa kwa peɗe peɗe nya nza nya yɛ ghena ta 
Zhɛrɛmi nyi rafete Barək mbe meghe ne, ma ke ghena ta Mahwətə gezeke nda 
geva ke Zhɛrɛmi: 

28«Kelete kwete palepa kwa peɗe peɗe shɛ na rafate ghena nyi kese mbe kwa 
peɗe peɗe kwa ghate nya teremte Zhowakim, meghea ka Zhəwda te ɓiyitsa. 

29Kwa sebe ta ŋkɛ, ma pa na te ghəa Zhowakim, meghea ka Zhəwda: ‹Wa nya 
ghena nya geze Mahwətə nya: Nahe Zhɛrɛmi kerafete katese meghea ka 
Babilone kataze hɛɗi ba'a kaza sebe te yɛ mbeli le wəshi keseɗa. Ama nahe 
Zhowakim keŋelete ŋkɛ ba'a keteremte palepa kwa peɗe peɗea shɛ. 

30Vatse gɛ ne, wa nya ghena nya geze Mahwətə te ghəa Zhowakim, meghea ka 
Zhəwda nya: Wəndə shɛ mbe hwelefe ta ŋkɛ katenza pelɛ pasla ta David we. Mba 
tenza wəndə kemte mtea ŋkɛ te ghyana ta veci ba'a te ntasle viɗi. 

31Kateve ɗa 'ya te, te hwelefe ta ŋkɛ ba'a te ka mene slene ta ŋkɛ. Kateme 'ya 
kənəa hɛ va fete ta nci. Katefə ndiremi nyi gezete nda nyi 'ya ke hɛ kaɗema hɛ 
kese kaɓela 'ya ka kadzete mbeli nyi mbe Zhɛrəzalɛm ba'a ka Zhəwda.›» 

32Pa Zhɛrɛmi kelete kwete palepa kwa peɗe peɗe kandeke nda ke nde rafe wəshi 
Barək, wəzege ta Nɛriya. Pa wəndə nyagha rafete ghena nyi gezete nda Zhɛrɛmi: 
pɛtɛa ghena nyi kese mbe palepa nya teremte Zhowakim, meghea ka Zhəwda. 
Kwele kwele kweci ghena nyi kala nyighɛ nyi kemtsehame geva mbe. 

Zhɛrɛmi 37 

Meghe Sɛdɛsiyas ka'yɛwe ghena va Zhɛrɛmi 

1Pa Nabəkodonozor, meghea ka Babilone veyi Sɛdɛsiyas, wəzege ta Zhoziyas 
kameghe te hɛɗia Zhəwda. Te ŋkwa Koniya, wəzege ta Zhowakim veyi ŋkɛ. 

2Ama wəndə shɛ kese kafa ghena ta ŋkɛ nyi gezeke Mahwətə laka nde mɛ ŋkwa 
Zhɛrɛmi: ya meghe, ya mbelia jama ta ŋkɛ, ya ka Zhəwda we. 

3Pa meghe Sɛdɛsiyas ghwenakɛ yɛ Yəwkal, wəzege ta Shɛlɛmiya le nde dzeghe 
Shala Sefaniya, wəzege ta Masɛya kalə sha Zhɛrɛmi, ma ke hɛ shɛ: «Ghen'yɛ se 
kampi ŋa dzeve kezha səkwə Shala Mahwətə ta ɓəmə kezha ghen'yɛ pɛtɛ.» 

4Waɗe Zhɛrɛmi kadzeghwa dzeghwa ta ŋkɛ hwa mbeli te vəa shɛ. Kenaka mbeli 
kakeseyi ŋkɛ kwa daŋgayɛ we. 

5Ɓiyitsa ne, nahe ka sewajɛa Farawon keshavenji mbe Ɛzhipte. Ma kwa fate ka 
Babilone nyi keɗa Zhɛrəzalɛm ne, pa hɛ hendemte geva ɓɛhwɛ seyi yite meleme. 

6Tagha gɛ, ma ke ghena ta Mahwətə gezeke nda geva ke nde mɛ ŋkwa Zhɛrɛmi: 

7«Wa nya ghena nya geze Shala Mahwətə ta ka Israyɛl nya: ‹Ma pe yɛ sha meghea 
ka Zhəwda nya keghweneke ŋayɛ kafa ghena va 'ya: ma ka sewajɛa Farawon nyi 
keshave kezha kemane ŋayɛ va mpa ne, nahe hɛ kezhɛneghe geva kadzembe 
Ɛzhipte. 

8Katezhɛne geva ka Babilone kase kampa le meleme nya, katekelehwe hɛ ba'a 
katendə ghwə hɛ yite. 

9Wa nya ghena nya geze 'ya, 'ya Mahwətə nya: Ghwetema ghəa ŋayɛ yɛ ma, 
gezema yɛ nahe ka Babilone kedzeghwanji ma. Kateslə hɛ we. 

10Ya gheyɛ mpəmte ka sewajɛa ka Babilone nyi kempa nyi le gheyɛ, katesate 
yayata wəndəa nci nya keslerahwe have te ŋkwa mbe cɛ lekwesa ta ŋkɛ kezha 
ndə yitea meleme nya.›» 

Mbeli keseyi Zhɛrɛmi kwa daŋgayɛ 

11Ma kwa hendemte geva ka sewajɛa ka Babilone yitea Zhɛrəzalɛm va ka 
sewajɛa Farawon, 

12pa Zhɛrɛmi ɗe kashavenyɛ mbe Zhɛrəzalɛm kalə kadzete hɛɗia Bɛnjamɛn 
kakele ŋa ŋkɛ bela ta wəve kezeme ghɛ. 

13Ma kwa shave ŋkɛ mɛa mɛ degha ta Bɛnjamɛn ne, begeme hɛ le kwete wəndə 
nya te ghəa ka ya meghe nya nza sləa ŋkɛ kaIriya. Wəzege ta Shɛlɛmiya ba'a shia 
Hananiya ŋkɛ. Ncɛhape Iriya te Zhɛrɛmi, ma ke shɛ: «Gha kalə sha ka Babilone!» 

14Ma ke Zhɛrɛmi zhɛnete: «Tseŋwə! Kezəzəte 'ya kalə sha ka Babilone we.» Ama 
kese Iriya kafa nda ŋa ŋkɛ we, pa keseve Zhɛrɛmi kakeleghe nda ke mbeli te ghə. 

15Mɓɛke mbelia jama nyighɛ hwepete wənə va Zhɛrɛmi, pa hɛ pesleve. Kwa sebe 
ta ŋkɛ, pa hɛ ŋzlete ki ghɛa Yonatan, nde rafe wəshi nya zhɛrete mbeli 
kadaŋgayɛ. 

16Jaslɛ mbeli ŋzleyi Zhɛrɛmi kwa daŋgayɛ nya kwa hɛɗi. Kwele kwele temə ŋkɛ 
kwa. 

17Kwa sebe ta hɛ ɓɛhwɛ, pa meghe Sɛdɛsiyas ghwenakɛ ŋkwa kaheka. Ntake 
ka'yɛwe ve ki ghɛa ŋkɛ teghərə teghərə, ma ke shɛ: «Ghena nya gezeke ɗa 
Mahwətə ya shɛ tse na?» Ma ke Zhɛrɛmi zhɛnete: «E'e!» Wa nya ghena shɛ nya: 
«Kateve geva na mbe dzeve ta meghea ka Babilone.» 

18Ma ke Zhɛrɛmi zhɛne 'yɛwete va meghe Sɛdɛsiyas: «Wa fete nya menete ŋa 'ya, 
keɗema ke ka mene slene ta ŋa ba'a keɗema ke mbeli nyi mbe Zhɛrəzalɛm nda 
veyi ɗa yɛ kwa daŋgayɛ wa? 

19Tema ka mɛ ŋkwa ta ŋayɛ nyi kegezete ŋayɛ nyi kaɗema meghea ka Babilone 
katese kaɗa ŋa ba'a kaɗa hɛɗi nya wa?» 

20Ma ke Zhɛrɛmi keɗaŋemte ghena ta ŋkɛ: «Meghe yawe, kampi ŋa dzeve 'ya 
tsetsenya: kele ɗa ma na kadzeki ghɛa nde rafe wəshi Yonatan ma, katemte 'ya 
ki.» 

21Tagha gɛ, pa meghe Sɛdɛsiyas gezete kezha ve Zhɛrɛmi mbeli ki ghɛa ka ya 
ŋkwa ba'a kezha ve nda 'yɛmbe dəghwəa ɗafa mbeli keveci keveci, ɗema ta ɗafa 
shɛ te ŋkwa nyi ta mbeli dzeyi mɛa hweŋkwa nyi mbe meleme. Tsetse se ŋkɛ nda 
nzanyɛ Zhɛrɛmi ki ghɛa ka ya ŋkwa. 

Zhɛrɛmi 38 

Zhɛrɛmi kwa belageji 

1Pa yɛ Shefatiya, wəzege ta Matan, Gedaliya, wəzege ta Pashehəwr, Yəwkal, 
wəzege ta Shɛlɛmiya le Pashehəwr, wəzege ta Malkiya fate ghena nyi gezete nda 
Zhɛrɛmi ke mbeli pɛtɛ. Ma ke sha hɛ: 

2«Wa nya ghena nya geze Mahwətə nya: ‹Ma wəndə nya ketenza mbe meleme 
nya ne, katemte ŋkɛ va kafayɛ, va ma keɗema va ba. Ama wəndə nya ketelənyɛ 
sha ka Babilone ne, pələsə tenza mpia ŋkɛ.› 

3Wa nya ghena nya geze Mahwətə nya ɓiyitsa: ‹Kaganda teve geva meleme nya 
mbe dzeve ta ka sewajɛa meghea ka Babilone, katekelehwe ŋkɛ hɛ.›» 

4Ma ke mbeli nyi te ghə sha meghe Sɛdɛsiyas: «Peslekɛ wəndə nya mbeli, kwa 
nza ŋkɛ geva ta ka sewajɛ ba'a ŋa pɛtɛa mbeli nyi mbe meleme yampə ŋkɛ le 
ghena nyi geze ŋkɛ. Zeɗe nza ta mbeli yazele wəndə nya we, ama ndiremia nci.» 

5Ma ke meghe Sɛdɛsiyas zhɛnete nda ke hɛ: «Yewə, va gheyɛ ŋkɛ, berete shɛ va 
'ya kezha fɛa ŋayɛ we.» 

6Tagha gɛ, laŋe hɛ te Zhɛrɛmi, fɛke hɛ shɛ kwa belagejia Malkiya, wəzege ta 
meghe, nya ki ghɛa ka ya ŋkwa. Le zewe keleghe Zhɛrɛmi hɛ kadzawa. Yɛmə kwa 

belagejia shɛ we, ama deke nzaɓe ya kwa, tɛapa'a ŋkɛ Zhɛrɛmi dzetenyɛ te 
nzaɓe. 

7Pa kwete nde Ɛtiyopi nya nza sləa ŋkɛ kaƐbɛd-Mɛlɛk, nde slene nya wəba ki 
ghɛa meghe fate nahe mbeli kenegheyi Zhɛrɛmi kwa belageji. Pelɛ meghe 
mentishɛ mɛa mɛ degha ta Bɛnjamɛn. 

8Cape Ɛbɛd-Mɛlɛk shave ki ghɛa meghe, ma ke sha meghe: 

9«Meghe yawe, wəsə kwa ndiremi yamenete mbeli nyi kwa menete nda hɛ kala 
nya ke nde mɛ ŋkwa Zhɛrɛmi. Kwa belageji negheyi ŋkɛ hɛ. Mtiwə temte ŋkɛ 
kwa va ma, va nya ɗema ɗafa shɛ mbe meleme.» 

10Ma ke meghe gezave nda ghena ke Ɛbɛd-Mɛlɛk, nde Ɛtiyopi: «Hekakɛ mbeli 
mahekenemsə yitea gha shɛ yɛ kelakame nde mɛ ŋkwa Zhɛrɛmi kwa belagejia 
shɛ yagha ŋkɛ kamte.» 

11Ntəŋə yɛ Ɛbɛd-Mɛlɛk le mbeli nyi mahekenemsə nyi, shilimə ŋkɛ mbe cɛ 
kebete wəshi nya ki ghɛa meghe, kəliɓə ŋkɛ te yɛ meha lekwesa, pa haghe nda 
hɛ kadzawa belageji ke Zhɛrɛmi le zewe. 

12Ma ke Ɛbɛd-Mɛlɛk nya kande Ɛtiyopi sha Zhɛrɛmi: «Fəyi meha lekwesa nyighɛ 
mbe yɛ hweɓezle ta ŋa shɛ na hwepeyi zewe kənə.» Pa Zhɛrɛmi menete tsagha. 

13Pa hɛ ntsehakame Zhɛrɛmi same kwa belageji le zewe. Kwa sebe ta ŋkɛ, ntishɛ 
Zhɛrɛmi ki ghɛa ka ya ŋkwa. 

Meghe Sɛdɛsiyas kazhɛne kafa ghena va Zhɛrɛmi 

14Pa meghe Sɛdɛsiyas ghwenakɛ wəndə sha nde mɛ ŋkwa Zhɛrɛmi kezha hekakɛ 
nda ŋkɛ mbeli mɛa kwa mahekene ta ŋkwa kedzeki ta ghɛa Mahwətə. Ma ke 
meghe sha Zhɛrɛmi: «'Ya kate'yɛwe wəsə kwetɛŋe va gha, wəfərəma na va 'ya 
ma.» 

15Ma ke Zhɛrɛmi zhɛnete nda ke Sɛdɛsiyas: «Ma kegezete ŋa kaganda 'ya ne, 
katepesle ɗa na. Ma kencɛte ŋa ntsehwele 'ya ne, katezele na we.» 

16Ama ma ke Sɛdɛsiyas zemete nda fela tewəfərə ke Zhɛrɛmi: «Le Mahwətə nya 
kepate ɓə ne, kapesle ŋa 'ya tɛape ba'a kave nda ŋa 'ya ke mbeli nyi keɗe mte ta 
ŋa we.» 

17Tagha gɛ, ma ke Zhɛrɛmi sha Sɛdɛsiyas: «Wa nya ghena nya geze Shala 
Mahwətə nde berete ba'a Shala ta ka Israyɛl nya: ‹Ma kelə ŋa na sha mbelia jama 
ta meghea ka Babilone ne, pələsə tenza mpia ŋa, tsagha ŋa mbelia ŋa. 
Katendəmte geva meleme nya we. 

18Ama keɗema na kalə sha mbelia jama ta ka Babilone ne, kateve geva meleme 
nya mbe dzeve ta ka Babilone nyi ketendə ŋkɛ. Ma gha perə ne, katembele ŋa na 
va hɛ we.›» 

19Ma ke meghe Sɛdɛsiyas sha Zhɛrɛmi: «Ka Zhəwda nyi kelənji sha ka Babilone 
yaghazlənə ɗa 'ya ve. Wərə kamenete geva kavame geva 'ya mbe dzeve ta nci 
kezha sahwe ɗa yaka hɛ.» 

20Ama ma ke Zhɛrɛmi zhɛnete nda: «Ewə, kateve nda ŋa mbeli ke hɛ we. Fate 
ghena ta Mahwətə nya geze ŋa 'ya, wəsə shɛ katemene ŋa geva we, teghweme 
tenza na. 

21Ama keɗema na lə sha hɛ ne, wa nya wəsə nya ncɛte ɗa Mahwətə nya: 

22Pɛtɛa mi nyi ketene ki ghɛa meghea ka Zhəwda ne, katefə nda hɛ mbeli ke 
mbelia jama ta ka meghea ka Babilone. Ma tegha ŋa hɛ kwa cimə: ‹Nahe ka 
mcɛhɛ ka sla pela ta ŋa keghwetete ŋa. Ma kwa ndahwe ŋa nzaɓe ne, pɛtɛ hɛ 
wəfəyite ŋa.› 

23Pɛtɛ tefəave nda geva yɛ mi le ŋwalea ŋa ke ka Babilone. Gha perə ne, 
katembele ŋa na va hɛ we. Katekese ŋa meghea ka Babilone ba'a katendəmte 
meleme nya ŋkɛ le ghwə.» 

24Ma ke Sɛdɛsiyas sha Zhɛrɛmi: «Ma keɗe na kanza teghweme ne, yagha kwete 
wəndə kafate ghena nyi gezehwe nyi mə. 

25Ghəpə yite kaɗema mbelia jama katefate nahe 'ya kegezete ŋa ghena we. 
Katese hɛ ka'yɛwe ghena nyi gezete mə va gha. Katemeɗe ŋa nza hɛ teghweme 
keɗema na kewəfərəakɛ kwete wəsə va hɛ. 

26Ama tezhɛne nda na ke hɛ: ‹'Ya se kampi nda dzeve ke meghe kezha ɗema ŋkɛ 
kazhɛne kadzeki ki ghɛa Yonatan, yagha 'ya kamte ki.›» 

27Pɛkwe mbelia jama pɛtɛ sha Zhɛrɛmi kezha 'yɛwe ghena ve. Pa zhɛnete nda ke 
hɛ tserame kala nya gezave nda meghe. Seɗakwe seɗakwe hɛ slənji yite, va nya 
nza ŋkɛ, wəndə shɛ kefate ghena nyi gezehwe hɛ we. 

28Mba Zhɛrɛmi ki ghɛa ka ya ŋkwa pa te və nya kelehwe Zhɛrəzalɛm mbeli. 

Zhɛrɛmi 39 

Ka Babilone kelehwe Zhɛrəzalɛm 
(52.4-16; 2 KMK 25.1-12) 

1Ma mbe kwa mesli ta va ta Sɛdɛsiyas, meghea ka Zhəwda te meghe, te kwa meŋe 
ta tere ne, pa yɛ Nabəkodonozor, meghea ka Babilone le pɛtɛa ka sewajɛa ŋkɛ 
senji kezha ha nda mpa ke Zhɛrəzalɛm. 

2Ma te kwa meŋe kwetɛŋeghəmbe ta va ta Sɛdɛsiyas, le hɛ mesli te tere kwa 
wəfaɗe ne, mpahwe ka Babilone ntsate wəfela te zli nya yitea meleme. 

3Tagha gɛ, shishilimə mbelia jama ta meghea ka Babilone mbe meleme kanzanji 
mɛa mɛ degha nya te tepe. Yɛ Nɛrgal-Sarɛsɛr, wəndə nya te ghəa ka sewajɛ, 
Samgar-Nebo, Sar-Sekim, wəndə nya gezleŋema ghə meghe ve, kwete Nɛrgal-

Sarɛsɛr, wəndə nya te ghəa ka mene ghwɛ le kweci mbelia jama ta meghea ka 
Babilone ya tagha. 

4Nakɛma ta yɛ Sɛdɛsiyas, meghea ka Zhəwda le ka sewajɛa ŋkɛ pɛtɛ ke hɛ ne, 
kweracɛ hɛ hwɛnji shave mbe meleme heviɗi kadzawa laka ntsa ta meghe nya 
dekwe yitea mɛ degha nya kwelɛ zli. Ntəŋə hɛ dzawa kwa hweŋkwa nya 
kedzawa zlərəa Zhəwrdɛŋe. 

5Ama tereŋe ka sewajɛa ka Babilone kwa sebe ta nci, pa kekave Sɛdɛsiyas 
kwagha te ŋwela ta Zhɛriko. Pa hɛ keseve kakeleghe nda kadzeme ke 
Nabəkodonozor, meghea ka Babilone pelɛ Ribla, te hɛɗia Hamat. Tagha mehate 
ghwə Nabəkodonozor te Sɛdɛsiyas. 

6Pa meghea ka Babilone sleslamte ghə te ŋwalea Sɛdɛsiyas kwa ntsə ta yiteyɛa 
nci mbe Ribla, tsagha te mbelia jama ta ka Zhəwda. 

7Kwa sebe ta ŋkɛ, pɛtɛ ntsamte ntsə kwa Sɛdɛsiyas, pa hwepete ŋkɛ le zewe lɛ 
nyi le mze kwa ghwə ghwə bake kezha kele kajive Babilone. 

8Ma mbe Zhɛrəzalɛm ne, pa ka Babilone ndəmte ghɛa meghe ba'a ghɛa mbeli 
ganji. Pa hɛ mpəmte zli yitea meleme. 

9Kəliɓə Nebəwzaradan, wəndə nya te ghəa ka ya meghe fəghe mbeli nyi ketene 
mbe meleme kajive Babilone, tsagha mbeli nyi kendeke nda ghəa nci ba'a mbeli 
nyi keɗepe mene wəshi. 

10Ama pa sərəakɛ kwete bela ta ka titikwəa kɛfi, mbeli nyi ɗema wəshi va hɛ mbe 
Zhəwda, pa nehave nda yɛ wəve ba'a yɛ wəvea rɛzɛŋe ke hɛ. 

Mbeli pelakɛ Zhɛrɛmi 

11Wa nya ghena nya gezave nda Nabəkodonozor, meghea ka Babilone ke 
Nebəwzaradan, wəndə te ghəa ka ya meghe te ghəa Zhɛrɛmi nya: 

12«Kelete ŋkɛ, newe ghweme te, mba na kemene nda wəsə kwa ndiremi, ama 
menete nda wəshi nyi 'yɛwakɛ ŋkɛ.» 

13Pa Nebəwzaradan, wəndə te ghəa ka ya meghe tsahwe ghena le yɛ 
Nebəwshazdan, wəndə nya te ghəa mbelia jama, Nɛrgal-Sarɛsɛr, wəndə nya te 
ghəa ka mene ghwɛ le kweci mbelia jama ta ka sewajɛa meghea ka Babilone. 

14Pa hɛ ghweneghe mbeli kaheka Zhɛrɛmi ki ghɛa ka ya ŋkwa kezha ve nda ke 
Gedaliya, wəzege ta Ahikam ba'a shia Shafan, nya ketepele nda hweŋkwa kalə 
sha ghɛa ŋkɛ. Tsetse nda se Zhɛrɛmi kanza hwa mbeli. 

Mbele ta Ɛbɛd-Mɛlɛk 

15Ma ke ghena ta Mahwətə gezeke nda geva ke Zhɛrɛmi vəa ŋkwa nya nza ŋkɛ 
mba kwa daŋgayɛ ki ghɛa ka ya ŋkwa: 

16«Kwiɗi shɛ na gezete nda ke Ɛbɛd-Mɛlɛk nya kande Ɛtiyopi: ‹Wa nya ghena nya 
geze Mahwətə nde berete, Shala ta ka Israyɛl nya: Nahe 'ya kezlapete nda 
ndiremi ke mbeli nyi mbe meleme nya, ama zeɗe nza we. Vatse gɛ ne, 'ya 
katemene wəsə nya gezete 'ya, katenakɛ na le ntsə ta ŋa. 

17Ama te veci nya tese ndiremia shɛ ne, katembele ŋa 'ya va mbeli nyi ghazlənə 
nyi na va hɛ, wa'a ke Mahwətə. 

18Kaganda tembele ŋa 'ya, katemte na va kafayɛ we. Katembele mpia ŋa na, kwa 
nza ŋkɛ nahe na kendeke ɗa ghəa ŋa. Nya ya kaghena nya gezete Mahwətə.›» 

Zhɛrɛmi 40 

Zhɛrɛmi kanza yitea Gedaliya 

1Pa Mahwətə gezete nda ghena ke Zhɛrɛmi kwa sebe ta nya mbelemte ŋkɛ 
Nebəwzaradan, wəndə te ghəa ka ya meghe mbe Rama. Tehwepe Zhɛrɛmi kwa 
zewe lɛ hwa ka Zhɛrəzalɛm ba'a ka Zhəwda nyi ketefə geva kajive Babilone nda 
mbelemte ŋkɛ. 

2Pa wəndə nya te ghəa ka ya meghe hekakɛ Zhɛrɛmi kwetɛŋenyɛ, ma ke shɛ: 
«Nahe Shala Mahwətə ta ŋa ketarete kave ndiremi nya kadzete meleme nya. 

3Ma tsetsenya ne, nahe ŋkɛ kemenete wəsə nya gezete ŋkɛ, kwa nza ŋkɛ fete ya 
va gheyɛ kwa ɗema yɛ kese kahawe va ghena nyi gezete ŋayɛ ŋkɛ. Vatse menete 
ŋayɛ geva wəshi nyi. 

4Ama ɓeshi nya gɛ ne, 'ya kapele zewe lɛ nyi kwa dzeve va gha. Ma keɗe na 
kabeghe ɗa kajive Babilone ne, mbi ɓə, katenewe ghweme 'ya te gha. Ama 
keɗema jive Babilone na ne, nza ŋa. Waɗe hweŋkwa va gha kalə te yayata ŋkwa 
nya ɗe na te hɛɗi nya. 

5Ma keɗema nza na le 'ya ne, zhɛneghe geva tsagha kalə sha Gedaliya, wəzege ta 
Ahikam ba'a shia Shafan, nya veyi meghea ka Babilone kawəndə kwele nya te 
ghəa meleme nyi mbe Zhəwda. Nza ŋayɛ mə le hwa mbeli, keɗema kalə ŋa te 
ŋkwa nya ɗe na.» Pa wəndə nya te ghəa ka ya meghea shɛ ɗave nda wəshi 
kezeme kwa hweŋkwa ba'a wəshi gəmə ke Zhɛrɛmi, kwa sebe ta ŋkɛ, pa pelakɛ 
ŋkɛ kaslə. 

6Tsetse se ŋkɛ nda ntishɛnyɛ Zhɛrɛmi mbe Mispa yitea Gedaliya, wəzege ta 
Ahikam. Pa nzanyɛ yite hwa mbeli nyi ketene mbe meleme. 

Ka Zhəwda katsene geva yitea hwəa Gedaliya 
(2 KMK 25.23-24) 

7Pa mbelia jama ta ka sewajɛ nyi kwamte le mbeli nyi yitea hɛ fate nahe meghea 
ka Babilone keveyi Gedaliya, wəzege ta Ahikam kawəndə nya te ghəa te hɛɗi ba'a 
nahe ŋkɛ kedapate nda yɛ zhili, mi, ŋwale le mbeli nyi ketene tagha ɓɛhwɛ 
kaɗema kefəghe geva kajive Babilone te dzeve. 



1446 

 

 
Ghena ta Shala 

Kapsiki DC Bible 
©2012 Alliance Biblique du Cameroun and Bible Society of Cameroon. 

 

 
 

 

8Hwa'a hɛ le mbelia nci sha Gedaliya mbe Mispa: yɛ Ismayɛl, wəzege ta Netaniya, 
yɛ Yohanan le Yonatan nyi kaŋwalea Karɛya, Seraya, wəzege ta Tanehəwmɛt, 
ŋwalea Ɛfay nya kande Netofa le Yazaniya, nde Ma'aka. 

9Ma ke Gedaliya, wəzege ta Ahikam ba'a shia Shafan meɗeyi nda ke hɛ pɛtɛ: 
«Ghazlənəma yɛ va nza mbe dzeve ta ka Babilone ma, nza ŋayɛ mə te hɛɗi nya 
ba'a hawe va meghea ka Babilone. Ma tsagha, megela tenza yɛ. 

10Ma 'ya le ŋa ɗa ne, teke nza 'ya mbe Mispa kezha nza kwa kema ta ka Babilone 
nyi kese sha gheɓəmə. Ama gheyɛ le ŋa ŋayɛ, nda mə rɛzɛŋe, kweci ya ta wəfe se 
te wəve ba'a ta mə 'yi. Wəmbəyi mə hɛ ba'a nza mə mbe meleme nyi nza nyi yɛ.» 

11Tsagha shɛ ne, pa ka Zhəwda nyi mbe Mowab, Amon, Ɛdom ba'a nyi mbe kweci 
hɛɗi fate nahe meghea ka Babilone kesərəakɛ kwete bela ta mbeli mbe Zhəwda 
ba'a nahe ŋkɛ kedapate nda hɛ te dzeve ke Gedaliya, wəzege ta Ahikam ba'a shia 
Shafan. 

12Tagha gɛ, pɛtɛ ka Zhəwda nyi ketazeyi geva te yayata ŋkwa zhɛneke geva, 
hwa'a hɛ te hɛɗia ka Zhəwda sha Gedaliya, mbe Mispa. Pa hɛ ndake yɛ rɛzɛŋe 
ba'a kweci ya ta wəfe kwele kwele se te wəve. 

Mbeli peslekɛ Gedaliya 
(2 KMK 25.25-26) 

13Kwa sebe ta ŋkɛ ne, hwa'a yɛ Yohanan, wəzege ta Karɛya le pɛtɛa mbeli nyi te 
ghəa ka sewajɛ kwamte sha Gedaliya mbe Mispa. 

14Ma ke hɛ shɛ: «Keɗepe na nahe Ba'alis, meghea ka Amon kegezete nda ke 
Ismayɛl, wəzege ta Netaniya kezha pesle ŋa tse yi?» Ama kese Gedaliya kayɛ 
ghena ta nci we. 

15Ndagwara hwa'a se Yohanan, wəzege ta Karɛya teghərə teghərə sha Gedaliya 
mbe Mispa, ma ke shɛ: «Ndeke ɗa hweŋkwa kezha lə 'ya kapesle Ismayɛl, wəzege 
ta Netaniya tewəfərə. Wəndə shɛ kateɗepete we. Kaganda ɗe na kapeslekɛ ŋa 
ŋkɛ na? Ma kepeslekɛ ŋa ŋkɛ ne, pɛtɛ tezhɛne ka Zhəwda nyi ketsenete geva nyi 
yitea gha kataze geva. Ma tsagha gɛ, bətə tenza sebe te mbeli nyi ketene mbe 
Zhəwda.» 

16Ama ma ke Gedaliya, wəzege ta Ahikam zhɛnete nda ke Yohanan, wəzege ta 
Karɛya: «Menema na ma! Tseŋwə ghena nyi geze nyi na te Ismayɛl.» 

Zhɛrɛmi 41 

1Ma te kwa mberefaŋe ta tere, hwa'a Ismayɛl, wəzege ta Netaniya ba'a shia 
Ɛlishama sha Gedaliya mbe Mispa. Kahwelefe ta meghe ba'a kawəndə nya kwele 
yitea meghe se ŋkɛ. Mbeli meŋe ya kwa sebe ta ŋkɛ. Vəa ŋkwa nza hɛ kazeme 
wəsə kezeme ki ghɛa Gedaliya ne, 

2pepelɛhetɛme yɛ Ismayɛl le mbeli nyi meŋe nyi yite sate te ŋkwa, kawe kawe 
hɛ tsaslemte ŋkɛ le kafayɛ. Mbəhə hɛ peslekɛ wəndə nya veyi meghea ka 
Babilone te ghəa hɛɗia Zhəwda. 

3Kwa sebe ta ŋkɛ, mɛke Ismayɛl mpəmte ka Zhəwda nyi mbe Mispa yitea 
Gedaliya pɛtɛ, tsagha ka sewajɛa ka Babilone nyi tagha. 

Ismayɛl mpəmte wəvəsəa ka dzeghwa seɗa 

4Hɛ bake kwa sebe ta nya peslekɛ Gedaliya mbeli ne, wəndə shɛ keɗepe we. 

5Pɛkwe kweci mbeli deghesemsə se mbe Sishɛm, Silo ba'a Samari. Keŋsə ŋsə 
ghwɛmɛa nci, keŋkwahe ŋkwahe lekwesa ta nci ba'a keperawe perawe geva ta 
nci. Ha ba'a 'wərdə ya va hɛ kalə kabete mbe ghɛa Mahwətə. 

6Pɛkwe Ismayɛl, wəzege ta Netaniya le nehwene shave mbe Mispa kezha 
begeme le hɛ. Ma kwa ntsehe ŋkɛ yitea hɛ, ma ke sha hɛ: «Nde mə kenewe 
Gedaliya, wəzege ta Ahikam.» 

7Ama ntsehema ta nci mbe meleme ne, pa Ismayɛl, wəzege ta Netaniya le mbeli 
nyi yite mpəmte hɛ, tereke hɛ sha geva ta nci kwa belageji. 

8Ama kweci mbeli meŋe hwa hɛ meŋe sha Ismayɛl: «Mba na kempə n'yɛ, kwa 
nza ŋkɛ mba wəshi kezeme ta n'yɛ kwamte hwa gamba te wəfərə, yɛ ha, megi, 
n'yi le yɛməa mze.» Tagha, pa Ismayɛl ɗema mpə hɛ le ka menəhɛ nci. 

9Kebeŋwenyɛ belageji nya beteyi mbeli nyi kempə mpə nyighɛ Ismayɛl kwa. 
Meghe Asa nde late kwa nza hɛ kampa le Basha, meghea ka Israyɛl. Mpɛafe 
Ismayɛl viɗikɛ le mbeli nyi mpəmte ŋkɛ. 

10Kwa sebe ta ŋkɛ, kəliɓə Ismayɛl fəhwe mbeli nyi ketene mbe Mispa kaka 
mavashi, tsagha ŋwalea kwɛa meghe, geze ta ŋkɛ, pɛtɛa mbeli nyi dapave nda 
Nebəwzaradan, wəndə nya te ghəa ka ya meghe ke Gedaliya. Ntəŋə Ismayɛl le 
ka mavashia shɛhɛ kalə sha ka Amon. 

Mbele ta ka mavashia Ismayɛl 

11Fatema ta yɛ Yohanan, wəzege ta Karɛya le mbelia jama nyi te ghəa ka sewajɛ 
nyi yite ke wəsə kwa ndiremi nya menete Ismayɛl, wəzege ta Netaniya ne, 

12nci hɛ tsenete mbelia nci kalə kampa le Ismayɛl. Pa hɛ kekave ŋkɛ mɛa ndərəa 
Gabawon. 

13Ma kwa nakɛ yɛ Yohanan, wəzege ta Karɛya le mbelia jama nyi te ghəa ka 
sewajɛ nyi yite ka mavashia Ismayɛl ne, ntake hɛ kazlama. 

14Tagha gɛ, pɛtɛ mbeli nyi fəke Ismayɛl kaka mavashi shave mbe Mispa zhɛrete 
geva kalə sha Yohanan, wəzege ta Karɛya. 

15Ama kweracɛ yɛ Ismayɛl, wəzege ta Netaniya le mbeli deghese hwɛnji va 
Yohanan kalə sha ka Amon. 

16Kwa sebe ta ŋkɛ, kəliɓə yɛ Yohanan, wəzege ta Karɛya le mbelia jama nyi te 
ghəa ka sewajɛ nyi yite te mbeli nyi ketene teghweme hwa mbeli nyi fəke 
Ismayɛl shave mbe Mispa, kwa sebe ta mte ta Gedaliya, wəzege ta Ahikam: zhili, 
ka sewajɛ, mi, ŋwale ba'a mbelia jama nyi fəke hɛ se mbe Gabawon. 

17Cape kwa hweŋkwa, pa hɛ ghereŋenji mbe ghedəkwəa Kimeham, takwa yitea 
Bɛtelɛhɛm. Kadzawa Ɛzhipte zəzəte hɛ, 

18kwa nza ŋkɛ nahe hɛ keghazlənənji va ka Babilone, ghala kwa peslekɛ 
Gedaliya, wəndə nya veyi meghea ka Babilone te ghəa hɛɗi Ismayɛl. 

Zhɛrɛmi 42 

Mbeli nyi ketene kafa ghena va Zhɛrɛmi 

1Pɛtɛa mbelia jama nyi te ghəa wəvəsəa ka sewajɛ, geze ta ŋkɛ, yɛ Yohanan, 
wəzege ta Karɛya, Yezaniya, wəzege ta Hoshaya le mbeli nyi tagha pɛtɛ, se te 
ŋwale hwa'a te mbelia jama hendeke nda geva 

2ke nde mɛ ŋkwa Zhɛrɛmi, ma ke hɛ shɛ: «Vate mehele te 'yɛwe ta n'yɛ təhwə 
təhwə, səkwə Shala Mahwətə ta ŋa kezha ghen'yɛ mbeli nyi ketene teghweme, 
kwa nza ŋkɛ keɓɛhwɛ n'yɛ ghen'yɛ kala nya newe nya na. 

3Ncɛte n'yɛ hweŋkwa nya kele n'yɛ ba'a wəsə nya temene ghen'yɛ Shala 
Mahwətə ta ŋa.» 

4Ma ke nde mɛ ŋkwa Zhɛrɛmi sha hɛ: «Nahe 'ya kefate! Katesəkwə Shala 
Mahwətə ta ɓəmə 'ya kala nya gezete ɗa yɛ. Kwa sebe ta ŋkɛ, kategeze zhɛne ta 
Mahwətə 'ya, wəsə shɛ katewəfərə 'ya va gheyɛ we.» 

5Ma ke hɛ zhɛnete nda ke Zhɛrɛmi: «Kazeme ghen'yɛ kafela kamene wəsə nya 
gezete Shala Mahwətə ta ŋa kaŋa n'yɛ tserame. Nza Shala kande negha fete nya 
kaganda ba'a nya tiɗiɗi yitea fela ta n'yɛ! 

6Ya ghena shɛ nza ganyɛke keɗema ndiremike, katefa nda ŋa Shala Mahwətə ta 
ɓəmə nya ghwene ŋa n'yɛ shɛ ghen'yɛ. Katezlama n'yɛ te ghena ta Shala 
Mahwətə ta ɓəmə nya fate n'yɛ.» 

7Ma kwa sebe ta hɛ meŋe ne, pa ghena ta Mahwətə gezeke nda geva ke Zhɛrɛmi. 

8Pa ŋkɛ hekakɛ yɛ Yohanan, wəzege ta Karɛya le mbelia jama nyi te ghəa 
wəvəsəa ka sewajɛ nyi yite pɛtɛ, tsagha mbeli nyi tagha, se te ŋwalea fəshi hwa'a 
te mbelia jama. 

9Ma ke sha hɛ: «Wa nya ghena nya geze Shala Mahwətə ta ka Israyɛl nya 
ghweneghe shɛ kezha mpi ŋayɛ dzeve yite nya: 

10‹Ma keyɛhwe yɛ kanza te hɛɗi nya ne, katezhɛne 'ya kaŋa ŋayɛ kenya teŋzla 
ŋayɛ 'ya. Katezhɛne 'ya kamɓe ŋayɛ kenya tenteɗe ŋayɛ 'ya. Katehi wəsə kwa 
ndiremi nya menete ŋayɛ 'ya 'ya. 

11Ma tsetsenya gɛ, zhɛnema yɛ kaghazlənə va meghea ka Babilone ma. Ma 'ya, 
'ya Mahwətə: zhɛnema yɛ kaghazlənə ve ma, kwa nza ŋkɛ le gheyɛ 'ya kezha 
mbele ŋayɛ ba'a kezha fə ŋayɛ shave mbe dzeve ta ŋkɛ. 

12Katezhɛ heli 'ya yitea gheyɛ, katezhɛ heli ŋkɛ yitea gheyɛ ba'a katepele ŋayɛ 
ŋkɛ kazhɛne geva kase kadzete hɛɗia ŋayɛ.›» 

13Ma ke Zhɛrɛmi mtsehete: «Ya kwete kateɗema yɛ kafa nda ghena ke Shala 
Mahwətə ta ŋayɛ le geze: ‹Ewə, kanza n'yɛ te hɛɗi nya we. 

14Megela ma dzawa Ɛzhipte n'yɛ. Kwagha ne, katezhɛne n'yɛ kanakɛ mpa we, 
katezhɛne n'yɛ kafa vɛ ta vəaŋə mpa ba'a katesa yaka va ma we. Kwagha ɗe n'yɛ 
kanza.› 

15Yawa, tsagha ŋkɛ gɛ, fate mə ghena ta Mahwətə, gheyɛ ka Zhəwda nyi ketene. 
Wa nya ghena nya geze Mahwətə nde berete, Shala ta ka Israyɛl nya: ‹Ma nda 
kaganda tarete yɛ kadzawa Ɛzhipte, ma kedzawa yɛ kawəfərə ŋayɛ kwagha, 

16ma mpa nya ghazlənə nya yɛ ve gɛ ne, katekesakɛ ŋayɛ ŋkɛ kwagha, mbe 
Ɛzhipte. Ma ma nya heha nya yɛ ve tsetsenya ne, katezele ŋayɛ nde kadzawa, 
kwagha tempə yɛ. 

17Ma mbeli nyi ketarete nyi kadzawa Ɛzhipte kawəfərə ne, katempə hɛ va mpa, 
ma ba'a ba. Wəndə shɛ hwa hɛ katembele va ndiremi nya teve 'ya te hɛ we.›» 

18Ma ke Zhɛrɛmi zhɛkwa: «Wa nya ghena nya geze Mahwətə nde berete, Shala 
ta ka Israyɛl nya: ‹Kala nya vaghe geva ghwə ta hwepe wənəa ɗa kənəa ka 
Zhɛrəzalɛm ne, tsagha tenza hwepe wənəa ɗa kənəa gheyɛ kedzawa Ɛzhipte yɛ. 
Gheyɛ yatekele mbeli kawəsə keyipə pa kenza mbeli kabezla ŋkwa, kaŋele ŋkwa, 
kageze ghena te wəsə nya ndiremi ba'a kapəli nda hawe ke wəndə. Katezhɛne 
yɛ kanakɛ hɛɗi nya tɛape we.›» 

19Ma ke Zhɛrɛmi mtsehete: «Mahwətə nde geze ŋayɛ kezha ɗema yɛ kadzawa 
Ɛzhipte, gheyɛ ka Zhəwda nyi ketene. Fate mə megela, fəyitekeghə geze ŋayɛ 'ya 
ɓeshi. 

20Ma kwa ghwenakɛ ɗa yɛ kafa ghena va Shala Mahwətə ta ŋayɛ ba'a kwa 
'yɛwete yɛ kasəkwə ŋkɛ 'ya kezha gheyɛ ne, ma pe yɛ: ‹Ncɛte n'yɛ wəshi nyi ɗe 
Shala Mahwətə ta ɓəmə tserame yitea mene slene ghen'yɛ le hɛ.› Vəa ŋkwa shɛ 
ne, nahe yɛ kezamte ghə yitea mpia ŋayɛ. 

21Kwa nza ŋkɛ ɓeshi nya ne, ghena nya fate 'ya va Shala Mahwətə ta ɓəmə yageze 
ŋayɛ 'ya, ama hɛreɗɛ yɛ ɗema fa ghena nyi gezave ɗa ŋkɛ kezha gheyɛ. 

22Tsetsenya tse gɛ, ɗepete mə fate fate katempə yɛ va mpa, va ma keɗema va ba 
te hɛɗi nya telə nya yɛ kawəfərə.» 

Zhɛrɛmi 43 

Mbeli keleghe Zhɛrɛmi le berete kadzawa Ɛzhipte 

1Ma kwa kiɗimte geze nda ghena nyi gezeke Shala Mahwətə ta nci Zhɛrɛmi ke 
mbeli pɛtɛ, pɛtɛa ghena nyi gezave nda ŋkɛ kezha geze nda ke hɛ ne, 

2ma ke yɛ Azariya, wəzege ta Hoshaya, Yohanan, wəzege ta Karɛya ba'a kweci ka 
fegea kɛfi sha Zhɛrɛmi: «Tseŋwəa ŋa, Shala Mahwətə ta ɓəmə nde ghwenakɛ ŋa 
kageze: ‹Dzawama yɛ kawəfərə kwa Ɛzhipte ma›, ke we! 

3Barək, wəzege ta Nɛriya, nde heɗeyite ŋa yitea ghen'yɛ, kwa ɗe ŋkɛ kave nda 
ɓəmə ke ka Babilone kezha mpəmte ɓəmə hɛ keɗema kezha fəghe ɓəmə kajive 
Babilone.» 

4Tsagha yɛ Yohanan, wəzege ta Karɛya, mbelia jama nyi te ghəa wəvəsə ka 
sewajɛ le kweci mbeli yitea hɛ, hɛreɗɛ hɛ ɗema fa ghena ta Mahwətə nya kegeze 
nda ke hɛ kezha nza te hɛɗia Zhəwda. 

5Pa yɛ Yohanan, wəzege ta Karɛya le kweci mbelia jama nyi te ghəa wəvəsə ka 
sewajɛ fəghe ka Zhəwda nyi ketene te ghweme, kweci mbeli nyi kezhɛneke geva 
kadzembe Zhəwda, kwa sebe ta nya tazeyi hɛ mbe kweci hɛɗi nyi dzeyi yite: 

6zhili, mi, ŋwale, ŋwalea kwɛ meghe ba'a pɛtɛa mbeli nyi fəave nda 
Nebəwzaradan, wəndə nya te ghəa ka ya meghe ke Gedaliya, wəzege ta Ahikam 
ba'a shia ta Shafan, tsagha yɛ nde mɛ ŋkwa Zhɛrɛmi le Barək, wəzege ta Nɛriya. 

7Hɛreɗɛ hɛ ɗema fa ghena va Mahwətə, ntəŋə hɛ kadzawa Ɛzhipte, hwa'a hɛ mbe 
Tapanɛs. 

Zhɛrɛmi kancɛ ɗa nya ketedzete Ɛzhipte 

8Ma ke ghena ta Mahwətə gezeke nda geva ke Zhɛrɛmi mbe Tapanɛs: 

9«Ntave pelɛ nyi jama jama shɛ na leyi hɛ mbe rekɛ ghene nya mɛa ŋkwa kedzeki 
ghɛa meghe Farawon, mbe Tapanɛs. Menete kwa ntsə ta ka Zhəwda. 

10Kwa sebe ta ŋkɛ, ma pa na sha hɛ: ‹Wa nya ghena nya geze Mahwətə nde 
berete, Shala ta ka Israyɛl nya: 'Ya kateghwene ŋkwa kazele nde mene slene ta 
ɗa Nabəkodonozor, meghea ka Babilone, kateve pasla ta ŋkɛ 'ya te pelɛ nyi leyi 
nyi 'ya teke. Kənəa hɛ temɓe cɛ lekwesa ta ŋkɛ ŋkɛ. 

11Ma ketese ŋkɛ ne, kateɗa hɛɗia Ɛzhipte ŋkɛ. Ma Katempə mbeli nyi keveyi geva 
kampə ŋkɛ, katefə mbeli nyi keveyi geva kanza kaka mavashi ŋkɛ, katempə 
mbeli nyi keveyi geva kampə va kafayɛ ŋkɛ. 



1451 

 

 
Ghena ta Shala 

Kapsiki DC Bible 
©2012 Alliance Biblique du Cameroun and Bible Society of Cameroon. 

 

 
 

 

12Katendə ghwə ŋkɛ yitea yɛ ghɛa yɛ shala ta ka Ɛzhipte. Katetere yɛ shala shɛhɛ 
keɗema katefəhwe hɛ ŋkɛ. Katefə wəshi nyi mbe Ɛzhipte ŋkɛ le mehele kala nya 
tseha tɛaŋɗɛ nde ya wəshi yitea lekwesa ta ŋkɛ. Kwa sebe ta ŋkɛ, kazhɛne geva 
ŋkɛ kalə sha ghɛa ŋkɛ kwelɛŋe. 

13Ma mbe Hɛliyopolis ne, katempəmte yɛ gɛaŋa ba'a kateteremte yɛ ghɛa yɛ 
shala ta ka Ɛzhipte ŋkɛ le ghwə.›» 

Zhɛrɛmi 44 

Ghena ke ka Zhəwda nyi kwa Ɛzhipte 

1Pa Mahwətə gezete nda ghena ke Zhɛrɛmi kezha ka Zhəwda nyi kenzanji te 
hɛɗia Ɛzhipte mbe yɛ meleme ta Migdol, Tapanɛs, Mɛmfis ba'a te hɛɗia Patros. 
Ma ke Zhɛrɛmi sha hɛ: 

2«Wa nya ghena nya geze Mahwətə nde berete, Shala ta ka Israyɛl nya: ‹Nahe yɛ 
kenakɛ ndiremi nyi vate 'ya te Zhɛrəzalɛm ba'a te kweci meleme ta Zhəwda pɛtɛ: 
Kakwəfi hɛ tsetsenya, wəndə shɛ mbe hɛ we. 

3Va nya ghwezakɛ mɛ hɛ hwa 'ya laka wəshi nyi ndiremi ndiremi nyi menete hɛ. 
Kwa nza ŋkɛ nahe hɛ kelənji yitea tere nda 'wərdə ke kweci shala ba'a hawe va 
hɛ. Ndagwara wəsə shɛ kejikəte hɛ le yɛ shala shɛhɛ, ya gheyɛ, ya ka shihɛ ŋayɛ 
ŋkɛ we. 

4Kegha 'ya kaɗema ghwene ŋayɛ ka mene slene ta ɗa nyi kaka mɛ ŋkwa kageze 
ŋayɛ kasərəakɛ wəshi nyi ndiremi ndiremi kashasha nyi ɗema nyi 'ya yɛ we. 

5Ama kese yɛ kafa ba'a kaŋka sleme yite we, kese yɛ kasərə wəshi nyi ndiremi 
ndiremi nyi mene nyi yɛ ba'a kasərə tere nda 'wərdə ke kweci shala we. 

6Vatse nda vaghe ghwə ta hwepe wənəa ɗa 'ya kənəa meleme nyi mbe Zhəwda 
ba'a hweŋkwa nyi Zhɛrəzalɛm nyi kendəmte geva: kakwəfi ba'a kaɓerama 
zhɛrenji hɛ kala nya newe nya mbeli ɓeshi.›» 

7Ma ke Zhɛrɛmi zhɛkwa: «Ma tsetsenya gɛ, wa nya ghena nya geze Shala 
Mahwətə nde berete, Shala ta ka Israyɛl nya: ‹Wa raberə nda mba yɛ kamene 
nda fete ke ghəa ŋayɛ wa? Gheyɛ zəzəte kaza sebe te zhili, mi, ŋwalea fəshi ba'a 
yɛ velɛnjɛ te hɛɗia Zhəwda na? Kaɗe yɛ katene sebe te gheyɛ wəka? 

8Gheyɛ ɗe kabeze ɗa wənəa le wəshi nyi mene yɛ, kwa dzeghe nda melɛ yɛ ke 
kweci shala te hɛɗia Ɛzhipte nya se yɛ te na? Gheyɛ ɗe kaganda kaganda kaza 
sebe te ghəa ŋayɛ ba'a kanza kawəsə nya kebezla ŋkwa keɗema kawəsə keŋele 
ŋkwa sha kweci hwelefefi nyi te hɛɗi lema na? 

9Nahe yɛ kezaghəyite wəshi nyi ndiremi ndiremi nyi menete ka shihɛ ŋayɛ, ka 
meghea ka Zhəwda ba'a mia nci, gheyɛ le ghəa ŋayɛ ba'a mia ŋayɛ te hɛɗia 
Zhəwda ba'a dzeyi kwa hweŋkwa nyi mbe Zhɛrəzalɛm na? 

10Pa ɓeshi ne, wəndə shɛ keshifəmte ghəa ŋkɛ we, wəndə shɛ kehawete ɗa hawe 
we, wəndə shɛ keyate wəshi nyi tekete ŋayɛ 'ya ba'a ghena nyi gezeke ŋayɛ 'ya 
kala ŋa ka shihɛ ŋayɛ we.›» 

11Ma ke Zhɛrɛmi mtsehete: «Vatse gɛ, wa nya ghena nya geze Mahwətə nde 
berete, Shala ta ka Israyɛl nya: 'Ya kateve ɗa te gheyɛ ba'a kateza sebe te ka 
Zhəwda pɛtɛ. 

12'Ya kateza sebe te ka Zhəwda nyi ketene te ghweme, nyi ketarete kalə 
kawəfərə mbe Ɛzhipte, pɛtɛ tempə hɛ. Te hɛɗi shɛ tempə hɛ va mpa keɗema va 
ma, yɛ mbelia jama le ŋwalea fəshi. Kaganda, tsetse tempə hɛ. Hɛ yatekele mbeli 
kawəsə keyipə pa kenza mbeli kabezla ŋkwa, kageze ghena te wəsə kwa ndiremi 
ba'a keɗe mbeli kapəli nda hawe ke wəndə. 

13Kateme 'ya kənəa mbeli nyi kelənji nyi kanza mbe Ɛzhipte, kala nya meghə 'ya 
kənəa ka Zhɛrəzalɛm: le mpa, ma ba'a ba. 

14Kwete shɛ hwa ka Zhəwda nyi ketene nyi teghweme, nyi kelənji nyi kawəfərə 
mbe Ɛzhipte katehwɛnyɛ we, kwete shɛ katembelenyɛ va mte we, kwete shɛ 
katezhɛne geva kadzete hɛɗia Zhəwda nya mawe nya ŋkɛ kanza te te kwete hɛ 
we, deke mbeli nyi ketene yitea mte.» 

15Ma ke zhili nyi keɗepe nahe mia nci kese katere nda 'wərdə ke kweci shala, 
tsagha mi nyi ketsenete geva kwele kwele tagha, pɛtɛa mbeli nyi kenzanji mbe 
Ɛzhipte, mbe meleme ta Patros zhɛnete nda ke Zhɛrɛmi: 

16«Ya tsemanyɛ geze n'yɛ ghena na te sləa Mahwətə ne, kafa ghena ta ŋa ghen'yɛ 
we. 

17Wəshi nyi zəzəte ghen'yɛ kamene yatemene n'yɛ: tere nda 'wərdə ba'a ɓasle 
nda tɛ ke Astartɛ, shala nya kamale ba'a meghea mi nya pelɛ ghweme kala nya 
mene nya n'yɛ pa tsetsenya, tsagha ka shihɛ n'yɛ, ka meghea n'yɛ ba'a mbelia 
jama ta n'yɛ dzeyi mbe mbe meleme nyi te hɛɗia Zhəwda ba'a dzeyi kwa 
hweŋkwa nyi mbe Zhɛrəzalɛm. Ma te vəa shɛ ne, kwele kwele wəshi kezeme va 
ghen'yɛ ba'a ndiremi te ghen'yɛ we. 

18Ama ghala ɗema ghen'yɛ kese katere nda 'wərdə ba'a kaɓasle nda tɛ ke 
meghea mi nya pelɛ ghweme ne, pɛtɛa wəshi kaɗema va ghen'yɛ ba'a mpə 
yampə n'yɛ va yɛ mpa le ma.» 

19Ma ke mi zhɛkwa: «Ma nda tere nda 'wərdə ba'a ɓasle nda tɛ ghen'yɛ ke 
meghea mi nya pelɛ ghweme ne, ashɛ le ɗe ta zhilia n'yɛ wəka? Ma nda ta nda 
gatewe nyi kencɛ pa ta nta ba'a nda ɓasle nda tɛ ghen'yɛ ne, nahe hɛ keɗepete 
megela.» 

20Ma ke Zhɛrɛmi sha mbeli pɛtɛ, yɛ zhili le mi nyi kezhɛnete nda ghena nya kala 
nya: 

21«Nahe yɛ kese katere 'wərdə mbe meleme nyi te hɛɗia Zhəwda ba'a dzeyi kwa 
hweŋkwa nyi mbe Zhɛrəzalɛm, gheyɛ le ghəa ŋayɛ, ka shihɛ ŋayɛ, ka meghea 
kɛfia ŋayɛ, mbeli nyi te ghəa ŋayɛ ba'a kweci ka Zhəwda. Ma zəzə yɛ ne, kaɗema 
Mahwətə kenakɛ keɗema nahe ŋkɛ kezaghəyite na? 

22Kazhɛne Mahwətə kasəwəte yɛ slene ba'a wəshi nyi ndiremi ndiremia ŋayɛ 
tɛape we, vatse nda zhɛrenyɛ hɛɗia ŋayɛ kakwəfi, kaɗema mbeli te. Nahe ŋkɛ 
kezhɛrenyɛ kawəsə kebezla ŋkwa kala nya newe nya mbeli tsetsenya. 

23Ma ndiremi nya te gheyɛ nya ɓeshi ne, va nya se yɛ kadzeghe nda melɛ ke 
kweci shala, nahe yɛ kemenete nda fete ke Mahwətə, kese yɛ kafa ghena ta ŋkɛ 
we, ya mene slene le wəshi nyi tekete ŋayɛ ŋkɛ, le ghena nyi gezeke ŋkɛ le yɛ ncɛ 
ntsehwelea ŋkɛ kala nya newe nya mbeli tsetsenya.» 

24Ma ke Zhɛrɛmi sha mbelia shɛhɛ pɛtɛ, zhili le mi ɓiyitsa: «Fa mə ghena ta 
Mahwətə gheyɛ ka Zhəwda nyi te hɛɗia Ɛzhipte: 

25Wa nya ghena nya geze Mahwətə nde berete, Shala ta ka Israyɛl nya: Nahe 
gheyɛ le ghəa ŋayɛ ba'a mia ŋayɛ kemeɗeyi ya tsemanyɛ ŋkɛ katere nda 'wərdə 
ba'a kaɓasle nda tɛ ke meghe mi nya pelɛ ghweme, tsagha shɛ menete yɛ. Keseve 
mə zəzə ta ŋayɛ ndeɗekə, mene mə kala nya meɗeyi yɛ! 

26Vatse gɛ, fa mə ghena ta Mahwətə, gheyɛ ka Zhəwda nyi te hɛɗia Ɛzhipte! 'Ya 
Mahwətə, 'ya kazeme ŋayɛ fela le sləa ɗa nya wəba: kazhɛne kwete hwa ka 
Zhəwda nyi te hɛɗia Ɛzhipte kazeme fela le sləa ɗa le geze: ‹Le Shala Mahwətə 
teghweme...›, ke we! 

27Kateve ntsə 'ya te gheyɛ kezha ve ŋayɛ zeɗe nza we, ama kezha ve ndiremi. 
Rayɛ tenza sebe te ka Zhəwda nyi te hɛɗia Ɛzhipte va mpa keɗema va ma. 

28Deke mbeli ɓɛhwɛ ka tembele va kafayɛ, ghenci ka tezhɛne geva shave mbe 
Ɛzhipte kadzete hɛɗia Zhəwda. Ma tsagha kateɗepete mbeli nyi kewəfərənji nyi 
mbe Ɛzhipte, kenza nde ghena ta ɗa keɗema ghena ta ŋayɛ nde yipəyi geva kwa. 

29Ma 'ya, 'ya Mahwətə: Kateve ɗa 'ya te gheyɛ teke mbe Ɛzhipte, kateve ŋayɛ 
wəsə kencɛ wəsə 'ya. Ma tsagha, kateɗepe yɛ tsema tsema teyipə geva ghena ta 
ɗa kaganda kezha ndiremia ŋayɛ. Wa nya wəsə kencɛ wəsəa shɛ nya: 

30Kateve Farawon Hofra, meghea ka Ɛzhipte 'ya mbe dzeve ta ka ghema ta ŋkɛ, 
mbeli nyi keɗe kaza mpia ŋkɛ, kala nya veyi Sɛdɛsiyas, meghea ka Zhəwda 'ya 
mbe dzeve ta Nabəkodonozor, meghea ka Babilone, nde jaga nya keɗe mte ta 
ŋkɛ. Nya ya kaghena nya geze 'ya, 'ya Mahwətə.» 

Zhɛrɛmi 45 

Ghena ta Mahwətə ke Barək 

1Ghena nya geze nda nde mɛ ŋkwa Zhɛrɛmi ke Barək, wəzege ta Nɛriya, kwa rafe 
ghena shɛhɛ Barək kadzete palepa vəa ŋkwa nya geze nda hɛ Zhɛrɛmi, te kwa 
wəfaɗe ta va ta Zhowakim, wəzege ta Zhoziyas, meghea ka Zhəwda: 

2«Wa nya ghena nya geze Shala Mahwətə ta ka Israyɛl nya te gha Barək: 

3Ma pa na sha geze: ‹Wa nya yaka te 'ya wa! Nda mtsehe yamtsehe kweci yaka 
Mahwətə kadzeghəa nyi te 'ya. Leɓakwe 'ya va ŋələvə, kakemave zhɛne mpi 'ya 
we.› 

4Ma gɛ, wa nya ghena nya ndeke ɗa Mahwətə kageze ŋa nya: ‹Ŋzla yaŋzla ŋkwa 
nya ŋate 'ya 'ya, nteɗe yanteɗe wəsə nya mɓete 'ya 'ya. Tsagha mene 'ya te hɛɗi 
lema. 

5Ma gha ne, wəshi nyi jama jama ya'yɛwe na kamene kezha ghəa ŋa na? ‘Yɛwema 
kwete wəsə na ma, kwa nza ŋkɛ, 'ya kateve ɗa te yayata wəsə nya nza mpi hwe. 
Ama gha ne, wa nya wəsə nya tekemave na va 'ya nya: katesərə ŋa 'ya le mpi te 
yayata ŋkwa nya telə na. Nya ya kaghena nya geze 'ya, 'ya Mahwətə.›» 

Zhɛrɛmi 46 

Teɗe ta ka Ɛzhipte mbe Karkɛmish 

1Pa ghena ta Mahwətə gezeke nda geva ke Zhɛrɛmi te ghəa kweci hɛɗi, 

2te ghəa Ɛzhipte. Wa nya ghena nya geze ŋkɛ te ghəa ka sewajɛa Farawon Nɛko, 
meghea ka Ɛzhipte nya hərəte Nabəkodonozor, meghea ka Babilone mbe 
Karkɛmish, mɛa hələa Efrate, te kwa wəfaɗe ta va ta Zhowakim, wəzege ta 
Zhoziyas, meghea ka Zhəwda nya: 

3«Ma ke mbelia jama ta ka sewajɛ sha lewela: Hi mə gelə nyi jama jama ba'a nyi 
ɓɛhwɛ ɓɛhwɛ! Ngara mə yitea mpa! 

4Fəame mə yɛ serede pelɛ yɛ gədəwə, dzeme mə hɛ! Seɗe mə kwenə shɛ yɛ pa 
geva! Hi mə megha megela, seɗe mə rəbəci.» 

5Wa nya ghena nya geze Mahwətə nya: «Ama wa nde menete geva wa? Wa wəsə 
nya newe nya 'ya wa? Benake hɛ va ghazlənə, zhɛne hɛ dzeyi te sebe. Hərə ka 
katsala ka sewajɛa nci, yayata wəndə kambele ghəa ŋkɛ, kaɗema kazhɛre geva 
te sebe. Ghazlənə ya shɛ te yayata ŋkwa. 

6Kambele wəndə nya wɛrewɛ, ya katsala ganyɛ ŋkɛ we! Laka bela kwa gwela, 
mɛa hələa Efrate ne, katsa hɛ tehene ba'a kateɗe hɛ. 

7Wa wəndə nya kala hələa Nil nya keviɗinyɛ, nya kala hələ nyi jama jama nyi 
kegaŋkeɓe wa? 

8Ɛzhipte ya kala Nil nya keviɗinyɛ, kala hələ nyi jama jama nyi kegaŋkeɓe. Ma 
ke: 'Ya kateviɗi ŋkwa nya te hɛɗi ba'a 'ya kateza sebe te yɛ meleme le mbeli nyi 
mbe. 

9Gədəwə, kwiɗi mə yitea mpa, wəmata gədəwə, hwɛ mə kahe kahe! Te kema te 
kema pe yɛ ka katsala kɛfi, ka Ɛtiyopi le ka Pəwt nyi keɗepe kese gelə, ka Ləwd 
nyi keɗepe he have! 

10Ama veci nya neghe Shala Mahwətə nde berete ŋkɛ, vecia wa ghena te ka jaga 
ta ŋkɛ. Kawe kawe tezeme kafayɛ te hɛ, keghwəyi ghwəyi tenza ŋkɛ va mimia 
nci. Wa nya melɛ dzeghekɛ Shala Mahwətə nde berete, te hɛɗi nya laka bela kwa 
gwela, mɛa hələa Efrate gɛ! 

11Wəzha ta ka Ɛzhipte, dzeme Gala'ad kazele n'yi nya kenza gweɗakwete ŋa. 
Gəmə heha na kazele yɛ ghwɛ, wəsə shɛ kambete ŋa we. 

12Nahe mbeli kefate hawe nya te gha, kwa nza ŋkɛ kafefa lewela ta ŋa mbeli te 
yayata ŋkwa. Katsala sewajɛ nde kelawe kwete katsala sewajɛ, kanya kwetɛŋe 
bete geva hɛ bake nci kadzete hɛɗi.» 

Nabəkodonozor kazeme Ɛzhipte 

13Wa nya ghena nya gezete nda Mahwətə ke nde mɛ ŋkwa Zhɛrɛmi te və nya se 
Nabəkodonozor, meghea ka Babilone kazeme Ɛzhipte nya: 

14«Zlape nda mə ke ka Ɛzhipte, fave nda mə ke meleme ta Migdol, Mɛmfis ba'a 
Tapanɛs. Ma pe yɛ sha hɛ: Sate mə te ŋkwa, hite mə geva! Kwa nza ŋkɛ wa nya 
mpa nya kaza sebe te ka ghedəkwəa ŋayɛ. 

15Wa nde menete geva nda teɗenyɛ mca nya keveyi ŋa geva kashala wa? Ndɛare 
kaghereŋe yitea ghweme kwa tsəkwəte Mahwətə. 

16Nahe ŋkɛ ketsetsəkwəate ka sewajɛ kwele kwele, te wəndə te wəndə te hɛɗi. 
Ma ke hɛ kwelɛ ghəa nci: ‹Mbi ɓəmə, zhɛne ɓəmə geva kalə sha ghɛa ɓəmə, te 
hɛɗia ɓəmə cakeɗake va mpa kwa zhɛma heli nya.› 

17Ma Farawon meghea ka Ɛzhipte gɛ ne, “Nde ghweghwɛa mɛ gəmə” teheka nda 
slə mbeli. 

18Wa ghena nya geze Meghe nya nza sləa ŋkɛ “kaMahwətə nde berete” nya: 
‹Kazeme ŋayɛ fela 'ya, katese nde ghema, kala ghweme ta Tabor, kala Karmɛl 
nya te ndərə.› 

19Ka Ɛzhipte, tseɓate mə wəshia ŋayɛ kezha lə te kwete hɛɗi. Kaɓerama nya 
dɛrɛŋe rɛŋe tezhɛre Mɛmfis, keŋzla ŋzla kaɗema wəndə mbe. 

20Kambəkwə nya ganyɛ se Ɛzhipte! Ama pa ntsa se laka bela kwa gwela kamenyɛ 
te. 

21Ma ka sewajɛ nyi pake Ɛzhipte yitea mpa ne, kala mɛare nya kwa zlema newe 
ghweme mbeli te hɛ. Pa le hɛ kahwɛ dzeyi te sebe, kanya kwetɛŋe hwɛnji hɛ. 
Kwete shɛ keghereŋe mɛa mpa kwa se vecia ndiremi kadzete hɛ we, kwa vate 
ɗa 'ya te hɛ. 

22Kase wəvəsəa ka ghema kadzeghəa Ɛzhipte, kala ka tsasle wəfe le tseyɛ. Ma 
tsagha, kahwɛ ka sewajɛa ka Ɛzhipte kala shishi nya kehwɛ kafama kwaɗe ta ŋkɛ 
mbeli. 

23Mpə yampə ghɛa wəfe ta ŋkɛ hɛ, ghɛa wəfe nya ɗema mbeli kashɛ dzembe. 
Tipə tipə ma hɛ ke dzale, kaɓelate hɛ mbeli we. Mahwətə nde gezete. 

24Shewə Ɛzhipte nya ganyɛ nya va hawe. Mbe dzeve ta mbeli nyi laka bela kwa 
gwela ŋkɛ.» 

25Ma ke Mahwətə nde berete, Shala ta ka Israyɛl: «'Ya kateme kənəa Amon, shala 
nya mbe Tɛbɛs, kənəa Ɛzhipte, yɛ shala ta ŋkɛ ba'a ka meghea kɛfia ŋkɛ, kənəa 
yɛ Farawon le mbeli nyi kevate zəzə ta nci te. 

26Kateve hɛ 'ya mbe dzeve ta mbeli nyi keɗe mte ta nci: yɛ Nabəkodonozor, 
meghea ka Babilone le ka sewajɛa ŋkɛ. Ama kwa sebe ta ŋkɛ, katezhɛne Ɛzhipte 
kanza kala nya se ŋkɛ vəashi.» Nya ya kaghena nya geze Mahwətə. 

Katembele ka Israyɛl Mahwətə 

27«Gha Israyɛl, nde mene slene ta ɗa, ghazlənəma na ma. Tazema mehele ta ŋa, 
gha nya kahwelefe ta Zhakob ma. Kwa nza ŋkɛ katembele ŋa 'ya shave mbe hɛɗi 
nyi cakeɗa, katezhɛne ŋwalea ŋa 'ya se te hɛɗi nya fəghe hɛ mbeli. Israyɛl, 
katezhɛne geva na kase, katenza na gwezlayɛ ba'a kwelɛŋe. Wəndə shɛ 
katezhɛne kadake ŋa we. 

28Gha nde mene slene ta ɗa Zhakob, ghazlənəma na ma, kwa nza ŋkɛ le gha 'ya. 
Kateza sebe 'ya te hwelefe nyi vahwe ŋa 'ya hwa hɛ. Ama gha ne, kaza sebe 'ya 
te gha nya se 'ya ka'yɛ kala nya kehi we. Kwa nza ŋkɛ, kamene 'ya le gha kala 
wəndə nya kemenetema fete we.» ‘Ya Mahwətə nde gezete. 

Zhɛrɛmi 47 

Ghena ta Mahwətə te ghəa ka Filisti 

1Pa Mahwətə gezete nda ghena ta ŋkɛ ke nde mɛ ŋkwa Zhɛrɛmi te ghəa ka Filisti 
nda tese Farawon kaɗa Gaza. 

2Wa nya ghena nya geze Mahwətə nya: «Wa nya ghwa kasawa laka bela kwa 
gwela. Zhɛre yazhɛre ŋkɛ kaghwa nya wəba, hwɛ yahwɛ ŋkɛ dzeyi te hɛɗi ba'a 
dzeyi hwa wəshi nyi te, dzeyi mbe yɛ meleme ba'a dzeyi hwa mbeli nyi mbe. 
Ntake mbeli katsa lewela, pɛtɛa mbeli nyi te hɛɗi kanehwene ghə. 

3Kafefa gaka ta yɛ cɛpea yɛ gədəwə mbeli te hɛɗi, ghwəghwə ta yɛ wəmata 
gədəwə ba'a gəgə ta seɗa ta nci. Yare ghəa ka yitehɛnyɛa ŋwale yitea ŋwalea nci 
va taze ta mehele ta nci. 

4Wa raberə wa? Va nya nza ŋkɛ kavecia mpə ta ka Filisti. Wəndə nya kenza 
kakemanakɛ meleme ta yɛ Tir le Sidon shɛ we. Mpə yampə ka Filisti ba'a mbeli 
nyi ketene te ghweme te hɛɗia Kaftor nya te tepe ta yɛmə Mahwətə. 

5Keŋsə ŋsə ghə te mbeli nyi mbe Gaza. Tikə tikə mbeli nyi mbe Askalon. Gheyɛ 
mbeli nyi bebiya bebiya nyi mba te ghweme, pa te nyama və tefɛa yɛ yitea 
perawe geva wa? 

6Ma pe yɛ: ‹Aya, hwa ta Mahwətə, kazhɛne mpi na tɛape wəka? Zhɛname geva 
mbe kwəɓəa ŋa, nza ŋa bivə, menema kwete wəsə na ma.› 

7Ama tsema nza hwa shɛ kazhɛnakɛ mpi wa? Mahwətə nde pelave nda hweŋkwa 
kadzembe yɛ Askalon le hɛɗi nya mɛa ndərə.» 

Zhɛrɛmi 48 

Ghena ta Mahwətə te ghəa Mowab 

1Wa nya ghena ta Mahwətə nde berete, Shala ta ka Israyɛl te ghəa Mowab nya: 
«Wa nya ndiremi te mbeli nyi mbe Nɛbo gɛ: nahe meleme ta nci ketazemte geva! 
Wa nya hawe te meleme ta Kiriyatayim gɛ: nahe ŋkɛ kekelehwe geva! Wa nya 
hawe te meleme nya nza nya zli yite gɛ: nahe ŋkɛ keŋzlamte geva! 

2Miɗi zləvəa Mowab. Nahe mbeli ketsate ghena yitea meleme ta Hɛshebon, ma 
ke hɛ: ‹Mbi ɓəmə shɛ mə zamte melemea shɛ!› Gha perə Madmɛn, kateŋzlamte 
geva na, katekekave ŋa mpa. 

3Kafefa lewela mbeli se mbe Horonayim: Wa nya wəba ba'a dzawe va nya 
ndiremi gɛ! 

4Nahe hɛɗia Mowab ketaze, nda lewela yatsa ŋwalea ŋkɛ le berete. 

5Dzeme yadzeme mbeli vare wəmbəa Ləwhit le nehwene. Sawa vare Horonayim 
ne, kafefa lewela yaka mbeli kala nya: 

6‹Hwɛ mə! Mbele mə mpia ŋayɛ! Nza mə kwamte te ɓerama kala kwara gamba› 

7Mowab, te slene nyi menete na ba'a te wəshi nyi kwa tame ta ŋa vate ghə na. 
Katekese ŋa mbeli le ŋa ŋa perə. Katekele shala ta ŋa Kemosh mbeli kadzete 
kwete hɛɗi, zlaɓe le ka dzeghe shala ta ŋa ba'a mbelia ŋa nyi te ghə. 

8Kemeleme kemeleme tedzeghwa nde mpə ŋkwa, Kwete hwa meleme shɛ 
katembele we. Kakwəfi tenza ŋkwa nya kwa zlərə ba'a nya pelɛ wəmbə, tsagha 
gezete Mahwətə. 

9Fəave nda mə bidzə ke Mowab, kwa nza ŋkɛ kamawe zlənyɛ! Kaɓerama nya 
dɛrɛŋe rɛŋe tenza yɛ meleme ta ŋkɛ, kaɗema mbeli mbe hɛ. 

10Kebezla bezla nza wəndə nya kepeleyite se yitea slene ta Mahwətə! Kebezla 
bezla nza wəndə nya kefɛa kafayɛa Mahwətə kedzehwa mimi. 

11Se kawəzegenyɛ ne, mbe zeɗe nza Mowab, kegha mbeli kakeleghe kadzete 
kwete hɛɗi we. Gwezlayɛ nzanyɛ ŋkɛ kala ghəa tɛ nya kecɛkenyɛ kənəa daka. 
Kegha mbeli ka'yɛyi ŋkɛ kwa kwete ghwelepe we. Vatse nza ŋkɛ mba kezeɗenyɛ 
ba'a zəŋwə ŋkɛ kɛaze kɛaze. 

12Vatse gɛ ne, katese və nya teghwene mbeli 'ya ka'yɛ kadzawa kwete ghwelepe. 
Katesheke wəsə hɛ same kwa ghwelepe nyi nza ŋkɛ ba'a katempə hɛ hɛ. Nya ya 
kaghena nya geze Mahwətə.» 

13Katepəli nda hawe shala ta ŋkɛ Kemosh ke Mowab, kala nya pəliave nda hawe 
Bɛtɛl, shala ta ŋkɛ ke Israyɛl nya kevate ghə te. 

14«Zhili nyi mbe Mowab, tsema pe yɛ sha geze: ‹Ka sewajɛ nyi berete ghen'yɛ, ka 
katsala kempa ghen'yɛ› pe yɛ wa? 

15Nahe Mowab kebezemte geva, yɛ meleme ta ŋkɛ yadzeme mbeli kaɗa. Nahe 
mbeli kefəhwe ka mempɛhwetɛti ganjia ŋkɛ kalə kampə.» Nya ya kaghena nya 
geze Meghe nya nza sləa ŋkɛ “kaMahwətə nde berete”. 

16Takwa takwa Mowab katetazemte geva, kahe kahe teme ndiremi te hɛɗia ŋkɛ. 

17Ma gheyɛ kweci hɛɗi nyi dzeyi yite nyi keɗepe ŋkɛ megela ne, tsa nda mə ɗese. 
Ma pe yɛ: «Tsema kiɗimte geva berete ta ŋa nya wəba ba'a zləvəa ŋa nya wəba 
nya gɛ wa?» 

18Ka Dimon, sawa mə pelɛ pasla ta ŋayɛ, ntishɛ mə te kəsə. Kwa nza ŋkɛ, nya nde 
mpə ka Mowab nya kadzeme kaɗa ŋayɛ, kateŋzla zli nya yitea gheyɛ ŋkɛ. 

19Ka Arowɛr, ghereŋe mə mɛa hweŋkwa ba'a wəmbɛne mə ŋkwa. ‘Yɛwe mə 
wəsə nya kemenete geva va mbeli nyi kehwɛ ba'a nyi kembele ghəa nci. 

20Ma tezhɛne hɛ: «Nahe Mowab keteɗe! Shewə hɛɗia shɛ va hawe!» Tsa mə 
lewela, 'yɛwe mə kemane! Nahe Mowab keteɗe pe yɛ sha zlape mɛa hələa Arnon. 

21Nahe meha ghwə ta Mahwətə keme te hɛɗi nya pelɛ wəmbə, te yɛ meleme ta 
Holon, Yahas, Mɛfat, 

22Dibon, Nɛbo, Bɛt-Diblatayim, 

23Kiriyatayim Bɛt-Gaməwl, Bɛt-Mɛyon, 

24Keriyot ba'a Bosra. Pɛtɛa meleme ta Mowab me ŋkɛ te, nyi dekwede le nyi 
cakeɗa. 

25Ma ke Mahwətə: «Nahe berete ta Mowab kekiɗi, nahe kwelea ŋkɛ keteɗe.» 

26Ma zəzəte Mowab ne, kwele ma ŋkɛ ke Mahwətə. Ghwəyimte ŋkɛ mbeli le tɛa 
ŋkɛ yitea vənəhwə ŋkɛ! Ma tsagha, mbeli pɛtɛ kateŋ'wəshi ŋkɛ. 

27Gha Mowab, zəzəte tsema tsema se na kaŋ'wəshi Israyɛl. Kala ghərə veyi ŋkɛ 
na, kwa nza ŋkɛ kegha kageze ghena te kaɗema na kagagəzə ghə yiɗə we. 

28Ka Mowab, shave ŋayɛ mə mbe meleme, nza ŋayɛ mə dzeyi te yɛ keleɓa. Nza 
mə kala yɛ ghweɗekwə nyi kepa ghɛa nci dzeyi mɛa mɛ mepeɗɛŋe ta ghweme. 

29Nahe ghen'yɛ kefate ghena fegea ta Mowab. Wa nya ghena fege gɛ, wa nya hwa 
ghə gɛ, wa nya veyi ghə le gɛ, wa nya ŋkele ntsə gɛ, wa nya zəzə kele ghə gɛ! 

30«Ma 'ya, 'ya Mahwətə: Nahe 'ya keɗepe kele ghəa ŋkɛ megela. Ama gəmə ghena 
nya geze ŋkɛ, kaketekɛ ŋkwa wəsə nya mene ŋkɛ we.» 

31Vatse gha nehwene 'ya kənəa Mowab, heka ŋkwa 'ya kezha kemane mbeli nyi 
mbe. Ŋələvə yaŋələvə 'ya kezha ka Kir-Hɛrɛs. 

32Nehwene yanehwene ka Sibma 'ya za ma ke ka Yazɛr. Yipə yipə na le wəfe ta 
rɛzɛŋe. Nahe na kepeslete dzeve zlake ke ndərə kwa Ghwənəghwə, hwa'a mbe 
Yazɛr hɛ. Ama nahe nde mpə ŋkwa kemenyɛ te yɛ ya ta ŋa ba'a te rɛzɛŋe nyi 
ndake na. 

33Nahe zlama nya wəba kekiɗi mbe yɛ wəvea wəfe ta ka Mowab. Kezhɛne tɛ 
kanza te yɛ weta we, mba mbeli shɛ kezha zleɗe rɛzɛŋe we, kezhɛne mbeli kafa 
ciməa ka zleɗe rɛzɛŋe we. 

34Ka Hɛshebon katsa lewela. Kafefa lewela ta nci mbeli mbe Ɛlalɛ ba'a mbe 
Yahas, se mbe Sowar hwa'a mbe Horonayim, mbe Ɛglat-Selisiya. Pa le ɗaslea 
Nimrim kezhɛrenyɛ kaɓerama nya dɛrɛŋe rɛŋe. 

35«'Ya kateza sebe te mbeli nyi kedzeme hwa kələŋə kadzeghe nda melɛ ke kweci 
wəshi shala mbe Mowab.» 'Ya Mahwətə nde gezete. 

36Vatse gərə gərə wənəa ɗa kala sefə kwa shɛla yitea Mowab ba'a yitea mbeli nyi 
mbe Kir-Hɛrɛs: pɛtɛ mcɛlə nyi tsenete hɛ kezanji. 

37Pɛtɛ zhili keŋsəmte ghəa nci, keŋsəmte ghwɛmɛ. Nahe hɛ kepeperawemte 
dzeve ta nci ba'a kehwepahwe wəshi hwa hwə. 

38Dzeyi pelɛ dɛɓerea cɛ nyi mbe Mowab pɛtɛ ba'a dzeyi te ŋkwa kebeke nyi mbe 
ne, nda nehwene yafa mbeli. «Nahe 'ya kempəmte Mowab kala ghwelepe nya 
ɗema mbeli kaɗe.» Nya ya kaghena nya geze Mahwətə. 

39Wa nya wəsə gɛ! Nahe Mowab kempəmte geva! Tsa mə lewela! Nahe Mowab 
kedzeyi te sebe, wa nya hawe gɛ! Kawəsə ŋ'wəshi ba'a kawəsə ghazlənə 
zhɛrenyɛ Mowab sha hɛɗi nyi dzeyi yite. 

* 

40Wa nya ghena nya geze Mahwətə nya: «Ma nde jaga ne, kala zele nya kezlə ba'a 
nya kepelakeyi bidzəa ŋkɛ kənəa Mowab ŋkɛ.» 

41Nahe yɛ meleme kefəhwe geva, nahe ŋkwa nyi nza zli yite kezehwe geva. 
Tagha gɛ, ntake ka katsala ka sewajɛa ka Mowab kaheha kala male nya shewə va 
ya. 

42Nahe Mowab keŋzla, mba kahwelefe, va nya veyi ghəa ŋkɛ ŋkɛ kwele ma ke 
Mahwətə we. 

43Ma ke Mahwətə: «Yɛ ghazlənə, ki le keleŋa ne, pɛtɛ wəshi nyi yitea gheyɛ, 
gheyɛ ka Mowab. 

44Ma wəndə nya kehwɛ va ghazlənə ne, kateteɗe ŋkɛ kadzawa ki. Ma kasamenyɛ 
ŋkɛ kwa ki ne, hecape tekese ŋkɛ keleŋa. Kaganda ne, pɛtɛ tebete wəshi nyi 'ya 
te Mowab te va nya teme 'ya te. ‘Ya Mahwətə nde gezete. 

45Ma kwa leɓenji mbeli nyi kehwɛ ne, pa hɛ ghereŋenji mbe Hɛshebon. Ama 
deɗamə ghwə tsete geva shave mbe meleme, shave ki ghɛa meghe Sihon. Pa 
ghwəa shɛ lə kateremte hɛɗia ka ghweghwɛa mɛ nyi, se mɛa yɛ ghala hwa'a te 
tepe. 

46Wa nya ndiremi te gha gɛ Mowab! Bətə sebe te gheyɛ gɛ wəshɛ mbelia shala 
Kemosh! Nahe ŋwale tezhili le ŋwalea kwɛa ŋa kefəhwe geva kaka mavashi.» 

47Ma ke Mahwətə: «Ma te kwete hɛ ne, katezhɛne Mowab 'ya te ŋkwa ŋkɛ.» Teke 
kiɗi meha ghwə te Mowab. 

Zhɛrɛmi 49 

Ghena ta Mahwətə te ghəa ka Amon 

1Ghena te ghəa ka Amon. Wa nya ghena nya geze Mahwətə nya: «Yitea wa 
kelehwe hɛɗia Gad shala Molɛk wa? Wa raberə zehwe yɛ meleme ta ka Israyɛl 
ka Amon wa? Ŋwale tezhili ɗema va ka Israyɛl kezha zeme ghɛ na?» 

2Vatse gɛ, wa nya ghena nya geze Mahwətə nya: «'Ya katemene nda fa lewela 
mpa mbeli mbe Raba, meleme nya wəba ta ka Amon. Kakwəfi tezhɛre ŋkɛ, 
Katetere geva meleme nyi dzeyi yite. Ma vəa ŋkwa shɛ gɛ, katezhɛne nda geva 
hɛɗia ŋkɛ ke Israyɛl.» Mahwətə nde gezete. 

3Gheyɛ mbeli nyi mbe Hɛshebon, gha mə nehwene: «Nahe meleme ta Ay 
ketazemte geva!» Meleme nyi dzeyi yitea Raba, tsa mə lewela, hwepe mə wəsə 
hwa hwə, nehwene mə ghəa ŋayɛ, ndakwe ndakwe mə dzeyi vare yɛ zli: nahe 
shala Molɛk kaslə kadzete kwete hɛɗi zlaɓe le ka dzeghe nda melɛ ba'a mbelia 
ŋkɛ nyi te ghə. 

4Wa raberə mene fege na le berete ta ŋa wa? Nahe berete ta ŋa kekiɗinyɛ, wəzha 
nya keza za, gha nya kevate ghə te mcɛləa ŋa, le geze: «Wa nde nza kahave ɗa 
mpa wa?» 

5Yawa, wa nya ghena nya geze Shala Mahwətə nde berete nya: «'Ya kateve ŋa 
ghazlənə, se mbe yayata bela tese ŋkɛ. Katetaze geva yɛ, katehwɛ yayata wəndə 
kekema kekema! Wəndə shɛ kazhɛne katsene mbeli nyi kehwɛnji nyi we. 

6Ama kwa sebe ta ŋkɛ ne, katezhɛne ka Amon 'ya te ŋkwa nci.» Nya ya kaghena 
nya geze Mahwətə. 

Ghena ta Mahwətə te ghəa Ɛdom 

7Ma te ghəa Ɛdom ne, wa nya ghena nya geze Mahwətə nde berete nya: «Mba ka 
ntsehwele ntsehwele mbe Tɛman wəka? Nahe zəzə ganyɛa ka ɗepe ghena 
kezanyɛ na? Nahe ntsehwelea nci kedenenyɛ na? 

8Zhɛrete mə geva kahwɛ ka Dɛdan! Wəfərə ŋayɛ mə dzeyi mbe yɛ gezlɛŋə! 
Kateve ndiremi 'ya te gheyɛ hwelefe ta Ɛzawə, nahe və keve ɗa te gheyɛ kese. 

9Ma kese ka nda rɛzɛŋe sha gheyɛ ne, katetene ya hɛ ya kwetɛŋe te we. Ma 
kedzeki ghɛ ka ghərəa kɛfi heviɗi ne, pɛtɛ beze wəshi nyi nza hɛ gare bezemte 
hɛ. 

10'Ya nde tepele zeweve yitea gheyɛ hwelefe ta Ɛzawə, ‘ya nde tepele wəshi nyi 
wəfərəakɛ yɛ kadzeyitea veci. Mba yɛ kawəfərə ŋayɛ we. Pɛtɛ teza sebe te 
ŋwalea ŋayɛ, ka menəhɛ ŋayɛ ba'a ka ghedəkwəa ŋayɛ. Wəndə shɛ kategeze 
ŋayɛ: 

11‹Hehama yɛ yitea ka mezhɛtitia ŋayɛ ma, wərə 'ya kakelete hɛ, wərə ka 
wedidia ŋayɛ kavate ghə te 'ya›, ke we.» 

12Wa nya ghena nya geze Mahwətə nya: «Fate mə: mbeli nyi ghama 'ya kaŋkate 
le berete kasa tɛa hwepe wənəa ɗa ne, ya tsagha shɛ ŋkɛ, nahe hɛ kesahwe. Ma 
gha gɛ Ɛdom, katenza ŋa na kande menetema fete we! Tsagha ŋkɛ we! Katesa na, 
ghəpə yite we! 

13Kazeme 'ya kafela, 'ya Mahwətə: Ma Bosra, meleme ta ŋa nya wəba ne, 
kaɓerama tenza ŋkɛ, kakwəfi. Gheŋkɛ yatekele mbeli kawəsə kebezla ŋkwa 
keɗema kawəsə kepəli nda hawe ke wəndə. Kakwəfi tenza meleme nyi dzeyi yite 
kaghala ghala.» Nya ya kaghena nya geze Mahwətə. 

14Pa 'ya kemave kwete ghena nya ghweneghe nda kwete wəndə ke kweci 
hwelefefi se va Mahwətə kala nya: «Tsene mə geva! Kwiɗi mə kaɗa Ɛdom! Sate 
mə te ŋkwa yitea mpa! 

15Ɛdom, 'ya katezhɛre ŋa ɓɛhwɛ ma hwa kweci hwelefefi, kanya ɓelama ntsə ta 
ŋkɛ mbeli. 

16Pɛtɛ na kedakemte mbeli, kwele ma newe ghəa ŋa na ke kweci mbeli, ama ghəa 
ŋa yaghwete na. Ma gha nya kenza ŋa mbe zlera, nya keveyi ghəa ŋa pelɛ wəmbə, 
ya gha pate ghɛa ŋa kala 'yɛ pelɛ ghəa ŋkwa kala ŋa zele ne, katenegha ŋa 'ya 
kasawa kwake.» Nya ya kaghena nya gezete Mahwətə. 

17Dəgərəmə kakwəfi tenza Ɛdom. Kwetɛ kwetɛŋe tenza mehele ta mbeli nyi 
ketedzeyi vare ba'a katevɛ figwə hɛ kwa nakɛ ɗa nya te hɛ. 

18Ma ke Mahwətə: «Kala ɗa nya kese te yɛ Sodome, Gomore le meleme nyi dzeyi 
yite tenza ŋkɛ. Wəndə shɛ katenza mbe we, wəndə ŋelɛ shɛ katedzeghwa mbe 
we. 

19Katenza 'ya kala nivɛrə nya keshave mbe gamba nya mɛa Zhəwrdɛŋe kadzete 
ɗasle. Katefəmte mbeli 'ya pɛtɛ kala metɛ ta ntsə, kateve meghe nya ɗe 'ya 'ya 
mbe Ɛdom. Kwa nza ŋkɛ ne, wa wəndə nya kala 'ya wa? Wa wəndə nya nza 'ya 
kaghereŋe te ghwə le wa? Wa wəndə nya te ghə nya kenza kazhɛnete ɗa ghə wa? 

20Fate mə ghena nya zəzəte Mahwətə te Ɛdom, zəzə nyi kelete ŋkɛ te ka Tɛman. 
Kaganda tentsehe hɛ mbeli kala wəshi keseɗa, ghəpə yite we, pa le nyi ɓɛhwɛ 
ɓɛhwɛ. Tewəmbəreke hɛ ne, kateŋzla geva ghɛa nci kaɗema ghəpə yite. 

21Kagaŋkəɗə hɛɗi va gaka ta teɗe ta nci. Kafefa lewela ta nci mbeli pa mɛa ndərə 
kwa Ghɛmɛ. 

22Kala zele nya kedzeme yitea ghweme, nya kepelaghe bidzəa ŋkɛ kənəa Bosra 
nde jaga. Ma te vecia shɛ ne, kwetɛ kwetɛŋe tenza mehele ta ka katsala ka 
sewajɛa Ɛdom kala male nya keheha va ya.» 

Ghena ta Mahwətə te ghəa Damas 

23Ghena te ghəa Damas. «Ma meleme ta yɛ Hamat le Arpad ne, nahe hɛ kefate 
ghena nya ndiremi, shewə hɛ va hawe. Dzembe teke dzembe teke mehele ta nci 
kala ndərə nya kegaŋkeɓe, kashɛma nza divə. 

24Nahe ka Damas kedakenji, tewətelɛwe hɛ zhɛrete geva kezha hwɛ, bare bare 
yabare bare hɛ va ghazlənə. Benake hɛ ba'a yaka yasa hɛ kala male nya keheha 
va ya. 

25Tsema menete geva ŋkɛ nda wəfəyite geva meleme nya wəba, nya nza nya 
zlama mbe wa?» 

26Wa nya ghena nya geze Mahwətə nde berete nya: «Vatse gɛ, ma vəa ŋkwa shɛ 
ne, selekə lekə tebete megelɛshia nci te hɛɗi, mɛke tenza sebe te ka sewajɛa nci. 

27Katendə ghwə 'ya yitea meleme ta Damas. Katetere ghɛ meghea Bɛn-Hadad 
ŋkɛ.» 

Ghena ta Mahwətə te ghəa ka Arab 

28Ghena te ghəa ka Arab nyi mbe Kɛdar ba'a hɛɗi nyi mbe Hasor nyi hərəte 
Nabəkodonozor, meghea ka Babilone. Wa nya ghena nya geze Mahwətə nya: 

«Sate mə te ŋkwa, kwiɗi mə kalə kaɗa Kɛdar! Bezemte mə pɛtɛa wəshia mbeli 
nyi te ɓerama! 

29Fəhwe mə yɛ cɛ lekwesa ta nci ba'a wəshi keseɗa ta nci, wəshi nyi kənəa ghɛa 
nci ba'a pɛtɛa wəshia nci! Fəhwe mə zlegweməa lɛməa nci, ma pe yɛ sha lewela 
kənəa hɛ: ‹Ghazlənə ya te yayata ŋkwa.›» 

30Wa nya ghena nya geze Mahwətə nya: «Mbeli nyi mbe Hasor, hwɛ ŋayɛ mə 
kahe kahe! Wəfərə ŋayɛ mə dzeyi kwa yɛ zlera. Kwa nza ŋkɛ ne, nahe 
Nabəkodonozor, meghea ka Babilone keveyi ghə le gheyɛ, nahe ŋkɛ keveyi zəzə 
le gheyɛ.» 

31Ma ke Mahwətə: «Sate mə kalə kaɗa mbeli nyi kegezleŋema ghə nyi, nyi 
kenewe ghəa nci nyi kambeli nyi kwelɛŋe. Yɛ gelembe ba'a yɛ wəbəzli shɛ te mɛ 
degha ta nci we, pelɛ ŋwela nzanji hɛ. 

32Katefəhwe yɛ zlegweməa lɛmə le wəshi keseɗa ta nci ka jaga kawəshi nyi hwa 
mpa. Kwetɛ kwetɛŋe tetaze ka tsehe balɛaha 'ya dzeyi te yayata bela, katekele 
ndiremi 'ya se te yayata ŋkwa kadzeghəa hɛ. 

33Ma meleme ta Hasor ne, kaŋkwa kewəfərə ta yɛ kelɛ gamba tenza ŋkɛ, 
kaɓerama nya dɛrɛŋe rɛŋe tenza ŋkɛ kaghala ghala. Wəndə shɛ katenza mbe we, 
wəndə ŋelɛ shɛ katedzeghwa mbe we. Mahwətə nde gezete.» 

Ghena ta Mahwətə te ghəa Ɛlam 

34Pa Mahwətə gezeke nda ghena ta ŋkɛ ke nde mɛ ŋkwa Zhɛrɛmi te ghəa Ɛlam 
te kwa ghate ta va ta Sɛdɛsiyas, meghea ka Zhəwda te meghe. 

35Wa nya ghena nya gezete Mahwətə nde berete nya: «'Ya kateɓeɓele rəgia ka 
Ɛlam nya kaberete ta ŋkɛ. 

36Se laka bela kwa gwela ba'a laka bela kwa zeme, laka ŋkwa kesame ta veci ba'a 
laka ŋkwa kepəkwə ta ŋkɛ ne, ‘ya kaghwene sefə wəfaɗe kase kadzeghəa Ɛlam. 
Kwetɛ kwetɛŋe tetaze ka Ɛlam 'ya laka yayata bela. Hɛɗi shɛ nya ɗema ka Ɛlam 
nyi ketazemte geva katenza mbe we. 

37Katedake ka Ɛlam 'ya kwa kema ta ka jaga ta nci, kwa kema ta mbeli nyi keɗe 
mte ta nci. Ma mbe ghwə ta hwepe wənəa ɗa ne, kateghwene nda ndiremi 'ya ke 
hɛ. Kakeka hɛ 'ya le mpa pa te və nya tezamte geva sebe te hɛ. ‘Ya Mahwətə nde 
gezete. 

38Pɛtɛ tezamte sebe te meghe ba'a mbeli nyi te ghə mbe Ɛlam kezha ve pasla ta 
ɗa mbe.» Nya ya kaghena nya geze Mahwətə. 

39Ma ke zhɛkwa: «Ama te kwete veci ne, katezhɛne Ɛlam 'ya te ŋkwa ŋkɛ.» 

Zhɛrɛmi 50 

Teɗe ta Babilone ba'a pele ta Israyɛl waɗe 

1Wa nya ghena nya geze Mahwətə te ghəa Babilone nya te hɛɗia ka Kaldɛ laka 
nde mɛ ŋkwa Zhɛrɛmi nya: 

2«Zlape nda mə ghena nya ke kweci hɛɗi, ncɛ mə laka wəshi kencɛ wəshi, zlape 
mə kaɗema wəfərə kwete hwe. Ma pe yɛ: Nahe Babilone kekelehwe geva! Hawe 
ya te wəshi nyi zhɛrete ŋkɛ kashala, kwetɛ kwetɛŋe mehele ta yɛ shala tseŋwəa 
ŋkɛ. Shewə Bɛl va hawe, kwetɛ kwetɛŋe mehele ta Mardəwk. 

3Kwete hwelefe kasawa laka bela kwa gwela kaɗa Babilone. Katezhɛre hɛɗia ŋkɛ 
ŋkɛ kaɓerama nya dɛrɛŋe rɛŋe, wəndə shɛ kazhɛne kanza te we. Pɛtɛ tehwɛnji 
mbeli ba'a wəshi keseɗa, rayɛ teza sebe te hɛ.» 

* 

4Ma ke Mahwətə: «Ma vəa ŋkwa shɛ ne, katese ka Israyɛl le ka Zhəwda kanya 
kwetɛŋe. Katedzeghwa hɛ le nehwene kezha zele ɗa, 'ya Shala Mahwətə ta nci. 

5Kate'yɛwe hweŋkwa kedzeme Siyon hɛ, katezhɛre kema hɛ laka melemea shɛ. 
Katese hɛ kajikə geva le 'ya laka jikə geva nya kaghala ghala, nya ɗema hɛ 
katezaghə tɛape. 

6Katimɛti nyi kezanji zhɛrenji mbelia ɗa. Nahe mbeli nyi keya hɛ kezamte hɛ, 
nahe hɛ kepelakɛ hɛ kadzeme hwa yɛ ghweme. Slə mbe nya ghweme hwa'a mbe 
nya dzeghwa hɛ, kezhɛne hɛ kaɗepe zlema ta nci we. 

7Nda mpeɗe yampeɗe hɛ wəshi nyi kebegeme le hɛ. Ma ke ka jaga ta nci sha geze: 
‹Kebezemte ghena n'yɛ we, kwa nza hɛ kaka fete sha Mahwətə nya kaŋkwa 
kewəfərə ganyɛ nya vate ghə ka shihɛ nci te.›» 

* 

8Hwɛ ŋayɛ mə shave mbe Babilone, slə ŋayɛ mə te hɛɗia shɛ! Nza mə kala zhɛfa 
lɛmə nyi kencɛ nda hweŋkwa ke wəshi keseɗa. 

9Va nya nza ŋkɛ ne, katefeɗeghe kweci hɛɗi nyi jama jama 'ya, kateghwene hɛ 
'ya kampa le Babilone. Sawa laka bela kwa gwela tesawa mbelia shɛhɛ, katepa 
geva hɛ yitea mpa le meleme shɛ ba'a katekelehwe hɛ. Kala katsala sewajɛ nya 
keɗema kasheke pala pala have ta nci. 

10Katefə geva wəshi shave hɛɗia Babilone. Ma mbeli nyi ketefə wəshia nci ne, 
kala nya ɗe hɛ tefə mcɛlə hɛ. Mahwətə nde gezete. 

11Nza mə fare fare ba'a wetse mə va zlama, gheyɛ mbeli nyi ketazemte hɛɗia ɗa! 
Jɛgwəli mə kala levea lɛməa sla te gwəzə menjaɓa, Tsa mə yɛyi kala yɛ gədəwə! 

12Shewə meyɛ ŋayɛ va hawe, bətə zləvəa male nya keyake ŋayɛ. Ma tsetsenya 
ne, hɛɗia ŋayɛ ya kwa sebe, kaɓerama ba'a kahɛɗi keghwele ghwele ŋkɛ. 

13Va hwepe wənəa Mahwətə ne, wəndə shɛ te hɛɗia ŋayɛ we, kaɓerama nya 
dɛrɛŋe rɛŋe nya wəba ŋkɛ. Kwetɛ kwetɛŋe nza mehele ta pɛtɛa mbeli nyi 

kedzeyi vare Babilone, ketenakɛ wəshi nyi kemenete nda geva hɛ. Katetsa lewela 
hɛ va wəshia shɛhɛ. 

14Gheyɛ ka ɗepe he have, dzaslete mə geva Babilone. He mə ŋkɛ le have, 
wəmbəyima have yɛ ma, kwa nza ŋkɛ kande fete sha Mahwətə. 

15Tsa mə kaka kempa shave mbe yayata bela yite! Dzeve yaslete ŋkɛ kezha wa 
ghəa ŋkɛ. Ŋzla yaŋzla cɛa ŋkɛ nyi bebiya bebiya, ŋzla yaŋzla zli nya yite. 
Mahwətə nde vate ɗa te. Wate mə ghəa ŋayɛ te Babilone gɛ! Mene nda mə wəsə 
nya menete nda ŋkɛ ke kweci mbeli! 

16Zamte mə sebe te mbeli nyi ketsawe wəshi ba'a nyi kemene wəshi se te wəve 
mbe Babilone. Kwa kema ta mpa kwa zhɛma heli ne, zhɛneghe geva yayata 
wəndə kalə sha ghɛa ŋkɛ, hwɛnyɛ ŋkɛ kadzete hɛɗia ŋkɛ! 

17Kala təmə nya kezanyɛ nya keka yɛ nivɛrə se Israyɛl. Meghea ka Asiri nde 
ghate kampeɗehwe. Kwa sebe ta ŋkɛ, pa Nabəkodonozor, meghea ka Babilone 
mpəmte 'yɛ'yɛa ŋkɛ. 

18Vatse gɛ, wa nya ghena nya geze Mahwətə nde berete, Shala ta ka Israyɛl nya: 
«'Ya kateme te meghea ka Babilone ba'a te hɛɗia ŋkɛ, kala nya meghə 'ya kənəa 
meghea ka Asiri. 

19Ama katezhɛneke ka Israyɛl 'ya te ŋkwa kezeme gwəzəa nci. Katezeme gwəzə 
hɛ dzeme hwa ghweme ta Karmɛl ba'a hwa ŋa Bashan, behe behe tenza hɛ 
dzeme hwa ghweme ta Ɛfrayim ba'a te hɛɗia Gala'ad. 

20Ma 'ya, 'ya Mahwətə: ma vəa ŋkwa shɛ ne, katezele fete ta Israyɛl mbeli, ama 
katenza shɛ we. Katezele beze ghena ta Zhəwda mbeli, ama katekemave mbeli 
we. Kwa nza ŋkɛ katekelemte nda fete ta mbeli nyi tesərə 'ya teghweme 'ya te 
wənə.» 

21Ma ke Mahwətə sha ka Babilone nyi kaka jaga: «Have nda mpa ke hɛɗia 
Maratim. Kwiɗi kaɗa ŋkɛ ba'a kaɗa hɛɗia Pɛkod. Mpəmte hɛ, zamte sebe te hɛ 
pa te nde keɗaŋe ba'a menete kala nya gezave ŋa 'ya. 

22Gaka ta mpa yafa mbeli te hɛɗi. Wa nya ndiremi gɛ! 

23Tsema mpəmte geva Babilone nya kese kandevele nya kempə hɛɗi lema 
ɓɛhwɛ ɓɛhwɛ mbe gɛ wa? Tsema zhɛrenyɛ Babilone kaɓerama nya dɛrɛŋe rɛŋe 
hwa kweci hɛɗi gɛ wa? 

24Babilone, nahe 'ya keŋate ŋa keleŋa, ama kɛakwe ŋkɛ kesehwe ŋa kaɗepetema 
na. Nahe na kentsate geva ba'a kekeseve geva, va nya nza ŋkɛ 'ya Mahwətə 
yahave ɗa mpa na.» 

25Nahe Mahwətə keghwenemte ŋkwa kewəfərə wəshia ŋkɛ ba'a kefəakave 
wəshi kempa ta hwepe wənəa ŋkɛ. Katenewe slene ta Shala Mahwətə nde berete 
mbeli te hɛɗia Babilone. 

26Se mə te yayata ŋkwa kadzembe melemea shɛ, fəmte mə wəshi mɛa yɛ tame 
ta ŋkɛ, tsenete mə mcɛləa ŋkɛ tərəsə, zamte mə sebe te melemea shɛ! Yagha 
wəsə tetene mbe. 

27Mpəmte mə ka katsala ka sewajɛa ŋkɛ pɛtɛ, fəghe mə hɛ kadzete ŋkwa kempə 
ŋkwa! Wa nya ndiremi te hɛ, kwa nza ŋkɛ nahe və keme ta Mahwətə te hɛ kese 
gɛ! 

28Fa mə: ma ke mbeli nyi kehwɛnji, nyi kembelenji sawa pelɛ Babilone sha Siyon: 
«Nahe Shala Mahwətə ta ɓəmə kewate ŋa dewa, nahe ŋkɛ kewate dewa ta ghɛa 
ŋkɛ.» 

29Tseneke mə ka ɗepe he have, ghweneghe mə hɛ kalə kaɗa Babilone. Dzaslete 
mə ŋkɛ tekelɛke! Yagha wəndə tembele! Menete nda mə wəsə kwa ndiremi nya 
se ŋkɛ kamene nda ke kweci mbeli! Kaganda ne, kande kele ghə se ŋkɛ laka Shala 
Mahwətə ta ka Israyɛl nya tekeleke. 

30Ma ke Mahwətə: «Ma te vecia shɛ gɛ, katebete megelɛshia ŋkɛ dzeyi te yɛ ŋkwa 
kebeke ba'a mɛke tenza sebe te ka sewajɛa ŋkɛ. 

31Kabegeme mə le gha, Babilone nya kekele ghə, ‘ya Shala Mahwətə nde berete 
nde geze. Nahe vəa ŋa kese tsetsenya, və nya teme 'ya te gha. 

32Katetsa kwa kele ghə tehene ba'a kateteɗe ŋkɛ. Wəndə shɛ katekese sate te 
ŋkwa we. ‘Ya katendə ghwə yitea yɛ meleme ta ŋkɛ, pɛtɛ tetere hɛɗi nyi dzeyi 
yite ŋkɛ.» 

33Wa nya ghena nya geze Mahwətə nde berete nya: «Nahe mbeli kesahwe nda 
yaka ke ka Israyɛl, tsagha ke ka Zhəwda perə. Nahe mbeli nyi kefəhwe hɛ 
kekeseyi hɛ, hɛreɗɛ hɛ ɗema pele hɛ. 

34Ma 'ya nya kekelehwe ghena nya te hɛ ne, bereteke 'ya, 'ya ya kaMahwətə nde 
berete. Va 'ya ghena ta nci kezha ve nda kwelɛŋe ke hɛɗi ba'a kezha ve ndiremi 
te Babilone.» 

Wəsə nya zəzə Mahwətə kamene nda ke Babilone 

35Ma ke Mahwətə: «Ha nda mə mpa ke Babilone, ke mbeli nyi mbe, ke mbeli nyi 
te ghə mbe ba'a ke ka ntsehwele ntsehwele nyi mbe! 

36Mpə mə ka ŋa zlera ta ŋkɛ nyi keɗepema kwete ghena! Mpə mə ka sewajɛa ŋkɛ 
nyi nza mehele ta nci keyirə yirə! 

37Mpə mə yɛ gədəwəa ŋkɛ ba'a yɛ wəmata gədəwəa ŋkɛ, mpə mə kweci 
hwelefefi nyi kakemane, nza hɛ kaka dewə beretea zhili! Mpə mə ŋkwa kebete 
wəshia ŋkɛ, fəhwe wəshia ŋkɛ mbeli! 

38Shifənji yɛmə dzeyi kwa yɛ hələa ŋkɛ! Kwa nza ŋkɛ ne, hɛɗi nya nza yɛ shala 
tseŋwə, wəshia kwadanji nyi kekese mehele ta mbeli nyi te ŋkɛ. 

39Vatse tenza yɛ wəve ba'a yɛ deghwavaŋwe mbe Babilone, katenza yɛ zhenɛgə 
mbe. Katezhɛne mbeli kanza mbe Babilone tɛape we, shaka shaka tenza ŋkɛ 
kaghala ghala.» 

40Ma ke Mahwətə: «Kala ɗa nya kese te Sodome le Gomore teve ɗa 'ya te yɛ 
Babilone le hɛɗi nyi dzeyi yite. Wəndə shɛ katezhɛne kanza mbe we, wəndə ŋelɛ 
shɛ katedzeghwa mbe we. 

41Kweci mbeli kasawa laka bela kwa gwela, hwelefe nya wəba ba'a ka meghe 
kwele kwele kase te mendɛkwe ta hɛɗi. 

42Yɛ gwecɛ le megha ya va ka sewajɛa nci, kaka ghyana ghyana ba'a kaka zhɛma 
heli hɛ. Kala gaŋkeɓe ta ndərə gaka hɛ. Pelɛ gədəwə hɛ ba'a nahe hɛ kepate geva 
yitea mpa le gha, meleme ta Babilone! 

43Ma kwa fate ghena shɛ meghea ka Babilone ne, kwetɛ kwetɛŋe mehele ta ŋkɛ 
tazenyɛ, pɛtɛ geva ta ŋkɛ mtenyɛ, ntake kaheha kala male nya zhɛ nda ya. 

44Kala nivɛrə nya keshave mbe gamba nya dzeyi mɛa Zhəwrdɛŋe kadzete ɗasle 
tenza 'ya. Kala metɛ ta ntsə tefəmte mbeli 'ya pɛtɛ. Ma kwa sebe ta ŋkɛ, kateve 
wəndə nya ntave 'ya 'ya mbe Babilone. Kwa nza ŋkɛ, wa wəndə nya kala 'ya wa? 
Wa wəndə nya nza 'ya kaghereŋe te ghwə le wa? Wa wəndə nya te nya kenza 
kazhɛnete ɗa ghə wa?» 

45Fa mə wəsə nya zəzəte Mahwətə te ghəa Babilone, wəshi nyi tarete ŋkɛ 
kamene nda ke mbeli nyi mbe. Kaganda ne, katentsehe hɛ mbeli kala wəshi 
keseɗa, ya nyi ɓɛhwɛ ɓɛhwɛ. Pɛtɛ teŋzla zlema ta nci tewəmbəreke hɛ, ghəpə 
yite we. 

46Ma kezlapete mbeli: «Nahe Babilone kekelehwe geva» ne, ntake hɛɗi 
kagaŋkəɗə, kafefa lewela nya wəba mbeli te kweci hɛɗi. 

Zhɛrɛmi 51 

1Wa nya ghena nya geze Mahwətə nya: «'Ya katevɛ sefə nya kempə ŋkwa 
kadzeghəa yɛ Babilone le mbeli nyi mbe. 

2Kateghwene kweci hwelefefi 'ya kezha taze mbeli nyi mbe kala cɛkəvə yitea 
sefə. Katetaze hɛɗia ŋkɛ hɛ. Ma te vecia ndiremia shɛ ne, dzasle tenza hɛ yite.» 

3Ka ɗepe he have, he mə ka jaga nyi nza have va hɛ! Yagha ka jaga tefege le 
rəbəcia nci! Sərəakɛma megelɛshia ka sewajɛ yɛ teghweme ma! Mpəmte ka 
sewajɛa ŋkɛ pɛtɛ! 

4Ɓeɓelayɛ tenza mbeli nyi ɗakɛ zhi hwa hɛɗi te hɛɗia Babilone, selekə lekə tenza 
mbeli nyi kempə mpə dzeyi kwa yɛ hweŋkwa. 

5Kwa nza ŋkɛ kwele kwele bezemte nda ghena hɛɗia nci ke Shala ta ka Israyɛl 
nya tekeleke. Ama kezaghəyite Mahwətə nde berete, Shala ta nci ka Israyɛl ba'a 
ka Zhəwda we. 

6Hwɛ mə shave mbe Babilone! Mbele ghəa ŋkɛ yayata wəndə! Ma tsagha ne, 
katempə yɛ va fete nyi menete ŋkɛ we. Kaganda ne, və kewa ghena ta Mahwətə 
nya: kateŋki nda wəsə nya kehi ve ŋkɛ. 

7Kazlerekwe mze kwa tere tere se Babilone mɛa dzeve ta Mahwətə. Hɛɗi lema 
pɛtɛ yaghwəyimte ŋkɛ. Tɛa ŋkɛ yaghwəyi ghə kweci hɛɗi le, vatse zhɛrenji hɛ 
kaka gezhia hɛɗi. 

8Taghanyɛ ne, nahe Babilone keteɗe, nahe ŋkɛ kencencɛhweve geva. Gha mə 
nehwene kənə, ɗa mə ghwɛ te zhia ŋkɛ, ya kwete katempi nde! 

9Nahe n'yɛ kedzeghakɛ kambe Babilone, ama kambe ŋkɛ we. Ma tsetse ŋkɛ ne, 
sərəakɛ ɓəmə ŋkɛ, zhɛre geva yayata wəndə kadzete hɛɗia ŋkɛ. Kaganda ne, 
kewəba ghena nya te, hwa'a pelɛ ghweme ŋkɛ. 

10Nahe Mahwətə kencɛte tiɗiɗia n'yɛ. Mbi ɓəmə kadzeme Siyon kageze wəsə nya 
menete Shala Mahwətə ta ɓəmə. 

11Nahe Mahwətə kekelete zəzə kaza Babilone. Vatse mtsehe nda berete ŋkɛ ke 
ka meghea Mɛdi kezha yipə kadzawa. Mahwətə kawa dewa ta ŋkɛ, gheŋkɛ kawa 
ghena ta ghɛa ŋkɛ. Mɗɛ mə have ta ŋayɛ, viɗi mə gwecɛa ŋayɛ le hɛ. 

12Mɓe mə drapea mpa ta ŋayɛ le zli nya yitea Babilone. Mtsehe mə ka sewajɛ te 
yɛ ŋkwa keya ŋkwa, beteyi mə mbeli nyi kenewe ŋkwa mɛa ghweme, wəfərəakɛ 
mə mbeli te ghweɓe yitea mpa. Kaganda ne, nahe Mahwətə kekelete zəzə ba'a 
kateyipə wəsə nya gezete ŋkɛ te mbeli nyi mbe Babilone kadzawa. 

13Babilone, gha nya mɛa hələ nya wəba, gha nya nza mcɛlə nyi nza zləvə te ve, 
nahe ŋa ŋa gɛ, kwele kwele ŋwaslehwe mbeli na. 

14Ma ke Mahwətə nde berete zemete fela: «Katefə mbeli 'ya kwele kwele kala 
dzale kase kadzeghəa gha. Kategha geza hɛ kənəa gha.» 

15Nahe Mahwətə kencɛte berete ta ŋkɛ kwa pate hɛɗi ŋkɛ. Nahe ŋkɛ kencɛte 
ntsehwelea ŋkɛ kwa veyi hɛɗi lema ŋkɛ ba'a nahe ŋkɛ kencɛte ɗepe wəsəa ŋkɛ 
kwa pelakeyi ghweme ŋkɛ. 

16Ma kegezete ghena ŋkɛ, katsene geva yɛmə pelɛ ghweme, kamene geva ləmbə 
kwele kwele se te mendɛkwe ta hɛɗi, kamene geva sla ta va kezha me va ba'a 
kapele geva yɛ sefə shave mbe ŋkwa nyi nza hɛ. 

17Tagha gɛ, pɛtɛ mbeli kagezhi, kaɗema kafate. Pɛtɛa ka vɛsə wəshi shewə va 
hawe va shala tseŋwəa nci, kwa nza ŋkɛ wəshi nyi keghwete ŋkwa yamenete hɛ: 
mpi mbe hɛ ya ci'a we. 

18Wəsə shɛ kaketekɛ ŋkwa hɛ le we, deke ŋ'wəshi nde zhɛ ŋkwa va hɛ. Ma te veci 
nya teme Mahwətə te hɛ ne, rayɛ teza sebe te hɛ. 

19Ama Shala ta ka Israyɛl nya nza zləvə ne, keyipə ŋkɛ le hɛ we. Gheŋkɛ nde pate 
hɛɗi lema ba'a ŋa ŋkɛ hwelefe ta Israyɛl. «Mahwətə nde berete», sləa ŋkɛ. 

Kwa keɗaŋe ta nza ta Babilone 

20Ma ke Mahwətə: «Babilone, kamartəa ɗa se na, kawəsə kempa ta ɗa. Le gha 
mpəmte kweci hwelefefi ba'a tazemte yɛ hɛɗia ka meghe 'ya. 

21Le gha mpəmte yɛ gədəwə le mbeli nyi kezleɗe hɛ, yɛ wəmata gədəwə le mbeli 
nyi kezleɗe hɛ 'ya. 

22Le gha mpəmte yɛ zhili le mi, yɛ megelɛshi le meha mehɛɗi, yɛ ŋwale tezhili le 
ŋwalea kwɛ 'ya. 

23Le gha mpəmte ka ya wəshi ba'a wəshia nci, ka wəza ba'a wəshi nyi wəzake 
hɛ, ka ŋgwamna ba'a ka meha ghwə 'ya.» 

24Ma ke Mahwətə: «Katenewe yɛ tsetsenya tsema tsema temene nda wəsə kwa 
ndiremi nya menete nda ŋkɛ ke Siyon 'ya ke yɛ Babilone le mbeli nyi mbe.» 

25Ma ke Mahwətə: «Kabegeme mə le gha Babilone, nya kala ghweme nya kempə 
ŋkwa, gha nya keza sebe te hɛɗi lema. Katekafe dzeve 'ya kaɗa ŋa, katetsəkwə 
ŋa 'ya sawa pelɛ keleɓa, katezhɛre ŋa 'ya kala ghwə hwa ghweme. 

26Katezhɛne mbeli kateŋ'we pelɛa pelə mbe gha, ya yɛ pelɛa yɛ shihəa ghɛ we. 
Kaɓerama nya dɛrɛŋe rɛŋe tenza na kaghala ghala.» Nya ya kaghena nya geze 
Mahwətə. 

27Mɓe mə drape te hɛɗi, vɛ mə tereme hwa kweci hwelefefi. Tsene mə hwelefefi 
yitea Babilone, hekake mə kweci hɛɗia meghe yite: Ararat, Mini ba'a Ashekɛnaz. 
Ntave mə mbelia jama ta ka sewajɛ kezha tseha mbeli kempa. Ghwene mə yɛ 
gədəwə kwele kwele kala ləmbəa dzale yitea ghweme kadzeyite kezha ɗa. 

28Tsene mə mbeli pɛtɛ yite: ka meghea Mɛde, ka ŋgwamna ta nci, ka meha ghwə 
ta nci ba'a pɛtɛa hɛɗi nyi sleke hɛ. 

29Ntake hɛɗi kagaŋkəɗə, kagaŋkəɗə nde va ghazlənə, kwa yipəyi geva zəzə ta 
Mahwətə kwa te Babilone: gheŋkɛ zhɛrete hɛɗia Babilone kaɓerama nya dɛrɛŋe 
rɛŋe, kaŋkwa nya ɗema mbeli mbe. 

30Nahe ka katsala ka sewajɛa Babilone kesərəakɛ mpa, nahe hɛ kewəfərənji 
dzeyi mbe yɛ ŋkwa. Nahe ghyana ta nci kekiɗi, nahe hɛ kezhɛrenji kaka dewə 
berete. Dəvə ghwə yitea ghɛa nci hɛmɗɛke gelembe nyi mɛa meleme. 

31Ma ka ghwene nyi kelə le ghena shɛ ne, kweracɛ hɛ le hwɛ kwa zəɗə kalə 
kageze nda ke meghea ka Babilone nahe meleme ta ŋkɛ kekelehwe geva, 

32Nahe yɛ hweŋkwa kefɛa geva, nahe yɛ zli keteremte geva, kwetɛ kwetɛŋe 
mehele ta sewajɛ. 

33Wa nya ghena ta Mahwətə nde berete, Shala ta ka Israyɛl nya: «Kala lane nya 
hite mbeli kezha leke ha Babilone. Takwa və kemene wəshi se te wəve kaŋa 
Babilone.» 

Shala kawa dewa ta mbelia ŋkɛ 

34«Nahe Nabəkodonozor, meghea ka Babilone kempeɗehwe ɗa pɛtɛ, 
keneghamte ɗa kala kwaneɗafa nya ɗema wəsə kwa. Nahe ŋkɛ kendahwe ɗa 
kala mɓɛa, pa ŋkɛ behekɛ hwəa ŋkɛ le ɗəɗəa ɗa, kwa sebe ta ŋkɛ, pa vənəhwəke 
ɗa. 

35Ma ke mbeli nyi mbe Zhɛrəzalɛm: Babilone nde keleke ɓəmə yɛ yaka ba'a yɛ 
ndiremi. Nza ŋkɛ tsagha le ŋa ŋkɛ perə! Ma ke mbeli nyi mbe Siyon: Babilone 
nde shekakɛ mimia ɓəmə. Nza ŋkɛ tsagha le ŋa ŋkɛ perə!» 

36Wa nya ghena nya geze Mahwətə nya te ghəa Zhɛrəzalɛm: «'Ya nde teya ŋa le 
ghəa ɗa, katewa ŋa dewa 'ya. Kateshifə hələa Babilone ba'a katehase yɛ ɗaslea 
ŋkɛ 'ya. 

37Katezhɛre meleme nya 'ya kakwəfi, kaŋkwa kenza ta yɛ kelɛ gamba, kameleme 
nya ɗema mbeli mbe, nya ve nda taze ta mehele ba'a ghazlənə ke mbeli. 

38Tsetsenya gɛ ne, kala nivɛrə nyi keghwəghwə, kala ŋwalea nivɛrə nyi kembərə 
mbərə mbeli nyi mbe. 

39Ma kwa zhɛte nda mawe ke hɛ ne, pa 'ya menete nda wəsə kezeme ke hɛ. 
Katesa nda wəsə kesa 'ya ke hɛ nda teghwəyi hɛ kadzeyitea hɛ hɛ kaghala ghala, 
kaɗema kafeɗeghe. ‘Ya Mahwətə nde gezete. 

40Katefə hɛ 'ya kadzete ŋkwa kempə ŋkwa kala yɛ zhɛgwəa lɛmə, gamea lɛmə 
keɗema zhɛfa lɛmə.» 

Nehwene kənəa Babilone 

41Tsema kelehwe geva Shɛshak, meleme nya nza nya zləvə te te hɛɗi lema wa? 
Tsema zhɛrenyɛ Babilone kaɓerama nya dɛrɛŋe rɛŋe hwa kweci hɛɗi wa? 

42Nahe ndərə kehwɛame geva mbe Babilone, nahe yɛ gaŋkeɓe ta ŋkɛ kezhiɓəyi 
geva kənə. 

43Keghwele ghwele meleme nyi mbe, kehase hase hɛɗia ŋkɛ kala ɓerama, 
kaŋkwa nya ɗema mbeli te, kaŋkwa nya ɗema mbeli kadzeghwa te. 

44Ma ke Mahwətə: «'Ya kateɗa Bɛl, shala ta Babilone. ‘Ya katekelehwe wəsə nya 
zeme nya ŋkɛ same kwa mɛa ŋkɛ. Mba mbeli katelə shɛ kwele kwele we. Nahe 
zlia Babilone keŋzlanyɛ ghwəpə.» 

45Gheyɛ mbelia ɗa, shave mə mbe, mbele ghəa ŋkɛ yayata wəndə va ghwə ta 
hwepe wənəa ɗa. 

46Nzama yɛ benake ma! Ghazlənəma yɛ va ghena nyi kegeze geva te hɛɗi ma. Te 
kwete va, kwete wəsə yageze mbeli, tekeleke nya geze mbeli te kwete: berete 
nde mene geva te hɛɗi, nde ghwərə ghwərəa ntsə nde ŋka kwete. 

47Temə ɓɛhwɛ ne, kateme 'ya te yɛ shala tseŋwəa ka Babilone. Hawe nde tenza 
te hɛɗi pɛtɛ. Selekə lekə tenza mbeli nyi kempə mpə dzeyi mbe meleme. 

48Ma mbeli nyi ketetaze hɛ ne, sawa laka bela kwa gwela tesawa hɛ. Ta gɛ, 
kategha geza yɛ ghweme, hɛɗi le pɛtɛa wəshi nyi te hɛ kənəa Babilone. Nya ya 
kaghena nya geze Mahwətə. 

49Ma ke nde mɛ ŋkwa: «Kwele kwele mbeli nyi mpəmte Babilone te hɛɗi lema. 
Vəa ŋkɛ nya kezha mte tewəmbəreke ka Israyɛl nyi mpəmte ŋkɛ perə. 

50Gheyɛ mbeli nyi kembele ŋayɛ va kafayɛ ne, kwiɗi mə! Nzama yɛ teke ma! Mbe 
nza ta ŋayɛ cakeɗake ne, zəzə mə Mahwətə ba'a nza Zhɛrəzalɛm mbe mehele ta 
ŋayɛ.» 

51Ma ke hɛ zhɛnete: «Kazlama n'yɛ kwa fate ŋele nya te ghen'yɛ n'yɛ we. Shewə 
ghen'yɛ va hawe kwa dzembenji kweci hwelefefi mbe ŋkwa nya keveyi geva 
tekeleke kaŋa Mahwətə.» 

52Ma ke Mahwətə: «Vatse gɛ, kateme 'ya kənəa yɛ shala tseŋwəa Babilone te 
kwete hɛ. Katefa nehwene ta mbeli nyi ɗakɛ zhi mbeli te hɛɗia ŋkɛ pɛtɛ. 

53Ya Babilone nza wərə kadzemenyɛ pelɛ ghweme, ya gheŋkɛ nzanyɛ kwetere 
wəmbəa zli nya biya ne, katentsehe mbeli nyi keteŋzla shɛ kegezete 'ya.» 

54Ma ke nde mɛ ŋkwa: «Fa mə: lewela yafa mbeli shave mbe Babilone, lewela va 
ndiremi nya kentsehe te hɛɗia ŋkɛ. 

55Mahwətə nde ŋzla melemea shɛ, katefɛa lewela ta ŋkɛ nya wəba shɛ ŋkɛ. Kala 
gaŋkeɓe ta ndərə gaka ka jaga. Kala berazlɛ ta va gaka hɛ. 

56Wəndə nya keteŋzla kahende nda geva, kateɗa Babilone ŋkɛ. Katefəhwe ka 
katsala nyi keɗepe mpa za ma ba'a katehwəshi yɛ rəgia nci ŋkɛ. Kwa nza ŋkɛ 
Mahwətə ya kaShala nya keɗepe wa dewa ba'a ve nda wəsə nya kehi ke yayata 
wəndə. 

57'Ya kateghwəyi mbeli nyi te ghəa ŋkɛ, ka ntsehwele ntsehwelea ŋkɛ, ka 
ŋgwamna ta ŋkɛ, ka meha ghwə ta ŋkɛ ba'a ka katsala kɛfia ŋkɛ. Katedzeyitea 
hɛnji hɛ kaghala ghala, mba hɛ katefeɗeghe we.» Nya ya kaghena nya geze Meghe 
nya nza sləa ŋkɛ KaMahwətə nde berete. 

58Wa nya ghena nya geze ŋkɛ nya zhɛkwa: «Ghwəpə zli nya bezle yitea Babilone 
keŋzla, hɛmɗɛke gelembe nyi bebiya bebiya mɛ keterenji. Gəmə leɓe ghəa nci 
mbeli, kaŋa ghwə yaka ta mbeli!» 

Ghena nya kenegheyi geva kwa Efrate 

59Ghena nya gezave nda nde mɛ ŋkwa Zhɛrɛmi ke Seraya, wəzege ta Nɛriya, shia 
Masɛya kwa dzawa Babilone hɛ le Sɛdɛsiyas, meghea ka Zhəwda, te kwa wəfaɗe 
ta va ta ŋkɛ mbe meghe. Kawəndə nya te ghəa wəshi se Seraya. 

60Mbe palepa nya kwetɛŋe rafeyi ndiremi nyi ketese pɛtɛ kadzete Babilone ŋkɛ: 
pɛtɛa ghena shɛhɛ kerafete geva te ghəa Babilone. 

61Ma ke Zhɛrɛmi sha Seraya: «Ma vəa ŋkwa nya tentsehe na mbe Babilone ne, 
pɛtɛ na jaŋgate ghena nyi le berete, 

62ma pa na sha tegeze: ‹Mahwətə, gha le ghəa ŋa nde zlapete ŋzla ta Babilone, 
mba wəshi nyi nza mpi hwe katenza mbe, ya wəndə ŋelɛ, ya wəshi keseɗa we. 
Kaɓerama nya dɛrɛŋe rɛŋe tezhɛre ŋkɛ kaghala ghala.› 

63Ma nahe kekiɗi jaŋga ta palepa kwa peɗe peɗe shɛ na ne, pa na hwepate pelɛ 
te kezha negha kadzawa hələa Efrate. 

64Ma pa na sha tegeze: ‹Tsetse teza sebe te Babilone. Mba ŋkɛ katesate ŋkɛ te 
ŋkwa kwa sebe ta ndiremi nyi vaghe nyi Mahwətə kənə we.›» «Gəmə leɓe ghəa 
nci kweci hwelefefi.» Teke kiɗi ta ghena ta Zhɛrɛmi. 

Zhɛrɛmi 52 

Nabəkodonozor kesehwe Sɛdɛsiyas 
(39.4-7; 2 KMK 24.18–25.7) 

1Ma nda dzembe meghe Sɛdɛsiyas ne, bakemsə kwetɛŋeghəmbe va ta ŋkɛ. Va 
meŋe kwetɛŋeghəmbe menete ŋkɛ te meghe mbe Zhɛrəzalɛm. Haməwtal, wəzha 
ta Irmɛya nya kande Libna sləa meghekɛ. 

2Wəsə nya kehitema geva kwa kema ta Mahwətə yamenete Sɛdɛsiyas, kala nya 
menete Zhowakim. 

3Pa wəsə nya kemenete geva mbe yɛ Zhɛrəzalɛm le Zhəwda hwepete nda wənəa 
Mahwətə. Vatse neghamte mbelia ŋkɛ ŋkɛ cakeɗake le. Pa Sɛdɛsiyas ɗema ghena 
ta Nabəkodonozor, meghea ka Babilone. 

4Tagha gɛ, mpəɗə Nabəkodonozor senyɛ le ka sewajɛa ŋkɛ pɛtɛ kaɗa 
Zhɛrəzalɛm. Pa ka sewajɛa ŋkɛ menete ghedəkwəa nci kwa kema ta meleme ba'a 
late ki dzeyi yite. Te kwa mesli ta va ta Sɛdɛsiyas te meghe, te kwa meŋe ta tere, 
te kwa meŋe ta hɛ menete geva ŋkɛ. 

5Nahe mpa shɛ ketemə pa te kwa meŋe kwetɛŋeghəmbe ta va ta Sɛdɛsiyas mbe 
meghe. 

6Pa ma menete geva dzawe mbe Zhɛrəzalɛm, wəsə shɛ mba kazeme mbeli we. 
Te kwa mesli ta hɛ mbe tere kwa wəfaɗe ne, 

7mpahwe ka Babilone ntsate wəfela te zli nya yitea meleme. Ma heviɗi ne, pɛtɛ 
ka sewajɛa ka Zhəwda hwɛnji. Mba ka Babilone dzasle yitea Zhɛrəzalɛm. Ya 
tsagha shɛnyɛ ŋkɛ ne, kweracɛ ka sewajɛ hwɛnji shave mbe meleme laka mɛ 
degha nya te zli, nya takwa yitea ntsa ta meghe. Cape hɛ kwa hweŋkwa nya 
kedzawa laka zlərəa Zhəwrdɛŋe. 

8Ama pa ka sewajɛa ka Babilone kekate meghe Sɛdɛsiyas ba'a keseve ŋkɛ te 
ŋwela ta Zhɛriko. Pɛtɛa ka sewajɛa ŋkɛ kehwɛnji yite. 

9Hecape ka Babilone keseve meghe Sɛdɛsiyas kamava ba'a keleghe nda ke 
meghea ka Babilone mbe Ribla, te hɛɗia Hamat. Tagha mehate ghwə ta meghe 
Sɛdɛsiyas ŋkɛ. 

10Mbe Ribla shɛ mpəmte ŋwalea Sɛdɛsiyas ŋkɛ kwa ntsə ta yiteyɛa nci, tsagha 
mbeli nyi te ghə mbe Zhəwda pɛtɛ. 

11Kwa sebe ta ŋkɛ, mpahwe mpahwe ŋkɛ ntsamte ntsə kwa ghə va Sɛdɛsiyas 
ba'a hwepete le zewe lɛ mze kwa ghwə ghwə. Tagha gɛ, laŋe ŋkɛ te kadzeme 
Babilone, fɛke ŋkɛ shɛ kwa daŋgayɛ pa te mte ta ŋkɛ. 

Nebəwzaradan mpəate Zhɛrəzalɛm pɛtɛ te hɛɗi 

12Te kwa meŋe meslighəmbe ta va ta Nabəkodonozor mbe meghe, le hɛ meŋe 
mbe tere kwa mcɛfe ne, shilimə Nebəwzaradan mbe Zhɛrəzalɛm. Gheŋkɛ ya te 
ghəa ka sewajɛ nyi keya meghea ka Babilone, kwete ŋkɛ hwa mbelia jama nyi 
yite. 

13Dəvə ŋkɛ sha ghwə yitea ghɛa Mahwətə, ŋa meghea ka Zhəwda, tsagha ghɛ nyi 
mbe Zhɛrəzalɛm pɛtɛ, halama ŋa mbelia jama nyi kemene slene. 

14Pa ka sewajɛa ka Babilone mpəate zli nya yitea Zhɛrəzalɛm te hɛɗi. 

15Kwa sebe ta ŋkɛ, pa Nebəwzaradan fəhwe mbeli nyi ketene mbe meleme: 
kweci ka titikwəa kɛfi, mbeli nyi kendeke nde ghəa nci ke meghea ka Babilone 
ba'a ka ɗepe mene wəshi nyi ketene. 

16Ama pa sərəakɛ kweci ka titikwəa kɛfi kezha wəza wəvea rɛzɛŋe ba'a kweci 
wəve. 

17Pa ka Babilone mpempəmte selə nyi kamze kwa ghwə ghwə mɛa ghɛa Shala, 
tsagha yɛ wəmata gədəwə nyi ɓɛhwɛ ɓɛhwɛ ba'a kwenə nya wəba  kakwa mze 
kwa ghwə ghwə nyi beteyi mbeli mbe ghɛa Mahwətə. Pɛtɛ hɛ fəghe mze nyighɛ 
kadzeme Babilone. 

18Pa hɛ fəte kweci wəshi mze kwa ghwə ghwə, nyi mene slene mbeli le hɛ mbe 
ghɛa Shala: wəshi kefə pəsəɗə, yɛ pelɛ, wəshi kepesle ghwə kwa paterela, yɛ 
kwenə kepisə ŋkwa ba'a yɛ zlerekwe. 

19Pa wəndə nya te ghəa ka ya ŋkwa fəte kweci wəshi mze kwa tere tere ba'a kwa 
ghwə: yɛ kwenə, wəshi nyi tere 'wərdə mbeli kwa, kwenə kepisə ŋkwa, wəshi 
kefə pəsəɗə, wəshi kepesle ghwə kwa paterela, wəshi kesa yɛmə ba'a kweci 
kemene slene. 

20Nahe meghe Salomon kemenete wəshi kwele kwele le mze kwa ghwə ghwə 
kezha ghɛa Mahwətə: selə bake, kwenə nya wəba nya ntare te pa ta mcɛmcɛli 
meŋe bakeghəmbe ba'a yɛ wəmata gədəwə. Kadzeghete ɗaŋeɗa ta mzea shɛ 
mbeli we. 

21Geze ta ŋkɛ, yayata selə ne, mɛtre mesli biya ta ŋkɛ kadzeme ghweme ba'a 
mɛtre ŋkwaŋe dekea ŋkɛ. Ghwəarara ŋkwa nya mbe hwəa nci, deghese kwa 
gwəmsə ta bela ta mɛtre deɓedea mze kwa ghwə ghwə. 

22Ma pelɛ ghəa yayata selə ne, wəsə ya shɛ kala derə meghe kamze kwa ghwə 
ghwə, mɛtre bake ba'a gasle yite biya ta ŋkɛ kadzeme ghweme. Kerafe rafe ŋkɛ 
le wəshi nyi tsate mbeli le mze kwa ghwə ghwə kala getse dzeyi yite ba'a 
kamenete kweci kala yɛ ya ta kwakweme. Yipə yipə selə nyi bake nyighɛ, tsagha 
rafe ta nci: 

23Ma ya ta kwakwemea shɛhɛ ne, meslimsə ŋkwaŋeghəmbe hɛ te yɛ bela ta ŋkɛ, 
geze ta ŋkɛ ya gwəmsə ya dzasle yitea wəsə mze kwa ghwə ghwə nya tsate mbeli 
kala getse. 

24Pa wəndə nya te ghəa ka ya ŋkwa kesehwe yɛ Seraya, sləwəfəa ŋkɛ Sefaniya 
ba'a ka dzeghe Shala mahekene nyi keya ŋkwa kedzembe ghɛa Mahwətə. 

25Pa kesehwe kwete wəndə kwelea ka sewajɛ ba'a mbeli nyi yitea meghe 
mberefaŋe, tsagha nde rafe nda wəshi ke wəndə nya te ghəa ka sewajɛ, nya keve 
ŋkwa mbe sewajɛ ba'a ka Zhəwda ŋkwaŋemsə. Pɛtɛa mbeli nyighɛ ne, mbe 
Zhɛrəzalɛm hɛ. 

26Pa Nebəwzaradan fəghe hɛ kalə sha meghea ka Babilone mbe Ribla. 

27Mɛke ŋkɛ mpəmte hɛ te ŋkwa shɛnyɛ te hɛɗia Hamat. Kala nya fəmte ka 
Zhəwda mbeli cakeɗake le hɛɗia nci. 

28Wa nya ɓela ta mbeli nyi fəhwe Nabəkodonozor mbe va kwa mberefaŋe ta ŋkɛ 
te meghe: ka Zhəwda 3.023. 

29Ma te kwa meŋe degheseghəmbe ta va ŋkɛ te meghe: ka Zhɛrəzalɛm gwəmsə 
deghese ba'a mahekenemsə bakeghəmbe. 

30Te va kwa bakemsə mahekeneghəmbe ta va ta Nabəkodonozor te meghe ne, 
pa Nebəwzaradan, wəndə nya te ghəa ka ya ŋkwa, fəghe ka Zhəwda gwəmsə 

mberefaŋe ba'a wəfaɗemsə mcɛfeghəmbe zhɛkwa. Mbeli 4.600 mbelia shɛhɛ 
pɛtɛ. 

Meghea ka Babilone pelakɛ Zhowakin 

31Kwa sebe ta va mahekenemsə mberefaŋeghəmbe nya kesehwe Zhowakin 
meghea ka Zhəwda mbeli ne, pa Ɛvil-Mɛrodak dzete meghe mbe Babilone te kwa 
meŋe bakeghəmbe ta tere mbe kwa bakemsə mcɛfeghəmbe. Waɗe ŋkɛ 
pelakame Zhowakin same kwa daŋgayɛ. 

32Ntake ŋkɛ kageze nda ghena megela ba'a pa ŋkɛ ndeke nza te ghəa ka meghe 
nyi mbe Babilone. 

33Pa meghe seɗemte nda lekwesa daŋgayɛa ŋkɛ ke Zhowakin, ntake ŋkɛ kazeme 
wəsə kezeme zlaɓe le meghea ka Babilone keveci keveci kaɗema ghena shɛ. 

34Tsetse kemave wəshi kezemea ŋkɛ Zhowakin va meghea ka Babilone keveci 
keveci pa te mte ta ŋkɛ. 

Yɛ Ŋgaɗe ghə 

Yɛ Ŋgaɗe ghə 1 

Nahe Zhɛrəzalɛm kenza kala wede nya kewəfə wəfə 

1Amaga! Nahe nde kenza kewəfə wəfə, meleme nya se nya mbeli kwele kwele 
mbe gɛ wa! Nahe nde kenza kala wede, ghenta nya kese wəbake hwa pɛtɛa 
hwelefefi. Ma ghenta nya kawəzha ta meghe hwa yɛ sla ta hɛɗi ne, wa nya nde 
kakwatera gɛ! 

2Kanehwene nde hwencɛke ncɛke, nahe kema ta nta kenza bətə mbe nehwene. 
Ma hwa pɛtɛa ka meghwateshia ŋkɛ ne, wəndə shɛ kezha gweɗakwe ŋkɛ we. 
Nahe pɛtɛa ka mcɛhɛ nta kewəfəyite ŋkɛ, nahe hɛ kezhɛrenji kaka ghema ta nta. 

3Nahe pɛtɛa ka Zhəwda kefəhwe geva, yaka yasa hɛ va dzawea slene mava. Nahe 
hɛ kenza hwa kweci hwelefefi, ama kekemave ŋkwa kenza hɛ we. Nahe ka keka 
hɛ kefiyi hɛ kwelɛ ŋkwa. 

4Nehwene ya te yɛ hweŋkwa ta Siyon, wəndə shɛ kazhɛne kase yitea yɛ gəsəkə 
we, shaka shaka yɛ ŋkwa kebeke ta ŋkɛ. Kaŋələvə ka dzeghe Shala nyi mbe, 
keyirə yirə ŋwalea kwɛa ŋkɛ. Nahe Siyon le ghəa ŋkɛ kenza mbe ndiremi. 

5Nahe ka ghema ta ŋkɛ kese berete ma, nahe ka jaga ta ŋkɛ kenza gwezlayɛ. Kwa 
nza ŋkɛ Mahwətə nde sa nda yaka va kwele kwele ta fete ta ŋkɛ. Nahe ŋwalea 
ŋkɛ keslə kaka mavashi va ka ghema. 

6Kanewe newe zləvəa ŋkɛ meleme ta Siyon kaslə. Nahe mbelia ŋkɛ nyi te ghə 
kenza kala yɛ le nyi kesləyima gwəzə kezeme. Kahwɛ hɛ kedene dene va nde 
zlɛaŋezlɛa. 

7Ma mbe hɛ nyi ndeŋe ba'a nyi sa yaka Zhɛrəzalɛm ne, wəshi ganjia ŋkɛ nyi 
vəashi yazəzə ŋkɛ. Ma vəa ŋkwa nya dzembe dzeve ta ka ghema mbelia ŋkɛ, nda 
ɗema wəndə shɛ kezha kemane hɛ ne, katenewe ŋkɛ ka jaga ta nta le ntsə ba'a 
kateŋ'wəshi hɛ va nya zanyɛ sebe te. 

8Nahe Zhɛrəzalɛm kemenete fete nyi dzawe dzawe, vatse zhɛre nda nde kakəsə. 
Kaɓelama ŋkɛ pɛtɛa mbeli nyi kese kahawe ve, va nya newe zeweve ta nta hɛ 
we. Ma ghenta ne, kaŋələvə nde ba'a kazhɛne geva nde dzeyi te sebe. 

9Nza wale walea nta ya dzeyi te rewebea nta. Kese nde kazəzə wəsə nya 
ketemene geva we. Nahe nde kenza benake va teɗe ta nta, wəndə shɛ kezha 
gweɗakwe ŋkɛ we. Ma ke gezete: «Mahwətə yawe, newema ɗa nya te 'ya, 
newema tsema tsema kele ghə nde jaga ta ɗa.» 

10Nahe nde ghema kefəhwe pɛtɛa wəshi ganjia nta. Nahe nde kenakɛ kweci 
hwelefefi kadzembe ŋkwa ŋkɛ nya keveyi geva tekeleke. Ndagwara nahe na, gha 
Shala kefɛake hɛ kedzehwa tsene ta mbelia ŋa. 

11Pɛtɛ mbeli nyi mbe kaŋələvə, kazele wəsə kezeme hɛ. Kafə nda wəshi ganjia 
nci hɛ ke mbeli kezha kemave wəsə kezeme, yitea ŋ'we berete. Ma ke 
Zhɛrəzalɛm gezete: «Mahwətə yawe, newevema ba'a marevema tsema tsema 
ɗema zləvə te 'ya.» 

12Gheyɛ pɛtɛa mbeli nyi kedzeghwa, kekwaɗakɛ ŋayɛ ndiremi nya we. 
Newevema mə ba'a marevema mə: kwete yaka shɛ kala nya te 'ya, kala nya vate 
Mahwətə te 'ya te vecia ghwə ta hwepe wənəa ŋkɛ we. 

13Sawa pelɛ ghweme ne, nahe ŋkɛ keghweneke ghwə nya vame ŋkɛ mbe yɛ 
'yɛ'yɛa ɗa. Nahe ŋkɛ keŋeyi keleŋa yitea seɗa ta ɗa ba'a keweleyi ɗa te kwa 
gɛŋkilə. Nahe ŋkɛ kesərəakɛ ɗa shaka shaka, shewə nza 'ya keveci keveci. 

14Nahe ŋkɛ kevate ntsə te yɛ jaɗafa ta ɗa. Nahe hɛ ketseɓeyi geva mbe dzeve ta 
ŋkɛ. Nahe hɛ kenza təɗəmə te welɛa ɗa. Nahe Shala kedenemte berete ta ɗa, 
nahe ŋkɛ kevame ɗa mbe dzeve ta mbeli nyi shɛma 'ya ghereŋe kwa kema ta nci. 

15Nahe Shala keŋkamte pɛtɛa ka katsala ka sewajɛ nyi kese va 'ya. Nahe ŋkɛ 
ketsenete ka sewajɛ yitea 'ya kezha mpə ka mempɛhwetɛtia ɗa. Nahe ŋkɛ 
keŋkeɗemte ɗa, ‘ya Siyon, meleme ta Zhəwda, kala rɛzɛŋe te ŋkwa keŋkeɗe. 

16Vatse nda nehwene 'ya, nda bete nehwene ntsə ta ɗa. Kwa nza ŋkɛ ma nde 
gweɗakwe ɗa, nde zhɛne kave ɗa mpi ne, nahe ŋkɛ kenza cakeɗake yitea 'ya. 
Nahe ŋwalea ɗa kezanji, va nya se nde ghema berete ma. 

17Nahe Siyon kese kaha yɛ dzeve, ama wəndə shɛ kezha gweɗakwe ŋkɛ we. Nahe 
Mahwətə kehave nda mpa ke Zhakob le ka ghema nyi dzeyi yite. Ma te tepe ta 
nci ne, nahe Zhɛrəzalɛm kezhɛrenyɛ kakəsə. 

18Nahe Mahwətə kenza tiɗiɗi, va nya fate nda ma ghena 'ya. Gheyɛ mbeli pɛtɛ, 
fama mə ba'a newema mə yaka nya te 'ya. Ma deghelɛshia ɗa ba'a 
mempɛhwetɛtia ɗa ne, nahe mbeli kefəhwe hɛ. 

19Nahe 'ya kese kaheka ka meghwateshia ɗa, ama ghenci ne, nahe hɛ kepamte 
ɗa. Nahe ka dzeghe Shala ta ɗa ba'a ka ncɛ ntsehwele ta ɗa kempənji mbe 
meleme, vəa ŋkwa nya se hɛ kazele wəsə kezeme yitea zhɛne kaŋ'we berete. 

20Mahwətə yawe, newema ndiremi nya te 'ya gi! Kawəvaɗe wəvaɗe ŋkwa nya 
kwa hwəa ɗa. Nahe mehele ta ɗa kenza keyirə yirə, va nya fatema ŋa ghena 'ya 
tsape tsape. Ma pelɛ te ŋwela ne, nahe kafayɛ kempəmte ŋwalea ɗa, ma ki ghɛ 
ne, kala wəsə nya ki ghɛa mte mbeli. 

21Kafefa ɗa mbeli kaŋələvə, ama nde gweɗakwe ɗa shɛ we. Nahe pɛtɛa ka ghema 
ta ɗa kefate ndiremi nya te 'ya. Kazlama hɛ yitea wəsə nya menete ɗa na. Nahe 
na kekeleke veci nya gezete na. Nza hɛ kala 'ya perə gi! 

22Vate ntsə te 'yaghwa mehele ta nci ba'a menete nda ke hɛ kala nya menete ɗa 
na tewəmbəreke pɛtɛa jaɗafa ta ɗa gi! Kwa nza ŋkɛ ne, kwele kwele ŋələvə 'ya 
ba'a pɛtɛa geva ta ɗa shewə. 

Yɛ Ŋgaɗe ghə 2 

Nahe Mahwətə keɗate mbelia ŋkɛ kala nde ghema 

1Amaga, nahe Shala kezhiɓəaghe ləmbə kənəa meleme ta Siyon le wənə le wənə 
gɛ wa! Sawa pelɛ ghweme ne, nahe ŋkɛ keneghakawa zləvəa Israyɛl kasawa 
kadzete hɛɗi. Kese ŋkɛ kazəzə ŋkwa keve seɗa ta ŋkɛ te vecia hwepe wənə ta 
ŋkɛ we. 

2Nahe Shala kezamte sebe kakwa zhɛma heli te pɛtɛa wəvea Zhakob. Le wənə le 
wənə ne, nahe ŋkɛ keŋzlamte meleme nyi berete berete ta Zhəwda, nahe ŋkɛ 
kempəate hɛ te hɛɗi. Nahe ŋkɛ kekelemte zləvə te meghe ba'a mbelia ŋkɛ nyi te 
ghə. 

3Ma mbe ghwə ta hwepe wənəa ŋkɛ ne, nahe ŋkɛ kezamte pɛtɛa berete ta Israyɛl. 
Nahe ŋkɛ kenzanyɛ kesate te ŋkwa vəa ŋkwa nya se nde ghema. Mbe hɛɗia 
Zhakob ne, nahe ŋkɛ kendəte wəsə kala ghwə nya keteremte ŋkwa nya dzeyi 
yite. 

4Kala nde ghema ne, nahe ŋkɛ kepenakete rəgia ŋkɛ, ɗeke ɗeke dzeve kwa zeme 
ta ŋkɛ kahe have. Kala nde jaga ne, nahe ŋkɛ kempəmte pɛtɛa mbeli nyi nza ntsə 
te hɛ. Nahe ŋkɛ kebetaghe hwepe wənəa ŋkɛ kala ghwə kənəa ghɛa Shala nya 
mbe Siyon. 

5Nahe Shala kemenete kala nde ghema, nahe ŋkɛ kezamte sebe te Israyɛl ba'a 
pɛtɛa ghɛ ganjia ŋkɛ. Nahe ŋkɛ keŋzlamte zli nya dzeyi yite ba'a kepesleyi yirə 
ba'a ŋgaɗe ghə te yayata ŋkwa hwa ka Zhəwda. 

6Nahe ŋkɛ kedzawa ntsa ta ŋkɛ le berete, nahe ŋkɛ keŋzlamte ŋkwa kebegeme 
geva ta ŋkɛ. Mbe Siyon ne, nahe Mahwətə kendeke nda zaghə yɛ vecia gəsəkə 
ba'a yɛ veci kezhɛne mpi ke mbeli. Ma mbe ghwə ta hwepe wənəa ŋkɛ ne, nahe 
ŋkɛ kekelemte zləvə te meghe ba'a ka dzeghe Shala. 

7Nahe Shala keneghamte reghwetɛa ŋkɛ, nahe ŋkɛ kewəfəyite ghɛa ŋkɛ. Ma zli 
nyi dzeyi yitea ghɛ ganjia ŋkɛ ne, nahe ŋkɛ kevame hɛ mbe dzeve ta nde jaga. Ma 
mbe ghɛa Mahwətə ne, gaka ya shɛ kala nya te vecia gəsəkə. 

8Nahe Mahwətə ketarete za sebe te zli nya yitea meleme ta Siyon. Keghereŋe ŋkɛ 
yitea ŋzla ŋkwa hwa'a te za ta sebe te pɛtɛa wəshi we. Nahe ŋkɛ kevate ɗa te zli 
nyi bake, nahe hɛ keŋzlanji bake nci. 

9Nahe yɛ mɛ degha ta Siyon keŋzlanji, nahe Shala kehwəshimte wəshi keŋzle ta 
nci. Nahe meghea ŋkɛ ba'a mbelia ŋkɛ nyi te ghə kenza kaka mavashi hwa kweci 

hwelefefi. Nde teke nda wəsə mahalegə ke mbeli shɛ we. Kezhɛne ka mɛ ŋkwa 
ta ŋkɛ kanakɛ wəsə nya kese va Mahwətə we. 

10Ma mbelia jama nyi mbe meleme ta Siyon ne, nahe hɛ kenza kwekwelebəhə 
hwa hɛɗi, wəsə shɛ kageze hɛ we. Nahe ghəa nci kenza bətə mbe keləwə, nahe 
hɛ kehwehwepahwe wəsə hwa hwə. Ma deghelɛshi nyi mbe Zhɛrəzalɛm ne, 
nahe hɛ keŋeŋame ghə mbe hɛɗi. 

11Nahe ntsə ta ɗa keghare va nehwene, nahe mehele ta ɗa ketaze, kazhɛne 
wənəa ɗa kazereghete ndiremi nya te mbelia ɗa we. Kwa nza ŋkɛ ne, kampə 
ŋwalea fəshi dzeyi te ŋkwa kebeke nyi mbe meleme. 

12Ma ke hɛ sha 'yɛwe va megheyɛa nci: «Tema wəsə kezeme ba'a wəsə kesa wa?» 
Bete yabete hɛ kala mbeli nyi ɗakɛ zhi dzeyi te ŋkwa kebeke nyi mbe meleme 
ba'a mpə yampə hɛ kwa seɗa va megheyɛa nci. 

13Meleme ta Zhɛrəzalɛm, keɗepe ghena kegeze 'ya ŋa zhɛkwa we. Wəsə shɛ 
kayipəte geva nza ta ŋa le we. Meleme ta Siyon nya ganyɛ, wa wəsə keyipə pa 
nya geze ŋa 'ya kezha gweɗakwete ŋa wa? Nahe ndiremia ŋa kenza wəbake kala 
ndərə. Wa nde nza kambete ŋa wa? 

14Deke wəshi tseŋwə ba'a nyi ɗema zləvə te hɛ yanakɛ ka mɛ ŋkwa ta ŋa kezha 
gha. Kencɛte fete ta ŋa nya kenza kazhɛrete nza ta ŋa hɛ we. Nahe hɛ ketegheke 
yɛ tseŋwə ba'a yɛ ghena keghwete ŋkwa kezha gha. 

15Ma mbeli pɛtɛ kedzeghwa kwa hweŋkwa ne, kampi dzeve hɛ yitea ŋzla ta ŋa. 
Kavɛ figwə hɛ ba'a kakeɗeŋe ghə hɛ yitea gha meleme ta Zhɛrəzalɛm, ma ke hɛ: 
«Meleme nya se nya mbeli kaheka kaNdeɗe nya ganyɛ ba'a kaZlama ta hɛɗi lema 
nya tse na?» 

16Kageze ghena pɛtɛa ka ghema ta ŋa te gha. Kavɛ figwə hɛ ba'a kanca slene hɛ. 
Ma ke hɛ sha geze: «Nahe gheɓəmə kendahwe ŋkɛ. Yawa, wa nya veci nya neghe 
gheɓəmə nya: nahe gheɓəmə kesləyi ŋkɛ, nahe gheɓəmə kenakɛ ŋkɛ!» 

17Nahe Mahwətə kemenete wəsə nya zəzəte ŋkɛ, nahe ŋkɛ keyipəyi ghena ta ŋkɛ 
kwa, ghena nya tarete ŋkɛ vəashi. Nahe ŋkɛ keŋzlamte ŋa kakwa zhɛma heli. 
Nahe ŋkɛ kendeke nda zlama ke nde ghema laka ndiremia nya te gha, nahe ŋkɛ 
kemtsehete berete ke ka jaga ta ŋa. 

* 

18Meleme ta Siyon, tsa nda lewela ke Shala le wənə kwetɛŋe. Zli nya yitea 
meleme, bete nehwene kala ghwa veci le viɗi. Zhɛnema mpi na ma, sərəakɛma 
nehwene na ma. 

19Sate meslete, tsa lewela kevə kevə heviɗi. Vənəhwəyi ghena nyi kwa wənəa ŋa 
kala yɛmə kwa kema ta Shala. Kafe dzeve ta ŋa dzeme laka gheŋkɛ kezha mbele 
ŋwalea fəshia ŋa nyi kempə va ma dzeyi kwa yɛ baŋwa ta hweŋkwa ŋkɛ. 

20Mahwətə, neweve ba'a veregheve wəndə nya mene nda nya na kala nya gi! 
Nahe ŋkɛ kehi kazeme ŋwalea nci, ŋwalea fəshia nci nyi ɗehwe hɛ mi na? Nahe 
ŋkɛ kehi kampə ka dzeghe Shala ba'a ka mɛ ŋkwa mbeli mbe ghɛa ŋa na? 

21Nahe megelɛshi ba'a meha mehɛɗi kenza ɓeɓelayɛ dzeyi kwa yɛ hweŋkwa. 
Nahe deghelɛshia ɗa ba'a mempɛhwetɛtia ɗa kenza selekə lekə kempə mpə va 
kafayɛ. Ma te vecia hwepe wənəa ŋa ne, nahe na kempəmte hɛ ba'a keghazlemte 
hɛ kakwa zhɛma heli. 

22Nahe na kehekakɛ ka ghedəkwəa ɗa nyi ghazlənə 'ya va hɛ kala nya te vecia 
gəsəkə. Mahwətə, ma te veci nya hwepenyɛ wənəa ŋa ne, wəndə shɛ kembelenyɛ 
we, wəndə shɛ ketene teghweme we. Ma ŋwalea nyi dəkwəte 'ya ba'a nyi ɗehwe 
'ya kwele kwele ne, nahe nde ghema ta ɗa kezamte sebe te hɛ. 

Yɛ Ŋgaɗe ghə 3 

Kave ghə wəndə nya mbe ndiremi te Shala shanda 

1Nahe 'ya kenza kawəndə nya kesahwe yaka va ɗa ta Shala nya le wənə le wənə. 

2Nahe ŋkɛ keveyi ɗa te kema ta ŋkɛ, nahe ŋkɛ kese kadzeghwa le 'ya mbe 
ŋkwesle, kaɗema mbe waŋe. 

3Kaganda ne, nahe ŋkɛ kevaghe dzeve ta ŋkɛ kənəa 'ya, kənəa 'ya kwetɛŋe ɗa 
keveci keveci. 

4Nahe ŋkɛ kedenemte ɗa slə kwa ghə hwa'a kwa seɗa, nahe ŋkɛ kempəmte yɛ 
'yɛ'yɛa ɗa. 

5Nahe ŋkɛ kedzaslete ɗa kwa wəsəa kwamasa ba'a kwa yaka kala zli. 

6Nahe ŋkɛ keveyi ɗa hwa ŋkwesle kala mbeli nyi kempənji nyi vəashi. 

7Nahe ŋkɛ kedzaslete ɗa le zli kezha ɗema 'ya kashave, nahe ŋkɛ ketseyi ɗa kwa 
zewe lɛ. 

8Nahe 'ya kese katsa lewela kezha kemane, nahe ŋkɛ kedəpəte sleme ta ŋkɛ va 
səkwə ta ɗa. 

9Nahe ŋkɛ kefɛake ɗa hweŋkwa le pelɛ nyi jama jama ba'a keveyi ɗa kwa 
hweŋkwa nya ndiremi. 

10Kezha 'ya ne, nahe ŋkɛ kese kala mtsekwele nya te ghweɓe, kala nivɛrə nya 
tewəfərə. 

11Nahe ŋkɛ kezamte ɗa hweŋkwa ta ɗa, nahe ŋkɛ keŋkwahemte ɗa ba'a 
keslekwemte ɗa. 

12Nahe ŋkɛ penakete rəgia ŋkɛ ba'a keveyi ɗa kawəsə keɗeke ta ŋkɛ le have. 

13Nahe ŋkɛ kehehame pɛtɛa have ta ŋkɛ mbe dəŋəa ɗa. 

14'Ya yaŋ'wəshi pɛtɛa hwelefe ta ɗa, ‘ya yagha hɛ kwa cimə keveci keveci. 

15Nahe ŋkɛ kebehekɛ ɗa le mandalɛake, nahe ŋkɛ keghwəyimte ɗa le cɛana. 

16Nahe ŋkɛ keŋkeyite ɗa yitea mpeɗe ndɛghwɛɗɛ, nahe ŋkɛ keŋkeɗeyi ɗa hwa 
keləwə. 

17Nahe ŋkɛ kekelehwe kwelɛŋe va 'ya, nahe 'ya kezaghəyite zeɗe nza. 

18Tagha gɛ, ma 'ya gezete: mba jive mbe kema va 'ya we, wəsə shɛ mba 'ya 
kaneghe va Mahwətə we. 

19Nahe 'ya kenza mbe ndiremi ba'a kawəndə nya kendeŋe. Nahe zəzə ndiremia 
ɗa kenza kawəsəa kwamasa nya ndɛalɛa sha 'ya. 

20Nda zəzə yazəzə 'ya kevə kevə, tagha gɛ, nahe 'ya kenza kedene dene. 

21Ama wa nya wəsə nya zəzə 'ya, nya kegwəfə ɗa ghə nya: 

22Kekiɗinyɛ ganyɛa Mahwətə we, kenahenyɛ ɗe ta ŋkɛ we. 

23Nahe ŋkɛ kenza kamɛnɛfɛ kala kiɗi ta ŋkwa. Kaganda ne, nahe ganyɛa ŋa kenza 
wəbake! 

24Ma 'ya gezete: «Mahwətə ya kaŋa ɗa wəsə.» Vatse gɛ, kateve nda ghəa ɗa 'ya. 

25Nahe Mahwətə kenza ganyɛke laka wəndə nya keve nda ghəa ŋkɛ, laka wəndə 
nya kezele ŋkɛ. 

26Nahe ŋkɛ kenza kawəsə ganyɛ kaneghe mbele ta Mahwətə le gweɗakwe. 

27Nahe ŋkɛ kenza kawəsə ganyɛ sha wəndə ŋelɛ kahawe va wəshi nyi kehi se 
kawəzege. 

28Ma kenza Mahwətə kasa nda yaka ne, nzanyɛ ŋkɛ pelɛ ŋwela ba'a tikə tikə. 

29Gwəɗəŋənyɛ ŋkɛ le kema hwa keləwə, ya kwete katekemane ŋkɛ Shala! 

30Zhɛrave nda sleme ŋkɛ ke nde mpa ŋkɛ ba'a nza ŋkɛ behe va yɛ ŋele. 

31Kwa nza ŋkɛ ma Shala ne, kanegha ŋkwa ŋkɛ kaghala ghala we. 

32Ya gheŋkɛ nza kasa nda yaka ke wəndə ne, nahe ɗe kenza kwele kwele ve, kwa 
nza ŋkɛ nahe ganyɛa ŋkɛ kenza wəbake. 

33Kwa nza ŋkɛ kenza le wənə kwetɛŋe shifə ba'a sa nda yaka ŋkɛ ke mbeli we. 

34Ma vəa ŋkwa nya ŋkeɗe pɛtɛa ka daŋgayɛ nyi te hɛɗi mbeli, 

35ma vəa ŋkwa nya mene wəsə nya kehima mbeli kwa ntsə ta Shala tehwə 
ghweme, 

36ma vəa ŋkwa nya mene mbəɗəkwə mbeli te ghwə ne, ashɛ Shala kanewe 
wəka? 

37Wa nde geze ghena nda mene geva wəsə wa? Ashɛ Shala nde tare yayata wəsə 
wəka? 

38Ashɛ same kwa mɛa Shala tehwə ghweme same ndiremi keɗema zeɗe nza 
wəka? 

39Va wa hi wəndə nya teghweme kaŋgaɗe ghə wa? Ŋgaɗe ghə yayata wəndə va 
yɛ jaɗafa ta ŋkɛ. 

40Neweve ɓəmə dzeghwa ta ɓəmə megela ba'a zhɛne ɓəmə geva kase sha 
Mahwətə. 

41Səkwə ɓəmə ghə le pɛtɛa wənəa ɓəmə laka slete dzeve dzeme laka Shala nya 
pelɛ ghweme. 

42Nahe ghen'yɛ kese kaka mene fete, nahe ghen'yɛ kese kaka fama ghena. Ama 
gha ne, kekelemte n'yɛ na te wənə we. 

43Nahe na kehwepete wənə, nahe na kentsa yitea ghen'yɛ ba'a kempəmte n'yɛ 
kakwa zhɛma heli. 

44Nahe na kewəfərə ŋa mbe ləmbə kezha fɛake səkwə ghə ta n'yɛ kentsehe 
pelɛagha sha gha. 

45Nahe na kezhɛrete n'yɛ kakəsə, kawəshi nyi ɗema mbeli dzeyi hwa kweci 
hwelefefi. 

46Ghena yageze pɛtɛa ka ghema ta n'yɛ te ghen'yɛ. 

47Ma wəshi nyi keme te ghen'yɛ ne, ghazlənə ba'a medada, ŋzla ba'a ndiremi nya 
wəba. 

48Kala ghwa sawa nehwene yitea ntsə ta ŋa va ndiremi nya wəba nya kənəa 
hwelefe ta ɗa. 

49Nda nehwene yabete ntsə ta ɗa va nya ɗema zhɛne mpi shɛ, 

50hwa'a te və nya teyiŋwə geva Mahwətə sawa pelɛ ghweme kezha newe ŋkwa. 

51Kaghwətə ghwətə ɗa yɛ ntsə ta ɗa va newe wəsə nya kemene nda geva ke 
meleme nyi dzeyi yitea meleme ta ɗa. 

* 

52Keka yakeka ɗa ka ɗema ntsə ta ɗa gəmə kala wəsə nya keka 'yɛ hɛ. 

53Nahe hɛ keŋzleyi ɗa kwa ki le ntsə, nahe hɛ ketsəkwəyi pelɛ kənəa 'ya. 

54Nahe ghəa ɗa kenza bətə mbe yɛmə. Tagha gɛ, ma 'ya gezete: «Nahe 'ya keza.» 

55Same kwa zeweve ta ki ne, kaheka sləa ŋa 'ya Mahwətə. 

56Nahe na kefate ŋwələa ɗa, ma 'ya: «Zhiɓəma yɛ sleme ta ŋa na va yɛ gafe ba'a 
yɛ lewela ta ɗa ma.» 

57Ma kwa hekakɛ ŋa 'ya ne, nahe na kehendeke geva. Tagha gɛ, ma pa na gezete 
ɗa: «Ghazlənəma na ma!» 

58Shala yawe, nahe na keyakɛ ɗa, nahe na kembelete mpia ɗa. 

59Mahwətə, nahe na kenakɛ fete nya menete ɗa mbeli. Ndeke ɗa nza tiɗiɗi gɛ! 

60Nahe na kenakɛ tsema tsema wa dewa hɛ te 'ya, pɛtɛa wəshi nyi zəzə hɛ te 'ya. 

61Mahwətə yawe, nahe na kefate ŋele ta nci, pɛtɛa zəzə nyi kele hɛ te 'ya. 

62Keveci keveci ne, ghena yageze ka jaga ta ɗa te 'ya ba'a wəshi nyi ndiremi 
ndiremi yazəzə hɛ te 'ya. 

63Ya ghenci nza mentishɛ keɗema meslete ne, newema hɛ gi: nahe 'ya kenza 
kaciməa nci. 

64Mahwətə yawe, katemene nda na ke hɛ kala wəshi nyi menete ɗa hɛ. 

65Kateŋzle mehele ta nci na. Katenza bezla ta ŋa kənəa hɛ. 

66Mahwətə yawe, katekeka hɛ na le wənə le wənə ba'a kateza sebe na te hɛ te 
hɛɗi. 

Yɛ Ŋgaɗe ghə 4 

Nahe Zhɛrəzalɛm kenza keŋzla ŋzla 

1Ayaga! Kezhɛne mze kwa tere tere keslesla we, kezhɛne mze ganyɛa shɛ kaɓayɛ 
ɓayɛ we. Nahe pelɛ nyi keveyi geva tekeleke kenza ketaze taze dzeyi kwa yɛ 
hweŋkwa gɛ wa! 

2Tsema zhɛrenji ŋwalea Siyon, ghenci nyi kese kala mze kwa tere tere ganyɛ, 
gəmə kala ghwelepe rekɛ nyi ŋate kwa ŋa ghene gɛ wa? 

3Ya yɛ kelɛ gamba ne, kasa nda ŋ'wa hɛ ke ŋwalea nci. Ama nahe hwelefe ta ɗa 
kenza kala ma nya ndiremia mehele, kala zhenɛgə nya te ɓerama. 

4Kandeɓe ghɛnia velɛnjɛ yitea meghena va ndere. Ka'yɛwe wəsə kezeme ŋwale, 
ama wəndə keve nda ŋkɛ shɛ ke hɛ we. 

5Ma mbeli nyi kese kazeme wəshi ganji ne, dzeyi kwa yɛ hweŋkwa mpə hɛ. Ma 
mbeli nyi kekele mbe mcɛlə ne, kəsə yamese hɛ le dzeve ta nci. 

6Nahe fete ta hwelefe ta ɗa kenza wəba ma ke fete ta mbeli nyi mbe Sodome. 
Kala metɛ ta ntsə zamte geva melemea shɛ. Wəndə shɛ keslave kasate te ŋkwa 
yite we. 

7Welɛlɛ ma se mbeli nyi te ghəa n'yɛ ke kwacakelɛ, tɛawetɛa ma hweta ta geva 
ta nci ke ŋ'wa ba'a ghɛmɛ ma geva ta nci ke pelɛ kwa ghɛmɛ. Yipə yipə se 
hweŋkwa ta mimi nyi dzeyi te hɛ le pelɛ kwa lɛa lɛa ghweme. 

8Ama tsetsenya ne, ɗɛkeɗɛ ma kema ta nci ke wəvene, kazhɛne mbeli kaɗepe hɛ 
kwa hweŋkwa we. Deke hweta nde tene kənəa 'yɛ'yɛa nci, hweta nya keghwele 
ghwele kala sheghwə. 

9Megela ma mte kwamte mpa ke mte va ma, ke nza kedene dene va titikwə wəsə 
kezeme. 

10Nahe mi nyi keɗehwe ŋwalea nci fate fate ketahwe ŋwalea nci. Nahe hɛ 
kezhɛrenji kawəsə kezeme ta nci vəa ŋkwa nya me ndiremi te hwelefe ta ɗa. 

11Nahe Mahwətə keterekete hwepe wənəa ŋkɛ, nahe ŋkɛ kebeteyi ghwə ta 
hwepe ta wənəa ŋkɛ. Ma mbe Siyon ne, nahe ŋkɛ kendəte ghwə nya keteremte 
yɛ shihəa ŋkɛ. 

12Meghe shɛ kwake te hɛɗi keɗema wəndə shɛ te hɛɗi lema kese kazəzə wərə 
katsala nde ghema kadzeki Zhɛrəzalɛm we. 

13Ma nda menete geva wəsə nya ne, va jaɗafa ta ka mɛ ŋkwa ta ŋkɛ, va fete ta ka 
dzeghe Shala ta ŋkɛ. Nahe hɛ kempəmte mbeli nyi tiɗiɗi mbe. 

14Ndeŋe yandeŋe hɛ dzeyi kwa yɛ hweŋkwa kala ka ghwələa kɛfi. Nahe hɛ kenza 
wale wale va mimi, kakwaɗakɛ lekwesa ta nci mbeli we. 

15Ma ke mbeli sha tsa nda lewela ke hɛ: «Hendemte mə geva, nahe hɛ kenza wale 
wale! Hendemte mə geva! Hendemte mə geva! Kwaɗema wəsə yɛ ma!» Ma vəa 
ŋkwa nya hwɛ ba'a nya ndeŋe hɛ ne, ma ke kweci hwelefefi gezete: «Katenzanji 
hɛ hwa ghen'yɛ we.» 

16Mahwətə le ghəa ŋkɛ nde tazemte hɛ, kazhɛne ŋkɛ kaɗe kanewe hɛ we. 
Kahawe mbeli va ka dzeghe Shala we, kazhɛ heli mbeli yitea meha mehɛɗi we. 

17Nda leɓe yaleɓe ntsə ta n'yɛ va neghe kemane nya keɗema kase. Nahe n'yɛ 
kese kaneghe se ta hwelefe nya kesema kezha mbele n'yɛ mɛa ghweme. 

18Yɛ ŋkeɗe ta seɗa ta n'yɛ yanewe mbeli kezha fɛa n'yɛ kadzete yɛ ŋkwa kebeke 
ta n'yɛ. Nahe kiɗi ta n'yɛ kehendeke geva, nahe nza ta n'yɛ ketereke, nahe kiɗi ta 
n'yɛ kese. 

19Ma mbeli nyi kekeka n'yɛ ne, wɛrewɛ ma hɛ ke zele nyi yitea ghweme. Kakeka 
n'yɛ hɛ dzeme hwa yɛ ghweme, kaŋsle n'yɛ ghweɓe hɛ te ɓerama. 

20Ma wəndə nya kese kampia n'yɛ, meghe nya ntave Mahwətə ne, nahe ŋkɛ 
keteɗe te keleŋa ta nci. Ma ke ghen'yɛ sha se kageze te ghəa ŋkɛ: «Kwa 
ghwədərəa ŋa ne, katenza n'yɛ hwa kweci hwelefefi.» 

21Hwelefe ta Ɛdom, zlama ba'a wetse, gha nya kenza te hɛɗia Əws gɛ! Katesa 
hwepe wənə ta Shala na perə. Kateghwəyi na ba'a katenza na mederelaŋe. 

22Meleme ta Siyon, nahe fete ta ŋa ketereke. Katezhɛne mbeli kakele ŋa kadzete 
kwete hɛɗi we. Meleme ta Ɛdom, kateɗa ŋa Shala te fete ta ŋa, katencɛ yɛ jaɗafa 
ta ŋa ŋkɛ. 

Yɛ Ŋgaɗe ghə 5 

Ka Israyɛl nyi fəhwe mbeli kasəkwə Shala 

1Mahwətə yawe, zəzəte wəsə nya kemenete n'yɛ geva gi! Newema ba'a 
marevema tsema tsema ŋele n'yɛ mbeli gi! 

2Nahe hɛɗia n'yɛ kenza mbe dzeve ta kweci mbeli ba'a ghɛa n'yɛ va mbeli nyi 
ɗepema ghen'yɛ. 

3Nahe n'yɛ kenza kaka mezhɛtiti, kaɗema yita shɛ, nahe yɛ meyɛ n'yɛ kenza kaka 
wedidi. 

4Te cɛdɛ pa yɛmə kesa ghen'yɛ, te kwaba pa sheghwə kemeha ghwə ghen'yɛ. 

5Nahe ka sa n'yɛ yaka kenza te welɛ va ghen'yɛ, kedene dene n'yɛ, zhɛne mpi shɛ 
va ghen'yɛ we. 

6Kaha nda dzeve ghen'yɛ ke ka Ɛzhipte ba'a ka Asiri kezha ŋ'we wəsə kezeme 
wərə zeme ta n'yɛ. 

7Nahe ka yitehɛ n'yɛ kemenete jaɗafa, mba hɛ teke we, ama kənəa ghen'yɛ 
ɗaŋeɗa ta fete ta nci. 

8Ka mavashi ya kaka sleke n'yɛ, wəndə shɛ kezha zləgwə n'yɛ shave mbe dzeve 
ta nci we. 

9Ma va ka mefətekwə nyi te ɓerama ne, mbasa kempə nza ghen'yɛ kezha fə 
wəshi kezeme ta n'yɛ kase. 

10Nahe hweta ta n'yɛ kenza kenefe nefe kala wəsə nya nza ghen'yɛ kwa reghwetɛ 
va zhɛ n'yɛ ta ma. 

11Kaɓelahe ka jaga ta n'yɛ kaberete le mi mbe Siyon ba'a le ŋwalea kwɛ mbe 
meleme nyi mbe Zhəwda. 

12Nahe hɛ kempəmte mbeli nyi te ghəa n'yɛ ŋalawe te sheghwə, kese hɛ kahawe 
va ka meha mehɛɗi we. 

13Vena yakele ka mempɛhwetɛti, katsepe tsepe ŋwale tezhili va ɗaŋeɗa ta 
sheghwə. 

14Kazhɛne ka meha mehɛɗi kantishɛ mɛa mɛ degha ta meleme we, kezhɛne ka 
mempɛhwetɛti kagha cimə we. 

15Nahe zlama kezanyɛ kwa wənəa n'yɛ, nahe yɛ wetse ta n'yɛ kezhɛrenji 
kanehwene. 

16Nahe derə meghe kefelaŋe sawa mbe ghəa n'yɛ. Wa nya ndiremi te ghen'yɛ va 
nya menete jaɗafa ghen'yɛ gɛ! 

17Vatse nza pɛtɛa geva ta n'yɛ shewə, vatse nza ntsə ta n'yɛ mbe ŋkwesle: 

18tewəmbəreke ghweme ta Siyon nya kaɓerama ba'a nya kezhɛrenyɛ kaŋkwa 
kenza ta yɛ mbeyiga. 

19Ma gha, gha Mahwətə ne, meghe nya kaghala ghala na, katenza pasla ta ŋa 
keshi keshi. 

20Va wa tezaghəyite n'yɛ na kaghala ghala wa? Va wa tewəfəyite n'yɛ na kandimə 
ndimə wa? 

21Zhɛne n'yɛ kase sha gha Mahwətə, tagha gɛ, katezhɛne geva n'yɛ kase. Zhɛrete 
nza ta n'yɛ kala nya vəashi. 

22Nahe na keneghamte n'yɛ kaghala ghala na? Nahe na kehwepete wənə kwele 
kwele va ghen'yɛ na? 

Ɛzɛkiyɛl 

Ɛzɛkiyɛl 1 

Mahwətə kancɛ nda ghəa ŋkɛ ke Ɛzɛkiyɛl 

1Ma mbe va kwa mahekenemsə, mbe tere kwa wəfaɗe, te hɛ kwa mcɛfe, vəa 
ŋkwa nya nza 'ya te tepe ta mbeli nyi fəhwe mbeli kaka mavashi mɛa hələa Kɛbar 
ne, pa ŋkwa kedzeme ghweme ghwenemte geva, pa Shala ncɛte ɗa geva. 

2Va shɛ ya kakwa mcɛfe ta va ghala kwa kesehwe meghe Zhowakim mbeli. 

3Pa Mahwətə gezete ɗa ghena, 'ya Ɛzɛkiyɛl, wəzege ta nde dzeghe Shala Bəwzi, 
mɛa hələa Kɛbar, te hɛɗia ka Babilone. Tagha ne, pa berete ta Mahwətə 
dzeghənyɛ kənəa 'ya. 

4Ma newe 'ya sha ŋkwa ne, dəkwə 'ya te sefə nya wəba nya kesawa laka bela kwa 
gwela le ləmbə nya wəba nya tse ghwə hwe. Dzasle ləmbəa shɛ kwa waŋe. Kala 
lɛ nya keta ta kwa ghwə ɓele ŋkwa nya te tepe ta ŋkɛ. 

5Ma te tepe ta ŋkɛ ne, wəfaɗe kweci wəshi kala wəshi nyi nza mpi hwe. Kala pa 
ta wəndə ŋelɛ pa ta nci. 

6Ma te yayata wəndəa nci ne, wəfaɗe kema ba'a wəfaɗe bidzə. 

7Tiɗiɗia tiɗiɗia jajɛghwa ta nci, kala yɛ cɛpea leve ta sla seɗa ta nci, kaɓayɛ ɓayɛ 
kala mze kwa ghwə ghwə nya shɛanɛa. 

8Dzeve ta wəndə ŋelɛ ya mbeyitere yayata bidzəa nci. Jive laka bela nyi wəfaɗe 
zhɛreghe geva dzevea shɛhɛ kala yɛ kema ta nci ba'a yɛ bidzəa nci. 

9Kakwaɗe kwaɗe ghəa nci mɛa bidzəa nci. Tiɗiɗi dzeghwa yayata wəndəa nci te 
kema kaɗema kazhɛre geva te sebe. 

10Kema ya wəfaɗe te yayata wəsə nya nza shɛ mpi hwe: kema ta wəndə ŋelɛ ya 
kwa kema, kema ta nivɛrə ya laka bela kwa zeme, kema ta mca ya laka bela kwa 
gwela ba'a kema ta zele ya kwetere wəmbə. 

11Kweci bake hwa bidzəa nci ne, kepele pele dzeme yitea ghweme, kakwekwaɗe 
geva hɛ, geva ta nci yadəpə kweci nyi bake. 

12Yayata wəndəa nci kadzeghwa tiɗiɗi te kema ta ŋkɛ. Te ŋkwa nya ɗe hɛ lə hɛ 
kaɗema kazhɛre geva. 

13Ma kwelɛ wəshi nyi nza shɛ mpi hwe ne, kanewe kwete wəsə wəndə kala laɗe 
ta ghwə, kala wəvəzə nyi kegegaŋkəɗə hɛ. Kawaŋe ŋkwa ghwəa shɛ ba'a 
kaperaslɛaslɛa ŋkɛ. 

14Kalə ba'a kase wəshi nyi nza shɛ mpi hwe kahe kahe kala slesla ta va. 

15Ma mba 'ya kanewe wəshi nyi nza nyi mpi hwe ne, dəkwə 'ya te kwete wəsə 
kala seɗa ta wəmata hwa hɛɗi vare yayata wəsə nya nza nya mpi hwe. 

16Kala kwacaregesla ɓele wəshi nyi kala seɗa ta wəmata shɛhɛ. Kanya kwetɛŋe 
nza ta nci ba'a kala wəsə nya nza kwete wəsə nya kala seɗa ta wəmata shɛ kwa 
kwete hɛ. 

17Wərə hɛ kalə laka bela nyi wəfaɗe nyi kaɗema hɛ kazhɛrete geva te ghəa nci. 

18Kazhɛ ŋkwa ghazlənə va biya ta nci kadzeme yitea ghweme ba'a dzasle ntsə 
nyi keslesla dzeyi te hɛ. 

19Ma kadzeghwa wəshi nyi nza shɛhɛ mpia shɛ hwe ne, kadzeghwa wəshi nyi 
kala seɗa ta wəmata shɛhɛ vare bela ta nci. Ma kazlə hɛ kadzeme yitea ghweme 
ne, kazlə wəshi nyi kala seɗa ta wəmata shɛhɛ perə. 

20Ma kalə hɛ te ŋkwa nya ɗe hɛ ne, kalə wəshi nyi kala seɗa ta wəmata shɛhɛ 
zlaɓe le hɛ, kwa nza ŋkɛ ɗe ta ghəa wəshi nyi nza nyi mpi hwe nde dzeghwa le 
wəshi nyi kala seɗa ta wəmata nyi. 

21Ma kadzeghwa hɛ ne, kadzeghwa wəshi nyi kala seɗa ta wəmata shɛhɛ, ma 
kaghereŋe hɛ, kaghereŋe wəshia shɛhɛ, ma kazlə hɛ sate te hɛɗi, kazlə wəshia 
shɛhɛ perə, kwa nza ŋkɛ, ɗe ta ghəa wəshi nyi nza shɛhɛ mpi hwe nde dzeghwa 
le wəshia shɛhɛ. 

22Ma kənəa ghəa wəshi nyi nza shɛ mpi hwe ne, kwete wəsə ya shɛ kala lemba, 
kala kwacaregesla slesla ŋkɛ. 

23Ma mbeyitere wəsə nya kala lemba shɛ ne, pepelake bidzəa yayata wəsə nya 
nza nya mpi hwe kakwaɗe kwaɗe ghəa nci. Geva ta nci yadəpə kweci bidzə nyi 
bake. 

24Ma fa gaka ta bidzəa nci 'ya kwa nza hɛ kazlə ne, kala mewədzərə ta ghwa, kala 
berazlɛ ta va, kala gaka ta Shala nde berete ba'a kala gaka ta wəvəsəa ka sewajɛ. 
Ma keghereŋe hɛ ne, pa hɛ ŋzlete bidzəa nci. 

25Ma kənəa lemba nya kənəa ghəa wəshi nyi nza nyi mpi hwe ne, kagaka kwete 
wəsə perə. 

26Ma pelɛagha ne, kanewe kwete mbe wəsə kala pelɛ kwa lɛa lɛa ghweme nya 
nza pa ta ŋkɛ kala pasla ta meghe. Ma pelɛ ghəa wəsə nya kala pasla shɛ ne, 
kwete wəsə nya nza pa ta ŋkɛ kala wəndə ŋelɛ ya shɛ. 

27Ma newe 'ya sha ŋkwa ne, kaslesla wəsəa shɛ kala mze nya keɓayɛ ɓayɛ, kala 
wəsə nya nza ŋkɛ dzasle kwa ghwə. Ma slə mɛa dəŋəa ŋkɛ kadzeme dzemedze 
ba'a kasawa sawase ne, dəkwə 'ya te kwete wəsə kala ghwə nya kewaŋe ŋkɛ laka 
yayata bela. 

28Ma waŋe nya kedzaslete ŋkɛ ne, yipə yipə ŋkɛ le maɓelɛaŋe nya kewaŋe ŋkwa 
dzate te ləmbəa kwa nza va katese. Gheŋkɛ ya kawaŋea zləvəa Mahwətə. Ma kwa 

nakɛ 'ya ne, tehwepərə 'ya njifə kema mbe hɛɗi. Tagha gɛ, ma fa 'ya ne, kageze 
ɗa ghena kwete wəndə. 

Ɛzɛkiyɛl 2 

Shala kaghwene nda Ɛzɛkiyɛl ke ka Israyɛl 

1Ma ke sha 'ya: «Wəndə ŋelɛ, sate meslete, kwa nza ŋkɛ 'ya kategeze ŋa ghena.» 

2Ma mbe geze ɗa ghena nyagha ŋkɛ ne, pa sefə Shala dzembe 'ya ba'a kesakate 
ɗa te ŋkwa. Tagha gɛ, ntake 'ya kafa ghena ta wəndə nya kegeze ɗa geva. 

3Ma ke sha 'ya: «Wəndə ŋelɛ, 'ya kaghwene ŋa sha ka Israyɛl, sha ka fama ghena 
nyi kezhɛrave ɗa wəmbə nyi. Nahe hɛ le ka shihɛ nci kezhɛrave ɗa wəmbə pa 
ɓeshi nya. 

4Kalə sha mbeli nyi nza nyi ghəa nci ba'a wənəa nci ntɛaŋe ntɛaŋe ghwene ŋa 
'ya. Ma pa na sha tegeze nda ke hɛ: ‹Wa nya ghena nya geze Shala Mahwətə nya.› 

5Ma tsagha gɛ, ya hɛ fate ŋa ghena, ya hɛ ɗema kefate ŋa va nya nza hɛ kaka fama 
ghena ne, kateɗepete hɛ nde mɛ ŋkwa ya hwa hɛ. 

6Ma gha le ŋa ŋa gɛ wəndə ŋelɛ, ghazlənəma na va hɛ, ya va ghena ta nci ma, kwa 
nza ŋkɛ hwa njɛlɛanjɛwa ba'a hwa tigə na, hwa yite ntishɛ ŋa na. Ghazlənəma na 
va ghena ta nci ba'a dakema na va kema ta nci ma, kwa nza ŋkɛ ka fama ghena 
mbelia shɛhɛ. 

7Ghena nyi tegeze ŋa 'ya yategeze nda na ke hɛ, ya hɛ nza kafa ŋa, ya hɛ ɗema 
kafa ŋa, va nya nza hɛ hɛ kaka fama ghena. 

8Ma gha le ŋa ŋa gɛ wəndə ŋelɛ, fate ghena nya geze ŋa 'ya: nzama na kande fama 
ghena kala hɛ ma. Ghwenemte mɛ shɛ na zehwe wəsə nya teve ŋa 'ya.» 

9Ma newe 'ya sha ŋkwa ne, dəkwə 'ya te dzeve nya kehake ɗa geva. Palepa kwa 
peɗe peɗe ya mbe. 

10Werete pelemte kwa kema ta ɗa: ghena ta yɛ nehwene, yɛ ŋələvə ba'a ŋa yɛ 
lewela ka rafate geva te laka bela bake nci. 

Ɛzɛkiyɛl 3 

1Ma ke sha 'ya: «Wəndə ŋelɛ, zehwe wəsə nya kwa kema ta ŋa nya, zehwe palepa 
kwa peɗe peɗe nya, kwa sebe ta ŋkɛ kwiɗi kageze nda ghena ke ka Israyɛl.» 

2Ghwenakwe 'ya sha mɛ, pa ŋkɛ zehwe ɗa palepa kwa peɗe peɗea shɛ. 

3Ma ke sha 'ya: «Wəndə ŋelɛ, behekɛ hwəa ŋa ba'a zemave nda palepa kwa peɗe 
peɗe nya ve ŋa nya 'ya ke ghəa ŋa.» Ntake 'ya kazeme: kala yɛməa mze ghɛnia 
ŋkɛ kwa mɛa ɗa. 

4Ma ke sha 'ya ɓiyitsa: «Wəndə ŋelɛ, kwiɗi sha ka Israyɛl shɛ na gezete nda ghena 
ta ɗa ke hɛ. 

5Kaghwene ŋa 'ya sha mbeli nyi fama ghena ta nci dzawe kafa we, ama sha ka 
Israyɛl. 

6Ma keghweneghe ŋa 'ya sha kweci hwelefefi nyi kwele kwele nyi fama ghena ta 
nci na ne, katefa ŋa ghena ta ŋa hɛ. 

7Ama kateɗe ka Israyɛl kafa ghena ta ŋa we, kwa nza ŋkɛ kaɗe hɛ kafa ghena ta 
ɗa we. Kaganda ne, ntɛaŋe ntɛaŋe ghə ba'a wənə te hɛ. 

8Vatse gɛ ne, katezhɛre ŋa 'ya zlere ma ke hɛ, ntɛaŋe ntɛaŋe ma tenza ghəa ŋa ke 
ŋa nci. 

9Kala ntɛaŋentɛa kwacaregesla tezhɛre kema ta ŋa 'ya, ntɛaŋentɛa ma ke pelɛ. 
Ma tsagha ne, kateghazlənə na ba'a katedake na va wəshi nyi mene ka fama 
ghena shɛhɛ we.» 

10Ma ke sha 'ya zhɛkwa: «Wəndə ŋelɛ, ghwenemte yɛ wənəa ŋa le sleme ta ŋa 
yitea ghena nyi geze 'ya pɛtɛ. 

11Kwa sebe ta ŋkɛ, kwiɗi sha kaka hwelefefia ŋa nyi fəhwe mbeli kaka mavashi 
kase teke. Ma pa na sha ghena ke hɛ: ‹Wa nya ghena ta Shala Mahwətə nya.› 
Gezete nda ke hɛ, ya hɛ nza kafa ya hɛ ɗema kafa.» 

12Tagha gɛ, pa sefə Shala kesakate ɗa sate te ŋkwa, ma fa 'ya ne, kagaka lewela 
le berete kwa sebe ta ɗa: «Nza zləvə te Mahwətə te ŋkwa nya ncɛ kwelea ŋkɛ 
ŋkɛ!» 

13Pa 'ya fate gaka ta bidzəa wəshi nyi nza nyi mpi hwe kwa kwekwaɗe ghəa nci 
hɛ, tsagha ŋa wəshi nyi kala seɗa ta wəmata nyighɛ vare bela ta nci, kewəba 
gakate gaka hɛ. 

14Pa sefəa Shala nya kekesakate ɗa nyagha te hɛɗi hendemte ɗa cakeɗake. Pa 
berete ta Mahwətə dzeghənyɛ kənəa 'ya, ntəŋə le wənə kehwepe wepe ba'a 
kebeze beze. 

15Hwa'a 'ya mbe Tɛl-Abib sha mbeli nyi fəhwe mbeli kaka mavashi mɛa hələa 
Kɛbar. Hɛ mberefaŋe menete 'ya hwa hɛ le mehele ketaze taze. 

16Ma kwa sebe ta hɛ mberefaŋe ne, ma ke Mahwətə sha 'ya: 

17«Wəndə ŋelɛ, nahe 'ya keveyi ŋa kawəndə nya mɛa ghweme kezha ka Israyɛl. 
Katefa ghena ta ɗa na ba'a kategeze nda hɛ na ke ka Israyɛl. 

18Ma katemte na kegezete nda 'ya ke nde 'yaghwa mehele nda ɗema na kese 
kageze nda kezha zhɛre nza ta ŋkɛ yitea nza ŋkɛ teghweme ne, katemte nde 
'yaghwa mehelea shɛ va fete ta ŋkɛ, ama kwa ghəa ŋa teve mte ta ŋkɛ 'ya. 

19Ama kegezete nda na ke nde 'yaghwa mehele nda ɗema ŋkɛ kesərəakɛ 
'yaghwa mehele ta ŋkɛ ba'a wəsə kwa ndiremia ŋkɛ ne, katemte ŋkɛ va fete nyi 
menete ŋkɛ, ama gha ne, pələsə tenza mpia ŋa. 

20Ma kesərəakɛ mene wəsə ganyɛ wəndə nya tiɗiɗi kezha mene wəsə nya 
ndiremi ne, katewele ŋkɛ 'ya ba'a katemte ŋkɛ. Ma kemtenyɛ ŋkɛ kaɗema na 
kegezete nda ghena ne, kazhɛne mbeli kaɓela wəshi ganji nyi menete ŋkɛ we, 
ama kwa ghə ŋa teve mte ta ŋkɛ 'ya. 

21Ama kegezete nda na ke wəndə nya tiɗiɗi kezha ɗema kamene jaɗafa nda 
nzanyɛ ŋkɛ kemene ne, katenza ŋkɛ teghweme te zlaɓa ta ghena nyi gezete nda 
na, gha perə ne, pələsə tenza mpia ŋa.» 

Shala kazhɛre Ɛzɛkiyɛl kamədəŋə 

22Pa berete ta Mahwətə dzeghənyɛ kənəa tagha zhɛkwa. Ma ke sha 'ya: «Sate 
kadzawa zlərə, kwagha tegeze ŋa ghena 'ya.» 

23Cape 'ya kwa hweŋkwa kadzawa zlərə. Ma kwagha ne, pa 'ya nakɛ zləvəa 
Mahwətə kala nya ghate 'ya kanakɛ mɛa hələa Kɛbar. Tagha ne, gwəɗəŋə 'ya 
ntiŋə ghə mbe hɛɗi. 

24Pa sefəa Shala dzembenyɛ mbe 'ya ba'a kesakate ɗa meslete. Ma ke sha 'ya: 
«Kwiɗi ŋzleyi ghəa ŋa mbe cɛa ŋa. 

25Wəndə ŋelɛ, fate! Kateve zewe mbeli kwa gha ba'a katehwepe ŋa mbeli. Ma 
tsagha gɛ, katezhɛne na kashave te ŋwela kanza hwa hɛ. 

26Katefɛa ghɛnia ŋa 'ya kegeze ghena ba'a katenza na kaɓeɓə, kezha shɛma na 
ŋele mbeli nyi ntɛaŋentɛa ghə nyi. 

27Ama te veci nya tegeze ghena 'ya laka gha ne, katepele ŋa hweŋkwa 'ya kageze 
ghena. Ma pa na sha tegeze nda ke hɛ: ‹Wa nya ghena nya geze Shala Mahwətə 
nya.› Fave mbeli nyi keɗe kafa, nzanji mbeli nyi keɗema kaɗe kafa, kwa nza ŋkɛ 
ne, ka fama ghena mbeli nyi.» 

Ɛzɛkiyɛl 4 

Kateɗa meleme ta Zhɛrəzalɛm mbeli 

1Ma ke Mahwətə sha 'ya: «Wəndə ŋelɛ, kelete brəki shɛ na veyi te kema ta ŋa. 
Rafate nza ta meleme ta Zhɛrəzalɛm te. 

2Kwa sebe ta ŋkɛ, ncɛte tsema tsema dzaslete ŋkɛ ka ghema, late ki kase 
kadzembe, tsenete hɛɗi dzeyi yite, menete ghedəkwəa ka sewajɛ ba'a yɛ wəmata 
kempa dzeyi yite. 

3Kwa sebe ta ŋkɛ kelete lɛ kwa slapesla shɛ na mɓete kala zli lɛ kwelɛ gheyɛ le 
meleme. Pelaghe ntsə kənəa meleme: keɗa ɗa ŋkɛ, gha nde ɗate ŋkɛ. Wəsəa shɛ 
ya kawəsə kencɛ nda ntsehwele ke ka Israyɛl. 

4Ɓelahe ŋa laka bela kwa gwela, nya teve jaɗafa ta ka Israyɛl na. Kala hɛ nyi 
temene na laka bela nyagha ne, ɗaŋeɗa ta jaɗafa ta nci nde tenza kənəa gha. 

5Kateɓela ŋa hɛ 'ya yipə yipə le yɛ va ta jaɗafa: hɛ gwəmsə mahekene ba'a 
meslimsə. Ma tsagha gɛ, katenza ɗaŋeɗa ta jaɗafa ta ka Israyɛl kənəa gha. 

6Ma kenahenji hɛ nyighɛ ne, zhɛne ɓelahe ŋa laka bela kwa zeme kezha kelehwe 
ɗaŋeɗa ta jaɗafa ta ka Zhəwda kahɛ wəfaɗemsə. Hɛ kwetɛŋe yave ŋa 'ya mbe 
yayata va nya menete jaɗafa ka Zhəwda. 

7Ma kwa sebe ta ŋkɛ ne, zhɛreghe kema laka Zhɛrəzalɛm nya ɗa mbeli. Haghe 
dzeve nya ɗema lekwesa kənə laka gheŋkɛ shɛ na gezete nda ghena ta ɗa. 

8Ma 'ya le ŋa ɗa gɛ ne, katehwepe ŋa 'ya le zewe kezha ɗema na kazhɛrete geva 
te kwete bela pa te və kiɗimte hɛ nyi ɗa Zhɛrəzalɛm na te na. 

9Ntave marəwrə, megi, tsə, tsə kwa gheme, ha ba'a haŋwaya shɛ na beteyi hɛ 
kwa dəghwə kezha takɛ kaɗafa. Gheŋkɛ nde tenza kawəsə kezeme ta ŋa mbe hɛ 
nyi gwəmsə mahekene ba'a meslimsə nya nza nya na meɓelahe te bela nya 
kwetɛŋe. 

10Gare kwa bake ta bela ta kiləwə tezeme na kavəghwə: gheŋkɛ yatezeme na pa 
va hendɛ. 

11Dzeghe dzeghe tedzeghe yɛmə kesa na kavəghwə perə, gare litrə kwetɛŋe tesa 
na. 

12Kala ɗafa kwalekwala ta megi tenza wəsə kezeme ta ŋa, le wevɛa wəndə ŋelɛ 
temeha ghwə nya teta na te kwa ntsə ta mbeli pɛtɛ.» 

13Ma ke Mahwətə mtsehete: «Tsagha tezeme wəshi kezeme nyi wale wale ka 
Israyɛl hwa kweci hwelefefi nyi tetaze hɛ 'ya kadzehwe hɛ.» 

14Ma 'ya zhɛnete nda: «Shala Mahwətə yawe, kegha 'ya kanza wale wale we. 
Ghala yake ɗa mbeli pa ɓeshi ne, kegha 'ya kazehwe slia wəsə keseɗa kwa mte 
mte keɗema nya peslekɛ wəsə nya hwa gamba we. Kegha sli nya wale wale kwa 
mɛa ɗa we.» 

15Ma ke zhɛnete ɗa: «Ma tsagha ne, nahe 'ya kepelave ŋa hweŋkwa kave regea 
sla te ŋkwa wevɛa wəndə ŋelɛ kezha ta wəsə kezeme ta ŋa.» 

16Ma ke zhɛne kamtsehete: «Wəndə ŋelɛ, 'ya kateza sebe te wəshi kezeme nyi 
wəmbəyi mbeli mbe Zhɛrəzalɛm. Dzeghe dzeghe tezhɛne mbeli kadzeghe wəshi 
kezeme ba'a yɛmə kesa, kwetɛ kwetɛŋe tenza mehele ta mbeli tewəmbəreke 
gheŋkɛ. 

17Ma va nya nza wəshi kezeme ba'a yɛmə dewə ne, kwetɛ kwetɛŋe tenza mehele 
ta mbeli kwelɛ ghəa nci ba'a katepepahe hɛ va jaɗafa ta nci.» 

Ɛzɛkiyɛl 5 

Shala kateme te ka Israyɛl 

1Ma ke Shala sha 'ya: «Wəndə ŋelɛ, kelete kafayɛ nya nza mɛ nale nale te shɛ na 
zhɛrete kampiɗi. Ŋsəmte yɛ ghəa ŋa le ghwɛmɛa ŋa, kwa sebe ta ŋkɛ, dzeghete 
shinti nyi ŋsəmte na te kiləwə ba'a neheve mbe kabela mahekene. 

2Ma vəa ŋkwa nya tekelehwe geva Zhɛrəzalɛm ne, katetere kwete na bela ta 
shinti nyi mahekene nyighɛ te tepe ta meleme. Katekele kwa bake ta bela nya 
tenzere na le kafayɛ dzeyi yitea meleme na. Katetaze kwa mahekene ta bela yitea 
sefə, nda tekeka hɛ 'ya le kafayɛa ɗa. 

3Ama katenta shinti na ɓɛhwɛ kezha ve kwa slibəa lekwesa ta ŋa. 

4Katezhɛne na kanta kweci kezha bete mɛa ghwə yitea terenji hɛ. Ma tsagha, 
kateteremte ka Israyɛl ghwə pɛtɛ. 

5Ma 'ya, 'ya Shala Mahwətə: tsetse temene nda geva ŋkɛ ke Zhɛrəzalɛm, meleme 
nya veyi 'ya te tepe ta kweci hwelefefi, nya dzaslete 'ya le kweci hɛɗi. 

6Nahe mbeli nyi mbe keɗema yɛ fete yitea wəshi nyi gezete 'ya ba'a yitea wəshi 
mahalegə nyi ndeke nda 'ya ke hɛ. Ma tsagha ne, nahe hɛ kendamte kweci 
hwelefefi ba'a kweci hɛɗi nyi dzeyi yitea hɛ le 'yaghwa mehele. 

7Vatse gɛ ne, wa nya ghena nya geze 'ya, 'ya Shala Mahwətə nya: Za ma menete 
zlere yɛ ke hwelefefi nyi te hɛɗi, kese yɛ kazele wəshi mahalegəa ɗa ba'a wəshi 
nyi gezete 'ya we. Kese yɛ kadzeghwa ya kala wəshi keshia kweci hwelefefi nyi 
dzeyi yitea gheyɛ we. 

8Vatse ne, wa nya ghena nya geze 'ya, 'ya Shala Mahwətə nya: Kateme 'ya kənəa 
gheyɛ ka Zhɛrəzalɛm. Katemeha ghwə ta ɗa 'ya te tepe ta ŋayɛ, kanewe newe 
kweci hwelefefi. 

9Ma va wəshi nyi ndiremi ndiremi kashasha pɛtɛ nyi menete yɛ ne, katemene 
ŋayɛ wəsə nya ghama 'ya kamenete 'ya, wəsə nya ɗema 'ya mba katemene tɛape. 

10Ma mbe meleme ta ŋa gɛ, katezeme ŋwalea nci mbeli nyi keyake hɛ ba'a 
katezeme mbeli nyi keyake hɛ ŋwalea nci. Katemeha ghwə 'ya te gheyɛ ba'a 
katetaze mbeli nyi ketene mbe gha 'ya kwetɛ kwetɛŋe dzeyi te yayata bela. 

11Vatse gɛ, wa nya ghena nya geze 'ya, 'ya Shala Mahwətə nya teghweme nya: Va 
nya zhɛrete ghɛa ɗa yɛ wale wale le wəshi nyi ndiremi ndiremi kashasha ta ŋayɛ 
ba'a wəshi nyi zhɛrete yɛ kashala ne, 'ya le ŋa ɗa perə, katehendemte geva 'ya 
seyi vare gheyɛ, katezhɛ heli 'ya yitea gheyɛ we. Wəndə shɛ katesərə 'ya we. 

12Ma kwa mahekene ta bela ta mbelia ŋa ne, katempə hɛ va ba keɗema va ma. 
Ma kwa bake ta bela ne, katempə hɛ dzeyi yitea meleme ta ŋa va kafayɛ. Kwetɛ 



1494 

 

 
Ghena ta Shala 

Kapsiki DC Bible 
©2012 Alliance Biblique du Cameroun and Bible Society of Cameroon. 

 

 
 

 

kwetɛŋe tetaze kwa keɗaŋe ta bela ta nci 'ya laka yayata bela ba'a katekeka hɛ 
'ya le kafayɛa ɗa. 

13Katendɛkwe ghwə ta hwepe wənəa ɗa 'ya, katetereke beze ta wənəa ɗa 'ya te 
hɛ ba'a katewa dewa 'ya te hɛ. Ma tsagha, kaɗepete hɛ 'ya ya kaMahwətə nya 
kegezete nda ghena ke hɛ le wənə le wənə, vəa ŋkwa nya tendɛkwemte hwepe 
wənəa ɗa 'ya te hɛ. 

14Katenewe kweci hwelefefi nyi dzeyi yitea gheyɛ ba'a pɛtɛa mbeli nyi ketedzeyi 
vare tsema tsema ŋzlamte Zhɛrəzalɛm 'ya ba'a vate hawe 'ya te. 

15Katemeha ghwə 'ya te le hwepe wənə nya wəba ba'a kateŋele ŋkɛ 'ya 
ndiremike mike. Kateŋ'wəshi ba'a kateŋele melemea shɛ kweci hwelefefi nyi 
dzeyi yite. Ama katenza ŋkɛ kawəsə keyipə pa ba'a kawəsə keghazlənə sha hɛ. 
'Ya Mahwətə nde gezete ŋayɛ. 

16Katehe have ta ma nyi kempə ŋkwa 'ya kase kadzehwa gheyɛ, kateza sebe 'ya 
te wəshi kezeme nyi wəmbəyi yɛ ba'a katesərə ŋayɛ 'ya kampə va ma. 

17Kateghwene ŋayɛ ma ba'a wəshi keseɗa nyi ghyana ghyana 'ya kezha mpə 
ŋwalea ŋayɛ. Katempə yɛ va ba, mene berete ba'a mpa. 'Ya Mahwətə nde gezete 
ŋayɛ.» 

Ɛzɛkiyɛl 6 

Te ghəa mbeli nyi kehawe va kweci shala 

1Ma ke Mahwətə sha 'ya: 

2«Wəndə ŋelɛ, zhɛrete kema laka ghweme nyi mbe Israyɛl shɛ na gezete nda 
ghena ta ɗa ke hɛ. 

3Ma pa na sha tegeze: Ghweme nyi mbe Israyɛl, fa mə ghena ta Shala Mahwətə. 
Wa nya ghena nya geze nda Shala Mahwətə ke yɛ ghweme ba'a yɛ wəmbə, ke 
ŋkwa nyi dzawa vare ghweme ba'a yɛ zlərə nya: Wa nya 'ya nya katekele mpa 
kase kadzete gheyɛ kezha za sebe te yɛ kələŋəa ŋayɛ. 

4Kateŋzlamte geva yɛ reghwetɛa ŋayɛ, katempəmte geva yɛ kwenə ketere 
'wərdəa ŋayɛ ba'a katempə ŋayɛ 'ya kadzete hɛɗi kwa kema ta wəshi nyi zhɛrete 
yɛ kashala. 

5Kabete mbeli nyi kempə mpə ta ka Israyɛl 'ya te kema ta wəshi nyi zhɛrete hɛ 
kashala ba'a katetaze 'yɛ'yɛa nci 'ya dzeyi yitea reghwetɛa nci. 

6Kakwəfi tenza yɛ meleme ta ŋayɛ ba'a keŋzla ŋzla tenza yɛ kələŋəa ŋayɛ te 
ŋkwa nyi nza yɛ. Keŋzla ŋzla tenza yɛ reghwetɛa ŋayɛ nyi keɗema mba kaketekɛ 
ŋkwa, kempə mpə tenza wəshi nyi zhɛrete yɛ kashala ba'a rayɛ teza sebe te hɛ, 
tsagha yɛ kwenə ketere 'wərdəa ŋayɛ. Rayɛ tenza sebe te wəshi nyi menete yɛ 
pɛtɛ. 

7Kwele kwele tempə mbeli hwa gheyɛ. Ma tsagha ne, kateɗepete yɛ 'ya ya 
kaMahwətə. 

8Ya tsagha shɛ ŋkɛ ne, katesərə kweci mbeli nyi ketene yitea kafayɛ 'ya 
teghweme hwa gheyɛ. Katetaze mbelia shɛhɛ 'ya dzeyi te kweci hɛɗi. 

9Katezəzə ɗa mbelia ŋayɛ nyi ketene teghweme hwa kweci hwelefefi nyi fəghe 
geva hɛ, ghenci nyi mpəmte wənə kebeze ghena ta nci nyi kezhɛremte geva vare 
'ya ba'a ntsə ta nci nyi kevate geva te kweci shala 'ya. Ma tsagha, kateheɗe kema 
hɛ va wəshi nyi ndiremi ndiremi kashasha nyi menete hɛ. 

10Ma tsagha gɛ, kaɗepete hɛ 'ya ya kaMahwətə. Kenza gəmə gezete 'ya kave 
ndiremi nyi kala nyi te hɛ we.» 

11Wa nya ghena nya geze Shala Mahwətə nya: «Devələ geva dzate hwa hɛɗi, tsa 
lewela ba'a ma pa na sha geze: Awema ya shɛ va wəshi nyi ndiremi ndiremi 
kashasha pɛtɛ ta ka Israyɛl nyi ketempə va mpa, ma ba'a ba. 

12Ma nyi cakeɗa ne, va ba tempə hɛ. Ma nyi dekwe ne, kwa mpa tempə hɛ. Ma 
nyi ketene yitea mpa ne, va ma tempə hɛ. Katendɛkwe hwepe wənəa ɗa 'ya te 
hɛ. 

13Ma tsagha, kateɗepete yɛ 'ya ya kaMahwətə vəa ŋkwa nya nza mbeli nyi kempə 
mpəa nci ɓeɓelayɛ dzeyi kwelɛ wəshi nyi zhɛrete hɛ kashala, dzeyi vare yɛ 
reghwetɛa nci, dzeyi kwa ghəa yɛ ghweme, dzeyi te yɛ wəmbə, dzeyi yitea yɛ 
cɛana, dzeyi mbe yɛ ghɛa wəfe ba'a dzeyi te kweci ŋkwa nyi tere nda 'wərdə hɛ 
ke wəshi nyi zhɛrete hɛ kashala. 

14Kateme 'ya kənəa hɛ ba'a katezhɛre hɛɗi nyi nza hɛ te 'ya pɛtɛ kaɓerama nya 
dɛrɛŋe rɛŋe, se mɛa ɓerama nya laka bela kwa zeme hwa'a mbe meleme ta Ribla 
nya laka bela kwa gwela. Ma tsagha ne, kateɗepete hɛ 'ya ya kaMahwətə.» 

Ɛzɛkiyɛl 7 

Mahwətə kageze kwa keɗaŋe ta nza ta Israyɛl 

1Ma ke Mahwətə sha 'ya: 

2«Wəndə ŋelɛ, fate ghena nya geze nda 'ya, 'ya Shala Mahwətə ke ka Israyɛl: Wa 
nya kwa keɗaŋe ta və nya kaŋa bela ta hɛɗi nyi wəfaɗe nyi gɛ! 

3Tsetsenya gɛ ne, nahe ŋa ŋayɛ: 'ya kateve hwepe wənəa ɗa te gheyɛ. 'Ya 
katemeha ghwə te gheyɛ yipə yipə le dzeghwa ta ŋayɛ ba'a 'ya kateve wəshi nyi 
ndiremi ndiremi kashasha ta ŋayɛ kwa ghəa ŋayɛ. 

4Katezhɛ heli 'ya ba'a katepele ntsə 'ya yitea gheyɛ we. Kateŋki ŋayɛ dzeghwa ta 
ŋayɛ 'ya ba'a darahwe tencɛ geva slene nyi ndiremi ndiremi kashasha ta ŋayɛ. 
Ma tsagha, kateɗepete yɛ 'ya ya kaMahwətə. 

5Wa nya ghena nya geze Shala Mahwətə nya: Ndiremi nya ɗema nya keyipə shɛ 
nde se! 

6Kwa keɗaŋe ta və nde se, se yase ŋkɛ. Katese ŋkɛ kezha me kənəa gheyɛ! 

7Se yase kwa keɗaŋe ta və kadzeghəa gheyɛ mbeli nyi te hɛɗi. Se yase vəa shɛ, 
takwa takwa vecia meha ghwə kase. Medada ya te ŋkwa zlama dzeyi hwa yɛ 
ghweme. 

8Tsetsenyanyɛ teve hwepe wənəa ɗa 'ya kənəa gheyɛ, waɗe tepele nda 
hweŋkwa 'ya kadzeghəa gheyɛ. 'Ya katemeha ghwə te dzeghwa ta ŋayɛ ba'a 'ya 
kateŋki ŋayɛ pɛtɛa slene nyi ndiremi ndiremi kashasha ta ŋayɛ. 

9Katezhɛ heli ba'a katepele ntsə 'ya yitea gheyɛ we. Kateŋki ŋayɛ zhɛme 'ya kala 
dzeghwa ta ŋayɛ. Darahwe tencɛ geva slene nyi ndiremi ndiremi kashasha ta 
ŋayɛ. Ma tsagha, kateɗepete yɛ 'ya Mahwətə nde ɗa ŋayɛ. 

10Wa nya vecia meha ghwə nya. Wa nya kwa keɗaŋe ta və nya kwa hweŋkwa 
kase. Ya yaya geva mene berete, mtsehe yamtsehe geva kele ghə. 

11Kala geta nya kekafete geva kezha mene wəsə kwa ndiremi mene berete. Wəsə 
shɛ katetene va gheyɛ we, ya zlama ta ŋayɛ, ya nza kwele kwele ta ŋayɛ, ya wəba 
ta ŋayɛ. 

12Nahe və kemenete geva, takwa takwa hɛa shɛ kase. Mba nde pa wəshi kezlama, 
mba mehele ta nde pamte wəshi ketaze, kwa nza ŋkɛ nahe hwepe wənəa ɗa 
keme te mcɛlə nyi te hɛɗi pɛtɛ. 

13Mba nde zhɛre dzeve katezhɛne kadzemɛa wəshi nyi pamte ŋkɛ, ya gheŋkɛ nza 
mba teghweme we, kwa nza ŋkɛ katezhɛremte geva ɗa nya keteme te wəshi nyi 
te hɛɗi we. Yayata wəndə katenza mbe fete ta ŋkɛ, vatse ɗema kwete wəndə 
katekemave berete. 

14Katevɛ ghwekwəlekwə mbeli kezha hi geva, ama wəndə shɛ katedzemte mpa, 
va nya nza hwepe wənəa ɗa te mcɛlə nyi te hɛɗi pɛtɛ we. 

15Katenza mpa dzeyi kwa yɛ hweŋkwa, katenza ba ba'a ma dzeyi ki yɛ ghɛ. 
Katempə mbeli kwamte mpa, katempə mbeli dzeyi mbe meleme va ma ba'a ba. 

16Katehwɛ mbeli nyi mba teghweme dzeme hwa yɛ ghweme. Kateŋələvə yayata 
wəndə va fete ta ŋkɛ kala gaka ta ghwəɗəŋkwə. 

17Pɛtɛ tenza dzeve ta nci kempə mpə ba'a kaderali tenza seɗa ta nci. 

18Katehwepe wəsə hɛ hwa hwə, katebare bare hɛ va ghazlənə. Kanewe newe 
hawe mbeli kwa kema ta nci, pɛtɛ tenza ghəa nci keŋsə ŋsə. 

19Katebete mze kwa tɛawetɛa ta nci hɛ dzeyi kwa yɛ hweŋkwa, katenewe mze 
kwa tere tere ta nci hɛ kala kəsə. Kwa nza ŋkɛ, ya yɛ mze kwa tɛawetɛa le mze 
kwa tere tere ne, katembelete hɛ hɛ te vecia hwepe wənəa Mahwətə we. 

Katezhɛne ŋwələa nci kabehe, ya hwəa nci kaviɗi we, kwa nza ŋkɛ, yɛ mze kwa 
tɛawetɛa le mze kwa tere tere ka kesame hɛ mbe jaɗafa. 

20Wəshia nci nyi nza shɛ zləvə te ka kelete nda ghə ke hɛ, le wəshia shɛhɛ vɛsəte 
wəshi ndiremi ndiremi kashasha ta nci, wəshia kwadanjia shala ta nci nyi hɛ. 
Vatse tezhɛre hɛ 'ya kakəsə kwa kema ta nci. 

21Katepele nda hweŋkwa 'ya ke ka mentiɓə kafə mcɛləa nci shɛhɛ ba'a ke ka 
'yaghwa mehele kafə hɛ kawəshi nyi hwa mpa. Katezhɛre hɛ hɛ wale wale. 

22Katezhɛre nda wəmbə 'ya ke hɛ vəa ŋkwa nya zhɛre wəsəa ɗa nya nza zləvə te 
mbeli wale wale. Katese ka mefətekwə kadzembe ba'a katezhɛre ŋkɛ wale wale. 

23Gezlate zewe lɛ, kwa nza ŋkɛ rayɛ hɛɗi va ka mpə ŋkwa ba'a viɗi meleme va 
mene berete. 

24Kateheka hwelefefi nyi 'yaghwa 'yaghwa mehele 'ya kase. Katefəhwe yɛ ghɛa 
nci hɛ. Kateza sebe 'ya te kele ghəa ka berete berete ba'a katezhɛre ŋkwa nci nyi 
keveyi geva tekeleke mbeli wale wale. 

25Katese heɗe kema. Katezele nza kwelɛŋe hɛ, ama katesləyi ŋkɛ hɛ we. 

26Katese yɛ ndiremi mɛ mɛ ba'a ghena nyi ndiremi ndiremi tagha tagha. 
Kate'yɛwe wəshi nyi ncɛte nda Shala ke nde mɛ ŋkwa mbeli, katezhɛne nde 
dzeghe Shala kateke nda wəshi ke mbeli ba'a mbelia jama kancɛ nda ntsehwele 
ke mbeli we. 

27Katenehwene meghe, kwetɛ kwetɛŋe tenza mehele ta wəndə nya te ghə ba'a 
pɛtɛ tebare bare mbeli nyi te hɛɗi va ghazlənə. Katemene nda 'ya ke hɛ kala 
dzeghwa ta nci ba'a katemeha ghwə 'ya te hɛ kala nya hi ŋkɛ va hɛ. Ma tsagha, 
kateɗepete hɛ 'ya ya kaMahwətə.» 

Ɛzɛkiyɛl 8 

Wəshi nyi zhɛrete mbeli kashala mbe ghɛa Shala 

1Ma te kwa ŋkwaŋe ta va, te hɛ kwa mcɛfe mbe kwa ŋkwaŋe ta tere, vəa ŋkwa 
nya nza 'ya mentishɛ ki ghɛa ɗa ba'a vəa ŋkwa nya nza mbelia jama ta Zhəwda 
mentishɛ kwa kema ta ɗa ne, pa berete ta Shala Mahwətə dzeghənyɛ kənəa 'ya. 

2Newe 'ya ne, dəkwə 'ya te kwete wəsə kala wəndə ŋelɛ. Ma ghala dəŋə kadzawa 
dzawadze ne, kala ghwə geva ta ŋkɛ. Ma se mɛa dəŋə kadzeme dzemedze ne, 
kala mze kwa ghwə ghwə nya shɛanɛa ɓele ŋkɛ. 

3Pa ŋkɛ hake kwete wəsə kala dzeve ba'a keseve ɗa te shintia ghə. Kwa sebe ta 
ŋkɛ, pa Sefəa Shala keleghe ɗa kadzeme yitea ghweme. Ma mbe wəsə nya ncɛte 
ɗa nya Shala ne, pa keleghe ɗa kadzembe Zhɛrəzalɛm, kadzemɛa gelembe nya 
mbe mbe, laka bela kwa gwela ta meleme nya veyi geva pa ta wəsə nya zhɛrete 
mbeli kashala nya kehwepe nda wənə ke Shala. 

4Tagha ne, pa zləvəa Shala ta ka Israyɛl ncɛte ɗa geva kala nya ghate 'ya kanakɛ 
te shiwə kwa zlərə. 

5Ma ke sha 'ya: «Wəndə ŋelɛ, newe pa sha ŋkwa laka bela kwa gwela.» Walaŋe 
'ya ne, dəkwə 'ya te reghwetɛ laka bela kwa gwela ta gelembe. Tagha wəsə nya 
zhɛrete nya mbeli kashala nya kehwepe nda wənə nya ke Shala mɛa ŋkwa 
kedzeki. 

6Ma ke zhɛkwa: «Wəndə ŋelɛ, nahe na kenakɛ wəsə nya mene nya hɛ tse na? 
Nahe na kenakɛ wəshi nyi ndiremi ndiremi kashasha nyi mene nyi ka Israyɛl 
teke kezha hendemte ɗa cakeɗake vare ghɛa ɗa tse na? Ama katenewe kweci na 
wəshi nyi ndiremi ndiremi kashasha zhɛkwa.» 

7Pa ŋkɛ keleghe ɗa kajive mɛa mɛ degha nya pelɛke te ŋwela. Newe 'ya ne, 
dəkwə 'ya te wəfela dzeme vare dewe. 

8Ma ke sha 'ya: «Wəndə ŋelɛ, ntsate wəfela te dewe nya.» Ntake 'ya kantsa ŋkwa 
kadzete dewe. Tagha gɛ, pa wəfela ntsate geva te dewe. 

9Ma ke zhɛkwa: «Dzeki shɛ na nakɛ wəshi nyi ndiremi ndiremi kashasha nyi 
mene hɛ ki.» 

10Ma kwa dzeki 'ya ne, dəkwə 'ya te mama ta pa ta wəshi nyi kentsehe geva dzate 
te hɛɗi, wəshi keseɗa ba'a pɛtɛa wəshi nyi zhɛrete mbeli kashala nyi meneyi ka 
Israyɛl dzeme vare dewe. 

11Pa mbelia jama ta ka Israyɛl nyi mberefaŋemsə sletenji dzeme vare yɛ pa ta 
wəshia shɛhɛ. Hwa hɛ Yazaniya, wəzege ta Shafan. Yayata wəndəa nci le wəshi 
nyi tere 'wərdə mbeli kwa yitea dzeve. Nda dzeme yadzeme n'yia 'wərdəa shɛ 
yitea ghweme. 

12Ma ke Shala 'yɛwete va 'ya: «Wəndə ŋelɛ, nahe na kenakɛ wəshi nyi mene 
mbelia jama ta ka Israyɛl te wəfərə, yayata wəndəa nci mbe cɛa ŋkɛ nya nza nya 
pa ta wəshi dzeme vare tse na? Ma ke hɛ sha geze: ‹Kanakɛ ɓəmə Mahwətə we, 
nahe ŋkɛ kewəfəyite hɛɗi.›» 

13Ma ke mtsehete: «Katenewe kweci na wəshi nyi ndiremi ndiremi ma kashasha 
ke nyi mene nyi hɛ ɓiyitsa.» 

14Pa ŋkɛ keleghe ɗa kalə kadzemɛa ŋkwa kedzeki ta ghɛa Mahwətə nya laka bela 
kwa gwela. Tagha kweci mi mentishɛ kanehwene Taməwz. 

15Ma ke 'yɛwete va 'ya: «Nahe na keneweve megela tse na wəndə ŋelɛ? 
Katenewe kweci na wəshi nyi ndiremi ndiremi ma kashasha ke nyi zhɛkwa.» 

16Pa ŋkɛ keleghe ɗa kadzeki kwa hwə ghɛa Mahwətə. Tagha mɛa ŋkwa 
kedzembe ghɛa Mahwətə, kwelɛ yɛ ŋkwa kedzembe cɛ le reghwetɛ ne, zhili gare 
bakemsə mcɛfeghəmbe nyi kezhɛrave nda wəmbə ke ŋkwa nya keveyi geva 

tekeleke ba'a nyi nza kema ta nci laka ŋkwa kesame ta veci ya tagha. Megwəɗəŋə 
hɛ ntiŋə ghə mbe hɛɗi kahawe va veci. 

17Ma ke sha 'ya: «Nahe na keneweve megela tse na wəndə ŋelɛ? Dewə newe 
wəshi nyi ndiremi ndiremi kashasha nyi mene nyi hɛ teke ka Zhəwda na? Rayɛ 
ŋkwa nya te hɛɗi va kwa berete nya mene hɛ ba'a nahe hɛ kezhɛne kaghate beze 
ɗa wənə. Le wənə le wənə ncɛ berete ta nci hɛ. 

18'Ya le ŋa ɗa perə ne, kateme 'ya kənəa hɛ le wənə le wənə. Katezhɛ heli ba'a 
katepele ntsə 'ya yitea hɛ we. Katetsa ɗa lewela hɛ, ama katefa nehwene ta nci 
'ya we.» 

Ɛzɛkiyɛl 9 

Shala kaɗa ka Zhɛrəzalɛm 

1Kwa sebe ta ŋkɛ, ma ke Shala zlapete: «Hendeke mə geva, gheyɛ mbeli nyi 
keveyi geva kaɗa Zhɛrəzalɛm. Kelete wəsə kempa ta ŋkɛ yayata wəndə yitea 
dzeve.» 

2Tagha ne, hwa'a kweci mbeli ŋkwaŋe mɛa ŋkwa kedzeki ta ghɛa Shala nya laka 
bela kwa gwela. Yayata wəndəa nci le wəsə kempa yitea dzeve. Ma hwa hɛ ne, 
kwete wəndə ya shɛ mbe lekwesa pawa le wəsə kerafe wəsə ta nde rafe wəshi 
te hətə nya yitea yitəa ŋkɛ. Pa hɛ se kaghereŋenji dzeme vare reghwetɛ mze kwa 
ghwə ghwə. 

3Pa nza ta Shala ta ka Israyɛl slənyɛ kənəa ka shɛrəbɛŋe nya se ŋkɛ kalə laka 
ŋkwa kedzembe ghɛa Shala. Tagha, ntake ŋkɛ kaheka wəndə nya nza nya 
lekwesa pawa kənə, nya nza wəsə kerafe wəsəa nde rafe wəshi te hətə nya hwa 
hwə ve. 

4Ma ke shɛ: «Dzeghwamte meleme ta Zhɛrəzalɛm pɛtɛ. Ɗaheyi wəsə mɛa kema 
ta yayata wəndə nya keŋələvə ba'a nya kenehwene va wəshi nyi ndiremi 
ndiremi kashasha nyi kemene geva mbe.» 

5Kwa sebe ta ŋkɛ, ma ke Shala gezete nda ke mbeli nyi ketene nyighɛ kafefa 'ya: 
«Təkwə təkwə mə wəndə nya kadzeyi mbe meleme shɛ yɛ mpəmte mbeli nyi 
mbe. Mba yɛ kezhɛ heli ba'a kepele ntsə yitea hɛ. 

6Zamte mə sebe te meha mehɛɗi ba'a megelɛshi, deghelɛshi, ŋwale ba'a mi. Ama 
dɛapema dzeve yɛ te wəndə nya nza lamba mɛa kema ve ma. Ghate mə te ŋkwa 
nya keveyi geva tekeleke.» Ntake hɛ ghate kampə mbelia jama nyi kwa kema ta 
ghɛa Shala. 

7Ma ke gezave nda ke hɛ: «Zhɛrete mə ghɛa Shala wale wale ba'a viɗikɛ mə yɛ 
ŋwela ta ŋkɛ le mbeli nyi kempə mpə. Kwa sebe ta ŋkɛ, kwiɗi mə mbe kema.» Pa 
hɛ shavenji ba'a mpəmte mbeli nyi mbe meleme. 

8Ma kwa nza hɛ kampə ŋkwa ne, kwetɛŋe ɗa tene 'ya. Fɛke 'ya sha geva hwa 
hɛɗi, kɛake 'ya sha lewela: «Shala Mahwətə yawe, gha ɗe kazamte sebe te ka 
Israyɛl nyi ketene, laka ve hwepe wənəa ŋa na kala nya kənəa Zhɛrəzalɛm na?» 

9Ma ke zhɛnete ɗa: «Kembarave jaɗafa ta ka Israyɛl ba'a ka Zhəwda. Rayɛ ŋkwa 
nya te hɛɗi va mpə ŋkwa ba'a ŋkwa nya mbe meleme va beze ghena. Ma ke hɛ 
sha geze: Nahe Mahwətə kewəfəyite hɛɗi. Wəsə shɛ kanakɛ Mahwətə we. 

10Vatse gɛ ne, katezhɛ heli ba'a katepele ntsə 'ya yitea hɛ we. Kwa ghəa nci teve 
ɗaŋeɗa ta dzeghwa ta nci 'ya.» 

11Ma vəa ŋkwa shɛ ne, hwa'a wəndə nya mbe lekwesa pawa nya, nya nza nya 
wəsə kerafe wəsə ta nde rafe wəshi yitea yitə ve, ma ke shɛ: «Nahe 'ya kemenete 
kala nya gezave ɗa na.» 

Ɛzɛkiyɛl 10 

Shala kazhɛne ncɛ nda ghəa ŋkɛ ke Ɛzɛkiyɛl 
(1.1-28) 

1Newe 'ya ne, dəkwə 'ya te kwete wəsə kala lemba kənəa ghəa ka shɛrəbɛŋe. Pa 
kwete wəsə kala pelɛ kwa lɛa lɛa ghweme nya nza zləvə te ncake geva. Kala pasla 
pa ta ŋkɛ. 

2Ma ke Shala sha wəndə nya nza lekwesa pawa mbe: «Dzawa ŋa kwelɛ wəshi nyi 
kala seɗa ta wəmata nyi yitea ka shɛrəbɛŋe nyi, ntave laɗe ta ghwə nya kwelɛ ka 
shɛrəbɛŋe nya pɛre te dzeve shɛ na betaghe kənəa meleme.» Pa wəndəa shɛ 
dzawanyɛ kwelɛ te ntsə ta ɗa. 

3Ma vəa ŋkwa nya dzeki wəndə nyagha ne, laka bela kwa zeme ta ghɛa Shala sha 
ka shɛrəbɛŋe, pa meləkwə ləkwə viɗikɛ ŋwela nya ki. 

4Pa zləvəa Mahwətə slə kənəa shɛrəbɛŋe kalə mɛa ŋkwa kedzembe ghɛa Shala. 
Pa meləkwə ləkwə nyagha viɗikɛ ŋwela nya ki ghɛ vəa ŋkwa nya ɓele ŋwela nya 
mɛ va zləvəa Mahwətə. 

5Kafefa gaka ta bidzəa ka shɛrəbɛŋe mbeli pa te ŋwela nya pelɛke pelɛke kala 
gaka ta ŋwələa Shala nde berete kenza ŋkɛ kageze ghena. 

6Pa wəndə nya mbe lekwesa pawa shɛ lə kasletenyɛ vare wəsə nya kala seɗa ta 
wəmata. Tagha sletenyɛ ŋkɛ nda gezave nda Shala kanta laɗe ta ghwə kwelɛ 
wəshi nyi kala seɗa ta wəmata nyi kwelɛ ka shɛrəbɛŋe. 

7Pa kwete wəndəa ka shɛrəbɛŋe nyighɛ haghe dzeve dzawa laka ghwə nya 
dekwe yite. Pa ŋkɛ ntave ba'a pɛrekɛ nda dzeve le ke wəndəa shɛ. Laŋe wəndəa 
shɛ te kashave. 

8Pa kwete wəsə kala dzeve ta wəndə ŋelɛ ncake geva shave mbe bidzəa ka 
shɛrəbɛŋe. 

9Newe 'ya ne, dəkwə 'ya te wəshi kala yɛ seɗa ta wəmata wəfaɗe vare ka 
shɛrəbɛŋe, kwete kwete vare yayata shɛrəbɛŋe. Kala pelɛ kwa sleke sleke nya 
nza zləvə te slesla wəshi nyi kala seɗa ta wəmata shɛhɛ. 

10Kanya kwetɛŋe pa ta wəshi nyi kala seɗa ta wəmata nyi wəfaɗe nyighɛ ba'a 
kala wəsə nya nza kwete wəndəa nci kwa kwete. 

11Wərə hɛ kalə laka yayata bela kaɗema kazhɛre geva te ghəa nci. Nda lə yalə hɛ 
laka ŋkwa nya nza kema ta ka shɛrəbɛŋe kaɗema kazhɛre geva te ghəa nci. 

12Pɛtɛa geva, wəmbə, yɛ dzeve ba'a yɛ bidzəa ka shɛrəbɛŋe shɛhɛ ne, rayɛ va 
wəshi nyi keslesla kala ntsə, tsagha wəshi nyi kala seɗa ta wəmata nyi wəfaɗe 
nyi. 

13Kafefa 'ya nda ndeke nda slə mbeli “kawəshi nyi kezhɛre geva” ke wəshi nyi 
kala seɗa ta wəmata shɛhɛ. 

14Kema wəfaɗe ya kwa yayata shɛrəbɛŋe: kema ta shɛrəbɛŋe ya kwa nde ghate, 
ŋa wəndə ŋelɛ ya kwa nde bake, ŋa nivɛrə ya kwa nde mahekene ba'a ŋa zele ya 
kwa nde wəfaɗe. 

15Pa ka shɛrəbɛŋea shɛhɛ zlənji dzeme yitea ghweme. Kala wəshi nyi nza nyi 
mpi hwe nyi nakɛ nyi 'ya mɛa hələa Kɛbar pa ta nci. 

16Ma vəa ŋkwa nya dzeghwa ka shɛrəbɛŋe ne, kadzeghwa wəshi nyi kala seɗa ta 
wəmata nyi yitea hɛ. Ma vəa ŋkwa nya pele bidzəa nci hɛ kazlə ne, kaslə wəshi 
nyi kala seɗa ta wəmata nyi yitea hɛ we. 

17Ma vəa ŋkwa nya ghereŋe hɛ ne, kaghereŋe wəshi nyi kala seɗa ta wəmata 
shɛhɛ. Ma vəa ŋkwa nya zlə hɛ ne, kazlə hɛ perə, kwa nza ŋkɛ sefəa wəshi nyi 
nza nyi mpi hwe ya mbe hɛ. 

Mahwətə kaslə shave ki ghɛa ŋkɛ 

18Pa zləvəa Mahwətə slənyɛ mɛa ŋkwa kedzembe ghɛa Shala kalə kanza kənəa 
ka shɛrəbɛŋe. 

19Pa ka shɛrəbɛŋe pelete bidzəa nci kazlə kanya kwetɛŋe le wəshi nyi kala seɗa 
ta wəmata kanewe newe 'ya. Pa hɛ ghereŋenji mɛa ŋkwa kedzembe ghɛa Shala 
nya laka ŋkwa kesame ta veci. Pa zləvəa Shala ta ka Israyɛl nzanyɛ kənəa hɛ. 

20Ma mɛa hələa Kɛbar ne, nahe 'ya kegha kanakɛ wəshi nyi nza mpi hwe yitea 
hwəa Shala ta ka Israyɛl kala nyighɛ. Nahe 'ya keɗepete kaka shɛrəbɛŋe hɛ. 

21Kema wəfaɗe, bidzə wəfaɗe ba'a kweci wəshi kala dzeve ta wəndə ŋelɛ shave 
mbeyitere bidzə ya te yayata wəndəa nci. 

22Ma kema ta nci ne, tɛfɛa tɛfɛa kala ŋa wəshi nyi nza nyi mpi hwe nyi nakɛ nyi 
'ya mɛa hələa Kɛbar. Yayata wəndəa nci kadzeghwa tiɗiɗi te kema ta ŋkɛ. 

Ɛzɛkiyɛl 11 

Katemeha ghwə Shala te Zhɛrəzalɛm va fete ta ŋkɛ 

1Pa Sefəa Shala keleghe ɗa kadzeme yitea ghweme ba'a veyi ɗa mɛa ŋkwa 
kedzembe ghɛa Mahwətə nya laka ŋkwa kesame ta veci. Ma mɛa ŋkwa kedzeki 
ne, pa 'ya nakɛ zhili bakemsə mcɛfeghəmbe ba'a ɗepete yɛ Yazaniya, wəzege ta 
Azəwr le Pelatiya, wəzege ta Benaya nyi kambeli nyi bake te ghəa mbeli hwa hɛ. 

2Ma ke Sefəa Shala sha 'ya: «Wəndə ŋelɛ, wa nyi mbeli nyi kezəzə mene jaɗafa 
ba'a nyi ketsa ghena nyi ndiremi ndiremi mbe meleme nya nyi. 

3Ma ke hɛ sha geze: ‹Kenaka və gare ŋa yɛ ghɛ n'yɛ teke we, shaga meleme nya, 
sli nya kwa ghen'yɛ.› 

4Vatse gɛ wəndə ŋelɛ, nza kande mɛ ŋkwa shɛ na zlapete nda ghena ke hɛ.» 

5Taghanyɛ, pa sefəa Mahwətə dzeghənyɛ kənəa 'ya, ma ke sha 'ya: «Wa nya 
ghena nya geze Mahwətə nya: Nahe 'ya keɗepe ghena nyi geze yɛ, gheyɛ ka 
Israyɛl, nahe 'ya kefave wəshi nyi zəzə yɛ! 

6Kwele kwele mpəmte mbeli gheyɛ mbe meleme nya, rayɛ hweŋkwa nyi dzeyi 
mbe va mbeli nyi kempə mpə. 

7Vatse gɛ ne, wa nya ghena nya geze ŋayɛ 'ya, 'ya Shala Mahwətə nya: Ma mbeli 
nyi mpəmte nyi yɛ mbe meleme ne, ghenci ya kasli, meleme ya kashaga. Ama 
gheyɛ ne, kateŋkamte ŋayɛ 'ya shave mbe. 

8Kaghazlənə yɛ va mpa na? Kateghwene mpa 'ya kase kadzehwa gheyɛ. 'Ya Shala 
Mahwətə nde gezete. 

9Kateŋkamte ŋayɛ 'ya shave mbe meleme ba'a kateve ŋayɛ 'ya mbe dzeve ta 
kweci hwelefefi, katemeha ghwə 'ya te gheyɛ. 

10Te hɛɗia Israyɛl nya temeha ghwə 'ya te gheyɛ laka mpə ŋayɛ le kafayɛ. Ma 
tsagha, kateɗepete yɛ 'ya ya kaMahwətə. 

11Katenza meleme kashaga kezha gheyɛ we, katenza yɛ kasli nya kwa we. Te 
hɛɗia Israyɛl nya temeha ghwə 'ya te gheyɛ. 

12Ma tsagha, kaɗepete yɛ 'ya ya kaMahwətə nya ɗema yɛ kese kahawe va wəshi 
mahalegəa ɗa ba'a kayɛ wəshi nyi gezete 'ya, kwa nza ŋkɛ wəshi keshia kweci 
hwelefefi nyi dzeyi yitea gheyɛ yazelete yɛ.» 

13Ma vəa ŋkwa nya nza 'ya kageze ghena nya kese va Shala ne, mtiwə Benaya, 
wəzege ta Pelatiya mtenyɛ. Gwəɗəŋə 'ya ntiŋə ghə mbe hɛɗi, ma 'ya le berete: 
«Shala Mahwətə yawe, gha ɗe kampəmte ka Israyɛl nyi ketene pɛtɛ na?» 

Katetseneke ka Israyɛl nyi ketazemte geva Shala 

14Ma ke Mahwətə sha 'ya: 

15«Wəndə ŋelɛ, 'ya kageze ŋa ghena te ghəa hwelefe ta ŋa, ka menəhɛ ŋa ba'a te 
ghəa ka Israyɛl nyi kefəhwe geva pɛtɛ. Ma ke mbeli nyi mbe Zhɛrəzalɛm sha 
ncɛte nda ntsehwele ke hɛ: ‹Nza ŋayɛ mə cakeɗake le Mahwətə, kwa nza ŋkɛ 
kaŋa n'yɛ ndeke n'yɛ hɛɗi nya ŋkɛ.› 

16Ma pa na sha hɛ gɛ: Wa nya ghena nya geze Shala Mahwətə nya: Ya 'ya ŋkaghe 
hɛ kalə hwa kweci hwelefefi ba'a tazeyi hɛ te kweci hɛɗi ne, nahe 'ya kese kala 
ŋkwa nya keveyi geva tekeleke kezha hɛ te hɛɗi nyi se hɛ. 

17Ma pa na sha hɛ gɛ: Wa nya ghena nya geze Shala Mahwətə nya: ‹Katetsene 
ŋayɛ 'ya se hwa kweci hwelefefi ba'a se te kweci hɛɗi nyi tazeyi ŋayɛ 'ya. Kwa 
sebe ta ŋkɛ, katezhɛne 'ya kave ŋayɛ hɛɗia Israyɛl. 

18Ma vəa ŋkwa nya tentsehe yɛ te ne, kateza sebe yɛ te pɛtɛa wəshi nyi zhɛrete 
mbeli kashala ba'a wəshi nyi ndiremi ndiremi kashasha pɛtɛ nyi te. 

19Kateve nda wənə mɛnɛfɛ 'ya ke yayata wəndəa ŋayɛ. Kateve mehele ganyɛ 'ya 
mbe gheyɛ. Katekelemte wənə nya ntɛaŋentɛa nya kala pelɛ 'ya shave mbe gheyɛ 
kezha ve ŋayɛ nya kweɗekwe. 

20Ma tsagha ne, katezele wəshi mahalegəa ɗa yɛ, kateya wəshi nyi gezete 'ya yɛ 
ba'a katemene slene yɛ le hɛ. Katenza yɛ kambelia ɗa ba'a katenza 'ya kaShala ta 
ŋayɛ. 

21Ama kaŋa mbeli nyi kendeke nda wənəa nci ke wəshi nyi zhɛrete mbeli 
kashala ba'a wəshi nyi ndiremi ndiremi kashasha ne, katezhɛne nda dzeghwa ta 
nci 'ya kadzawa ghə ke hɛ.› Shala Mahwətə nde gezete.» 

22Tagha gɛ, pa ka shɛrəbɛŋe pelete bidzəa nci, ntəŋə wəshi nyi kala seɗa ta 
wəmata nyi yitea hɛ. Pa zləvəa Shala ta ka Israyɛl nzanyɛ kənəa hɛ. 

23Kwa sebe ta ŋkɛ, ntəŋə zləvəa Mahwətə slənyɛ kənəa tepe ta meleme kalə 
kanza kənəa ghweme nya laka ŋkwa kesame ta veci yite. 

24Ma mbe wəsə nya nakɛa shɛ 'ya ne, laŋe Sefəa Shala keleghe ɗa kadzeme yitea 
ghweme ba'a zhɛneghe ɗa kajive sha mbeli nyi fəhwe mbeli pelɛ Babilone. Ma 
tagha gɛ, pa wəshi nyi nakɛ nyi 'ya zanji. 

25Pa 'ya ɓelate nda wəshi nyi ncɛte ɗa Mahwətə kala shiwə pɛtɛ ke mbeli nyi 
fəhwe mbeli. 

Ɛzɛkiyɛl 12 

Ɛzɛkiyɛl kageze kwa bake ta fə ŋkwa 

1Ma ke Mahwətə sha 'ya: 

2«Wəndə ŋelɛ, hwa ka ntɛaŋentɛa ghə nza ŋa na. Ntsə ya te hɛ, ama kanakɛ ŋkwa 
hɛ we, sleme ya te hɛ, ama kafate ghena hɛ va nya nza hɛ kaka ntɛaŋentɛa ghə 
we. 

3Vatse gɛ wəndə ŋelɛ, tsehete wəshi nyi kehi kala wəndə nya keleghe mbeli 
kadzete kwete hɛɗi shɛ na slə kwa ghə veci, kwa ntsə ta nci. Slə ŋa te ŋkwa nya 
nza nya na kadzete kwete ŋkwa. Menete kwa ntsə ta mbeli pɛtɛ nda kwete 
katefave hɛ kaka ntɛaŋentɛa ghə hɛ. 

4Ma kwa ghə veci ne, katefə wəshia ŋa kashave kwa ntsə ta nci. Ma hetɛhwɛɗi, 
kateslə na kwa ntsə ta nci kala nya slə mbeli nyi fə mbeli kadzete ŋkwa. 

5Ma kwa ntsə ta nci ne, katentsa wəfela na te zli nya yitea meleme kezha fə 
wəshia ŋa shave te. 

6Ma kwa ntsə ta nci ne, katefə wəshia ŋa na kwelɛ welɛ, katefə hɛ na kashave 
heviɗi. Katedəpə kema ta ŋa na yitea ɗema na ɗepe ŋkwa nya lə na te, kwa nza 
ŋkɛ nahe 'ya keveyi ŋa kawəsə nya kencɛ nda wəsə nya ketemene geva ke ka 
Israyɛl.» 

7Pa 'ya menete wəsə nya gezave ɗa Shala. Pa 'ya fəakave wəshia ɗa kala wəndə 
nya kele mbeli kadzete kwete ŋkwa kwa ghə veci. Ma hetɛhwɛɗi ne, mpahwe 'ya 
ntsate wəfela te zli le dzeve. Nahe mbeli kenakɛ ɗa nda slə 'ya heviɗi le wəshia 
ɗa kwelɛ welɛ. 

8Te hendɛ ta ŋkwa ne, ma ke Mahwətə sha 'ya: 

9«Wəndə ŋelɛ, kese ka Israyɛl nyi ntɛaŋentɛa ghə nyi ka'yɛwe wəsə nya menete 
nya na va gha tse yi? 

10Ma pa na sha zhɛne nda ke hɛ: ‹Wa nya ghena nya geze Shala Mahwətə nya: 
Kaŋa wəndə nya te ghə mbe Zhɛrəzalɛm ba'a kaŋa ka pɛtɛ Israyɛl nyi mbe gezete 
geva ghena nya.› 

11Ma pa na sha geze nda ke hɛ: Wəsə nya ketemene geva yancɛte ŋayɛ 'ya. Ma 
wəsə nya menete nya 'ya ne, gheŋkɛ yatemene ŋayɛ mbeli, kwa nza ŋkɛ 
katekesehwe ŋayɛ mbeli, katedzete ŋayɛ kadzete kwete hɛɗi. 

12Ma wəndə nya te ghəa ŋayɛ ne, katefə wəshia ŋkɛ ŋkɛ kwelɛ welɛ heviɗi kezha 
slə shave mbe meleme. Katentsa wəfela mbeli te zli kezha jive ŋkɛ te. Katedəpə 
wəsə ŋkɛ kwa kema yitea ɗema kanakɛ ŋkwa nya telə ŋkɛ te. 

13Ma 'ya Mahwətə ne, kateŋa keleŋa 'ya kezha kese ŋkɛ. Katekele ŋkɛ 'ya kajive 
Babilone nya te hɛɗia Kaldɛ. Katemte ŋkɛ te hɛɗia shɛ kaɗema ŋkɛ kenakɛ ŋkɛ. 

14Kwetɛ kwetɛŋe tetaze mbeli nyi yite, mbeli keya ba'a ka sewajɛa ŋkɛ 'ya laka 
yayata bela, kwa sebe ta ŋkɛ, katekeka hɛ 'ya le kafayɛ. 

15Ma tsagha, kateɗepete hɛ 'ya ya kaMahwətə, vəa ŋkwa nya tetazeyi hɛ 'ya dzeyi 
hwa kweci hwelefefi ba'a dzeyi te kweci hɛɗi. 

16Ama katetene kweci mbeli nyi kembelenji va mpa, ma ba'a ba 'ya kezha geze 
wəshi nyi ndiremi ndiremi kashasha nyi menete hɛ hwa kweci hwelefefi nyi 
tenza hɛ hwa hɛ hɛ. Ma tsagha, kateɗepete hɛ 'ya ya kaMahwətə.» 

17Ma ke Mahwətə sha 'ya: 

18«Wəndə ŋelɛ, zeme ɗafa ta ŋa le bare bare ba'a sa yɛməa ŋa le ghazlənə ba'a 
heɗe kema. 

19Ma pa na sha geze nda ke mbeli nyi te hɛɗi: Wa nya ghena nya geze nda Shala 
Mahwətə ke ka Zhɛrəzalɛm nyi te hɛɗia Israyɛl nya: Katezeme ɗafa ta nci hɛ le 
kema teheɗe ba'a katesa yɛməa nci hɛ le ghazlənə. Kwa nza ŋkɛ ketaze taze 
tenza hɛɗia nci kaɗema kwete wəsə katenza te, va slene berete nyi mene mbeli 
nyi te pɛtɛ. 

20Kakwəfi tenza meleme nyi nza mbeli mbe, kaɓerama tenza ŋkwa nya te hɛɗi. 
Ma tsagha, kateɗepete yɛ 'ya ya kaMahwətə.» 

Kateyipə geva ghena ta Mahwətə kadzawa 

21Ma ke Mahwətə sha 'ya: 

22«Wəndə ŋelɛ, wa raberə gegeze ghena mbeli kaghena ŋela: ‹Jive yajive və te 
kema, ama ghena ta nde mɛ ŋkwa shɛ keyipəyi geva kwa we›, ke mbeli te ghəa 
hɛɗia Israyɛl wa? 

23Ma pa na sha hɛ: Wa nya ghena nya geze Shala Mahwətə nya: 'Ya kateza sebe 
te ghena ŋela nya, mba mbeli kategeze mbe Israyɛl we. Ama pa sha hɛ: ‹Takwa 
takwa və nya teyipə geva pɛtɛa ghena ta nde mɛ ŋkwa kwa.› 

24Kwa nza ŋkɛ ne, katezhɛne yɛ wəshi tseŋwə, ya yɛ ghena ghwete ŋkwa kanza 
hwa ka Israyɛl we. 

25Ma yayata ghena nya gezete 'ya Mahwətə ne, kateyipə geva ŋkɛ kadzawa 
kaɗema dera yite. Mba ŋayɛ yɛ teghweme, gheyɛ ka ntɛaŋentɛa ghə nda teyipə 
ghena nya gezete 'ya 'ya kadzawa. 'Ya Shala Mahwətə nde gezete.» 

26Ma ke Mahwətə sha 'ya: 

27«Wəndə ŋelɛ, wa nya ghena nya geze ka Israyɛl nya: ‹Ma ghena nyi geze nyi 
wəndə nya ne, kenza kaghena nyi hendɛ hendɛ we. Ghena nyi ketemene geva te 
kwete hɛ yageze ŋkɛ.› 

28Vatse gɛ ne, ma pa na sha hɛ: Wa nya ghena nya geze Shala Mahwətə nya: 
Kwete shɛ hwa ghena nyi gezete 'ya katedera we. Kateyipə geva ghena nyi gezete 
'ya kadzawa. 'Ya Shala Mahwətə nde gezete.» 

Ɛzɛkiyɛl 13 

Te ghəa ka mɛ ŋkwa nyi kesla tseŋwə 

1Ma ke Mahwətə sha 'ya: 

2«Wəndə ŋelɛ, gezete nda ghena ta ɗa ke mbeli nyi keveyi ghəa nci nyi kaka mɛ 
ŋkwa hwa ka Israyɛl ba'a nyi geze ghena nyi keshave mbe ghəa nci nyi. Gezave 
nda ke hɛ kafa ghena nyi geze 'ya, 'ya Mahwətə. 

3Wa nya ghena nya geze 'ya, 'ya Shala Mahwətə nya: Ɗa ya te ka gezhia kɛfia ka 
mɛ ŋkwa nyi kekele zəzə ta nci nyi kaɗema hɛ kenakɛ kwete wəsə. 

4Ka Israyɛl, kala kelɛ gamba nyi kendeŋe dzeyi hwa kwəfi ka mɛ ŋkwa ta ŋayɛ. 

5Kese hɛ kasekawe ŋzla nyi te zli we, kese hɛ kaŋa zli kezha ya ghəa nci va mpa 
nya te vecia Mahwətə we. 

6Wəshi tseŋwə ba'a ghena ghwete ŋkwa ya va hɛ. ‹Wa nya ghena nya geze 
Mahwətə nya› ke hɛ sha geze kaɗema 'ya Mahwətə keghwenakɛ hɛ. Ma zəzə hɛ 
ne, kateve ghə 'ya te ghena ta nci. 

7Ashɛ wəshi tseŋwə ba'a yɛ ghena ghwete ŋkwa yageze yɛ wəka? Ghena nyi kese 
va Mahwətə yageze n'yɛ pe yɛ, ndagwara kaɗema 'ya kegezete ŋayɛ ghena. 

8Vatse gɛ ne, wa nya ghena nya geze 'ya, 'ya Shala Mahwətə nya: Ma va nya 
pesleyi tseŋwə ba'a nya gegezeyi ghena ghwete ŋkwa yɛ ne, kateme 'ya kənəa 
gheyɛ. Nya ya kaghena nya geze ŋayɛ 'ya, 'ya Shala Mahwətə. 

9Kateme 'ya kənəa ka mɛ ŋkwa nyi kenewe wəshi tseŋwə nyi ba'a nyi kegeze 
ghena ghwete ŋkwa nyi. Ŋkwa kenza ta nci shɛ hwa mbelia ɗa we, katenza sləa 
nci mbe palepa ta sləa ka Israyɛl ba'a katezhɛne geva hɛ kadzete hɛɗia nci we. 
Ma tsagha, kateɗepete hɛ 'ya ya kaMahwətə Shala. 

10Mbelia ɗa yaghwete ka mɛ ŋkwa shɛhɛ. Ma ke hɛ sha geze: ‹Kwelɛŋe ya shɛ› 
ke hɛ kaɗema kwelɛŋe shɛ. Mbelia ɗa ka pa zli, ama ghenci ne, deke fi le teɓehwe 
yave nda ghə hɛ. 

11Ma pa na sha mbeli nyi kefi zli nyi le teɓehwe: Kateŋzlanyɛ ŋkɛ! Katese va nya 
wəba, kabete kwacakelɛ ba'a katevɛ sefə nya wəba. 

12Ma vəa ŋkwa nya teŋzla ŋkɛ ne, ma te'yɛwe mbeli va gheyɛ: ‹Wa yaketekɛ 
teɓehwe nya fikɛ nya yɛ le wa?› 

13Vatse gɛ ne, wa nya ghena nya geze Shala Mahwətə nya: Le wənə le wənə 
tekele sefə nya wəba 'ya kase. Le wənə le wənə teme va nya wəba ba'a kwacakelɛ 
nyi ketebeze wəshi 'ya. 

14Kateŋzlamte zli nya fikɛ nya yɛ le teɓehwe 'ya, pa te shihəa ŋkɛ teŋzla 'ya 
kadzete hɛɗi. Kateŋzla ŋkɛ, mɛke tenza sebe te gheyɛ mbe. Ma tsagha ne, 
kateɗepete yɛ 'ya ya kaMahwətə. 

15Katepele nda hweŋkwa 'ya ke hwepe ta wənəa ɗa kadzeghəa yɛ zli le mbeli nyi 
kefikɛ le teɓehwe. Ma tegeze ŋayɛ 'ya: ‹Nahe zli keŋzla. Rayɛ sebe te mbeli nyi 
kefikɛ le teɓehwe. 

16Nahe ŋa ka mɛ ŋkwa ta ka Israyɛl nyi kegeze ghena nyi te Zhɛrəzalɛm ba'a nyi 
kegeze nyi kwelɛŋe ya shɛ ke hɛ kaɗema kwelɛŋe shɛ.› 'Ya Shala Mahwətə nde 
gezete.» 

Te ghəa mi nyi keveyi ghəa nci kaka mɛ ŋkwa 

17«Wəndə ŋelɛ, zhɛrete kema laka mia ka Israyɛl nyi kegeze ghena nyi keshave 
mbe ghə ta nci shɛ na gezete nda ghena ta ɗa ke hɛ. 

18Ma pa na sha geze: Wa nya ghena nya geze Shala Mahwətə nya: Ɗa ya te gheyɛ 
mi nyi ketsa wəshi kedzawa pɛtɛa yɛ dzeve ba'a gheyɛ nyi kentsəzlə salabi kaŋa 
yayata wəndə yitea kema berete le ghwɛ laka kese mpia nci. Gheyɛ ɗe 
kakekesehwe mpia mbelia ɗa mbe ya ŋa ŋayɛ yɛ na? 

19Nahe yɛ kekelemte zləvə te 'ya kwa kema ta mbelia ɗa kezha kemave megi 
demake mbe dzeve ba'a kwetiɓəa ɗafa. Nda mpə yampə mbeli nyi kehitema geva 
kampə yɛ, ama pa yɛ sərəakɛ nyi gare mpə teghweme. Tsagha ne, mbelia ɗa nyi 
keyɛ ghena ta ŋayɛ yaghwete yɛ. 

20Vatse gɛ, wa nya ghena nya geze 'ya, 'ya Shala Mahwətə nya: Nahe 'ya keɗema 
ŋgwedɛba ta ŋayɛ nyi kese mpia mbeli nyi yɛ le. Kateseɗemte ŋgwedɛba nyi 'ya 
same kwa dzeve va gheyɛ kezha mpə ba'a katembelemte mpi nyi kesehwe nyi 
yɛ 'ya. 

21Kateŋkwahe salabia ŋayɛ 'ya ba'a katembeleke mbelia ɗa 'ya shave mbe dzeve 
ta ŋayɛ. Katezhɛne hɛ kateɗe kadzembe dzeve ta ŋayɛ we. Ma tsagha, kateɗepete 
yɛ 'ya ya kaMahwətə. 

22Nahe yɛ ketazemte mehele ta mbeli nyi tiɗiɗi le tseŋwəa ŋayɛ, ndagwara kegha 
'ya kabezemte nda mehele ke hɛ we, va nya mtsehete nda berete yɛ ke ka 
'yaghwa mehele yitea ntsə geva mbe dzeghwa kwa ndiremi nya keza mpia nci. 

23Vatse gɛ ne, kazhɛne yɛ kanewe wəshi tseŋwə ba'a kageze ghena ghwete ŋkwa 
we. Katembelemte mbelia ɗa 'ya shave mbe dzeve ta ŋayɛ. Tsagha ne, 
kateɗepete yɛ 'ya ya kaMahwətə.» 

Ɛzɛkiyɛl 14 

Ɗema wəshi nyi zhɛrete mbeli kashala 

1Ma te kwete hɛ ne, pa kweci mbelia jama ta ka Israyɛl se kantishɛnji kwa kema 
ta ɗa. 

2Tagha, ma ke Mahwətə sha 'ya: 

3«Wəndə ŋelɛ, ma mbeli nyi ne, wəshi nyi zhɛrete mbeli kashala yandeke nda 
wənəa nci hɛ. Wəshi nyi kenza kakesame hɛ mbe jaɗafa yamawe hɛ keveci 
keveci. Kapelakɛ ghəa ɗa 'ya ka'yɛwe ghena hɛ va 'ya na? 

4Vatse gɛ, ma pa na sha hɛ: Wa nya ghena nya geze Shala Mahwətə nya: Ma 
yayata nde Israyɛl nya kendeke nda wənəa ŋkɛ ke wəshi nyi zhɛrete ŋkɛ kashala, 
nya keɗema kekelemte ntsə ta ŋkɛ te wəsə nya kekese ŋkɛ kadzembe jaɗafa ba'a 
nya kese kafa ghena va nde mɛ ŋkwa ne, 'ya Mahwətə le ghəa ɗa nde tezhɛne 
nda. Ma vəa ŋkwa nya tese ŋkɛ ne, yipə yipə le wəshia ŋkɛ nyi zhɛrete ŋkɛ 
kashala tezhɛne nda 'ya. 

5Ma tsagha ne, katedzawa wənəa ka Israyɛl nyi keslənji cakeɗake le 'ya yitea 
wəshi nyi zhɛrete hɛ kashala ghena ta ɗa. 

6Vatse gɛ, ma pa na sha ka Israyɛl: Wa nya ghena nya geze Shala Mahwətə nya: 
Mpi mə dzeve, sərəakɛ mə wəshi nyi zhɛrete yɛ kashala ba'a zhɛrave nda mə 
wəmbə ke wəshi nyi shɛma mbeli newe. 

7Ma kewəfəyite ɗa nde Israyɛl keɗema nde se se nya te hɛɗia Israyɛl, kendeke 
nda ghəa ŋkɛ ŋkɛ ke wəshi nyi zhɛrete ŋkɛ kashala, kevate ntsə ta ŋkɛ ŋkɛ te 
wəsə nya kekese ŋkɛ kadzembe jaɗafa, kwa sebe ta ŋkɛ, hwa'a ŋkɛ sha nde mɛ 
ŋkwa kezha fa ghena ta ɗa ne, 'ya Mahwətə le ghəa ɗa nde tezhɛne nda. 

8Kateme 'ya kənəa wəndəa shɛ, katezhɛre ŋkɛ 'ya kaghena keyipə pa nya 
ketenza kaghena ŋela, katekelemte ŋkɛ 'ya shave hwa mbelia ɗa. Ma tsagha, 
kateɗepete yɛ 'ya ya kaMahwətə. 

9Ma keghwetete ghəa ŋkɛ nde mɛ ŋkwa laka zhɛne ghena le ghəa ŋkɛ ne, 'ya 
Mahwətə nde tsəkwəte kamene kala nyagha. Kateɗa ŋkɛ 'ya le dzeve ta ɗa ba'a 
katekelemte ŋkɛ 'ya shave hwa ka Israyɛl nyi kambelia ɗa. 

10Ma nde mɛ ŋkwa nya kala nyagha ba'a wəndə nya kese nya ka'yɛwe ghena ve 
ne, fete nya kwetɛŋe ya kwa ghəa nci ba'a katekemave zhɛmea ŋkɛ hɛ. 

11Ma tsetse ŋkɛ ne, katezhɛne ka Israyɛl kalə cakeɗake le 'ya we, katezhɛne hɛ 
kazhɛre ghəa nci wale wale laka fama ghena ta nci we, ama katenza hɛ kambelia 
ɗa ba'a katenza 'ya kaShala ta nci.» Nya ya kaghena nya gezete Shala Mahwətə. 

Wəsə shɛ kafɛake meha ghwə ta Shala we 

12Ma ke Mahwətə sha 'ya: 

13«Wəndə ŋelɛ, nda kwete pa kemenete ɗa jaɗafa mbeli nyi te kwete hɛɗi laka 
nzama dɛŋe dɛŋe te ghena ta ɗa. Katencɛ berete ta ɗa 'ya te hɛ, kateza wəshi 

kezeme ta nci 'ya, kateghwene nda ma 'ya ke hɛ ba'a kateza sebe 'ya te mbeli 
ba'a wəshi keseɗa nyi te hɛɗia shɛ. 

14Ya mbeli nyi mahekene nyi: Nowɛ, Daniyɛl ba'a Job nza te hɛɗia shɛ ne, deke 
ghenci ka tembele mpia nci laka nza tiɗiɗia nci. 'Ya Shala Mahwətə nde gezete. 

15Ma keghwename wəshi keseɗa nyi ghyana ghyana 'ya mbe hɛɗia shɛ, kezha 
nza ŋkɛ kaɓerama, kaɗema ŋwale mbe, kaɗema mbeli kadzeghwa mbe va wəshi 
keseɗa shɛhɛ ne, 

16ya mbeli nyi mahekene nyi gezete sləa nci nyi mə nza te hɛɗia shɛ, kageze ŋayɛ 
'ya Shala Mahwətə kaɗema hɛ katembelete ŋwale tezhilia nci ba'a ŋwalea kwɛa 
nci. Deke ghenci ka tembele, ama hɛɗi ne, kaɓerama tenza ŋkɛ. 

17Keɗema kekeleke mpa 'ya kadzete hɛɗia shɛ ne, katepele nda hweŋkwa 'ya ke 
ka sewajɛ kaza sebe te hɛɗia shɛ ba'a kampə mbeli ba'a wəshi keseɗa nyi mbe. 

18Ya mbeli nyi mahekene nyighɛ nza hwa mbeli nyi te hɛɗia shɛ ne, kageze ŋayɛ 
'ya Shala Mahwətə kaɗema hɛ katembelete ŋwale tezhilia nci ba'a ŋwalea kwɛa 
nci. Deke ghenci ka tembelete mpia nci. 

19Keɗema keghwenate ba 'ya te hɛɗia shɛ, kevate ghwə ta hwepe wənəa ɗa 'ya 
te laka ndiremi nya wəba nya keteza sebe te mbeli ba'a wəshi keseɗa, 

20ya Nowɛ, Daniyɛl ba'a Job nza hwa mbeli nyi te hɛɗia shɛ ne, kageze ŋayɛ 'ya 
Shala Mahwətə kaɗema hɛ katembelete ŋwale tezhilia nci ba'a ŋwalea kwɛa nci. 
Deke ghenci ka tembelete mpia nci. 

21Kwa nza ŋkɛ wa nya ghena nya geze Shala Mahwətə nya: Ya 'ya ghwenate 
ndiremi nyi dzawe dzawe wəfaɗe te Zhɛrəzalɛm: mpa, ma, wəshi keseɗa nyi 
ghyana ghyana ba'a ba kaza sebe te yɛ mbeli le wəshi keseɗa ne, 

22katetene mbeli nyi teghweme mbe, zhili ba'a mi. Katefə hɛ mbeli shave mbe 
meleme, katese hɛ sha gheyɛ. Ma vəa ŋkwa nya tenakɛ dzeghwa ta nci ba'a slene 
ta nci yɛ ne, kategwegweɗakwe ghəa ŋayɛ yɛ va ndiremi nyi vate 'ya te 
Zhɛrəzalɛm. 

23Katezhɛremte nza ta ŋayɛ yɛ, kwa nza ŋkɛ katenakɛ dzeghwa ta nci ba'a slene 
ta nci yɛ. Ma tsagha, kateɗepete yɛ kaɗema gəmə menete nda 'ya tsagha ke 
melemea shɛ. 'Ya Shala Mahwətə nde gezete.» 

Ɛzɛkiyɛl 15 

Wəfe ta rɛzɛŋe mɛa ghwə 

1Ma ke Mahwətə sha 'ya: 

2«Wəndə ŋelɛ, le wa nza zləvə za ma te sheghwəa rɛzɛŋe ke kweci wəfe nyi mbe 
ghɛa wəfe wa? Zləvə ma te yɛ dzeve ta ŋkɛ ke ŋa kweci wəfe na? 

3Katsasleve sheghwə mbeli te kezha feɗe wəshi na? Katsasleve mbeli kamɓe 
mbe dewe kezha seɗe wəshi te na? 

4Ewə, deke meha ghwə yanza ŋkɛ kaketekɛ ŋkwa le. Ma ketsemte mɛa ŋkɛ nyi 
bake ghwə, tsagha tepe ta ŋkɛ ne, le wa nza ŋkɛ mba kaketekɛ ŋkwa wa? 

5Ma mba ŋkɛ zake, wəsə shɛ kamenete mbeli le we. Vəa ŋkwa nya terenyɛ ŋkɛ 
ba'a nya tsenyɛ ŋkɛ nza ŋkɛ kamenete kwete wəsə gɛ na? 

6Vatse gɛ ne, wa nya ghena nya geze Shala Mahwətə nya: Kala nya veyi sheghwəa 
rɛzɛŋe 'ya mɛa ghwə za ma ke sheghwə nyi mbe ghɛa wəfe ne, tsagha tetere 
mbeli nyi mbe Zhɛrəzalɛm 'ya. 

7Kateme 'ya kənəa hɛ. Ma zəzə hɛ ne, pələsə hɛ kembelenji va ghwə, ama ghwə 
nde tere hɛ. Ma tsagha, kateɗepete yɛ 'ya ya kaMahwətə vəa ŋkwa nya teme 'ya 
kənəa hɛ. 

8Katezhɛre hɛɗia nci 'ya kaɓerama va nya sema hɛ dɛŋe dɛŋe te ghena ta ɗa. 'Ya 
Shala Mahwətə nde gezete.» 

Ɛzɛkiyɛl 16 

Kawəzege nya wəfəyite mbeli se Zhɛrəzalɛm 

1Ma ke Mahwətə sha 'ya: 

2«Wəndə ŋelɛ, ncɛte nda wəshia ŋkɛ nyi ndiremi ndiremi kashasha ke 
Zhɛrəzalɛm. 

3Ma pa na sha geze: Wa nya ghena nya geze nda Shala Mahwətə ke Zhɛrəzalɛm 
nya: Hɛɗia Kanan ya kahɛɗia ka shihɛ ŋa, te yake geva na. Nde Amor yiteyɛ ŋa 
ba'a wəzha ta ka Hɛt meyɛ ŋa. 

4Ma te veci nya yake ŋa mbeli ne, keslamte zemele ta ŋa mbeli we, kepɛkɛ ŋa 
mbeli hwa yɛmə yitea nza na wɛŋe we, kebehwekɛ geva ta ŋa mbeli le ghwene 
ba'a kepeɗeyi ŋa mbeli mbe lekwesa we. 

5Wəndə shɛ kese kanewe ŋa le zhɛ heli kezha menete ŋa kwete hwa wəshi nyi 
we. Ama dewə se ghəa mbeli te gha ba'a nahe mbeli keneghamte ŋa hwa gamba 
te veci nya yake geva na. 

6Ma kwa dzeyi 'ya vare gha ne, dəkwə 'ya te gha patsa patsa mbe mimi. Pa 'ya 
gezete ŋa kanza teghweme ya kwela nza na bətə mbe mimi. Kaganda ne, pa 'ya 
gezete ŋa kanza teghweme. 

7Pa 'ya kelete ŋa kala wəsə nya kepese kwamte mbe wəve. Pa na pese, pa geva 
ta ŋa tsa ba'a pa na zhɛre ŋa kawəzha nya ndeɗe. Pa ŋ'wa shave te gha ba'a pa 
na hate shinti. Ama derelɛŋe lɛŋe na. 

8Ma te kwete hɛ kwa dzeyi 'ya vare gha ne, pa 'ya nakɛ nahe na kemene male. 
Tagha, pa 'ya pelakaghe karalamea ɗa kənəa gha kezha dəpə nza ta ŋa 
mederelaŋe. Pa 'ya meɗeyi ŋa mɛ ba'a menete jikə geva le gha. Ma tagha gɛ, kaŋa 
ɗa na, 'ya Shala Mahwətə nde gezete. 

9Pa 'ya pɛmte mimi nya te gha le yɛmə, kwa sebe ta ŋkɛ, pa 'ya fikɛ ŋa le n'yi nya 
nza 'wərdə hwe. 

10Pa 'ya ndeke ŋa lekwesa kwa tsa tsa, tsahwa hweta nya shɛanɛa, zlave pawa 
ba'a pa 'ya pelakaghe wəsə nya nza zləvə te kənəa ghəa ŋa. 

11Pa 'ya pesakɛ geva ta ŋa le wəshi kepesa geva. Pa 'ya seɗeyi ŋa takase kwa 
dzeve ba'a zhɛɗa kwa welɛ. 

12Pa 'ya veyi geɗə mbe mɛ va gha, wəshi kedzembe sleme mbe sleme va gha ba'a 
derə meghe mbe ghəa ŋa. 

13Kamze kwa tere tere ba'a kamze kwa tɛawetɛa wəshi kepesa geva ta ŋa, 
lekwesa pawa nyi slɛahe slɛahe, lekwesa nyi nza zləvə te ba'a nyi ketsa tsa ya va 
gha. Hə kwa mɗɛ mɗɛ, yɛməa mze ba'a n'yi ya kawəshi kezeme ta ŋa. Tagha gɛ, 
pa na zhɛre ŋa kendeɗe ŋa, tserame kamale ta meghe. 

14Va ndeɗea ŋa gɛ ne, pa zləvəa ŋa nya zlahe zlahe dzemtenyɛ te hɛɗi lema, va 
nya pesakɛ ŋa 'ya zlahe. 'Ya Shala Mahwətə nde gezete.» 

Nahe Zhɛrəzalɛm kemenete mefətekwə 

15Ama nahe na kevate ghə te ndeɗea ŋa ba'a te dzemte ta zləvəa ŋa kezha mene 
mefətekwə. Nahe na kendeke nda ghəa ŋa ke mene vale tahe le pɛtɛa mbeli nyi 
kedzeyi vare gha, kaŋa nci na. 

16Pa na fəte lekwesa ta ŋa nyi nza mama ta yirə kwele kwele te kezha pesa ŋkwa 
nyi hwa kələŋəa ŋa le hɛ ba'a pa na menete mefətekwə pelɛagha. Kegha wəsə 
nya kala nya kamenete geva we, katezhɛne ŋkɛ kamene geva we. 

17Pa na fəte wəshi kepesa geva ta ŋa nyi kamze kwa tere tere ba'a kamze kwa 
tɛawetɛa nyi fəave ŋa 'ya kezha vɛsə wəshi nyi zhɛrete mbeli kashala nyi kazhili. 
Kwa sebe ta ŋkɛ, ntəŋə na yitea mene mefətekwə le hɛ. 

18Pa na pepelakaghe lekwesa ta ŋa nyi ketsa tsa kənəa hɛ, pa na veyi 'wərdəa ɗa 
ba'a n'yia ɗa kwa kema ta nci. 

19Ma ɗafa, hə kwa mɗɛ mɗɛ, n'yi ba'a yɛməa mze nyi ndeke ŋa nyi 'ya kezha 
zeme na ne, nahe na kedzeghekɛ melɛ le hɛ kezha gwəfə nda ghə ke hɛ. 'Ya Shala 
Mahwətə nde gezete. 

20Pa na dzeghekɛ nda melɛ ke hɛ le ŋwale tezhili ba'a ŋwalea kwɛa nyi yake ɗa 
na kezha zeme hɛ hɛ. Dewə newe mene mefətekwəa ŋa nya na na? 

21Nahe na keslamte ghə te ŋwalea ɗa ba'a nahe na kedzeghekɛ nda melɛ le hɛ ke 
wəshi nyi zhɛrete na kashala! 

22Ma mbe wəshi nyi ndiremi ndiremi kashasha pɛtɛ ta ŋa ba'a mbe mene 
mefətekwəa ŋa nyi ne, nahe na kezaghəyite nza ta ŋa nya kawəzege, vəa ŋkwa 
nya se na derelɛŋe lɛŋe ba'a nya se na kadevələ geva hwa mimi. 

23Kwa sebe ta wəsə kwa ndiremi nya menete nya na ne, ɗa ya te gha. Aya, wa 
nya ɗa te gha gɛ! 'Ya Shala Mahwətə nde gezete. 

24Tərəsə tərəsə na kevevaɗete hɛɗi, nahe na keŋate nda ŋkwa nyi dzəgwəɗəmə 
dzəgwəɗəmə ke ghəa ŋa dzeyi te yɛ ŋkwa kebeke. 

25Nahe na keŋate ŋkwa nya dzəgwəɗəmə dzeyi mɛa yayata baŋwa ta hweŋkwa, 
nahe na kezhɛremte ndeɗea ŋa wale wale, nahe na kepelave nda ghəa ŋa ke 
yayata wəndə nya kedzeghwa kwa hweŋkwa ba'a kemtsehete mene 
mefətekwəa ŋa. 

26Nahe na kemenete mefətekwə le ka Ɛzhipte, ka ghedəkwəa ŋa nyi deke deke. 
Tsagha ne, nahe na hwepete ɗa wənəa ɗa le kwelea mene mefətekwəa ŋa. 

27Vatse ncɛte berete ta ɗa 'ya te gha: nahe 'ya kedewəmte ŋa wəshi kezeme ba'a 
kepelave nda ŋa ke mawe ta ka jaga ta ŋa nyi kaŋwalea kwɛa ka Filisti, nyi se 
hawe kazhɛ nda ke hɛ va gwaya ta ŋa. 

28Ma kwa behema na ne, ntəŋə na yitea mene mefətekwə le ka Asiri. Ya kwela 
nza ŋkɛ tsagha ne, kekete na shanda we. 

29Kwele kwele menete mefətekwə na te hɛɗia ka zhɛre dzeve, mbe Babilone. Ya 
le mbelia shɛhɛ ne, kenaka na kabehe we. 

30Ayaga, kewəba gwaya va gha! Ma kwa nza na kamene wəshia shɛhɛ ne, kala 
male nya keɗepemte mene mefətekwə na. 'Ya Shala Mahwətə nde gezete. 

31Tərəsə tərəsə na kevevaɗete hɛɗi dzeyi mɛa yayata baŋwa ta hweŋkwa ba'a 
nahe na kehite ŋkwa nya dzəgwəɗəmə dzeyi te yɛ ŋkwa kebeke, ama kese na 
ka'yɛwe zhɛme kala male nya kemene mefətekwə we. 

32Kala male nya kemene vale tahe nya keɗehwe kweci mbeli sərə za nta na. 

33Wəshi yafə nda mbeli ke pɛtɛa mi nyi kemene mefətekwə, ama gha nde ɗa nda 
wəshi ke ka meghwateshia ŋa. Pa na ɗave nda wəshi ke hɛ, yitea se hɛ te yayata 
ŋkwa kaɓelahe le gha. 

34Ama gha mbe mene mefətekwəa ŋa ne, tekeleke le ŋa kweci mi mene na. Kese 
mbeli kazele ŋa we, kese mbeli kaɗa ŋa wəsə we, ama gha nde ŋki nda zhɛme ke 
hɛ. Vatse gɛ ne, tekeleke menete na le ŋa ŋa. 

35Yawa, gha Zhɛrəzalɛm nya kamale mefətekwə, fa ghena ta Mahwətə. 

36Wa nya ghena nya geze 'ya, Shala Mahwətə nya: Ma va nya nza ŋa na 
mederelaŋe ba'a nya ghweneyite zeweve ta ŋa na yitea sefə mbe mene 
mefətekwəa ŋa le ka meghwateshia ŋa ba'a le pɛtɛa wəshi ndiremi ndiremi 
kashasha ta ŋa nyi zhɛrete nyi na kashala, tewəmbəreke mimia ŋwalea ŋa nyi 
fəave nda na ke hɛ ne, 

37vatse gɛ, 'ya katetsene ka meghwateshia ŋa nyi vate ghə nyi na te, pɛtɛa mbeli 
nyi ɗehwe nyi na ba'a nyi ɗema nyi na. Katetseneke ŋa hɛ 'ya se te yayata ŋkwa, 
kateve nda zeweve ta ŋa 'ya yitea sefə ke hɛ. Pɛtɛ tenewemte zeweve ta ŋa hɛ. 

38Katemeha ghwə 'ya te gha kala mi nyi kemene vale tahe ba'a nyi kempə ŋkwa. 
Katedevələ ŋa 'ya mbe mimi va hwepe ta wənəa ba'a va zlɛa ɗa. 

39Kateve ŋa 'ya mbe dzeve ta nci. Katedase hɛɗi nyi tsenete na hɛ ba'a 
kateŋzlamte ŋkwa nyi dzəgwəɗəmə dzəgwəɗəmə nyi ŋate na hɛ. Kateseɗemte 
lekwesa hɛ kənəa gha ba'a katefəhwe wəshi kepesa geva ta ŋa nyi ganji ganji hɛ. 
Derelɛŋe lɛŋe tesərə ŋa hɛ. 

40Kwa sebe ta ŋkɛ, kateghwene mbeli hɛ yitea gha. Katejɛwə ŋa hɛ le pelɛ, 
katenzere ŋa hɛ le kafayɛ, 

41katetere yɛ ghɛa ŋa hɛ le ghwə, katesla ghwə ta ŋa hɛ kwa kema ta mi kwele 
kwele. Kateza sebe 'ya te nza ta ŋa kamale mefətekwə, katezhɛne na kaŋki nda 
zhɛme ke ka meghwateshia ŋa we. 

42Katetereke hwepe wənəa ɗa 'ya te gha. Ma vəa ŋkwa tekelemte geva zlɛa ɗa 
seyi kənəa gha ne, kategweɗakwe 'ya, katezhɛne wənəa ɗa kabeze we. 

43Ma kwa ɗema na kezəzəte və nyi se na kawəzege ba'a kwa bezemte ɗa wənə 
na le slene ta ŋa nyi ne, ma 'ya le ŋa ɗa gɛ, kateve dzeghwa ta ŋa 'ya kwa ghəa 
ŋa. 'Ya Shala Mahwətə nde gezete. Ashɛ wəsə nya wale wale nya zhɛ ŋkwa hawe 
ve yajikəave na vare wəshi nyi ndiremi ndiremi kashasha ta ŋa wəka? 

Ndiremi ma Zhɛrəzalɛm ke kweci meleme 

44Zhɛrəzalɛm, ma tegeze ka geze ghena ŋela te gha: Kala nza ta meghekɛ nza 
wəzha makwa. 

45Wəzha ta male nya keɗema ntsə ta za nta ba'a ŋwalea nta na. Yipə yipə na le 
ŋwalea kwɛa meyɛ ŋa nyi keɗema ntsə ta zhilia nci ba'a ŋwalea nci. Wəzha ta ka 
Hɛt se meyɛ ŋayɛ ba'a nde Amor se yiteyɛ ŋayɛ. 

46Yɛ Samari nya laka bela kwa gwela ta ŋa le meleme nyi dzeyi yite ya kawəzha 
ta meyɛ ŋa nya wəba. Ma wəzha ta meyɛ ŋa nya ɓɛhwɛ, nya laka bela kwa zeme 
ta ŋa ne, gheŋkɛ yɛ Sodome le meleme nyi dzeyi yite. 

47Dzeghwa ta nci ba'a wəshi nyi ndiremi ndiremi kashasha ta nci yadambeghə 
ŋa na kateke, dewə ŋa newe na gɛ na! Ndiremi ma nza ta ŋa ke ŋa nci. 

48Kazeme ŋa 'ya kafela 'ya Shala Mahwətə kaɗema yɛ wəzha ta meyɛ ŋa Sodome 
le meleme nyi dzeyi yite kemenete kala gha ba'a meleme nyi dzeyi yitea gha. 

49Wa nyi fete ta yɛ wəzha ta meyɛ ŋa Sodome le meleme nyi dzeyi yite nyi: kwele 
kwele se hɛ kakele ghə, megela se hɛ kazeme wəshi kezeme, kese hɛ kagezleŋe 
ghə we, kese hɛ kakemane ka titikwəa kɛfi ba'a ka dewə ŋeli we. 

50Nahe hɛ kezhɛrenji kambeli nyi keɗema mbeli kaɓela ŋkwa ba'a kemenete 
wəshi nyi ndiremi ndiremi kashasha kwa kema ta ɗa. Tagha gɛ, pa 'ya zamte 
sebe te hɛ te hɛɗi kala nya ɗepe nya na. 

51Ma Samari le ŋa ŋkɛ ne, kemenete bela ta jaɗafa nyi menete na ŋkɛ we. Nahe 
na kemenete wəshi nyi ndiremi ndiremi kashasha kwele ma ke ŋa ŋkɛ. Nahe na 
kezhɛrete ŋwalea kwɛa meyɛ ŋa kambeli nyi tiɗiɗi laka wəshi nyi ndiremi 
ndiremi kashasha nyi menete na. 

52Ma tsetsenya gɛ, katezereghe hawe ta ŋa na, gha nya kezhɛrete ŋwalea kwɛa 
meyɛ ŋa kambeli nyi tiɗiɗi laka wəshi nyi ndiremi ndiremi kashasha nyi menete 
na. Kambeli nyi tiɗiɗi ma hɛ ke gha. Ma gha perə ne, nza shewə va hawe ba'a 
kelete ŋ'wəshi nya te gha, va nya zhɛrete ŋwalea kwɛa meyɛ ŋa na kambeli nyi 
tiɗiɗi. 

53Katezhɛne meleme nyi 'ya te ŋkwa nci, katezhɛre nza ta yɛ Sodome le meleme 
nyi dzeyi yite 'ya, tsagha ŋa yɛ Samari le meleme nyi dzeyi yite. Kakwa keɗaŋe, 
katezhɛne ŋa 'ya te ŋkwa ŋa kala hɛ. 

54Ma tsagha gɛ, katenza na shewə va hawe, katezhɛ ŋa hawe va wəshi nyi menete 
na pɛtɛ, kategweɗakwe nda wənə hɛ ke hɛ. 

55Katenza Sodome, Samari ba'a meleme nyi dzeyi yitea hɛ te ŋkwa nci nya 
vəashi. Tsagha tenza na le meleme nyi dzeyi yitea gha perə. 

56Ma vəa ŋkwa nya nza na mba kazlama te ghəa ŋa ne, ghena ŋkele ntsə yase na 
kageze te Sodome. 

57Ma vəa ŋkwa shɛ ne, kenaka 'yaghwa mehele ta ŋa kancɛte geva we. Ma 
tsetsenya ne, ŋ'wəshi ya te gha va yɛ meleme ta ka Ɛdom le meleme nyi dzeyi 
yitea hɛ, tsagha va yɛ meleme ta ka Filisti nyi keɗema keɓela shinti mbe ghə va 
gha. 

58Ɗaŋeɗa ta wəshi hawe ba'a wəshi nyi ndiremi ndiremi kashasha nyi menete 
na ya kənəa gha. 'Ya Shala Mahwətə nde gezete. 

59Wa nya ghena nya geze Shala Mahwətə nya: Kese na kaɓela fela nya zemete na 
we, ama nahe na kepelemte jikə geva nya menete mə, vatse temene ŋa 'ya kala 
nya menete ɗa na. 

60Ama katezaghə jikə geva nya menete 'ya le gha, vəa ŋkwa nya se na kadegheli 
'ya we: katemene jikə geva nya kaghala ghala 'ya le gha. 

61Gha perə ne, katezəzə dzeghwa ta ŋa na ba'a katenza na shewə va hawe vəa 
ŋkwa nya tekemaneve ŋwalea meyɛ ŋa nyi jama jama ba'a nyi ɓɛhwɛ ɓɛhwɛ na. 
Kateve ŋa hɛ 'ya kaŋwalea kwɛa ŋa, ama kanza hɛ hwa jikə geva ta ɓə we. 

62Zhɛrəzalɛm, katezhɛne 'ya kamene jikə geva le gha, ma tsagha, kateɗepete na 
'ya ya kaMahwətə. 

63Katezəzə wəshi nyi menete na na yitea nza na shewə va hawe ba'a yitea nza 
mɛa ŋa teŋzle va nya ɗema zləvə te gha. Ama 'ya ne, katekelemte wəshi nyi 
menete na 'ya te wənə. 'Ya Shala Mahwətə nde gezete. 

Ɛzɛkiyɛl 17 

Zele bake ba'a wəfe ta rɛzɛŋe 

1Ma ke Mahwətə sha 'ya: 

2«Wəndə ŋelɛ, gezete nda ghena ŋela ke ka Israyɛl, ɓelate nda ghena keyipə pa 
ke hɛ. 

3Ma pa na sha tegeze nda ke hɛ: Wa nya ghena nya geze Shala Mahwətə nya: Pa 
kwete zele kewəbanyɛ, nya nza bidzə kejama jamanji, shinti kebiya biyanji ba'a 
kendeɗe ndeɗenji te. Ntəŋə nde le zlə kadzeme ghweme ta Liban, pa nde ɓeleve 
dzeve nya biya ma hwa dzeve ta wəfe ta lekeleke. 

4Pa nde keleghe kadzete hɛɗia ka zhɛre dzeve ba'a mɓeyi mbe meleme ta ka 
pamte wəshi. 

5Kwa sebe ta ŋkɛ, laŋe nde kelete kwete dzeve ta wəfe te hɛɗia ka Israyɛl, gepe 
nde mɓeyi kwa ntsa laka wəfe nya keɗe yɛmə, te ŋkwa nya nza yɛmə kwele 
kwele. 

6Pa dzeve ta wəfea shɛ ɗanyɛ ba'a zhɛrenyɛ kawəfe ta rɛzɛŋe nya ndeɗe, nya 
peslete geva dzeve ta ŋkɛ. Jive laka zele nyagha pesle geva yɛ dzeve ta ŋkɛ ba'a 
dzeyi mbe hwəa ŋkɛ ha geva slərəa ŋkɛ. Pa nde zhɛrenyɛ kawəfe ta rɛzɛŋe nya 
kehate dzeve nyi ɓɛhwɛ ɓɛhwɛ ba'a nyi jama jama. 

7Ama kwa bake ta zele ya shɛ kewəbanyɛ, nya nza bidzə kejama jamanji ba'a 
shinti kebiya biyanji te. Pa wəfe ta rɛzɛŋe nyagha zhɛreghe yɛ slərəa ŋkɛ ba'a yɛ 
dzeve ta ŋkɛ laka gheŋkɛ. Ma zəzə nde ne, kwele ma tekemave yɛmə nde kenya 
te ŋkwa nya mɓeyi geva nde. 

8Ndagwara mbe wəve ganyɛ mɓete geva nde, mɛa hələ nya nza yɛmə kwele 
kwele kwa, kezha pesle yɛ dzeve, kezha ya yɛ ya ba'a kezha nza kawəfe ta rɛzɛŋe 
nya ndeɗe. 

9Ma 'ya, 'ya Shala Mahwətə 'yɛwete: Katemene wəfe ta rɛzɛŋea shɛ na? Ashɛ nde 
ghate ta zele nyagha katenteɗe yɛ slərəa ŋkɛ yitea bete ya ta ŋkɛ ba'a yitea 

ghwele yɛ dzeve kwateɗa ta ŋkɛ wəka? Kezha nteɗe same kwa hɛɗi ne, kazele 
berete ba'a mbeli kwele kwele nde we. 

10Megela mɓete geva wəfe ta rɛzɛŋea shɛ, ama katemene ŋkɛ na? Vɛkema geva 
ta sefə same kwa ghweme ne, ashɛ helɛŋe teghwele nde wəka? Te ŋkwa nya hi 
nde kaɗa teghwele nde.» 

Ghena nya mbe ghena keyipə pa 

11Ma ke Mahwətə sha 'ya: 

12«'Yɛwakɛ va ka ntɛaŋentɛa ghə nyi kenza ŋkɛ nahe hɛ kefave ghena nya mbe 
ghena nya. Zəzəte nda ke hɛ tsema tsema dzembenyɛ meghea ka Babilone mbe 
Zhɛrəzalɛm, keseve meghe ba'a mbeli nyi te ghə ŋkɛ kezha fə hɛ kajive hɛɗia 
ŋkɛ. 

13Kwa sebe ta ŋkɛ, pa kelete wəndə mbe hwelefe ta meghe, menete jikə geva le 
ba'a gezete nda kazeme fela kenza dɛŋe dɛŋe te ghena ta ŋkɛ. Pa ŋkɛ fəhwe 
mbelia jama nyi te hɛɗi, 

14yitea nza hɛɗia meghea nci ɓɛhwɛ, kadewə berete ba'a yitea hawe nde megela 
va jikə geva nya menete hɛ. 

15Ama pa meghea ka Zhəwda ɗema ghena ta ŋkɛ, pa ghweneghe nda mbeli ke 
Ɛzhipte kezha 'yɛwe yɛ gədəwə ba'a ka sewajɛ kwele kwele. Katekemave berete 
ŋkɛ ba'a katejive ŋkɛ mbe kema va nya menete ŋkɛ tsagha na? Ewə, katepesle 
ŋkɛ yite va nya ɗema ŋkɛ kese kahawe va jikə geva nya kemenete geva we. 

16Kazeme 'ya kafela 'ya Shala Mahwətə nya teghweme: Katemte meghea shɛ te 
hɛɗia meghea ka Babilone nya keveyi ŋkɛ te meghe, va nya ɗema ŋkɛ kese 
kaɓela fela nya zemete ŋkɛ, kese ŋkɛ kahawe va jikə geva nya kemenete geva 
we. Pelɛ Babilone temte meghea ka Israyɛl. 

17Ya le ka sewajɛa ŋkɛ nyi kwele kwele ba'a nyi berete berete ne, katekemanakɛ 
ŋkɛ Farawon vəa ŋkwa nya tseneyite hɛɗi ka Babilone yitea zli ba'a nya late ki 
hɛ kezha mpə mbeli kwele kwele we. 

18Ma kwa ɓelama fela nya zemete ŋkɛ meghea ka Israyɛl ne, kehawete nda hawe 
ŋkɛ ke jikə geva nya kemenete geva we. Ma kwa menete ŋkɛ tsagha kwa sebe ta 
nya səkwəte dzeve hɛ ne, katembele ŋkɛ we. 

19Vatse gɛ, wa nya ghena nya geze Shala Mahwətə nya: Kazeme 'ya kafela kave 
zhɛme ta fete nyi menete ŋkɛ kwa ghəa ŋkɛ, kwa ɓelama fela nya zemete ŋkɛ 
meghe ba'a kwa pelemte jikə geva nya kemenete geva ŋkɛ. 

20Kateŋa keleŋa 'ya kezha kese ŋkɛ. Katekele ŋkɛ 'ya kajive Babilone, pelɛagha 
temeha ghwə 'ya te, va nya sema ŋkɛ dɛŋe dɛŋe te ghena ta ɗa. 

21Katempəmte ka katsala ka sewajɛa ŋkɛ 'ya kwamte mpa ba'a katetazemte 
mbeli nyi ketene teghweme 'ya laka yayata bela. Ma tsagha, kateɗepete yɛ 'ya ya 
kaMahwətə nya kese kageze ŋayɛ ghena.» 

Mahwətə kameɗe nda meghe ke ka Israyɛl 

22Wa nya ghena nya geze Shala Mahwətə nya: «'Ya le ghəa ɗa nde teɓele dzeve 
nya pelɛ ghəa wəfe ta Lekeleke kezha mɓe te ŋkwa ŋkɛ. Kateɓele dzeve kwateɗa 
'ya pelɛ ghəa yɛ dzeve ta ŋkɛ kezha mɓe le ghəa ɗa kwa ghəa ghweme nya biya. 

23Pelɛ ghəa ghweme ta ka Israyɛl nya biya temɓe ŋkɛ 'ya. Kateha yɛ dzeve ŋkɛ, 
kateya ŋkɛ ba'a katezhɛre ŋkɛ kasɛdre ganyɛ. Katese mama ta 'yɛ kapa ghɛ dzeyi 
te dzeve ta ŋkɛ ba'a kanza mbe shenaŋkwe ta ŋkɛ. 

24Ma tsagha, kateɗepete pɛtɛa wəfe nyi kwamte 'ya ya kaMahwətə. Katempə 
wəfe nyi jama jama 'ya ba'a katekele nyi ɓɛhwɛ ɓɛhwɛ 'ya. Kateghwele wəfe nyi 
njaɓa njaɓa 'ya ba'a kategə yɛmə 'ya mbe nyi keghwele ghwele. 'Ya Mahwətə nde 
gezete ba'a 'ya nde teyipə ghena shɛ kadzawa.» 

Ɛzɛkiyɛl 18 

Kala dzeghwa ta wəndə meha ghwə Shala te 

1Ma ke Mahwətə sha 'ya: 

2«Va wa nda gegeze geva ghena ŋela nya te hɛɗia ka Israyɛl: ‹Mbeli nyi keyake 
ŋwale ka mpeɗehwe mendahwepələa rɛzɛŋe ne, ama ŋwale yaghelamenji slene 
kwa mɛ va hɛ› wa? 

3Kazeme kafela 'ya, 'ya Shala Mahwətə le ghəa ɗa kaɗema mbeli mba kategegeze 
ghena ŋela nya hwa ka Israyɛl. 

4Kaganda ne, pɛtɛ mpia mbeli kaŋa ɗa. Ŋa ɗa mpia yɛ yita le wəzege bake nci. 
Ma wəndə nya kemenete jaɗafa ne, gheŋkɛ nde temte. 

5Ya kwete pa kenza wəndə nya kemene slene ganyɛ, wəsə nya tiɗiɗi ba'a nya le 
hweŋkwa ta ŋkɛ shɛ. 

6Kazeme wəshi nyi dzeghekɛ melɛ mbeli le hɛ hwa ghweme ŋkɛ we, kagwəɗəŋə 
ŋkɛ kwa kema ta wəshi nyi zhɛrete ka Israyɛl kashala we. Kaɓelahe ŋkɛ le male 
ta kwete wəndə ba'a le male nya zhɛ nda wəshi we, 

7kazeme berete ta wəndə ŋkɛ we, kave wəsə ŋkɛ kənəa wəsə nya nzəɓə nda ŋkɛ 
ke mbeli we, kaghərə wəsəa wəndə ŋkɛ we, kaɗa nda wəshi kezeme ŋkɛ ke 
wəndə nya shewə va ma, kaseɗe nda lekwesa ŋkɛ ke wəndə nya ɗema ŋkɛ ve. 

8Kave nda təmə ŋkɛ ke wəndə le yɛmə yite we, wəsə shɛ kave ŋkɛ yite we. 
Wəmbə yazhɛre nda ŋkɛ ke wəsə kwa ndiremi ba'a fete ganyɛ yanegha ŋkɛ. 

9Kayɛ fete ŋkɛ yitea ghena nyi gezete 'ya ba'a yitea wəshi mahalegəa ɗa, kamene 
slene ŋkɛ le kaganda. Wəndəa shɛ ya kawəndə nya tiɗiɗi, teghweme tenza ŋkɛ. 
'Ya Shala Mahwətə nde gezete. 

10Ya kwete pa kenza wəzege nya kefə wəshia mbeli, nya kempə ŋkwa ba'a nya 
kemene mama ta wəshi nyi kala nyighɛ va wəndəa shɛ. 

11Kaɗema kenza kala yitenyɛ ne, kazeme wəshi nyi dzeghekɛ melɛ mbeli le hɛ 
hwa yɛ kələŋə ŋkɛ, kavale mia kweci mbeli ŋkɛ. 

12Kazeme berete ta ka titikwəa kɛfi ba'a ka dewə ŋeli ŋkɛ, kaghərə wəshia mbeli 
ŋkɛ, kanzəɓə nda təmə ŋkɛ ke mbeli le yɛmə. Kagwəɗəŋə ŋkɛ kwa kema ta wəshi 
nyi zhɛrete mbeli kashala ba'a kamene wəshi nyi ndiremi ndiremi kashasha ŋkɛ. 

13Kave nda təmə ŋkɛ le yɛmə ke mbeli ba'a kwele kwele kele wəshi ŋkɛ yite. 
Teghweme tenza wəndəa shɛ na? Ewə! Wəshi nyi ndiremi ndiremi kashasha 
yamenete ŋkɛ, katemte ŋkɛ ba'a kwa ghəa ŋkɛ tenza mte ta ŋkɛ. 

14Ya kwete pa keyake ŋa ŋkɛ ŋkɛ wəzege nya kenakɛ jaɗafa nyi menete yitenyɛ 
pɛtɛ, ama kaɗema ŋkɛ kese kamene kala gheŋkɛ. 

15Kazeme wəshi nyi dzeghekɛ melɛ mbeli le hɛ hwa kələŋə ŋkɛ we, kagwəɗəŋə 
ŋkɛ kwa kema ta wəshi nyi zhɛrete ka Israyɛl kashala we, kazele male ta wəndə 
ŋkɛ we, 

16kazeme berete ta wəndə ba'a kave wəsə ŋkɛ kwa jiŋgina we, kaghərə wəsəa 
wəndə ŋkɛ we, kaɗa nda wəshi kezeme ŋkɛ ke wəndə nya shewə va ma ba'a 
kaseɗe nda lekwesa ŋkɛ ke wəndə nya ɗema ŋkɛ ve, 

17kazhɛre nda wəmbə ŋkɛ ke wəsə kwa ndiremi, kave nda wəsə ŋkɛ ke mbeli le 
yɛmə we, kayɛ fete ŋkɛ yitea wəshi mahalegəa ɗa ba'a yitea wəshi nyi gezete 'ya. 
Katemte ŋkɛ te fete nyi menete yitenyɛ we. Teghweme tenza ŋkɛ kaganda. 

18Yitenyɛ nde se kasa nda yaka ke mbeli, kaghərə ba'a kamene nda wəsə kwa 
ndiremi ke hwelefe ta ŋkɛ. Gheŋkɛ nde temte va fete ta ŋkɛ. 

19Ma pe yɛ sha 'yɛwe: ‹Va wa ɗema fete ta yitenyɛ kanza kwa ghəa wəzegea shɛ?› 
Va nya menete wəsə nya tiɗiɗi ba'a nya le hweŋkwa ta ŋkɛ ŋkɛ. Nahe ŋkɛ 
kehawete nda hawe ke wəshi mahalegəa ɗa ba'a keyipəyi hɛ kwa: kaganda tenza 
ŋkɛ teghweme. 

20Ma wəndə nya kemenete jaɗafa ne, gheŋkɛ nde temte. Kanza fete ta mbeli nyi 
keyake ŋwale kwa ghəa ŋwalea nci keɗema ŋa ŋwale kwa ghəa mbeli nyi keyake 
hɛ we. Ma wəndə nya kemenete ganyɛ ne, ke ghəa ŋkɛ menete nda ŋkɛ, kwa ghəa 
nde 'yaghwa mehele tenza 'yaghwa mehele ta ŋkɛ. 

Heka ŋkwa kamene wəsə ganyɛ 

21Ma kesərəakɛ wəshi nyi ndiremi ndiremi nde 'yaghwa mehele, keyate wəshi 
mahalegəa ɗa ŋkɛ ba'a kemenete slene ŋkɛ tiɗiɗi ba'a le hweŋkwa ta ŋkɛ, ghəpə 
yite katenza ŋkɛ teghweme we. 

22Katezhɛne mbeli kazəzə fete nyi menete ŋkɛ we, kwa nza ŋkɛ katenza ŋkɛ 
teghweme tewəmbəreke wəsə ganyɛ nya menete ŋkɛ. 

23Ma zəzə yɛ ne, katezlama 'ya yitea mte ta nde 'yaghwa mehele na? Ma 'ya, 'ya 
Shala Mahwətə sha gheyɛ: ma wəsə nya ɗe 'ya ne, zhɛre geva ta ŋkɛ same kwa 
hweŋkwa nya ndiremi yitea nza ŋkɛ teghweme. 

24Ama kesərəakɛ mene wəsə kwa ganyɛ wəndə nya tiɗiɗi kezha mene wəsə kwa 
ndiremi, ma kelənyɛ ŋkɛ yitea mene wəshi nyi ndiremi ndiremi kashasha pɛtɛ 
nyi mene ka 'yaghwa mehele ne, katenza ŋkɛ teghweme zəzə yɛ na? Ewə! 
Katezəzə wəshi ganji nyi menete ŋkɛ mbeli we. Katemte ŋkɛ va nya sema ŋkɛ 
dɛŋe dɛŋe te ghena ta ɗa ba'a va jaɗafa ta ŋkɛ. 

25Ama pe yɛ sha geze: ‹Kehi wəsə nya mene nya Mahwətə kala nya we!› Gheyɛ 
ka Israyɛl, fa mə: Kaganda hitema geva wəsə nya mene 'ya na? Ŋa ŋayɛ wəshi 
nyi mene yɛ ka hitema geva. 

26Ma kesərəakɛ mene ganyɛ wəndə nya tiɗiɗi, kamenete wəsə kwa ndiremi nya 
mtenyɛ ŋkɛ ve ne, va wəsə kwa ndiremi nya menete ŋkɛ mte ŋkɛ. 

27Ama kesərəakɛ wəsə kwa ndiremi nde 'yaghwa mehele kamenete wəsə nya 
tiɗiɗi ba'a nya kehi ne, katembele mpia ŋkɛ ŋkɛ. 

28Ma keɗepete wəshi nyi ndiremi ndiremi nyi menete ŋkɛ ba'a kezhɛrave nda 
wəmbə ŋkɛ ke hɛ ne, kaganda tenza ŋkɛ teghweme, katemte ŋkɛ we. 

29Ama ma ke gheyɛ ka Israyɛl sha geze: ‹Kehi wəsə nya mene nya Mahwətə kala 
nya we.› Gheyɛ ka Israyɛl, fa mə: Kaganda hitema geva wəsə nya mene 'ya na? 
Ŋa ŋayɛ wəshi nyi mene yɛ ka hitema geva. 

30Vatse gɛ ka Israyɛl, katemeha ghwə 'ya, 'ya Shala Mahwətə te yayata wəndəa 
ŋayɛ kala dzeghwa ta ŋkɛ. Zhɛre mə nza ta ŋayɛ, zhɛre nda mə wəmbə ke pɛtɛa 
wəshi nyi ndiremi ndiremi nyi mene yɛ, sərəma fete yɛ ya kwetɛŋe kaza ŋayɛ 
ma. 

31Sərəakɛ mə wəshi nyi ndiremi ndiremi nyi mene yɛ, zhɛrete mə wənəa ŋayɛ 
ba'a mehele ta ŋayɛ. Yitea wa ɗe yɛ kampə wa, ka Israyɛl? 

32Kazlama 'ya te mte ta wəndə nya kemte we. 'Ya Shala Mahwətə nde gezete. 
Zhɛrave nda mə wəmbə ke wəshi nyi ndiremi yitea nza yɛ teghweme!» 

Ɛzɛkiyɛl 19 

Nehwene kwa mberate ghə te yɛ nivɛrə 

1Ma ke Mahwətə gezete ɗa kagha nehwene kwa mberate ghə te mbeli nyi te ghə 
nyi mbe Israyɛl: 

2«Ŋemalea nivɛrə nya meɓelahe hwa ŋezhilia nivɛrə meyɛ ŋayɛ! Te tepe ta 
ŋwalea nivɛrə nza nde kezha kele ŋwalea nta. 

3Pa ŋkɛ kelete kwete tekeleke hwa ŋwalea nta nya kezhɛrenyɛ kakatsala nivɛrə. 
Pa ŋkɛ tekeve slekwe wəsə nya keseve ŋkɛ ba'a pa mpempeɗehwe mbeli. 

4Pa kweci hwelefefi fate ghena ta nta. Pa ŋkɛ teɗenyɛ kwa ki nya late nda hɛ. 
Mpahwe hɛ sha dzara mbe ŋshi ve kezha kele kadzawa Ɛzhipte. 

5Ma kwa nakɛ ŋemalea nivɛrə nahe nde kedene, kaɗema zəzə kembele shɛ ve 
ne, pa kelete kwete hwa ŋwalea nta, pa kelete ŋkɛ kakatsala nivɛrə. 

6Te tepe ta ŋezhilia nivɛrə kele ŋkɛ ba'a pa zhɛrenyɛ kakatsala nivɛrə. Pa ŋkɛ 
tekeve slekwe wəsə nya keseve ŋkɛ ba'a pa mpempeɗehwe mbeli. 

7Pa ŋkɛ mpempəmte yɛ ghɛ meghea nci ba'a ŋzleŋzlate yɛ meleme ta nci te hɛɗi. 
Kwele kwele dakenji mbeli nyi te hɛɗi kwa fate ghwəghwə ta ŋkɛ hɛ. 

8Pa kweci hwelefefi nyi keshave mbe yayata bela tseneyite geva yite. Pa hɛ ŋate 
nda keleŋa, pa teɗenyɛ kwa ki nya late nda hɛ. 

9Pa hɛ ntsehame ŋkɛ mbe kweshɛle le dzara ba'a keleghe nda ŋkɛ ke meghea ka 
Babilone. Pa mbeli keseyi ŋkɛ kwa daŋgayɛ kezha ɗema mbeli kafa ghwəghwə 
ta ŋkɛ hwa ghweme nyi mbe Israyɛl. 

Nehwene kwa mberate ghə yitea rɛzɛŋe 

10Kala wəfe ta rɛzɛŋe nya kemɓete geva mɛa hələ meyɛ ŋayɛ. Kwele kwele se ya 
ba'a sleke te, va nya nza slərəa ŋkɛ hwa yɛmə. 

11Dzeve nyi berete berete nyi kezhɛrenji kageta meghe ka se te. Pa ŋkɛ kelenyɛ 
biya ma ke kweci wəfe. Pɛtɛ ntsə ta mbeli vate geva te va biya ta ŋkɛ ba'a va 
yɛkwekwe ta dzeve nyi te. 

12Ama pa nde nteɗemte geva le wənə le wənə ba'a ŋzleyi geva te hɛɗi. Pa sefə 
nya kesame kwa ghweme ghwelemte ya ta ŋkɛ nyi kebetenji. Pa yɛ dzeve ta ŋkɛ 
nyi berete berete ghwelenji, kwa sebe ta ŋkɛ, pa ghwə teremte hɛ. 

13Ma tsetsenya ne, te ɓerama mɓete geva nde, te hɛɗi nya dɛrɛŋe rɛŋe ba'a nya 
ɗema yɛmə te. 

14Pa ghwə tsete geva te dəŋwəa ŋkɛ, teremte yɛ dzeve ta ŋkɛ ba'a yɛ ya ta ŋkɛ. 
Mba dzeve nya berete nya kenza kanzate nza kageta ta meghe te we.» 
Kanehwene kwa mberate ghə hi mbeli kagha nehwene nya. 

Ɛzɛkiyɛl 20 

Kweci shala mbe nza ta ka Israyɛl 

1Ma mbe va kwa mberefaŋe, mbe hɛ kwa meŋe te tere kwa mcɛfe kwa sebe ta 
nya fəhwe ŋkwa mbeli ne, pa kweci mbelia jama ta ka Israyɛl se kantishɛnji kwa 
kema ta ɗa kezha fa ghena ta Mahwətə. 

2Ma ke Mahwətə sha 'ya: 

3«Wəndə ŋelɛ, geze nda ghena ke mbelia jama ta ka Israyɛl nyi. Ma pa na sha hɛ: 
Wa nya ghena nya geze Shala Mahwətə nya: Ashɛ kezha fa ghena nya kese va 'ya 
se yɛ wəka? Kageze ŋayɛ 'ya, 'ya Shala Mahwətə kaɗema 'ya kasərə ŋayɛ kafa 
ghena nya kese va 'ya. 

4Katemeha ghwə na te hɛ, kaganda temeha ghwə na te hɛ tse na wəndə ŋelɛ? 
Ɓelate nda wəshi nyi ndiremi ndiremi kashasha nyi menete ka shihɛ nci ke hɛ. 

5Ma pa na sha geze nda ke hɛ: Wa nya ghena nya geze Shala Mahwətə nya: Ma te 
veci nya ntave ka Israyɛl 'ya ne, nahe 'ya kegezete nda gheci gheci ke hwelefe ta 
Zhakob. Nahe 'ya kencɛte nda ghəa ɗa ke hɛ kwa Ɛzhipte, nahe 'ya kegezete nda 
gheci gheci ke hɛ, ma 'ya sha hɛ: 'Ya ya kaMahwətə Shala ta ŋayɛ. 

6Ma te vecia shɛ ne, nahe 'ya kegezete nda gheci gheci ke hɛ kezha fə hɛ shave 
mbe hɛɗia Ɛzhipte kadzete hɛɗi nya ntave 'ya kezha hɛ: hɛɗi ganyɛ nya mene 
wəshi te, nya ganyɛ ma hwa hɛɗi pɛtɛ. 

7Ma 'ya gezete nda ke hɛ: Betemte wəshi nyi ndiremi ndiremi kashasha ta ŋkɛ 
yayata wəndəa ŋayɛ. Mba yɛ kezhɛne kazhɛre ghəa ŋayɛ wale wale le wəshi nyi 
zhɛrete ka Ɛzhipte kashala. 'Ya ya kaMahwətə Shala ta ŋayɛ. 

8Ama pa hɛ menete ntɛaŋentɛa ghə ba'a ɗema fa ɗa ghena. Wəndə shɛ kese 
kanegha wəshi nyi ndiremi ndiremi kashasha nyi mawe ŋkɛ ba'a kasərə wəshi 
nyi zhɛrete ka Ɛzhipte kashala we. Tagha gɛ, ma 'ya: Bətə tenza hɛ mbe hwepe 
wənəa ɗa, ndɛkwe tenza hwepe wənəa ɗa te hɛ te hɛɗia Ɛzhipte. 

9Ama kemenete 'ya tsagha va nya teɓelama sləa ɗa kweci hwelefefi nyi nza hɛ 
hwa hɛ we. Pa 'ya ncɛte nda ghəa ɗa ke hɛ kwa ntsə ta hwelefefia shɛhɛ, laka fə 
hɛ shave mbe Ɛzhipte. 

10Pa 'ya fəmte hɛ seyi te hɛɗia Ɛzhipte ba'a begheghe hɛ kadzete ɓerama. 

11Pa 'ya ndeke nda wəshi mahalegəa ɗa ba'a ncɛte nda wəshi nyi gezete 'ya ke 
hɛ, yitea nza mbeli nyi kehawe va hɛ teghweme. 

12Pa 'ya ndeke nda veci kezhɛne mpi ke hɛ kawəsə kencɛ wəsə nya kwelɛ 'ya le 
hɛ, kezha ɗepete mbeli 'ya Mahwətə nde veyi hɛ tekeleke kezha slene ta ɗa. 

13Ama kwamte te ɓerama ne, pa ka Israyɛl ɗema ghena ta ɗa. Pa hɛ peleyite se 
yitea wəshi nyi gezete 'ya ba'a ɗema ɓela wəshi mahalegəa ɗa. Keveci keveci se 
hɛ kakele zləvə te veci kezhɛne mpi. Zhɛkwa ne, nahe 'ya ketarete kave hwepe 
wənəa ɗa kənəa hɛ kwamte te ɓerama kezha za sebe te hɛ. 

14Ama kemenete 'ya tsagha va nya teɓelama sləa ɗa hwelefefi nyi fəakave hɛ 'ya 
shave mbe Ɛzhipte te ntsə ta nci we. 

15Ɓiyitsa ne, pa 'ya gezete nda gheci gheci ke hɛ kwamte te ɓerama kezha ɗema 
kafə hɛ kadzete hɛɗi nya ndeke nda 'ya ke hɛ, hɛɗi ganyɛ nya mene wəshi te, nya 
ganyɛ ma hwa hɛɗi pɛtɛ. 

16Ma nda zemete nda fela 'ya ke hɛ ne, va nya ɗema hɛ kese kahawe va wəshi 
mahalegəa ɗa, nya peleyite se hɛ yitea wəshi nyi gezete 'ya ba'a va nya ɓelama 
veci kezhɛne mpi hɛ. Ke wəshi nyi zhɛrete hɛ kashala ndeke nda wənəa nci hɛ. 

17Ama kwele kwele zhɛte ɗa heli yitea hɛ, keɗe 'ya kampə hɛ we, kezamte sebe 
'ya te hɛ kwamte te ɓerama we. 

18Ma 'ya sha ŋwalea nci kwamte te ɓerama: ‹Hawema yɛ va wəshi mahalegəa ka 
shihɛ ŋayɛ ma, yama wəshi keshia nci yɛ ma, zhɛrema ghəa ŋayɛ yɛ wale wale le 
wəshia nci nyi zhɛrete nyi hɛ kashala ma. 

19'Ya ya kaMahwətə Shala ta ŋayɛ: zele mə wəshi nyi gezete 'ya, hawe mə va 
wəshi mahalegəa ɗa ba'a mene mə slene le hɛ. 

20Veyi ɗa mə veci kezhɛne mpi tekeleke, gheŋkɛ ya kawəsə kencɛ wəsə nya 
kwelɛ 'ya le gheyɛ: ma tsagha, kateɗepete yɛ 'ya ya kaMahwətə Shala ta ŋayɛ.› 

21Ama pa ŋwalea nci ɗema ghena ta ɗa. Kese hɛ kahawe va wəshi mahalegəa ɗa 
ba'a kaɓela wəshi nyi gezete 'ya nyi keve mbeli nyi kemene slene le hɛ teghweme 
we. Kese hɛ kave zləvə te veci kezhɛne mpi we. Nahe 'ya ketarete kave hwepe 
wənəa ɗa kənəa hɛ, ndɛkwe tenza beze ta wənəa ɗa te hɛ kwamte te ɓerama. 

22Ama kemenete nda 'ya tsagha va nya teɓelama ɗa hwelefefi nyi fəakave hɛ 'ya 
mbe Ɛzhipte kwa ntsə ta nci we. 

23Ɓiyitsa ne, pa 'ya zemete nda fela ke hɛ le slete dzeve yitea ghweme kwamte 
te ɓerama kezha taze hɛ dzeyi hwa kweci hwelefefi nyi te kweci hɛɗi. 

24Ma nda zemete nda fela 'ya ke hɛ ne, va nya ɗema hɛ kese kahawe va wəshi nyi 
gezete 'ya, nya peleyite se hɛ yitea wəshi mahalegəa ɗa, nya kelemte zləvə hɛ te 
veci kezhɛne mpi ba'a nya vate ntsə hɛ te wəshi nyi zhɛrete ka shihɛ nci kashala. 

25Ɓiyitsa ne, nahe 'ya kendeke nda wəshi mahalegə nyi keɗema megela ba'a 
wəshi keshi nyi keɗema kaveyi ŋkwa teghweme le ghəa ɗa ke hɛ. 

26Pa 'ya sərəakɛ hɛ kanza wale wale laka wəshi gəməa nci, vəa ŋkwa nya tere 
tezhɛa kɛfia ŋwalea nci hɛ te ghwə. Ma nda menete 'ya tsagha ne, kezha ve 
ndiremi te hɛ yitea ɗepete hɛ 'ya ya kaMahwətə. 

Kateza kweci shala Mahwətə hwa ka Israyɛl 

27Vatse gɛ wəndə ŋelɛ, gezete nda ghena ke ka Israyɛl. Ma pa na sha geze nda ke 
hɛ: Wa nya ghena nya geze Shala Mahwətə nya: Nahe ka shihɛ ŋayɛ kezhɛne 
kaŋelekɛ ɗa laka nzama dɛŋe dɛŋe te ghena ta ɗa. 

28Nahe 'ya kekeleghe hɛ kadzete hɛɗi nya zemete 'ya kafela le slete dzeve yitea 
ghweme kave nda ke hɛ. Ama te hɛɗia shɛ ne, pa hɛ vate ntsə te yɛ kələŋə ba'a 
wəfe nyi jama jama kezha dzeghe nda melɛ ke hɛ. Tagha ne, pa hɛ hwepete ɗa 
wənəa ɗa laka fə wəshi gəmə, yɛ 'wərdə ba'a tɛ keɓasle kase. 

29Ma 'ya 'yɛwete va hɛ: Wa sləa kələŋə nyi dzeme nyi yɛ wa? Se mɛa vəa shɛ ne, 
yɛ kələŋə kedzeghe melɛ heka ŋkwa shɛhɛ mbeli. 

30Vatse gɛ, ma pa na sha ka Israyɛl: Wa nya ghena nya geze Shala Mahwətə nya: 
Zhɛrema ghəa ŋayɛ yɛ wale wale kala ka shihɛ ŋayɛ ma. Hawema yɛ va wəshi 
nyi ndiremi ndiremi kashasha ta nci ma. 

31Pa ɓeshi nya, vəa ŋkwa nya fə wəshi gəməa ŋayɛ yɛ kase ne, nahe yɛ kezhɛrete 
ghəa ŋayɛ wale wale laka tere nda ŋwalea ŋayɛ ke wəshi nyi zhɛrete yɛ kashala. 
Ma kala nya ŋkɛ ne, katesərə ghəa ɗa 'ya ka'yɛwe ghena yɛ va 'ya na ka Israyɛl? 
Kazeme ŋayɛ 'ya Shala Mahwətə kafela kaɗema 'ya katesərə ghəa ɗa ka'yɛwe 
ghena yɛ va 'ya. 

32Ma zəzə yɛ ne, wərə yɛ kanza kala mbeli nyi te kweci hɛɗi laka hawe va yɛ wəfe 
ba'a yɛ gela, ama katemene geva ŋkɛ we. 

33Kazeme ŋayɛ 'ya Shala Mahwətə kafela kateme berete ta ɗa nya wəba kənəa 
gheyɛ, kateve hwepe wənəa ɗa 'ya kənəa gheyɛ. Tsagha tesleke ŋayɛ 'ya. 

34Katetsene ŋayɛ 'ya shave hwa kweci hwelefefi ba'a se te hɛɗi nyi tazeyi geva 
yɛ. Laka ncɛ ŋayɛ berete ta ɗa nya wəba ba'a hwepe wənəa ɗa tetsene ŋayɛ 'ya. 

35Katefə ŋayɛ 'ya kadzete ɓerama, cakeɗake le kweci hwelefefi. Ma tagha ne, 
katemeha ghwə 'ya te gheyɛ kwa ntsə kwa ntsə. 

36Kala nya mehate ghwə 'ya te ka shihɛ ŋayɛ te ɓerama ta hɛɗia Ɛzhipte ne, 
tsagha temeha ghwə 'ya te gheyɛ. 'Ya Shala Mahwətə nde gezete. 

37Katenewe ghweme 'ya te gheyɛ megela ba'a katezhɛre ŋayɛ 'ya kaka hawe va 
jikə geva ta ɗa le gheyɛ. 

38Kateŋkamte ka fama ghena ba'a ka ɗema ghena ta ɗa 'ya shave hwa gheyɛ. 
Katefəmte hɛ 'ya shave mbe hɛɗi nyi nza nyi hɛ kaka se se, ama katedɛape seɗa 
hɛ te hɛɗia Israyɛl we. Ma tsagha, kateɗepete yɛ 'ya ya kaMahwətə Shala. 

39Wa nya ghena nya geze 'ya Shala Mahwətə nya: Ka Israyɛl, kwiɗi mə kalə 
kahawe va wəshi nyi zhɛrete yɛ kashala, ama kwa sebe ta ŋkɛ ne, katehawe yɛ 
va 'ya le berete. Ma tsagha ne, katezhɛne yɛ kakele zləvə te sləa ɗa laka fə nda 
wəshi gəmə ke wəshi nyi zhɛrete yɛ kashala we. 

40Kwa nza ŋkɛ pelɛ ghweme nya keveyi ɗa geva tekeleke, ghweme ta ka Israyɛl 
nya biya, tehawe pɛtɛa ka Israyɛl nyi te hɛɗi va 'ya. 'Ya Shala Mahwətə nde 
gezete. Pelɛagha tekemaneve ŋayɛ 'ya ba'a te'yɛwe 'ya va gheyɛ kafə ɗa wəshi 
nyi keveyi ɗa geva tekeleke, yɛ wəshi gəmə le wəshi nyi za ma hwa wəshi nyi ve 
ɗa yɛ. 

41Kwa sebe ta nya tseneke ŋayɛ 'ya shave hwa kweci mbeli ba'a se te hɛɗi nyi 
tazeyi geva yɛ ba'a kwa sebe ta nya tetsenete ŋayɛ 'ya ne, katefa zəŋwəa wəshi 
gəməa ŋayɛ 'ya megela. Ma laka wəshi nyi menete ŋayɛ 'ya tsagha gɛ ne, katencɛ 
nda 'ya ke kweci hwelefefi 'ya ya kaShala nya kaganda. 

42Ma laka ŋa ŋayɛ bela ne, kateɗepete yɛ 'ya ya kaMahwətə vəa ŋkwa nya tefəghe 
ŋayɛ 'ya kadzete hɛɗia Israyɛl, nya zemete 'ya kafela le slete dzeve yitea ghweme 
kave nda ke ka shihɛ ŋayɛ. 

43Ma ketedzete yɛ ne, katezəzə dzeghwa ta ŋayɛ ba'a wəshi nyi ndiremi ndiremi 
nyi kezhɛrete ŋayɛ wale wale yɛ. Katenewe ghəa ŋayɛ yɛ kaka beze beze va 
wəshi nyi ndiremi ndiremi nyi menete yɛ. 

44Ka Israyɛl, kateɓela dzeghwa ta ŋayɛ ba'a wəshi nyi ndiremi ndiremia ŋayɛ 'ya 
we. Ama katemene ŋayɛ ganyɛ 'ya kezha ve zləvə yɛ te sləa ɗa. Ma tsagha, 
kateɗepete yɛ 'ya ya kaMahwətə. 'Ya Shala Mahwətə nde gezete.» 

Ɛzɛkiyɛl 21 

Ghena kwa ndiremi kezha ka Israyɛl 

1Ma ke Mahwətə sha 'ya: 

2«Wəndə ŋelɛ, newe pa sha ŋkwa laka bela kwa zeme ta hɛɗi nya shɛ na ɓelate 
ɗa nyi teve 'ya te mbeli nyi mbe ghɛa wəfe ta Nɛgɛv. 

3Kategeze nda na ke hɛ kafa ghena nyi geze nda 'ya Shala Mahwətə ke ghɛa wəfe 
ta Nɛgɛv: 'Ya katemeha ghwə nya ketetere yɛ wəfe nyi menjaɓa le nyi keghwele 
ghwele ta ŋa. Katemte tse ta ghwəa shɛ we, pɛtɛ tetere mbeli ŋkɛ se kwa Nɛgɛv 
hwa'a pelɛ bela kwa gwela. 

4Pɛtɛa mbeli katenakɛ 'ya Mahwətə nde ndəte ghwəa shɛ, katemte ŋkɛ we.» 

5Ma 'ya, 'ya nde mɛ ŋkwa zhɛnete: «Shala Mahwətə yawe, ‹Ashɛ gheŋkɛ ya kande 
geze ghena ŋela wəka?›, ke hɛ sha geze ɗa tsetsenya.» 

6Ma ke Mahwətə sha 'ya: 

7«Wəndə ŋelɛ, newe pa sha ŋkwa laka Zhɛrəzalɛm, gezete ghena nyi kese va gha 
te ghəa ŋkwa nyi keveyi geva tekeleke, gezete ghena ta ɗa te hɛɗia Israyɛl. 

8Ma pa na sha hɛɗia Israyɛl: Wa nya ghena nya geze Mahwətə nya: ‹Kateme 'ya 
te gha, katenteɗe kafayɛa ɗa 'ya shave mbe kwəɓə kezha mpə mbeli nyi tiɗiɗi 
ba'a nyi 'yaghwa 'yaghwa mehele. 

9Va nya ɗe 'ya kazamte sebe te mbeli nyi tiɗiɗi ba'a nyi 'yaghwa 'yaghwa mehele 
nda nteɗakave kafayɛa ɗa 'ya shave mbe kwəɓə, slə kwa Nɛgɛv hwa'a pelɛ bela 
kwa gwela. 

10Ma tsagha ne, kateɗepete mbeli pɛtɛ 'ya Mahwətə nde nteɗakave kafayɛa ɗa 
shave mbe kwəɓə nya ɗema ŋkɛ mba kazhɛneyi geva mbe.› 

11Wəndə ŋelɛ, ŋələvə, gwəɗəŋə ŋa va taze ta mehele ta ŋa, ŋələvə kwa kema ta 
nci. 

12Ma ke'yɛwete hɛ va gha va wa va wa ŋələvə na ne, ma pa na sha zhɛne nda ke 
hɛ: ‹Nahe 'ya kefate kwete ghena kwa ndiremi, kateyipə geva ŋkɛ kadzawa. 
Wətiɗike wətiɗike teslesla yɛ heli, pɛtɛ tempənji yɛ dzeve, pɛtɛ tetaze yɛ mehele 
ba'a pɛtɛ tenza yɛ ŋeli keta ta. Nahe və kese! Wa nya kateyipə geva kadzawa. 'Ya 
Shala Mahwətə nde gezete.›» 

Kala kafayɛ nya nale nale nzere ŋkwa Mahwətə 

13Ma ke Mahwətə sha 'ya: 

14«Wəndə ŋelɛ, gezete ghena ta ɗa. Ma pa na sha geze: Wa nya ghena nya geze 
Mahwətə nya: Wa nya kafayɛ nya, kafayɛ nya nale nale ba'a nya keslesla. 

15Kezha mpə ŋkwa mɗɛte geva ŋkɛ, kezha slesla njehemte geva ŋkɛ. 

16'Ya nde gezete kanjɛhe mbeli kezha keseve dzeve megela. Nahe ŋkɛ kemɗɛte 
geva ba'a kenjɛhemte geva kezha ve nda ke nde mpə ŋkwa. 

17Wəndə ŋelɛ, tsa lewela ba'a nehwene! Ma kafayɛ nya ne, kezha ɗa mbelia ɗa 
ba'a pɛtɛa mbeli nyi te ghə mbe Israyɛl. Zlaɓe le mbelia ɗa betate geva hɛ te 
kafayɛ. Tsa hate ta ŋa va taze ta mehele ta ŋa. 

18Dzeghe ŋkwa nya dzawe ŋkɛ. ‘Ya Shala Mahwətə nde gezete. 

19Wəndə ŋelɛ, gezete ghena nya kese va 'ya. Pɛawete dzeve kezha ɗa ŋkwa 
kafayɛ kwetɛŋe zhigə, bake zhigə, mahekene zhigə. Nahe ŋkɛ kenza kakafayɛa 
mpə ŋkwa, kakafayɛ nya kempə mbeli pɛtɛ, nya keɗa ŋkwa te yayata bela. 

20Kwele kwele sla heli ŋkɛ hwa mbeli ba'a bete mbeli kadzete hɛɗi ve. Nahe 'ya 
keveyi kafayɛa mpə ŋkwa mɛa yayata degha. Kezha slesla njehekɛ geva ŋkɛ ba'a 
kezha mpə ŋkwa mɗɛte geva ŋkɛ. 

21Tsasle ŋkwa laka bela kwa zeme ba'a laka bela kwa gwela kafayɛ nya nale nale. 
Zhɛre mɛa ŋa laka yayata bela. 

22Ma 'ya le ŋa ɗa gɛ, katepɛawe dzeve 'ya, katetereke hwepe wənəa ɗa 'ya. ‘Ya 
Mahwətə nde gezete.» 

Ɗa nya te Zhɛrəzalɛm 

23Ma ke Mahwətə sha 'ya: 

24«Wəndə ŋelɛ, ɗahete hweŋkwa bake nyi tese meghea ka Babilone kwa le 
kafayɛa ŋkɛ. Slə te hɛɗi nya kwetɛŋe ɗahe hɛ na bake nci. Ma te ŋkwa nya gha 
geva yayata ŋkɛ ne, menete wəsə kencɛ meleme nya telə ŋkɛ. 

25Kwete hweŋkwa shɛ ne, kadzembe meleme ta Raba ta ka Amon kele ka 
sewajɛa ka Babilone ŋkɛ. Kadzembe Zhɛrəzalɛm nya nza zli yite te hɛɗia Zhəwda 
dzembe kwete. 

26Pa meghea ka Babilone ghereŋenyɛ kwa baŋwa ta hweŋkwa, te ŋkwa nya gha 
geva hweŋkwa nyi bake nyighɛ kezha sla kwasheghediɗi. Pa ŋkɛ heyite have 
yitea ghweme, 'yɛwakɛ ghena va wəshi nyi zhɛrete ŋkɛ kashala ba'a neweve yɛ 
mene ta wəshi keseɗa. 

27Laka kwa zeme ta ŋkɛ menyɛ have nya kencɛ Zhɛrəzalɛm. Kategeze ŋkɛ kajive 
kampə ŋkwa pelɛagha laka tsa kaka mpa. Katebete wəmata kempa ŋkɛ dzeyi 
mɛa yɛ mɛ degha nyi te meleme. Katetsene hɛɗi ŋkɛ dzeme vare zli ba'a katela 
yɛ ki ŋkɛ. 

28Ma newe ka Zhɛrəzalɛm ne, gəmə tenza ghena nya gezete nya kwasheghediɗi, 
kwa nza ŋkɛ nahe mbeli kemeɗeyi nda ke hɛ kaɗema wəsə katekwaɗe hɛ. Ama 
pa meghea ka Babilone zəzəte nda fete ta nci ke hɛ ba'a gezete nda ke hɛ tsema 
tsema tefə hɛ mbeli kaka mavashi. 

29Vatse gɛ, wa nya ghena nya geze Shala Mahwətə nya: Ma va nya ɗema yɛ 
kezaghəyite fama ghena ta ŋayɛ, vəa ŋkwa nya ncɛte geva fete ta ŋayɛ, nya ncɛte 
geva jaɗafa ta ŋayɛ darahwe mbe pɛtɛa wəshi nyi mene yɛ ba'a va nya keseke 
mehele ta mbeli yɛ kadzete gheyɛ ne, katenza yɛ mbe dzeve ta ka ghema ta ŋayɛ. 

30Ma gha le ŋa ŋa gɛ wəndə nya te ghəa ka Israyɛl nya kehawema va Shala ba'a 
nya 'yaghwa mehele, katese vecia ŋa vəa ŋkwa nya tekiɗi jaɗafa ta ŋa. 

31Wa nya ghena nya geze 'ya, 'ya Shala Mahwətə nya: katekelehwe yɛ zlave 
kepeɗe ghəa ŋa le derə meghea ŋa mbeli. Katenza wəshi kala nyi vəashi we. 
Katenza ka gwedəa kɛfi te ŋkwa ganyɛ, kateshifəmte geva ka berete beretea kɛfi. 

32Kakwəfi, kakwəfi lagana tezhɛre Zhɛrəzalɛm 'ya. Ghwəpə tenza meleme te 
hɛɗi, ama kamenete geva ŋkɛ nda tese wəndə nya ndeke nda berete 'ya kezha 
me te we.» 

Ɗa nya te ka Amon 

33Ma ke Shala Mahwətə sha 'ya zhɛkwa: «Wəndə ŋelɛ, gezete nda ghena ta ɗa ke 
ka Amon. Nahe hɛ keŋelekɛ Israyɛl. Ma pa na sha geze: Nya kafayɛ nya, nahe 
kafayɛ keshave mbe kwəɓə kampə ŋkwa, kanzere ŋkwa ba'a kaslesla. 

34Ma vəa ŋkwa nya dambeghə ŋayɛ yɛ yitea yɛ wəshi tseŋwə ba'a yɛ ghena 
ghwete ŋkwa ne, ɗeke ɗeke ŋkɛ kasla ghə te mbeli nyi ndiremi ndiremia mehele 
ba'a nyi 'yaghwa 'yaghwa mehele, kwa nza ŋkɛ və nya tekiɗi fete ta nci kwa nya. 

35Ma tsetsenya gɛ, zhɛneyi mə kafayɛa ŋayɛ mbe kwəɓə. Te ŋkwa nya pate geva 
yɛ temeha ghwə 'ya te gheyɛ, te hɛɗi nya yake geva yɛ. 

36Kateve hwepe wənəa ɗa 'ya te gheyɛ, kateve ghwə ta hwepe wənəa 'ya te gheyɛ 
ba'a kateve ŋayɛ 'ya mbe dzeve ta mbeli nyi ghyana ghyana, nyi keɗepe mpə 
ŋkwa. 

37Kawəsə kezeme ta ghwə tenza yɛ ba'a katehwɛ mimia ŋayɛ dzeyi te yayata 
ŋkwa nya te hɛɗi. Ma kwa sebe ta ŋkɛ, wəndə shɛ katezhɛne kazəzə ŋayɛ we. 'Ya 
Shala Mahwətə nde gezete.» 

Ɛzɛkiyɛl 22 

Wəshi nyi ndiremi ndiremi kashasha ta Zhɛrəzalɛm 

1Ma ke Mahwətə sha 'ya: 

2«Wəndə ŋelɛ, hite geva kameha ghwə te Zhɛrəzalɛm nya kempə ŋkwa, 
gezleŋema ghə na ma! Ncɛte nda wəshi nyi ndiremi ndiremi kashasha nyi 
menete ŋkɛ. 

3Ma pa na sha geze: Wa nya ghena nya geze Shala Mahwətə nya: Meleme nya 
mpə ŋkwa mbeli nyi mbe na. Ma tsagha ne, vəa ŋzla ta ŋa yahi hɛ. Wəshi nyi 
zhɛrete mbeli kashala yamene hɛ ba'a hɛɗia ŋa yazhɛre hɛ wale wale. 

4Nde beze ghena na va mimia mbeli nyi kempə mpə nyi, nahe na kezhɛre ŋa wale 
wale va wəshi nyi zhɛre mbeli kashala nyi mene mbeli nyi mbe gha. Tsagha ne, 
nahe na kentamte hɛa ŋa ba'a kentsehe te kwa keɗaŋe ta hɛa ŋa. Vatse vate hawe 
'ya te gha kwa kema ta kweci hwelefefi ba'a ŋ'wəshi ŋa mbeli nyi te kweci hɛɗi. 

5Pɛtɛa mbeli nyi dekwe ba'a nyi cakeɗake yitea gha kaŋ'wəshi ŋa va nya kelemte 
zləvə na te ghəa ŋa ba'a va wəba ta zlerea ŋa. 

6Yayata wəndə nya te ghə hwa ka Israyɛl kamene berete ba'a kampə ŋkwa mbe 
gha Zhɛrəzalɛm. 

7Ma mbe gha ne, kaɓela yita ba'a ma mbeli we, berete ta ka se se yazeme mbeli, 
yaka yasa nda mbeli ke ka mezhɛtiti ba'a ka wedidi. 

8Kahawe mbeli va ŋkwa nyi keveyi ɗa geva tekeleke we, kave zləvə mbeli te veci 
kezhɛne mpi we. 

9Ma mbe gha ne, ŋwashɛ ŋwashɛ kempə ŋkwa yamene kweci mbeli. Slia wəshi 
nyi dzeghekɛ melɛ mbeli le hɛ hwa kələŋə yazeme mbeli nyi mbe gha. Wəshi nyi 
ɗema zləvə te yave nda ghə hɛ. 

10Male ta yite nci yavale kweci keɗema mi nyi zhɛ nda wəshi yaɓelahe kweci le 
hɛ kaberete. 

11Wəshi nyi ndiremi ndiremi kashasha yamene kweci mbeli le mia ka 
ghedəkwəa nci. Makwa keɗema wəzha ta yita yaghwete ba'a yakese kweci 
kaberete kezha vale. 

12Ma mbe gha ne, kakele cɛdɛ kweci mbeli kezha pesle ŋkwa, le yɛmə kwele 
kwele nzəɓə nda təmə hɛ ke mbeli, berete ta ka ghedəkwəa nci yazeme hɛ kezha 
mene ghəa nci. Ama 'ya ne, fəyitekeghə zaghəyite ɗa mbeli, 'ya Shala Mahwətə. 

13Wa nya 'ya kapɛawe dzeve va zhɛme nyi kemave na le mbəɗəkwə ba'a va mbeli 
nyi mpəmte na. 

14Ma te veci nya teme 'ya te gha ne, katenza berete ba'a hwepe ghə va gha kezha 
ghereŋe na? Ma wəsə nya gezete 'ya, 'ya Mahwətə ne, kateyipə 'ya kadzawa. 

15Katetaze mbelia ŋa 'ya dzeyi hwa kweci hwelefefi ba'a katenza yɛ tahe dzeyi 
te kweci hɛɗi, kateza sebe 'ya te slene nyi wale walea ŋa. 

16Kateve hawe kweci hwelefefi te gha, ama kateɗepete na 'ya ya kaMahwətə.» 

17Ma ke Mahwətə sha 'ya: 

18«Wəndə ŋelɛ, kala wevɛa gezla zhɛrenji ka Israyɛl sha 'ya. Kala wevɛa mze kwa 
tɛawetɛa, wevɛa mze kwa gheme, wevɛa kwekwərə, wevɛa lɛ keɗema wevɛa 
dalema nyi kwa ghwə ta gezla hɛ. 

19Vatse gɛ, wa nya ghena nya geze Shala Mahwətə nya: Ma va nya zhɛrete ghəa 
ŋayɛ yɛ pɛtɛ kala wevɛa gezla ne, 'ya katetsene ŋayɛ te tepe ta Zhɛrəzalɛm. 

20Tsene yatsene veyizəa mze kwa tɛawetɛa, mze kwa gheme, lɛ, dalema ba'a ŋa 
kwekwərə mbeli kwa gezla nya kwetɛŋe. Kwa sebe ta ŋkɛ, pa mbeli meheyi 
ghwə kwa kezha keɓe hɛ. Kala nyagha tetsene ŋayɛ 'ya va wəba ta beze ta wənəa 
ɗa, katebete ŋayɛ 'ya kwa gezla kezha vɛsə ŋayɛ. 

21Mbe Zhɛrəzalɛm tetsene ŋayɛ 'ya, kateve ghwə ta hwepe wənəa ɗa 'ya te gheyɛ 
yitea rɛɗɛ yɛ kala mze. 

22Kala nya rɛɗɛ mze kwa tɛawetɛa mbe ghwə ne, tsagha terɛɗɛ yɛ te tepe ta 
Zhɛrəzalɛm. Ma tsagha, kateɗepete yɛ 'ya Mahwətə nde vate hwepe wənəa ɗa te 
gheyɛ.» 

23Ma ke Mahwətə sha 'ya zhɛkwa: 

24«Wəndə ŋelɛ, ma pa na sha ka Israyɛl: kala hɛɗi nya keghwele ghwele hɛɗia 
ŋayɛ, nya ɗema va kese kame te te vecia hwepe wənəa ɗa. 

25Kala nivɛrə nyi keghwəghwə ba'a nyi kempeɗe wəsə nya keseve hɛ mbeli nyi 
te ghəa nci. Kampə ŋkwa hɛ, kafə cɛdɛ ba'a wəshia mbeli hɛ ba'a kamtsehe ka 
wedidi hɛ mbe meleme. 

26Nahe ka dzeghe Shala keɗema hawe va wəshi mahalegəa ɗa ba'a va ŋkwa nyi 
keveyi ɗa geva tekeleke. Yipə yipə newe wəsə nya keveyi geva tekeleke hɛ le nya 
wale wale. Kateke nda neghe nya kwelɛ yɛ wəsə nya wɛŋe le nya wale wale hɛ 
ke mbeli we. Kaɓela veci kezhɛne mpi hɛ we. Ŋ'wəshi ya te 'ya te tepe ta nci. 

27Kala makwagwele nyi keslekwe wəsə nya keseve hɛ mpə ŋkwa mbeli nyi te 
ghəa mbeli. Mpia mbeli yaza hɛ kezha ndəkwə ghəa nci. 

28Pa ka mɛ ŋkwa ta nci dəpəaghe wəsə kənəa pɛtɛa wəshi nyi kala cɛ nya fikɛ 
mbeli le teɓehwe. Wəshi nyi ncake hɛ yageze hɛ, ghena tseŋwə yaɓela nda hɛ ke 
mbeli. ‹Wa nya ghena nya geze Mahwətə nya› ke hɛ sha geze. Ndagwara kegezete 
nda ghena 'ya, 'ya Mahwətə ke hɛ we. 

29Te yayata ŋkwa te hɛɗi ne, yaka yasa nda mbeli ke mbeli, wəshia mbeli yafə 
mbeli kaberete, berete ta ka titikwəa kɛfi ba'a ŋa ka dewə ŋeli yazeme mbeli ba'a 
yaka nya kehitema geva yasa nda mbeli ke ka se se. 

30Ntake 'ya kazele wəndə nya kenza kaŋate zli, nya kenza kaghereŋe kwelɛ ŋzla 
nyi te zli kezha ya hɛɗi yitea ɗema 'ya kaŋzlamte, ama wəndə shɛ kekemave 'ya 
we. 

31Vatse pelaghe hwepe wənəa ɗa 'ya kənəa hɛ, pa 'ya zamte sebe te hɛ le wənə 
le wənə. Pa 'ya veyi nda zhɛme nyi mbe slene ta nci kwa ghə ke hɛ. 'Ya Shala 
Mahwətə nde gezete.» 

Ɛzɛkiyɛl 23 

Nahe Samari kemenete mefətekwə 

1Ma ke Mahwətə sha 'ya: 

2«Wəndə ŋelɛ, pa kweci mi bake, kaŋwalea kwɛa male nya kwetɛŋe. 

3Ma kwa nza hɛ mba kadeghelɛshi ne, ntake hɛ kamene mefətekwə kwa Ɛzhipte. 
Kwagha ghate mbeli kafafela hate ta nci, kwagha keɓemte ŋ'wa mbeli te hɛ. 

4Ma sləa kwa ghate ne, Ohola, ma ŋa kwa bake ne, Oholiba. Samari ya kakwa 
ghate, Zhɛrəzalɛm kwa bake. Pa 'ya wəmeve hɛ bake nci, pa hɛ yake ɗa ŋwale 
tezhili ba'a ŋwalea kwɛ. 

5Ntəŋə Ohola yitea mene mefətekwə, ya ghenta nza kamale ta ɗa. Pa nde 
mawehwe ka ghedəkwəa nci nyi kaka Asiri, pa nde zhɛrete hɛ kaka 
meghwateshia nta. 

6Lekwesa kwa gheme nyi ganji ganji ya kənəa hɛ, va nya nza hɛ kaka ŋgwamna 
ba'a kaka meha ghwə. Pɛtɛ hɛ kaka mempɛhwetɛti, kambeli nyi mawe mbeli ba'a 
kaka zleɗe gədəwə ganji. 

7Pa nde menete mefətekwə le mbeli nyi te ghə mbe Asiri. Ma mbe yayata və nya 
mawehwe kwete nde hwa hɛ ne, ghəa nta yazhɛre nde wale wale laka hawe va 
wəshi nyi zhɛrete hɛ kashala. 

8Kesərəakɛ mene mefətekwəa nta nya ghate nde kwa Ɛzhipte nde we, kwa nza 
ŋkɛ ka Ɛzhipte ka ghate kaɓelahe le ghenta mba nde kadegheli, kakeɓe ŋ'wa 
deghelia nta ba'a kaghwetame ŋkɛ mbe mefətekwəa nci. 

9Vatse vame ŋkɛ 'ya mbe dzeve ta ka meghwateshia nta, mbe dzeve ta ka Asiri 
nyi mawehwe nde. 

10Pa hɛ seɗemte lekwesa derelɛŋe lɛŋe kənə ba'a peslekɛ le kafayɛ. Pa hɛ fəhwe 
ŋwale tezhilia nta ba'a ŋwalea kwɛa nta. Pa Ohola zhɛrenyɛ kaɗa nya kese 
kawəsə keyipə pa kaŋa kweci mi. 

11Nahe Oholiba kenakɛ pɛtɛa wəshia shɛhɛ, ama beze ma ba'a gwaya ma se nde. 
Za ma menete mefətekwə nde ke wəzha ta meghekɛ. 

12Pa nde mawehwe ka ŋgwamna ba'a ka meha ghwə ta ka Asiri nyi keseɗete 
lekwesa ganji. Kaka zleɗe gədəwə ganji, kaka mempɛhwetɛti ba'a kambeli nyi 
mawe mbeli se hɛ. 

13Newe 'ya shɛ ne, nahe nde kezhɛrete ghəa nta wale wale perə: hweŋkwa nya 
kwetɛŋe yakelete hɛ bake nci. 

14Pa Oholiba mtsehete mene mefətekwəa nta zhɛkwa. Ma te kwete hɛ ne, dəkwə 
nde te mbeli nyi rafeyi mbeli ba'a nyi fikɛ mbeli le yirə kwa ghɛmɛ dzeme vare 
dewe. Ka Babilone yancɛ hɛ. 

15Hətə ya hwa hwə va hɛ ba'a zlave ya yitea ghə va hɛ. Yipə yipə le ka sewajɛ 
ganji nza ta nci. Pa ta ka Babilone kala nya nza hɛ te hɛɗia nci yancɛ hɛ. 

16Ma kwa nakɛ hɛ nde ne, pa nde mawehwe hɛ taghanyɛ ba'a ghweneghe mbeli 
kadzete hɛɗia nci. 

17Tagha gɛ, ntake ka Babilone kase kaɓelahe le. Pa hɛ zhɛrete ŋkɛ wale wale laka 
mefətekwəa nci. Ma kwa zhɛrete nza ta nta nde wale wale le hɛ ne, pa nde ɗema 
ghena ta nci. 

18Pa nde ncɛte ghəa nta kakwa mefətekwə kwa kema ta mbeli pɛtɛ, pɛtɛ nde 
ncɛmte zeweve ta nta. Tagha gɛ, ntake 'ya kaɗema ghena ta nta kala nya ɗema 
ŋa wəzha ta meghekɛ 'ya. 

19Pa nde mbakete mene mefətekwəa nta kala nya se nde kwa Ɛzhipte, vəa ŋkwa 
nya nza nde kadegheli. 

20Kwagha ne, kwele kwele mawehwe mbeli nyi wale wale nde. Kala wəshi 
keseɗa vale mbelia shɛhɛ. Kala kwara lɛmə ba'a gədəwəa lɛmə, kaɗema kala 
mbeli.» 

Kateme Mahwətə te Zhɛrəzalɛm 

21Oholiba, nahe na keghate gwaya ta ŋa nya te və nya se na kadegheli, vəa ŋkwa 
nya keɓe ŋ'wa ta ŋa ba'a nya fafela hate ta ŋa ka Ɛzhipte. 

22Vatse gɛ Oholiba, wa nya ghena nya geze Shala Mahwətə nya: 'Ya kateheɗe ka 
meghwateshia ŋa, mbeli nyi ɗema ghena ta nci na kadzeyi yitea gha. Katetsene 
hɛ 'ya se te yayata ŋkwa kadzeyitea gha. 

23'Ya katetseneke ka Babilone, ka Kaldɛ pɛtɛ, mbeli nyi mbe Pekod, mbe Showa 
ba'a nyi mbe Kowa, zlaɓe le hɛ tese ka Asiri. 'Ya katetsene ka mempɛhwetɛti ba'a 
mbeli nyi mawe nyi mbeli, ka ŋgwamna ba'a ka meha ghwə, ka sewajɛ ba'a 
mbelia jama nyi kaka zleɗe gədəwə ganji. 

24Katesawa hɛ kadzeghəa gha sawa laka bela kwa gwela le yɛ wəmata gədəwə, 
yɛ mama ta wəmata ba'a ka sewajɛ kwele kwele. Yɛ gelə ba'a yɛ kwenə yateya 
ghəa nci hɛ le. Katedzasle ŋa hɛ se laka yayata bela. Nahe 'ya kevate nda ŋa te 
dzeve ke hɛ, ghenci ka temeha ghwə te gha kala wəshi mahalegəa nci. 

25Ma va hwepe ta wənəa ɗa ne, katesərə hɛ 'ya kamene berete te gha. Katesla 
ŋshi ba'a yɛ sleme hɛ te gha ba'a katempə mbelia ŋa nyi ketetene hɛ le kafayɛ. 
Katefə ŋwale tezhili ba'a ŋwalea kwɛa ŋa hɛ, katetere mbeli nyi ketene 
teghweme hɛ le ghwə 

26Kateseɗe lekwesa hɛ kənəa gha ba'a katefə wəshi nyi kepesa geva ta ŋa hɛ. 

27Katekiɗi gwaya ta ŋa ba'a mene mefətekwəa ŋa nyi ghate na kwa Ɛzhipte 'ya. 
Katezhɛne na kamawe wəndə ba'a katezəzə ka Ɛzhipte we. 

28Kwa nza ŋkɛ ne, wa nya ghena nya geze 'ya Shala Mahwətə nya: Kateve ŋa 'ya 
mbe dzeve ta mbeli nyi ɗema ntsə ta nci na, mbeli nyi ɗema ghəa ŋa yite hɛ. 

29Le zlɛ le zlɛ tenza hɛ laka gha. Pɛtɛ tefə wəshia ŋa hɛ ba'a derelɛŋe lɛŋe tesərə 
ŋa hɛ. Katepele zeweve mbeli yitea gwaya ta ŋa, wəshi hawe ta ŋa ba'a 
mefətekwəa ŋa. 

30Tsagha temene ŋa mbeli va nya menete mefətekwə na le kweci hwelefefi ba'a 
va nya zhɛrete ghəa ŋa na wale wale laka hawe va wəshi nyi zhɛrete hɛ kashala. 

31Nahe na kezelete hweŋkwa ta wəzha ta meyɛ ŋa Ohola. Vatse tesa ŋa 
zlerekwea hwepe wənə ɗa 'ya kala ghenta. 

32Wa nya ghena nya geze 'ya, 'ya Shala Mahwətə nya: zlerekwe nya kwetɛŋe 
yatesa na le wəzha ta meyɛ ŋa, kewəbanyɛ ba'a kehwəɗakwənyɛ zlerekwea shɛ. 
Kateŋ'wəshi ŋa ba'a kateyiɗə ŋa mbeli va nya nza zlerekwea shɛ paca paca. 

33Kateghwəyi ŋa nde le yaka. Zlerekwea ghazlənə ba'a yirə ta mehele nde, nahe 
wəzha ta meyɛ ŋa Samari kesahwe. 

34Ɓɛrɛawe tesa ŋkɛ na, kateɓatse ŋkɛ na le slene ta ŋa, katepeperawe yɛ ŋ'wa ta 
ŋa na le 'yɛmbea ŋkɛ. ‘Ya Shala Mahwətə nde gezete. 

35Wa nya ghena nya geze 'ya, 'ya Shala Mahwətə nya: Ma va nya zaghəyite ɗa 
ba'a neghamte ɗa na dzawa kwetere ghə ne, katenza zhɛme nyi mbe gwaya ta 
ŋa ba'a mefətekwəa ŋa kwa ghəa ŋa. 

Shala kameha ghwə te yɛ Samari le Zhɛrəzalɛm 

36Ma ke Mahwətə sha 'ya: «Wəndə ŋelɛ, kaɗe na kameha ghwə te yɛ Ohola le 
Oholiba na? Ɓelate nda wəshi nyi ndiremi ndiremi kashasha ta nci ke hɛ. 

37Mi nyi kevale tahe ba'a nyi kempə ŋkwa hɛ. Nahe hɛ kemenete vale tahe laka 
hawe va wəshi nyi zhɛrete mbeli kashala ba'a kempəmte ŋkwa laka dzeghe nda 
melɛ ke hɛ le ŋwale nyi yake ɗa hɛ. 

38Wa nya wəsə nya menete ɗa hɛ nya ɓiyitsa: mbe hɛ kwetɛŋe ne, nahe hɛ 
kezhɛrete ŋkwa ɗa nya keveyi geva tekeleke wale wale ba'a kekelemte zləvə te 
veci kezhɛne mpi ta ɗa. 

39Ma vəa ŋkwa nya dzeghekɛ nda melɛ hɛ ke wəshi nyi zhɛrete hɛ kashala le 
ŋwalea nci ne, nahe hɛ kese mbe ŋkwa nya keveyi ɗa geva tekeleke, ki ghɛa ɗa. 
Tsagha zhɛremte ŋkɛ hɛ wale wale. 

40Ɓiyitsa ne, nahe hɛ ghweneghe mbeli kaheka zhili te hɛɗi nyi cakeɗa cakeɗa. 
Fatema ta nci ke ghena shɛ ne, hwa'a hɛ sha hɛ. Kezha zhilia shɛhɛ ne, nahe hɛ 
kepɛmte pɛ, kefiyite wəshi yitea ntsə ba'a kepesakɛ geva le wəshi kepesa geva 
kezha hɛ. 

41Kwa sebe ta ŋkɛ, sheshɛrɛayɛ hɛ ɓelahenji te gezle ganji. Pa hɛ veyi tabele nya 
veyi 'wərdəa ɗa ba'a n'yia ɗa hɛ te kwa kema ta nci. 

42Pa mbeli kwele kwele senji sha hɛ, kafefa gaka ta mbeli nyi kegezleŋema ghə 
mbeli. Tagha kweci pɛtɛa mbeli nyi kese te ŋkwa nyi te ɓerama. Pa hɛ seɗeyi nda 
yɛ takase kwa dzeve ke ŋwalea kwɛa ma nyi bake nyighɛ ba'a veyi derə meghe 
mbe ghəa nci. 

43Tagha ne, ma 'ya sha ghə ɗa: Pa le male nya kehalenyɛ nya mbe vale tahe 
kazhɛne kamene mefətekwə! 

44Kala nya dzeki zhili sha male nya kemene mefətekwə ne, tsagha dzeki zhili sha 
yɛ Ohola le Oholiba, mi nyi keɓelahe le yayata wəndə. 

45Ama katemeha ghwə zhili nyi tiɗiɗi te mi nyi kala nya meha ghwə mbeli te 
male nya kemene vale tahe ba'a nya kempə ŋkwa, kwa nza ŋkɛ nahe hɛ 
kemenete vale tahe ba'a bətə dzeve ta nci mbe mimi. 

46Wa nya ghena nya geze 'ya, 'ya Shala Mahwətə nya: Ghweneyite mə mbeli yitea 
hɛ, dakete hɛ mbeli ba'a fəhwe wəshia nci mbeli pɛtɛ! 

47Ŋkweŋkwape mə hɛ le pelɛ, nzenzere mə hɛ mbe le kafayɛ, mpə mə ŋwale 
tezhili ba'a ŋwalea kwɛa nci, ndə mə ghwə yitea ghɛa nci. 

48Tsagha ne, katekiɗi gwaya 'ya te hɛɗi. Katenza nde kawəsə keyipə pa sha pɛtɛa 
mi ba'a katezhɛne hɛ kateke gwaya ta ŋwalea kwɛa ma nyi bake nyi we. 

49Ohola ba'a Oholiba, kwa ghəa ŋayɛ tenza wəshi nyi wale wale nyi menete yɛ. 
Gheyɛ ka tezereghe zhɛme nyi mbe hɛ, va nya se yɛ kahawe va kweci shala. Ma 
tsagha, kateɗepete yɛ 'ya ya kaMahwətə Shala.» 

Ɛzɛkiyɛl 24 

Kala shaga nya kedene dene Zhɛrəzalɛm 

1Ma te kwa mesli ta va kwa sebe ta nya fəhwe ŋkwa mbeli, mbe hɛ meŋe te kwa 
meŋe ta tere ne, ma ke Mahwətə sha 'ya: 

2«Wəndə ŋelɛ, rafete veci nya ɓeshi nya, kwa nza ŋkɛ ɓeshi nya teha nda mpa 
meghea ka Babilone ke Zhɛrəzalɛm. 

3Gezete nda ghena ŋela nya ke ka Israyɛl nyi ntɛaŋentɛa ghə nyi. Ma pa na sha 
hɛ: Wa nya ghena nya geze Shala Mahwətə nya: veyi shaga te ghwə, shekawa 
yɛmə kwa. 

4Beteyi sli nyi kesla sla kwa, sli nyi ganji ganji: slia seɗa ba'a ŋa pehwepe. Viɗikɛ 
le 'yɛ'yɛ nyi ganji ganji. 

5Kelete slia təmə ganyɛ, tseneyi 'yɛ'yɛa ŋkɛ kwa zeweve ta shaga, takɛ kanya 
kwetɛŋe, kwa nza ŋkɛ pa le yɛ 'yɛ'yɛ kateta. 

6Vatse gɛ, wa nya ghena nya geze Shala Mahwətə nya: Ɗa ya te meleme nya 
kempə ŋkwa nya! Yipə yipə nde le shaga kwa dene dene nya keɗema kayaɓe. 
Fəakame sli nyi kwa kwete kwete, kwete shɛ katetene ya laka kwasheghediɗi 
we. 

7Mba mimi nya keshekeyi geva mbe melemea shɛ. Te keleɓa nya ɓerayɛ shekeyi 
geva nde. Keshekeyi geva te hɛɗi keɗema kedzeghənyɛ keləwə we. 

8Kezha mtsehe hwepe ta wənəa ɗa ba'a kezha ɗepe wa dewa 'ya ne, nahe 'ya 
kesərəakɛ mimi te keleɓa nya ɓerayɛ nya ɗema nde kanza tewəfərə. 

9Vatse gɛ, wa nya ghena nya geze Shala Mahwətə nya: Ɗa ya te meleme nya 
kempə ŋkwa nya, kwa nza ŋkɛ 'ya katemeha ghwə nya wəba le sheghwə. 

10Tsenete sheghwə təɗəmə, meheyite ghwə yite, takɛ sli te, mtseheyite 
zlɛampəli yite ba'a teremte yɛ 'yɛ'yɛ hɛmɗɛke. 

11Kwa sebe ta ŋkɛ, veyi shaga hwayaŋe te laɗe ta ghwə yitea nefe nde ba'a yitea 
nza ŋkwa nya kwa ghɛmɛ. Ma tsagha, katerɛɗɛ reɗa nyi kwa ba'a katetere dene 
nya kwa. 

12Gəmə leɓe ta mbeli! Katetere dene nya kwa shaga nya va ghwə we. 

13Zhɛrəzalɛm, nahe na kezhɛrete ghəa ŋa wale wale laka gwaya ta ŋa. Nahe 'ya 
keɗe kapɛmte ŋa wɛŋe, ama kezhɛre na wɛŋe we. Mba na kanza wɛŋe pa te veci 
nya teme 'ya kənəa gha le hwepe wənəa ɗa gɛ we. 

14Ma kegezete ghena 'ya Mahwətə ne, kateyipə geva ŋkɛ kadzawa. Katezhɛne 
geva 'ya te sebe keɗema katezhɛ heli 'ya we. Wəsə shɛ katezəzə 'ya we. 
Katemeha ghwə 'ya te dzeghwa ta ŋa ba'a te slene ta ŋa Zhɛrəzalɛm. 'Ya Shala 
Mahwətə nde gezete.» 

Mte ta male ta nde mɛ ŋkwa 

15Ma ke Mahwətə sha 'ya: 

16«Wəndə ŋelɛ, 'ya katekelehwe male nya ɗehwe ntsə ta ŋa vəkə. Ama kateŋgaɗe 
ghə na we, katenehwene na ba'a katesawa nehwene yitea ntsə ta ŋa we. 

17Mba mbeli kefa ŋələvə ta ŋa, mba na kemene wəshi nyi mene mbeli kemte 
wəndə. Ama peɗeyite zlave yitea ghəa ŋa, seɗete tsahwa ta ŋa. Mba na kedəpə 
wəsə kənəa kema ta ŋa ba'a mba na kezeme wəshi nyi takɛ mbeli yitea 
nehwene.» 

18Ma masheke ne, pa 'ya gezete nda ghena ke mbeli, ama kwa tɛhwɛɗi, mtiwə 
male ta ɗa. Ma te hendɛ ta ŋkwa ne, pa 'ya menete kala nya gezave ɗa Mahwətə. 

19Ma ke mbeli 'yɛwete va 'ya: «Wa wəsə nya ɗe na kancɛ n'yɛ le wəsə nya menete 
nya na kala nya wa?» 

20Ma 'ya zhɛnete nda ke hɛ: «Wa nya ghena nya gezete ɗa Mahwətə kageze ŋayɛ, 

21gheyɛ nyi kaka Israyɛl nyi: 'Ya Shala Mahwətə ne, katesərə mbeli 'ya kakelemte 
zləvə te ghɛa ɗa nya zlama nya yɛ te, nya mawe nya ntsə ta ŋayɛ ba'a vate mehele 
ta ŋayɛ nya yɛ te. Katempə ŋwale tezhili ba'a ŋwalea kwɛa ŋayɛ nyi sərəakɛ nyi 
yɛ mbe Zhɛrəzalɛm va kafayɛ. 

22Ma tsagha ne, katemene yɛ kala nya menete nya 'ya. Katedəpə wəsə yɛ kənəa 
kema ta ŋayɛ ba'a katezeme wəshi kezeme nyi takɛ mbeli yitea nehwene yɛ we. 

23Katesərə yɛ zlave yɛ yitea ghə ba'a yɛ tsahwa mbe seɗa. Kateŋgaɗe ghə yɛ ba'a 
katenehwene yɛ we. Ama katempə yɛ va jaɗafa ta ŋayɛ ba'a kateŋeŋələvə yɛ 
kwelɛ ghəa ŋayɛ. 

24Ɛzɛkiyɛl ya kawəsə kencɛ ŋayɛ wəsə nya ketemene geva. Ma yayata wəsə nya 
menete ŋkɛ ne, tsagha temene yɛ. Ma vəa ŋkwa nya tese wəsəa shɛ ne, 
kateɗepete yɛ 'ya ya kaMahwətə Shala.» 

25Ma ke Mahwətə sha 'ya: «Wəndə ŋelɛ, ma te kwete veci ne, kakelehwe ghɛa ɗa 
nya kaŋkwa kewəfərə ta nci, wəsə nya mawe ntsə ta nci, wəsə nya vate mehele 
ta nci hɛ te, ŋwale tezhilia nci ba'a ŋwalea kwɛa nci 'ya. 

26Ma te vecia shɛ ne, katese wəndə nya ketene teghweme sha gha le ghena shɛ. 

27Ma te vecia shɛ ne, katenza na kaɓeɓə we, kategeze ghena na ba'a katesla nda 
ghena na ke wəndə nya ketene nya teghweme. Katenza na kawəsə kencɛ wəshi 
nyi ketemene sha ka Israyɛl. Ma tsagha, kateɗepete hɛ 'ya ya kaMahwətə.» 

Ɛzɛkiyɛl 25 

Ghena ta Mahwətə te ghəa ka Amon 

1Ma ke Mahwətə sha 'ya: 

2«Wəndə ŋelɛ, zhɛrete kema laka ka Amon shɛ na gezete nda ghena ta ɗa ke hɛ. 

3Ma pa na sha ka Amon: fa mə ghena ta Shala Mahwətə. Wa nya ghena nya geze 
Shala Mahwətə nya: Ma va nya se yɛ kaŋ'wəshi ghɛa ɗa nya kezhɛrenyɛ wale 
wale, hɛɗia Israyɛl nya ketazemte geva ba'a ka Zhəwda nyi fəhwe mbeli ne, 

4'ya kateve ŋayɛ mbe dzeve ta mbeli nyi laka ŋkwa kesame ta veci. Kateve yɛ 
ghedəkwəa nci hɛ te hɛɗia ŋayɛ, katemɓe yɛ cɛ lekwesa ta nci hɛ te ɓiyitsa. 
Ghenci ka tezeme yɛ ya ta wəfe ta ŋayɛ ba'a ka tesa ŋ'wa ta ŋayɛ. 

5Katezhɛre Raba, meleme ta ŋayɛ nya wəba 'ya kaŋkwa keya zlegweməa lɛmə 
ba'a hɛɗia Amon kaŋkwa kehɛ ta timɛti. Tsagha ne, kateɗepete yɛ 'ya ya 
kaMahwətə. 

6Wa nya ghena nya geze 'ya, 'ya Shala Mahwətə nya: Nahe yɛ kese kampi dzeve 
ba'a kampereke va zlama yitea ndiremi nyi te hɛɗia Israyɛl. Ma tsagha ne, nahe 
yɛ kencɛte yiɗə nya yiɗə mbelia ɗa yɛ. 

7Vatse gɛ ne, 'ya katencɛ berete ta ɗa te gheyɛ ba'a kateve ŋayɛ mbe dzeve ta 
kweci hwelefefi nyi ketefə wəshia ŋayɛ pɛtɛ. Kateza sebe 'ya te hwelefe ta ŋayɛ, 
rayɛ tenza sebe hɛɗia ŋayɛ ba'a pɛtɛ tempə ŋayɛ 'ya. Tsagha ne, kateɗepete yɛ 
'ya ya kaMahwətə.» 

Ghena ta Mahwətə te ghəa ka Mowab 

8Wa nya ghena nya geze 'ya, 'ya Shala Mahwətə nya: Ma ke ka Mowab sha geze: 
Nahe ka Zhəwda kezhɛrenji kala kweci hwelefefi. 

9Vatse gɛ ne, 'ya kateɗa meleme nyi kefɛa hweŋkwa kedzembe Mowab, Kateŋzla 
hɛ ka ghema ta nci yite yite, ya meleme nyi ganji ganji kala Bɛt-Yeshimot, Ba'al-
Mɛyon ba'a Kiriyatayim. 

10Katesərə mbeli nyi laka ŋkwa kesame ta veci 'ya kakele Mowab, kala nya 
kelehwe Amon hɛ, yagha mbeli katezhɛne kazəzə hɛɗia Mowab hwa kweci 
hwelefefi. 

11Katemeha ghwə 'ya te ka Mowab. Tsagha ne, kateɗepete hɛ 'ya ya kaMahwətə. 

Ghena ta Mahwətə te ghəa Ɛdom 

12Yewə, wa nya ghena nya geze 'ya, 'ya Shala Mahwətə nya: «Nahe ka Ɛdom 
kewate dewa te ka Zhəwda. Vatse nza hɛ kaka beze ghena. 

13Vatse gɛ, wa nya ghena nya geze 'ya, 'ya Shala Mahwətə nya: Katencɛ berete ta 
ɗa 'ya te ka Ɛdom, kateza sebe 'ya te mbeli ba'a wəshi keseɗa te hɛɗia shɛ, 
katezhɛre ŋkɛ 'ya kaɓerama, slə mbe meleme ta Tɛman hwa'a mbe Dɛdan. 
Katempə mbeli nyi mbe va kafayɛ. 

14Katewa ɗa dewa ka Israyɛl nyi kambelia ɗa te ka Ɛdom. Kala nya ɗe ghwə ta 
hwepe wənəa ɗa temene nda ka Israyɛl ke hɛ. Ma tsagha, katefave ghwene nya 
mbe mene ɗa jaɗafa ka Ɛdom. 'Ya Shala Mahwətə nde gezete. 

Ghena ta Mahwətə te ghəa ka Filisti 

15Wa nya ghena nya geze 'ya, 'ya Shala Mahwətə nya: Kezha wa dewa menete ka 
Filisti tsagha. Nahe hɛ kewate dewa te ka ghema ta nci nyi ɗema ntsə ta nci hɛ 
se vəashi le ŋkele ntsə nya wəba ba'a nahe hɛ kempəmte hɛ. 

16Vatse gɛ, wa nya ghena nya geze 'ya, 'ya Shala Mahwətə nya: Katencɛ berete ta 
ɗa 'ya te ka Filisti. Rayɛ teza sebe 'ya te ka Kaftor nyi kenzanji nyi mɛa ndərə. 

17Ɗa nyi dzawe dzawe yateve 'ya te hɛ, le wənə le wənə teve yaka 'ya te hɛ. Ma 
tsagha, kateɗepete hɛ 'ya ya kaMahwətə.» 

Ɛzɛkiyɛl 26 

Ghena ta Mahwətə te ghəa Tir 

1Ma te va kwa meŋe kwetɛŋeghəmbe kwa sebe ta nya fəhwe ŋkwa mbeli, te kwa 
ghate ta hɛa tere ne, ma ke Mahwətə sha 'ya: 

2«Wəndə ŋelɛ, ma ke ka Tir sha ŋ'wəshi Zhɛrəzalɛm: Yawa, nahe meleme nya 
kahweŋkwa ta mbeli pɛtɛ nya keŋzlamte geva! Hweŋkwa ya va gheɓəmə 
tsetsenya kanza kaka mcɛlə va nya nza ŋkɛ kakwəfi. 

3Vatse gɛ ne, wa nya ghena nya geze Shala Mahwətə nya: 'Ya kateme te gha gɛ 
Tir. Katefə kweci hwelefefi 'ya kwele kwele kase kaɗa ŋa, kala gaŋkeɓe ta ndərə 
tedzeghəa gha hɛ. 

4Katempəmte zli nya yitea gha hɛ ba'a kateŋzlamte cɛa ŋa nyi bebiya bebiya hɛ. 
Katehelemte hɛɗi 'ya mbe Tir, deke keleɓa ɓerayɛ nde tetene. 

5Deke daghelɛake tetene ŋkwa nya ghwele bəzhia nci ka kese kelepe te te tepe 
ta ndərə. 'Ya Shala Mahwətə nde geze ghena, 'ya nde gezete. Katefəhwe wəshi 
nyi mbe kweci hwelefefi. 

6Katempəmte mbeli nyi mbe meleme nyi dzeyi yitea gha mɛa ndərə hɛ le kafayɛ. 
Tsagha ne, kateɗepete mbeli 'ya ya kaMahwətə. 

7Wa nya ghena nya geze Shala Mahwətə nya Zhɛkwa: Katekele Nabəkodonozor, 
meghea ka Babilone nya kwele ma ke ka meghea kɛfi 'ya sawa laka bela kwa 
gwela kaɗa ŋa Tir. Katesawa ŋkɛ le gədəwəa lɛmə, yɛ wəmata gədəwə, ka zleɗe 
gədəwəa lɛmə ba'a ka sewajɛ kwele kwele. 

8Katempəmte mbeli nyi mbe meleme nyi dzeyi yitea gha mɛa ndərə ŋkɛ. Kwa 
sebe ta ŋkɛ, katela ki ka sewajɛa ka Babilone, katetsene hɛɗi hɛ yitea zlia ŋa ba'a 
kateve gelə nya wəba hɛ mbe kema va gha. 

9Katempəmte zlia ŋa hɛ le wəmata kempa ta nci, kateŋzleŋzla ŋkwa keya ŋkwa 
ta ŋa nyi bebiya bebiya hɛ te hɛɗi le dzaŋərəa nci. 

10Bətə tenza na mbe keləwə nya tələ gədəwəa lɛməa nci nyi kwele kwele, 
kategaŋkəɗə zlia ŋa va gaka ta ka zleɗe gədəwəa lɛməa nci ba'a va hwɛ ta yɛ 
wəmata gədəwə. Kwa nza ŋkɛ ne, kala nya dzeme meleme mbeli kwa sebe ta nya 
ntsate wəfela mbeli te zli tedzeki hɛ kwa yɛ ŋkwa kedzeki ta ŋa. 

11Pələhwəɗə hwəɗə tenza ŋkwa nyi kwa yɛ hweŋkwa ta ŋa va cɛpea gədəwəa 
lɛməa nci, katempə mbeli nyi mbe gha hɛ le kafayɛ ba'a katempə yɛ seləa ŋa nyi 
berete berete hɛ kadzete hɛɗi. 

12Katefə mcɛləa ŋa ba'a wəshi nyi pamte na hɛ. Kateŋzla zlia ŋa ba'a ghɛa ŋa nyi 
ganji ganji hɛ. Katefə yɛ pelɛa nci, yɛ sheghwəa nci ba'a kwetiɓəa wəshi nyi 
ketene yitea hɛ hɛ kezha bete kwa zeweve ta ndərə. 

13Katefɛa cimə nyi gha na 'ya, katezhɛne mbeli kafa gaka ta yɛ gagera ta ŋa we. 

14Kakeleɓa nya ɓerayɛ, nya ghwele bəzhia nci ka kese kelepe te tezhɛre ŋa 'ya. 
Katezhɛne mbeli kaŋa ŋa we. 'Ya Mahwətə nde geze ghena, 'ya Shala Mahwətə 
nde gezete. 

15Wa nya ghena nya geze nda Shala Mahwətə ke meleme ta Tir nya: Ma vəa ŋkwa 
nya teteɗe na ne, pɛtɛ tempə mbeli nyi mbe gha mbeli ba'a katefefa ŋələvə ta 
mbeli nyi ɗakɛ zhi mbeli. Ma vəa ŋkwa shɛ ne, kateghazlənə mbeli nyi te hɛɗi nyi 
te tepe ta yɛmə nyi cakeɗa cakeɗa. 

16Katesawa mbeli nyi te ghə nyi dzeyi mɛa ndərə pelɛ pasla ta nci, kateseɗemte 
lekwesa ganjia nci ba'a nyi ketsa tsa ta nci hɛ. Katezhɛ nda ghazlənə ke hɛ ba'a 
katentishɛ hɛ hwa hɛɗi. Katefɛa geva yitea bare bare we, dzawe tezhɛ nda 
ghazlənə ke hɛ va ghena nya te gha. 

17Ma ke hɛ sha tegha nehwene kənəa gha: ‹Awema! Rayɛ sebe te meleme nya 
nza mbeli nyi kedzeghwa te ndərə mbe. Mbelia ŋa ka se kasleke ŋkwa nyi te 
ndərə, mbeli pɛtɛ ka se kaghazlənə va gha. 

18Tsetsenya ne, bare bare yabare bare hɛɗi nyi dzeyi te ndərə va teɗe ta ŋa, nahe 
hɛɗi nyi dzeyi te ndərə nyi cakeɗa cakeɗa keghazlənənji va za ta sebe te gha.› 

19Wa nya ghena nya geze 'ya, 'ya Shala Mahwətə nya: Katezhɛre ŋa 'ya kameleme 
nya kakwəfi, kala kweci meleme nyi ɗema mbeli mbe. Katekele yɛmə 'ya same 
kwa ŋkwəɗəa ndərə yitea nza na bətə mbe. 

20Katekele ŋa 'ya kadzawa sha mbelia kwahɛɗi nyi vəashinji. Kwa zeweve ta hɛɗi 
teve ŋa 'ya. Kala kwəfi nyi vəashinji tenza na zlaɓe le mbelia kwahɛɗi. Mba na 
katezhɛnakame geva kezha nza hwa mbeli nyi teghweme we. 

21Kawəsə nya ghazlənə mbeli ve teve ŋa 'ya, va nya nza ŋkɛ rayɛ tenza sebe te 
gha. Katezele ŋa mbeli, ama wəndə shɛ katenakɛ ŋa we. 'Ya Shala Mahwətə nde 
gezete.» 

Ɛzɛkiyɛl 27 

Nehwene kənəa meleme ta Tir 

1Ma ke Mahwətə sha 'ya: 

2«Wəndə ŋelɛ, gha nehwene kənəa meleme ta Tir. 

3Mɛa ndərə melemea shɛ ba'a kwele kwele mene fəli ŋkɛ le mbeli nyi te hɛɗi nyi 
dzeyi te ndərə. Ma pa na sha tegeze nda: Wa nya ghena nya geze Shala Mahwətə 
nya: Ma gha Tir, kwele kwele zlama na te ganyɛa ŋa. 

4Te tepe ta ndərə hɛɗia ŋa, keganyɛ ŋate ŋa mbeli nyi keŋate ŋa. 

5Le sheghwəa vɛ nyi kesawa pelɛ ghweme ta Senir baŋete ŋkwa nyi dzeyi mɛa 
mɛa ŋa hɛ, le sheghwəa lekeleke nyi kesawa pelɛ Liban menete seləa kwambeləa 
ŋa hɛ. 

6Le sheghwə nyi kese mbe Bashan menete sheghwə kezleɗe ŋa hɛ. Le sheghwəa 
lekeleke nyi te hɛɗi nyi te ndərəa ka Grɛk baŋete ŋkwa kentishɛ nyi kwa gha hɛ, 
pa hɛ pesakɛ le yɛ slene ta cewe. 

7Zlave pawa kwa tsa tsa nya kese mbe Ɛzhipte yamenete zlave nya tsəkwə 
kwambeləa nci sefə le hɛ. Gheŋkɛ yanewe mbeli te se cakeɗake. Zlave nyi kefi fi 

le yirə kwa ndereme ndereme ba'a kwa ghɛmɛ nyi kese te hɛɗia Shipre ya kənəa 
wəshi kepamte ta ŋa. 

8Mbeli nyi mbe Sidon ba'a nyi mbe Arva ya kaka zleɗe ŋa kwambelə. Ka Tir nyi 
kecaŋa caŋa ya kambeli nyi te ghəa kwambelə. 

9Ka Biblos nyi keɗepe mene wəshi ba'a nyi kecaŋa caŋa ka zleraɗe ɗəkə kwelɛ 
perawe nyi te. Pɛtɛa kwambelə nyi kedzeghwa te ndərə kaghereŋe mbe gha 
kapa wəshi nyi pamte na. 

10Ka sewajɛ ka Pɛrse, ka Ləwd ba'a ŋa ka Pəwt ya kaka sewajɛa ŋa. Mbe gha 
tseɓa yɛ geləa nci ba'a kwenəa nci hɛ. Ghenci ya kaberete ta ŋa. 

11Ka sewajɛa ka Arva zlaɓe le ŋa ŋa ya dzeyi te zlia ŋa kezha ŋa. Ka Gamad ka ya 
cɛa ŋa nyi bebiya bebiya. Dzeme vare zli nya yitea gha seɗe geləa nci hɛ. Tsagha 
terekete ganyɛa ŋa hɛ. 

12Kambeɗe mama ta wəshi ka Tarsis mbe gha. Kapa wəshia ŋa hɛ te mze kwa 
tɛawetɛa, lɛ, kwekwərə ba'a dalema. 

13Pa le ka Grɛk, ka Təwbal ba'a ka Mɛshɛk mbeɗe wəshi na le hɛ. Kambeɗe ŋa ka 
mavashi ba'a wəshi nyi kamze kwa ghwə ghwə hɛ te wəshia ŋa. 

14Kapamte ŋa gədəwəa lɛmə kemene slene, gədəwəa lɛmə kezleɗe ba'a gədəwə 
kwara lɛmə ka Bɛt-Togarma. 

15Kambembeɗe wəshi yɛ le ka Dɛdan perə. Kase mbeli nyi te kweci hɛɗi nyi te 
ndərə kapa wəshia ŋa. Te yɛ slene ta cewe ba'a te yɛ sheghwəa hentse pa wəshi 
hɛ va gha. 

16Kambeɗe wəshi nyi menete na ka Ɛdom kwele kwele va gha te pelɛ nyi nza 
zləvə te hɛ, zlave ganji nyi gheme gheme ba'a nyi ketsa tsa, zlave nyi shɛanɛa 
shɛanɛa, yɛ gatsahwepa ba'a pelɛ nyi ghɛmɛa ghɛmɛa. 

17Pa le ka Zhəwda ba'a ka Israyɛl kese kambeɗe wəshi va gha. Yɛ marəwrə, ha, 
yɛməa mze, n'yi ba'a ŋ'wa ta wəfe nyi kezəŋwə yase hɛ kafə ŋa. 

18Ka Damas ka se kambeɗe wəba ta wəshi nyi menete na ba'a mama ta mcɛləa 
ŋa. Te tɛ nya kese mbe Hɛlbon ba'a te shintia timɛti nya kese mbe Sahar mbeɗe 
hɛ hɛ va gha. 

19Se mbe meleme ta Əwzal ne, kaŋki ŋa wəshia ŋa nyi hwa hɛ hwelefe ta Dan 
ba'a ŋa Yavan le lɛ kwa gezla gezla, yɛ zlapələa wəfe nyi kezəŋwə ba'a gwəzə nyi 
kezəŋwə kala 'wərdə. 

20Kambeɗe gwada kepelake te wəmbəa gədəwə ka Dɛdan va gha. 

21Kambeɗe wəshi ka Arab ba'a mbeli nyi te ghə mbe Kɛdar va gha. Te zhɛgwəa 
lɛməa timɛti, gamea lɛmə ba'a te kwi mbeɗe hɛ hɛ va gha. 

22Pa le ka zhɛre dzeve nyi mbe Saba ba'a nyi mbe Ragma kambeɗe wəshi va gha. 
Te yɛ 'wərdə ganji, mama ta pelɛ nyi nza zləvə te hɛ ba'a te mze kwa tere tere 
mbeɗe hɛ hɛ va gha. 

23Kambeɗe wəshi meleme ta Haran, ŋa Kanɛ, ŋa Ɛdɛn, ka zhɛre dzeve nyi mbe 
Saba, nyi mbe Asiri ba'a nyi mbe Kilmad va gha. 

24Lekwesa ganji yambeɗe wəshi hɛ te va gha: yɛ karalame, yɛ lekwesa nyi 
gheme, yɛ lekwesa nyi ketsa tsa, yɛ lekwesa nyi galawe galawe ba'a zewe nyi 
neghate mbeli megela. 

25Kwambeləa ka Tarsis ka fə wəshi kepamte ta ŋa. Kwele kwele fəyi geva wəshi 
kwa gha, ɗaŋe ɗaŋe fəyi wəshi mbeli kwa gha kala kwambelə nya te tepe ta 
ndərə. 

26Kadzeyi te ŋkwəɗəa ndərə keleghe ŋa ka zleɗe ŋa. Ama katepesle ŋa sefə nya 
kesame kwa zeweve ta ghweme te tepe ta ndərə. 

27Bətə tenza mcɛləa ŋa, wəshi nyi menete na, wəshi kepamte ta ŋa, ka mene 
slene ta ŋa, ka zleɗe ŋa, ka zleraɗe ŋa, ka pamte wəshia ŋa, ka sewajɛa ŋa ba'a 
mbeli nyi kwa gha kwa ndərə, vəa ŋkwa nya tendahwe ŋa yɛmə. 

28Va gaka ta lewela ta ka zleɗe ŋa ne, katebare bare mbeli nyi dzeyi mɛa ndərə. 

29Tagha gɛ, katesawa ka zleɗe kwambelə pelɛ kwambeləa nci. Katesawa kamene 
slene ba'a mbeli nyi te ghə te hɛɗi. 

30Kateŋgaɗe ghə hɛ va ghena nya te gha ba'a katetsa lewela hɛ kwele kwele. 
Katekərə hɛɗi hɛ kənəa ghəa nci ba'a katedevələ geva hɛ hwa pəsəɗə. 

31Tewəmbəreke gha ne, kateŋsə ghə hɛ ba'a katehwepe wəshi hɛ hwa hwə. 
Kwele kwele tenehwene ŋa hɛ ba'a kwele kwele teŋgaɗe ghə hɛ yitea gha. 

32Ma mbe yaka ta nci ne, kategha nehwene hɛ kənəa gha, ma ke hɛ sha tegha 
nehwene kənəa gha: ‹Wa nde se kala Tir, meleme nya keza za nya kwa ndərə 
wa?› 

33Ma kwa fəakame wəshi kepamte ta ŋa mbeli same kwa yɛ kwambelə ne, kwele 
kwele mbeli nyi ketekɛ na. Laka wəshia ŋa nyi kwele kwele ba'a wəshi kepamte 
ta ŋa ne, nahe ka meghe nyi te hɛɗi kezhɛrenji kaka mcɛlə. 

34Ama kwa pesle ŋa na te ndərə ne, kwa zeweve ta yɛmə betenji wəshi kepamte 
ta ŋa ba'a pɛtɛa mbeli nyi kwa gha. 

35Pɛtɛ mehele ta mbeli nyi te hɛɗi nyi te ndərə ketazenji tewəmbəreke gha. Pɛtɛ 
helia ka meghea kɛfi kesleslanji, pɛtɛ kema ta nci teheɗe. 

36Figwə yavɛ ka zhɛre dzeve ta kweci hwelefefi va ghena nya te gha, nahe na 
kezhɛre ŋa kawəsə kedake ŋkwa. Bətə tenza na kaghala ghala!» 

Ɛzɛkiyɛl 28 

Ghena ta Mahwətə te ghəa meghea ka Tir 

1Ma ke Mahwətə sha 'ya: 

2«Wəndə ŋelɛ, ma pa na sha meghea ka Tir: Wa nya ghena ta Shala Mahwətə nya: 
Nahe na keveyi kele ghə kwa wənəa ŋa, ma pa na sha geze: ‹shala 'ya. Ŋkwa nya 
kehi va yɛ shala yanza 'ya te te tepe ta ndərə.› Kala shala newe ghəa ŋa na, ama 
deke wəndə ŋelɛ na, kaɗema kashala. 

3Ɗepe ma wəshi na ke Daniyɛl newe ghəa ŋa na. Wərə na kafave zeweve ta wəshi 
meŋele zəzə na. 

4Te zlaɓa ta ntsehwelea ŋa ba'a ɗepe wəshi ŋa kemave mcɛlə na. Nahe na 
ketsenete mze kwa tere tere ba'a mze kwa tɛawetɛa. 

5Te zlaɓa ta wəba ta ɗepe wəshia ŋa laka ghena ta zhɛre dzeve mbakete mcɛləa 
ŋa na. Pa mcɛləa shɛ ndeke ŋa kele ghə. 

6Vatse gɛ ne, wa nya ghena nya geze Shala Mahwətə nya: Ma va nya veyi ghəa ŋa 
na kala shala ne, 

7'ya kateghwene mbeli nyi ghazlənə mbeli va hɛ za ma hwa kweci hwelefefi 
kadzeghəa gha. Katenzenzere wəshi ganji nyi menete na le ntsehwelea ŋa hɛ 
ba'a katentsehe zləvəa ŋa hɛ dzate hwa hɛɗi. 

8Katepesle ŋa hɛ ba'a katemte na le ntsə mbe ghə te tepe ta ndərə. 

9Kwa kema ta mbeli nyi ketepesle ŋa ne, kagezete na: ‹'Ya ya kashala› pa na? 
Wəndə ŋelɛ tenza na, kaɗema kashala mbe dzeve ta mbeli nyi ketepesle ŋa. 

10Kala kelɛ temte na mbe dzeve ta kweci hwelefefi. 'Ya Shala Mahwətə nde 
gezete.» 

11Ma ke Mahwətə sha 'ya zhɛkwa: 

12«Wəndə ŋelɛ, gha nehwene kənəa meghea ka Tir. Ma pa na sha tegeze nda: Wa 
nya ghena nya geze Shala Mahwətə nya: Nahe na kese kawəndə nya ɗema ŋele 
te laka wəba ta ntsehwelea ŋa ba'a zlahea ganyɛa ŋa. 

13Kwa Ɛdɛn nya kantsa ta Shala se na kanza ba'a dzasle se na kwa mama ta pelɛ 
nyi nza zləvə te hɛ: pelɛ kwa ghɛmɛ, pelɛ kwa rəghwə rəghwə, kwacaregesla, 
pelɛ kwa gatawəfa gatawəfa, pelɛ kwa jiɓe jiɓe, pelɛ kwa lɛa lɛa ghweme, pelɛ 
kwa gheme ba'a pelɛ kwa mede mede. Mama ta wəshi kepesa geva mze kwa tere 
tere nyi kehite geva te veci nya pate geva na ya te geva ta ŋa. 

14Kashɛrəbɛŋe nya keya ŋkwa, nya nza yɛ bidzəa ŋkɛ pelake veyi ŋa 'ya. Pelɛ 
ghweme nya keveyi ɗa geva tekeleke se na kanza ba'a hwa pelɛ nyi ketse kala 
ghwə se na kadzeghwa. 

15Megela se dzeghwa ta ŋa ghala pate geva na pa te və nya ncanyɛ wəsə kwa 
ndiremi mbe gha. 

16Pa jive mbe kema ta zhɛre dzeve ta ŋa kesame ŋa mbe mene berete te mbeli 
ba'a mene jaɗafa. Vatse ŋkamte ŋa 'ya sawa pelɛ ghweme ta ɗa ba'a veyi ŋa 'ya 
kala kweci mbeli. Kateŋkamte ŋa 'ya shave hwa pelɛ nyi ketse kala ghwə, gha 
nya kashɛrəbɛŋe nya keya ŋkwa. 

17Nahe ganyɛ kendeke ŋa kele ghə ba'a nahe jive ta ŋa te kema keteŋweslemte 
ŋa. Vatse negha ŋa 'ya hwa hɛɗi ba'a ncɛ nda ŋa 'ya ke kweci ka meghea kɛfi. 

18Ma mbe zhɛre dzeve ta ŋa ne, kwele kwele menete jaɗafa ba'a mbəɗəkwə na. 
Tagha, pa na peleyite se yitea ŋkwa nya keveyi ŋa geva tekeleke. Vatse temeha 
ghwə nya ketetere ŋa 'ya mbe meleme ta ŋa. Katezhɛre ŋa 'ya kapəsəɗə kwa 
kema ta pɛtɛa mbeli nyi kenewe ŋa. 

19Le kema teheɗe tenza hwelefe nyi keɗepe ŋa tewəmbəreke gha, kwa nza ŋkɛ 
kawəsə kedake ŋkwa tenza na. Bətə tenza na kaghala ghala.» 

Ghena ta Mahwətə te ghəa Sidon 

20Ma ke Mahwətə sha 'ya: 

21«Wəndə ŋelɛ, zhɛrete kema laka meleme ta Sidon shɛ na gezete nda ghena ta 
ɗa ke mbeli nyi mbe. 

22Ma pa na sha tegeze nda: Wa nya ghena nya geze Shala Mahwətə nya: kateme 
'ya te gha Sidon! Katencɛ zləvəa ɗa 'ya te tepe ta meleme ta ŋa. Ma tsagha, 
kateɗepete mbeli 'ya ya kaMahwətə, tewəmbəreke ɗa nya teve 'ya te. Tagha ne, 
katencɛ 'ya, 'ya ya kaShala nya kaganda. 

23Kateghwene ŋa ba 'ya ba'a katehwɛ mimi dzeyi kwa hweŋkwa nyi mbe gha. 
Kateha ŋa mpa mbeli shave mbe yayata bela ba'a kwele kwele tempəmte mbelia 
ŋa mbeli mbe hwəa meleme. Ma tsagha, kateɗepete mbeli 'ya ya kaMahwətə.» 

Katenza Israyɛl gweɗakwe 

24Ma ke Mahwətə ɓiyitsa: «Katezhɛne kweci hwelefefi nyi dzeyi yitea Israyɛl 
kateɓelama shinti mbe ghə ve we. Katezhɛne hɛ kanza kala tigə nyi ken'yi ŋkɛ 
ba'a nyi keŋgwerahe ŋkɛ we. Ma tsagha, kateɗepete mbeli 'ya ya kaMahwətə. 

25Wa nya ghena nya geze Shala Mahwətə nya: Katetsene ka Israyɛl 'ya se hwa 
kweci hwelefefi nyi tazeyi hɛ 'ya. Laka wəsə nya kala nya ne, katencɛ nda 'ya ke 
kweci hwelefefi 'ya ya kaShala nya kaganda. Katenza hɛ te hɛɗia nci, te hɛɗi nya 
ndeke nda nya 'ya ke Zhakob, nde mene slene ta ɗa. 

26Katenza hɛ gwezlayɛ te, kateŋa yɛ ghɛ hɛ ba'a katemɓe yɛ wəfe ta rɛzɛŋe hɛ. 
Kwelɛŋe tenza hɛ, kwa nza ŋkɛ kateve ɗa 'ya te hwelefefi nyi dzeyi yite, nyi 
kesema kaɓela ŋkɛ. Ma tsagha, kateɗepete hɛ 'ya ya kaMahwətə Shala ta nci.» 

Ɛzɛkiyɛl 29 

Ghena ta Mahwətə te ghəa Ɛzhipte 

1Ma mbe kwa meŋe ta va, te hɛ kwa meŋe bakeghəmbe mbe kwa meŋe ta tere, 
kwa sebe ta nya fəhwe ŋkwa mbeli ne, ma ke Mahwətə sha 'ya: 

2«Wəndə ŋelɛ, zhɛrete kema laka Farawon, meghea ka Ɛzhipte shɛ na gezete 
ghena ta ɗa te ghəa ŋkɛ ba'a te ghəa pɛtɛa hɛɗia Ɛzhipte. 

3Ma pa na sha geze: Wa nya ghena geze Mahwətə nya Shala nya: Kateme 'ya te 
gha Farawon, meghea ka Ɛzhipte. Kala kele nya wəba, nya meɓelahe mɛa hələ 
Nil na. Ma pa na sha geze: ‹Ŋa ɗa hələ nya, 'ya le ghəa ɗa nde menete ŋkɛ.› 

4Yawa, wa nya 'ya nya kateve dzara mbe mɛ va gha ba'a katendeɓe kelepe nyi 
kwa hələa ŋa te jɛpəlia ŋa. Katentsehe ŋa 'ya same kwa Nil le pɛtɛa kelepe nyi 
ndendeɓe te yɛ jɛpəlia ŋa. 

5Kanegha ŋa 'ya kwamte te ɓerama, gha ba'a pɛtɛa kelepe shɛhɛ. Kateme geva 
ta ŋa te hɛɗi kaɗema wəndə shɛ katekele ŋa ba'a katela ŋa. Kateve nda ŋa 'ya ke 
wəshi keseɗa nyi hwa gamba ba'a yɛ zleŋa kawəsə kezeme. 

6Ma tsagha, kateɗepete ka Ɛzhipte pɛtɛ 'ya ya kaMahwətə. Kaselə cafecɛge se na 
kezha ka Israyɛl. 

7Ma kwa dɛŋate geva hɛ te gha ne, pa na ɓele ŋa. Mpahwe na n'yimte hɛ mbe 
bazla ba'a gwenate na tamte geva ta nci. 

8Vatse gɛ ne, wa nya ghena nya geze 'ya, 'ya Shala Mahwətə nya: Kateghwene ŋa 
mpa 'ya ba'a kateza sebe 'ya te mbeli ba'a wəshi keseɗa te hɛɗia ŋa. 

9Katenza hɛɗia Ɛzhipte kebeze beze ba'a kaɓerama. Ma tsagha, kateɗepete mbeli 
'ya ya kaMahwətə, kwa nza ŋkɛ ma ke: ‹Ŋa ɗa hələa Nil, 'ya nde menete ŋkɛ.› 

10Vatse gɛ ne, kateme 'ya te gha ba'a te hələa ŋa. Katezhɛre hɛɗia Ɛzhipte 'ya 
kakwəfi, kaɓerama se mbe meleme ta Migdol nya laka bela kwa gwela hwa'a 
mbe meleme ta Asəwan ba'a kwa ghala ta Ɛtiyopi nya laka bela kwa zeme. 

11Wəndə ŋelɛ keɗema wəsə keseɗa shɛ katedzeghwa te we, va wəfaɗemsə 
temene ŋkɛ kaɗema mbeli mbe. 

12Katezhɛre hɛɗia Ɛzhipte 'ya kaɓerama nya ndiremi ma hwa kweci ɓerama 
pɛtɛ, kakwəfi tenza yɛ meleme ta ŋkɛ za ma ke kweci meleme. Kava wəfaɗemsə 
ne, katetaze ka Ɛzhipte kwetɛ kwetɛŋe dzeyi hwa kweci hwelefefi nyi te kweci 
hɛɗi. 

13Wa nya ghena nya geze 'ya Shala Mahwətə nya: Ma kwa sebe ta va wəfaɗemsə 
ne, katetsene ka Ɛzhipte 'ya se hwa kweci hwelefefi nyi tazeyi hɛ 'ya. 

14Katezhɛne ka Ɛzhipte 'ya te ŋkwa nci, katefə hɛ 'ya kasawa hɛɗi nya laka bela 
kwa zeme. Kwagha ne, katenza hɛ mbe dzeve ta meghe nya ɗema berete va hɛɗia 
ŋkɛ. 

15Hɛɗia shɛ nde tenza kahɛɗi nya ɗema berete ve hwa kweci hɛɗi, katezhɛne ŋkɛ 
kanza kənəa kweci hwelefefi we. Katentamte mbeli 'ya seyi yite kezha ɗema ŋkɛ 
mba kasleke kweci hwelefefi. 

16Katezhɛne ka Israyɛl kave ghə te hɛ we, katezhɛne hɛ kamene jaɗafa laka zhɛre 
nda kema ke ka Ɛzhipte we. Ma tsagha ne, kateɗepete mbeli 'ya ya kaMahwətə.» 

Katekele Ɛzhipte meghe Nabəkodonozor 

17Ma te kwa bakemsə mberefaŋeghəmbe ta va, te kwa ghate ta hɛ mbe tere kwa 
ghate kwa sebe ta nya fəhwe ŋkwa mbeli ne, ma ke Mahwətə sha 'ya: 

18«Wəndə ŋelɛ, nahe Nabəkodonozor, meghea ka Babilone kendeke nda slene 
nya dzawe ke ka sewajɛa ŋkɛ le meleme ta Tir. Kedəhwə dəhwə ghəa ka sewajɛa 
ŋkɛ ba'a kesenate senate bazla ta nci, ama kekemave zhɛme yɛ meghe le ka 
sewajɛa ŋkɛ mbe wəsə nya menete nda hɛ ke ka Tir we. 

19Vatse gɛ ne, wa nya ghena nya geze 'ya, 'ya Shala Mahwətə nya: Kateve nda 
Ɛzhipte 'ya ke Nabəkodonozor, meghea ka Babilone. Katefə mcɛlə nyi mbe ŋkɛ 
ba'a katetaze ŋkɛ. Katefə wəshi nyi mbe ŋkɛ hwa mpa kezha nehe nda hɛ 
kazhɛme ke ka sewajɛa ŋkɛ. 

20Kateve nda hɛɗia Ɛzhipte 'ya kawəsə keŋki nda slene ta ŋkɛ, kwa nza ŋkɛ ke 
'ya menete ɗa slene hɛ le ka sewajɛa ŋkɛ. 'Ya Shala Mahwətə nde gezete. 

21Ma vəa ŋkwa shɛ ne, katemtsehe nda berete 'ya ke ka Israyɛl. Ma gha le ŋa ŋa 
gɛ Ɛzɛkiyɛl, kateve ŋa berete kegeze nda ghena ke hɛ 'ya. Ma tsagha, kateɗepete 
hɛ 'ya ya kaMahwətə.» 

Ɛzɛkiyɛl 30 

Katencɛ hwepe ta wənəa ŋkɛ Mahwətə te Ɛzhipte 

1Ma ke Mahwətə sha 'ya: 

2«Wəndə ŋelɛ, gezete ghena ta ɗa, ma pa na sha geze: Wa nya ghena nya geze 
Shala Mahwətə nya: Tsa mə lewela va veci nya ketese nya! 

3Kwa nza ŋkɛ se yase ŋkɛ, takwa takwa vecia Mahwətə kase. Kavecia ləmbə 
tenza vecia shɛ, kavə kemeha ghwə te kweci hwelefefi. 

4Ma ketedzembe Ɛzhipte mpa ne, katebare bare mbeli kwa Ɛtiyopi va ghazlənə. 
Selekə lekə tempə ka Ɛzhipte mbeli, katefə wəshia nci mbeli ba'a katezhɛre 
hɛɗia nci mbeli kakwəfi. 



1545 

 

 
Ghena ta Shala 

Kapsiki DC Bible 
©2012 Alliance Biblique du Cameroun and Bible Society of Cameroon. 

 

 
 

 

5Katempə ka Ɛtiyopi, ka Pəwt, ka Ləwd, ka Arab ba'a ka Libi, pa le mbelia ɗa 
katempə hwa mpa. 

6Wa nya ghena nya geze 'ya, 'ya Mahwətə nya: Slə mbe Migdol nya laka bela kwa 
gwela hwa'a kwa Asəwan nya laka bela kwa zeme ne, katempə mbeli nyi ketawe 
ka Ɛzhipte mbe mpa ba'a kateteɗe berete nya mene fege nya ŋkɛ le. 'Ya Shala 
Mahwətə nde gezete. 

7Kaɓerama nya ndiremi ma hwa kweci ɓerama tezhɛre Ɛzhipte. Kakwəfi tenza 
meleme nyi mbe. 

8Ma vəa ŋkwa nya tendəyite ghwə 'ya yitea Ɛzhipte ba'a nya tezamte sebe 'ya te 
mbeli nyi kekemane ŋkɛ ne, kateɗepete mbeli 'ya ya kaMahwətə. 

9Ma vəa ŋkwa nya teza sebe 'ya te Ɛzhipte ne, kateslə ka ghwene le kwambelə. 
Katedzawa hɛ kadake ɗa Ɛtiyopi nya kenewe ghəa ŋkɛ gweɗakwe, katebare bare 
mbeli nyi mbe va ghazlənə perə. Takwa takwa hɛa shɛ kase! 

10Wa nya ghena nya geze 'ya, 'ya Shala Mahwətə nya: Kateza sebe 'ya te mbeli 
nyi tipə tipə nyi mbe Ɛzhipte laka Nabəkodonozor, meghea ka Babilone. 

11Katese ŋkɛ le mbelia ŋkɛ nyi ghyana ghyana ma nyi ke mbeli pɛtɛ kaza sebe te 
hɛɗi nya. Kateha nda mpa hɛ ke ka Ɛzhipte ba'a kateviɗi ŋkwa nya te hɛɗi hɛ le 
mbeli nyi kempə mpə. 

12Katehase hələa Nil 'ya ba'a kateve hɛɗia shɛ 'ya mbe dzeve ta ka 'yaghwa 
mehele. Katepele nda hweŋkwa 'ya ke ka mentiɓəa sli kataze hɛɗia shɛ ba'a kafə 
wəshi nyi mbe. 'Ya Mahwətə nde gezete. 

13Wa nya ghena nya geze Shala Mahwətə nya: Kateza sebe 'ya te wəshi nyi 
zhɛrete mbeli kashala ba'a te shala tseŋwə nyi mbe Mɛmfis. Katezhɛne mbeli nyi 
te ghə kanza mbe Ɛzhipte we, kateve ghazlənə 'ya te hɛɗia shɛ. 

14Katebeze Patros 'ya, katendə ghwə 'ya yitea meleme Sowan ba'a katemeha 
ghwə 'ya te meleme ta Tɛbɛs. 

15Kateve ghwə ta hwepe wənəa ɗa 'ya te Sin, meleme nya ta Ɛzhipte nya berete. 
Kateza sebe 'ya te mbeli nyi kwele kwele nyi mbe Tɛbɛs. 

16Katendə ghwə 'ya yitea Ɛzhipte. Katebare bare mbeli nyi mbe Sin va ghazlənə. 
Katentsa wəfela mbeli te zli nya yitea Tɛbɛs, heveci tekele Mɛmfis ka jaga. 

17Ma mempɛhwetɛti nyi mbe On ba'a nyi mbe Pi-Bɛsɛt ne, katempə hɛ mbeli le 
kafayɛ, katefə mbeli nyi ketene mbeli kaka mavashi. 

18Ma mbe Tapanɛs ne, kaŋkwesle tenza ŋkwa vəa ŋkwa nya kiɗimte berete ta 
Ɛzhipte 'ya. Katekiɗi berete nya mene fege nya ŋkɛ le 'ya. Zhiɓə tenza ŋkwa nya 
mbe va ləmbə ba'a katefəhwe mbeli nyi mbe meleme nyi dzeyi yite mbeli kaka 
mavashi. 

19Ma vəa ŋkwa nya temeha ghwə 'ya te Ɛzhipte ne, kateɗepete mbeli 'ya ya 
kaMahwətə.» 

Wəsə nya mɛa dzeve ta Shala meghea ka Babilone 

20Mbe kwa meŋe kwetɛŋeghəmbe ta va, te hɛ kwa mberefaŋe mbe tere kwa 
ghate kwa sebe ta nya fəhwe ŋkwa mbeli ne, ma ke Mahwətə sha 'ya: 

21«Wəndə ŋelɛ, nahe 'ya keɓelemte dzeve ta Farawon, meghea ka Ɛzhipte. 
Wəndə shɛ kepeɗete nda keɗema kemenave nda ghwɛ we. Wəndə shɛ kese 
kahwepe nda kezha kemave berete dzeve ta ŋkɛ kakese kafayɛ we. 

22Vatse gɛ ne, wa nya ghena nya geze Shala Mahwətə nya: Kateme 'ya te 
Farawon, meghea ka Ɛzhipte. Kateɓele dzeve ta ŋkɛ 'ya bake nci: kala nya keɓele 
ɓele nya tenza nya mba nya ganyɛke. Katenegha kafayɛ 'ya sawa mbe dzeve ve. 

23Katetaze ka Ɛzhipte 'ya dzeyi hwa kweci hwelefefi nyi dzeyi te kweci hɛɗi. 

24Katemtsehe nda berete 'ya ke meghea ka Babilone ba'a kateve kafayɛa ɗa 'ya 
mbe dzeve ta ŋkɛ. Kateɓele dzeve ta Farawon nya keteŋələvə kala wəndə nya 
ɗakɛ zhi kemte 'ya. 

25Katemtsehe nda berete 'ya ke meghea ka Babilone vəa ŋkwa nya tempə dzeve 
te Farawon. Ma tsagha ne, kateɗepete mbeli 'ya ya kaMahwətə te və nya teve 
kafayɛa ɗa 'ya mbe dzeve ta meghea ka Babilone, katenteɗe ŋkɛ yitea Ɛzhipte. 

26Katetaze ka Ɛzhipte 'ya dzeyi hwa kweci hwelefefi nyi dzeyi te kweci hɛɗi. Ma 
tsagha ne, kateɗepete mbeli 'ya ya kaMahwətə.» 

Ɛzɛkiyɛl 31 

Kala lekeleke meghea ka Ɛzhipte 

1Ma mbe kwa meŋe kwetɛŋeghəmbe ta va, mbe kwa ghate te tere kwa mahekene 
kwa sebe ta nya fəhwe ŋkwa mbeli ne, ma ke Mahwətə sha 'ya: 

2«Wəndə ŋelɛ, ma pa na sha Farawon, meghea ka Ɛzhipte ba'a sha mbelia ŋkɛ 
nyi tipə tipə nyi: Wa yanza 'ya kayipəte ŋa le, gha nya wəba nya tse wa? 

3Yipə yipə na le lekelekea ka Liban nya nza dzeve ta ŋkɛ kendeɗe ndeɗenji ba'a 
nya kemene shenaŋkwe ganyɛ. Kebiyanyɛ ŋkɛ kadzeme ghweme, kacɛme cɛame 
ləmbə ghəa ŋkɛ. 

4Pa va kelete ŋkɛ, pa yɛmə nya mbe hɛɗi kelete ŋkɛ kadzeme yitea ghweme. Pa 
yɛmə tseneyite geva yitea slərəa ŋkɛ, kwa sebe ta ŋkɛ, ntake nde kahwɛ kalə sha 
kweci pɛtɛa wəfe nyi hwa gamba. 

5Te zlaɓa ta yɛmə nya kwele kwele yite ne, biya ma ŋkɛ ke kweci wəfe nyi hwa 
gamba. Kwele kwele peslete geva yɛ dzeve te ba'a kebebiya bebiyanji dzevea 
shɛhɛ. 

6Kase mama ta yɛ 'yɛ kapa ghɛa nci hwe, kase wəshi keseɗa nyi hwa gamba kaya 
ŋwalea nci yitea hwəa ŋkɛ, kwele kwele hwelefefi nyi kebeke yitea shenaŋkwe 
ta ŋkɛ. 

7Kawəfe nya ndeɗe ŋkɛ laka kwelea ŋkɛ ba'a laka biya ta dzeve nyi te, kwa nza 
ŋkɛ ne, mbe hɛɗi nya behe va yɛmə slərəa ŋkɛ. 

8Ma kwa ntsa ta Shala ne, lekeleke shɛ kala gheŋkɛ we, vɛ nya nza dzeve ganji te 
shɛ kala gheŋkɛ we, wəfe shɛ le shenaŋkwe yite kala gheŋkɛ we, wəfe shɛ 
ganyɛke kala gheŋkɛ we. 

9Nahe 'ya kendeke nda dzeve ganji, pɛtɛ wəfe nyi kwa Ɛdɛn nya kantsa ta Shala 
kazlɛ ve. 

Katetsaslemte geva meghea ka Ɛzhipte kala lekeleke 

10Vatse gɛ ne, wa nya ghena nya geze 'ya, 'ya Shala Mahwətə nya: Nahe lekelekea 
shɛ kekelenyɛ, kacɛme cɛame ləmbə ŋkɛ ba'a nahe ŋkɛ kezhɛrenyɛ kande kele 
ghə. 

11Vatse neghamte ŋkɛ 'ya ba'a vame ŋkɛ 'ya mbe dzeve ta meghe nya berete ma 
te hɛɗi lema. Katemene nda ŋkɛ kala wəsə kwa ndiremi nya menete ŋkɛ. 

12Pa ka mentiɓə nyi 'yaghwa 'yaghwa hwa kweci hwelefefi tsaslemte ŋkɛ ba'a 
sərəakɛ ŋkɛ te ŋkwa shɛ. Pa yɛ dzeve ta ŋkɛ betenji kənəa yɛ ghweme ba'a yɛ 
zlərə nyi te hɛɗi. Pa pɛtɛa mbeli nyi te hɛɗi nyi kebeke yitea shenaŋkwe ta ŋkɛ 
slənji ba'a hwɛnji. 

13Kase mama ta 'yɛ nyi yitea ghweme kame te dəŋwəa ŋkɛ, kadzeghwa wəshi 
keseɗa pɛtɛ nyi hwa gamba te yɛ dzeve ta ŋkɛ. 

14Ma tsagha ne, kwete shɛ hwa wəfe nyi te ŋkwa yɛmə katekele we, kwete shɛ 
katekele kadzeme kacɛme cɛame ləmbə we, kwete shɛ katemene fege le biya ta 
ŋkɛ we. Kwa nza ŋkɛ pɛtɛ tempə wəfe ba'a mbeli te kwete hɛ, katedzawa hɛ sha 
mbelia kwahɛɗi. 

15Wa nya ghena nya geze Shala Mahwətə nya: Ma te veci nya tedzawa lekeleke 
hwa mbelia kwahɛɗi ne, kateve nehwene 'ya hwa wəshi nyi te hɛɗi. Ma 
tewəmbəreke gheŋkɛ ne, kateghereŋe yɛmə nya mbe hɛɗi 'ya, katefɛa hwɛ ta yɛ 
hələa ŋkɛ 'ya ba'a yɛməa ŋkɛ nya wəba 'ya. Tewəmbəreke gheŋkɛ ne, katezhɛre 
ghweme ta Liban 'ya kaŋkwesle ba'a kateghwele pɛtɛa wəfe nyi hwa gamba 'ya. 

16Ma vəa ŋkwa nya tenegha wəfea shɛ 'ya kadzawa ghɛa mbelia kwahɛɗi, zlaɓe 
le mbelia kwahɛɗi ne, katebare bare kweci hwelefefi va ghazlənə va gaka ta teɗe 
ta ŋkɛ. Ma kwa zeweve ta hɛɗi ne, katezlama wəfe nyi kwa ntsa ta Ɛdɛn nyi ganji 
ganji ma hwa wəfe ba'a nyi te ŋkwa yɛmə ma te hɛɗia Liban pɛtɛ. 

17Ghenci perə ne, katedzawa hɛ sha mbelia kwahɛɗi, zlaɓe le mbeli nyi kempə 
hwa mpa. Nahe hɛ kekemanakɛ ŋkɛ ba'a kese kanza yitea shenaŋkwe ta berete 
ta ŋkɛ hwa kweci hwelefefi. 

18Ma kwa ntsa ta Ɛdɛn ne, wəfe shɛ kese ganyɛke ba'a wəbake kala gha we. 
Ndagwara katekele ŋa 'ya kadzawa zeweve ta hɛɗi zlaɓe le wəfea shɛhɛ. Kwagha 
ne, meɓelahe tenza na hwa mbeli nyi keslamtema mɓɛta ba'a hwa mbeli nyi 
kempə hwa mpa. Nya ya kawəsə nya ketemene nda geva ke yɛ Farawon le 
mbelia ŋkɛ. 'Ya Shala Mahwətə nde gezete.» 

Ɛzɛkiyɛl 32 

Nehwene nya kənəa Farawon ba'a kənəa Ɛzhipte 

1Ma mbe kwa meŋe bakeghəmbe ta va, mbe hɛ kwa ghate te tere kwa meŋe 
bakeghəmbe kwa sebe ta nya fəhwe ŋkwa mbeli ne, ma ke Mahwətə sha 'ya: 

2«Wəndə ŋelɛ, gha nehwene kənəa Farawon, meghea ka Ɛzhipte, ma pa na sha 
gha: Kala katsala nivɛrə nya hwa mbeli nza ta ŋa. Ama kala kele nya kwa ndərə 
na ɓiyitsa: katsa bamba na kwa hələa ŋa nya wəba, kawedazle yɛmə na le seɗa 
ta ŋa ba'a kahwehwəzləɓə yɛ hələ na. 

3Wa nya ghena nya geze Shala Mahwətə nya: Ma vəa ŋkwa nya tetsenete geva 
hwelefefi kwele kwele ne, katepelake bararawea ɗa 'ya kənəa gha ba'a 
katentsehe ŋa hɛ le kasame mɛa hələbə. 

4Katenegha ŋa 'ya te hɛɗi, katenegha ŋa 'ya kwamte hwa gamba. Katepele nda 
hweŋkwa 'ya ke yɛ 'yɛ kame kənəa gha ba'a ke wəshi keseɗa nyi hwa gamba 
kase kazeme slia ŋa. 

5Katebete slia ŋa nyi ketene 'ya hwa yɛ ghweme ba'a kateviɗi yɛ zlərə 'ya le. 

6Kateɓasle hɛɗi 'ya le mimia ŋa, bətə tenza yɛ ghweme mbe ba'a viɗi tenza yɛ 
hələ ve. 

7Ma vəa ŋkwa nya tezamte geva sebe te gha ne, zhikwətəkwə tenza ŋkwa nya 
pelɛ ghweme, ngərə ngərə tenza yɛ saseregwa. Katedəpə ləmbə 'ya kənəa veci 
ba'a kateɓele tere we. 

8Ma tewəmbəreke gha ne, katedəpə wəshi nyi keɓele pelɛ ghweme 'ya ba'a 
kateve ŋkwesle 'ya te hɛɗia ŋa. 'Ya Shala Mahwətə nde gezete. 

9Kwele kwele hwelefefi nyi keteghazlənə vəa ŋkwa nya gezave nda kiɗi ta ŋa 'ya 
ke hɛ, pa te hɛɗi nyi ɗepetema na. 

10Ma tewəmbəreke gha ne, kwele kwele hwelefefi nyi tetaze mehele ta nci. 
Katedake ka meghea kɛfia nci vəa ŋkwa nya kafete kafayɛa ɗa 'ya kənəa hɛ. Ma 
te veci nya teteɗe na ne, katefɛa hɛ yitea bare bare we, yayata wəndəa nci 
kaghazlənə va za ta mpia ŋkɛ. 

11Kwa nza ŋkɛ ne, wa nya ghena nya geze Shala Mahwətə nya: Katese kafayɛa 
meghea ka Babilone kadzete gha. 

12Kateghwene ka sewajɛ nyi ghyana ghyana ma 'ya se hwa kweci hwelefefi kaza 
sebe te mbelia ŋa. Kateza sebe hɛ te Ɛzhipte nya kekele ghə nya, mɛke tenza sebe 
te mbeli nyi mbe. 

13Pɛtɛ teza sebe 'ya te wəshi keseɗa nyi va gha nyi dzeyi mɛa hələ. Mba yɛmə 
katewedazle va seɗa ta wəndə ŋelɛ keɗema va yɛ cɛpea wəshi keseɗa we. 

14Katezhɛne nda mpi 'ya ke yɛmə nyi mbe Ɛzhipte ba'a katehwɛ yɛ hələ laɗaɗa 
kala n'yi. 'Ya Shala Mahwətə nde gezete. 

15Katezhɛre hɛɗia Ɛzhipte 'ya kaɓerama, katefə wəshi nyi mbe 'ya pɛtɛ ba'a 
kateza sebe 'ya te mbeli nyi mbe. Tsagha gɛ, kateɗepete mbeli 'ya ya 
kaMahwətə.» 

16Nya ya kanehwene nya tegha pɛtɛa mia kweci hwelefefi kənəa Ɛzhipte ba'a 
kənəa mbeli nyi kwele kwele mbe. Shala Mahwətə nde gezete. 

Nehwene nya kənəa hwelefe nyi hərəte mbeli 

17Ma mbe kwa meŋe bakeghəmbe ta va, te hɛ kwa meŋe mcɛfeghəmbe te tere 
kwa meŋe bakeghəmbe kwa sebe ta nya fəhwe ŋkwa mbeli ne, ma ke Mahwətə 
sha 'ya: 

18«Wəndə ŋelɛ, nehwene kənəa mbeli nyi mbe Ɛzhipte. Fəghe hɛ nehwene ta ŋa 
zlaɓe le kweci hɛɗi nyi jama jama kadzawa zeweve ta hɛɗi, ŋkwa nya dzawa 
mbelia kwahɛɗi. 

19Ma pa na sha hɛ: Ganyɛ ma newe mehele ta ŋayɛ yɛ ke ŋa kweci mbeli na? 
Dzawa mə kaɓelahe hwa kweci ka slamtema mɓɛta nyi kempənji hwa mpa. 

20Katebete ka Ɛzhipte hwa mbeli nyi kempə va kafayɛ. Tsetsenya ne, ɗeke ɗeke 
yɛ kafayɛ kanzere ŋkwa. Mpəmte yɛ Ɛzhipte le mbeli nyi mbe hɛ. 

21Ma kwagha hwa mbelia kwahɛɗi ne, ma ke ka katsala kɛfi ba'a mbeli nyi kese 
yitea Ɛzhipte vəashi sha tsa lewela: ‹Sawa yasawa ka slamtema mɓɛta nyi 
kempənji nyi hwa mpa hɛ kaɓelahe hwa gheɓəmə!› 

22Kwagha meghea ka Asiri le ka sewajɛa ŋkɛ. Dzasle ŋkɛ kwa kwele ta ka sewajɛa 
ŋkɛ. Kwamte mpa mpəmte hɛ mbeli pɛtɛ. 

23Kwa zeweve ta ŋa mbelia kwahɛɗi kwele ta nci, dzeyi yiteyɛ ŋa meghea nci. 
Kwamte mpa mpəmte hɛ mbeli, hɛ nyi kese kadake mbeli teghweme. 

24Kwagha meghea ka Ɛlam le ka sewajɛa ŋkɛ. Dzasle ŋkɛ kwa kwele ta ka 
sewajɛa ŋkɛ nyi kempənji hwa mpa. Ma ka slamtema mɓɛta nyi kedake mbeli 
teghweme nyi ne, nahe hɛ kedzawa zeweve ta hɛɗi. Bətə mbe hawe zlaɓe le 
kweci mbeli nyi kempəmte geva. 

25Kaganda ne, meɓelahe yɛ meghea ka Ɛlam le ka sewajɛa ŋkɛ hwa mbeli nyi 
kempə kwamte mpa. Dzasle ŋkɛ kwa kwele ta ka sewajɛa ŋkɛ. Kwamte mpa 
mpəmte geva ka slamtema mɓɛta shɛhɛ pɛtɛ. Hɛ ka se kadake mbeli nyi 
teghweme, ama tsetsenya ne, bətə hɛ mbe hawe zlaɓe le mbeli nyi kempəmte 
geva. 

26Kwagha Mɛshɛk, Təwbal ba'a ka sewajɛa nci. Dzasle hɛ kwa kwele ta ka 
sewajɛa nci. Kwamte mpa mpəmte geva ka slamtema mɓɛta shɛhɛ. Pɛtɛ dakenji 
mbeli nyi teghweme va hɛ. 

27Kelamte hɛ mbeli le zləvə kala ka katsala kɛfi nyi vəashi nyi kese kadake mbeli 
nyi teghweme we. Le wəshi kempa ta nci lamte ka katsala kɛfia shɛhɛ mbeli. 
Yitea ghəa nci beteyi kafayɛa nci mbeli ba'a te geva ta nci betate geləa nci mbeli. 

28Ŋa ŋayɛ nya və gɛ ka Ɛzhipte, katempə yɛ ba'a katela ŋayɛ mbeli hwa ka 
slamtema mɓɛta nyi kempəmte geva kwamte mpa. 

29Kwagha ka Ɛdom, ka meghea kɛfia nci ba'a mbeli nyi te ghəa nci. Ya tsemanyɛ 
se hɛ kaka katsala ne, kala mbeli nyi kempəmte geva kwamte mpa menete nda 
mbeli ke hɛ. Zlaɓe lamte hɛ mbeli le ka slamtema mɓɛta nyi kempəmte geva. 

30Kwagha mbeli nyi te ghəa hɛɗi laka bela kwa gwela perə, tsagha ka Sidon nyi 
kempəmte geva. Ya kwela se hɛ kadake ŋkwa vəashi ne, nahe hɛ kelamte geva 
zlaɓe le mbeli nyi kempə kwamte mpa. Bətə hɛ mbe hawe zlaɓe le kweci mbeli 
nyi kempəmte geva. 

31Ma vəa ŋkwa nya tenakɛ ka katsala kɛfi nyi Farawon ne, gweɗakwe tenza 
mehele ta ŋkɛ va mpə ta ka sewajɛa ŋkɛ. Kwa nza ŋkɛ ne, kwamte mpa tempə hɛ 
le ka sewajɛa ŋkɛ. 'Ya Shala Mahwətə nde gezete. 

32Nahe 'ya kesərəakɛ Farawon kadake mbeli nyi te ghweme, ama tsetsenya ne, 
katela hɛ mbeli le ka sewajɛa ŋkɛ hwa ka slamtema mɓɛta nyi kempəmte geva 
kwamte mpa.» Nya ya kaghena nya geze Shala Mahwətə. 

Ɛzɛkiyɛl 33 

Shala nteyi Ɛzɛkiyɛl kande newe ŋkwa 
(3.16-21) 

1Ma ke Mahwətə sha 'ya: 

2«Wəndə ŋelɛ, geze nda ghena ke ka Israyɛl! Ma pa na sha hɛ: Ya kwete pa 
keghweneke mpa 'ya kadzete hɛɗi. Ya kwete nahe mbeli nyi te hɛɗia shɛ kentave 
kwete wəndə hwa ghəa nci kaveyi kande newe ŋkwa. 

3Nakɛma ta ŋkɛ ke ka sewajɛa ka ghema kase ne, kavɛ tereme ŋkɛ yitea fa mbeli. 

4Ya kwete pa kefate vɛ ta tereme kwete wəndə, nda zhɛrete ŋkɛ katsewe va 
mədəŋə, ma kesenji ka ghema peslekɛ ne, kwa ghəa wəndəa shɛ fete ta mte ta 
ŋkɛ. 

5Nahe ŋkɛ kefate vɛ ta tereme nda zhɛrete ŋkɛ katsewe va mədəŋə. Kwa ghəa 
ŋkɛ tenza mte ŋkɛ. Ama nda nahe ŋkɛ keveyite sleme megela yitea vɛ ta teremea 
shɛ ne, katembelete mpia ŋkɛ ŋkɛ. 

6Ama kenakɛ ka ghema nde newe ŋkwa kase, nda nzanyɛ ŋkɛ kevɛ tereme yitea 
fa mbeli, ma kesenji ka ghema peslekɛ wəndə ne, fete ta nde newe ŋkwa ŋkɛ. 
Kwa ghəa ŋkɛ tenza mte ta wəndə nya peslekɛ mbeli. 

7Gha gɛ wəndə ŋelɛ yanteyi 'ya kande newe ka Israyɛl. Katefa ghena nyi kesame 
kwa mɛa ɗa na ba'a kategame ka Israyɛl na le ghena shɛhɛ. 

8Ya kwete ghena ya va 'ya kageze nda ke nde ndiremia mehele nya ketemte: ma 
keɗema na kagame ŋkɛ kezha sərəakɛ hweŋkwa ta ŋkɛ nyagha ŋkɛ ne, mtiwə 
tenza ŋkɛ va fete ta ŋkɛ, ama kwa ghəa ŋa tenza mte ta ŋkɛ. 

9Ama kegezete nda na ke wəndəa shɛ kezha samenyɛ ŋkɛ kwa hweŋkwa shɛ, 
nda zhɛrete ŋkɛ katsewe va mədəŋə ne, mtiwə tenza ŋkɛ va fete ta ŋkɛ, ama gha 
le ŋa ŋa ne, pələsə tembele mpia ŋa na.» 

Slene nya kwa ghə va yayata wəndə 

10Gha wəndə ŋelɛ, ma pa na sha ka Israyɛl nyi kegeze nyi: Keɗaŋeɗa fete ta n'yɛ 
ba'a jaɗafa ta n'yɛ kwa ghə va ghen'yɛ, deke va hɛ ne, daɗə yadaɗə n'yɛ. Tsema 
nza ghen'yɛ kanza n'yɛ teghweme wa? 

11Ma pa na sha hɛ: Le nza ta ɗa, 'ya Shala Mahwətə teghweme ne, kazlama 'ya 
yitea mte ta nde 'yaghwa mehele we, ama wəsə nya mawe 'ya ne, zhɛre geva ta 
ŋkɛ same kwa hweŋkwa kwa ndiremia ŋkɛ, yitea nza ŋkɛ teghweme. Zhɛreke 
mə geva, zhɛreke mə geva same kwa hweŋkwa kwa ndiremia ŋayɛ: yitea wa ɗe 
yɛ kampə wa ka Israyɛl? 

12Gha wəndə ŋelɛ, ma pa na sha hwelefe ta ŋa ɓiyitsa: Ma kedzembe mene wəsə 
kwa ndiremi wəndə nya tiɗiɗi ne, katembelete ŋkɛ wəshi ganji nyi se ŋkɛ 
kamene vəashi we. Ma kesərəakɛ hweŋkwa kwa ndiremia ŋkɛ nde 'yaghwa 
mehele ne, kateza ŋkɛ wəsə kwa ndiremi nya se ŋkɛ kamene vəashi we. Ma vəa 
ŋkwa nya menete wəsə kwa ndiremi wəndə nya tiɗiɗi ne, katenza mpia ŋkɛ 
pələsə tewəmbəreke slene ganji nyi se ŋkɛ kamene we. 

13Ma ke geze 'ya sha wəndə nya tiɗiɗi katenza ŋkɛ teghweme, kwa sebe ta ŋkɛ, 
ntəŋə ŋkɛ kamene wəsə kwa ndiremi, va nya vate ghə ŋkɛ te dzeghwa tiɗiɗia 
ŋkɛ nya vəashi nda menete wəsə kwa ndiremi ŋkɛ ne, kwete shɛ hwa wəshi 
ganjia ŋkɛ katenza yitea ghəa ɗa we, mtiwə tenza ŋkɛ va wəsə kwa ndiremi nya 
menete ŋkɛ. 

14Ama katemte na kegeze nda 'ya ke nde 'yaghwa mehele. Kwa sebe ta ŋkɛ, pa 
zhɛrave nda wəmbə ke jaɗafa, menete wəsə nya tiɗiɗi ba'a nya kaganda, 

15ŋkikɛ zhɛme nya kənəa wəsə nya nzəɓəve ŋkɛ, zhɛneke wəsə nya ghərəve ŋkɛ, 
hawete nda hawe ke wəshi mahalegə nyi keve ŋkwa teghweme, sərəakɛ mene 
fete ne, fəyitekeghə tenza wəndəa shɛ teghweme, katemte ŋkɛ we. 

16Mba kwete kwetɛŋe hwa fete nyi menete ŋkɛ vəashi kakese ŋkɛ te ghwə we. 
Ma kemenete wəsə nya tiɗiɗi ba'a nya kaganda ŋkɛ ne, teghweme tenza ŋkɛ. 

17Ma ke hwelefe ta ŋa sha geze: Kehi wəsə nya mene nya Mahwətə we. Ashɛ ŋa 
nci wəshi nyi mene hɛ ka hitema geva wəka? 

18Ma kewəfəyite dzeghwa tiɗiɗia ŋkɛ wəndə nya tiɗiɗi, kelənyɛ ŋkɛ kamene 
wəsə kwa ndiremi ne, mtiwə tenza ŋkɛ va fete ta ŋkɛ. 

19Ama kesərəakɛ hweŋkwa kwa ndiremia ŋkɛ nde 'yaghwa mehele kezha mene 
wəsə nya tiɗiɗi ba'a nya kaganda ne, teghweme tenza ŋkɛ te zlaɓa ta dzeghwa 
ta ŋkɛ nyagha. 

20Ma ke gheyɛ ka Israyɛl sha geze: «Ghə te wəsə nya mene nya Mahwətə we. 
Ɗepete mə megela, kala slene ta ŋayɛ temeha ghwə 'ya te gheyɛ.» 

Rayɛ teza sebe te hɛɗia Israyɛl 

21Ma te kwa meŋe bakeghəmbe ta va, mbe hɛ kwa mcɛfe te tere kwa meŋe 
kwetere wəmbəa nya fəhwe n'yɛ mbeli ne, hwa'a kwete wəndə nya kembelenyɛ 
piyahe shave pelɛ Zhɛrəzalɛm sha 'ya, ma ke: «Nahe meleme keŋzlanyɛ!» 

22Ma mbeɗa nda tentsehe ŋkɛ ne, nahe berete ta Mahwətə kedzembe 'ya yitea 
geze ghena 'ya. Ma kwa ntsehe wəndəa shɛ sha 'ya te hendɛ ta ŋkwa ne, werete 
ghɛnia ɗa pelemte geva, mba 'ya kaɓeɓə we. 

23Ma ke Mahwətə sha 'ya: 

24«Wəndə ŋelɛ, ma ke mbeli nyi ketene pelɛ Israyɛl mbe meleme nyi keŋzla ŋzla 
nyi sha geze: ‹Kwetɛŋenyɛ se Abraham, ama nahe hɛɗi nya kese pɛtɛ kaŋa ŋkɛ. 
Gheɓəmə nyi kwele kwele nyi ne, kaŋa ɓəmə ndeke ɓəmə geva hɛɗi tsetsenya.› 

25Vatse gɛ ne, ma pa na sha hɛ: Wa nya ghena nya geze Shala Mahwətə nya: Le 
mimi zeme sli yɛ, shala tseŋwə yahawe yɛ ve, kampə ŋkwa yɛ. Tsema ɗe gheyɛ 
kanza kaka sleke hɛɗi wa? 

26Dɛŋe yɛ vate ghəa ŋayɛ te wəshi kempa ta ŋayɛ, ntəŋə yɛ yitea mene wəshi nyi 
ndiremi ndiremi kashasha, yitea ɓelahe le mia ka ghedəkwəa ŋayɛ. Tsema nza 
gheyɛ kaslekete hɛɗi wa? 

27Ma pa na shɛ: Wa nya ghena nya geze Shala Mahwətə nya: Le nza ta ɗa, 'ya 
Shala Mahwətə teghweme ne, katempə mbeli nyi ketene nyi mbe meleme nyi 

keŋzla ŋzla nyi va kafayɛ. Katezeme nyi kwamte wəshi nyi hwa gamba. Katempə 
nyi hwa ghweme ba'a nyi late zlera va ba. 

28Kaɓerama tezhɛre ŋkwa nya te hɛɗi nya 'ya. Ma berete nya keve nda kele ghə 
nya ke hɛ ne, zlɛcɛ tenza sebe te. Kaɓerama tezhɛre ghweme nyi mbe Israyɛl, va 
nya ɗema mbeli katedzeghwa hwa hɛ. 

29Pɛtɛ tezhɛre hɛɗia shɛ 'ya kaɓerama, va wəshi nyi shɛma mbeli geze nyi 
menete hɛ. Ma vəa ŋkwa shɛ ne, kateɗepete hɛ 'ya ya kaMahwətə Shala. 

30Gha le ŋa ŋa gɛ wəndə ŋelɛ, gha yaŋwashɛ ŋwashɛ ŋa hwelefe ta ŋa dzeyi vare 
zlia meleme ba'a dzeyi kwa yɛ degha. Ma ke hɛ sha geze kwelɛ ghəa nci: ‹Nde mə 
təhwə təhwə kafa ghena nya geze Mahwətə gi!› 

31Mpəɗə tese hwelefe ta ɗa kantishɛ kwa kema ta ŋa kala nya hwa tsene. Katefa 
ghena nyi geze na hɛ, ama katemene slene hɛ le we, va nya nza ŋkɛ wəsə nya ɗe 
ghəa nci yatemene slene hɛ le ba'a wəsə nya nza zhɛme mbe yatezele wənəa nci. 

32Ma newe ŋa hɛ mbe wənəa nci ne, kala nde gha cimə ganyɛ nya gaka ŋwələa 
ŋkɛ kala njɛrekə ba'a nya dzawa dimə ndeɗekə yite. Kafa ghena ta ŋa hɛ, ama 
wəndə shɛ kamene slene le we. 

33Ama vəa ŋkwa nya teme wəshi nyi zlapete nyi na kənəa hɛ, wəshi nyi takwa 
takwa nyi kase ne, kateɗepete hɛ nahe nde mɛ ŋkwa kese hwa hɛ.» 

Ɛzɛkiyɛl 34 

Te ghəa mbeli nyi te ghəa ka Israyɛl 

1Ma ke Mahwətə sha 'ya: 

2«Wəndə ŋelɛ, zlape nda ghena ta ɗa ke mbeli nyi te ghəa ka Israyɛl, ma pa na 
sha hɛ: Wa nya ghena nya geze Shala Mahwətə nya: Ndiremi ya te mbeli nyi te 
ghəa ka Israyɛl nyi kedambeghənji kaya ghəa nci! Ashɛ wəshi keseɗa yaya ka ya 
wəshi wəka? 

3Pɛtɛ yɛ mɓisəmte ŋ'wa mbe timɛti, pɛtɛ yɛ tsehemte shinti te hɛ kezha tsa 
lekwesa ta ŋayɛ, wəshi keseɗa nyi dɛɓedɛa dɛɓedɛa yahene yɛ. Ama keyate hɛ 
yɛ megela we. 

4Kese gheyɛ kapəkə wəshi keseɗa nyi dewə berete sate te ŋkwa we, kese gheyɛ 
kasa nda ghwɛ ke nyi shewə va zereghwe we, kese gheyɛ kahwepe seɗa ta nyi 
keɓelenji we, kese gheyɛ kazhɛne nyi kecaŋwe caŋwenji kase ba'a kazele nyi 
kezanji we. Ama zleɗe yazleɗe timɛti yɛ le berete ba'a le ntɛaŋentɛa mehele. 

5Kwetɛ kwetɛŋe wəshi keseɗa tazenji va nya ɗema wəndə yitea hɛ. Kawəshi 
kezeme ta wəshi nyi hwa gamba zhɛrenji hɛ. 

6Nahe timɛtia ɗa ketazeyi geva kwetɛ kwetɛŋe dzeme hwa yɛ ghweme ba'a 
dzeme vare yɛ wəmbə. Nahe wəshi keseɗa ta ɗa ketazeyi geva te yayata bela ta 
hɛɗi kaɗema wəndə kese kapele ntsə yitea hɛ, wəndə shɛ kese kazele hɛ we. 

7Vatse gɛ ka ya wəshi, ve mə sleme yitea ghena nya geze Mahwətə: 

8Kazeme ŋayɛ 'ya kafela, 'ya Shala Mahwətə: Pɛtɛ ka ghərəa kɛfi kekesakawa 
wəshi keseɗa ta ɗa, pɛtɛ wəshi nyi hwa gamba kezakawa sebe te timɛti ɗa ba'a 
kezezehwe hɛ, va nya ɗema ka ya wəshi ɗa kese kapele ntsə yitea hɛ. Ghəa nci 
yase hɛ kanewe ghweme te, kaɗema ya wəshia ɗa. 

9Ka ya wəshi, ghwene mə sleme ta ŋayɛ kafa ghena ta ɗa: 

10Wa nya ghena nya geze 'ya, 'ya Shala Mahwətə nya: 'Ya kateme te gheyɛ ka ya 
wəshi. Katefə wəshi keseɗa ta ɗa 'ya va gheyɛ, katefɛa ŋayɛ 'ya kezhɛne kaya hɛ. 
Ma tsagha, wəsə shɛ kazhɛne yɛ kaŋ'we mbe hɛ we. Pɛtɛ tezləgwə timɛtia ɗa 'ya 
shave mbe mɛa ŋayɛ, yitea ɗema hɛ mba kanza kawəshi kezeme ta ŋayɛ. 

11Kwa nza ŋkɛ ne, wa nya ghena nya geze 'ya, 'ya Shala Mahwətə nya: 'Ya le ghəa 
ɗa nde tezele timɛtia ɗa kezha newe ghweme te hɛ. 

12Kala nya mene nde ya wəshi nya ketsene wəvəsəa timɛtia ŋkɛ nya ketazenyɛ 
kwetɛ kwetɛŋe ne, tsagha tenewe ghweme 'ya te timɛtia ɗa. Ya tema tema lənji 
hɛ ne, katelə 'ya kazele hɛ kase, ya ŋkwa nza dibə dibə mbe meləkwə ləkwə 
keɗema mbe ŋkwesle. 

13Katedzaŋele hɛ 'ya shave hwa kweci hwelefefi, katetsene hɛ 'ya se te kweci 
hɛɗi nyi nza hɛ kezha zhɛne hɛ te hɛɗia nci. Kateya hɛ 'ya dzeme hwa ghweme 
nyi mbe Israyɛl, dzeyi kwelɛ yɛ zlərə ba'a dzeyi te ŋkwa ganji nyi nza mbeli. 

14Kadzete ŋkwa nya nza gwəzə ganji teŋka hɛ 'ya, dzeme hwa ghweme nyi mbe 
Israyɛl tezeme gwəzə hɛ. Pelɛagha tezhɛne mpi hɛ te ŋkwa ganyɛ ba'a tezeme 
gwəzə ganji hɛ dzeyi hwa ghweme. 

15'Ya le ghəa ɗa nde teya timɛtia ɗa, 'ya shɛ nde tezhɛne nda mpi ke hɛ. 'Ya Shala 
Mahwətə nde gezete. 

16Ma təmə nya kezanyɛ ne, katezele 'ya. Katezhɛne nya kecaŋwe caŋwenyɛ 'ya 
kase. Katepeɗe seɗa ta nya keɓelenyɛ 'ya. Katesa nda ghwɛ 'ya ke nya shewə va 
zereghwe. Ama kateza sebe 'ya te nya keneghanyɛ keɗema nya kekelenyɛ dɛɓe 
dɛɓe. 'Ya nde teya wəshia ɗa laka nza tiɗiɗi. 

Shala kakemane mbelia ŋkɛ 

17Kaŋa ŋayɛ, gheyɛ wəshi keseɗa ta ɗa gɛ ne, wa nya ghena nya geze 'ya Shala 
Mahwətə nya: 'Ya katenegha fete kwelɛ timɛti, kwelɛ yɛ gamea lɛmə le zhɛfa 
lɛmə. 

18Kenza zeme gwəzə te ŋkwa nya nza gwəzə ganji wərə ŋayɛ wəka? Yitea wa 
ŋkeɗe gwəzə nyi ketene yɛ ɓiyitsa wa? Kenza sa yɛmə nya lɛŋe wərə ŋayɛ wəka? 
Yitea wa hwəzləɓə nya ketene yɛ le seɗa ta ŋayɛ wa? 

19Nda gwəzə nyi ŋkeɗemte seɗa ta ŋayɛ yatezeme wəshi keseɗa ta ɗa nyi ketene 
ba'a yɛmə nya hwəzləɓəmte yɛ yatesa hɛ. 

20Vatse gɛ, wa nya ghena nya geze 'ya, 'ya Shala Mahwətə nya: 'Ya katenegha fete 
kwelɛ yɛ timɛti nyi deke deke le nyi kepahe pahe hwa wəshi keseɗa ta ɗa. 

21Va nya tsetsəkwə nyi dewə berete yɛ le paslɛ paslɛa ba'a le slerepe, va nya mpə 
nda tereme yɛ ke nyi kese shewə va zereghwe yitea tazemte hɛ kwetɛ kwetɛŋe 
te ŋkwa nya nza gwəzə ne, 

22'ya katese kakemane timɛtia ɗa yitea ɗema ka ghərəa kɛfi kazhɛne kakese hɛ. 
Katenza 'ya kande negha fete kwelɛ yɛ timɛti le timɛti. 

23Nde ya wəshi kwetɛŋe yatedape nda wəshi keseɗa ta ɗa 'ya te dzeve yitea 
newe ghweme ŋkɛ te hɛ. Kameghe tenza ŋkɛ kala nde mene slene ta ɗa David. 
Gheŋkɛ nde tenewe ghweme te hɛ, kande ya wəshi ganyɛ tenza ŋkɛ. 

24'Ya Mahwətə le ghəa ɗa nde tenza kaShala ta nci ba'a nde mene slene ta ɗa 
David nde tenza kameghe te tepe ta nci. 'Ya Mahwətə nde gezete. 

25Katemene jikə geva ta kwelɛŋe 'ya le wəshi keseɗa ta ɗa, pɛtɛ teza sebe 'ya te 
wəshi keseɗa nyi hwa gamba te hɛɗi. Ma tsagha ne, kala nya ɗe timɛtia ɗa tenza 
hɛ kwamte te ɓerama ba'a tehɛ hɛ dzeyi te yɛ kweshɛhe. 

26Katesərə hɛ kanza dzeyi vare ghweme nya keveyi ɗa geva tekeleke. Kateme va 
'ya te vəa ŋkɛ ba'a kewəpi wəpi tenza yɛməa va shɛ kezha hɛ. 

27Ŋkerɛape ŋkerɛape teya yɛ wəfe, ndeɗekə temene wəshi hɛɗi ba'a gwezlayɛ 
tenza mbelia ɗa te hɛɗia nci. Kateɓele sheghwə nya te welɛ va mbelia ɗa kala sla 
kewəza 'ya, katembele hɛ 'ya shave mbe dzeve ta mbeli nyi kezhɛrete hɛ kaka 
mavashi. Ma vəa ŋkwa shɛ, kateɗepete hɛ 'ya ya kaMahwətə. 

28Katezhɛne kweci hwelefefi kafə wəshia nci we, katezhɛne wəshi nyi hwa 
gamba kampeɗe hɛ we. Werete tenza hɛ ba'a wəndə shɛ katezhɛne kadake hɛ 
we. 

29Wəve ganji yateve nda 'ya ke hɛ, katezhɛne hɛ kasa yaka va ma te hɛɗia nci we. 
Katezhɛne kweci hwelefefi kapele zeweve yitea hɛ we. 

30Tsagha ne, kateɗepete hɛ 'ya ya kaMahwətə Shala ta nci, katenza 'ya le hɛ ba'a 
katenza Israyɛl ɓiyitsa kambelia ɗa. 'Ya Shala Mahwətə nde gezete. 

31Gheyɛ ya kawəshi keseɗa ta ɗa, kawəshi keseɗa nyi ya 'ya, gheyɛ mbeli. 'Ya ya 
kaShala ta ŋayɛ. 'Ya le ghəa ɗa, Shala Mahwətə nde gezete.» 

Ɛzɛkiyɛl 35 

Te ghəa ka Ɛdom 

1Ma ke Mahwətə sha 'ya: 

2«Wəndə ŋelɛ, zhɛrete kema laka ghweme ta Ɛdom shɛ na gezete nda ghena ta 
ɗa ke mbeli nyi hwe. 

3Ma pa na sha hɛ: Wa nya ghena nya geze Shala Mahwətə nya: 'Ya kateme te 
gheyɛ! 'Ya katencɛ berete ta ɗa te gha Ɛdom, kaɓerama nya dɛrɛŋe rɛŋe tezhɛre 
ŋa 'ya. 

4Kakwəfi tezhɛre yɛ meleme ta ŋa 'ya, pɛtɛ tenza na keŋzla ŋzla. Ma tsagha ne, 
kateɗepete na 'ya ya kaMahwətə. 

5Ndimə ndimənyɛ ɗema ntsə ta ka Israyɛl na. Vəa ŋkwa nya nza ndiremi te hɛ 
ne, mpɛke na hake nda mpa ke hɛ, mbe və nya kiɗiave nda kiɗi fete ta nci ke hɛ. 

6Vatse gɛ ne, ma 'ya, 'ya Shala Mahwətə: tɛazlɛave te tepe ta mimi teve ŋa 'ya, 
katehwɛ mimi kwa sebe ta ŋa. Ma va nya ɗema helia ŋa kese kasla va sheke mimi 
ne, tɛazlɛave zlɛave tenza na hwa mimi perə. 

7'Ya katezhɛre ghweme ta ka Ɛdom kaɓerama nya dɛrɛŋe rɛŋe, pɛtɛ tempə mbeli 
nyi ketedzeghwa hwe 'ya. 

8Rayɛ tenza ŋkwa nyi dzeme hwa yɛ ghweme ta ŋa va mbeli nyi kempə mpə. 
Selekə lekə tenza mbeli nyi mpəmte mbeli kwamte mpa dzeyi te yɛ wəmbəa ŋa, 
dzeyi kwelɛ yɛ zlərəa ŋa ba'a dzeyi mɛa yɛ zlɛzlelɛŋwəa ŋa. 

9Kaghala ghala tezhɛre hɛɗia ŋa 'ya kaɓerama, katezhɛne mbeli kanza mbe yɛ 
meleme ta ŋa we. Tsagha ne, kateɗepete na 'ya ya kaMahwətə. 

10Ma pa na gezete: ‹Kaŋa ɗa tenza hɛɗia yɛ Israyɛl le Zhəwda, 'ya katekele hɛɗi 
nyi nza nya Mahwətə mbe.› 

11Vatse gɛ ne, kazeme 'ya kafela, 'ya Shala Mahwətə, kala hwepe wənə ba'a zlɛ 
nya menete nda na ke hɛ temene ŋa 'ya. 'Ya katencɛ nda ghəa ɗa ke hɛ laka ghwə 
nya temeha 'ya te gha. 

12Ma tsagha, kateɗepete na 'ya ya kaMahwətə. Pɛtɛ 'ya kefate ŋele nyi ŋelekɛ 
ghweme nyi mbe Israyɛl na le, ma pa na sha se kageze: ‹Keŋzla ŋzla hɛ! Nahe hɛ 
kendeke ɓəmə geva kawəshi kezeme ta ɓəmə.› 

13Kewəba se na kageze ghena ŋkele ntsə te 'ya, ghena fege yase na kasla te 'ya, 
pɛtɛ hɛ kwa sleme ta ɗa. 

14Wa nya ghena nya geze 'ya Shala Mahwətə nya: Ma te veci nya tezlama kweci 
hɛɗi ne, kaɓerama tezhɛre ŋa 'ya. 

15Ma va nya se na kamte va zlama kwa nza hɛɗia Israyɛl kaɓerama ne, kala 
nyagha shɛ tezhɛre ŋa 'ya. Kaɓerama tezhɛre ghweme ta ka Ɛdom pɛtɛ. Tsagha 
ne, kateɗepete yayata wəndə 'ya ya kaMahwətə.» 

Ɛzɛkiyɛl 36 

Katezhɛne geva ka Israyɛl kadzete hɛɗia nci 

1Wəndə ŋelɛ, gezete nda ghena ta ɗa ke ghweme nyi mbe Israyɛl. Ma pa na sha 
geze: «Ghweme nyi mbe Israyɛl, fa mə ghena ta Mahwətə. 

2Wa nya ghena nya geze Shala Mahwətə nya: Ma ke nde ghema na sha geze te 
ghəa ŋayɛ: ‹Yawa! Yawa! Te dzeve meha mehɛɗia ghweme nyi mbe Israyɛl va 
gheɓəmə tsetsenya.› 

3Ma gha gɛ wəndə ŋelɛ, gezete nda ghena ta ɗa ke ka Israyɛl, ma pa na sha geze: 
Wa nya ghena nya geze Shala Mahwətə nya: Ma va nya ɗe mbeli kampə ŋayɛ ba'a 
kaghweze mɛ hwa gheyɛ shave mbe yayata ŋkwa, va nya nza yɛ mbe dzeve ta 
kweci hwelefefi, va nya dzeghwa hɛ le gheyɛ te mɛ ba'a nya ŋ'wəshi ŋayɛ hɛ ne, 

4Vatse gɛ ghweme nyi mbe Israyɛl, ve mə sleme yitea ghena ta Shala Mahwətə. 
Wa nya ghena nya geze nda Shala Mahwətə ke yɛ ghweme, yɛ wəmbə, yɛ 
zlɛzlelɛŋwə, yɛ zlərə, ŋkwa nyi kakwəfi, meleme nyi wəfəyite mbeli, nyi fəmte 
geva wəshi nyi mbe ba'a nyi ŋ'wəshi kweci hwelefefi nyi dzeyi yite. 

5Wa nya ghena nya geze 'ya, 'ya Shala Mahwətə nya mbe ghwə ta hwepe wənəa 
ɗa te ghəa pɛtɛa kweci hwelefefi, halama te ghəa pɛtɛa Ɛdom, va nya kelehwe 
hɛɗia ɗa hɛ. Mpɛafe se wənəa nci va zlama ba'a va ŋkele ntsə kezha fə ŋkwa keya 
wəshi nyi te. 

6Vatse gɛ wəndə ŋelɛ, gezete nda ghena ta ɗa ke hɛɗia Israyɛl. Ma pa na sha yɛ 
ghweme, yɛ wəmbə, yɛ zlərə ba'a yɛ zlɛzlelɛŋwə: Wa nya ghena nya geze Shala 
Mahwətə nya: Mbe ghwə ta zlɛa ɗa ba'a hwepe ta wənəa ne, 'ya kageze ghena va 
nya pəliave ŋayɛ hawe kweci hwelefefi. 

7Vatse gɛ, wa nya ghena nya geze Shala Mahwətə nya: Kazeme 'ya kafela le slete 
dzeve yitea ghweme: ma kweci hwelefefi nyi dzeyi yitea gheyɛ nyi ne, katenza 
hɛ bətə mbe hawe perə. 

8Ma vəa ŋkwa shɛ hwa ghweme nyi mbe Israyɛl ne, gwəɗəmə teɗa slekea yɛ 
wəfe, kateya hɛ kezha gheyɛ ka Israyɛl, mbelia ɗa. Va nya nza ŋkɛ ne, takwa 
takwa yɛ katezhɛne geva kadzete hɛɗia ŋayɛ. 

9Kaganda ne, 'ya kase sha gheyɛ, 'ya kazhɛre ŋayɛ geva: katezhɛne wəvea ŋayɛ 
kanza kewəza wəza, katetsawe felehwe mɛnɛfɛ mbeli te hɛɗi. 

10Te hɛɗia Israyɛl pɛtɛ ne, kateya ŋayɛ 'ya kala repanja. Katezhɛne mbeli kanza 
mbe yɛ meleme, kwa nza ŋkɛ kateŋa ŋkwa nyi keŋzlanji mbeli. 

11Ma te yayata ŋkwa ne, kateya mbeli ba'a wəshi keseɗa kala repanja. Kwele 
kwele tenza yɛ ba'a kwele kwele teya hwelefe yɛ. Tipə tipə tezhɛre ŋayɛ 'ya kala 
nya vəashi, kwele ma tefə ŋayɛ mcɛlə 'ya ke nya kaghate. Ma tsagha, kateɗepete 
yɛ 'ya ya kaMahwətə. 

12Katedzeghwa 'ya le gheyɛ te yayata ŋkwa nya te hɛɗi, gheyɛ ka Israyɛl, mbelia 
ɗa. Gheyɛ ka tesleke ŋkɛ, kaŋa ŋayɛ tenza ŋkɛ, katezhɛne ŋkɛ kampə ŋwalea 
ŋayɛ we. 

13Wa nya ghena nya geze Shala Mahwətə nya: Ma va nya geze kweci mbeli hwa 
gheyɛ: ‹Hɛɗi nya kempə mbeli na, gha nde za sebe te ŋwalea mbeli ŋa› ne, 

14se ɓeshi nya ne, katezhɛne na kaza sebe te mbeli we, katezhɛne na kampə 
ŋwalea mbelia ŋa we. 'Ya Shala Mahwətə nde gezete. 

15Katezhɛne 'ya kapele ŋa kafa ba'a kazereghe yɛ ŋele ba'a yɛ ŋ'wəshia kweci 
hwelefefi we, katezhɛne na kaza sebe te mbelia ŋa we. 'Ya Shala Mahwətə nde 
gezete.» 

Katetsene ka Israyɛl Mahwətə 

16Ma ke Mahwətə sha 'ya: 

17«Fate megela wəndə ŋelɛ: Ma kwa nza ka Israyɛl mba te hɛɗia nci ne, nahe hɛ 
kezhɛrete ghəa nci wale wale le dzeghwa ta nci ba'a le mene wəshi nyi ɗema ghə 
te. Wale wale se dzeghwa ta nci kwa kema ta ɗa kala male nya zhɛ nda wəshi. 

18Vatse betaghe ghwə ta hwepe wənəa ɗa 'ya kənəa hɛ, va nya zhɛrete ŋkwa nya 
te hɛɗi hɛ wale wale le mpə ŋkwa ba'a le wəshi nyi zhɛrete hɛ kashala. 

19Nahe 'ya ketazeyi hɛ kwetɛ kwetɛŋe hwa kweci hwelefefi nyi te kweci hɛɗi. 
Kala dzeghwa ta nci ba'a kala slene ta nci mehate ghwə 'ya te hɛ. 

20Ma te yayata hɛɗi nya tazeyi geva hɛ ne, nahe zləvə kekelemte geva te sləa ɗa 
nya keveyi geva tekeleke tewəmbəreke hɛ. Va nya nza ŋkɛ, ma ke mbeli sha geze 
te hɛ: ‹Ndagwara mbelia Mahwətə hɛ, ama ashɛ hɛ te hɛɗia nci we.› 

21Tagha ne, keyirə yirə mehele ta ɗa, va nya kelemte zləvə ka Israyɛl te sləa ɗa 
nya keveyi geva tekeleke hwa kweci hwelefefi nyi nzanji hɛ hwa hɛ. 

22Vatse gɛ, ma pa na sha ka Israyɛl: Wa nya ghena nya geze Shala Mahwətə nya: 
Ma nda mene wəsə nya 'ya ne ka Israyɛl ne, kenza tewəmbəreke gheyɛ we, ama 
tewəmbəreke sləa ɗa nya keveyi geva tekeleke nya kelemte zləvə yɛ te hwa 
kweci hwelefefi nyi se yɛ hwa hɛ. 

23'Ya katencɛ 'ya ya kaShala nya kaganda te sləa ɗa nya kezhɛrete geva nya wale 
wale hwa kweci hwelefefi, slə nya kelemte zləvə nya yɛ te hwa hɛ. Ma tsagha, 
kateɗepete hwelefefia shɛhɛ 'ya ya kaMahwətə. 'Ya Shala Mahwətə nde gezete. 

24'Ya katefə ŋayɛ se hwa kweci hwelefefi ba'a se te hɛɗi nyi nza yɛ, 'ya katetsene 
ŋayɛ ba'a katefə ŋayɛ kadzete hɛɗia ŋayɛ. 

25'Ya kateyisə ŋayɛ le yɛmə nya lɛŋe yitea nza yɛ wɛŋe. 'Ya katepɛ ŋayɛ wɛŋe va 
reɗa ta ŋayɛ ba'a va wəshi nyi zhɛrete yɛ kashala. 

26Kateve ŋayɛ wənə mɛnɛfɛ 'ya, kateve mehele ganyɛ 'ya mbe gheyɛ. 
Katekelemte wənə nya ntɛaŋentɛa nya kala gela 'ya shave mbe gheyɛ yitea ve 
ŋayɛ nya kweɗekwe. 

27Sefəa ɗa le ghəa ɗa yateve 'ya mbe gheyɛ. Tsagha ne, katezhɛre ŋayɛ 'ya kaka 
hawe va wəshi mahalegəa ɗa, kaka ya ba'a kaka mene slene le wəshi nyi gezete 
'ya. 

28Ma tsagha, katenza yɛ te hɛɗi nya ndeke nda nya 'ya ke ka shihɛ ŋayɛ. Kambelia 
ɗa tenza yɛ ba'a kaShala ta ŋayɛ tenza 'ya. 

29Katembele ŋayɛ 'ya shave hwa pɛtɛa wəshi reɗa ta ŋayɛ. Katezhɛne 'ya 
kaghwene ŋayɛ ma we, ama katepese marəwrə 'ya ba'a kateve ŋayɛ wəshi 'ya 
kwele kwele se te wəve. 

30Te zlaɓa ta ɗa ne, kateya yɛ wəfe kwele kwele, katemene wəshi wəvea ŋayɛ 
kwele kwele yitea ɗema hawe mba kazhɛ ŋayɛ kwa kema ta kweci hwelefefi va 
ma nya te gheyɛ. 

31Tagha ne, katedzembe ghəa ŋayɛ dzeghwa kwa ndiremia ŋayɛ ba'a slene ta 
ŋayɛ nyi keɗema kehi. Kateheɗe kema yɛ va jaɗafa ta ŋayɛ ba'a va wəshi nyi 
ndiremi ndiremi kashasha nyi menete yɛ. 

32Ɗepete mə megela, tewəmbəreke gheyɛ temene 'ya we, 'ya Shala Mahwətə nde 
gezete. Nda yɛ kanza shewə va hawe ba'a keyirə yirə va dzeghwa ta ŋayɛ, ka 
Israyɛl! 

33Wa nya ghena nya geze Shala Mahwətə nya: Ma te veci nya tepɛ ŋayɛ 'ya va 
jaɗafa ta ŋayɛ ne, katefə mbeli 'ya kadzembe yɛ meleme, pɛtɛ teŋa geva ŋkwa 
nyi keŋzla ŋzla. 

34Kewəza wəza tenza wəve nyi kewəfəyite geva, katezhɛne mbeli nyi kedzeghwa 
kanakɛ wəve nyi keɗema kewəza we. 

35Ma tegeze mbeli: ‹Nahe hɛɗi nya kese nya ketaze taze kezhɛrenyɛ kala ntsa ta 
Ɛdɛn. Nahe meleme nyi kese nyi kakwəfi, kekweshale kweshale ba'a kaɗema 
mbeli mbe hɛ kezhɛne kaŋate geva ba'a mbeli ya mbe hɛ.› 

36Ma tsagha gɛ, kateɗepete ɗa meleme nyi ketene nyi dzeyi yitea gheyɛ 
kaMahwətə nya keŋa ŋkwa nya keŋzlamte geva, nya kemɓe wəfe nya 
kenteɗemte geva. 'Ya Mahwətə kegezete ghena 'ya ne, pa 'ya yipəyi kwa. 

37Wa nya ghena nya geze Shala Mahwətə nya: Wa nya wəsə nya temene 'ya nya 
ɓiyitsa: katepele nda hweŋkwa 'ya ke ka Israyɛl kasəkwə ɗa. Kateya hɛ 'ya kwele 
kwele kala wəvəsəa timɛti. 

38Ma te vecia gəsəkə nyi jama jama ne, mpɛafe se Zhɛrəzalɛm va wəshi keseɗa 
nyi fəke mbeli kadzeghe melɛ. Kewəvəsə kewəvəsə ŋka hɛ mbeli kase. Tsagha 
teviɗi geva meleme ta ŋayɛ nyi kakwəfi nyi tsetsenya va wəvəsəa mbeli. Ma 
tsagha gɛ, kateɗepete yayata wəndə 'ya ya kaMahwətə.» 

Ɛzɛkiyɛl 37 

Zlərə nya nza 'yɛ'yɛ nyi keghwele ghwele kwa 

1Pa berete ta Mahwətə dzeghənyɛ kənəa 'ya. Ntəŋə Sefəa ŋkɛ slə le 'ya, pa veyi 
ɗa kwelɛ kwete zlərə nya nza 'yɛ'yɛ hwempa hwempa kwelɛ. 

2Ntəŋə ŋkɛ yitea ndeŋe le 'ya dzate hwa 'yɛ'yɛa shɛhɛ. Hwempa hwempa 'yɛ'yɛa 
shɛhɛ kwelɛ zlərəa shɛ, keghwele ghwele hɛ helɛŋe helɛŋe. 

3Ma ke sha 'ya: «Wəndə ŋelɛ, wərə 'yɛ'yɛ nyi kazhɛne kanza le mpi tse na?» Ma 
'ya zhɛnete nda: «Shala Mahwətə, deke gha nde ɗepe!» 

4Ma ke sha 'ya ɓiyitsa: «Gezete nda ghena ta ɗa ke 'yɛ'yɛ nyi. Ma pa na sha hɛ: 
'Yɛ'yɛ nyi keghwele ghwele, fa mə ghena ta Mahwətə. 

5Wa nya ghena nya geze ŋayɛ Shala Mahwətə nya: 'Ya kateve sefə mbe gheyɛ 
yitea nza yɛ teghweme. 

6Katebete berete 'ya ba'a katepa sli 'ya te gheyɛ, bətə tedəpə ŋayɛ 'ya mbe hweta. 
Kwa sebe ta ŋkɛ, katevɛsə sefə 'ya kadzembe gheyɛ yitea nza yɛ le mpi. Tsagha 
ne, kateɗepete yɛ 'ya ya kaMahwətə.» 

7Cape 'ya kazlape nda ghena ke 'yɛ'yɛa shɛhɛ kala nya gezete ɗa Shala. Ma tewə 
'ya kekiɗimte ghena kageze ne, pa 'ya fate gaka ta wəsə kala gwezlare ta wəshi: 
zhibədikə 'yɛ'yɛ nyighɛ kajejikə ghəa nci. 

8Ma newe 'ya ne, kapa geva berete ba'a sli te hɛ, zhiɓə hweta zhiɓəaghe geva 
kənəa hɛ. Ama sefəa mpi shɛ mbe hɛ we. 

9Ma ke Mahwətə sha 'ya: «Wəndə ŋelɛ, gezete nda ghena ta ɗa ke sefəa mpi, 
kaganda ne, gezete nda ghena ta ɗa. Ma pa na shɛ: Wa nya ghena nya geze Shala 
Mahwətə nya: ‹Sefəa mpi, vɛke geva shave mbe bela nyi wəfaɗe nyi, vɛaghe geva 
kənəa mbeli nyi kempə mpə nyi yitea nza hɛ le mpi.›» 

10Ntake 'ya kageze ghena shɛhɛ kala nya gezave ɗa Shala, shilimə sefəa mpi mbe 
mbeli nyi kempə mpə nyi, ntake hɛ kazhɛne mpi. Pepelɛhetɛme hɛ sate te ŋkwa: 
kawəvəsəa ka sewajɛ nya wəba ŋkɛ. 

11Ma ke sha 'ya ɓiyitsa: «Kafa na wəndə ŋelɛ, ma 'yɛ'yɛ nyi ne, nza ta pɛtɛa ka 
Israyɛl yancɛ hɛ. Kwa nza ŋkɛ, ma ke hɛ sha geze: ‹Kala 'yɛ'yɛ nyi keghwele 
ghwele n'yɛ, rayɛ sebe te mbele ta n'yɛ, kencɛhwe ncɛhwe n'yɛ.› 

12Vatse, gezete nda ghena ta ɗa ke hɛ, ma pa na sha hɛ: Wa nya ghena nya geze 
Shala Mahwətə nya: 'Ya kateghwene yɛ kwele ta ŋayɛ yitea fə ŋayɛ kasame, 
gheyɛ mbelia ɗa. Kadzete hɛɗia Israyɛl tefə ŋayɛ 'ya. 

13Ma vəa ŋkwa nya teghwene yɛ kwele ta ŋayɛ 'ya, nya tefə ŋayɛ 'ya kasame 
gheyɛ mbelia ɗa ne, kateɗepete yɛ 'ya ya kaMahwətə. 

14Kateve sefəa ɗa 'ya mbe gheyɛ yitea nza yɛ le mpi, katefə ŋayɛ 'ya kadzete 
hɛɗia ŋayɛ. Ma tsagha gɛ, kateɗepete yɛ kegezete ghena 'ya, 'ya Mahwətə ne, pa 
'ya yipəyi kwa. 'Ya Mahwətə nde gezete.» 

Katejikə ka Israyɛl Mahwətə 

15Ma ke Mahwətə sha 'ya: 

16«Wəndə ŋelɛ, kelete geta shɛ na rafete ghena nyi te: ‹Yɛ Zhəwda le ka Israyɛl 
nyi jikə le.› Kwetere wəmbəa ŋkɛ, kelete kwete geta ɓiyitsa, rafete ghena nyi te: 
‹Zhozɛf keɗema Ɛfrayim le ka Israyɛl nyi jikə le.› 

17Jikəte ghəa geta shɛhɛ yitea nza hɛ kageta kwetɛŋe mɛa dzeve ta ŋa. 

18Ma te'yɛwe hwelefe ta ŋa va gha: ‹Va wa ɗema na ncɛ n'yɛ zeweve ta wəsə nya 
mene nya na wa?› 

19Ma pa na sha tezhɛne nda ke hɛ: Wa nya ghena nya geze Shala Mahwətə nya: 
'Ya katekele geta ta Zhozɛf nya mbe dzeve ta Ɛfrayim ba'a ka Israyɛl nyi jikə le. 
'Ya katejikə vare geta ta Zhəwda yitea nza hɛ bake nci kageta nya kwetɛŋe mɛa 
dzeve ta ɗa. 

20Mɛa dzeve ta ŋa tenza geta nyi rafate wəshi nyi na te kwa kema ta nci. 

21Ma pa na sha hɛ: Wa nya ghena nya geze Shala Mahwətə nya: 'Ya katefə ka 
Israyɛl se hwa kweci hwelefefi nyi lənji nyi hɛ hwa hɛ, 'ya katetsene hɛ se te 
yayata ŋkwa ba'a katezhɛne hɛ kadzete hɛɗia nci. 

22Kahwelefe nya kwetɛŋe tezhɛre hɛ 'ya te hɛɗi, hwa ghweme nyi mbe Israyɛl. 
Meghe nya kwetɛŋe nde tesleke hɛ pɛtɛ. Katezhɛne hɛ kanza kahwelefefi bake 
keɗema kahɛɗi bake we. 

23Katezhɛne hɛ kazhɛre ghəa nci wale wale laka wəshi nyi zhɛre hɛ kashala, 
wəshi nyi ndiremi ndiremi kashasha ta nci keɗema fama ghena ta nci we. 
Katembele hɛ 'ya se te ŋkwa nyi se hɛ, te ŋkwa nyi se hɛ kaka jaɗafa. Katepɛ hɛ 
'ya wɛŋe, katenza hɛ kambelia ɗa ba'a katenza 'ya kaShala ta nci. 



1562 

 

 
Ghena ta Shala 

Kapsiki DC Bible 
©2012 Alliance Biblique du Cameroun and Bible Society of Cameroon. 

 

 
 

 

24Nde mene slene ta ɗa David nde tenza kameghea nci, deke gheŋkɛ nde tenza 
kande ya hɛ pɛtɛa nci. Katedzeghwa hɛ kala nya gezete nda 'ya ke hɛ, katehawe 
hɛ va wəshi mahalegəa ɗa ba'a katemene slene hɛ le hɛ. 

25Mbe hɛɗi nya ndeke nda 'ya ke nde mene slene ta ɗa Zhakob tenza hɛ, hɛɗi nya 
nzahwe nza ka shihɛ ŋayɛ mbe. Kaghala ghala tenza hɛ le ghəa nci, ŋwalea nci 
ba'a hwelefefia nci te hɛɗia shɛ. Nde mene slene ta ɗa David nde tenza kameghea 
nci kaghala ghala. 

26Katemene jikə geva ta kwelɛŋe 'ya le hɛ, kajikə geva nya kaghala ghala tenza 
ŋkɛ. Kateve hɛ 'ya te hɛɗia nci, kateya hɛ 'ya kwele kwele. Te tepe ta nci teve 
ghɛa ɗa 'ya kaghala ghala. 

27Hwa hɛ tenza 'ya. KaShala ta nci tenza 'ya ba'a kambelia ɗa tenza hɛ. 

28Ma vəa ŋkwa nya tenza ghɛa ɗa te tepe ta nci kaghala ghala ne, kateɗepete 
kweci hwelefefi 'ya ya kaMahwətə nya keveyi Israyɛl tekeleke kezha mene ɗa 
slene.» 

Ɛzɛkiyɛl 38 

Te ghəa Gog 

1Ma ke Mahwətə sha 'ya: 

2Wəndə ŋelɛ, zhɛrete kema laka Gog, wəndə nya wəba te ghəa ka Mɛshɛk ba'a 
ka Təwbal, te hɛɗia Magog shɛ na gezete nda ghena ta ɗa. 

3Ma pa na shɛ: Wa nya ghena nya geze Shala Mahwətə nya: 'Ya kateme te gha 
Gog, wəndə nya wəba te ghəa ka Mɛshɛk ba'a ka Təwbal. 

4'Ya katen'yi yɛ dzara yitea meghena ta ŋa kezha ntsehe ŋa le berete. 'Ya 
katefəmte ŋayɛ te hɛɗia ŋa zlaɓe le ka sewajɛa ŋa pɛtɛ: yɛ gədəwə, ka zleɗe 
gədəwəa lɛmə nyi nza lekwesa ganji mbe, wəvəsəa ka sewajɛ nya wəba nya nza 
nya yɛ gelə ba'a yɛ kafayɛ yitea dzeve va hɛ. 

5Kwa sebe ta nci tenza ka sewajɛa ka Pɛrse, ka Ɛtiyopi ba'a ŋa ka Pəwt, pɛtɛa nci 
le yɛ gelə ba'a yɛ kwenə, 

6hɛɗia Gomɛr le ka sewajɛa ŋkɛ, Bɛt-Togarma nya pelɛ kwa keɗaŋe ta hɛɗi nya 
laka bela kwa gwela le ka sewajɛa ŋkɛ: kwele kwele tenza mbeli kwetere 
wəmbəa ŋa. 

7Hite geva megela, gha le mbeli nyi ketsenete geva nyi yitea gha, gha nde tenza 
kande ya hɛ. 

8Ma kwa sebe ta va kwele kwele ne, kateghwene ŋa 'ya kampa le Israyɛl. Ma vəa 
ŋkwa shɛ ne, nahe mbeli nyi mbe ketembelenji va mpa ba'a keteshavenji mbe 
kweci hɛɗi nyi se hɛ. Nahe hɛ ketsenete geva dzeyi hwa ghweme nyi mbe Israyɛl 

nyi keteməakɛ temə keŋzla ŋzla. Ma kwa sebe ta nya shavenji hɛ hwa kweci 
hwelefefi ne, mbe kwelɛŋe tenza hɛ. 

9Ma gha, ka sewajɛa ŋa ba'a kweci hɛɗi nyi dzeyi yitea gha ne, kateha nda mpa 
yɛ ke hɛ. Kala sefə nya wəba tedzeghəa hɛ yɛ, kala meləkwə ləkwə tenza yɛ 
kənəa hɛɗia nci. 

10Wa nya ghena nya geze Shala Mahwətə nya: Ma te vecia shɛ ne, kwele kwele 
tedzembe mehele ta ŋa zəzə, ghena kwa ndiremi yatezəzə na. 

11Katezəzə na kaha nda mpa ke mbeli nyi kwelɛŋe ba'a nyi gwezlayɛ te hɛɗi nya 
ɗema zli yitea meleme nyi te, nya ɗema yɛ gelembe mɛa hɛ keɗema nya ɗema 
kale te hɛ. 

12Katese na kazləgwə ba'a kafə wəshi, kateha nda mpa na ke mbeli nyi kezhɛneyi 
geva mbe meleme nyi kese kakwəfi. Nahe hɛ ketsenete geva ba'a keshavenji mbe 
kweci hɛɗi, nahe hɛ kekemave wəshi keseɗa ba'a mcɛlə. Te wədəa hɛɗi lema 
nzanji hɛ. 

13Ma te'yɛwe ka Saba, ka Dɛdan, ka zhɛre dzeve ta ka Tarsis ba'a kweci meleme 
dzeyi yite va gha: Gha se kezha fə wəshia mbeli na? Kezha zləgwə wəshia mbeli 
tseneke ka sewajɛa ŋa na na? Yitea fə yɛ mze kwa tɛawetɛa ba'a mze kwa tere 
tere, wəshi keseɗa ba'a mcɛlə kawəshi nyi fə mbeli kwele kwele hwa mpa se na 
na? 

14Vatse gɛ, gezete ghena ta ɗa wəndə ŋelɛ. Ma pa na sha Gog: Wa nya ghena nya 
geze Shala Mahwətə nya: Ma vəa ŋkwa nya tenza ka Israyɛl, mbelia ɗa mbe 
kwelɛŋe ne, peleŋeɗe teslə na. 

15Katesawa na pelɛ kwa keɗaŋe ta hɛɗia ŋa nya laka bela kwa gwela, gha le ka 
sewajɛa kweci hɛɗi. Pɛtɛ tenza yɛ pelɛ gədəwəa lɛmə. Kambeli nyi kwele kwele 
ba'a kawəvəsəa ka sewajɛ nya wəba tenza yɛ. 

16Kateha nda mpa na ke ka Israyɛl, mbelia ɗa, katenza na kənəa hɛɗia ŋkɛ kala 
meləkwə ləkwə nya kenza dibə dibə kənəa hɛɗi. Te kwa keɗaŋe ta və temene 
geva ŋkɛ. Kateghwene ŋa 'ya kase kampa le hɛɗia ɗa. Ma tsagha ne, kateɗepete 
kweci hwelefefi 'ya ya kaShala nya kaganda. Katencɛ nda 'ya ke hɛ laka slene nya 
menete ɗa na Gog. 

17Wa nya ghena nya geze 'ya, 'ya Shala Mahwətə nya: «Ma vəashi ne, nahe 'ya 
kegezete ghena te gha laka ka mene slene ta ɗa nyi kaka mɛ ŋkwa ta ka Israyɛl. 
Kava kwele kwele ne, nahe hɛ kezlapete kateghwene ŋa 'ya kampa le mbelia ɗa. 

18Ama te veci nya teha nda mpa na, gha Gog ke Israyɛl ne, kwele kwele tebeze 
wənəa ɗa. 'Ya Shala Mahwətə nde gezete. 

19Va ghwə ta hwepe wənəa ɗa ne, kazeme 'ya kafela: Ma te vecia shɛ ne, gaŋkəɗə 
ta hɛɗi nya wəba nde temene geva te hɛɗia Israyɛl. 



1564 

 

 
Ghena ta Shala 

Kapsiki DC Bible 
©2012 Alliance Biblique du Cameroun and Bible Society of Cameroon. 

 

 
 

 

20Keyirə yirə tenza kelepe nyi kwa ndərə, 'yɛ nyi yitea ghweme, wəshi keseɗa 
nyi hwa gamba, wəshi nyi kentsehe dzate te hɛɗi ba'a mbeli nyi te hɛɗi lema va 
ghazlənə kwa kema ta ɗa. Kateŋzleŋzlanji yɛ ghweme, yɛ kələŋə ba'a pɛtɛa dewe 
nyi ŋate mbeli. 

21Kateghwene ŋa mpa 'ya kezha ya yɛ ghweme ta ɗa Gog, 'ya Shala Mahwətə nde 
gezete. Katempempəmte ghəa nci ka sewajɛa ŋa. 

22Ma gha le ŋa ŋa ne, ba ba'a mte kwamte mpa yatemeha ghwə 'ya te gha le. Va 
nya wəba, kwacakelɛ ba'a laɗe ta ghwə yateghwene 'ya kadzeghəa gha, 
kadzeghəa ka sewajɛa ŋa ba'a kadzeghəa kweci hwelefefi nyi yitea gha. 

23Tsagha ne, katencɛ nda 'ya ke kweci hwelefefi 'ya ya kaShala nya kaganda. 
Tagha gɛ, kateɗepete hɛ 'ya ya kaMahwətə.» 

Ɛzɛkiyɛl 39 

Kweci ɗa nyi te Gog 

1Wəndə ŋelɛ, gezete nda ghena ta ɗa ke Gog, ma pa na shɛ: «Wa nya ghena nya 
geze Shala Mahwətə nya: 'Ya kateme te gha Gog, wəndə nya wəba te ghəa 
Mɛshɛk ba'a Təwbal. 

2'Ya katekele ŋa shave mbe hɛɗia ŋa nya pelɛ kwa keɗaŋe ta ŋkwa nya laka bela 
kwa gwela, 'ya kateŋka ŋa le berete kalə kampa le ghweme nyi mbe Israyɛl. 

3Katempa ŋa 'ya yitea teɗe rəgia ŋa sawa mbe dzeve kwa gwela ta ŋa ba'a 
katebete yɛ have ta ŋa 'ya sawa mbe dzeve kwa zeme ta ŋa. 

4Ma gha le ghə ŋa, ka sewajɛa ŋa ba'a kweci hwelefefi nyi kwa sebe ta ŋa ne, 
mɛke tempə yɛ hwa ghweme nyi mbe Israyɛl. Ke yɛ zleŋa ba'a ke wəshi nyi hwa 
gamba tefə nda geva ta ŋayɛ 'ya kawəshi kezeme. 

5Tahwepare teteɗe na te tepe ta gamba kala nya gezete 'ya, 'ya Shala Mahwətə. 

6Katendə ghwə 'ya yitea hɛɗia Magog ba'a yitea mbeli nyi kenewe ghəa nci nyi 
kwelɛŋe te hɛɗi nyi kesləyi geva nyi te tepe ta yɛmə. Tsagha ne, kateɗepete hɛ 
'ya ya kaMahwətə. 

7Katencɛ sləa ɗa nya keveyi geva tekeleke 'ya hwa ka Israyɛl nyi kambelia ɗa, 
katezhɛne 'ya kasərə hɛ kakele zləvə te sləa ɗa we. Tsagha ne, kateɗepete kweci 
hwelefefi 'ya ya kaMahwətə Shala nya kaganda ta ka Israyɛl. 

8Ma wəshia shɛhɛ ne, kaganda temene geva hɛ, gha yagha hɛ kamene geva. 
Gheŋkɛ ya kavecia meha ghwə nya gezete 'ya. 'Ya Shala Mahwətə nde gezete. 

9Kateshave mbeli nyi mbe meleme nyi mbe Israyɛl, katemeha ghwə hɛ kezha 
tere wəshi kempa ta ka ghema. Gelə nyi jama jama ba'a nyi ɓɛhwɛ ɓɛhwɛ, yɛ rəgi 

ba'a yɛ have, yɛ kafayɛ ba'a yɛ megha yatetse ghwə daɗemə daɗemə te hɛ kava 
mberefaŋe. 

10Katezhɛne mbeli kadzemte hwa gamba kapa sheghwə we, katezhɛne mbeli 
katsasle wəfe nyi mbe ghɛa wəfe we, va nya nza ŋkɛ le wəshi kempa shɛhɛ 
temeha ghwə mbeli. Katezləgwə ba'a katefə wəshia mbeli nyi kese kazləgwə 
ba'a kafə ŋa nci hɛ. 'Ya Shala Mahwətə nde gezete. 

11Ma te vecia shɛ ne, pelɛ hɛɗia Israyɛl teve nda ŋkwa kwele 'ya ke Gog. Kwa 
zlərəa mbeli nyi kedzeghwa laka ŋkwa kesame veci yitea ndərə kwa 
Ghwənəghwə tenza ŋkɛ. Katefɛa nda hweŋkwa kwelea shɛ ke mbeli nyi 
kedzeghwa. Tagha tela yɛ Gog le mbeli nyi kwa sebe ta ŋkɛ mbeli. Ma teheka 
ŋkwa shɛ mbeli ne, ‹Zlərəa mbelia Gog nyi kwele kwele.› 

12Gare tere mberefaŋe temene ka Israyɛl kezha la mbelia shɛhɛ pɛtɛ nda nza 
ŋkwa nya te hɛɗi kanza wɛŋe. 

13Pɛtɛa mbeli nyi mbe hɛɗia shɛ katela hɛ, kwele kwele tezlama hɛ te veci nya 
tencɛ zləvəa ɗa 'ya. 'Ya Shala Mahwətə nde gezete. 

14Kwetere wəmbəa tere mberefaŋe ne, katenta mbeli nyi kedzedzeghwa dzeyi 
te hɛɗi mbeli kezha zele ba'a kezha la mbeli nyi ketene kempə mpə dzeyi te hɛɗi. 

15Kwetɛ kwetɛŋe tedzeghwa hɛ dzeyi te hɛɗi. Ma nahe kenakɛ 'yɛ'yɛa wəndə 
ŋelɛ kwete wəndəa nci ne, pa pate pelɛ terasle yite, kezha ncɛ nda ke ka la ŋkwa 
nyi ketese kafə kezha la hɛ kwa zlərəa mbelia Gog. 

16Katenza kwete meleme nya tenza sləa ŋkɛ kaHamona, geze ta ŋkɛ ‹Mbeli kwele 
kwele›. Tsetse tezhɛre hɛɗi mbeli wɛŋe.» 

17Ma ke Shala Mahwətə sha 'ya ɓiyitsa: «Wəndə ŋelɛ, hekake mama ta 'yɛ ba'a 
wəshi keseɗa nyi hwa gamba, ma pa na sha hɛ: Se mə te yayata ŋkwa, tseneke 
mə geva kezha melɛ nya tedzeghe 'ya kezha gheyɛ. Melɛ nya wəba nde tedzeghe 
geva hwa ghweme nyi mbe Israyɛl. Sli yatezeme yɛ ba'a mimi yatesa yɛ. 

18Slia ka katsala kɛfia ka sewajɛ ba'a mimia mbeli nyi te ghə te hɛɗi lema, nyi 
dzeghekɛ melɛ mbeli le hɛ te ŋkwa gamea lɛmə, zhɛgwəa lɛməa timɛti, zhɛfa 
lɛmə, mcɛmcɛlia ka Bashan nyi dɛɓedɛa dɛɓedɛa yatezeme yɛ ba'a yatesa yɛ. 

19Behe behe tenza yɛ va merege ta nci ba'a keghwəyi ghwəyi va mimia nci: 
gheŋkɛ ya kamelɛ nya tedzeghe 'ya kezha gheyɛ. 

20Ma wəshi kezeme ta ɗa nyi tezeme yɛ behe behe ne, gədəwəa lɛmə ba'a mbeli 
nyi kezleɗe hɛ, ka katsala kɛfia ka sewajɛ ba'a mama ta mbeli nyi kempa. 'Ya 
Shala Mahwətə nde gezete. 

21Katencɛ nda zləvəa ɗa 'ya ke kweci hwelefefi. Katenewe hɛ tsema tsema 
temeha ghwə 'ya te hɛ ba'a tencɛ berete ta ɗa 'ya te hɛ. 

22Se mɛa vəa shɛ gɛ ne, kateɗepete ka Israyɛl 'ya ya kaMahwətə Shala ta nci.» 

Ghena nya mbe ghena nyi gezete Ɛzɛkiyɛl 

23Tsagha ne, kateɗepete kweci hwelefefi nahe ka Israyɛl kefəghe geva kadzete 
kwete hɛɗi tewəmbəreke nya ɗema hɛ kese kafa ɗa ghena. Vatse zhɛrave nda 
wəmbə 'ya ke hɛ ba'a peleyi hɛ 'ya mbe dzeve ta ka ghema ta nci yitea mpənji hɛ 
pɛtɛ va kafayɛ. 

24Nahe 'ya kemenete nda ke hɛ kala slene nyi wale walea nci ba'a fama ghena ta 
nci. Vatse zhɛrave nda wəmbə 'ya ke hɛ. 

25Ma gɛ ne, wa nya ghena nya geze Shala Mahwətə nya: «Tsetsenya ne, 'ya 
katezhɛre nza ta Zhakob, 'ya katezhɛ heli yitea ka Israyɛl ba'a 'ya katencɛ zlɛa ɗa 
tewəmbəreke sləa ɗa nya keveyi geva tekeleke. 

26Tsagha ne, katezaghə wəsə hawe nya kekesame hɛ mbe beze ghena nyi menete 
ɗa hɛ hɛ. Mbe kwelɛŋe tezhɛne hɛ kanza te hɛɗia nci, wəndə shɛ katezhɛne 
kadake hɛ we. 

27Ma vəa ŋkwa nya tefə hɛ 'ya shave hwa kweci hwelefefi, nya tetsene hɛ 'ya se 
te hɛɗia ka ghema ta nci ne, katencɛ 'ya, 'ya ya kaShala nya kaganda hwa hɛ kwa 
kema ta kweci hwelefefi. 

28Tsagha ne, kateɗepete hɛ 'ya ya kaMahwətə Shala ta nci. Va nya nza ŋkɛ, 
kwetere wəmbəa nya fəghe hɛ 'ya kadzete kweci hɛɗi ne, katetsene hɛ 'ya te 
hɛɗia nci, katesərə wəndəa nci 'ya ya kwetɛŋe pelɛagha we. 

29Katezhɛne 'ya kazhɛre nda wəmbə ke hɛ we, va nya nza ŋkɛ ne, sefəa ɗa yatevɛ 
'ya kadzeghəa ka Israyɛl. 'Ya Shala Mahwətə nde gezete.» 

Ɛzɛkiyɛl 40 

SHALA KANCƐ NDA MƐNƐFƐA GHƐA ŊKƐ KE ƐZƐKIYƐL 
40–48 

Mɛnɛfɛa ghɛa Shala 

1Ma te gha ta va kwa bakemsə mcɛfeghəmbe nya fəhwe n'yɛ mbeli, mbe kwa 
meŋe ta hɛa tere, va meŋe wəfaɗeghəmbe kape kape ghala ŋzlamte geva 
Zhɛrəzalɛm ne, pa berete ta Mahwətə dzeghənyɛ kənəa 'ya ba'a keleghe ɗa 
kajive pelɛagha. 

2Ma newe 'ya ne, laŋe Shala te 'ya kajive hɛɗia Israyɛl. Pa ŋkɛ veyi ɗa kwa ghəa 
ghweme nya biya nya nza kweci ghɛ dzeɓakwe kala ghɛ nyi mbe meleme laka 
bela kwa zeme ta ŋkɛ. 

3Pa ŋkɛ keleghe ɗa kajive, dəkwə 'ya te kwete wəndə nya nza geva ta ŋkɛ kala 
mze kwa ghwə ghwə. Zewe pawa kedzeghe wəsə ba'a cafecɛ kedzeghe wəsə ya 
yitea dzeve ta ŋkɛ. Meslete nzanyɛ ŋkɛ mɛa ŋkwa kedzeki. 

4Ma ke sha 'ya: «Wəndə ŋelɛ, ghwenemte ntsə ta ŋa ba'a sleme ta ŋa megela! 
Vate mehele ta ŋa ndeɗekə te wəshi nyi tencɛ ŋa nyi 'ya. Kwa nza ŋkɛ kezha 
veregheve hɛ ndeɗekə keleke geva na teke. Kwetere wəmbəa ŋkɛ, kateɓela nda 
wəshi nyi nakɛ na na pɛtɛ ke ka Israyɛl.» 

Ŋwela nya pelɛke ba'a gelembe nyi mɛ 

5Newe 'ya: dzasle zli yitea ghɛa Shala. Ma yitea dzeve ta wəndəa shɛ ne, zake 
cafecɛge kedzeghe ŋkwa nya nza biya ta ŋkɛ kadzeghe ŋkwaŋe. Ma yayata 
dzeghe ne, gare slə yitea fegwele hwa'a mɛa ŋwalea dzeve, biya ma ke dzeghe 
nya tsetsenya, va nya nza kwete yite gare bezlea hwəa dzeve. Pa ŋkɛ dzeghete 
deɓedea zlia shɛ kadzeghe ŋkwaŋe ba'a biya ta ŋkɛ kadzeyitea ghweme 
kadzeghe ŋkwaŋe ɓiyitsa. 

6Ntəŋə ŋkɛ kadzeyi laka ŋkwa kedzeki nya laka ŋkwa kesame ta veci. Tarame 
tarame ŋkɛ dzemenyɛ te taŋa nyi mɛ. Zhibədikə ŋkɛ kadzeghe ŋkwa nya mɛa 
ŋkwa kedzeki shɛ: dzeghe ŋkwaŋe bezlea ŋkɛ, dzeghe ŋkwaŋe dzekidze ta ŋkɛ. 

7Yayata cɛa ka ya ŋkwa nya dzeki kwa hweŋkwa nya wəba ne, kwete kwete te 
cafecɛge yɛ biya le bezlea ŋkɛ. Ma dadəwə nyi kwelɛ hɛ ne, dzeghe mcɛfe 
ɓəsəɓəa nci. Ma ŋkwa nya mɛa ŋkwa kedzeki nya te kema ta cɛ nya kwa kema ta 
ghɛa Shala ne, dzeghe ŋkwaŋe biya ta ŋkɛ. 

8Pa ŋkɛ dzeghete teɓe keshi nya mɛa ŋkwa kedzeki: 

9dzeghe deghese kadzeki dzekidze, dzeghe bake ɓəsəɓəa dewe ta ŋkɛ. Ma 
dzekidze ne, teɓe keshia shɛ ya dekwe ma yitea ghɛa Shala. 

10Ma cɛa ka ya ŋkwa nyi laka ŋkwa kedzeki nya laka ŋkwa kesame ta veci ne, 
yipə yipə wəba ta nci. Ma te yayata bela ta ŋkwa kedzeki nya wəba nya ne, 
mahekene teke, mahekene teke. Kanya kwetɛŋe ɓəsəɓəa dadəwə nyi kwelɛ hɛ. 

11Zhibədikə wəndəa shɛ kadzeghe ŋkwa nya kwa ŋkwa kedzeki shɛ: dzeghe 
meŋe bezlea ŋkɛ ba'a meŋe mahekeneghəmbe dzekidze ta ŋkɛ. 

12Ma dzeyi mɛa cɛa ka ya ŋkwa nyi nza nyi dzeghe ta nci ŋkwaŋe teke ŋkwaŋe 
teke ba'a dzeyi mɛa yayata bela ta hweŋkwa nya wəba ne, kwete dadəwə nya 
nza biya ta ŋkɛ gare dzeghe kwetɛŋe ya shɛ. 

13Pa wəndəa shɛ dzeghete ŋkwa nya keslə talɛ wəmbala ta kwete hwa cɛa shɛhɛ 
hwa'a talɛ ŋa cɛ nya kwa kema ta ŋkɛ nya: dzeghe bakemsə mcɛfeghəmbe sləyi 
ŋkɛ. 

14Ntəŋə kadzeghe nza ta cɛ nya dzaslete nya ŋwela nya pelɛke pelɛke: dzeghe 
bakemsə bezlea ŋkɛ. 

15Ghala slə nde mɛa ŋkwa kedzeki nya pelɛke pelɛke hwa'a mɛa ŋkwa nya mɛa 
ŋwela nya ki ghɛ ki ghɛ ne, dzeghe mcɛfemsə dzeghete ŋkɛ. 

16Wəfela nyi nza wəshi mɛ kala lareya ya dzate te cɛa shɛhɛ ba'a dzeyi te dadəwə 
nyi kwelɛ hɛ. Tsagha dzeyi te dewe nyi mbe cɛ mbe cɛ va cɛa shɛ. Ma dzeme vare 
dewe ta ŋkwa kedzekia shɛ ne, slekea peha yarerafeyi mbeli. 

17Pa wəndəa shɛ kelakave ɗa kashave te ŋwela ta ghɛa Shala. Ma ŋwela nya 
kemɗɛ mɗɛa shɛ ne, dzasle ŋkɛ kwa kweci cɛ mahekenemsə. 

18Kemɗɛ mɗɛ ŋkwa nya te hɛɗi dzeyi mɛa ŋkwa nyi dzeki mbeli kwa. Sawase ma 
mɗɛ ta ŋkwa nyi pelɛ te ŋwela ke nyi mbe cɛ mbe cɛ. 

19Dzeghakwe wəndəa shɛ sha ŋkwa nya kwelɛ yɛ dewe ta ŋkwa kedzembe ghɛa 
Shala nya kejive te ŋwela hwa'a mɛa dewe ta ŋwela nya ki ghɛ ki ghɛ: kadzeghe 
gwəmsə ɓelate ŋkɛ laka bela kesame ta veci. Kwetere wəmbəa ŋkɛ ne, ntəŋə ŋkɛ 
laka bela kwa gwela. 

20Dzeghakwe ŋkɛ dzeghete biya ba'a bezlea gelembe nya mɛa ŋkwa keshave 
pelɛke te ŋwela laka bela kwa gwela. 

21Ɓawe hweŋkwa nya beŋwe te tepe ve ba'a mahekene teke mahekene teke cɛa 
ka ya ŋkwa vare yayata bela ta hweŋkwa shɛ. Yipə yipə wəba ta yɛ dadəwə shɛhɛ 
ba'a cɛ shɛ le nyi laka gelembe kwa ghate: dzeghe mcɛfemsə biya ta ŋkɛ ba'a 
dzeghe bakemsə mcɛfeghəmbe bezlea ŋkɛ. 

22Ma cɛ shɛ, yɛ wəfela nyi te ba'a peha nyi dzeme vare, yipə yipə wəba ta nci le 
ŋa nyi laka ŋkwa kedzeki kwa ghate. Ma kezha ntsehe mɛa gelembe nya laka bela 
kwa gwela ne, taŋa mberefaŋe yadzeme wəndə. Kwa kema ta taŋa nyagha cɛa 
shɛ. 

23Ma kwa kema ta gelembe nya laka bela kwa gwela ne, kwete ŋkwa kedzeki 
kadzete ŋwela nya ki ghɛ ki ghɛ ya shɛ, yipə yipə ŋkɛ le nya laka ŋkwa kesame 
ta veci. Ntake wəndəa shɛ kadzeghe ŋkwa nya keslə mɛa kwete ŋkwa kedzeki 
hwa'a mɛa kwete: kadzeghe gwəmsə dzeghete ŋkɛ. 

24Kwetere wəmbəa ŋkɛ, ntəŋə keleghe ɗa dzawa laka bela kwa zeme. Tagha 
ɓiyitsa ne, ŋkwa kedzeki ya shɛ. Zhibədikə ŋkɛ kadzeghe yɛ cɛa ka ya ŋkwa, yɛ 
dadəwə ba'a cɛ. Yipə yipə wəba ta nci le nyi laka kweci ŋkwa kedzeki nyighɛ. 

25Tagha ɓiyitsa ne, dzasle wəfela dzeyi yitea ŋkwa kedzeki ba'a yitea cɛ nyagha. 
Yipə yipə wəfela shɛhɛ le nyi laka ŋkwa kesame ta veci ba'a nyi laka bela kwa 
gwela. Ma ŋkwa kedzeki nya laka bela kwa zemea shɛ ne, dzeghe mcɛfemsə biya 
ta ŋkɛ ba'a dzeghe bakemsə mcɛfeghəmbe bezlea ŋkɛ. 

26Ma kezha dzeme hwa'a mɛa ŋkwa kedzeki nya laka bela kwa zemea shɛ ne, 
taŋa mberefaŋe yadzeme wəndə. Ma kwa kema ta taŋa nyighɛ ne, kwete cɛ 
kewəbanyɛ ya shɛ. Dzeve ta peha yarerafeyi mbeli dzeyi vare dewe mbe cɛ mbe 
cɛ va cɛa shɛ kezha pesa ŋkɛ laka yayata bela ta hweŋkwa nya beŋwe. 

27Ma te kema ta ŋkwa kedzeki ne, kwete ŋkwa kedzeki kadzete ŋwela nya ki ghɛ 
ki ghɛ ya shɛ. Ntake wəndəa shɛ kadzeghe ŋkwa nya kwelɛ hɛ: kadzeghe 
gwəmsə sləyi ŋkɛ. 

Ŋwela nya ki ghɛ ki ghɛ ba'a ŋkwa kedzeki nyi te 

28Zhɛne ne, ntəŋə wəndəa shɛ le 'ya kadzeki te ŋwela nya ki ghɛ ki ghɛ dzeki kwa 
mɛ ŋkwa nya laka bela kwa zeme. Zhibədikə ŋkɛ kadzeghe gelembe nyagha: yipə 
yipə wəba ta ŋkɛ le kweci gelembe nyi mɛa ŋkwa nyi pelɛ pelɛ te ŋwela nya kwa 
degha. 

29Ma yɛ cɛa ka ya ŋkwa, dadəwə nyi kwelɛ hɛ ba'a teɓe keshia shɛ ne, yipə yipə 
wəba ta nci le nyi laka kweci ŋkwa kadzeki. Kawəfela kawəfela ŋkwa nya dzeyi 
vare cɛa shɛ. Ma gelembe nya laka bela kwa zemea shɛ ne, dzeghe mcɛfemsə biya 
ta ŋkɛ ba'a dzeghe bakemsə mcɛfeghəmbe bezlea ŋkɛ. 

30Dandelaŋe kweci cɛ nyi nza biya ta nci kadzeghe bakemsə mcɛfeghəmbe ba'a 
bezlea nci kadzeghe mcɛfe dzeyi yite. 

31Ma mɛa cɛa shɛ wəndə ne, dararahwe newe ŋkwa nya pelɛ te ŋwela wəndə. 
Dzeve ta peha yarerafeyi mbeli dzeyi vare dewe nya mbe cɛ mbe cɛ kezha hi. Ma 
kezha ntsehe mɛa cɛa shɛ ne, taŋa deghese yadzeme wəndə. 

32Kwa sebe ta ŋkɛ, ntəŋə wəndəa shɛ le 'ya dzeki kwa ŋkwa kedzeki nya laka 
ŋkwa kesame ta veci. Ntake ŋkɛ kadzeghe ŋkwa kedzekia shɛ, yipə yipə wəba ta 
ŋkɛ le kweci ŋkwa kedzeki. 

33Ma yɛ cɛa ka ya ŋkwa, dadəwə nyi kwelɛ hɛ ba'a teɓe keshia shɛ ne, yipə yipə 
wəba ta nci le nyi laka kweci ŋkwa kedzeki. Dandelaŋe wəfela dzeyi te gelembea 
shɛ ba'a dzeyi te cɛa shɛ. Ma pɛtɛ biya ta ŋkwa kedzekia shɛ ne, dzeghe 
mcɛfemsə. Ma bezlea ŋkɛ ne, dzeghe bakemsə mcɛfeghəmbe. 

34Ma mɛa cɛa shɛ wəndə ne, dararahwe newe ŋkwa nya pelɛ te ŋwela wəndə. 
Dzeve ta peha yarerafeyi mbeli dzeyi vare dewe nya mbe cɛ mbe cɛ kezha pesa. 
Ma kezha ntsehe mɛa cɛa shɛ ne, taŋa deghese yadzeme wəndə. 

35Kwa sebe ta ŋkɛ, ntəŋə wəndəa shɛ le 'ya dzeyi laka ŋkwa kedzeki nya laka 
bela kwa gwela. Ntake ŋkɛ kadzeghe ŋkwa kedzeki shɛ. Yipə yipə wəba ta ŋkɛ le 
nyi laka kweci bela. 

36Ma nde perə ne, yɛ cɛa ka ya ŋkwa, yɛ dadəwə ba'a teɓe keshi ya mɛ, tsagha 
wəfela nyi dzasle dzeyi yitea teɓe keshia shɛ. Ma biya ta ŋkwa kedzekia shɛ ne, 
dzeghe mcɛfemsə. Ma bezlea ŋkɛ ne, dzeghe bakemsə mcɛfeghəmbe. 

37Ma mɛa cɛa shɛ wəndə ne, darahwe newe ŋkwa nya pelɛ te ŋwela wəndə. 
Dzeve ta peha yarerafeyi mbeli dzeyi vare dewe mbe cɛ mbe cɛ kezha hi. Ma 
kezha ntsehe mɛa cɛa shɛ ne, taŋa deghese yadzeme wəndə. 

38Kwete cɛ ya shɛ mɛa ŋkwa kedzeki nya laka bela kwa gwela nya. Mbe cɛa shɛ 
pɛ wəshi keseɗa nyi tedzeghe melɛ kwa tere tere mbeli le hɛ mbeli. 

39Ma te yayata bela ta cɛa shɛ ne, tabele ya shɛ bake. Te tabele shɛhɛ sla ghə 
mbeli te wəshi keseɗa kezha dzeghe melɛ kwa tere tere ba'a kezha kweci melɛ 
nyi dzeghe mbeli kezha jaɗafa ba'a kezha dimə ghə. 

40Ma pelɛke te ŋwela ta teɓe keshi ne, tabele ya shɛ wəfaɗe. Ma kenza wəndə 
kadzeki laka bela kwa gwela ne, wərə wəndə kanakɛ hɛ bake nyi teke bake nyi 
teke. 

41Tabele deghese yamene slene mbeli le pɛtɛ kezha hene wəshi keseɗa kedzeghe 
melɛ: wəfaɗe laka nya bela, wəfaɗe laka kwete ɓiyitsa. 

42Ma tabele nyi wəfaɗe nyi mene slene nyi mbeli te kezha melɛ kwa tere tere ne, 
le pelɛ tsehete hɛ mbeli. Yipə yipə yɛ biya ta nci le bezlea nci. Kadzeghe kwetɛŋe 
ba'a kwete gasle yite yayata bela ta ŋkɛ ba'a dzeghe kwetɛŋe dzeme ta ŋkɛ yitea 
ghweme. Te hɛ bete wəshi kehene wəshi keseɗa kedzeghe melɛ kwa tere tere 
ba'a kweci melɛ mbeli. 

43Ma dzeyi yitea tabelea shɛhɛ ne, nahe mbeli kelate ŋkwa hweɗakwe gare 
bezlea dzeve bezlea ŋkɛ. Te tabelea shɛhɛ bete sli kedzeghe melɛ mbeli. 

44Ma kwetere wəmbəa ŋkɛ ne, pa wəndəa shɛ keleghe ɗa kadzeki kadzete ŋwela 
nya ki ghɛ ki ghɛ. Ma kiagha ne, yɛ cɛa ka gha cimə ya shɛ: mɛa ŋkwa kedzeki 
nya laka bela kwa gwela kwete, keghwene ghwene mɛa ŋkɛ laka bela kwa zeme. 
Ma kwete ne, mɛa ŋkwa kedzeki nya laka bela kwa zeme ŋkɛ, keghwene ghwene 
mɛa ŋkɛ laka bela kwa gwela. 

45Ma ke wəndəa shɛ sha 'ya: «Ma cɛ nya nza nya mɛa ŋkɛ laka bela kwa zeme ne, 
ŋa ka dzeghe Shala nyi kemene slene mbe ghɛa Shala ŋkɛ. 

46Ma cɛ nya nza mɛa ŋkɛ laka bela kwa gwela ne, ŋa ka dzeghe Shala nyi kemene 
slene ta reghwetɛ ŋkɛ. Deke ŋwalea Sadok hwa hwelefefia Lɛvi ka nza 
kahendave nda geva ke Mahwətə kezha dzeghe nda melɛ.» 

Nza ta ghɛa Shala 

47Dzeghakwe wəndə shɛ dzeghete ŋwela nya ki ki, kanya kwetɛŋe yɛ biya ta ŋkɛ 
le bezlea ŋkɛ, kadzeghe gwəmsə. Kwa kema ta ghɛa Shala veyi geva reghwetɛ. 

48Pa wəndə shɛ keleghe ɗa kadzembe cɛ nya kwa ŋkwa kedzeki, dzeghakwe ŋkɛ 
dzeghete ɓəsəɓəa yɛ dewe kadzeghe mcɛfe ba'a ŋkwa kadzeki kadzeghe meŋe 
wəfaɗeghəmbe. Kadzeghe mahekene ɓəsəɓəa dewe nya laka yayata bela. 

49Ma biya ta cɛ shɛ ne, dzeghe bakemsə, dzeghe meŋe bakeghəmbe bezlea ŋkɛ. 
Ma kezha ntsehe mɛa mɛa ŋkɛ ne, taŋa meŋe yadzeme wəndə. Ma laka yayata 
bela ta ŋkwa kedzeki ne, kwetɛŋe teke kwetɛŋe teke selə. 

Ɛzɛkiyɛl 41 

1Ma kwetere wəmbəa ŋkɛ ne, pa wəndəa shɛ keleghe ɗa kadzembe cɛ nya wəba 
mbe ghɛa Shala. Ntəŋə ŋkɛ kadzeghe ŋkwa nya mbe: dzeghe ŋkwaŋe bezlea ŋkɛ 
laka kwete bela, dzeghe ŋkwaŋe bezlea ŋkɛ laka kwete ɓiyitsa. 

2Ma bezlea ŋkwa kedzeki ne, dzeghe meŋe. Ma ɓəsəɓəa dewe nyi dzeme vare 
yayata bela ta ŋkɛ ne, dzeghe mcɛfe. Ma cɛ nya wəba shɛ ne, dzeghe wəfaɗemsə 
biya ta ŋkɛ ba'a dzeghe bakemsə bezlea ŋkɛ. 

3Kwa sebe ta ŋkɛ ne, shilimə wəndəa shɛ kwa via cɛa shɛ. Zhibədikə ŋkɛ 
kadzeghe ŋkwa kedzeki: dzeghe bake dzeki ghɛ ta ŋkɛ, dzeghe ŋkwaŋe bezlea 
ŋkɛ ba'a dzeghe mberefaŋe ɓəsəɓəa dewe ta ŋkɛ. 

4Zhibədikə ŋkɛ kadzeghe cɛa shɛ: dzeghe bakemsə biya ta ŋkɛ ba'a dzeghe 
bakemsə bezlea ŋkɛ. Ma ke sha 'ya: «Nya ya kaŋkwa nya keveyi geva tekeleke 
tsape.» 

Kweci cɛ nyi dzeyi vare 

5Dzeghakwe wəndə shɛ dzeghete ɓəsəɓəa dewe nya mbe cɛ mbe cɛ va ghɛa 
Shala kadzeghe ŋkwaŋe. Dzasle ŋeyite kweci cɛ mbeli dzeyi yite: kadzeghe 
wəfaɗe dzeghe bezlea nci. 

6Ma cɛ nyi dzeyi yite nyi ne, mahekene ncikə ta nci kadzeme yitea ghweme. Ma 
yayata bela ta cɛ nyi dzeyi yitea shɛ ne, mahekenemsə kweci cɛ mbe. Ma yayata 
cɛ nyi mbe nyi ne, kwele ma vare dewe nya pelɛke pelɛke te ŋwela ndeɓeyi geva 
hɛ, kaɗema kejikə le dewe ta ghɛa Shala. 

7Kala ncikə ta cɛ mbake geva wəba ta cɛa shɛhɛ kadzeme dzemedze, va nya 
mentɛawe geva ɓəsəɓəa dewe kala ncikə ta cɛ, dzasle ghɛa Shala kwa. Vatse nza 
ŋkɛ, ma kadzeme cɛ nya te ghə wəndə ne, kamtsehe geva beŋwea ŋkwa nya mbe 
cɛa shɛ. Slə te cɛ nya kwa zeweve ne, tarame dzeme nya pelɛghə wəndə dzeme 
kwa nya mbe tepe. 

8Ma dzeyi yitea ghɛa Shala ne, pa 'ya nakɛ kweci cɛa nyi bebiya ma kadzeyitea 
ghweme ke kweci. Kadzeghe ŋkwaŋe kelehwe biya hɛ va kweci. 

9Ma ɓəsəɓəa dewe nya pelɛke pelɛke va cɛ nyi dzeyi yitea shɛhɛ ne, dzeghe 
mcɛfe. Ama ŋkwa nya tenakɛ mbeli ɓawe kwelɛ yɛ cɛ nyi dzeyi yitea ghɛa Shala 

10le kweci cɛ nyighɛ ne, dzeghe bakemsə bezlea ŋkɛ dzeyi yitea ghɛa Shala. 

11Kadzete ŋkwa nya ɓawea shɛ pele geva gelembe nyi bake te cɛ nyi dzeyi yitea 
shɛhɛ: kwetɛŋe laka bela kwa gwela, kwetɛŋe ɓiyitsa laka bela kwa zeme. Ma 
deɓedea dewe nya dzeyi yitea ŋkwa nya ɓawe shɛ ne, dzeghe mcɛfe. 

12Ma cɛ nya laka ŋkwa kepəkwə ta veci va ghɛa Shala, kwa kema ta ŋkwa nya 
ɓawe nya ne, dzeghe meslimsə biya ta ŋkɛ, dzeghe mberefaŋemsə bezlea ŋkɛ 
ba'a dzeghe mcɛfe deɓedea dewe ta ŋkɛ. 

13Ntake wəndəa shɛ kadzeghe wəba ta ghɛa Shala: dzeghe gwəmsə biya ta ŋkɛ. 
Ma ŋkwa nya ɓawe dzeyi yite, cɛ nya laka ŋkwa kepəkwə ta veci ba'a yɛ dewe ta 
ŋkɛ ne, dzeghe gwəmsə biya ta nci. 

14Ma bela ta ghɛa Shala nya laka ŋkwa kesame ta veci ba'a ŋkwa nya ɓawe laka 
yayata bela ne, dzeghe gwəmsə bezlea nci. 

15Dzeghakwe wəndəa shɛ sha biya ta ghɛa Shala laka ŋwela nya kwetere wəmbə 
ba'a ŋkwa nyi ɓawe ɓawe laka yayata bela kadzeghe gwəmsə. 

Ŋkwa nya mbe ghɛa Shala 

Ma dzeme vare dewe ta ŋkwa kedzeki, ŋa cɛ nya wəba nya ba'a ŋa vi nya ne, 
sheghwə yaslesleɓeyi mbeli. 

16Tsagha shɛ slesleɓeyi sheghwə mbeli perə te yɛ sheghwəa wəfela ba'a te ŋkwa 
nyi dzeyi yitea cɛ nyi mahekene nyi mencikə mencikə. Pɛtɛa ŋkwa shɛhɛ 
kasheghwə, ghala slə nde te hɛɗi hwa'a pelɛagha te wəfela. Ma dzeyi te wəfela 
shɛhɛ perə ne, sheghwə nyi feɗete mbeli slɛapeslɛa slɛapeslɛa yasleslapeyi 
mbeli. 

17Ma pelɛke te ŋwela ta ghɛa Shala ba'a mbe cɛ mbe cɛ, ghala slə nde mɛa 
gelembe nya kwa ŋkwa kedzeki hwa'a kwa vi ne, pɛtɛ ŋkwa nyi dzeme vare yɛ 
dewe kepesa pesa. 

18Pa ta ka shɛrəbɛŋe ba'a yɛ dzeve ta peha yarafeyi mbeli dzeme vare: zlezlaŋele 
dzeve ta peha kwelɛ ka shɛrəbɛŋe nyi bake nyighɛ. Kema ya bake kwa yayata 
shɛrəbɛŋe shɛ: 

19kema ta wəndə ŋelɛ nya kenewe ŋkwa laka kwete dzeve ta peha, kema ta 
nivɛrə nya kenewe ŋkwa laka kwete. Dzasle ghɛa Shala shɛ kwa wəshia shɛhɛ. 

20Ma ghala slə nde te hɛɗi hwa'a pelɛagha te ghəa gelembe ba'a dzeme vare 
dewe ta cɛ nya wəba nya ne, ka shɛrəbɛŋe ba'a yɛ dzeve ta peha yarerafeyi mbeli. 

21Ma gelembe nya mɛa cɛ nya wəba nya ne, kanya kwetɛŋe yɛ biya ta sheghwə 
nyi sawa vare le bezlea ŋkɛ nya te ghəa ŋkɛ. Ma kwa kema ta ŋkwa nya keveyi 
geva nya tekeleke ne, kwete wəsə ya shɛ kala 

22reghwetɛ sheghwə nya nza dzeme ta ŋkɛ yitea ghweme kadzeghe mahekene 
ba'a bezlea ŋkɛ kadzeghe bake bezlea ŋkɛ. Ma wəsəa shɛ ne, kasheghwə 
megwekwe nyi te, shihəa ŋkɛ ba'a yɛ bela ta ŋkɛ. Ma ke wəndəa shɛ sha 'ya: «Nya 
ya katabele nya keveyi geva kwa kema ta Mahwətə.» 

23Ma ghɛa Shala ba'a ŋkwa nya keveyi geva tekeleke ne, bake mɛa nya, bake mɛa 
nya gelembe mɛa hɛ. 

24Ma gelembea shɛhɛ ne, bake bela keŋzle te yayata ŋkɛ. 

25Ma te gelembe nyi mɛa cɛ nya wəba nya ne, ka shɛrəbɛŋe ba'a yɛ dzeve ta peha 
yarerafeyi mbeli kala nyi dzeme vare dewe. Ma pelɛke pelɛke ne, sheghwə kwa 
feɗe feɗe yazlaŋele te ghəa ŋkwa kedzeki. 

26Ma dzeme vare dewe ta ŋkwa kedzeki ne, wəfela nyi nza lareya mɛ ba'a pa ta 
yɛ dzeve ta peha ya shɛ. 

Ɛzɛkiyɛl 42 

Kweci cɛ nyi dzeyi vare ghɛa Shala 

1Ntəŋə wəndəa shɛ le 'ya kashave te ŋwela nya pelɛ pelɛ shave laka bela kwa 
gwela. Pa ŋkɛ keleghe ɗa kadzembe cɛ nyi mɛa ŋwela ba'a nyi kwa kema ta ghɛa 
Shala laka bela kwa gwela. 

2Ma te bela nya nza nya ŋkwa kedzeki nya laka bela kwa gwela nya ne, dzeghe 
gwəmsə biya ta cɛa shɛ, mcɛfemsə ŋa bezlea ŋkɛ. 

3Ma te kwete bela ne, kwa kema ta ŋkwa nya nza bezlea ŋkɛ kadzeghe bakemsə 
dzeyi yitea ghɛa Shala ŋkɛ. Ma laka kwete ɓiyitsa ne, mɛa ŋkwa nya kemɗɛ mɗɛ 
mɛa ŋwela nya pelɛ pelɛ ŋkɛ. Ŋkwa ya shɛ ɓawe ɓawe dzeyi yitea cɛ nyi 
mahekene nyi mencikə mencikə. 

4Ma dzeyi mɛa cɛa shɛhɛ, laka ŋwela nya ki ghɛ ki ghɛ ne, kwete hweŋkwa nya 
nza bezlea ŋkɛ kadzeghe meŋe ba'a biya ta ŋkɛ kadzeghe gwəmsə ya shɛ. 
Dzembe laka bela kwa gwela dzembe cɛa shɛhɛ mbeli. 

5Ma cɛ nyi pelɛ kwa mahekene ta cɛ nyi mencikə mencikə nyi ne, ɓɛhwɛ ɓɛhwɛ 
ma ŋkwa nya mbe hɛ ke nyi mbe cɛ nyi kwake kwake, kwa nza ŋkɛ ne, bahetsaŋe 
ma ŋahwe ŋkwa hweŋkwa nya dzeyi yite ke nyi kwake kwake. 

6Kacɛ mahekene cɛ nyighɛ mencikə mencikə kaɗema selə yitea hɛ kala nya nza 
ŋkɛ yitea kweci cɛ nyi dzeyi te ŋwela shɛ. Ma kadzeme cɛ nyi pelɛghə wəndə ne, 
kamtɛawe geva cɛa shɛhɛ. 

7Ma zli nya dzeyi yitea cɛa shɛhɛ pelɛke pelɛke te ŋwela ne, dzeghe mcɛfemsə 
biya ta ŋkɛ, 

8va nya nza biya ta cɛ nyi mɛa ŋwela nyi pelɛ pelɛ nya kadzeghe mcɛfemsə. Ama 
cɛ nyi nza nyi mɛa nci laka ghɛa Shala ne, dzeghe gwəmsə biya ta nci. 

9Mbeyitere hwəa cɛa shɛhɛ, laka ŋkwa kesame ta veci ne, ŋkwa kedzeki ya shɛ 
kaŋa mbeli nyi kesəaki pelɛ pelɛ. 

10Ma ŋkwa kedzekia shɛ ne, te ŋkwa nya gha geva zli nya yitea ŋwela ŋkɛ. Ma 
laka bela kwa zeme, kweci cɛ ya shɛ kwa kema ta ŋkwa nya ɓawe ba'a cɛ nyi 
kwetere wəmbəa ghɛa Shala. 

11Dzeyi mɛa cɛa shɛhɛ ne, kwete hweŋkwa ya shɛ. Yipə yipə cɛa shɛhɛ le nyi laka 
bela kwa gwela nyi: wəba ta nci, nza ta nci, ŋkwa kedzeki ta nci ba'a ŋkwa 
keshave ta nci. 

12Ma gelembe nyi mɛa cɛ nyi laka bela kwa zeme ne, yipə yipə hɛ le ŋa nyi laka 
bela kwa gwela. Ma te ŋkwa nya gha geva ŋkwa nya ɓawe ne, ŋkwa kedzeki ya 
shɛ kwa kema kwa kema le dewe nya keya ŋkwa nya keveyi geva tekeleke. Dzeki 
laka ŋkwa kesame ta veci dzeki mbeli. 

13Ma ke wəndəa shɛ sha 'ya: «Ma cɛ nyi laka bela kwa gwela ba'a nyi laka bela 
kwa zeme nyi ne, ghenci ya kacɛ nyi keveyi geva tekeleke. Kwa nza ŋkɛ ne, mbe 
cɛ shɛhɛ zeme wəshi nyi keveyi geva tekeleke ka dzeghe Shala nyi kehende nda 
geva ke Mahwətə. Mbe cɛa shɛhɛ bete wəshi nyi keveyi geva tekeleke hɛ: wəshi 
gəmə ba'a wəshi keseɗa kedzeghe melɛ keyaɓe jaɗafa ba'a kedimə ghə, va nya 
nza ŋkwa shɛ kaŋkwa nya keveyi geva tekeleke. 

14Ma nahe kedzembe ŋkwa nya keveyi geva tekelekea shɛ ka dzeghe Shala ne, 
kashavenji hɛ kata kata pelɛ te ŋwela we. Ama pa hɛ seɗeyi lekwesa slene ta nci 
mbe cɛa shɛhɛ, va nya nza lekwesa shɛhɛ kalekwesa nyi keveyi geva tekeleke. 
Seɗakwe hɛ sha kweci lekwesa nda tejive hɛ hwa mbeli.» 

Dzeghe ta ghɛa Shala nya pelɛke pelɛke 

15Ma kwa nahemte dzeghe ŋkwa nyi mbe cɛ mbe cɛ wəndəa shɛ va ghɛa Shala 
ne, pa kelakave ɗa shave te gelembe nya laka ŋkwa kesame ta veci. Zhibədikə 
ŋkɛ kadzeghe ŋkwa nya dzeyi yitea ghɛa Shala. 

16Ntəŋə ŋkɛ kadzeghe ŋkwa nya laka ŋkwa kesame ta veci le cafecɛge kedzeghe 
wəsə: kadzeghe gwəmsə mcɛfe dzeghete biya ta ŋkɛ ŋkɛ le cafecɛge. 

17Pa ŋkɛ dzeghete nya laka bela kwa gwela kadzeghe gwəmsə mcɛfe le cafecɛge 
kedzeghe wəsə. 

18Zhɛne ne, dzeghakwe ŋkɛ dzeghete nya laka bela kwa gwela kadzeghe gwəmsə 
mcɛfe le cafecɛge kedzeghe wəsə. 

19Pa ŋkɛ keɗaŋete le bela ŋkwa kepəkwə ta veci kadzeghe gwəmsə mcɛfe le 
cafecɛge kedzeghe wəsə. 

20Tsetse dzeghemte ŋkwa nya pelɛ pelɛ ŋkɛ yitea ghɛa Shala te bela nyi wəfaɗe 
nyi. Yipə yipə yɛ biya ta zlia shɛ le bezlea ŋkɛ. Ma zli shɛ ne, gheŋkɛ nde nehemte 
ŋkwa nya keveyi geva tekeleke le nya gəmə gəmə. 

Ɛzɛkiyɛl 43 

Shala kazhɛne geva kadzeki ghɛa ŋkɛ 

1Ntəŋə wəndəa shɛ le 'ya kadzemɛa ŋkwa kedzeki nya laka ŋkwa kesame ta veci. 

2Ma newe 'ya ne, kashave zləvəa Shala ta ka Israyɛl shave laka ŋkwa kesame ta 
veci, kala gaka ta kwamewədzərəa ghwa gaka ŋkɛ. Waŋe zhɛrenyɛ ŋkwa nya te 
hɛɗi va zləvəa ŋkɛ shɛ. 

3Ma wəsə nya nakɛa shɛ 'ya ne, yipə yipə ŋkɛ le nyi nakɛ nyi 'ya vəa ŋkwa nya se 
nya Shala kaza sebe te Zhɛrəzalɛm ba'a vəa ŋkwa nya nza 'ya mɛa hələa Kɛbar. 
Tagha ne, ntiŋə 'ya ŋame ghə mbe hɛɗi. 

4Shilimə zləvəa Mahwətəa shɛ dzekinyɛ mbe ghɛa Shala dzeki te ŋkwa kedzeki 
nya laka ŋkwa kesame ta veci. 

5Tseɗake Sefəa Shala kelakate ɗa sate te hɛɗi, ntəŋə ŋkɛ keleghe ɗa kadzeki te 
ŋwela nya ki ghɛ ki ghɛ. Newe 'ya ne, mpɛafe zləvəa Mahwətə kempɛafekɛ ghɛa 
Shala. 

6Kafefa 'ya nda geze ɗa ghena kwete wəndə shave mbe ghɛa Shala, vəa ŋkwa nya 
nza wəndə nya kebegheke ɗa meslete dzeme vare 'ya. 

7Ma ke sha 'ya: «Wəndə ŋelɛ, nya ya kaŋkwa pasla ta ɗa, kaŋkwa keve seɗa ta 
ɗa. Teke tenza 'ya hwa ka Israyɛl kaghala ghala. Katezhɛne ka Israyɛl ba'a ka 
meghea kɛfia nci kakele zləvə seyi te sləa ɗa nya keveyi geva nya tekeleke laka 
mene mefətekwəa nci ba'a laka la ka meghea kɛfia nci nyi kempənji teke we. 

8Nahe ka meghea kɛfi keveyi mɛa cɛa nci ba'a yɛ seɗa ta gelembe nyi mɛa ghɛa 
nci terasle yitea mɛa ghɛa ɗa ba'a yitea seɗa ta gelembe nyi mɛ. Deke zli ya kwelɛ 
'ya le hɛ. Nahe hɛ kezhɛrete sləa ɗa nya keveyi geva tekeleke wale wale laka 
mene wəshi nyi ndiremi ndiremi kashasha. Vatse zamte sebe 'ya te hɛ le wənə 
le wənə. 

9Ma tsetsenya ne, katehende mefətekwəa nci ka Israyɛl cakeɗake le 'ya, tsagha 
geva ta ka meghea kɛfia nci nyi kempənji. Ma tsagha ne, te tepe ta nci tenza 'ya 
kaghala ghala. 

10Ma gha le ŋa ŋa gɛ wəndə ŋelɛ, ɓelate nda ghena ta ghɛa ɗa nya ke ka Israyɛl. 
Zhɛ nda hawe ke hɛ va fete ta nci ba'a ɗepete nza ta ghɛa shɛ hɛ megela. 

11Ma kezhɛte nda hawe kaganda kaganda ke hɛ va slene ta nci ne, ncɛte nda nza 
ta ghɛa shɛ ke hɛ: nza ta ŋkɛ, yɛ ŋkwa nyi kedzembe ba'a yɛ ŋkwa keshave, pɛtɛa 
nza ta pa ta ŋkɛ. Rafete nda wəshi mahalegə ba'a wəshi nyi hi hɛ kahawe ve mbe 
cɛa shɛ ke hɛ, veyi hɛ kwa kema ta nci. Ma tsagha ne, katehawe hɛ va hɛ ba'a 
katemene slene le hɛ. 

12Wa nya wəsə mahalegə nya wəba nya kaŋa ghɛa Shala: ma yayata ŋkwa nya 
dzeyi yitea ghɛa shɛ pelɛ ghəa ghweme ne, kaŋkwa nya keveyi geva tekeleke 
tenza ŋkɛ.» 

Reghwetɛ ba'a wəshi keseɗa kedzeghe melɛ 

13Wa nya wəba ta reghwetɛ nya. Ma dzeghe nyi teke ne, bebiya ma hɛ ɓɛhwɛ 
ɓɛhwɛ, kwa nza ŋkɛ kaslə yitea fegwele hwa'a mɛa ŋwalea dzeve ba'a kwete yite 
gare bezlea hwə dzeve. Dzasle ki nya nza lɛamea ŋkɛ kadzeghe kwetɛŋe ba'a 
bezlea ŋkɛ kadzeghe kwetɛŋe dzeyi yitea reghwetɛa shɛ. Ma ŋkwa nya dzeyi mɛa 
kia shɛ ne, kakwa bake ta bela ta dzeghe ŋkɛ kadzeme ghweme. Wa nya dzeme 
ghweme ta reghwetɛa shɛ nya: 

14kadzeghe bake dzeme ghweme ta ŋkɛ ghala slə nde te hɛɗi hwa'a te kwa ghate 
ta ŋkwa keve nya kwake kwake. Ma yayata bela nya pelɛghə va ŋkwa kevea shɛ 
ne, mentɛawe ma ŋkɛ kadzeghe kwetɛŋe ke nya kwake kwake te hɛɗi. Ma kənəa 
kwa ghate ta ŋkwa keve nyagha ne, kwa bake nya nza dzeme ghweme ta ŋkɛ 
kadzeghe wəfaɗe ya shɛ. Ma yayata bela ta kwa bake ta ŋkwa keve nya ne, 
mentɛawe ma ŋkɛ kadzeghe kwetɛŋe ke kwa ghate. 

15Ma reghwetɛ nya nza keseɗe ghwə pelɛ ne, dzeghe wəfaɗe dzeme ghweme ta 
ŋkɛ ba'a tereme wəfaɗe ya te yɛ sleme ta ŋkɛ. 

16Ma keseɗe ghwə ne, dzeghe meŋe bakeghəmbe biya ta ŋkɛ, tsagha bezlea ŋkɛ, 
yipə yipə bela ta ŋkɛ nyi wəfaɗe. 

17Ma kwa bake ta ŋkwa kentare ŋkɛ ne, yipə yipə yɛ biya ta ŋkɛ le bezlea ŋkɛ: 
kadzeghe meŋe wəfaɗeghəmbe te yayata bela. Ma ŋkwa nya dzeyi mɛ ne, 
dzegharake menete mbeli gare kwa bake ta bela ta dzeghe. Hweɗakwe mbeli 
hweɗakweyite ŋkwa dzeyi yite kadzeghe kwetɛŋe. Kezha ntsehe yitea zeweve 
ta reghwetɛa shɛ ne, taŋa nyi laka bela kesame ta veci yadzeme mbeli. 

18Ma ke wəndəa shɛ sha 'ya: «Wəndə ŋelɛ, wa nya ghena nya geze Shala 
Mahwətə nya: Wa nyi wəshi nyi temene mbeli vəa ŋkwa nya tepate geva 
reghwetɛ kezha dzeghe melɛ kwa tere tere ba'a kezha yisə mimia wəshi keseɗa 
nyi: 

19Kateve nda mca na ke ka dzeghe Shala nyi kahwelefefia Lɛvi, kwa yita ta Sadok. 
Deke ghenci ka hende ɗa geva kezha mene ɗa slene, 'ya Shala Mahwətə nde 
gezete. Katedzeghe melɛ mbeli le mca shɛ kezha yaɓe jaɗafa. 

20Katekele mimia ŋkɛ na ba'a katefi na dzeyi te tereme nyi wəfaɗe te reghwetɛ, 
dzeyi te megwekwe nyi wəfaɗe te kwa bake ta ŋkwa kentare reghwetɛ ba'a 
dzeyi te ŋkwa nya dzəgwəɗəmə nya dzasle mɛa mɛa ŋkɛ. Ma tsagha ne, kateyaɓe 
reghwetɛ na wɛŋe ba'a kateve ŋkɛ na tekeleke. 

21Kwa sebe ta ŋkɛ ne, katekele mca nya dzeghekɛ melɛ nya mbeli le, te ŋa ŋkɛ 
ŋkwa tekeleke tere mbeli mbe ghɛa Shala, kaɗema mbe ŋkwa nya keveyi geva 
tekeleke. 

22Ma te kwa bake ta hɛ ne, katekele zhɛfa nya ɗema beze te na. Katedzeghe melɛ 
na le kezha yaɓe jaɗafa perə. Kateyaɓe reghwetɛ na kala nya menete na le mca. 

23Ma nahe kekiɗimte dzeghe melɛ na ne, katekese mca nya ɗema fete te ba'a 
game nya ɗema fete te na. 

24Katefə hɛ na kase kadzawa kema ta ɗa, 'ya Mahwətə. Kateŋkisə ghwene ka 
dzeghe Shala kənəa hɛ ba'a katedzeghe ɗa melɛ kwa tere tere hɛ le hɛ. 

25Kahɛ mberefaŋe ne, keveci keveci tedzeghe melɛ na le zhɛfa kezha yaɓe jaɗafa. 
Kwa sebe ta ŋkɛ, katedzeghe melɛ mbeli le mca nya ɗema fete te ba'a game nya 
ɗema fete te. 

26Ma kahɛ mberefaŋe tsagha gɛ ne, kateyaɓe reghwetɛ mbeli wɛŋe ba'a kateve 
ŋkɛ mbeli tekeleke kezha slene. 

27Ma nahe kekiɗinji hɛ nyi, se te kwa deghese ta hɛ kajive mbe kema ne, wərə ka 
dzeghe Shala kadzeghe melɛ kwa tere tere ba'a melɛ kejikə ghə te reghwetɛa 
shɛ. Ma tsagha gɛ, ganyɛke tenza 'ya laka gheyɛ. 'Ya Shala Mahwətə nde gezete.» 

Ɛzɛkiyɛl 44 

Ŋkwa kedzeki ta wəndə nya te ghə 

1Pa wəndəa shɛ kelakave ɗa mɛa ŋkwa kedzeki nya pelɛ pelɛ, nya laka ŋkwa 
kesame ta veci yitea ŋkwa nya keveyi geva tekeleke. Keŋzle ŋzle gelembea shɛ. 

2Ma ke Mahwətə sha 'ya: «Keŋzle ŋzle tenza gelembe nya, katepele mbeli tɛape 
we. Wəndə shɛ katedzeki kwa we, va nya nza ŋkɛ dzeki kwa dzeki ɗa 'ya, 'ya 
Shala Mahwətə ta ka Israyɛl. Nda keŋzle ŋzle tenza ŋkɛ. 

3Ama wərə wəndə nya te ghə kantishɛnyɛ mɛ kezha zeme wəsə kezeme kwa 
kema ta Mahwətə, va nya nza ŋkɛ kande sleke mbeli. Dzeki kwa cɛ nya kwa mɛ 
ŋkwa kedzeki dzeki ŋkɛ, shave kwa hweŋkwa shɛnyɛ shave ŋkɛ.» 

Kadzembe ghɛa Shala kweci hwelefefi we 

4Kwetere wəmbəa ŋkɛ, shilimə wəndəa shɛ le 'ya dzeki kwa mɛ ŋkwa nya laka 
bela kwa gwela va ghɛa Shala. Ma newe 'ya ne, kaɓele zləvəa Mahwətə, rayɛ 
ŋkwa nya mbe ghɛa Mahwətə ve. Ntiŋə 'ya sha kema mbe hɛɗi. 

5Ma ke Mahwətə sha 'ya: «Wəndə ŋelɛ, keseve mehele. Ghwenemte ntsə ta ŋa 
ba'a sleme ta ŋa megela. Fa pɛtɛa wəshi nyi tegeze ŋa nyi 'ya te ghəa wəshi 
mahalegə ba'a wəshi nyi kehi te ghəa ghɛa ɗa. Veyite sleme megela yitea ŋa yɛ 
dzembe le shave mbe ŋkwa nya keveyi geva tekeleke. 

6Ma pa na sha ka Israyɛl nyi kaka fama ghena: Wa nya ghena nya geze Shala 
Mahwətə nya: wərə ŋa ɗa le wəshi nyi ndiremi ndiremi kashasha nyi mene nyi 
yɛ, gheyɛ ka Israyɛl. 

7Vəa ŋkwa nya ve ɗa ŋa ɗa yɛ wəsə kezeme, merege ba'a mimia wəshi keseɗa 
ne, ŋkeɗe yɛ fəghe kweci hwelefefi nyi keslamtema mɓɛta ba'a nyi kehawema 
va 'ya kadzembe ŋkwa nya keveyi ɗa geva tekeleke. Ma tsagha ne, nahe yɛ 

kezhɛrete ghɛa ɗa wale wale. Ma le slene ta ŋayɛ nyi ndiremi ndiremi kashasha 
ne, nahe yɛ kenehemte jikə geva nya kwelɛ gheyɛ le 'ya. 

8Kese yɛ kamene ɗa slene le ghəa ŋayɛ mbe ŋkwa nya keveyi geva tekeleke we, 
ama kweci hwelefefi yapeleyi yɛ te ŋkwa ŋayɛ. 

9Wa nya ghena nya geze Shala Mahwətə nya: Kwete hwelefe nya keslamtema 
mɓɛta ba'a nya keɗema kahawe va 'ya kadɛape seɗa mbe ŋkwa nya keveyi geva 
tekeleke, ya gheŋkɛ nza hwa ka Israyɛl we.» 

Wəshi nyi hi ka Lɛvi kamene 

10Ama kaŋa ka Lɛvi nyi lənji nyi cakeɗake le 'ya vəa ŋkwa nya zhɛrave ɗa wəmbə 
ka Israyɛl, kezha hawe va wəshi nyi zhɛrete mbeli kashala ne, kwa ghəa nci tenza 
ɗaŋeɗa ta fete ta nci. 

11Mbe ŋkwa ɗa nya keveyi geva tekeleke tenza hɛ, kaka ya gelembe nyi te ghɛa 
Shala ba'a kaka mene kweci slene nyi ki. Ghenci ka tehene wəshi keseɗa 
kedzeghe melɛ kwa tere tere ba'a kweci melɛ. Ghenci ka temene nda slene ke 
mbeli. 

12Ama va nya se hɛ kala ka nehe mpa kwelɛ ghen'yɛ le wəshi nyi zhɛrete mbeli 
kashala, va nya kesame ka Israyɛl hɛ le ghəa nci mbe jaɗafa ne, wa nya ghena 
nya geze 'ya, 'ya Shala Mahwətə nya: 'Ya kateme te hɛ, ghenci ka tezereghe 
ɗaŋeɗa ta fete ta nci. 

13Kazhɛne hɛ kahende ɗa geva yitea nza kaka dzeghe ɗa melɛ we. Kazhɛne hɛ 
kahende nda geva ke wəshi nyi keveyi ɗa geva tekeleke keɗema ke ŋkwa nya 
keveyi ɗa geva tekeleke we. Ma tsagha gɛ, katenza ɗaŋeɗa ta wəshi hawe ba'a 
wəshi nyi ndiremi ndiremi kashasha nyi menete hɛ kwa ghəa nci. 

14Deke slene nyi ɓɛhwɛ ɓɛhwɛ yateve nda 'ya ke hɛ ki ghɛa ɗa. Slene nyi 
ketemene geva dzeyi ki yatemene hɛ. 

Wəshi nyi hi ka dzeghe Shala kamene 

15Ama ka dzeghe Shala nyi kaka Lɛvi, nyi kesawa mbe Sadok nyi kese kamene 
slene mbe ŋkwa nya keveyi ɗa geva tekeleke, vəa ŋkwa nya wəfəyite ɗa ka 
Israyɛl ne, ghenci ka hende ɗa geva kezha mene ɗa slene, ghenci ka tedzawa 
kema ta ɗa kezha dzeghe ɗa melɛ le merege ba'a mimia wəshi keseɗa. 'Ya Shala 
Mahwətə nde gezete. 

16Deke ghenci ka tedzembe ŋkwa nya keveyi ɗa geva tekeleke, ghenci ka 
tehende nda geva ke tabele nya keveyi geva tekeleke kezha slene ta ɗa. 
Katemene slene hɛ megela le wəshi nyi gezete nyi 'ya te ghəa slenea shɛ. 

17Ma nda tezlake gelembe nyi mɛa ŋwela nya ki ghɛ ki ghɛ hɛ ne, seɗakwe hɛ 
seɗete lekwesa nya tsate mbeli le pawa. Mba hɛ keseɗe lekwesa nyi tsate mbeli 

le shintia təmə vəa ŋkwa nya mene slene hɛ te ŋwela nya ki ghɛ ki ghɛ ba'a mbe 
ghɛa Shala. 

18Katepeɗe ghə hɛ le zlave pawa ba'a katehwepe patalɛ pawa hɛ yitea yitəa nci. 
Katenza hətə hwa hwə va hɛ kezha ɗema nde kaheka nda hwələ ke hɛ we. 

19Ma nda teshave hɛ pelɛke te ŋwela hwa mbeli ne, kateseɗemte lekwesa slene 
ta nci hɛ, katebete hɛ hɛ mbe cɛ nyi mbe ŋkwa nya keveyi geva tekeleke, 
kateseɗe kweci lekwesa hɛ. Ma tsagha ne, katepele nda hweŋkwa hɛ ke mbeli 
kakwaɗe lekwesa slene ta nci we. 

20Kateŋsə shinti ka dzeghe Shala dɛrɛŋe rɛŋe kwa ghə we, katesərə shinti hɛ 
təɗəmə kwa ghə ɓiyitsa we, ama le mehele tetsehe shintia shɛhɛ hɛ. 

21Kwete hwa hɛ shɛ katesa tɛ nda teŋkeɗe seɗa ŋkɛ te ŋwela nya ki ghɛ ki ghɛ 
we. 

22Yagha nde dzeghe Shala tewəme male wede keɗema male nya ŋkamte za nta. 
Wəzha ta nde Israyɛl ghɛmɛ yawəme ŋkɛ, keɗema ne, male wede ta kwete nde 
dzeghe Shala. 

23Kateteke nda nehe nya kwelɛ yɛ wəsə nya keveyi geva tekeleke le nya keɗema 
keveyi geva tekeleke, wəsə nya wɛŋe le nya wale wale ka dzeghe Shala ke mbelia 
ɗa. 

24Ma kenza ghena kwelɛ mbeli ne, ghenci ka tenza kaka meha ghwə, kala nya 
geze wəshi mahalegəa ɗa tenegha fete hɛ. Katehawe nda hawe hɛ ke wəshi nyi 
kehi ba'a ke ghena nyi gezete 'ya vəa ŋkwa nyi mene gəsəkə nyi jama jama hɛ. 
Kateve ɗa veci kezhɛne mpi hɛ tekeleke. 

25Yagha nde dzeghe Shala tekwaɗe geva ta wəndə kemte mte, va nya nza ŋkɛ, 
wale wale tezhɛre ŋkɛ. Nda nde kanza kayitenyɛ, kameghekɛ, kawəzege teza ta 
ŋkɛ, kawəzha ta ŋkɛ, kawəza yitenyɛ ba'a kawəzha ta meghekɛ nya kadegheli. 

26Ma nahe kepɛmte ghəa ŋkɛ ŋkɛ wɛŋe ne, pa ŋkɛ menete hɛ mberefaŋe nda 
tezhɛne ŋkɛ kamene slene. 

27Ma veci ŋkwa nya teŋkeɗe seɗa ŋkɛ te ŋwela nya ki ghɛ ki ghɛ va ŋkwa nya 
keveyi geva tekeleke ne, katedzeghe melɛ ŋkɛ kezha yaɓe jaɗafa ta ŋkɛ. 'Ya Shala 
Mahwətə nde gezete. 

28Wa nya ŋa nci wəve nya teŋ'we hɛ nya: 'ya ya kawəvea nci. Kateve nda wəve 
mbeli ke hɛ te hɛɗia Israyɛl we, kwa nza ŋkɛ ne, 'ya ya kaŋa nci wəve. 

29Wəshi nyi fəke ɗa mbeli ba'a wəshi keseɗa nyi dzeghekɛ melɛ mbeli le hɛ 
kezha yaɓe jaɗafa yatezeme hɛ. Ma yayata wəsə nya keveyi ɗa geva tekeleke te 
hɛɗia Israyɛl ne, kaŋa nci tenza nde. 

30Ma wəshi nyi keghate kanehe te wəve ba'a yayata wəsə nya keveyi geva kaŋa 
ɗa hwa wəshi nyi ŋ'weve ka Israyɛl ne, kaŋa nci tenza hɛ. Kateve nda hə ganyɛ 
ka Israyɛl ke hɛ kezha wəpi ghɛa nci 'ya. 

31Ama hweŋkwa va ka dzeghe Shala kazeme wəsə nya kemtenyɛ keɗema nya 
peslekɛ wəshi keseɗa nyi hwa gamba, ya gheŋkɛ nza ka'yɛ keɗema kawəsə 
keseɗa we. 

Ɛzɛkiyɛl 45 

Hɛɗi nyi keveyi geva tekeleke 

1Ma vəa ŋkwa nya tenehe hɛɗi yɛ kwelɛ hwelefefia Israyɛl ne, kateŋa nda bela ta 
hɛɗi yɛ tekeleke ke Mahwətə: kadzeghe 25.000 tenza biya ta ŋkɛ, dzeghe  20.000 
bezlea ŋkɛ. Kaŋkwa nya keveyi geva tekeleke tenza ŋkwa shɛ pɛtɛ. 

2Ma te tepe ta ŋkwa shɛ ne, kateŋa ŋkwa nya nza biya ta ŋkɛ kadzeghe gwəmsə 
mcɛfe ba'a bezlea ŋkɛ kadzeghe gwəmsə mcɛfe mbeli kezha ghɛa Shala. Ma dzeyi 
yite ne, ɓawe tesərə kwete ŋkwa nya nza bezlea ŋkɛ kadzeghe mcɛfemsə mbeli. 

3Ma te ŋkwa nya slave nya mbeli ne, katesla kwete mbeli ŋkwa nya nza biya ta 
ŋkɛ kadzeghe 25.000 ba'a bezlea ŋkɛ kadzeghe 10.000. Te ŋkwa shɛ tenza ŋkwa 
nya keveyi geva tekeleke, ŋkwa nya keveyi geva tekeleke tsape. 

4Kaŋkwa nya tekeleke tenza nyagha bela ta hɛɗi. Kateve ŋkɛ mbeli tekeleke kaŋa 
ka dzeghe Shala nyi kemene nda slene ke Mahwətə mbe ŋkwa nya keveyi geva 
tekeleke. Te ŋkwa shɛ teŋ'we ŋkwa hɛ kezha ŋa ghɛa nci. Kaŋkwa nya tekeleke 
kezha ŋkwa nya keveyi geva tekeleke tenza nde. 

5Ma bela nya ketene kadzeghe 25.000 biya ta ŋkɛ ba'a kadzeghe 10.000 bezlea 
ŋkɛ ne, kaŋa ka Lɛvi nyi kemene slene mbe ghɛa Shala tenza ŋkɛ. Te teŋa ghɛa 
nci hɛ kezha nza hɛ mbe. 

6Ma dzeyi vare hɛɗi nya keveyi geva tekeleke ne, katesla kwete ŋkwa mbeli 
kadzeghe 25.000 biya ta ŋkɛ ba'a kadzeghe 5.000 bezlea ŋkɛ kezha ŋa ghɛa ŋkɛ 
yayata nde Israyɛl te. 

7Ma kaŋa wəndə nya te ghə ne, katesla hɛɗi yɛ dzeyi vare yayata bela ta ŋa ŋkwa 
nya keveyi geva tekeleke ba'a dzeyi vare ŋa meleme. Ma hɛɗia shɛ laka ŋkwa nya 
pəkwə veci te ne, hwa'a mɛa ndərə Mɛditɛranɛ. Ma laka ŋkwa kesame ta veci ne, 
hwa'a kwa ghala ta hɛɗia Israyɛl. 

8Ma tsagha gɛ ne, katenza ŋa nci hɛɗi va mbeli nyi te ghə te hɛɗia Israyɛl. 
Katezhɛne hɛ kazeme berete ta mbelia Mahwətə we. Ke hwelefefia Israyɛl tesərə 
nda hɛɗi nya ketene hɛ. 

Wəshi nyi kehi kaŋa wəndə nya te ghə ba'a wəshi nyi hi ŋkɛ kamene 

9Wa nya ghena nya geze Shala Mahwətə nya: «Mbeli nyi te ghəa ka Israyɛl, 
kembarave wəshi nyi mene nyi yɛ! Peslekɛ mə ghwə te slene berete ba'a 
dzeghwama ntsə ŋayɛ nyi, mene mə wəshi nyi kehi ba'a nyi tiɗiɗi, peslekɛ mə 
ghwə te zləgwə wəshia mbelia ɗa. 'Ya Shala Mahwətə nde gezete! 

10Mene mə slene le kiləwə ba'a wəshi kedzeghe wəshi nyi tiɗiɗi. 

11Ma wəshi kedzeghe wəshi kwa dzeghe dzeghe ba'a wəshi kedzeghe wəshi kwa 
yɛmə yɛmə ne, yipə yipə nza hwə nya yitea hɛ, gare dzawa kwa meŋe ta bela ta 
homɛr nda viɗi nde nza yayata ŋkɛ. Le hwə nya yitea homɛr ve yayata wəsə 
kedzeghe wəshi mbeli. 

12Ma dəɓərə kwetɛŋe mze kwa tɛawetɛa kwetɛŋe ne, yipə yipə le səŋkwə 
bakemsə tenza nde. Ma səŋkwə ŋkwaŋemsə ne, yipə yipə le gwəmsə ba'a 
deghesemsə kwa slibə ta bela ta kiləwə tenza hɛ. 

13Wa nya tsetse tekele wəsə gəmə yɛ kase: bela kwetɛŋe kele yɛ mbe marəwrə 
keɗema megi nyi ŋ'wete yɛ ŋkwaŋemsə se te wəve, 

14ba'a bela kwetɛŋe mbe n'yi nyi ŋ'wete yɛ gwəmsə. Le wəsə kedzeghe wəshi 
kwa yɛmə yɛmə nya kakwa meŋe ta bela ta wəsə nya kedzawa homɛr kala nya 
kele kor dzeghe n'yia shɛ yɛ. 

15Ma hwa wəshi keseɗa nyi mbe Israyɛl ne, kwetɛŋe tekele mbeli mbe timɛti 
keɗema kwi gwəmsə bake, kezha dzeghe melɛ kwa tere tere keɗema melɛ kejikə 
ghə. Ma tsagha ne, kateyaɓemte geva jaɗafa ta ŋayɛ. 'Ya Shala Mahwətə nde 
gezete. 

16Pɛtɛa mbeli nyi te hɛɗi katetsehe nda ŋa nci wəshi ke wəndə nya te ghəa ka 
Israyɛl. 

17Kwa nza ŋkɛ ne, kaŋa meghe ŋkɛ kakele wəsə nya kehi kezha melɛ kwa tere 
tere ba'a wəshi gəməa hə ba'a tɛ nyi hwa yɛ gəsəkə: halama hwa gəsəkəa dzemɛa 
ghweme ta tere, hwa yɛ veci kezhɛne mpi ba'a hwa kweci gəsəkə nyi mene ka 
Israyɛl. Gheŋkɛ nde fə wəshi keseɗa kase kezha yaɓe jaɗafa, tsagha wəshi gəməa 
hə, wəshi keseɗa kedzeghe melɛ kwa tere tere ba'a melɛ kejikə ghə. Ma tsagha 
ne, kateyaɓemte geva jaɗafa ta ka Israyɛl.» 

18Wa nya ghena nya geze Shala Mahwətə nya: Ma te kwa ghate ta hɛ mbe tere 
kwa ghate ne, dzeghakwe mbeli dzeghekɛ melɛ le mca nya ɗema fete te kezha 
yaɓe ŋkwa nya keveyi geva tekeleke. 

19Katekele mimia wəsə keseɗa shɛ nde dzeghe Shala ba'a katesehwe ŋkɛ dzeyi 
te sheghwə nyi dzeme vare gelembe nyi mɛa ghɛa Shala, dzeyi te megwekwe nyi 
wəfaɗe nyi te ŋkwa keve reghwetɛ ba'a dzeyi te sheghwəa gelembe nyi mɛa 
ŋwela nya ki ghɛ ki ghɛ. 

20Ma te kwa mberefaŋe ta hɛa tere ne, katezhɛne ghwelə mbeli yite kezha wəndə 
nya kemenete fete le ɗema ta ŋkɛ keɗema le ɗepema ta ŋkɛ. Ma tsagha ne, wɛŋe 
teyaɓemte ghɛa Shala yɛ. 

21Ma te kwa meŋe wəfaɗeghəmbe ta hɛ mbe kwa ghate ta tere ne, kategha mene 
gəsəkə Pake nya ketetemə kahɛ mberefaŋe yɛ, ɗafa kwalekwala yatezeme mbeli 
vəa ŋkwa shɛ. 

22Ma te kwa ghate ta hɛa gəsəkə ne, katedzeghe melɛ wəndə nya te ghə le mca 
kezha yaɓe jaɗafa ta ŋkɛ ba'a ŋa mbeli pɛtɛ. 

23Mbe vəa gəsəkə nya kahɛ mberefaŋe nya ne, mcɛmcɛli mberefaŋe ba'a gamea 
lɛmə mberefaŋe nyi ɗema fete te yatedzeghe ɗa melɛ kwa tere tere wəndə nya 
te ghə le. Kala yayata hɛ ne, katedzeghe ɗa melɛ ŋkɛ ɓiyitsa le zhɛfa kezha yaɓe 
jaɗafa. 

24Katekele hə ŋkɛ kakiləwə mahekenemsə ba'a litrəa n'yi ŋkwaŋe kawəsə gəmə 
yitea yayata mca ba'a yayata game nya dzeghekɛ melɛ mbeli le. 

25Ma kezha gəsəkəa ghwəli nya kegha geva te kwa meŋe mcɛfeghəmbe ta hɛ mbe 
tere kwa mberefaŋe ne, kala nya menete wəndə nya te ghə hwa gəsəkə Pake 
temene ŋkɛ: keveci keveci kahɛ mberefaŋe ne, katedzeghe melɛ nya kwetɛŋe 
ŋkɛ kezha yaɓe jaɗafa, katedzeghe melɛ kwa tere tere nya kwetɛŋe ŋkɛ ba'a 
katefə wəshi gəməa hə ba'a n'yi nya kwetɛŋe ŋkɛ kase. 

Ɛzɛkiyɛl 46 

Wəshi nyi hi wəndə nya te ghə kamene 

1Wa nya ghena nya geze Shala Mahwətə nya: Ma gelembe nya mɛa ŋwela nya ki 
ghɛ ki ghɛ laka ŋkwa kesame ta veci ne, keŋzle ŋzle tenza nde kahɛ ŋkwaŋe nyi 
mene slene mbeli, ama te veci kezhɛne mpi ba'a hwa gəsəkəa dzemɛa ghweme 
ta tere ne, keghwene ghwene tenza nde. 

2Ma nahe kezlakemte ŋwela nya pelɛ pelɛ wəndə nya te ghə ne, dzeki kwa cɛ nya 
mɛa ŋkwa kedzeki tedzeki ŋkɛ. Slape tenza ŋkɛ dzeme vare sheghwəa gelembe 
vəa ŋkwa nya dzeghe nda melɛ kwa tere tere ba'a melɛ kejikə ghə ka dzeghe 
Shala. Kategwəɗəŋə ŋkɛ ntiŋə ghə mbe hɛɗi kwelɛ mɛ cɛa shɛ, kwa sebe ta ŋkɛ 
ne, kateshave ŋkɛ. Kateŋzle gelembea shɛ mbeli pa va tɛhwɛɗi we. 

3Kwa nza ŋkɛ ma hwa veci kezhɛne mpi ba'a hwa vecia dzemɛa ghweme ta tere 
ne, pɛtɛa mbeli nyi te hɛɗi katese kadzemɛa ŋkwa kedzekia shɛ kezha gwəɗəŋə 
kwa kema ta ɗa, 'ya Mahwətə. 

4Ma melɛ kwa tere tere nya tedzeghe wəndə nya te ghə hwa veci kezhɛne mpi 
ne, le zhɛgwəa lɛməa timɛti nyi ɗema beze te ŋkwaŋe ba'a game kwetɛŋe nya 
ɗema beze te. 

5Katekele hə ŋkɛ kase kakiləwə mahekenemsə yitea game. Ma yitea zhɛgwəa 
lɛməa timɛti ne, kala nya ɗe ŋkɛ tekele ŋkɛ kase. Katemtsehe litrəa n'yi ŋkɛ 
ŋkwaŋe yitea kiləwəa hə nyi mahekenemsə nyi. 

6Ma hwa vecia dzemɛa ghweme ta tere ne, mca nya ɗema beze te, zhɛgwəa lɛməa 
timɛti ŋkwaŋe ba'a game nya ɗema beze te yatekele ŋkɛ kase. 

7Katekele hə ŋkɛ kase kakiləwə mahekenemsə yitea yayata mca ba'a yitea 
yayata game. Ma yitea zhɛgwəa lɛməa timɛti ne, kala nya ɗe ŋkɛ tekele ŋkɛ kase. 
Katemtsehe litrəa n'yi ŋkɛ ŋkwaŋe yitea kiləwəa hə nyi mahekenemsə nyi. 

8Ma kenza wəndə nya te ghə kadzeki ne, dzeki kwa cɛ nya mɛa ŋkwa kedzeki 
nya tedzeki ŋkɛ, shave kwa hweŋkwa shɛnyɛ teshave ŋkɛ. 

9Ama mbeli nyi te hɛɗi kese hɛ kave zləvə te 'ya Mahwətə hwa gəsəkə nyi jama 
jama ne, shave kwa mɛa cɛ nya laka bela kwa zeme teshave mbeli nyi kedzeki 
kwa mɛa cɛ nya laka bela kwa gwela. Ma nyi kedzeki kwa mɛa cɛ nya laka bela 
kwa zeme ne, shave kwa nya laka bela kwa gwela teshave hɛ. Wəndə shɛ 
katezhɛne geva shave kwa mɛa cɛ nya dzeki ŋkɛ we, ama yayata wəndə 
kateshave kwa mɛa cɛ nya laka kwete bela. 

10Ma wəndə nya te ghə le ŋa ŋkɛ ne, zlaɓe tedzeki ba'a teshave ŋkɛ le mbeli. 

Wəshi nyi kehi kezha dzeghe melɛ 

11Ma hwa yɛ vecia gəsəkə ba'a hwa vecia tsene nyi jama jama ne, katekele hə 
wəndə nya te ghə kase kakiləwə mahekenemsə yitea yayata mca ba'a yayata 
game. Ma yitea zhɛgwəa lɛməa timɛti ne, kala nya ɗe ŋkɛ tekele ŋkɛ kase. 
Katemtsehe litrəa n'yi ŋkɛ ŋkwaŋe yitea kiləwəa hə nyi mahekenemsə nyi. 

12Ma keɗe wəndə nya te ghə kadzeghe nda melɛ kwa tere tere keɗema melɛ 
kejikə ghə le ɗe ta ŋkɛ ke Mahwətə ne, mɛa cɛ nya laka ŋkwa kesame ta veci 
yateghwene nda mbeli. Kala nya hwa veci kezhɛne mpi tedzeghe melɛa shɛ ŋkɛ. 
Ma nahe keshavenyɛ ŋkɛ ne, jaslɛ mbeli ŋzlete gelembea shɛ. 

13Keveci keveci tedzeghe nda melɛ kwa tere tere mbeli ke Mahwətə le zhɛgwəa 
təmə nya kemenete va kwetɛŋe nya ɗema beze te. Masheke tedzeghe melɛa shɛ 
mbeli. 

14Kala same ta veci kwa ghɛ ɓiyitsa ne, katekele nda kiləwəa hə mcɛfe ba'a litrəa 
n'yi bake mbeli ke Mahwətə kezha gweɗə hwa hə shɛ. Ma ghena nyi kegezete 
geva te ghəa melɛ nya dzeghe nya mbeli keveci keveci ne, kaghala ghala temene 
slene hɛ. 

15Kala kiɗi ta ŋkwa ne, katedzeghe nda melɛ kwa tere tere mbeli ke Mahwətə le 
zhɛgwəa təmə, hə ba'a n'yi kaghala ghala. 

Zeme ghɛ ta ŋwale tezhilia wəndə nya te ghə 

16Wa nya ghena nya geze Shala Mahwətə nya: Ma kendeke nda wəve meghe ke 
kwete hwa ŋwale tezhilia ŋkɛ ne, kadzehwa wəsə kezeme ghɛa wəzege teza shɛ 
dzehwe nde ba'a kawəsə kezeme ghɛ ta ŋwale tezhilia ŋkɛ tenza nde kwetere 
wəmbə. 

17Ama kendeke nda wəve wəndə nya te ghə ke kwete hwa mbeli nyi yite ne, deke 
hwa'a mɛa va nya ɗema wəndəa shɛ mba kamava tenza nde kaŋa ŋkɛ. Ma 
kwetere wəmbəa ŋkɛ ne, katezhɛne nda wəvea ŋkɛ ŋkɛ ke wəndə nya te ghə, va 
nya nza ŋkɛ, deke ŋwale tezhilia ŋkɛ ka nza kazehwe ghɛ yitea wəshia ŋkɛ. 

18Ama ɓiyitsa ne, hweŋkwa va meghe kakele wəvea mbeli nyi te hɛɗia ŋkɛ 
kaberete we. Ama wəshi nyi zeme ghɛ ŋwalea ŋkɛ yite ne, hwa wəshia ŋkɛ kele 
ŋkɛ. Ma tsagha ne, wəndə shɛ kateŋkamte geva te wəve ŋkɛ we. 

Ŋkwa keta wəshi kezeme nyi mbe ghɛa Shala 

19Kwa sebe ta ŋkɛ, shilimə wəndəa shɛ keleghe ɗa dzeki kwa mɛa cɛ nya mɛa 
ŋkwa kadzeki laka bela kwa gwela. Ntəŋə ŋkɛ le 'ya dzeyi laka cɛ nyi mbe ŋkwa 
nya keveyi geva tekeleke nyi keveyi geva kaŋa ka dzeghe Shala. Tagha ne, pa 
ncɛte ɗa kwete ŋkwa talɛ wəmbala ta ŋkwa nya laka ŋkwa kepəkwə ta veci. 

20Ma ke sha 'ya: «Wa nya ŋkwa nya ta slia wəshi keseɗa nyi dzeghekɛ melɛ ka 
dzeghe Shala kezha yaɓe jaɗafa nya. Te ŋkwa shɛnyɛ ta wəshi gəmə hɛ. Ma 
tsagha ne, wəsə shɛ katekele geva kajive pelɛke te ŋwela, yitea kwaɗe wəsə nya 
keveyi geva tekeleke mbeli we.» 

21Kwetere wəmbəa ŋkɛ ne, cape wəndəa shɛ le 'ya kashave te ŋwela nya pelɛ 
pelɛ, ntəŋə ŋkɛ le 'ya dzeyi mɛa megwekwe ta ŋkɛ nyi wəfaɗe nyi. Ma te yayata 
megwekwea shɛ ne, ŋwela ya shɛ. 

22Keɓɛhwɛ ɓɛhwɛnji ŋwela nyi wəfaɗe shɛhɛ ba'a yipə yipə wəba ta nci: 
kadzeghe wəfaɗemsə nza biya ta ŋkɛ, dzeghe mahekenemsə ŋa bezlea ŋkɛ. 

23Dzasle yayata ŋwela shɛ kwa zli nya ŋate mbeli le pelɛ. Ma dzeyi vare zlia shɛ 
ne, reghwetɛ keta ɗafa yaŋeŋeyi mbeli. 

24Ma ke wəndəa shɛ sha 'ya: Nyi ya kaŋkwa keta wəshi kezeme. Teke ta slia 
wəshi keseɗa nyi dzeghekɛ melɛ mbeli le ka mene slene mbe ghɛa Shala. 

Ɛzɛkiyɛl 47 

Ntsə ta ghwa nya keshave mbe ghɛa Shala 

1Pa wəndəa shɛ zhɛneke ɗa kadzemɛa ŋkwa kedzembe ghɛa Shala. Newe 'ya ne, 
kagwezha gwezha yɛmə same yitea zeweve ta ŋkwa kedzeki nya laka ŋkwa 
kesame ta veci, va nya nza ŋkɛ laka ŋkwa shɛ kema ta ghɛa Shala. Dzawa laka 
bela kwa zeme hwɛ yɛməa shɛ va ghɛa Shala, dzeyi laka bela kwa zeme va 
reghwetɛ. 

2Cape wəndəa shɛ kelakave ɗa kashave kwa mɛa cɛ nya laka bela kwa gwela. 
Kwa sebe ta ŋkɛ, jasle ŋkɛ jaslete ŋkwa nya pelɛ pelɛ le 'ya hwa'a mɛa ŋkwa 
kadzeki nya laka ŋkwa kesame ta veci. Tagha ne, kagwɛ'a gwɛ'a yɛmə dzawa 
laka bela kwa zeme va mɛa cɛa shɛ. 

3Hende wəndəa shɛ hendakɛ geva dzeyi laka ŋkwa kesame ta veci. Zewe ya yitea 
dzeve ve, pa dzeghete ŋkwa kadzeghe slibə. Kwa sebe ta ŋkɛ ne, pa keseghe ɗa 
jive te yɛməa shɛ: hwa'a yitea daŋwela nde va 'ya. 

4Kwetere wəmbəa ŋkɛ ne, pa dzeghete ŋkwa kadzeghe slibə, pa keseghe ɗa jive 
te: ghala ghəa shene yɛməa shɛ va 'ya. Zhɛne ne, pa dzeghete ŋkwa kadzeghe 
slibə, pa keseghe ɗa jive te: hwa'a yitea yitə nde va 'ya. 

5Kakwa keɗaŋe ne, pa dzeghete ŋkwa kadzeghe slibə ɓiyitsa. Tagha gɛ ne, nahe 
ŋkɛ kenza kahələ nya kehwɛ le berete kaɗema 'ya kajive ɗa te, lɛame ŋkwəɗə 
yite gare jive wəndə te le bamba. Kahələ nya ɗema wəndə kajivenyɛ te nde. 

6Ma ke sha 'ya: «Nahe na kemareve ndeɗekə tse na wəndə ŋelɛ?» Hende ŋkɛ 
hendemte ɗa seyi mɛ ɓɛhwɛ, kwetere wəmbəa ŋkɛ, zhɛne ŋkɛ zhɛneke ɗa 
kadzemɛa hələa shɛ. 

7Ma newe 'ya, kwa zhɛneke ɗa ŋkɛ ne, kwele kwele wəfe dzate mɛa yayata 
hələbəa ŋkɛ. 

8Ma ke sha 'ya: «Ma hələ nya ne, dzawa laka ŋkwa kesame ta veci dzawa nde va 
hɛɗi, dzawa kwa zlərəa Zhəwrdɛŋe dzawa nde nda tentsehe nde kwa ndərə kwa 
Ghwənəghwə. Ma nahe kentsehe nde kwa ndərəa shɛ ne, kayɛmə nya zeɗe tenza 
yɛməa ŋkɛ. 

9Ma te yayata ŋkwa nya telə hələa shɛ ne, katenza mama ta wəshi keseɗa nyi nza 
mpi hwe teghweme. Kwele kwele teya kelepe kwa, va nya nza ŋkɛ, kayɛmə nya 
zeɗe zhɛre yɛmə nya kwa ndərə nde. Ma te yayata ŋkwa nya telə nde ne, nda ya 
yaya wəshi. 

10Se mbe Ɛn-Gɛdi hwa'a mbe Ɛn-Ɛglayim ne, dandelaŋe tenza ka kese kelepe mɛ. 
Mɛa ndərəa shɛ teghwele zamba ta nci hɛ. Kala nya kwa ndərəa Mɛditɛranɛ 
tenza mama ta kelepe kwa. 

11Ama kweci bela ta yɛmə nyi daghelɛake daghelɛake vare ndərə ne, 
keghwənəghwəa ghwənəghwəanji tenza hɛ, yitea mene ghwene mbeli same 
kwa hɛ. 

12Ma te yayata hələbəa hələa shɛ ne, katepese mama ta wəfe nyi keya. 
Kategheme slekea nci tɛape we, nda ya yateya wəfea shɛhɛ kevə kevə. Ketere 
ketere tenda ya mbeli te hɛ, va nya shave yɛməa shɛ mbe ŋkwa nya keveyi geva 
tekeleke. Kawəsə kezeme tenza ya ta nci ba'a kaghwɛ tenza slekea nci.» 

Mahwətə kamɓe yɛ ghala ta hɛɗia Israyɛl 

13Wa nya ghena nya geze Shala Mahwətə nya: «Wa nyi ghala ta hɛɗi nya tenehe 
nda yɛ ke hwelefefia Israyɛl nyi meŋe bakeghəmbe nyi. Ma hwelefe ta Zhozɛf ne, 
bela bake yateŋ'we nde. 

14Yipə yipə tenehe hɛɗi yɛ kwelɛ ghəa ŋayɛ, va nya nza ŋkɛ, nahe 'ya kezemete 
kafela kave nda ke ka shihɛ ŋayɛ, kawəsə kezeme ghɛa ŋayɛ tenza ŋkɛ. 

15Ma laka bela kwa gwela ne, mɛa ndərəa Mɛditɛranɛ teslə ghala shɛ, kajive kwa 
hweŋkwa nya kajive mbe Hɛtlon, Lebo-Hamat, Sedad, 

16kwetere wəmbəa ŋkɛ, jive mbe yɛ meleme ta Berota ba'a Sibrayim nyi kwelɛ 
yɛ hɛɗia Damas le hɛɗia Hamat ba'a jive mbe Hasɛr-Tikon nya dekwe vare ghala 
ta Hawran. 

17Ma tsagha, kwa teslə ghala shɛ mɛa ndərəa Mɛditɛranɛ ne, hwa'a tenza nde 
yitea hɛɗia Hasar-Ɛnan, yɛ hɛɗia Damas le Hamat nya laka bela kwa gwela. Nya 
ya kaghala nya laka bela kwa gwela. 

18Ma laka ŋkwa kesame ta veci, ghala teslə nde te kwete ŋkwa kwelɛ yɛ Damas 
le Hawran ne, dzawa kwa zlərəa Zhəwrdɛŋe nya kwelɛ yɛ hɛɗia Gala'ad le hɛɗia 
Israyɛl tedzawa ŋkɛ, hwa'a mbe Tamar nya mɛa ndərə kwa Ghwənəghwə 
tezhigə nde. Nya ya kaghala nya laka ŋkwa kesame ta veci. 

19Ma laka bela kwa zeme ne, mbe Tamar teslə ghala shɛ hwa'a yitea ɗaslea 
Mɛriba nya mbe Kadɛs. Dzawa kwa hələa Ɛzhipte tedzawa nde, hwa'a mɛa 
ndərəa Mɛditɛranɛ. Nya ya kaghala nya laka bela kwa zeme. 

20Ma laka ŋkwa kepəkwə ta veci ne, ndərəa Mɛditɛranɛ nde tenza kaghala nya 
kwa bela kwa zeme hwa'a mbe Lebo-Hamat nya pelɛ bela kwa gwela. Nya ya 
kaghala nya laka ŋkwa nya kepəkwə ta veci. 

21Katenehe hɛɗia shɛ yɛ kwelɛ hwelefefia Israyɛl. 

22Le kwasheghediɗi tenehe hɛɗia shɛ yɛ kwelɛ ghəa ŋayɛ ba'a kwelɛ ka se se nyi 
hwa gheyɛ, nyi keyake ŋwale hwa gheyɛ. Yipə yipə le ka Israyɛl tenewe ghweme 
mbeli te hɛ, katenta ŋa nci hɛ bela ta wəsə kezeme ghɛ le kwasheghediɗi hwa 
hwelefefia Israyɛl. 

23Yayata nde se se katekemave ŋa ŋkɛ hɛɗi mbe hwelefe nya nza ŋkɛ. 'Ya Shala 
Mahwətə nde gezete.» 

Ɛzɛkiyɛl 48 

Bela ta hɛɗia hwelefefi nyi pelɛ bela kwa gwela 

1Wa nyi sləa hwelefefi nyi kehɛɗi kehɛɗia nci. Ma Dan ne, kwa keɗaŋe ta hɛɗi 
nya laka bela kwa gwela yatekemave ŋkɛ, se mɛa hweŋkwa nya kedzate mbe 
Hɛtlon, Lebo-Hamat le Hasar-Ɛnan nya dekwede yitea hɛɗia Damas ba'a Hamat. 

Ghala teslə nde kwa ghala nya laka ŋkwa kesame ta veci ne, hwa'a mɛa ndərəa 
Mɛditɛranɛ nya laka ŋkwa kepəkwə ta veci tezhigə nde. 

2Ma mɛa ŋa Dan nya keslə pelɛ ŋkwa kesame ta veci hwa'a mɛa ndərə ne, ŋa 
Asɛr nde tenza. 

3Ma mɛa ŋa Asɛr nya keslə mɛa ghala nya laka ŋkwa kesame ta veci hwa'a mɛa 
ndərə ne, ŋa Nɛftali. 

4Ma mɛa ŋa Nɛftali nya keslə kwa ghala nya laka ŋkwa kesame ta veci hwa'a mɛa 
ndərə ne, ŋa Manasɛ nde ndeɓame geva. 

5Ma mɛa ŋa Manasɛ, ghala slə nde kwa ghala nya laka ŋkwa kesame ta veci hwa'a 
mɛa ndərə ne, ŋa Ɛfrayim. 

6Vare ŋa Ɛfrayim, ghala slə nde kwa ghala nya laka ŋkwa kesame ta veci hwa'a 
mɛa ndərə ne, ŋa Rəbɛn nde tendeɓe geva. 

7Kakwa keɗaŋe, mɛa ŋa Rəbɛn nya keslə kwa ghala laka ŋkwa kesame ta veci 
hwa'a mɛa ndərə ne, ŋa Zhəwda nde teve geva. 

Bela ta hɛɗi nya kaŋa Mahwətə 

8Ma mɛa ŋa Zhəwda, ghala slə nde kwa ghala nya laka ŋkwa kesame ta veci 
hwa'a mɛa ndərəa Mɛditɛranɛ ne, kateŋa kwete bela ta hɛɗi mbeli. Kala biya ta 
ŋa yayata hwelefe tenza biya ta ŋkɛ. Ma bezlea ŋkɛ ne, kadzeghe 25.000 tenza 
nde. Te tepe ta ŋkɛ tenza ŋkwa nya keveyi geva tekeleke. 

9Ma hɛɗi nya teŋa nda yɛ ke Mahwətə te bela ta hɛɗia shɛ ne, kadzeghe 25.000 
tenza biya ta ŋkɛ ba'a dzeghe 20.000 tenza bezlea ŋkɛ. 

10Kaŋa ka dzeghe Shala tenza bela nya keveyi geva nya tekeleke: kadzeghe 
25.000 tenza biya ta ŋkɛ dzeme laka bela kwa gwela, dzeghe 10.000 bezlea ŋkɛ 
jive laka ŋkwa kepəkwə ta veci, dzeghe 10.000 bezlea ŋkɛ laka ŋkwa kesame ta 
veci, dzeghe 25.000 biya ta ŋkɛ dzawa laka bela kwa zeme. Te tepe ta ŋkɛ tenza 
ŋkwa nya keveyi geva tekeleke kaŋa Mahwətə. 

11Ma hɛɗia shɛ ne, kaŋa ka dzeghe Shala nyi keveyi geva tekeleke, nyi 
kahwelefefia Sadok tenza nde. Nahe hɛ kemenete slene tiɗiɗi vəa ŋkwa nya 
wəfəyite ɗa ka Israyɛl, kese hɛ kazhɛre ɗa wəmbə kala ka Lɛvi we. 

12Vatse tekemave bela ta hɛɗi nya keveyi geva tekeleke hɛ. Vare ŋa ka Lɛvi tenza 
hɛɗia shɛ. 

13Ma ŋa ka Lɛvi bela ta hɛɗi ne, yipə yipə tenza nde le ŋa ka dzeghe Shala. Hɛɗia 
shɛhɛ bake nci ne, kanya kwetɛŋe tenza biya ta nci: kadzeghe 25.000. Tsagha 
bezlea nci: kadzeghe 10.000. 

14Ma te bela ta hɛɗia shɛ ne, kwete shɛ katembeɗete geva we, katepamte nda 
mbeli ke kwete wəndə we, kateve nda mbeli ke kwete wəndə we, gheŋkɛ 

yatenza zləvə te te hɛɗia shɛ pɛtɛ, kwa nza ŋkɛ ne, tekeleke veyi geva nde kaŋa 
Mahwətə. 

Bela nyi kaŋa meleme ba'a kaŋa wəndə nya te ghə 

15Ma te hɛɗi nya keveyi geva nya tekeleke ne, mba kwete ketene kadzeghe 5.000 
bezlea ŋkɛ ba'a kadzeghe 25.000 biya ta ŋkɛ. Kanza nyagha bela kabela nya 
keveyi geva tekeleke we. Kaŋa meleme, ghɛ nyi mbe ba'a ghedəkwə nyi dzeyi 
yite tenza nde. Te tepe ta ŋkɛ teŋa meleme mbeli. 

16Kanya kwetɛŋe tenza yɛ biya le bezlea bela ta ŋkɛ nyi wəfaɗe, kadzeghe 4.500. 

17Ma dzeyi yitea bela ta meleme nyi wəfaɗe ne, gəmə tenza kwete ŋkwa nya nza 
bezlea ŋkɛ kadzeghe gwəmsə bake ba'a mcɛfemsə. 

18Ma mɛa bela nya keveyi geva nya tekeleke kaŋa Mahwətə ne, katetene geva 
hɛɗi kadzeghe 10.000 laka ŋkwa kesame ta veci, tsagha laka ŋkwa kepəkwə ta 
ŋkɛ. Wəshi kezeme ta mbeli nyi kemene slene mbe meleme tenza wəshi nyi teɗa 
mbeli te. 

19Ma mbeli nyi ketewəza hɛɗia shɛ ne, ka mene slene mbe meleme nyi keteshave 
hwa hwelefefia Israyɛl pɛtɛ. 

20Ma pɛtɛa hɛɗi nya keveyi geva nya tekeleke ba'a kaŋa meleme ne, kanya 
kwetɛŋe tenza yɛ biya ta ŋkɛ le bezlea ŋkɛ: kadzeghe 25.000. Kwetɛŋe mbe nehe 
ta hɛɗia shɛ wəfaɗe tekele mbeli kaŋa meleme. 

21Ma hɛɗi nya ketene gɛ ne, kaŋa wəndə nya te ghə tenza nde. Dzeyi vare bela 
nyi bake nyi va hɛɗi nya keveyi geva tekeleke ba'a kaŋa meleme tenza nde. 
Kadzeghe 25.000 tenza nde jive laka ŋkwa kesame ta veci hwa'a kwa ghala. Ma 
laka ŋkwa kepəkwə ta veci ne, hwa'a mɛa ndərəa Mɛditɛranɛ tenza nde. Ma 
tsagha ne, te tepe ta nci tenza hɛɗi nya keveyi geva tekeleke ba'a ŋkwa nya 
keveyi geva tekeleke. 

22Ma hɛɗia ka Lɛvi ba'a ŋkwa nya keveyi geva kaŋa meleme ne, kwelɛ tepe ta 
hɛɗia yɛ Zhəwda nya pelɛagha te ghə le ŋa Bɛnjamɛn nya kwayite kwayite tenza 
hɛ, te tepe ta ŋa wəndə nya te ghə. 

Bela ta hɛɗia hwelefefi nyi kwa bela kwa zeme 

23Wa nyi hwelefefi nyi ketene nyi le ŋa nci bela ta hɛɗi: «ma ghala slə nde mɛa 
ghala nya laka ŋkwa kesame ta veci hwa'a mɛa ndərəa Mɛditɛranɛ ne, ŋa 
Bɛnjamɛn nde tenza. 

24Ma mɛa ŋa Bɛnjamɛn, ghala slə nde mɛa ghala nya laka ŋkwa kesame ta veci 
hwa'a mɛa ndərə ne, ŋa Simɛyon nde tenza. 

25Ma mɛa ŋa Simɛyon, ghala slə nde kwa ghala nya laka ŋkwa kesame ta veci 
hwa'a mɛa ndərə ne, ŋa Isakar. 

26Ma mɛa ŋa Isakar, ghala slə nde kwa ghala nya laka ŋkwa kesame ta veci hwa'a 
mɛa ndərə ne, ŋa Zabəlon. 

27Ma mɛa ŋa Zabəlon, ghala slə nde kwa ghala nya laka ŋkwa kesame ta veci 
hwa'a mɛa ndərə ne, ŋa Gad. 

28Ma ghala nya kwayite ta hɛɗia Gad ne, gheŋkɛ nde tenza kaghala ta hɛɗi. Mbe 
Tamar nya laka ŋkwa kesame ta veci teslə nde hwa'a mɛa ɗaslea Mɛriba nya te 
hɛɗia Kadɛs. Kwetere wəmbəa ŋkɛ, dzawa kwa hələa Ɛzhipte tedzawa nde hwa'a 
mɛa ndərəa Mɛditɛranɛ. 

29Nya ya kahɛɗi nya tenehe nda yɛ kawəsə kezeme ghɛ le kwasheghediɗi ke 
hwelefefia Israyɛl. Nyi ya kaŋa nci bela ta hɛɗi. 'Ya Shala Mahwətə nde gezete.» 

Ŋkwa kedzeki nyi meŋe bakeghəmbe te Zhɛrəzalɛm 

30Wa nyi ŋkwa kedzeki nyi meŋe bakeghəmbe te Zhɛrəzalɛm nyi. Yayata ŋkwa 
kedzeki shɛ le sləa hwelefe ta Israyɛl. Ma laka bela kwa gwela ne, kadzeghe 4.500 
biya ta zli. 

31Ma yayata ŋkwa kedzeki nya te melemea shɛ ne, le sləa hwelefe ta Israyɛl 
teheka mbeli. Ma laka bela kwa gwela ne, ŋkwa kedzeki mahekene ka tenza: 
ŋkwa kedzeki ta Rəbɛn, ŋa Zhəwda ba'a ŋa Lɛvi. 

32Ma te zli nya laka ŋkwa kesame ta veci nya kadzeghe 4.500 ne, ŋkwa kedzeki 
mahekene ka tenza: ŋkwa kedzeki ta Zhozɛf, ŋa Bɛnjamɛn ba'a ŋa Dan. 

33Ma te zli nya laka hələa Ɛzhipte nya kadzeghe 4.500 ne, ŋkwa kedzeki 
mahekene ka tenza: ŋkwa kedzeki ta Simɛyon, ŋa Isakar ba'a ŋa Zabəlon. 

34Kakwa keɗaŋe, ma te zli nya laka ŋkwa kepəkwə ta veci nya kadzeghe 4.500 
ne, ŋkwa kedzeki mahekene ka tenza: ŋkwa kedzeki ta Gad, ŋa Asɛr ba'a ŋa 
Nɛftali. 

35Ma pɛtɛa biya ta zli nya kentəsləte Zhɛrəzalɛm ne, dzeghe 18.000. Ma se te 
vecia shɛ ne, “Mahwətə ya teke” teheka melemea shɛ mbeli. 

Daniyɛl 

Daniyɛl 1 

Yɛ Daniyɛl le ka mcɛhɛnyɛ mbe Babilone 

1Ma mbe kwa mahekene ta va ta Zhowakim, meghe nya mbe Zhəwda mbe meghe 
ne, pa Nabəkodonozor, meghe nya mbe Babilone se kahave nda mpa ke 
Zhɛrəzalɛm. 

2Pa Mahwətə vame Zhowakim, meghe nya mbe Zhəwda ba'a bela ta wəshi 
kemene slene nyi mbe ghɛa Shala mbe dzeve ta ŋkɛ. Pa ŋkɛ fəghe ka mavashi 
kajive Babilone ba'a beteyi wəshi kemene slene mbe ghɛa yɛ shala ta ŋkɛ, mbe 
cɛ kebete yɛ shala ta ŋkɛ. 

3Kwa sebe ta ŋkɛ, pa meghe gezave nda ke Ashepɛnaz, wəndə nya te ghəa mbeli 
nyi yite, kezha tseha ŋwale tezhili ɓɛhwɛ mbe hwelefe ta meghe keɗema hwa 
hwelefefia mbeli ganji: 

4ŋwale tezhili nyi ɗema beze te hɛ, nyi ndeɗe ndeɗe, nya kentsehwele ntsehwele, 
nyi keɗepe wəshi ba'a nyi nza zəzə va hɛ, yitea mene slene hɛ ki ghɛa meghe. 
Kateteke rafe wəshi ba'a ghena ta ka Babilone hɛ. 

5Pa meghe gezete kezha ve nda wəshi kezeme ta ŋkɛ ba'a wəshi kesa ta ŋkɛ 
mbeli ke hɛ keveci keveci, kezha teke nda wəshi mbeli ke hɛ kava mahekene. Ma 
kwa sebe ta vəa shɛ ne, katedzembe slene ta ŋkɛ hɛ. 

6Hwa mbeli nyi tsehave mbeli ne, ka Zhəwda ya shɛ: Daniyɛl, Hananiya, Mishayɛl 
ba'a Azariya. 

7Pa wəndə nya te ghəa ka mene slene hekate nda slə mɛnɛfɛ ke hɛ: Bɛltasar ŋa 
Daniyɛl, Shadrak ŋa Hananiya, Mɛshak ŋa Mishayɛl, Abɛd-Nɛgo ŋa Azariya. 

8Pa Daniyɛl kelete zəzə megela kezha ɗema kazhɛre ghəa ŋkɛ wale wale laka 
zeme wəsə kezeme ba'a sa wəsə kesa ta meghe. Pa ŋkɛ 'yɛwete va wəndə nya te 
ghəa ka mene slene kezha ɗema ŋkɛ katərənə ŋkɛ kazhɛre ghəa ŋkɛ wale wale. 

9Pa Shala pelave nda hweŋkwa ke wəndə nya te ghəa ka mene slene kezha yɛ 
'yɛwe ta Daniyɛl le ganyɛa mehele ba'a zhɛ heli. 

10Ama ma ke wəndə nya te ghəa ka mene slene sha Daniyɛl: «Meghe le ghəa ŋkɛ 
nde gezete wəsə kezeme ta ŋayɛ ba'a wəsə kesa ta ŋayɛ. Kazhɛ ɗa ghazlənə 
yagha ŋkɛ tesləyi ŋayɛ sheŋwe sheŋwe hwa kweci ka mandalahɛ ŋayɛ. Tsagha 
ne, katesla ghə ŋkɛ te 'ya tewəmbəreke gheyɛ.» 

11Tagha gɛ, ma ke Daniyɛl gezete nda ke wəndə nya veyi wəndə nya te ghəa ka 
mene slene kezha newe ghweme te Hananiya, Mishayɛl, Azariya ba'a gheŋkɛ le 
ghəa ŋkɛ: 

12«Təhwə təhwə ŋa 'ya, dzeghakɛ n'yɛ kahɛ meŋe. Ve n'yɛ nɗeli sleke ba'a yɛmə 
kesa mbeli. 

13Kwa sebe ta ŋkɛ ne, kateyipə nza ta n'yɛ na le nza ta ka mempɛhwetɛti nyi 
kezeme wəshi kezeme ta meghe. Ma vəa ŋkwa shɛ ne, kateme na te ghen'yɛ laka 
wəsə nya teneweve na.» 

14Pa wəndəa shɛ yɛte ghena shɛ ba'a dzeghakɛ hɛ kahɛ meŋe. 

15Ma kwa sebe ta hɛ meŋe ne, pa mbeli nakɛ tsema tsema nza nza ta nci ganyɛ 
ma ke ŋa pɛtɛa ka mempɛhwetɛti nyi kezehwe wəshi kezeme ta meghe. Nahe hɛ 
kenza deke deke ma ke hɛ. 

16Tagha gɛ, pa wəndə nya kenewe ghweme te hɛ kelemte wəshi kezeme ba'a tɛ 
nyi ve nda mbeli ke hɛ. Deke nɗeli sleke yave nda ŋkɛ ke hɛ. 

17Pa Shala ndeke nda ɗepe wəshi ba'a zəzə ghena laka ghena ba'a ntsehwele ke 
ka mempɛhwetɛti nyi wəfaɗe nyi. Ɓiyitsa ne, wərə Daniyɛl kafave pɛtɛa wəshi 
nyi ketemene geva ba'a pɛtɛa shiwə. 

18Ma kwa nakanyɛ və nya sləyi meghe Nabəkodonozor kezha ncɛ nda ka 
mempɛhwetɛti nyi tsehave nyi mbeli ne, pa wəndə nya te ghəa ka mene slene 
fəke nda hɛ. 

19Pa meghe gezete ghena le hɛ. Ama hwa hɛ pɛtɛ ne, wəndə shɛ kesləyi ŋkɛ kala 
Daniyɛl, Hananiya, Mishayɛl ba'a Azariya we. Vatse dzembe slene ta ŋkɛ hɛ. 

20Ma te pɛtɛa ghena nyi ke'yɛwe ntsehwele ba'a zəzə ghena nyi se meghe 
ka'yɛwe va hɛ ne, za ma sləyi hɛ ŋkɛ meŋe zhigə ke pɛtɛa ka mene ghɛ ba'a ka 
ŋa zlera nyi kese mbe pɛtɛa hɛɗia ŋkɛ. 

21Nahe Daniyɛl kenza mbe slene ta meghe hwa'a te və nya dzete meghe Sirəs. 

Daniyɛl 2 

Kwa ghate ta shiwəa Nabəkodonozor 

1Ma mbe kwa bake ta va ta Nabəkodonozor mbe meghe ne, pa shiwəte shiwə. Pa 
mehele ta ŋkɛ tazenyɛ ba'a pa hɛ shaŋe kakele ŋkɛ. 

2Pa ŋkɛ gezete kezha heka ka mene ghwɛ, ka ŋa zlera, ka beze ŋkwa le ghwɛ ba'a 
ka kelɛŋə, yitea ncɛ nda shiwəa ŋkɛ hɛ ke meghe. Pa hɛ se ba'a ghereŋenji kwa 
kema ta meghe. 

3Ma ke meghe sha hɛ: «Nahe 'ya keshiwəte shiwə nya ketazemte ɗa mehele 
kwele kwele. Kaɗe 'ya kagezete ɗa shiwə nya shiwəte 'ya yɛ.» 

4Ma ke ka kelɛŋə sha meghe le ghena ta ka Aram: «Meghe yawe, hɛyi ŋa Shala 
teghweme! Gezete nda shiwəa ŋa ke ka mene slene ta ŋa, yitea gezete ŋa ghena 
nya mbe ghen'yɛ.» 

5Ma ke meghe zhɛnete nda ke hɛ: «Wa nya wəsə nya tarete 'ya nya: ma kencɛte 
ɗa ma shiwəa ɗa ba'a ghena nya mbe yɛ ne, katenza yɛ kencɛhwe ncɛhwe ba'a 
katezhɛre geva ghɛa ŋayɛ kakəsə. 

6Ama kencɛte ɗa shiwəa ɗa ba'a ghena nya mbe yɛ ne, kateve ŋayɛ wəshi gəmə 
kwele kwele ba'a zləvə nya wəba 'ya. Gezete ɗa mə shiwəa ɗa ba'a ghena nya 
mbe gɛ!» 

7Kakwa bake zhigə ne, ma ke hɛ sha meghe: «Meghe yawe, gezete n'yɛ shiwəa 
shɛ, ghen'yɛ ka mene slene ta ŋa, yitea gezete ŋa ghena nya mbe ghen'yɛ gi!» 

8Ma ke meghe zhɛnete: «Kaganda ne, nahe 'ya keɗepe və yaza yɛ, va nya nakɛ 
wəsə nya tarete 'ya yɛ. 

9Ama keɗema yɛ kencɛte ɗa shiwəa ɗa ne, ɗa nya kwetɛŋe nde tenza te gheyɛ. 
Nahe yɛ ketsahwe kezha sla ɗa tseŋwə ba'a kezha ghwete, nda zamte geva və. 
Yawa, gezete ɗa mə shiwəa ɗa gɛ! Ma tsagha, kateɗepete 'ya wərə yɛ kancɛte ɗa 
ghena nya mbe.» 

10Ma ke ka kelɛŋə zhɛnete nda: «Meghe yawe, wəndə shɛ te hɛɗi lema kamenete 
wəsə nya 'yɛwe nya na we. Kwa nza ŋkɛ meghe shɛ, ya gheŋkɛ nza wəbake 
keɗema bereteke, kegha ka'yɛwe wəsə nya kala nya va nde ŋa zlera, va nde mene 
ghwɛ keɗema va nde va kelɛŋə we. 

11Nahe wəsə nya 'yɛwe nya meghe kenza dzawe, wəndə shɛ kagezete nda ŋkɛ 
ke meghe we, nda yɛ shala. Ama kenza hɛ hwa mbeli we.» 

12Tagha gɛ, pa wənəa meghe hwepete geva kwele kwele, pa gezete nda ke mbeli 
kezha mpə pɛtɛa ka ntsehwele ntsehwele nyi mbe Babilone. 

13Pa mbeli zlapete nda wəsə nya tarete meghe ke mbeli pɛtɛ. Tagha gɛ, katempə 
ka ntsehwele ntsehwele mbeli. Pa mbeli zeleke Daniyɛl ba'a ka mcɛhɛnyɛ kezha 
mpə hɛ. 

Shala kancɛ nda shiwəa meghe ke Daniyɛl 

14Pa Daniyɛl gezete nda ghena le ntsehwele ba'a le mehele ke Ariyok, wəndə nya 
te ghəa ka sewajɛ nya kwa hweŋkwa kezha mpə ka ntsehwele ntsehwele nyi 
mbe Babilone. 

15Ma ke sha Ariyok, wəndə nya te ghəa ka sewajɛa meghe: «Va wa tarete wəsə 
nya dzawe nya meghe wa?» Tagha gɛ, pa Ariyok gezete nda ghena shɛ ke Daniyɛl. 

16Taghanyɛ ne, cape Daniyɛl kalə sha meghe kezha səkwə ŋkɛ kave nda və 
ɓɛhwɛ, yitea gezete nda ghena nya mbe shiwəa ŋkɛ ŋkɛ. 

17Kwa sebe ta ŋkɛ, pa Daniyɛl zhɛneghe geva kajɛghɛ. Pa ŋkɛ gezete nda ghena 
shɛ ke Hananiya, Mishayɛl ba'a Azariya nyi kaka mcɛhɛnyɛ. 

18Ma ke sha hɛ: «Səkwə ɓəmə Shala nya pelɛ ghweme kezha ncɛ ɓəmə shiwə nya 
tewəfərə nya ŋkɛ laka zeɗe helia ŋkɛ. Ma tsagha ne, katempə ɓəmə mbeli zlaɓe 
le kweci ka ntsehwele ntsehwele nyi mbe Babilone we.» 

19Tagha gɛ, pa shiwə nya tewəfərəa shɛ ncɛte nda geva ke Daniyɛl heviɗi. Kwa 
sebe ta ŋkɛ, pa Daniyɛl tsahekɛ Shala nya pelɛ ghweme. 

20Ma ke Daniyɛl gezete: «Tsahe ɓəmə Shala kevə kevə. Kwa nza ŋkɛ nahe 
ntsehwele ba'a berete kenza kaŋa ŋkɛ. 

21Gheŋkɛ nde mbeɗe yɛ və ba'a wəshi nyi kemene geva. Gheŋkɛ nde fə ka meghe 
sawa te meghe ba'a nde ve ka meghe mbe meghe. Gheŋkɛ nde ve nda ntsehwele 
ke ka ntsehwele ntsehwele ba'a ɗepe wəsə ke ka ɗepe wəshi. 

22Gheŋkɛ nde ncɛ wəshi nyi dzawe dzawe nyi tewəfərə. Nahe ŋkɛ keɗepe wəsə 
nya tewəfərə mbe ŋkwesle, kwa nza ŋkɛ kaɓele waŋe dzeyi yite. 

23Ma gha, gha Shala ta ka shihɛ n'yɛ ne, katsa ŋa hana 'ya ba'a katsahe ŋa 'ya. 
Nahe na kendeke ɗa ntsehwele ba'a berete. Nahe na kencɛte ɗa wəsə nya 
'yɛwete ghen'yɛ va gha, nahe na kefave n'yɛ wəsə nya keyirə meghe.» 

24Kwa sebe ta ŋkɛ, cape Daniyɛl kalə sha Ariyok nya ndeke nda hweŋkwa meghe 
kezha mpə ka ntsehwele ntsehwele nyi mbe Babilone. Sema ta ŋkɛ ne, ma ke 
shɛ: «Mpəma ka ntsehwele ntsehwele nyi mbe Babilone na gɛ ma! Keleghe ɗa 
kadzeki sha meghe, katencɛ nda ghena nya mbe shiwəa ŋkɛ 'ya.» 

25Taghanyɛ ne, pa Ariyok keleghe Daniyɛl kadzeki sha meghe, ma ke shɛ: 
«Meghe yawe, ma hwa mbeli nyi fəke na se mbe Zhəwda ne, nahe 'ya kentsate 
wəndə nya kenza kancɛte ŋa ghena nya mbe shiwəa ŋa.» 

Pa ta wəndə nya nza yɛ seɗa rekɛ yite 

26Ma ke meghe 'yɛwete va Daniyɛl nya nza kwete sləa ŋkɛ kaBɛltasar: «Kaganda 
nza na kagezete shiwəa ɗa ba'a kancɛte ɗa ghena nya mbe na?» 

27Ma ke Daniyɛl zhɛnete nda: «Meghe yawe, wəndə shɛ hwa ka ntsehwele 
ntsehwele, hwa ka ŋa zlera, hwa ka mene ghwɛ, hwa ka ɗepe newe nza ta yɛ 
saseregwa kagezete nda shiwə nya tewəfərə ta ŋkɛ ke meghe we. 

28Ama Shala nya kencɛ wəshi nyi tewəfərə ya pelɛ ghweme. Gheŋkɛ nde ncɛ nda 
wəsə nya ketemene geva te kwete hɛ ke meghe Nabəkodonozor. Wa nya wəsə 
nya nakɛ na te shiwə vəa ŋkwa nya nza na yitea hɛ nya: 

29Meghe yawe, ma kwa nza na meɓelahe ne, nahe na kese kazəzə wəsə nya 
ketemene geva te kwete hɛ. Tagha gɛ, pa nde ncɛ wəshi nyi tewəfərə ncɛte ŋa 
wəsə nya ketemene geva. 

30Ma 'ya le ŋa ɗa ne, nahe ghena nya mbe shiwə nya tewəfərə ta ŋa kencɛte ɗa 
geva. Ndagwara kenza 'ya ntsehwele ma ke kwete wəndə we, ama kezha ncɛte 
ghena nya mbe shiwəa ŋa mbeli ba'a kezha ɗepete wəsə nya keyirə ŋa na. 

31Wa nya wəsə nya nakɛ na nya: Nahe pa ta wəndə kese te kema ta ŋa. Nahe pa 
ta wəndəa shɛ kenza kewəbanyɛ ba'a kese kaɓele tsape tsape. Nahe nza ta ŋkɛ 
kese kawəsə keve nda ghazlənə ke mbeli. 

32Nahe ghəa pa ta wəndəa shɛ kenza kamze kwa tere tere ganyɛ, hate ta ŋkɛ ba'a 
yɛ dzeve ta ŋkɛ kamze kwa tɛawetɛa, hwəa ŋkɛ ba'a yɛ basa ta ŋkɛ kamze kwa 
ghwə ghwə, 

33yɛ jajɛghwa ta ŋkɛ kalɛ. Ma yɛ seɗa ta ŋkɛ ne, kalɛ kwete bela ta nci, karekɛ 
kwete. 

34Ma mba na kanewe pa ta wəndəa shɛ ne, pa kwete pelɛ felaŋenyɛ kaɗema 
wəndə kekwaɗakɛ sawa pelɛ ghweme. Pa nde menyɛ te yɛ seɗa ta ŋkɛ nyi kalɛ 
ba'a karekɛ. Tagha gɛ, kwerɗike nde həmte hɛ. 

35Kwetɛŋe seɗa ne, pa nde həmte lɛ, rekɛ, mze kwa ghwə ghwə, mze kwa 
tɛawetɛa ba'a mze kwa tere tere kakeləwə. Pa hɛ zhɛrenji kala slɛsli nya dzeyi 
yitea lane heghele. Pa sefə fəhwe hɛ, kaɗema mbeli kazhɛne kanakɛ hɛ. Ama pa 
pelɛ nya kehəmte pa ta wəndəa shɛ zhɛrenyɛ kaghweme nya wəba ba'a 
hərəkəhwe hɛɗi lema. 

36Meghe yawe, nya ya kashiwəa ŋa. Ma tsetsenya gɛ ne, wa nya ghena nya mbe 
shiwəa shɛ nya: 

37Meghe yawe, gha ya kameghea ka meghea kɛfi. Nahe Shala nya pelɛ ghweme 
kendeke ŋa meghe, kwele, berete ba'a zləvə. 

38Nahe ŋkɛ keveyi mbeli, wəshi keseɗa ba'a yɛ 'yɛ, te yayata ŋkwa nya nza hɛ 
mbe dzeve ta ŋa. Nahe ŋkɛ keveyi ŋa kande sleke hɛ. Gha ya kaghə mze kwa tere 
tere nya gɛ! 

39Ma kwa sebe ta ŋa ne, katese kwete meghe nya dewə berete ma ke ŋa ŋa. Zhɛne 
ne, kwa mahekene ta meghe nya ncɛ mze kwa ghwə ghwə nde tehərə ŋkwa nya 
te hɛɗi lema. 

40Kwa sebe ta ŋkɛ ne, katese kwa wəfaɗe ta meghe nya ntɛaŋentɛa kala lɛ. Kala 
nya mpə wəshi pɛtɛ, nya ghazle pɛtɛa wəshi ba'a nya hə pɛtɛa wəshi lɛ ne, 
katempə ba'a katehə pɛtɛa kweci ka meghea kɛfi ŋkɛ. 

41Nahe na kenakɛ yɛ seɗa ba'a ŋwalea seɗa kalɛ kwete bela ba'a karekɛ kwete. 
Ma ɗe ŋkɛ kageze ne, katenza ŋkɛ kahɛɗia meghe nya kenehe nehe mbe. Katenza 
berete ta lɛ mbe kwete bela ta ŋkɛ, va nya nakɛ na lɛ megweɗə mbe rekɛ. 

42Ama ŋwalea seɗa nyi nza kwete bela ta nci kalɛ ba'a karekɛ kwete ne, ncɛ 
yancɛ hɛ tsema tsema tenza kwete bela ta hɛɗia meghe bereteke ba'a tenza 
kwete kadewə berete. 

43Nahe na kenakɛ lɛ megweɗə le rekɛ, va nya nza hɛ katejikə geva. Ama katenza 
kwete wəndəa ŋkɛ jikə vare kwete we, tsagha ɗema lɛ kajikə geva le rekɛ. 

44Ma te vəa ka meghea kɛfia shɛhɛ ne, kateve kwete hɛɗia meghe nya keɗema 
kateza tɛape Shala nya pelɛ ghweme. Katedzembe dzeve ta kwete hwelefe 
berete ta hɛɗia meghea shɛ we. Katehə ba'a kateza sebe ŋkɛ te pɛtɛa hɛɗia 
meghea shɛhɛ. Ama katenza ŋkɛ kaghala ghala. 

45Nahe na kenakɛ pelɛ nya kefelaŋenyɛ kaɗema wəndə kekwaɗakɛ sawa pelɛ 
ghweme. Nahe nde kempəmte lɛ, mze kwa ghwə ghwə, rekɛ, mze kwa tɛawetɛa 
ba'a mze kwa tere tere ta pa ta wəndəa shɛ. Shala nya wəba nde ncɛte nda wəsə 
nya ketemene geva ke meghe. Nahe shiwəa shɛ kenza kakaganda, nahe ŋkɛ kehi 
kave nda ghə mbeli ke ghena nya mbe.» 

46Tagha gɛ, pa meghe Nabəkodonozor gwəɗəŋə ntiŋə ghə mbe hɛɗi kezha hawe 
va Daniyɛl. Pa ŋkɛ gezete kezha fə nda wəshi ba'a 'wərdə mbeli ke Daniyɛl. 

47Kwa sebe ta ŋkɛ, ma ke sha Daniyɛl: «Kaganda ne, Shala ta ŋayɛ ya kaShala ta 
yɛ shala, kaNde sleke ka meghea kɛfi ba'a kande ncɛ wəshi nyi tewəfərə. Kwa 
nza ŋkɛ ne, nahe na kencɛte ɗa wəsə nya tewəfərə nya.» 

48Zhɛne ne, pa meghe veyi Daniyɛl kawəndə kwele ba'a fəke nda wəshi gəmə nyi 
ganji ganji kwele kwele. Pa ŋkɛ veyi ŋkɛ kaŋgwamna nya mbe sla ta hɛɗia 
Babilone ba'a kawəndə nya te ghəa ka ntsehwele ntsehwele nyi mbe Babilone. 

49Pa Daniyɛl 'yɛwete va meghe kezha ve nda slene nya mbe sla ta hɛɗia Babilone 
ŋkɛ ke Shadrak, Mɛshak ba'a Abɛd-Nɛgo. Ma Daniyɛl le ŋa ŋkɛ ne, nahe ŋkɛ 
kenza kande ncɛ ntsehwele kwa degha ta meghe. 

Daniyɛl 3 

Pa ta wəndə nya le mze kwa tere tere 

1Pa meghe Nabəkodonozor vɛsəte pa ta wəndə le mze kwa tere tere: mɛtre 
mahekenemsə dzeme ta ŋkɛ yitea ghweme ba'a mɛtre mahekene bezlea ŋkɛ. Pa 
ŋkɛ sleteyi ŋkɛ te ŋwela ta Dəwra, mbe sla ta hɛɗia Babilone. 

2Ma kwa sebe ta ŋkɛ, pa ghwenakɛ mbeli kaheka mbeli nyi te ghə, mbelia jama, 
ka ŋgwamna, ka ncɛ ntsehwele, ka kese slibə, ka meha ghwə, ka ɗepe wəshi 
mahalegə ba'a pɛtɛa ka mene slene nyi dzeyi te ghəa sla ta hɛɗi, yitea se hɛ 
kamene gəsəkəa pa ta wəndə nya sleteyi nya meghe Nabəkodonozor. 

3Tagha gɛ, pa pɛtɛa ka mene slene nyi jama jama shɛhɛ tsenete geva ba'a 
ghereŋenji kwa kema ta pa ta wəndəa shɛ kezha gəsəkə. 

4Ma ke wəndə nya te ghəa gəsəkə zlapete ghena: «Gheyɛ pɛtɛa hwelefefi nyi kese 
te pɛtɛa hɛɗi ba'a nyi kegeze pɛtɛa ghena, fa mə ghena nya: 

5Ma vəa ŋkwa nya tefa gaka ta tereme, shela, getsepele, gagera, ŋgwəleŋə, 
ghɛaɗɛa ghɛaɗɛa ba'a mama ta wəshi ketsa yɛ ne, kategwəɗəŋə yɛ ba'a 
katehawe yɛ va pa ta wəndə nya le mze kwa tere tere nya sleteyi nya meghe 
Nabəkodonozor. 

6Ma yayata wəndə nya ketegwəɗəŋəma kezha hawe ve ne, katenegha ŋkɛ mbeli 
kwa ŋkwa nya tse ghwə nya wəba.» 

7Tsagha gɛ, ma fatema ta pɛtɛa hwelefefi nyi kese te pɛtɛa hɛɗi ba'a nyi kegeze 
pɛtɛa ghena ke gaka ta tereme, shela, getsepele, gagera, ŋgwəleŋə, ghɛaɗɛa 
ghɛaɗɛa ba'a mama ta wəshi ketsa ne, kagwəɗəŋə hɛ ba'a kahawe hɛ va pa ta 
wəndə nya le mze kwa tere tere nya sleteyi meghe Nabəkodonozor. 

Ka mcɛhɛnyɛa Daniyɛl kaɗema hawe va pa ta wəndə 

8Tewə ketemə kwetere wəmbəa ŋkɛ ne, pa kweci ka Babilone se ba'a ndeke nda 
fete ke ka Zhəwif. 

9Ma ke hɛ sha meghe Nabəkodonozor: «Meghe yawe, hɛyi ŋa Shala teghweme! 

10Meghe yawe, ma pa na gezete, gha ghəa ŋa: ‹Yayata wəndə kategwəɗəŋə ba'a 
katehawe va pa ta wəndə nya le mze kwa tere tere kefate gaka ta tereme, shela, 
getsepele, gagera, ŋgwəleŋə, ghɛaɗɛa ghɛaɗɛa ba'a mama ta wəshi ketsa. 

11Ma keɗema wəndə kagwəɗəŋə ba'a kahawe va pa ta wəndəa shɛ ne, katenegha 
ŋkɛ mbeli taghanyɛ kwa ŋkwa nya tse ghwə nya wəba.› 

12Yawa, meghe yawe, nahe Shadrak, Mɛshak, Abɛd-Nɛgo nyi kaka Zhəwif, nyi 
ndeke nda slene na ke hɛ mbe sla ta hɛɗia Babilone, keɗema ɓela ghena nya 
gezete na. Nahe hɛ keɗema mene nda slene ke yɛ shala ta ŋa ba'a keɗema hawe 
va pa ta wəndə nya le mze kwa tere tere nya sleteyi na.» 

13Tagha gɛ, pa Nabəkodonozor gezete le wənə le wənə kezha fəke nda Shadrak, 
Mɛshak ba'a Abɛd-Nɛgo mbeli. Pa mbeli fəke hɛ kase kadzawa kema ta meghe. 

14Ma ke meghe 'yɛwete va hɛ: «Shadrak, Mɛshak ba'a Abɛd-Nɛgo, kaganda ɗema 
yɛ mene nda slene ke yɛ shala ta ɗa ba'a ɗema yɛ hawe va pa ta wəndə nya le 
mze kwa tere tere nya sleteyi nya 'ya na? 

15Katezhɛne yɛ kafa gaka ta tereme, shela, getsepele, gagera, ŋgwəleŋə, ghɛaɗɛa 
ghɛaɗɛa ba'a mama ta wəshi ketsa. Ɗeke ɗeke yɛ tsetsenya kezha gwəɗəŋə ba'a 
kezha hawe va pa ta wəndə nya sleteyi nya 'ya tse gɛ na? Ma kehawema yɛ ve 
ne, taghanyɛ tebete ŋayɛ mbeli kwa ŋkwa nya tse ghwə nya wəba. Nyama shala 
nya kenza kazləgwəke ŋayɛ shave mbe dzeve ta ɗa wa?» 

16Ma ke Shadrak, Mɛshak ba'a Abɛd-Nɛgo zhɛnete nda ke meghe: «Meghe yawe, 
ghena va ghen'yɛ kezha zhɛne ŋa te ghena nya we. 

17Wərə Shala ta n'yɛ, Shala nya mene nda slene ghen'yɛ kambeleke n'yɛ. 
Kaganda ne, katembele n'yɛ ŋkɛ va ŋkwa nya tse ghwə nya wəba kwa ba'a va 
berete ta ŋa, meghe yawe. 

18Ya gheŋkɛ ɗema kemenete ne, ɗepete megela kaɗema ghen'yɛ katemene nda 
slene ke yɛ shala ta ŋa ba'a katehawe va pa ta wəndə nya le mze kwa tere tere 
nya sleteyi nya na meghe yawe.» 

19Tagha gɛ, pa Nabəkodonozor hwepete wənə kwele kwele. Pa ŋkɛ heɗete nda 
kema ke Shadrak, Mɛshak ba'a Abɛd-Nɛgo. Pa ŋkɛ gezete kezha mehate ghwə 
mbeli mberefaŋe zhigə za ma ke nya ghalanza kwa ŋkwa shɛ. 

20Kwa sebe ta ŋkɛ ne, pa gezete nda ke mbeli nyi berete berete ma hwa ka 
sewajɛa ŋkɛ kezha hwepete Shadrak, Mɛshak ba'a Abɛd-Nɛgo, yitea negha hɛ 
kadzawa ŋkwa nya tse ghwə nya wəba. 

21Taghanyɛ ne, pa mbeli hwepete mbeli nyi mahekene shɛhɛ le karalamea nci, 
serela ta nci, tɛagwarea nci ba'a derəa nci kənəa geva. Pa mbeli beteyi hɛ kwa 
ŋkwa nya tse ghwə nya wəba. 

22Kala ghena nya dzawe nya gezete meghe ne, nahe mbeli kenefekɛ ŋkwa nya 
tse ghwə kwa kwele kwele. Tagha gɛ, pa ghwə tsemte ka sewajɛ nyi kese kabete 
Shadrak, Mɛshak ba'a Abɛd-Nɛgo kwa ghwə. 

23Ma kaŋa mbeli nyi mahekene shɛhɛ, Shadrak, Mɛshak ba'a Abɛd-Nɛgo ne, 
kehwepe hwepe beteyi geva hɛ te tepe ta ŋkwa nya tse ghwə nya wəba kwa. 

Shala kambele ka mcɛhɛnyɛa Daniyɛl va ghwə 

24Pa meghe Nabəkodonozor fate kagha cimə hɛ. Heɓake ŋkɛ nzanyɛ ba'a 
pelɛhetɛme ŋkɛ sate te ŋkwa kahe kahe. Ma ke 'yɛwete va ka ncɛ ntsehwele ta 
ŋkɛ: «Ashɛ mbeli mahekene kehwepe hwepe yabeteyi gheɓəmə kwa ghwə 
wəka?» Ma ke hɛ zhɛnete nda: «Tsagha shɛ, Meghe yawe!» 

25Ma ke meghe gezete zhɛkwa: «Wa raberə newe mbeli 'ya wəfaɗe kaɗema 
kehwepe hwepe kadzeghwa mbe ta ghwə kandəkɛma hɛ ŋkɛ wa? Kala pa ta 
wəzege ta yɛ shala pa ta nde wəfaɗe ta nci.» 

26Pa Nabəkodonozor hendave nda geva ke ŋkwa kedzawa ŋkwa nya tse ghwə 
nya wəba kwa. Ma ke zlapete: «Shadrak, Mɛshak ba'a Abɛd-Nɛgo, gheyɛ ka mene 
slene ta Shala tehwə ghweme, same ŋayɛ mə ba'a nde mə!» Tagha gɛ, pa 
Shadrak, Mɛshak ba'a Abɛd-Nɛgo samenji mahekene nci kwa ghwə. 

27Pa mbeli nyi te ghə, mbelia jama, ka ŋgwamna ba'a ka ncɛ nda ntsehwele ke 
meghe tsenete geva. Pa hɛ nakɛ mbelia shɛhɛ: kekwaɗakɛ geva ta nci ghwə we, 

keghamakɛ geva shintia ghəa nci we, kenza yɛ lekwesa ta nci ketere tere we, 
kazəŋwə hɛ kan'yia ghwə we. 

28Ma ke Nabəkodonozor gezete: «Tsa nda ɓəmə hana ke Shala ta Shadrak, 
Mɛshak ba'a Abɛd-Nɛgo, gheŋkɛ nya keghweneke nde ghwene ta ŋkɛ ba'a nya 
kembelete ka mene slene ta ŋkɛ, kwa nza ŋkɛ nahe hɛ kendeke nda ghəa nci. 
Nahe hɛ kedzawanji wəmbəa ghena nya gezete meghe, kesahwe nda yaka ke 
ghəa nci kenya mene nda slene hɛ keɗema nya hawe hɛ va shala nya keɗema 
kaShala ta nci. 

29Tsetsenya ne, wa nya ghena nya geze 'ya nya: Ma yayata wəndə nya mbe 
yayata hwelefe, yayata hɛɗi ba'a nya kegeze yayata ghena, nya ketegeze ghena 
ŋkele ntsə te Shala ta Shadrak, Mɛshak ba'a Abɛd-Nɛgo ne, katencɛhwe ŋkɛ 
mbeli ba'a katezhɛre ghɛa ŋkɛ kakəsə. Kwa nza ŋkɛ ne, kwete Shala shɛ 
kambelete ŋkwa kala nya we.» 

30Kwa sebe ta ŋkɛ ne, pa meghe ndeke nda slene ganji ke Shadrak, Mɛshak ba'a 
Abɛd-Nɛgo mbe sla ta hɛɗia Babilone. 

Kwa bake ta shiwəa meghe: wəfe nya wəba 

31Ma ke meghe Nabəkodonozor ghwenakɛ nda mɛ ke pɛtɛa hwelefefi, pɛtɛa hɛɗi 
ba'a pɛtɛa ghena nyi te hɛɗi lema: «Kanjiŋwe ŋayɛ 'ya. 

32Ma wəshi kencɛ wəshi ba'a wəshi meŋele nyi menete ɗa Shala tehwə ghweme 
ne, nahe 'ya keɗehwe kezha geze hɛ. 

33Nahe yɛ slene ta ŋkɛ kenza kejama jamanji, nahe wəshi meŋelea ŋkɛ kenza 
keberete beretenji. Nahe meghea ŋkɛ kenza kameghe nya kaghala ghala, nahe 
berete ta ŋkɛ kenza keshi keshi. 

Daniyɛl 4 

1Ma 'ya, 'ya Nabəkodonozor ne, nahe 'ya kese mbe zeɗe nza ba'a kwelɛŋe ki ghɛ 
meghea ɗa. 

2Ma te kwete viɗi, meɓelahe 'ya te gezle ta ɗa ne, pa 'ya shiwəte shiwə nya 
ketazemte ɗa mehele. Kwa nza ŋkɛ ne, wəsə nya keve nda ghazlənə ke wəndə 
yanakɛ 'ya. 

3Pa 'ya gezete kezha tsene pɛtɛa ka ntsehwele ntsehwele nyi mbe Babilone mbeli 
kase sha 'ya, yitea ncɛ ɗa ghena nya mbe shiwəa shɛ hɛ. 

4Sema ta ka ŋa zlera, ka mene ghwɛ, ka kelɛŋə ba'a ka ɗepe nza ta yɛ saseregwa 
ne, pa 'ya ɓelate nda shiwəa ɗa ke hɛ, ama shaŋe hɛ va ncɛ ɗa ghena nya mbe 
shiwəa shɛ. 

5Ma kakwa keɗaŋe ne, pa Daniyɛl nya heka mbeli kaBɛltasar laka sləa shala ta 
ɗa ba'a nya nza sefəa yɛ shala mbe dzeki. Pa 'ya ɓelate nda shiwəa ɗa, ma 'ya 
shɛ: 

6Bɛltasar, wəndə nya te ghəa ka ntsehwele ntsehwele, nahe 'ya keɗepe sefəa yɛ 
shala ya mbe gha, wəsə nya tewəfərə shɛ kambele va gha we. Ncɛte ɗa ghena 
nya mbe wəsə nya nakɛ nya 'ya te shiwə gɛ! 

7Ma vəa ŋkwa nya nza 'ya meɓelahe te gezle ta ɗa ne, wa nya wəsə nya nakɛ 'ya 
nya: Ma te tepe ta hɛɗi ne, wəfe ya shɛ kebiyanyɛ. 

8Pa wəfea shɛ zhɛrenyɛ wəbake ba'a bereteke. Kakwaɗe ghweme ghəa ŋkɛ, 
kanewe ŋkɛ mbeli hwa'a te mendɛkwe ta hɛɗi. 

9Nahe yɛ slekea ŋkɛ kenza kendeɗe ndeɗenji ba'a nahe yɛ ya kenza kwele kwele 
te. Kaŋ'we wəsə kezeme pɛtɛa wəshi nyi nza mpi hwe te. Kanza wəshi keseɗa 
nyi hwa gamba yitea shenaŋkwe ta ŋkɛ, kapa ghɛa nci yɛ 'yɛ dzeyi te yɛ dzeve ta 
ŋkɛ. Nahe ŋkɛ kenza kawəsə kezeme ta yayata wəsə nya nza mpi hwe. 

10Ma mba 'ya meɓelahe te gezle ta ɗa ne, pa 'ya nakɛ nde ghwene ta Shala, nde 
ya hɛɗi lema kasawa pelɛ ghweme. 

11Ma ke zlapete ghena le berete: ‹Tsaslemte mə wəfea shɛ ba'a mpəmte mə yɛ 
dzeve ta ŋkɛ. Sleramte mə yɛ slekea ŋkɛ ba'a mpamte yɛ ya ta ŋkɛ. Hwɛnji wəshi 
keseɗa seyi yite ba'a yɛ 'yɛ seyi te yɛ dzeve ta ŋkɛ. 

12Ama sərəakɛ mə dəŋwəa ŋkɛ ba'a yɛ slərəa ŋkɛ kwa hɛɗi, te tepe gwəzə nyi 
hwa gamba. Hwepete mə ŋkɛ le zewe lɛ ba'a le shishi mze kwa ghwə ghwə. Nza 
ŋkɛ bətə mbe mɛnɛ, zeme gwəzə ŋkɛ kala wəshi keseɗa. 

13Katembeɗemte geva wənə wəndə ŋelɛ ta ŋkɛ, kateve nda geva wənəa wəsə 
keseɗa. Katenza ŋkɛ tsagha kava mberefaŋe. 

14Nahe wəsəa shɛ kenza kawəsə nya ɗe ka ghwene ta Shala, kazəzə nya kese va 
ka ya hɛɗi lema, yitea ɗepete pɛtɛa wəshi nyi nza mpi hwe Shala tehwə ghweme 
ya kande sleke mbeli pɛtɛ. Kave nda meghe ŋkɛ ke wəndə nya ɗe ŋkɛ ba'a wərə 
ŋkɛ kandeke nda ŋkɛ ke wəndə nya gwedə ma.› 

15Nya ya kashiwə nya shiwəte 'ya, 'ya meghe Nabəkodonozor. Ma gha gɛ 
Bɛltasar, gezete ɗa ghena nya mbe, kwa nza ŋkɛ kapesle pɛtɛa ka ntsehwele 
ntsehwele nyi te hɛɗia ɗa yitea geze ɗa ghena nya mbe we. Ama gha ne, kapesle 
na yite kwa nza ŋkɛ sefəa yɛ shala ya mbe gha.» 

Daniyɛl kancɛ ghena nya mbe shiwəa meghe 

16Tagha gɛ, pa Daniyɛl nya heka mbeli kaBɛltasar dakenyɛ kavə ɓɛhwɛ ba'a 
kwetɛ kwetɛŋe yɛ zəzə ta ŋkɛ tazenji. Laŋe meghe te ghena, ma ke: «Bɛltasar, 
yirəma na va shiwəa shɛ ba'a ghena nya mbe ma!» Ma ke Bɛltasar zhɛnete: 

«Meghe yawe, ma ɗe 'ya ne, te ka ɗema ntsə ta ŋa nza shiwə nya, te ka ghema ta 
ŋa nza ghena nya mbe. 

17Nahe na kenakɛ wəfe nya kezhɛrenyɛ wəbake ba'a bereteke, nya biya ta ŋkɛ 
hwa'a pelɛ ghweme ba'a nya newe mbeli hwa'a te mendɛkwe ta hɛɗi. 

18Sleke nyi ndeɗe ndeɗe ba'a ya kwele kwele ya te wəfea shɛ. Kaŋ'we wəsə 
kezeme pɛtɛa wəshi nyi nza mpi hwe te. Kanza wəshi keseɗa nyi hwa gamba 
yitea shenaŋkwe ta ŋkɛ, kapa ghɛa nci yɛ 'yɛ dzeyi te yɛ dzeve ta ŋkɛ. 

19Meghe yawe, gha ya kawəfea shɛ gɛ! Nahe na kezhɛre ŋa wəbake ba'a 
bereteke. Kakwaɗe ghweme kwelea ŋa ba'a kapesle geva berete ta ŋa hwa'a te 
mendɛkwe ta hɛɗi. 

20Kwa sebe ta ŋkɛ ne, nahe na kenakɛ nde ghwene ta Shala, nde ya hɛɗi lema 
kasawa pelɛ ghweme. Ma ke gezete: ‹Tsaslemte mə wəfea shɛ ba'a zamte mə 
ŋkɛ. Ama sərəakɛ mə dəŋwəa ba'a yɛ slərəa ŋkɛ mbe hɛɗi, te tepe ta gwəzə nyi 
hwa gamba. Hwepete mə ŋkɛ le zewe lɛ ba'a le shishi mze kwa ghwə ghwə. Nza 
ŋkɛ bətə mbe mɛnɛ ba'a zeme gwəzə ŋkɛ kala wəshi keseɗa kava mberefaŋe.› 

21Meghe yawe, nahe Shala tehwə ghweme kekelete zəzə te ghəa ŋa, wa nya zəzəa 
shɛ nya: 

22Kateŋkamte geva na shave hwa mbeli. Katenza na hwa wəshi keseɗa nyi hwa 
gamba, katezeme gwəzə na kala sla ba'a katenza na bətə mbe mɛnɛ. Katenza na 
tsagha kava mberefaŋe hwa'a te və nya teɗepete na Shala tehwə ghweme ya 
kande sleke mbeli pɛtɛ ba'a kave nda meghe ŋkɛ ke wəndə nya ɗe ŋkɛ. 

23Wa nya ghena nya mbe sərə dəŋwə ba'a yɛ slərə mbe hɛɗi nya: katezhɛnave 
ŋa geva meghea ŋa ɗepetema ta ŋa Shala nya pelɛ ghweme ya kande sleke ŋkwa. 

24Vatse səkwə ŋa 'ya gɛ meghe yawe, yɛte ntsehwele nya ncɛ ŋa 'ya: sərəakɛ yɛ 
jaɗafa ta ŋa laka mene wəsə nya tiɗiɗi ba'a yɛ fete ta ŋa laka zhɛ heli yitea ka 
titikwəa kɛfi. Ma tsagha ne, ya kwete katetemə na mbe zeɗe nza.» 

Shiwəa meghe kayipə geva kadzawa 

25Pa pɛtɛa wəshia shɛhɛ menete nda geva ke meghe Nabəkodonozor. 

26Kwa nza ŋkɛ ma va zake kwa sebe ta ŋkɛ ne, cape meghe yitea dzeghwa pelɛ 
dɛɓere nya kənəa ghɛ meghe nya mbe Babilone. 

27Ma ke zlapete: «Ashɛ Babilone, meleme nya wəba nya ŋate 'ya kezha nza 
meghe mbe laka wəba ta berete ta ɗa ba'a kezha ve nda zləvə ke kwelea ɗa 
wəka?» 

28Ma mbe ghena te mɛ ve ne, ma ke ghena gezeke geva sawa pelɛ ghweme: 
«Meghe Nabəkodonozor, fate ghena nya: Nahe meghe kekelehwe geva va gha. 

29Kateŋkamte geva na shave hwa mbeli. Katenza na hwa wəshi keseɗa nyi hwa 
gamba ba'a katezeme gwəzə kala sla. Katenza na tsagha kava mberefaŋe, hwa'a 
te və nya teɗepete na Shala tehwə ghweme ya kande sleke mbeli pɛtɛ ba'a kave 
nda meghe ke wəndə nya ɗe ŋkɛ.» 

30Taghanyɛ ne, pa ghena shɛ yipəyi geva kwa: Ŋkwase Nabəkodonozor ŋkamte 
geva shave hwa mbeli, ntake ŋkɛ kazeme gwəzə kala sla ba'a nahe geva ta ŋkɛ 
kenza bətə mbe mɛnɛ. Pa shintia ŋkɛ zhɛrenji kebiya biyanji kala shintia zele, 
ba'a yɛ pela ta ŋkɛ kebiya biyanji kala ŋa yɛ 'yɛ. 

Mbe ta Nabəkodonozor 

31Kwa sebe ta və nya kesləyi geva ne, ma ke Nabəkodonozor: «Ma kiɗima ta va 
mberefaŋe ne, pa 'ya kafete kema dzeme yitea ghweme ba'a pa mehele zhɛneke 
ɗa geva. Ntake 'ya katsa nda hana ke Shala tehwə ghweme. Ntake 'ya katsahe 
ŋkɛ ba'a kave zləvə te sləa ŋkɛ. Nahe meghea ŋkɛ kenza kameghe nya kaghala 
ghala, nahe ŋkɛ kenza kameghe keshi keshi. 

32Nahe pɛtɛa mbeli nyi te hɛɗi kenza gəmə kwa ntsə ta ŋkɛ. Kala nya ɗe ŋkɛ 
mene ŋkɛ le ka sewajɛ nyi pelɛ ghweme ba'a mbeli nyi te hɛɗi. Wəndə shɛ 
kaghəpə le keɗema kaŋele ŋkɛ yitea wəsə nya mene ŋkɛ we. 

33Ma te vəa shɛ ne, pa mehele zhɛneke ɗa geva. Pa 'ya kemave zləvə ba'a kwele 
nyi kencɛ wəba ta berete ta ɗa perə. Pa ka ncɛ ntsehwele ta ɗa ba'a mbelia jama 
nyi yitea 'ya se kasepa ɗa. Pa 'ya zhɛname geva mbe meghea ɗa ba'a pa 'ya zhɛne 
kakemave zləvə za ma ke nya vəashi. 

34Ma tsetsenya, 'ya Nabəkodonozor ne, 'ya katsa nda hana, katsahe ba'a kave 
zləvə te Meghe nya pelɛ ghweme. Kwa nza ŋkɛ ne, nahe yɛ slene ta ŋkɛ kenza 
kakaganda ba'a nahe yɛ dzeghwa ta ŋkɛ kenza kanza tiɗiɗi, wərə ŋkɛ kashifəmte 
mbeli nyi kekele ghəa nci.» 

Daniyɛl 5 

Gajamendə ta meghe Baltazar 

1Ma te kwete hɛ ne, pa meghe Baltazar takɛ nda gajamendə ke mbelia jama nyi 
yite slibə. Ntake ŋkɛ kasa tɛ kwa kema ta nci. 

2Ma kwa ghwəyi ŋkɛ ne, pa gezete kezha fəke wəshi kesa wəshi nyi le mze kwa 
tere tere ba'a mze kwa tɛawetɛa nyi fəte yitenyɛ Nabəkodonozor mbe ghɛa Shala 
nya mbe Zhɛrəzalɛm mbeli, yitea sa wəsə kesa ŋkɛ, mbelia jama nyi yite, ka 
meghwateshia ŋkɛ ba'a kweci mia ŋkɛ kwa hɛ. 

3Tagha gɛ, pa mbeli fəke wəshi kesa wəshi nyi kese mbe ghɛa Shala nya mbe 
Zhɛrəzalɛm. Ntake meghe, mbelia jama nyi yite, ka meghwateshia ŋkɛ ba'a 
kweci mia ŋkɛ kasa wəshi kwa hɛ. 

4Ma kwa sebe ta nya sahwe wəshi hɛ ne, ntake hɛ katsahe yɛ shala mze kwa tere 
tere, mze kwa tɛawetɛa, mze kwa ghwə ghwə, lɛ, sheghwə ba'a pelɛ. 

5Taghanyɛ ne, pa dzeve ta wəndə ŋelɛ ncake nca vare wəsə kentare yɛ paterela. 
Ntake nde karafe wəsə dzeyi vare dewe nya tɛawetɛa ta ghɛ meghe. Ma kwa 
nakɛ dzevea shɛ meghe karafe wəsə ne, 

6pa kema ta ŋkɛ zhɛrenyɛ tɛarawe rawe, kwetɛ kwetɛŋe yɛ mehele ta ŋkɛ 
tazenji, gwenate geva ta ŋkɛ tanyɛ ba'a kampempa geva yɛ ghəa shenea ŋkɛ. 

7Pa meghe zlapete le berete kezha fə nda ka kelɛŋə, ka mene ghwɛ ba'a ka ŋa 
zlera mbeli kadzeki. Laŋe meghe te ghena, ma ke sha ka ntsehwele ntsehwele 
nyi mbe Babilone: «Ma wəndə nya kejaŋgate rafe nya ba'a nya kegezete ɗa ghena 
nya mbe ne, kateseɗe nda karalame 'ya, kateve nda livə mze kwa tere tere 'ya 
kwa welɛ ba'a katenza ŋkɛ hwa ka mene slene nyi jama jama te hɛɗia meghe.» 

8Tagha gɛ, pa pɛtɛa ka ntsehwele ntsehwelea meghe dzeki, ama wəndə shɛ hwa 
hɛ kejaŋgate rafea shɛ keɗema kegezete nda ghena nya mbe ke meghe we. 

9Pa Baltazar dakenyɛ kwele kwele ba'a pa kema ta ŋkɛ zhɛrenyɛ tɛarawe rawe 
ma zhɛkwa. Kwetɛ kwetɛŋe yɛ mehele mbelia jama nyi yite tazenji perə. 

Daniyɛl kancɛ ghena nya mbe rafe 

10Pa meghekɛa meghe fate lewela nya tsate meghe ba'a ŋa mbelia jama nyi yite. 
Pa nde dzembe cɛ kezeme wəsə kezeme, ma ke sha meghe: «Meghe yawe, hɛyi 
ŋa Shala teghweme! Dakema na va yɛ zəzə ta ŋa ba'a nzama kema ta ŋa tɛarawe 
rawe ma. 

11Ma te hɛɗia ŋa ne, wəndə nya nza sefəa yɛ shala mbe ya shɛ. Ma te vəa yiteyɛ 
ŋa ne, nahe mbeli kesləyi kelɛŋə, ɗepe wəsə ba'a ntsehwele kala ŋa yɛ shala mbe. 
Vatse veyi ŋkɛ yiteyɛ ŋa, meghe Nabəkodonozor kawəndə nya te ghəa ka mene 
ghwɛ, ka kelɛŋə, ka ɗepe nza ta yɛ saseregwa ba'a ka ŋa zlera. 

12Zəzə nya dzawe ya ve, nahe ŋkɛ keɗepe zeweve ta wəshi ba'a nahe ŋkɛ kenza 
kande ɗepe wəsə. Nahe ŋkɛ keɗepe geze ghena nya mbe yɛ shiwə, keɗepe ghena 
nyi dzawe dzawe ba'a keɗepe ntsehwelea ghena nyi ghyana ghyana. Hekake 
Daniyɛl nya ndeke nda slə meghe kaBɛltasar mbeli. Kategeze ŋa ghena nya mbe 
rafea shɛ ŋkɛ.» 

13Tagha gɛ, pa mbeli keleghe Daniyɛl kadzeki sha meghe. Laŋe meghe te ghena, 
ma ke shɛ: «Gha ya kaDaniyɛl, nde Zhəwif nya keleke meghe, yiteyɛ ɗa, se mbe 
Zhəwda na? 

14Nahe 'ya kefate kageze mbeli sefəa yɛ shala ya mbe gha ba'a nahe mbeli kesləyi 
kelɛŋə, ɗepe wəsə ba'a ntsehwele nya dzawe mbe gha. 

15Pa mbeli fəke ɗa ka ntsehwele ntsehwele ba'a ka mene ghwɛ kezha jaŋga rafe 
nya ba'a kezha geze ɗa ghena nya mbe, ama kepesle hɛ yite we. 

16Nahe 'ya kefate wərə na kagezete ghena nya mbe wəshi nyi dzawe dzawe ba'a 
kaɗepete ntsehwelea ghena nyi ghyana ghyana. Ma kejaŋgate rafe nya na ba'a 
kegezete ɗa ghena nya mbe na ne, kateseɗe ŋa karalame 'ya, kateve ŋa livə mze 
kwa tere tere 'ya kwa welɛa ŋa ba'a katenza na hwa ka mene slene nyi jama jama 
te hɛɗia ɗa.» 

17Ma ke Daniyɛl zhɛnete nda ke meghe: «Wərə na kasərəakɛ wəshi gəməa ŋa va 
gha keɗema kafəave nda hɛ ke kweci mbeli. Ma 'ya ne, katejaŋga ŋa rafe nya 'ya 
ba'a kategeze ŋa ghena nya mbe 'ya. 

18Meghe yawe, nahe Shala tehwə ghweme keveyi yiteyɛ ŋa Nabəkodonozor 
kameghe nya wəba, nya berete ba'a nya nza zləvə te. 

19Ma tewəmbəreke kwele nya ndeke nda Shala ne, nahe pɛtɛa hɛɗi, pɛtɛa 
hwelefefi ba'a pɛtɛa ghena kese kabare bare va ghazlənə kwa kema ta ŋkɛ. 
Kapesle wəndə nya ɗe ŋkɛ ŋkɛ ba'a kasərə wəndə nya ɗe ŋkɛ ŋkɛ teghweme. 
Kave zləvə ŋkɛ te wəndə nya ɗe ŋkɛ ba'a kashifə wəndə nya ɗe ŋkɛ. 

20Ama pa zhɛrenyɛ kande kele ghə ba'a kande ntɛaŋentɛa ghə. Tagha gɛ, tseɗake 
ŋkɛ kelemte geva sawa te meghe ba'a rayɛ ŋkɛ zamte zləvəa ŋkɛ. 

21Ŋkwase ŋkɛ ŋkamte geva shave hwa mbeli, pa zhɛrenyɛ kala wəshi keseɗa. Pa 
ŋkɛ nzanyɛ hwa kwara lɛmə gamba, ntake ŋkɛ kazeme gwəzə kala sla ba'a nahe 
ŋkɛ kese bətə mbe mɛnɛ, hwa'a te və nya ɗepete ŋkɛ Shala tehwə ghweme ya 
kande sleke mbeli pɛtɛ ba'a kave nda meghe ŋkɛ ke wəndə nya ɗe ŋkɛ. 

22Ma gha Baltazar, wəzege ta ŋkɛ ne, kese na kashifə ghəa ŋa, ya gha ɗepete 
wəshia shɛhɛ megela we. 

23Nahe na kese kavereslə le Shala nya pelɛ ghweme, te və nya fəke wəshi kesa 
wəshi nyi kese mbe ghɛa Shala na. Nahe yɛ kese kasa tɛ kwa hɛ, gha, mbelia jama 
yitea gha, ka meghwateshia ŋa ba'a kweci mia ŋa. Nahe na ketsahekɛ yɛ shala 
mze kwa tɛawetɛa, mze kwa tere tere, mze kwa ghwə ghwə, lɛ, sheghwə ba'a 
pelɛ, shala nyi keɗema kanakɛ ŋkwa, kafa ghena keɗema nyi keɗepema wəshi. 
Nahe na kesema kave zləvə te Shala nya nza mpia ŋa ba'a pɛtɛa dzeghwa ta ŋa 
mbe dzeve ta ŋkɛ. 

24Vatse ghweneke dzeve Shala kezha rafe wəshi nyi. 

25Wa nyi wəshi nyi kerafete geva nyi: MENƐ, MENƐ, TEKƐL ba'a PARSIN. 

26Wa nya ghena nya mbe nya: MENƐ, geze ta ŋkɛ, “keɓela ɓela”: nahe Shala 
keɓelate yɛ hɛa ŋa mbe meghe ba'a nahe ŋkɛ ketarete kiɗi ta ŋkɛ. 

27TEKƐL, geze ta ŋkɛ, “kedzeghe dzeghe”: nahe na kedzeghete geva te kiləwə 
ba'a nahe na kesləyi geva dewə. 

28PERƐS, geze ta ŋkɛ, “kenehe nehe”: nahe meghea ŋa keneheve geva ba'a nahe 
ŋkɛ kendeke nda geva ke ka Mɛde ba'a ka Pɛrse.» 



1604 

 

 
Ghena ta Shala 

Kapsiki DC Bible 
©2012 Alliance Biblique du Cameroun and Bible Society of Cameroon. 

 

 
 

 

29Tagha gɛ, pa Baltazar gezete kezha seɗe nda karalame mbeli ke Daniyɛl ba'a 
kezha seɗe nda livə mze kwa tere tere mbeli kwa welɛ. Pa ŋkɛ zlapete kezha nza 
Daniyɛl hwa ka mene slene nyi jama jama mbe hɛɗia meghe. 

30Ma mbe viɗia shɛ ne, pa mbeli peslekɛ Baltazar, meghe nya mbe Babilone. 

Daniyɛl 6 

1Pa Dariyəs, nde Mɛde dzete meghe, vəa ŋkwa nya nza ta ŋkɛ ŋkwaŋemsə 
bakeghəmbe. 

Ka ghema ta Daniyɛl kaŋa nda keleŋa 

2Pa Dariyəs tarete kezha nta mbelia jama gwəmsə ba'a bakemsə kezha sleke 
pɛtɛa hɛɗia ŋkɛ. 

3Pa ŋkɛ nteyi mbeli nyi te ghə mahekene te ghəa nci. Ma kezha ɗema kabeze nda 
ghena ke meghe ne, kategeze nda dzeghwa ta slene mbe sla ta hɛɗia nci mbelia 
jama shɛhɛ ke hɛ. Nahe Daniyɛl kenza hwa mbeli nyi te ghəa shɛhɛ. 

4Nahe Daniyɛl kenza za ma ke kweci mbeli nyi te ghə ba'a mbelia jama, kwa nza 
ŋkɛ zəzə nya zlahe ya mbe. Pa meghe zəzəte kave ŋkɛ kawəndə nya te ghəa pɛtɛa 
hɛɗia ŋkɛ. 

5Tagha gɛ, ntake mbeli nyi te ghə ba'a mbelia jama kazele wəsə keve nda fete ke 
Daniyɛl mbe slene nyi te hɛɗia meghe. Ama fete shɛ keɗema wəsə keŋele ŋkɛ 
shɛ kesləyi hɛ, va nya nza ŋkɛ le kaganda tsape we. Pele se keɗema fete shɛ 
kesləyi mbeli mbe we. 

6Ma ke mbelia shɛhɛ kwelɛ ghəa nci: «Wəsə shɛ kesləyi gheɓəmə kezha ve nda 
fete ke Daniyɛl we, nda gheɓəmə kakemave wəsə keve nda fete mbe hawe ta ŋkɛ 
va wəsə mahalegəa Shala ta ŋkɛ.» 

7Le dera le dera ne, cape mbeli nyi te ghəa shɛhɛ ba'a mbelia jama shɛhɛ kalə 
sha meghe, ma ke hɛ shɛ: «Meghe Dariyəs yawe, hɛyi ŋa Shala teghweme! 

8Nahe mbeli nyi te ghəa hɛɗia meghe, mbeli nyi te ghəa wəshi, mbelia jama, ka 
ncɛ ntsehwele ba'a ka ŋgwamna kemenete tsene. Wa nya ghena nya tsahwe hɛ 
nya: ‹Kategeze meghe kawəsə mahalegə kezha ɗema mbeli kasəkwə kwete shala 
keɗema kwete wəndə keɗema gha mbe hɛ mahekenemsə. Ma yayata wəndə nya 
kesəkwəte kwete shala keɗema kwete wəndə ne, katenegha ŋkɛ mbeli kwa kia 
yɛ nivɛrə.› 

9Ma tsetsenya gɛ meghe yawe, yɛte wəsə mahalegə nya ba'a dɛkate lamba ta ŋa 
te, yitea ɗema ŋkɛ kazhɛne kazhɛremte geva, kala nya ɗe wəsə mahalegəa ka 
Mɛde ba'a ka Pɛrse nya keɗema kazhɛremte geva.» 

10Tagha gɛ, pa meghe Dariyəs dɛkate lamba ta ŋkɛ te palepa ta wəsə mahalegəa 
shɛ. 



1605 

 

 
Ghena ta Shala 

Kapsiki DC Bible 
©2012 Alliance Biblique du Cameroun and Bible Society of Cameroon. 

 

 
 

 

Daniyɛl negheyi geva kwa kia yɛ nivɛrə 

11Ma kwa fate Daniyɛl nahe meghe kedɛkate lamba ta ŋkɛ te palepa ta wəsə 
mahalegəa shɛ ne, shilimə ŋkɛ dzekinyɛ ki ghɛa ŋkɛ. Ma te cɛ nya pelɛ ghəa cɛ 
ne, yɛ wəfela nyi keghwene geva jive laka Zhɛrəzalɛm ya shɛ. Kagwəɗəŋə ŋkɛ 
mahekene zhigə mbe vəghwə kezha səkwə Shala ta ŋkɛ ba'a kezha tsahe ŋkɛ, 
kala nya seneve ŋkɛ vəashi. 

12Tagha gɛ, hwa'a ka ghema ta ŋkɛ kahe kahe, pa hɛ sləyi ŋkɛ mbe səkwə ghə 
ba'a mbe nehwene nda nehwene ke Shala ta ŋkɛ. 

13Kwa sebe ta ŋkɛ ne, cape hɛ kalə sha meghe, ma ke hɛ shɛ: «Ashɛ meghe 
kedɛkate lamba te palepa ta wəsə mahalegə nya kefɛa ŋkwa kesəkwə kwete 
shala keɗema kwete wəndə mbe hɛ mahekenemsə wəka? Ma yayata wəndə nya 
kesəkwəte kwete shala keɗema kwete wəndə ne, ashɛ mbeli katenegha ŋkɛ kwa 
kia yɛ nivɛrə wəka?» Ma ke meghe zhɛnete: «Kaganda ne, tsagha tarete 'ya, kala 
wəsə mahalegəa ka Mɛde ba'a ka Pɛrse nya keɗema kazhɛremte geva.» 

14Tagha gɛ, laŋe hɛ te ghena, ma ke hɛ sha meghe: «Meghe yawe, ma Daniyɛl, 
kwete wəndə hwa mbeli nyi fəke mbeli mbe Zhəwda ne, kahawe ŋkɛ va gha, ya 
va wəsə mahalegə nya dɛkate lamba ta ŋa na te we: zhigə mahekene səkwə Shala 
ta ŋkɛ ŋkɛ mbe vəghwə.» 

15Ma kwa fate ghena shɛ meghe ne, kwetɛ kwetɛŋe yɛ mehele ta ŋkɛ tazenji. Pa 
ŋkɛ ɗehwe kezha mbele mpia Daniyɛl. Pa va pəkwə ta veci ne, ntsehwele 
kembelete ŋkɛ yazele ŋkɛ. 

16Ama tewətelɛwe ka ghema ta Daniyɛl zhɛneke geva kase sha meghe, ma ke hɛ 
shɛ: «Ɗepete megela meghe yawe, ma laka wəsə mahalegəa ka Mɛde ba'a ka 
Pɛrse ne, wəndə shɛ kazhɛremte ghena keɗema wəsə mahalegə nya dɛkate 
lamba ta ŋkɛ meghe te we.» 

17Tagha gɛ, pa meghe gezete kezha kele Daniyɛl mbeli kase ba'a kezha neghe ŋkɛ 
mbeli kwa kia yɛ nivɛrə. Ma ke meghe sha Daniyɛl: «Deke Shala ta ŋa nya ntsə 
geva nya na kamene nda slene nde tenza kambelete ŋa.» 

18Pa mbeli pəŋəke pelɛ ba'a pəŋəyi mɛa mɛa kia shɛ. Pa meghe dɛkate lamba ta 
ŋkɛ te, tsagha ŋa mbelia jama ta ŋkɛ, yitea ɗema kwete wəndə kazhɛrete nza ta 
Daniyɛl. 

19Kwa sebe ta ŋkɛ, cape meghe kalə sha ghɛa ŋkɛ. Pa ŋkɛ hɛnyɛ le ma, pa ɗema 
pele ka meghwateshia ŋkɛ kadzeki, ama kese ŋkɛ te hɛ we. 

Daniyɛl kasame teghweme kwa kia yɛ nivɛrə 

20Ma wakakama ta zeweve ta ghweme ne, pelɛhetɛme meghe sate te ŋkwa ba'a 
cape ŋkɛ kalə kahe kahe kadzemɛa kia yɛ nivɛrə. 

21Ma kahende geva ŋkɛ kase sha kia shɛ ne, ma ke hekate Daniyɛl le nehwene 
kwa ŋwələ: «Daniyɛl, nde mene slene ta Shala teghweme, nahe Shala ta ŋa nya 
ntsə geva nya na kamene nda slene kembelete ŋa va yɛ nivɛrə tse gɛ na?» 

22Tagha gɛ, ma ke Daniyɛl zhɛnete nda: «Meghe yawe, hɛyi ŋa Shala teghweme! 

23Nahe Shala ta ɗa keghweneke nde ghwene ta ŋkɛ nya keŋzlemte mɛa yɛ nivɛrə. 
Wəsə kwa ndiremi shɛ kemenete ɗa hɛ we. Kwa nza ŋkɛ ne, nahe Shala keveyi 
ɗa kande menetema fete. Meghe yawe, ya laka gha ne, fete shɛ kemenete 'ya perə 
we.» 

24Tagha gɛ, nahe meghe kenza fare fare, pa gezete kezha kele Daniyɛl mbeli same 
kwa ki. Samema ta Daniyɛl ne, zhi shɛ kenakɛ mbeli te geva ta ŋkɛ, va nya ndeke 
nda ghə ŋkɛ ke Shala ta ŋkɛ we. 

25Pa meghe gezete kezha fə mbeli nyi kese kave nda fete ke Daniyɛl mbeli kase. 
Pa mbeli nenegheyi hɛ kwa kia yɛ nivɛrə, ghenci, mia nci ba'a ŋwalea nci. Pa yɛ 
nivɛrə slekwehwe hɛ ba'a ncɛhwemte geva ta nci tewə hɛ kedzawa kadzete hɛɗi. 

26Ma kwa sebe ta ŋkɛ ne, ma ke meghe Dariyəs rafete nda ghena ke pɛtɛa 
hwelefefi, pɛtɛa hɛɗi ba'a pɛtɛa ghena nyi te hɛɗi lema: «Kanjiŋwe ŋayɛ 'ya! 

27Wa nya ghena nya geze 'ya nya: Ma te pɛtɛa hɛɗi nya mbe dzeve ta ɗa ne, 
yayata wəndə katehawe tsape tsape va Shala ta Daniyɛl. Gheŋkɛ ya kaShala 
teghweme, gheŋkɛ nde tenza kaghala ghala. Nahe ŋkɛ kenza kameghe nya 
kaghala ghala, katekiɗi berete ta ŋkɛ we. 

28Kambeɗe ŋkwa ŋkɛ ba'a kambele ŋkwa ŋkɛ, kamene wəshi kencɛ wəshi ba'a 
wəshi meŋele ŋkɛ pelɛ ghweme ba'a te hɛɗi. Gheŋkɛ nde mbeleke Daniyɛl shave 
mbe yɛ pela ta yɛ nivɛrə.» 

29Kwa sebe ta ŋkɛ, pa Daniyɛl menete slene megela vəa ŋkwa nya nza Dariyəs 
kameghe ba'a vəa ŋkwa nya nza Sirəs, nde Pɛrse kameghe. 

Daniyɛl 7 

Kwa ghate ta wəsə nya nakɛ Daniyɛl: wəshi keseɗa wəfaɗe 

1Ma mbe kwa ghate ta va ta Baltazar kameghe mbe Babilone ne, pa Daniyɛl 
shiwəte shiwə ba'a nakɛ wəshi mbe mehele ta ŋkɛ, vəa ŋkwa nya nza ŋkɛ 
meɓelahe te gezle ta ŋkɛ. Tagha gɛ, pa rafete shiwəa shɛ. 

2Wa nya nza ta wəsə nya ɓelate ŋkɛ nya: «Ma heviɗi ne, pa 'ya nakɛ sefə nya kese 
mbe bela ta hɛɗi wəfaɗe kawəvaɗe wəvaɗe ndərə nya wəba. 

3Pa wəshi keseɗa nyi jama jama wəfaɗe same kwa ndərə. Kwete shɛ keyipə le 
kwete we. 

4Nahe kwa ghate kenza kala nivɛrə ba'a nahe yɛ bidzəa zele kenza yite. Ma newe 
'ya ne, pa yɛ bidzəa ŋkɛ nteɗehwe geva, pa sletakate geva sate te hɛɗi ba'a 

ghereŋenyɛ te seɗa bake kala wəndə ŋelɛ. Pa mehele ta wəndə ŋelɛ ndeke nda 
geva. 

5Nahe kwa bake ta wəsə keseɗa kenza kala mtsekwele. Pa nde ghereŋenyɛ te 
bela kwetɛŋe ba'a 'yɛ'yɛa slerepe mahekene ya mbe mɛ ve. Ma ke mbeli gezete 
nda: Sate megela gɛ ga! Zeme sli kwele kwele gɛ! 

6Ma newe 'ya kwa sebe ta ŋkɛ ne, pa 'ya nakɛ kwete wəsə keseɗa nya kala 
deghwava. Yɛ bidzəa 'yɛ ya wəfaɗe te wəmbəa ŋkɛ ba'a ghə wəfaɗe ya te wəsə 
keseɗa shɛ. Pa berete kesleke ŋkwa ndeke nda geva. 

7Ma newe 'ya heviɗi zhɛne ne, pa 'ya nakɛ kwa wəfaɗe ta wəsə keseɗa nya 
ghazlənə mbeli ve, nya kedake ŋkwa ba'a nya bereteke. Nahe slene nyi kwa mɛa 
ŋkɛ kenza kalɛ, kazeme ba'a kaslekwe yayata wəsə nya sləyi ŋkɛ, kaŋkeɗe nya 
ketene ŋkɛ le seɗa. Nahe ŋkɛ kenza tekeleke le kweci wəshi keseɗa nyi 
mahekene, tereme meŋe ya kwa. 

8Ma mba 'ya mbe newe teremea shɛhɛ ne, ntake kwete tereme mɛnɛfɛ, 
keɓɛhwɛnyɛ kapese kwelɛ kweci, pa nde betemte tereme mahekene. Ma te 
teremea shɛ ne, ntsə bake kala ŋa wəndə ŋelɛ ba'a mɛ nya kegeze ghena ŋkele 
ntsə ya shɛ.» 

Meha ghwə ta Shala 

9Ma mba 'ya mbe newe ŋkwa ne, pa yɛ pasla beteyi geva ba'a pa meha za 
ntishɛnyɛ. Nahe lekwesa ta ŋkɛ kenza tɛawe tɛawe kala kwacakelɛ, shintia ghəa 
ŋkɛ kala shintia təmə nya wɛŋe. Ghwə nde tse kwa pasla ta ŋkɛ, nahe wəshi nyi 
kala yɛ seɗa ta wəmata yite kenza kaghwə nya wəba. 

10Ntake ghwə kahwɛ kala hələ kwa kema ta ŋkɛ. Mbeli tipə tipə ka ghereŋe kwa 
kema ta ŋkɛ kezha mene nda slene. Tagha gɛ, pa ka meha ghwə ntishɛ, pa yɛ 
palepa pelemte geva. 

11Mba 'ya mbe newe ŋkwa, tewəmbəreke gaka ta ghena ŋkele ntsə nya geze nya 
tereme nya ɓɛhwɛa shɛ. Ma mba 'ya kanewe ŋkwa ne, pa mbeli peslekɛ kwa 
wəfaɗe ta wəsə keseɗa. Pa mbeli zamte geva ta ŋkɛ laka negha ŋkɛ mbe ghwə 
nya wəba. 

12Pa berete ta kweci wəshi keseɗa shɛhɛ zamte geva, ama pa temə teghweme 
kavə ɓɛhwɛ ndeke nda geva ke hɛ hwa'a te və nya kesləyi geva. 

13Ma mba 'ya kanewe wəshi nyi kencɛ ɗa geva nyi heviɗi ne, pa 'ya nakɛ kwete 
wəsə kala wəndə ŋelɛ kase mbe ləmbə nya te ghweme. Hwa'a ŋkɛ ntsehe sha 
meha za, pa mbeli hendeyi ŋkɛ kwa kema ta ŋkɛ. 

14Pa ŋkɛ kemave berete, zləvə ba'a meghe. Tagha gɛ, ntake pɛtɛa hwelefefi, pɛtɛa 
hɛɗi ba'a pɛtɛa ghena kamene nda slene. Kaghala ghala tenza berete ta ŋkɛ, 
katekiɗi ŋkɛ we. Kateza sebe te meghea ŋkɛ tɛape we. 

Ghena nya mbe kwa ghate ta wəsə nya nakɛ Daniyɛl 

15Ma 'ya, 'ya Daniyɛl ne, keyirə yirə se mehele ta ɗa tewəmbəreke wəsə nya nakɛ 
'ya. Kwa nza ŋkɛ ne, nahe ŋkɛ kendeke ɗa ghazlənə. 

16Pa 'ya hendave nda geva ke kwete hwa mbeli nyi tagha ba'a 'yɛwete kaganda 
ta ghena nya mbe wəsə nya nakɛ 'ya. Tagha gɛ, ma ke ncɛte ɗa ghena nya mbe: 

17Ma wəshi keseɗa nyi jama jama nyi wəfaɗe nyi ne, ghenci ya kaka meghea kɛfi 
wəfaɗe nyi ketenca te hɛɗi lema. 

18Ma kwa sebe ta nci, ma mbeli nyi kaŋa Shala tehwə ghweme ne, katekemave 
meghe nya kaghala ghala ba'a nya kekiɗima hɛ. 

19Zhɛne ne, nahe 'ya keɗehwe kezha fave ghena nya mbe kwa wəfaɗe ta wəsə 
keseɗa nya tekeleke le kweci nyi mahekene. Nahe ŋkɛ kenza kawəsə kedake 
ŋkwa le yɛ slene lɛa ŋkɛ ba'a le yɛ pela mze kwa ghwə ghwəa ŋkɛ. Kazeme ba'a 
kaslekwe yayata wəsə nya sləyi ŋkɛ. Kaŋkeɗe nya ketene ŋkɛ le seɗa. 

20Pa 'ya 'yɛwete ghena nya mbe tereme nyi meŋe kwa ghəa wəsə keseɗa shɛ, 
ghena nya mbe tereme nya kepesenyɛ ba'a nya kebetemte kweci tereme 
mahekene. Yɛ ntsə ba'a mɛ nya kegeze ghena ŋkele ntsə ya te teremea shɛ. Nahe 
ŋkɛ kenza wəba ma ke kweci. 

21Ma mba 'ya kanewe ŋkwa ne, ntake ŋkɛ kampa le mbelia Shala ba'a kahərə hɛ. 

22Ama pa meha za shɛ hendeke geva ba'a ndeke nda nza tiɗiɗi ke mbelia Shala 
tehwə ghweme. Ma kwa se və ne, pa mbelia Shala kemave meghe. 

23Wa nya ghena nya gezete ɗa ŋkɛ nya: Ma kwa wəfaɗe ta wəsə keseɗa ne, nde 
wəfaɗe ta meghe nya kwake te hɛɗi, nya tekeleke le pɛtɛa kweci nde. Katezeme 
pɛtɛa hɛɗi ŋkɛ, kateŋkeɗe ŋkɛ ba'a katencɛhwe ŋkɛ. 

24Ma ghena nya mbe tereme nyi meŋe ne, ka meghea kɛfi meŋe nyi ketedzedzete 
meghe. Ma nde meŋe kwetɛŋeghəmbe ta meghe nya tekeleke le kweci nyi 
keghate ne, kateŋka ka meghea kɛfi mahekene ŋkɛ. 

25Kategeze ghena ŋkele ntsə ŋkɛ te Shala tehwə ghweme ba'a katesa nda yaka 
ŋkɛ ke mbelia Shala. Katekele zəzə ŋkɛ kezha zhɛre yɛ hɛa yɛ gəsəkə ba'a wəsə 
mahalegəa Shala. Katenza mbelia shɛhɛ mbe dzeve ta ŋkɛ kava mahekene ba'a 
kwete yite. 

26Kwa sebe ta ŋkɛ ne, katemeha geva ghwə pelɛ ghweme ba'a katekelehwe 
berete ta ŋkɛ mbeli. Tsagha gɛ, kateza geva sebe te gheŋkɛ ba'a katenza ŋkɛ bətə 
fəyitekeghə. 

27Kateve geva nda meghe, berete ba'a kwelea pɛtɛa hɛɗi ka meghe nyi te hɛɗi ke 
mbelia Shala tehwə ghweme. Katenza meghea nci kameghe nya kaghala ghala, 
katehawe pɛtɛa hɛɗia ka meghe va hɛ ba'a katemene nda slene hɛ ke hɛ. 

28Teke kiɗi ghena shɛ. Ma 'ya, 'ya Daniyɛl ne, kwele kwele tazenji yɛ zəzə ta ɗa. 
Pa 'ya zhɛre ɗa tɛarawe rawe ba'a ntake 'ya kazəzə wəsəa shɛ. 

Daniyɛl 8 

Kwa bake ta wəsə nya nakɛ Daniyɛl: game ba'a zhɛfa 

1Ma mbe kwa mahekene ta va ta Baltazar te meghe ne, pa 'ya, 'ya Daniyɛl zhɛne 
kanakɛ kwete wəsə, kwa sebe ta nya ghate 'ya kanakɛ. 

2Wa nya wəsə nya nakɛ 'ya nya: Ma newe ghəa ɗa 'ya ne, mbe Səze, meleme nya 
berete mbe sla ta hɛɗia Ɛlam, mɛa hələa Əwlay 'ya. 

3Ma newe 'ya ne, pa 'ya nakɛ game nya meghereŋe mɛa hələ. Tereme nyi biya 
biya ya bake kwa ghəa ŋkɛ, ama biya ma nya kepese kakwa keɗaŋe ke kwete. 

4Ma newe 'ya ne, kaɗa ŋkwa gamea shɛ le tereme laka ŋkwa kepəkwə ta veci, 
laka bela kwa gwela ba'a laka bela kwa zeme. Wəsə keseɗa shɛ kaghereŋe kwa 
kema ta ŋkɛ we, wəndə shɛ kazləgwəke ŋkwa ve we. Wəsə nya ɗe ŋkɛ yamene 
ŋkɛ ba'a nda mtsehe yamtsehe berete ta ŋkɛ. 

5Ma mba 'ya kazəzə wəsəa shɛ ne, pa 'ya nakɛ zhɛfa kashave laka ŋkwa kepəkwə 
ta veci. Pa nde dzeghwamte hɛɗi lema kaɗema seɗa ta ŋkɛ kekwaɗakɛ hɛɗi. 
Tereme nya ve ntsə mbeli te ya kwelɛ ntsə va zhɛfa shɛ. 

6Pa nde hendave nda geva ke game nya nakɛ nya 'ya bake tereme kwa ghəa ŋkɛ 
mɛa hələ. Tereŋe ŋkɛ yitea hwɛ kalə shɛ le pɛtɛa berete ta ŋkɛ. 

7Kanewe ŋkɛ 'ya nda hendave nda geva nde ke gamea shɛ ba'a nda hwepete 
wənə nde ve. Pa ŋkɛ ɗate gamea shɛ ba'a felaŋemte tereme ta ŋkɛ nyi bake. 
Kapesle gamea shɛ yitea ɗa ŋkɛ we. Tagha gɛ, pa nde neghate ŋkɛ te hɛɗi ba'a 
ŋkeɗemte ŋkɛ. Wəndə shɛ kazləgwəke gamea shɛ ve we. 

8Pa zhɛfa shɛ kelenyɛ kewəbanyɛ. Ama vəa ŋkwa nya nza ŋkɛ bereteke ne, pa 
tereme nya wəba ɓelenyɛ. Ma te ŋkwa ŋkɛ ne, pa kweci tereme nyi ve ntsə mbeli 
te hɛ wəfaɗe pesenji jive laka bela ta hɛɗi nyi wəfaɗe. 

9Pa kwete tereme pesenyɛ shave mbe nya ɓɛhwɛ ma hwa teremea shɛhɛ ba'a 
kelenyɛ kebiyanyɛ dzawa laka bela kwa zeme, jive laka ŋkwa kesame ta veci ba'a 
jive laka hɛɗi nya ganyɛ ma. 

10Pa nde kelenyɛ hwa'a pelɛagha sha ka sewajɛ nyi pelɛ ghweme, pa nde mpəate 
kweci ka sewajɛa shɛhɛ ba'a yɛ saseregwa te hɛɗi, pa nde ŋkeɗemte hɛ. 

11Ya wəndə nya te ghəa ka sewajɛ nyi pelɛ ghweme ne, pa teremea shɛ have nda 
mpa, pa nde fɛamte melɛ nyi dzeghe nda mbeli keveci keveci ba'a zhɛrete ghɛa 
Shala wale wale. 

12Ma laka slene nyi ndiremi ndiremia shɛhɛ ne, pa melɛ nya keveci keveci ndeke 
nda geva, tsagha ka sewajɛ nyi pelɛ ghweme. Pa teremea shɛ neghate kaganda 
te hɛɗi ba'a pa nde jive mbe kema mbe yayata wəsə nya mene nde. 

13Tagha gɛ, pa 'ya fate nde ghwene ta Shala kageze ghena. Ma ke kwete nde 
ghwene ta Shala sha gezete nda ghena: Pa te nyama və tetemə melɛ nya keveci 
keveci, slene nyi ndiremi ndiremi nyi kebeze wəshi pɛtɛ, nza ta ghɛa Shala wale 
wale ba'a ŋkeɗe ta ka sewajɛ nyi pelɛ ghweme, nyi kenakɛ geva nyi tse wa? 

14Ma ke nde ghate ta nde ghwene ta Shala zhɛnete nda: Nda tɛhwɛɗi ba'a 
masheke 2.300 kakiɗinji. Kwa sebe ta ŋkɛ ne, katedzete zhɛvəalia ŋkɛ ghɛa Shala. 

Ghena nya mbe kwa bake ta wəsə nya nakɛ Daniyɛl 

15Ma mba 'ya, 'ya Daniyɛl kanewe wəsəa shɛ ne, ntake 'ya kazele fa ta ŋkɛ. Pa 'ya 
nakɛ wəsə kala pa ta wəndə. Pa ŋkɛ se ba'a ghereŋenyɛ kwa kema ta ɗa. 

16Tagha gɛ, pa 'ya fate ŋwələa wəndə ŋelɛ same kwa hələa Əwlay, ma ke zlapete: 
Gabriyɛl, ncɛte nda ghena nya mbe wəsəa shɛ ke wəndə nya! 

17Pa Gabriyɛl hendeke geva kase kadzete ŋkwa nya ghereŋe ɗa 'ya te. Ma vəa 
ŋkwa nya hende geva ŋkɛ kase ne, pa ghazlənə keseve ɗa, pa 'ya teɗe ɗa njifə 
kema mbe hɛɗi. Ma ke sha 'ya: Wəndə ŋelɛ, fave kiɗi ta və yancɛ wəsə nya. 

18Ma vəa ŋkwa nya geze ɗa ghena ŋkɛ ne, pa wəsə slate ɗa, mba kema ta ɗa njifə 
mbe hɛɗi. Pa ŋkɛ kwaɗakɛ ɗa ba'a kelakate ɗa sate te ŋkwa. 

19Kwa sebe ta ŋkɛ, ma ke sha 'ya: 'Ya katencɛ ŋa wəsə nya ketemene geva te kiɗi 
ta və nya kesləyi geva, və nya tekiɗi hwepe wənə ta Shala. 

20Ma game nya nakɛ nya na le tereme bake kwa ne, yɛ meghea ka Mɛde ba'a ka 
Pɛrse yancɛ ŋkɛ. 

21Ma zhɛfa ne, meghea ka Grɛk ŋkɛ. Ma tereme nya wəba nya kwelɛ ntsə ta ŋkɛ 
nya ne, nde ghate ta meghe yancɛ ŋkɛ. 

22Ma tereme nya keɓelenyɛ ba'a tereme wəfaɗe nyi kepesenji te ŋkwa ŋkɛ ne, 
ka meghea kɛfi wəfaɗe nyi ketedzete ŋkwa ŋkɛ yancɛ hɛ, ama katekemave 
berete ta ŋkɛ hɛ we. 

23Ma te kwa keɗaŋe ta meghea nci, vəa ŋkwa nya nza ka ndiremia mehele mbe 
kwa keɗaŋe ta ndiremia mehele ta nci ne, katedzete meghe wəndə nya kekele 
ghə ba'a nya keɗepemte ghwete ŋkwa. 

24Katemtsehe berete ta ŋkɛ, ama ve se ŋkɛ we. Katebeze wəshi ŋkɛ ndiremike 
mike ba'a katejive ŋkɛ mbe kema mbe yayata wəsə nya temene ŋkɛ. Kateza sebe 
ŋkɛ te mbeli nyi berete berete, geze ta ŋkɛ mbeli nyi kaŋa Shala. 

25Ma le ntsehwelea ŋkɛ ne, kateghwete ŋkwa ŋkɛ. Ma mbe kele ghə ta ŋkɛ ne, 
katempə mbeli kwele kwele ŋkɛ, mbeli nyi keve ghəa nci gwezlayɛ. Kateha nda 

mpa ŋkɛ ke wəndə nya te ghəa mbeli nyi te ghə. Ama katezamte geva sebe te 
kaɗema dzeve kekwaɗakɛ ŋkɛ. 

26Nya ya kakaganda ta ghena nya mbe wəsə nya nakɛ nya na te ghəa yɛ tɛhwɛɗi 
ba'a masheke. Ama gezema ghena ta wəsə nya nakɛ nya na tsetsenya ma. Kwa 
nza ŋkɛ ne, cakeɗake və nyi temene geva ŋkɛ te. 

27Tagha gɛ, ma 'ya, 'ya Daniyɛl ne, pa geva ta ɗa tanyɛ ba'a pa zereghwe kesehwe 
ɗa kahɛ kwele kwele. Kwa sebe ta ŋkɛ, pa 'ya mbe ɗa, zhɛne 'ya kamene slene ta 
meghe. Nahe mehele ta ɗa kenza ketaze taze va wəsə nya nakɛ 'ya, tewəmbəreke 
nya favema ŋkɛ 'ya. 

Daniyɛl 9 

Səkwə ghə ta Daniyɛl 

1Ma mbe kwa ghate ta va ta Dariyəs, wəzege ta Kɛrkɛs, hwelefe ta ka Mɛde te 
meghe te hɛɗi ka Babilone, 

2te kwa ghate ta va ta ŋkɛ mbe meghe ne, ntake 'ya, 'ya Daniyɛl kazele ghena nya 
mbe palepa nyi keveyi geva tekeleke kezha fa ghena nya mbe ghena nya gezete 
nda Mahwətə ke nde mɛ ŋkwa Zhɛrɛmi, te ghəa va mberefaŋemsə nyi tenza 
Zhɛrəzalɛm kakwəfi. 

3Ntake 'ya kamene səwəmayɛ, pa 'ya hwepahwe wəsə hwa hwə ba'a behweyi 
pəsəɗə mbe ghəa ɗa. Zhɛne ne, pa 'ya zhɛrave nda geva ke Nde sleke ŋkwa Shala 
kezha səkwə ŋkɛ ba'a kezha nehwene nda nehwene. 

4Ma 'ya ncɛte nda yɛ jaɗafa ta hwelefe ta ɗa ke Shala Mahwətə ta ɗa: «Nde sleke 
ŋkwa yawe, Shala nya wəba ba'a nya ghazlənə mbeli ve, kaya jikə geva ta ŋa na 
laka mbeli nyi keɗe ŋa ba'a kamene nda ganyɛ na ke mbeli nyi kehawe va ghena 
nyi gezete na. 

5Nahe ghen'yɛ kemenete jaɗafa, nahe ghen'yɛ kemenete fete, nahe ghen'yɛ kese 
kaka ndiremia mehele ba'a kaka fama ghena, nahe ghen'yɛ kezhɛrave nda 
wəmbə ke ghena ba'a ke wəshi nyi gezete na. 

6Kese ghen'yɛ kafa nda ghena ke ka mene slene ta ŋa nyi kaka mɛ ŋkwa nyi kese 
kageze nda ghena te sləa ŋa ke ka meghea kɛfia n'yɛ, mbeli nyi te ghəa n'yɛ, ka 
shihɛ n'yɛ ba'a mbeli pɛtɛ we. 

7Ma gha, gha Mahwətə ne, tiɗiɗi na. Ma ghen'yɛ le ŋa n'yɛ ne, hawe ya te ghen'yɛ 
tsetsenya, ghen'yɛ ka Zhɛrəzalɛm, ka Zhəwda ba'a pɛtɛa kweci ka Israyɛl nyi 
dekwede dekwede keɗema nyi cakeɗa cakeɗa, dzeyi te pɛtɛa hɛɗi nyi ŋkeyi hɛ 
na tewəmbəreke beze ghena nya menete ŋa hɛ. 

8Mahwətə yawe, hawe ya te ghen'yɛ, ka meghea kɛfia n'yɛ, mbeli nyi te ghəa n'yɛ 
ba'a ka shihɛ n'yɛ, va nya menete ŋa jaɗafa ghen'yɛ. 

9Ama gha Nde sleke ŋkwa Shala ta n'yɛ nya kezhɛ heli ne, kelemte n'yɛ fete ta 
n'yɛ te wənə, ya ghen'yɛ se kaka fama ŋa ghena. 

10Kese ghen'yɛ kafa ghena ta ŋa, gha Shala Mahwətə ta n'yɛ kezha dzeghwa kala 
wəshi mahalegəa ŋa nyi kegezete n'yɛ geva laka ka mene slene ta ŋa nyi kaka mɛ 
ŋkwa we. 

11Nahe pɛtɛa ka Israyɛl kedzawanji wəmbəa wəsə mahalegəa ŋa ba'a kazhɛrete 
wəmbə kezha fama ghena ta ŋa. Nahe ghen'yɛ kemenete ŋa jaɗafa. Tagha gɛ, pa 
bezla nya kemeɗeyi geva mbe wəsə mahalegəa Moyize, nde mene slene ta ŋa, 
dzeghənyɛ kənəa ghen'yɛ. 

12Nahe na kemenete wəsə nya gezete na te ghəa n'yɛ ba'a te ghəa mbeli nyi kese 
kasleke n'yɛ. Nahe na keghweneke ndiremi nyi jama jama kadzeghəa ghen'yɛ 
mbe Zhɛrəzalɛm. Wəndə shɛ kegha kanakɛ ndiremi nyi kala nyi te hɛɗi lema we. 

13Kala nya kerafete geva mbe wəsə mahalegəa Moyize ne, nahe pɛtɛa ndiremia 
shɛhɛ kedzeghəa ghen'yɛ. Ama kese ghen'yɛ kazele gweɗakwe ŋa wənəa ŋa, gha 
Shala Mahwətə ta n'yɛ we, kese ghen'yɛ kazhɛre nda wəmbə ke yɛ jaɗafa ta n'yɛ 
we, kese ghen'yɛ kaɓela kaganda ta ŋa we. 

14Vatse se na ɗeke ɗeke kezha ve ndiremia shɛhɛ te ghen'yɛ. Kwa nza ŋkɛ ma 
gha Shala Mahwətə ta n'yɛ ne, tiɗiɗi na mbe wəshi nyi mene na pɛtɛ, ama kefate 
ŋa ghena ta ŋa ghen'yɛ we. 

15Nde sleke ŋkwa Shala ta n'yɛ yawe, ma kwa fəakave mbelia ŋa na shave mbe 
Ɛzhipte laka berete ta ŋa nya wəba ne, nahe zləvəa ŋa kedzemte ɓeshi nya. Ama 
ghen'yɛ ne, nahe ghen'yɛ kese kaka jaɗafa ba'a kaka 'yaghwa mehele. 

16Shala yawe, ma laka tiɗiɗia ŋa ne, kelemte ghwə ta hwepe wənəa ŋa seyi kənəa 
Zhɛrəzalɛm, meleme ta ŋa, ghweme ta ŋa nya keveyi geva tekeleke. Ma 
tewəmbəreke yɛ fete ta n'yɛ ba'a yɛ jaɗafa ta ka shihɛ n'yɛ ne, Zhɛrəzalɛm ba'a 
mbelia ŋa yaŋele pɛtɛa hwelefefi nyi dzeyi yitea ghen'yɛ. 

17Shala ta n'yɛ yawe, ma tsetsenya gɛ ne, fate səkwə ta nde mene slene ta ŋa ba'a 
mpi dzeve ta ŋkɛ. Ma tewəmbəreke ghəa ŋa ne, zhɛraghe kema ta ŋa kənəa ghɛa 
ŋa nya kakwəfi. 

18Shala ta ɗa, fate megela gi! Pelakɛ ntsə ta ŋa shɛ na neweve nza ta meleme ta 
n'yɛ nya keŋzla ŋzla, meleme nya keveyi geva nya kaŋa ŋa gi! Kenza 
tewəmbəreke slene nyi tiɗiɗi tiɗiɗi ta n'yɛ mpi dzeve ghen'yɛ kwa kema ta ŋa 
we, ama tewəmbəreke wəba ta zhɛ helia ŋa. 

19Shala yawe, fate n'yɛ ŋa n'yɛ gi! Shala yawe, kelemte n'yɛ te wənə gi! Shala 
yawe, ghwenemte sleme gi! Shala ta ɗa, ma tewəmbəreke ghəa ŋa ne, sate te 
ŋkwa kahe kahe kezha meleme ta ŋa ba'a kezha mbeli nyi kaŋa ŋa.» 

Ghena nya mbe va nyi 70 

20Nda ghə yasəkwə 'ya, nda yɛ jaɗafa ta ɗa ba'a ŋa Israyɛl, hwelefe ta ɗa yancɛ 
'ya ba'a nda dzeve yampi nda 'ya ke Shala Mahwətə ta ɗa, te ghəa ghweme nya 
keveyi geva tekeleke kaŋa Shala ta ɗa. 

21Ma mbe səkwə ghə 'ya ne, pa Gabriyɛl nya ghate nya 'ya kanakɛ hendave ɗa 
geva le zlə kahe kahe, te vəa melɛ tɛhwɛɗi. 

22Pa ŋkɛ ncɛte ɗa ghena, ma ke sha 'ya: «Daniyɛl, nahe 'ya kese tsetsenya kezha 
ghwene mehele ta ŋa. 

23Ghatema ta ŋa kampi nda dzeve ke Shala ne, nahe ŋkɛ kegezete kwete ghena, 
nahe 'ya kese kezha ncɛ ŋa ŋkɛ, kwa nza ŋkɛ kaɗe ŋa Shala. Fave ghena nya 
tegeze ŋa 'ya te ghəa wəsə nya nakɛ nya na. 

24Nahe va mberefaŋe zhigə mberefaŋemsə kesləyi geva kezha hwelefe ta ŋa ba'a 
kezha meleme ta ŋa nya keveyi geva tekeleke. Nahe vəa shɛ kehi kezha tereke 
wəsə kwa ndiremi, kezha kiɗi jaɗafa, kezha kelemte geva yɛ fete te wənə, kezha 
ncɛ geva tiɗiɗi nya kaghala ghala, kezha yipə geva wəshi nyi nakɛ mbeli ba'a 
ghena ta ka mɛ ŋkwa kadzawa ba'a kezha zhɛne ghɛa Shala kave geva tekeleke. 

25Wa nya wəsə nya hi na kaɗepete ba'a kafave nya: Ma se te və nya gezete geva 
ghena te ghəa zhɛne geva ta mbeli nyi kefəhwe geva kase ba'a ŋa ta Zhɛrəzalɛm 
zhɛkwa, hwa'a te nca ta wəndə nya te ghə nya ntave Shala ne, va mberefaŋe 
zhigə mberefaŋemsə ya shɛ. Ma mbe va ŋkwaŋemsə bakeghəmbe zhigə 
mberefaŋe ne, kateŋa geva meleme ba'a zli nya yite, ama dzawe dzawe tenza yɛ 
va shɛhɛ. 

26Ma kwa sebe ta va nyi ŋkwaŋemsə bakeghəmbe shɛhɛ ne, katepesle wəndə 
nya ntave Shala mbeli kaɗema wəndə keya ŋkɛ shɛ. Zhɛne ne, katese kwete 
wəndə nya te ghə le ka sewajɛa ŋkɛ kezha beze meleme ba'a ghɛa Shala. Ama 
katemte ŋkɛ mbe wəba ta hwepe wənəa Shala. Hwa'a te mte ta ŋkɛ ne, katempa 
ŋkɛ ba'a katebeze wəshi ŋkɛ kala nya ketarete geva. 

27Ma mbe kwa keɗaŋe ta vəa yɛ va mberefaŋe ne, kateŋka mbeli kwele kwele 
ŋkɛ le berete yitea mene wəsə nya ɗema hɛ. Ma kwa sebe ta yɛ va mahekene ba'a 
kwete yite ne, katefɛa yɛ melɛ ba'a wəshi nyi fə mbeli kase ŋkɛ. Katemene wəshi 
nyi ndiremi ndiremi kashasha ta ŋkɛ nde beze wəshia shɛhɛ kahe kahe hwa'a te 
və nya teza sebe te gheŋkɛ le ghəa ŋkɛ kala nya ketarete geva.» 

Daniyɛl 10 

Kwa mahekene ta wəsə nya nakɛ Daniyɛl: wəndə nya mbe lekwesa pawa 

1Ma mbe kwa mahekene ta va ta Sirəs, meghe nya mbe Pɛrse te meghe ne, pa 
ghena ta Shala ncɛte nda geva ke Daniyɛl nya heka mbeli kaBɛltasar. Nahe ghena 
shɛ kenza kakaganda ba'a kaghena nya dzawe. Pa Daniyɛl zəzəve ghena shɛ ba'a 
fave ghena nya mbe wəsə nya nakɛ ŋkɛ. 

2Ma 'ya, 'ya Daniyɛl mbe vəa shɛ ne, pa 'ya nza ɗa kala wəndə nya mte wəndə ve 
kashikwə mahekene. 

3Kazehwe wəsə kezeme nya zeɗe 'ya we, kedzawa mɛa ɗa sli keɗema tɛ we, 
keslaɗete ghə 'ya, nda kiɗinji shikwə nyi mahekene nyi we. 

4Ma mbe kwa bakemsə wəfaɗeghəmbe ta hɛ te tere kwa ghate ne, nahe 'ya kese 
mɛa Tigre, hələ nya wəba. 

5Ma newe 'ya ne, pa 'ya nakɛ kwete wəndə mbe lekwesa pawa, zewe mze kwa 
tere tere nya ganyɛ ya hwa hwə ve. 

6Nahe geva ta ŋkɛ kenza kala pelɛ kwa sleke sleke, kema ta ŋkɛ kala slesla ta va, 
ntsə ta ŋkɛ kala ghwə te wəvəzə, yɛ dzeve ta ŋkɛ ba'a yɛ seɗa ta ŋkɛ kala ɓayɛ 
ɓayɛ ta mze kwa ghwə ghwə nya kenjɛhe njehe, gaka ta ŋwələa ŋkɛ kala gaka ta 
mbeli kwele kwele. 

7Deke 'ya, 'ya Daniyɛl nde nakɛ nca ta wəndəa shɛ. Wəsə shɛ kenakɛ mbeli nyi 
yitea 'ya we, ama pa hɛ ghazlənənji kwele kwele ba'a hwɛnji kalə kawəfərə. 

8Deke 'ya nde tene kanewe wəsə meŋelea shɛ. Pa berete ta ɗa denenyɛ, pa kema 
ta ɗa zhɛrete pa ba'a nzanyɛ tɛarawe rawe, pa 'ya zhɛre ɗa kande dewə berete. 

9Pa 'ya fate ŋwələa ŋkɛ. Ma va gaka ta ŋwələa ŋkɛ ne, pa mehele ta ɗa zanyɛ ba'a 
pa 'ya teɗe ɗa njifə kema mbe hɛɗi. 

10Tagha gɛ, pa dzeve kwaɗakɛ ɗa ba'a kafakate ɗa, te və nya bare bare 'ya te yɛ 
ghəa shene ta ɗa ba'a yɛ hwə dzeve ta ɗa. 

11Ma ke wəndəa shɛ sha 'ya: «Daniyɛl, gha nya ɗe Shala, fave ghena nya mbe 
ghena nyi geze ŋa 'ya. Sate ŋa meslete, kwa nza ŋkɛ ke gha ghweneke ŋa geva 'ya 
tsetsenya.» Ma mba ŋkɛ kageze ɗa ghena ne, pelɛhetɛme 'ya sate te ŋkwa le bare 
bare. 

12Ma ke mtsehete: «Ghazlənəma na ma Daniyɛl ma! Kwa nza ŋkɛ ma se te kwa 
ghate ta hɛ nya ɗehwe fa wəsə nya kemenete geva ba'a nya shifəmte ghəa ŋa na 
kwa kema ta Shala ne, nahe səkwə ta ŋa kefate geva. Kezha zhɛne səkwə ta ŋa 
se 'ya. 

13Nahe nde ya keya hɛɗia Pɛrse zhɛnete ɗa ghə kahɛ bakemsə kwetɛŋeghəmbe. 
Ama pa Mishɛl, kwete wəndəa mbelia jama ta ka ghwene ta Shala se 
kakemanakɛ ɗa. Tagha nza ɗa 'ya yitea ka meghea kɛfi nya mbe Pɛrse. 

14Ma tsetsenya ne, 'ya se kezha fave ŋa wəsə nya ketemene nda geva ke hwelefe 
ta ŋa te kwete hɛ, kwa nza ŋkɛ kwete wəsə nya ketemene geva te vəa shɛ ya shɛ.» 

15Ma vəa ŋkwa nya geze ɗa ghena shɛhɛ ŋkɛ ne, pa 'ya ŋate ghə ba'a nza ɗa divə. 

16Ama pa kwete wəsə kala wəndə ŋelɛ kwaɗakɛ bəzhia mɛa ɗa. Pa 'ya 
ghwenemte mɛ ba'a ntake 'ya kageze ghena. Ma 'ya sha wəndə nya meslete kwa 

kema ta ɗa: «Nde sleke ɗa yawe, ma tewəmbəreke wəsə nya nakɛ 'ya ne, nahe 
'ya kenza keyirə yirə ba'a kedene dene. 

17Tsema nza 'ya, 'ya nde mene slene ta ŋa kagezete ŋa ghena, gha nde sleke ɗa 
wa? Tsetsenya ne, kedene dene 'ya ba'a mba sefə hwa 'ya we.» 

18Tagha gɛ, pa wəsə nya kala wəndə ŋelɛ zhɛne kakwaɗakɛ ɗa ba'a ndeke ɗa 
berete. 

19Kwa sebe ta ŋkɛ, ma ke sha 'ya: «Wəndə nya ɗe Shala, ghazlənəma na gɛ ma! 
Nza gwezlayɛ gɛ! Hwepete ghə ba'a nza bereteke deŋwa!» Ma vəa ŋkwa nya geze 
ɗa ghena ŋkɛ ne, pa 'ya kemave berete, ma 'ya gezete: «Nde sleke ɗa yawe, wərə 
na kageze ɗa ghena, kwa nza ŋkɛ nahe na kendeke ɗa berete.» 

20Ma ke gezete ɗa: Nahe na keɗepe tewəmbəreke wa se 'ya sha gha na? 'Ya 
kampa tsetsenya le nde ya Pɛrse. Ma vəa ŋkwa nya teslə 'ya ne, nde ya Grɛse nde 
tese. 

21Ama 'ya kageze ŋa wəsə nya kerafete geva mbe palepa ta kaganda. Wəndə shɛ 
kakemane ɗa va ka ghema shɛhɛ, keɗema Mishɛl, nde ya Israyɛl we. 

Daniyɛl 11 

1Nahe 'ya le ghəa ɗa kekemanakɛ ŋkɛ ba'a ketawete ŋkɛ mbe kwa ghate va ta 
Dariyəs, nde Mɛde mbe meghe. 

2Ma tsetsenya gɛ ne, 'ya kageze ŋa kaganda. 

Mpa kwelɛ yɛ Ɛzhipte le Siri 

Katedzedzete meghe ka meghea kɛfi mahekene mbe Pɛrse, zhɛne ne, katetsene 
mcɛlə nde wəfaɗe za ma ke pɛtɛa kweci. Ma vəa ŋkwa nya tendeke nda berete 
mcɛləa ŋkɛ ne, katezele yayata ntsehwele ŋkɛ kezha ha nda mpa ke hɛɗia Grɛse. 

3Ama katedzete meghe katsala sewajɛ mbe Grɛse. Katesleke hɛɗi nya bezle ŋkɛ 
ba'a katemene wəsə nya ɗe ŋkɛ. 

4Ama vəa ŋkwa nya teheyi slərə ŋkɛ ne, katencɛhwe geva ba'a katenehe nda 
geva hɛɗia ŋkɛ ke bela ta hɛɗi wəfaɗe. Katedzete ŋkwa ŋkɛ ŋwalea ŋkɛ we. Kwa 
nza ŋkɛ ne, katenteɗemte geva meghea ŋkɛ ba'a katenza ŋkɛ kaŋa kweci mbeli 
sərə hɛ. 

5Katenza meghe nya laka bela kwa zeme bereteke. Ama berete ma tenza kwete 
wəndəa mbelia ŋkɛ nyi te ghə ke gheŋkɛ ba'a katesleke hɛɗi nya bezle ma ke ŋa 
ŋkɛ ŋkɛ. 

6Ma kwa sebe ta yɛ va ɓɛhwɛ ne, katejikə geva hɛ: katewəme meghe nya laka 
bela kwa gwela wəzha ta meghe nya laka bela kwa zeme kezha yipə jikə geva. 
Ama kateya berete ta ŋkɛ nde we. Katenza za nta teghweme, ya ŋwalea nci we. 

Katemte nde zlaɓe le yite nda, za nta ba'a mbeli nyi kekeleghe ŋkɛ kadzeme bela 
kwa gwela. 

7Katedzete ŋkwa ŋkɛ kwete wəndə hwa hwelefefia ŋkɛ, katese ŋkɛ kaha nda 
mpa ke ka sewajɛa meghe nya laka bela kwa gwela mbe yɛ meleme ta ŋkɛ nyi 
nza zli yitea hɛ. Katempa ŋkɛ le hɛ ba'a katehərə hɛ ŋkɛ. 

8Katefə yɛ shala ta nci, pa ta shala ta nci nyi le mze, wəshi mze kwa tɛawetɛa ba'a 
kwa tere ta nci nyi nza zləvə te hɛ ŋkɛ kadzawa Ɛzhipte kawəshi nyi fəke mbeli 
hwa mpa. Ɓiyitsa ne, katenza ŋkɛ kava ɓɛhwɛ cakeɗake yitea meghe nya laka 
bela kwa gwela. 

9Ma kwa sebe ta ŋkɛ ne, katedzawa hɛɗia meghe nya laka bela kwa zeme meghe 
nya laka bela kwa gwela, zhɛne ne, katezhɛne geva ŋkɛ kadzete hɛɗia ŋkɛ. 

10Katehi geva ŋwalea meghe nya laka bela kwa gwela yitea mpa ba'a katetsene 
ka sewajɛ kwele kwele hɛ. Katedzemte mpa kwete wəndəa nci, zlaɓe le ka 
sewajɛa ŋkɛ ne, katedzawa ŋkɛ wəmbəa ghala kala hələ nya paca paca. Ma vəa 
ŋkwa nya tezhɛne geva ŋkɛ kadzete hɛɗia ŋkɛ ne, kateha nda mpa ŋkɛ ke 
meleme nya berete ta ka ghema. 

11Tagha gɛ, katehwepe wənə meghe nya laka bela kwa zeme ba'a katelə ŋkɛ kaha 
nda mpa ke meghe nya laka bela kwa gwela. Katetsene ka sewajɛ kwele kwele 
meghe nya laka bela kwa gwela, ama katedzembe dzeve ta meghe nya laka bela 
kwa zeme hɛ. 

12Ma vəa ŋkwa nya tehərəte ŋkwa meghe nya laka bela kwa zeme ne, katekele 
ghə ŋkɛ. Ya kwela tempə ka sewajɛ ŋkɛ tipə tipə ne, katetemə berete ta ŋkɛ we. 

13Katezhɛne geva meghe nya laka bela kwa gwela kalə sha ghɛ ba'a katetsene ka 
sewajɛ ŋkɛ kwele kwele ma ke nyi keghate. Ma kwa sebe ta va ɓɛhwɛ ne, 
katezhɛne geva ŋkɛ kase le ka sewajɛ kwele kwele ba'a wəshi kempa kwele 
kwele. 

14Ma vəa ŋkwa shɛ ne, katesate te ŋkwa mbeli kwele kwele yitea meghe nya laka 
bela kwa zeme. Ya ka mene berete nyi mbe hwelefe ta ŋa, gha Daniyɛl ne, 
katesate hɛ te ŋkwa yite kezha yipə wəsə nya kenakɛ geva nya, ama kateteɗe hɛ. 

15Katesawa meghe nya laka bela kwa gwela, katetsene hɛɗi ŋkɛ dzeyi yitea 
meleme nya nza zli yite ba'a katekele ŋkɛ ŋkɛ. Katepesle ka sewajɛ nyi laka bela 
kwa zeme yite, ya tsema ka katsala kɛfi hwa hɛ we. Kateghereŋe hɛ kwa kema ta 
ŋkɛ we. 

16Ma wəndə nya ketelə shɛ ne, wəsə nya ɗe meghea shɛ yatemene ŋkɛ, wəndə 
shɛ kateghereŋe kwa kema ta ŋkɛ we. Katenza ŋkɛ te hɛɗi nya ganyɛ ma, kwa 
sebe ta nya mpəakawa ŋkwa ŋkɛ. 

17Zhɛne ne, katezəzə ŋkɛ kasate te ŋkwa le pɛtɛa berete ta hɛɗia ŋkɛ. Katedzeghe 
ŋkɛ kamene wəsə nya tiɗiɗi: kateve nda wəzha ta ŋkɛ ŋkɛ ke meghe nya laka 

bela kwa zeme kamale, le zəzə keza sebe te hɛɗia nde ghema ta ŋkɛ. Ama 
katemene geva zəzə ta ŋkɛ tɛape we. 

18Kwa sebe ta ŋkɛ ne, kateve ntsə meghe nya laka bela kwa gwela te hɛɗi nyi 
dzeyi mɛa ndərə ba'a katekele kweci kwele kwele ŋkɛ. Ama katetereke fegea ŋkɛ 
kwete wəndə nya te ghəa ka sewajɛ nya kande mtake kaɗema ŋkɛ katezhɛnaghe 
nda fegea ŋkɛ. 

19Tagha gɛ, kateve ntsə ŋkɛ te meleme nyi berete berete te hɛɗia ŋkɛ, ama katefa 
deme ŋkɛ te hɛ we. Katemte ŋkɛ ba'a katezhɛne mbeli kasləyi ŋkɛ we. 

20Ma wəndə nya ketedzete meghe te ŋkwa ŋkɛ ne, kateghwene wəndə ŋkɛ kezha 
fə wəshi ganji nyi te hɛɗia meghe. Ama kwa sebe ta və ɓɛhwɛ ne, katepesle 
meghea shɛ mbeli, kenza va beze ta wənə keɗema kwamte mpa we. 

21Ma wəndə nya ketedzete meghe te ŋkwa ŋkɛ ne, wəndə nya ɓelama mbeli, 
wəndə nya hima mbeli kave nda meghe. Ama katedzete meghe ŋkɛ laka 
ntsehwelea ŋkɛ vəa ŋkwa nya nza hɛɗi gwezlayɛ. 

22Wəvəsəa ka sewajɛ shɛ katehərə ŋkɛ we. Katempə hɛ ŋkɛ pɛtɛ ba'a katepesle 
wəndə nya te ghəa hwelefe ta jikə geva ŋkɛ. 

23Te zlaɓa ta jikə geva nyi kemenete geva le ne, kateghwete ŋkwa ŋkɛ. Kateha 
nda mpa ŋkɛ ke mbeli ba'a katehərə ŋkwa ŋkɛ le mbeli ɓɛhwɛ. 

24Ma vəa ŋkwa nya nza hɛɗi gwezlayɛ ne, katedzete hɛɗi nyi ganji ma mbe sla ta 
hɛɗi ŋkɛ. Katemene wəsə nya ghama ka shihɛnyɛ, ya ka shihɛnyɛa ka shihɛnyɛ 
kamenete ŋkɛ: katefə wəshi nyi te hɛɗi ŋkɛ ba'a katenehe nda wəshia shɛhɛ ŋkɛ 
ke mbeli nyi yite. Katezəzə ŋkɛ kaha nda mpa ke meleme nyi berete berete. Ama 
kavə ɓɛhwɛ tetemə ŋkɛ. 

25Ma kwa vate ghə ŋkɛ te berete ta ŋkɛ ba'a hwepe ghə ta ŋkɛ ne, kateha nda 
mpa ŋkɛ le ka sewajɛ kwele kwele ke meghe nya laka bela kwa zeme. Ma meghea 
shɛ perə ne, katehi geva ŋkɛ yitea mpa le ka sewajɛ nyi berete berete kwele 
kwele, ama kateghereŋe ŋkɛ kwa kema ta ŋkɛ we, kwa nza ŋkɛ katetsa ghena 
mbeli yite. 

26Katepamte ŋkɛ mbeli nyi yite, vəa ŋkwa nya nza ka sewajɛa ŋkɛ kwamte mpa. 
Tagha gɛ, katempə ka sewajɛa ŋkɛ kwele kwele. 

27Katezeme wəsə kezeme ka meghea kɛfi nyi bake nyi te ŋkwa nya kwetɛŋe, ama 
va ndiremia mehele ta nci ne, katesla nda tseŋwə hɛ ke ghəa nci. Katefa deme 
mbeli te ghena ta nci we, kwa nza ŋkɛ ne, te və nya kesləyi geva tekiɗi ghena shɛ. 

28Katezhɛne geva meghe nya laka bela kwa gwela kadzete hɛɗia ŋkɛ le wəshi 
kwele kwele. Ma kwa hweŋkwa ne, kateme ŋkɛ te hwelefe nya kemenete jikə 
geva le Shala kala nya zəzəte ŋkɛ. Kwa sebe ta ŋkɛ ne, katezhɛne ŋkɛ kadzete 
hɛɗia ŋkɛ. 

29Ma te və nya kesləyi geva ne, katezhɛne geva meghe nya laka bela kwa gwela 
kadzawa hɛɗi nya laka bela kwa zeme. Ama te nya və ne, katemene geva wəshi 
kala nya kakwa ghate we. 

30Katese mbeli le kwambelə laka ŋkwa kepəkwə ta veci kezha ha nda mpa. 
Katenza ŋkɛ keyirə yirə ba'a katezhɛre geva ŋkɛ te sebe. Katedərəfə wənə ŋkɛ 
te hwelefe nya kemenete jikə geva le Shala. Ama katejikə mɛ ŋkɛ le mbeli nyi 
ketewəfə jikə geva ta Shala. 

31Kateghereŋe ka sewajɛ nyi ghweneke ŋkɛ, katezhɛre ŋkwa nya keveyi tekeleke 
nya berete hɛ wale wale. Katefɛa melɛ nyi dzeghe mbeli keveci keveci hɛ ba'a 
kateve wəsə nya ndiremi kashasha hɛ te reghwetɛ. 

32Ma laka meɗe mɛ tseŋwəa ŋkɛ ne, kateghwete mbeli meghea shɛ le ghəa ŋkɛ 
kezha sərə jikə geva. Ama katenza mbeli nyi keɗepe Shala ta nci bereteke ba'a 
katesate hɛ te ŋkwa. 

33Kateteke nda wəshi mbeli nyi kezəzə ghena nyi hwa hɛ ke mbeli kwele kwele. 
Ama mbe və ɓɛhwɛ ne, katempə kweci mbeli va kafayɛ, katetere kweci va ghwə, 
katefəhwe geva kweci ba'a katebete geva kweci kwa daŋgayɛ. 

34Ma mbe vəa yaka shɛ ne, deke ɓɛhwɛ tekemane hɛ mbeli. Kwa nza ŋkɛ ne, 
kwele kwele mbeli nyi ketejikə geva le hɛ le ntsehwele. 

35Ma hwa mbeli nyi kezəzə ghena ne, kwele kwele mbeli nyi ketempə. Mpə ta nci 
nde teyaɓe mbeli, nde tepɛ hɛ ba'a nde tezhɛre hɛ tɛzlɛzlɛ kezha kwa keɗaŋe ta 
və. Kwa nza ŋkɛ ne, nahe ŋkɛ kenza kaŋa və nya kesləyi geva. 

36Wəsə nya zeɗehwe nda yamene meghea shɛ. Katekele ghəa ŋkɛ ŋkɛ ba'a 
kateve ghəa ŋkɛ te ghəa pɛtɛa yɛ shala. Kategeze ghena nyi ndiremi ndiremi te 
Shala ta yɛ shala. Katejive ŋkɛ mbe kema hwa'a te və nya tenca hwepe wənə ta 
Shala, kwa nza ŋkɛ katemene geva wəsə nya tarete Shala. 

37Katehawe meghea shɛ va shala nyi se ka shihɛnyɛ kahawe va hɛ, ya va shala 
nya ɗehwe mi we. Kwa nza ŋkɛ ne, te ghəa pɛtɛa yɛ shala veyi ghəa ŋkɛ ŋkɛ, 
kwete shɛ kaɓela ŋkɛ we. 

38Ma te ŋkwa nci ne, katehawe ŋkɛ va shala ta meleme nyi berete berete, shala 
nya ɗepetema ka shihɛnyɛ. Kateve nda mze kwa tere tere, mze kwa tɛawetɛa, 
pelɛ nyi nza zləvə te hɛ ba'a wəshi ganji ŋkɛ. 

39Kateha nda mpa ŋkɛ ke meleme nyi berete berete laka kemane ta kwete shala. 
Kateve zləvə ŋkɛ te pɛtɛa mbeli nyi keyɛte shala shɛ. Kateve hɛ ŋkɛ kambeli nyi 
te ghəa mbeli kwele kwele ba'a kateve nda yɛ wəve ŋkɛ ke hɛ kazhɛme. 

40Ma te keɗaŋe ta və ne, kateha nda mpa meghe nya laka bela kwa zeme ke 
meghe nya laka bela kwa gwela. Ama katentsa ŋkɛ yitea meghe nya laka bela 
kwa zeme le yɛ wəmata kempa ta ŋkɛ, ka zleɗe gədəwəa lɛməa ŋkɛ ba'a 

kwambelə kwele kwele. Katedzete hɛɗi kwele kwele ŋkɛ le ka sewajɛa ŋkɛ. 
Katedzawa ŋkɛ wəmbəa yɛ ghala kala hələ nya paca paca. 

41Katedzete hɛɗi nya ganyɛ ma ŋkɛ, tagha gɛ, katempə mbeli kwele kwele ŋkɛ. 
Ama ka Ɛdom, ka Mowab ba'a mbeli nyi te ghəa ka Amon ne, katembele hɛ va ɗa 
ta ŋkɛ. 

42Katesleke kweci hɛɗi ŋkɛ, pa le Ɛzhipte katembelema ve. 

43Katefə mcɛləa Ɛzhipte ŋkɛ: mze kwa tere tere, mze kwa tɛawetɛa ba'a kweci 
wəshi ganji. Kateve ghəa nci ka Libi ba'a ka Ɛtiyopi mbe dzeve ta ŋkɛ. 

44Ama kateve nda ghazlənə ghena mɛnɛfɛ nyi kese laka ŋkwa kesame ta veci 
ba'a laka bela kwa gwela. Katedzemte mpa ŋkɛ le wənə le wənə ba'a katempə 
mbeli kwele kwele ŋkɛ. 

45Katemɓe cɛ lekwesa meghea ŋkɛ ŋkɛ kwelɛ yɛ ndərə le ghweme nya keveyi 
geva tekeleke ta hɛɗi nya ganyɛ ma. Tagha teceha ŋkɛ mte kaɗema wəndə shɛ 
kezha kemane ŋkɛ. 

Daniyɛl 12 

Keɗaŋe ta və 

1Ma ke nde ghwene ta Shala sha 'ya zhɛkwa: «Ma te vəa shɛ ne, katenca Mishɛl, 
wəndə nya te ghəa ka ghwene ta Shala nya keya hwelefe ta ŋa. Katenza vəa shɛ 
kavəa yaka nya keghama kase ghala nza hwelefefi hwa'a te və nya. Tagha gɛ, 
katembele pɛtɛa hwelefefia ŋa nyi nza sləa nci kerafe rafe te palepa ta mpi. 

2Katefeɗeghe mbeli kwele kwele nyi yitea hɛ kwa kwele: ma kweci mbeli ne, 
kezha mpi nya kaghala ghala, ma kweci, kezha hawe ba'a ndiremi nya kaghala 
ghala. 

3Kateɓele mbeli nyi kezəzə ghena kala ŋkwa nya pelɛ ghweme. Ma kwa sebe ta 
nya ncɛte nda nza tiɗiɗi hɛ ke mbeli kwele kwele ne, kateɓele hɛ kaghala ghala 
kala yɛ saseregwa. 

4Ma gha gɛ Daniyɛl, wəfərəakɛ ghena shɛhɛ ba'a ŋzlete palepa nya hwa'a te 
keɗaŋe ta və. Ma vəa ŋkwa shɛ ne, kwele kwele mbeli nyi ketejaŋga, katemtsehe 
geva ɗepe wəsə ta nci.» 

Wəsə nya tewəfərə vəa kiɗi ta və 

5Ma mba 'ya, 'ya Daniyɛl kanewe wəsəa shɛ ne, pa kweci mbeli bake ghereŋenji 
tagha, pelɛ kwete kema ta hələ kwete, nahe kwete kenza pelɛ kwete. 

6Ma ke kwete wəndəa nci 'yɛwete va wəndə nya mbe lekwesa pawa, nya 
meghereŋe lateghə mɛa hələ: «Hweŋkwa tekiɗi wəshi meŋelea shɛhɛ wa?» 

7Pa wəndə nya mbe lekwesa pawa shɛ kafete dzeve bake nci yitea ghweme, ma 
ke gezete ghena kafefa 'ya: «Kazeme 'ya kafela le Shala teghweme nya kaghala 

ghala, katetemə wəshia shɛhɛ kava mahekene ba'a kwete yite. Katekiɗi hɛ vəa 
ŋkwa nya denenyɛ pɛtɛa berete ta mbelia Shala.» 

8Ma 'ya, 'ya Daniyɛl ne, nahe 'ya kefate ghena shɛhɛ, ama kefave ghena nya mbe 
hɛ 'ya we. Tagha gɛ, ma 'ya 'yɛwete: «Nde sleke ɗa yawe, tsema tenza kiɗi ta 
wəshia shɛhɛ wa?» 

9Ma ke wəndəa shɛ zhɛnete: «Daniyɛl, kwiɗi ŋa, kwa nza ŋkɛ nahe ghena shɛhɛ 
kenza tewəfərə ba'a keŋzle ŋzle hwa'a te keɗaŋe ta və. 

10Katenza mbeli kwele kwele keyaɓe yaɓe, tɛzlɛzlɛ ba'a kepɛ pɛ va yɛ yaka. 
Katemene wəshi nyi ndiremi ndiremi te ka ndiremia mehele. Katefave ka 
ndiremia mehele we, ama katefave mbeli nyi kezəzə ghena. 

11Ma se te və nya tefɛa geva melɛ nya keveci keveci ba'a nya teve geva wəsə kwa 
ndiremi kashasha te reghwetɛ ne, katenza hɛ shɛ 1.290. 

12Zlama nde tenza va mbeli nyi keteneghe ba'a nyi ketekekave hɛ 1.335. 

13Ma gha, gha Daniyɛl ne, nza dɛŋe dɛŋe hwa'a te keɗaŋe. Tagha gɛ, katekemave 
zhɛne mpi na ba'a katesame na kwa kwele kezha ŋ'we zhɛme ta ŋa te keɗaŋe ta 
və.» 

Ozɛ 

Ozɛ 1 

1Ghena nya gezete nda Mahwətə ke Ozɛ, wəzege ta Bɛri, vəa ŋkwa nya nza 
Zhɛrobowam, wəzege ta Zhowas, kameghe mbe Israyɛl ba'a vəa ŋkwa nya se 
Oziyas, Yotam, Ahaz ba'a Ɛzɛkiyas mbe meghe kwa Zhəwda. 

Ozɛ kawəme male mefətekwə 

2Wa nya tsetse ghate geze nda ghena Mahwətə ke mbelia ŋkɛ laka Ozɛ. Ma ke 
Mahwətə sha Ozɛ: «Kwiɗi, wəmeve male nya kemene mefətekwə. Ma ŋwale nyi 
teya na hwe ne, kaŋwalea male nya kemene mefətekwə tenza hɛ. Kwa nza ŋkɛ 
ne, nahe mbeli nyi te hɛɗia ɗa kemenete mefətekwə nya kaganda, laka wəfəyite 
ɗa, 'ya Mahwətə.» 

3Tagha gɛ, cape Ozɛ lə kakelete Gomɛr, wəzha ta Diblayim kamale. Zlivə nde 
dzawa hwə, bawe nde yake nda wəzege teza. 

4Ma ke Mahwətə sha Ozɛ: «Hekate nda slə kaZhizrɛyɛl, kwa nza ŋkɛ temə vireɗi 
ne, kateme 'ya te hwelefe ta Zhɛhə tewəmbəreke mimi nya keshekeyi geva mbe 
Zhizrɛyɛl. Kateza sebe 'ya te meghe mbe Israyɛl. 

5Ma te vecia shɛ ne, katehwəshi rəgia Israyɛl 'ya kwa zlərəa Zhizrɛyɛl.» 

6Njihe Gomɛr le hwə ɓiyitsa, ferete nde yake wəzha makwa. Ma ke Mahwətə sha 
Ozɛ: «Hekate nda slə kaKwaɗema, kwa nza ŋkɛ kazhɛne 'ya kaɗe ka Israyɛl we. 
Katekele pɛtɛa ɗe ta ɗa 'ya seyi kənəa hɛ. 

7Ama ka Zhəwda ne, kateɗe hɛ 'ya ba'a katembele hɛ 'ya, 'ya Shala Mahwətə ta 
nci. Katembele hɛ 'ya kaɗema le rəgi, ya kafayɛ, ya mpa, ya gədəwəa lɛmə 
keɗema ka zleɗe gədəwəa lɛmə.» 

8Ma kwa fɛamte nda ŋ'wa Gomɛr ke Kwaɗema ne, njihe nde le hwə zhɛkwa, 
bawe nde yake wəzege teza. 

9Ma ke Mahwətə sha Ozɛ: «Hekate nda slə ‹kaKaɗema kahwelefe ta ɗa›, kwa nza 
ŋkɛ ma gheyɛ ka Israyɛl ne, kenza yɛ kahwelefe ta ɗa we, ‘ya ne, kenza 'ya 
kawəsə sha gheyɛ we.» 

Ozɛ 2 

Vəa zeɗe nza nya ketese 

1Ma te kwete hɛ ne, katenza ka Israyɛl kwele kwele kala ndaleghe nya kwa hələ, 
kateɓelate hɛ mbeli we. Ma te ŋkwa nya se Shala kageze: Kenza yɛ kahwelefe ta 
ɗa we, ke sha hɛ ne, kateheka hɛ ŋkɛ “kaŊwalea Shala teghweme”. 

2Ma ka Zhəwda ba'a ka Israyɛl ne, katezhɛne hɛ kanza kanya kwetɛŋe, katenta 
meghe hɛ kwetɛŋe hwa ghəa nci ba'a katenza hɛ kaka sleke hɛɗi. Kaveci nya 
wəba tenza ŋkɛ mbe Zhizrɛyɛl. 

3«Hwelefe ta ɗa» pe yɛ sha ka kesaka yiteyɛ ŋayɛ, «Kwa jiwənia ɗa» pe yɛ sha 
ŋwalea kwɛa yiteyɛ ŋayɛ. 

Israyɛl kamale nya kemene mefətekwə 

4Ma ke Shala: «Dzete mə ghwə le Israyɛl, meyɛ ŋayɛ, kaganda ne, dzete mə ghwə 
le, kwa nza ŋkɛ kazhɛne nde kanza kamale ta ɗa ba'a kazhɛne 'ya kanza kaza nta 
we. Fəmte wəshi nyi kencɛ mefətekwəa nta nde kwa kema ta nta, tsagha nyi 
kencɛ vale tahe ta nta kwa ŋ'wa ta nta. 

5Ma ewə ke ne, kateseɗemte lekwesa 'ya kənə ba'a kateve ŋkɛ 'ya derelɛŋe lɛŋe 
kala nya sawa nde kwa hwə. Katezhɛre hɛɗia nta 'ya kaɓerama, katezhɛre ŋkɛ 
'ya kahɛɗi nya helɛŋe helɛŋe ba'a katepesle ŋkɛ 'ya le ndere. 

6Kateɗe ŋwalea nta 'ya we: nahe hɛ kenza kaŋwalea male mefətekwə. 

7Kwa nza ŋkɛ ne, nahe megheyɛa nci kemenete mefətekwə, nahe male nya 
keyake hɛ kepəlike hawe. Kwa nza ŋkɛ ma ke kwalɛ ŋa nta: Kwa sebe ta ka 
meghwateshia ɗa ɗe 'ya kahwɛ, mbeli nyi keve ɗa ɗafa ba'a yɛmə, shintia təmə 
ba'a pawa, n'yi ba'a wəshi kesa. 

8Ma 'ya, 'ya Shala gɛ ne, katentsa nda hweŋkwa 'ya le hwele, katedzasle ŋkɛ 'ya 
kwa zli kezha zhɛnema nde kasləyi hweŋkwa ta nta. 

9Katehwɛ nde kwa sebe ta ka meghwateshia nta, ama katekekave hɛ nde we. 
Katezele hɛ nde, ama katesləyi hɛ nde we. Tagha gɛ, ma ke sha tegeze: Katezhɛre 
geva 'ya kalə ghɛa za makwa ɗa, kwa nza ŋkɛ te zeɗe nza ma se 'ya vəashi ke nya 
tsetsenya. 

10Kedzembe ghəa nta nde ka'ya nde se kanta nda ha, kasa nda tɛ ba'a kave n'yi 
nya lɛnɛa we. ‘Ya nde se kave nda mze kwa tɛawetɛa ba'a mze kwa tere tere, ama 
nahe nde kemenehwe slene le hɛ kezha Ba'al. 

11Vatse gɛ ne, katezhɛne geva 'ya kase kakele ha ta ɗa te vəa mene wəshi se te 
wəve ba'a tɛ mɛnɛfɛa ɗa hwa feghwea rɛzɛŋe. Katezləgwə lekwesa shintia təmə 
ta ɗa ba'a ŋa pawa ta ɗa nyi dəpə geva nde le hɛ 'ya. 

12Tsetsenya ne, 'ya kateseɗemte lekwesa kənə kwa ntsə ta ka meghwateshia nta. 
Wəndə shɛ katembele ŋkɛ shave mbe dzeve ta ɗa we. 

13Kateza sebe 'ya te yɛ zlama ta nta, te yɛ gəsəkə nyi keva keva ta nta, te yɛ 
gəsəkəa dzemɛa ghweme ta tere ta nta, te yɛ veci kezhɛne mpi ta nta ba'a te yɛ 
pɛtɛa gəsəkəa nta. 

14Katempə yɛ rɛzɛŋe ba'a yɛ dasekwa ta nta 'ya. Ma ke sha se kageze te ghəa nci: 
Zhɛme nya ndeke ɗa ka meghwateshia ɗa hɛ. Katezhɛre hɛ 'ya kagamba, 
katezeme hɛ wəshi keseɗa nyi hwa gamba. 

15Kateve ɗa 'ya te tewəmbəreke və nyi zamte nyi kahawe va yɛ Ba'al. Nahe nde 
kese katere nda 'wərdə ke hɛ. Nahe nde kese kaseɗe yɛ ŋgwedɛba ba'a yɛ zhɛɗa, 
nahe nde kese kahwɛ kwa sebe ta ka meghwateshia nta. Ama 'ya ne, nahe nde 
kezaghəyite ɗa, ‘ya Mahwətə nde gezete. 

16Vatse gɛ ne, 'ya kateɗa geva yite, ‘ya katekele ŋkɛ kadzemte te ɓerama ba'a 'ya 
katekese mehele ta nta. 

17Kwamtea shɛ ne, katezhɛne nda yɛ rɛzɛŋea nta 'ya, katezhɛre zlərəa Akor 'ya 
kaŋkwa kedzembe mbele. Kwamtea shɛ ne, katezhɛne ghena nde kala nya te və 
nya se nde kadegheli, kala nya te veci nya same nde kwa Ɛzhipte.» 

Israyɛl kajikə geva le Mahwətə 

18Ma ke Mahwətə: «Ma te vecia shɛ ne, ‹Za ɗa› a ke sha teheka ɗa. Katezhɛne nde 
kaheka ɗa ‹kaBa'al ɗa›, geze ta ŋkɛ, nde sleke ɗa we. 

19Katekele sləa yɛ Ba'al 'ya same kwa mɛa nta, katezhɛne mbeli kahekɛme sləa 
nci we. 

20Ma te vecia shɛ ne, katemene jikə geva 'ya kezha mbelia ɗa le wəshi keseɗa nyi 
kwamte, ‘yɛ nyi yitea ghweme ba'a wəshi nyi kentsehe geva dzate te hɛɗi. Ma yɛ 
rəgi, yɛ kafayɛ ba'a kweci wəshi kempa ne, katehwəshi hɛ 'ya ba'a kateza hɛ 'ya 
te hɛɗi. Katepele nda hweŋkwa 'ya ke mbelia ɗa kahɛ gwezlayɛ. 

21Katenza na, gha Israyɛl kameghwate ɗa kaghala ghala, katenza na 
kameghwate ɗa laka nza tiɗiɗi ba'a kaganda, laka ɗe ba'a ganyɛa mehele. 

22Katenza na kameghwate ɗa laka kaganda. Ma tsagha ne, kateɗepete ɗa na 
kaMahwətə.» 

23Ma ke Mahwətə: «Ma te vecia shɛ ne, katezhɛne səkwə ta ghweme 'ya, 
katezhɛne ŋa hɛɗi ghweme perə. 

24Katezhɛne səkwə ta ha, tɛ mɛnɛfɛ ba'a n'yi nya lɛnɛa hɛɗi. Ma pɛtɛa wəshi nyi 
ne, katezhɛne səkwə ta Zhizrɛyɛl hɛ. 

25Katetsawe wəshi 'ya kaŋa ɗa te hɛɗi, kateɗe ‹Kwaɗema› 'ya. ‹Gha ya kahwelefe 
ta ɗa› a 'ya sha tegeze nda ke ‹Kaɗema kahwelefe ta ɗa.› Ma gheŋkɛ ne, ‹Shala ta 
ɗa› a ke sha tegeze ɗa.» 

Ozɛ 3 

Ozɛ kazhɛne kaɗe male mefətekwə 

1Ma ke Mahwətə sha 'ya: «Kwiɗi ɓiyitsa, ɗete male nya ɗe kwete wəndə ba'a nya 
kemene vale tahe. Ɗete ŋkɛ kala nya ɗe ka Israyɛl 'ya, 'ya Mahwətə, vəa ŋkwa 
nya dambeghə nci hɛ yitea kweci shala ba'a nya ɗe ghwempe rɛzɛŋe hɛ.» 

2Pa 'ya mbeɗeke malea shɛ te dəɓərəa mze kwa tɛawetɛa meŋe mcɛfeghəmbe 
ba'a megi behwe ba'a kwete gasle yite. 

3Tagha gɛ, ma 'ya shɛ: «Katenza na ki ghɛa ɗa kavə kwele kwele, katefɛa na yitea 
mene mefətekwə ba'a yitea ɓelahe le kwete wəndə. Ma 'ya perə ne, kateɓelahe 
'ya le gha we.» 

4Kwa nza ŋkɛ ne, katenza ka Israyɛl kavə kwele kwele kaɗema meghe, mbeli nyi 
te ghə, melɛ, gɛaŋa, lekwesa nya kənəa rewebea ka dzeghe Shala ba'a wəsə 
keɗepe ɗe ta Shala hwa hɛ. 

5Ma kwa sebe ta ŋkɛ ne, katezhɛne geva ka Israyɛl kase kazele Shala Mahwətə 
ta nci ba'a David, meghea nci. Ma te kwete hɛ ne, katese hɛ kadzawa kema ta 
Mahwətə le ghazlənə kezha kemave wəshi ganjia ŋkɛ. 

Ozɛ 4 

Shala kave nda fete ke ka Israyɛl 

1Fete yave nda Mahwətə ke mbeli nyi te hɛɗi. Ka Israyɛl, fa mə ghena nya geze 
Mahwətə: «Teke ne, kaganda ba'a ganyɛa mehele shɛ we. Te hɛɗi nya ne, 
kezhɛne mbeli kaɗepe ɗa kaShala we. 

2Ma te yayata ŋkwa ne, bezla ŋkwa, ghwete ŋkwa, pesle ŋkwa, ghərə ba'a vale 
tahe ya shɛ. Nda ŋkwa yampə mbeli. 

3Vatse gɛ ne, katenza ɓɛaŋwela te hɛɗi, katedene pɛtɛa mbeli nyi te, tsagha 
wəshi keseɗa nyi hwa gamba ba'a 'yɛ nyi yitea ghweme. Pa le kelepe nyi kwa 
ndərə kateza.» 

Fete ta ka dzeghe Shala 

4Ma ke Shala: «Ntsehwele mə! Kehi kave nda fete mbeli ke yayata wəndə keɗema 
kaŋele yayata wəndə mbeli we. Ama ma ke gheyɛ ka dzeghe Shala ve ŋayɛ fete 
'ya. 

5Katetsa ŋayɛ tehene heveci, tsagha ka mɛ ŋkwa, kala gheyɛ heviɗi. Kateza sebe 
'ya te Israyɛl, meyɛ ŋayɛ. 

6Kaganda ne, mbelia ɗa kaza va nya ɗepema ɗa hɛ. Ama va nya ɗema yɛ kese 
kaɗepe ɗa ne, vatse teɗema 'ya kazhɛne kaɗe ŋayɛ, katezhɛne yɛ kanza kaka 
dzeghe ɗa melɛ we. Nahe yɛ kezaghəyite wəshi nyi tekete ŋayɛ Shala ta ŋayɛ. Ma 
'ya perə ne, katezaghə ŋwalea ŋayɛ 'ya. 

7Nahe pɛtɛa ka dzeghe Shala, kaɗema ghala kwa kemenete ɗa fete. ‘Ya katezhɛre 
zləvəa nci kawəsə hawe. 

8Melɛ nyi dzeghe mbelia ɗa va jaɗafa yazeme hɛ, mene fete ta mbelia ɗa yamawe 
hɛ. 

9Yipə yipə temeha ghwə 'ya te ka dzeghe melɛ le mbeli. Kateme 'ya te hɛ va 
dzeghwa ta nci, katedzəɓə slene ta nci 'ya kənəa hɛ. 

10Katezeme wəshi kezeme hɛ kaɗema kabehe, katemene mefətekwə hɛ kaɗema 
kaya ŋwale, kwa nza ŋkɛ nahe hɛ kewəfəyite ɗa, 'ya Mahwətə, kezha lə kamene 
mefətekwə. 

11Dewə mehele yave nda mene mefətekwə ba'a tɛ ke mbelia ɗa. 

12Sheghwə nya feɗete mbeli yafa ghena hɛ ve. Ama geta nde ncɛ nda wəshi ke 
hɛ. Sefəa mene mefətekwə nde vɛ kənəa hɛ ba'a nde fə hɛ same kwa hweŋkwa 
ganyɛ. Tagha gɛ, ntəŋə hɛ yitea mene mefətekwə nya keve hɛ cakeɗake le Shala 
ta nci. 

13Kadzeghe melɛ hɛ dzeyi kwa ghəa yɛ ghweme, katere 'wərdə hɛ dzeyi te yɛ 
wəmbə, dzeyi yitea wəfe nyi jama jama nyi nza shenaŋkwe ta nci lɛnɛake. Vatse 
mene mefətekwə ŋwalea kwɛa ŋayɛ ba'a mene vale tahe ka makwashia ŋayɛ. 

14Ama kateme 'ya te ŋwalea kwɛa ŋayɛ, va nya menete mefətekwə hɛ, ya te ka 
makwashia ŋayɛ va nya menete vale tahe hɛ we. Kwa nza ŋkɛ ne, te gheyɛ ka 
dzeghe Shala teme 'ya va nya se yɛ kadzeyi wəmbəa ŋkwa le mi nyi kemene 
mefətekwə ba'a va nya zehwe wəshi melɛ yɛ le mi mefətekwə nyi dzeyi mbe yɛ 
ghɛa Shala ta ŋayɛ. Ma ke kwete ghena ŋela gezete geva: ‹Ma mbeli nyi ɗema 
zəzə va hɛ ne, mbeli nyi keza za hɛ.›» 

15Ya gha Israyɛl nza kamene mefətekwə ne, yakɛ ghəa ŋkɛ Zhəwda va mene fete 
tsagha gi! Dzawama Gilgal yɛ ma, dzemema Bɛt-Avɛn yɛ ma, zemema fela yɛ: Le 
Mahwətə nya teghweme, pe yɛ ma. 

16Kaganda ne, nahe Israyɛl kese kezlere zlere kala sla nya kezlere zlere. Ma 
tsetsenya ne, va wa newe ghweme Mahwətə te, kala zhɛgwəa lɛməa timɛti nyi 
ŋka mbeli kadzete ŋkwa gwəzə ganji wa? 

17Nahe ka Ɛfrayim kendeke nda ghəa nci ke kweci shala. Newe mə hɛ le ntsə. 

18Ma kwa nahemte sa wəshi hɛ behe behe ne, ntəŋə hɛ yitea mene mefətekwə. 
Ɗehwe ma hawe hɛ ke zləvə. 

19Katefə hɛ sefə mbe yɛ bidzəa ŋkɛ. Katezhɛ nda hawe ke hɛ va yɛ melɛa nci. 

Ozɛ 5 

Ka dzeghe Shala ba'a mbeli nyi yitea meghe 

1Ma ke Shala: «Gheyɛ ka dzeghe Shala, fa mə ghena nya megela, gheyɛ mbeli nyi 
te ghəa ka Israyɛl, ghwene mə sleme ta ŋayɛ, tsagha gheyɛ mbeli nyi yitea 
meghe: Gheyɛ ka hi kamene wəsə nya tiɗiɗi, ama nahe yɛ kese kakeleŋa mbe 
Mispa, kadagalawe nya keŋa ŋa pelɛ Tabor 

2ba'a kaki nya lɛame mbe Shitim. Ama 'ya ne, 'ya kateme te gheyɛ pɛtɛ. 

3Ma 'ya ne, nahe 'ya keɗepe hwelefe ta Ɛfrayim, kenza Israyɛl le ŋa ŋkɛ tewəfərə 
va 'ya we. Nahe yɛ keŋkeyite Ɛfrayim yitea mefətekwə, vatse nza Israyɛl wale 
wale tsetsenya. 

4Wəshi nyi menete ka Israyɛl ka fɛa hɛ kezhɛre geva kase sha Shala ta nci, kwa 
nza ŋkɛ sefəa mene mefətekwə nde vɛ hwa hɛ, keɗepe Mahwətə hɛ we. 

5Kele ghəa ka Israyɛl nde ve nda fete ke hɛ. Bete yabete ka Israyɛl ba'a ka Ɛfrayim 
va beze ghena ta nci, teɗe yateɗe Zhəwda le hɛ perə. 

6Le timɛtia nci ba'a yɛ sla ta nci ne, katese hɛ kadzawa kema ta Mahwətə. Ama 
katesləyi ŋkɛ hɛ, va nya slənyɛ ŋkɛ cakeɗake yitea hɛ we. 

7Nahe hɛ kepamte Mahwətə laka yake ŋwale mbe mefətekwə. Ma tsetsenya nda 
temte tere ne, rayɛ teza sebe te wəshi kezeme ghɛ ta nci. 

Mpa kwelɛ yɛ Ɛfrayim le Zhəwda 

8Vɛ mə vəaŋə kwa Gibɛya, vɛ mə veke mbe Rama, tsa mə lewela mbe Bɛt-Avɛn. 
Se kwetere wəmbə teɗa ŋa nde ghema, gha hwelefe ta Bɛnjamɛn. 

9Katenza Ɛfrayim kakwəfi te vecia ɗa. Ma wəsə nya zlape nya 'ya hwa ka Israyɛl 
ne, nahe ŋkɛ kenza kawəsə nya kaganda. 

10Ma mbeli nyi te ghə mbe Zhəwda ne, nahe hɛ kenza kaka hende ghala ta wəve. 
Katesheke hwepe wənəa ɗa 'ya kənəa hɛ kala ghwa. 

11Yaka yasa Ɛfrayim, nahe mbeli keŋkeɗate seɗa te kaganda ta ŋkɛ, va nya 
ɗehwe hwɛ ŋkɛ kwa sebe ta sefə. 

12Ma 'ya ne, katenza 'ya kala zhiwəva sha Ɛfrayim ba'a kala ghweleme sha ka 
Zhəwda. 

13Nahe Ɛfrayim keɗepete zereghwe ta ŋkɛ, tsagha ɗepete zhia ŋkɛ Zhəwda. 
Vatse hwɛave nda hwɛ Ɛfrayim ke Asiri ba'a ghwenakɛ nda mbeli ŋkɛ ke meghe 
nya wəba. Ama gheŋkɛ ne, katembete ŋayɛ keɗema katempimte zhia ŋayɛ ŋkɛ 
we. 

14Kwa nza ŋkɛ ma 'ya ne, kala nivɛrə tenza 'ya sha Ɛfrayim ba'a kala megela 
nivɛrə sha ka Zhəwda. Ma kekeseve wəsə 'ya ne, kateslə 'ya le mbe mɛ, wəndə 
shɛ katezləgwə ŋkɛ va 'ya we. 

Ɗe nya kaganda ya'yɛwe Mahwətə 

15Ma 'ya ne, 'ya kateslə ɗa, ‘ya katezhɛne geva kalə sha ghɛa ɗa hwa'a te və nya 
teɗepe fete ta nci hɛ ba'a nya tezhɛre ɗa geva hɛ. Ma vəa ŋkwa nya tenza hɛ mbe 
yaka ne, katezele ɗa hɛ.» 

Ozɛ 6 

1Tagha gɛ, ma pe yɛ gezete: «Nde mə, zhɛre nda ɓəmə geva ke Mahwətə. Gheŋkɛ 
nde ɗakɛ ɓəmə le zhi, gheŋkɛ nde tembe ɓəmə. Gheŋkɛ nde vate ɗa te gheɓəmə, 
gheŋkɛ nde tepeɗe zhia ɓəmə. 

2Ma kwetere wəmbəa hɛ bake ne, katezhɛne ɓəmə wənə ŋkɛ, Ma te kwa 
mahekene ta hɛ ne, katefə ɓəmə ŋkɛ same kwa kwele. Tagha gɛ, katenza 
gheɓəmə kwa kema ta ŋkɛ. 

3Ntsə ɓəmə geva kaɗepe Mahwətə, kaganda nza se ta ŋkɛ kala kiɗi ta ŋkwa, 
katese ŋkɛ sha gheɓəmə kala meŋzleghele, kala va feghwe nya keɓasle hɛɗi.» 

4Ma ke Mahwətə zhɛnete ŋayɛ: «Wa wəsə nya temene ŋa 'ya wa Ɛfrayim? Wa 
wəsə nya temene ŋa 'ya wa Zhəwda? Nahe ɗe ta ŋayɛ kenza kala ləmbə nya 
masheke, kala mɛnɛ nya keteməma kabete masheke. 

5Vatse ɗate ŋayɛ 'ya laka ka mɛ ŋkwa, mpəmte ŋayɛ 'ya laka ghena nyi kwa mɛa 
ɗa. Kateɓele meha ghwə ta ɗa kala waŋe. 

6Kwa nza ŋkɛ ɗe yamawe 'ya, za ma ke melɛa nyi le wəshi keseɗa. Ɗepe ɗa 
kaShala yaɗe 'ya, za ma ke yɛ melɛ kwa tere tere.» 

Wəshi nyi ndiremi ndiremi kashasha mbe Israyɛl 

7Ama gheyɛ nyi mbe meleme ta Adam ne, nahe gheyɛ kepelemte jikə geva ta ɗa. 
Tagha pamte ɗa gheyɛ 

8Nahe Gala'ad kenza kameleme ta ka ndiremia mehele, rayɛ va yɛ tɛakwe ta 
mimi. 

9Kala ka ghərəa kɛfi nyi te ghweɓe ne, wa nya wəvəsəa ka dzeghe Shala nya 
kampə mbeli kwa hweŋkwa ta Sishɛm. Wəsə nya ndiremi kashasha yamene hɛ 
deŋwa! 

10Ma te hɛɗia Israyɛl ne, nahe 'ya kenakɛ wəshi nyi ndiremi ndiremi kashasha: 
te hɛɗia shɛ mene mefətekwə ka Ɛfrayim, zhɛrenji ka Israyɛl wale wale. 

11Kaŋa ŋa perə gɛ Zhəwda, takwa takwa vəa mene wəshi se te wəve, vəa ŋkwa 
nya tezhɛne mbelia ɗa 'ya te ŋkwa nci. 

Ozɛ 7 

1Ma te və nya ɗe 'ya kambe Israyɛl ne, kancɛ geva fete ta Ɛfrayim ba'a beze ghena 
ta Samari. Kaganda ne, mbəɗəkwə yamene hɛ, kantsa ghɛ ka ghərəa kɛfi 
kaberete, kafə wəshi ka mefətekwə dzeyi kwa yɛ hweŋkwa. 

2Kazəzə wəsə kwa ndiremi nya mene hɛ hɛ we. Nahe 'ya kezəzəte ŋkɛ. Tsetsenya 
ne, kadzasle hɛ yɛ slene ta nci, kevə kevə nza ntsə ta ɗa te hɛ. 

Israyɛl kafa nda ma ghena ke Shala 

3Ma mbe 'yaghwa mehele ta nci ne, wəshi ŋ'wəshi yamene nda hɛ ke meghe, Ma 
laka tseŋwəa nci ne, və yaza nda hɛ ke mbeli nyi te ghə. 

4Pɛtɛ hɛ kamene vale tahe. Nahe hɛ kenza kala dəghwə nya kenefemte nefe nya 
zhɛnema nde ta ɗafa kanewe se te və nya ntawa hə nde kwa hwa'a te və nya 
wepe ŋkɛ. 

5Ma te vecia gəsəkəa meghea nci ne, shewə shewə nza mbeli nyi te ghə va mesle 
ta tɛ. Kaha nda dzeve meghe ke ka ŋ'wəshi ŋkwa, 

6te və nya hendeke geva hɛ. Ma mbe tseŋwəa nci ne, nahe hɛ kenza kala dəghwə. 
Kagweɗakwe hwepe wənəa nci kahɛ, Ama masheke ne, kafeɗeghe nde ba'a katse 
nde kala ghwə nya wəba. 

7Pɛtɛ hɛ kenefe nefe kala dəghwə, kampə mbeli nyi te ghəa nci hɛ. Nahe pɛtɛa ka 
meghea nci kebete, wəndə shɛ hwa hɛ ketsave ɗa lewela we. 

8Nahe Ɛfrayim kenza yipə le kweci mbeli, nahe Ɛfrayim kenza kakwasayɛ nya 
sema mbeli kazhɛre. 

9Kamɓisə berete ta ŋkɛ ka se se, ama keɗepe ŋkɛ we. Shinti meha ya mbe ghəa 
ŋkɛ, ama keɗepe ŋkɛ we. 

10Kele ghəa ka Israyɛl nde ve nda fete ke hɛ, ama kazhɛre geva hɛ kase sha Shala 
Mahwətə ta nci we. Mbe pɛtɛa wəshi nyi kemenete geva nyi ne, kese hɛ kazele 
ŋkɛ we. 

11Nahe ka Ɛfrayim kenza kala gezhia gheɗepe nya dewə nda mehele: katsa nda 
lewela hɛ ke Ɛzhipte, kahwɛ hɛ dzeme laka Asiri. 

12Ma te və nya tehwɛ hɛ kalə ne, katenegha zamba ta ɗa 'ya kənəa hɛ, katekese 
hɛ 'ya kasawa kala yɛ 'yɛ, katekese hɛ 'ya le keleŋa fatema ta ɗa ke tsene ta nci. 

13Wa nya ndiremi te hɛ kwa nza ŋkɛ hwɛ yahwɛ hɛ va 'ya gɛ! Wa nya beze te hɛ 
kwa nza ŋkɛ nahe hɛ kefatema ɗa ghena gɛ! Tseŋwə yasla hɛ te 'ya. Tagha gɛ ne, 
tsema nza 'ya kambelete hɛ wa? 

14Katsa ɗa lewela hɛ le wənə kwetɛŋe we. Ama ŋələvə yaŋələvə hɛ te gezle ta 
nci, geva ta nci yaperawe hɛ kezha kemave ha ba'a tɛ mɛnɛfɛ. Ma kala nya ne, 
wəsə nya ɗema mehele ta ɗa yamene hɛ. 

15'Ya nde tekete nda wəshi ba'a nde ndeke nda berete ke hɛ. Ama wəsə kwa 
ndiremi yazəzə hɛ te 'ya. 

16Ya hɛ zhɛreke geva ne, kenza laka 'ya we. Nahe hɛ kenza kala rəgi nya metələ. 
Katempə mbeli nyi te ghəa nci va kafayɛ tewəmbəreke ghena ŋkele ntsə nya geze 
hɛ. Tagha gɛ, kateŋ'wəshi hɛ mbeli kwa Ɛzhipte. 

Ozɛ 8 

Israyɛl kazaghə Shala 

1Vɛ mə vəaŋə, tsa mə lewela: ndiremi kame te hɛɗia Mahwətə kala zele. Ma ke 
Shala: «Kese hɛ kahawe va jikə geva ta ɗa we, kese hɛ kanza dɛŋe dɛŋe te wəsə 
nya tekete nda 'ya ke hɛ we. 

2Ma ke hɛ sha tsa ɗa lewela: ‹Shala yawe, nahe ghen'yɛ kenza kaIsrayɛl, nahe 
ghen'yɛ le ghəa n'yɛ keɗepe ŋa› 

3Nahe Israyɛl keneghakɛ ganyɛ. Katekeka ŋkɛ nde ghema ta ŋkɛ. 

4Pa hɛ ntentave ka meghea kɛfi, kaɗema kese ka'yɛwe va 'ya. Pa hɛ veveyi mbeli 
nyi te ghə kaɗema kese kageze ɗa. Pa hɛ fəte mze kwa tɛawetɛa ba'a mze kwa 
tere tere ta nci kezha vɛsə wəshi nyi zhɛrete mbeli kashala, yitea zamte geva 
sebe te hɛ. 

5Ka Samari, neghamte mə leve ta sla ta ŋayɛ gɛ! Nahe wənəa ɗa kewepenyɛ va 
hɛ. Pa te nyama və teɗema ɗa kanza te hɛ wa? 

6Se mbe Israyɛl levea shɛ, nde vɛsə mze nde menete ŋkɛ, kenza ŋkɛ kaShala we. 
Kaganda ne, katempəmte geva leve ta Samari. 

7Ma kwa nza ŋkɛ sefə yatsawete hɛ ne, sefə nya wəba yatetsa hɛ. Ma ke kwete 
ghena ŋela gezete geva: ‹Ma zləkə nya keveyima ghə ne, kaŋ'wete hə mbeli yite 
we.› Ya mbeli ŋ'wete ɓɛhwɛ ne, ka se se ka tezeme ŋkɛ. 

8Nahe Israyɛl kendahwe geva. Nahe ŋkɛ kenza hwa mbeli tsetsenya kala 
gezlehwe nya zhɛnema mbeli kaɗe. 

9Pa Ɛfrayim dzeme laka Asiri kala kwara gamba nya kendeŋe ghəa ŋkɛ. Pa ŋkɛ 
pave ka meghwateshi. 

10Ya hɛ nehe nda wəshi gəmə ke kweci mbeli ne, ‘ya katetsene hɛ tsetsenya. 
Temə vireɗi ne, katesa yaka hɛ va wəsə nya ɗaŋeɗa ta meghea mbeli nyi te ghə. 

11Kwele kwele pate reghwetɛ Ɛfrayim yitea kemave yaɓe jaɗafa. Ama reghwetɛa 
shɛhɛ ne, mene jaɗafa yamtsehete nda hɛ. 

12Ya 'ya rafete nda wəshi mahalegə slibə ne, katenza hɛ shɛ kala kwete wəsə. 

13Va nya ɗe hɛ kazeme sli dzeghe melɛ hɛ. Ama zeɗehwe ɗa melɛa nci, 'ya 
Mahwətə we. Tsetsenya ne, katezəzə yɛ fete ta nci 'ya ba'a kateɓela yɛ jaɗafa ta 
nci 'ya. Katezhɛne geva hɛ kadzawa Ɛzhipte. 

14Nahe Israyɛl kezaghəyite nde pate ŋkɛ, nahe ŋkɛ keŋate yɛ ghɛ meghe. Ma 
Zhəwda le ŋa ŋkɛ ne, kwele kwele ŋate meleme nyi berete berete ŋkɛ. Ama 
katendə ghwə 'ya yitea yɛ meleme ta ŋkɛ, katetere ghɛ ganjia nci ghwə.» 

Ozɛ 9 

Israyɛl katezeme wəshi nyi wale wale 

1Israyɛl, zlamama na kala kweci mbeli ma. Kwa nza ŋkɛ ne, nahe na keslə ŋa 
yitea Shala ta ŋa laka mene mefətekwə. Zhɛme yaɗe na kaŋ'we dzeyi te yayata 
lane. 

2Katebehe ŋa lane ba'a gela n'yi we, katekemave tɛ mɛnɛfɛ nya neghe na na we. 

3Katenza nza ka Ɛfrayim te hɛɗia Mahwətə we, katezhɛne geva hɛ kadzawa 
Ɛzhipte keɗema kadzeme Asiri. Pelɛagha ne, katezeme wəshi nyi wale wale hɛ. 

4Tagha gɛ, kateɓasle nda tɛ hɛ ke Mahwətə we, katenza melɛa nci zeɗehwe nda 
we. Katenza wəsə kezeme kala ɗafa zhaŋe sha hɛ: wale wale tenza pɛtɛa mbeli 
nyi kezehwe ŋkɛ. Katenza hɛ behe behe va ɗafa ta nci, ama katekele ŋkɛ hɛ 
kadzembe ghɛa Mahwətə we. 

5Wa yatemene yɛ te vecia begeme geva, te vecia gəsəkəa Mahwətə wa? 

6Ma te və nya teslə yɛ te hɛɗia ŋayɛ nya kebeze beze ne, katekemaneve ŋayɛ 
Ɛzhipte, ama katenza meleme ta Mɛmfis kakwele ta ŋayɛ. Katepese ndəŋwə hwa 
mcɛləa ŋayɛ, katenza tigə kwara dzeyi ki ghɛa ŋayɛ. 

7Nahe vəa sate te ŋkwa ta Mahwətə kese, nahe vəa ŋki zhɛme kese, ɗepete vəa 
shɛ Israyɛl gɛ! Ma pe yɛ sha geze: «Nahe nde mɛ ŋkwa kenza kagezhi, taheta 
taheta geze ghena wəndə nya nza sefəa Shala mbe.» Yawa, ma nda nza 'ya 
kagezhi ne, tewəmbəreke wəba ta fete ta ŋayɛ ba'a va ghyana ta mpa nya ha ɗa 
yɛ. 

8Ma nde newe ghweme te Ɛfrayim ne, nahe ŋkɛ kenza le Shala ta ɗa, gheŋkɛ ya 
kande mɛ ŋkwa. Ama keleŋa yaŋa nda mbeli dzeyi kwa pɛtɛa hweŋkwa ta ŋkɛ. 
Ma mbe ghɛa Shala ta ŋkɛ ne, mpa yaha nda mbeli. 

9Nahe yɛ kedzembe ŋayɛ mbe tepe ta beze ghena, kala nya vəashi mbe Gibɛya. 
Ama katezaghə fete ta ŋayɛ Shala we, kateɗa ŋayɛ ŋkɛ va jaɗafa ta ŋayɛ. 

Israyɛl kepəli nda hawe ke Mahwətə 

10Ma ke Shala gezete: «Ma vəashi ne, nahe 'ya kesləyi Israyɛl kala rɛzɛŋe nyi 
kwamte te ɓerama. Nahe 'ya kenakɛ ka shihɛ ŋayɛ kala kwa ghate ta ya ta 

dasekwa. Ama ntsehema ta nci mbe Ba'al-Pɛyor ne, pa hɛ ndeke nda ghəa nci 
Ba'al-Hawe ba'a zhɛrenji ndiremike kashasha kala shala nya ɗehwe hɛ. 

11Katezlə zləvəa Ɛfrayim kala zlə ta yɛ zaghwala: katezhɛne ya ŋwale kanza shɛ 
we, katezhɛne mi nyi le hwə kanza shɛ we, katezhɛne mi kadzawa hwə we. 

12Ya ŋwale nyi kele hɛ ne, katefə hɛ 'ya va hɛ nda tenza hɛ kazhili. Kaganda ne, 
wa nya ndiremi tenza te hɛ vəa ŋkwa nya slə ɗa 'ya yitea hɛ gɛ! 

13Ma newe Ɛfrayim 'ya ne, nahe ŋkɛ kezhɛrete ŋwalea ŋkɛ kala sli nyi kese mbeli 
kwamte. Kasərə hɛ ŋkɛ kalə sha nde mpə ŋkwa.» 

14Mahwətə, ma kenza na kave ɗa te hɛ ne, nyama ɗa tse wa? Zhɛrete mia nci 
kaka jɛŋa ba'a shifəmte ŋ'wa te hate va hɛ gi! 

15Ma ke Shala ɓiyitsa: «Nahe pɛtɛa 'yaghwa mehele ta nci kencɛte geva mbe 
Gilgal: Mbagha ghate 'ya kaɗema hɛ. Va slene nyi ndiremi ndiremia nci ne, 
kateŋka hɛ 'ya shave mbe ghɛa ɗa, katezhɛne 'ya kaɗe hɛ we. Nahe pɛtɛa mbeli 
nyi te ghəa nci kenza kaka fama ghena. 

16Nahe ɗa keme te Ɛfrayim, nahe yɛ slərəa ŋkɛ keghwelenji, katezhɛne ŋkɛ kaya 
yɛ ya we. Ya ŋwale nza va mi ɓiyitsa ne, katempə ŋwale ganji nyi yake hɛ 'ya.» 

17Katezhɛne Shala ta ɗa kaɗe hɛ, va nya fate nda ma ghena hɛ we. Katenza hɛ 
kaka ndeŋe dzeyi hwa kweci hwelefefi. 

Ozɛ 10 

Kiɗi ta meghe mbe Israyɛl 

1Nahe Israyɛl kese kala rɛzɛŋe ganyɛ nya keya kwele kwele. Ma kaya ŋkɛ kwele 
kwele ne, kapa yɛ reghwetɛ ŋkɛ kwele kwele. Ma kamtsehe jive te kema hɛɗia 
ŋkɛ ne, kamtsehe hi yɛ gɛaŋa ta ŋkɛ ŋkɛ. 

2Nahe ka Israyɛl kenza kaka mbəɗəkwə, katenza ɗaŋeɗa ta fete ta nci kənəa hɛ 
tsetsenya. Kateŋzla yɛ reghwetɛa nci Mahwətə le ghəa ŋkɛ ba'a katenteɗe yɛ 
gɛaŋa ta nci ŋkɛ. 

3Ma tsetsenya ne, ma ke hɛ sha geze: «Ma nda zhɛnema meghe kanza hwa 
gheɓəmə ne, va nya sema gheɓəmə kahawe va Mahwətə. Ama te ŋkwa nya nza 
nya gheɓəmə ne, wa yanza meghe kamenete ɓəmə wa?» 

4Nda caŋa yatseha hɛ, fela tseŋwə yazeme hɛ, yɛ jikə geva yamene hɛ. Ama nahe 
wəsə nya tiɗiɗi kenza sha hɛ kala kwerehi nya kepese dzeyi mbe wəve. 

5Ma mbeli nyi mbe Samari ne, va leve ta sla nya mbe Bɛt-Avɛn hawe hɛ. 
Kanehwene mbeli nyi mbe yitea levea shɛ, tsagha ka dzeghe Shala nyi mbe. 
Zlama hɛ yitea ganyɛa ŋkɛ, tsetsenya kaɗema ŋkɛ hwa hɛ gɛ gi! 

6Katekele leve ta sla mbeli perə kadzeme Asiri kawəsə keve nda ke Meghe nya 
wəba. Katezhɛ hawe ke Ɛfrayim ba'a katehale dzeve Israyɛl va yɛ zəzə ta ŋkɛ. 

7Rayɛ tenza sebe te Samari. Nahe meghea ŋkɛ kenza kala təkwə nya kele ghwa. 

8Kateza geva sebe te kələŋə nyi mene jaɗafa nyi ka Israyɛl dzeyi hwa hɛ. 
Katezlere yɛ ndəŋwə ba'a yɛ gwezlembela kaja dzeyi te yɛ reghwetɛa nci. Ma ke 
hɛ sha tegeze vəa ŋkwa shɛ: «Yɛ ghweme, zhiɓə mə geva kənəa ghen'yɛ», «Yɛ 
wəmbə, dase mə geva kənəa ghen'yɛ.» 

Katemene wəsə nya tsawete ŋkɛ Israyɛl se te wəve 

9Se te fete nya kwa Gibɛya ne, nahe ka Israyɛl kemenete jaɗafa. Kezhɛreke pa 
we. Ashɛ ndeɗekə kedzehwa ka jaɗafa shɛhɛ mpa kwa Gibɛya wəka? 

10Kateme 'ya te hɛ. Ma va nya ndeke nda ghə hɛ ke fete ta nci nyi bake ne, 
katetsene geva hwelefefi yitea hɛ. 

11Nahe Ɛfrayim kenza kambəkwəa sla nya ke'yɛ 'yɛ, nya keɗe kaŋkeɗe ha te lane. 
Ma kwa nakɛ gwerezle nya mbe welɛa ŋkɛ 'ya ne, pa 'ya hwepeyite wəɗə yitea 
Ɛfrayim nahe Zhəwda kenza kwa wəza, wəsə kempə təsə yantsehe Israyɛl. 

12Tsawe nda mə wəsə nya tiɗiɗi ke ghəa ŋayɛ, katemene ganyɛ yɛ se te wəve. 
Tsəhwə nda mə wəve mɛnɛfɛ ke ghəa ŋayɛ. Nahe və kese kezha zele ɗa yɛ, 'ya 
Mahwətə, pa te və nya tese 'ya kame nza tiɗiɗi kənəa gheyɛ. 

13Ama nahe yɛ kewəzakɛ 'yaghwa mehele, nahe yɛ kemeneke wəsə kwa ndiremi 
te wəve ba'a nahe yɛ kezehwe ya ta tseŋwə. Israyɛl, nahe na kevate ghə te berete 
ta ŋa ba'a te kwele kwele ta ka sewajɛa ŋa. 

14Vatse tetsa geva kaka hwa mbelia ŋa, kateŋzlamte geva pɛtɛa meleme ta ŋa nyi 
berete berete. Katenza hɛ kala Bɛt-Arbɛl. Ma vəa ŋkwa nya have nda mpa meghe 
Shalman ne, nahe ŋkɛ keghazlemte yɛ meghekɛa ŋwale ba'a ŋwalea nci. 

15Nya ya kawəsə nya mtseke ŋayɛ wəsə nya menete yɛ mbe Bɛtɛl, va dzawea 
'yaghwa mehele ta ŋayɛ. Kiɗima ta ŋkwa ne, rayɛ tenza sebe te meghe nya mbe 
Israyɛl. 

Ozɛ 11 

Ɗe ta Shala kezha Israyɛl, wəzege ta ŋkɛ 

1Ma ke Shala: «Ma te və nya se Israyɛl kamempɛhweta ne, nahe 'ya keɗehwe ŋkɛ, 
nahe 'ya kehekake ŋkɛ, gheŋkɛ nya kawəzege ta ɗa same kwa Ɛzhipte. 

2Ama kwa sebe ta ŋkɛ, ma kantsehe heka ŋkɛ 'ya ne, kantsehe hendemte geva 
ŋkɛ yitea 'ya. Melɛ yadzeghe nda mbelia ɗa ke yɛ Ba'al, ‘wərdə yatere nda hɛ ke 
kweci shala. 



1633 

 

 
Ghena ta Shala 

Kapsiki DC Bible 
©2012 Alliance Biblique du Cameroun and Bible Society of Cameroon. 

 

 
 

 

3Ndagwara 'ya nde se kateke nda dzeghwa ke Ɛfrayim ba'a nde se kakese ŋkɛ te 
dzeve. Ama keɗepete ŋkɛ 'ya nde se kanewe ghweme te we. 

4Nahe 'ya kencɛte nda hweŋkwa le gwedəa mehele, nahe 'ya kese slape vare 
gheŋkɛ laka ɗe. Nahe 'ya kese kala meghekɛa wəzege nya keslape wəzege ta nta 
vare ghweleme ta nta. Nahe 'ya kese kavəkwə yite kezha ve nda wəsə kezeme. 

5Katezhɛne ka Israyɛl kadzawa Ɛzhipte we, ama Asiri nde tenza kande sleke hɛ. 
Kwa nza ŋkɛ nahe hɛ keɗema zhɛne geva kase sha 'ya. 

6Vatse nza mpa dzeyi mbe yɛ meleme ta nci, kaŋzla zli nyi dzeyi yitea hɛ ŋkɛ, 
kampə pɛtɛa wəshi ŋkɛ tewəmbəreke zəzə nyi ndiremi ndiremia nci. 

7Nahe mbelia ɗa kezhɛrave ɗa wəmbə. Kaheka hɛ mbeli sawa pelɛ ghweme ne, 
ama wəndə shɛ hwa hɛ kesate te ŋkwa we. 

8Tsema tenza 'ya kawəfəyite ŋa wa Ɛfrayim? Tsema tenza 'ya kapamte ŋa wa 
Israyɛl? Tsema tenza 'ya kamenete ŋa kala Adma, kazhɛrete ŋa kala Seboyim 
wa? Nahe mehele ta ɗa kenza ketaze taze, nahe zhɛ helia ɗa kenza kwele kwele. 

9Katepele nda hweŋkwa 'ya ke ghwə ta hwepe wənəa ɗa we, katezhɛne geva 'ya 
kase kaza Ɛfrayim we. Kwa nza ŋkɛ ne, nahe 'ya kenza kaShala, kaɗema kawəndə 
ŋelɛ. Ma sha gha, gha Ɛfrayim ne, nahe 'ya kenza kaShala nya kaganda, katese 'ya 
le wənə le wənə we.» 

10Katedzeghwa mbeli nyi fəhwe mbeli kwetere wəmbə va Mahwətə nya 
keghwəghwə kala nivɛrə. Ma te və nya teghwəghwə ŋkɛ ne, katehwɛ ŋwalea ŋkɛ 
le bare bare shave pelɛ ŋkwa kepəkwə ta veci. 

11Katehwɛ hɛ same kwa Ɛzhipte le bare bare kala zlə ta yɛ zaghwala, ba'a sawa 
pelɛ Asiri kala zlə ta yɛ ghwəɗəŋkwə. Ma ke Mahwətə gezete: «Katezhɛne hɛ 'ya 
kase kadzete hɛɗia nci.» 

Ozɛ 12 

Ka tseŋwəa kɛfi ka Israyɛl ndimə ndimənyɛ 

1Ma ke Shala: «Kantəslə ɗa Ɛfrayim le tseŋwə, kadzasle ɗa Israyɛl le mbəɗəkwə. 
Ama nahe Zhəwda kenza le 'ya, nahe ŋkɛ kenza dɛŋe dɛŋe te 'ya, ‘ya Shala nya 
kaganda.» 

2Kabehe ghəa ŋkɛ Ɛfrayim le sefə, kahwɛ ŋkɛ kavəghwə kwa sebe ta sefəa ŋkwa 
kesame ta veci. Kaslə yɛ tseŋwə ŋkɛ ba'a kamene berete ŋkɛ kwele kwele. 
Kamene jikə geva ŋkɛ le Asiri ba'a kafə nda n'yi ŋkɛ ke Ɛzhipte. 

3Nahe Mahwətə kenza mbe ghena le Zhəwda. Kateme ŋkɛ te hwelefe ta Zhakob 
va dzeghwa kwa ndiremi ta ŋkɛ, kateŋki nda zhɛme ŋkɛ kala yɛ slene ta ŋkɛ. 

4Ma mba Zhakob kwa hwə ne, nahe ŋkɛ kekelehwe ŋkwa wəza meghekɛ. Ma kwa 
mene za ŋkɛ ne, pa wətite wəti le Shala. 

5Pa ŋkɛ wətite wəti le nde ghwene ta Shala ba'a hərəte ŋkɛ. Ntake Zhakob 
kanehwene ba'a ka'yɛwe wəpi ve. Pa Zhakob begeme le Shala mbe Bɛtɛl, tagha 
gezete ɓəmə ghena Shala. 

6Nahe Mahwətə kenza kaShala nde berete. Ma ke gheŋkɛ nya heka mbeli 
“kaMahwətə” gezete: 

7«Katezhɛre geva na kase sha 'ya, 'ya Shala ta ŋa. Nza ganyɛke, hawe va wəsə nya 
tiɗiɗi ba'a ve ghə te 'ya kevə kevə, 'ya Shala ta ŋa.» 

8Ma ke Shala gezete: «Ɛfrayim, kala ka Kanan ne, kiləwə mbəɗəkwə ya yitea 
dzeve va gha, mene mbəɗəkwə yaɗe na. 

9Ma pa na gezete: ‹Kaganda ne, nahe 'ya kezhɛre kande galɛpi, nahe 'ya 
kekemave mcɛlə. Ama kemenete wəsə kwa ndiremi 'ya we, kasləyi wəsə fete 
wəndə mbe 'ya we.› 

10Ama 'ya Mahwətə ne, 'ya ya kaShala ta ŋa se te və nya same na kwa Ɛzhipte. 
Katezhɛne 'ya kave ŋa nza dzeyi mbe yɛ cɛ lekwesa, kala nya te və nya begeme 
'ya le gha. 

11Nahe 'ya kegezete nda ghena ke ka mɛ ŋkwa ba'a keghweneke nda wəshi nyi 
ketemene geva ke hɛ. Laka ka mɛ ŋkwa ne, nahe 'ya kegezete ghena keyipə pa. 

12Nahe ka Gala'ad kenza kaka mefətekwə ganji, nahe hɛ kezhɛrenji kawəshia 
kwadanji. Kadzeghe melɛ hɛ le mcɛmcɛli kwa Gilgal. Ama nahe reghwetɛa nci 
kenza kala tsene ta yɛ pelɛ dzeyi mbe yɛ wəve.» 

13Pa Zhakob hwɛnyɛ kadzeme Mɛzopotami. Pa Israyɛl menete slene kadzembe 
male. Kaganda ne, kadzembe male yate wəshi ŋkɛ. 

14Ama laka nde mɛ ŋkwa ne, nahe Mahwətə kekelakame Israyɛl kwa Ɛzhipte. Te 
zlaɓa ta nde mɛ ŋkwa ne, nahe Israyɛl keyate geva. 

15Nahe Ɛfrayim kevate zhi nya ndiremi te Shala. Ama katezhɛne zhɛme ta mpə 
ŋkwa ta ŋkɛ Nde sleke ŋkɛ kwa ghəa ŋkɛ, kateŋki nda yɛ ŋele ta ŋkɛ ŋkɛ. 

Ozɛ 13 

Za nya ketedzete Israyɛl 

1Ma vəa ŋkwa nya gezete ghena Ɛfrayim ne, nahe mbeli pɛtɛ kese kaghazlənə. 
Wəbake se ŋkɛ te hɛɗia ka Israyɛl. Ama nahe ŋkɛ kemenete beze ghena laka 
hawe va Ba'al ba'a nahe ŋkɛ kemtenyɛ tewəmbəreke gheŋkɛ. 

2Pa ɓeshi ne, jaɗafa yamene ka Ɛfrayim: nahe hɛ kevɛsəte nda yɛ pa ta wəshi ke 
ghəa nci, kweci shala nyi ncake hɛ yitea mze kwa tɛawetɛa ta nci ke ghəa ŋkɛ. 

Nahe hɛ kenza kaslene ta ka mene wəshi. Ndagwara ma ke hɛ sha geze: «Dzeghe 
nda mə melɛ ke hɛ gɛ!» Ntake mbeli kahawe va levea lɛmə. 

3Vatse tenza hɛ kala ləmbə nya masheke, kala mɛnɛ nya kebete kahe kahe te 
kwəsərə, kala cɛkəvə nya kele sefə cakeɗake yitea lane ba'a kala n'yi nya ketələ 
same te wəfela. 

4Israyɛl, 'ya ya kaMahwətə Shala ta ŋa ghala same na kwa Ɛzhipte. Kwete Shala 
shɛ keɗepe na keɗema 'ya we, kwete nde mbele ŋkwa shɛ keɗema 'ya we. 

5Ma 'ya ne, nahe 'ya keɗepete ŋa te ɓerama, te hɛɗi nya keghwele ghwele. 

6Dzetema ta ŋa te ŋkwa nya nza gwəzə ne, nahe na kebehekɛ ghəa ŋa. Ama 
behema ta ŋa ne, nahe na kezhɛre ŋa kande kele ghə, vatse zaghəyite ɗa na. 

7Tagha gɛ, pa 'ya zhɛre ɗa kala nivɛrə kaŋa ŋayɛ pɛtɛ, kala deghwava nya ɗeke 
ɗeke kezha ɗa ŋkwa kwa hweŋkwa. 

8Kaha ŋayɛ mpa 'ya kala mtsekwele nya fəhwe ŋwale mbeli yite. Pa 'ya 
ŋkwahemte hate te gheyɛ. Tagha gɛ, kaslekwe ŋayɛ 'ya kala ŋemalea nivɛrə, 
Katemcɛhwe ŋayɛ wəshi keseɗa nyi hwa gamba mbe. 

9Israyɛl, wa nya na keza za gɛ! Deke 'ya nde nza kakemanakɛ ŋa. 

10Tema meghea ŋa kezha mbele ŋa ŋkɛ gɛ wa? Tema mbeli nyi te ghəa ŋa nyi 
dzeyi mbe yɛ meleme ta ŋa gɛ wa? Ma vəashi ne, ma pa na gezete ɗa: Ndeke ɗa 
meghe ba'a mbeli nyi te ghə. 

11Tagha gɛ, pa 'ya ndeke ŋa ka meghea kɛfi va nya bezenyɛ wənəa ɗa va gha. 
Ama va hwepe ta wənəa ɗa ne, pa 'ya zhɛne kafəhwe hɛ. 

12Nahe fete ta Ɛfrayim kerafete geva megela. Nahe jaɗafa ta ŋkɛ kewəmbəyi geva 
te ŋkwa ganyɛ. 

13Kateme yaka te kala nya te və keya wəzege. Ama nahe ŋkɛ kawəzege nya 
kadewə mehele: ma kwa se və kesawa ta ŋkɛ ne, pa ɗema sawa kwa hwəa 
meghekɛ. 

14Katembeɗe hɛ 'ya va dzawa ghɛa mbelia kwahɛɗi na? Katembele hɛ 'ya va mte 
na? Gha mte, tema wəshi kempa ta ŋa gɛ wa? Gha ghɛa mbelia kwahɛɗi, tema 
berete kempə ŋkwa ta ŋa gɛ wa? Katezhɛ heli 'ya yitea Ɛfrayim we. 

15Ma vəa ŋkwa nya jive Ɛfrayim mbe kema hwa ka kesaka yitenyɛ ne, kase sefəa 
ŋkwa kesame ta veci, kase sefəa Mahwətə te ɓerama. Tagha gɛ, kahase ghwa, 
kashifə belageji, kafə mcɛlə ba'a pɛtɛa wəshi nyi nza zləvə te ŋkɛ. 

Ozɛ 14 

1Kateme ɗa te ka Samari va nya zhɛrave nda wəmbə hɛ ke Shala ta nci. Katempə 
hɛ va kafayɛ, kateghazle ŋwalea fəshia nci mbeli ba'a katehene ŋwale mbeli 
same kwa hwə va mia nci. 

Mbe ta hwelefe nya kefama ghena 

2Israyɛl, zhɛne geva kase sha Shala Mahwətə ta ŋa, kwa nza ŋkɛ fete ta ŋa nde 
teɗemte ŋa. 

3Zhɛne mə geva kase sha Mahwətə, ma pe yɛ sha geze nda ghena: «Kelemte pɛtɛa 
fete ta n'yɛ te wənə ba'a yɛte wəsə ganyɛ nya ve ŋa ghen'yɛ. Ma te ŋkwa 
mcɛmcɛli ne, katedzeghe ŋa melɛ n'yɛ le ghena nyi geze n'yɛ. 

4Katembelete n'yɛ Asiri we. Katezhɛne n'yɛ kadzeme gədəwə kempa we. Ma pa 
na ta wəshi nyi menete nyi ghen'yɛ ne, katezhɛne n'yɛ kaheka hɛ ‹kaShala ta 
n'yɛ› we. Kwa nza ŋkɛ deke gha nde zhɛ heli yitea mezhɛte.» 

5Ma ke Shala: «Katembe Israyɛl 'ya va fama ghena ta ŋkɛ. Kateɗe ŋkɛ 'ya le wənə 
kwetɛŋe kwa nza ŋkɛ mba wənəa ɗa kebeze beze ve we. 

6Katenza 'ya sha Israyɛl kala mɛnɛ, katebete ghwə ŋkɛ kala ghwəli ghwa, kateha 
slərə ŋkɛ kala wəfe nyi mbe Liban. 

7Kateha yɛ dzeve ŋkɛ, katenza ŋkɛ ganyɛke kala bekele, katezəŋwə ŋkɛ kala yɛ 
wəfe ta Liban. 

8Katezhɛne geva ka Israyɛl kase kezha ntishɛ yitea shenaŋkwe ta ŋkɛ. Katezhɛne 
hɛ kawəza ha, katebete ghwə hɛ kala rɛzɛŋe, katenza zləvə te hɛ kala tɛ nya mbe 
Liban. 

9Ɛfrayim, wa wəsə nya kejikəte ɗa le wəshi nyi zhɛrete mbeli kashala wa? ‘Ya ya 
kande zhɛne səkwə ta ŋa ba'a kande newe ghweme te gha. Ma 'ya ne, nahe 'ya 
kenza kala vɛ, wəfe nya gwəzləmə keveci keveci. ‘Ya nde ve ŋa wəshi nyi mene 
na se te wəve.» 

10Ma wəndə nya kentsehwele ntsehwele ne, katefave wəshia shɛhɛ ŋkɛ. Ma 
wəndə nya keɗepe wəshi ne, kateɗepe zeweve ta nci ŋkɛ. Kwa nza ŋkɛ ne, nahe 
yɛ hweŋkwa ta Mahwətə kenza tiɗiɗi tiɗiɗi, katedzeghwa mbeli nyi tiɗiɗi kwa 
hɛ, ama katebete ka fama ghena kwa hɛ. 

Zhowɛl 

Zhowɛl 1 

1Ghena nya gezete nda Mahwətə ke Zhowɛl, wəzege ta Petəwɛl. 

Se ta yɛ dzale ba'a ɓɛaŋwela 

2Gheyɛ mbelia jama, fa mə ghena nya, gheyɛ pɛtɛa ka Zhəwda, ghwene mə sleme. 
Nahe wəsə nya kala nya kegha kamenete geva te vəa ŋayɛ keɗema te vəa ka 
shihɛ ŋayɛ na? 

3Ɓela nda mə ghena shɛ ke ŋwalea ŋayɛ, kateɓela nda ŋkɛ hɛ ke ŋwalea nci, 
kezha ɓela nda ŋkɛ ŋwalea nci ke mbeli nyi keteya kwa sebe ta nci. 

4Ma wəshi nyi ketene yitea mɛa yɛ geteɗə te wəve ne, nahe yɛ dzale kezehwe hɛ. 
Ma nyi ketene yitea mɛa yɛ dzale ne, nahe yɛ zhamaya kezehwe hɛ. Ma nyi 
ketene yitea mɛa yɛ zhamaya ne, nahe yɛ jagha kezehwe hɛ. 

5Ka ghwəyi ghwəyi, feɗeghe mə ba'a nehwene mə! Gheyɛ pɛtɛa ka sa tɛ, ŋgaɗe 
mə ghəa ŋayɛ, katezhɛne tɛ mɛnɛfɛ kadzete mɛa ŋayɛ we. 

6Nahe ləmbəa yɛ dzale kepesleyi geva te hɛɗia n'yɛ. Nahe hɛ kenza keberete 
beretenji, kaɓelate hɛ mbeli we. Nahe yɛ slene ta nci kenza kala ŋa nivɛrə, nahe 
yɛ ghweleme ta nci kenza kala ŋa ŋemalea nivɛrə. 

7Nahe hɛ kezhɛrete yɛ rɛzɛŋea n'yɛ kaɓerama, nahe ŋkɛ kezamte sebe te yɛ 
dasekwa ta n'yɛ. Nahe hɛ kezehwe hɛ, nahe hɛ kempeɗehwe zlapələa nci ba'a 
nahe hɛ kezhɛrete yɛ dzeve ta nci tɛzlɛzlɛ. 

8Ŋgaɗe mə ghə kala makwa nya nza wəsə hwa hwə ve kezha nehwene za makwa 
nta. 

9Kezhɛne mbeli kafəke ha ba'a tɛ kadzembe ghɛa Shala we. Vatse nza ka dzeghe 
Shala mbe nehwene, ghenci nyi kaka mene slene ta Mahwətə. 

10Nahe yɛ wəve kebezemte geva, nahe hɛɗi kenza helaŋe helaŋe. Nahe ha 
kebezemte geva, nahe tɛ mɛnɛfɛ kekiɗi ba'a nahe n'yi nya lɛnɛa kehase. 

11Nahe ka wəza kenza keyirə yirə, kaŋələvə ka mene slene mbe wəvea rɛzɛŋe. 
Nahe sebe keza te ha ba'a megi, rayɛ sebe te wəshi nyi kese te wəve. 

12Nahe yɛ rɛzɛŋe keghwelenji, nahe yɛ dasekwa ketiwɛɗinji. Nahe yɛ 
kwakweme, yɛ peha, yɛ maŋgwerə, pɛtɛa wəfe nyi keya keghwelenji. Nahe 
zlama kekiɗinyɛ hwa mbeli. 

Heka ŋkwa yitea səwəmayɛ ba'a səkwə ghə 

13Gheyɛ ka dzeghe Shala, hwepe mə wəsə hwa hwə ba'a ŋgaɗe mə ghə. Gheyɛ ka 
mene slene te reghwetɛ, tsa mə lewela. Gheyɛ ka mene slene ta Shala ta ɓəmə, 

nza mə le wəsə hwa hwə kahɛ, va nya zhɛnema mbeli kafə wəshi ba'a tɛ kase 
kadzembe ghɛa Shala. 

14Gezete mə vəa kemene səwəmayɛ, zlapete mə tsene nya wəba, tsenete mə 
mbelia jama ba'a pɛtɛa mbeli nyi te hɛɗi mbe ghɛa Shala Mahwətə ta ɓəmə, tsa 
nda mə lewela ke Mahwətə. 

Takwa takwa vecia Mahwətə kase 

15Amaga, takwa takwa veci nya dzawe kase, vecia Mahwətə gɛ wa! Se yase ŋkɛ 
kala ndiremi nya keza wəshi pɛtɛ, nya ghweneke Shala nde berete. 

16Nahe wəsə kezeme ta ɓəmə keza kwa ntsə ta ɓəmə, nahe zlama ba'a farefa 
keshave mbe ghɛa Shala ta ɓəmə. 

17Nahe wəshi nyi tsawete mbeli keghwelenji mbe hɛɗi. Nahe yɛ tame kenza 
ghwalɛalɛa, nahe yɛ dɛdimə kenza keŋzla ŋzla, va nya ɗema ha shɛ. 

18Fama mə nehwene ta wəshi keseɗa gi! Ndeŋe yandeŋe yɛ sla dzeyi te yayata 
ŋkwa, va nya ɗema gwəzə mba va hɛ. Pa le timɛti kadene. 

Səkwə ghə ta nde mɛ ŋkwa 

19Mahwətə, katsa ŋa lewela 'ya! Kwa nza ŋkɛ katere gwəzə nyi hwa gamba ghwə, 
katse pɛtɛa wəfe nyi kwamte ghwə. 

20Pa le wəshi keseɗa nyi hwa gamba kazhɛre geva laka gha, kwa nza ŋkɛ nahe 
yɛ hələ kehasenji, katere gwəzə nyi hwa gamba ghwə. 

Zhowɛl 2 

Takwa takwa vecia Mahwətə kase 

1Vɛ mə tereme pelɛ Siyon, tsa mə lewela pelɛ ghweme nya keveyi geva tekeleke. 
Bare bare pɛtɛa mbeli nyi te hɛɗi, kwa nza ŋkɛ se yase vecia Mahwətə, takwa 
takwa ŋkɛ kase. 

2Nahe ŋkɛ kenza kavecia ŋkwesle ba'a viɗi, kavecia ləmbə ba'a meləkwə ləkwə. 
Se yase ləmbəa yɛ dzale, nahe hɛ kenza kwele kwele ba'a keberete beretenji, 
yipə yipə le viɗi nya kedəpə geva kənəa yɛ ghweme. Kegha mbeli kanakɛ wəsə 
nya kala nyagha we, katezhɛne mbeli kanakɛ ŋkɛ tɛape we. 

3Kala ghwə nya ketere ŋkwa ne, kazeme pɛtɛa wəshi hɛ mbe kema ta nci ba'a 
dɛrɛŋe rɛŋe nza ŋkwa kwa sebe ta nci. Ma tewə hɛ kese ne, kala ntsa ta Ɛdɛn se 
ŋkwa nya te hɛɗi, ama kwetere wəmbəa nci ne, ɓerama nya dɛrɛŋe rɛŋe ya shɛ. 
Wəsə shɛ kembele yitea hɛ we. 

4Nahe hɛ kenza kala gədəwəa lɛmə, kahwɛ hɛ kala ka zleɗe gədəwəa lɛmə. 

5Kagaka hɛ kala yɛ wəmata gədəwə nyi kehwɛ dzeyi kwa ghəa yɛ ghweme 
keɗema kala ghwə nya ketse te vegheme. Kase hɛ kala ka sewajɛ nyi berete 
berete nyi kepate geva yitea mpa. 

6Nakɛma ta mbeli ke hɛ ne, kabare bare mbeli, kazhɛre pɛtɛa yɛ kema tɛarawe 
rawe. 

7Kahwɛ hɛ kala ka katsala kɛfi, kadzawa hɛ wəmbəa zli kala ka sewajɛ. Yayata 
wəndə kadzeghwa tiɗiɗi mbe kema ta ŋkɛ, kaɗema kasame kwa hweŋkwa ta 
ŋkɛ. 

8Wəndə shɛ katsəkwə kwete wəndə we, yayata wəndə kadzeghwa tiɗiɗi. Kahwɛ 
hɛ dzate hwa yɛ have, kaɗema kasame kwa zəɗə. 

9Kahwɛ hɛ kalə kadzembe meleme, kahwɛ hɛ dzeyi te zli, kadzeki yɛ ghɛ hɛ 
dzawa te yɛ wəfela kala ka ghərəa kɛfi. 

10Ma kase hɛ ne, kagaŋkəɗə hɛɗi, kala wəsə nya ɗe ghweme kateɗe. Kanza veci 
ba'a tere ngərə ngərə, kazhɛne yɛ saseregwa kaɓele we. 

11Kaŋgezle Mahwətə te kema ta ka sewajɛa ŋkɛ. Nahe ka sewajɛ nyi kefa nda 
ghena kenza kwele kwele ba'a keberete beretenji. Kaganda ne, nahe vecia 
Mahwətə kenza dzawe, dzawe fate fate. Wa nde nza kasəwəte ŋkɛ wa? 

Və kezhɛre geva kase sha Mahwətə nya 

12Ma ke Mahwətə gezete: «Və ya shɛ tsetsenya, zhɛre ɗa mə geva kase le wənə 
kwetɛŋe. Mene mə səwəmayɛ, nehwene mə ba'a ŋgaɗe mə ghə. 

13Yɛ lekwesa ta ŋayɛ yaŋkwahe yɛ we, ama wənəa ŋayɛ yazhɛre yɛ.» Kaganda 
ne, zhɛre mə geva kase sha Shala Mahwətə ta ŋayɛ: nahe ŋkɛ kenza kande 
ganyɛa mehele ba'a kande zhɛ heli, kande səwə ghena ba'a kande ɗe ŋkwa. 
Kazəzə ɗa nyi vate ŋkɛ te mbeli ŋkɛ. 

14Ya kwete katembeɗe zəzə ŋkɛ ba'a katezhɛne ŋkɛ kamene ŋayɛ ganyɛ wa. 
Tagha gɛ, wərə yɛ kafə nda ha ba'a tɛ kase ke Shala Mahwətə ta ŋayɛ. 

Heka ŋkwa yitea səwəmayɛ ba'a səkwə ghə 

15Vɛ mə tereme pelɛ Siyon, geze mə və kemene səwəmayɛ, zlape mə tsene nya 
wəba. 

16Tsene mə mbeli yitea tsene nya keveyi geva tekeleke. Rəkwə mə ka meha 
mehɛɗi, ka mempɛhwetɛti ba'a ŋwalea fəshi. Shavenyɛ za makwa mbe cɛa ŋkɛ, 
same nda makwa kwa cɛa nta. 

17Nehwene ka dzeghe nda melɛ ke Mahwətə mbe ghɛa Shala, kwelɛ yɛ ŋkwa 
kedzeki le reghwetɛ. Ma ke hɛ sha mpi nda dzeve ke Shala: «Mahwətə yawe, zhɛ 
heli yitea mbelia ŋa, pəli nda ma hawe na ke mbelia ŋa ma, pelema hwelefefi na 
kayiɗə n'yɛ ma. ‹Tema Shala ta nci gɛ wa?›, ke hɛ sha tegeze.» 

Mahwətə kazhɛne səkwə ta mbelia ŋkɛ 

18Kwele kwele ɗe hɛɗia ŋkɛ Mahwətə, kazhɛ nda heli yitea mbelia ŋkɛ. 

19Ma ke Mahwətə zhɛnete nda ke mbelia ŋkɛ: «'Ya katezhɛne kaghwene ŋayɛ ha, 
tɛ ba'a n'yi nya lɛnɛa. Katenza yɛ behe behe va hɛ. Katezhɛne 'ya kapele kweci 
hwelefefi kezha yiɗə ŋayɛ tɛape we. 

20'Ya kateŋka ka jaga ta ŋayɛ nyi kesawa laka bela kwa gwela, ‘ya kateŋka hɛ 
kadzete hɛɗi nya dɛrɛŋe rɛŋe ba'a nya keghwele ghwele, ‘ya katebete ka ncɛ 
kema ta nci kwa ndərə kwa Ghwənəghwə ba'a ka dale sebe ta nci kwa ndərəa 
Mɛditɛranɛ. Katebeze sefə geva ta ka mpə mpə nyi kezəŋwə ndiremike mike. 
Tsetse teza sebe te mbeli nyi kese kamene ŋayɛ wəshi nyi ndiremi ndiremi. 

21Hɛɗi, ghazlənəma na gɛ ma! Zlama ba'a nza fare fare, kwa nza ŋkɛ kamene 
wəshi nyi jama jama Mahwətə. 

22Wəshi keseɗa nyi hwa gamba, ghazlənəma yɛ gɛ ma! Ɗa yaɗa gwəzə nyi hwa 
gamba, ya yaya yɛ wəfe, nahe dasekwa ba'a rɛzɛŋe kenza ŋkeŋkerɛape. 

23Mbeli nyi mbe Siyon, zlama mə ba'a nza mə fare fare tewəmbəreke Shala 
Mahwətə ta ŋayɛ. Kame ŋayɛ meŋzleghele ŋkɛ kezha mbele ŋayɛ, kame ŋayɛ va 
ŋkɛ le vəa ŋkɛ kala nya vəashi. 

24Katenza yɛ tame viɗi viɗi va ha, katenza yɛ weta pɛre pɛre va tɛ ba'a yɛ seka 
ghɛafe ghɛafe va n'yi. 

25'Ya kateŋki ŋayɛ wəshia ŋayɛ nyi zehwe yɛ geteɗə, yɛ dzale, yɛ zhamaya ba'a 
yɛ jagha, wəvəsəa wəshi nyi ghweneke nyi 'ya yitea gheyɛ. 

26Katezeme wəshi kezeme yɛ behe behe, katetsahe sləa ɗa yɛ, 'ya Shala Mahwətə 
ta ŋayɛ nya kemene ŋayɛ wəshi meŋele. Katezhɛne hawe kadzete mbelia ɗa 
tɛape we. 

27Tagha gɛ, kateɗepete yɛ ‘ya ya hwa gheyɛ, gheyɛ ka Israyɛl, ‘ya ya kaMahwətə 
Shala ta ŋayɛ, kwete Shala shɛ we. Katezhɛne hawe kadzete mbelia ɗa tɛape we.» 

Zhowɛl 3 

Kateve nda Sefəa ŋkɛ Shala ke mbeli pɛtɛ 

1Ma ke Shala gezete: «Ma kwetere wəmbəa ŋkɛ ne, kateve nda Sefəa ɗa 'ya ke 
mbeli pɛtɛ. Katenza ŋwale tezhilia ŋayɛ ba'a ŋwalea kwɛa ŋayɛ kaka mɛ ŋkwa, 
kateshiwə ka meha mehɛɗia ŋayɛ ba'a katenewe wəshi ka mempɛhwetɛtia ŋayɛ 
laka kelɛŋə. 

2Ma vəa ŋkwa shɛ ne, kateve Sefəa ɗa 'ya kənəa ka mavashi ba'a ka kwaterashi. 

3Katemene wəshi meŋele 'ya pelɛ ghweme ba'a kwake te hɛɗi, mimi, ghwə ba'a 
geɗeɗe ta n'yi. 

4Katezhɛre veci ngərə ngərə ba'a tere kamimi, nda tese vecia Mahwətə, veci nya 
wəba ba'a nya dzawe.» 

5Tagha gɛ, katembele yayata wəndə nya ketehekɛme sləa Mahwətə. Katetene 
mbeli teghweme mbe Zhɛrəzalɛm, pelɛ ghweme ta Siyon, kala nya meɗeyi 
Mahwətə. Ghenci ka tenza kambeli nyi teghweme nyi heka Mahwətə. 

Zhowɛl 4 

Shala kameha ghwə te kweci hwelefefi 

1Ma ke Shala gezete: «Ma vəa ŋkwa shɛ ne, katezhɛne Zhəwda ba'a Zhɛrəzalɛm 
'ya te ŋkwa nci. 

2Katetsene kweci hwelefefi 'ya, katefə hɛ 'ya kadzawa zlərə nya heka mbeli 
‹kaMahwətə kameha ghwə.› Kwagha ne, katemeha ghwə 'ya te hɛ va wəshi nyi 
menete nda hɛ ke ka Israyɛl, mbeli nyi kaŋa ɗa. Nahe hɛ ketazeyi hɛ hwa kweci 
hwelefefi ba'a nahe hɛ kenehehwe hɛɗia ɗa. 

3Nahe hɛ kenehehwe mbelia ɗa laka sla kwasheghediɗi. Nahe hɛ kembeɗemte 
ŋwale tezhili te mi nyi kemene mefətekwə ba'a ŋwalea kwɛ te tɛ. 

4Gheyɛ nyi mbe Tir ba'a Sidon, gheyɛ pɛtɛa sla ta hɛɗia Filisti, wa yaɗe yɛ le 'ya 
wa? Dewa yaɗe yɛ kawa te 'ya na? Ma kenza nde tsetse zəzə ta ŋayɛ ne, katedera 
'ya yitea ve ɗa te gheyɛ we. 

5Nahe yɛ kefəhwe mze kwa tɛawetɛa ta ɗa ba'a mze kwa tere tere ta ɗa, wəshia 
ɗa nyi nza zləvə te hɛ kezha fə hɛ kadzembe yɛ ghɛa yɛ shala ta ŋayɛ. 

6Nahe yɛ kepamte nda ka Zhəwda ba'a ka Zhɛrəzalɛm ke ka Grɛk kezha 
hendemte hɛ yitea hɛɗia nci. 

7Ama 'ya ne, 'ya katezhɛne hɛ se te ŋkwa nya pamte hɛ yɛ ba'a 'ya katezhɛne 
wəsə kwa ndiremi nya menete yɛ kwa ghəa ŋayɛ. 

8'Ya katepamte nda ŋwale tezhili ba'a ŋwalea kwɛa ŋayɛ ke ka Zhəwda. 
Katezhɛne hɛ kapamte nda hɛ ke ka Saba, hwelefe nya cakeɗa. ‘Ya Mahwətə nde 
gezete.» 

Mpa kwa keɗaŋe ba'a meha ghwə 

9Ma pe yɛ sha zlape nda ke kweci hwelefefi: «Hi mə geva yitea mpa, ntsə nda mə 
berete ke ka katsala kɛfi. Dzawa hweŋkwa pɛtɛa ka sewajɛ. 

10Gezla mə yɛ kafayɛ yitea yɛ sakwəa ŋayɛ ba'a yɛ megha yitea yɛ hwətəa ŋayɛ. 
Ve ghəa nci ka dewə ŋeli kaka katsala kɛfi. 

11Ntsə mə geva kase, gheyɛ hwelefefi nyi te yayata ŋkwa, tsene mə geva kwa 
zlərə nya kwetɛŋe.» Ma gha gɛ Mahwətə yawe, ghwenakawa ka sewajɛa ŋa. 

12Ma ke Mahwətə gezete: «Dzawa hweŋkwa hwelefefi, dzawa zlərə nya heka 
mbeli ‹kaMahwətə kameha ghwə› hɛ. Kwagha tentishɛ 'ya kezha meha ghwə te 
hwelefefi nyi te yayata ŋkwa. 

13Kele mə hwətə, kwa nza ŋkɛ nahe wəshi kenehe te wəve. Se mə kaŋkeɗe 
rɛzɛŋe, kwa nza ŋkɛ viɗi ŋkwa keŋkeɗe ba'a paca paca yɛ weta. Kaganda ne, 
kewəba 'yaghwa mehele ta nci. 

14Se yase mbeli kwele kwele kadzawa zlərəa Meha ghwə. Kwa nza ŋkɛ takwa 
takwa veci nya tencɛ ghəa ŋkɛ Mahwətə te kwagha. 

15Kanza veci ba'a tere ngərə ngərə, kazhɛne yɛ saseregwa kaɓele we. 

16Kaghwəghwə Mahwətə sawa pelɛ Siyon, kagaka ŋkɛ shave mbe Zhɛrəzalɛm. 
Kagaŋkəɗə yɛ ghweme le hɛɗi. Ama kaya mbelia ŋkɛ Mahwətə, nahe ŋkɛ kenza 
kaŋkwa kewəfərə kaŋa ka Israyɛl. 

17Tagha gɛ, kateɗepete yɛ ‘ya ya kaMahwətə Shala ta ŋayɛ, ‘ya nya kenza pelɛ 
Siyon, ghweme ta ɗa nya keveyi geva tekeleke. Katezhɛre Zhɛrəzalɛm kaŋkwa 
nya keveyi geva tekeleke, katezhɛne kweci hwelefefi kadzembe we. 

Vəa zeɗe nza kezha ka Israyɛl 

18Ma te vecia shɛ ne, katehwɛ tɛ mɛnɛfɛ sawa hwa yɛ ghweme, katehwɛ ŋ'wa 
sawa pelɛ yɛ wəmbə, katehwɛ yɛmə kwa hələ nyi mbe Zhəwda, katentsa ɗasle 
shave mbe ghɛa Mahwətə, kateɓasle zlərəa Shitim nde. 

19Katezhɛne mbeli kanza mbe Ɛzhipte we, katezhɛre hɛɗia Ɛdom kaɓerama, va 
nya menete berete hɛ te ka Zhəwda laka mpə ka menetema fete te hɛɗia nci. 

20Ama katenza mbeli mbe Zhəwda kaghala ghala ba'a mbe Zhɛrəzalɛm keshi 
keshi. 

21Kave hɛ 'ya kaka menetema fete, kaganda ne, kave hɛ kaka menetema fete. 
Katenza 'ya, 'ya Mahwətə pelɛ Siyon.» 

Amos 

Amos 1 

1Ghena ta Amos, kwete wəndə hwa ka ya wəshi nyi mbe meleme ta Tɛkowa 
yageze palepa nya. Wəshi nyi nakɛ ŋkɛ te ghəa ka Israyɛl te vəa yɛ Oziyas, 
meghea ka Zhəwda le Zhɛrobowam, wəzege ta Zhowas nya kameghea ka Israyɛl, 
va bake nda tegaŋkəɗə hɛɗi. 

2Ma ke Amos: «Mahwətə kaghwəghwə mbe Zhɛrəzalɛm, kafefa ŋwələa ŋkɛ 
mbeli sawa pelɛ Siyon. Nahe ŋkwa kezeme gwəzə ta wəshi kebezemte geva, 
keghwele ghwele ŋkwa nya pelɛ ghəa ghweme ta Karmɛl.» 

Mahwətə kaŋele Israyɛl ba'a hɛɗi nyi dzeyi yite 
Te ghəa ka Siri 

3Wa nya ghena nya geze Mahwətə nya: «Kwele kwele fete nyi ŋele ka Siri nyi 
mbe Damas 'ya yite. Wa nya fete nya ndiremi ma nya: nahe hɛ kerahakawa 
Gala'ad le lɛ nya njaŋa ŋa. Vatse ɗema 'ya katezhɛre zəzə ta ɗa: 

4Katendə ghwə 'ya yitea ghɛ meghea Hazayɛl, katetere ghɛ nya wəba ta meghe 
Bɛn-Hadad ŋkɛ. 

5Katenteɗe wəbəzli nyi te gelembe nyi mɛa Damas 'ya. Katekelemte meghe nya 
kwa zlərəa Mpə ŋkwa 'ya, katekelemte meghe nya kesleke Bɛt-Ɛdɛn 'ya. Ma ka 
Siri le ŋa nci ne, katefə hɛ mbeli kadzembe Kir.» ‘Ya Mahwətə nde gezete. 

Te ghəa ka Filisti 

6Wa nya ghena nya geze Mahwətə nya: «Kwele kwele fete nyi ŋele ka Filisti nyi 
mbe Gaza 'ya yite. Wa nya fete nya ndiremi ma nya: Nahe hɛ kefəmte mbeli nyi 
mbe meleme pɛtɛ kezha fə nda hɛ ke ka Ɛdom. Vatse ɗema 'ya katezhɛre zəzə ta 
ɗa: 

7Katendə ghwə 'ya yitea zlia meleme ta Gaza, katetere ghɛ ganjia ŋkɛ ŋkɛ. 

8Kateza sebe 'ya te ka Asdod ba'a te meghe nya kesleke hɛɗia Askalon. Kateɗa 
meleme ta Ɛkron 'ya, mɛke tempə ka Filisti nyi ketene teghweme.» ‘Ya Mahwətə 
nde gezete. 

Te ghəa ka Fɛnisi 

9Wa nya ghena nya geze Mahwətə nya: «Kwele kwele fete nyi ŋele ka Fɛnisi nyi 
mbe Tir 'ya yite. Wa nya fete nya ndiremi ma nya: keyate jikə geva nya keveyi hɛ 
kaka kesaka ma le ka Israyɛl hɛ we. Nahe ŋkɛ kefəmte mbeli nyi mbe meleme 
pɛtɛ kezha fə nda hɛ ke ka Ɛdom. Vatse ɗema 'ya katezhɛre zəzə ta ɗa: 

10Katendə ghwə 'ya yitea zlia meleme ta Tir, katetere ghɛ ganjia ŋkɛ ŋkɛ.» 

Te ghəa Ɛdom 

11Wa nya ghena nya geze Mahwətə nya: «Kwele kwele fete nyi ŋele ka Ɛdom 'ya 
yite. Wa nya fete nya ndiremi ma nya: Nahe hɛ kese kakeka ka Israyɛl nyi kaka 
menəhɛ nci le kafayɛ. Kese hɛ kazhɛ heli yitea hɛ we. Mbe hwepe wənəa nci ne, 
kefɛa hɛ yitea mpə ŋkwa we, nahe hɛ keveyi ghema nya keɗema kakiɗi. Vatse 
ɗema 'ya katezhɛre zəzə ta ɗa: 

12katendə ghwə 'ya yitea Tɛman nya kameleme ta nci, katetere ghɛ ganji nyi mbe 
meleme ta Bosra ŋkɛ.» 

Te ghəa ka Amon 

13Wa nya ghena nya geze Mahwətə nya: «Kwele kwele fete nyi ŋele ka Amon 'ya 
yite. Wa nya fete nya ndiremi ma nya: ma kwa ɗe hɛ kambake hɛɗia nci ne, nahe 
hɛ kehehenakame ŋwale kwa hwə va mi mbe Gala'ad. Vatse ɗema 'ya katezhɛre 
zəzə ta ɗa: 

14katendə ghwə 'ya yitea zlia meleme ta Raba, katetere ghɛ ganjia ŋkɛ ŋkɛ, te 
vecia mpa hwa kaka ta mpa, mbe sefə nya wəba te vecia mevale vale gwənzə. 

15Katekele meghea nci mbeli kadzete kwete hɛɗi, gheŋkɛ le mbelia ŋkɛ nyi te 
ghə te veci nya kwetɛŋe.» ‘Ya Mahwətə nde gezete. 

Amos 2 

Te ghəa ka Mowab 

1Wa nya ghena nya geze Mahwətə nya: «Kwele kwele fete nyi ŋele ka Mowab 'ya 
yite. Wa nya fete nya ndiremi ma nya: nahe hɛ keteremte yɛ 'yɛ'yɛa meghea ka 
Ɛdom, hɛmɗɛke teremte hɛ hɛ kapəsəɗə. Vatse ɗema 'ya katezhɛre zəzə ta ɗa: 

2Katendə ghwə 'ya yitea hɛɗia Mowab, katetere ghɛ ganji nyi mbe Kɛriyot ŋkɛ. 
Te tepe ta lewela, kaka ta mpa ba'a vɛ ta vəaŋə temte Mowab. 

3Tseɗake tekelemte meghea ŋkɛ 'ya, pɛtɛ tempə mbelia ŋkɛ nyi te ghə 'ya zlaɓe 
le.» ‘Ya Mahwətə nde gezete. 

Te ghəa ka Zhəwda 

4Wa nya ghena nya geze Mahwətə nya: «Kwele kwele fete nyi ŋele ka Zhəwda 
'ya yite. Wa nya fete nya ndiremi ma nya: nahe ŋkɛ keneghamte wəshi nyi tekete 
nda 'ya ke hɛ, kese hɛ kahawe va ghena nyi gezete 'ya we. Werete hɛ pelave nda 
ghəa nci ke shala tseŋwə nyi keghwetehwe ka shihɛ nci. Vatse ɗema 'ya 
katezhɛre zəzə ta ɗa: 

5Katendə ghwə 'ya yitea hɛɗia Zhəwda, katetere ghɛ ganji nyi mbe Zhɛrəzalɛm 
ŋkɛ.» 

Te ghəa ka Israyɛl 

6Wa nya ghena nya geze Mahwətə nya: «Kwele kwele fete nyi ŋele ka Israyɛl 'ya 
yite. Vatse ɗema 'ya katezhɛre zəzə ta ɗa. Wa nya fete nya ndiremi ma nya: nahe 

hɛ kepamte wəndə nya tiɗiɗi kamava kezha kemave cɛdɛ, nahe hɛ kepamte nde 
titikwə kezha kemave tsahwa meslɛcɛ. 

7Njinjitə hɛ ŋame ghəa ka titikwəa kɛfi mbe hɛɗi. Kaɓela ka dewə ŋeli hɛ we. 
Male nya kwetɛŋe yavale yɛ yita le wəzege. Ma tsagha ne, zləvə yakelemte hɛ te 
'ya. 

8Ma te yayata ŋkwa kesəkwə ghə ne, lekwesa ta ka titikwəa kɛfi nyi veyi hɛ kwa 
jiŋgina yaɓelahe hɛ te. Ki ghɛa shala ta nci ne, tɛ nya zhɛnaghe ghə hɛ kənə yasa 
hɛ. 

9Ndagwara nahe 'ya kezamte ŋayɛ sebe te ka Amor. Kewəba wəbanji kala ŋa 
lekeleke ba'a keberete beretenji kala yɛ cɛana se mbelia shɛhɛ. Nahe 'ya kezamte 
sebe te hɛ se kwa ghə pa te slərə. 

10Vəashinyɛ ne, nahe 'ya kefəakave ŋayɛ shave mbe Ɛzhipte ba'a kebeghakɛ 
ŋayɛ kava wəfaɗemsə kwamte te ɓerama kezha kakelehwe hɛɗia Amor yɛ. 

11Ma kwa sebe ta ŋkɛ ne, nahe 'ya kentave ka mɛ ŋkwa hwa ŋwalea ŋayɛ, nahe 
'ya kehekakɛ kweci hwa ka mempɛhwetɛtia ŋayɛ kezha ve hɛ tekeleke. Na, 
tseŋwəa ɗa na ka Israyɛl? ‘Ya Mahwətə nde gezete. 

12Ama pa yɛ sahwe nda tɛ ke mbeli nyi kezemete fela kaɗema kasa, pa yɛ fɛake 
ka mɛ ŋkwa kegeze ghena ta ɗa. 

13Wa nya 'ya nya kateŋkeɗe ŋayɛ tsetsenya kala nya ŋkeɗe wəshi wəmata 
gədəwə nya nza ghəa ha viɗi te. 

14Katekekave ŋkwa kewəfərə mbeli nyi wɛrewɛ ma we, katemene slene mbeli 
nyi berete ma le berete ta nci we, katembelete mpia nci ka katsala kɛfia ka 
sewajɛ we. 

15Katezhɛne ghə nde he have we, katembelenyɛ wəndə nya kehwɛ tsape we, 
katembelete mpia ŋkɛ nde zleɗe gədəwə we. 

16Ma te vecia shɛ ne, katebete wəshi kempa ta ŋkɛ wəndə nya katsala ma hwa 
ka katsala ka sewajɛ kezha hwɛ.» Nya ya kaghena nya gezete Mahwətə. 

Amos 3 

Kateme Mahwətə te'yɛwe ghena va ka Israyɛl 

1Gheyɛ ka Israyɛl, hwelefe nya zhɛnakame Mahwətə same kwa Ɛzhipte, fa mə 
ghena nya geze ŋkɛ te ghəa ŋayɛ: 

2«Hwa hwelefe nyi te hɛɗi pɛtɛ ne, deke gheyɛ yaɗehwe 'ya. Vatse teme 'ya te 
gheyɛ te fete nyi menete yɛ pɛtɛ.» 

Ma kageze ghena Mahwətə ne, kashɛ nde mɛ ŋkwa nza divə we 

3Kaləte lə zhili bake zlaɓe yitea dzeghwa kaɗema hɛ kegezehwe kaba na? 

4Kaghwəghwə nivɛrə mbe gamba gəmə kaɗema ŋkɛ kekeseve sli na? Kafate 
ŋwələa wəzege ta nivɛrə mbeli te ghweɓe kaɗema ŋkɛ kekeseve wəsə na? 

5Kakeseve 'yɛ keleŋa kaɗema wəsə kezeme ta ŋkɛ mbe na? Kaŋzla keleŋa 
kaɗema ŋkɛ kekeseve wəsə na? 

6Kavɛte vəaŋə mbeli yitea mpa kaɗema mbeli nyi mbe meleme kanza benake 
na? Kasenyɛ ndiremi kadzete meleme kaɗema Mahwətə keghweneke na? 

7Tsagha shɛ ne, kamene wəsə Shala Mahwətə kaɗema ŋkɛ kencɛte nda zəzə ta 
ŋkɛ ke ka mene slene ta ŋkɛ nyi kaka mɛ ŋkwa we. 

8Ma kaghwəghwə nivɛrə ne, wa nde ɗema kaghazlənə wa? Ma kageze ghena 
Shala Mahwətə ne, wa nde ɗema kazlape ghena ta ŋkɛ wa? 

Meha ghwə ta Mahwətə te Samari 

9Zlape mə pelɛ ghəa cɛ ganji nyi mbe Asdod ba'a pelɛ ghəa nyi mbe Ɛzhipte, ma 
pe yɛ sha geze: «Tsene mə geva pelɛ ghweme nyi mbe Samari, newema mə nza 
ta kwelea yɛ beze ba'a yɛ mene berete nyi mbe.» 

10Ma ke Mahwətə: «Keɗepe mene slene nya tiɗiɗi ka Samari we. Wəshi nyi fəke 
hɛ kaberete ba'a kaghərə yatsene hɛ dzeyi ki ghɛa nci nyi ganji ganji.» 

11Vatse gɛ, wa nya ghena nya geze Shala Mahwətə nya: «Katedzasle hɛɗi nya ka 
jaga, kateŋzla zli nya yite hɛ, katefə wəshi nyi ki ghɛa ŋa nyi ganji ganji hɛ.» 

12Wa nya ghena nya geze Mahwətə nya: «Ma kekesehwe təmə nivɛrə ne, seɗa 
bake keɗema bela ta sleme yazləgwə nde ya wəshi mbe mɛa ŋkɛ. Tsagha 
tezləgwə geva ka Israyɛl nyi mbe Samari nyi keseserayɛyi geva te gezle keɗema 
te keshi deyɛte.» 

13Ma ke Shala Mahwətə nde berete: «Fa mə ba'a geze mə ghena nya te ghəa 
hwelefe ta Zhakob: 

14Ma te veci nya teɗa ka Israyɛl 'ya va fete ta nci ne, kateme 'ya te reghwetɛ nyi 
mbe Bɛtɛl. Katefelaŋe tereme nyi te reghwetɛ mbeli ba'a katebete geva hɛ te 
hɛɗi. 

15Katempə ghɛ nyi nza mbeli mbe hwa ntasle ba'a nyi nza mbeli mbe hwa hwələ 
'ya. Kateza sebe 'ya te ghɛ nyi rafekɛ mbeli le slene ta cewe ba'a ghɛ nyi jama 
jama.» Nya ya kaghena nya gezete Mahwətə. 

Amos 4 

Meha ghwə ta Mahwətə te mia ka Samari 

1Ma gheyɛ mia ka Samari nyi dɛɓedɛa dɛɓedɛa kala ŋemia sla nyi mbe Bashan 
ne, fa mə ghena nya: kaɓela ka dewə ŋeli yɛ we, yaka yasa nda yɛ ke ka titikwəa 
kɛfi. Ma pe yɛ sha geze nda ke zhilia ŋayɛ: «Keleke wəsə kesa kezha sa mə.» 

2Ma ke Mahwətə zemete kafela: «Kaganda ne, katese kwete veci nya tekese ŋayɛ 
mbeli le dzara kala kelepe ba'a ŋwalea ŋayɛ le kwaslerakacɛ. 

3Katehwɛ yɛ dzawa te ŋzla nyi te zli, yayata wəndə laka ŋa ŋkɛ ŋkwa. Katebete 
geva yɛ laka ghweme ta Hɛrmon.» Nya ya kaghena nya gezete Mahwətə. 

Te ghəa zele shala nya keɗema kakete ŋkwa 

4Ma ke Mahwətə: «Ka Israyɛl, dzembe mə Bɛtɛl kamene beze ghena, dzembe mə 
Gilgal kamtsehete beze ghena. Dzeghe mə melɛ kiɗima ta ŋkwa, fə mə kwa meŋe 
ta bela ta wəshia ŋayɛ kase te kwa mahekene ta hɛ. 

5Tere mə yɛ ɗafa kwalekwala te reghwetɛ kamelɛ ketsa hana ta ŋayɛ. Zlape mə 
wəshi gəmə nyi fəke ɗa yɛ le ɗe ta ŋayɛ, kwa nza ŋkɛ wəshi nyi kala nyi yaɗe yɛ, 
gheyɛ ka Israyɛl.» Nya ya kaghena nya gezete Shala Mahwətə. 

Ntɛaŋentɛa ghəa ka Israyɛl 

6Ma ke Mahwətə: «Mbe meleme ta ŋayɛ pɛtɛ ne, nahe 'ya keghwename ma, nahe 
'ya kendaŋete ŋayɛ te wəshi kezeme te yayata ŋkwa, ama kese yɛ kazhɛne geva 
kase sha 'ya we. 

7Nahe 'ya kefɛake ŋayɛ va katere mahekene nda tenaka wəshi te wəve. Nahe 'ya 
kemame va mbe kwete meleme kaɗema mbe kwete. Nahe kwete wəve 
kekemave va, ama keghwele ghwele kwete va titikwə va. 

8Kemeleme kemeleme se mbeli kadzeghwa kezha zele yɛmə kasa, ama keketekɛ 
hɛ we. Ama kese yɛ kazhɛne geva kase sha 'ya we. ‘Ya Mahwətə nde gezete. 

9Nahe 'ya kezhɛremte ha ta ŋayɛ kawəbəghə ba'a keghwelemte ŋkɛ kwamte te 
wəve. Pɛtɛ dzale kezehwe wəshi nyi kwa ntsa ta ŋayɛ ba'a wəfe ta rɛzɛŋea ŋayɛ, 
tsagha yɛ dasekwa ba'a yɛ bekelea ŋayɛ, ama kese yɛ kazhɛne geva kase sha 'ya 
we. ‘Ya Mahwətə nde gezete. 

10Nahe 'ya keghweneke ŋayɛ ba kala nya kempəmte wəshi keseɗa kwa Ɛzhipte. 
Nahe 'ya kepelakɛ ka ghema kampə ka mempɛhwetɛtia ŋayɛ ba'a kafə yɛ 
gədəwəa ŋayɛ. Hərəkə ŋkwa nya mbe ŋshia ŋayɛ va zəŋwə ta mbeli nyi kempə 
mpə mbe ghedəkwəa ŋayɛ, ama kese yɛ kazhɛne geva kase sha 'ya we. ‘Ya 
Mahwətə nde gezete. 

11Nahe 'ya kedazeɓemte ŋayɛ pɛtɛ kala nya bezemte geva yɛ Sodome le Gomore 
vəashi, kala metəlikeghwə se yɛ, ama kese yɛ kazhɛne geva kase sha 'ya we. ‘Ya 
Mahwətə nde gezete. 

12Vatse gɛ Israyɛl, katenewe wəsə nya temene ŋa 'ya na. Ma kwa nza ŋkɛ tsagha 
temene ŋa 'ya ne, hite geva kezha begeme le Shala ta ŋa.» 

13Kwa nza ŋkɛ ne, gheŋkɛ nde pate yɛ ghweme, nde pate sefə, nde ncɛ nda zəzə 
ta ŋkɛ ke wəndə ŋelɛ nde zhɛre viɗi kaveci, nde dzeghwa dzeyi kwa ghəa wəmbə 
nyi te hɛɗi. Shala Mahwətə nde berete ya kasləa ŋkɛ. 

Amos 5 

Ŋgaɗe ghə ta nde mɛ ŋkwa yitea ka Israyɛl 

1Ka Israyɛl, fa mə ghena nya, ghə nya ŋgaɗe 'ya yitea gheyɛ: 

2Kala degheli nya kemte mte Israyɛl. Nahe nde keteɗenyɛ, katezhɛne nde kasate 
we. Ɓelayɛ nde te hɛɗia nta, wəndə shɛ kezha kese ŋkɛ sate te ŋkwa we! 

3Kwa nza ŋkɛ ne, wa nya ghena nya geze Shala Mahwətə te ghəa ka Israyɛl nya: 
«Ma meleme nya keghweneghe mbeli slibə kadzemte mpa ne, deke mbeli 
gwəmsə ka tetene. Ma nya keghweneghe gwəmsə ne, deke mbeli meŋe ka 
tetene.» 

Mahwətə kaheka ŋkwa kezha zhɛre nza 

4Wa nya ghena nya geze nda Mahwətə ke ka Israyɛl nya: «Ma keɗe yɛ kanza 
teghweme ne, zele ɗa mə. 

5Ama zele ɗa ma yɛ mbe Bɛtɛl ma, dzembema Gilgal yɛ ma, ləma Bɛrshɛba yɛ 
ma. Kwa nza ŋkɛ pɛtɛ tefə ka Gilgal mbeli ba'a zlɛcɛ teza sebe te Bɛtɛl.» 

6Ma keɗe yɛ kanza teghweme ne, zele mə Mahwətə. Ma keɗema ŋkɛ tsagha ne, 
katedzeghəa hwelefe ta Zhozɛf ŋkɛ kala ghwə nya ketetse mbe Bɛtɛl kaɗema 
wəndə shɛ kapesle. 

7Nahe wəsə nya tiɗiɗi kezhɛrenyɛ kanya ndɛalɛa, nahe mbeli keŋkeɗemte 
kaganda. 

8Gheŋkɛ nde pate yɛ saseregwa, ka danehi ba'a ka kese sla. Gheŋkɛ nde zhɛre 
viɗi kaveci, nde zhɛre veci diŋwə diŋwə kala viɗi, nde heka yɛmə same kwa 
ndərə kezha ɓasle ŋkwa nya te hɛɗi. Mahwətə ya kasləa ŋkɛ. 

9Gheŋkɛ nde ve nda hweŋkwa ke mbeli kafə wəshia nde berete ba'a kaŋzla 
meleme nya nza zli yite. 

10Kaɗe ghena ta wəndə nya keɗema mbəɗəkwə te ghwə hɛ we, kaɗe ntsə ta 
wəndə nya kegeze kaganda hɛ we. 

11Dɛke yadɛke nda seɗa yɛ yitea ghə ke nde titikwə laka fə ha ta ŋkɛ. Vatse gɛ 
ne, katenza yɛ mbe ghɛ ganji nyi ŋate nyi yɛ le pelɛ nyi ketsehe tsehe we, 
katendɛme tɛa wəfe ta rɛzɛŋe nyi ganji ganji nyi mɓete nyi yɛ yɛ we. 

12Kwa nza ŋkɛ nahe 'ya keɗepe kwelea fete nyi menete yɛ, nahe 'ya keɗepe 
ɗaŋeɗa ta jaɗafa ta ŋayɛ: kadɛke nda seɗa yɛ yitea ghəa ke mbeli nyi 
kemenetema fete, ka meha ghwə ɗafa yɛ, kasa nda yaka yɛ ke ka titikwəa kɛfi te 
ghwə. 

13Və nya ndiremi və nya, vatse ɗema nde ntsehwele ntsehwele kageze ghena. 

14Zelema wəsə kwa ndiremi yɛ ma, ama wəsə kwa ganyɛ yitea nza yɛ teghweme. 
Ma tsagha, katenza Shala Mahwətə nde berete le gheyɛ kala nya geze nya yɛ. 

15Sərəakɛ mə wəsə kwa ndiremi, ɗe mə wəsə ganyɛ. Zhɛneyi mə kaganda te 
ŋkwa kemeha ghwə, nda kwete katezhɛ heli Shala Mahwətə nde berete yitea 
hwelefefia Zhozɛf nyi ketene teghweme. 

16Vatse gɛ ne, wa nya ghena nya geze Shala Mahwətə nde berete nya: «Ma te 
pɛtɛa ŋkwa nyi beke mbeli ne, katefa nehwene mbeli. Ma dzeyi kwa yɛ pɛtɛa 
hweŋkwa ne, ‹A kemagɛaŋwa, a kemagɛaŋwa› ke mbeli sha tetsa lewela. 
Kateheka ka wəza mbeli yitea nehwene ba'a mi nyi kegha nehwene gela kezha 
shiŋəli. 

17Ma dzeyi mbe yɛ wəvea rɛzɛŋe ne, ŋgaɗe ghə nde tenza shɛ te veci nya tedzeyi 
'ya hwa gheyɛ.» Mahwətə nde gezete. 

Vecia meha ghwə ta Mahwətə 

18Ndiremi ya te mbeli nyi keneghe vecia meha ghwə ta Mahwətə! Tsema tenza 
vecia Mahwətə kaŋa ŋayɛ wa? Kavecia waŋe tenza ŋkɛ na? Ewə: kavecia ŋkwesle 
tenza ŋkɛ! 

19Kala wəndə nya kehwɛ va nivɛrə kalə kabegeme le mtsekwele tenza ŋkɛ. Ma 
kwa dzeki ghɛa ŋkɛ ŋkɛ, dɛŋe ke sha dzeve vare dewe ne, ndaŋwe shishi ndeke 
nda slene! 

20Kavecia waŋe tenza vecia Mahwətə na? Ewə, kaveci ŋkwesle, kaveci nya 
zhikwətəkwə tenza ŋkɛ, kaɗema waŋe shɛ ya ci'a. 

Shala ɗema hawe ta ka Israyɛl ve 

21Nahe 'ya keɗema yɛ gəsəkəa ŋayɛ, keɓela hɛ 'ya we. Mba 'ya kandahwe yɛ 
tsene ta ŋayɛ we. 

22Ma kenza yɛ kadzeghe ɗa melɛ kwa tere tere ba'a kafə ɗa wəshi gəmə ne, 
ndeɗehwe ɗa hɛ we. Ma melɛ nyi dzeghe nyi yɛ le wəshi keseɗa nyi dɛɓedɛa 
dɛɓedɛa ne, kanewe hɛ 'ya we. 

23Sərəakɛ mə gha ciməa ŋayɛ kwa sleme ta ɗa. Kazhɛne 'ya kafa tsa ta gagera ta 
ŋayɛ we. 

24Ama gwezha gwezha nza tiɗiɗi kala yɛmə ba'a hwɛ kaganda kala hələ nya 
keɗema kashifə. 

25Ka Israyɛl, ma mbe va nyi menete nyi yɛ wəfaɗemsə kwamte te ɓerama ne, 
nahe yɛ kedzeghekɛ ɗa melɛ ba'a kefəke ɗa wəshi gəmə na? 

26Ama tsetsenya ne, ashɛ kele yakele wəshi nyi menete yɛ le dzeve ta ŋayɛ: yɛ 
Sakəwt nya kameghea ŋayɛ ba'a nya kashala ta ŋayɛ le Kɛwan nya kasaseregwa 
ta ŋayɛ ba'a nya kashala ta ŋayɛ yɛ wəka? 

27Vatse gɛ ne, 'ya katefə ŋayɛ zlake ke Damas. Mahwətə nya nza sləa ŋkɛ kaShala 
nde berete nde gezete. 

Amos 6 

Kwelɛŋe nya keɗema kakwelɛŋe ganyɛ 

1Ndiremi ya te gheyɛ nyi gwezlayɛ mbe Siyon ba'a gheyɛ nyi kwelɛŋe pelɛ 
ghweme ta Samari! Gheyɛ ya kahwelefe ganyɛ nya tezhɛre geva ka Israyɛl kase 
shɛ, ke mbeli sha geze. 

2Kwiɗi mə kadzembe Kalnɛ shɛ yɛ newakɛ. Zhɛne ne, dzembe mə Hamat, 
meleme nya wəba. Ɓiyitsa ne, dzawa mə Gat sha ka Filisti. Za ma yɛ ke meleme 
nyighɛ na? Wəba ma hɛɗia ŋayɛ ke hɛɗia nci na? 

3Ma kwa ɗe yɛ kahende vecia ndiremi cakeɗake ne, vəa mene berete te mbeli 
yahendeke yɛ. 

4Seserayɛ yɛ te gezle nyi rafekɛ mbeli le slene ta cewe, ba'a ɓeɓelahe yɛ te yɛ 
keshi deyɛte kezha zeme gamea lɛmə nyi dzame dzame ba'a mcɛmcɛli nyi nza 
ntsə te hɛ kwa gəzhi. 

5Kamte yɛ te cimə kagha yitea gagera. Kanca mɛnɛfɛa wəshi ketsa yɛ kala David. 

6Kasa tɛ yɛ kwa zlerekwe nyi jama jama, kafi geva yɛ le ghəa n'yi ghwene, ama 
ketsakɛ ŋayɛ ɗa nya te hwelefe ta Zhozɛf we. 

7Vatse gɛ ne, mpelɛa gheyɛ tefə mbeli tsetsenya. Rayɛ teza sebe te veghe sha ka 
meɗəa kɛfi. 

Ŋzla ta Samari 

8Ma ke Shala Mahwətə nde berete zemete fela le ghəa ŋkɛ: «Zeɗehwe ɗa kele 
ghə ta ka Israyɛl we, Keɓela ghɛ ganjia nci 'ya we. ‘Ya kateve nda yɛ Samari le 
wəshi nyi mbe ke ka jaga ta nci.» 

9Ma ketetene zhili meŋe ki ghɛ ne, katempə hɛ. 

10Tagha gɛ, katefə mbeli nyi kempə mpə ka menəhɛnyɛ hɛ shave ki ghɛ kezha la. 
Ma kenza nde mba wəndə ketene teghweme talɛ zeweve ta ghɛ ne, ma te'yɛwe 
wəndəa shɛ ve: «Mba wəndə kikə yitea gha na?» -- «Ewə, wəndə shɛ we», 
tezhɛne nda ŋkɛ. Ma tegeze ŋkɛ zhɛkwa: «Nza divə, kwa nza ŋkɛ ne, və kehekɛme 
sləa Mahwətə nya we.» 

11Ntsehwele mə, kwa nza ŋkɛ ne, kwetɛŋe geze ghena Mahwətə nda ŋzleŋzla 
geva ghɛ nyi jama jama ba'a nda peperawe nyi ɓɛhwɛ ɓɛhwɛ. 

Kakete ŋkwa kweci hərə ŋkwa we 

12Kahwɛ yɛ gədəwə dzate te yɛ keleɓa na? Kawəza mbeli le sla dzate te na? Wa 
raberə zhɛrete nza tiɗiɗi yɛ kawəsəa kwamasa ba'a kaganda yɛ kawəsə kwa 
ndɛalɛa wa? 

13Zlama yazlama yɛ tewəmbəreke nya hərəte Lod-Dabar yɛ. Ma pe yɛ sha geze: 
«Te zlaɓa ta berete ta ɓəmə nda kelehwe meleme ta Karnayim, meleme nya 
berete mə.» 

14Ama ma ke Shala Mahwətə nde berete: «Ka Israyɛl, 'ya kateghwene ŋayɛ kwete 
hwelefe. Katempə ŋayɛ ŋkɛ se mbe Lebo-Hamat nya laka bela kwa gwela hwa'a 
kwa hələa Araba nya laka bela kwa zeme.» 

Amos 7 

Kwa ghate ta wəsə nya nakɛ Amos: yɛ dzale 

1Wa nya wəsə nya ncɛte ɗa Shala Mahwətə nya: pa yate dzale helembəŋə kala 
ləmbə te və nya gha gwəɓə gwəzə, kwa sebe ta nya ghate mbeli kaslahwe nda ke 
meghe. 

2Ma kwa zehwe gwəzə nyi te hɛɗi dzale pɛtɛ ne, ma 'ya: «Təhwə təhwə ŋa 'ya 
Shala Mahwətə, kelemte mbelia ŋa te wənə. Ma keɗema ŋkɛ tsagha ne, tsema 
tenza hɛ, ghenci nyi ɓɛhwɛ nyi wa?» 

3Pa Mahwətə zhɛremte zəzə ta ŋkɛ. Ma ke Mahwətə: «Mba katemene geva we.» 

Kwa bake ta wəsə nya nakɛ ŋkɛ: ghwə 

4Wa nya kwete wəsə nya ncɛte ɗa Shala Mahwətə nya: pa keleke ghwə kezha 
meha ghwə ta ŋkɛ. Pa ghyana ta ghwə nyagha hasemte yɛmə mbe hɛɗi ba'a 
teremte hɛɗia Israyɛl. 

5Tagha gɛ, ma 'ya: «Shala Mahwətə yawe, fɛake təhwə təhwə ŋa 'ya. Ma keɗema 
ŋkɛ tsagha ne, tsema tenza mbelia ŋa nyi ɓɛhwɛ nyi wa?» 

6Pa Mahwətə zhɛremte zəzə ta ŋkɛ. Ma ke Shala Mahwətə: «Mba katemene geva 
perə we.» 

Kwa maheke ta wəsə nya nakɛ ŋkɛ: zewe kedzeghe tiɗiɗia dewe dzemedze 

7Wa nya wəsə nya ncɛte ɗa Mahwətə nya ɓiyitsa: meslete ŋkɛ le ghəa ŋkɛ te zli, 
zewe kedzeghe tiɗiɗia dewe dzemedze ya yitea dzeve ve. 

8Ma ke Mahwətə 'yɛwakɛ va 'ya: «Amos, wa yanewe na wa?» Ma 'ya zhɛnete: 
«Zewe kedzeghe tiɗiɗia dewe dzemedze.» Ma ke Mahwətə ɓiyitsa: «'Ya kanewe 
kenza nde tiɗiɗi ka Israyɛl, mbelia ɗa dzemedze kala dewe, kwa nza ŋkɛ 
katezhɛne 'ya kakele jaɗafa ta nci te wənə we. 

9Kateza sebe 'ya te yɛ kələŋəa hwelefe ta Izak, kateŋzla ŋkwa Israyɛl nyi keveyi 
geva tekeleke 'ya, kateha nda mpa 'ya ke hwelefe ta Zhɛrobowam.» 

Amasiya kaŋka Amos shave mbe Bɛtɛl 

10Ma ke Amasiya, nde dzeghe Shala nya mbe Bɛtɛl ghweneghe nda mɛ ke 
Zhɛrobowam, meghea ka Israyɛl: «Amos kazele kelemte ŋa te meghe mbe 
Israyɛl. Mba mbeli nyi te hɛɗi nya kazereghete ghena ta ŋkɛ we. 

11Kwa nza ŋkɛ ne, wa nya ghena nya geze Amos nya: ‹Va kafayɛ temte 
Zhɛrobowam ba'a katefəmte geva ka Israyɛl cakeɗake le hɛɗia nci.›» 

12Ma kwa sebe ta ŋkɛ ne, ma ke Amasiya sha Amos: «Slə teke nde kelɛŋə, mbele 
ghəa ŋa kadzawa Zhəwda. Kwagha ne, wərə na kakemave wəsə kedzawa mɛa ŋa 
laka nza kande mɛ ŋkwa. 

13Ama teke mbe Bɛtɛl ne, sərəakɛ nza kande mɛ ŋkwa, kwa nza ŋkɛ kaŋkwa nya 
keveyi geva tekeleke kaŋa meghe, kaghɛa meghe.» 

14Ma ke Amos zhɛnete nda ke Amasiya: «Kese 'ya kande mɛ ŋkwa we, kese 'ya 
kawəzege ta nde mɛ ŋkwa we. Ya wəshi ba'a newe ghweme te yɛ mekweɗa se 
slene ta ɗa. 

15Ama pa Mahwətə kelemte ɗa seyi yitea wəshi, ma ke sha 'ya: ‹Kwiɗi geze nda 
ghena ta ɗa ke ka Israyɛl, mbelia ɗa.› 

16Gha gɛ Amasiya, fa ghena nya geze Mahwətə tsetsenya, gha nya kefɛa ɗa 
kegeze nda ghena ta Shala ke ka Israyɛl, ketseha nda mɛ ke hwelefe ta Izak. 

17Yawa, wa nya ghena nya geze Mahwətə nya gɛ: ‹Katemene mefətekwə male ta 
ŋa dzeyi mbe meleme. Kateza sebe kafayɛ te ŋwale tezhili le ŋwalea kwɛa ŋa. 
Katenehe nda wəvea ŋa mbeli ke kweci mbeli le zewe. Ma gha le ghəa ŋa ne, te 
hɛɗi nya wale wale temte na ba'a katefə geva pɛtɛa ka Israyɛl cakeɗake le hɛɗia 
nci.›» 

Amos 8 

Kwa wəfaɗe ta wəsə nya nakɛ ŋkɛ: kwaciga ta ya ta wəfe 

1Pa Shala Mahwətə ncɛte ɗa kwaciga ta ya ta wəfe nyi kenehe nehe zhɛkwa. 

2Ma ke 'yɛwakɛ va 'ya: «Amos, wa yanewe na wa?» Ma 'ya zhɛnete nda: «Kwaciga 
ta ya ta wəfe nyi kenehe nehe.» Tagha, ma ke Mahwətə sha 'ya: «Nahe ka Israyɛl, 
mbelia ɗa kenehe kala ya ta wəfe. Katezhɛne 'ya kakele jaɗafa ta nci te wənə we. 

3Ma te veci nya teɗa hɛ 'ya, 'ya Shala Mahwətə ne, kaŋələvə tezhɛre cimə nyi ki 
ghɛa meghe. Kwele kwele tenza mbeli nyi kempə mpə te yayata ŋkwa. Shawe 
tenza ŋkwa te yayata ŋkwa.» 

Mbəɗəkwəa ka zhɛre dzeve 

4Fa mə ghena nya gɛ, gheyɛ nyi kedzeghwa te ka titikwəa kɛfi, gheyɛ nyi keza 
sebe te ka gwedəa kɛfi nyi te hɛɗi! 

5Ma pe yɛ sha geze: «Mtenyɛ tere kahe kahe kezha tepamte ha n'yɛ. Kiɗinyɛ veci 
kezhɛne mpi kahe kahe kezha ghwene tame n'yɛ. Katembeɗe wəsə kedzeghe 
wəshi n'yɛ, katembake səkəməa wəshi n'yɛ ba'a katemene mbəɗəkwə n'yɛ le 
kiləwə. 

6Katepa ka dewə berete n'yɛ te cɛdɛ ba'a nde titikwə te tsahwa meslɛcɛ. Pa le ha 
nyi kefəhwe fəhwe tepamte n'yɛ.» 

7Ma ke Mahwətə zemete fela: «Le hɛɗi nya nza nya ka Israyɛl fare fare yite ne, 
katezaghə wəshi nyi menete hɛ 'ya tɛape we.» 

8Vatse gɛ ne, kategaŋkəɗə hɛɗi, pɛtɛ tenehwene mbeli nyi te. Katewepe geva ŋkɛ 
pɛtɛ kala hələ, katedzeme ŋkɛ ba'a katesawa ŋkɛ kala hələa Ɛzhipte. 

9Ma ke Shala Mahwətə: «Ma te vecia shɛ ne, katepəkwə veci 'ya talala ŋkɛ kwa 
ghə ba'a katemene geva viɗi veci te hɛɗi. 

10'Ya katezhɛre yɛ gəsəkəa ŋayɛ kanehwene ba'a pɛtɛ ciməa ŋayɛ kaŋgaɗe ghə. 
Pɛtɛa mbeli katehwepe wəsə hwa hwə. Pɛtɛ tenza ghə keŋsə ŋsə kala wəsə nya 
mte wəzege kwetɛ. Kala veci nya 'yaghwa tekiɗi ŋkɛ.» 

11Ma ke Shala Mahwətə: «Katese veci nya teghwene ma 'ya kadzete hɛɗi. 
Katezhɛ nda ma ke mbeli, ama ma te ɗafa we. Katezhɛ nda ndere ke hɛ, ama 
ndere ta yɛmə we. Katezhɛ nda ma ba'a ndere ta fa ghena ta ɗa ke hɛ. 

12Katendeŋe hɛ se mɛa kwete ndərə hwa'a mɛa kwete, se laka bela kwa gwela 
hwa'a laka ŋkwa nya same veci kezha zele kafa ghena ta Mahwətə, ama 
katekemave hɛ we. 

13Ma te vecia shɛ ne, katempə deghelɛshi nyi ganji ganji ba'a ka mempɛhwetɛti 
va ndere. 

14Katezeme fela kweci mbeli le shala ta ka Samari. Ma ke hɛ sha tegeze: ‹Le shala 
ta ŋa, Dan!›, keɗema ‹Le hweŋkwa nya keveyi geva tekeleke kadzembe 
Bɛrshɛba!› Pɛtɛ tebete hɛ te hɛɗi kashɛma sate te ŋkwa.» 

Amos 9 

Kwa mcɛfe ta wəsə nya nakɛ ŋkɛ: ŋzla ta ŋkwa nya keveyi geva tekeleke 

1Pa 'ya nakɛ Mahwətə meslete te reghwetɛ. Ma ke: «Mpempave wəshi nyi kala 
derə meghe dzeyi kwa ghəa yɛ selə yitea gaŋkəɗə shihəa nci. Mpəaghe geva hɛ 
kənəa mbeli pɛtɛ. Ma mbeli nyi ketene teghweme ne, katempə hɛ 'ya le kafayɛ. 
Wəndə shɛ katehwɛnyɛ we, wəndə shɛ katetene teghweme we. 

2Ya hɛ dzawanji hwa mbelia kwahɛɗi ne, katekese hɛ dzeve ta ɗa same kwagha. 
Ya hɛ dzemenji pelɛ ghweme ne, katefə hɛ 'ya sawa pelɛagha. 

3Ya hɛ wəfərənji pelɛ ghəa ghweme ta Karmɛl ne, katedzeme 'ya kazele hɛ ba'a 
kakese hɛ. Ya hɛ ɗe kawəfərə va ntsə ta ɗa kwa ŋkwəɗəa ndərə ne, kategeze nda 
'ya ke shishi yɛmə kahale hɛ kwagha. 

4Ya hɛ lənji sha ka jaga ta nci kaka mavashi ne, kategeze nda 'ya ke hɛ kampə hɛ 
le kafayɛ. Kateve ntsə 'ya te hɛ kezha mene nda ganyɛ ke hɛ we, ama kezha ve 
ndiremi te hɛ. 

5Ma kedapate dzeve Shala Mahwətə nde berete te hɛɗi ne, kagaŋkəɗə ŋkɛ ba'a 
kanehwene mbeli nyi te pɛtɛ. Katewepe geva ŋkɛ pɛtɛ kala hələ, zhɛne ne, 
katesawa ŋkɛ kala hələa Ɛzhipte. 

6Nahe Shala keŋate ghɛa ŋkɛ pelɛ ghweme nya kənəa hɛɗi kala ghəa cɛ. 
Katekatse yɛmə ŋkɛ same kwa ndərə kezha ɓasle ŋkwa nya te hɛɗi. Mahwətə ya 
kasləa ŋkɛ.» 

Meha ghwə te ka mene fete 

7Ma ke Mahwətə: «Ka Israyɛl, zləvə ma te gheyɛ kwa ntsə ta ɗa ke ka Ɛtiyopi na? 
Ashɛ 'ya nde fəakave ŋayɛ mbe Ɛzhipte kala nya fəakave ka Filisti 'ya mbe Kaftor 
ba'a ka Siri mbe Kir wəka?» 

8Mteghere ntsə ta Shala Mahwətə te hɛɗia ka meghea ka Israyɛl nya kemene fete. 
Ma ke: «'Ya kateza sebe te, te hɛɗi lema. Ama kaza sebe 'ya te hwelefe ta Zhakob 
pɛtɛ we. 

9Kwa nza ŋkɛ ne, kategeze ghena ta ɗa 'ya: katetsake tsake ka Israyɛl 'ya 
kadzehwa kweci hwelefefi kala nya tsake tsake ndaleghe mbeli le lareya kaɗema 
ndaleghe nya ɓɛhwɛ kateɗe te hɛɗi. 

10Pɛtɛ tempə ka mene fete nyi hwa mbelia ɗa kwamte mpa. Ndagwara ma ke hɛ 
sha geze: ‹Katese ndiremi we, katekwaɗe ɓəmə ŋkɛ we!›» 

Kateslete mbelia ŋkɛ Shala kwa sebe ta ndiremi 

11Ma te vecia shɛ ne, kateslete ghwəlia David nya keshɛma nza yitea ghweme 
'ya. Katesekawe ŋzla nyi te 'ya, kateŋa kwəfia ŋkɛ 'ya, kateŋa ŋkɛ 'ya kala nya se 
ŋkɛ vəashi. 

12Ma tagha ne, katezhɛne ka Israyɛl kafə bela ta hɛɗia Ɛdom ba'a kweci hwelefefi 
nyi kese kahekɛme sləa ɗa. ‘Ya Mahwətə nya ketemene nde gezete. 

13Ma ke Mahwətə zhɛkwa: «Katese kwete veci nya temene wəshi kwele kwele 
kaɗema mbeli kameneke te wəve nda tedzemte wəza mbeli. Pa te və nya tsawe 
ha mbeli tetemə mene ta rɛzɛŋe se te wəve perə. Tagha gɛ, katehwɛ tɛ mɛnɛfɛ 
sawa hwa yɛ ghweme, bətə tenza yɛ wəmbə mbe. 

14Katezhɛne ka Israyɛl, mbelia ɗa 'ya te ŋkwa nci nya vəashi: kateŋa meleme nyi 
keŋzla ŋzla hɛ kezha nza mbe, katemɓe yɛ rɛzɛŋe hɛ kezha sa tɛa ŋkɛ, katemene 
ntsa ta wəfe hɛ kezha zeme ya ta nci. 

15Katezhɛne 'ya kamɓe mbelia ɗa te hɛɗia nci. Katezhɛne hɛ kanteɗemte geva te 
hɛɗi nya ndeke nda 'ya ke hɛ we. Nya ya kaghena nya geze 'ya, ‘ya Shala Mahwətə 
ta ŋayɛ.» 

Abdiyas 

Abdiyas 1 

1Wəsə nya nakɛ Abdiyas laka kelɛŋə. 

Mahwətə kageze ɗa nya te Ɛdom 

Ma ke Shala Mahwətə gezete n'yɛ ghena nya keleghe nda nde ghwene ta 
Mahwətə ke hwelefefi te ghəa Ɛdom: «Sate mə te ŋkwa, have nda ɓəmə mpa ke 
Ɛdom!» 

2Ma ke Shala gezete: «Ɛdom, ‘ya katezhɛre ŋa ɓɛhwɛ hwa hwelefefi. Pɛtɛa mbeli 
kateɓelama ŋa. 

3Kele ghə ta ŋa nde ghwete ŋa, gha nya kenza kwelɛ perawe ta gela ba'a nya 
kenza pelɛ ghəa ŋkwa. Ma pa na sha zəzə: ‹Wa nde nza kakelakawa ɗa wa?› 

4Ya gha dzeme ŋa pelɛ ghweme kala zele ba'a pate ghɛa ŋa hwa yɛ saseregwa ne, 
katekele ŋa 'ya sawa pelɛagha. ‘Ya Mahwətə nde gezete. 

5Ma kedzeki ghɛa ŋa ka ghərəa kɛfi keɗema ka fə wəshia mbeli heviɗi ne, katefə 
pɛtɛa wəshi nyi nza hɛ kafəte hɛ ba'a katenza na tɛarɛŋe rɛŋe. Ma kedzembe 
wəvea rɛzɛŋea ŋa ka nda rɛzɛŋe ne, deke yɛ ghwedzekwe ta rɛzɛŋe ɓɛhwɛ 
yatesərə hɛ. 

6Tsagha fəhwe wəshia ŋayɛ, gheyɛ hwelefefia Ɛzawə mbeli. Nahe mcɛləa ŋayɛ 
nyi tewəfərə kencɛte geva. 

7Kaŋka ŋayɛ mbeli se te hɛɗia ŋayɛ, kaghwete ŋayɛ pɛtɛa mbeli nyi yitea gheyɛ, 
kahərə ŋayɛ ka mcɛhɛ ŋayɛ, kaŋa ŋayɛ keleŋa ka zeme ɗafa le gheyɛ. Ma ke mbeli 
sha geze te gheyɛ: ‹Kezhɛne mehele kanza va hɛ we.› 

8Kaganda ne, ma 'ya gezete, 'ya Mahwətə: Ma te vecia hwepe wənəa ɗa ne, kateza 
sebe 'ya te ka ntsehwele ntsehwele nyi te hɛɗia Ɛdom, nde ɗepe wəshi shɛ 
katesərə 'ya hwa ghweme ta Ɛzawə we. 

9Meleme ta Tɛman, kedake dake tenza ka sewajɛa ŋa. Tagha gɛ, katenza pɛtɛa 
mbeli nyi hwa ghweme ta Ɛzawə kempə mpə. 

Fete ta ka Ɛdom 

10Ma va berete nya menete yɛ te hwelefefia Zhakob ne, katenza yɛ shewə va 
hawe ba'a kateza sebe te gheyɛ kaghala ghala. 

11Ma te veci nya se yɛ meslete mbe kema ta nci, te veci nya fəhwe wəshia nci ka 
ghema ta nci, vəa ŋkwa nya dzembe meleme ta nci ka se se ba'a nya nehehwe 
wəshi nyi mbe Zhɛrəzalɛm hɛ le kwasheghediɗi ne, nahe yɛ kese kamene kala 
hɛ perə. 

12Ɛdom, kahi na kazlama yitea newe ka kesaka meyɛ ŋa nyi mbe Zhəwda te vəa 
ndiremi we. Kahi na kanza fare fare te vəa za ta sebe te hɛ, ya kaŋele hɛ te vəa 
yaka we. 

13Kahi na kadzembe meleme ta mbelia ɗa te və nya nza ndiremi te we. Kahi na 
kazlama yitea beze ta ŋkɛ, ya kafə wəshia ŋkɛ te və nya nza ndiremi te we. 

14Kahi na kaghereŋe kwa baŋwa ta hweŋkwa kezha mpə mbeli nyi ketene 
teghweme keɗema kakese nda hɛ ke ka jaga te vəa ndiremi we. 

Vecia Mahwətə 

15Kwa nza ŋkɛ ne, nahe vecia ɗa, ‘ya Mahwətə kenza takwa takwa, katemeha 
ghwə 'ya te mbeli pɛtɛ. Tagha gɛ, katemene ŋa mbeli kala nya menete nda na ke 
kweci mbeli. Katedzeghəa gha wəshi nyi menete na.» 

16Gheyɛ ka Israyɛl, nahe yɛ kesahwe zlerekwe ta hwepe ta wənəa ɗa pelɛ 
ghweme ta ɗa nya keveyi geva tekeleke. Yawa, tsagha shɛ tesa ŋkɛ kweci 
hwelefefi kaɗema kaghereŋe. Katesa ŋkɛ hɛ hwa'a te ghwəyi, zhɛne ne, rayɛ teza 
sebe te hɛ. 

17Ama katese mbeli nyi ketene teghweme kezha wəfərə pelɛ ghweme ta Siyon. 
Katezhɛne ŋkɛ kanza kaŋkwa nya keveyi geva tekeleke. Katekele hɛɗia nci 
hwelefefia Zhakob va mbeli nyi kekelehwe ŋkɛ va hɛ. 

18Katenza hwelefefia Zhakob ba'a ŋa Zhozɛf kala ghwə. Katenza hwelefefia 
Ɛzawə kala vegheme nya teza sebe hɛ te hɛ. Wəndə shɛ katetene teghweme we. 
‘Ya Mahwətə nde gezete. 

19Katekele ghweme ta Ɛzawə ka Zhəwda nyi laka bela kwa zeme, katekele hɛɗia 
ka Filisti nyi dzeyi te ŋwela. Katenza hɛ dzeyi te hɛɗia Ɛfrayim ba'a ŋa Samari. 
Katekele hɛɗia Gala'ad hwelefe ta Bɛnjamɛn. 

20Katekele Fɛnisi hwa'a mbe Sarɛpta ka Israyɛl nyi kese laka bela kwa gwela nyi 
kawəvəsəa ka sewajɛ nya wəba. Katenza mbeli nyi kese mbe Zhɛrəzalɛm nyi 
mbe Sefarad dzeyi mbe meleme nyi laka bela kwa zeme. 

21Katehərə ŋkwa hɛ ba'a katedzeme ghweme ta Siyon hɛ kezha sleke Ɛdom. 
Mahwətə nde tenza kameghe gɛ! 

Zhonas 

Zhonas 1 

Zhonas kaɗe kahwɛ cakeɗake va Mahwətə 

1Ma te kwete veci, ma ke ghena ta Mahwətə gezeke nda geva ke Zhonas, wəzege 
ta Amitay: 

2«Sate, kwiɗi kadzawa Ninive, meleme nya wəba. Zlapave nda ke mbeli nyi mbe, 
kwa nza nde nahe 'yaghwa mehele ta nci kesame sha 'ya.» 

3Ama pa Zhonas sate te ŋkwa, kezha hwɛnyɛ kadzawa Tarsis, cakeɗake va 
Mahwətə. Cape ŋkɛ kadzawa Zhafa kasepa kwambelə nya kejive Tarsis, pa ŋkikɛ, 
shilimə ŋkɛ kwa yitea slə le ka zleɗe kwambelə kajive, cakeɗake va Mahwətə. 

4Ama pa Mahwətə menete sefə kavɛ kwele kwele te ndərə. Pa masefafele nya 
wəba menete geva yare kepesle kwambelə. 

5Pa ghazlənə zhɛte nda ke mbeli nyi kwa kwambelə, ntake hɛ katsa lewela le 
səkwə, yayata wəndə yitea kemane shala ta ŋkɛ. Kwetere wəmbəa ŋkɛ, pa hɛ 
beteyi wəshi nyi kwa kwambelə kwa yɛmə yitea nza ŋkɛ kɛfe kɛfe. Ma Zhonas le 
ŋa ŋkɛ, pa dzawanyɛ kwa zeweve ta kwambelə ba'a ɓelahenyɛ, shelɛŋe yitea hɛ. 

6Pa wəndə nya te ghəa mbeli nyi kezleɗe kwambelə hendave nda geva, ma ke 
shɛ: «Wa yamene na wa wəndə? Hɛ yahɛ na na? Sate, səkwə shala ta ŋa nda 
kwete kazəzəte ɓə ŋkɛ yagha mə kaza.» 

7Ma ke hɛ kwelɛ ghəa nci: «Nde ɓəmə kasla kwasheghediɗi yitea ɗepete wəndə 
nya kekeleke ɓə wəsə kwa ndiremi nya kənəa gheɓə nya.» Pa hɛ slate 
kwasheghediɗi, pa vate geva te Zhonas. 

8Ma ke hɛ shɛ ɓiyitsa: «Gha nde keleke ghena nya kadzete ghen'yɛ. Gezete n'yɛ 
wəsə nya mene na teke. Se tema se na wa? Wa hɛɗi nya se na te wa? Wa hwelefe 
ta ŋa wa?» 

9Ma ke Zhonas zhɛnete nda ke hɛ: «Nde Ɛbrə 'ya, Mahwətə yahawe 'ya ve, Shala 
nya pelɛ ghweme, nya kepate yɛ ndərə le hɛɗi.» 

10Kwetere wəmbəa ŋkɛ, pa gezete nda ghena ta ŋkɛ ke hɛ. Ntake mbeli nyighɛ 
kaghazlənə kwele kwele, ma ke hɛ shɛ: «Yitea wa menete na kala nya wa?» Kwa 
nza ŋkɛ ne, nahe hɛ keɗepete hwɛ yahwɛ ŋkɛ va Mahwətə. Ma ke hɛ shɛ: 

11«Wa yanza n'yɛ kamenete ŋa nda nza ndərə kagweɗakwete n'yɛ geva wa?» Va 
nya nza ŋkɛ mbake yambake geva gaŋkeɓe ta ndərə. 

12Ma ke sha hɛ: «Kelete ɗa mə shɛ yɛ negheyi ɗa kwa ndərə nda nza ŋkɛ 
kagweɗakwe ŋayɛ geva. Nahe 'ya keɗepe, se te beze ghena ta ɗa nda se sefə nya 
ndiremi nya kamene geva kənəa gheyɛ.» 

13Ama ntake mbeli nyighɛ kazleɗe kwambelə kezha kekave hələbə. Shaŋe hɛ, va 
nya nza nde mbake yambake geva ndərə kagaŋkeɓe kwele ma. 

14Tagha gɛ, ntake hɛ katsa nda lewela ke Mahwətə, ma ke hɛ: «Mahwətə, təhwə 
təhwə ŋa n'yɛ, mba na kezamte n'yɛ tewəmbəreke wəndə nya. Mba na keve n'yɛ 
ghena kadzawa ghə te mte ta wəndə nya keɗema kebezemte n'yɛ ghena! Va nya 
nza ŋkɛ, gha Mahwətə nde mene kala nya ɗe na.» 

15Kwetere wəmbəa ŋkɛ, pa hɛ kelete Zhonas kanegheyi kwa ndərə, taghanyɛ, pa 
gaŋkeɓe ta ndərə gweɗakwete geva. 

16Ma tagha gɛ, pa mbeli nyighɛ ghazlənənji kwele kwele va Mahwətə. Pa hɛ 
dzeghekɛ nda melɛ ba'a pa hɛ menete nda meɗe mɛ le zeme fela. 

Zhonas 2 

Səkwə ghə ta Zhonas 

1Pa Mahwətə ghwenakɛ kwete kelepe kewəbanyɛ kandahwe Zhonas. Veci 
mahekene ba'a viɗi mahekene menete Zhonas kwa hwa'a kelepe. 

2Ma kwa hwəa kelepe ŋkɛ, ntake ŋkɛ kasəkwə Mahwətə, Shala ta ŋkɛ kala nya: 

3Ma kwa nza 'ya mbe yaka, nahe 'ya ketsate ŋa lewela Mahwətə, nahe na 
kezhɛnete ɗa. Kwa nza 'ya kwa mɛa mte ne, nahe 'ya kehekate ŋa yitea kemane 
ɗa, nahe na kefate ghena ta ɗa. 

4Pa na negheyi ɗa kwa ndərə, kwa ŋkwəɗəa yɛmə. Bətə 'ya kwa yɛmə nya 
kedzasle ɗa, pɛtɛ gaŋkeɓe ta ghwa nya menete na le yɛmə kənəa 'ya. 

5Tagha ne, ma 'ya: «Nahe na keŋkamte ɗa cakeɗake kwa ntsə ta ŋa, ndagwara 
mba 'ya kaɗe kanewe ghɛa ŋa nya wɛŋe.» 

6Pa yitea ŋwələ se yɛmə va 'ya. Kwa tepe ta ndərə se 'ya bətə, dzasle se ghəa ɗa 
va nɛ. 

7Hwa'a kwa yitea seɗa ta ghweme se 'ya, na ghɛa mbelia kwahɛɗi keŋzlete degha 
ta ŋkɛ yitea 'ya kaghala ghala. Ama gha Mahwətə, Shala ta ɗa, nahe na 
kekelakame ɗa le mpi same kwa ki. 

8Kwa ɗe mpia ɗa kaza, nahe 'ya kezəzəte ŋa Mahwətə. Nahe səkwə ta ɗa 
kentsehe sha gha, pa pelɛ ghɛa ŋa nya wɛŋe. 

9Ma mbeli nyi kehawe va kweci shala ne, mbele ta nci yatezamte hɛ. 

10Ama 'ya ne, katetsahe ŋa 'ya kwa cimə, katedzeghe ŋa melɛ 'ya, katemene ŋa 
wəshi nyi meɗeyi ŋa 'ya kamene 'ya. E'e, gha nde mbele ŋkwa Mahwətə! 

11Ma tsagha, kwa gezete nda Mahwətə ke kelepe, pa vənəhwəyi Zhonas mɛa 
hələbə. 

Zhonas 3 

Zhonas kazlape ghena ta Shala kwa Ninive 

1Pa Mahwətə gezete nda ghena ke Zhonas kakwa bake zhigə: 

2«Sate, kwiɗi kadzawa Ninive, meleme nya wəba, shɛ na gezete nda ghena nyi 
tegeze ŋa 'ya ke mbeli nyi mbe» a ke shɛ. 

3Ma vəa ŋkwa shɛ, pelɛhetɛme Zhonas sate te ŋkwa, pa yɛte ghena nya gezete 
nda Mahwətə, cape ŋkɛ kadzawa Ninive. Ma Ninive ne, meleme nya wəba ŋkɛ. 
Hɛ mahekene mene mbeli nda nza mbeli kajivenji mbe pɛkwe pelɛ kwete bela. 

4Pa Zhonas dzembe melemea shɛ, veci veci ŋkɛ kadzeghwa mbe. Ntake kazlape 
nda ghena ta Shala ke mbeli kala nya: «Tene hɛ wəfaɗemsə, terayɛ tenza sebe te 
Ninive» a ke. 

5Pa mbeli nyi mbe Ninive yɛte ghena ta Shala megela. Pa hɛ zlapete səwəmayɛ, 
kaseɗete lekwesa kenehwene se te meha mehɛɗi hwa'a te ŋwalea fəshi. 

6Ma kwa fate ghena shɛ meghea ka Ninive, pa sawanyɛ pelɛ pasla ta ŋkɛ. Pa ŋkɛ 
seɗemte lekwesa meghea ŋkɛ, hwepahwe wəsə hwa hwə ba'a ntishɛnyɛ hwa 
pəsəɗə. 

7Kwetere wəmbəa ŋkɛ, pa gezete kezha zlape ghena nya mbeli mbe Ninive: 
«Kala ghena nya gezeke yɛ meghe le mbelia jama ta ŋkɛ, yagha mbeli zlaɓe le 
wəshi keseɗa nyi jama jama le nyi ɓɛhwɛ ɓɛhwɛ kandɛme wəsə ba'a kasa yɛmə. 

8Kateseɗe lekwesa nehwene mbeli ba'a wəshi keseɗa. Katetsa nda lewela hɛ ke 
Shala le pɛtɛa berete ta nci, katesərə dzeghwa kwa ndiremia ŋkɛ yayata wəndə 
ba'a katefɛa ŋkɛ mene berete nyi mene dzeve ta ŋkɛ. 

9Wa ɗepe nda kwete kasərəakɛ ghena nya zəzəte Shala kamene ŋkɛ ba'a 
kasərəakɛ beze ta wənəa ŋkɛ ŋkɛ kaɗema kampəmte ɓəmə wa?» 

10Nahe Shala kenakɛ wəshi nyi mene ka Ninive: zhɛre yazhɛre nza ta nci hɛ va 
wəshi nyi ndiremi ndiremia nci. Ma tsagha ɓiyitsa, pa Shala sərəakɛ beze ta 
wənəa ŋkɛ, pa ɗema kamene wəsə kwa ndiremi nya ɗete ŋkɛ kamene nda ke hɛ 
kaghate. 

Zhonas 4 

Zhonas kaɗepe va wa va wa zhɛ heli Shala yitea Ninive 

1Pa ghəa Zhonas ɗema tɛape kala nyagha, pa hwepete wənə. 

2Pa səkwəte ghə sha Mahwətə le geze: «Mahwətə, wəsə nya yase 'ya kaghazlənə 
ve shɛ 'ya mba mbe meleme ta ɗa, vatse se 'ya kahwɛ kadzawa Tarsis. Nahe 'ya 
keɗepe Shala nya ganyɛa mehele nya kezhɛ heli na, nya ɗema wənəa ŋkɛ 

kahwepe kahe kahe, nya nza ɗe kwele kwele ve, nya ɗeke ɗeke kazhɛre geva seyi 
te ndiremi nyi tarete na. 

3Tsetsenya gɛ Mahwətə, kelete mpia ɗa va nya nza nde megela ma nya mte ɗa 
'ya kenya nza 'ya teghweme.» 

4Ma ke Mahwətə shɛ: «Nahe ŋkɛ kehi kahwepe wənə na na?» 

5Pa Zhonas shavenyɛ mbe meleme ba'a nzanyɛ laka ŋkwa kesame ta veci yitea 
Ninive. Pa ŋkɛ pate ghwəli tagha ba'a ntishɛnyɛ yitea shenaŋkwe ta ŋkɛ kezha 
newe wəsə nya ketemene geva mbe meleme. 

6Pa Shala Mahwətə pesete kwete wəfe kahe kahe kakelenyɛ kənəa Zhonas yitea 
nza shenaŋkwe kənəa ghəa ŋkɛ ba'a kezha mbelemte shave mbe zəzə kwa 
ndiremi ta ŋkɛ. Kwele kwele ndeke nda zlama wəfea shɛ Zhonas. 

7Ama te hendɛ ta ŋkwa masheke masheke, pa Shala ghwenakɛ kwete menteɗa 
kazememte wəfea shɛ, pa ghwelenyɛ. 

8Kwetere wəmbəa ŋkɛ kwa same veci kwa ghɛ, pa Shala ghweneke sefə nya 
ghyana same kwa zeweve ta ghweme. Pa veci ndəkɛ Zhonas kwa ghə, yare 
keɓerezle ŋkɛ. Pa ŋkɛ 'yɛwete mte, ma ke gezete: «Megela ma mte kaŋa ɗa ke 
nza teghweme.» 

9Ma ke Shala sha Zhonas ɓiyitsa: «Nahe ŋkɛ kehi kahwepe wənə na te ghəa wəfe 
nya na?» Ma ke Zhonas zhɛnete: «E'e, zlɛcɛ hwepe wənə 'ya pa te mte.» 

10Ma ke Mahwətə gezete nda zhɛkwa: «Gha ne, kazhɛ ŋa helia ŋa yitea wəfe nya 
ɗema na kese kamene wəsə kezha kele ŋkɛ. Mbe viɗi kwetɛŋe pese geva ŋkɛ, 
mbe kwete viɗi mtenyɛ ŋkɛ. 

11Ma 'ya le ŋa ɗa ne, kaɗema heli ɗa kazhɛ ɗa yitea Ninive, meleme nya wəba, 
nya nza mbeli mbe kwele ma ke 120.000 nyi keɗepema nehe wəsə nya ganyɛ le 
nya ndiremi ba'a wəvəsəa wəshi keseɗa nyi kwele kwele gɛ na?» 

Mishɛ 

Mishɛ 1 

1Ghena nya gezete nda Mahwətə ke Mishɛ nya kande Morɛshɛt, te vəa Yotam, 
Ahaz ba'a Ɛzɛkiyas, ka meghea kɛfia ka Zhəwda. Wa nyi wəshi nyi ncɛte nda ŋkɛ 
te ghəa yɛ Samari le Zhɛrəzalɛm nyi. 

Mahwətə kaŋele mbelia ŋkɛ 

2Fa mə, gheyɛ mbeli pɛtɛ. Ntsehwele mə, gha hɛɗi le wəshi nyi te gha. Shala 
Mahwətə katesla ghena te gheyɛ sawa pelɛ ŋkwa nya keveyi nda geva tekeleke. 

3Kaganda ne, wa nya Mahwətə keshave mbe ŋkwa kenza ta ŋkɛ. Kasawa ŋkɛ, 
kadzeghwa ŋkɛ pelɛ ghəa wəmbə nyi te hɛɗi. 

4Kadedase yɛ ghweme mbe hwə seɗa ta ŋkɛ, kanɛnɛa ŋkwa nyi kwelɛ yɛ zlərə 
kala ɗəkə va ghwə, kala yɛmə nya kehwɛ dzawa vare wəmbə. 

5Ma nda mene geva wəshi nyi pɛtɛ ne, va fama ghena ta hwelefe ta Zhakob, va 
jaɗafa ta ka Israyɛl. Wa nde tsəkwə Zhakob yitea fama ghena wa? Ashɛ Samari 
wəka? Wa nde tsəkwə Zhəwda kahawe va kweci shala wa? Ashɛ Zhɛrəzalɛm 
wəka? 

6Ma ke Shala: «Tewəmbəreke wəsə nya ne, ‘ya katezhɛre Samari kakwəfi, 
kawəve nya temɓe rɛzɛŋe mbeli te. Katetsetsəkwə yɛ pelɛa ŋkɛ 'ya kadzawa 
zlərə, dedeghərə teve yɛ shihəa ŋkɛ 'ya te ŋwela. 

7Pɛtɛ tempəmte geva wəshi nyi zhɛrete ŋkɛ kashala, pɛtɛ tebete geva wəshi 
gəmə nyi kemave ŋkɛ mbe ghwə. Katenzenzere wəshi nyi zhɛrete ŋkɛ kashala 
'ya. Ma kwa nza ŋkɛ le meleɓe ta yɛ mene mefətekwəa ŋkɛ tsenete wəshia shɛhɛ 
ŋkɛ ne, kameleɓe ta mene mefətekwə tenza hɛ perə.» 

Ndiremi kadzete Zhɛrəzalɛm 

8'Ya Mishɛ ne, 'ya kateŋgaɗe ghə ba'a kateŋələvə. ‘Ya katedzeghwa kaɗema 
tsahwa mbe seɗa ba'a mederelaŋe. Kala kelɛ gamba tembɛahwɛ 'ya, kala 
zhenɛgə tenehwene 'ya. 

9Kwa nza ŋkɛ kampi zhi nya te Samari we, pa te Zhəwda dzete ŋkɛ, pa te mɛ 
degha nyi te Zhɛrəzalɛm nya nza mbelia ɗa ntsehe ŋkɛ. 

10Mba yɛ kezlape mbe Gat. Mba yɛ kenehwene mbe Ako. Mbe Bɛt-Lɛyafra ne, 
devələ mə geva dzate hwa keləwə. 

11Mbeli nyi mbe Shafir, kele mə seɗa kadzete kwete hɛɗi le hawe ba'a 
mederelaŋe. Kazhɛne mbeli nyi mbe Sa'anan kashave mbe meleme ta nci we. 
Ghə yaŋgaɗe mbeli nyi mbe Bɛt-Ɛsɛl. Mba melemea shɛ kakemanakɛ ŋayɛ we. 

12Heha yaheha mbeli nyi mbe Marot yitea wəshia nci. Kwa nza ŋkɛ ne, nahe 
ndiremi nya ghweneke Mahwətə kentsehe te mɛ degha nyi te Zhɛrəzalɛm. 

13Ma gheyɛ mbeli nyi mbe Lakish ne, hwepe mə yɛ gədəwə yitea wəmata. Nahe 
yɛ ketekeve fama ghena ta ka Israyɛl, nahe ka Zhɛrəzalɛm ketekeve jaɗafa ta 
ŋayɛ perə. 

14Vatse hi yɛ kanehe geva le ka Morɛshɛt-Gat. Katekemanakɛ ka meghea ka 
Israyɛl meleme ta Akzib we. 

15Mbeli nyi mbe Marɛsha, kateghwene ŋayɛ nde ghema 'ya. Dzeyi mbe zlera ta 
Adəwlam tewəfərə mbeli nyi te ghə nyi nza zləvə te mbe Israyɛl. 

16Ŋkwətsə mə shintia ghəa ŋayɛ, ŋsə mə ghə dɛrɛŋe rɛŋe kala ghəa zleŋa yitea 
ŋwale nyi ɗehwe yɛ. Kwa nza ŋkɛ ne, katefəmte geva hɛ cakeɗake le gheyɛ. 

Mishɛ 2 

Te ghəa ka fə wəshia mbeli le berete 

1Ɗa ya te mbeli nyi kezəzə wəsə kwa ndiremi, nyi kehi geva yitea beze ghena 
heviɗi! Kiɗima ta ŋkwa ne, ntəŋə hɛ yitea mene hɛ, kwa nza berete va hɛ. 

2Ma kemawehwe yɛ wəve hɛ ne, pa hɛ zləgwəhwe hɛ. Ma kesləyite ntsə hɛ yitea 
yɛ ghɛ ne, pa hɛ fəhwe hɛ. Ntəŋə hɛ yitea mene berete te mbeli keghɛ ba'a mbelia 
nci laka fə wəshia nci. 

3Vatse gɛ ne, wa nya ghena nya geze Mahwətə nya: «Nahe 'ya ketarete ve 
ndiremi kadzete mbelia shɛhɛ. Kambele ŋayɛ yɛ ve we, kazhɛne yɛ kadzeghwa 
le kema yitea ghweme, kwa nza ŋkɛ ne, kavəa ndiremi tenza ŋkɛ.» 

4Ma te vecia shɛ ne, katenehwene mbeli kənəa gheyɛ. Ma ke mbeli sha tegha 
nehwene: «Pɛtɛ mbeli kefəhwe wəshia n'yɛ. Mba yɛ wəve va mbelia n'yɛ we. 
Nahe ka jaga ta n'yɛ kenehehwe hɛ. Wa raberə fəhwe wəshia n'yɛ mbeli wa?» 

5Vatse gɛ, wəndə shɛ hwa gheyɛ katekemave wəve nya tezhɛne mbelia Mahwətə 
kanehe we. 

Mbeli nyi keɗema ghena ta nde mɛ ŋkwa 

6Ma ke kweci sha ŋele ɗa: «Sərəakɛ tseha mɛa ŋa. Nda mbeli katsehate mɛ kezha 
ncɛ hawe nya ketenza te ghen'yɛ we. 

7Nahe ka Israyɛl kenza kebezla bezla na? Wənəakwe Mahwətə va zereghe ghena 
na? Tsetse seneve ŋkɛ kamene ghalanza na?» Ma 'ya le ŋa ɗa ne, ghena ganji 
yageze nda 'ya ke mbeli nyi kedzeghwa tiɗiɗi. 

8Ama ma ke Mahwətə sha gheyɛ: «Ka ghema ta mbelia ɗa yɛ. Lekwesa yaseɗe yɛ 
kənəa mbeli nyi kesheke kwamte mpa ba'a kənəa nyi kedzeghwa mbe kwelɛŋe. 

9Ŋkwase yɛ ŋkamte mia mbelia ɗa shave ki ghɛ nyi ɗehwe hɛ. Pa yɛ kelehwe 
zləvə nya vate 'ya te ŋwalea nci kaghala ghala. 

10Sate mə te ŋkwa kaslə. Və kezhɛne mpi nya we. Ndiremi ya te hɛɗi va nza ta 
ŋayɛ wale wale. Vatse tesa yaka yɛ kwele kwele.» 

11Kweci mbeli nyi ketseha mɛ ba'a nyi keteghe tseŋwə ya shɛ. Ma ke hɛ sha geze: 
«Tɛ ba'a wəshi nyi keghwəyi ŋkwa yatesa yɛ.» Nde tseha mɛ nya kala nya nde hi 
kaŋa mbeli nyi. 

12Ma 'ya, 'ya Mahwətə: «Katetsene ŋayɛ 'ya pɛtɛ, mbelia Zhakob, katerəkwə ŋayɛ 
'ya, ka Israyɛl nyi mba teghweme. Katerəkwə hɛ 'ya kala timɛti kwa zlema ta nci, 
kala wəshi keseɗa te ŋkwa kezeme gwəzə ta nci. Katenza mbeli nyi ketseha mɛ 
shɛ kwele kwele. 

13Te kema ta ŋayɛ tedzeghwa wəndə nya keteghwene hweŋkwa. Waɗe nza yɛ, 
kapele mɛ degha yɛ ba'a kashave yɛ kwa. Mahwətə nya kameghea ŋayɛ nde 
tenza te kema ta ŋayɛ.» 

Mishɛ 3 

Te ghəa mbeli nyi te ghə 

1Yawa, ma 'ya sha gheyɛ: «Fa mə ghena ta ɗa, gheyɛ mbeli nyi te ghəa ghɛa 
Zhakob, gheyɛ ka meha ghwə nyi te ghəa ka Israyɛl. Ashɛ gheyɛ ka hi kaɗepe 
wəsə nya tiɗiɗi wəka? 

2Ama pa yɛ ɗema wəsə nya ganyɛ yitea nya ndiremi, pa yɛ kwaɓemte hweta seyi 
te mbeli ba'a pasemte sli seyi te 'yɛ'yɛa nci.» 

3Kaganda ne, slia mbelia ɗa yazeme hɛ, hweta yakwaɓe hɛ seyi kənəa hɛ, ‘yɛ'yɛa 
nci yampə hɛ, kasleslave hɛ mbe kala sli kwa shaga. 

4Vatse gɛ, ma ketetsave nda lewela hɛ ke Mahwətə ne, katezhɛne nda ŋkɛ ke hɛ 
we. Katewəfərə kema ta ŋkɛ ŋkɛ va hɛ te vəa shɛ, va wəshi nyi ndiremi ndiremi 
nyi menete hɛ. 

Te ghəa ka mɛ ŋkwa nyi keghwete mbeli 

5Wa nya ghena nya geze Mahwətə te ghəa ka mɛ ŋkwa nyi keghwete mbelia ŋkɛ 
nya: «Ma kezehwe nda wəshi kezeme mbeli megela ke hɛ ne, kwelɛŋe ya shɛ ke 
hɛ sha geze. Ama ma ke mbeli nyi kezehwe nda ma wəshi kezeme ke hɛ ne, mpa 
yaha nda hɛ. 

6Vatse gɛ, heviɗi tenza ŋkwa sha gheyɛ ka mɛ ŋkwa, wəsə shɛ katezhɛne yɛ 
kanakɛ we. Ŋkwesle nde tenza kənəa gheyɛ, katezhɛne yɛ kaɗepe wəsə nya 
ketemene geva we. Rayɛ teza ŋayɛ za veci, zhikwətəkwə tenza ŋkwa kənəa 
gheyɛ.» 

7Hawe nde tenza te ka ŋa zlera ba'a ka mene ghwɛ. Pɛtɛ tedəpə kema ta nci hɛ, 
kwa ɗema Shala mba kazhɛne nda ghena ke hɛ. 

8Ma 'ya le ŋa ɗa te zlaɓa ta sefəa Mahwətə ne, kwele kwele berete, kaganda ba'a 
hwepe ghə va 'ya kezha ncɛ nda fama ghena ta ŋkɛ ke ghɛa Zhakob, jaɗafa ta nci 
ke ka Israyɛl. 

Mishɛ kancɛ ŋzla ta Zhɛrəzalɛm 

9Fa mə ghena nya, gheyɛ mbeli nyi te ghəa ghɛa Zhakob, gheyɛ ka meha ghwə 
nyi te ghə ka Israyɛl. Nahe yɛ keɗema kaganda ba'a ketələmte wəsə nya tiɗiɗi. 

10Pa yɛ ŋate Siyon le mpə ŋkwa ba'a Zhɛrəzalɛm le beze ghena. 

11Te wəshi gəmə meha ghwə ka meha ghwə, te zhɛme teke nda wəshi mahalegə 
ka dzeghe Shala ke mbeli, te cɛdɛ geze wəshi nyi ketemene geva ka mɛ ŋkwa. Ya 
tsagha shɛ ŋkɛ ne, te Mahwətə dɛŋe geva hɛ. Ma ke hɛ sha geze: «Ashɛ hwa 
gheɓəmə Mahwətə wəka? Katekekave ɓəmə ndiremi we.» 

12Vatse gɛ, kawəve kwa wəza wəza tezhɛre Siyon, kakwəfi tenza Zhɛrəzalɛm 
ba'a katigə tenza ghweme ta ghɛa Shala tewəmbəreke gheyɛ. 

Mishɛ 4 

Zhɛrəzalɛm, wədəa kwelɛŋe 

1Ma te kwete hɛ ne, kaganda tenza ghweme ta ghɛa Mahwətə biya ma ke kweci 
ghweme, biya ma tenza ŋkɛ ke yɛ wəmbə. Tagha gɛ, katese mbeli kwele kwele 
kanza pelɛ. 

2Kwele kwele hwelefe nyi ketese, ma ke hɛ sha tegeze: Nde mə, dzeme ɓəmə 
ghweme ta Mahwətə, pelɛ ghɛa Shala ta Zhakob. Katencɛ ɓəmə wəsə nya ɗe ŋkɛ 
va gheɓəmə ŋkɛ, katedzeghwa mə kwa hweŋkwa nya ncɛ ɓəmə ŋkɛ. Kwa nza 
ŋkɛ ne, se mbe Siyon tese teke wəsə, se mbe Zhɛrəzalɛm tese ghena ta Mahwətə 
sha gheɓəmə. 

3Katenegha fete ŋkɛ kwelɛ mbeli kwele kwele, katemeha ghwə ŋkɛ te hɛɗi nyi 
berete berete, ya nyi cakeɗa cakeɗa. Kategezla sakwə hɛ le yɛ kafayɛa nci ba'a 
yɛ hwətə le yɛ megha ta nci. Mba kwete hɛɗi katempa le kwete we, mba mbeli 
kateteke ntsehwelea mpa we. 

4Yayata wəndə katewəza yɛ rɛzɛŋe keɗema yɛ dasekwa ta ŋkɛ le kwelɛŋe, 
wəndə shɛ kategha ŋkɛ we. Mahwətə nde berete le ghəa ŋkɛ nde gezete. 

5Yayata hwelefe kamene wəsə nya ndeɗehwe nda ke shala ta ŋkɛ. Ama gheɓəmə 
ne, wəsə nya ndeɗehwe nda ke Shala Mahwətə ta ɓəmə yamene mə kaghala 
ghala. 

Mahwətə nde tenza kameghe mbe Zhɛrəzalɛm 

6Ma ke Mahwətə: «Ma te vecia shɛ ne, katetsene mbeli nyi ketseheɗe 'ya, 
katerəkwə nyi kefəhwe geva ba'a nyi sahwe nda yaka 'ya ke hɛ 'ya. 

7Ma nyi ketseheɗe ne, katezhɛre hɛ 'ya kanyi ketetene teghweme. Ma nyi 
kefəhwe geva ne, katezhɛre hɛ 'ya kahwelefe nya berete. Ma pelɛ ghweme ta 
Siyon ne, 'ya Mahwətə nde tenza kameghea nci, se tsetsenya pa kaghala ghala. 

8Ma gha gɛ wəmbəa Zhɛrəzalɛm nya kenewe ghweme te mbeli kala nde ya wəshi 
pelɛ ghəa ŋkwa nya biya, katekemave berete ta ŋa nya vəashi na. Katezhɛne 
Zhɛrəzalɛm kanza kawədəa meleme.» 

Zəzə nyi va Mahwətə kezha Zhɛrəzalɛm 

9Ka Zhɛrəzalɛm, va wa tsa lewela nyi yɛ tsetsenya wa? Va wa heha yɛ kala male 
nya keteya wa? Mba meghe va gheyɛ wəka? Nahe ka ncɛ ŋayɛ ntsehwele 
kempənji na? 

10Heha mə ba'a ŋələvə mə kala male nya keteya! Kwa nza ŋkɛ ne, kateshave yɛ 
mbe meleme kalə kanza hwa gamba tsetsenya, katejive yɛ hwa'a pelɛ Babilone. 
Waɗe tenza yɛ pelɛagha, katezləgwə ŋayɛ Mahwətə shave mbe dzeve ta ka 
ghema ta ŋayɛ pelɛagha. 

11Ma tsetsenya ne, kwele kwele hwelefe nyi ketseneyite geva yitea gheyɛ. Ma ke 
hɛ sha geze: «Kelemte ɓəmə zləvə te meleme ta nci, mare ɓəmə Zhɛrəzalɛm nya 
kakwəfi.» 

12Keɗepe zəzə nyi va Mahwətə mbelia shɛhɛ we. Kefave ghena nyi mbe ghəa ŋkɛ 
hɛ we. Tsene yaɗe ŋkɛ katsene hɛ kala ghəa ha kwa lane. 

13Ma ke Mahwətə: «Sate mə kaleke ha ka Zhɛrəzalɛm! Kateve ŋayɛ berete 'ya 
kala mca nya nza tereme lɛ kwa ghə ve ba'a nya nza cɛpea mze kwa ghwə ghwə 
te. Katempə mbeli kwele kwele yɛ. Ma wəshia nci nyi tefə yɛ ne, kateve ɗa geva 
hɛ tekeleke, ‘ya Mahwətə nya kesleke hɛɗi pɛtɛ.» 

14Ma tsetsenya ne, peperawe mə geva ta ŋayɛ kawəsə kencɛ nehwene ka 
Zhɛrəzalɛm, gheyɛ nyi ketsene ka sewajɛa ŋayɛ. Ka ghema ta ŋayɛ kantəslə ŋayɛ 
kezha ɗa ŋayɛ. Le geta tempa wəndə nya te ghəa ka Israyɛl hɛ yitea ghereslɛ. 

Mishɛ 5 

Bɛtelɛhɛm, meleme ta meghe nya ketembele ŋkwa 

1Ma ke Shala: «Gha Bɛtelɛhɛm Ɛfrata, meleme nya ɓɛhwɛ na hwa meleme nyi 
mbe Zhəwda. Ama shave mbe gha tekele wəndə nya ketesleke ka Israyɛl te sləa 
ɗa 'ya, shave mbe hwelefe nya vəashi.» 

2Katewəfə mbelia ŋkɛ Shala pa te və nya teya wəzege teza male. Ma mbeli nyi 
ketetene teghweme hwa mbeli nyi fəhwe mbeli ne, katese hɛ kajikə geva le 
kweci ka Israyɛl. 

3Ma wəndə nya te ghəa shɛ ne, katesate ŋkɛ meslete kaya wəshia ŋkɛ laka berete 
ta Mahwətə, laka kwelea Shala Mahwətə ta ŋkɛ. Gwezlayɛ tenza hwelefe ta ŋkɛ, 
kwa nza ŋkɛ ne, pa te mendɛkwe ta hɛɗi tenza berete ta ŋkɛ. 

4Gheŋkɛ nde teve nda kwelɛŋe ke mbeli. Ma ketese ka Asiri kaɗa hɛɗia ɓəmə 
ba'a kadzeki ghɛa ka meghea kɛfia ɓəmə ne, kateghwene nda mbeli nyi te ghə 
gheɓəmə kwele kwele ke hɛ. 

5Le kafayɛa nci ne, kateɗa Asiri, hɛɗia Nɛmrod hɛ, kateve ŋkɛ hɛ mbe seɗa ta nci. 
Ama wəndə nya te ghəa shɛ nde tembele ɓəmə va ka Asiri kedzembe hɛɗia ɓəmə 
hɛ ba'a kezlakemte ghala ta ɓəmə hɛ. 

Ka Israyɛl nyi ketene teghweme hwa kweci hwelefefi 

6Ma ka Israyɛl nyi ketene teghweme hwa hwelefefi kwele kwele ne, katenza hɛ 
kala mɛnɛ nya kese va Mahwətə, kala va nya keme te gwəzə kaɗema ka'yɛwe 
kwete wəsə va wəndə ŋelɛ ba'a kaneghe kwete wəsə va mbeli. 

7Ma ka Israyɛl nyi ketene teghweme hwa hwelefefi kwele kwele ne, kambeli nyi 
berete berete tenza hɛ kala nivɛrə hwa wəshi keseɗa nyi hwa gamba, kala 
wəzege ta nivɛrə hwa timɛti. Ma te yayata ŋkwa nya lə nde ne, kakese wəshi ŋkɛ 
ba'a kaslekwe hɛ ŋkɛ. Wəndə shɛ kambeleke hɛ ve we. 

8Ka Israyɛl, ɗa mə ka ghema ta ŋayɛ, za mə sebe te hɛ pɛtɛ! 

9Ma ke Mahwətə: «Wa nya wəsə nya ketemene geva te vecia shɛ nya: mɛke teza 
sebe 'ya te yɛ gədəwəa ŋayɛ, kateza yɛ wəmata gədəwəa ŋayɛ 'ya. 

10Kateŋzla meleme nyi te hɛɗia ŋayɛ 'ya, katempə zli nya yitea meleme ta ŋayɛ 
'ya pɛtɛ. 

11Pɛtɛ teza sebe 'ya te ka mene ghwɛ hwa gheyɛ, katezhɛne mbeli kasləyi nde ka 
ŋa zlera hwa gheyɛ we. 

12Kateza sebe 'ya te wəshi nyi zhɛrete yɛ kashala ba'a te yɛ gɛaŋa ta ŋayɛ. 
Katezhɛne yɛ kahawe va wəshi nyi menete yɛ le dzeve ta ŋayɛ we. 

13Katenteɗe selə nyi mɓete yɛ ba'a kateŋzla yɛ meleme ta ŋayɛ 'ya. 

14Kwa sebe ta ŋkɛ ne, katewa dewa 'ya le wənə le wənə te hwelefe nyi keɗema 
kayɛ ɗa fete.» 

Mishɛ 6 

Mahwətə te ghwə le mbelia ŋkɛ 

1Fa mə ghena nya geze Mahwətə: «Sate te ŋkwa kanegha fete kwa kema ta yɛ 
ghweme, fa ŋwələa ŋa yɛ wəmbə.» 

2Fa mə ve nda fete ta Mahwətə ke mbeli, gheyɛ ghweme ba'a gheyɛ shihə nyi 
keɗema kagaŋkəɗə yitea hɛɗi: wa nya Mahwətə nya kave nda fete ke mbelia ŋkɛ, 
ghena ya kwelɛ hɛ le ka Israyɛl. 

3Ma ke sha hɛ: «Mbelia ɗa, wa wəsə nya menete ŋayɛ 'ya wa? Laka nyama wəsə 
leɓekɛ ŋayɛ 'ya wa? Zhɛnete ɗa mə. 

4Va nya fəakave ŋayɛ 'ya shave mbe Ɛzhipte na? Va nya mbeɗeke ŋayɛ 'ya shave 
mbe mava na? Va nya ghweneke Moyize, Aron ba'a Miriyam 'ya kancɛ ŋayɛ 
hweŋkwa na? 

5Mbelia ɗa, zəzəte mə! Ma kwa ɗe Balak, meghea ka Mowab kamene ŋayɛ wəsə 
kwa ndiremi ne, zəzəte mə ghena nya zhɛnete nda Balam, wəzege ta Bɛyor. Kwa 
sebe ta ŋkɛ, pa 'ya fəakave ŋayɛ shave mbe Shitim hwa'a mbe Gilgal. Tsagha 
teɗepete wəshi ganjia ɗa yɛ, 'ya Mahwətə.» 

Wəsə nya neghe Mahwətə va mbelia ŋkɛ 

6Wa wəsə gəmə nya hi mə kakele kase kenza mə kase kagwəɗəŋə kwa kema ta 
Shala Mahwətə tehwə ghweme wa? Levea lɛməa sla nyi keva kwetɛŋe yahi mə 
kakele kamelɛ kwa tere tere na? 

7Kagwəmsə kwele kwele teɗe game lɛmə Mahwətə na? N'yi nya kehwɛ kala 
ghwa na? Ka tezhɛa kɛfia ɓəmə yahi mə kave nda kezha kelemte fama ghena ta 
ɓəmə ba'a jaɗafa ta ɓəmə ŋkɛ te wənə na? 

8Nahe mbeli ketekete ŋayɛ nza tiɗiɗi nya 'yɛwe Mahwətə va mbeli: deke mene 
wəsə nya tiɗiɗi, ɗe mene wəsə ganyɛ ba'a dzeghwa megela kwa hweŋkwa ta 
Shala. 

Te ghəa ka mene mbəɗəkwə 

9Mahwətə kageze nda ghena ke mbeli nyi mbe meleme. Katembele mbeli nyi 
kehawe ve ŋkɛ. Ma ke sha hɛ: «Fa mə, gheyɛ mbeli nyi mbe hwelefe ta Zhəwda, 
gheyɛ pɛtɛ nyi ketsenete geva mbe meleme! 

10Ma ki ghɛa ka 'yaghwa mehele ne, wəshi nyi kefəke geva le mbəɗəkwə ya shɛ, 
wəshi kedzeghe wəshi tseŋwə yamene slene hɛ le. Nahe ŋkɛ kenza kawəsə kwa 
ndiremi. Wərə 'ya kazereghehwe wəsə nya na? 

11Kiləwə tseŋwə yamene slene kweci le, wəshi kedzeghe ɗaŋeɗa ta wəsə tseŋwə 
ya dzeyi kwa behwea nci. Kaka menetema fete teve hɛ 'ya gɛ na? 

12Ghə yamene ka mcɛləa kɛfi nyi mbe meleme nya le ka titikwəa kɛfi. Ka tseŋwə 
kɛfi mbeli nyi mbe, kezha ghwete ŋkwa ghwene mɛ hɛ. 

13Vatse ghate 'ya kaɗa ŋayɛ, kaza sebe te gheyɛ va jaɗafa ta ŋayɛ. 

14Katezeme wəshi kezeme yɛ kaɗema kabehe. Katenza ma te gheyɛ. Katewəfərə 
wəshi kezeme yɛ, ama katewəmbəyi geva hɛ we. Ma kewəfərəakɛ wəsə yɛ ne, 
katebeze ŋkɛ 'ya le mpa. 

15Katetsawe wəshi yɛ, ama katemene yɛ se te wəve we. Katehetəsə bekele yɛ, 
ama katefi n'yia ŋkɛ yɛ we. Kateŋkeɗe rɛzɛŋe yɛ, ama katesa tɛa ŋkɛ yɛ we. 

16Dzeghwa kwa ndiremia meghe Omri, ŋa wəzege ta ŋkɛ Akab ba'a ŋa mbeli nyi 
ki ghɛa ŋkɛ yateke yɛ. Dzeghwa ta nci yazele yɛ. Vatse teŋzla meleme ta ŋayɛ 'ya, 
ma tsagha, kateŋ'wəshi ŋayɛ kweci mbeli. Shewə tenza yɛ va hawe nya te mbelia 
ɗa.» 

Mishɛ 7 

Ŋgaɗe ghə ta nde mɛ ŋkwa 

1Aya ndiremi 'ya! Kala wəndə nya kedzemte kanda ya ta rɛzɛŋe vəa ŋkwa nda ta 
ŋkɛ kaɗema wəsə te 'ya. Kesləyi rɛzɛŋe ŋkɛ ya kwetɛŋe kezha zeme, ya kwa 
ghate ta ya ta dasekwa nya mawe ŋkɛ we. 

2Nahe ka ganjia mehele kezanji te hɛɗi, mba wəndə nya tiɗiɗi shɛ te we. Pɛtɛa 
nci ɗeke ɗeke yitea mpə ŋkwa. Yayata wəndə kaŋa nda keleŋa ke nde 
ghedəkwəa ŋkɛ. 

3Wəsə kwa ndiremi yamene dzeve ta nci. Kezha mene wəsə kwa ganyɛ ne, nda 
mbeli kaɗave nda wəshi ke mbelia jama, wəshi gəmə ya'yɛwe ka meha ghwə, 
dazhɛ dazhɛ geze wəshi nyi ɗe hɛ mbeli nyi nza zləvə te. Pa hɛ jikəte mɛ kezha 
mene wəsə kwa ndiremia nci. 

4Ma wəndə nya ganyɛ ma hwa hɛ ne, kala tigə kwara nya ken'yi ŋkwa ŋkɛ, 
ndiremi ma ke hwele wəndə nya tiɗiɗi. Wa nya vecia ɗa ta ŋayɛ nya zlapete ka 
newe ŋayɛ ŋkwa mɛa ghweme nyi kaka mɛ ŋkwa nya kase. Kwetɛ kwetɛŋe 
mehele ta ŋayɛ tsetsenya. 

5Vema ghə yɛ te ka ghedəkwəa ŋayɛ ma, ndeke nda ma mehele yɛ ke ka mcɛhɛ 
ŋayɛ ma. Ntsehwele mə yitea geze ghena ya kwa kema ta mia ŋayɛ. 

6Kwa nza ŋkɛ kaŋele yitenyɛ wəzege, kazhɛne nda ghə wəzha makwa ke 
meghekɛ, kampa yɛ makwa le meghekɛa za nta. Mbeli nyi ki ghɛa nci ya kaka 
ghema ta yayata wəndə. 

7Ama 'ya ne, 'ya kazhɛre nda geva ke Mahwətə, Shala nya ketembele ɗa yaneghe 
'ya. Gheŋkɛ nya kaShala ta ɗa nde tefa ghena ta ɗa. 

Ka Israyɛl kave nda ghə ke Shala 

8Ma gheyɛ ka jaga ta n'yɛ ne, zlamama yɛ yitea ghen'yɛ ma. Ya ghen'yɛ teɗe n'yɛ 
ne, katesate n'yɛ ghen'yɛ te ŋkwa. Ya ghen'yɛ nza mbe ŋkwesle, Mahwətə ya 
kawaŋe ta n'yɛ. 

9Nda n'yɛ kazereghehwe hwepe wənəa Mahwətə, va nya menete nda jaɗafa 
ghen'yɛ. Ama katese veci nya tewa n'yɛ dewa ŋkɛ ba'a nya teve n'yɛ ŋkɛ kambeli 
nyi tiɗiɗi. Katekele n'yɛ ŋkɛ kashave te waŋe ba'a kateve n'yɛ wəshi ganji ŋkɛ. 

10Ma vəa ŋkwa nya tenakɛ wəshi nyi ka jaga ta n'yɛ ne, shewə tenza hɛ va hawe. 
Ma ke hɛ sha se ka'yɛwe va ghen'yɛ: «Tema Shala Mahwətə ta ŋayɛ gɛ wa?» 
Kateŋkeɗe geva hɛ mbe hwə seɗa kala rekɛ dzeyi kwa yɛ hweŋkwa, katenewe 
newe gheɓəmə. 

11Katese veci nya tezhɛne mbeli kaŋa zli nya yitea meleme ta ŋayɛ nya wəba. Ma 
te vecia shɛ ne, mtsehe tenza ghala ta hɛɗia ŋayɛ. 

12Tagha gɛ, katezhɛne geva ka menəhɛ ŋayɛ kase sha gheyɛ, shave mbe Asiri ba'a 
same kwa Ɛzhipte, se mɛa Nil ba'a se mɛa Efrate, se mɛa yɛ ndərə ba'a se hwa 
ghweme. 

13Ma bela ta hɛɗi lema nya ketene ne, kaɓerama tenza ŋkɛ va 'yaghwa mehele ta 
mbeli nyi te. 

Səkwə ghə ta mbeli 

14Shala, ya mbelia ŋa le geta keya wəshia ŋa. Kaghəa nci hɛ te hɛɗi kwa ghwele 
ghwele nya dzasle kwa yɛ wəfe. Ya hɛ kala nya vəashi mbe Bashan ba'a mbe 
Gala'ad! 

15Kala nya te və nya fəakave n'yɛ na mbe Ɛzhipte ne, ncɛte n'yɛ wəshi meŋelea 
ŋa! 

16Katenakɛ kweci hwelefefi ba'a katenza hɛ shewə va hawe, ya kwela nza hɛ 
kaka berete. Kateɗepe ghena kegeze hɛ ba'a kateɗe hɛ kafa ghena we. 

17Keləwə yatenini hɛ kala shishi ba'a kala wəshi nyi kentsehe geva dzate te hɛɗi. 
Kateshave hɛ le bare bare mbe ŋkwa kewəfərə ta nci sha gha Shala Mahwətə ta 
n'yɛ. Kateghazlənə hɛ va berete ta ŋa. 

18Kwete Shala shɛ kala gha na? Ma gha ne, kayaɓe beze ghena na, kakelemte 
jaɗafa ta mbelia ŋa nyi ketene teghweme na te wənə. Kanza hwepe wənəa ŋa 
ndimə ndimə we, ama kancɛ n'yɛ ganyɛa mehele ta ŋa na. 

19Zhɛne ne, katezhɛ heli na yitea ghen'yɛ, kateɓela yɛ jaɗafa ta n'yɛ na we, 
katebete yɛ fete ta n'yɛ na kwa ŋkwəɗəa ndərə. 

20Katencɛ nda ɗe ta ŋa na ke hwelefe ta Zhakob, ganyɛa ŋa na ke hwelefe ta 
Abraham, kala nya meɗeyi nda na ke ka shihɛ n'yɛ vəashi. 

Nahəwm 

Nahəwm 1 

1Ghena te ghəa Ninive. Palepa ta wəsə nya nakɛ Nahəwm, nde Ɛlkosh, laka 
kelɛŋə. 

Mahwətə ya kaShala nya dzawe ba'a nya ganyɛ 

2Nahe Mahwətə kenza kaShala nya kezlɛ ba'a nya kewa ghena. Nahe Mahwətə 
kenza kande wa ghena, nahe hwepe wənəa ŋkɛ kenza dzawe. Kawa ghena 
Mahwətə te ka ghema ta ŋkɛ, kahwepe nda wənə ŋkɛ ke ka jaga ta ŋkɛ. 

3Nahe Mahwətə kenza kande səwə ghena, nahe berete ta ŋkɛ kenza wəbake, ama 
kave nda ma fete Mahwətə ke nde beze ghena we. Ma vəa ŋkwa nya dzeghwa 
ŋkɛ ne, kavɛ sefə nya wəba berekə berekə. Nahe yɛ ləmbə kenza kakeləwə nya 
tələ seɗa ta ŋkɛ. 

4Kaŋele ndərə ŋkɛ ba'a kahase ŋkɛ, kashifə pɛtɛa yɛ hələ ŋkɛ. Tagha gɛ, 
kaghwele gwəzə nyi mbe Bashan ba'a nyi dzeme hwa ghweme ta Karmɛl, 
katiwɛɗi ghwə ta wəfe nyi mbe Liban. 

5Kagaŋkəɗə yɛ ghweme kwa kema ta ŋkɛ, kadase yɛ wəmbə. Kagaŋkəɗə hɛɗi 
kwa kema ta ŋkɛ, hɛɗi lema ba'a pɛtɛa wəshi nyi te. 

6Wa nde nza kasəwəte hwepe wənəa ŋkɛ wa? Wa nde nza kaghereŋe yitea 
ghweme vəa ŋkwa nya tse hwepe wənəa ŋkɛ wa? Kala tse ta ghwə nya wəba 
pesle geva ŋkɛ, kapeperawe yɛ gela kwa kema ta ŋkɛ. 

7Nahe Mahwətə kenza ganyɛke, nahe ŋkɛ kenza kaŋkwa kewəfərə te vecia 
ndiremi. Kanewe ghweme ŋkɛ te mbeli nyi nza ŋkɛ kaŋkwa kewəfərə ta nci, 

8vəa ŋkwa nya se ndiremi kala ghwa. Ama kaza sebe ŋkɛ te ka ghema ta ŋkɛ ba'a 
kakeka hɛ ŋkɛ kadzembe ŋkwesle. 

Yɛ ghena ke Zhəwda ba'a ke Ninive 
Ke mbeli nyi te ghə mbe Zhəwda 

9Kande wa zhɛrete Mahwətə yɛ wa? Gheŋkɛ ne, kaza sebe ŋkɛ te ka ghema ta 
ŋayɛ, katezhɛne hɛ kasa ŋayɛ yaka we. 

10Nahe hɛ kenza kala gezlere nyi tendɛaŋe tendɛaŋe, ghenci nyi kesa wəshi kesa 
kala ka ghwəyi ghwəyi. Kateteremte geva hɛ hɛmɗɛke ɗɛke kala vegheme nyi 
keghwele ghwele. 

Ke Ninive 

11Ninive, mbe gha shave wəndə nya kezəzə wəsə kwa ndiremi te Mahwətə, 
wəndə nya kezəzə wəshi nyi ndiremi ndiremi kashasha. 

Ke ka Zhəwda 

12Wa nya ghena nya geze nda Mahwətə ke ka Zhəwda nya: «Ya ka jaga ta ŋayɛ 
nza kwele kwele ba'a kaka berete berete ne, katempə hɛ ba'a kateza sebe te hɛ. 
Ma nda kelemte zləvə 'ya te gheyɛ ne, kezha zhɛnema 'ya kakele zləvə te gheyɛ. 

13Ma tsetsenya ne, 'ya kaŋsle berete nya kesa ŋayɛ yaka ba'a kapele yɛ zewe lɛa 
ŋayɛ.» 

Ke ka Ninive 

14Wa nya wəsə nya tarete Mahwətə te ghəa ŋayɛ, gheyɛ ka Ninive nya: 
«Katezhɛne ŋwale nyi ketekele sləa ŋayɛ kanza va gheyɛ we. Ma mbe ghɛa yɛ 
shala ta ŋayɛ ne, kateza sebe 'ya te shala nyi menete yɛ yitea sheghwə ba'a yitea 
mze. ‘Ya kahi kwele ta ŋayɛ, kwa nza ŋkɛ zləvə te gheyɛ kwa ntsə ta ɗa we.» 

Nahəwm 2 

Ke ka Zhəwda 

1Ka Zhəwda, wa nya wəndə nya kekele ghena mɛnɛfɛ ganyɛ nya kasawa pelɛ 
ghəa ghweme, ghena ta kwelɛŋe yazlape ŋkɛ. Mene mə yɛ gəsəkəa ŋayɛ, fə mə 
wəshi nyi meɗeyi nda yɛ ke Shala kase. Kwa nza ŋkɛ katezhɛne nde ndiremia 
mehele kaŋkeɗe seɗa ta ŋkɛ te hɛɗia ŋayɛ we, nahe sebe keza te berete ta ŋkɛ. 

Ke Ninive 

2Ninive, wa nyi ka sewajɛ nyi kadzeme kaha ŋa mpa. Ka sewajɛ, nza mə dzeyi te 
zli, wəmbɛne mə ŋkwa nyi dzeyi kwa yɛ hweŋkwa, hi mə geva yitea mpa, jikə 
mə pɛtɛa berete ta ŋayɛ. 

3Nahe ka mefətekwə kefəmte wəshi yitea hwelefefia Zhakob. Nahe hɛ 
kebezemte yɛ dzeve ta rɛzɛŋe. Ndagwara zləvə yave nda Mahwətə ke Zhakob, 
kaganda ne, nahe ŋkɛ kenza kazləvəa Israyɛl. 

Ŋzla ta Ninive 

4Gelə nyi ghɛmɛa ghɛmɛa ya va ka sewajɛa nde ghema, lekwesa nyi ghɛmɛa 
ghɛmɛa ya kənəa hɛ. Ma te və nya nza hɛ ɗeke ɗeke kampa ne, kaslesla yɛ 
wəmata gədəwə kala tse ta ghwə, kagegeɓa yɛ megha. 

5Kahwɛ yɛ wəmata gədəwə kezha mpa dzeyi kwa yɛ hweŋkwa ba'a te yɛ ŋkwa 
kebeke. Nahe hɛ kenza kala ghwə te wəvəzə, nahe hɛ kenza wɛre wɛre kala slesla 
ta va. 

6Kaheka mbeli nyi te ghəa ka sewajɛa ŋkɛ meghe nya mbe Ninive, ama kabete 
hɛ te hɛɗi mbe dzeghwa ta nci. Kadzeme zli ka jaga kahe kahe, kawəfərə hɛ 
wəmbəa ŋkwa. 

7Taghanyɛ ne, pa gelembe nyi laka yɛ hələ fefelaŋemte geva, pa ghɛa meghe 
ŋzlamte geva. 

8Laŋe ka ghema te pa ta shala nya kamale, pa hɛ keleghe ŋkɛ kadzete hɛɗia nci. 
Ntake mi nyi kese kanewe ghweme te kaghwəghwə kala yɛ ghwəɗəŋkwə. Ntake 
hɛ katsa hate va ndiremi nya te hɛ. 

9Nahe Ninive kenza kala weta nya kendətsə. «Ghereŋe mə, ghereŋe mə», ke 
mbeli sha lewela ne, ama wəndə shɛ kazhɛre geva hwa mbeli nyi kehwɛ we. 

10Fə mə mze kwa tere tere, fə mə mze kwa tɛawetɛa! Kakiɗi mcɛlə nyi mbe 
Ninive we, mama ta wəshi ganji ya mbe. 

11Nahe pɛtɛa wəshi kefəhwe geva, kempəmte geva ba'a keŋkeɗemte geva. Nahe 
mbeli kenza keyirə yirə, kampempa geva yɛ seɗa, kabare bare pɛtɛa geva ta nci 
ba'a kanza kema ta nci tɛarawe rawe. 

Nahe Ninive kenza kala nivɛrə nya kehərə hərə 

12Kawa zhɛrenyɛ ghweɓea nivɛrə gɛ wa? Nahe ŋwalea nivɛrə kese kaŋ'we wəshi 
kezeme ta nci te. Ma vəa ŋkwa nya dzemte pəli nivɛrə ne, wəndə shɛ kakwaɗakɛ 
ŋwalea ŋkɛ we. 

13Nahe ŋeza nivɛrə kese kakese ba'a kaslekwe nda wəshi keseɗa ke ŋemalea 
nivɛrə ba'a ke ŋwalea nivɛrə. Nahe ŋkɛ kese kampɛafe yɛ ghweɓea ŋkɛ le sli nyi 
keslekwe slekwe ta wəshi keseɗa nyi keseke ŋkɛ. 

14Ma ke Mahwətə nde berete gezete: «Ninive, katesate 'ya te ŋkwa yitea gha, 
katetere yɛ wəmata kempa ta ŋa 'ya hɛmɗɛke, Katempə mempɛhwetɛtia ŋa nyi 
kala ŋwalea nivɛrə kwamte mpa. Katefɛa ŋwasle ŋkwa ta ŋa 'ya te hɛɗi, 
katezhɛne mbeli kafa mɛa ka ghwene ta ŋa we.» 

Nahəwm 3 

Nahe Ninive kenza rayɛ va ka mpə mpə 

1Wa nya ndiremi te Ninive, meleme nya kempə ŋkwa, nya kemene mbəɗəkwə, 
nya kemene ghəa ŋkɛ laka mene berete ba'a nya kefɛama yitea ŋwasle ŋkwa gɛ! 

2Ma mbe melemea shɛ ne, kakwaɗe yɛ ghweɗa, kagaka yɛ seɗa ta wəmata 
gədəwə, kampereke gədəwəa lɛmə ba'a kahwɛ yɛ wəmata kempa. 

3Kagwəgwə ka zleɗe gədəwəa lɛmə, kaslesla yɛ kafayɛ, katsa ghwə yɛ megha. Ka 
mpə mpə ya te yayata ŋkwa, nahe ka mpə mpə kenza təɗəmə təɗəmə, kaɓelate 
hɛ mbeli we, katsetsa ŋkwa ka mpə mpə kala tehene. 

Hawe ya te Ninive 

4Kwele kwele zhigə menete mefətekwə Ninive. Kendeɗe nda ba'a keganyɛ nda 
se nde. Nahe mefətekwəa nta ba'a mene ghwɛa nta kezhɛrete mbeli ba'a 
hwelefefi kaka mavashi. 

5Ma ke Mahwətə nde berete gezete: «'Ya katesate te ŋkwa yitea gha. ‘Ya 
katekwefaŋe rewebea ŋa kasame pa kwa kema ta ŋa, kezha ncɛ nda zeweve ta 
ŋa ke hwelefefi. Tagha gɛ, katenewe hawe nya te gha hɛ. 

6'Ya katebete kəsə kənəa gha kezha pəli ŋa hawe. ‘Ya kateve ŋa kawəsə keyipə 
pa. 

7Tagha gɛ, katehwɛ mbeli pɛtɛ nyi ketenewe ŋa, ma ke hɛ sha tetsa lewela: 
Ŋgwəpə Ninive keŋzla nda gɛ wa! Wa nde tezhɛ heli yite tse wa? Tema teŋ'we 
ka gweɗakwe ŋa mbeli tse wa?» 

Kateme ɗa nya kala ŋa Tɛbɛs te Ninive 

8Ninive, gha nza za ma ke Tɛbɛs, meleme nya kwelɛ yɛ dzeve ta hələa Nil, nya 
ntəslə kwa yɛmə, nya nza zli nya yite kandərə, nya nza ndərə kazli nya yite na? 

9Ɛtiyopi ba'a Ɛzhipte ka se kafə nda wəshi nyi keɗema kakiɗi. Ka Pəwt ba'a ka 
Libi ka se kambeli nyi yite. 

10Ndagwara nahe mbeli kegha kafəhwe mbeli nyi mbe Tɛbɛs perə. Nahe ka 
ghema ta ŋkɛ keŋkeɗemte ŋwalea fəshia ŋkɛ dzeyi kwa yɛ baŋwa ta hweŋkwa. 
Nahe mbeli kenehehwe mbeli nyi te ghə nyi mbe le kwasheghediɗi, nahe mbeli 
ketseyi mbelia jama nyi mbe dzeyi kwa yɛ zewe lɛ. 

11Ma gha le ŋa ŋa gɛ Ninive, katenza na keghwəyi ghwəyi va yaka ba'a 
katewəfərə na va hawe. Ma gha le ŋa ŋa gɛ ne, katezele ŋkwa kewəfərə na va ka 
jaga ta ŋa. 

Kateŋzla Ninive 

12Nahe zli nyi yitea gha kenza kala ya ta dasekwa nyi kenehe nehe. Gegəzətema 
ta mbeli ke yɛ dasekwa ne, kabete hɛ kadzawa mɛa wəndə nya keɗe kazeme hɛ. 

13Nahe ka sewajɛa ŋa kenza kala mi. Nahe gelembe nyi mɛa hɛɗia ŋa 
keghwenemte nda geva fate fate ke ka ghema ta ŋa, nahe ghwə keteremte wəshi 
keŋzle ta nci. 

14Ka Ninive, gə mə yɛmə, hi mə zli nya yitea gheyɛ, ŋkeɗe mə rekɛ ba'a kele mə 
wəsə kempa brəki. 

15Ama katempə yɛ va ghwə keɗema kwamte mpa. Kateza sebe ka jaga ta ŋayɛ te 
gheyɛ kala nya zeme wəshi yɛ dzale. 

Kateza sebe te ka Ninive 

Ninive, nahe mbeli nyi mbe gha kese kwele kwele kala yɛ dzale. 

16Kwele kwele ma se ka zhɛre dzeve ta ŋa ke saseregwa nyi te ghweme. 
Tsetsenya ne, nahe hɛ kezanji kala zhamaya nyi kezlənji. 

17Nahe ka ya ŋa kese kala yɛ dzale, ka mene slene ta ŋa kala ləmbəa zhamaya nyi 
kemenji hwa wəfe te vəa ntasle. Ɓelama ta veci ne, kazlənji hɛ kalə te ŋkwa nya 
ɗepema mbeli. Tema lənji hɛ wa? 

Ndiremi nya ɗema ghwɛ yite 

18Meghe nya mbe Asiri, nahe mbelia ŋa nyi te ghə kenza yitea hɛ, nahe mbeli nyi 
te ghəa ka sewajɛa ŋa kempə. Nahe mbelia ŋa ketazemte geva dzeme hwa yɛ 
ghweme. Wəndə shɛ kezha tsene hɛ we. 

19Ndiremi nya ɗema ghwɛ yitea ya te gha, katempi yɛ zhia ŋa we. Ma yayata 
wəndə nya kefate nza ta ŋa ne, kampi dzeve ŋkɛ yitea ndiremi nya te gha, kwa 
nza ŋkɛ wa nde sakɛma yaka va 'yaghwa mehele ta ŋa nya memene na wa? 

Habakək 

Habakək 1 

1Ghena nya ncɛte nda Shala ke nde mɛ ŋkwa Habakək laka kelɛŋə. 

Nde mɛ ŋkwa katsa nda lewela ke Shala 

2Mahwətə yawe, pa te nyama və tetsa ŋa lewela 'ya kaɗema na kafa ɗa ŋa ɗa wa? 
Pa te nyama və tezlape ŋa 'ya va mene berete kaɗema na kambele ŋkwa wa? 

3Kezha wa sərə ɗa na kanewe wəsə kwa ndiremi wa? Kezha wa yɛ na kanewe 
yaka wa? Ma dzeyi yitea 'ya ne, deke beze ba'a mene berete ya shɛ, mene ghwə 
ba'a ghəpə ka kelehwe ŋkwa. 

4Kamene slene mbeli le wəsə mahalegə we, kameha ghwə nya tiɗiɗi mbeli we, 
kahərə wəndə nya tiɗiɗi nde 'yaghwa mehele ba'a ghwə ɗafa yameha ka meha 
ghwə. 

Zhɛne ta Shala: se ta ka Babilone 

5Ma ke Shala gezete: «Newema mə wəsə nya kemene geva hwa kweci hwelefefi, 
nza mə heheɓake ba'a bebenake. Kwa nza ŋkɛ ne, katemene geva kwete wəsə 
vəa ŋkwa nya nza yɛ teghweme. Ma vəa ŋkwa nya ɓelate ŋayɛ wəsəa shɛ mbeli 
ne, kateve ghə yɛ te we. 

6Katefə ka Babilone 'ya kase, ka ndiremia mehele ba'a ka zhɛma heli. 
Katedzeghwamte hɛɗi lema hɛ kezha fə hɛɗi nyi keɗema kaŋa nci. 

7Nahe hɛ kenza kaka dake ŋkwa ba'a kambeli nyi ghazlənə mbeli va hɛ. Katare 
wəshi nyi kehi kezha hɛ ba'a kwelea nci hɛ le ghəa nci. 

8Nahe gədəwəa lɛməa nci kenza wɛrewɛ ma ke yɛ deghwava, wɛrewɛ ma hɛ ke 
kelɛa keti gamba nyi kepəli hetɛhwɛɗi. Se cakeɗake ne, kampereke ka zleɗe 
gədəwəa lɛməa nci, kazlə hɛ kala zele nya keme kənəa wəsə kezeme ta ŋkɛ. 

9Kase pɛtɛa nci kezha mene berete, le newe ŋkwa te kema va sla ntsə. Katsene 
ka mavashi hɛ kwele kwele kala ndaleghe. 

10Kaŋ'wəshi ka meghea kɛfi hɛ, kaɓela mbeli nyi te ghəa nci hɛ we. Katsakɛ hɛ 
meleme nyi berete berete we: katsene hɛɗi hɛ dzeyi yitea hɛ kezha fə hɛ. 

11Kajive hɛ kala sefə nya wəba, kajive hɛ mbe kema mbe kema. Berete ta nci yave 
ghə hɛ te, nahe nde kenza kashala ta nci.» 

Nde mɛ ŋkwa kazhɛne kaheka Shala 

12Se vəashi ne, gha ya kaMahwətə, Shala ta ɗa na, Shala nya kaganda nya keɗema 
kamte. Mahwətə yawe, gha nde ntave ka Babilone kezha meha ghwə te ghen'yɛ. 
Ma gha nya kagela nya keya ɗa ne, nahe na kendeke nda hweŋkwa ke hɛ kaɗa 
n'yɛ. 

13Nahe yɛ ntsə ta ŋa kenza kewɛŋe kezha newe wəsə kwa ndiremi, kayɛ na kezha 
newe yaka we. Va wa newe ka mbəɗəkwə nyi na wa? Va wa nza ŋa na divə vəa 
ŋkwa nya sa nda yaka ka 'yaghwa mehele ke mbeli nyi tiɗiɗi ma ke hɛ wa? 

14Va wa mene nda na ke mbeli kala yɛ kelepe ba'a menciɗi nyi ɗema nde sleke 
hɛ shɛ wa? 

15Kakese mbeli ka Babilone kala kelepe nya kekeseve geva le dzara, kafə hɛ hɛ 
kadzembe zamba ta nci. Tagha gɛ, kazlama hɛ kwele kwele. 

16Kadzeghe nda melɛ hɛ ke zamba ta nci, katere 'wərdə hɛ kazləvəa nci, kwa nza 
ŋkɛ ma te zlaɓa ta nci ne, kakese kelepe hɛ kwele kwele ba'a kazeme wəshi 
kezeme nyi zeɗe zeɗe hɛ. 

17Kateɗema hɛ nteɗe yɛ kafayɛa nci kezha mpə hwelefefi kakwa zhɛma heli na? 

Habakək 2 

1Katenza 'ya te ŋkwa keya ŋkwa ta ɗa, kateghereŋe 'ya pelɛ zli. Kateneghe wəsə 
nya tegeze ɗa Shala 'ya ba'a tsema tsema tezhɛne nehwene ta ɗa ŋkɛ. 

Zhɛne ta Shala: kateghereŋe ka kele ghə we 

2Ma ke Mahwətə zhɛnete ɗa: «Rafete wəsə nya ncɛte ŋa 'ya, rafete ŋkɛ te pelɛ 
nyi slapesla slapesla kezha jaŋga ŋkɛ mbeli tiɗiɗi. 

3Kenaka və kase kezha mene geva wəsəa shɛ we, ama takwa takwa ŋkɛ kamene 
geva, kenza ŋkɛ katseŋwə we. Ya gheŋkɛ dera ne, neghe ŋkɛ, kwa nza ŋkɛ 
kaganda tese ŋkɛ, kaɗema vəa ŋkɛ kambeɗemte geva. 

4Ma pa na sha rafe: Kateza wəndə nya kekele ghə, ama katenza wəndə nya tiɗiɗi 
teghweme.» 

5Kaganda ne, nahe mcɛlə kenza dzawe: kanza ka kele ghə te ŋkwa nya kwetɛŋe 
we, nahe hɛ kenza kaka ɓerawe kala ghɛa mbelia kwahɛɗi. Kala mte ne, kegha 
hɛ kabehe we. Katsene pɛtɛa hɛɗi hɛ yitea ghəa nci, kave pɛtɛa hwelefefi hɛ mbe 
dzeve ta nci. 

6Ama kategeze hɛ ba'a kateŋele hɛ pɛtɛa hwelefefi nyi hərəte hɛ. 

Ghena nyi ndiremi ndiremi mcɛfe 

Ma ke hɛ sha tegeze: «Ndiremi ya te gheyɛ nyi ketsene mcɛlə laka ghərə wəshia 
kweci mbeli! Hweŋkwa tefɛa yɛ ketsene dewa kadzehwa ghəa ŋayɛ wa? 

7Kateɗema mbeli kenzəɓəave ŋayɛ dewa katesate te ŋkwa vəkə na? Kateɗema 
mbeli nyi kegagəzə ŋayɛ katefeɗeghe na? Katefə wəshi ŋayɛ hɛ le ŋa nci perə. 

8Kala nya fəmte wəshia hwelefefi kwele kwele yɛ ne, katefə wəshia ŋayɛ pɛtɛa 
hwelefefi nyi ketene. Kwa nza ŋkɛ ne, kampə ŋkwa yɛ, kamene berete yɛ te kweci 
hɛɗi, te kweci meleme ba'a te mbeli nyi mbe hɛ. 

9Ndiremi ya te gheyɛ nyi ketsene wəshi mbəɗəkwə kadzeki ghɛa ŋayɛ, yitea nza 
yɛ pelɛ ghəa ŋkwa kezha mbele va ndiremi. 

10Hawe yapəliave nda yɛ ke ghɛa ŋayɛ: ma laka mpə hwelefefi kwele kwele ne, 
ghəa ŋayɛ yampə yɛ. 

11Ya yɛ pelɛa zli ne, katetsa lewela hɛ kezha ve ŋayɛ fete, katezhɛne nda sheghwə 
nyi jive te cɛ ke hɛ. 

12Ndiremi ya te gheyɛ nyi keŋa yɛ meleme laka mpə ŋkwa ba'a wəsə kwa 
ndiremi. 

13Vatse gɛ ne, ghə yaleɓe mbeli kezha ghwə, yaka yasa mbeli gəmə. Ashɛ va 
Mahwətə nde berete se wəsə nya wəka? 

14Kaganda ne, mpɛafe tenza hɛɗi va ɗepe zləvəa Mahwətə, kala nya nza ndərə 
viɗi va yɛmə. 

15Ndiremi ya te gheyɛ nyi kesa nda wəsə kesa nya dzawe kala wəsəa kwamasa 
ke kweci mbeli kezha ghwəyi hɛ ba'a kezha nza hɛ derelɛŋe lɛŋe. 

16Katenza yɛ shewə va hawe, kaɗema kazləvə: sa le ŋa ŋayɛ perə yitea nza yɛ 
derelɛŋe lɛŋe gi! Kateŋka ŋayɛ Mahwətə kasa zlerekwe ta hwepe wənəa ŋkɛ. 
Tagha gɛ, katezhɛre zləvəa ŋayɛ kahawe. 

17Ma berete nya se yɛ kamene te Liban ne, katezhɛne geva nde kadzeghəa gheyɛ. 
Nahe yɛ kempəmte wəshi keseɗa, ama katedake ŋayɛ wəshi keseɗa. Katemene 
geva pɛtɛa wəshi nyi va nya mpəmte ŋkwa yɛ, va nya menete berete yɛ te kweci 
hɛɗi, te kweci meleme ba'a te mbeli nyi mbe hɛ. 

18Wa yakete ŋkwa shala nyi feɗete mbeli le wa? Nahe hɛ kenza kawəshi nyi 
vɛsəte mbeli yitea mze nyi keve nda ve ghə te wəshia kwadanji ke mbeli. Wa 
raberə nda ve ghə wəndə ŋelɛ te shala nyi keɗema nyi kageze ghena ba'a nyi 
menete nyi ŋkɛ le ghəa ŋkɛ wa? 

19Ndiremi ya te gheyɛ nyi kegeze: Sate ŋa, pe yɛ sha mesla ta sheghwə keɗema: 
Feɗeghe ŋa, pe yɛ sha pelɛ nya keɗema kageze ghena, ndagwara wəsə shɛ 
katekete ŋayɛ hɛ we. Ya ghenci nza kefi fi le mze kwa tere tere le mze kwa 
tɛawetɛa ne, mpi shɛ mbe hɛ we. 

20Ama nahe Mahwətə kenza mbe ghɛa ŋkɛ nya keveyi geva tekeleke. Nza hɛɗi 
lema tikə tikə kwa kema ta ŋkɛ!» 

Habakək 3 

Nde mɛ ŋkwa katsahe slene nyi menete Shala 

1Səkwə ghə ta nde mɛ ŋkwa Habakək, kala cimə nehwene ghate ŋkɛ. 

2Mahwətə, nahe 'ya kefate wəshi nyi gezete na, Mahwətə, nahe ghazlənə kezhɛte 
ɗa va hɛ. Ma mbe nza ta n'yɛ teghweme ne, menete wəshi nyi kala nyighɛ, ncɛte 
hɛ mbe nza ta n'yɛ teghweme. Ya wənəa ŋa nza kehwepe hwepe ne, menete n'yɛ 
ganyɛa ŋa zhɛkwa. 

3Wa nya Shala kase mbe Tɛman, Shala nya kaganda kasawa pelɛ ta ghweme ta 
Paran. Zhɛne mpi. Nahe ŋkwa nya pelɛ ghweme kenza bətə mbe zləvəa ŋkɛ ba'a 
hɛɗi kenza rayɛ va tsahe ŋkɛ. 

4Kaɓele ŋkɛ kala waŋe, kaslesla ghwə shave mbe dzeve ta ŋkɛ, te ŋkwa nya 
wəfərə berete ta ŋkɛ. 

5Kadzeghwa ba mbe kema ta ŋkɛ, kaŋkeɗe seɗa ɗawa kwa ŋkwa seɗa ta ŋkɛ. 

6Ma vəa ŋkwa nya ghereŋe ŋkɛ ne, kagaŋkəɗə hɛɗi. Ma vəa ŋkwa nya newe 
hwelefefi ŋkɛ ne, kabare bare hɛ. Kaŋzleŋzla ghweme nyi heca, kadedase geva 
wəmbə nyi vəashi, ghenci nyi kese kahweŋkwa ta ŋkɛ vəashi. 

7Kanewe 'ya nda za geva sebe te yɛ cɛ lekwesa nyi mbe Kəwshan ba'a nda 
gaŋkəɗə geva ŋkwa kenza nyi mbe Madiyan. 

8Mahwətə yawe, va yɛ hələ hwepete wənə na na? Kaganda ne, va yɛ hələ na? Va 
ndərə bezenyɛ wənəa ŋa na? Kadzeme ləmbə na kala wəmata gədəwə nya 
ntsehe ŋa gədəwəa lɛmə kalə kahərə ŋkwa. 

9Kantsə rəgia ŋa na, nahe yɛ have ta ŋa kenza kaghena nyi gezete na gheci gheci. 
Zhɛne mpi. Kaperawe hɛɗi na laka yɛ hələ. 

10Ma vəa ŋkwa nya nakɛ ŋa yɛ ghweme ne, kabare bare hɛ va ghazlənə, kame va 
nyi jama jama te hɛɗi, kagaka ndərə nya wəba ba'a kagaŋkeɓe ŋkɛ pa pelɛ 
ghweme. 

11Kwa kema ta ɓele ta have ta ŋa nyi kezlə, kwa kema ta yɛ slesla ta megha ta ŋa 
ne, kaghereŋe yɛ veci le tere te ŋkwa nci. 

12Kadzeghwa na te hɛɗi lema va hwepe ta wənə, kaŋkeɗe hwelefefi na va beze 
ta wənə. 

13Nahe na keshave kezha mbele mbelia ŋa, kezha mbele meghe nya ntave na. 
Nahe na kepeslekɛ wəndə nya te ghəa hwelefe ta ka 'yaghwa mehele, nahe na 
kezamte sebe te mbeli nyi yite. Zhɛne mpi. 

14Nahe na kehame yɛ have ta nci mbe ghəa mbeli nyi te ghəa ka ghema, vəa ŋkwa 
nya se hɛ kala va nya wəba kezha taze n'yɛ jive mbe yayata bela. Nahe hɛ kese 
katsa gaghwe kala wəsə nya lə hɛ kaslekwe ka titikwəa kɛfi tewəfərə. 

15Kadzeghwa na kwa ndərə le gədəwəa lɛməa ŋa, mbe wəvaɗe wəvaɗe ta yɛ 
gaŋkeɓe ta yɛmə. 

16Nahe 'ya kefate gaka shɛ ba'a nahe mehele ta ɗa ketazenyɛ. Kabare bare bəzhia 
mɛa ɗa va ghazlənə, nahe geva ta ɗa kenza keta ta, kabare bare ŋkwa nya yitea 
ŋelia ɗa. Mbe nza divə ne, kaneghe vecia yaka 'ya kezha lə kampa le mbeli nyi 
keha ɓəmə mpa. 

17Kwa nza ŋkɛ ne, kazhɛne yɛ dasekwa kaya we, kazhɛne yɛ rɛzɛŋe kave ya we, 
kazhɛne yɛ bekele kaya we, kazhɛne yɛ wəve kamene wəshi we. Nahe timɛti 
kezanji kwa yɛ zlema, kezhɛne yɛ sla kanza kwa yɛ gəzhi we. 

18Ama 'ya ne, katezlama 'ya te Mahwətə, katenza 'ya fare fare te Shala nya 
kembele ɗa. 

19Shala Mahwətə ya kaberete ta ɗa: kave ɗa wɛrewɛ ŋkɛ kala le, kave ɗa 
dzeghwa ŋkɛ dzeyi te yɛ wəmbə. 

Sofoni 

Sofoni 1 

1Ghena nya gezete nda Mahwətə ke Sofoni, wəzege ta Kəwshi, wəzege ta 
Gedaliya, wəzege ta Amariya, wəzege ta Ɛzɛkiyas, vəa ŋkwa nya nza Zhoziyas, 
wəzege ta Amon kameghe mbe Zhəwda. 

Kateɗa hɛɗi lema Shala 

2Ma ke Mahwətə: «Kateza sebe 'ya te pɛtɛa wəshi nyi te hɛɗi lema. 

3Kateza sebe 'ya te mbeli ba'a wəshi keseɗa, ‘yɛ nyi yitea ghweme ba'a kelepe 
nyi kwa ndərə, kateza sebe 'ya te ka 'yaghwa mehele ba'a slene ta nci nyi ndiremi 
ndiremi. Wəndə shɛ katesərə 'ya te hɛɗi lema we. ‘Ya Mahwətə nde gezete. 

Kateɗa Zhəwda ba'a Zhɛrəzalɛm Shala 

4'Ya kateɗa Zhəwda ba'a pɛtɛa mbeli nyi mbe Zhɛrəzalɛm. ‘Ya kateza sebe te 
wəshi nyi ketene yitea dzeghe nda melɛ ke Ba'al te ŋkwa nya ba'a sləa ka dzeghe 
nda melɛ ke shala shɛ. 

5'Ya kateza sebe te ka dzeme dɛɓere nyi kənəa cɛ kezha hawe va yɛ saseregwa, 
te ka gwəɗəŋə kwa kema ta Mahwətə le zeme fela te sləa shala Molɛk. 

6Ma 'ya Mahwətə ne, 'ya kateza sebe te ka zhɛre ɗa wəmbə nyi keɗema kazele 
ɗa ba'a nyi keɗema kafa ghena va 'ya.» 

7Nza mə tikə tikə kwa kema ta Shala Mahwətə, kwa nza ŋkɛ takwa takwa vecia 
Mahwətə kase. Nahe Mahwətə kehite melɛ, nahe ŋkɛ keveyi mbeli nyi hekakɛ 
ŋkɛ tekeleke. 

8Ma ke Mahwətə gezete: «Ma te vecia melɛa ɗa ne, kateɗa mbeli nyi te ghə, 
ŋwalea meghe ba'a pɛtɛa ka seɗe lekwesa kala ka se se 'ya. 

9Ma te vecia shɛ ne, 'ya kateɗa pɛtɛa ka ŋsle bale dzawa kənəa ŋkwa nya mɛa 
ghɛa Shala, pɛtɛa ka viɗi ghɛa nde sleke hɛ le wəshi nyi fəke hɛ le berete ba'a 
mbəɗəkwə.» 

10Ma ke Mahwətə: «Ma te vecia shɛ mbe Zhɛrəzalɛm ne, katekwaɗe yɛ lewela 
mɛa mɛ degha ta yɛ Kelepe, yɛ ŋgaɗe ghə mbe Meleme Mɛnɛfɛ ba'a gaka nya 
wəba dzeyi pelɛ yɛ wəmbə. 

11Tsa mə lewela, gheyɛ mbeli nyi mbe Meleme nya te ŋwela, kwa nza ŋkɛ 
katempə pɛtɛa ka zhɛre dzeve, kateza sebe te pɛtɛa ka dzeghe mze kwa tɛawetɛa 
te kiləwə. 

12Ma te vəa shɛ ne, katendə ghwə 'ya te wəvəzə kezha zele ŋkwa nya mbe 
Zhɛrəzalɛm. Kateɗa ka menema slene 'ya, ma ke hɛ sha zəzə: ‹Wəsə kwa ganyɛ 
keɗema kwa ndiremi shɛ kamenete Mahwətə we!› 

13Yawa, katefə mcɛləa nci mbeli ba'a kateŋzla yɛ ghɛa nci mbeli. Kateŋa yɛ ghɛ 
hɛ, ama katenza hɛ ki hɛ we, katemɓe yɛ rɛzɛŋe hɛ, ama katesa tɛa nci hɛ we.» 

Vecia Mahwətə 

14Takwa takwa veci nya wəba ta Mahwətə kase, nahe ŋkɛ kenza takwa takwa, se 
yase ŋkɛ kahe kahe. Katetsa lewela mbeli kwele kwele te vecia Mahwətə, pa le 
ka katsala kɛfi kateheka ŋkwa kezha kemane. 

15Katenza vecia shɛ kavecia hwepe wənə, kavecia yaka ba'a yirə, kavecia 
ndiremi ba'a beze, kavecia ŋkwesle ba'a viɗi, kavecia ləmbə ba'a meləkwə 
ləkwə, 

16kavecia vɛ tereme ba'a tsa kaka yitea meleme nyi berete berete ba'a yitea cɛ 
nyi bebiya bebiya ta ka ya ŋkwa. 

17Ma ke Shala gezete: «Katebete mbeli 'ya mbe ndiremi, katetsepe tsepe hɛ kala 
ka ghwələa kɛfi, va nya menete ɗa jaɗafa hɛ, 'ya Mahwətə. Katenza mimia nci te 
yayata ŋkwa kala keləwə, katedaɗə geva ta nci kala kəsə.» 

18Katembelete hɛ mze kwa tɛawetɛa ta nci keɗema mze kwa tere tere ta nci te 
vecia hwepe wənəa Mahwətə we. Kateteremte hɛɗi lema ghwə ta hwepe wənəa 
ŋkɛ. Kaganda ne, dzawe tenza ŋkɛ, kateza sebe ŋkɛ te pɛtɛa mbeli nyi te hɛɗi 
lema. 

Sofoni 2 

Heka ŋkwa kezha zhɛre nza 

1Gheyɛ ka tsewema hawe, tsene mə geva, zəzə mə ghena, 

2nda teŋkamte geva yɛ kala cɛkəvə nyi ketaze geva te veci kwetɛŋe, nda teme 
ghwə ta hwepe wənəa Mahwətə te gheyɛ, nda tedzeghəa gheyɛ vecia hwepe 
wənəa Mahwətə. 

3Gheyɛ pɛtɛa ka dewə ŋeli nyi te hɛɗi lema, zhɛre nda mə geva ke Mahwətə, 
gheyɛ nyi kehawe va ghena nyi gezete ŋkɛ. Mene mə wəsə nya tiɗiɗi, shifə mə 
ghəa ŋayɛ kwa kema ta Shala, ya kwete katentaghe geva shimpə kənəa gheyɛ te 
vecia hwepe wənəa Mahwətə. 

Ɗa nyi te mbeli nyi laka ŋkwa kepəkwə ta veci 

4Katenza Gaza kewəfə wəfə, katenza Askalon keŋzla ŋzla. Kateŋkamte geva ka 
Asdod kwa ghə veci, ba'a kateŋzlamte geva meleme ta Ɛkron. 

5Wa nya ndiremi te gheyɛ, gheyɛ nyi kese mbe Kaftor, nyi kenza ŋayɛ dzeyi mɛa 
ndərə gɛ! Ma ke Mahwətə gezete ghena te gheyɛ: «Gha Kanan, hɛɗia ka Filisti, 
‘ya kateza sebe 'ya te gha, katezhɛne mbeli kanza te gha we. 

6Katezhɛre hɛɗia ŋa nya mɛa ndərə kaŋkwa keya wəshi keseɗa, kagamba kezha 
ka ya wəshi ba'a kagəzhi kezha timɛti.» 

7Katenza ka Zhəwda nyi ketene teghweme hɛɗia shɛ. Kateya wəshi keseɗa ta nci 
hɛ te, ma hetɛhwɛɗi ne, kahɛ hɛ dzeyi ki ghɛ nyi mbe Askalon. Kwa nza ŋkɛ ma 
Shala Mahwətə ta nci ne, katezhɛ heli ŋkɛ yitea hɛ ba'a katezhɛre nza ta nci ŋkɛ. 

Ɗa nyi te mbeli nyi laka ŋkwa kesame ta veci 

8Nahe 'ya kefate yɛ ŋele ta ka Mowab ba'a yɛ yiɗə ta ka Amon. Nahe hɛ keŋelekɛ 
mbelia ɗa ba'a kemtsehete hɛɗia nci laka kele hɛɗia mbelia ɗa. 

9Vatse gɛ, wa nya ghena nya geze 'ya gheci gheci, ‘ya Mahwətə nde berete, Shala 
ta Israyɛl nya: Katezhɛre Mowab kala Sodome ba'a katezhɛre ka Amon kala 
Gomore. Katenza hɛɗia nci katigə ba'a kantərəa ghwene. Katenza ŋkɛ kaɓerama 
kaghala ghala. Katefə wəshia nci mbelia ɗa nyi ketene teghweme ba'a katekele 
hɛɗia nci hɛ. 

10Nya ya kaɗa nya teŋ'we hɛ tewəmbəreke kele ghə ta nci. Kaganda ne, nahe hɛ 
keŋelekɛ mbelia Mahwətə nde berete ba'a kemtsehete hɛɗia nci laka kele hɛɗia 
mbelia ɗa. 

11Katenza Mahwətə dzawe sha hɛ, kateza sebe ŋkɛ te pɛtɛa shala nyi te hɛɗi. 
Tagha gɛ, kategwəɗəŋə pɛtɛa hwelefefi nyi cakeɗa cakeɗa kwa kema ta ŋkɛ, 
yayata hwelefe te hɛɗia ŋkɛ. 

Ɗa nyi te ka Ɛtiyopi ba'a ka Asiri 

12Ma gheyɛ ka Ɛtiyopi perə ne, katempə ŋayɛ 'ya kwamte mpa. 

13Kateɗa hɛɗi nya laka bela kwa gwela ŋkɛ, katezhɛre Asiri ŋkɛ kakwəfi. 
Katebeze meleme ta Ninive nya ketezhɛre kaɓerama nya keghwele ghwele ŋkɛ. 

14Ma te ŋkwa nya se meleme ne, katenza mama wəshi keseɗa. Katehɛ yɛ 
təwəvəŋə ba'a yɛ sheware dzeyi kwa ghəa yɛ seləa ŋkɛ. Katefa yɛ kwaɗe ta yɛ 
'yɛ mbeli mɛa wəfela nyi dzeyi te yɛ cɛ. Mɛ ŋkwa kedzeki ne, deke kwəfi yanewe 
mbeli. Katefelaŋemte geva yɛ za ta lekeleke. 

15Wa nya tsetse tenza meleme nya nza nya zlama mbe, nya newe ghəa nci nya 
mbeli nyi mbe gwezlayɛ, ma ke hɛ sha se kageze: «Wəndə shɛ kala gheɓəmə we!» 
Yawa, wa nya ŋkɛ kezhɛrenyɛ kakwəfi, kaŋkwa kewəfərə ta wəshi keseɗa gɛ! 
Pɛtɛa mbeli nyi kedzeyi vare kavɛ figwə ba'a kagagəzə ghə. 

Sofoni 3 

Kese Zhɛrəzalɛm kafa heka ta Shala we 

1Wa nya ndiremi te meleme nya kefama ghena nya, nya wale wale nya ba'a nya 
kesa nda yaka nya ke mbeli gɛ! 



1684 

 

 
Ghena ta Shala 

Kapsiki DC Bible 
©2012 Alliance Biblique du Cameroun and Bible Society of Cameroon. 

 

 
 

 

2Kese nde kafa heka ta Shala we, kese nde kayɛ wəshi nyi teke nda ŋkɛ we, kese 
nda kave nda ghə ke Mahwətə we, kese nde kahende nda geva ke Shala ta ŋkɛ 
we. 

3Nahe mbelia ŋkɛ nyi te ghə kenza kala nivɛrə nyi keghwəghwə, nahe ka meha 
ghwə ta ŋkɛ kenza kala makwagwele nyi kepəli hetɛhwɛɗi ba'a nyi kewəmbəma 
wəsə kezeme kamasheke. 

4Nahe ka mɛ ŋkwa ta ŋkɛ kenza kaka fege ba'a kaka mbəɗəkwə. Nahe ka dzeghe 
Shala ta ŋkɛ kekelemte zləvə te wəsə nya keveyi geva tekeleke, nahe hɛ 
kedzawanji wəmbəa wəsə mahalegə. 

5Ma mbe melemea shɛ ne, nahe Mahwətə kenza tiɗiɗi, kamene wəsə kwa 
ndiremi ŋkɛ we. Kala kiɗi ta ŋkwa ne, kameha ghwə ta ŋkɛ ŋkɛ. Ama kazhɛ nda 
hawe ke ka 'yaghwa mehele we. 

6Ma ke Shala gezete: «Nahe 'ya kezamte sebe te hwelefefia shɛhɛ, nahe 'ya 
keŋzlamte yɛ ŋkwa ka ya ŋkwa ta nci, nahe 'ya kezhɛrete yɛ hweŋkwa ta nci 
shaka shaka, nahe 'ya kebezemte yɛ meleme ta nci: wəndə shɛ kazhɛne 
kadzeghwa keɗema kanza mbe hɛ we. 

7Zhɛne ne, ma 'ya sha ghəa ɗa: ‹Katehawe melemea shɛ va 'ya tsetsenya, kateyɛ 
wəsə nya teke nda 'ya nde gɛ! Tagha gɛ, kateyipə ɗa nyi gezete 'ya te ghəa ŋkɛ 
'ya kadzawa we, katebeze ŋkɛ 'ya we.› Ama pa mbeli nyi mbe ntsəte geva 
kamene wəshi nyi ndiremi ndiremi.» 

8Ma ke Mahwətə gezete: «Yawa, neghe mə veci nya tese 'ya kezha ve ŋayɛ fete te 
gɛ ga! Nahe 'ya ketarete kezha tsene hwelefefi, kezha rəkwə yɛ hɛɗia ka meghe, 
kezha bete ghwə ta hwepe wənəa ɗa kənəa hɛ. Kaganda ne, kateteremte hɛɗi 
lema ghwə ta hwepe wənəa ɗa. 

Katezhɛre nza ta mbeli Shala 

9Kaganda ne, kateyaɓe bəzhia mɛa kweci hwelefefi 'ya. Tagha gɛ, katesəkwə ɗa 
hɛ pɛtɛ, 'ya Mahwətə ba'a katemene ɗa slene hɛ le wənə kwetɛŋe. 

10Shave pelɛ kema ta yɛ hələa Ɛtiyopi ne, katefə ɗa wəshi mbeli nyi kehawe va 
'ya, mbeli nyi tazemte 'ya. 

Zhɛre nza ta Israyɛl 

11Ma te vecia shɛ ne, katezhɛne hawe kazhɛ ŋa va slene nyi ndiremi ndiremia ŋa, 
va fama ghena ta ŋa laka 'ya we. Kwa nza ŋkɛ ma vəa ŋkwa shɛ ne, katefə ka fege 
nyi kekele ghə 'ya seyi te hɛɗia ŋa, katefɛa na kemene ŋkele ntsə pelɛ ghweme 
ta ɗa nya keveyi geva tekeleke. 

12Katesərə ka dewə ŋeli ba'a ka titikwəa kɛfi 'ya te hɛɗia ŋa. Katesləyi ŋkwa 
kewəfərə hɛ mbe 'ya, 'ya Mahwətə. 

13Ma ka Israyɛl nyi ketene teghweme ne, katezhɛne hɛ kamene wəsə kwa 
ndiremi we, katezhɛne hɛ kasla tseŋwə we, katezhɛne hɛ kaghwete ŋkwa we. 
Ama katezeme wəsə kezeme hɛ ba'a katehɛ hɛ kaɗema wəndə shɛ kezha dake 
hɛ.» 

Katezhɛne Zhɛrəzalɛm kanza keŋa ŋa 

14Meleme ta Siyon, gha cimə ba'a wetse gɛ! Ka Israyɛl, tsa mə gaghwe gɛ! Meleme 
ta Zhɛrəzalɛm, zlama le wənə kwetɛŋe gɛ! 

15Nahe Mahwətə kekelemte ghena nyi ɗaŋeɗa ɗaŋeɗa te gha, nahe ŋkɛ 
keŋkamte ka jaga ta ŋa. Nahe Mahwətə, meghe nya mbe Israyɛl kenza le gha 
katezhɛne na kaghazlənə va ndiremi we. 

16Ma te vecia shɛ ne, ma ke mbeli sha tegeze nda ke Zhɛrəzalɛm: «Meleme ta 
Siyon, ghazlənəma na ma, nzama na keyirə yirə ma. 

17Nahe Shala Mahwətə ta ŋa kenza le gha, gheŋkɛ ya kakatsala nya kehərə ŋkwa. 
Viɗi ŋkɛ va zlama tewəmbəreke gha, ɗe ta ŋkɛ nde ve ŋa mpi mɛnɛfɛ, gaghwe 
yatsa ŋkɛ tewəmbəreke gha, 

18kala nya te vecia gəsəkə.» Ma ke Shala gezete: «Zhɛrəzalɛm, Katekele ndiremi 
'ya seyi te gha, yitea zhɛnema na kanza shewə va hawe. 

19Ma te vəa shɛ ne, katempə pɛtɛa mbeli nyi kese kasa ŋa yaka 'ya. Katembele ka 
gwadarea kɛfi 'ya, katetsene mbeli nyi ketaze taze 'ya, kateve zləvə 'ya te gha 
ba'a kateɗepe sləa ŋa mbeli te pɛtɛa hɛɗi nyi se nyi se hawe te gha. 

20Ma te vəa shɛ ne, katezhɛne ŋayɛ 'ya kase ba'a katetsene ŋayɛ 'ya. Kanewe 
newe yɛ ne, katezhɛre nza ta ŋayɛ 'ya. Tagha gɛ, katedzemte sləa ŋayɛ ba'a 
kateve zləvə 'ya te gheyɛ hwa hwelefefi nyi te hɛɗi lema.» Mahwətə nde gezete. 

Azhɛ 

Azhɛ 1 

Və kezhɛne kaŋa ghɛa Shala 

1Ma te kwa bake ta va ta Dariyəs mbe meghe, mbe hɛ kwetɛŋe te mbe tere kwa 
ŋkwaŋe ne, pa Mahwətə gezete nda ghena ke nde mɛ ŋkwa Azhɛ kezha geze nda 
ke Zorobabɛl, wəzege ta Shɛyaltiyɛl, ŋgwamna nya mbe Zhəwda ba'a ke 
Yɛshəwa, wəzege ta Yosadak, wəndə kwelea ka dzeghe Shala. 

2Ma ke Azhɛ gezete: «Wa nya ghena nya geze Mahwətə nde berete nya: Ma ke 
mbeli nyi sha geze: Kenaka və kezhɛne kaŋa ghɛa Shala kase we.» 

3Ma ke Mahwətə gezete laka nde mɛ ŋkwa Azhɛ: 

4«Nahe ŋkɛ kehi kanza yɛ ki ghɛ ganjia ŋayɛ vəa ŋkwa nya nza ghɛa ɗa kakwəfi 
na? 

5Ma tsetsenya gɛ, wa nya ghena nya geze Mahwətə nde berete nya: Cɛkəvə mə 
wəshi nyi kemene ŋayɛ geva. 

6Kwele kwele tsawete wəshi yɛ, ama ɓɛhwɛ meneke hɛ yɛ se te wəve. Kazeme 
wəshi kezeme yɛ, ama kabehe yɛ we. Kasa wəshi kesa yɛ, ama kakete yɛ we. 
Kaseɗe lekwesa yɛ, ama kazhɛ ŋayɛ ntasle. Kaŋ'we zhɛme yɛ, ama kadzawa slibə 
nya kentsa ntsa dzawa ŋkɛ. 

7Ma 'ya sha gheyɛ zhɛkwa, 'ya Mahwətə nde berete: Cɛkəvə mə wəshi nyi 
kemene ŋayɛ geva. 

8Dzeme mə ghweme, tsasle mə sheghwə ba'a ŋa mə ghɛa ɗa zhɛkwa. Tagha gɛ, 
katenza ŋkɛ zeɗehwe ɗa ba'a katencɛ zləvəa ɗa 'ya, 'ya Mahwətə nde gezete. 

9Nahe yɛ keveyi ghə kaŋ'we wəshi kwele kwele se te wəve, ama ɓɛhwɛ ŋ'wete 
yɛ. Ma wəshi nyi fəghe yɛ kadzeki ghɛa ŋayɛ ne, nahe 'ya ketsalemte hɛ le sefə. 
Va wa menete geva ŋkɛ kala nya wa, a 'ya sha gheyɛ, 'ya Mahwətə nde berete. Va 
nya nza ghɛa ɗa kakwəfi, vəa ŋkwa nya nza yayata wəndə kahi ghɛa ŋkɛ megela. 

10Vatse gɛ ne, kese va kame we, kese hɛɗi kapese wəshi we. 

11Nahe 'ya kekeleke ɓɛaŋwela kadzete hɛɗi: pelɛ yɛ wəmbə, mbe yɛ wəvea ha, 
ŋa rɛzɛŋe, ŋa bekele ba'a ŋa kweci wəshi nyi wəza mbeli. Yaka ya te mbeli ba'a 
wəshi keseɗa ve, nahe pɛtɛa slene ta ŋayɛ kebeze.» 

12Pa Zorobabɛl, wəzege ta Shɛyaltiyɛl, Yɛshəwa, wəzege ta Yosadak, wəndə 
kwelea ka dzeghe Shala ba'a mbeli nyi ketene fate ghena ta Shala Mahwətə ta 
nci, nyi kegezeke geva laka nde mɛ ŋkwa Azhɛ. Tsagha gɛ, nahe Azhɛ kemenete 
slene nya ndeke nda Mahwətə, ntake mbeli kahawe va Mahwətə. 

13Zhɛne ne, ma ke Azhɛ, nde ghwene ta Mahwətə gezete nda ghena ta Mahwətə 
ke mbeli: «Katenza 'ya hwa gheyɛ, 'ya Mahwətə nde geze ŋayɛ.» 

14Tagha gɛ, pa Mahwətə feɗeghete mehele ta Zorobabɛl, wəzege ta Shɛyaltiyɛl, 
ŋgwamna nya mbe Zhəwda, Yɛshəwa, wəndə kwelea ka dzeghe Shala ba'a pɛtɛa 
mbeli nyi ketene. Pa hɛ se, ntake hɛ kazhɛne kaŋa ghɛa Mahwətə nde berete, 
Shala ta nci, 

15mbe hɛ kwa bakemsə wəfaɗeghəmbe ta tere kwa ŋkwaŋe mbe va shɛnyɛ. 

Azhɛ 2 

Zləvəa ghɛ mɛnɛfɛa Shala 

1Ma mbe kwa bake ta va ta Dariyəs mbe meghe, mbe hɛ kwa bakemsə 
kwetɛŋeghəmbe te tere kwa mberefaŋe ne, ma ke Mahwətə zhɛne kagezete nda 
ke nde mɛ ŋkwa Azhɛ: 

2«Ma pa na sha Zorobabɛl, wəzege ta Shɛyaltiyɛl, ŋgwamna nya mbe Zhəwda, 
Yɛshəwa, wəzege ta Yosadak, wəndə kwelea ka dzeghe Shala ba'a pɛtɛa mbeli 
nyi ketene: 

3Wa wəndə nya mba teghweme hwa gheyɛ nya kenakɛ zləvəa ghɛa Shala nya 
vəashi wa? Tsema newe ŋkɛ yɛ tsetsenya wa? Ashɛ wəsə gəmə ŋkɛ kwa ntsə ta 
ŋayɛ wəka? 

4Vatse gɛ, ma 'ya, 'ya Mahwətə sha gheyɛ: Ntsə geva gɛ Zorobabɛl! Ntsə geva gɛ 
Yɛshəwa, wəzege ta Yosadak, gha nya kawəndə kwelea ka dzeghe Shala! Ntsə 
mə geva gɛ gheyɛ pɛtɛa mbeli nyi te hɛɗi! Mene mə slene, kwa nza ŋkɛ hwa gheyɛ 
tenza 'ya, 'ya Mahwətə nde berete nde geze ŋayɛ. 

5Nahe 'ya kemenete jikə geva le gheyɛ vəa ŋkwa nya shave yɛ mbe Ɛzhipte. Hwa 
gheyɛ tenza Sefəa ɗa, ghazlənəma yɛ ma! 

6Kwa nza ŋkɛ ne, wa nya ghena nya geze 'ya, 'ya Mahwətə nde berete nya: Temə 
ɓɛhwɛ ne, 'ya kategaŋkəɗə yɛ ghweme le hɛɗi, yɛ ndərə le hɛɗi kwa ghwele 
ghwele. 

7'Ya katetaze nda mehele ke kweci hwelefefi. Katefə geva mcɛləa pɛtɛa hwelefefi 
kase teke ba'a katezhɛne 'ya kave zləvə te ghɛ nya, 'ya Mahwətə nde berete nde 
gezete. 

8Kwa nza ŋkɛ nahe mze kwa tere tere ba'a mze kwa tɛawetɛa kenza kaŋa ɗa, 'ya 
Mahwətə nde berete. 

9Tsagha gɛ, zləvə ma tenza te ghɛ mɛnɛfɛa ɗa nya ke nya keghate. Ma mbe ŋkwa 
nya ne, kateve ŋayɛ kwelɛŋe 'ya, 'ya Mahwətə nde berete nde gezete.» 

Mbeli nyi kenza wale wale 

10Ma mbe kwa bake ta va ta Dariyəs mbe meghe, mbe hɛ kwa bakemsə 
wəfaɗeghəmbe te tere kwa mesli ne, ma ke Mahwətə nde berete zhɛne kagezete 
nda ghena ke nde mɛ ŋkwa Azhɛ: 

11«Wa nya ghena nya geze Mahwətə nde berete nya: Geze nda ke ka dzeghe Shala 
kezha slamte ghena nya: 

12Ma keveyi sli nya keveyi geva tekeleke wəndə mbe lekwesa ta ŋkɛ, nda 
kwaɗakɛ ɗafa, nɗeli, tɛ, n'yi keɗema kwete wəsə kezeme lekwesa shɛ ne, kaveyi 
geva wəsə kezemea shɛ tekeleke na?» -- «Ewə», ke ka dzeghe Shala zhɛnete nda. 

13Ma ke Azhɛ 'yɛwete va hɛ zhɛkwa: «Ma kezhɛrenyɛ wəndə wale wale va nya 
kwaɗakɛ wəndə kemte mte ŋkɛ, nda kwaɗakɛ kwete hwa wəshia shɛhɛ ŋkɛ ne, 
katenza wəsəa shɛ wale wale na?» -- «E'e», ke ka dzeghe Shala zhɛnete nda. 

14Tagha gɛ, ma ke Azhɛ sha hɛ: «Yawa, wa nya ghena nya geze Mahwətə nya: 
‹Tsetse nza ta mbeli nyi te hɛɗi nya ba'a nza ta wəshi nyi mene hɛ. Nahe pɛtɛa 
wəshi nyi dzeghe ɗa melɛ hɛ le hɛ kenza wale wale.›» 

Ntsehwele mə se ɓeshi nya 

15Ma ke Shala zhɛkwa: «Ma tsetsenya gɛ, ntsehwele mə yitea wəshi nyi 
ketemene geva se mɛa ɓeshi nya kajive mbe kema. Ma nda tegha yɛ kazhɛne 
kaŋa ghɛa ɗa, 'ya Mahwətə le pelɛ ne, 

16wa wəsə nya ketemene ŋayɛ geva wa? Ma vəa ŋkwa nya dzeme tame wəndə 
kanewe ha bakemsə kwa 'yɛmbe ne, deke meŋe kemave ŋkɛ. Ma vəa ŋkwa nya 
lə wəndə ka'yɛ litrəa tɛ mcɛfemsə same kwa weta ne, deke bakemsə kemave ŋkɛ. 

17Nahe 'ya kebezemte wəshi nyi menete yɛ pɛtɛ: nahe 'ya keghwelemte yɛ ha te 
wəve keɗema kemenete hɛ kawəbəghə, nahe 'ya kebetekawa kwacakelɛ, ama 
kese yɛ kazhɛne geva kase sha 'ya, 'ya Mahwətə we. 

18Ntsehwele mə yitea wəshi nyi ketemene geva se mɛa ɓeshi nya kajive mbe 
kema. Se te veci nya ghate geva shihəa ghɛa ɗa, se te hɛ bakemsə wəfaɗeghəmbe 
te tere kwa mesli ne, ntsehwele mə. 

19Kezhɛne ha kanza dzeyi kwa yɛ tame we. Kezhɛne yɛ rɛzɛŋe, yɛ dasekwa, yɛ 
kwakweme ba'a yɛ bekele kaya we. Yawa, se mɛa ɓeshi ne, 'ya katewəpi ŋayɛ.» 

Yɛ meɗe mɛ ke Zorobabɛl nya ntave Shala 

20Te vecia shɛnyɛ, mbe hɛ kwa bakemsə wəfaɗeghəmbe ta tere ne, ma ke 
Mahwətə zhɛne kagezete nda ghena ke Azhɛ: 

21«Ma pa na sha Zorobabɛl, ŋgwamna nya mbe Zhəwda: 'Ya kategaŋkəɗə yɛ 
ghweme le hɛɗi. 

22'Ya katefə ka meghea kɛfi 'ya sawa pelɛ pasla ta nci ba'a 'ya katekiɗi berete ta 
hɛɗi meghe nyi te hɛɗi lema. 'Ya katedzəɓə wəmata gədəwə le mbeli nyi kezleɗe 
hɛ, katempə gədəwəa lɛmə, kateghazle ghəa nci ka zleɗe gədəwəa lɛmə. 

23Ama te vecia shɛ, kateve ŋa slene 'ya, 'ya Mahwətə nde berete Zorobabɛl, gha 
nya kande mene ɗa slene ta ɗa, 'ya Mahwətə. Katenza na kala lamba ta ɗa, kwa 
nza ŋkɛ gha yantave 'ya. Nya ya kaghena nya geze 'ya, 'ya Mahwətə nde berete.» 

Zakari 

Zakari 1 

WƏSHI NYI NAKƐ ZAKARI 
Mahwətə kaheka ka Israyɛl kampi dzeve 

1Ma te kwa deghese ta tere, mbe kwa bake ta va ta Dariyəs te meghe ne, ma ke 
Mahwətə sha nde mɛ ŋkwa Zakari, wəzege ta Bɛrɛkiya ba'a shia Ido: 

2«Nahe 'ya Mahwətə kehwepete wənə kwele kwele va ka shihɛ ŋayɛ. 

3Ma pa na sha geze nda ke ka Israyɛl: Wa nya ghena nya geze Mahwətə nde 
berete nya: Zhɛne mə geva kase sha 'ya Mahwətə nde berete, katezhɛne geva 'ya 
kase sha gheyɛ. ‘Ya Mahwətə nde berete nde gezete. 

4Tekema ka shihɛ ŋayɛ yɛ ma. Ma vəashi ne, nahe ka mɛ ŋkwa kese kafɛa hɛ yitea 
hweŋkwa kwa ndiremi ba'a slene nyi ndiremi ndiremi te sləa ɗa, ama kese hɛ 
kaɗe kafa ɗa ba'a kantsehwele yitea 'ya we. 'Ya Mahwətə nde gezete. 

5Tema ka shihɛ ŋayɛ tse wa? Kaghala ghala nzanji ka mɛ ŋkwa teghweme na? 

6Ndagwara ma ghena ba'a wəshi nyi gezave nda 'ya ke ka mene slene ta ɗa nyi 
kaka mɛ ŋkwa ne, nahe hɛ kekeseke mehele ta ka shihɛ ŋayɛ. Pa hɛ zhɛrete nza 
ta nci, ma ke hɛ: ‹Nahe Mahwətə nde berete ketarete kamene ɓəmə kala 
dzeghwa ta ɓəmə ba'a slene ta ɓəmə, tsagha shɛ menete ɓəmə ŋkɛ.›» 

Kwa ghate ta wəsə nya nakɛ Zakari: yɛ gədəwə 

7Ma te kwa bake ta va ta Dariyəs mbe meghe, mbe hɛ bakemsə wəfaɗeghəmbe 
te tere kwa meŋe kwetɛŋeghəmbe, geze ta ŋkɛ terea Shebat ne, pa Mahwətə 
gezete nda ghena ke nde mɛ ŋkwa Zakari, wəzege ta Bɛrɛkiya ba'a shia Ido. Wa 
nya ghena nya ɓelate Zakari nya: 

8Ma heviɗia shɛ ne, pa 'ya nakɛ wəndə pelɛ gədəwə kwa gheme. Meghereŋe ŋkɛ 
hwa sewahe nyi kwa zlərə. Kwa sebe ta ŋkɛ ne, kweci gədəwə nyi ghemea 
ghemea, nyi mede mede ba'a nyi ghwaba ghwaba ya shɛ. 

9Ma 'ya 'yɛwete va wəndə nya pelɛ gədəwə: «Wa wəsə nya ɗe gədəwə nyi kancɛ 
wa nde sleke ɗa?» Ma ke nde ghwene ta Shala nya kegeze ɗa ghena zhɛnete ɗa: 
«Katencɛ ŋa 'ya.» 

10Ma ke wəndə nya hwa yɛ sewahe sha 'ya: «Mahwətə nde ghwenakɛ hɛ kezha 
dzedzeghwamte hɛɗi.» 

11Ma ke ka zleɗe gədəwəa lɛmə nyighɛ sha nde ghwene ta Mahwətə nya 
meghereŋe hwa yɛ sewahe: «Nahe ghen'yɛ kedzedzeghwamte hɛɗi, gweɗakwe 
ba'a gwezlayɛ ŋkwa nya te.» 

12Ma ke nde ghwene ta Mahwətə zhɛkwa: «Mahwətə nde berete, va 
mberefaŋemsə menete na le wənə tehwepe va Zhɛrəzalɛm ba'a va kweci 
meleme nyi mbe Zhəwda. Hwa'a te nyama və teneghe na kazhɛ heli yitea hɛ wa?» 

13Pa Mahwətə zhɛnete nda le ghena ganji ba'a ghena nyi kemtsehe berete ke nde 
ghwene nya kegeze ɗa ghena. 

Katezhɛ heli Mahwətə yitea Zhɛrəzalɛm 

14Ma ke nde ghwene nya kegeze ɗa ghena nya sha 'ya: «Zlapete: ‹Wa nya ghena 
nya geze Mahwətə nde berete nya: Kwele kwele ɗe yɛ Zhɛrəzalɛm le ghweme ta 
Siyon 'ya. 

15Ama kwele kwele hwepenyɛ wənəa ɗa va kweci hwelefefi nyi gwezlayɛ. Ma 
kwa nza hwepe ta wənəa ɗa mba ɓɛhwɛ ne, pa hɛ mtsehate ndiremi te ka Israyɛl. 

16Vatse gɛ, wa nya ghena nya geze 'ya, ‘ya Mahwətə nde berete nya: Katezhɛne 
geva 'ya kadzembe Zhɛrəzalɛm le zhɛ heli. Mbagha tezhɛne ghɛa ɗa kaŋa geva 
ba'a katezhɛne mbeli kaŋa meleme.› 

17Zlapete ghena nya zhɛkwa: ‹Wa nya ghena nya geze Mahwətə nde berete nya: 
Mpɛafe tezhɛne wəshi ganji kanza mbe yɛ meleme ta ɗa. Katezhɛne Mahwətə 
kamtsehe nda berete ke Siyon, katezhɛne ŋkɛ kanta Zhɛrəzalɛm.›» 

Zakari 2 

Kwa bake ta wəsə nya nakɛ ŋkɛ: yɛ tereme ba'a ka gezla wəshi 

1Newe 'ya sha ŋkwa ne, dəkwə 'ya te tereme wəfaɗe. 

2Ma 'ya 'yɛwete va nde ghwene nya kegeze ɗa ghena: «Wa yaɗe tereme nyi kancɛ 
wa?» Ma ke zhɛnete ɗa: «Tereme nyi ketazemte Zhəwda, Israyɛl ba'a 
Zhɛrəzalɛm yancɛ hɛ.» 

3Kwa sebe ta ŋkɛ, pa Mahwətə ncɛte ɗa ka gezla wəshi wəfaɗe. 

4Ma 'ya 'yɛwete: «Wa yase mbeli nyi kamene wa?» Ma ke zhɛnete ɗa: «Ghenci se 
kadake ba'a kampə tereme nyi keɗate hɛɗia Zhəwda. Nahe hɛ ketazemte mbeli 
nyi mbe kwetɛ kwetɛŋe, wəndə shɛ kezhɛnete nda ghə ke hɛ we.» 

Kwa mahekene ta wəsə nya nakɛ ŋkɛ: zewe kedzeghe ŋkwa 

5Ma newe 'ya sha ŋkwa ne, dəkwə 'ya te kwete wəndə nya nza zewe kedzeghe 
ŋkwa yitea dzeve ve. 

6Ma 'ya 'yɛwete ve: «Dzema na wa?» Ma ke zhɛnete ɗa: «'Ya katedzeghe 
Zhɛrəzalɛm kezha ɗepe yɛ bezle le biya ta ŋkɛ.» 

7Tagha, ntəŋə nde ghwene nya kegeze ɗa ghena yitea dzeghwa vəa ŋkwa nya 
nza kwete nde ghwene kase shɛ. 

8Ma ke shɛ: «Hwɛ shɛ na geze nda ghena ke mempɛhweta ca, ma pa na shɛ: 
Kaɗema zli yite hi Zhɛrəzalɛm kanza, tewəmbəreke wəba ta mbeli ba'a wəshi 
keseɗa nyi ketenza mbe. 

9Wa nya ghena nya geze Mahwətə nya: ‹'Ya le ghəa ɗa nde tenza kazli nya 
kaghwə yite, katencɛ zləvəa ɗa 'ya mbe!›» 

Mahwətə kazhɛne heka mbeli nyi fəhwe mbeli 

10Ma ke Mahwətə: «Slə mə! Slə mə, gheyɛ nyi tazemte 'ya kwetɛ kwetɛŋe, laka 
bela kwa gwela ba'a bela kwa zeme, laka ŋkwa kesame ta veci ba'a ŋkwa 
kepəkwə ta ŋkɛ, hwɛ mə tsetsenya, slə mə shave mbe hɛɗi nya laka bela kwa 
gwela! ‘Ya Mahwətə nde gezete. 

11Slə mə ka Zhɛrəzalɛm, gheyɛ nyi mbe Babilone le nza, mbele mə ghəa ŋayɛ 
kahe kahe.» 

12Wa nya ghena nya geze Mahwətə nde berete, nya keghweneke ɗa le slene nya 
wəba te ghəa kweci hwelefefi nyi kefəhwe ŋayɛ nya: «Ma yayata wəndə nya 
kekwaɗe ŋayɛ ne, haha ta ntsə ta ɗa yakwaɗe ŋkɛ. 

13Kaganda ne, 'ya kateɗa kweci hwelefefi. Ma tsagha, katefə hɛ mbeli nyi kese 
kaka mavashia nci le ŋa nci perə.» Ma ketemenete geva ŋkɛ ne, kateɗepete yɛ 
Mahwətə nde berete nde ghweneke ɗa. 

14Ma ke Mahwətə zhɛkwa: «Ncɛ mə zlama ta ŋayɛ ka Zhɛrəzalɛm, katese 'ya 
kanza te tepe ta ŋayɛ. 

15Ma te vecia shɛ ne, kwele kwele mbeli nyi ketezele ɗa, 'ya Mahwətə. Katezhɛre 
hɛ kambelia ɗa. Te tepe ta ŋayɛ tenza 'ya.» Ma ketemenete geva ŋkɛ ne, 
kateɗepete yɛ Mahwətə nde berete nde ghweneke ɗa sha gheyɛ. 

16Katezhɛne Zhəwda kanza kaŋa Mahwətə le ghəa ŋkɛ te hɛɗi nya keveyi nda 
geva tekeleke. Katezhɛne Zhɛrəzalɛm kanza kameleme nya ntave ŋkɛ. 

17Pa yayata wəndə nza tikə kwa kema ta Mahwətə, kwa nza ŋkɛ, vəkə teshave 
ŋkɛ ki ghɛ nya keveyi nda geva tekeleke! 

Zakari 3 

Kwa wəfaɗe ta wəsə nya nakɛ ŋkɛ: Zhozəwɛ, wəndə kwelea ka dzeghe Shala 

1Pa Mahwətə ncɛte ɗa Zhozəwɛ, wəndə kwelea ka dzeghe Shala meslete kwa 
kema ta nde ghwene ta Mahwətə. Meghereŋe Gətəli te kwa zeme kezha ve nda 
fete. 

2Ma ke nde ghwene ta Mahwətə sha Gətəli: «Pa Mahwətə ŋzlete ŋa mɛ Gətəli, 
kaganda ne, ŋzlete ŋa mɛ ŋkɛ, gheŋkɛ nya kentave Zhɛrəzalɛm! Ashɛ kala 
metəlikeghwə Zhozəwɛ wəka?» 

3Meslete Zhozəwɛ kwa kema ta nde ghwene mbe lekwesa nya kareɗa. 

4Pa nde ghwenea shɛ gezete nda ke mbeli nyi yite kezha seɗemte lekwesa shɛ 
kənə. Kwa sebe ta ŋkɛ, ma ke sha Zhozəwɛ: «Newema, nahe 'ya keseɗemte ŋa 
jaɗafa ta ŋa kezha seɗe ŋa karalame.» 

5Pa ŋkɛ gezete kapeɗe nda ghə mbeli ke Zhozəwɛ le zlave nya wɛŋe. Pa mbeli 
peɗekɛ nda ghə le zlave nya wɛŋe ba'a seɗete nda lekwesa kwa ntsə ta nde 
ghwene ta Mahwətə. 

6Ma ke nde ghwene ta Mahwətə sha Zhozəwɛ ɓiyitsa: 

7Wa nya ghena nya geze Mahwətə nde berete nya: «Ma keyate wəshi mahalegəa 
ɗa na ba'a kemenete wəshi nyi gezete 'ya na ne, gha nde tenza te ghəa ghɛa ɗa 
ba'a ŋwela nyi dzeyi yite, kateve ŋa 'ya hwa mbeli nyi kemene ɗa slene nyi teke. 

Katekele nde mene slene ta ŋkɛ Shala kase 

8Fa gɛ Zhozəwɛ, gha nya kawəndə kwelea ka dzeghe Shala, fa mə perə, gheyɛ ka 
dzeghe Shala nyi yite, kwa nza ŋkɛ gheyɛ ya kawəsə kencɛ mbele nya ketese. 
Katekele nde mene slene ta ɗa 'ya kase, gheŋkɛ yanza sləa ŋkɛ kaPese. 

9'Ya kave pelɛ kwa kema ta Zhozəwɛ, ntsə mberefaŋe ya te pelɛ nya kwetɛŋea 
shɛ. ‘Ya le ghəa ɗa nde terafe wəsə te. Te veci nya kwetɛŋe ne, katekelemte jaɗafa 
'ya seyi te hɛɗi nya. ‘Ya Mahwətə nde berete nde gezete. 

10Ma te vecia shɛ ne, kateheheka ghəa ŋayɛ yɛ kadzeyitea yɛ rɛzɛŋe ba'a yɛ 
dasekwa ta ŋayɛ.» ‘Ya Mahwətə nde gezete. 

Zakari 4 

Kwa mcɛfe ta wəsə nya nakɛ ŋkɛ: wəsə kentare yɛ paterela ba'a yɛ bekele 

1Pa nde ghwene nya kegeze ɗa ghena feɗeghete mehele ta ɗa kala nya feɗeghe 
wəndə mbeli te hɛ. 

2Ma ke 'yɛwete va 'ya: «Wa yanewe na wa?» Ma 'ya zhɛnete: «Wəsə kentare yɛ 
paterela nya pɛtɛ le mze kwa tere tere yanewe 'ya. Ma pelɛ ghəa ŋkɛ ne, wəbəzlia 
n'yi ya shɛ. Paterela mberefaŋe ya te wəsə kentare paterela shɛ ba'a ghɛnia ghwə 
mberefaŋe ya te yayata paterela. 

3Bekele ya bake vare wəbəzlia n'yia shɛ, təhə te kwa zeme, təhə te kwa gwela.» 

4Ma 'ya 'yɛwete va nde ghwene nya kegeze ɗa ghena: «Wa yaɗe ŋkɛ kancɛ tse 
wa nde sleke ɗa?» 

5Ma ke zhɛnete ɗa: «Keɗepe wəsə nya ncɛ ŋkɛ na wəka?» -- «Ewə», a 'ya shɛ. 

6Tagha gɛ, ma ke sha 'ya: «Wa nya ghena ta Mahwətə nya kaŋa Zorobabɛl: kenza 
laka kwele ba'a laka berete we, ama laka sefəa ɗa. ‘Ya Mahwətə nde berete nde 
gezete. 

7Wa ŋkɛ na wa ghweme nya wəba? Ɓerayɛ təhə geva na kwa kema ta Zorobabɛl. 
Katelase pelɛa shihə ŋkɛ vəa ŋkwa nya tsa lewela mbeli kala nya: Hana, hana 
yite!» 

8Ma ke Mahwətə sha 'ya: 

9«Zorobabɛl nde ghate shihəa ghɛ nya, gheŋkɛa shɛ nde tekiɗi.» Ma ketemenete 
geva ŋkɛ ne, kateɗepete yɛ Mahwətə nde berete nde ghweneke ɗa sha gheyɛ. 

10Ma wəndə nya keɓelama hɛa wəshi nyi kemenete geva ɓɛhwɛ ɓɛhwɛ ne, zlama 
yahi ŋkɛ kazlama kwa nakɛ pelɛ ŋkɛ mbe dzeve ta Zorobabɛl. Ma paterela nyi 
mberefaŋe nyi ne, ntsə ta Mahwətə nyi kenewe ŋkwa nyi te hɛɗi lema yancɛ hɛ. 

11Ma 'ya 'yɛwete ve: «Wa yancɛ bekele nyi bake nyi, təhə laka bela kwa zeme ta 
wəsə kentare yɛ paterela, təhə laka bela kwa gwela wa?» 

12Ma 'ya 'yɛwete ve zhɛkwa: «Wa yaɗe dzeve ta bekele nyi bake nyi, nyi hwɛ nya 
mze kwa tere tere sawa mbe, sawa kwa wəfela nyi bake nyi le mze kwa tere tere 
kancɛ wa?» 

13Ma ke zhɛnete: «Keɗepe wəsə nya ncɛ hɛ na wəka?» -- «Ewə Nde sleke ɗa we», 
a 'ya zhɛnete. 

14Tagha gɛ, ma ke: «Ghenci ya kambeli kenteyi geva tekeleke bake laka n'yi 
kezha slene ta Nde sleke hɛɗi lema.» 

Zakari 5 

Kwa ŋkwaŋe ta wəsə nya nakɛ ŋkɛ: palepa ta bezla ŋkwa 

1Ma newe 'ya sha ŋkwa zhɛkwa ne, dəkwə 'ya te palepa kwa peɗe peɗe nya 
kekapale geva yitea ghweme. 

2Ma ke nde ghwene 'yɛwete va 'ya: «Wa yanewe na wa?» Ma 'ya zhɛnete: «Palepa 
kwa peɗe peɗe nya kekapale geva yitea ghweme yanewe 'ya. Mɛtre meŋe biya 
ta ŋkɛ ba'a mɛtre mcɛfe bezlea ŋkɛ.» 

3Tagha gɛ, ma ke nde ghwene sha 'ya: «Ghena ta bezla ŋkwa nya ketepesle geva 
te hɛɗi pɛtɛ ya te: ma te kwete bela ta palepa shɛ ne, nahe ŋkɛ kerafete geva 
kezha teŋkamte geva ka ghərəa kɛfi pɛtɛ te hɛɗi. Ma laka kwete ne, nahe ŋkɛ 
kerafete geva kezha teŋkamte geva mbeli nyi kezeme fela tseŋwə pɛtɛ perə. 

4Ma ke Mahwətə nde berete: 'Ya nde ghwene bezla shɛ kadzeki ghɛa ka ghərəa 
kɛfi ba'a ghɛa yayata wəndə nya kezeme fela tseŋwə te sləa ɗa. Kiagha tenza ŋkɛ 
kezha za sebe te wəshi pɛtɛ, ya yɛ sheghwə keɗema yɛ pelɛ.» 

Kwa mberefaŋe ta wəsə nya nakɛ ŋkɛ: 'yaghwa mehele 

5Pa nde ghwene nya kegeze ɗa ghena hendave ɗa geva, ma ke sha 'ya: «Kafe pa 
sha ghə shɛ na newakɛ wəsə nya kenca nya pelɛke.» 

6Ma 'ya 'yɛwete ve: «Wa yaɗe ŋkɛ kancɛ wa?» Ma ke zhɛnete: «Kwaciga nya nza 
jaɗafa ta hɛɗi pɛtɛ kwa.» 

7Ma vəa ŋkwa shɛ ne, pa wəsə nya kadalema nya medzəɓə kənəa kwaciga 
kelemte geva, dəkwə 'ya te male mentishɛ kwa. 

8Ma ke nde ghwene sha 'ya: «'Yaghwa mehele yancɛ nde.» Kwa sebe ta ŋkɛ, pa 
tsəkwəyi ŋkɛ kwa kwaciga ba'a zhɛneyi wəsə nya kese mɛ kənə. 

9Ma kafe 'ya sha ghə ne, dəkwə 'ya te mi bake nyi kele sefə yitea ghweme kase. 
Kala bidzəa kwaghela bidzəa nci. Pa hɛ kelete kwaciga nyagha kadzeme yitea 
ghweme. 

10Ma 'ya 'yɛwete va nde ghwene nya kegeze ɗa ghena: «Kalə tema kele kwaciga 
shɛ hɛ tse wa?» 

11Ma ke zhɛnete ɗa: «Kadzeme Mɛzopotami. Pelɛagha ne, kateŋa nda cɛ hɛ. 
Kateve hɛ te ŋkwa nya ɗema nde katezhɛne kagaŋkəɗə.» 

Zakari 6 

Kwa deghese ta wəsə nya nakɛ ŋkɛ: yɛ wəmata gədəwə wəfaɗe 

1Kafe 'ya sha ghə zhɛkwa ne, dəkwə 'ya te yɛ wəmata gədəwə wəfaɗe. Dzeghwa 
yadzeghwa hɛ kwelɛ yɛ ghweme mze kwa ghwə ghwə bake. 

2Gədəwə nyi gheme gheme ka ntsehe kwa ghate ta wəmata gədəwə, gədəwə nyi 
ɗɛkeɗɛa ɗɛkeɗɛa ka ntsehe kwa bake, 

3gədəwə nyi ghwaba ghwaba ka ntsehe kwa mahekene ba'a gədəwə nyi jiɓe jiɓe 
le kwa gheme ka ntsehe kwa wəfaɗe. 

4Ma 'ya 'yɛwete va nde ghwene nya kegeze ɗa ghena: «Wa yaɗe hɛ kancɛ tse wa 
nde sleke ɗa yawe?» 

5Ma ke zhɛnete ɗa: «Ghenci ya kasefə nyi wəfaɗe pelɛ ghweme. Vare Nde sleke 
hɛɗi pɛtɛ se hɛ. Ma tsetsenya ne, ghenci kaslə.» 

6Ntəŋə wəmata gədəwə nya ntsehe gədəwə nyi ɗɛkeɗɛa ɗɛkeɗɛa dzeme laka 
bela kwa gwela. Ntəŋə gədəwə nyi ghwaba ghwaba jive laka ŋkwa kepəkwə ta 
veci. Ntəŋə nyi jiɓe jiɓe dzawa laka bela kwa zeme. 

7Ntəŋə gədəwə nyi gheme gheme kashave kezha 'yɛwe lə kadzedzeghwamte 
hɛɗi lema. Ma ke Mahwətə sha hɛ: «Kwiɗi mə kalə kadzedzeghwamte hɛɗi 
lema.» Tsagha shɛ menete hɛ. 

8Pa Mahwətə hekakɛ ɗa, ma ke sha 'ya: «Newema, ma gədəwə nyi kelə nyi laka 
bela kwa gwela ne, Sefəa ɗa yateve hɛ kənəa hɛɗi nya laka bela kwa gwela.» 

Ve ta Zhozəwɛ kameghe 

9Ma ke Mahwətə sha 'ya: 

10«Yɛte wəshi gəmə nyi fəke Hɛlday, Tobiya ba'a Yedaya se va mbeli nyi fəhwe 
mbeli kaka mavashi. Shave pelɛ Babilone shave hɛ. Katedzeki ghɛa Yosiya, 
wəzege ta Sefaniya nya nza hɛ ki na ɓeshi nya. 

11Katekele mze kwa ghwə ghwə ba'a mze kwa tere tere na kezha vɛsə derə 
meghe nya teve nda na mbe ghə ke wəndə kwelea ka dzeghe Shala Zhozəwɛ, 
wəzege ta Yosadak. 

12Ma pa na sha tegeze nda: Wa nya ghena nya geze Mahwətə nde berete nya: 
Wəndə nya nza sləa ŋkɛ kaPese ya shɛ teke, katepese mpi te ŋkwa nya ŋkeɗeyi 
geva seɗa ta ŋkɛ ba'a gheŋkɛ nde teŋa ghɛa ɗa. 

13Kaganda ne, gheŋkɛ nde tezhɛne kaŋa ŋkɛ. Kateseɗe wəshi meghe ŋkɛ, 
katenza ŋkɛ pelɛ pasla ta ŋkɛ kezha sleke mbeli. Katenza nde dzeghe Shala 
dzeme vare bela ta ŋkɛ, katefa nda ghena hɛ bake nci ke ghəa nci. 

14Katenza derə meghea shɛ mbe ghɛa Mahwətə kezha zəzə Hɛlday, Tobiya ba'a 
Yedaya, ba'a ne, kezha zəzə ganyɛa mehele ta Yosiya, wəzege ta Sefaniya.» 

15Katese mbeli nyi cakeɗa cakeɗa kakemane ŋkwa va ŋa ta ghɛa Mahwətə. Ma 
tsagha, kateɗepete yɛ Mahwətə nde berete nde ghweneke ɗa sha gheyɛ. Pɛtɛ 
temene geva wəshi nyi kenza yɛ kayɛ nda fete kaganda ke Shala Mahwətə ta 
ŋayɛ. 

Zakari 7 

Səwəmayɛ kezəzə ŋzla ta Zhɛrəzalɛm 

1Ma te kwa wəfaɗe ta va ta Dariyəs kameghe, mbe hɛ kwa wəfaɗe ta tere kwa 
mesli, geze ta ŋkɛ, tere Kisləw ne, pa Mahwətə gezete ɗa ghena. 

2Pa ka Bɛtɛl ghweneke yɛ Sarɛsɛr, Rɛgɛm-Mɛlɛk le kweci mbeli kezha səkwə 
kemane ta Mahwətə 

3ba'a kezha 'yɛwe ghena va ka dzeghe Shala nyi kemene slene mbe ghɛa 
Mahwətə nde berete le ka mɛ ŋkwa, ma ke hɛ: «Mba nza ghen'yɛ kanehwene 
ba'a kamene səwəmayɛ mbe kwa mcɛfe ta tere mbe va, kala nya mene ghen'yɛ 
se vəashi na?» 

4Tagha gɛ, ma ke Mahwətə nde berete sha 'ya: 

5«Ma pa na sha ka dzeghe Shala ba'a pɛtɛa mbeli nyi te hɛɗi: Va mberefaŋemsə 
ɓeshi ne, kamene səwəmayɛ yɛ ba'a kaŋgaɗe ghə yɛ mbe yɛ tere kwa mcɛfe le 
kwa mberefaŋe, ama kezha 'ya menete səwəmayɛa shɛ yɛ na? 

6Ma kwa zeme wəshi yɛ ba'a kwa sa wəshi yɛ ne, ashɛ kezha ghəa ŋayɛ zeme yɛ 
ba'a sa yɛ wəka?» 

7Ma vəashi ne, nahe ka mɛ ŋkwa kese kazlape ghena nyi kese va Mahwətə kala 
nyi te və nya nza mbeli nyi mbe yɛ Zhɛrəzalɛm le meleme nyi dzeyi yite 
gwezlayɛ, nya nza mbeli mba te yɛ hɛɗia Nɛgɛv le hɛɗi nya kwake kwake. 

8Ma ke Mahwətə sha 'ya: 

9«Wa nya ghena nya geze Mahwətə nde berete nya: Meha mə ghwə tiɗiɗi, nza 
mə le ɗe ba'a ganyɛa mehele kwelɛ ghəa ŋkɛ. 

10Sa nda ma yaka yɛ ke ka wedidi, ya ke ka mezhɛtiti, ya ke ka se se, ya ke ka 
titikwəa kɛfi ma. Zəzəma ghena kwa ndiremi yɛ kwelɛ ghəa ŋayɛ ma.» 

11Ama hɛreɗɛ mbeli ɗema fa: pa hɛ zhɛrete wəmbə ba'a zhiɓəmte sleme ta nci 
kezha ɗema fa. 

12Pa hɛ zhɛrete ghə ntɛaŋe ntɛaŋe kala kwacaregesla kezha ɗema fa wəshi nyi 
teke nda Mahwətə nde berete ke hɛ ba'a ghena nyi geze nda ŋkɛ ke hɛ laka sefəa 
ŋkɛ, le mɛa ka mɛ ŋkwa nyi vəashi. Vatse hwepenyɛ wənəa Mahwətə kwele 
kwele. 

13Ma ke Mahwətə nde berete gezete: «Ma kala nya se 'ya kaheka hɛ kaɗema hɛ 
kese kafa ɗa ghena ne, tsagha se hɛ kaheka ɗa kaɗema 'ya kese kafa nda ke hɛ. 

14Pa 'ya tetazeyi hɛ hwa mama ta hwelefe nyi ɗepema hɛ. Shalala nzanyɛ hɛɗia 
nci kwa sebe ta nci. Wəndə shɛ kadzembe, ya kashave mbe we. Pa hɛ zhɛremte 
hɛɗi nya ndeɗe nya kakwəfi.» 

Zakari 8 

Mahwətə kaɗe kawəpi mbelia ŋkɛ 

1Ma ke Mahwətə nde berete sha 'ya: 

2«Ma 'Ya Mahwətə nde berete ne, kwele kwele ɗe Zhɛrəzalɛm 'ya, kala ghwə tse 
ɗe ta ɗa kezha gheŋkɛ. 

3Vatse gɛ, ma 'ya, 'ya Mahwətə: Katezhɛne geva 'ya kadzembe Siyon, katenza 'ya 
mbe Zhɛrəzalɛm zhɛkwa. Kateheka nda slə mbeli ke Zhɛrəzalɛm ‹kaMeleme ta 
kaganda› ba'a ke ghweme ta Mahwətə nde berete ‹kaGhweme nya keveyi geva 
tekeleke.› 

4Wa nya ghena nya geze Mahwətə nde berete nya: Katezhɛne meha mehɛɗia 
zhili le mi kantishɛ te ŋkwa kebeke nyi mbe Zhɛrəzalɛm, yayata wəndəa nci 
kateteŋe te geta va meha. 

5Viɗi tenza ŋkwa kebeke nyi mbe meleme va ŋwale, kateraberə ŋwale tezhili le 
ŋwalea kwɛ dzeyi te hɛ.» 

6Ma ke Mahwətə nde berete: «Ma sha ka Israyɛl nyi ketene teghweme ne, wərə 
kanza kawəsə nya keɗema kamenete geva. Ama kawəsə nya keɗema kamenete 
geva ŋkɛ sha 'ya, 'ya Mahwətə nde berete na? 

7Kaganda ne, 'ya nde geze kezha tembele mbelia ɗa se te hɛɗi nya laka ŋkwa nya 
same veci ba'a nya laka ŋkwa nya pəkwə ŋkɛ. 

8'Ya katezhɛne hɛ kase kanza mbe Zhɛrəzalɛm. Katenza hɛ kambelia ɗa, katenza 
'ya kaShala nya kaganda ba'a nya tiɗiɗi kaŋa nci.» 

9Wa nya ghena nya geze Mahwətə nde berete nya: «Hwepe mə ghə, gheyɛ nyi 
kefa ghena nyi geze ka mɛ ŋkwa vəa ŋkwa nya ghate shihəa ghɛa ɗa mbeli, 'ya 
Mahwətə, nya tezhɛne mbeli kaŋa ŋkwa nya keveyi geva tekeleke. 

10Ma vəashi ne, wəndə shɛ kaŋki slene nya menete nda mbeli we, kakemave 
wəsə mbeli te slene nyi mene wəshi keseɗa we. Wəndə shɛ kalənyɛ yitea 
dzeghwa ba'a kasenyɛ kwelɛŋe va ka mefətekwə we. Kwa nza ŋkɛ ne, nahe 'ya 
keheheɗete mbeli pɛtɛ. 

11Ama 'ya Mahwətə nde berete tsetsenya ne, katezhɛne 'ya kamene nda kala nya 
vəashi ke mbeli nyi ketene teghweme we. 

12Kateve kwelɛŋe 'ya te hɛɗi, kateya yɛ rɛzɛŋe, katemene wəshi kwele kwele te 
wəve, kateme va kwele kwele. Kateve nda wəshi ganji nyi 'ya pɛtɛ ke mbelia ɗa 
nyi ketene teghweme. 

13Ka Zhəwda ba'a ka Israyɛl, kala ka bezla bezla se yɛ hwa kweci hwelefefi. Ama 
tsetsenya ne, 'ya kambele ŋayɛ, katenza yɛ kambeli nyi kewəpi wəpi. 
Ghazlənəma yɛ ma, hwepe mə ghə!» 

14Wa nya ghena nya geze Mahwətə nde berete nya: «Ma kwa hwepete ɗa wənə 
ka shihɛ ŋayɛ ne, nahe 'ya ketarete kamene ŋayɛ wəsə kwa ndiremi, kezhɛrete 
mehele 'ya we. ‘Ya Mahwətə nde berete nde gezete. 

15Ama tsetsenya ne, nahe 'ya ketarete kamene ŋayɛ ganyɛ ka Zhɛrəzalɛm ba'a 
ka Zhəwda. Zhɛnema yɛ kaghazlənə ma. 

16Wa nyi wəshi nyi hi yɛ kamene nyi: geze mə kaganda kwelɛ ghəa ŋayɛ. Ma te 
ŋkwa nyi meha ghwə yɛ ne, meha mə ghwə nyi tiɗiɗi nyi kenza kakeleke 
kwelɛŋe. 

17Nzama yɛ le zəzə nyi ndiremi ndiremi kwelɛ ghəa ŋayɛ ma, zemema fela 
tseŋwə yɛ ma, kwa nza ŋkɛ kaɗe wəshi nyi kala nyi ghəa ɗa we, ‘Ya Mahwətə nde 
gezete.» 

Katezhɛre yɛ vecia səwəmayɛ kavecia gəsəkə 

18Ma ke Mahwətə nde berete sha 'ya: 

19«Wa nya ghena nya geze 'ya Mahwətə nde berete nya: Ma səwəmayɛ nyi mene 
nyi yɛ te tere kwa wəfaɗe, tere kwa mcɛfe, tere kwa mberefaŋe ba'a tere kwa 
meŋe ne, katezhɛre hɛ tsetsenya kagəsəkə nyi jama jama nyi nza yɛ zlama le 
farefa hwe kaŋa ka Zhəwda. Ama ɗe mə kaganda ba'a kwelɛŋe.» 

20Wa nya ghena nya geze Mahwətə nde berete nya: «Katezhɛne geva kweci 
hwelefefi, ba'a mbeli nyi mbe meleme kwele kwele kase kadzembe Zhɛrəzalɛm. 

21Ma tegeze nda mbeli nyi mbe kwete meleme ke mbeli nyi mbe kwete: ‹Nde mə, 
mbi ɓəmə kalə kasəkwə Mahwətə, kaghereŋe kwa kema ta Mahwətə nde 
berete.› Ma tezhɛne hɛ: ‹Ghen'yɛ kalə yitea gheyɛ.› 

22Katese mbeli kwele kwele ba'a hwelefe nyi berete berete kadzembe 
Zhɛrəzalɛm kadzawa kema ta ɗa, 'ya Mahwətə nde berete, kasəkwə ɗa, 'ya 
Mahwətə. 

23Wa nya ghena nya geze Mahwətə nde berete nya: Ma vəa ŋkwa shɛ ne, 
katekese nde Zhəwif ka se se 10 nyi kegeze ghena keghə keghə te lekwesa. Ma 
ke hɛ sha tegeze nda: ‹Kaɗe ghen'yɛ kalə yitea gheyɛ, kwa nza ŋkɛ nahe ghen'yɛ 
kefate le gheyɛ Shala.›» 

Zakari 9 

KA ISRAYƐL HWA KWECI HWELEFEFI 
Meha ghwə ba'a mbele ta hwelefe nyi dzeyi yitea Israyɛl 

1Meha ghwə ta Shala. Nahe ghena ta Mahwətə kentsehe te hɛɗia Hadrak, nahe 
ŋkɛ keghereŋenyɛ kwa Damas. Kwa nza ŋkɛ ne, deke te ka Israyɛl ghereŋe ntsə 
ta Mahwətə we, ama te mbeli pɛtɛ. 

2Kageze nda ghena ŋkɛ ke Hamat nya dekwe yitea Damas ba'a ke meleme nyi 
mbe yɛ Tir le Sidon, nyi nza mehele va hɛ perə. 

3Pa ka Tir ŋate zli yitea meleme ta nci. Pa hɛ tsenete mze kwa tɛawetɛa kala hɛɗi 
ba'a mze kwa tere tere kala rekɛ kwa hweŋkwa. 

4Ama wa nya Mahwətə katefə hɛ, kateŋzla zlia ŋkɛ ŋkɛ kwa ndərə ba'a katetere 
melemea shɛ ghwə. 

5Ma vəa ŋkwa nya tenakɛ geva ŋkɛ, dake tenza meleme ta Askalon, katebare 
bare Gaza va ghazlənə, tsagha Ɛkron kwa ɗema nde kemane ŋkɛ shɛ. Katezhɛne 
meghe kanza mbe Gaza ba'a mbeli kanza mbe Askalon we. 

6Mewelaɗe mewelaɗe tenza mbeli nyi mbe Asdod. Ma ke Shala: «Kateza sebe 'ya 
te kele ghəa ka Filisti. 

7Katekelemte sli nya nza mimi mbe ba'a nya dzeghekɛ nda melɛ mbeli le ke 
kweci shala 'ya same kwa mɛa nci. Ma mbeli nyi ketetene teghweme hwa hɛ ne, 

kambelia ɗa tenza hɛ kala ka Zhəwda, katedzehwa mbelia ɗa ka Ɛkron kala nya 
menete ka Zhɛbəs. 

8Kateve ka ya ŋkwa 'ya dzasle yitea hɛɗia ɗa kezha ya ŋkɛ va ka jaga nyi 
kedzedzeyi vare, nde ghwərə ghwərəa ntsə shɛ kazhɛne kase kasa nda yaka ke 
mbelia ɗa we, kwa nza ŋkɛ ma tsetsenya ne, te hɛ ntsə ta ɗa.» 

Meghe nya keteve kwelɛŋe te hɛɗi 

9Mte va zlama gɛ, meleme ta Siyon! Tsa gaghwe gɛ, Zhɛrəzalɛm! Wa nya meghea 
ŋa nya kase sha gha, wəndə nya tiɗiɗi, nya kande hərə ŋkwa ba'a wəndə nya 
keshifə ghə pelɛ kwara. Pelɛ leve ta kwara dzemenyɛ ŋkɛ. 

10Kateza sebe ŋkɛ te yɛ wəmata gədəwə mbe Ɛfrayim ba'a te yɛ gədəwə mbe 
Zhɛrəzalɛm. Kateɓeɓele yɛ rəgi kempa ŋkɛ. Kateve kwelɛŋe ŋkɛ hwa hwelefefi. 
Se mɛa kwete ndərə hwa'a mɛa kwete, se mɛa Efrate hwa'a te mendɛkwe ta hɛɗi 
tenza meghea ŋkɛ. 

Katepele ka mavashi Mahwətə waɗe 

11Ma ke Shala: «Tewəmbəreke jikə geva nya menete 'ya le gheyɛ, nya kekeseyi 
geva laka mimia wəshi nyi dzeghekɛ melɛ mbeli le ne, katepele mbelia ŋayɛ nyi 
kwa daŋgayɛ 'ya same kwa belageji nya ɗema yɛmə kwa. 

12Ka mavashi nyi kevate ghə te mbele, zhɛne mə geva kadzembe meleme ta ŋayɛ 
nya nza zli yite. Ma 'ya sha gheyɛ ɓeshi nya: kateve ŋayɛ wəshi 'ya bake zhigə 
kala nyi kese va gheyɛ. 

13Kala rəgi kempa ta ɗa teve Zhəwda 'ya, kala have tenza Ɛfrayim. Siyon, 
kateghwene mbelia ŋa 'ya kampa le ka Grɛk. Kala kafayɛa katsala sewajɛ tezhɛre 
hɛ 'ya.» 

14Katenca Mahwətə kənəa mbelia ŋkɛ, kala slesla ta va teslesla have ta ŋkɛ. 
Katevɛ ghwekwəlekwə Shala Mahwətə, katese ŋkɛ hwa sefəa va nya kesame 
laka bela kwa zeme. 

15Kateya mbelia ŋkɛ Mahwətə nde berete, katempə ba'a katehə pelɛa kwa beza 
pelɛ hɛ. Katesheke mimia ka jaga ta nci hɛ kala tɛ, kala mimia wəshi kedzeghe 
melɛ nya pɛre te kwenə ba'a kala mimi nya keshekeyi geva te tereme nyi te 
reghwetɛ. 

16Ma te vecia shɛ ne, Shala Mahwətə ta nci nde tembele hɛ kala nya mbele timɛtia 
ŋkɛ nde ya wəshi. Kateslesla hɛ dzeyi te hɛɗia ŋkɛ kala pelɛ nyi nza zləvə te hɛ 
te derə meghe. 

17Wa nya zlama va hɛ gɛ! Wa nya ganji va hɛ gɛ! Kateve nda berete ha ke ka 
mempɛhwetɛti ba'a kateve nda berete tɛ mɛnɛfɛ ke deghelɛshi. 

Zakari 10 

Deke Mahwətə nde me va 

1'Yɛwe mə va Mahwətə kezha me ŋayɛ va cimə ŋkɛ. Gheŋkɛ nde me va nyi jama 
jama. Kateme ŋayɛ va Mahwətə kwele kwele ba'a katepese wəshi mbe wəvea 
yayata wəndə. 

2Ma wəshi nyi zhɛrete nyi yɛ kashala ne, tseŋwə yasla ŋayɛ hɛ. Ghena tseŋwə 
yaɓela ka ŋa zlera, Slə kwa ghena nyi geze ŋayɛ hɛ we, kasefə gweɗakwe ŋkwa 
ta nci. Vatse nda ndendeŋe mbeli kala wəshi keseɗa nyi te yaka, kwa ɗema nde 
ya wəshi shɛ. 

Mahwətə katezhɛne mbelia ŋkɛ kase 

3Ma ke Shala: «Nahe wənəa ɗa kehwepe va ka ya wəshi nyi kesleke mbelia ɗa, 
‘ya kateve ɗa te zhɛfa lɛməa shɛhɛ. Kaganda ne, 'ya katekemane mbelia ɗa nyi 
kaka Zhəwda, 'ya Mahwətə nde berete. ‘Ya katepa gədəwə kempa ta ɗa nya nza 
zləvə te. 

4Mbe Zhəwda teshave pelɛa shihə, sheghwəa cɛ lekwesa ba'a rəgi kempa. Shave 
mbe teshave mbeli nyi te ghə pɛtɛ. 

5Kala ka katsala kɛfi tenza hɛ, kateŋkeɗe mbeli nyi kempa le hɛ hɛ kala rekɛ nya 
dzeyi kwa yɛ hweŋkwa. Katempa hɛ kala nyagha, kwa nza ŋkɛ ne, le hɛ 'ya, 'ya 
Mahwətə. Shewə tenza ka zleɗe gədəwəa lɛməa ka jaga va hawe. 

6Kateve nda berete 'ya ke ka Zhəwda, katembele ka Israyɛl 'ya. Katezhɛne hɛ 'ya 
kase va nya zhɛ heli 'ya yitea hɛ. Katenza hɛ kala wəsə nya ghama 'ya kaneghakɛ 
hɛ. Kwa nza ŋkɛ ne, 'ya ya kaMahwətə Shala ta nci, katefa səkwə ta nci 'ya. 

7Katenza ka Ɛfrayim kaka katsala kɛfi. Katezlama hɛ kala wəsə nya sahwe tɛ hɛ. 
Ma ketenakɛ hɛ ŋwalea nci ne, katezlama hɛ ba'a katenza wənəa nci fare fare te 
Mahwətə. 

8Kateheka mbelia ɗa 'ya ba'a katetsene hɛ 'ya, kwa nza ŋkɛ ne, nahe 'ya ketarete 
kambele hɛ. Kwele kwele tenza hɛ kala nya vəashi. 

9Nahe 'ya keŋkiŋkisəyi hɛ hwa kweci hwelefefi kala nya ŋkisə ha mbeli. Ama te 
hɛɗi nyi cakeɗa cakeɗa shɛhɛ ne, katezəzə ɗa hɛ. Wərə hɛ kanza te hɛɗia shɛhɛ 
le ŋwalea nci, kwa sebe ta ŋkɛ, katezhɛne geva hɛ kase. 

10Katefə hɛ 'ya same kwa Ɛzhipte ba'a katetsene hɛ 'ya shave pelɛ Asiri. Katefə 
'ya kadzeme hɛɗia Gala'ad ba'a kadzeme yɛ ghweme ta Liban. Ya tsagha shɛ ŋkɛ 
ne, dewə tenza ŋkwa kezha hɛ. 

11Katejive hɛ te ndərəa Ɛzhipte. ‘Ya Mahwətə nde teɗa gaŋkeɓe ta ndərə. Hehase 
tenza yɛ ŋkwəɗəa hələa Nil. Ghwəpə teteɗe kele ghəa Asiri, rayɛ teza berete ta 
Ɛzhipte. 

12Kateve nda berete 'ya ke mbelia ɗa, 'ya Mahwətə, wəshi nyi ɗe 'ya yatemene 
hɛ. ‘Ya Mahwətə nde gezete.» 

Zakari 11 

Ŋzla ta hɛɗi nyi berete berete 

1Liban, ghwenemte yɛ mɛa degha ta ŋa, teremte yɛ lekelekea ŋa ghwə. 

2Gheyɛ vɛ, ŋələvə mə kwa nza ŋkɛ nahe yɛ lekeleke keŋzleŋzlanji, nahe wəfe nyi 
ndeɗe ndeɗea shɛhɛ kempəmte geva. Cɛana nyi mbe Bashan, ŋələvə mə, kwa 
nza ŋkɛ nahe ghɛa wəfe ta ŋayɛ nya zhiɓə kempəmte geva. 

3Fama mə ŋələvə ta ka ya wəshi, kwa nza ŋkɛ nahe berete ta nci kekiɗinji. Fama 
mə ghwəghwə ta megelɛshia nivɛrə, kwa nza ŋkɛ nahe ŋkwa nya dzeyi mɛa 
Zhəwrdɛŋe, gamba ta nci nyi ndeɗe ndeɗe kebezemte geva. 

Ghena te ghəa ka ya wəshi bake 

4Ma ke Shala Mahwətə ta ɗa sha 'ya: «Nza kande ya timɛti nyi tehene mbeli. 

5Nda hene yahene hɛ mbeli nyi kepave hɛ, kaɗema hɛ kanewe ghəa nci kaka 
mene fete. Ma ke mbeli nyi kepamte hɛ sha geze: ‹Hana ke mə sha Mahwətə, 
newema ɓəmə kaka mcɛlə gi!› Kese mbeli nyi keya hɛ kazhɛ heli yitea hɛ we. 

6Ma 'ya, 'ya Mahwətə: Kazhɛne 'ya kazhɛ heli yitea mbeli nyi te hɛɗi we. Kateve 
nda yayata wəndə 'ya mbe dzeve ta nde ghedəkwəa ba'a dzeve ta meghea ŋkɛ. 
Katebeze hɛɗi ka meghe, ama kambele mbeli 'ya shave mbe dzeve ta nci we.» 

7Pa 'ya zhɛre ɗa kande ya timɛti nyi veyi ghə nyi ka zhɛre dzeve nyi kaka 
mbəɗəkwə nyi kampə. Kəliɓə 'ya te geta keya wəshi bake. Pa 'ya hekate nda slə 
ke kwa ghate «kaGanyɛa mehele», ke kwa bake «kaJikə ta mehele.» Kwa sebe ta 
ŋkɛ, ntake 'ya kanewe ghweme te timɛti. 

8Mbe tere kwetɛŋe ne, ka ya wəshi mahekene ŋkamte 'ya. Kwa sebe ta ŋkɛ, 
wənəakwe 'ya va timɛti. Ghenci le ŋa nci ghə perə ne, wənəakwe hɛ va 'ya. 

9Tagha gɛ, ma 'ya sha hɛ: «Kazhɛne 'ya kanewe ghweme te gheyɛ we. Ma nyi 
ketempə ne, mpənji hɛ! Ma nyi keteza ne, zanji hɛ! Ma nyi ketenza teghweme ne, 
mpeɗe ghəa nci hɛ!» 

10Kwa sebe ta ŋkɛ, laŋe 'ya te geta ta ɗa nya nza sləa ŋkɛ «kaGanyɛa mehele», 
hwepa'a 'ya ɓelemte kezha nehemte jikə geva nya kwelɛ 'ya le mbeli pɛtɛ. 

11Rakatse Jikə geva nehenyɛ vəa ŋkwa shɛ. Pa ka zhɛre dzeve nyi kaka 
mbəɗəkwə nyi kenakɛ ɗa ɗepete Mahwətə nde geze ghena laka wəsə nya 
menete 'ya. 

12Ma 'ya sha hɛ: «Ma kenakɛ yɛ megela ŋkɛ sha gheyɛ ne, ŋkikɛ ɗa mə meleɓe ta 
ɗa. Ma keɗema nde tsagha ne, va gheyɛ tsewe nde!» Tagha gɛ, pa hɛ ŋkikɛ 
meleɓe ta ɗa kadəɓərəa mze kwa tɛawetɛa mahekenemsə. 

13Ma ke Mahwətə sha 'ya: «Fəave nda dəɓərə nyi 'yɛwete nyi 'ya va hɛ ke nde 
vɛsə mze.» Kəliɓə 'ya te dəɓərə nyi mahekenemsə nyi, tereke 'ya sha hɛ va nde 
vɛsə mze mbe ghɛa Mahwətə. 

14Kwa sebe ta ŋkɛ, hwepa'a 'ya ɓelemte kwa bake ta geta ta ɗa nya nza sləa ŋkɛ 
«kaJikə ta mehele», kezha nehemte nza ta ka Zhəwda le ka Israyɛl kala ka mama. 

15Ma ke Mahwətə sha 'ya zhɛkwa: «Nza kala nde ya wəshi nya dewə nda mehele 
tsetsenya. 

16Kwa nza ŋkɛ ne, kateve kwete nde ya wəshi 'ya te hɛɗia shɛ: katezəzə timɛti 
nyi kezanji ŋkɛ we, katezele nyi kentamte geva ŋkɛ we, katesa nda ghwɛ ŋkɛ ke 
nyi shewə we, katezeme nda gwəzə ŋkɛ ke nyi lɛŋe lɛŋe we. Ama timɛti nyi 
dɛɓedɛa dɛɓedɛa yatezeme ŋkɛ ba'a cɛpe yateseɗe ŋkɛ te hɛ.» 

17Wa nya ndiremi te nde ya wəshi nya kande dewə mehele nya kewəfəyite timɛti 
gɛ! Tsaslemte dzeve ba'a ntsamte ntsə kwa zeme kafayɛ te! Mtenyɛ dzeve ta ŋkɛ 
fəyitekeghə ba'a ghwələpənyɛ ntsə kwa zeme ta ŋkɛ! 

Zakari 12 

Mahwətə katembele Zhɛrəzalɛm 

1Wa nya ghena ta Mahwətə nya te ghəa Israyɛl. Ma ke Mahwətə nya kepelakeyi 
ghweme, nya keveyi yɛ shihəa hɛɗi ba'a nya kendeke nda mpi ke wəndə ŋelɛ: 

2«Katezhɛre Zhɛrəzalɛm 'ya kala zlerekwe tɛ nya pɛre va hwepe wənəa ɗa: 
katedaghwele nda ghə ŋkɛ ke hwelefe nyi dzeyi yite. Kedaghwele daghwele 
tenza ghə te ka Zhəwda vəa ŋkwa nya dzaslete Zhɛrəzalɛm mbeli. 

3Ma vəa ŋkwa shɛ ne, kateve Zhɛrəzalɛm 'ya kapelɛ menterese nya shɛma mbeli 
kapəkə. Pɛtɛ teɗa mbeli nyi kedzare kapəkə ŋkɛ zhi. Vatse tetsene geva hwelefe 
nyi te hɛɗi pɛtɛ yitea melemea shɛ. 

4Ma te vecia shɛ, ma 'ya, 'ya Mahwətə: katedake yɛ gədəwəa nci 'ya, kaka gezhia 
kɛfi tezhɛre ka zleɗe gədəwəa lɛməa nci. Katenewe ghweme 'ya te Zhəwda, ama 
kateghwəghwələpə yɛ gədəwəa lɛməa kweci hwelefefi 'ya. 

5Ma tegeze mbeli nyi te ghə mbe Zhəwda mbe ghəa nci: ‹Mbe Mahwətə nde 
berete, Shala ta nci berete ta mbeli nyi mbe Zhɛrəzalɛm.› 

6Ma te vecia shɛ ne, katezhɛre mbeli nyi te ghə mbe Zhəwda 'ya kala ghwə nya 
ketse yitea sheghwə keɗema kala ghwə te wəvəzə yitea ghwɛpɛa ha. Kateɗa 
hwelefe nyi dzeyi yitea hɛ hɛ laka yayata bela. Ama te ŋkwa shɛnyɛ tenza mbeli 
nyi mbe Zhɛrəzalɛm.» 

7Ka Zhəwda yatembele Mahwətə kaba. Ma tsagha ne, katenewe ghəa nci hwelefe 
ta David ba'a mbeli nyi mbe Zhɛrəzalɛm za ma ke ka Zhəwda nyi ketene we. 

8Ma vəa ŋkwa shɛ ne, kateya ka Zhɛrəzalɛm Mahwətə: kaka berete kala David 
tezhɛre ka dewə ŋeli nyi hwa hɛ. Kala Shala keɗema kala nde ghwene ta 
Mahwətə tenza hwelefe ta David kwa kema ta nci. 

Nehwene ya te hɛɗi pɛtɛ 

9Ma ke Shala: Ma te vecia shɛ ne, katezele 'ya kaza sebe te hwelefe nyi ketese 
kaɗa Zhɛrəzalɛm. 

10Katevɛ sefəa ɗe ganyɛ ba'a ŋa səkwə ghə 'ya kənəa hwelefe ta David ba'a mbeli 
nyi mbe Zhɛrəzalɛm. Ma tsagha ne, katezhɛre ɗa kema hɛ, tewəmbəreke wəndə 
nya mpahwemte hɛ. Katenehwene hɛ kənə kala nya nehwene wəzege kwetɛ 
mbeli. Kwele kwele tepesle ghə hɛ le nehwene kənə kala nya tepesle ghə mbeli 
le nehwene kənəa tezhɛa wəzege. 

11Ma te vecia shɛ ne, nehwene nya wəba nde tenza mbe Zhɛrəzalɛm kala nya 
yitea Hadad-Rimon, kwa zlərəa Mɛgido. 

12Yayata yita nya te hɛɗia shɛ katenehwene te ŋa ŋkɛ ŋkwa: keghə keghə yɛ zhili 
le mi nyi kwa yita ta David, tsagha yɛ zhili le mi nyi kwa yita ta Natan, 

13keghə keghə yɛ zhili le mi nyi kwa yita ta Lɛvi, tsagha yɛ zhili le mi nyi kwa yita 
ta Shimɛyi. 

14Tsagha shɛ tenehwene kweci yita, te ŋa nci ŋkwa zhili, te ŋa nci mi. 

Zakari 13 

1Ma te vecia shɛ ne, katehwɛ ɗasle kezha yaɓe yɛ jaɗafa ba'a yɛ nza wale walea 
hwelefe ta David ba'a mbeli nyi mbe Zhɛrəzalɛm. 

Mahwətə kaŋka ka mɛ ŋkwa nyi ketseŋwə te hɛɗi 

2Ma ke Mahwətə nde berete: «Ma te vecia shɛ ne, kateza sebe 'ya te wəshi nyi 
zhɛrete mbeli kashala te hɛɗi nya, wəndə shɛ katezhɛne kahekɛme sləa nci we. 
Kateŋka mbeli nyi keveyi ghəa nci kaka mɛ ŋkwa 'ya ba'a katekele mawe ta hawe 
va kweci shala 'ya shave mbe gheyɛ. 

3Ma kenza wəndə mba kageze kala nde mɛ ŋkwa ne, ma tegeze nda yɛ yitenyɛ le 
meghekɛ: ‹Wərə mte na, kwa nza ŋkɛ tseŋwə yasla na te sləa Mahwətə.› Tagha 
gɛ, katempahwe ŋkɛ yɛ yitenyɛ le meghekɛ vəa ŋkwa nya geze ghena ŋkɛ kala 
nde mɛ ŋkwa. 

4Ma te vecia shɛ ne, katezhɛ nda hawe ke ka mɛ ŋkwa kegeze ghena ba'a keɓela 
wəshi nyi nakɛ hɛ. Kateɗe hɛ kazhɛne kaghwete mbeli laka seɗe lekwesa kwa 
shintia ka mɛ ŋkwa we. 

5Ama tegeze yayata wəndə: ‹Nde mɛ ŋkwa 'ya we, nde wəza 'ya. Wəve ya va 'ya 
se kawəzege.› 

6Tagha gɛ, ma te'yɛwe mbeli ve: ‹Wa yancɛ perawe nyi kwa hate nyi va gha wa?› 
Ma tezhɛne ŋkɛ: ‹Wəsə nde ɗakɛ ɗa ki ghɛa ka mcɛhɛ ɗa.›» 

Mbeli zhɛne ɗepete Mahwətə kaShala 

7Wa nya ghena nya geze Mahwətə nde berete nya: «Kafayɛ, maghe kənəa nde ya 
wəshia ɗa ba'a kənəa mcɛ ɗa nya kehwepe ghə. Peslekɛ nde ya wəshi yitea 
tazenji timɛti, nda teme 'ya kənəa zhɛgwəa lɛmə.» 

8Ma ke Shala zhɛkwa: «Katempə bela ta mbeli nyi te hɛɗi bake mbe mahekene, 
deke bela ta nci kwetɛŋe nde tenza teghweme. 

9Katedzeghe mbeli nyi ketene teghwemea shɛhɛ 'ya kala nya dzeghe mze kwa 
tere tere ba'a mze kwa tɛawetɛa mbeli mbe ghwə. Ma tsagha ne, katenehwene 
ɗa nehwene hɛ ba'a katefa səkwə ta nci 'ya. ‹Mbelia ɗa yɛ›, tegeze nda 'ya ke hɛ, 
‹Shala Mahwətə ta n'yɛ na›, tegeze ɗa hɛ.» 

Zakari 14 

Katenza Mahwətə kameghe te hɛɗi pɛtɛ 

1Takwa takwa vecia Mahwətə, ka Zhɛrəzalɛm. Katenehe wəshia ŋayɛ kweci 
hwelefefi kwa ntsə ta ŋayɛ. 

2Katetsene kweci pɛtɛa hwelefefi Shala yitea gheyɛ. Katekele Zhɛrəzalɛm hɛ, 
katefə wəshi nyi dzeyi ki ghɛ hɛ ba'a kateɓelahe hɛ le mi kaberete. Katefə bela ta 
mbeli nyi mbe mbeli kadzete kwete hɛɗi, ama kateshave mbeli nyi ketene mbe 
meleme we. 

3Kwa sebe ta ŋkɛ, katempa Mahwətə le hwelefefia shɛhɛ. Katempa ŋkɛ kala nya 
seneve ŋkɛ kamene te vəa mpa. 

4Ma te vecia shɛ ne, kateslete ŋkɛ pelɛ ghweme ta yɛ bekele nya terasle yitea 
Zhɛrəzalɛm, laka ŋkwa kesame ta veci yitea meleme. Kateperawe ghweme ta 
bekele bake mbe ba'a katemene geva zlərə nya wəba se laka ŋkwa kesame ta 
veci hwa'a laka ŋkwa kepəkwə ta ŋkɛ. Katedzeme kwete bela ta ghweme laka 
bela kwa gwela ba'a katedzawa kwete dzawa laka bela kwa zeme. 

5Katehwɛ yɛ dzeyi kwelɛ zlərə nya kemenete geva nya kwelɛ yɛ ghweme, kwa 
nza ŋkɛ hwa'a mbe Asal tentsehe ŋkɛ. Katehwɛ yɛ kala ka shihɛ ŋayɛ te vəa 
Oziyas, meghea ka Zhəwda va gaŋkəɗə ta hɛɗi. Tagha gɛ, katese Shala Mahwətə 
ta ɗa, le ka ghwene nyi kemene nda slene pɛtɛ. 

6Ma vəa ŋkwa shɛ ne, katezhɛne mbeli kaɗe wəshi nyi kewaŋe ŋkwa we. 
Katezhɛne ntasle kazhɛ ŋkwa we, katezhɛne yɛmə kazhɛre kakwacakelɛ we. 

7Kaveci nya ɗepe Mahwətə kwetɛŋenyɛ tenza ŋkɛ, waŋe tenza ŋkwa shanda, 
katenehe yɛ veci le viɗi mbeli we. Ya hetɛhwɛɗi ne, waŋe tenza ŋkwa. 

8Ma te vecia shɛ ne, katehwɛ ɗasle shave mbe Zhɛrəzalɛm. Katehwɛ kwete bela 
ta yɛmə kadzawa ndərə kwa Ghwənəghwə, kadzawa ndərəa Mɛditɛranɛ tehwɛ 
kwete. Vɛa le ghele tehwɛ ŋkɛ. 

9Mahwətə nde tenza kameghe te hɛɗi lema. Ma te vecia shɛ ne, deke Mahwətə 
yategwəɗəŋə mbeli kwa kema ta ŋkɛ, deke te sləa ŋkɛ tesəkwə ghə mbeli. 

10Kaŋwela tezhɛre hɛɗi nya pɛtɛ, se mbe Gɛba nya laka bela kwa gwela ta 
Zhɛrəzalɛm hwa'a kwa Rimon nya laka bela kwa zeme. Biya ma tenza 
Zhɛrəzalɛm ke kweci ŋkwa dzeyi yite, katewədəɗə geva meleme se mɛa degha 
ta Bɛnjamɛn hwa'a te mɛ degha nya te Megwekwe, ŋkwa nya se mɛ degha te 
vəashi. Kateslə ŋkɛ yitea cɛ keya ŋkwa ta Hananɛyɛl hwa'a te ŋkwa kehetəsə 
wəsəa meghe. 

11Katenza mbeli mbe meleme. Katezhɛne mbeli kaŋzla ŋkɛ we. Gwezlayɛ tenza 
mbeli mbe. 

12Wa nyi ndiremi nyi teve Mahwətə te hwelefe nyi kese kaɗa Zhɛrəzalɛm nyi: 
katedanji slia geva ta nci mbanji hɛ teghweme. Katedanji ntsə kwa ghəa va hɛ 
ba'a katedanji ghɛni kwa mɛ va hɛ. 

13Ma te vecia shɛ ne, kateve nda ghazlənə nya wəba Mahwətə ke hɛ. Katempa hɛ 
kwelɛ ghəa nci, yayata wəndə kateɗa nde ghedəkwəa ŋkɛ. 

14Katempa ka Zhəwda kezha Zhɛrəzalɛm. Katetsenehwe wəshia hwelefefi nyi 
dzeyi yitea hɛ hɛ: mze kwa tere tere, mze kwa tɛawetɛa ba'a lekwesa kwele 
kwele. 

15Kateme ndiremi nya wəba te wəshi keseɗa nyi mbe ghedəkwəa ka jaga ta nci: 
yɛ gədəwə, yɛ gədəwə kwara lɛmə, zlegweməa lɛmə ba'a kwara lɛmə kala 
ndiremi nya wəba nya kese te mbeli. 

16Ma se mɛa vecia shɛ ne, katese mbeli nyi mba teghweme mbe hwelefe nyi kese 
kaɗa Zhɛrəzalɛm keva keva kadzembe meleme nya. Mbagha ne, kategwəɗəŋə hɛ 
kwa kema ta Mahwətə, meghe nya berete ba'a katemene gəsəkəa yɛ ghwəli hɛ. 

17Ma keɗema kwete mbe hwelefe nyi te hɛɗi kase kadzembe Zhɛrəzalɛm kezha 
hawe va Mahwətə, meghe nya berete ne, kateme va te hɛɗia ŋkɛ we. 

18Ma keɗema dzeme Zhɛrəzalɛm ka Ɛzhipte yitea gəsəkəa yɛ ghwəli ne, kateme 
ndiremi te hɛ kala kweci hwelefefi nyi ketedzemema yitea gəsəkəa shɛ. 

19Tsetse teme ɗa te ka Ɛzhipte ba'a kweci hwelefefi nyi ketedzemema yitea 
gəsəkəa shɛ. 

20Ma te vecia shɛ ne, pa te gwalɛaŋe nyi kwa welɛa yɛ gədəwə terafe “Kaŋa 
Mahwətə” mbeli te. Kateve geva yɛ dəghwə nyi mbe ghɛa Mahwətə tekeleke kala 
kwenə nyi nza mimia wəshi keseɗa kwa kwa kema ta reghwetɛ kedzeghe melɛ. 

21Pɛtɛ teve geva dəghwə nyi mbe Zhɛrəzalɛm ba'a nyi te hɛɗia Zhəwda tekeleke 
kaŋa Mahwətə nde berete. Ghenci yatefə mbeli nyi ketese kadzeghe melɛ kezha 
ta sli. Ma vəa ŋkwa nya tese vecia shɛ ne, katezhɛne ka zhɛre dzeve kanza mbe 
ghɛa Mahwətə nde berete we. 

Malashi 

Malashi 1 

1Ghena nya gezete nda Mahwətə ke ka Israyɛl laka Malashi. 

Kaɗe ka Israyɛl Shala 

2Ma ke Mahwətə sha mbelia ŋkɛ: «Kaɗe ŋayɛ 'ya.» Ama gheyɛ ne, ma pe yɛ sha 
'yɛwe: «Wa wəsə nya kencɛ ɗe ta ŋa wa?» Ma ke Mahwətə zhɛnete: «Ashɛ wəza 
meghekɛa Zhakob Ɛzawə wəka? Ndagwara nahe 'ya keɗehwe Zhakob 

3ba'a keɗema Ɛzawə. Nahe 'ya kebezemte yɛ ghweme ta Ɛzawə ba'a nahe 'ya 
kendeke nda hɛɗia ŋkɛ ke kelɛ gamba nyi te ɓerama. 

4Ma kegeze ka Ɛdom: ‹Nahe mbeli keŋzlakawa n'yɛ, ama katezhɛne ghen'yɛ kaŋa 
meleme ta n'yɛ nyi kakwəfi›, ke hɛ ne, wa nya ghena nya geze 'ya, 'ya Mahwətə 
nde berete nya: Ŋate hɛ hɛ, ama kateŋzla hɛ 'ya. Kateheka nda slə mbeli ke hɛ 
‹kaHɛɗia ka 'yaghwa mehele› ba'a ‹kaMbeli nyi nza hwepe wənəa Mahwətə 
kənəa hɛ kevə kevə.› 

5Ma gheyɛ ka Israyɛl ne, katenewe wəsəa shɛ yɛ, ma pe yɛ sha tegeze: ‹Nahe 
Mahwətə kenza wəbake zlake ke hɛɗia Israyɛl.›» 

Mahwətə kaŋele ka dzeghe Shala 

6Ma ke Mahwətə nde berete sha ka dzeghe Shala: «Kahawe wəzege va yitenyɛ 
ba'a kayɛ nda ghena nde mene slene ke nde sleke ŋkɛ. Kenza yiteyɛ ŋayɛ 'ya ne, 
tema zləvə nya ve yɛ te 'ya wa? Kenza ŋkɛ nde sleke ŋayɛ 'ya ne, tema hawe nya 
hawe yɛ va 'ya wa? Kaɓela ɗa ma yɛ, ama ma pe yɛ sha 'yɛwe: ‹Laka wa ɓelama 
ŋa n'yɛ wa?› 

7Kafə wəshi nyi wale wale yɛ kase kadzete reghwetɛa ɗa, ama ma pe yɛ sha 
'yɛwe: ‹Laka wa zhɛrete ŋa n'yɛ wale wale wa?› Yawa, ma pe yɛ gezete: Zləvə shɛ 
te reghwetɛa Mahwətə we. 

8Ma kwa keleke wəsə keseɗa nya kaghwələ, nya ketseheɗe keɗema nya shewə 
yɛ kezha dzeghe ɗa melɛ ne, wəsə ganyɛ yamenete yɛ zəzə yɛ na? Ma kendeke 
nda wəsə keseɗa nya kala nyagha yɛ ke ŋgwamna ne, katenza ŋkɛ fare fare ba'a 
katemene ŋayɛ ganyɛ ŋkɛ zəzə yɛ na? Ka'yɛwe 'ya va gheyɛ, 'ya Mahwətə nde 
berete. 

9Ma tsetsenya ne, dzare mə kampi ɗa dzeve, 'ya Shala ta ŋayɛ, kezha zhɛ heli 'ya 
yitea gheyɛ. Ma zəzə yɛ ne, katemene ŋayɛ ganyɛ 'ya kwa sebe ta wəsə nya 
menete yɛ na? Ka'yɛwe 'ya va gheyɛ, 'ya Mahwətə nde berete. 

10Ganyɛ ma ŋzlemte gelembe nyi mɛa ghɛa ɗa kwete wəndəa ŋayɛ. Tagha gɛ, 
katezhɛne yɛ kalə kameha ghwə te reghwetɛa ɗa gəmə we. Kwa nza ŋkɛ ma 'ya 

Mahwətə nde berete ne, ndeɗehwe ɗa newe ŋayɛ we, zeɗehwe ɗa wəshi nyi fə 
ɗa yɛ kase we. 

11Se te kwete mendɛkwe ta hɛɗi hwa'a te kwete ne, nahe pɛtɛa hwelefefi keɗepe 
kwelea ɗa. Ma te yayata ŋkwa ne, katere ɗa 'wərdə mbeli ba'a kafə ɗa wəshi ganji 
mbeli kase. Kaganda ne, nahe pɛtɛa hwelefefi keɗepe kwelea ɗa, 'ya Mahwətə 
nde berete nde gezete. 

12Ama gheyɛ ne, kakele zləvə yɛ seyi te reghwetɛa ɗa, ma pe yɛ sha geze: ‹Nahe 
reghwetɛa Mahwətə kenza wale wale, zləvə te wəsə kezeme nya kese te we.› 

13Ma pe yɛ sha geze ɓiyitsa: ‹Wa nya yaka gɛ!› Deke 'ya, 'ya Mahwətə nde berete 
yaɓelama yɛ. Kafə ɗa wəshi keseɗa ghərə, nyi ketseheɗe keɗema nyi shewə yɛ 
kase. Ka'yɛwe 'ya va gheyɛ: Tsema nza 'ya kayɛte wəshi nyi kala nyi va gheyɛ, 
'ya Mahwətə wa? 

14Ndiremi ya te nde mbəɗəkwə nya nza wəshi keseɗa ganji ve, nda ve ɗa wəsə 
keseɗa nya nza beze te ŋkɛ, 'ya Shala kezha yipə meɗe mɛa ŋkɛ. Kwa nza ŋkɛ ma 
'ya, 'ya Mahwətə nde berete: 'Ya ya kameghe nya wəba, kazhɛ nda ghazlənə ke 
pɛtɛa hwelefefi va berete ta ɗa.» 

Malashi 2 

Ghena ke ka dzeghe Shala 

1Ma tsetsenya ne, ma 'ya sha gheyɛ, gheyɛ ka dzeghe Shala: 

2«Fa ɗa mə ŋa ɗa ba'a ntsə mə geva kave ɗa zləvə nya kehi va 'ya, 'ya 'Mahwətə 
nde berete. Ma keɗema ŋkɛ tsagha ne, 'ya kateghwene ndiremi kadzete gheyɛ, 
'ya katezhɛre zeɗe nza nya meɗeyi ŋayɛ 'ya kandiremi. Kaganda ne, 'ya 
katemene tsagha, va nya pele se yɛ yitea yayata wəsə. 

3Tsetsenyanyɛ ne, 'ya kave ɗa te ŋwalea ŋayɛ. Ma gheyɛ le ŋa ŋayɛ ne, 'ya 
katebete ŋayɛ dədə kwa kema, dədəa wəshi keseɗa nyi dzeghekɛ melɛ yɛ le hɛ 
hwa gəsəkəa ŋayɛ. Tagha gɛ, katefəmte ŋayɛ mbeli zlaɓe le dədəa shɛ. 

4Tsagha gɛ, kateɗepe yɛ 'ya Shala Mahwətə nde gezete ŋayɛ ghena shɛ kezha ya 
jikə geva nya menete 'ya le ka Lɛvi. 

5Ma laka jikə geva shɛ ne, nahe 'ya kendeke nda nza teghweme ba'a kwelɛŋe ke 
hɛ kezha hawe hɛ va 'ya. Tagha gɛ, nahe hɛ keyɛte ɗa ghena ba'a nahe hɛ kese 
kaghazlənə va 'ya. 

6Nahe hɛ ketekete nda kaganda ke mbeli, kese hɛ kasla tseŋwə we. Nahe hɛ 
kenzahwe nza megela ba'a tiɗiɗi le 'ya, nahe hɛ kezhɛreke mbeli kwele kwele 
shave mbe wəsə kwa ndiremi. 

7Kaganda ne, slene ta nde dzeghe Shala ŋkɛ kezha teke nda ɗepe Shala ke mbeli, 
gheŋkɛ ya'yɛwe ghena mbeli ve kezha ɗepe wəsə mahalegə. Kwa nza ŋkɛ ne, 
gheŋkɛ ya kande geze ghena ta Mahwətə nde berete. 

8Ama gheyɛ ne, nahe yɛ kesame ŋayɛ kwa hweŋkwa. Laka wəshi nyi teke nda yɛ 
ke mbeli ne, nahe yɛ kezamte mbeli kwele kwele, nahe yɛ kepelemte jikə geva ta 
ɗa le gheyɛ, gheyɛ ka Lɛvi. 'Ya Mahwətə nde berete nde gezete. 

9Ma 'ya le ŋa ɗa gɛ ne, 'ya katekele zləvə seyi te gheyɛ ba'a kateshifə ŋayɛ kwa 
kema ta pɛtɛa ka Israyɛl, va nya ɗema yɛ kese kahawe va 'ya ba'a va nya se yɛ 
kanta ghala kwelɛ mbeli vəa ŋkwa nya meha ghwə yɛ.» 

Hawema ta ka Israyɛl va Shala 

10Ashɛ yita nya kwetɛŋe ya te gheɓəmə wəka? Ashɛ Shala nya kwetɛŋe nde pate 
ɓəmə wəka? Va wa nza gheɓəmə kaka pamte ghəa ɓəmə laka hawema va jikə 
geva nya menete Shala le ka shihɛ ɓəmə wa? 

11Nahe ka Zhəwda kepamte yɛ meɗe mɛa nci. Nahe hɛ kemenete wəshi nyi 
ndiremi ndiremi kashasha mbe Zhɛrəzalɛm ba'a te pɛtɛa hɛɗia Israyɛl. Kwa nza 
ŋkɛ nahe hɛ kekelemte zləvə te ŋkwa nya keveyi geva tekeleke nya ɗe Mahwətə, 
laka wəme mi nyi kehawe va kweci shala. 

12Ma wəndə nya kemene kala nya ne, zamte sebe Mahwətə te pɛtɛa mbeli nyi ki 
ghɛa ŋkɛ, ɗema wəndə tene ki kezha fə nda wəshi ke Mahwətə nde berete te sləa 
ŋkɛ! 

13Wa nya kwete nya wəsə nya mene yɛ nya: kazhɛre reghwetɛa Mahwətə yɛ bətə 
mbe nehwene. Kanehwene yɛ ba'a kaŋgaɗe ghə yɛ va nya zhɛnema ŋkɛ kave 
zəzə te wəshia ŋayɛ ba'a nya zhɛnema ŋkɛ kayɛ wəshi nyi fə nda yɛ. 

14Ama ka'yɛwe yɛ va wa va wa zhɛnema ŋkɛ kaɗe hɛ. Yawa, va nya meɗeyi yɛ 
kwa kema ta Mahwətə kezha nza le male mempɛhweta ta ŋayɛ. Nahe nde kese 
kamale ta ŋayɛ, nahe yɛ kejikəte geva le malea shɛ, ama pa yɛ pamte ŋkɛ. 

15Ashɛ Mahwətə kejikəte ŋayɛ kanza kwetɛŋe le malea shɛ laka geva ba'a 
mehele wəka? Wa yazele nza kwetɛŋea shɛ wa? Ashɛ kemave ŋwale nyi kese va 
Shala wəka? Ntsehwele mə yitea ghəa ŋayɛ gɛ! Pamtema male mempɛhweta ta 
ŋayɛ yɛ gɛ ma! 

16Kwa nza ŋkɛ ne, wa nya ghena nya geze Mahwətə, Shala ta Israyɛl nya: «Ma 
keŋkamte male ta ŋkɛ wəndə va nya ɗema ŋkɛ ŋkɛ ne, nahe ŋkɛ kenza kande 
beze ghena laka mene berete.» Mahwətə nde berete le ghəa ŋkɛ nde gezete. 
Ntsehwele mə yitea ghəa ŋayɛ gɛ! Pamtema yɛ meɗe mɛa ŋayɛ yɛ gɛ ma! 

Kateghwene nde geze ghena ta ŋkɛ Mahwətə 

17Mahwətə yaleɓe yɛ le ghena nyi geze yɛ. Ama ma pe yɛ sha 'yɛwe: «Laka wa 
leɓe ŋkɛ ghen'yɛ wa?» Yawa, ma pe yɛ sha geze: «Ma mbeli nyi kemene wəsə 

kwa ndiremi ne, kamene nda ganyɛ Mahwətə ke hɛ, zeɗehwe nda mbelia shɛhɛ.» 
Ma pe yɛ sha geze ɓiyitsa: «Tema Shala nya kemeha ghwə tiɗiɗi gɛ wa?» 

Malashi 3 

1Ma Mahwətə nde berete sha zhɛne ŋayɛ: «'Ya kateghwene nde geze ghena ta ɗa 
kezha hi ɗa hweŋkwa. Kala metɛ ta ntsə ne, katedzembe ghɛa ŋkɛ Shala nya zele 
nya yɛ. Wa nya nde geze ghena ta jikə geva nya neghe nya yɛ kase.» 

2Wa nde tenza kasəwəte vecia se ta ŋkɛ wa? Wa nde teghereŋe yitea ghweme 
vəa ŋkwa nya nca ŋkɛ wa? Katenza ŋkɛ kala ghwə ta gezla, kala sempere ta nde 
tsewe lekwesa. 

3Katentishɛ ŋkɛ kezha rɛɗɛ mze kwa tɛawetɛa ba'a kezha zhɛre ŋkɛ wɛŋe. 
Katezhɛre hwelefefia Lɛvi ŋkɛ wɛŋe, kala nya zhɛre mze kwa tere tere ba'a mze 
kwa tɛawetɛa mbeli wɛŋe. Tagha gɛ, katenza hɛ kambeli nyi kefə nda wəshi ke 
Mahwətə kala nya kehi. 

4Zeɗehwe nda tenza wəshi nyi fə nda ka Zhəwda ba'a ka Zhɛrəzalɛm ke 
Mahwətə kala nya vəashi, kala nya mbe va nyi heca heca. 

5Kaganda ne, ma ke Mahwətə nde berete gezete: «Katese 'ya kadzehwa gheyɛ 
kezha meha ghwə te gheyɛ. Kateve nda fete 'ya kahe kahe ke ka mene ghwɛ, ke 
ka vale tahe, ke ka zeme fela tseŋwə, ke ka ŋki nda ma wəsə tiɗiɗi ke ka mene 
slene, ke ka sa nda yaka ke ka wedidi ba'a ka mezhɛtiti keɗema ka beze nda 
ghena ke ka se se, pɛtɛa ka hawema va 'ya. 

Zhɛne geva kase sha Mahwətə 

6Ma 'ya, 'ya Mahwətə, kazhɛre pa 'ya we. Ma gheyɛ ne, kefɛa yɛ kenza kaŋwalea 
Zhakob we. 

7Kala ka shihɛ ŋayɛ ne, nahe yɛ kehendemte geva vare wəshi nyi gezete 'ya, kese 
yɛ kamene slene le hɛ we. Zhɛne mə geva kase sha 'ya, tagha gɛ, katezhɛne geva 
'ya kase sha gheyɛ, 'ya Mahwətə nde berete nde gezete. Ama ma pe yɛ sha geze: 
‹Tsema nza ghen'yɛ kazhɛneke geva kase sha gha wa?› 

8Ma 'ya sha zhɛne ŋayɛ: ‹Wərə wəndə ŋelɛ kaghwetete Shala na? Ama gheyɛ ne, 
'ya yaghwete yɛ!› Ma pe yɛ sha geze: ‹Laka wa ghwetete ŋa n'yɛ wa?› Ma 'ya sha 
gheyɛ: ‹Laka kwa meŋe ta bela ta wəshi ba'a laka wəshi nyi fə ɗa yɛ.› 

9Nahe yɛ kenza kebezla bezla va nya nza yɛ kaghwete ɗa, gheyɛ pɛtɛa ka Israyɛl. 

10Fə mə kwa meŋe ta bela ta wəshi tserame kase kadzembe cɛ kebete wəshi, 
kezha nza wəsə kezeme kevə kevə mbe ghɛa ɗa. Dzeghakɛ ɗa mə te ghena nya, 
'ya Mahwətə nde berete nde geze. Kaganda ne, katenewe yɛ tsema tsema 
teghwene ŋayɛ ŋkwa nya pelɛ ghweme 'ya ba'a tsema tsema tewəpi ŋayɛ 'ya 
kwele kwele. 

11Katefɛa yɛ geteɗə 'ya kebeze wəshi nyi wəzate yɛ, kateɗema yɛ rɛzɛŋea ŋayɛ 
ya we, 'ya Mahwətə nde berete nde gezete. 

12Pɛtɛa hwelefefi kategeze nza ta ŋayɛ mbe zeɗe nza, kwa nza ŋkɛ megela tenza 
nza te hɛɗia ŋayɛ, 'ya Mahwətə nde berete nde gezete.» 

Veci nya tencɛ tiɗiɗia ŋkɛ Shala kwa 

13Ma ke Mahwətə gezete: «Kageze ghena nyi dzawe dzawe yɛ te 'ya, ama ma pe 
yɛ sha 'yɛwe: Wa ghena nyi gezehwe ghen'yɛ te gha wa? 

14Yawa, ma pe yɛ gezete: ‹Wəsə shɛ keketekɛ ŋkwa mene nda slene ke Shala le 
we. Nahe gheɓəmə keyate ghena nyi gezete ŋkɛ ba'a nahe gheɓəmə kese 
kaŋgaɗe ghə kwa kema ta Mahwətə nde berete, ama gəmə. 

15Ma tsetsenya ne, ka ŋkele ntsə yanakɛ gheɓəmə kambeli nyi mbe zeɗe nza, ka 
'yaghwa mehele ya kambeli nyi kejive mbe kema. Ya ghenci nza kadzeghe Shala 
ne, wəsə shɛ kazhɛ nda ke hɛ we.›» 

16Tagha gɛ, pa mbeli nyi kehawe va Mahwətə gezete ghena kwelɛ ghəa nci. Pa 
Mahwətə veyite sleme yitea ghena ta nci, pa fate nda ŋa nci ke hɛ. Ma kwa kema 
ta ŋkɛ ne, pa mbeli rafete sləa mbeli nyi kehawe va Mahwətə ba'a nyi keve zləvə 
te sləa ŋkɛ. 

17Ma kwa sebe ta ŋkɛ ne, ma ke Mahwətə nde berete gezete: «Ma te veci nya 
tesate 'ya te ŋkwa ne, katezhɛre mbelia shɛhɛ 'ya kaŋa ɗa, katenza hɛ kambelia 
ɗa. Katezhɛ heli 'ya yitea hɛ kala yita nya kezhɛ heli yitea wəzege ta ŋkɛ nya 
kemene nda slene. 

18Tagha gɛ, katezhɛne yɛ kanewe ghala nya kwelɛ yɛ wəndə nya tiɗiɗi le nde 
'yaghwa mehele, nya kwelɛ yɛ nde mene nda slene ke Shala le nde mene nda ma 
slene. 

19Ma 'ya gezete, 'ya Mahwətə nde berete: Katese vecia ɗa, nahe ŋkɛ kenza kala 
ŋkwa nya tse ghwə nya wəba kwa. Ma te vecia shɛ ne, katenza ka kele ghə ba'a 
ka 'yaghwa mehele kala vegheme. Katetere hɛ hɛmɗɛke ɗɛke, katesərə nda yɛ 
slərə keɗema yɛ dzeve 'ya ke hɛ we. 

20Ama kaŋa ŋayɛ, gheyɛ nyi kehawe va 'ya ne, katesame vecia nza tiɗiɗia ɗa kwa 
ghɛ. Katekele mbe ŋkwa vecia shɛ kase mbe yɛ seɗa ta ŋkɛ. Kateshave yɛ te 
ŋwela ba'a katejɛgwəli yɛ kala levea lɛməa sla nyi behe behe. 

21Ma te veci nya tesate 'ya te ŋkwa, 'ya Mahwətə nde berete ne, kateŋkeɗe ka 
'yaghwa mehele yɛ. Katenza hɛ kala keləwə mbe yɛ hwə seɗa ta ŋayɛ. 

Zhɛne geva ta Ɛli kase 

22Zəzəte mə wəsə mahalegəa Moyize, nde mene slene ta ɗa. Ma pelɛ ghweme ta 
Horɛb ne, nahe 'ya kendeke nda wəshi mahalegə ba'a wəshi nyi kehi kaŋa pɛtɛa 
ka Israyɛl. 

23Ma nda tese vecia Mahwətə, veci nya wəba ba'a nya dzawe ne, kateghwene 
ŋayɛ nde mɛ ŋkwa Ɛli 'ya. 

24Katezhɛre mehele ta ka yitehɛ ŋkɛ laka ŋwalea nci, tsagha ŋa ŋwale laka ka 
yitehɛ nci. Tagha gɛ, katese 'ya kaza sebe te hɛɗia ŋayɛ we.» 

Psikye - Bible - New Testament 

 

Matiye 

Matiye 1 

Ka shihɛnyɛa Yɛsə 
(LWK 3.23-38) 

1Wa nyi sləa ka shihɛnyɛa Yɛsə Kriste, wəzege ta David, wəzege ta Abraham 
nyi: 

2Abraham nde yake Izak, Izak nde yake Zhakob, Zhakob nde yake yɛ Zhəwda le 
kweci ka kesaka yitenyɛ. 

3Zhəwda nde yake Pɛrɛs ba'a Zɛra sawa hwa Tamar. Pɛrɛs nde yake Hɛsron, 
Hɛsron nde yake Ram. 

4Aram nde yake Aminadab, Aminadab nde yake Nashon, Nashon nde yake 
Salman. 

5Salman nde yake Bowoz sawa hwa Rahab, Bowoz nde yake Obɛd sawa hwa 
Rət, Obɛd nde yake Zhɛsɛ, 

6Zhɛsɛ nde yake David nya kameghe. David nde yake Salomon sawa hwa male 
ta Əwri. 

7Salomon nde yake Robowam, Robowam nde yake Abiya, Abiya nde yake Asaf, 

8Asaf nde yake Zhozafat, Zhozafat nde yake Zhoram, Zhoram nde yake Ozias, 

9Ozias nde yake Yotam, Yotam nde yake Ahaz, Ahaz nde yake Ɛzɛkiyas, 

10Ɛzɛkiyas nde yake Manasɛ, Manasɛ nde yake Amon, Amon nde yake Zhozias, 

11Zhozias nde yake Yekoniya ba'a kweci ka kesaka yitenyɛ vəa ŋkwa nya fəhwe 
ka Israyɛl ka Babilone. 

12Ma kwa sebe ta nya fəhwe geva ka Israyɛl kadzeme Babilone ne, pa Yekoniya 
yake Shɛyaltiyɛl, Shɛyaltiyɛl nde yake Zorobabɛl, 

13Zorobabɛl nde yake Abihəwd, Abihəwd nde yake Ɛliyakim, Ɛliyakim nde yake 
Azor, 

14Azor nde yake Sadok, Sadok nde yake Akim, Akim nde yake Ɛliyəwd, 

15Ɛliyəwd nde yake Ɛlɛyazar, Ɛlɛyazar nde yake Matan, Matan nde yake Zhakob, 

16Zhakob nde yake Zhozɛf, za makwa ta Mari nya kameghekɛa Yɛsə nya nza sləa 
ŋkɛ ka Kriste. 

17Ma pɛtɛa mbelia shɛhɛ, se te Abraham hwa'a te David ne, ka shihɛ meŋe 
wəfaɗeghəmbe, zhɛne ne, ka shihɛ meŋe wəfaɗeghəmbe, hwa'a te və nya fəhwe 

ka Israyɛl ka Babilone, zhɛne ne, ka shihɛ meŋe wəfaɗeghəmbe hwa'a te ya ta 
Kriste. 

Ya ta Yɛsə 
(LWK 2.1-7) 

18Fa mə ghena ta ya ta Yɛsə Kriste. Ma Mari meghekɛa Yɛsə ne, makwa ta Zhozɛf 
ŋkɛ kwa ghwa, ma tewə mbeli keŋzlete ŋkɛ ne, pa nde dzawa hwə nda laka 
Sefəa Shala. 

19Wəndə nya nza mehele ve Zhozɛf za makwa shɛ, kese ŋkɛ kave nda fete ke 
Mari kwa kema ta mbeli we. Le ntsehwele ɗe ŋkɛ kasərəakɛ ŋkɛ. 

20Ma mba ŋkɛ kazəzə ghena shɛ ne, pɛkwe nde ghwene ta Shala se shɛ te shiwə. 
Ma ke: «Zhozɛf hwelefe ta David, ghazlənəma na va ŋzle Mari, makwa ta ŋa ma, 
laka berete ta Sefəa Shala dzawa hwə nde yitea wəzegea shɛ. 

21Kateya wəzege nde, Yɛsə teheka nda slə na kwa nza ŋkɛ gheŋkɛ nde tembele 
mbelia ŋkɛ va jaɗafa ta nci.» 

22Pɛtɛ menete geva wəshi nyi kala nyi kezha yipə ghena nya gezete Shala laka 
nde mɛ ŋkwa ta ŋkɛ: 

23Katedzawa hwə degheli, kateya wəzege nde nya teheka mbeli kaƐmanəwɛl, 
geze ta ŋkɛ, Shala le gheɓəmə. 

24Ma kwa feɗeghe Zhozɛf ne, pa ŋkɛ menete kala nya gezete nda nde ghwene ta 
Shala, pa ŋzlete Mari makwa ta ŋkɛ. 

25Ama kegha ŋkɛ kaɓelahe le Mari nda yake geva wəzege nya hekate Zhozɛf 
kaYɛsə we. 

Matiye 2 

Ka ntsehwele ntsehwele kase kanewe Yɛsə 

1Kwa Bɛtelɛhɛm yake geva Yɛsə, te hɛɗia Zhəwdɛ, te və nya nza Hɛrode mbe 
meghe. Ma kwa yake geva Yɛsə, pa ka ntsehwele ntsehwele same kwa ŋkwa 
kesame ta veci kadzembe Zhɛrəzalɛm. 

2Ma ke hɛ 'yɛwete: «Tema wəzege nya keya nya, nya kameghea ka Zhəwif wa? 
Nahe n'yɛ kenakɛ saseregwa ta ŋkɛ same kwa ŋkwa kesame ta veci ba'a nahe 
n'yɛ kese kezha gwəɗəŋə kwa kema ta ŋkɛ.» 

3Ma kwa fate meghe Hɛrode ne, ntake ŋkɛ kabare bare. Tsagha pɛtɛa mbeli nyi 
mbe Zhɛrəzalɛm. 

4Pɛtɛ ŋkɛ tseneke mbeli nyi te ghəa ka dzeghe Shala, ka rafe wəsə mahalegə. Ma 
ke 'yɛwete va hɛ: «Tema ŋkwa nya teya Mɛsi te wa?» 

5Ma ke hɛ shɛ: «Kwa Bɛtelɛhɛm, meleme ta ka Zhəwdɛ, kwa nza ŋkɛ ma ke nde 
mɛ ŋkwa ta Shala rafete: 

6Ma gha Bɛtelɛhɛm nya te hɛɗia Zhəwda ne, kenza na ɓɛhwɛ ma hwa meleme 
nyi jama jama mbe Zhəwda we. Shave mbe gha teshave meghe nya keteya ka 
Israyɛl, mbelia ɗa.» 

7Pa Hɛrode hekakɛ mbelia shɛhɛ tewəfərə. Pa ŋkɛ fave vəa ŋkwa nya ncɛte geva 
saseregwa va hɛ. 

8Pa ŋkɛ ghweneghe hɛ kadzawa Bɛtelɛhɛm. Ma ke sha hɛ: Kwiɗi mə fake mə 
ghena ta wəzegea shɛ ndeɗekə. Ma vəa ŋkwa nya tenakɛ ŋkɛ yɛ ne, se mə 
kageze ɗa, kezha lə 'ya kahawe ve perə. 

9Ma kwa gezete nda ghena nyagha meghe ke hɛ, ntəŋə hɛ. Dəkwə hɛ te 
saseregwa nya kebegheke hɛ same kwa ŋkwa kesame ta veci. Te kema ta nci 
ŋkɛ shanda, ma kwa kekave ŋkwa nya nza wəzegea shɛ ŋkɛ te, ntare saseregwa 
shɛ ghereŋenyɛ. 

10Ma kwa nakɛ saseregwa shɛ hɛ meghereŋe ne, kwele kwele zlamate zlama hɛ. 

11Pa hɛ dzeki ghɛa shɛ, pa hɛ nakɛ wəzegea shɛ le meghekɛ Mari. Gwəɗəŋə hɛ 
mbe kema ta wəzegea shɛ kahawe ve. Pa hɛ pelemte wəshia nci, pa hɛ fəave nda 
mze kwa tere tere, 'wərdə kwa hə hə ba'a 'wərdə ganyɛ kawəshi gəmə. 

12Ma kwetere wəmbəa ŋkɛ ne, pa Shala gezete nda ke hɛ te shiwə kezha ɗema 
hɛ kezhɛre geva dzeyi laka Hɛrode. Pa hɛ kelete kwete hweŋkwa kalə kadzete 
hɛɗia nci. 

Hwɛ ta mbeli le Yɛsə kadzawa Ɛzhipte 

13Ma kwa dzeghwanji ka ntsehwele ntsehwelea shɛhɛ ne, pa nde ghwene ta 
Shala se sha Zhozɛf te shiwə, ma ke shɛ: «Sate, kelete wəzege le meghekɛ, hwɛ 
ŋa kadzawa Ɛzhipte, nza ŋa kwagha nda tegeze ŋa veci nya tesame na te 'ya. Va 
nya nza Hɛrode kasepa wəzegea shɛ kapesle ŋkɛ.» 

14Pelɛhetɛme Zhozɛf, ntəŋə ŋkɛ le wəzegea shɛ ba'a meghekɛ heviɗi kadzawa 
Ɛzhipte. 

15Pa ŋkɛ nzanyɛ kwagha hwa'a te mte ta Hɛrode. Kezha yipə ghena nyi gezete 
Shala laka nde mɛ ŋkwa ta ŋkɛ nda menete geva ŋkɛ, ma ke ghena shɛ: «Same 
kwa Ɛzhipte teheka wəzege ta ɗa 'ya.» 

Mpə ta ŋwale 

16Ma kwa ɗepe Hɛrode nahe ka ntsehwele ntsehwele keghwetete ŋkɛ ne, pa 
hwepete wənə kwele kwele. Pa ŋkɛ geze nda ke mbeli kampə pɛtɛa ŋwale 
tezhili nyi se te ŋwale nyi kemenete va bake ba'a nyi kekekavema va bake, nyi 
mbe Bɛtelɛhɛm ba'a nyi meleme nyi dzeyi yite. Nahe va nya kesleyi geva shɛ 
kenza yipə yipə le ghena nyi gezete nda ka ntsehwele ntsehwele. 

17Nahe ghena nyi gezete nde mɛ ŋkwa ta Shala Zhɛrɛmi kemenete geva: 

18«Nahe mbeli kefave lewela nya tsa mbeli mbe Rama, yɛ nehwene ba'a yɛ 
ŋgaɗe ghə. Rashɛl nde nehwene ŋwalea nta, kaɗe gweɗakwe nde kwa mpənji 
ŋwalea nta we.» 

Zhɛne geva ta mbeli le Yɛsə same kwa Ɛzhipte 

19Ma kwa mte Hɛrode ne, pa nde ghwene ta Shala se sha Zhozɛf te shiwə, kwa 
Ɛzhipte. 

20Ma ke shɛ: «Sate, kelete wəzege nya ba'a meghekɛ, zhɛneghe geva kadzete 
hɛɗia ka Israyɛl, kwa nza ŋkɛ nahe mbeli nyi kezele kapesle wəzege nya 
kempənji.» 

21Cape Zhozɛf le wəzegea shɛ ba'a meghekɛ, pa zhɛneghe geva kadzete hɛɗia 
ka Israyɛl. 

22Ma kwa fa ŋkɛ Arkɛlawos ya kameghea ka Zhəwdɛ te ŋkwa yitenyɛ Hɛrode 
ne, pa ghazlənə zhɛ nda kedzembe melemea shɛ. Ma kwa gezete nda ghena 
Shala te shiwə ɓiyitsa ne, pa ŋkɛ lənyɛ laka ŋa ka Galilɛ. 

23Pa ŋkɛ ntishɛnyɛ mbe kwete meleme nya nza sləa ŋkɛ kaNazarɛt. Kezha yipə 
ghena nya gezete ka mɛ ŋkwa ta Shala nda menete geva ŋkɛ kala nya: «Kande 
Nazarɛt teheka ŋkɛ mbeli.» 

Matiye 3 

Zhaŋe Batiste kazlape ghena ta Shala 
(MRK 1.1-8; LWK 3.1-18; ZHŊ 1.19-28) 

1Ma vəa ŋkwa shɛ ne, pa Zhaŋe Batiste nca kwamte te ɓerama ta ka Zhəwdɛ, 
ntake ŋkɛ kazlape ghena. 

2Ma ke: «Zhɛre mə nza ta ŋayɛ, takwa takwa Meghe nya pelɛ ghweme yitea 
gheyɛ.» 

3Zhaŋe ya kawəndə nya gezete ghena ta ŋkɛ Ɛzayi nde mɛ ŋkwa ta Shala nya 
kegezete: Ma ke kwete wəndə zlapete kwamte te ɓerama: Hele nda mə 
hweŋkwa ke Mahwətə, hi nda mə yɛ hweŋkwa tiɗiɗia tiɗiɗia. 

4Le shintia zlegwemə tsate lekwesa ta Zhaŋe mbeli, hətə ya hwa hwə ve, hegi 
ba'a mze nyi hwa gamba yazeme ŋkɛ. 

5Kase ka Zhɛrəzalɛm, ka Zhəwdɛ ba'a mbeli nyi mɛa hələa Zhəwrdɛŋe shɛ. 

6Kampi dzeve hɛ va jaɗafa ta nci kwa ntsə ta mbeli pɛtɛ, kamene nda batɛme 
Zhaŋe ke hɛ kwa hələa Zhəwrdɛŋe. 

7Ma kwa nakɛ ka Fariziyɛn Zhaŋe le ka Sadəsɛyɛn kase shɛ kwele kwele kezha 
mene batɛme ne, ma ke sha hɛ: «Ŋwalea mentsape, wa nde tekete ŋayɛ wərə yɛ 
kambele va hwepe wənə ta Shala wa? 

8Mene mə wəshi nyi kenza ncɛte nahe yɛ kezhɛrete nza ta ŋayɛ kaganda. 

9Dambeghəma ŋayɛ yɛ kageze: Nahe Abraham kenza kashia n'yɛ, pe yɛ ma. 
Kaganda ne, ma 'ya sha gheyɛ: Wərə Shala kazhɛrete pelɛ nyi kaka shihɛnyɛa 
Abraham. 

10Wa nya tseyɛ nya te slərəa wəfe kezha tsasle, yayata wəfe nya keɗema kaya 
ndeɗekə ne, katetsasle ŋkɛ mbeli kadzemɛa ghwə. 

11Le yɛmə mene ŋayɛ batɛme 'ya yitea zhɛre nza ta ŋayɛ yɛ. Ama katese kwete 
wəndə kwetere wəmbəa ɗa, le Sefəa Shala ba'a ghwə temene ŋayɛ batɛme ŋkɛ. 
Berete ma ŋkɛ ke 'ya, kehi 'ya kenza kawəndə nya keseɗe tsahwa shave mbe 
seɗa ta ŋkɛ we. 

12Yitea dzeve 'yɛmbe ve kezha mehe ha, katetsene ha ŋkɛ kwa tame ta ŋkɛ, 
katendə cɛkəvə ŋkɛ le ghwə nya keɗema kamte kaghala ghala.» 

Batɛmea Yɛsə 
(MRK 1.9-11; LWK 3.21-22) 

13Pɛkwe Yɛsə sawa pelɛ Galilɛ kadzawa Zhəwrdɛŋe, hwa'a ŋkɛ sha Zhaŋe kezha 
mene batɛme. 

14Ama pa Zhaŋe ɗema, ma ke shɛ: 'Ya nde hi kamene ɗa batɛme na, ama gha 
nde se sha 'ya. 

15Ma ke Yɛsə zhɛnete nda: «Yɛte, shɛ na menete ɗa tsagha, va nya nza ŋkɛ tsetse 
mene mə nda nza mə yipəte wəsə nya ɗe Shala tiɗiɗi.» Pa Zhaŋe yɛte. 

16Ma kwa nahemte mene nda batɛme mbeli ne, pa Yɛsə same hwa yɛmə. 
Taghanyɛ ne, pa ŋkwa nya pelɛ ghweme ghwenemte geva. Pa ŋkɛ nakɛ Sefəa 
Shala sawa pelɛ ghweme kala gheɗepe kadzeghə. 

17Ma ke ghena gezeke geva sawa pelɛ ghweme: «Nya ya kaWəzege ta ɗa nya ɗe 
'ya, nya zlama 'ya te kwele kwele.» 

Matiye 4 

Gətəli kadzeghe Yɛsə 
(MRK 1.12-13; LWK 4.1-13) 

1Pa Sefəa Shala begheghe Yɛsə kadzete ɓerama kezha dzeghe ŋkɛ gətəli. 

2Ma kwa menete hɛ wəfaɗemsə veci ba'a viɗi wəfaɗemsə Yɛsə kaɗema 
kezehwe wəsə, ntake ma kazhɛ nda. 

3Pa gətəli hendeke nda geva. Ma ke shɛ: «Ma kenza nde Wəzege ta Shala na ne, 
geze nda ke pelɛ nyi kezha zhɛrenji hɛ kaɗafa.» 

4Ma ke Yɛsə shɛ: Ma ke rafete geva mbe Ghena ta Shala: Deke ɗafa nde ve ŋkwa 
teghweme we, ama ghena nyi kesame kwa mɛa Shala. 

5Pa gətəli keleghe kadzeme meleme nya keveyi geva tekeleke, pa veyi ŋkɛ kwa 
ghəa ghɛa Shala. 

6Ma ke shɛ: «Ma kenza ŋkɛ Wəzege ta Shala na ne, neghaghe ghəa ŋa kadzawa, 
kwa nza ŋkɛ ma ke rafete geva mbe Ghena ta Shala: Kategeze nda Shala ke ka 
ghwene ta ŋkɛ kezha kele ŋa hɛ te dzeve ta nci yitea ɗema seɗa ta ŋa kampə 
nda geva ke pelɛ.» 

7Ma ke Yɛsə zhɛnete nda: «Ma ke rafete geva mbe Ghena ta Shala perə: 
Dzeghema Mahwətə Shala ta ŋa na ma.» 

8Pa gətəli keleghe ŋkɛ kadzeme ghweme nya biya, pa ncɛte nda pɛtɛa hɛɗi 
meghe nyi te hɛɗi lema ba'a mcɛləa nci, 

9ma ke shɛ: «Kateve ŋa pɛtɛa wəshia shɛhɛ 'ya kegwəɗəŋə na kwa kema ta ɗa.» 

10Tagha gɛ, ma ke Yɛsə shɛ: «Slə ŋa teke Satan. Kwa nza ŋkɛ ne, ma ke rafete 
geva: Mahwətə Shala ta ŋa yahi na kahawe ve, deke gheŋkɛ yagwəɗəŋə na kwa 
kema ta ŋkɛ.» 

11Pa gətəli slənyɛ yitea Yɛsə. Pɛkwe ka ghwene ta Shala se shɛ, pa hɛ menete 
nda wəshi kezeme. 

Yɛsə kagha slene ta ŋkɛ mbe Galilɛ 
(MRK 1.14-15; LWK 4.14-15) 

12Ma kwa fa Yɛsə nahe mbeli kekeseyi Zhaŋe kwa daŋgayɛ ne, cape ŋkɛ 
kadzawa Galilɛ. 

13Kezhɛne ŋkɛ kanza mbe Nazarɛt we, pa dzawanyɛ kwa Kapɛrnawəm, mɛa 
ndərəa Galilɛ, te hɛɗia Zabəlon ba'a Nɛftali. 

14Ma nda se ŋkɛ kamenete geva kala nya ne, kezha yipə ghena ta Ɛzayi, nde mɛ 
ŋkwa ta Shala kadzawa, ma ke ghena shɛ: 

15Hɛɗia Zabəlon, hɛɗia Nɛftali, gheyɛ nyi laka ndərə, nyi pelɛ kema ta hələa 
Zhəwrdɛŋe, Galilɛ ta kweci hwelefefi! 

16Nahe mbeli nyi mbe ŋkwesle kenakɛ waŋe nya wəba. Mbe meleme ta mbeli 
nyi mbe ŋkwesle ta mte ne, nahe waŋe ta ŋkwa kencɛte geva. 

17Se mɛa vecia shɛ ghate Yɛsə kazlape ghena, ma ke: «Zhɛre mə wənəa ŋayɛ, 
kwa nza ŋkɛ nahe Meghe nya pelɛ ghweme kehendeke geva.» 

Yɛsə kaheka ka kese kelepe wəfaɗe 
(MRK 1.16-20; LWK 5.1-11) 

18Ma kwa nza Yɛsə kadzeghwa dzeyi mɛa ndərəa Galilɛ ne, pa nakɛ ka kesaka 
ma bake nyi kaka kese kelepe, Simon nya heka mbeli kaPiyɛre ba'a wəza 
meghekɛ Andrɛ. Kanegha bararawe hɛ te ndərə kezha kese kelepe. 

19Ma ke Yɛsə sha hɛ: «Təkwə təkwə ɗa mə, kaka kese mbeli tezhɛre ŋayɛ 'ya.» 

20Te ŋkwa shɛnyɛ sərəakɛ bararawea nci hɛ kezha təkwə təkwə ŋkɛ. 

21Ma dzeyi ŋkɛ te kema zhɛkwa, pa nakɛ kweci ka kesaka ma bake, yɛ Zhake le 
Zhaŋe, ŋwalea Zɛbɛdɛ. Kwa kwambeləa nci hɛ le yiteyɛ nci Zɛbɛdɛ kahi zamba 
ta nci. Pa Yɛsə hekakɛ hɛ. 

22Te ŋkwa shɛnyɛ sərəakɛ kwambelə hɛ le yiteyɛ nci, cape hɛ yitea Yɛsə. 

Yɛsə kateke nda wəshi ke mbeli ba'a kambe ŋkwa 

23Cape Yɛsə dzeyi mbe pɛtɛa hɛɗia Galilɛ, kateke nda wəshi ŋkɛ ke mbeli mbe 
cɛ kesəkwə ghəa nci, kazlape nda Ghena kwatenca nya ganyɛ ta Meghe nya pelɛ 
ghweme ŋkɛ ke mbeli. Kambe mbeli ŋkɛ va pɛtɛa zereghwe ta nci ba'a pɛtɛa 
gweleba ta nci. 

24Nahe pɛtɛa mbeli nyi te hɛɗia ka Siri kefave zləvəa ŋkɛ, pa mbeli fəke nda 
pɛtɛa mbeli nyi shewə va mama ta zereghwe, nyi kesa yaka kwele kwele va yɛ 
zereghwe, nyi shewə va 'yi'yɛghwə, le nyi sla wəsə yitea ghə, le ka mte mtea 
geva. Pa Yɛsə mbelete hɛ. 

25Kwele kwele mbeli nyi ketəkwə təkwə Yɛsə, mbeli nyi kese mbe Galilɛ, mbe 
hɛɗia Meleme Meŋe, mbe Zhɛrəzalɛm, mbe Zhəwdɛ ba'a mbeli nyi pelɛ kema ta 
hələa Zhəwrdɛŋe. 

Matiye 5 

Ghena ta Yɛsə pelɛ ghəa ghweme 

1Ma kwa nakɛ mbeli Yɛsə kwele kwele ne, pa dzemenyɛ pelɛ ghweme, pa 
ntishɛnyɛ. Pa mbeli nyi ketəkwə təkwə hendeke nda geva. 

2Ma ke Yɛsə teke nda wəshi ke hɛ: 

Zeɗe nza ganyɛ 
(LWK 6.20-23) 

3Zlama ya va mbeli nyi keshifə ghəa nci, kwa nza ŋkɛ kaŋa nci nza Meghe nya 
pelɛ ghweme. 

4Zlama ya va mbeli nyi kenehwene, kategweɗakwe nda wənə Shala ke hɛ. 

5Zlama ya va ka gwedəa kɛfi, katekemave hɛɗi nya meɗeyi Shala hɛ. 

6Zlama ya va mbeli nyi shewə va ma ba'a ndere yitea nza tiɗiɗi, katenza hɛ behe 
behe. 

7Zlama ya va mbeli nyi kezhɛ heli yitea mbeli, katezhɛ heli Shala yitea hɛ. 

8Zlama ya va mbeli nyi nza wənəa nci wɛŋe, katenakɛ Shala hɛ. 

9Zlama ya va mbeli nyi kesepa kwelɛŋe, kateheka hɛ Shala kaŋwalea ŋkɛ. 

10Zlama ya va mbeli nyi ghweze mɛ mbeli hwa hɛ tewəmbəreke nza tiɗiɗi, kaŋa 
nci nza Meghe nya pelɛ ghweme. 

11Zlama ya va gheyɛ kenza mbeli kaŋele ŋayɛ, kaghweze mɛ hwa gheyɛ, 
kaŋwashɛ ŋwashɛ ŋayɛ tewəmbəreke 'ya. 

12Nza mə le zlama ba'a farefa, kwa nza ŋkɛ neghe yaneghe ŋayɛ zhɛme pelɛ 
ghweme. Tsagha se mbeli kaghweze mɛ hwa ka mɛ ŋkwa nyi mpelɛa ma ke 
gheyɛ. 

Ghwene le ŋkwa nya waŋe 
(MRK 9.50; LWK 14.34-35) 

13Gheyɛ ya kaghwene kezha mbeli nyi te hɛɗi. Ma keshavenyɛ mele mbe 
ghwene ne, tsema nza ghwənəghwə kazhɛname geva mbe wa? Mba mbeli 
menete kwete wəsə le we, negha yanegha ŋkɛ mbeli kezha dzeghwa mbeli te. 

14Gheyɛ ya kawaŋe kezha mbeli nyi te hɛɗi. Kanakɛma meleme nya pelɛ ghəa 
ghweme mbeli we. 

15Wəndə shɛ kandə ghwə kwa paterela kezha ve ŋkɛ mbeyitere wəsə we. Ama 
pelɛ ghəa ŋkwa ve mbeli yitea newe ŋkwa pɛtɛa mbeli nyi mbe cɛ yite. 

16Tsagha hi waŋe ta ŋayɛ kaɓele kwa kema ta mbeli pɛtɛ, baŋe hɛ kanakɛ ghena 
ganyɛ nya mene yɛ ba'a baŋe hɛ kageze zləvəa Yiteyɛ ŋayɛ nya pelɛ ghweme. 

Ghena te ghəa wəsə mahalegə 

17Zəzəma yɛ 'ya se kezha za sebe te wəsə mahalegə nya vəashi ba'a wəshi nyi 
tekete ka mɛ ŋkwa ta Shala ma. Kese 'ya kezha za sebe te we, ama kezha yipə 
ŋkɛ kadzawa. 

18Kaganda ne, ma 'ya sha gheyɛ: kala nya tetemə ghweme ba'a hɛɗi ne, 
katentamte geva kwete wəsə shave mbe wəshi mahalegəa Shala ya kala ghəa 
zhiwə ŋkɛ we. Tsagha tenza ŋkɛ hwa'a te kiɗi ta hɛɗi. 

19Vatse gɛ, ma wəndə nya kentamte kwete hwa ghena nyi gezete Shala ba'a nya 
ketekete nda ke kweci mbeli kamene kala gheŋkɛ, kawəndə nya ɓɛhwɛ tenza 
ŋkɛ mbe Meghe nya pelɛ ghweme, ama wəndə nya kehawe va wəshia shɛhɛ 
ba'a nya ketekete nda ke kweci mbeli kamene kala gheŋkɛ ne, kawəndə nya 
wəba tenza ŋkɛ mbe Meghe nya pelɛ ghweme. 

20Kaganda ne, ma 'ya sha gheyɛ: nda yɛ kamenete wəshi nyi ɗe Shala za ma ke 
ka rafe wəsə mahalegə le ka Fariziyɛn nda nza yɛ kadzembe Meghe nya pelɛ 
ghweme. 

Ghena te ghəa hwepe wənə 

21Nahe yɛ kefate ghena nyi kegezete nda geva ke ka shihɛ ŋayɛ: Peslema wəndə 
na ma. Yayata wəndə nya kepeslekɛ wəndə, katekele ŋkɛ mbeli kadzete ghwə. 

22Ma 'ya ne, ma 'ya sha gheyɛ: yayata wəndə nya kehwepete nda wənə ke 
menənyɛ, katekele ŋkɛ mbeli kadzete ghwə. Ma wəndə nya kegeze sha 
menənyɛ: Kelɛ, a ke shɛ ne, katekele ŋkɛ mbeli kalə sha mbeli nyi te ghəa 
meleme nyi kemeha ghwə. Ma wəndə nya kegeze sha wəndə: Gezhi, a ke shɛ ne, 
katedzembe ghwə nya keɗema kakiɗi ŋkɛ. 

23Ma kese na kave nda wəsə ke Shala te reghwetɛa ŋkɛ, nda zəzəte na te ŋkwa 
shɛnyɛ ghena ya va menə ŋa le gha ne, 

24zlenekɛ wəsə nya ɗe na kave nda ke Shala te ŋkwa shɛ yitea reghwetɛ, kwiɗi 
kiɗimte ghena shɛ le menə ŋa kaba, nda tese na kave nda wəsəa ŋa ke Shala. 

25Ma kenza na te ghwə le wəndə ne, tseɓate ghena shɛ kahe kahe le wəndəa shɛ 
vəa ŋkwa nya nza yɛ mba kwa hweŋkwa, yagha ŋkɛ tendeke nda ŋa ke nde 
meha ghwə, yagha nde meha ghwə tendeke nda ŋa ke ka sewajɛ ba'a yagha 
mbeli teveyi ŋa kwa daŋgayɛ. 

26Kaganda ne, ma 'ya sha gha: katesame na kwa keɗema na keŋkimte pɛtɛa 
dewa nya hwa gha we. 

Ghena te ghəa vale tahe 

27Nahe yɛ kefate ghena nya kegezete geva kaghate, ma ke: Valema na tahe ma. 

28Yawa, ma 'ya sha gheyɛ le ŋa ɗa: ma yayata wəndə nya kesla ntsə yitea male 
ta kwete wəndə ne, nahe ŋkɛ kemenete vale tahe le malea shɛ mɛa wənəa ŋkɛ. 

29Ma kenza nde ntsə ta ŋa kwa zeme nde ghwete ŋa yitea jaɗafa ne, feraɗemte 
ŋkɛ, neghamte ŋkɛ cakeɗake. Megela ma zamte kwete na bela ta geva ta ŋa 
kenya dzembe ghwə nya keɗema kakiɗi na le pɛtɛa geva ta ŋa. 

30Ma kenza nde dzeve ta ŋa kwa zeme nde ghwete ŋa yitea jaɗafa ne, tsaslemte 
ŋkɛ, neghamte ŋkɛ cakeɗake. Megela ma zamte kwete na bela ta geva ta ŋa 
kenya dzembe ghwə nya keɗema kakiɗi na le pɛtɛa geva ta ŋa. 

Ghena te ghəa ŋka ta male 
(MAT 19.9; MRK 10.11-12; LWK 16.18) 

31Nahe yɛ kefate ghena nya kegezete geva kaghate, ma ke: Ma wəndə nya keŋka 
male ta ŋkɛ ne, nda ŋkɛ ndeke nda palepa ta ŋka. 

32Ma 'ya le ŋa ɗa ne, ma 'ya sha gheyɛ: Hweŋkwa va wəndə kaŋka male ta ŋkɛ, 
keɗema ŋkɛ kenza kawəme geva nya kehitema geva laka wəsə mahalegə. Kwa 
nza ŋkɛ ma keŋkamte male ta ŋkɛ wəndə ne, nahe ŋkɛ keŋkeyite ŋkɛ yitea mene 
vale tahe, va nya nza nde katezhɛne kawəme za. Ma kewəmeve male nya 
ŋkamte za nta wəndə ne, nahe ŋkɛ kemenete vale tahe perə. 

Ghena te ghəa zeme fela 

33Nahe yɛ kefate ghena nya kegezete nda geva ke mbelia jama vəashi, ma ke: 
Dzawama na wəmbə fela ta ŋa ma, ama yipəyi wəsə nya meɗeyi ke Mahwətə 
kwa. 

34Ma 'ya sha gheyɛ le ŋa ɗa: zemema fela yɛ ma. Zemema fela yɛ le ŋkwa nya 
pelɛ ghweme, va nya nza ŋkɛ kapasla ta Shala ma. 

35Zemema fela yɛ le hɛɗi va nya nza ŋkɛ kaŋkwa keŋkeɗe seɗa ta Shala, ya le 
Zhɛrəzalɛm, va nya nza ŋkɛ kameleme ta Meghe nya wəba ma. 

36Zemema fela yɛ le ghəa ŋayɛ, va nya nza ŋkɛ kazhɛre shintia ghəa ŋayɛ 
ŋkereyi keɗema tɛawe tɛawe we. 

37Ma vəa ŋkwa nya geze ghena yɛ ne, geze mə e'e keɗema ewə. Va Gətəli se 
kweci ghena nyi mtsehe mbeli yite. 

Ghena te ghəa wa dewa 
(LWK 6.29-30) 

38Nahe yɛ kefate ghena nya kegezete geva vəashi, ma ke: Ntsə te ntsə, slene te 
slene. 

39Ma 'ya sha gheyɛ le ŋa ɗa: Wama wəsə kwa ndiremi nya menete ŋayɛ wəndə 
yɛ ma. Ma kempave ŋa wəndə kwa kwete sleme ne, zhɛrave nda kwete perə. 

40Ma kekeleghe ŋa wəndə kadzete ghwə kezha kele tɛagwarea ŋa ne, pelakɛ 
ŋkɛ kakele karalamea ŋa perə. 

41Ma keŋkeyite ŋa wəndə yitea dzeghwa gare kilemɛtre kwetɛŋe ne, lə le 
wəndəa shɛ gare kilemɛtre bake. 

42Ma ke'yɛwe wəsə wəndə va gha ne, ndeke nda ŋkɛ, ndaŋema wəndə nya 
ke'yɛwe dewa va gha na ma. 

Ɗe kezha ka ghema 
(LWK 6.27-28, 32-36) 

43Nahe yɛ kefate ghena nya kegezete geva vəashi, ma ke: Ɗe nde ghedəkwəa ŋa, 
zlɛ va nde jaga ta ŋa. 

44Ma 'ya sha gheyɛ le ŋa ɗa: ɗe mə ka jaga ta ŋayɛ, səkwə mə ghə kezha mbeli 
nyi keghweze mɛ hwa gheyɛ, 

45kezha nza yɛ kaŋwale ganjia Yiteyɛ ŋayɛ nya pelɛ ghweme. Kwa nza ŋkɛ 
kakele veci ŋkɛ same kwa ghɛ kezha ka 'yaghwa mehele ba'a kezha mbeli ganji, 
kame nda va ŋkɛ ke mbeli nyi tiɗiɗi tiɗiɗi ba'a nyi ndiremi ndiremi. 

46Ma kenza nde mbeli nyi keɗe ŋayɛ yaɗe yɛ nahe ne, yitea wa neghe yɛ 
kakemave zhɛme va Shala tsagha wa? Ashɛ tsagha mene ka tsehe jaɓeregwale 
wəka? 

47Mze kwa kwelɛke yamtseke yɛ kenza nde deke ka menəhɛ ŋayɛ yaɗe yɛ 
tsagha na? Ashɛ tsagha mene ka ŋa zlera perə wəka? 

48Nza mə kambeli ganji kala Yiteyɛ ŋayɛ nya pelɛ ghweme. 

Matiye 6 

Ghena te ghəa ɗa wəshi ke ka titikwəa kɛfi 

1Ntsehwele mə yitea tserame wəshi nyi 'yɛwe Shala va gheyɛ kwa kema ta 
mbeli kezha tsagha ŋayɛ mbeli pɛtɛ. Ma kenza nde tsetse mene yɛ ne, 
katekemave zhɛme yɛ va Yiteyɛ ŋayɛ nya pelɛ ghweme we. 

2Ma keɗe na kaɗe nda wəsə ke ka titikwəa kɛfi, menema na kwa kema ta mbeli 
kezha tsahe ŋa hɛ kala nya mene ka mbəɗəkwə mbe yɛ cɛ kesəkwə ghə ba'a 
dzeyi kwa yɛ hweŋkwa. Kaganda ne, ma 'ya sha gheyɛ: nahe hɛ kekemave 
zhɛme ta nci tsetsenya. 

3Ma kenza na kakemane ka titikwəa kɛfi ne, ncɛ nda ma na ya ke mcɛ ŋa kwa 
sla pela ŋkɛ ma. 

4Tsagha ne, tewəfərə wəsə nya ndeke nda na. Nahe Shala, Yiteyɛ ŋa kenakɛ 
pɛtɛa wəshi nyi mene na tewəfərə, kateve ŋa zhɛme ŋkɛ. 

Ghena te ghəa səkwə ghə 
(LWK 11.2-4) 

5Ma kenza yɛ kasəkwə Shala, mba yɛ kemene kala ka mbəɗəkwə, meslete ɗe hɛ 
kasəkwə ghə mbe cɛ kesəkwə ghə keɗema dzeyi kwa yɛ baŋwa ta hweŋkwa 
yitea newe hɛ mbeli. Kaganda ne, ma 'ya sha gheyɛ: nahe hɛ kekemave zhɛme 
ta nci teke te hɛɗi. 

6Ma keɗe na kasəkwə Shala ne, dzembe cɛa ŋa, ŋzlete ŋkwa, səkwə Shala Yiteyɛ 
ŋa nya mbe cɛa shɛ. Nahe Yiteyɛ ŋa kenakɛ pɛtɛa wəshi nyi mene na tewəfərə, 
kateve ŋa zhɛme ŋkɛ. 

7Ma kenza yɛ kasəkwə Shala ne, mba yɛ kezhɛne ghena nya kwetɛŋe kala nya 
mene kweci hwelefefi. Ma zəzə hɛ ne, te ghena nyi zhezhɛne hɛ nza Shala fate 
səkwə ghə ta nci. 

8Tekema hɛ yɛ ma, kwa nza nde nahe Shala Yiteyɛ ŋayɛ keɗepe ghena nya ɗe 
yɛ tewə yɛ kenaka ka'yɛwe ve. 

9Wa nya tsetse səkwə ghə yɛ: Yiteyɛa n'yɛ nya pelɛ ghweme, hawe mbeli va 
ganyɛa sləa ŋa, 

10Sawa Meghea ŋa, mene wəshi nyi ɗe na mbeli nyi te hɛɗi kala nya mene mbeli 
nyi pelɛ ghweme. 

11Ɗave n'yɛ wəsə kezeme behe n'yɛ ve ɓeshi. 

12Kelemte ghena bezemte ŋa n'yɛ te wənə, kala nya kelemte nda n'yɛ ke mbeli 
nyi kebezemte n'yɛ ghena. 

13Kelema n'yɛ na kadzete ŋkwa kedzeghe ŋkwa ma, ama yakɛ n'yɛ va Nde 
ghwete ŋkwa, kwa nza ŋkɛ, ŋa ŋa meghe, berete, ba'a zləvə, kaghala ghala. 
Amɛn. 

14Kwa nza ŋkɛ ma kekelemte ghena nyi bezemte ŋayɛ kweci mbeli yɛ te wənə 
ne, katekelemte ŋa ŋayɛ Yiteyɛ ŋayɛ nya pelɛ ghweme te wənə perə. 

15Ma keɗema yɛ kekelemte ghena nyi bezemte ŋayɛ kweci mbeli te wənə ne, 
katekelemte ŋayɛ Yiteyɛ ŋayɛ nya pelɛ ghweme te wənə perə we. 

Ghena te ghəa səwəmayɛ 

16Ma kenza yɛ kamene səwəmayɛ, nzama yɛ le kema teheɗe kala mbeli nyi 
shewə ma, tsagha mene ka mbəɗəkwə, pa hɛ zhɛrete kema tɛarawe rawe kezha 
ɗepe pɛtɛa mbeli səwəmayɛ yamene hɛ. Kaganda ne, ma 'ya sha gheyɛ: nahe hɛ 
kekemave zhɛme ta nci tsetsenya. 

17Ama gha, kenza na kamene səwəmayɛ ne, pɛkɛ kema ta ŋa, slaɗete ghəa ŋa, 

18yitea ɗepema mbeli səwəmayɛ yamene na. Nahe Yiteyɛ ŋa kenakɛ pɛtɛa 
wəshi nyi mene na tewəfərə, kateve ŋa zhɛme ŋkɛ. 

Ghena te ghəa mcɛlə nya pelɛ ghweme 
(LWK 12.33-34) 

19Tsenema mcɛlə yɛ kwake te hɛɗi, te ŋkwa nya beze hɛ yɛ lema ba'a dene, 
ŋkwa nya belaŋe gelembe ka ghərəa kɛfi kezha fə hɛ ma. 

20Tsene mə mcɛləa ŋayɛ pelɛ ghweme, te ŋkwa nya ɗema yɛ lema ba'a dene 
kezha beze hɛ, ya ka ghərəa kɛfi kezha belaŋe gelembe ba'a kezha fə hɛ. 

21Kwa nza ŋkɛ ne, te ŋkwa nya nza yɛ mcɛləa ŋa tenza mehele ta ŋa shanda. 

Paterela ta geva 
(LWK 11.34-36) 

22Ntsə ya kapaterela ta geva, ma kenza nde lɛŋe lɛŋe ntsə ta ŋa ne, waŋe ŋkwa 
nya mbe pɛtɛa geva ta ŋa. 

23Ma kenza nde nahe ntsə ta ŋa kebeze ne, te ŋkwesle pɛtɛa geva ta ŋa. Ma 
kenza nde nahe waŋe nya mbe geva ta ŋa kenza kaŋkwesle ne, katenza 
ŋkweslea shɛ zhikwətəkwə. 

Shala keɗema cɛdɛ 
(LWK 16.13) 

24Wəndə shɛ kamenete nda slene ke ka sleke ŋkwa bake we, kateɗema ghena 
ta kwete ŋkɛ, kateɗe ŋa kwete ŋkɛ. Katenza ŋkɛ dɛŋe dɛŋe te kwete, kateɓelama 
ghena ta kwete ŋkɛ. Kapesle yɛ yitea mene nda slene ke Shala ba'a ke cɛdɛ 
kanya kwetɛŋe we. 

Ve nda ghə ke Shala 
(LWK 12.22-31) 

25Vatse gɛ, ma 'ya sha gheyɛ: mba yɛ keheha yitea wəshi kezeme ta ŋayɛ ba'a 
wəshi nyi tesa yɛ, lekwesa nyi teseɗe yɛ. Za ma mpi ke wəsə kezeme, za ma geva 
ke lekwesa wəka? 

26Newe mə 'yɛ nyi kezlə yitea ghweme, katsawe wəshi kezeme hɛ we, kamene 
wəshi hɛ te wəve we, katsene hɛ kadzawa tame we, ama Yiteyɛ ŋayɛ nya pelɛ 
ghweme nde zeme nda wəshi kezeme ke hɛ. Ŋkwini zhigə nza zləvəa ŋayɛ za 
ma ke 'yɛ wa? 

27Wa wəndə nya kenza kambakete hɛa ŋkɛ hwa gheyɛ laka heha ta ŋkɛ wa? 

28Yitea wa heha yɛ kwele kwele yitea lekwesa wa? Newe ma mə nza ta ghwə ta 
wəfe kwamte, kamene slene hɛ we, katsa lekwesa hɛ we. 

29Ma 'ya sha gheyɛ: ya Salomon mbe zləvəa ŋkɛ ne, kegha ŋkɛ kaseɗete lekwesa 
nyi ganji ganji ma ke ghwə ta wəfea shɛhɛ we. 

30Mbe seɗe nda lekwesa Shala ke gwəzə nya kenza megela ɓeshi ne, hendɛ mbe 
ghwə ŋkɛ, ashɛ ŋkɛ kateseɗe ŋayɛ lekwesa za ma ke hɛ wəka? Dewə ndeke nda 
ghə yɛ ke Shala deŋwa. 

31Hehama yɛ laka geze: Wa yatezeme gheɓəmə wa? Wa yatesa gheɓəmə wa? 
Wa yateseɗe mə wa, pe yɛ ma. 

32Kweci hwelefefi kazele wəshi nyi kala nyi keveci keveci. Nahe Yiteyɛ ŋayɛ nya 
pelɛ ghweme keɗepe nahe wəshia shɛhɛ ketsakɛ ŋayɛ. 

33Zelete mə Meghea Shala ba'a nza tiɗiɗi kaba. Kateve ŋayɛ pɛtɛa wəshi nyi 
ketene Shala kadzeghə. 

34Mba yɛ kedambeghə ŋayɛ kaheha yitea hendɛ, hendɛ nde ɗepe ghəa ŋkɛ. 
Wərə heha nya ɓeshi kaŋa veci nya ɓeshi. 

Matiye 7 

Mehama ghwə te kweci mbeli 
(LWK 6.37-38, 41-42) 

1Mehama ghwə yɛ te ke kweci mbeli yitea ɗema Shala kameha ghwə te gheyɛ 
ma. 

2Kwa nza ŋkɛ kala nya meha ghwə yɛ te kweci mbeli ne, tsagha temeha ghwə 
Shala te gheyɛ. Wəsə nya se yɛ kamene nda ke kweci mbeli yatemene ŋayɛ 
mbeli deŋwa. 

3Yitea wa newe kwa shekwəli nya mbe ntsə ta wəza meyɛ ŋa na, sərə təkwə nya 
mbe ntsə va gha wa? 

4Tsema shɛ na geze sha wəza meyɛ ŋa: Kaba kakelemte ŋa shekwəli 'ya mbe 
ntsə ta ŋa, a pa, mba təkwə mbe ŋa ŋa wa? 

5Nde mbəɗəkwə, kelemte təkwə nya mbe ntsə ta ŋa. Tagha gɛ, katenewe ŋkwa 
na ghwɛaɗɛaɗɛa kezha kele shekwəli nya mbe ntsə ta wəza meyɛ ŋa. 

6Ve nda ma wəsə nya keveyi geva kaŋa Shala yɛ ke kelɛ keti, yagha hɛ kazhɛrete 
geva kaslekwe ŋayɛ ma. Neghama wəsə kepesa geva ta ŋayɛ yɛ te kema ta yɛ 
gərədə yagha hɛ teŋkeɗe ma. 

'Yɛwe mə wəshi va Shala, kateve ŋayɛ ŋkɛ 
(LWK 11.9-13) 

7'Yɛwe mə, katekemave yɛ, zele mə, katesləyi yɛ, tsa mə mɛa cɛ, katepele ŋayɛ 
ŋkwa mbeli. 

8Kwa nza ŋkɛ ma yayata wəndə nya ke'yɛwe wəsə ne, katekemave ŋkɛ, nya 
kezele ne, katesləyi ŋkɛ, katepele nda ŋkwa mbeli ke wəndə nya kemɛ kwa 
degha. 

9Wəndə shɛ hwa gheyɛ nya kenza kandeke nda pelɛ ke wəzege ta ŋkɛ ke'yɛwe 
ɗafa ŋkɛ na? 

10Na, ma ke'yɛwe kelepe ŋkɛ ne, pa ŋkɛ ndeke nda shishi na? 

11Ma gheyɛ nyi keɗema kambeli ganji, wəshi ganji yave nda yɛ ke ŋwalea ŋayɛ 
ne, ashɛ za ma teve nda wəshi ganji Yiteyɛ ŋayɛ nya pelɛ ghweme ke mbeli nyi 
ke'yɛwe ve wəka? 

12Mene nda mə wəshi ganji ke kweci mbeli kala nya ɗe yɛ kamene ŋayɛ hɛ, 
gheŋkɛ yateke nda wəsə mahalegə ba'a ka mɛ ŋkwa ke mbeli. 

Mɛ degha nya mentɛawe 
(LWK 13.24) 

13Dzeki mə kwa mɛ degha nya mentɛawe. Kebeŋwenyɛ mɛa degha ba'a 
kebezlenyɛ hweŋkwa nyi kekele ŋkwa kadzete ŋkwa za. Kwele kwele mbeli nyi 
kedzeghwa kwa. 

14Ama mentɛawe mɛ degha ba'a dzawe hweŋkwa kekele ŋkwa kadzete ŋkwa 
nya nza mpi. Ɓɛhwɛ mbeli nyi kedzeghwa kwa. 

Yɛ wəfe le yɛ ya ta ŋkɛ 
(LWK 6.43-44) 

15Ntsehwele mə va ka tseŋwəa ka mɛ ŋkwa nyi kese, kala timɛti se hɛ sha gheyɛ, 
ama nda makwagwele nyi kempeɗe ŋkwa hɛ. 

16Te slene ta nci teɗepe hɛ yɛ. Kandave yɛ rɛzɛŋe mbeli te tigə na? Na, kandave 
yɛ dasekwa mbeli te hwele na? 

17Ganyɛke nza ya ta wəfe nya ganyɛ, ndiremike nza ya ta wəfe nya ndiremi. 

18Kashɛ wəfe ganyɛ ya ya nyi ndiremi ndiremi we, kashɛ wəfe nya ndiremi ya 
ya nyi ganji ganji we. 

19Yayata wəfe nya keɗema kaya ya nya ganyɛ ne, katsasle ŋkɛ mbeli kadzemɛa 
ghwə. 

20Te slene ta nci nza yɛ kaɗepete ka mɛ ŋkwa tseŋwə. 

Keɗepe ŋayɛ 'ya tɛape we 
(LWK 13.25-27) 

21Kenza geze ɗa: Nde sleke ŋkwa, Nde sleke ŋkwa, wərə kezha dzembe Meghe 
nya pelɛ ghweme we, ama nda wəndə kamene ɗe ta Yiteyɛ ɗa nya pelɛ ghweme. 

22Ma vəa ŋkwa nya tese 'ya kameha ghwə te mbeli ne, ma ke mbeli kwele kwele 
sha tegeze ɗa: Nde sleke ŋkwa, Nde sleke ŋkwa, nahe n'yɛ kese kageze kelɛŋə 
te sləa ŋa, nahe n'yɛ keŋkamte yɛ 'yi'yɛghwə te sləa ŋa, nahe n'yɛ kemenete 
wəshi meŋele kwele kwele te sləa ŋa. 

23Tagha gɛ, ma 'ya tezhɛne nda ke hɛ: Keɗepe ŋayɛ 'ya tɛape we. Slə ŋayɛ mə 
cakeɗake yitea 'ya, gheyɛ ka mene wəsə kwa ndiremi. 

Yipə pa ta ghɛ bake 
(LWK 6.47-49) 

24Ma yayata wəndə nya kefate ghena ta ɗa ba'a nya kemenete slene le ne, yipə 
yipə tenza ŋkɛ le wəndə nya kentsehwele ntsehwele nya keŋate cɛ te keleɓa. 

25Kipə kesawa va, mpəɗə kesawa hələ, pa sefə nya wəba vɛke geva kase sha cɛa 
shɛ, ama keŋzla ŋkɛ, va nya nza shihəa ŋkɛ te keleɓa we. 

26Ama yayata wəndə nya kefate ghena ta ɗa, nda ɗema kese kamene slene le 
ne, yipə yipə ŋkɛ le gezhi nya keŋate cɛ te ndaleghe. 

27Kipə kesawa va, mpəɗə kesawa hələ, pa kevɛke geva sefə nya wəba kase sha 
cɛa shɛ ne, ghwəpə cɛa shɛ ŋzlanyɛ, tɛhɛaŋe ŋkɛ. 

Berete ta Yɛsə mbe wəshi nyi tekete ŋkɛ 

28Ma kwa kiɗimte ghena shɛ Yɛsə, heheɓake mbeli kwele kwele va ntsehwelea 
ŋkɛ kateke nda wəshi ke mbeli. 

29Kwa nza ŋkɛ kala wəndə nya nza berete ve teke nda wəshi ŋkɛ ke mbeli, kenza 
kala nya teke nda nde rafe wəsə mahalegəa Shala ke mbeli we. 

Matiye 8 

Yɛsə kambe nde derena 
(MRK 1.40-45; LWK 5.12-16) 

1Cape Yɛsə sawa pelɛ ghweme, mbeli kwele kwele ya kwa sebe ta ŋkɛ. 



1729 

 

 
Ghena ta Shala 

Kapsiki DC Bible 
©2012 Alliance Biblique du Cameroun and Bible Society of Cameroon. 

 

 
 

 

2Pa kwete nde derena hendeke geva ba'a gwəɗəŋə kwa kema ta ŋkɛ, ma ke shɛ: 
«Nde sleke ŋkwa, ma keɗe na ne, wərə na kakiɗimte derena ta ɗa wɛŋe.» 

3Pa Yɛsə hake dzeve, kwaɗakɛ ŋkɛ, ma ke shɛ: «Kaɗe 'ya, nza wɛŋe.» Taghanyɛ 
ne, pa derena kiɗinyɛ te wəndəa shɛ. 

4Ma ke Yɛsə shɛ ɓiyitsa: «Fa ndeɗekə, geze nda ma na ghena nya ke kwete 
wəndə ma. Ama kwiɗi ncɛte nda ghəa ŋa ke nde dzeghe Shala, dzeghekɛ melɛ 
kala nya gezete Moyize kezha ncɛ nda ke mbeli pɛtɛ nahe na kembe.» 

Yɛ ta kwete wəndə nya te ghəa ka sewajɛ 
(LWK 7.1-10) 

5Ma kwa dzembe Kapɛrnawəm Yɛsə ne, pa kwete wəndə nya te ghəa ka sewajɛa 
ka Rome hendeke nda geva, ntəŋə ŋkɛ yitea mpi nda dzeve ke Yɛsə kezha 
kemane. 

6Ma ke shɛ: «Nde sleke ŋkwa, nahe nde mene slene ta ɗa kenza shewə ki ghɛ, 
kemte mte geva ta ŋkɛ, kwele kwele sa titikwə ŋkɛ.» 

7Ma ke Yɛsə shɛ: «Katelə 'ya kambe ŋkɛ.» 

8Ma ke wəndə nya te ghəa ka sewajɛa shɛhɛ shɛ: «Nde sleke ŋkwa, kehi 'ya 
kawəndə nya dzeki ghɛa ŋkɛ na we. Ɗa ma ta ŋa kegezete ghena ne, katembe 
nde mene slene ta ɗa. 

9'Ya le ghəa ɗa ne, kafa nda ghena 'ya ke mbelia jama nyi kənəa 'ya, le ka sewajɛ 
va 'ya nyi kefa ɗa ghena perə: Kwiɗi, 'ya sha kwete, ntəŋə ŋkɛ. Nde, 'ya sha 
kwete, kase ŋkɛ. Menete nya, 'ya sha mava ta ɗa, kamene wəsəa shɛ ŋkɛ.» 

10Ma kwa fate ghena shɛ Yɛsə ne, hake ŋkɛ. Ma ke sha mbeli nyi ketəkwə təkwə: 
«Kaganda ne, ma 'ya sha gheyɛ: kegha 'ya kanakɛ yɛ nya kala nya hwa ka Israyɛl 
we. 

11Kaganda ne, ma 'ya sha gheyɛ: katese mbeli same kwa ŋkwa kesame ta veci 
ba'a ŋkwa kepəkwə ta ŋkɛ, katezeme wəsə kezeme hɛ le Abraham, Izak ba'a 
Zhakob mbe Meghe nya pelɛ ghweme. 

12Ama mbeli nyi keveyi geva vəashi kezha dzembe Meghe nya pelɛ ghweme ne, 
katenegha hɛ mbeli pelɛke te ŋwela mbe ŋkwesle, te ŋkwa ne, katenehwene hɛ 
ba'a katempeɗe slene hɛ.» 

13Ma ke Yɛsə sha wəndə nya te ghəa ka sewajɛa shɛ: Kwiɗi sha ghɛa ŋa, 
katemene ŋa geva ŋkɛ kala nya yɛte na. Te vəa shɛ ne, pələsə nde mene slene 
ta wəndəa shɛ mbenyɛ. 

Yɛsə kambe ka zereghwe kwele kwele 
(MRK 1.29-34; LWK 4.38-41) 

14Ntəŋə Yɛsə kadzeki ghɛa Piyɛre. Pa ŋkɛ nakɛ kwa hawe ta Piyɛre meɓelahe, 
shewə va ɗawa. 

15Ma kwa kwaɗakɛ Yɛsə le dzeve, pa ɗawa ta nta kiɗinyɛ, pa nde sate, pa nde 
takɛ nda wəsə kezeme ke hɛ. 

16Ma kwa se tɛhwɛɗi ne, pa mbeli fəke nda ka 'yi'yɛghwə kwele kwele ke Yɛsə, 
deke le ghena ta ŋkɛ ŋkamte 'yi'yɛghwə Yɛsə shave mbe mbelia shɛhɛ, pa mbete 
pɛtɛa ka zereghwea shɛhɛ. 

17Kezha yipə ghena ta Ɛzayi, nde mɛ ŋkwa nda menete geva ŋkɛ kala nya, ma 
ke: Nahe ŋkɛ kekelehwe yaka nyi te gheɓəmə, nahe ŋkɛ keveyi zereghwe ta 
ɓəmə kwa ghəa ŋkɛ. 

Mbeli nyi keɗe katəkwə təkwə Yɛsə 
(LWK 9.57-62) 

18Newe ke Yɛsə ne, kwele kwele mbeli kwa sebe ta ŋkɛ. Pa ŋkɛ geze nda ke 
mbeli nyi ketəkwə təkwə ŋkɛ kajive kwete kema ta ndərə. 

19Pa nde rafe wəsə mahalegəa Shala hendeke nda geva, ma ke: «Nde sleke ɗa, 
katetəkwə təkwə ŋa 'ya ya tema tema telə na.» 

20Ma ke Yɛsə shɛ: «Ghɛa nci ya va yɛ mbeyiga ba'a yɛ 'yɛ, ama Wəzege ta za, 
ghwəli shɛ ve gare zhɛne mpi ŋkɛ mbe we.» 

21Ma ke kwete wəndə sha Yɛsə hwa mbeli nyi ketəkwə təkwə: «Nde sleke ŋkwa, 
pelave ɗa hweŋkwa lə 'ya kalamte yiteyɛ ɗa kaba.» 

22Ma ke Yɛsə shɛ: «Zele ɗa, sərəakɛ ka mpə mpə kala ka mpə mpəa nci.» 

Yɛsə kagweɗakwe sefə te ndərə 
(MRK 4.35-41; LWK 8.22-25) 

23Tarame Yɛsə pelɛ kwambelə, cape mbeli nyi ketəkwə təkwə yite. 

24Tewə ketemə ne, pa sefə nya wəba vɛte geva te ndərə, ntake yɛ gaŋkeɓe ta 
ndərə kasheke geva kadzawa kwambelə. Ama nahe Yɛsə kenza yitea hɛ. 

25Pa mbeli nyi ketəkwə təkwə feɗeghete ŋkɛ, ma ke hɛ: «Nde sleke ŋkwa, 
mbelete n'yɛ. Ghen'yɛ kateza.» 

26Ma ke Yɛsə sha hɛ: «Va wa ghazlənə yɛ wa? Kenaka yɛ kayɛte Shala wəka?» 
Pelɛhetɛme ŋkɛ sate, pa ŋkɛ ntsehete nda ŋzle ke yɛ sefə le yɛmə. Gweɗakwe 
hɛ. 

27Heɓake mbeli. Ma ke hɛ: Wa nya hwelefe ta wəndə nda fa nda ghena yɛ sefə 
le yɛmə wa? 

Yɛsə kambe ka 'yi'yɛghwə bake 
(MRK 5.1-20; LWK 8.26-39) 

28Ma kwa ntsehe Yɛsə pelɛ kema ta ndərə, te hɛɗia ka Gadara ne, pa kweci bake 
mbeli shave hwa kwele kase shɛ. Ma mbeli nyi bakea shɛhɛ ne, ka yi'yɛghwə hɛ 
tsape tsape, wəndə shɛ kadzeghwa kwa hweŋkwa shɛ va hɛ we. 

29Ma ke hɛ tsate lewela: Wa yaɗe na va ghen'yɛ wa, Wəzege ta Shala? Gha se 
teke kaza n'yɛ tewə və kenaka kase na? 

30Ma te ŋkwa shɛ, kweci gərədə kwele kwele ya shɛ kazele wəshi kezeme ta nci 
cakeɗake ɓɛhwɛ yitea hɛ. 

31Ma ke 'yi'yɛghwəa shɛhɛ səkwəve hweŋkwa va Yɛsə: «Ma keɗe na kaŋka n'yɛ 
ne, ghweneghe n'yɛ kadzembe gərədə nyi.» 

32Ma ke Yɛsə sha hɛ: «Kwiɗi mə.» Pa hɛ shavenji mbe mbeli nyi bakea shɛhɛ 
ba'a dzembenji mbe yɛ gərədə. Kwesayɛ pɛtɛa gərədəa shɛhɛ le hwɛ sawa pelɛ 
wəmbə kadzawa ndərə. Pa hɛ mpənji pɛtɛ. 

33Kweracɛ ka ya gərədəa shɛhɛ hwɛnji, pa hɛ dzembe meleme ba'a gezete pɛtɛa 
wəshi nyi kemenete geva ba'a wəsə nya kemenete nda geva ke ka 'yi'yɛghwə 
nyi bakea shɛhɛ. 

34Pa pɛtɛa mbeli nyi mbe meleme shave kezha begeme le Yɛsə. Ma kwa nakɛ 
Yɛsə hɛ ne, Ntake hɛ katsa nda təhwətə kezha slənyɛ ŋkɛ te hɛɗia nci. 

Matiye 9 

Yɛsə kambe nde mte mtea geva 
(MRK 2.1-12; LWK 5.17-26) 

1Pa Yɛsə dzawa kwambelə, pa zhɛneke geva kadzembe meleme ta ŋkɛ. 

2Pa kweci mbeli keleke nda kwete nde mte mtea geva meɓelahe te gezle ta ŋkɛ. 
Ma kwa nakɛ yɛ ta mbelia shɛhɛ Yɛsə ne, ma ke sha nde mte mtea geva: 
«Ghazlənəma na ma, wəzege ta ɗa. Nahe jaɗafa ta ŋa kekelemte geva te wənə.» 

3Ma ke kweci ka rafe wəsə mahalegə mbe ghəa nci: «Shala yaŋele wəndə nya.» 

4Nahe Yɛsə keɗepe wəsə nya zəzə hɛ, ma ke sha hɛ: «Va wa zəzə wəsə kwa 
ndiremi yɛ kala nya wa? 

5Wa ya dekwede ma wa? Geze: Nahe jaɗafa ta ŋa kekelemte geva te wənə na, 
na geze: Sate te ŋkwa ba'a dzeghwa na? 

6Ama kaɗe 'ya kaɗepe yɛ berete ya va Wəzege ta za kezha kelemte jaɗafa ta 
mbeli te wənə kwake te hɛɗi. Ma ke sha nde mte mtea geva: Sate ŋa, kelete gezle 
ta ŋa, kwiɗi sha ghɛa ŋa.» 

7Pelɛhetɛme wəndəa shɛ sate, cape ŋkɛ kalə sha ghɛa ŋkɛ. 

8Ma kwa nakɛ ŋkɛ mbeli kala nya ne, benake hɛ va ghazlənə, ntake hɛ kave zləvə 
te Shala nya kendeke nda berete ke mbeli kala nya. 

Yɛsə kaheka Matiye 
(MRK 2.13-17; LWK 5.27-32) 

9Cape Yɛsə yitea dzeghwa ta ŋkɛ. Ma dzeyi ŋkɛ tagha ne, dəkwə ŋkɛ te kwete 
wəndə nya nza sləa ŋkɛ kaMatiye, mentishɛ ŋkɛ te ŋkwa ketsehe jaɓeregwale. 
Ma ke Yɛsə shɛ: «Təkwə təkwə ɗa.» Pelɛhetɛme Matiye sate, pa təkwə təkwəte 
ŋkɛ. 

10Ma kwa zeme ɗafa Yɛsə ki ghɛa Matiye, kwele kwele kweci ka tsehe 
jaɓeregwale ba'a ka jaɗafa se kazeme ɗafa le Yɛsə ba'a mbeli nyi ketəkwə təkwə 
ŋkɛ. 

11Ma kwa nakɛ wəsəa shɛ ka Fariziyɛn ne, ma ke hɛ sha mbeli nyi ketəkwə 
təkwə: «Wa raberə nda zeme ɗafa Nde sleke ŋayɛ le ka tsehe jaɓeregwale ba'a 
ka jaɗafa wa?» 

12Nahe Yɛsə kefate. Ma ke sha hɛ: «Wa tsewe va mbeli nyi lɛŋe lɛŋe le 
dakwəterə wa? Nda mbeli nyi shewə nde ɗe dakwəterə. 

13Kwiɗi mə kazəzə te Ghena ta Shala: Zhɛ heli yaɗe 'ya, mba melɛ nyi dzeghe ɗa 
mbeli le wəshi keseɗa. Kese 'ya kaheka mbeli nyi tiɗiɗi we, ama nyi kaka 
jaɗafa.» 

'Yɛwe te ghəa səwəmayɛ 
(MRK 2.18-22; LWK 5.33-39) 

14Pa mbeli nyi ketəkwə təkwə Zhaŋe Batiste se sha Yɛsə. Ma ke hɛ 'yɛwete ve: 
«Ma vəa nya mene səwəmayɛ ghen'yɛ ba'a ka Fariziyɛn ne, yitea wa ɗema ŋa 
ŋa mbeli kamene wa?» 

15Ma ke Yɛsə sha hɛ: «Ma zəzə yɛ ne, wərə mbeli nyi hekakɛ mbeli yitea makwa 
kanehwene za makwa tagha ŋkɛ hwa hɛ na? Ama katese kwete və nya 
tekelehwe za makwa mbeli va hɛ, te vecia shɛ temene səwəmayɛ hɛ. 

16Wəndə shɛ kentsəzlə zlave mɛnɛfɛ te meha lekwesa we. Pɛtɛ tefiwəke meha 
lekwesa nyagha ŋkɛ, mbake nza ŋkwahe ta ŋkɛ va zlave mɛnɛfɛ nyagha. 

17Wəndə shɛ kasheke tɛ kwa ghɛni mɛnɛfɛ kwa slibə hweta nya kameha we. Ma 
kemenete mbeli tsagha ne, katewətətsə slibəa shɛ. Kasheke tɛa shɛ ba'a kabeze 
slibəa shɛ. Slibə mɛnɛfɛ yasheke tɛ kwa ghɛni mbeli kadzawa, nda nza hɛ 
megela.» 

Wəzha ta wəndəa kwelea ka Zhəwif ba'a male nya kekwaɗakɛ lekwesa ta Yɛsə 
(MRK 5.21-43; LWK 8.40-56) 

18Ma vəa ŋkwa nya geze nda ghena Yɛsə ke hɛ ne, pɛkwe kwete wəndə kwelea 
ka Zhəwif. Pa gwəɗəŋənyɛ mbe kema ta ŋkɛ kahawe ve. Ma ke shɛ: Nahe wəzha 
ta ɗa kemtenyɛ tsetsenya, nde dapakɛ le dzeve ta ŋa yitea mbele nda nde. 

19Pelɛhetɛme Yɛsə, cape ŋkɛ kwa sebe ta ŋkɛ le mbeli nyi ketəkwə təkwə ŋkɛ. 

20Tagha kwete male nya hwɛ mimi yite ghala va meŋe bakeghəmbe. Pa nde 
hendeke geva kwetere wəmbəa Yɛsə, pa nde kwaɗakɛ mɛa lekwesa ta ŋkɛ. 

21Ma ke mbe ghəa nta: «Ma ya wərə 'ya kakwaɗakɛ lekwesa ta ŋkɛ ne, pələsə 
tenza 'ya.» 

22Tewətelɛwe Yɛsə zhɛrete geva kanewe ŋkɛ. Ma ke shɛ: «Hwepete ghə wəzha 
ta ɗa. Yɛ ta ŋa nde mbete ŋa.» Te ŋkwa shɛnyɛ, pələsə malea shɛ. 

23Hwa'a Yɛsə ki ghɛa wəndə kwelea shɛ. Pa ŋkɛ nakɛ ka tsa wəshi ɗeke ɗeke 
kezha la ŋkɛ ba'a mbeli kwele kwele nyi kenehwene ghwərəmə təmə. 

24Ma ke sha hɛ: «Jive ŋayɛ mə, kwa nza ŋkɛ kemte wəzha shɛ we, yitea hɛ nde.» 
Ntake hɛ kaŋ'wəshi Yɛsə. 

25Ma kwa ŋkamte hɛ mbeli kashave te ŋwela, pa Yɛsə dzembe cɛa shɛ. Pa ŋkɛ 
keseve wəzha shɛ te dzeve. Pa wəzha shɛ feɗeghe nda. 

26Pɛtɛ ghena shɛ pesleyi geva mbe hɛɗia shɛ. 

Yɛsə kapele nda ntsə ke ka ghwələa kɛfi bake 

27Ntəŋə Yɛsə slə tagha. Ma dzeyi ŋkɛ te kwete ŋkwa, cape kweci ka ghwələa kɛfi 
bake kwetere wəmbəa ŋkɛ, ma ke hɛ sha lewela: «Zhɛ heli yitea ghen'yɛ, 
Wəzege ta David.» 

28Ma kwa ntsehe Yɛsə ki ghɛ ne, pa ka ghwələa kɛfi hendave nda geva. Ma ke 
Yɛsə sha hɛ: «Nahe yɛ keyɛte wərə 'ya kamenete wəsəa shɛ na?» Ma ke hɛ shɛ: 
«E'e, Nde sleke ŋkwa.» 

29Pa Yɛsə kwaɗakɛ ntsə ta nci. Ma ke sha hɛ: Yipəyi ŋayɛ geva ŋkɛ kwa kala yɛ 
ta ŋayɛ. 

30Pa ntsə ta nci pelenji. Ma ke Yɛsə gezete nda ghena ke hɛ le berete: Fa mə 
ndeɗekə, yagha kwete wəndə teɗepe wəsə nya gɛ shi. 

31Ama shavema ta nci ne, ntake hɛ kageze wəsə nya menete Yɛsə dzeyi mbe 
pɛtɛa hɛɗia shɛ. 

Yɛsə kambe mədəŋə 

32Ma kwa dzeghwanji mbeli nyi bakea shɛhɛ ne, pa mbeli keleke nda kwete 
wəndə nya keshɛma geze ghena, va nya nza 'yi'yɛghwə yitea ghə ve. 

33Ma kwa ŋkamte 'yi'yɛghwə Yɛsə yite, ntake ŋkɛ kageze ghena. Nahe mbeli 
kenza hehake. Ma ke hɛ: Kegha mbeli nakɛ wəsə nya kala nya ghalanza hwa ka 
Israyɛl we. 

34Ma ke ka Fariziyɛn kwalɛ ŋa nci: «Meghea 'yi'yɛghwə nde ve nda berete keŋka 
'yi'yɛghwə nyi shave mbe mbeli.» 

Yɛsə kazhɛ heli yitea mbeli 

35Cape Yɛsə yitea dzeghwa dzeyi mbe meleme nyi jama jama ba'a nyi ɓɛhwɛ 
ɓɛhwɛ. Kateke nda wəshi ŋkɛ ke mbeli mbe cɛ kesəkwə ghə, kancɛ nda Ghena 

kwatenca nya ganyɛ ta Meghea Shala ŋkɛ ke hɛ, pɛtɛ ŋkɛ mbete mbeli va pɛtɛa 
zereghwe ba'a pɛtɛa gweleba. 

36Ma kwa nakɛ mbeli kwele kwele ŋkɛ, ntake heli kazhɛ nda yitea hɛ, va nya nza 
ŋkɛ leɓakwe hɛ, tsekwe tseɗekwe helia nci, dewə ŋelia nci kala timɛti nyi ɗema 
wəndə kaya hɛ shɛ. 

37Ma ke Yɛsə sha mbeli nyi ketəkwə təkwə: Kwele kwele wəshi te wəve, ama 
dewə ka mene slene kezha mene hɛ kasheke. 

38Səkwə mə wəndə ke wəve kezha ghwene ka mene slene ŋkɛ kezha mene 
wəshia shɛhɛ kasheke. 

Matiye 10 

Mbeli nyi ketəkwə təkwə Yɛsə meŋe bakeghəmbe 
(MRK 3.18-19; LWK 6.12-26) 

1Pa Yɛsə hekakɛ mbeli nyi ketəkwə təkwə meŋe bakeghəmbe, pa ŋkɛ ndeke nda 
berete ke hɛ kezha ŋka yɛ 'yi'yɛghwə, kezha mbe pɛtɛa ka zereghwe ba'a pɛtɛa 
mbeli nyi nza beze te hɛ. 

2Wa nyi sləa ka ghwene ta Yɛsə Kriste nyi meŋe bakeghəmbe nyi: nde ghate ne, 
Simon nya heka mbeli kaPiyɛre ba'a wəza meghekɛ Andrɛ, Zhake ba'a wəza 
meghekɛ Zhaŋe, ŋwalea Zɛbɛdɛ. 

3Filipe ba'a Bartɛlemi, Tomas ba'a Matiye, nde tsehe jaɓeregwale, Zhake, 
wəzege ta Alfɛ ba'a Tadɛ, 

4Simon, nde mpa yitea hɛɗia ŋkɛ le Zhəwdas Iskariyote, wəndə nya ketepamte 
Yɛsə. 

Yɛsə ka ghwene ka təkwə təkwə meŋe bakeghəmbe 
(MRK 6.7-13; LWK 9.1-6) 

5Pa Yɛsə ghwenakɛ mbeli nyi meŋe bakeghəmbe, ma ke gezete ke hɛ: «Mba yɛ 
kedzembe hɛɗia kweci hwelefefi, mba yɛ kedzembe meleme ta ka Samari. 

6Ama megela ma lə yɛ laka timɛti nyi kezanji hwa ka Israyɛl. 

7Ma kwa hweŋkwa ne ma pe yɛ sha zlape nda ke mbeli: Takwa takwa Meghe 
nya pelɛ ghweme yitea gheyɛ. 

8Mbe mə mbeli nyi shewə, ve nda mə mpi ke mbeli nyi kempə mpə. Mbe mə ka 
derena, ŋka mə yɛ 'yi'yɛghwə. Gəmə kemave yɛ, ve nda mə ke mbeli gəmə perə. 

9Mba yɛ kekele mze kwa tere tere, mze kwa tɛawetɛa, ya cɛdɛ mze kwa gheme 
kwa slibəa ŋayɛ, 

10mba yɛ kekele slibə dɛafea ŋayɛ, mba yɛ kekele lekwesa bake, mba yɛ kekele 
tsahwa keɗema geta. Kaganda ne, nahe nde mene slene kehi kakemave wəsə 
kezeme te slene ta ŋkɛ. 

11Ma kelə yɛ kadzembe meleme nya wəba keɗema nya ɓɛhwɛ ne, zele mə 
wəndə nya ɗeke ɗeke kezha kakemaneve ŋayɛ. Nza mə ki ghɛa ŋkɛ vaŋe te veci 
nya teslə yɛ te ŋkwa shɛ. 

12Ma kedzeki ghɛ yɛ ne, ma pe yɛ sha geze: Kwelɛŋe pe yɛ. 

13Ma kekemaneve ŋayɛ mbeli ki ghɛa shɛ ne, nza kwelɛŋe nya mawe yɛ kənəa 
hɛ. Ama keɗema hɛ kekemaneve ŋayɛ, kwiɗi mə, zhɛnehwe mə kwelɛŋea ŋayɛ. 

14Ma keɗema mbeli nyi ki ghɛ ba'a nyi mbe meleme kekemaneve ŋayɛ ba'a 
kefate ghena ta ŋayɛ ne, slə ŋayɛ mə te ŋkwa shɛ, bekwemte mə keləwə nya te 
seɗa ta ŋayɛ. 

15Kaganda ne, ma 'ya sha gheyɛ: ma vəa ŋkwa nya temeha ghwə Shala te mbeli 
ne, megela ma tenza ɗa nya te Sodome ba'a Gomore ke ŋa melemea shɛ. 

Mɛ nyi teghweze mbeli hwa gheyɛ te kwete veci 
(MRK 13.9-13; LWK 21.12-17) 

16Fa mə, 'ya kaghwene ŋayɛ kala timɛti kadzehwa yɛ makwagwele. Nza mə 
ɗɛŋe ɗɛŋe kala shishi, kagwedə kala gheɗepe. 

17Ya mə ghəa ŋayɛ va mbeli, katekese ŋayɛ hɛ kakele ŋayɛ kadzete ghwə, kateɗa 
ŋayɛ hɛ le ghweɗa mbe cɛ kesəkwə ghə ta nci. 

18Katekele ŋayɛ mbeli kadzawa kema ta ka ŋgwamna le yɛ ka meghea kɛfi 
tewəmbəreke 'ya, kezha negha fete yɛ yitea 'ya kwa kema ta nci ba'a kwa kema 
ta kweci hwelefefi. 

19Ma kefəghe ŋayɛ mbeli kalə kadzete ghwə ne, yirəma yɛ yitea ghena nya tesla 
yɛ ya nya tegeze yɛ ma. Te ŋkwa shɛnyɛ tedzembe ghəa ŋayɛ ghena nyi hi yɛ 
kageze. 

20Va gheyɛ tese ghena nya tegeze yɛ we. Sefəa Shala nya kayiteyɛa ŋayɛ nde 
tegeze ghena mbe gheyɛ. 

21Katekese nda wəza meghekɛ heli heli wəndə ke mbeli kezha pesle ŋkɛ mbeli, 
tsagha temene yita le wəzege ta ŋkɛ perə. Tsagha tezhɛne nda ghə ŋwale ke 
mbeli nyi keyake hɛ kezha mpə hɛ mbeli. 

22Katezlɛ mbeli pɛtɛ va gheyɛ tewəmbəreke 'ya, ama wəndə nya kehwepete ghə 
pa te keɗaŋe ta və ne, pələsə tenza ŋkɛ. 

23Ma kenza mbeli kaghweze mɛ hwa gheyɛ mbe kwete meleme ne, hwɛ ŋayɛ 
mə kadzembe kwete. Kaganda ne, ma 'ya sha gheyɛ: katedzeghwamte pɛtɛa 
meleme nyi mbe Israyɛl yɛ nda tese Wəzege ta za we. 

24Wəndə nya ketəkwə təkwə shɛ kwele ma ke Nde sleke ŋkɛ we. Mava shɛ 
kanza kwele ma ke wəndə nya kesleke ŋkɛ we. 

25Ɗa ma ta wəndə nya ketəkwə təkwə kenza kala Nde sleke ŋkɛ, tsagha mava 
le wəndə nya kesleke. Ma nahe mbeli kehekate nda sləa Bɛlzɛbəl ke yitenyɛa 
ghɛ ne, za ma teheka nda slə kwa ndiremi mbeli ke mbeli nyi ki ghɛa ŋkɛ. 

Wəndə nya hi mbeli kaghazlənə ve 
(LWK 12.2-7) 

26Ghazlənəma yɛ va mbeli ma. Pɛtɛ tencɛ geva wəshi nyi tewəfərə, pɛtɛ tencɛ 
geva zeweve ta ghena nya ɗema mbeli kancɛ. 

27Ma ghena nyi gezete ŋayɛ 'ya mbe ŋkwesle, ncɛte nda mə pɛtɛ ke mbeli 
heveci. Ma ghena nya fate yɛ tewəfərə ne, dzeme mə pelɛ dɛɓere nya kənəa cɛ 
kazlape. 

28Ghazlənəma yɛ va mbeli nyi kempə ŋkwa ma, kapesle hɛ yitea pesle mpi nya 
mbe gheyɛ we. Ghazlənə mə va Shala ɓetəkə, gheŋkɛ nya kenza kazamte sebe 
te geva ba'a mpi mbe ghwə nya keɗema kakiɗi. 

29Ashɛ bake nta zaghwala mbeli te dala wəka? Ndagwara kwete wəndəa nci shɛ 
kateɗe te hɛɗi keɗema Shala keɗete we. 

30Ma gheyɛ le ŋa ŋayɛ ne, pa le pɛtɛa shintia ghəa ŋayɛ keɓelate geva. 

31Ghazlənəma yɛ gɛ ma, za ma yɛ ke zaghwala nyi kwele kwele. 

Negha fete yitea Yɛsə 
(LWK 12.8-9) 

32Ma yayata wəndə nya kegeze nahe ŋkɛ kenza kande təkwə təkwə ɗa kwa 
kema ta mbeli ne, kateɗepe kwa kema ta Yiteyɛ ɗa nya pelɛ ghweme nahe ŋkɛ 
kenza kawəndəa ɗa. 

33Ama yayata wəndə nya keɗepema ɗa kwa kema ta mbeli ne, kateɗepema ŋkɛ 
'ya kwa kema ta Yiteyɛ ɗa nya pelɛ ghweme perə. 

Yɛhwe mte te ghena ta Yɛsə 
(LWK 12.51-53; 14.26-27) 

34Zəzəma yɛ kwelɛŋe yakeleke 'ya kadzete hɛɗi ma, kwelɛŋe yakeleke 'ya we, 
ama mpa. 

35Kwa nza ŋkɛ nahe 'ya kese kezha ve ghema kwelɛ yɛ yita le wəzege, yɛ ma le 
wəzha ta nta, yɛ meghekɛa za le makwa ta nta perə. 

36Kaka ghema ta wəndə ke ghɛ tenza mbeli nyi ki ghɛa ŋkɛ. 

37Ma wəndə nya keɗe yitenyɛ keɗema meghekɛ za ma ke 'ya ne, kehi ŋkɛ kanza 
kawəndəa ɗa we. Ma wəndə nya keɗe wəzege ta ŋkɛ keɗema wəzha ta ŋkɛ za 
ma ke 'ya ne, kehi ŋkɛ kanza kawəndəa ɗa we. 

38Ma wəndə nya keɗema kakele sheghwə kwa zleŋkwa ta ŋkɛ kezha zele ɗa ne, 
kehi ŋkɛ kanza kawəndəa ɗa we. 

39Ma wəndə nya keɗe kambele mpia ŋkɛ ne, kateza ŋkɛ, ama wəndə nya 
kezamte mpia ŋkɛ tewəmbəreke 'ya ne, katekemave mpi ŋkɛ. 

'Ya yakemaneve wəndə nya kekemaneve ŋayɛ 
(MRK 9.41) 

40Ma wəndə nya kekemaneve ŋayɛ, 'ya yakemaneve ŋkɛ. Ma wəndə nya 
kekemaneve ɗa ne, nahe ŋkɛ kekemaneve wəndə nya keghweneke ɗa perə. 

41Ma wəndə nya kekemaneve nde mɛ ŋkwa ta Shala va nya nza ŋkɛ kande mɛ 
ŋkwa ne, zhɛme ta nde mɛ ŋkwa ta ŋkɛ yatekemave ŋkɛ. Ma wəndə nya 
kekemaneve wəndə nya tiɗiɗi, zhɛme ta wəndə nya tiɗiɗi yatekemave ŋkɛ. 

42Kaganda ne, ma 'ya sha gheyɛ: ma wəndə nya kesame nda yɛmə nya lɛnɛa ke 
kwete wəndəa ŋwale nyi va nya nza ŋkɛ kande təkwə təkwə ɗa ne, katekemave 
zhɛme ta ŋkɛ ŋkɛ.» 

Matiye 11 

Mbeli nyi ghwenakɛ Zhaŋe Batiste 
(LWK 7.18-35) 

1Ma kwa gezemte nda ghena nyi Yɛsə ke mbeli nyi ketəkwə təkwə meŋe 
bakeghəmbe ne, ntəŋə ŋkɛ slə tagha kadzeyi mbe meleme nyi te hɛɗia shɛ 
kateke nda wəshi ke mbeli ba'a kazlape nda ghena ke hɛ. 

2Ma kwa nza Zhaŋe Batiste kwa daŋgayɛ ne, pa fave zləvəa slene ta Kriste. Pa 
ŋkɛ ghwenakɛ nda kweci mbeli nyi ketəkwə təkwə ŋkɛ, 

3ma ke hɛ 'yɛwete ve: «Gha wəndə nya neghe se ta ŋkɛ n'yɛ na, na, kwete wəndə 
yaneghe n'yɛ na? 

4Ma ke Yɛsə sha hɛ: Kwiɗi mə gezete nda mə wəshi nyi fa yɛ ba'a nyi newe yɛ 
ke Zhaŋe: 

5kanewe ŋkwa ka ghwələa kɛfi, kadzeghwa ka gwadare tiɗiɗi, kembe mbe ka 
derena, kafa ghena ka mədəŋəa kɛfi, kasame mbeli nyi kempə mpə kwa kwele, 
kazlape nda Ghena kwatenca nya ganyɛ mbeli ke ka titikwəa kɛfi. 

6Zlama ya wəndə nya keɗema kateteɗe tewəmbəreke 'ya.» 

7Ma kwa slənji mbeli nyi ketəkwə təkwə Zhaŋe ne, ntake Yɛsə kageze nda ghena 
te ghəa Zhaŋe ke mbeli nyi tagha. Ma ke sha hɛ: Wa yase yɛ kwamte te ɓerama 
kanewe wa? Bəremə nya kegaŋkəɗə va sefə na? 

8Wa yase yɛ kanewe tsagha wa? Wəndə nya keseɗete lekwesa ganji na? Ama 
ma mbeli nyi keseɗe lekwesa ganji ne, kwa degha ta ka meghea kɛfi nza hɛ 
wəka? 

9Nde mɛ ŋkwa yase yɛ kanewe na? Ma 'ya sha gheyɛ ne, kaganda shɛ ŋkɛ, ama 
za ma ŋkɛ ke nde mɛ ŋkwa. 

10Kwa nza ŋkɛ ma ke Ghena ta Shala gezete te ghəa ŋkɛ: 'Ya kateghwene nde 
mɛ ŋkwa ta ɗa te kema ta ŋa. Katehi ŋa hweŋkwa ŋkwa. 

11Fəyitekeghə ne, ma 'ya sha gheyɛ: wəndə shɛ keyake geva hwa male kwele 
ma ke Zhaŋe Batiste we. Ndagwara kwele ma wəndə nya ɓɛhwɛ mbe Meghe 
nya pelɛ ghweme ke Zhaŋe. 

12Se te vəa Zhaŋe Batiste hwa'a tsetsenya ne, le berete dzembe Meghe nya pelɛ 
ghweme mbeli, ka mene berete ka zele kakele ŋkɛ. 

13Nahe pɛtɛa ka mɛ ŋkwa ta Shala ba'a wəsə mahalegəa Shala kegezete ghena 
te Meghe nya pelɛ ghweme hwa'a te vəa Zhaŋe. 

14Ma kenza nde kayɛ ghena ta ɗa yɛ ne, Zhaŋe ya kaƐli nya gezete geva se ta 
ŋkɛ. 

15Fa ghena wəndə nya nza sleme ve. 

16Le wa nza 'ya kayipəte mbeli nyi tsetse ŋkwa tse wa? Yipə yipə hɛ le ŋwale 
nyi ketsenete geva te ŋkwa shikwə, ma ke kweci sha zlape nda ghena ke kweci 
mbelia nci: 

17Nahe ghen'yɛ kevɛte ŋayɛ shela, kese yɛ kawetse we. Nahe ghen'yɛ keghate 
ŋayɛ nehwene, kese yɛ kanehwene we. 

18Kwa nza ŋkɛ ne, nahe Zhaŋe kese. Kazeme wəshi nyi zeɗe zeɗe ŋkɛ we, kasa 
tɛ ŋkɛ we, ama ma ke mbeli gezete: 'Yi'yɛghwə ya yitea ghə ve. 

19Nahe Wəzege ta za kese, kazeme wəshi ŋkɛ, kasa wəshi ŋkɛ, ama ma ke mbeli 
gezete: Wa nya nde ɓerawe ba'a nde ghwəyi nya kamcɛnyɛa ka tsehe 
jaɓeregwale ba'a ka jaɗafa nya gɛ! Ama laka wəshi ganjia ŋkɛ nyi mene ŋkɛ 
ncɛte geva tiɗiɗia ntsehwelea Shala. 

Meleme nyi keɗema kayɛ Yɛsə 
(LWK 10.13-15) 

20Ntake Yɛsə kaŋele meleme nyi se ŋkɛ kamene wəshi meŋele kwele kwele 
mbe, va nya ɗema mbeli nyi mbe melemea shɛhɛ kezhɛrete nza ta nci. Ma ke 
sha hɛ: 

21Ndiremi ya te gha Korazɛn. Ndiremi ya te gha Bɛtesayida. Ma ya mbe Tir ba'a 
Sidon menete geva wəshi meŋele nyi kemenete geva mbe gheyɛ ne, nza ɓeshi 
hwepeyi zewe hɛ hwa hwə ba'a behwemte geva mbeli nyi mbe melemea shɛhɛ 
le pəsəɗə kezha mpi dzeve we. 

22Vatse gɛ ne, ma 'ya sha gheyɛ: ma veci nya temeha ghwə Shala te mbeli, ɓɛhwɛ 
ma tesa yaka ka Tir le ka Sidon ke gheyɛ. 



1739 

 

 
Ghena ta Shala 

Kapsiki DC Bible 
©2012 Alliance Biblique du Cameroun and Bible Society of Cameroon. 

 

 
 

 

23Gha le ŋa ŋa gɛ Kapɛrnawəm, ma zəzə na ne, hwa'a pelɛ ghweme tedzeme na 
na? Ewə, hwa'a kwa ghɛa mbelia kwahɛɗi teteɗe na. Ma nda mbe Sodome 
menete geva wəshi meŋele nyi kemenete geva mbe gha, nza mba melemea shɛ 
pa ɓeshi. 

24Vatse gɛ ne, ma 'ya sha gheyɛ: ma veci nya temeha ghwə Shala te mbeli, ɓɛhwɛ 
ma tesa yaka ka Sodome ke gha. 

Nde mə sha 'ya kezha zhɛne mpi 
(LWK 10.21-22) 

25Ma ke Yɛsə vəa ŋkwa shɛ: «Yita yawe, Nde sleke ghweme ba'a hɛɗi, hana 'ya 
sha gha kwa ncɛte nda wəshi nyi wəfərəakɛ na va ka ntsehwele ntsehwele ba'a 
ka ɗepe wəshi na ke ka dewə ŋeli. 

26Kaganda Yita, gha nde ɗete kanza ŋkɛ tsagha. 

27Nahe Yiteyɛ ɗa kedapate ɗa pɛtɛa wəshi te dzeve. Wəndə shɛ keɗepe Wəzege 
keɗema Yita we, wəndə shɛ keɗepe Yita keɗema Wəzege we, nda wəndə nya ɗe 
Wəzege kancɛ nda ŋkɛ. 

28Nde mə gheyɛ pɛtɛa mbeli nyi leɓakwe va wəsə nya ɗaŋeɗa, tagha gɛ, kateve 
ŋayɛ zhɛne mpi 'ya. 

29Kele mə wəsə kwa ɗaŋeɗa ta ɗa, pele ɗa mə ghəa ŋayɛ kezha teke ŋayɛ wəshi 
'ya, kwa nza ŋkɛ nahe 'ya kenza kande shifə ghə ba'a kande gwedəa mehele. 
Tagha gɛ, katekemave zhɛne mpi yɛ kaŋa ŋayɛ. 

30Kaganda ne, nahe wəsə nya ɗaŋeɗa ta ɗa kenza dekwede kakele ba'a nahe 
wəsə nya ve 'ya kwa ghəa ŋayɛ kenza kefe kefe.» 

Matiye 12 

Yɛsə ba'a veci kezhɛne mpi 
(MRK 2.23-28; LWK 6.1-5) 

1Ma te kwete və ne, cape Yɛsə jive mbe kweci wəvea ha te veci kezhɛne mpi. 
Shewə mbeli nyi ketəkwə təkwə va ma, ntake hɛ kaɓele ha kezha zeme. 

2Ma kwa nakɛ hɛ ka Fariziyɛn ne, ma ke hɛ sha Yɛsə: «Newe ma mbelia ŋa 
kamene wəsə nya fɛa ɓəmə wəsə mahalegəa Shala kemene te veci kezhɛne mpi 
gi!» 

3Ma ke Yɛsə sha hɛ: «Kegha yɛ kajaŋgate wəsə nya menete David vəa ŋkwa nya 
nza hɛ shewə va ma le mbelia ŋkɛ wəka? 

4Pa ŋkɛ dzembe ghɛa Shala le mbelia ŋkɛ, pa hɛ zehwe ɗafa nya veyi mbeli ke 
Shala. Ndagwara kendeke nda hweŋkwa wəsə mahalegəa ɓəmə ke hɛ we, deke 
ka dzeghe Shala ka zeme ŋkɛ. 

5Na, kegha yɛ jaŋgate mbe palepa ta wəsə mahalegəa Shala wəka? Kafɛa ka 
dzeghe Shala wəsə mahalegəa shɛ kemene slene mbe ghɛa Shala te veci 
kezhɛne mpi we. 

6Fəyitekeghə ne, ma 'ya sha gheyɛ: wəndə nya kwele ma ke ghɛa Shala ya shɛ 
teke. 

7Ma nda nahe yɛ kefave ghena nyi mbe Ghena ta Shala: Zhɛ heli yaɗe 'ya, 
kaɗema kamelɛ nyi dzeghe ɗa mbeli le wəshi keseɗa, ne, nza katendeke nda 
fete yɛ ke mbeli nyi ɗema nyi fete va hɛ we. 

8Kwa nza ŋkɛ ne, Wəzege ta za ya kande sleke veci kezhɛne mpi.» 

Wəndə nya kemte mtea dzeve 
(MRK 3.1-6; LWK 6.6-11) 

9Pa Yɛsə slənyɛ te ŋkwa shɛ ba'a lə kadzembe cɛ kesəkwə ghə ta nci. 

10Tagha ne, kwete wəndə nya kemte mtea dzeve ya shɛ. Kaɗe mbeli nyi te ŋkwa 
shɛ kave nda fete ke Yɛsə, ma ke hɛ 'yɛwete ve: «Nahe wəsə mahalegəa Shala 
kepelakɛ ɓəmə kambele ŋkwa te veci kezhɛne mpi na? 

11Ma ke Yɛsə sha hɛ: Ya kwete təmə va kwete wəndəa ŋayɛ. Ma keteɗe ŋkɛ 
kadzawa ki te veci kezhɛne mpi, kalə ŋkɛ kakele ŋkɛ same kwa wəka? 

12Ashɛ za ma wəndə ŋelɛ ke təmə wəka? Ma nda tsagha ŋkɛ ne, nahe wəsə 
mahalegəa ɓəmə kepelakɛ wəndə kamene ganyɛ te veci kezhɛne mpi.» 

13Ma ke Yɛsə sha wəndəa shɛ: «Nteɗete dzeve ta ŋa.» Ma kwa nteɗete ŋkɛ, pa 
dzeve ta ŋkɛ zhɛrenyɛ megela kala kwete. 

14Cape ka Fariziyɛn shavenji ba'a tsenete geva kezha sepa ntsehwele kepesle 
Yɛsə. 

Nde mene slene nya ntave Shala 

15Ma kwa fate ghena shɛ Yɛsə, pa slənyɛ te ŋkwa shɛ, pa mbeli kwele kwele 
təkwə təkwəte ŋkɛ. Pa ŋkɛ mbete pɛtɛa ka zereghwe. 

16Ama pa gezete nda ke hɛ le berete kezha ɗema hɛ kageze nda nza ta ŋkɛ ke 
mbeli, 

17yitea yipə geva ghena ta Ɛzayi, nde mɛ ŋkwa nda gezete ŋkɛ kala nyagha. 

18Ma ke Shala gezete: «Wa nya nde mene slene ta ɗa nya ntave 'ya, nya ɗehwe 
'ya nya. Zeɗehwe ɗa nta nya ntave ŋkɛ 'ya. Kateve Sefəa ɗa 'ya kənə. Gheŋkɛ 
nde tencɛ nda hweŋkwa ta meha ghwə ta ɗa tiɗiɗi ke hwelefefi. 

19Kateŋgezle ŋkɛ we, katsa lewela ŋkɛ we. Katefa ŋgezle ta ŋkɛ mbeli dzeyi kwa 
hweŋkwa we. 

20Kateɓele ha nya ketəɓəsə təɓəsə ŋkɛ we. Katepesle paterela nya ghelizhi ŋkɛ 
we. Tsetse temene ŋkɛ hwa'a te veci nya tehərə ŋkwa ŋkɛ le wəsə nya kehi. 

21Pɛtɛa hwelefefi kateve ghə te gheŋkɛ.» 

Yɛsə kazhɛne ghena te fete nya ndeke nda mbeli 
(MRK 3.22-30; LWK 11.14-23) 

22Pa mbeli keleke nda kwete wəndə nya kaghwələ nya kamədəŋə, va nya nza 
'yi'yɛghwə yitea ghə ve. Pa Yɛsə mbete ŋkɛ, ntake ŋkɛ kageze ghena ba'a 
kanewe ŋkwa wɛŋe. 

23Hehake mbeli nyi tagha, ma ke hɛ gezete: «Kaɗema wəndə nya kenza Wəzege 
ta David na? 

24Ama kwa fate ghena shɛ ka Fariziyɛn, ma ke hɛ: Ma nda ŋka 'yi'yɛghwə wəndə 
nya ne, va nya ndeke nda berete Bɛlzɛbəl, wəndə nya te ghəa yɛ 'yi'yɛghwə. 

25Ama nahe Yɛsə keɗepe ghena nyi zəzə hɛ. Ma ke sha hɛ: Yayata hɛɗi meghe 
nya heɗe geva mbelia ŋkɛ ne, kanza hɛɗi meghea shɛ we. Ma kenza mbeli nyi 
mbe meleme keɗema nyi ki ghɛ kampa kwelɛ ghəa nci ne, kanzate nza melemea 
shɛ keɗema ghɛa shɛ we. 

26Ma kenza Satan kaŋka Satan ne, mpa yampa ŋkɛ le ghəa ŋkɛ, kanzate nza hɛɗi 
meghea ŋkɛ tsagha na? 

27Ma nda le berete ta Bɛlzɛbəl ŋka yɛ 'yi'yɛghwə 'ya ne, le wa ŋka mbelia ŋayɛ 
tsagha wa? Mbelia ŋayɛ ka ve ŋayɛ fete tse wəka? 

28Ama kenza nde le Sefəa Shala ŋka 'yi'yɛghwə 'ya ne, nahe Meghea Shala kese 
kadzehwa gheyɛ tsagha. 

29Wəndə shɛ kadzeki ghɛa nde berete kezha fə wəshia ŋkɛ keɗema ŋkɛ 
kehwepete wəndə nya beretea shɛ kaba we. Ma kwa sebe ta nya hwepete ŋkɛ 
ne, wərə ŋkɛ kafəhwe pɛtɛa wəshia nyi ki ghɛa ŋkɛ. 

30Nde jaga ta ɗa wəndə nya keɗema kamcɛ ɗa, kande taze ŋkwa wəndə nya 
keɗema kakemane ɗa katsene ŋkwa. 

31Vatse gɛ ne, ma 'ya sha gheyɛ: katekelemte geva pɛtɛa jaɗafa ba'a pɛtɛ ŋele 
nyi ŋelekɛ Shala wəndə te wənə. Ama wəndə nya keŋelekɛ Sefəa Shala ne, 
katekelemte geva ŋkɛ te wənə we. 

32Katekelemte geva ghena kwa ndiremi nyi gezete wəndə te Wəzege ta za te 
wənə, ama wəndə nya kegeze ghena kwa ndiremi te Sefəa Shala, katekelemte 
geva ŋkɛ te wənə ya tsetsenya, ya te kwete hɛ we. 

Te yɛ ya ta ŋkɛ nza mbeli kaɗepe wəfe 
(LWK 6.43-45) 

33Te wəfe nya ganyɛ nza mbeli kandave ya ganji, te wəfe nya ndiremi nza mbeli 
kandave ya nyi ndiremi ndiremi, kwa nza nde te ya ta ŋkɛ ɗepe nza ta wəfe 
mbeli. 

34Hwelefefia mentsape. Tsema nza yɛ kagezete ghena ganyɛ kaka 'yaghwa 
mehele yɛ wa? Wəshi nyi nza wənə viɗi ve yageze mɛ. 

35Ma nde ganyɛa mehele ne, wəshi nyi ganji yakele ŋkɛ same kwa tame ta ŋkɛ. 
Ma nde ndiremia mehele ne, wəsə kwa ndiremi yakele ŋkɛ same kwa tame ta 
ŋkɛ. 

36Kaganda ne, ma 'ya sha gheyɛ: ma vəa ŋkwa nya temeha ghwə Shala te mbeli 
ne, katezhɛne ghena mbeli te pɛtɛa ghena nyi kehima nyi se hɛ kageze. 

37Kwa nza nde te ghena nyi gezete na temeha ghwə mbeli te gha, te ghena shɛhɛ 
teve ŋa fete mbeli.» 

Mbeli ka'yɛwe wəsə meŋele 
(MRK 8.11-12; LWK 11.29-32) 

38Ma ke kweci ka rafe wəsə mahalegə ba'a ka Fariziyɛn sha Yɛsə: «Nde sleke 
ŋkwa, kaɗe n'yɛ kamenete n'yɛ wəsə kencɛ wəsə na.» 

39Ma ke Yɛsə sha hɛ: «Nahe mbeli nyi tsetse ŋkwa nyi kenza kaka ndiremia 
mehele ba'a kambeli nyi keɗema dɛŋe dɛŋe te Shala. Ama wəsə kencɛ wəsə shɛ 
kateve nda geva ke hɛ we, deke ŋa Zhonas, nde mɛ ŋkwa ta Shala. 

40Kala nya menete veci mahekene ba'a viɗi mahekene Zhonas kwa hwəa kelepe 
nya wəba, tsagha temene veci mahekene ba'a viɗi mahekene Wəzege ta za kwa 
hɛɗi. 

41Ma vəa ŋkwa nya temeha ghwə Shala te mbeli ne, katese ka Ninive kave nda 
fete ke mbeli nyi tsetsenya. Kwa nza ŋkɛ nahe ka Ninive kezhɛremte nza ta nci 
vəa ŋkwa nya zlapete nda ghena ta Shala Zhonas ke hɛ. Ama kwete wəndə ya 
shɛ teke hwa gheyɛ kwele ma ke Zhonas. 

42Ma vəa ŋkwa nya temeha ghwə Shala te mbeli ne, katese male nya kameghe 
laka bela kwa zeme kezha ve nda fete ke mbeli nyi tsetsenya. Kwa nza ŋkɛ nahe 
malea shɛ kese cakeɗake yitea fa ghena ntsehwele nya geze Salomon. Ama 
kwete wəndə ya shɛ teke hwa gheyɛ kwele ma ke Salomon. 

Zhɛne geva ta 'yi'yɛghwə kase 
(LWK 11.24-26) 

43Ma keshavenyɛ 'yi'yɛghwə mbe wəndə, kandeŋe ŋkɛ te ɓerama yitea sepa 
ŋkwa kezhɛne mpi. Ma kendɛare ŋkɛ ve ne, 

44ma ke sha geze mbe ghəa ŋkɛ: Megela ma zhɛneghe geva 'ya kalə kadzeki ghɛa 
ɗa nya se 'ya ki. Ma kwa zhɛneke geva ŋkɛ ne, shaka shaka ghɛa shɛ, ketsale 
tsale megela, kehi hi ŋkwa nya ki. 

45Ntəŋə kalə kaheka kweci 'yi'yɛghwə nyi 'yaghwa 'yaghwa ma ke gheŋkɛ 
mberefaŋe. Kazhɛne geva hɛ kase, kantishɛ hɛ ki. Vatse nza wəndəa shɛ ndiremi 
ma ke nya ghalanza. Tsagha tenza ŋkɛ le ka 'yaghwa mehele nyi tsetse ŋkwa.» 

Yɛ meghekɛa Yɛsə le ka menəhɛnyɛ 
(MRK 3.31-35; LWK 8.19-21) 

46Mba Yɛsə kageze nda ghena ke mbeli ne, pɛkwe meghekɛ ba'a ka menəhɛnyɛ. 
Ghereŋe hɛ pelɛke kwa degha, kaɗe hɛ kageze nda ghena. 

47Ma ke kwete wəndə sha Yɛsə: «Wa nya meyɛ ŋa nya pelɛ le ka menəhɛ ŋa. Gha 
yazele hɛ kezha geze ŋa ghena.» 

48Ma ke Yɛsə sha wəndəa shɛ: «Wa ŋkɛ ya kameyɛ ɗa hwa wəndə wa? Kayɛ wa 
ka kesaka meyɛ ɗa wa?» 

49Pa ncɛte mbeli nyi ketəkwə təkwə le dzeve, ma ke gezete: «Newe ma mə, wa 
nya meyɛ ɗa nya le ka menəhɛ ɗa nyi teke. 

50Kwa nza ŋkɛ, ma wəndə nya kemene wəsə nya ɗe Yiteyɛ ɗa nya pelɛ ghweme 
ne, gheŋkɛ ya kawəza meyɛ ɗa, wəzha ta meyɛ ɗa ba'a meyɛ ɗa.» 

Matiye 13 

Yipə pa te nde tsawe ha 
(MRK 4.1-9; LWK 8.4-8) 

1Te vecia shɛ ne, ntəŋə Yɛsə shavenyɛ ki ghɛ ba'a lə kantishɛnyɛ mɛa ndərə 
kezha teke nda wəshi ke mbeli. 

2Kwele kwele mbeli tsenete geva yite. Vatse dzawanyɛ ŋkɛ kwa kwambelə ba'a 
ntishɛnyɛ ŋkɛ kwa. Mba mbeli pelɛke te hələbə mɛa yɛmə. 

3Kwele kwele gezete nda ghena ŋkɛ ke hɛ le ghena keyipə pa. Ma ke sha hɛ: «Ma 
te kwete veci ne, cape kwete wəndə slə kadzemte kezha ŋkisə ha. 

4Ma vəa ŋkwa nya ŋkisə ha ŋkɛ mbe wəvea ŋkɛ ne, pa kweci betenji kwa 
hweŋkwa, pa yɛ 'yɛ se ba'a tsehahwe hɛ. 

5Pa kweci menji hwa pelɛ, te ŋkwa nya dewə hɛɗi. Pa hɛ pesenji kahe kahe va 
nya ɗema hɛɗi kwele kwele te ŋkwa. 

6Ma kwa ɓele veci ne, pa hɛ ghwelenji va nya dewə yɛ slərə yitea hɛ. 

7Ma kweci ha shɛhɛ ɓiyitsa ne, hwa tigə menji hɛ. Pa tigəa shɛhɛ kelenji ba'a 
ŋkweŋkwahemte hɛ. 

8Pa kweci ha shɛhɛ menji te hɛɗi ganyɛ ba'a menete ghə megela: gwəmsə ha 
kwa kweci, ŋkwaŋemsə kwa kweci, mahekenemsə kwa kweci.» 

9Ma ke Yɛsə mbakete: «Fa ghena wəndə nya nza sleme ve!» 

Wa raberə geze ghena Yɛsə le ghena keyipə pa wa? 

(MRK 4.10-12; LWK 8.9-10) 

10Pa mbeli nyi ketəkwə təkwə se sha Yɛsə, ma ke hɛ shɛ: «Wa raberə nda geze 
nda ghena na ke hɛ le ghena keyipə pa wa?» 

11Ma ke Yɛsə sha hɛ: «Nahe Shala kendeke ŋayɛ hweŋkwa keɗepe wəshi nyi 
tewəfərə te ghena ta Meghe nya pelɛ ghweme. Ama ghenci ne, kekemave 
hweŋkwa shɛ hɛ we. 

12Kwa nza ŋkɛ, ma wəndə nya nza wəshi ve ne, katemtsehe nda wəshi mbeli, 
kezha nza wəshi kwele kwele ve, ma wəndə nya ɗema wəsə ve, ya nya ɓɛhwɛ 
nya ve ŋkɛ ne, katekele mbeli ve. 

13Vatse nda se 'ya kageze nda ke hɛ le ghena keyipə pa, va nya newe ŋkwa 
kaɗema kaveregheve, nya fa ghena hɛ kaɗema kafave ghena nya mbe. 

14Kezha hɛ mene geva ghena kelɛŋə nyi gezete nde mɛ ŋkwa ta Shala Ɛzayi: Ma 
ke Shala: Katefa ghena yɛ megela, ama katefa ghena nya mbe yɛ we, katenewe 
ŋkwa yɛ megela, ama kateneweve yɛ we. 

15Kaganda ne, nahe mehele ta mbelia shɛhɛ kezhɛrenyɛ ntɛaŋe ntɛaŋe. Nahe hɛ 
kezhiɓəte sleme ta nci, nahe hɛ keŋzlete ntsə ta nci, kezha ɗema hɛ kanewe 
ŋkwa le ntsə ta nci, kafa ghena le sleme ta nci, kafave ghena le mehele ta nci 
ba'a kazhɛre geva kase sha 'ya. Tagha gɛ, katembele hɛ 'ya. 

16Ma gheyɛ le ŋa ŋayɛ ne, zlama ya va gheyɛ, kanewe ŋkwa ntsə ta ŋayɛ, kafa 
ghena sleme ta ŋayɛ. 

17Kaganda ne, ma 'ya sha gheyɛ: kwele kwele ka mɛ ŋkwa ta Shala ba'a kweci 
mbeli nyi tiɗiɗi keɗe kanewe wəshi nyi newe yɛ, ama kenakɛ hɛ hɛ we, kaɗe hɛ 
kafa ghena nyi fa nyi yɛ, ama kefave hɛ hɛ we. 

Yɛsə kancɛ ghena nya mbe ghena ta nde tsawe ha 
(MRK 4.13-20; LWK 8.11-15) 

18Fa mə ghena nya mbe ghena keyipə pa ta nde tsawe ha. 

19Ma mbeli nyi kefate ghena nyi geze mbeli te Meghe nya pelɛ ghweme kaɗema 
hɛ kefave ne, yipə yipə hɛ le hweŋkwa nya betenji ha kwa, pa Gətəli se ba'a 
nteɗehwe ghena nya ketsawete geva kwa wənəa nci. 

20Ma kweci mbeli ne, kala pelɛ nyi betenji ha hwa hɛ hɛ. Ma kwa fate ghena ta 
Shala hɛ, pa hɛ yɛte ŋkɛ le zlama. 

21Ama kapele ŋkɛ hɛ kaha slərə mbe hɛ we, deke kezha və ɓɛhwɛ nza hɛ, ma 
kese yaka kadzete hɛ ba'a kenza mbeli kaghweze mɛ hwa hɛ tewəmbəreke 
ghena ta Shala ne, te ŋkwa shɛnyɛ teɗe hɛ. 

22Ma kweci mbeli zhɛkwa ne, kala ha nyi kebetenji hwa tigə tsawete geva ghena 
shɛ mbe hɛ, pa hɛ fate ghena shɛ, ama zəzə ta wəshi nyi te hɛɗi nya ba'a sla ntsə 

yitea mcɛlə nyi keghwete ŋkwa zhiɓəaghe geva kənəa ghena shɛ, shaŋe ŋkɛ 
kamene wəsə ya ci'a. 

23Nahe kweci mbeli kenza kala ha nyi ketsawete geva te hɛɗi ganyɛ ne, pa hɛ 
fate ghena, pa hɛ fave, yate ya, gwəmsə ya ta kwete, ŋkwaŋemsə ŋa kwete, 
mahekenemsə ŋa kwete.» 

Yipə pa te cɛŋə 

24Pa Yɛsə gezete nda kwete ghena keyipə pa ke hɛ, ma ke: «Kala wa nza ta 
Meghe nya pelɛ ghweme ne, kala wəndə nya ketsawete ha ganyɛ mbe wəvea 
ŋkɛ. 

25Ma yitea hɛ mbeli pɛtɛ ne, pa nde ghema ta ŋkɛ lə heviɗi, pa tsawame cɛŋə 
mbe ba'a shekenyɛ. 

26Ma kwa kele ha ba'a kwa shave ŋkɛ le ghə mbe kwəɓə, darahwe mbeli te cɛŋə 
hwa ha perə. 

27Ma ke ka mavashi se kagezete nda ke wəndə ke ghɛa shɛ: Nde sleke n'yɛ, ashɛ 
ha ganyɛ yatsawete na te wəvea ŋa deŋwa wəka? Tema se cɛŋə hwe ɓiyitsa. 

28Ma ke sha hɛ: Kwete nde ghema nde menete. Ma ke ka mavashia shɛhɛ shɛ: 
Kaɗe na kadzemte ghen'yɛ nteɗemte cɛŋəa shɛ na? 

29Ma ke sha hɛ: Ewə, kwa nza ŋkɛ kanteɗemte ha ganyɛ yɛ vəa ŋkwa nya nteɗe 
cɛŋə yɛ. 

30Sərəakɛ mə hɛ pɛtɛ hwa'a te veci nya nehe ha. Te vecia shɛ, ma 'ya sha tegeze 
nda ke ka tsa ha: Tsamte mə yɛ cɛŋə kaba, tsene mə hɛ te ŋa nci ŋkwa kezha 
ndə mbeli. Kwa sebe ta ŋkɛ, fəke mə ha kasheke kadzawa tame ta ɗa.» 

Yipə pa te ya ta balepale 
(MRK 4.30-32; LWK 13.18-19) 

31Pa Yɛsə gezete nda kwete ghena keyipə pa ke hɛ, ma ke: «Yipə yipə Meghe 
nya pelɛ ghweme le ya ta balepale nya kelete kwete wəndə ba'a nya tsawete 
ŋkɛ mbe wəvea ŋkɛ. 

32Gheŋkɛ ya ɓɛhwɛ ma hwa pɛtɛa ya ta wəshi. Ama kwa pese ŋkɛ ne, gheŋkɛ ya 
kwele ma hwa pɛtɛa wəshi nyi kepese. Ma kwa kele ŋkɛ ne, kase yɛ 'yɛ kapa 
ghɛa nci dzeyi te yɛ dzeve ta ŋkɛ.» 

Yipə pa te tenjɛne 
(LWK 13.20-21) 

33Pa Yɛsə gezete nda kwete ghena keyipə pa ke hɛ, ma ke: «Meghe nya pelɛ 
ghweme ne, kala tenjɛne nya nza male kantave ɓɛhwɛ kezha bete hwa kiləwəa 
hə bakemsə mcɛfeghəmbe. Tagha ne, kawepe pɛtɛa həa shɛ.» 

Yitea wa geze ghena Yɛsə le ghena keyipə pa wa? 
(MRK 4.33-34) 

34Le ghena keyipə pa gezete nda pɛtɛa wəshi Yɛsə ke mbeli, kese ŋkɛ kageze 
nda ghena ke hɛ kaɗema le ghena keyipə pa we. 

35Ma nda se ŋkɛ kamenete kala nya ne, kezha yipə ghena ta nde mɛ ŋkwa ta 
Shala, ma ke ghena shɛ: «Kategeze ghena 'ya le ghena keyipə pa. Kategeze wəshi 
nyi tewəfərə ghala pate geva hɛɗi lema 'ya.» 

Yɛsə kancɛ ghena nyi mbe yipə pa te cɛŋə 

36Pa Yɛsə sərəakɛ mbeli te ŋkwa shɛ, pa ŋkɛ lənyɛ sha ghɛ. Pa mbeli nyi 
ketəkwə təkwə hendave nda geva, ma ke hɛ shɛ: «Ncɛte n'yɛ ghena nyi se na 
kageze mbe yipə pa te cɛŋə nya mbe wəve gi!» 

37Ma ke Yɛsə sha hɛ: «Ma wəndə nya ketsawe ha ganyɛ ne, gheŋkɛ Wəzege ta 
za. 

38Ma wəve ne, gheŋkɛ ŋkwa nya te hɛɗi. Ma ha ganyɛ ne, gheŋkɛ ŋwalea Meghea 
Shala. Ma cɛŋə ne, ŋwalea Gətəli. 

39Ma nde ghema nya ketsawete cɛŋə ne, gheŋkɛ Gətəli. Ma və ketsa ha ne, 
gheŋkɛ kiɗi ta hɛɗi. Ma mbeli nyi ketsa ha ne, ghenci ka ghwene ta Shala. 

40Kala nya tsamte cɛŋə kezha bete hɛ mbe ghwə ne, tsagha temene geva ŋkɛ 
vəa ŋkwa nya tekiɗi hɛɗi. 

41Kateghwene ka ghwene ta ŋkɛ Wəzege ta za, katetseha mbeli nyi keghwete 
ŋkwa yitea mene jaɗafa ba'a ka beze ghena hɛ shave mbe Meghea Shala. 

42Katebete hɛ hɛ mbe ghwə nya wəba. Katenehwene hɛ pelame pelame ba'a 
katenca slene hɛ mbe. 

43Ama mbeli nyi tiɗiɗi ne, kala veci teɓele hɛ mbe Meghea Yite nci. Fa ghena 
wəndə nya nza sleme ve.» 

Yipə pa te mcɛlə nya tewəfərə 

44Kala mcɛlə nya tewəfərə mbe wəve nza ta Meghe nya pelɛ ghweme. Pa kwete 
wəndə nakɛ ŋkɛ ba'a zhɛne kawəfərəakɛ ŋkɛ. Mbe farefa ta wənəa ŋkɛ ne, pa 
ŋkɛ lə kapamte pɛtɛa wəshia ŋkɛ ba'a pave wəvea shɛ. 

Yipə pa te wəsə kepesa geva 

45Yipə yipə Meghe nya pelɛ ghweme le nde zhɛre dzeve nya kezele wəsə kepesa 
geva nya ganyɛ. 

46Ma kwa nakɛ nya nza səkəmə kwele kwele te ŋkɛ ne, pa ŋkɛ lə kapamte pɛtɛa 
wəshia ŋkɛ ba'a pave wəsə kepesa geva shɛ. 

Yipə pa te bararawe 

47Yipə yipə Meghe nya pelɛ ghweme le bararawe negha mbeli kwa ndərə. Ma 
kwa negha mbeli kwa ne, kese pɛtɛa kelepe ŋkɛ. 



1747 

 

 
Ghena ta Shala 

Kapsiki DC Bible 
©2012 Alliance Biblique du Cameroun and Bible Society of Cameroon. 

 

 
 

 

48Ma kwa viɗi ŋkɛ ne, ntake ka kese kelepe kantsehe ŋkɛ same kwa ndərə. 
Kantishɛ hɛ kezha tseha kelepe ganji kadzawa kwaciga. Ma nyi ndiremi ndiremi 
ne, kabete hɛ hɛ. 

49Tsetse tenza ŋkɛ veci nya tekiɗi hɛɗi, katese ka ghwene ta Shala kanehe mbeli 
ganji le ka 'yaghwa mehele. 

50Ma ka 'yaghwa mehele ne, katebete hɛ hɛ mbe ghwə nya wəba, katenehwene 
hɛ pelame pelame ba'a katenca slene hɛ mbagha. 

Wəshi mɛnɛfɛ ba'a meha wəshi 

51Ma ke Yɛsə sha hɛ: «Nahe yɛ kefate pɛtɛa ghena nyi na?» -- «E'e», a ke hɛ. 

52Ma ke sha hɛ: «Yayata nde rafe wəsə mahalegəa Shala nya ketəkwə təkwə 
Meghe nya pelɛ ghweme ne, yipə yipə ŋkɛ le wəndə ke ghɛ nya ketseha wəshi 
mɛnɛfɛ ba'a wəshi meha shave hwa mcɛləa ŋkɛ.» 

Kayɛ Yɛsə ka Nazarɛt we 
(MRK 6.1-6; LWK 4.16-30) 

53Ma kwa gezemte ghena keyipə pa nyi Yɛsə ne, pa slənyɛ te ŋkwa shɛ. 

54Pa ŋkɛ lənyɛ kadzembe meleme nya kele ŋkɛ mbe. Ntake ŋkɛ kateke nda 
wəshi ke mbeli mbe cɛ kesəkwə ghə. Heheɓake mbeli nyi tagha te ghena nyi 
geze ŋkɛ. Ma ke hɛ: «Tema seke nda se ntsehwele nyi geze ghena ŋkɛ le wa? 
Tsema se ŋkɛ nda mene wəshi meŋele ŋkɛ kala nyi wa? 

55Ashɛ wəzege ta nde sla sheghwə ŋkɛ wəka? Ashɛ meghekɛ Mari wəka? Ashɛ 
ka kesaka meghekɛ Zhake, Zhozɛf, Simon ba'a Zhəwde wəka? 

56Ashɛ teke pɛtɛa ŋwalea kwɛa meghekɛ hwa gheɓəmə wəka? Tema kemave 
nya ŋkɛ berete tsagha wa?» 

57Gheŋkɛ nde zhɛrenyɛ kawəsə nya teɗe hɛ ve. Ma ke Yɛsə sha hɛ: Kave nda 
zləvə mbeli ke nde mɛ ŋkwa ya tema tema, ama mbe meleme nya ya ŋkɛ hwa 
ka menəhɛnyɛ, ki ghɛa ŋkɛ ne, zləvə te we. 

58Kese Yɛsə kamene wəshi meŋele kwele kwele mbe melemea shɛ va nya dewə 
yɛ va hɛ we. 

Matiye 14 

Mte ta Zhaŋe Batiste 
(MRK 6.14-29; LWK 9.7-9) 

1Ma vəa ŋkwa shɛ ne, nahe Hɛrode, ŋgwamna nya kesleke hɛɗia Galilɛ kefave 
zləvəa Yɛsə. 

2Ma ke sha mbeli nyi kemene nda slene: «Gheŋkɛ Zhaŋe Batiste. Gheŋkɛ nde 
samenyɛ kwa kwele le mpi. Vatse mene meŋele ŋkɛ kala nya.» 



1748 

 

 
Ghena ta Shala 

Kapsiki DC Bible 
©2012 Alliance Biblique du Cameroun and Bible Society of Cameroon. 

 

 
 

 

3Kwa nza nde Hɛrode nde gezete nda ke mbeli kakese Zhaŋe, kahwepe ŋkɛ kwa 
zewe lɛ ba'a kave ŋkɛ kwa daŋgayɛ, tewəmbəreke Hɛrodiyade, male ta Filipe, 
menənyɛ. 

4Kwa nza ŋkɛ ma ke Zhaŋe shɛ: «Kehi na kakele Hɛrodiyade kamale ta ŋa we.» 

5Kaɗe Hɛrode kapesle Zhaŋe, ama kaghazlənə ŋkɛ va ka Zhəwif, va nya veyi 
Zhaŋe hɛ pɛtɛ kande mɛ ŋkwa ta Shala. 

6Ma kwa menete gəsəkəa ya ta ŋkɛ Hɛrode ne, ntake wəzha ta Hɛrodiyade 
kawetse kwa kema ta mbeli nyi hekakɛ mbeli yitea gəsəkəa shɛ. Ndeɗehwe nda 
nde ke Hɛrode. 

7Ma ke zemete nda fela: «Yayata wəsə nya 'yɛwe na va 'ya ne, kave ŋa ŋkɛ 'ya.» 

8Ma ke kala nya gezete meghekɛ: «Slake ɗa ghəa Zhaŋe Batiste mbeli te 
parantɛ.» 

9Kwele kwele zhɛ nda wənəa meghe, ama va fela nya zemete ŋkɛ kwa kema ta 
mbeli nyi hekakɛ ŋkɛ ne, pa gezete kezha sla nda ŋkɛ mbeli kase ke wəzha shɛ. 

10Pa ŋkɛ ghweneghe kwete wəndə kalə kasla ghəa Zhaŋe Batiste kwa daŋgayɛ. 

11Pa mbeli keleke ghəa shɛ te parantɛ ba'a ndeke nda ŋkɛ ke wəzha shɛ. Pa 
wəzha shɛ ndeke nda ke meghekɛ. 

12Pa mbeli nyi ketəkwə təkwə Zhaŋe se kakelete geva ta ŋkɛ ba'a lamte ŋkɛ. Pa 
hɛ lə kagezete nda wəshi nyi kemenete geva ke Yɛsə. 

Yɛsə kabehe mbeli slibə mcɛfe 
(MRK 6.30-44; LWK 9.10-17; ZHŊ 6.1-14) 

13Ma kwa fate ghena shɛ Yɛsə ne, ntəŋə ŋkɛ slənyɛ te ŋkwa shɛ, pa dzawa kwa 
kwambelə kalə kadzete ŋkwa nya ɗema mbeli te. Ama nahe mbeli kefate ŋkwa 
nya nza hɛ te, pɛtɛ mbeli shavenji mbe meleme ta nci kezha zele Yɛsə dzeyi mɛa 
hələ. 

14Ma kwa same Yɛsə kwa kwambelə ne, dəkwə ŋkɛ te mbeli kwele kwele. Pa 
heli zhɛte nda yitea hɛ, pa mbete mbeli nyi shewə hwa hɛ. 

15Nahe tɛhwɛɗi kesenyɛ. Pa mbeli nyi ketəkwə təkwə hendave nda geva, ma ke 
hɛ shɛ: «Hetɛhwɛɗi ŋkwa, nahe ŋkwa nya kenza hwa gamba. Geze nda ke mbeli 
nyi yitea lə hɛ kapa wəshi kezeme mbe meleme.» 

16Ma ke Yɛsə sha hɛ: «Kahi hɛ kalə cakeɗake we. Ɗave nda mə wəshi kezeme 
ke hɛ le ghəa ŋayɛ.» 

17Ma ke hɛ: «Deke 'yɛmbe dəghwəa ɗafa mcɛfe ba'a kelepe bake ya va ghen'yɛ.» 

18Ma ke Yɛsə sha hɛ: «Fəave ɗa mə hɛ.» 

19Ma kwa sebe ta ŋkɛ ne, pa gezete nda ke mbeli kantishɛ te gwəzə. Pa ŋkɛ 
kelete 'yɛmbe dəghwəa ɗafa nyi mcɛfe ba'a kelepe nyi bake, pa kafete kema 
yitea ghweme ba'a tsate nda ŋ'wese ke Shala, pa neheve ɗafa shɛhɛ mbe ba'a 
ndeke nda hɛ ke mbeli nyi ketəkwə təkwə kezha nehe nda hɛ hɛ ke mbeli. 

20Pa yayata wəndə zehwe behe. Pa mbeli pɛrekɛ kwaciga meŋe bakeghəmbe le 
kwetiɓəa ɗafa nyi ketene. 

21Gare slibə mcɛfe zhili nyi kezehwe ɗafa shɛ, kaɗema mbeli keɓelate mi ba'a 
ŋwale. 

Yɛsə kadzeghwa te ndərə 
(MRK 6.45-52; ZHŊ 6.15-21) 

22Te ŋkwa shɛnyɛ kwa sebe ta ŋkɛ ne, pa Yɛsə veyi mbeli nyi ketəkwə təkwə 
kwa kwambelə kezha jive kema ta ndərə hɛ mpelɛa ma, vəa ŋkwa nya geze nda 
ŋkɛ ke mbeli kalə sha ghɛ. 

23Ma kwa lənji mbeli sha ghɛ ne, pa dzemenyɛ hwa ghweme kezha səkwə Shala. 
Mba ŋkɛ kwetɛŋenyɛ te ŋkwa shɛ nda se viɗi. 

24Cakeɗake kwambelə yitea hələbə. Kwele kwele gaŋkəɗə geva ŋkɛ va sefə nya 
kevɛ kwa kema ta nci. 

25Ma takwa ŋkwa kakiɗi ne, pa Yɛsə se sha mbeli nyi ketəkwə təkwə le dzeghwa 
te yɛmə le seɗa. 

26Ma kwa nakɛ ŋkɛ hɛ kadzeghwa te yɛmə ne, benake hɛ va ghazlənə, ma ke hɛ: 
«A mte.» Ntake hɛ katsa lewela le ghazlənə. 

27Ma ke Yɛsə gezete nda ghena ke hɛ kahe kahe: «Hwepete mə ghə, 'ya ŋkɛ, 
ghazlənəma yɛ ma.» 

28Ma ke Piyɛre shɛ: «Nde sleke ŋkwa, ma kenza nde gha ŋkɛ kaganda ne, ndeke 
ɗa hweŋkwa kadzeghwa te yɛmə kalə sha gha gi.» -- 

29«Nde», a ke Yɛsə shɛ. Cape ŋkɛ same kwa kwambelə kadzeghwa te yɛmə le 
seɗa kezha lə sha Yɛsə. 

30Ama kwa nakɛ sefə ŋkɛ ne, ntake ghazlənə kazhɛ nda. Ma kwa nza yɛmə 
kanda ŋkɛ ne, ma ke tsate lewela: «Nde sleke ŋkwa, mbele ɗa gi!» 

31Taghanyɛ ne, pa Yɛsə haghe dzeve, keseve ŋkɛ, ma ke shɛ: «Nda ɓɛhwɛ yɛ ta 
ŋa ka. Yitea wa nza ghəa ŋa bake bake wa?» 

32Pa hɛ dzawanji kwa kwambelə, gweɗakwe sefə. 

33Kagwəɗəŋə ka təkwə təkwə nyi kwa kwambelə mbe kema ta ŋkɛ kahawe ve, 
ma ke hɛ shɛ: «Kaganda nza na Wəzege ta Shala.» 

Yɛsə kambe ka zereghwe te hɛɗia Zhɛnɛzarɛt 
(MRK 6.53-56) 

34Pa hɛ zlakemte ndərə ba'a ntsehe te hɛɗia Zhɛnɛzarɛt. 

35Pa mbeli nyi te ŋkwa shɛ ɗepete ba'a ghwenakɛ mɛ kadzembe kweci meleme 
nyi dzeyi yitea hɛ, pɛtɛ mbeli fəke nda ka zereghwe ke Yɛsə. 

36Kasəkwə ŋkɛ hɛ kezha kwaɗe mɛa lekwesa ta ŋkɛ hɛ nahe. Ma yayata wəndə 
nya kekwaɗakɛ ŋkɛ ne, pələsə ŋkɛ. 

Matiye 15 

Wəshi nyi tekave ɓəmə ka shihɛ 
(MRK 7.1-13) 

1Pa ka Fariziyɛn ba'a ka rafe wəsə mahalegə sawa pelɛ Zhɛrəzalɛm yitea 'yɛwe 
ghena va Yɛsə. 

2Wa raberə nda ɗema mbeli nyi ketəkwə təkwə ŋa kamene kala nya gezete ka 
shihɛ ɓəmə wa? Kwa nza ŋkɛ ne, kapɛ dzeve hɛ nda tezeme ɗafa hɛ we. 

3Ma ke Yɛsə sha hɛ: «Va wa hawema va ghena nya gezeke Shala kezha mene 
wəsə nya ɗe wəsə keshia ŋayɛ wa? 

4Ma ke Shala: Hawe va yiteyɛ ŋa ba'a meyɛ ŋa. Ma wəndə nya keŋele yitenyɛ 
ba'a meghekɛ ne, nahe ŋkɛ kehi kapesle ŋkɛ mbeli. 

5Ama gheyɛ ne, ma pe yɛ sha teke nda ke mbeli: ma kegeze wəndə sha yitenyɛ 
keɗema meghekɛ: Ma wəshi nyi tekemane ŋayɛ 'ya le hɛ ne, nahe 'ya keveyi hɛ 
kaŋa Shala, ke ne, 

6wərə wəndəa shɛ kanzanyɛ kekemane yitenyɛ. Tsagha gɛ, nahe yɛ kebezemte 
ghena nya gezeke Shala kezha mene wəsə keshia ka shihɛ ŋayɛ. 

7Ka mbəɗəkwəa kɛfi yɛ! Kaganda ya va Ɛzayi vəa ŋkwa nya gezete ghena kelɛŋə 
ŋkɛ te gheyɛ. 

8Ma ke Shala gezete laka gheŋkɛ: Ma mbeli nyi, le mɛ tsahe ɗa hɛ, ama cakeɗake 
wənəa nci yitea 'ya. 

9Gəmə hawe mbeli nyi va 'ya, kwa nza ŋkɛ ghena nyi gezete mbeli yateke nda 
hɛ ke mbeli kala ghena ta Shala.» 

Wəshi nyi kezhɛre wəndə wale wale 
(MRK 7.14-23) 

10Pa Yɛsə hekakɛ mbeli, ma ke sha hɛ: «Fa mə ba'a ve mə sleme yitea ghena nya: 

11wəsə nya zehwe wəndə dzawa kwa mɛa ŋkɛ nde zhɛre wəndə kande wale 
wale we. Wəsə nya kesame kwa mɛa ŋkɛ nde nza kazhɛrete ŋkɛ kande wale 
wale.» 

12Pa mbeli nyi ketəkwə təkwə Yɛsə hendeke nda geva, ma ke hɛ shɛ: «Keɗepe 
na nahe wənəa ka Fariziyɛn kehwepe va ghena nyi geze nyi na tse yi?» 

13Ma ke Yɛsə sha hɛ: «Ma yayata wəsə nya kepese kaɗema Yiteyɛ ɗa nya pelɛ 
ghweme ketsawete ne, pɛtɛ tenteɗe mbeli kadzete hɛɗi. 

14Sərəakɛ mə hɛ ke ta ŋayɛ: ka ghwələa kɛfi nyi kencɛ nda hweŋkwa ke ka 
ghwələa kɛfi hɛ. Ma keɗe ghwələ kancɛ nda hweŋkwa ke kwete ghwələ ne, pɛtɛ 
tebete hɛ kadzawa ki.» 

15Ma ke Piyɛre shɛ: «Ncɛte n'yɛ ghena nya mbe ghena keyipə pa nya gi.» 

16Ma ke Yɛsə: «Pa le gheyɛ kefavema ghena shɛ perə na? 

17Ashɛ yɛ keɗepe, ma pɛtɛa wəshi nyi zehwe wəndə dzawa kwa mɛ kadzawa 
hwəa ŋkɛ ne, kazhɛne hɛ kashave mbe geva ta ŋkɛ wəka? 

18Ama wəsə nya kesame kwa mɛa ŋkɛ ne, kwa wənəa ŋkɛ same ŋkɛ, gheŋkɛ 
nde zhɛre wəndə wale wale. 

19Kwa nza ŋkɛ ne, same kwa wənəa ŋkɛ same zəzə kwa ndiremi nya keŋka 
wəndə kapesle ŋkwa, kavale tahe, kamene mefətekwə, kaghərə, kasla tseŋwə 
ba'a kaŋwashɛ ŋwashɛ. 

20Nyi ya kawəshi nyi kezhɛre wəndə wale wale. Ya wəndə nza kazeme wəsə 
keɗema dzeve ta ŋkɛ kepɛ ne, kazhɛre wəndə ŋkɛ wale wale we.» 

Male Kanan kayɛ Yɛsə 
(MRK 7.24-30) 

21Cape Yɛsə slənyɛ te nyagha ŋkwa shɛ kalə kadzete hɛɗia Tir ba'a Sidon. 

22Pɛkwe kwete male Kanan shɛ, ma ke tsate lewela: «Nde sleke ŋkwa, Wəzege 
ta David, zhɛ heli yitea 'ya. Nahe wəzha ta ɗa kenza shewə va 'yi'yɛghwə, kwele 
kwele sa titikwə nde.» 

23Ama kese Yɛsə kazhɛne nda ghena we. Pa mbeli nyi ketəkwə təkwə hendave 
nda geva. Ma ke hɛ shɛ: «Ŋkamte malea shɛ, kewəba tsa lewela nde kwetere 
wəmbəa ɓəmə.» 

24Ma ke Yɛsə: «Deke yitea timɛti nyi kezanji hwa ka Israyɛl ghweneke ɗa 
mbeli.» 

25Hende malea shɛ sha geva, gwəɗəŋə nde mbe kema ta ŋkɛ, ma ke shɛ: 
«Kemane ɗa Nde sleke ŋkwa.» 

26Ma ke Yɛsə shɛ: «Megela ŋkɛ kakele ɗafa ta ŋwale kezha negha nda ke wəviɗia 
kelɛa keti we.» 

27Ma ke malea shɛ: «Kaganda ŋa Nde sleke ŋkwa, kwetiɓəa ɗafa nyi kebete yitea 
wəndə ke ghenci yatseha wəviɗia kelɛa keti.» 

28Ma ke Yɛsə shɛ: «Wa male, nahe yɛ ta ŋa kenza wəbake. Menete ŋa geva ŋkɛ 
kala nya ɗe na.» Pələsə wəzha ta nta mbe nda te vəa shɛ. 

Yɛsə kambe ka zereghwe kwele kwele 

29Ntəŋə Yɛsə slənyɛ tagha kalə kadzemɛa ndərəa Galilɛ. Tarame ŋkɛ pelɛ ghəa 
ghweme ba'a ntishɛnyɛ. 

30Kwele kwele mbeli kase shɛ, pa hɛ fəke ka gwadarea kɛfi, ka ghwələa kɛfi, ka 
gweleba kɛfi, ka mədəŋəa kɛfi ba'a kweci ka zereghwe kwele kwele. Pa hɛ 
beteyi hɛ yitea Yɛsə, pa mbete hɛ. 

31Hehake mbeli kwa nakɛ ka mədəŋəa kɛfi hɛ kageze ghena, ka gweleba nyi 
kembe mbe, ka gwadare nyi kedzeghwa, ka ghwələa kɛfi nyi kenewe ŋkwa hɛ. 
Ntake hɛ katsahe Shala ta ka Israyɛl. 

Yɛsə kabehe mbeli slibə wəfaɗe 
(MRK 8.1-10) 

32Pa Yɛsə hekakɛ mbeli nyi ketəkwə təkwə. Ma ke sha hɛ: «Kazhɛ ɗa heli yitea 
mbeli nyi, kwa nza ŋkɛ mahekene hɛa nci teke yitea 'ya kaɗema kezehwe wəsə 
kezeme. Kashɛ 'ya ŋka hɛ kalə sha ghɛ kaɗema hɛ kezehwe wəsə kezeme we, 
wərə kweci mbelia nci kaŋzla kwa hweŋkwa va dewə berete.» 

33Ma ke mbeli nyi ketəkwə təkwə shɛ: «Tema se gheɓəmə le wəshi kezeme 
kezha kete mbeli nyi kwele kwele nyi te ŋkwa nya kaɓerama nya wa?» 

34Ma ke Yɛsə: «Ŋkwini 'yɛmbe dəghwəa ɗafa va gheyɛ wa.» Ma ke hɛ zhɛnete: 
«'Yɛmbe dəghwə mberefaŋe ba'a kelepe ɓɛhwɛ.» 

35Pa geze nda ke mbeli kantishɛ te hɛɗi. 

36Pa ŋkɛ kelete 'yɛmbe dəghwəa ɗafa nyi mberefaŋe ba'a kelepe. Pa ŋkɛ tsate 
nda ŋ'wese ke Shala, pa neheve hɛ mbe, pa ŋkɛ ndeke nda hɛ ke mbeli nyi 
ketəkwə təkwə kezha nehe nda ke mbelia shɛhɛ. 

37Yayata wəndə kezehwe behe ŋkɛ ve. Pa mbeli nyi ketəkwə təkwə tsenete nyi 
ketene mberefaŋe kwa kwaciga. 

38Slibə wəfaɗe zhili nyi kezehwe ɗafa shɛ kaɗema mbeli keɓelate mi ba'a ŋwale. 

39Ma kwa ŋkaghe ŋkwa Yɛsə kalə sha ghɛ ne, pa dzawa kwambelə kalə kadzete 
hɛɗia Magadan. 

Matiye 16 

Ka Fariziyɛn ba'a ka Sadəsɛyɛn ka'yɛwe wəsə kencɛ wəsə 
(MRK 8.11-13; LWK 12.54-56) 

1Pa ka Fariziyɛn ba'a ka Sadəsɛyɛn se sha Yɛsə kezha ŋa nda keleŋa ba'a 
'yɛwakɛ wəsə kencɛ wəsə nya kese va Shala ve. 

2Ma ke Yɛsə sha hɛ: «Ma kepəkwə veci ne, ma pe yɛ sha geze: megela tenza 
ŋkwa hendɛ, kwa nza ŋkɛ gheme ghweme. 

3Masheke masheke ne, ma pe yɛ sha geze: katese va ɓeshi, kwa nza ŋkɛ 
gereɓənə ghweme. Nahe yɛ keɗepe nza ta ghweme ne, ama ndɛare yɛ kaɗepe 
wəshi nyi ncɛ wəshi nyi kemene geva tsetsenya. 

4Nahe mbeli nyi tsetse ŋkwa nyi kenza kaka ndiremia mehele ba'a kambeli nyi 
keɗema dɛŋe dɛŋe te Shala. Wəsə kencɛ wəsə shɛ katendeke nda geva ke hɛ 
keɗema ŋa Zhonas we.» Pa ŋkɛ zlenekɛ hɛ, ntəŋə ŋkɛ dzeghwanyɛ. 

Tenjɛne ta ka Fariziyɛn ba'a ka Sadəsɛyɛn 
(MRK 8.14-21) 

5Ma kwa jive kwete kema ta hələ ka təkwə təkwə ne, nahe hɛ kezaghəyite kele 
ɗafa. 

6Ma ke Yɛsə sha hɛ: «Ntsehwele mə yitea ghəa ŋayɛ va tenjɛne ta ka Fariziyɛn 
ba'a ŋa ka Sadəsɛyɛn.» 

7Ma ke mbeli nyi ketəkwə təkwə gezete kwelɛ ghəa nci: «Va nya ɗema mə 
kekelete ɗafa nda geze ŋkɛ kala nya.» 

8Nahe Yɛsə keɗepe ghena nyi geze hɛ, ma ke 'yɛwete va hɛ: «Tewəmbəreke wa 
nda geze yɛ: va nya ɗema ɗafa va gheɓəmə, pe yɛ wa? Dewə yɛte ghena ta ɗa yɛ 
ga! 

9Pa tsetsenya kaɗema yɛ kefave ghena shɛ na? Nahe yɛ kezaghəyite 'yɛmbe 
dəghwəa ɗafa nyi mcɛfe nyi nehave nda 'ya ke mbeli slibə mcɛfe (5.000) na? 
Ŋkwini pɛrekɛ kwaciga yɛ le kwetiɓəa ŋkɛ wa? 

10Na, nahe yɛ kezaghəyite 'yɛmbe dəghwəa ɗafa mberefaŋe nyi kebehekɛ mbeli 
slibə wəfaɗe (4.000) na? Ŋkwini pɛrekɛ kwaciga yɛ le kwetiɓəa ŋkɛ wa? 

11Tsema shaŋe yɛ va ɗepe kaɗema kaghena ta ɗafa yageze ŋayɛ 'ya kwa geze 
'ya: Ya mə ghəa ŋayɛ va tenjɛne ta ka Fariziyɛn ba'a ŋa ka Sadəsɛyɛn, 'ya sha 
gheyɛ wa?» 

12Tagha gɛ, nahe ka təkwə təkwə kefave kaɗema tenjɛne nya mene mbeli hwa 
ɗafa yageze ŋkɛ, wəsə nya teke nda ka Fariziyɛn ba'a ka Sadəsɛyɛn ke mbeli. 

Piyɛre kancɛ nza ta Yɛsə kaMɛsi 
(MRK 8.27-30; LWK 9.18-21) 

13Ntəŋə Yɛsə kadzeyi te hɛɗia ka Sɛzarɛ Filipe. Pa ka'yɛwe va mbeli nyi ketəkwə 
təkwə: «Ma yitea nya geze mbeli ne, wa ŋkɛ Wəzege ta za tse wa?» 

14Ma ke hɛ shɛ: «Zhaŋe Batiste na, a ke kweci. Ɛli na, a ke kweci. Zhɛrɛmi na ke 
kweci, keɗema kwete ŋkɛ nde mɛ ŋkwa, a ke kweci.» 

15Ma ke Yɛsə sha hɛ: «Yewə, take yɛ le ŋa ŋayɛ, wa ŋkɛ 'ya pe yɛ wa?» 

16Ma ke Simon Piyɛre shɛ: «Gha ya kaMɛsi, Wəzege ta Shala nya teghweme.» 

17Ma ke Yɛsə shɛ: «Zlama ya va Simon, wəzege ta Zhaŋe, wəndə ŋelɛ nde ncɛte 
ŋa ghena nya we, ama Yiteyɛ ɗa nya pelɛ ghweme. 

18Fəyitekeghə ne, ma 'ya sha gha: Piyɛre na, geze ta ŋkɛ keleɓa, te keleɓa shɛ 
teŋa Jikə ta mbelia ɗa 'ya. Kapesle ghɛa mbelia kwahɛɗi yite we. 

19Kateve ŋa wəsə keghwene Meghe nya pelɛ ghweme 'ya, yayata ghena nya 
hwepete na kwake te hɛɗi ne, katehwepe geva ŋkɛ pelɛ ghweme. Yayata ghena 
nya tepele na kwake te hɛɗi ne, katepele geva ŋkɛ pelɛ ghweme.» 

20Pa Yɛsə gezete nda ke mbeli nyi ketəkwə təkwə kezha ɗema hɛ kageze nda ke 
mbeli nahe ŋkɛ kenza kaMɛsi. 

Yɛsə kageze mte ta ŋkɛ ba'a same ta ŋkɛ kwa kwele 
(MRK 8.31–9.1; LWK 9.22-27) 

21Se te vecia shɛ ne, ma ke Yɛsə Kriste ghate geze nda ghena darahwe ke mbeli 
nyi ketəkwə təkwə: «Jara dzeme Zhɛrəzalɛm 'ya kezha sa yaka kwele kwele 
mbe dzeve ta mbelia jama, mbeli nyi te ghəa ka dzeghe Shala ba'a ka rafe wəsə 
mahalegə. Katepesle ɗa hɛ, ama te kwa maheke ta hɛ ne, katesame 'ya kwa 
kwele le mpi.» 

22Pa Piyɛre hekaghe kadzeyi kwetere ŋkwa kezha fɛa ŋkɛ kegeze kala nyagha, 
ma ke shɛ: «Pa Shala yakɛ ŋa va ghena shɛ, Nde sleke ŋkwa. Ewə, katemene ŋa 
geva ŋkɛ kala nyagha we.» 

23Tewətelɛwe Yɛsə zhɛrete geva, ma ke sha Piyɛre: «Slə ŋa cakeɗake yitea 'ya, 
Satan. Hweŋkwa kebeze ghena yazele ɗa na, kwa nza ŋkɛ zəzə ta Shala ya va 
gha we, ama ŋa wəndə ŋelɛ.» 

24Ma ke Yɛsə sha mbeli nyi ketəkwə təkwə: «Ma keɗe wəndə katəkwə təkwə ɗa 
ne, zaghəyite ghə ŋkɛ yitea ghəa ŋkɛ, heyite ghə ŋkɛ yitea sheghwə kwa 
zleŋkwa ta ŋkɛ ba'a təkwə təkwə ɗa ŋkɛ. 

25Ma wəndə nya keɗe kambele mpia ŋkɛ le ghəa ŋkɛ ne, kateza ŋkɛ. Ama wəndə 
nya kezamte mpia ŋkɛ tewəmbəreke 'ya, katekemave ŋkɛ zhɛkwa. 

26Wa yakete wəndə kemave pɛtɛa mcɛlə nyi te hɛɗi lema kezamte ghəa ŋkɛ ŋkɛ 
keɗema kezamte mpia ŋkɛ ŋkɛ wa? Wa wəsə nya nza wəndə kambeɗeke mpia 
ŋkɛ te wa? 

27Kwa nza ŋkɛ katesawa Wəzege ta za mbe zləvə nya ndeke nda Yitenyɛ le ka 
ghwene ta Shala. Kateŋki nda zhɛme ŋkɛ ke mbeli yipə yipə le slene ta nci. 

28Kaganda ne, ma 'ya sha gheyɛ: kampə kweci hwa mbeli nyi teke nyi keɗema 
hɛ kenaka kanakɛ se ta Wəzege ta za kala meghe we.» 

Matiye 17 

Yɛsə kazhɛre pa 
(MRK 9.2-13; LWK 9.28-36) 

1Ŋkwaŋe hɛ kwetere wəmbəa ŋkɛ ne, pa Yɛsə hekakɛ Piyɛre, Zhake ba'a Zhaŋe 
wəza meghekɛa Zhake ba'a keleghe hɛ kadzeme ghweme nya biya, deke ghenci 
kaghəa nci. 

2Pa Yɛsə zhɛrete pa tagha kwa ntsə ta nci, kaɓele ŋkwa nya kwa kema ta ŋkɛ 
kala veci, tɛawetɛa ma lekwesa ta ŋkɛ ke waŋe ta ŋkwa. 

3Pa mbeli nyi ketəkwə təkwə nyi mahekene nyighɛ nakɛ yɛ Moyize le Ɛli kageze 
ghena le Yɛsə. 

4Ma ke Piyɛre sha Yɛsə: «Nde sleke ŋkwa, ndeɗekə nza ta ɓəmə teke. Keɗe na 
ne, 'ya katemɓe cɛ lekwesa mahekene teke, təhə kaŋa ŋa, təhə kaŋa Moyize, 
təhə kaŋa Ɛli.» 

5Ma mba ŋkɛ kageze ghena ne, pɛkwe kwete ləmbə nya waŋe zhiɓəaghe geva 
kənəa hɛ. Shave mbe ləmbəa shɛ ne, ma ke hɛ fate kwete ghena: «Nya ya 
kaWəzege ta ɗa nya ɗe 'ya, kazlama 'ya te kwele kwele. Fa nda mə ghena.» 

6Ma kwa fate ghena shɛ mbeli nyi ketəkwə təkwə Yɛsə ne, ntake hɛ kaŋa ghə 
kadzembe hɛɗi va ghazlənə. 

7Pa Yɛsə se sha hɛ, pa kwaɗakɛ hɛ, ma ke sha hɛ: «Sate mə, ghazlənəma yɛ ma.» 

8Kafe hɛ sha ghə ne, deke Yɛsə yanakɛ hɛ kwetɛŋenyɛ. 

9Ma vəa ŋkwa nya sawa hɛ pelɛ ghweme, ma ke Yɛsə gezave nda ke hɛ: «Mba 
yɛ kegeze nda wəsə nya nakɛ nya yɛ ke kwete wəndə, hwa'a te və nya tesame 
Wəzege ta za kwa kwele le mpi.» 

10Ma ke mbeli nyi ketəkwə təkwə 'yɛwete va Yɛsə: «Va wa nda geze ka rafe 
wəsə mahalegə nda Ɛli kase kaba wa?» 

11Ma ke sha hɛ: «Kaganda ne, katese Ɛli ba'a katehi pɛtɛa wəshi ŋkɛ. 

12Ma 'ya le ŋa ɗa ne, ma 'ya sha gheyɛ: Nahe Ɛli kese, kese mbeli kaɓela ŋkɛ we, 
ama nahe hɛ kemenete nda kala nya ɗe hɛ. Tsagha shɛ tesa nda titikwə hɛ ke 
Wəzege ta za.» 

13Ma kwa gezete ghena nya Yɛsə ne, nahe mbeli nyi ketəkwə təkwə keɗepe 
Zhaŋe Batiste yageze ŋkɛ. 

Yɛsə kambe wəzege nya zhɛ nda 'yi'yɛghwə 
(MRK 9.14-29; LWK 9.37-43a) 

14Kwa se hɛ takwa takwa yitea mbeli ne, pa kwete wəndə hendave nda geva ke 
Yɛsə ba'a gwəɗəŋənyɛ te kema ta ŋkɛ. 

15Ma ke: «Nde sleke ŋkwa, zhɛ heli yitea wəzege ta ɗa. Nahe ŋkɛ kenza kawəndə 
nya sla wəsə yitea ghə ba'a kwele kwele sa yaka ŋkɛ. Mbe kwete və ne, kateɗe 
ŋkɛ mɛa ghwə keɗema hwa yɛmə. 

16Nahe 'ya kekeleke nda ŋkɛ ke ka təkwə təkwə ŋa, shaŋe hɛ kambe ŋkɛ.» 

17Ma ke Yɛsə gezete le berete: «Ka ndiremia mehele ba'a ka yɛma ghena, pa te 
nyama və tenza 'ya le gheyɛ wa? Hwa'a te nyama və tesəwə ŋayɛ 'ya wa? Keleke 
ɗa mə wəzegea shɛ teke.» 

18Ntake Yɛsə kageze nda ghena ke 'yi'yɛghwə le berete, pa 'yi'yɛghwə shavenyɛ 
mbe wəzegea shɛ. Pələsə ŋkɛ te ŋkwa shɛnyɛ. 

19Pa mbeli nyi ketəkwə təkwə hendave nda geva ke Yɛsə, ma ke hɛ shɛ: «Va wa 
ndɛare ghen'yɛ kaŋka 'yi'yɛghwə nya tse wa?» 

20Ma ke Yɛsə zhɛnete nda ke hɛ: «Va nya nza ŋkɛ dewə yɛ ta ŋayɛ. Kaganda ne, 
ma 'ya sha gheyɛ: ma kenza yɛ va gheyɛ ɓɛhwɛ kala ghəa zhiwə ne, wərə yɛ 
kageze: Slə ŋa teke kajive pelɛke, pe yɛ sha ghweme nya, katejive ŋkɛ. Wəsə shɛ 
katepeslema yɛ yite we. 

21Ama deke laka səkwə ghə ba'a səwəmayɛ nza mbeli kaŋkamte felehwe ta 
'yi'yɛghwəa shɛ.» 

Yɛsə kageze ghena ta mte ta ŋkɛ ba'a same ta ŋkɛ kwa kwele zhɛkwa 
(MRK 9.30-32; LWK 9.43b-45) 

22Te kwete hɛ, pa pɛtɛa mbeli nyi ketəkwə təkwə Yɛsə tsenete geva kwa Galilɛ. 
Ma ke Yɛsə sha hɛ: «Katepamte nda Wəzege ta za mbeli ke kweci mbeli, 

23katepesle ŋkɛ hɛ, ama te kwa maheke ta hɛ ne, katesame ŋkɛ kwa kwele le 
mpi.» Kwele kwele heɗete kema mbeli nyi ketəkwə təkwə va ghena shɛ. 

Ŋki ta jaɓeregwale te ghɛa Shala 

24Ma kwa dzawa Kapɛrnawəm Yɛsə le mbeli nyi ketəkwə təkwə, pa mbeli nyi 
ketsehe cɛdɛa ghɛa Shala se sha Piyɛre, ma ke hɛ shɛ: «Kaŋki jaɓeregwale nde 
sleke ŋayɛ te ghɛa Shala wəka?» 

25Ma ke Piyɛre: «E'e, kaŋki ŋkɛ.» Ma kwa dzeki ghɛ Piyɛre ne, pa Yɛsə kelete 
ghena kakwa ghate, ma ke: «Tsema zəzə na wa, Simon. Wa nde hi kaŋki katsehe 
jaɓeregwale ke ka meghea kɛfi nyi te hɛɗi wa? Mbeli nyi te hɛɗia nci na, na ka 
se se na?» 

26Ma ke Piyɛre shɛ: «Ka se se.» Ma ke Yɛsə shɛ: «Nda tsagha ŋkɛ, kaŋki mbeli 
nyi te hɛɗi we. 

27Ama kaɗe mə kabeze wənəa mbeli nyi ketsehe jaɓeregwalea shɛhɛ we. Ma 
tsagha, kwiɗi kadzawa hələ, negheyi dzara kwa yɛmə. Ma kelepe nya keseve na 

kaghate ne, ghwenemte mɛa ŋkɛ, katesləyi cɛdɛ na kwa. Kelete cɛdɛa shɛ shɛ 
na ŋkikɛ nda jaɓeregwalea ɓəmə. Wərə ŋkɛ kaŋa ɗa ba'a kaŋa ŋa.» 

Matiye 18 

Wa ŋkɛ ya kwele ma mbe Meghe nya pelɛ ghweme wa 
(MRK 9.33-37; LWK 9.46-48) 

1Pa mbeli nyi ketəkwə təkwə Yɛsə hendave nda geva, ma ke hɛ shɛ: «Wa ya 
kwele ma mbe Meghe nya pelɛ ghweme wa?» 

2Pa Yɛsə hekakɛ kwete wəzege, pa ghereŋeyi mbe kema ta nci. 

3Ma ke: «Kaganda ne, ma 'ya sha gheyɛ: ma keɗema yɛ kezhɛrete mehele ta 
ŋayɛ kala ŋa ŋwale, kadzembe Meghe nya pelɛ ghweme yɛ we. 

4Ma wəndə nya kwele ma mbe Meghe nya pelɛ ghweme ne, wəndə nya keshifə 
ghəa ŋkɛ ba'a nya kazhɛre ghəa ŋkɛ kala wəzege nya. 

5Yayata wəndə nya kekemaneve wəzege nya kala nya te sləa ɗa, 'ya 
yakemaneve ŋkɛ. 

Dzawea jaɗafa 
(MRK 9.42-48; LWK 17.1-2) 

6Ma keghwetame kwete wəndəa ŋwale nyi keyɛ ghena ta ɗa nyi wəndə mbe 
jaɗafa ne, ganyɛ ma hwepeyi nda vena nya wəba mbeli kwa welɛ ba'a negheyi 
ŋkɛ mbeli kwa ndərə. 

7Ndiremi ya te mbeli nyi kwake te hɛɗi va wəshi nyi keghwete ŋkwa deŋwa! 
Wərə nda nza wəshi nyi keghwete ŋkwa kadzembe jaɗafa te hɛɗi, ama ndiremi 
ya te wəndə nya keghwete ŋkwa le wəshia shɛhɛ. 

8Ma kenza ŋkɛ dzeve ta ŋa keɗema seɗa ta ŋa nde ghwete ŋa kadzembe jaɗafa 
ne, slamte hɛ ba'a betakɛ hɛ cakeɗake yitea gha, megela ma kemave mpi nya 
keɗema kakiɗi na kenya dzembe ghwə nya kaghala ghala na le dzeve ta ŋa bake 
keɗema seɗa ta ŋa cəkwə. 

9Ma kenza nde ntsə ta ŋa nde ghwete ŋa kadzembe jaɗafa ne, feraɗemte ŋkɛ, 
neghamte ŋkɛ cakeɗake yitea gha, megela ma kemave mpi nya keɗema kakiɗi 
na le ntsə kwetɛŋe kenya tenegha ŋa mbeli kadzembe ghwə nya keɗema kakiɗi 
le ntsə bake. 

Yipə pa te təmə nya kezanyɛ 
(LWK 15.3-7) 

10Ntsehwele mə yitea newe kwete wəndəa ŋwale nyi kala nya newe deweze 
kaŋka. Kaganda ne, ma 'ya sha gheyɛ: keveci keveci ka ghwene ta Shala ta nci 
kwa kema ta Yiteyɛ ɗa nya pelɛ ghweme. 

11Kwa nza ŋkɛ nahe Wəzege ta za kese kezha mbele mbeli nyi kezanji. 

12Tsema zəzə yɛ wa? Timɛti gwəmsə ya shɛ va kwete wəndə. Ma kezanyɛ kwete 
kwetɛŋe ne, ashɛ wəndəa shɛ kasərə nyi meslimsə meslighəmbe pelɛ ghweme 
kezha lə kazele nya kezanyɛ wəka? 

13Kaganda ne, ma 'ya sha gheyɛ: ma kesepate ŋkɛ ne, za ma tezlama ŋkɛ yite ke 
nyi meslimsə nyi meslighəmbe nyi ketene kaɗema keza. 

14Tsagha ŋkɛ perə, kaɗe Yiteyɛ ŋayɛ nya pelɛ ghweme kaza kwete wəndə hwa 
ka dewə ŋeli nyi we. 

Kenza kwete wəza meyɛ ŋa kamene jaɗafa 

15Ma kemenete jaɗafa wəza meyɛ ŋa ne, kwiɗi sləyi ŋkɛ kwetɛŋenyɛ shɛ ncɛte 
nda ghena nya bezemte ŋkɛ. Ma kefate ŋa ŋa ŋa ŋkɛ ne, nahe na kezhɛreke wəza 
meyɛ ŋa. 

16Ama keɗema ŋkɛ keyɛte ŋa fete ne, hekakɛ wəndə kwetɛŋe keɗema mbeli 
bake kezha yipə geva yayata ghena te ghena ta mbeli bake keɗema mahekene, 
kala nya gezete Ghena ta Shala. 

17Ma keɗema ŋkɛ keyɛte nda fete ke hɛ ne, geze nda ke Jikə ta ka Kriste, ma 
keɗema ŋkɛ keyɛte nda fete ke Jikə ta ka Kriste ne, newe mə wəndəa shɛ kala 
nde zelema Shala keɗema kala nde tsehe jaɓeregwale. 

18Kaganda ne, ma 'ya sha gheyɛ: yayata ghena nya hwepete yɛ kwake te hɛɗi 
ne, katehwepe geva ŋkɛ pelɛ ghweme, yayata ghena nya pelemte yɛ kwake te 
hɛɗi ne, katepele geva ŋkɛ pelɛ ghweme. 

19Kaganda ne, ma 'ya sha gheyɛ ɓiyitsa: ma keyipəte ghena mbeli bake kwake 
te hɛɗi kezha 'yɛwe yayata wəsə mbe səkwə ghə ne, kateve nda ŋkɛ Yiteyɛ ɗa 
nya pelɛ ghweme ke hɛ. 

20Kwa nza ŋkɛ, ma ketsenete geva mbeli bake keɗema mahekene te sləa ɗa ne, 
te tepe ta nci 'ya.» 

Yipə pa te mava nya kezhɛma heli yitea kwete wəndə 

21Pa Piyɛre se sha Yɛsə, ma ke shɛ: «Nde sleke ŋkwa, ŋkwini zhigə nza 'ya 
kakelemte te wənə beze ghena ta wəza meyɛ ɗa nya kemene ɗa jaɗafa keveci 
keveci Wa? Mberefaŋe zhigə na, na, tsema wa?» 

22Ma ke Yɛsə shɛ: «Mberefaŋe zhigə 'ya sha gha we, ama mberefaŋemsə zhigə 
mberefaŋe. 

23Vatse nza Meghe nya pelɛ ghweme kala kwete meghe nya keɗe kaɓela wəshia 
ŋkɛ le mavashia ŋkɛ. 

24Mba ŋkɛ kaɓela cɛdɛa ŋkɛ ne, pa mbeli keleke nda kwete wəndə nya nza dewa 
ta ŋkɛ ve kamiliyeŋə meŋe. 

25Wəsə shɛ va wəndəa shɛ kezha ŋki cɛdɛ shɛ we, ma ke meghe sha mbelia ŋkɛ: 
Pamte mə wəndəa shɛ, male ta ŋkɛ, ŋwalea ŋkɛ ba'a pɛtɛa ghɛa ŋkɛ kezha 
kemave cɛdɛa ɗa 'ya. 

26Gwəɗəŋə mava shɛ yitea hwəa nde sleke ŋkɛ, ma ke shɛ: Təhwə təhwə ŋa 'ya, 
teməakɛ ɗa temə ɓahwe, kateŋki ŋa pɛtɛa wəshia ŋa 'ya. 

27Pa heli zhɛte nda ke meghe yite, ma ke shɛ: Kwiɗi ŋa. Nahe 'ya kesərəakɛ ŋa 
dewa shɛ. 

28Shavema ta wəndəa shɛ ki ghɛa meghe, begeme ŋkɛ le mava nya nza ŋkɛ le, 
nya nza dewa ta ŋkɛ hwe kaslibə meŋe. Ghɛke ŋkɛ keseve ŋkɛ yitea ŋwələ, ma 
ke shɛ: Ŋkikɛ ɗa dewa ta ɗa ɓeshi. 

29Gwəɗəŋə kwete wəndə nya kamava kala gheŋkɛ yitea hwəa ŋkɛ, ma ke mpiyi 
nda dzeve: Təhwə təhwə ŋa 'ya, teməakɛ ɗa temə ɓahwe, kateŋki ŋa pɛtɛa 
wəshia ŋa 'ya. 

30Ama pa wəndəa shɛ ɗema. Ɓiyitsa ne, pa keseve ŋkɛ ba'a veyi kwa daŋgayɛ 
nda teŋkikɛ nda pɛtɛa dewa ta ŋkɛ wəndəa shɛ. 

31Ma kwa nakɛ wəsə nya kemenete geva kweci ka mavashi ne, kwele kwele zhɛ 
nda wənəa nci ke hɛ va ghena shɛ. Cape hɛ kalə sha meghe kezha geze nda wəsə 
nya menete wəndəa shɛ. 

32Pa meghe hekakɛ ŋkɛ, ma ke shɛ: Mava nya 'yaghwa mehele, nahe 'ya 
kesərəakɛ ŋa pɛtɛa dewa nya hwa gha va nya se na kampi ɗa dzeve. 

33Ashɛ nahe ŋkɛ kehi kazhɛ heli na yitea kwete wəndəa ŋa kala nya zhɛakɛ heli 
'ya yitea gha wəka? 

34Kwele kwele zhɛ nda wənəa ŋkɛ ke meghe. Pa ŋkɛ kelete mava shɛ ba'a veyi 
ŋkɛ kwa daŋgayɛ nda teŋkikɛ nda pɛtɛa dewa ta meghe ŋkɛ.» 

35Ma ke Yɛsə mtsehete ghena shɛ: «Tsetse temene ŋayɛ Yiteyɛ ɗa nya pelɛ 
ghweme keɗema yayata wəndəa ŋayɛ kekelemte beze ghena ta wəza meghekɛ 
te wənə.» 

Matiye 19 

Ghena ta Yɛsə te nehe geva ta yɛ za le male 
(MRK 10.1-12) 

1Ma kwa kiɗimte ghena shɛhɛ Yɛsə ne, cape ŋkɛ shave mbe Galilɛ kalə kadzete 
hɛɗia Zhəwdɛ nya pelɛ kema ta hələa Zhəwrdɛŋe. 

2Kwele kwele mbeli nyi kezelete ŋkɛ. Pa ŋkɛ mbete mbeli va zereghwe ta nci. 

3Pa kweci ka Fariziyɛn hendave nda geva kezha ŋa nda keleŋa. Ma ke hɛ 'yɛwete 
ve: «Take ne, nahe wəsə mahalegəa ɓəmə kendeke nda hweŋkwa keŋka male 
ta ŋkɛ ke wəndə te yayata ghena na?» 

4Ma ke Yɛsə sha hɛ: «Kegha yɛ kajaŋgate mbe Ghena ta Shala wəka? Kaghate 
ne, nahe Nde pa ŋkwa kepate wəndə ŋelɛ, za le male pate hɛ ŋkɛ. 

5Ma ke Shala zhɛkwa: Vatse nza za kasərəakɛ yitenyɛ ba'a meghekɛ kandeɓe 
geva te male ta ŋkɛ, yitea nza hɛ kageva nya kwetɛŋe. 

6Tsagha ne, kezhɛne hɛ kanza bake we, ama geva kwetɛŋe hɛ. Mba wəndə 
kenehe wəsə nya jikəte Shala.» 

7Ma ke ka Fariziyɛn 'yɛwete ve: «Nda tsagha nde ne, va wa gezete Moyize kezha 
ve nda palepa ta nehe wəndə ke male ta ŋkɛ keɗe ŋkɛ kaŋka ŋkɛ wa?» 

8Ma ke Yɛsə sha hɛ: «Ma nda se Moyize kandeke ŋayɛ hweŋkwa kemene kala 
nya ne, va nya nza wənəa ŋayɛ ntɛaŋe ntɛaŋe. Ama kenza ŋkɛ tsagha kaghate 
we. 

9Kaganda ne, ma 'ya sha gheyɛ: yayata wəndə nya keŋkamte male ta ŋkɛ 
kaɗema tewəmbəreke wəsə nya kehitema geva laka wəsə mahalegə, nda 
wəmeve kwete male ŋkɛ ne, vale tahe yamenete ŋkɛ.» 

10Ma ke mbeli nyi ketəkwə təkwə sha Yɛsə: «Ma kenza ŋkɛ tsetse nza ta za laka 
male ta ŋkɛ ne, megela ma ɗema wəndə wəme male tsagha.» 

11Ma ke Yɛsə sha hɛ: «Berete va yayata wəndə kayɛ ghena nya we, ama deke 
mbeli nyi ndeke nda berete Shala ke hɛ. 

12Keghə keghə wəshi nyi kefɛa zhili kewəme mi, ma kweci mbeli ne, tsagha yake 
geva hɛ sawa kwa hwə, mbeli ka tsewemte kweci, kezha Meghe nya pelɛ 
ghweme ɗema wəme mi kweci. Fave ghena nya wəndə nya kenza kafave.» 

Yɛsə kawəpi ŋwalea fəshi 
(MRK 10.13-16; LWK 18.15-17) 

13Pa kweci mbeli fəke nda ŋwale ke Yɛsə kezha dape dzeve ŋkɛ kwa ghəa nci 
ba'a kezha səkwə ghə ŋkɛ kezha hɛ. Pa mbeli nyi ketəkwə təkwə Yɛsə ɗe kafɛa 
hɛ. 

14Ma ke Yɛsə: «Pelakɛ mə ŋwale kase sha 'ya, fɛama hɛ yɛ ma, kwa nza ŋkɛ 
kezha mbeli nyi nza mehele ta nci kala ŋa ŋwale veyi geva Meghe nya pelɛ 
ghweme.» 

15Ma kwa dapaghe dzeve ŋkɛ kənəa hɛ ne, ntəŋə ŋkɛ slənyɛ te ŋkwa shɛ. 

Mempɛhweta nya kande mcɛlə 
(MRK 10.17-31; LWK 18.18-30) 

16Pa kwete wəndə se sha Yɛsə, ma ke 'yɛwete: «Wa wəsə ganyɛ nya nza 'ya 
kamenete kezha kemave mpi nya kaghala ghala tse wa Nde sleke ɗa?» 

17Ma ke Yɛsə shɛ: «Wa raberə 'yɛwe ghena na va 'ya te ghəa wəsə ganyɛ wa? 
Wəndə kwetɛŋe ya ganyɛ. Keɗe na kakema mpi nya kaghala ghala ne, hawe va 
wəshi nyi gezeke Shala.» 

18Ma ke sha Yɛsə: «Nyima wa?» Ma ke Yɛsə zhɛnete nda: «Peslema wəndə na 
ma, valema na tahe ma, ghərəma na ma, sla nda ma tseŋwə ke wəndə ma, 

19hawe va yiteyɛ ŋa ba'a meyɛ ŋa, ɗe nde ghedəkwəa ŋa kala ghəa ŋa.» 

20Ma ke mempɛhweta shɛ: «Nahe 'ya keyate pɛtɛa wəshi nyi. Wa nde tene 
kamene 'ya zhɛkwa wa?» 

21Ma ke Yɛsə shɛ: «Ma keɗe na kanza kawəndə ganyɛ tsape ne, kwiɗi pamte 
pɛtɛa wəshia ŋa, ndeke nda cɛdɛ nya kese te hɛ ke ka titikwəa kɛfi, tsagha ne, 
kwele kwele tekemave mcɛlə na pelɛ ghweme. Ma kwa sebe ta ŋkɛ, se ba'a 
təkwə təkwəte ɗa.» 

22Ma kwa fate ghena nyagha mempɛhweta shɛ, cape ŋkɛ le kema teheɗe, va nya 
nza ŋkɛ kande mcɛlə. 

23Ma ke Yɛsə sha mbeli nyi ketəkwə təkwə: «Dzawe ŋkɛ kaŋa ka mcɛləa kɛfi 
kadzembe Meghe nya pelɛ ghweme. 

24Kaganda ne, ma 'ya sha gheyɛ ɓiyitsa: dzawe ŋkɛ nda nza zlegwemə kajive 
mbe wəfela ta zhɛliɓə, ama dzawe ma ŋkɛ sha nde mcɛlə kadzembe Meghea 
Shala ɓiyitsa.» 

25Ma kwa fave ghena shɛ mbeli nyi ketəkwə təkwə Yɛsə ne, hehake hɛ, ma ke 
hɛ: «Ama wa nde tenza kambele tsagha wa?» 

26Pa Yɛsə newakɛ hɛ, ma ke: «Wəsə nya dzawe ŋkɛ sha wəndə ŋelɛ, ama kenza 
sha Shala we, kwa nza ŋkɛ ne, pɛtɛa wəshi dekwede sha Shala.» 

27Ma ke Piyɛre shɛ: «Fa gi, nahe ghen'yɛ kesərəakɛ pɛtɛa wəshia n'yɛ kezha 
təkwə təkwə ŋa. Tsema tenza ŋkɛ kaŋa n'yɛ wa?» 

28Ma ke Yɛsə sha hɛ: «Kaganda ne, ma 'ya sha gheyɛ: ma vəa ŋkwa nya tentishɛ 
Wəzege ta za pelɛ pasla nya nza zləvə te ne, katentishɛ gheyɛ nyi meŋe 
bakeghəmbe nyi kese katəkwə təkwəte ɗa pelɛ yɛ pasla kezha meha ghwə te ka 
yitehɛa Israyɛl nyi meŋe bakeghəmbe. 

29Ma pɛtɛa mbeli nyi kesərəakɛ ghɛa nci, ka kesaka megheyɛa nci, ŋwalea kwɛa 
megheyɛa nci, yite nci, megheyɛa nci, ŋwalea nci, yɛ wəvea nci tewəmbəreke 
'ya ne, katekemave kweci hɛ gwəmsə zhigə ba'a kateŋ'we mpi nya kaghala 
ghala hɛ. 

30Ama kwele kwele mbeli nyi kaka ghate tsetsenya nyi ketenza kaka keɗaŋe 
ba'a kwele kwele mbeli nyi kaka keɗaŋe tsetsenya nyi ketenza kaka ghate.» 

Matiye 20 

Yipə pa ta ka mene slene mbe wəve 

1Kaganda deŋwa, kala nya nza ta Meghe nya pelɛ ghweme: pa kwete wəndə 
shave ki ghɛa ŋkɛ masheke masheke kezha zele ka mene slene mbe wəvea ŋkɛ. 

2Pa ŋkɛ tseɓate le hɛ kezha ŋki nda slibə slibə ke hɛ te vəghwə, pa ghweneghe 
hɛ kadzembe wəvea ŋkɛ. 

3Pa ŋkɛ shave ki ghɛ te kwəsərə, pa nakɛ kweci mbeli mentishɛ kaɗema slene 
va hɛ. 

4Ma ke sha hɛ: Kwiɗi mə kalə kamene ɗa slene mbe wəvea ɗa nda ŋki ŋayɛ 'ya 
tiɗiɗi. 

5Cape hɛ kalə. Pa wəndə ke wəve shave kwa ghə veci, zhɛne, kwa mtsa veci ba'a 
menete tsagha shɛ. 

6Kakwa keɗaŋe ne, pa shave takwa veci kapəkwə ba'a sləyi kweci mbeli 
meghereŋe te ŋkwa kebeke, ma ke sha hɛ: Va wa nza ŋayɛ yɛ teke kavəghwə 
kaɗema kamene slene wa? 

7Ma ke hɛ: Wəndə shɛ kehekakɛ n'yɛ kezha slene we. Ma ke sha hɛ: Ma nda 
tsagha nde ne, kwiɗi mə kalə kamene slene mbe wəvea ɗa. 

8Ma kwa se tɛhwɛɗi ne, ma ke wəndə ke wəve sha wəndə nya te ghəa wəshia 
ŋkɛ: Hekake ka mene slene ba'a ŋkikɛ nda zhɛme ta ŋkɛ ke yayata wəndə. 
Kategha na te mbeli nyi fəte 'ya kwa sebe, nda tekeɗaŋe na te nyi keghate. 

9Ke mbeli nyi kedzembe slene kwa tɛhwɛɗi ne, pa ŋkikɛ nda slibə slibə ke hɛ. 

10Ma kwa se mbeli nyi kedzembe slene masheke ne, ma zəzə hɛ, za ma tenza ŋa 
nci. Ama kala nya ŋkikɛ nda mbeli ke mbeli nyi kwa sebe ŋkikɛ nda mbeli ke hɛ. 

11Ma kakele cɛdɛa shɛ hɛ, ntake hɛ kandəghwə ndəghwə va wəndə ke wəvea 
shɛ. 

12Ma ke hɛ shɛ: Deke lerə kwetɛŋe menete slene mbeli nyi hekakɛ na kwa 
tɛhwɛɗi. Va wa ŋki n'yɛ cɛdɛ na yipə yipə le hɛ, ghen'yɛ nyi kevəghwə te ghwə 
ta veci wa? 

13Ma ke wəndə ke wəve sha kwete wəndəa nci: Keghwetete ŋa 'ya na mcɛ ɗa. 
Ashɛ nahe na keyɛte kamene slene kaslibə te vəghwə wəka? 

14Kelete cɛdɛa ŋa, kwiɗi ŋa. Tsagha ndeke nda 'ya ke wəndə nya hekakɛ 'ya 
kakwa keɗaŋe. Va nya ɗe 'ya nda menete 'ya tsagha. 



1763 

 

 
Ghena ta Shala 

Kapsiki DC Bible 
©2012 Alliance Biblique du Cameroun and Bible Society of Cameroon. 

 

 
 

 

15Ashɛ 'ya kamene kala nya ɗe 'ya le cɛdɛa ɗa wəka? Na, zlɛ zhɛ ŋa va nya nza 
mehele ta ɗa ndeɗekə na? 

16Tagha gɛ, ma ke Yɛsə mtsehete: Tsagha shɛ ne, katenza ka keɗaŋe kaka ghate 
ba'a katenza ka ghate kaka keɗaŋe. 

Yɛsə kageze mte ta ŋkɛ ba'a same ta ŋkɛ kwa kwele kakwa maheke zhigə 
(MRK 10.32-34; LWK 18.31-34) 

17Ma kwa nza Yɛsə kadzeme Zhɛrəzalɛm ne, pa hekakɛ mbeli nyi ketəkwə 
təkwə nyi meŋe bakeghəmbe kaghəa nci. Ma ke sha hɛ kwa dzeghwa hɛ: 

18«Fa mə, wa nya gheɓəmə nyi kadzeme Zhɛrəzalɛm, katepamte nda Wəzege ta 
za mbeli ke mbeli nyi te ghəa ka dzeghe Shala ba'a ke ka rafe wəsə mahalegə, 
kateve nda fete kemte hɛ te ghwə. 

19Kateve nda ŋkɛ hɛ ke kweci hwelefefi. Kateŋ'wəshi ŋkɛ hɛ, kateɗa ŋkɛ hɛ le 
ghweɗa, katebaŋe ŋkɛ hɛ te sheghwə kwa zleŋkwa. Ma te kwa maheke ta hɛ ne, 
katesame ŋkɛ kwa kwele le mpi.» 

Meghekɛa yɛ Zhake le Zhaŋe ka'yɛwe ghena va Yɛsə 
(MRK 10.35-45) 

20Pa meghekɛa ŋwalea Zɛbɛdɛ se sha Yɛsə le ŋwalea nta, gwəɗəŋə nde te kema 
ta Yɛsə kezha 'yɛwe wəsə ve. 

21Ma ke Yɛsə shɛ: «Wa yaɗe na wa?» Ma ke shɛ: «Zəzəte yitea nza ŋwalea ɗa nyi 
bake nyi vare gha veci nya tenza na kameghe, te kwa gwela ta ŋa kwete, te kwa 
zeme ta ŋa kwete.» 

22Ma ke Yɛsə shɛ: «Keɗepe wəsə nya 'yɛwe yɛ yɛ we. Kapesle yɛ yitea sa yaka 
nya tesa 'ya na?» Ma ke hɛ shɛ: «Kapesle ghen'yɛ yite.» 

23Ma ke Yɛsə: «Wərə yɛ kasahwe yaka nya sa 'ya. Ama 'ya nde nta wəndə nya 
kentishɛ laka bela kwa zeme ta ɗa ba'a nya laka kwa gwela we. Ma ŋkwa shɛ 
ne, kaŋa mbeli nyi hite nda ŋkɛ Yiteyɛ ɗa ke hɛ tenza ŋkɛ.» 

24Ma kwa fate ghena shɛ ka təkwə təkwə Yɛsə nyi ketene meŋe ne, pa hɛ 
hwepete wənə va ŋwalea malea shɛ. 

25Pa Yɛsə hekakɛ hɛ pɛtɛ, ma ke sha hɛ: «Nahe yɛ keɗepe kamene kwele mbeli 
nyi te ghəa mbeli ba'a mbeli nyi te ghəa hɛɗi te mbeli. 

26Kahi ŋkɛ kanza tsagha kwelɛ gheyɛ we. Ma wəndəa ŋayɛ nya keɗe kanza te 
ghə ne, zhɛrete ghəa ŋkɛ ŋkɛ kande mene slene ta ŋayɛ. 

27Ma wəndəa ŋayɛ nya keɗe kanza kande ghate ne, zhɛrete ghəa ŋkɛ ŋkɛ 
kamava ta ŋayɛ. 

28Tsagha ɗema Wəzege ta za kese kezha mene nda slene mbeli, ama nahe ŋkɛ 
kese kezha mene nda slene ke mbeli ba'a kezha ve mpia ŋkɛ kambeɗe mbeli 
kwele kwele.» 

Yɛsə kapele nda ntsə ke ka ghwələa kɛfi bake 
(MRK 10.46-52; LWK 18.35-43) 

29Ma kwa shave Yɛsə mbe Zhɛriko ne, kwele kwele mbeli nyi kezelete ŋkɛ. 

30Bake kweci ka ghwələa kɛfi tagha mentishɛ mɛa hweŋkwa. Ma kwa fave hɛ 
Yɛsə nde dzeyi vare hɛ ne, ma ke hɛ tsate lewela: «Nde sleke ŋkwa, hwelefe ta 
David, zhɛ heli yitea ghen'yɛ gi!» 

31Ntake mbeli kaŋele hɛ kezha nza hɛ divə, ama ma ke hɛ tsate lewela le berete 
ɓiyitsa: «Nde sleke ŋkwa, wəzege ta David, zhɛ heli yitea ghen'yɛ gi!» 

32Pa Yɛsə ghereŋe ba'a hekakɛ hɛ, ma ke sha hɛ: «Wa yaɗe yɛ kamene ŋayɛ 'ya 
wa?» 

33Ma ke hɛ shɛ: «Nde sleke ŋkwa, pelemte n'yɛ ntsə ta n'yɛ.» 

34Pa Yɛsə zhɛakɛ heli yitea hɛ, pa kwaɗakɛ ntsə ta nci. Taghanyɛ ne, ntake hɛ 
kanewe ŋkwa. Ntəŋə hɛ yitea Yɛsə. 

Matiye 21 

Yɛsə kadzembe Zhɛrəzalɛm 
(MRK 11.1-11; LWK 19.28-40; ZHŊ 12.12-19) 

1Ma kwa nza hɛ takwa takwa yitea Zhɛrəzalɛm ba'a kwa ntsehe hɛ mbe kwete 
meleme ta Bɛtfazhɛ, pelɛ ghweme ta yɛ Bekele ne, pa Yɛsə ghwenakɛ mbeli nyi 
ketəkwə təkwə bake kalə te kema ta ŋkɛ, ma ke sha hɛ: 

2«Kwiɗi mə kadzembe meleme nya te kema ta ŋayɛ, dzembema ta ŋayɛ ne, 
katenewe kwara yɛ tehwepe le wəzege ta ŋkɛ yite. Pelemte mə hɛ ba'a ŋkake 
ɗa mə hɛ. 

3Ma kegezete ŋayɛ ghena kwete wəndə ne, ma pe yɛ sha zhɛne: Nde sleke ŋkwa 
nza kaɗe. Taghanyɛ ne, katepele hɛ mbeli kaslə. 

4Katemene geva ŋkɛ kezha yipə geva ghena nya gezete nde mɛ ŋkwa, ma ke 
ghena shɛ: 

5Ma pe yɛ sha meleme ta Siyon: Wa nya Meghea ŋa kase sha gha. Nahe ŋkɛ 
kenza kande shifə ghə. Nahe ŋkɛ kenza pelɛ ŋemalea kwara, pelɛ leve ta kwara, 
leve ta wəsə keseɗa nya kefə wəshi.» 

6Pa mbeli nyi ketəkwə təkwə Yɛsə slə ba'a menete kala nya gezete nda ŋkɛ ke 
hɛ. 

7Pa hɛ ŋkake kwara shɛ le wəzege ta ŋkɛ, pa hɛ hite lekwesa ta nci te wəmbəa 
nci, tarame Yɛsə pelɛ. 

8Kwele kwele mbeli nyi kepelakeyi lekwesa ta nci kwa hweŋkwa, katsasle 
dzeve ta wəfe kweci kabete kwa hweŋkwa. 

9Ma ke mbeli nyi mbe kema ta Yɛsə ba'a nyi kwetere wəmbəa ŋkɛ Sha tsa 
lewela: «Tsahe ɓəmə wəzege ta David! Kewəpi wəpi nza wəndə nya kese te sləa 
Mahwətə! Tsahe Shala nya pelɛ ghweme mbeli!» 

10Ma kwa dzembe Zhɛrəzalɛm Yɛsə ne, ntake mbeli pɛtɛ kagəgə geva, ma ke 
mbeli 'yɛwete: «Wa wəndəa shɛ wa?» 

11Ma ke mbeli nyi kwele kwele zhɛnete: «Yɛsə, nde mɛ ŋkwa, nde Nazarɛt nya 
te hɛɗia Galilɛ.» 

Yɛsə mbe ghɛa Shala 
(MRK 11.15-19; LWK 19.45-48; ZHŊ 2.13-22) 

12Shilimə Yɛsə dzembe ghɛa Shala. Pa ŋkɛ ŋkakave pɛtɛa mbeli nyi kepamte 
wəshi ba'a nyi kepa wəshi shave mbe, pa tsetsəkwəate tabelea ka mbeɗe cɛdɛ 
ba'a tsəkwələa ka pamte gheɗepe te hɛɗi. 

13Ma ke sha hɛ: «Ma ke rafete geva mbe Ghena ta Shala: Kateheka ghɛa ɗa mbeli 
kaghɛ kesəkwə ghə. Ama gheyɛ ne, nahe yɛ kezhɛrete ŋkɛ kazlera ta ka ghərəa 
kɛfi.» 

14Kase ka ghwələa kɛfi ba'a ka gwadarea kɛfi sha Yɛsə mbe ghɛa Shala. Pa ŋkɛ 
mbete hɛ. 

15Ntake mbeli nyi te ghəa ka dzeghe Shala ba'a ka rafe wəsə mahalegə kahwepe 
wənə kwa nakɛ wəshi meŋele nyi menete Yɛsə ba'a ŋwale nyi kezlape ghena hɛ 
mbe ghɛa Shala, ma ke ŋwalea shɛhɛ: «Tsahe ɓəmə hwelefe ta David.» 

16Ma ke hɛ sha Yɛsə: «Nahe na kefave ghena nya geze hɛ tse na?» Ma ke Yɛsə 
zhɛnete: «E'e. Kegha yɛ kajaŋgate wəka? Ma ke Ghena ta Shala: Laka ŋwale fəshi 
ba'a yɛ velɛnjɛ ne, nahe na kevate tsahe te ghəa ŋa.» 

17Kwa sebe ta ŋkɛ ne, pa Yɛsə slənyɛ yitea hɛ ba'a shavenyɛ mbe meleme kezha 
dzembe Bɛtani nya hɛnyɛ ŋkɛ mbe. 

Yɛsə kabezla dasekwa 
(MRK 11.12-14, 20-24) 

18Te hendɛ ta ŋkwa masheke, kwa zhɛneke geva Yɛsə kadzembe meleme, pa 
ma keseve ŋkɛ. 

19Pa ŋkɛ nakɛ kwete dasekwa gwəzləmə mɛa hweŋkwa, pa hendeyite geva yite. 
Ama ya te we, deke sleke yanakɛ ŋkɛ. Ma ke sha dasekwa shɛ: «Katezhɛne na 
kaya ɓiyitsa tɛape we.» Te ŋkwa shɛnyɛ, pa dasekwa shɛ ghwelenyɛ. 

20Ma kwa nakɛ mbeli nyi ketəkwə təkwə, hehake hɛ va ghena shɛ. Ma ke hɛ 
'yɛwete va Yɛsə: «Tsema ghwelenyɛ dasekwa nya tewə ketemə wa?» 

21Ma ke Yɛsə sha hɛ: «Kaganda ne, ma 'ya sha gheyɛ: ma kenza nde yɛ ya va 
gheyɛ ba'a keɗema ghəa ŋayɛ kenza bake bake ne, deke wəsə nya menete nya 
'ya le dasekwa yatemene we, ama wərə yɛ kageze: Slə ŋa teke ba'a negheyi ghəa 
ŋa kwa ndərə, pe yɛ sha ghweme nya, tsagha temene geva ŋkɛ. 

22Ma ya yɛ va gheyɛ ne, katekemave yayata wəsə nya 'yɛwe yɛ mbe səkwə ghə 
yɛ.» 

Tema se berete ta Yɛsə wa 
(MRK 11.27-33; LWK 20.1-8) 

23Pa Yɛsə dzembe ghɛa Shala. Ma kwa teke nda wəshi ŋkɛ ke mbeli ne, hwa'a 
mbeli nyi te ghəa ka dzeghe Shala ba'a mbelia jama ta ka Zhəwif, ma ke hɛ shɛ: 
«Le berete ta wa mene wəshi nyi na wa? Wa nde ndeke ŋa hweŋkwa kamene 
kala nya wa?» 

24Ma ke Yɛsə zhɛnete nda ke hɛ: «'Ya kate'yɛwe ghena kwetɛŋe va gheyɛ perə, 
ma kezhɛnete ɗa ŋkɛ yɛ ne, kategeze ŋayɛ 'ya le nyama nyama berete mene 
wəshia shɛhɛ 'ya. 

25Wa nde ghweneke Zhaŋe kamene batɛme wa, Shala na, na mbeli?» Ma ke hɛ 
kwelɛ ghəa nci: «Ma kegeze gheɓəmə: Shala nde ghweneke ŋkɛ, a ke gheɓəmə 
ne, ma ke sha te'yɛwe va gheɓəmə: Va wa ɗema yɛ keyɛte ghena ta Zhaŋe tsagha 
wa? 

26Ama kegeze gheɓəmə: Mbeli nde ghweneke ŋkɛ, ke gheɓəmə ne, kazhɛ ɓəmə 
ghazlənə va mbeli, va nya nza ŋkɛ nahe mbeli pɛtɛ keɗepe Zhaŋe kande mɛ 
ŋkwa.» 

27Tagha gɛ, ma ke hɛ zhɛnete nda ke Yɛsə: «Keɗepe n'yɛ we.» Ma ke Yɛsə sha 
hɛ: «Yawa ma 'ya perə ne, kageze ŋayɛ 'ya le nyama nyama berete mene wəshia 
shɛhɛ 'ya we.» 

Yipə pa te ka kesaka ma bake 

28Ma ke Yɛsə mtsehete: «Tsema zəzə yɛ te ghena nya tse wa? Ŋwale ya shɛ bake 
kwete wəndə. Ma ke sha nde ghate: Wəzege ta ɗa, kwiɗi kadzemte wəza ɓeshi. 

29Ma ke zhɛnete nda: Kalə 'ya we. Ama temə vireɗi ne, pa zəzəve ghena, cape 
ŋkɛ kadzemte. 

30Pa wəndəa shɛ lə sha nde bake ta wəzege ta ŋkɛ, pa gezete nda kala nya gezete 
nda ŋkɛ ke nde ghate. Ma ke wəzegea shɛ zhɛnete: E'e, kalə 'ya yita, ama kese 
ŋkɛ kalə we. 

31Nyama hwa hɛ nde menete wəsə nya ɗe yita wa?» Ma ke hɛ: «Nde ghate.» Ma 
ke Yɛsə sha hɛ: «Kaganda ne, ma 'ya sha gheyɛ: mpelɛa ka tsehe jaɓeregwale 
ba'a mi nyi kamene mefətekwə tedzembe Meghe nya pelɛ ghweme ke gheyɛ. 

32Kaganda ne, nahe Zhaŋe kese sha gheyɛ kezha ncɛ ŋayɛ hweŋkwa nya tiɗiɗi, 
ama kese yɛ kayɛ ŋkɛ we. Ma ka tsehe jaɓeregwale ba'a mi nyi kemene 
mefətekwə ne, nahe hɛ keyɛte ŋkɛ. Ya gheyɛ nakɛ wəshia shɛhɛ ne, kese yɛ 
kezhɛre wənəa ŋayɛ kwetere wəmbə kezha yɛ ŋkɛ we.» 

Yipə pa te ka mene slene nyi 'yaghwa 'yaghwa mehele 
(MRK 12.1-12; LWK 20.9-19) 

33Fate mə kwete ghena keyipə pa: Pa wəndə ke wəve mɓete yɛ rɛzɛŋe, ŋate zli 
ntəslə yitea wəvea shɛ, lakwe ŋkɛ sha ŋkwa kehetəsə te keleɓa ba'a ŋakwe ŋkɛ 
sha ŋkwa keya ŋkwa. Pa ŋkɛ dapate nda ŋkɛ te dzeve ke ka mene slene, cape 
ŋkɛ kadzehwa mte. 

34Ma kwa nakanji wəshia shɛhɛ ne, pa ghweneghe nda ka mavashia ŋkɛ ke ka 
mene slene ta rɛzɛŋe kezha kele nda zhike ŋa ŋkɛ bela kase. 

35Pa ka mene slene kekeseve ka mavashia shɛhɛ, pa hɛ ɗate kwete, pa hɛ 
peslekɛ kwete, pa hɛ jɛwəmte kwete le pelɛ. 

36Pa wəndə ke wəve ghweneghe kweci ka mavashi kwele kwele ma ke nyi te 
kema, tsagha shɛ menete ka mene slene shɛhɛ le hɛ perə. 

37Ma kwa keɗaŋe, pa ghweneghe wəzege ta ŋkɛ, ma ke sha ŋa ŋkɛ: Katehawe 
hɛ va wəzege ta ɗa. 

38Ama kwa nakɛ wəzegea shɛ ka mene slene ne, ma ke hɛ kwelɛ ghəa nci: Yawa, 
wa nya nde zeme ghɛ nya te kwete və nya gɛ! Ngara ɓəmə. Peslekɛ ɓəmə ŋkɛ 
yitea nza wəve kaŋa ɓəmə. 

39Pa hɛ keseve ŋkɛ, pa hɛ kelemte ŋkɛ shave mbe wəve ba'a peslekɛ ŋkɛ hwa 
gamba. 

40Ma vəa ŋkwa nya tese wəndə ke wəve nyagha ne, tsema temene nda ŋkɛ ke 
ka mene slene shɛ wa? 

41Ma ke hɛ shɛ: «Katempə ka mpə ŋkwa shɛhɛ ŋkɛ kakwa zhɛma heli ba'a 
katedape nda wəvea ŋkɛ ŋkɛ te dzeve ke kweci mbeli nyi keteve nda wəshi nyi 
kese te wəve te və nya ɗe ŋkɛ.» 

42Ma ke Yɛsə sha hɛ: «Kegha yɛ kajaŋga Ghena ta Shala wəka? Ma ke: Ma pelɛ 
nya neghamte mbeli nyi keŋa ŋkwa ne, gheŋkɛ nde zhɛrenyɛ kapelɛa 
megwekwe. Gheŋkɛ ya kaslene ta Mahwətə. Wəsə meŋele ŋkɛ kwa ntsə ta 
ɓəmə. 

43Vatse gɛ, ma 'ya sha gheyɛ: katekelehwe geva meghea Shala va gheyɛ kezha 
ve nda geva ke hwelefe nyi ketemene slene ganyɛ. 

44Ma yayata wəndə nya keteteɗe te pelɛa shɛ ne, katehwəshimte geva ŋkɛ. Ma 
nda pelɛa shɛ nde teɗe te wəndə ne, katehə ŋkɛ ŋkɛ.» 

45Kwa fave ghena keyipə pa ta Yɛsə mbeli nyi te ghəa ka dzeghe Shala le ka 
Fariziyɛn, nahe hɛ keɗepe te ghenci geze geva ŋkɛ. 

46Ntake hɛ kasepa ntsehwele kekese Yɛsə, ama kazhɛ nda ghazlənə ke hɛ va 
mbeli, va nya veyi Yɛsə hɛ kande mɛ ŋkwa. 

Matiye 22 

Yipə pa te veghe 
(LWK 14.15-24) 

1Le ghena keyipə pa gezete nda kweci ghena Yɛsə ke mbeli ɓiyitsa. Ma ke sha 
hɛ: 

2«Wa nya wəsə nya keyipə Meghe nya pelɛ ghweme nya, pa kwete meghe ŋzlete 
nda makwa ke wəzege ta ŋkɛ. 

3Pa ŋkɛ ghwenakɛ ka mavashia ŋkɛ kageze nda ke mbeli nyi hekakɛ ŋkɛ yitea 
veghea shɛ. Keɗe hɛ kase we. 

4Zhɛne ne, pa ghweneghe kweci ka mavashi, ma ke: Nahe veghea shɛ kenaka. 
Mcɛmcɛlia ɗa ba'a zhɛfa lɛməa ɗa yahenemte 'ya. Nde mə yitea veghea shɛ, pe 
yɛ sha hɛ. 

5Ama mbeli nyi geze nda makwa shɛ mbeli ne, kese hɛ kase we. Ketsakɛ hɛ 
ghena shɛ we, pɛtɛ hɛ lənji yitea slene ta nci, kalə kwete yitea wəza, kalə kwete 
yitea fəlia ŋkɛ. 

6Kakese ka mavashia ŋkɛ kweci kezha ɗa hɛ ba'a kampə hɛ. 

7Pa wənəa meghea shɛ zhɛte nda, pa ghwenakɛ ka sewajɛa ŋkɛ kezha mpə 
mbeli nyi kempəmte mbelia ŋkɛ, pa ndəyite ghwə yitea meleme ta nci. 

8Ma ke sha ka mavashia ŋkɛ: Nahe veghea shɛ kenaka, ama kenza mbeli nyi 
hekakɛ 'ya kehi hi kadzeki we. 

9Kwiɗi mə kalə kwa baŋwa ta hweŋkwa, heka ɗa mə yayata wəndə nya nakɛ yɛ. 

10Cape ka mavashi kalə kwa baŋwa ta hweŋkwa, pɛtɛ hɛ tseneke mbeli ganji 
ba'a nyi ndiremi ndiremi, mpɛafe ŋkwa nya ki ghɛ va mbeli. 

11Cape meghe kadzeki ghɛ kanewe mbeli nyi kese yitea veghe. Dəkwə ŋkɛ te 
kwete wəndə nya ɗema lekwesa gəsəkə ve. 

12Ma ke shɛ: Mcɛ ɗa, tsema səaki ŋa na kaɗema lekwesa gəsəkə va gha wa? Bivə 
wəndəa shɛ nzanyɛ, kese ŋkɛ kazhɛne we. 

13Ma ke meghe sha ka mene nda slene: Hwepete mə dzeve ta ŋkɛ ba'a seɗa ta 
ŋkɛ, negheyi mə ŋkɛ pelɛ mbe ŋkwesle, nda nehwene ŋkɛ ba'a nda mpeɗe slene 
ŋkɛ. 

14Kwa nza ŋkɛ ne, kwele kwele mbeli nyi hekakɛ mbeli, ama ɓɛhwɛ mbeli nyi 
tsehave mbeli.» 

Ŋki ta jaɓeregwale ke ŋgwamna 
(MRK 12.13-17; LWK 20.20-26) 

15Pa ka Fariziyɛn tsenete geva, pa hɛ tsahwe ghena ta nci kezha ŋa nda keleŋa 
ke Yɛsə laka 'yɛwe ghena. 

16Pa hɛ ghwenakɛ kweci hwa mbeli nyi ketəkwə təkwə hɛ ba'a mbelia Hɛrode 
kalə sha Yɛsə, ma ke hɛ: «Nde sleke n'yɛ, nahe n'yɛ keɗepe ghena nya kaganda 
yageze na. Ghena ganyɛ yateke nda na ke mbeli kezha nza mbeli kala nya ɗe 
Shala, kaghazlənə na va wəsə nya zəzə mbeli we, katsakɛ ŋa ghena ta kwele nya 
geze mbeli we. 

17Gezete n'yɛ zəzə ta ŋa te wəsə nya: nahe wəsə mahalegəa ɓəmə kendeke 
ɓəmə hweŋkwa kaŋki nda jaɓeregwale ke Sɛzar na?» 

18Nahe Yɛsə keɗepe ghena kwa ndiremi yaɗe hɛ kazəzə. Ma ke sha hɛ: «Ka 
mbəɗəkwəa kɛfi! Wa raberə ŋa ɗa keleŋa yɛ wa? 

19Ncɛte ɗa mə cɛdɛ nya tepele jaɓeregwalea shɛ yɛ le ga.» Pa hɛ ncɛte nda cɛdɛa 
shɛ. 

20Ma ke sha hɛ: «Ŋa wa pa ta kema ba'a slə nya te wa?» 

21Ma ke hɛ zhɛnete: «Ŋa Sɛzar.» Ma ke Yɛsə sha hɛ: «Yawa, zhɛnave nda mə 
wəsə nya kenza kaŋa ŋkɛ ke Sɛzar, zhɛnave nda mə wəsə nya kenza kaŋa ŋkɛ 
ke Shala.» 

22Ma kwa fate ghena nya zhɛnete nda Yɛsə ke hɛ hɛ ne, hehake hɛ. Pa hɛ sərəakɛ 
ŋkɛ ba'a dzeghwanji. 

'Yɛwe te same ta mbeli kwa kwele 
(MRK 12.18-27; LWK 20.27-40) 

23Te vecia shɛnyɛ, pa kweci ka Sadəsɛyɛn se sha Yɛsə. Ma zəzə ne, kasame mbeli 
kwa kwele le mpi we. Ma ke hɛ 'yɛwete ghena ve: 

24«Nde sleke n'yɛ, wa nya ghena nya gezete Moyize nya: Ma kemtenyɛ wəndə 
kaɗema ŋkɛ keyake wəzege sawa hwa male ta ŋkɛ ne, nda wəza meghekɛ 
kakele malea shɛ kezha ya nda hwelefefi ŋkɛ sawa hwe. 

25Kweci mbeli ya shɛ hwa ghen'yɛ mberefaŋe kaŋwalea male. Wəmakwe 
Tezhɛa megheyɛa nci sha male, mtiwə ŋkɛ kaɗema keyake wəzege hwe, pa 
meɗeyi nda malea shɛ ke wəza meghekɛ. 

26Tsagha menete nda geva ŋkɛ ke nde bake ta wəza meghekɛ, tsagha kaŋa nde 
maheke, tsagha kaŋa nci mberefaŋe nci. 

27Mtiwə malea shɛ kwa sebe ta nci perə. 

28Yawa, ma te veci nya tesame mbeli pɛtɛ kwa kwele le mpi ne, ŋa wa tenza 
male hwa mbeli nyi mberefaŋe nyi wa? Kwa nza ŋkɛ ne, nahe nde kese yitea hɛ 
pɛtɛ.» 

29Ma ke Yɛsə sha hɛ: «Nahe ghena kezave ŋayɛ za va nya ɗepema Ghena ta Shala 
ba'a berete ta ŋkɛ yɛ. 

30Ma vəa ŋkwa nya tesame mbelia kwahɛɗi kwa kwele ne, mba yɛ zhili le mi 
kawəme geva we, kala ka ghwene ta Shala tenza mbeli pɛtɛ pelɛ ghweme. 

31Ma te ghəa same ta mbeli kwa kwele le mpi ne, kegha yɛ kajaŋgate ghena nya 
gezete ŋayɛ Shala wəka? Ma ke: 

32'Ya ya kaShala ta Abraham, kaShala ta Izak ba'a kaShala ta Zhakob. Kenza 
Shala kaShala ta ka mpə mpə we, ama nahe ŋkɛ kenza kaShala ta mbeli nyi 
teghweme.» 

33Heheɓake mbeli nyi kefave ghena shɛ va wəsə nya tekete nda Yɛsə ke mbeli. 

Nyama ya kwele ma hwa wəshi mahalegə wa 
(MRK 12.28-34; LWK 10.25-28) 

34Ma kwa fate ka Fariziyɛn nahe Yɛsə kendɛkwemte ka Sadəsɛyɛn ne, pa hɛ 
tsenete geva. 

35Pa kwete nde rafe wəsə mahalegəa Shala hwa hɛ ɗe kaŋa nda keleŋa ke Yɛsə, 
ma ke shɛ: 

36«Nde sleke ɗa, nyama ya kwele ma hwa wəshi mahalegə wa?» 

37Ma ke Yɛsə shɛ: «Ɗe Mahwətə Shala ta ŋa le pɛtɛa wənəa ŋa, le pɛtɛa mehele 
ta ŋa ba'a le pɛtɛa zəzə ta ŋa. 

38Nya ya kwele ma ba'a za ma. 

39Wa nya kwa bake nya kwele kala nya keghate nya: ɗe nde ghedəkwəa ŋa kala 
nya ghəa ŋa. 

40Te ghena nyi bake nyi ghereŋe pɛtɛa wəsə mahalegəa Shala ba'a ghena nyi 
gezete ka mɛ ŋkwa.» 

Tsema se Kriste nda nza ŋkɛ kahwelefe ta David wa 
(MRK 12.35-37; LWK 20.41-44) 

41Ma kwa nza nde ketsene tsene ka Fariziyɛn tagha ne, ma ke Yɛsə 'yɛwete 
ghena va hɛ: 

42«Tsema zəzə yɛ te ghəa Mɛsi tse wa? Ŋa wa ŋkɛ hwelefe pe yɛ sha geze tse 
wa?» Ma ke hɛ zhɛnete: «Hwelefe ta David ŋkɛ.» 

43Ma ke Yɛsə sha hɛ: «Tsema se ŋkɛ nda heka David ŋkɛ kaNde sleke ŋkɛ kwa 
nza Sefəa Shala mbe wa? Ma ke David: 

44Ma ke Mahwətə sha Nde sleke ɗa: Ntishɛ ŋa te kwa zeme ta ɗa, nda ŋkeyi ka 
jaga ta ŋa 'ya mbe hwəa seɗa ta ŋa. 

45Ma kenza nde Nde sleke ɗa heka Mɛsi David ne, tsema nza ŋkɛ kawəzege ta 
David tsagha wa?» 

46Wəndə shɛ kapesle yitea zhɛne nda ghena ya kwetɛŋe we. Se te vecia shɛ, 
wəndə shɛ kazhɛne ka'yɛwe ghena ve we. 

Matiye 23 

Ya ghə va ka Fariziyɛn ba'a ka rafe wəsə mahalegə 
(MRK 12.38-39; LWK 11.43, 46; 20.45-46) 

1Tagha gɛ, ntake Yɛsə kageze nda ghena ke mbeli nyi ketseneke geva tagha ba'a 
mbeli nyi ketəkwə təkwə. 

2Ma ke sha hɛ: «Nahe ka rafe wəsə mahalegə ba'a ka Fariziyɛn kenza kaka ncɛ 
nda wəsə mahalegəa Moyize ke mbeli. 

3Hawe mə ba'a mene mə slene le ghena nyi geze ŋayɛ hɛ, ama menema wəshi 
nyi mene hɛ ma, kwa nza nde kamene wəshi nyi geze hɛ hɛ we. 

4Wəshi nyi ɗaŋeɗa ɗaŋeɗa yahwepe hɛ kave kwa ghəa mbeli, ama kakwaɗe hɛ 
hɛ ya le kwatɛka ta dzeve kezha kemane ŋkwa kave kwa ghə we. 

5Kezha tsahe hɛ mbeli mene pɛtɛa wəshi nyi mene hɛ hɛ. Tsagha ne, mbake 
yambake bezlea paya nyi mɛa kema ta nci hɛ ba'a mtsehe yamtsehe biya ta tsa 
nyi dzeyi mɛa lekwesa ta nci hɛ. 

6Ma ketsene mbeli yitea wəsə kezeme ne, ŋkwa nya ganyɛ yawədə hɛ, ma mbe 
cɛ kesəkwə ghə ne, wəsə kentishɛ nya ganyɛ yawədə hɛ. 

7Le hawe ɗe hɛ kanjiŋwe hɛ mbeli te shikwə. Rabi ɗe hɛ kaheka hɛ mbeli. 

8Ama gheyɛ ne, sepama yɛ yitea heka ŋayɛ mbeli kaNde sleke ɗa ma, kwa nza 
ŋkɛ ka mama yɛ pɛtɛ, va nya nza ŋkɛ kwetɛŋe Nde sleke ŋayɛ. 

9Hekama kwete wəndə kayita kwake te hɛɗi ma, kwa nza ŋkɛ kwetɛŋe Yiteyɛ 
ŋayɛ nya pelɛ ghweme. 

10Zelema hweŋkwa yɛ kezha heka ŋayɛ mbeli kawəndə nya te ghə perə ma, kwa 
nza ŋkɛ kwetɛŋe wəndə nya te ghəa ŋayɛ, gheŋkɛ Kriste. 

11Newe ghəa ŋkɛ wəndə nya kwele ma hwa gheyɛ kande mene slene ta ŋayɛ. 

12Ma wəndə nya kekele ghəa ŋkɛ ne, kateshifə ŋkɛ, ma wəndə nya keshifə ghəa 
ŋkɛ, katekele ŋkɛ.» 

Yɛsə kave nda fete ke ka rafe wəsə mahalegə ba'a ka Fariziyɛn 
(MRK 12.40; LWK 11.39-52; 20.45-47) 

13Ndiremi ya te gheyɛ ka rafe wəsə mahalegə ba'a ka Fariziyɛn, ka mbəɗəkwəa 
kɛfi. Nahe yɛ keŋzlemte nda ŋkwa kedzembe Meghe nya pelɛ ghweme ke mbeli. 
Kaɗe yɛ kadzembe le ghəa ŋayɛ we. Kafɛa nda ŋkwa yɛ ke mbeli nyi keɗe 
kadzembe. 

14Ndiremi ya te gheyɛ ka rafe wəsə mahalegə ba'a ka Fariziyɛn, ka mbəɗəkwəa 
kɛfi, pɛtɛ yɛ fəhwe wəshi va ka wedidi. Ɓiyitsa ne, katemə yɛ kwele kwele te 
səkwə ghə yitea newe ŋayɛ mbeli kambeli ganji. Vatse temeha geva ghwə 
dzawe te gheyɛ. 

15Ndiremi ya te gheyɛ ka rafe wəsə mahalegə ba'a ka Fariziyɛn, ka mbəɗəkwəa 
kɛfi. Kadzasle hɛɗi ba'a yɛ ndərə yɛ kezha kemave wəndə nya ketəkwə təkwə 
Moyize kwetɛŋe. Ma nahe kekemave ŋkɛ yɛ ne, kazhɛre ŋkɛ kehi hi kaŋa ghwə 
nya keɗema kakiɗi, za ma ke gheyɛ bake zhigə. 

16Ndiremi ya te gheyɛ, gheyɛ ka ncɛ nda hweŋkwa nyi kaka ghwələa kɛfi. Ma pe 
yɛ sha geze: Ma kezemete fela wəndə le ghɛa Shala ne, ghena te we. Ama 
kezemete fela ŋkɛ le mze kwa tere tere nya mbe ghɛa shɛ ne, nahe wəndəa shɛ 
kehwepete ghəa ŋkɛ. 

17Ka gezhia kɛfi, ka ghwələa kɛfi! Wa ya kwele ma hwa yɛ ghɛa Shala le mze 
kwa tere tere nya mbe wa? Ashɛ ghɛa shɛ nde veyi mze kwa tere tere tekeleke 
wəka? 

18Ma pe yɛ sha geze ɓiyitsa: Ma kezemete fela wəndə le reghwetɛ ne, ghena te 
we. Ama kezemete wəndə le wəsə nya te reghwetɛ ne, nahe ŋkɛ kehwepete 
ghəa ŋkɛ. 

19Ka ghwələa kɛfi, wa ya kwele ma hwa yɛ wəsə nya ve mbeli te reghwetɛ le 
reghwetɛ nya keve wəsəa shɛ tekeleke wa? 

20Ma wəndə nya kezeme fela le reghwetɛ ne, ashɛ le reghwetɛ ba'a pɛtɛa wəshi 
nyi te zememte ŋkɛ wəka? 

21Ma wəndə nya kezeme fela le ghɛa Shala, le ghɛa shɛ ba'a Shala nya mbe zeme 
ŋkɛ. 

22Ma wəndə nya kezeme fela le ŋkwa nya pelɛ ghweme ne, le pasla ta Shala ba'a 
Shala nya mentishɛ pelɛ pasla shɛ zeme fela ŋkɛ. 

23Ndiremi ya te gheyɛ ka rafe wəsə mahalegə ba'a ka Fariziyɛn, ka mbəɗəkwəa 
kɛfi. Kakele kwa meŋe ta bela ta meshigwə, shekwiɗi ba'a kweci wəshi nyi 
wəzate yɛ yɛ kase. Ama kapele se yɛ yitea wəshi nyi jama jama nyi teke wəsə 



1773 

 

 
Ghena ta Shala 

Kapsiki DC Bible 
©2012 Alliance Biblique du Cameroun and Bible Society of Cameroon. 

 

 
 

 

mahalegə, kala nza tiɗiɗi, mene ganyɛ ba'a nza dɛŋe dɛŋe. Ndagwara wəshia 
shɛhɛ yahi yɛ kamene slene le hɛ, kaɗema kasərə wəshi nyi ketene. 

24Nahe yɛ kenza kaka ncɛ nda hweŋkwa nyi kaka ghwələa kɛfi. Katsa yɛ kwiɗi 
kwiɗi yɛ shave hwa wəsə kesa ta ŋayɛ, ama kanda zlegwemə yɛ. 

25Ndiremi ya te gheyɛ ka rafe wəsə mahalegə ba'a ka Fariziyɛn, ka mbəɗəkwəa 
kɛfi. Kayaɓe ŋkwa nya te wəmbəa helape ba'a tasa yɛ, ama mpɛafe ŋkwa nya 
kwa wənəa nci va wəshi ghərəa ŋayɛ ba'a wəshi nyi ndiremi ndiremi nyi zəzə 
yɛ. 

26Nde Fariziyɛn nya kaghwələ. Yaɓemte ŋkwa nya kwa hwəa helape ta ŋa yitea 
nza wəmbəa ŋkɛ wɛŋe. 

27Ndiremi ya te gheyɛ ka rafe wəsə mahalegə ba'a ka Fariziyɛn, ka mbəɗəkwəa 
kɛfi. Yipə yipə yɛ le kwele nyi fikɛ mbeli le teɓehwe, pelɛke te wəmbə ne, 
kendeɗe ndeɗenji hɛ. Ama kwa hwəa nci ne, mpɛafe 'yɛ'yɛa mbelia kwahɛɗi 
ba'a wəshi nyi keda da. 

28Tsagha gheyɛ perə, pelɛke te ŋwela ne, kambeli nyi tiɗiɗi newe ŋayɛ mbeli, 
ama kwa wənəa ŋayɛ, mpɛafe mbəɗəkwə ba'a mefətekwə. 

Katesa titikwə yɛ 
(LWK 11.47-51) 

29Ndiremi ya te gheyɛ ka rafe wəsə mahalegə ba'a ka Fariziyɛn, ka mbəɗəkwəa 
kɛfi. Kaŋa nda kwele nyi ndeɗe ndeɗe yɛ ke ka mɛ ŋkwa, kapesa nda yɛ kwele 
ta mbeli nyi tiɗiɗi yɛ. 

30Ama ma pe yɛ sha geze: Ma ya nahe gheɓəmə kenza te vəa ka shihɛ ɓəmə ne, 
nza katenza gheɓəmə jikə le hɛ kezha mpə ka mɛ ŋkwa we. 

31Laka ghena shɛ, nahe yɛ keɗepe kahwelefefia mbeli nyi kempəmte ka mɛ 
ŋkwa ta Shala yɛ. 

32Yawa, ntsə mə geva kakeɗaŋe slene nya ghate ka shihɛ ŋayɛ. 

33Nahe yɛ kenza kashishi ba'a kaŋwalea mentsape. Tsema zəzə yɛ kambele yɛ 
va dzembe ghwə nya keɗema kakiɗi wa? 

34Vatse gɛ, 'ya kateghwene ŋayɛ ka mɛ ŋkwa ta Shala, ka ntsehwele ntsehwele 
ba'a ka rafe wəshi mahalegə. Katempə kweci yɛ, katebaŋe kweci yɛ te sheghwə, 
kateɗa kweci yɛ le ghweɗa dzeyi mbe yɛ cɛ kesəkwə ghə ta ŋayɛ, katekeka 
kweci kemeleme kemeleme. 

35Vatse tedzeghəa gheyɛ mimia mbeli nyi tiɗiɗi nyi mpəmte mbeli vəashi, se te 
mimia Abɛl, wəndə nya tiɗiɗi hwa'a te mimia Zakari, wəzege ta Barashi nya 
peslekɛ yɛ kwelɛ yɛ ŋkwa nya keveyi tekeleke Shala le reghwetɛ. 

36Kaganda ne, ma 'ya sha gheyɛ: kate'yɛwe geva kelɛhe ta nci va mbeli nyi tsetse 
ŋkwa nyi. 

Ɗa ya te Zhɛrəzalɛm deŋwa 
(LWK 13.34-35) 

37Zhɛrəzalɛm, Zhɛrəzalɛm, ma gha nya kempə ka mɛ ŋkwa ba'a nya kebeza 
mbeli nyi ghweneke ŋa Shala le pelɛ ne, nahe 'ya keɗe katsene ŋwalea ŋa kala 
nya tsene ŋwalea ŋkɛ ghenda mbe bidzəa ŋkɛ, ama nahe yɛ kesema kaɗe. 

38Yawa, kakwəfi tenza ghɛa Shala ta ŋayɛ. 

39Kaganda ne, ma 'ya sha gheyɛ: ma se mɛa tsetsenya ne, katezhɛne kanakɛ ɗa 
hwa'a te veci nya tegeze: Kewəpi wəpi nza wəndə nya kese te sləa Mahwətə, pe 
yɛ we. 

Matiye 24 

Yɛsə kageze ŋzla ta ghɛa Shala 
(MRK 13.1-2; LWK 21.7-19) 

1Pa Yɛsə shave mbe ghɛa Shala ba'a dzeghwanyɛ. Tagha gɛ, pa ka təkwə təkwə 
ŋkɛ hendeke geva kezha ncɛ nda ganyɛa ghɛa Shala. 

2Ma ke Yɛsə sha hɛ: «Nahe yɛ kenakɛ ndeɗea ghɛ nya tse na? Kaganda ne, ma 
'ya sha gheyɛ: pɛtɛ teŋzla ŋkɛ, pelɛ shɛ katenza te kwete wəndəa ŋkɛ we, pɛtɛ 
teŋzla ŋkɛ.» 

Yaka nyi tesa mbeli nda tekiɗi hɛɗi 
(MRK 13.3-13; LWK 21.7-19) 

3Mentishɛ Yɛsə pelɛ ghweme Bekele ne, pa mbeli nyi ketəkwə təkwə se shɛ 
kaghəa nci, ma ke hɛ shɛ: «Ncɛte n'yɛ wəsə nya ketencɛ və nya temene geva 
wəshi nyi te gi! Wa wəsə nya ketemene geva nda nza ghen'yɛ kaɗepe vəa se ta 
ŋa ba'a ŋa kiɗi ta hɛɗi wa?» 

4Ma ke Yɛsə sha hɛ: «Ntsehwele mə yagha wəndə teghwete ŋayɛ. 

5Kwa nza ŋkɛ kwele kwele mbeli nyi ketese te sləa ɗa, ma ke hɛ sha tegeze: 'Ya 
ya kaMɛsi. Kwele kwele mbeli nyi teghwete hɛ. 

6Katefa gaka ta mpa nyi dekwe dekwe keɗema nyi cakeɗa cakeɗa. Ghazlənəma 
yɛ ma: nda wəshia shɛhɛ kamenete geva kaba, ama kenaka kiɗi ta hɛɗi we. 

7Katempa kwete hwelefe le kwete, kateha nda mpa kwete hɛɗi meghe ke kwete, 
katemene geva ma ba'a kategaŋkəɗə hɛɗi te kweci ŋkwa. 

8Kala kwa ghate ta heha ta male nda teya wəzege nde tenza wəshia shɛhɛ. 

9Katekese ŋayɛ mbeli kezha mpə ŋayɛ, katezlɛ kweci hwelefefi va gheyɛ 
tewəmbəreke 'ya. 

10Ma vəa ŋkwa shɛ ne, kwele kwele mbeli nyi ketesərə ghena ta ɗa, katepamte 
ghəa nci hɛ, katezlɛ hɛ va ghəa nci. 

11Katese kweci ka mɛ ŋkwa nyi kesla tseŋwə kwele kwele, kwele kwele mbeli 
nyi teghwete hɛ. 

12Kwele kwele tembake geva wəsə kwa ndiremi te hɛɗi, dewə tenza ɗe va 
mbeli. 

13Ama wəndə nya ketehwepe ghə kezha zele ɗa hwa'a te kwa keɗaŋe ta hɛ ne, 
pələsə tenza ŋkɛ. 

14Nda Ghena kwatenca nya ganyɛ ta Meghe nya pelɛ ghweme kazlapete geva te 
hɛɗi lema yitea fate pɛtɛa hwelefe nda tese kiɗi ta hɛɗi. 

Wəsə nya ndiremi kashasha 
(MRK 13.14-23; LWK 21.20-24) 

15Katenakɛ wəsə nya ndiremi kashasha yɛ mentare mbe ŋkwa nya keveyi geva 
tekeleke, nya gezete nde mɛ ŋkwa Daniyɛl. Ma wəndə nya kejaŋga ne, fave 
ghena nya ŋkɛ ndeɗekə. 

16Te vecia shɛ, ma mbeli nyi mbe Zhəwdɛ ne, hwɛ hɛ kadzeme hwa ghweme. 

17Ma wəndə nya pelɛ dɛɓere nya kənəa cɛ ne, katesawa ŋkɛ kafə wəshia ŋkɛ 
mbe cɛ we. 

18Ma wəndə nya kwamte ɓiyitsa ne, katezhɛre geva ŋkɛ kakele lekwesa ta ŋkɛ 
we. 

19Te vecia shɛ ne, yaka nde tenza te mi nyi le hwə ba'a nyi nza ŋwale te ŋ'wa va 
hɛ. 

20Səkwə mə Shala kezha ɗema yɛ kahwɛ hefeghwe hwa ntasle keɗema hwa veci 
kezhɛne mpi. 

21Kwa nza ŋkɛ ma te vecia shɛ ne, za ma tenza yaka shɛ ke yaka nyi sahwe mbeli 
ghala ghate geva hɛɗi pa tsetsenya, katenza kwete shɛ kala gheŋkɛ we. 

22Ma ya keɗema Shala kentamte hɛa shɛhɛ ne, nza wəndə shɛ kambele we. Ama 
nahe ŋkɛ kentamte hɛ kezha mbelia ŋkɛ nyi tsehave ŋkɛ. 

23Ma kegeze ŋayɛ kwete wəndə: Wa nya Mɛsi nya teke, keɗema: Wa nya ŋkɛ 
pelɛke, a ke ne, yɛma yɛ ma. 

24Kwa nza ŋkɛ katese ka tseŋwəa Mɛsi ba'a ka tseŋwəa ka mɛ ŋkwa, katemene 
wəshi kencɛ wəshi nyi jama jama ba'a wəshi meŋele hɛ kezha ghwete ŋkwa, ma 
ya kapesle hɛ yite ne, pa le mbeli nyi ntave Shala ɗe hɛ kazamte hɛ. 

25Nahe yɛ kefa na? 'Ya ɗema kegezete ŋayɛ na? 

26Ma kegeze ŋayɛ mbeli: Wa nya mə ŋkɛ kwa mte te ɓerama, a ke mbeli ne, ləma 
yɛ ma. Ma kegeze mbeli: Wa nya ŋkɛ teke tentikə, a ke mbeli ne, yɛma yɛ ma. 

27Kala slesla ta va dzeyi te ghweme, se kwa ŋkwa kesame ta veci hwa'a kwa 
ŋkwa kepəkwə ta ŋkɛ ne, tsagha tenza se ta Wəzege ta za. 

28Te ŋkwa nya nza wəsə kwa mte mte tsene geva yɛ zleŋa. 

Se ta Wəzege ta za 
(MRK 13.24-27; LWK 21.25-28) 

29Ma kwetere wəmbəa yaka nyi geze ŋayɛ nyi 'ya ne, katezhɛne veci kaɓele we, 
katezhɛne tere kaɓele we, katebete yɛ saseregwa sawa pelɛ ghweme, 
kategaŋkəɗə berete nyi pelɛ ghweme. 

30Ma tsagha, katencɛ geva wəsə kencɛ se ta Wəzege ta za dzeyi te ghweme. 
Kateŋgaɗe ghə ba'a katenehwene pɛtɛa mbeli nyi te hɛɗi, katenewe Wəzege ta 
za mbeli sawa te ləmbə le berete ba'a zləvə kwele kwele. 

31Ma vəa ŋkwa shɛ ne, katevɛ geva veke, kateghwene ka ghwene ta ŋkɛ ŋkɛ kalə 
laka pɛtɛa bela ta hɛɗi wəfaɗe, katetsene mbelia ŋkɛ nyi tsehave ŋkɛ se te kwete 
mendɛkwe ta hɛɗi hwa'a te kwete. 

Ghena te ghəa dasekwa 
(MRK 13.28-31; LWK 21.29-33) 

32Zəzəte mə və nya ncɛ ŋayɛ dasekwa. Ma kebetemte sleke ŋkɛ ba'a keɗa ŋkɛ 
ne, nahe yɛ keɗepe takwa takwa cimə. 

33Ma vəa ŋkwa nya nakɛ wəshi nyi kala nyi yɛ kamene geva ne, ɗepete mə 
takwa takwa və nya tese ŋkɛ kwa. 

34Kaganda ne, ma 'ya sha gheyɛ: katempə pɛtɛa mbeli nyi teghweme nyi teke 
tsetsenya nda tese ŋkɛ we. 

35Kateza yɛ ghweme le hɛɗi, ama kateza ghena ta ɗa tɛape we. 

Shala kwetɛŋe nde ɗepe vəa kiɗi ta hɛɗi 
(MRK 13.32-37; LWK 17.26-30, 34-36) 

36Ma gɛ, wəndə shɛ keɗepe se ta vecia shɛ keɗema vəa shɛ we: ya ka ghwene ta 
Shala nyi pelɛ ghweme, ya Wəzege, deke Yita nde ɗepe. 

37Wəsə nya kemenete geva te vəa Nowɛ nde temene geva te vecia se Wəzege ta 
za. 

38Ma tewə yɛmə nya wəba kenaka kase kaza ŋkwa ne, mbe mpeɗe wəshi 
kezeme ba'a mbe sa wəshi kesa mbeli, kaŋzle makwa mbeli, kave nda ŋwalea 
kwɛa nci kweci ke zhili, hwa'a te veci nya dzembe kwambelə Nowɛ, 

39keɗepe hɛ nda senyɛ yɛmə nya wəba kazamte hɛ pɛtɛ we. Tsagha temene 
geva ŋkɛ vəa ŋkwa nya tese Wəzege ta za. 



1777 

 

 
Ghena ta Shala 

Kapsiki DC Bible 
©2012 Alliance Biblique du Cameroun and Bible Society of Cameroon. 

 

 
 

 

40Bake zhili kwa mte kawəza, laŋe ŋkɛ te kwete, sərə kwete. 

41Bake mi kahə te vena nya kwetɛŋe, laŋe ŋkɛ kelehwe kwete, sərə kwete. 

42Nza mə le ntsə gɛ, kwa nza ŋkɛ keɗepe vəa se Nde sleke ŋkwa yɛ we. 

43Ɗepete mə megela: ma ya na wəndə ke ghɛ keɗepe və nya tese ghərə kwa ne, 
nza le ntsə nza ŋkɛ ba'a nza katesərə ghərə ŋkɛ kadzeki ghɛa ŋkɛ we. 

44Vatse gɛ, nza mə deke ɗeke, kwa nza ŋkɛ vəa ŋkwa nya ɗema yɛ kezəzəte tese 
Wəzege ta za. 

Mava nya dɛŋe dɛŋe te slene ta ŋkɛ 
(LWK 12.41-48) 

45Wa sləa mava nya dɛŋe dɛŋe te slene ta ŋkɛ, nya kentsehwele ntsehwele, nya 
veyi nde sleke ŋkɛ te ghəa kweci ka mavashi kezha ve nda wəshi kezeme ŋkɛ 
ke hɛ te və nya kehi wa? 

46Zlama ya va mava shɛ kesləyi ŋkɛ nde sleke ŋkɛ mbe mpa le slene. 

47Kaganda ne, ma 'ya sha gheyɛ: katedape pɛtɛa wəshia ŋkɛ nde sleke ŋkɛ te 
dzeve. 

48Ya kwete ma ke mava shɛ zəzəte mbe ghəa ŋkɛ: Nahe nde sleke ɗa kedera 
kese, 

49tagha gɛ, ntake ŋkɛ kampə kweci ka mavashi, kaŋwafe wəshi kezeme ba'a 
kasa wəshi kesa le ka ghwəyi ghwəyi. 

50Vəkə tese nde sleke ŋkɛ veci nya neghema ŋkɛ ba'a te və nya ɗepema ŋkɛ. 

51Kateŋkamte wəndə nyagha ŋkɛ, katenegha ŋkɛ ŋkɛ hwa ka mbəɗəkwəa kɛfi, 
te ŋkwa nya tenehwene ba'a nya tempeɗe slene ŋkɛ. 

Matiye 25 

Yipə pa te deghelɛshi meŋe 

1Yipə yipə tenza Meghe nya pelɛ ghweme le deghelɛshi meŋe nyi kekelete 
paterela kalə kabegeme le za makwa. 

2Kweci mcɛfe ne, kaka ɓaŋara hɛ, kweci mcɛfe ne, kentsehwele ntsehwele hɛ. 

3Pa ka ɓaŋara nyi hwa hɛ kelete paterela ta nci, ama kese hɛ kakele kwalaba ta 
n'yi we. 

4Pa ka ntsehwele ntsehwele shɛhɛ kelete paterela ba'a n'yi kwa kwalaba yitea 
dzeve ta nci. 

5Ma kwa dera za makwa kaɗema kese kahe kahe ne, pɛtɛ hɛ dzetenji te hɛ. 

6Ma te tepe ta viɗi ne, ma ke mbeli zlapete: Nahe za makwa kese. Sate mə 
kakemane ŋkɛ. 

7Feɗeghakwe deghelɛshi shɛhɛ, ntake hɛ kahi paterela ta nci. 

8Ma ke ka ɓaŋara kɛfi nyighɛ sha ka ntsehwele ntsehwele: Gəave n'yɛ mə n'yia 
ŋayɛ ɓɛhwɛ kadzawa paterela ta n'yɛ nza ŋkɛ kamte gi! 

9Ma ke ka ntsehwele ntsehwele sha hɛ: Ewə, dewə kezha neheve gheɓəmə le 
gheyɛ. Kwiɗi mə kalə kapa ŋa ŋayɛ. 

10Cape ka ɓaŋara kalə kapa n'yi. Ma kalənji hɛ ne, pɛkwe za makwa. Ma nyi 
mcɛfe nyi kehite geva ne, shilimə hɛ ki ghɛ yitea veghe, jaslɛ mbeli ŋzlete degha 
le lakelɛ. 

11Temə ɓɛhwɛ ne, pɛkwe kweci deghelɛshi nyi mcɛfe. Ma ke hɛ: Nde sleke 
ŋkwa, Nde sleke ŋkwa, pelemte n'yɛ mə ŋkwa gi! 

12Ma ke za makwa sha hɛ: Kaganda ne, ma 'ya sha gheyɛ: keɗepe ŋayɛ 'ya we. 

13Ma ke Yɛsə mtsehete: Ntsehwele mə, kwa nza ŋkɛ keɗepe vecia shɛ keɗema 
vəa shɛ yɛ we. 

Yipə pa te ka mavashi mahekene 
(LWK 19.11-27) 

14Katenza ŋkɛ kala wəndə nya kedzehwa mte. Pa ŋkɛ hekakɛ ka mavashia ŋkɛ 
ba'a dapate nda wəshia ŋkɛ te dzeve ke hɛ. 

15Mcɛfe sha miliyeŋə va kwete, bake va kwete, təhə va nde maheke. Keberete 
keberete neheve nda ŋkɛ ke hɛ. Pa ŋkɛ lənyɛ yitea dzeghwa. 

16Ma wəndə nya ndeke nda miliyeŋə mcɛfe mbeli ne, taghanyɛ lə ŋkɛ kafəlite 
fəli le, pa kemave meleɓe miliyeŋə mcɛfe kala ghəa cɛdɛa ŋkɛ. 

17Ma wəndə nya ndeke nda miliyeŋə bake mbeli ne, pa ŋkɛ menete kala nde 
ghate. Pa ŋkɛ kemave meleɓe kamiliyeŋə bake. 

18Ma wəndə nya ndeke nda miliyeŋə mbeli kwetɛŋe, pa late ki, pa wəfərəakɛ 
cɛdɛa nde sleke ŋkɛ kwa. 

19Kwetere wəmbəa temə kwele kwele ne, hwa'a nde sleke ka mene slenea 
shɛhɛ se. Pa ŋkɛ 'yɛwete wəsə nya menete hɛ le cɛdɛa ŋkɛ va hɛ. 

20Ma wəndə nya ndeke nda miliyeŋə mcɛfe mbeli ne, pa hendave nda geva ke 
nde sleke ŋkɛ. Ma ke shɛ: Nde sleke ɗa, miliyeŋə mcɛfe ndeke ɗa na. Wa nyi 
kweci nyi mcɛfe nyi kemave 'ya kameleɓe. 

21Ma ke nde sleke ŋkɛ shɛ: Yewə, wəndə nya ganyɛa mehele na, mava nya dɛŋe 
dɛŋe te slene ta ŋkɛ na, ma va nya nza na dɛŋe dɛŋe te mene wəshi nyi ɓɛhwɛ 

ɓɛhwɛ ne, kateve ŋa 'ya kawəndə nya wəba te ghəa wəshi nyi kwele kwele, nde 
kazlama mə. 

22Ma wəndə nya ndeke nda miliyeŋə mbeli bake ne, pa hendeke nda geva ke 
maze zhɛkwa. Ma ke shɛ: Nde sleke ɗa, miliyeŋə bake ndeke ɗa na. Wa nyi kweci 
nyi bake nyi kemave 'ya kameleɓe. 

23Ma ke nde sleke ŋkɛ shɛ: Yewə, wəndə nya ganyɛa mehele na, mava nya dɛŋe 
dɛŋe te slene ta ŋkɛ na, ma va nya nza na dɛŋe dɛŋe te mene wəshi nyi ɓɛhwɛ 
ɓɛhwɛ ne, kateve ŋa 'ya kawəndə nya wəba te ghəa wəshi nyi kwele kwele, nde 
kazlama mə. 

24Kakwa keɗaŋe ne, pɛkwe wəndə nya kekelete miliyeŋə kwetɛŋe. Ma ke: Nde 
sleke ɗa, nahe 'ya keɗepe dzawe na, katsa ha ta wəndə na kadzawa tame ta ŋa 
ya gha tsawetema ha. Katsene wəshi na te ŋkwa nya wəzatema na. 

25Pa ghazlənə zhɛte ɗa. Pa 'ya late ki, pa 'ya wəfərəakɛ cɛdɛa ŋa kwa. Wa nya 
wəsəa ŋa nya. 

26Ma ke nde sleke ŋkɛ shɛ: Mava nya kande mefətekwə ba'a nya kande meɗə 
na. Nahe na keɗepe katsa ha 'ya te ŋkwa nya wəzatema 'ya ba'a katsene wəshi 
'ya te ŋkwa nya wəzatema 'ya. 

27Wa raberə ɗema na keveyi ɗa cɛdɛa ɗa kakane wa? Nza kese 'ya ne, kakele 
cɛdɛa ɗa 'ya le meleɓe. 

28Kelehwe mə cɛdɛa shɛ ve, ndeke nda mə ŋkɛ ke wəndə nya nza miliyeŋə meŋe 
ve. 

29Kwa nza nde ma wəndə nya nza wəsə ve, mbake yambake nda mbeli yitea nza 
ŋkɛ kwele kwele ve. Ma wəndə nya ɗema wəsə ve ne, kele yakele nya ve mbeli 
ya kwela nza ŋkɛ ɓɛhwɛ. 

30Ma mava nya kameɗə nya ne, negheyi mə ŋkɛ pelɛ hwa ŋkwesle. Tagha ne, 
katenehwene ba'a katenca slene ŋkɛ. 

Ghwə nya temeha Shala te mbeli və nya tekiɗi hɛɗi 

31Ma vəa ŋkwa nya tesawa Wəzege ta za mbe zləvəa ŋkɛ le ka ghwene ta Shala 
ne, katentishɛ ŋkɛ pelɛ pasla ta ŋkɛ nya nza zləvə te. 

32Katetsene geva pɛtɛa hwelefefia mbeli kwa kema ta ŋkɛ nda tetsewele mbeli 
ŋkɛ kala nya tsewele yɛ kwi le timɛti nde ya wəshi. 

33Te kwa zeme ta ŋkɛ tenza timɛti, te kwa gwela ta ŋkɛ tenza kwi. 

34Ma ke meghe sha tegeze nda ke mbeli nyi te kwa zeme ta ŋkɛ: Nde mə, gheyɛ 
mbeli nyi wəpikɛ Yiteyɛ ɗa, dzembe mə Meghe nya hite ŋayɛ ŋkɛ vəashi ghala 
pate geva hɛɗi. 

35Kwa nza ŋkɛ shewə se 'ya va ma, nahe yɛ keɗave ɗa wəsə kezeme, shewə se 
'ya va ndere, nahe yɛ kesame ɗa yɛmə, kande se se se 'ya, pa yɛ kemaneve ɗa ki 
ghɛa ŋayɛ. 

36Wəsə shɛ kese kənəa geva va 'ya we, nahe yɛ keseɗaghe ɗa lekwesa, shewə 
se 'ya, nahe yɛ kese kənəa 'ya yɛ shanda, kwa daŋgayɛ se 'ya, nahe yɛ kese 
kanewe ɗa. 

37Ma ke mbeli nyi tiɗiɗi shɛhɛ sha tezhɛne nda: Nde sleke ŋkwa, hweŋkwa nakɛ 
ŋa ghen'yɛ shewə va ma nda ndeke ŋa wəsə kezeme ghen'yɛ wa? Shewə va 
ndere nda same ŋa yɛmə ghen'yɛ wa? 

38Hweŋkwa nakɛ ŋa ghen'yɛ kande se se nda kemaneve ŋa ghen'yɛ ki ghɛa n'yɛ, 
kaɗema wəsə kənəa geva va gha nda seɗaghe ŋa lekwesa ghen'yɛ wa? 

39Hweŋkwa nakɛ ŋa ghen'yɛ shewə ba'a kwa daŋgayɛ nda se ghen'yɛ kanewe 
ŋa wa? 

40Ma ke meghe sha tezhɛne nda ke hɛ: Kaganda ne, ma 'ya sha gheyɛ: yayata 
wəsə nya menete nda yɛ ke kwete kwetɛŋe hwa ka dewə ŋeli ma nyi kaka 
kesaka meyɛ ɗa ne, ke 'ya menete ɗa ŋkɛ yɛ. 

41Ma ke meghe sha tegeze nda ke nyi te kwa gwela ta ŋkɛ: Slə mə teke vare 'ya, 
gheyɛ ka bezla bezla. Kwiɗi mə kadzembe ghwə nya kaghala ghala nya hite 
Shala kezha gətəli ba'a ka ghwene ta ŋkɛ. 

42Kwa nza ŋkɛ shewə se 'ya va ma, keɗave ɗa wəsə kezeme yɛ we, shewə se 'ya 
va ndere, kesame ɗa yɛmə yɛ we. 

43Ma kwa se 'ya kande se se ne, kese yɛ kakemane ɗa ki ghɛa ŋayɛ we. Wəsə shɛ 
kese kənəa geva va 'ya we, keseɗaghe ɗa lekwesa yɛ we. Ma kwa nza 'ya shewə 
ba'a kwa daŋgayɛ, kese yɛ kanewe ɗa we. 

44Ma ke hɛ sha tezhɛne nda: Nde sleke ŋkwa, hweŋkwa nakɛ ŋa ghen'yɛ shewə 
va ma, ndere, kande se se, kaɗema wəsə kənəa gha, shewə va zereghwe ba'a 
kwa daŋgayɛ na, nda ɗema ghen'yɛ kakemane ŋa wa? 

45Ma ke meghe sha tezhɛne nda ke hɛ: Kaganda ne, ma 'ya sha gheyɛ: kwa ɗema 
yɛ kemenete nda ke kwete kwetɛŋe hwa ka dewə ŋeli ma shɛhɛ ne, ke 'ya sema 
yɛ kamene nda. 

46Kateŋka hɛ mbeli kadzembe yaka kaghala ghala, ama mbeli nyi tiɗiɗi ne, mbe 
mpi nya kaghala ghala tenza hɛ.» 

Matiye 26 

Mbeli nyi te ghə katsa ghena yitea Yɛsə 
(MRK 14.1-2; LWK 22.1-2; ZHŊ 11.45-53) 

1Ma kwa kiɗimte geze ghena nyi Yɛsə ne, ma ke sha mbeli nyi ketəkwə təkwə: 

2«Nahe yɛ keɗepe, tene hɛ bake nda tese gəsəkəa Pake, katekese Wəzege ta za 
mbeli katebaŋe ŋkɛ hɛ te sheghwə kwa zleŋkwa vəa ŋkwa shɛ.» 

3Pa mbeli nyi te ghəa ka dzeghe Shala ba'a mbelia jama ta ka Zhəwif tsenete 
geva ki ghɛa Kayife, wəndə kwelea ka dzeghe Shala. 

4Pa hɛ yipəte ghena ta nci kezha kese Yɛsə tewəfərə ba'a kezha pesle ŋkɛ. 

5Ma ke hɛ gezete: «Kesema ŋkɛ gheɓəmə hwa gəsəkə yagha ghena kamenete 
geva hwa mbeli ma.» 

Kwete male kasheke nda 'wərdə kwa ghəa Yɛsə 
(MRK 14.3-9; ZHŊ 12.1-8) 

6Ma kwa nza Yɛsə ki ghɛa Simon, nde derena kwa Bɛtani ne, 

7pa kwete male hendave nda geva ke Yɛsə le kwete tereme nya nza 'wərdə viɗi 
te, jakeja pa ta 'wərdəa shɛ. Pa nde shekaghe ŋkɛ kənəa ghəa Yɛsə vəa ŋkwa 
nya zeme ɗafa ŋkɛ. 

8Ma kwa nakɛ wəsəa shɛ mbeli nyi ketəkwə təkwə Yɛsə ne, pa hɛ hwepete 
wənə, ma ke hɛ: «Yitea wa beze 'wərdə nya male nya wa? 

9Ndagwara ma kepamte 'wərdəa shɛ mbeli ne, kwele kwele tese cɛdɛ te kezha 
ve nda ke ka titikwəa kɛfi.» 

10Nahe Yɛsə kefate ghena nya gezete hɛ. Ma ke sha hɛ: «Yitea wa sa nda yaka yɛ 
ke male nya wa? Ma wəsə nya menete ɗa nya nde ne, megela ŋkɛ. 

11Kwa nza ŋkɛ teke ka titikwəa kɛfi keveci keveci hwa gheyɛ, ama 'ya ne, teke 
tenza 'ya keveci keveci hwa gheyɛ we. 

12Ma 'wərdə nya shekaghe ɗa nya male nya ne, nahe nde kehimte geva ta ɗa le 
'wərdə kezha ve kwa kwele. 

13Kaganda ne, ma 'ya sha gheyɛ: ya tema tema geze Ghena kwatenca nya ganyɛ 
mbeli te hɛɗi lema ne, kategeze wəsə nya menete nya male nya mbeli, katezəzə 
malea shɛ mbeli.» 

Zhəwdas kapamte nda Yɛsə ke mbeli nyi te ghəa ka dzeghe Shala 
(MRK 14.10-11; LWK 22.3-6) 

14Yewə, pa Zhəwdas Iskariyote, kwete wəndəa mbeli nyi meŋe bakeghəmbe lə 
sha mbeli nyi te ghəa ka dzeghe Shala. 

15Ma ke sha hɛ: «Wa yateve ɗa yɛ kencɛte ŋayɛ ntsehwele nya nza yɛ kakeseve 
Yɛsə le 'ya wa?» Ma ke hɛ shɛ: «Slibə mahekenemsə yateve ŋa n'yɛ.» 

16Ghala se mɛa vecia shɛ ne, ntake Zhəwdas kazele və ganyɛ kezha kese Yɛsə ke 
hɛ. 

Yɛsə kazeme gəsəkəa Pake le mbelia ŋkɛ 
(MRK 14.12-21; LWK 22.7-14, 21-23; ZHŊ 13.21-30) 

17Te kwa ghate ta vecia gəsəkəa ɗafa kwalekwala, ma ke mbeli nyi ketəkwə 
təkwə sha Yɛsə: «Tema ɗe na kalə ghen'yɛ kahi ŋa wəsə kezemea gəsəkəa Pake 
wa?» 

18Ma ke Yɛsə sha hɛ: «Kwiɗi mə kalə kadzembe meleme sha kwete wəndə. Ma 
ke Nde sleke n'yɛ pe yɛ shɛ: Nahe vəa ɗa kedzeghete geva, ki ghɛa ŋa ɗe 'ya 
kazeme gəsəkəa Pake le mbelia ɗa.» 

19Pa mbeli nyi ketəkwə təkwə Yɛsə menete wəsə nya gezete nda ŋkɛ ke hɛ, pa 
hɛ hite ŋkwa kezha zeme gəsəkəa Pake. 

20Ma hetɛhwɛɗi ne, ntishɛ yɛ Yɛsə kənəa ɗafa le mbeli nyi ketəkwə təkwə meŋe 
bakeghəmbe. 

21Ma kwa zeme ɗafa hɛ, ma ke Yɛsə: «Kaganda ne, ma 'ya sha gheyɛ: kwete 
wəndə hwa gheyɛ katepamte ɗa.» 

22Nahe kema kenza teheɗe va mbeli nyi ketəkwə təkwə. Ma ke hɛ 'yɛwete 
kwete kwete ve: «'Ya ŋkɛ perə na Nde sleke ŋkwa?» 

23Ma ke Yɛsə: «Wəndə nya kemze nɗeli nya le 'ya kwa helape nde tepamte ɗa.» 

24Wa nya Wəzege ta za katemte kala nya gezete Ghena ta Shala te ghəa ŋkɛ. 
Ama wa nya yaka te wəndə nya ketepamte Wəzege ta za gɛ! Megela ma yakema 
geva wəndəa shɛ. 

25Ma ke Zhəwdas, wəndə nya kepamte ŋkɛ: «'Ya ŋkɛ perə na Nde sleke ɗa?» Ma 
ke Yɛsə shɛ: «Gha nde gezete.» 

Zeme geva ba'a sa mimia Yɛsə 
(MRK 14.22-26; LWK 22.14-20; 1 KOR 11.23-25) 

26Ma vəa ŋkwa nya zeme wəsə kezeme hɛ ne, pa Yɛsə kelete ɗafa. Kwa sebe ta 
nya tsate nda ŋ'wese ŋkɛ ke Shala ne, pa neheve ŋkɛ mbe, pa ŋkɛ ndeke nda ke 
mbeli nyi ketəkwə təkwə. Ma ke sha hɛ: «Kele mə ba'a zeme mə ɗafa nya, 
gheŋkɛ ya kageva ta ɗa.» 

27Pa ŋkɛ kelete zlerekwea tɛ, kwa sebe ta nya tsate nda ŋ'wese ŋkɛ ke Shala ne, 
pa ŋkɛ ndeke nda ke hɛ. Ma ke: «Sa mə pɛtɛa ŋayɛ. 

28Kwa nza ŋkɛ ne, gheŋkɛ ya kamimia ɗa, mimia jikə geva le Shala, nya kesheke 
kezha mbeli kwele kwele, kezha kele yɛ jaɗafa seyi te wənə. 

29Ma 'ya sha gheyɛ: Se mɛa ɓeshi ne, katezhɛne 'ya kasa tɛ tɛape hwa'a te veci 
nya tesa tɛ mɛnɛfɛ 'ya le gheyɛ mbe Meghea Yiteyɛ ɗa we.» 

30Pa hɛ ghate ciməa gəsəkə kwa sebe ta ŋkɛ, cape hɛ kadzeme ghweme ta 
Bekele. 

Yɛsə kageze kateɗema ŋkɛ Piyɛre 
(MRK 14.27-31; LWK 22.31-34; ZHŊ 13.36-38) 

31Ma ke Yɛsə sha mbeli nyi ketəkwə təkwə: «Ma te viɗi nya ɓeshi nya ne, pɛtɛ 
tewəfəyite ɗa yɛ, kwa nza ŋkɛ ma ke rafete geva mbe Ghena ta Shala: Katepesle 
nde ya wəshi 'ya, kwetɛ kwetɛŋe tenza timɛti. 

32Ama vəa ŋkwa nya tesame 'ya kwa kwele le mpi ne, mpelɛa tedzawa Galilɛ 'ya 
ke gheyɛ.» 

33Ma ke Piyɛre shɛ: «Ya kweci mbeli wəfəyite ŋa ne, katewəfə 'ya ŋa tɛape we.» 

34Ma ke Yɛsə zhɛnete nda: «Fəyitekeghə ne, ma 'ya sha gha: Ma ɓeshi te viɗi 
nya, nda teheka ŋələ ne, kategeze na mahekene zhigə kaɗema na keɗepe ɗa.» 

35Ma ke Piyɛre zhɛnete nda: «Ya 'ya nza kamte le gha ne, kategeze 'ya tɛape 
kaɗema 'ya keɗepe ŋa we.» Tsagha ke kweci mbeli nyi ketəkwə təkwə gezete 
kala Piyɛre perə. 

Yɛsə kasəkwə ghə mbe Zhɛtsɛmanɛ 
(MRK 14.32-42; LWK 22.39-46) 

36Ma kwa ntsehe Yɛsə le mbeli nyi ketəkwə təkwə te kwete ŋkwa nya nza sləa 
ŋkɛ kaZhɛtsɛmanɛ ne, ma ke sha hɛ: «Ntishɛ ŋayɛ mə teke, nda jive 'ya kasəkwə 
Shala pelɛke.» 

37Pa ŋkɛ hekakɛ yɛ Piyɛre le ŋwalea Zɛbɛdɛ bake. Nahe ghazlənə ba'a zhɛ ta 
mte kedzembe geva ta ŋkɛ. 

38Ma ke sha hɛ: «Zəzə ta mte nya kwa wənə kaɗe kapesle ɗa. Nza mə teke ba'a 
nza mə le ntsə ghwɛre ghwɛre le 'ya.» 

39Pa ŋkɛ hendemte geva vare hɛ, ntiŋə ŋkɛ ŋame ghə mbe hɛɗi. Ma ke səkwəte 
ghə: «Yita yawe, ma ya kwete hweŋkwa shɛ ne, fɛake ɗa yaka ta mte nya gi! 
Wəsə nya ɗe 'ya nde mene geva we, ama nya ɗe na.» 

40Zhɛne ne, pa ŋkɛ se sha mbeli nyi ketəkwə təkwə nyi mahekene nyighɛ. Se 
ŋkɛ ne, te hɛ hɛ. Ma ke sha Piyɛre: «Nya shɛ gɛ na. Shaŋe yɛ kanzate nza le ntsə 
le 'ya kalerə kwetɛŋe na? 

41Nza mə le ntsə, səkwə mə ghə yagha yɛ kateɗe kadzembe ghwete ŋkwa. Kaɗe 
mehele ta wəndə ŋelɛ, ama dewə berete va geva ta ŋkɛ.» 

42Pa ŋkɛ hendemte geva kakwa bake zhigə. Ntəŋə ŋkɛ yitea səkwə ghə. Ma ke: 
«Yita yawe, ma keɗema kwete wəsə kefɛake ɗa mte shɛ ne, mene kala nya ɗe 
na.» 

43Pa ŋkɛ zhɛneke geva kase sha mbeli nyi ketəkwə təkwə. Newe ke ne, te hɛ hɛ, 
shaŋe hɛ kaya ntsə ta nci va hɛ. 

44Zhɛne ne, pa Yɛsə hendemte geva yitea hɛ kakwa mahekene zhigə kalə 
kasəkwə Shala, kala nya mshena shɛ səkwəte ghə ŋkɛ. 

45Zhɛne ŋkɛ kase sha mbeli nyi ketəkwə təkwə, ma ke sha hɛ: «Hɛ mə hɛa shɛ, 
zhɛne mə mpia ŋayɛ gɛ! Wa nya və nya tekese nda Wəzege ta za mbeli ke ka 
jaɗafa kese. 

46Sate mə, ngara ɓəmə! Wa nya wəndə nya kepamte ɗa nya teke.» 

Kese ta Yɛsə 
(MRK 14.43-50; LWK 22.47-53; ZHŊ 18.3-12) 

47Mba Yɛsə kageze ghena ne, pɛkwe Zhəwdas kwete wəndəa mbeli nyi meŋe 
bakeghəmbe. Mbeli kwele kwele ya yite le yɛ kafayɛ ba'a yɛ geta, mbeli nyi te 
ghəa ka dzeghe Shala ba'a mbelia jama ta ka Zhəwif ka ghwenakɛ hɛ. 

48Ma ke Zhəwdas, wəndə nya kepamte Yɛsə ncɛte nda wəsə nya temene ŋkɛ ke 
hɛ: «Ma wəndə nya nakɛ ɗa yɛ kahəməwə ŋkɛ ne, gheŋkɛ ŋkɛ! Kese mə ŋkɛ.» 

49Kata kata Zhəwdas hendave nda geva ke Yɛsə, ma ke shɛ: «Kanjiŋwe ŋa 'ya 
Nde sleke ɗa!» Pa ŋkɛ həməwəve ŋkɛ. 

50Ma ke Yɛsə shɛ: «Mcɛ ɗa, ma wəsə nya se na kezha mene ne, menete ŋkɛ kahe 
kahe.» Tagha gɛ, pa kweci mbeli hendeke geva, dapate dzeve te Yɛsə ba'a 
keseve ŋkɛ. 

51Pa kwete wəndəa mbeli nyi yitea Yɛsə nteɗakave kafayɛa ŋkɛ shave mbe 
kwəɓə, kwɛ'a ŋkɛ tsaslakawa sleme va ghə va nde mene slene ta wəndə kwelea 
ka dzeghe Shala. 

52Ma ke Yɛsə shɛ: «Zhɛname kafayɛa ŋa mbe kwəɓə, kwa nza ŋkɛ va kafayɛ 
tempə pɛtɛa mbeli nyi kekele kafayɛ. 

53Keɗepe na wərə 'ya katsave nda lewela ke Yiteyɛ ɗa kezha ghwene ɗa 
wəvəsəa ka ghwene ta ŋkɛ ŋkɛ kase za ma ke meŋe bakeghəmbe taghanyɛ 
wəka? 

54Tsema teyipə geva ghena ta Ghena ta Shala nyi kegeze kezha mene geva ŋkɛ 
tsetse tsagha wa?» 

55Ma ke Yɛsə sha hɛ: «Le yɛ kafayɛ ba'a yɛ geta hi yɛ kase kakese ɗa kala wəsə 
nya nza 'ya kande ŋwasle ŋkwa na? Keveci keveci 'ya hwa gheyɛ mbe ghɛa Shala 
kateke nda wəshi ke mbeli wə, nahe yɛ kekeseve ɗa na? 

56Kezha yipə ghena nya rafete ka mɛ ŋkwa mbe Ghena ta Shala nda menete geva 
ŋkɛ kala nya.» Pa pɛtɛa mbeli nyi ketəkwə təkwə wəfəyite ŋkɛ ba'a hwɛnji. 

Yɛsə kwa kema ta mbelia jama ta ka Zhəwif 
(MRK 14.53-65; LWK 22.54-55, 63-71; ZHŊ 18.13-14, 19-24) 

57Pa mbeli nyi kekeseve Yɛsə keleghe ŋkɛ kalə sha Kayife, wəndə kwelea ka 
dzeghe Shala. Ki ghɛa ŋkɛ tsenete geva ka rafe wəsə mahalegə ba'a mbelia jama. 

58Mbe təkwə təkwə Yɛsə Piyɛre cakeɗake, hwa'a ki ghɛa wəndə kwelea ka 
dzeghe Shala. Shilimə ŋkɛ ki, ntishɛ ŋkɛ le ka mene slene kezha newe tsema 
tsema temiɗi ghena shɛ. 

59Ntake mbeli nyi te ghəa ka dzeghe Shala ba'a mbelia jama ta ka Zhəwif kazele 
hweŋkwa keve nda fete kemte le tseŋwə ke Yɛsə. 

60Ama shaŋe hɛ ve, ya tsemanyɛ nza ka tseŋwəa kɛfi tagha kwele kwele kave 
nda fete ke Yɛsə. Kwa keɗaŋe ta ŋkɛ, bake kweci mbeli sate, 

61ma ke hɛ: «Ma ke wəndə nya: Wərə 'ya kampəmte ghɛa Shala ba'a kaŋate mbe 
hɛ mahekene zhɛkwa.» 

62Pelɛhetɛme wəndə kwelea ka dzeghe Shala sate, ma ke sha Yɛsə: «Kazhɛne 
ghena na wəka? Wa ke mbeli sha gha wa?» 

63Ama pa Yɛsə nzanyɛ gweŋe. Ma ke wəndə kwelea ka dzeghe Shala shɛ: «Te 
sləa Shala tehwə ghweme, gezete n'yɛ fəyitekeghə kenza nde Mɛsi, Wəzege ta 
Shala na gi?» 

64Ma ke Yɛsə zhɛnete nda: «Gha nde gezete. Ama ma 'ya sha gheyɛ: 
tsetsenyanyɛ, katenewe Wəzege ta za yɛ mentishɛ te kwa zeme ta Shala nde 
berete. Katenewe ŋkɛ yɛ kasawa te ləmbə pelɛ ghweme.» 

65Tagha gɛ, pa wəndə kwelea ka dzeghe Shala ŋkwahemte lekwesa ta ŋkɛ. Ma 
ke: «Mba gheɓəmə kazele kwete fete ta ŋkɛ we. Nahe yɛ kefate nda ŋelekɛ Shala 
ŋkɛ. 

66Tsema zəzə yɛ wa?» Ma ke hɛ zhɛnete: «Wərə mte ŋkɛ.» 

67Pa hɛ ntifəyi nda ndɛghwɛɗɛ kwa kema ba'a ghɛpekɛ ŋkɛ le dzeve, pa kweci 
mpempəyi nda balema kwa sleme. 

68Ma ke hɛ: «Ma gha nya kaMɛsi gɛ ne, ɗepete, gezete n'yɛ wəndə nya kempave 
ŋa gɛ!» 

Piyɛre kaɗepema Yɛsə 
(MRK 14.66-72; LWK 22.56-62; ZHŊ 18.15-18, 25-27) 

69Mentishɛ nzanyɛ Piyɛre pelɛ kwa degha. Pɛkwe kwete kwatera ta wəndə 
kwelea ka dzeghe Shala. Ma ke shɛ: «Gha perə ne, wəndə nya yitea Yɛsə nde 
Galilɛ na.» 

70Pa ŋkɛ ɗepema Yɛsə kwa kema ta mbeli pɛtɛ. Ma ke gezete: «Keɗepe ghena 
nya ɗe na kageze 'ya we.» 

71Kwa sebe ta ŋkɛ, pa dzeyinyɛ laka mɛ degha. Pa kwete kwatera nakɛ ŋkɛ 
ɓiyitsa. Ma ke sha mbeli nyi tagha: «Nahe wəndə nya kese yitea Yɛsə nde 
Nazarɛt ghalanza.» 

72Ma ke Piyɛre zemete fela ɓiyitsa: «Keɗepe wəndəa shɛ 'ya we.» 

73Temə vireɗi ne, pa mbeli nyi te ŋkwa shɛ se sha Piyɛre, ma ke hɛ shɛ: «Ghəpə 
yite we, kwete wəndə nya ketəkwə təkwə Yɛsə na, va nya nza na kageze ghena 
Galilɛ. Kwa nza ŋkɛ wərə mbeli kaɗepe te mɛrea ŋa.» 

74Ma ke Piyɛre gezete: «Pa Shala ɗate ɗa kenza nde tseŋwə yasla 'ya, kazeme 
fela 'ya kaɗema 'ya keɗepe wəndəa shɛ.» Te ŋkwa shɛnyɛ, pa ŋələ hekate heka. 

75Pa Piyɛre zəzəte ghena nya gezete nda Yɛsə: «Ma nda teheka ŋələ ne, kategeze 
na mahekene zhigə kaɗema na keɗepe ɗa.» Pa Piyɛre shavenyɛ le nehwene 
sərəɓə sərəɓə. 

Matiye 27 

Mbeli keleghe Yɛsə kadzawa kema ta Pilate 
(MRK 15.1; LWK 23.1-2; ZHŊ 18.28-32) 

1Masheke masheke ne, pa pɛtɛa mbeli nyi te ghəa ka dzeghe Shala ba'a mbelia 
jama ta ka Zhəwif tsenete geva kezha yipə ghena ta pesle Yɛsə. 

2Pa hɛ hwepete ŋkɛ, pa hɛ keleke ŋkɛ ba'a ndeke nda ŋkɛ ke ŋgwamna Pilate. 

Mte ta Zhəwdas Iskariyote 
(SLN 1.18-19) 

3Ma kwa nakɛ Zhəwdas, wəndə nya kepamte Yɛsə, nahe mbeli kendeke nda fete 
ke Yɛsə ne, ntake ŋkɛ kazəzə. Zhɛne ŋkɛ zhɛneghe slibə nyi mahekenemsə kalə 
sha mbeli nyi te ghəa ka dzeghe Shala ba'a mbelia jama. 

4Ma ke sha hɛ: «Ŋa ɗa fete. Nahe 'ya kepamte mimia wəndə nya ɗema fete ve.» 
Ma ke hɛ shɛ: «Ŋa n'yɛ kwete hwe na. Gha nde ɗepe le wəsəa ŋa.» 

5Tereke Zhəwdas sha cɛdɛa shɛ mbe ghɛa Shala, cape ŋkɛ slənyɛ. Pa ŋkɛ peslekɛ 
ghəa ŋkɛ le zewe ŋezalawe te wəfe. 

6Pa mbeli nyi te ghəa ka dzeghe Shala shɛhɛ fəte cɛdɛ. Ma ke hɛ: «Mahalegə ŋkɛ 
sha gheɓəmə kebete cɛdɛ nyi kadzehwa cɛdɛa ghɛa Shala, kwa nza ŋkɛ te mimia 
wəndə se ŋkɛ.» 

7Ma kwa yipəmte ghena hɛ ne, pa hɛ pave wəvea nde ŋa ghene kezha la ka se 
se. 

8Vatse heka wəvea shɛ mbeli pa ɓeshi kawəvea mimi. 

9Tsagha menete geva ghena nyi gezete nde mɛ ŋkwa ta Shala Zhɛrɛmi, ma ke: 
«Pa hɛ kelete slibə nyi mahekenemsə. Cɛdɛa shɛ yatarete ka Israyɛl kaŋki te 
zhia ŋkɛ.» 

10Pa hɛ pave wəvea nde ŋa ghene, kala nya gezete ɗa Shala tehwə ghweme. 

Pilate ka'yɛwe ghena va Yɛsə 
(MRK 15.2-5; LWK 23.3-5; ZHŊ 18.33-38) 

11Pɛkwe Yɛsə kwa kema ta ŋgwamna yitea meha ghwə. Ma ke ŋgwamna shɛ: 
«Gha ya kameghea ka Zhəwif na?» Ma ke Yɛsə zhɛnete nda: «Gha nde gezete.» 

12Ama kwa ve nda fete mbeli nyi te ghəa ka dzeghe Shala ba'a mbelia jama ne, 
kazhɛne ghena ŋkɛ we. 

13Ma ke Pilate shɛ: «Kefa fete nyi ve ŋa nyi hɛ na wəka?» 

14Kazhɛne ghena Yɛsə we, heɓake ŋgwamna kwele kwele. 

Mbeli ndeke nda fete kemte ke Yɛsə 
(MRK 15.6-15; LWK 23.13-25; ZHŊ 18.39–19.16) 

15Keva keva hwa gəsəkəa Pake ne, kapele nda nde daŋgayɛ ŋgwamna kwetɛŋe 
ke mbeli, wəndə nya ɗe hɛ yapele nda ŋkɛ ke hɛ. 

16Kwete nde ndiremia mehele nya ɗepe mbeli pɛtɛ ya shɛ kwa daŋgayɛ, 
Barabas sləa ŋkɛ. 

17Ma kwa tsenete geva mbeli ne, ma ke Pilate 'yɛwete va hɛ: «Wa yaɗe yɛ kapele 
ŋayɛ 'ya hwa yɛ Barabas le Yɛsə nya heka mbeli kaMɛsi wa?» 

18Kwa nza ŋkɛ ne, nahe Pilate keɗepe va zlɛ kesave nda Yɛsə hɛ. 

19Ma kwa nza Pilate mentishɛ te ŋkwa kemeha ghwə ne, pa male ta ŋkɛ 
ghweneke nda mɛ, ma ke shɛ: «Jara ma zlenekɛ ghena ta wəndə nya na. Wəndə 
nya tiɗiɗi ŋkɛ. Kwa nza ŋkɛ kwele kwele sahwe 'ya te shiwə ɓeshi tewəmbəreke 
gheŋkɛ.» 

20Pa mbeli nyi te ghəa ka dzeghe Shala ba'a mbelia jama gezete nda ke mbeli 
ka'yɛwe pele ta Barabas ba'a kapesle Yɛsə. 

21Ma ke ŋgwamna 'yɛwete va hɛ zhɛkwa: «Nyama yaɗe yɛ kapele ŋayɛ 'ya hwa 
mbeli nyi wa?» Ma ke hɛ zhɛnete: «Barabas.» 

22Ma ke Pilate sha hɛ: «Tsema temene 'ya le Yɛsə nya heka mbeli kaKriste wa?» 
Ma ke hɛ pɛtɛa nci zhɛnete: «Baŋate ŋkɛ te sheghwə kwa zleŋkwa.» 

23Ma ke Pilate sha hɛ: «Wa wəsə nya bezemte ŋkɛ wa?» Ama ma ke hɛ sha 
lewela le berete: «Baŋate ŋkɛ te sheghwə kwa zleŋkwa.» 

24Newe ke Pilate kaɗema ŋkɛ mba kamenete kwete wəsə, ama mbake yambake 
geva gwəgwə ta mbelia shɛhɛ ne, pa kelete yɛmə ba'a pɛmte dzeve kwa kema 
ta mbeli pɛtɛ, ma ke: «Hwa mimia wəndə nya 'ya we, va gheyɛ wəsəa ŋayɛ.» 

25Ma ke mbeli pɛtɛ shɛ: «Nza mimia ŋkɛa shɛ kwa ghəa n'yɛ le ŋwalea n'yɛ.» 

26Waɗe Pilate pelave nda Barabas ke hɛ, pa ŋkɛ ndeke nda Yɛsə ke mbelia ŋkɛ 
kezha ɗa ŋkɛ le ghweɗa ba'a ndeke nda ŋkɛ ke hɛ kezha baŋe ŋkɛ te sheghwə 
kwa zleŋkwa. 

Ka sewajɛ kaŋ'wəshi Yɛsə 

(MRK 15.16-20; ZHŊ 19.2-3) 

27Pa ka sewajɛa Pilate keleghe Yɛsə kadzeki ghɛ meghea ŋgwamna, pa pɛtɛa 
wəvəsəa sewajɛ dzasleyite geva yite. 

28Pa hɛ seɗemte lekwesa ta ŋkɛ ba'a seɗaghe nda gare kwa gheme kala meghe. 

29Pa hɛ tsate tigə kala derə meghe ba'a veyi nda mbe ghə, pa hɛ veyi nda 
ghwəvərə mbe dzeve kwa zeme. Gwəɗəŋə hɛ kwa kema ta ŋkɛ kaŋ'wəshi, ma 
ke hɛ sha geze: «Same, meghea ka Zhəwif.» 

30Pa hɛ ntifəate ndɛghwɛɗɛ te ba'a kelete ghwəvərə kezha mpa ŋkɛ kwa ghə. 

31Ma kwa kiɗimte ŋ'wəshi ŋkɛ hɛ ne, pa hɛ seɗemte gare kənə ba'a zhɛneghe 
nda lekwesa ta ŋkɛ, ntəŋə hɛ le kalə kabaŋe ŋkɛ te sheghwə kwa zleŋkwa. 

Mbeli kabaŋe Yɛsə te sheghwə kwa zleŋkwa 
(MRK 15.21-32; LWK 23.26-43; ZHŊ 19.17-27) 

32Ma kwa shave hɛ le Yɛsə ne, begeme hɛ le kwete nde Sirɛne nya nza sləa ŋkɛ 
kaSimon. Pa ka sewajɛ ŋkeyite ŋkɛ yitea kele sheghwə kwa zleŋkwa ta Yɛsə. 

33Hwa'a hɛ te kwete ŋkwa nya nza sləa ŋkɛ kaGolgota, geze ta ŋkɛ: Ŋkwa 'yɛ'yɛa 
ghə. 

34Pa hɛ gweɗəte tɛ le ɗawa ta wəshi nyi kwamte ba'a ndeke nda. Ma kwa 
ndɛamakɛ ŋkɛ ne, kezhɛne ŋkɛ kaɗe kasa we. 

35Pa hɛ baŋete te sheghwə kwa zleŋkwa, pa hɛ kanehehwe lekwesa ta ŋkɛ le sla 
kwasheghediɗi. 

36Ntishɛ hɛ tagha kaya ŋkɛ. 

37Ma pelɛagha te ghəa ŋkɛ, pa hɛ rafeyi ghena nya peslekɛ ŋkɛ mbeli te, ma ke 
ghena shɛ: «Wəndə nya ya kaYɛsə, meghea ka Zhəwif.» 

38Bake ka ŋwasle ŋkwa baŋete mbeli yitea Yɛsə te sheghwə kwa zleŋkwa, te 
kwa zeme ta ŋkɛ kwete, te kwa gwela kwete. 

39Ma mbeli nyi kedzeyi tagha ne, kakeɗeŋe ghə hɛ, kaŋele ŋkɛ hɛ, ma ke hɛ shɛ: 

40«Gha nya keɗe nya kampə ghɛa Shala ba'a kazhɛne kaŋa ŋkɛ mbe hɛ 
mahekene ne, mbelete ghəa ŋa le ghəa ŋa gi! Ma kenza ŋkɛ Wəzege ta Shala na 
ne, sawa ŋa pelɛ sheghwə kwa zleŋkwa nya gɛ!» 

41Kaŋ'wəshi ŋkɛ mbeli nyi te ghəa ka dzeghe Shala, ka rafe wəsə mahalegə ba'a 
mbelia jama, ma ke hɛ: 

42«Nahe ŋkɛ kembelete kweci mbeli, kashɛ ŋkɛ mbele ŋa ŋkɛ ghə wəka? Ashɛ 
gheŋkɛ ya kameghea ka Israyɛl wəka? Sawanyɛ ŋkɛ te sheghwə kwa zleŋkwa 
nya tsetsenya nda yɛ ŋkɛ mə. 

43Nahe ŋkɛ keveyi zəzə ta ŋkɛ te Shala, kwa nza ŋkɛ ma ke gezete: Wəzege ta 
Shala 'ya. Yawa, newe ɓəmə kenza nde kambelete ŋkɛ Shala tsetsenya kenza 
kaɗe ŋkɛ ŋkɛ gɛ!» 

44Pa ka ŋwasle ŋkwa nyi baŋete mbeli dzeme vare bela ta ŋkɛ kaŋele tsagha 
shɛ. 

Mte ta Yɛsə 
(MRK 15.33-41; LWK 23.44-49; ZHŊ 19.28-30) 

45Talala veci kwa ghə ne, pa viɗi veci menete geva te hɛɗi pɛtɛ. Ma nda kiɗi ŋkɛ 
ne, kwa mtsa veci. 

46Ma kwa nza veci kwa mtsa ne, ma ke Yɛsə zlapete le berete: «Ɛli, Ɛli, lema 
sabaktani», geze ta ŋkɛ, «Shala ta ɗa, Shala ta ɗa, yitea wa sərəakɛ ɗa na wa?» 

47Ma kweci mbeli nyi tagha ne, nahe hɛ kefate zlape ta ŋkɛ: «Ɛli yaheka ŋkɛ», a 
ke hɛ. 

48Ntəŋə kwete wəndəa nci le hwɛ, pa kelete bəzə ba'a selamahwe ŋkɛ hwa wəsə 
kwa ŋkɛara, pa hwepate ŋkɛ te tsafetse ba'a haghe nda ŋkɛ kadzeme ke Yɛsə 
kezha sa ŋkɛ. 

49Ma ke kweci mbeli gezete: «Ntsagwe, katenewe gheɓəmə ɓeshi kenza nde 
katese Ɛli kambele ŋkɛ gɛ!» 

50Kɛake Yɛsə sha lewela le berete zhɛkwa, mtiwə ŋkɛ. 

51Ma te ŋkwa shɛnyɛ ne, pa mayafe nya keneheve ŋkwa nya mbe ghɛa Shala 
perawenyɛ sawa pelɛghə hwa'a kwake te hɛɗi. Kagaŋkəɗə hɛɗi, kapeperawe yɛ 
keleɓa, 

52kaghweghwene geva yɛ kwele, kasesame mbelia Shala nyi kempə kwele 
kwele le mpi. 

53Ma kwa same hɛ kwa kwele ne, cape hɛ kadzembe meleme nya keveyi geva 
tekeleke kwetere wəmbəa same ta Yɛsə kwa kwele. Kwele kwele mbeli nyi 
kenakɛ hɛ. 

54Ma kwa nakɛ gaŋkəɗə ta hɛɗi ba'a wəshi nyi kemenete geva wəndə nya te 
ghəa ka sewajɛ ba'a mbelia ŋkɛ nyi keya Yɛsə ne, pa ghazlənə zhɛte nda ke hɛ. 
Ma ke hɛ: «Wəzege ta Shala wəndə nya kaganda.» 

55Kwele kwele mi nyi tagha nyi kenewe ŋkwa cakeɗake. Ghenci ka təkwə 
təkwəte Yɛsə same kwa Galilɛ yitea mene nda slene. 

56Hwa hɛ Mari, wəzha ta ka Magdala, Mari meghekɛa Zhake ba'a Zhozɛf, tsagha 
meghekɛa ŋwalea Zɛbɛdɛ. 

La ta Yɛsə 
(MRK 15.42-47; LWK 23.50-56; ZHŊ 19.38-42) 

57Ma kwa se tɛhwɛɗi ne, pɛkwe kwete nde Arimatɛ, nde mcɛlə nya nza sləa ŋkɛ 
kaZhozɛf. Kande təkwə təkwə Yɛsə ŋkɛ perə. 

58Pa ŋkɛ lə sha Pilate ka'yɛwe geva ta Yɛsə. Tagha gɛ, pa Pilate gezete kezha ve 
nda ŋkɛ mbeli. 

59Pa Zhozɛf kelete geva ta Yɛsə, pa veheyi ŋkɛ mbe mɛnɛfɛa ghamca. 

60Pa ŋkɛ lamte ŋkɛ kwa kwele kwatela nya late ŋkɛ kaŋa ŋkɛ mbe gela. Kwa 
sebe ta ŋkɛ, pa pəŋəke pelɛ nya wəba kezha ŋzle ŋkwa kedzawa kwele ba'a 
dzeghwanyɛ. 

61Tagha yɛ Mari, wəzha ta ka Magdala le kwete Mari mentishɛ mɛa kwele. 

Ka sewajɛ kaya kwele ta Yɛsə 

62Te hendɛ ta veci nya hi wəshi mbeli yitea veci kezhɛne mpi ne, pa mbeli nyi 
te ghəa ka dzeghe Shala ba'a ka Fariziyɛn tsenete geva kalə sha Pilate. 

63Ma ke hɛ shɛ: «Wəndə kwele, nahe n'yɛ kezəzəte kwete ghena nya gezete nde 
tseŋwə nya, kwa nza ŋkɛ mba teghweme, ma ke: Kwetere wəmbəa hɛ 
mahekene ne, kasame 'ya kwa kwele le mpi. 

64Geze nda ke mbelia ŋa kaya kwele ta ŋkɛ kahɛ mahekene, yagha mbeli nyi 
ketəkwə təkwə kase kaghərəhwe geva ta ŋkɛ. Ma ke hɛ sha tegeze nda ke mbeli: 
Nahe ŋkɛ kesame kwa kwele le mpi. Za ma tezeme ŋkwa nyagha tseŋwəa nci ke 
nya kaghate.» 

65Ma ke Pilate sha hɛ: «Wa nyi ka sewajɛ nyi kezha ya. Kwiɗi mə kalə kaya 
kwelea shɛ kala nya nza yɛ kamenete.» 

66Cape hɛ tsagha, pa hɛ dɛŋeyite wəsə yitea pelɛ nya mɛa kwele ba'a beteyi ka 
sewajɛ kezha ya. 

Matiye 28 

Same ta Yɛsə kwa kwele le mpi 
(MRK 16.1-10; LWK 24.1-12; ZHŊ 20.1-10) 

1Kwetere wəmbəa veci kezhɛne mpi, masheke masheke vəa ŋkwa demase, cape 
yɛ Mari, wəzha ta ka Magdala le kwete Mari kalə kanewe kwele. 

2Te ŋkwa shɛnyɛ, pa hɛɗi gaŋkəɗəte geva kwele kwele, pɛkwe nde ghwene ta 
Nde sleke ŋkwa sawa pelɛ ghweme, pa pəŋəmte pelɛ mɛa kwele, pa ntishɛnyɛ 
te. 

3Kaslesla pa ta ŋkɛ ba'a kala kwacakelɛ lekwesa ta ŋkɛ. 

4Kwele kwele ghazlənə keseve ka sewajɛ, ntake hɛ kabare bare ba'a pa hɛ 
zhɛrenji kala mbeli nyi kempə mpə. 

5Ma ke nde ghwene ta Shala sha mia shɛ: «Ghazlənəma yɛ ma. Nahe 'ya keɗepe 
Yɛsə yazele yɛ, nya baŋete mbeli te sheghwə kwa zleŋkwa. 

6Mba ŋkɛ teke we, nahe ŋkɛ kesamenyɛ kwa kwele le mpi kala nya gezete ŋkɛ. 
Nde mə, newakɛ mə ŋkwa nya se ŋkɛ te. 

7Kwiɗi mə kahe kahe, ma pe yɛ sha mbeli nyi ketəkwə təkwə: Nahe ŋkɛ 
kesamenyɛ kwa kwele le mpi, wa nya mpelɛa ma tedzawa Galilɛ ŋkɛ ke gheyɛ, 
kwagha tebegeme yɛ le. Nya ya kaghena nya va 'ya nya kageze ŋayɛ.» 

8Ntəŋə hɛ kahe kahe sawa pelɛ kwele le ghazlənə ba'a zlama. Cape hɛ le hwɛ 
kalə kageze nda ke mbelia ŋkɛ nyi ketəkwə təkwə. 

9Taghanyɛ, pɛkwe Yɛsə sha hɛ, ma ke sha hɛ: «Nahe yɛ kehɛ na.» Pa hɛ hendave 
nda geva, pa hɛ gwəɗəŋə hɛ mbe kema ta ŋkɛ kezha hawe ve, kwaɗakɛ seɗa ta 
ŋkɛ. 

10Ma ke Yɛsə sha hɛ: «Ghazlənəma yɛ ma. Kwiɗi mə kalə kageze nda ke ka 
kesaka meyɛ ɗa nda dzawa Galilɛ hɛ, kwagha tenewe ɗa hɛ.» 

Ghena nyi gezete ka sewajɛ nyi kese kaya kwele ta Yɛsə 

11Mbanji hɛ kwa hweŋkwa ne, nahe kweci ka sewajɛ nyi kese kaya kwele 
kedzembenji mbe meleme ba'a keɓelate nda wəsə nya kemenete geva ke mbeli 
nyi te ghəa ka dzeghe Shala. 

12Pa mbeli nyi te ghəa ka dzeghe Shala ba'a mbelia jama tsenete geva. Ma kwa 
tsahwe ghena hɛ, pa hɛ fəave nda cɛdɛ kwele kwele ke ka sewajɛ. 

13Ma ke hɛ sha hɛ: «Ma pe yɛ sha geze: Nahe mbeli nyi ketəkwə təkwə kese 
heviɗi. Nahe hɛ keghərəhwe geva ta ŋkɛ vəa ŋkwa nya nza n'yɛ yitea hɛ. 

14Ma kefate ghena shɛ ŋgwamna ne, katelə ghen'yɛ kadəpə ghena shɛ, tagha gɛ, 
katenza yɛ keyirə yirə we.» 

15Pa ka sewajɛ kelete cɛdɛ, ntake hɛ kamene kala nya gezete nda mbeli ke hɛ. 
Nahe ghena shɛ kepesleyi geva hwa ka Zhəwif pa ɓeshi. 

Yɛsə kancɛ nda ghəa ŋkɛ ke ka ghwene ta ŋkɛ 
(MRK 16.14-18; LWK 24.36-49; ZHŊ 20.19-23; SLN 1.6-8) 

16Pa mbeli nyi ketəkwə təkwə meŋe kwetɛŋeghəmbe slə kadzawa Galilɛ, kezha 
dzeme ghəa ghweme nya gezete nda Yɛsə ke hɛ. 

17Kwa nakɛ ŋkɛ hɛ ne, gwəɗəŋə hɛ mbe kema ta ŋkɛ. Ama bake bake ghəa kweci 
mbelia nci. 

18Pa Yɛsə hendave nda geva ke hɛ. Ma ke: «Nahe pɛtɛa berete nya pelɛ ghweme 
ba'a nya kwake te hɛɗi kendeke ɗa geva. 

19Kwiɗi mə kalə sha pɛtɛa hwelefefi, zhɛrete mə hɛ kambeli nyi ketəkwə təkwə 
ɗa. Mene nda mə batɛme ke hɛ te sləa Yita, Wəzege ba'a Sefəa Shala. 

20Tekete nda mə ke hɛ kahawe va pɛtɛa wəshi nyi gezete ŋayɛ 'ya. Ɗepete mə 
megela, nahe 'ya kenza le gheyɛ keveci keveci hwa'a te kiɗi ta hɛɗi.» 

Mark 

Mark 1 

Zhaŋe Batiste 
(MAT 3.1-12; LWK 3.1-18; ZHŊ 1.19-28) 

1Gha ta Ghena kwatenca nya ganyɛ ta Yɛsə Kriste, Wəzege ta Shala. 

2Ma ke rafete geva mbe palepa ta Ɛzayi, nde mɛ ŋkwa: «Ma 'ya Shala ne, 'ya 
kateghwene nde mɛ ŋkwa ta ɗa te kema ta ŋa, kezha hi ŋa hweŋkwa. 

3Ma ke kwete wəndə sha zlape ghena kwamte te ɓerama: Hele nda mə 
hweŋkwa ke Mahwətə, hi nda mə yɛ hweŋkwa tiɗiɗia tiɗiɗia.» 

4Pa Zhaŋe Batiste nca kwamte te ɓerama, ma ke sha zlape ghena ta batɛme: 
«Zhɛre mə nza ta ŋayɛ, mene mə batɛme kezha kele ŋayɛ jaɗafa ta ŋayɛ Shala 
seyi te wənə.» 

5Kase pɛtɛa mbeli nyi te hɛɗia Zhəwdɛ ba'a nyi mbe meleme ta Zhɛrəzalɛm shɛ 
kampi dzeve te yɛ jaɗafa ta nci kwa ntsə ta mbeli pɛtɛ, kamene nda batɛme 
Zhaŋe ke hɛ kwa hələa Zhəwrdɛŋe. 

6Le shintia zlegwemə tsate lekwesa ta Zhaŋe mbeli, hətə ya hwa hwə ve, hegi 
ba'a mze nyi hwa gamba yazeme ŋkɛ. 

7Ma ke sha mbeli: «Ma wəndə nya ketese kwa sebe ta ɗa ne, berete ma ŋkɛ ke 
'ya. Kehi 'ya kavəkwə kezha pele zewe nyi mbe tsahwa ta ŋkɛ we. 

8Ma 'ya ne, le yɛmə menete ŋayɛ batɛme 'ya, ama gheŋkɛ ne, le Sefəa Shala 
temene ŋayɛ batɛme ŋkɛ.» 

Batɛmea Yɛsə ba'a dzeghe ta ŋkɛ 
(MAT 3.13–4.11; LWK 3.21-22; 4.1-13) 

9Yewə, ma te vecia shɛ ne, pa Yɛsə se mbe Nazarɛt nya te hɛɗia Galilɛ, pa Zhaŋe 
menete nda batɛme kwa hələa Zhəwrdɛŋe. 

10Ma vəa ŋkwa nya same Yɛsə kwa yɛmə ne, pa nakɛ ghweme kaghwene geva 
ba'a Sefəa Shala kasawa kadzeghə kala gheɗepe. 

11Ma ke ghena gezete geva sawa pelɛ ghweme: «Gha ya kaWəzege ta ɗa nya 
ɗehwe 'ya, kazlama 'ya te gha kwele kwele.» 

12Te ŋkwa shɛnyɛ kwa sebe ta ŋkɛ, pa Sefəa Shala kelehwe ŋkɛ kadzemte te 
ɓerama. 

13Pa ŋkɛ nzanyɛ kahɛ wəfaɗemsə kwamte te ɓerama kezha dzeghe ŋkɛ Satan. 
Hwa wəshi nyi hwa gamba nza ŋkɛ, kamene nda slene ka ghwene ta Shala. 

Yɛsə kaheka ka kese kelepe wəfaɗe 
(MAT 4.12-22; LWK 4.14-15; 5.1-11) 

14Ma kwa sebe ta nya veyi Zhaŋe mbeli kwa daŋgayɛ ne, cape Yɛsə kadzawa 
Galilɛ kazlape Ghena kwatenca nya ganyɛ nya kese va Shala. 

15Ma ke: «Nahe və nya kedzeghete geva kese, kwa nza ŋkɛ nahe Meghea Shala 
kehendeke geva. Zhɛre mə wənəa ŋayɛ, yɛ mə Ghena kwatenca nya ganyɛ.» 

16Ma kwa nza Yɛsə kadzeghwa dzeyi mɛa ndərəa Galilɛ ne, pa nakɛ ka kese 
kelepe bake, Simon le wəza meghekɛ Andrɛ. Kanegha bararawe hɛ te ndərə 
kezha kese kelepe. 

17Ma ke Yɛsə sha hɛ: «Təkwə təkwə ɗa mə, kaka kese mbeli tezhɛre ŋayɛ 'ya.» 

18Te ŋkwa shɛnyɛ sərəakɛ bararawea nci hɛ kezha təkwə təkwə ŋkɛ. 

19Pa Yɛsə hendakɛ geva dzeyi te kema ba'a nakɛ yɛ Zhake le wəza meghekɛ 
Zhaŋe, ŋwalea Zɛbɛdɛ. Kwa kwambeləa nci hɛ kahi bararawea nci. 

20Taghanyɛ ne, pa Yɛsə hekakɛ hɛ, pa hɛ sərəakɛ yitenyɛa nci Zɛbɛdɛ kwa 
kwambelə le ka mene slene, cape hɛ yitea Yɛsə. 

Wəndə nya shewə va 'yi'yɛghwə 
(LWK 4.31-37) 

21Pa yɛ Yɛsə le mbeli nyi ketəkwə təkwə dzembe Kapɛrnawəm. Taghanyɛ te 
veci kezhɛne mpi ne, pa Yɛsə dzembe cɛ kesəkwə ghə, ntake ŋkɛ kateke nda 
wəshi ke mbeli. 

22Ma mbeli nyi kefa ghena ta ŋkɛ ne, heheɓake hɛ kwele kwele va ntsehwelea 
Yɛsə kateke nda wəshi ke mbeli, kwa ɗema ŋkɛ kala ka rafe wəshi mahalegə, 
ama le berete ta Shala tekete nda ŋkɛ ke hɛ. 

23Taghanyɛ ne, pɛkwe kwete wəndə nya nza 'yi'yɛghwə yitea ghə ve hwa hɛ 
mbe cɛ kesəkwə ghə, ma ke sha lewela: 

24«Wa yaɗe na va ghen'yɛ wa, Yɛsə nde Nazarɛt? Gha se kezha za sebe te 
ghen'yɛ na? Nahe 'ya keɗepe ŋa, wəndə nya keveyi geva tekeleke nya ghweneke 
Shala na.» 

25Ma ke Yɛsə shɛ le ghyana: «Nza divə, shave ŋa mbe wəndə nya.» 

26Pa 'yi'yɛghwəa shɛ gagəzəte wəndəa shɛ le berete ba'a shavenyɛ mbe le 
lewela nya wəba. 

27Heheɓake mbeli pɛtɛ va ntsehwelea Yɛsə kateke nda wəshi ke mbeli, ma ke 
hɛ 'yɛwete kwelɛ ghəa nci: «Wa nya wəsə wa, kwete nya mɛnɛfɛa teke nda 
wəshi ke mbeli nya le berete. Wəndə nya ne, pa le 'yi'yɛghwə sleke ŋkɛ kafa nda 
ghena hɛ.» 

28Pɛtɛ mbeli kefate ghena nya geze mbeli te Yɛsə te ŋkwa shɛnyɛ tsagha te pɛtɛa 
hɛɗia Galilɛ. 

Yɛsə kambe ka zereghwe kwele kwele 

(MAT 8.14-17; LWK 4.38-41) 

29Ma kwa shave hɛ mbe cɛ kesəkwə ghə ne, cape hɛ kalə kadzeki ghɛa yɛ Simon 
le Andrɛ, zlaɓe hɛ le yɛ Zhake le Zhaŋe. 

30Meɓelahe kwa hawe ta Simon shewə va ɗawa, sema ta Yɛsə ne, pa mbeli 
gezete nda ghena te ghəa nta. 

31Pa ŋkɛ lə kadzeghə, pa keseve te dzeve, kesakate te ŋkwa, nahe ɗawa ta nta 
tsagha, pa nde takɛ nda wəsə kezeme ke hɛ. 

32Ma kwa se tɛhwɛɗi, pəkwəma ta veci ne, pa mbeli fəke nda pɛtɛa ka zereghwe 
ba'a ka 'yi'yɛghwə ke Yɛsə. 

33Pɛtɛ tseneke geva mbeli nyi mbe melemea shɛ tagha kwa degha. 

34Pa Yɛsə mbete mbeli kwele kwele nyi te yaka va mama ta zereghwe, pa ŋkɛ 
ŋkamte 'yi'yɛghwə kwele kwele perə. Kendeke nda hweŋkwa kegeze ghena ŋkɛ 
ke 'yi'yɛghwəa shɛhɛ we, kwa nza ŋkɛ nahe hɛ keɗepe nza ta Yɛsə. 

Yɛsə kadzeghwa dzeyi mbe Galilɛ 
(LWK 4.42-44) 

35Mbanyɛ ŋkwa heviɗi te hendɛ ta ŋkwa ne, cape Yɛsə shave ki ghɛ. Kashavenyɛ 
mbe meleme kalə te ŋkwa nya ɗema wəndə te, ntake ŋkɛ kasəkwə ghə te ŋkwa 
shɛ. 

36Cape yɛ Simon le mbeli nyi nza ŋkɛ le hɛ kalə kazele ŋkɛ. 

37Ma kwa nakɛ ŋkɛ hɛ ne, ma ke hɛ shɛ: «Pɛtɛa mbeli kazele ŋa.» 

38Ma ke Yɛsə sha hɛ: «Mbi ɓəmə kalə kadzembe kweci meleme, nahe ŋkɛ kehite 
geva kezha geze nda ghena 'ya ke hɛ perə, kwa nza ŋkɛ kezha gheŋkɛ se 'ya.» 

39Tagha gɛ, ntəŋə ŋkɛ dzeyi mbe hɛɗia Galilɛ pɛtɛ kazlape ghena mbe cɛ 
kesəkwə ghə nyi te hɛɗia shɛ, pa ŋkamte 'yi'yɛghwə. 

Yɛsə kambe nde derena 
(MAT 8.1-4; LWK 5.12-16) 

40Pa nde derena se kagwəɗəŋə mbe kema ta Yɛsə kampi nda dzeve, ma ke shɛ: 
«Ma keɗe na ne, wərə na kakiɗimte ɗa derena ta ɗa wɛŋe.» 

41Ntake helia Yɛsə kazhɛ nda yite kwele kwele, pa hake dzeve ba'a kwaɗakɛ, 
ma ke: «Kaɗe 'ya, nza wɛŋe.» 

42Tewə ketemə, nahe derena te wəndəa shɛ, wɛŋe ŋkɛ. 

43Pa Yɛsə gezete nda kalə ŋkɛ sha ghɛa ŋkɛ le berete te ŋkwa shɛnyɛ. 

44Ma ke shɛ: «Fa ndeɗekə, geze nda ma na ghena nya ke kwete wəndə ma. Ama 
kwiɗi ncɛte nda ghəa ŋa ke nde dzeghe Shala, dzeghekɛ melɛ kala nya gezete 
Moyize kezha ncɛ nda ke mbeli pɛtɛ nahe na kembe.» 

45Ama sləma ta wəndəa shɛ ne, ntake kageze wəsə nya kemenete nda geva. 
Vatse nda shɛma Yɛsə ncɛ ghəa ŋkɛ darahwe mbe meleme, pa nzanyɛ pelɛ te 
ŋwela te ŋkwa nya ɗema wəndə te. Kase mbeli shɛ se te yayata ŋkwa. 

Mark 2 

Yɛsə kambe nde mte mtea geva 
(MAT 9.1-8; LWK 5.17-26) 

1Kwa sebe ta hɛ ɓɛhwɛ ne, pa Yɛsə zhɛneke geva kadzembe Kapɛrnawəm, fa 
mbeli ne, ki ghɛ ŋkɛ. 

2Kwele kwele mbeli tseneke geva te wəndə te wəndə dzeghwa mbeli kwa ɗema 
ŋkwa shɛ ya pelɛke kwa degha. Pa Yɛsə tekete nda wəsə ke hɛ. 

3Pa kweci mbeli se shɛ le nde mte mtea geva, mbeli wəfaɗe ka kele ŋkɛ. 

4Ama kashɛ hɛ kele ŋkɛ kadzawa kema ta Yɛsə va wəba ta mbeli we. Pa hɛ ŋate 
ŋkwa te dɛɓere nya kənəa cɛ yipə yipə le ŋkwa nya nza Yɛsə, pa hɛ keleghe nde 
mte mtea geva te gezle ta ŋkɛ dzawa te wəfela nya ŋate hɛ te dɛɓere nya kənəa 
cɛ. 

5Ma kwa nakɛ yɛ ta mbelia shɛhɛ Yɛsə, ma ke sha nde mte mtea geva: «Wəzege 
ta ɗa, nahe jaɗafa ta ŋa kekelemte geva te wənə.» 

6Ma ke kweci ka rafe wəsə mahalegə nyi tagha mentishɛ zəzəte mbe ghəa nci: 

7«Tsema geze ghena wəndə nya kala nya wa? Shala yaŋele ŋkɛ wəka? Wa nde 
nza kakelemte jaɗafa te wənə, keɗema deke Shala wa?» 

8Nahe Yɛsə keɗepe wəsə nya zəzə hɛ taghanyɛ, ma ke sha hɛ: «Wa raberə nda 
nza zəzə nya kala nya mbe ghəa ŋayɛ wa? 

9Wa ya dekwede ma wa? Geze: Nahe jaɗafa ta ŋa kekelemte geva te wənə na, 
na, geze: Sate te ŋkwa, kelete gezle ta ŋa ba'a dzeghwa na? 

10Ama kaɗe 'ya kaɗepe yɛ berete ya va Wəzege ta za kezha kelemte jaɗafa ta 
mbeli te wənə kwake te hɛɗi.» Ma ke gezete nda ke nde mte mtea geva: 

11«Ma 'ya sha gha ne, sate ŋa, kelete gezle ta ŋa, kwiɗi sha ghɛa ŋa.» 

12Te ŋkwa shɛnyɛ, mba mbeli pɛtɛ kanewe, pelɛhetɛme ŋkɛ, laŋe ŋkɛ sha gezle 
ta ŋkɛ, cape ŋkɛ. Pɛtɛ hɛ heheɓake, ntake hɛ kageze zləvəa Shala, ma ke hɛ: 
«Kegha gheɓəmə kanakɛ wəsə nya kala nya we.» 

Yɛsə kaheka Lɛvi 
(MAT 9.9-13; LWK 5.27-32) 

13Pa Yɛsə zhɛneghe geva dzeyi mɛa ndərəa Galilɛ. Pɛtɛ mbeli tseneke nda geva, 
pa ŋkɛ tekete nda wəshi ke hɛ. 

14Ma kadzeyi ŋkɛ, pa nakɛ Lɛvi, wəzege ta Alfɛ, mentishɛ te ŋkwa ketsehe 
jaɓeregwale, ma ke Yɛsə shɛ: «Təkwə təkwə ɗa.» Pelɛhetɛme Lɛvi, pa təkwə 
təkwəte ŋkɛ. 

15Ma kwa zeme ɗafa Yɛsə ki ghɛa Lɛvi ne, pa ka tsehe jaɓeregwale ba'a ka jaɗafa 
kwele kwele ntishɛ kənəa ɗafa le Yɛsə ba'a mbeli nyi ketəkwə təkwə ŋkɛ, kwa 
nza ŋkɛ kwele kwele mbeli kwa sebe ta ŋkɛ. 

16Ma newe ke kweci ka rafe wəsə mahalegə nyi hwa ka Fariziyɛn ne, kazeme 
ɗafa Yɛsə le ka jaɗafa ba'a ka tsehe jaɓeregwale, ma ke hɛ sha mbeli nyi 
ketəkwə təkwə: «Tewəmbəreke wa nda zeme ɗafa ŋkɛ le ka tsehe jaɓeregwale 
ba'a le kweci ka jaɗafa wa?» 

17Nahe Yɛsə kefate ghena shɛ, ma ke: «Wa tsewe va mbeli nyi lɛŋe lɛŋe le 
dakwəterə wa? Nda mbeli nyi shewə ka ɗe dakwəterə. Kese 'ya kaheka mbeli 
nyi tiɗiɗi we, ama nyi kaka jaɗafa.» 

'Yɛwe te ghəa səwəmayɛ 
(MAT 9.14-17; LWK 5.33-39) 

18Yewə, kamene səwəmayɛ mbeli nyi ketəkwə təkwə Zhaŋe ba'a ŋa ka 
Fariziyɛn. Pa mbeli se ka'yɛwe va Yɛsə, ma ke hɛ: «Kamene səwəmayɛ mbeli 
nyi ketəkwə təkwə Zhaŋe le ŋa ka Fariziyɛn ne, yitea wa ɗema ŋa ŋa mbeli 
kamene wa?» 

19Ma ke Yɛsə sha hɛ: «Ma zəzə yɛ ne, kaɗema mbeli nyi hekakɛ mbeli yitea 
makwa kazeme wəsə kezeme tagha za makwa hwa hɛ na? Ewə, ma tagha ŋkɛ 
hwa hɛ ne, kashɛ hɛ mene səwəmayɛ we. 

20Ama katese kwete və nya tekelehwe za makwa mbeli va hɛ, ma kese vəa shɛ 
ne, katemene səwəmayɛ hɛ. 

21Wəndə shɛ kantsəzlə zlave mɛnɛfɛ kadzete meha lekwesa we, pɛtɛ tefiwəke 
meha lekwesa shɛ ŋkɛ, mbake tenza ŋkwahe ta ŋkɛ va zlave mɛnɛfɛa shɛ. 

22Wəndə shɛ ka'yɛ tɛ kwa ghɛni kadzawa slibə hweta nya kameha we, ashɛ 
katewətətsə slibəa shɛ tɛa shɛ, bətə tɛa shɛ le slibə kanya kwetɛŋe, ama kwa 
slibə mɛnɛfɛ 'yɛ tɛ kwa ghɛni mbeli.» 

Yɛsə ba'a veci kezhɛne mpi 
(MAT 12.1-8; LWK 6.1-5) 

23Te veci kezhɛne mpi ne, pa Yɛsə jive mbe wəvea ha. Ntake mbeli nyi ketəkwə 
təkwə kaɓele ha dzeyi kwa hweŋkwa. 

24Ma ke ka Fariziyɛn sha Yɛsə: «Newe ma, wa raberə mene wəsə nya ndekema 
ɓəmə hweŋkwa wəsə mahalegəa ɓəmə kamene te veci kezhɛne mpi mbelia ŋa 
wa?» 

25Ma ke Yɛsə sha hɛ: «Kegha gheyɛ kajaŋgate wəsə nya menete David kwa ɗe 
wəsə kezeme ŋkɛ, vəa ŋkwa nya nza hɛ shewə va ma le mbelia ŋkɛ wəka? 

26Pa dzembe ghɛa Shala ba'a zehwe ɗafa nya ndeke nda mbeli ke Shala. 
Abiyatar ya kawəndə kwelea ka dzeghe Shala te va shɛ. Deke ka dzeghe Shala 
yandeke nda hweŋkwa wəsə mahalegəa ɓəmə kazeme, ama nahe David 
kezehwe, nahe ŋkɛ kendeke nda ke mbelia ŋkɛ perə.» 

27Ma ke Yɛsə sha hɛ zhɛkwa: «Nahe veci kezhɛne mpi kemenete geva kezha 
kete wəndə ŋelɛ, kemenete geva wəndə ŋelɛ kezha veci kezhɛne mpi we. 

28Vatse nza Wəzege ta za kande sleke veci kezhɛne mpi.» 

Mark 3 

Wəndə nya kemte mtea dzeve 
(MAT 12.9-14; LWK 6.6-11) 

1Pa Yɛsə dzembe cɛ kesəkwə ghə zhɛkwa. Mbe kwete wəndə kemte mte dzeve 
te. 

2Ma mbeli nyi tagha ne, ntake hɛ kanewe Yɛsə le ntsehwele nda kwete kambele 
wəndəa shɛ ŋkɛ te veci kezhɛne mpi, nda ɗepe ve nda fete hɛ. 

3Ma ke Yɛsə sha wəndə nya kemte mtea dzevea shɛ: «Sate ŋa, slete kwa kema 
ta mbeli pɛtɛ.» 

4Ma ke 'yɛwete va mbeli: «Wa yandeke ɓəmə hweŋkwa kemene wəsə 
mahalegəa ɓəmə wa? Mene wəsə ganyɛ te veci kezhɛne mpi, na, mene wəsə 
kwa ndiremi na? Mbele mpia wəndə na, na sərə ŋkɛ kamte na?» Ama kaɗe hɛ 
kazhɛne we. 

5Mba Yɛsə kanewe hɛ le wənə tehwepe, kazhɛ nda wənəa ŋkɛ va ntɛaŋentɛa ta 
ghəa nci. Ma ke sha wəndə nyagha: «Nteɗete dzeve ta ŋa.» Pa ŋkɛ nteɗete 
dzevea shɛ ba'a pa nde zhɛrenyɛ megela. 

6Shavema ta ka Fariziyɛn ne, pa hɛ tsenete tsene le mbelia Hɛrode kezha sepa 
ntsehwele kepesle Yɛsə. 

Mbeli katsene nda geva ke Yɛsə 

7Pa Yɛsə slənyɛ kadzeyi mɛa ndərəa Galilɛ le mbeli nyi ketəkwə təkwə, kwele 
kwele mbeli təkwə təkwəte ŋkɛ, se mbe Galilɛ ba'a se mbe Zhəwdɛ, 

8se mbe Zhɛrəzalɛm ba'a se mbe Idəmɛ, se te hɛɗia mbeli nyi pelɛ kema ta hələa 
Zhəwrdɛŋe, te hɛɗi nyi kwa ghala le Tir ba'a Sidon. Mbelia shɛhɛ se sha Yɛsə va 
nya fate zləvəa wəsə nya mene ŋkɛ hɛ. 

9Pa Yɛsə geze nda ke mbeli nyi ketəkwə təkwə kezha keleke nda kwambelə nya 
ɓɛhwɛ hɛ yagha mbeli kaŋkeɗemte ŋkɛ. 

10Ma kwa nza ŋkɛ kambe ka zereghwe kwele kwele ne, kawədə geva mbeli nyi 
shewə va zereghwe kezha kwaɗe ŋkɛ. 

11Ma kwa nakɛ ŋkɛ ka 'yi'yɛghwə ne, gwəɗəŋə hɛ mbe hwəa ŋkɛ, ma ke hɛ sha 
lewela: «Gha ya kaWəzege ta Shala.» 

12Pa fɛake hɛ le berete kezha ɗema hɛ kencɛ ŋkɛ. 

Tseha ta ka təkwə təkwə meŋe bakeghəmbe 
(MAT 10.1-4; LWK 6.12-16) 

13Pa Yɛsə dzeme pelɛ ghweme, pa hekakɛ mbeli nyi ɗe ŋkɛ. Pa hɛ se shɛ. 

14Pa tsehave mbeli meŋe bakeghəmbe ba'a ndeke nda slə ke hɛ kaka ghwene ta 
ŋkɛ, kezha nza hɛ le ba'a kezha ghwene hɛ kazlape ghena, 

15pa ŋkɛ ndeke nda berete ke hɛ kezha ŋka 'yi'yɛghwə shave mbe mbeli. 

16Wa nyi mbeli nyi tsehave ŋkɛ meŋe bakeghəmbe nyi: Simon nya hekate nda 
slə Yɛsə kaPiyɛre, 

17Zhake ba'a wəza meghekɛ Zhaŋe, ŋwalea Zɛbɛdɛ: pa Yɛsə hekate nda slə ke 
hɛ kaBowanɛrzhɛs, geze ta ŋkɛ: ŋwalea berazlɛ ta va, 

18Andrɛ, Filipe, Bartɛlemi, Matiye, Tomas, Zhake, wəzege ta Alfɛ, Tadɛ, Simon, 
nde mpa yitea hɛɗia ŋkɛ 

19ba'a Zhəwdas Iskariyote nya ketepamte Yɛsə. 

Yɛ Yɛsə le Bɛlzɛbəl 
(MAT 12.22-32; LWK 11.14-23; 12.10) 

20Pa ŋkɛ zhɛneke geva kase sha ghɛ. Kwele kwele mbeli tseneke geva zhɛkwa, 
keslave zeme wəsə kezeme yɛ Yɛsə le mbeli nyi ketəkwə təkwə we. 

21Ma kwa fate mbeli nyi keyake ŋkɛ, pa hɛ se kezha kese, ma ke hɛ: «Nahe ŋkɛ 
kenza kedaghwele daghwele.» 

22Ma ke ka rafe wəsə mahalegə nyi kesawa pelɛ Zhɛrəzalɛm: «Bɛlzɛbəl, gətəli 
ya mbe, meghea 'yi'yɛghwə nde ve nda berete keŋka 'yi'yɛghwə shave mbe 
mbeli.» 

23Pa Yɛsə hekakɛ hɛ ba'a gezete nda ghena ke hɛ le ghena keyipə pa: Tsema nza 
Satan kaŋkamte ghəa ŋkɛ le ghəa ŋkɛ wa? 

24Ma kenza mbeli nyi te hɛɗi meghe kampa kwelɛ ghəa nci ne, kanzate nza hɛɗi 
meghea shɛ we, 

25ma kenza mbeli nyi ki ghɛ kampa kwelɛ ghəa nci ne, kanzate nza ghɛa shɛ we. 

26Ma kenza Satan kampa le ghəa ŋkɛ, ma kenza ŋkɛ kenehe nehe mbe ne, 
kanzate nza berete ta ŋkɛ we, ama kiɗi yakiɗi ŋkɛ. 

27Wəndə shɛ kadzeki ghɛa nde berete kezha fə wəshia ŋkɛ keɗema ŋkɛ 
kehwepete wəndə nya beretea shɛ kaba we. Ma kwa sebe ta nya hwepete ŋkɛ 
ne, wərə ŋkɛ kafəhwe pɛtɛa wəshia nyi ki ghɛa ŋkɛ. 

28Kaganda ne, ma 'ya sha gheyɛ: wərə mbeli kakemave kelemte jaɗafa ta nci 
pɛtɛ ba'a pɛtɛa ŋele nyi ŋelekɛ Shala hɛ te wənə. 

29Ama wəndə nya keŋele Sefəa Shala ne, katekelemte geva ŋa ŋkɛ jaɗafa tɛape 
te wənə we, kwa nza ŋkɛ jaɗafa nya kaghala ghala yamenete ŋkɛ. 

30Ma nda gezete nda Yɛsə ke hɛ kala nya ne, va nya geze hɛ: «'Yi'yɛghwə ya yitea 
ghə ve», ke hɛ. 

Meghekɛa Yɛsə ba'a ka menəhɛnyɛ 
(MAT 12.46-50; LWK 8.19-21) 

31Pɛkwe yɛ meghekɛa Yɛsə ba'a ka menəhɛnyɛ, ghereŋe hɛ pelɛke kwa degha, 
pa hɛ ghwenakɛ wəndə kaheka ŋkɛ. 

32Mbeli kwele kwele ya mentishɛ yitea Yɛsə, ma ke kwete wəndə shɛ: «Wa nya 
meyɛ ŋa ba'a ka menəhɛ ŋa nyi pelɛ kwa degha kaheka ŋa.» 

33Ma ke Yɛsə: «Wa meyɛ ɗa hwa wəndə wa, wa ka kesaka meyɛ ɗa wa?» 

34Newe ke sha mbeli nyi dzeyi tagha mentishɛ ma ke: «Newe ma mə, wa nya yɛ 
meyɛ ɗa le ka menəhɛ ɗa nyi teke. 

35Kwa nza ŋkɛ, ma wəndə nya kemene wəsə nya ɗe Shala ne, gheŋkɛ ya kamenə 
ɗa ba'a kameyɛ ɗa.» 

Mark 4 

Ghena keyipə pa te nde wəza 
(MAT 13.1-9; LWK 8.4-8) 

1Ntake Yɛsə kateke nda wəshi ke mbeli zhɛkwa mɛa ndərəa Galilɛ. Kwele kwele 
mbeli tsenete geva yite, pa dzawa kwa kwambelə ba'a ntishɛnyɛ. Te ndərə 
kwambelə mba mbeli pelɛke te hələbə mɛa yɛmə. 

2Pa tekete nda ghena kwele kwele ke hɛ le ghena keyipə pa. Ma ke sha hɛ mbe 
wəshi nyi tekete ŋkɛ: 

3«Fa mə, pa kwete wəndə slə kadzemte kezha ŋkisə ha. 

4Ma vəa ŋkwa nya ŋkisə ha ŋkɛ mbe wəvea ŋkɛ ne, pa kweci betenji kwa 
hweŋkwa, pa yɛ 'yɛ se ba'a tsehahwe hɛ. 

5Pa kweci menji hwa pelɛ, te ŋkwa nya dewə hɛɗi. Pa hɛ pesenji kahe kahe va 
nya ɗema hɛɗi kwele kwele te ŋkwa. 

6Ma kwa ɓele veci ne, pa hɛ ghwelenji va nya dewə yɛ slərə yitea hɛ. 

7Ma kweci ha shɛhɛ ɓiyitsa ne, hwa tigə menji hɛ. Pa tigəa shɛhɛ kelenji ba'a 
ŋkweŋkwahemte hɛ. Tagha gɛ, ha shɛ kapate hɛ we. 

8Pa kweci ha shɛhɛ menji te hɛɗi ganyɛ, pa hɛ pese, kele ba'a menete ghə 
megela: mahekenemsə ha kwa kweci, ŋkwaŋemsə kwa kweci, gwəmsə kwa 
kweci.» 

9Ma ke Yɛsə mbakete: «Fa ghena wəndə nya nza sleme ve!» 

Zeweve ta ghena keyipə pa 
(MAT 13.10-17; LWK 8.9-10) 

10Ma kwa hendemte geva Yɛsə cakeɗake le mbeli nyighɛ ne, pa kweci mbeli nyi 
ketene tagha yite le mbeli nyi ketəkwə təkwə meŋe bakeghəmbe 'yɛwete va 
Yɛsə kezha ncɛte nda zeweve ta ghena keyipə pa nyi ŋkɛ ke hɛ. 

11Ma ke Yɛsə sha hɛ: «Nahe Shala kendeke ŋayɛ hweŋkwa kezha ɗepe wəshi 
nyi tewəfərə te ghəa Meghea ŋkɛ, ama kweci mbeli ne, laka ghena keyipə pa fa 
wəshi hɛ. 

12Tsagha ne, kanewe ŋkwa hɛ, kaveregheve hɛ we, kafa ghena hɛ, ama kafave 
ghena nya mbe hɛ we. Ma kenza ŋkɛ tsagha ne, katezhɛre geva hɛ kase sha Shala 
ba'a katekelemte jaɗafa ta nci Shala te wənə.» 

Yɛsə kancɛ zeweve ta ghena keyipə pa ta nde ŋkisə ha 
(MAT 13.18-23; LWK 8.11-15) 

13Ma ke Yɛsə sha hɛ: «Ma keɗema yɛ kafa ghena keyipə pa nya ne, tsema tefa 
kweci yɛ pɛtɛ wa? 

14Ma nde ŋkisə ha ne, ghena ta Shala yaŋkisə ŋkɛ. 

15Kweci mbeli ne, kala hweŋkwa nya bete kweci ha te hɛ. Ma kwa fate hɛ, pa 
Satan se kanteɗehwe ghena nya keŋkisəyi geva mbe hɛ. 

16Ma kweci mbeli ne, kala pelɛ nyi betenji ha hwa hɛ hɛ. Ma kwa fate ghena ta 
Shala hɛ, pa hɛ yɛte ŋkɛ le zlama. 

17Ama kapele ŋkɛ hɛ kaha slərə mbe hɛ we, deke kezha və ɓɛhwɛ nza hɛ. Ma 
kese yaka kadzete hɛ ba'a kenza mbeli kaghweze mɛ hwa hɛ tewəmbəreke 
ghena ta Shala ne, te ŋkwa shɛnyɛ teɗe hɛ. 

18Ma kweci mbeli zhɛkwa kala ha nyi kebetenji hwa tigə tsawete geva ghena 
shɛ mbe hɛ, pa hɛ fate ghena, 

19ama zəzə ta wəshi nyi te hɛɗi nya ba'a sla ntsə yitea mcɛlə nyi keghwete ŋkwa 
zhiɓəaghe geva kənəa ghena shɛ, shaŋe ŋkɛ kamene wəsə ya ci'a. 

20Nahe kweci mbeli kenza kala ha nyi ketsawete geva te hɛɗi ganyɛ ne, pa hɛ 
fate ghena, pa hɛ fave, yate ya, gwəmsə ya ta kwete, ŋkwaŋemsə ŋa kwete, 
mahekenemsə ŋa kwete.» 

Ghena keyipə pa ta paterela 
(LWK 8.16-18) 

21Ma ke Yɛsə sha hɛ: «Wəndə shɛ kandə ghwə kwa paterela kezha dzəɓə wəsə 
kənə keɗema kezha ve ŋkɛ mbeyitere gezle we. Ama pelɛ ghəa ŋkwa ve mbeli 
yitea newe ŋkwa pɛtɛa mbeli nyi mbe cɛ yite. 

22Pɛtɛ tencɛ geva wəshi nyi tewəfərə, pɛtɛ tencɛ geva zeweve ta ghena nya 
ɗema mbeli kancɛ. 

23Ma kenza sleme va wəndə kafa ghena ne, fa ghena ŋkɛ.» 

24Ma ke Yɛsə sha hɛ zhɛkwa: «Ntsehwele mə yitea ghena nya fa yɛ. Wəsə nya se 
yɛ kamene nda ke kweci mbeli yatemene ŋayɛ Shala deŋwa, kwele ma temene 
geva ŋkɛ. 

25Kwa nza ŋkɛ, ma wəndə nya nza wəshi ve ne, katemtsehe nda wəshi mbeli, 
ama wəndə nya ɗema wəsə ve, ya nya ɓɛhwɛ nya ve ŋkɛ ne, katekele mbeli ve.» 

Ghena keyipə pa te felehwe ta ha nya kepese le ghəa ŋkɛ 

26Ma ke Yɛsə: «Wa nya wəsə nya keyipə Meghea Shala nya: pa wəndə ŋkisəte 
ha te wəvea ŋkɛ. 

27Ya gheŋkɛ nza yitea hɛ keɗema meslete heviɗi ba'a heveci ne, kapese ha ba'a 
kakele ŋkɛ, ama keɗepe ŋkɛ tsema tsema mene geva ŋkɛ we. 

28Hɛɗi nde pesete ha shɛ le ghəa ŋkɛ kaba, kwa sebe ta ŋkɛ, ghəa ha, ba'a ha 
megela kwa kenehe nehe. 

29Ma kwa nehe ha, nda kele hwətə mbeli katsa kwa nakanyɛ və ketsa ha.» 

Ghena keyipə pa te ya ta balepale 
(MAT 13.31-32, 34; LWK 13.18-19) 

30Ma ke Yɛsə zhɛkwa: «Le wa nza gheɓəmə kayipəte Meghea Shala tse wa? Laka 
nyama ghena keyipə pa nza gheɓəmə kancɛte tse wa? 

31Kala ya ta balepale ŋkɛ, ma kwa tsawame ŋkɛ mbeli mbe hɛɗi ne, gheŋkɛ ya 
ɓɛhwɛ ma hwa pɛtɛa ya ta wəshi nyi te hɛɗi lema. 

32Ama kwa tsawete mbeli ne, kakele ŋkɛ kanza kwele ma ke pɛtɛa wəshi nyi 
zeme mbeli, kapesle dzeve ŋkɛ wəbake, wərə yɛ 'yɛ kapate ghɛa nci mbe 
shenaŋkwe ta ŋkɛ.» 

33Laka mama ta ghena keyipə pa kwele kwele gezete nda ghena ŋkɛ ke hɛ yipə 
yipə le wəsə nya nza hɛ kapesle kafate. 

34Kese ŋkɛ kageze nda ghena ke hɛ kaɗema le ghena keyipə pa we. Ama kwa 
nza ŋkɛ kwetɛŋenyɛ le mbeli nyi ketəkwə təkwə ne, pɛtɛ ŋkɛ ncɛmte nda 
zeweve ta ghena shɛ ke hɛ. 

Yɛsə kagweɗakwe sefə nya wəba 

(MAT 8.23-27; LWK 8.22-25) 

35Ma hetɛhwɛɗi te vecia shɛnyɛ, ma ke Yɛsə sha mbeli nyi ketəkwə təkwə: «Mbi 
ɓəmə kajive kwete kema ta hələ.» 

36Pa hɛ slənji hwa tsene ta mbeli nyighɛ. Pa mbeli nyi ketəkwə təkwə keleghe 
Yɛsə le kwambelə nya nza ŋkɛ kwa. Tagha kweci kwambelə dekwede yite. 

37Ntake sefə nya wəba kavɛ le berete, ntake yɛ gaŋkeɓe ta yɛmə kasheke geva 
kadzawa kwambelə, takwa takwa nde kaviɗi. 

38Li zeweve ta kwambelə Yɛsə yitea hɛ te wəsə keve ghə ta ŋkɛ. Pa hɛ feɗeghete 
ŋkɛ, ma ke hɛ shɛ: «Nde sleke ŋkwa, gheɓəmə kaza, ashɛ katsakɛ ŋa wəka?» 

39Pa Yɛsə feɗeghe, pa ŋkɛ ntsehete nda ŋzle ke sefə le berete. Ma ke sha yɛmə 
nya kwa ndərə: «Divə na, nza gweŋe.» Pa sefə gweɗakwe, tikə tikə ŋkwa. 

40Ma ke Yɛsə sha mbeli nyi ketəkwə təkwə: «Va wa ghazlənə yɛ wa? Kenaka yɛ 
kayɛte Shala wəka?» 

41Ama kwele kwele ghazlənənji hɛ, ma ke hɛ kwelɛ ghəa nci: «Wa nya hwelefe 
ta wəndə nda fa nda ghena yɛ sefə le yɛmə wa?» 

Mark 5 

Yɛsə kambe nde 'yi'yɛghwə 
(MAT 8.28-34; LWK 8.26-39) 

1Pɛkwe yɛ Yɛsə le mbeli nyi ketəkwə təkwə shave pelɛ kema ta ndərəa Galilɛ 
kadzete hɛɗia ka Zhɛraza. 

2Ma kwa sawa Yɛsə kwa kwambelə ne, pɛkwe kwete nde 'yi'yɛghwə taghanyɛ 
shave hwa kwele se shɛ kabegeme le. 

3Hwa kwelea shɛhɛ nza ŋkɛ, wəndə shɛ kapesle yitea hwepe ŋkɛ ya kwa zewe 
lɛ we. 

4Kwa nza ŋkɛ ne, nahe mbeli kese kahwehwepe ŋkɛ le zewe lɛ, ama nahe ŋkɛ 
keŋsleŋslemte hɛ pɛtɛ. Wəndə shɛ bereteke kezha keseyi ŋkɛ divə we. 

5Mbe pɛtɛa və, viɗi le veci ne, kanza ŋkɛ dzeyi hwa yɛ kwele ba'a dzeyi hwa yɛ 
ghweme katsa lewela ba'a kadaŋwe ghəa ŋkɛ le pelɛ. 

6Ma kwa nakɛ Yɛsə ŋkɛ cakeɗake ne, tereŋe tehwɛ kase shɛ, gwəɗəŋə ŋkɛ 
mbeyitere hwəa ŋkɛ kahawe ve. 

7Ma ke tsate lewela le berete: «Wa yaɗe na le 'ya wa, Yɛsə Wəzege ta Shala 
tehwə ghweme. Təhwə təhwə ŋa 'ya te sləa Shala, mba na kesa ɗa yaka.» 

8Kwa nza ŋkɛ ma ke Yɛsə gezete nda: «'Yi'yɛghwə, shave mbe wəndə nya.» 

9Ma ke Yɛsə 'yɛwete va wəndəa shɛ: «Wa sləa ŋa wa?» Ma ke zhɛnete nda: 
«Wəvəsə sləa ɗa. Kwa nza ghen'yɛ kwele kwele.» 

10Pa ŋkɛ mpiyi nda dzeve kwele kwele kezha ɗema ŋkɛ kaŋka 'yi'yɛghwəa 
shɛhɛ seyi te hɛɗia shɛ. 

11Tagha gərədə kwele kwele dzeme vare ghweme kazele wəshi kezemea nci. 

12Ma ke 'yi'yɛghwəa shɛhɛ səkwəve hweŋkwa va Yɛsə: «Ghweneghe n'yɛ 
kadzembe gərədə nyi, pelakɛ n'yɛ kadzembe hɛ.» 

13Pa Yɛsə pelave nda hweŋkwa ke hɛ, pa hɛ shavenji mbe wəndəa shɛ ba'a 
dzembenji mbe yɛ gərədə. Pɛtɛa gərədəa shɛhɛ kwesayɛ le hwɛ betakawa geva 
sawa pelɛ wəmbəa ŋkwa kadzawa ndərə. Nahe hɛ kemene gare slibə bake, pɛtɛ 
hɛ mpənji. 

14Kweracɛ ka ya gərədəa shɛhɛ hwɛnji kajɛghɛ ba'a gezete wəsə nya kemenete 
geva mbe meleme nya wəba ba'a dzeyi mbe meleme nyi ɓɛhwɛ ɓɛhwɛ, 
tekwəsəmə mbeli shave mbe meleme kanewe wəsə nya kemenete geva. 

15Ma kwa se hɛ sha Yɛsə ne, mentishɛ wəndə nya se nyagha 'yi'yɛghwə kwele 
kwele mbe. Le lekwesa kənəa geva ve, tiɗiɗi mehele ta ŋkɛ. Benake hɛ va 
ghazlənə. 

16Ma mbeli nyi kenakɛ mbe ta wəndəa shɛ ne, pa hɛ gezete nda ke hɛ tsema 
tsema menete geva ŋkɛ le nde 'yi'yɛghwəa shɛ ba'a le gərədə. 

17Ntake hɛ katsa nda təhwətə ke Yɛsə kezha slənyɛ ŋkɛ te hɛɗia nci. 

18Ma kadzawa kwambelə Yɛsə ne, ntake wəndə nya se 'yi'yɛghwə yitea ghə ve 
kasəkwə hweŋkwa ve kezha nza ŋkɛ le. 

19Kese Yɛsə kayɛ nda we, ma ke: «Kwiɗi sha ghɛa ŋa, sha mbelia ŋayɛ, gezete 
nda wəsə nya menete ŋa Mahwətə ke hɛ mbe zeɗe helia ŋkɛ yitea gha.» 

20Ntəŋə wəndəa shɛ yitea geze yayata wəsə nya menete nda Yɛsə dzeyi te hɛɗia 
Meleme Meŋe. Pɛtɛa mbeli nyi kefate ne, heheɓake nza hɛ va wəsəa shɛ. 

Wəzha ta Zhayirəs ba'a male nya kekwaɗakɛ lekwesa ta Yɛsə 
(MAT 9.18-26; LWK 8.40-56) 

21Ma kwa zhɛneke geva Yɛsə shave pelɛ kwete kema ta ndərə ne, kwele kwele 
mbeli tsenete geva yite mɛa hələbə. 

22Pa kwete wəndə nya te ghəa cɛ kesəkwə ghə nya nza sləa ŋkɛ kaZhayirəs se. 
Ma kwa nakɛ Yɛsə ŋkɛ, gwəɗəŋə ŋkɛ mbe hwəa ŋkɛ, 

23ma ke mpiyi nda dzeve: «Mbe wənə mbe wənə tene wəzha ta ɗa. Təhwə 
təhwə ŋa 'ya, nde dapakɛ le dzeve ta ŋa nda mbele nde ba'a nda nza nde 
teghweme.» 

24Ntəŋə Yɛsə le, kwele kwele mbeli nyi kebeghakɛ kalə ba'a nyi ketsetsəkwə 
ŋkɛ laka yayata bela. 

25Tagha male nya hwɛ mimi yite ghalanza kava meŋe bakeghəmbe. 

26Kwele kwele sahwe yaka nde kazele ghwɛ laka ka dakwəterə, pɛtɛ cɛdɛ zamte 
geva yitea dzeve ve. Ama kemenete yimə le we nde we, kwele ma zhɛkwa ŋkɛ 
kazhɛ nda. 

27Ma kwa fave zləvəa Yɛsə nde, pa ŋkɛ se kadzehwa mbeli, pa dzeyi nda 
kwetere wəmbəa Yɛsə kakwaɗakɛ lekwesa ta ŋkɛ. 

28Kwa nza ŋkɛ, ma ke mbe ghəa nta: «Ma ya kakwaɗakɛ deke lekwesa ta ŋkɛ 
'ya ne, nza pələsə nza 'ya.» 

29Te ŋkwa shɛnyɛ hase mimi nya kehwɛ yite, fa nde mbe geva ta nta ne, lɛŋe 
lɛŋe nde. 

30Te ŋkwa shɛnyɛ, pa Yɛsə fate berete shave mbe geva ta ŋkɛ, tewətelɛwe ŋkɛ 
sha geva hwa mbeli: «Wa nde kwaɗakɛ lekwesa ta ɗa wa?» 

31Ma ke mbeli nyi ketəkwə təkwə shɛ: «Kanewe mbeli na katsəkwə ŋa se laka 
yayata bela ne, ama ka'yɛwe wəndə nya kekwaɗakɛ ŋa na.» 

32Ama mba ŋkɛ kanewe ŋkwa nya dzeyi yite kezha newe wəndə nya kemenete 
wəsəa shɛ. 

33Mbe bare bare male nyagha va ghazlənə, kwa nza ŋkɛ nahe nde keɗepe wəsə 
nya kemenete nda geva. Pa nde se kagwəɗəŋə yitea seɗa ta ŋkɛ kagezete nda 
kaganda ta wəsə nya kemenete nda geva pɛtɛ. 

34Ma ke Yɛsə shɛ: «Wəzha ta ɗa, yɛ ta ŋa nde mbete ŋa. Kwiɗi le kwelɛŋe, 
kiɗimte ŋa geva zereghwe ta ŋa.» 

35Mba Yɛsə mbe geze ghena nyagha ne, pa mbeli se ki ghɛa Zhayirəs, wəndə nya 
te ghə, ma ke hɛ shɛ: «Nahe wəzha ta ŋa kemte, wa yaleɓe Nde sleke n'yɛ na 
yite gəmə zhɛkwa wa?» 

36Ama kese Yɛsə kave sleme yitea ghena ta nci we, ma ke sha Zhayirəs: 
«Ghazlənəma na ma, yɛhwe nahe ke ta ŋa.» 

37Keɗe ŋkɛ kabeghe ŋkɛ kwete wəndə we, deke yɛ Piyɛre le Zhake ba'a Zhaŋe, 
wəza meghekɛa Zhake. 

38Ma kwa ntsehe hɛ ki ghɛa wəndə nya te ghəa cɛ kesəkwə ghə, newe ke Yɛsə 
ne, kaheha mbeli, kanehwene katsa lewela kwele kwele. 

39Pa ŋkɛ dzeki ghɛ, ma ke: «Wa raberə heha yɛ kala nya wa? Wa raberə 
nehwene yɛ wa? Kemte wəzegea shɛ we, ama te hɛ nde.» 

40Ntake hɛ kaŋ'wəshi Yɛsə. Pa ŋkakave mbeli pɛtɛ, pa hekakɛ yitenyɛa wəzege 
le meghekɛ ba'a ka təkwə təkwə ŋkɛ mahekene kadzembe cɛ nya nza wəzegea 
shɛ. 

41Pa ŋkɛ keseve dzeve ta wəzegea shɛ, ma ke: «Talita kəwm», geze ta ŋkɛ: 
«Wəzha, ma 'ya sha gha: sate te ŋkwa.» 

42Pelɛhetɛme wəzha shɛ kahe kahe, ntake nde kadzeghwa. Nahe va ta nta kenza 
meŋe bakeghəmbe. Ma kwa nakɛ hɛ kala nya, heheɓake hɛ kwele kwele. 

43Ama pa Yɛsə meɗekɛ hɛ ndeɗekə kezha ɗema hɛ kageze nda ke kwete wəndə. 
Ma ke sha hɛ: «Ɗave nda mə wəsə kezeme.» 

Mark 6 

Yɛsə kwa Nazarɛt 
(MAT 13.53-58; LWK 4.16-30) 

1Pa Yɛsə slənyɛ te nyagha ŋkwa kalə kadzembe meleme nya kele ŋkɛ, pa mbeli 
nyi ketəkwə təkwə begheghe ŋkɛ. 

2Ma te veci kezhɛne mpi ne, ntake ŋkɛ kateke nda wəshi ke mbeli mbe cɛ 
kesəkwə ghə. Mbeli kwele kwele nyi kefate ghena ta ŋkɛ ne, heheɓake hɛ. Ma 
ke hɛ: «Tema seke nda se ntsehwele nyi wa? Wa nde ndeke nda ntsehwele ba'a 
berete kemene wəshi meŋele nyi wa? 

3Ashɛ gheŋkɛ ya kande feɗe sheghwə, wəzege ta Mari, menəyɛa Zhake, Zhozɛs, 
Zhəwde ba'a Simon wəka? Ashɛ teke ŋwalea kwɛa meghekɛ hwa gheɓəmə 
wəka?» Gheŋkɛ nde zhɛrenyɛ kawəsə nya teɗe hɛ ve. 

4Ma ke Yɛsə sha hɛ: «Kwele yave nda mbeli ke nde mɛ ŋkwa ya tema tema, ama 
mbe meleme nya ya ŋkɛ hwa ka menəhɛnyɛ, ki ghɛa ŋkɛ, kwele shɛ ve we.» 

5Kekemave hweŋkwa kemene wəshi meŋele ŋkɛ ya kwetɛŋe we, deke kweci ka 
zereghwe ɓɛhwɛ yakwaɗakɛ hɛ ŋkɛ le dzeve kambete hɛ. 

6Heɓake ŋkɛ va nya ɗema yɛ va hɛ. 

Yɛsə kaghwene ka təkwə təkwə meŋe bakeghəmbe bake bake 
(MAT 10.5-15; LWK 9.1-6) 

Pa Yɛsə lə kateke nda wəshi ke mbeli mbe kweci meleme nyi dzeyi yite. 

7Pa ŋkɛ tsenete mbelia ŋkɛ meŋe bakeghəmbe, pa ŋkɛ ndeke nda berete te ghəa 
'yi'yɛghwə ke hɛ, pa ghwenakɛ hɛ bake bake. 

8Ma ke gezete nda ke hɛ: «Mba yɛ kekele kwete wəsə yitea dzeghwa shɛ deke 
geta, mba yɛ kekele ɗafa, ya slibə ŋkɛ, ya cɛdɛ kwa slibəa ŋayɛ. 

9Seɗete mə tsahwa sla, mba yɛ kele lekwesa bake.» 

10Ma ke sha hɛ zhɛkwa: «Ma kentsehe yɛ mbe meleme ne, nza mə ki ghɛa wəndə 
nya kekemaneve ŋayɛ, vaŋe te veci nya teslə yɛ te ŋkwa shɛ. 

11Ma keɗema mbeli kekemaneve ŋayɛ ba'a keɗema hɛ kefate ghena ta ŋayɛ ne, 
slə ŋayɛ mə te ŋkwa shɛ, bekwemte mə keləwə nya te seɗa ta ŋayɛ, gheŋkɛ nde 
tencɛ nda fete ta nci ke hɛ.» 

12Cape mbeli nyi ketəkwə təkwə kalə kageze nda ke mbeli kezha zhɛrete nza ta 
nci hɛ. 

13Pa hɛ ŋkamte 'yi'yɛghwə kwele kwele shave mbe mbeli, mbete ka zereghwe 
kwele kwele laka sheke n'yi kənəa hɛ. 

Mte ta Zhaŋe nya kemene batɛme 
(MAT 14.1-12; LWK 9.7-9) 

14Pa meghe Hɛrode fate zləvəa Yɛsə, kwa nza ŋkɛ na sləa ŋkɛ kentsehe te yayata 
ŋkwa. Ma ke kweci mbeli: «Zhaŋe Batiste nde samenyɛ kwa kwele le mpi, vatse 
nza berete kemene wəsə meŋele ve.» 

15Ma ke kweci: «Ɛli.» Ma ke kweci zhɛkwa: «Nde mɛ ŋkwa ŋkɛ kala ka mɛ ŋkwa 
nyi vəashi.» 

16Ma kwa fate Hɛrode, ma ke: «Zhaŋe Batiste nya slamte ghə 'ya te nde samenyɛ 
kwa kwele le mpi na?» 

17Kwa nza ŋkɛ Hɛrode le ghəa ŋkɛ nde gezete nda ke mbeli kakese Zhaŋe ba'a 
kave ŋkɛ kwa daŋgayɛ tewəmbəreke Hɛrodiyade nya wəmeve ŋkɛ kamale ya 
tsema nza nde kamale ta Filipe, menənyɛ. 

18Kwa nza ŋkɛ ma ke Zhaŋe sha Hɛrode: «Kehi na kakele male ta wəza meyɛ ŋa 
we.» 

19Kazhɛ nda zlɛ ke Hɛrodiyade va Zhaŋe, kaɗe nde kapesle ŋkɛ, ama ŋkwa nta 
te we. 

20Kwa nza ŋkɛ ne, kaghazlənə Hɛrode va Zhaŋe, kwa ɗepe ŋkɛ nahe ŋkɛ kenza 
kawəndə nya tiɗiɗi ba'a nya keveyi geva tekeleke. Tagha gɛ, pa yakɛ ŋkɛ. Ma 
kwa fa ghena ta ŋkɛ ŋkɛ ne, kwele kwele tazenyɛ mehele ta ŋkɛ. Ndagwara kaɗe 
ŋkɛ kafa ghena ta ŋkɛ. 

21Pa kwete hɛ menete geva zlɛcɛ le nya ɗe Hɛrodiyade, veci kemene gəsəkəa ya 
ta Hɛrode. Pa ŋkɛ menete wəsə kezeme kezha mbelia jama, mbeli nyi te ghəa 
ka sewajɛ ba'a mbeli nyi nza zləvə te hɛ te hɛɗia Galilɛ. 

22Pa wəzha ta Hɛrodiyade dzembe cɛa shɛ kawetsete wetse, gwəfə ghəa Hɛrode 
yite le mbeli nyi hekakɛ ŋkɛ. Ma ke meghe sha wəzha shɛ: «'Yɛwe wəsə nya ɗe 
na va 'ya, kave ŋa ŋkɛ 'ya.» 

23Ma ke zemete nda fela: «Ma yayata nya 'yɛwe na va 'ya ne, kave ŋa wəsə shɛ 
'ya, ya kwete kwa bake ta hɛɗi meghea ɗa ŋkɛ.» 

24Pa wəzha shɛ shave sha meghekɛ, ma ke 'yɛwete ve: «Wa yahi 'ya ka'yɛwe 
wa?» Ma ke shɛ: «Ghəa Zhaŋe Batiste.» 

25Pɛkwe wəzha nyagha kahe kahe zhɛneke geva sha meghe, ma ke 'yɛwete: 
«Kaɗe 'ya tsetsenya kandeke ɗa ghəa Zhaŋe Batiste na te parantɛ.» 

26Kwele kwele zhɛ nda wənəa meghe, ama kashɛ ɗema va fela nya zemete ŋkɛ 
te kema ta mbeli nyi hekakɛ nyi ŋkɛ we. 

27Pa ŋkɛ ghwenakɛ kwete sewajɛa ŋkɛ te ŋkwa shɛnyɛ le ghena kalə kasla ghəa 
Zhaŋe. Cape sewajɛa shɛ lə kadzawa daŋgayɛ kasla ghəa Zhaŋe. 

28Pa ŋkɛ keleke ghəa shɛ te parantɛ kandeke nda ke wəzha shɛ, pa wəzha shɛ 
ndeke nda ke meghekɛ. 

29Ma kwa fate mbeli nyi ketəkwə təkwə Zhaŋe ne, pa hɛ se kakelete geva ta ŋkɛ 
kaveyi kwa kwele. 

Yɛsə kabehe mbeli slibə mcɛfe 
(MAT 14.13-21; LWK 9.10-17; ZHŊ 6.1-14) 

30Pa ka ghwene ta Yɛsə zhɛneke geva kase shɛ ba'a gezete nda pɛtɛa wəshi nyi 
menete hɛ ba'a nyi tekete nda hɛ ke mbeli pɛtɛ. 

31Kase nyighɛ ne, kaslə nyighɛ mbeli kwele kwele sha Yɛsə shaŋe hɛ kakemave 
və kezeme wəsə kezeme. Vatse gɛ, ma ke sha hɛ: «Mbi ɓəmə kalə te ŋkwa nya 
ɗema mbeli kezha zhɛne mpi ɓɛhwɛ.» 

32Cape hɛ kwa kwambelə kaghəa nci kalə kadzete ŋkwa nya ɗema mbeli. 

33Ama kwele kwele mbeli nyi kenakɛ nda lə ŋkɛ. Nahe hɛ keɗepete ŋkwa shɛ, 
kwesayɛ hɛ le hwɛ kalə le seɗa shave mbe meleme pɛtɛ kadzete ŋkwa shɛ, 
mpelɛa ma hɛ ke yɛ Yɛsə le mbelia ŋkɛ. 

34Ma kwa same Yɛsə kwa kwambelə ne, pa nakɛ mbeli tetsene kwele kwele. 
Ntake helia ŋkɛ kazhɛ nda yitea hɛ, kwa tsenete geva hɛ kala timɛti nyi ɗema 
wəndə keya hɛ shɛ. Ntake ŋkɛ kateke nda wəshi ke hɛ kwele kwele. 

35Ma kwa se tɛhwɛɗi ne, pa mbeli nyi ketəkwə təkwə se sha Yɛsə, ma ke hɛ shɛ: 
«Hetɛhwɛɗi ŋkwa, ŋkwa nya ne, hwa gamba ŋkɛ.» 

36Geze nda ke mbeli nyi kaslə hɛ kazele wəsə kezeme dzeyi mbe meleme ba'a 
yɛ ghedəkwə nyi dekwede teke. 

37Ma ke Yɛsə sha hɛ: «Ɗave nda mə wəshi kezeme ke hɛ le ghəa ŋayɛ.» Ma ke 
hɛ sha Yɛsə: «Kaɗe na kalə ghen'yɛ kapave ɗafa te slibə bakemsə kezha ve nda 
ke hɛ kazeme na?» 

38Ma ke Yɛsə sha hɛ: «Ŋkwini 'yɛmbe dəghwəa ɗafa va gheyɛ wa? Kwiɗi mə 
newakɛ mə.» Ma kwa neweve hɛ ne, ma ke hɛ shɛ: «Deke 'yɛmbe dəghwəa ɗafa 
mcɛfe ba'a kelepe bake ya va ghen'yɛ.» 

39Ma kwa sebe ta ŋkɛ, pa geze nda ke hɛ kezha geze nda hɛ ke mbeli kantishɛnji 
kewəvəsə kewəvəsə te gwəzə nyi menjaɓa tagha. 

40Pa hɛ ntishɛ gwəmsə kweci, mcɛfemsə kweci. 

41Pa Yɛsə kelete 'yɛmbe dəghwəa ɗafa nyi mcɛfe ba'a kelepe nyi bake. Pa ŋkɛ 
kafete kema yitea ghweme, tsate nda ŋ'wese ke Shala, neheve ɗafa shɛhɛ mbe 
ba'a ndeke nda ke mbeli nyi ketəkwə təkwə kezha nehe nda ke mbeli. Pa ŋkɛ 
neheve nda kelepe nyi bakea shɛhɛ ke hɛ pɛtɛ. 

42Pa yayata wəndə zehwe behe. 

43Pa mbeli pɛrekɛ kwaciga meŋe bakeghəmbe le kwetiɓəa ɗafa ba'a kelepe nyi 
ketene. 

44Ma mbeli nyi kezehwe ɗafa shɛ ne, zhili slibə mcɛfe. 

Yɛsə kadzeghwa te ndərə 
(MAT 14.22-33; ZHŊ 6.15-21) 

45Te ŋkwa shɛnyɛ kwa sebe ta ŋkɛ ne, pa Yɛsə veyi mbeli nyi ketəkwə təkwə 
kwa kwambelə kezha jive kema ta ndərə hɛ mpelɛa ma, laka meleme 
Bɛtesayida, vəa ŋkwa nya geze nda ŋkɛ ke mbeli kalə sha ghɛ. 

46Ma kwa beghemte mbeli ŋkɛ ne, pa dzemenyɛ hwa ghweme kezha səkwə 
Shala. 

47Ma kwa se tɛhwɛɗi, nahe kwambelə kenza te tepe ta ndərə, mba Yɛsə pelɛke 
te hɛɗi kwetɛŋenyɛ. 

48Newe ke ne, ka'yɛ mbelia ŋkɛ sefə le kwambelə kwa vɛ ŋkɛ kadzeghəa hɛ. Ma 
takwa ŋkwa kakiɗi, pa ŋkɛ lə sha hɛ le dzeghwa te yɛmə le seɗa, weli 
kezlakemte hɛ ŋkɛ. 

49Ma kwa nakɛ ŋkɛ hɛ kadzeghwa te yɛmə, mte ke hɛ sha ŋa nci, kɛake hɛ sha 
lewela. 

50Kwa nza ŋkɛ pɛtɛa nci kenakɛ, benake hɛ va ghazlənə. Ama kahe kahe ŋkɛ 
gezete nda ghena ke hɛ, ma ke sha hɛ: «Hwepete mə ghə, 'ya ŋkɛ, ghazlənəma 
yɛ ma!» 

51Pa dzawa kwambelə yitea hɛ, gweɗakwe sefə. Heheɓake mbeli nyi ketəkwə 
təkwə, kwele kwele bezenji mehele ta nci. 

52Kwa nza ŋkɛ ne, kefave wəsə meŋele nya menete ŋkɛ le ɗafa hɛ we, ntɛaŋe 
ntɛaŋe ghəa nci. 

Yɛsə kambe ka zereghwe te hɛɗia Zhɛnɛzarɛt 

(MAT 14.34-36) 

53Pa hɛ zlakemte ndərə ba'a ntsehe te hɛɗia Zhɛnɛzarɛt, te ŋkwa nya hwepeyi 
kwambeləa nci hɛ. 

54Samema ta nci kwa kwambelə tsagha ne, nahe mbeli keɗepete Yɛsə. 

55Pa hɛ dzeyi mbe pɛtɛa hɛɗia shɛ ba'a fəke ka zereghwe te gezle ta nci, te ŋkwa 
nya fate hɛ tagha Yɛsə. 

56Mbe meleme nyi jama jama, nyi ɓɛhwɛ ɓɛhwɛ ba'a ghedəkwə nyi dzembe ŋkɛ 
ne, katsene nda ka zereghwe mbeli, kasəkwə hɛ ve kezha kwaɗe ya deke mɛa 
lekwesa ta ŋkɛ hɛ. Ma yayata wəndə nya kekwaɗakɛ ne, pələsə ŋkɛ. 

Mark 7 

Wəsə keshia ka Zhəwif 
(MAT 15.1-9) 

1Pa ka Fariziyɛn ba'a kweci ka rafe wəsə mahalegə nyi kesawa pelɛ Zhɛrəzalɛm 
tsenete geva yitea Yɛsə. 

2Pa hɛ nakɛ kweci hwa mbeli nyi ketəkwə təkwə Yɛsə kazeme wəsə kezeme le 
dzeve nyi wale wale, geze ta ŋkɛ, kaɗema keyaɓemte geva kala nya gezete wəsə 
keshi. 

3Kwa nza ŋkɛ ma ka Fariziyɛn ba'a kweci ka Zhəwif ne, kayɛ fete hɛ yitea wəsə 
keshia nci. Kazeme wəsə kezeme hɛ keɗema hɛ kepɛkɛ dzeve le hweŋkwa ta 
ŋkɛ we. 

4Ma kese hɛ se te shikwə ne, kazeme wəsə kezeme hɛ keɗema hɛ kepɛkɛ pɛ 
kaba we. Kwele kwele kweci wəshi keshi nyi mene hɛ kala nya ndeke nda ghə 
hɛ, kala yaɓe ta yɛ kwalekwə, yɛ ghwelepe ba'a yɛ helape. 

5Ma ke ka Fariziyɛn ba'a ka rafe wəsə mahalegə 'yɛwete va Yɛsə: «Wa raberə 
nda ɗema mbeli nyi ketəkwə təkwə ŋa kamene kala nya gezete wəsə keshia 
ɓəmə, nda zeme wəsə kezeme hɛ le dzeve nyi wale wale wa?» 

6Ka mbəɗəkwəa kɛfi yɛ! Kaganda ya va Ɛzayi vəa ŋkwa nya gezete ghena kelɛŋə 
ŋkɛ te gheyɛ. Ma ke Shala gezete laka gheŋkɛ: Ma mbeli nyi ne, le mɛ tsahe ɗa 
hɛ, ama cakeɗake wənəa nci yitea 'ya. 

7Gəmə hawe mbeli nyi va 'ya. Ghena nyi gezeke wəndə ŋelɛ yateke nda hɛ ke 
mbeli kala ghena ta Shala. 

8Pa yɛ sərəakɛ ghena nyi gezete Shala kalə ŋayɛ yitea wəsə keshia mbeli. 

9Ma ke Yɛsə mtsehete ghena shɛ: «Pa yɛ neghamte ghena nya gezete Shala, kwa 
dambeghə ŋayɛ yɛ yitea mene wəsə keshia ŋayɛ. 

10Ma ke Moyize: Hawe va yiteyɛ ŋa ba'a meyɛ ŋa. Ma wəndə nya keŋele yitenyɛ 
ba'a meghekɛ ne, nahe ŋkɛ kehi kapesle ŋkɛ mbeli. 

11Ama gheyɛ ne, ma pe yɛ sha teke nda ke mbeli: ma kegeze wəndə sha yitenyɛ 
keɗema meghekɛ: Ma wəshia ɗa nyi tekemane ŋayɛ 'ya le ne, Korban ŋkɛ, geze 
ta ŋkɛ, nahe 'ya keveyi tekeleke, a ke ne, 

12wərə wəndəa shɛ kanzanyɛ kekemane yitenyɛ ba'a meghekɛ. 

13Tsetse bezemte ghena ta Shala yɛ laka wəshi keshi nyi teke nda yɛ ke mbeli. 
Kwele kwele mene kweci yɛ wəshi nyi kala nyi.» 

Wəshi nyi kezhɛre wəndə wale wale 
(MAT 15.10-20) 

14Pa Yɛsə hekakɛ mbeli zhɛkwa kase shɛ, ma ke sha hɛ: «Fa mə ghena ta ɗa 
pɛtɛa ŋayɛ, ve mə sleme yitea ghena nya: 

15wəsə nya kedzawa kwa mɛa wəndə shɛ kazhɛrete wəndə wale wale we. Ama 
nya kesame kwa wənə nde zhɛre wəndə wale wale. 

16Fave mə megela kenza sleme va gheyɛ kezha fa ghena.» 

17Ma kwa slə Yɛsə hwa mbeli kadzeki ghɛ ne, ntake mbelia ŋkɛ ka'yɛwe zeweve 
ta ghena keyipə pa shɛ ve. 

18Ma ke sha hɛ: «Pa le gheyɛ kefavema ghena shɛ perə na? Ashɛ yɛ keɗepe, ma 
pɛtɛa wəshi nyi zehwe wəndə dzawa kwa mɛ kadzawa hwəa ŋkɛ ne, kazhɛne 
hɛ kashave mbe geva ta ŋkɛ wəka? 

19Kwa nza ŋkɛ ne, kadzawa wənəa ŋkɛ ŋkɛ we, ama kadzawa hwə dzawa ŋkɛ, 
kwetere wəmbəa ŋkɛ, kasawa ŋkɛ te ŋwela.» Laka ghena nyi ne, nahe Yɛsə 
kezhɛrete pɛtɛa wəshi kezeme wɛŋe wɛŋe. 

20Ma ke zhɛkwa: «Wəsə nya keshave mbe wəndə nde zhɛre ŋkɛ wale wale. 

21Kwa nza ŋkɛ same kwa wənəa wəndə ŋelɛ same zəzə nyi ndiremi ndiremi nyi 
keŋka ŋkɛ yitea mene mefətekwə, ghərə, pesle wəndə, 

22vale tahe, sla ntsə, 'yaghwa mehele, mbəɗəkwə, nza wale wale, zlɛ, ŋwashɛ 
ŋwashɛ, kele ghə ba'a dewə mehele. 

23Ma pɛtɛa wəshi nyi ndiremi ndiremia shɛhɛ ne, same kwa wənəa wəndə ŋelɛ 
same hɛ, ghenci ka zhɛre ŋkɛ wale wale.» 

Male mtake kayɛ Yɛsə 
(MAT 15.21-28) 

24Cape Yɛsə slənyɛ te nyagha ŋkwa shɛ kalə kadzembe meleme nyi dekwede 
yitea hɛɗia Tir kadzeki ghɛa kwete wəndə ba'a ɗe kawəfərənyɛ yagha mbeli 
kaɗepe, ama kashɛ ŋkɛ wəfərənyɛ we. 

25Pa kwete male nya nza wəzha ta nta shewə va 'yi'yɛghwə fate zləvəa Yɛsə, 
pɛkwe nde se shɛ kahe kahe ba'a negheyi geva yitea seɗa ta ŋkɛ. 

26Ma malea shɛ ne, wəzha ta ka Zhəwif nde we, mbe Fɛnisi te hɛɗia Siri ya nde. 
Kasəkwə Yɛsə nde kezha ŋkamte 'yi'yɛghwə shave mbe wəzha ta nta. 

27Ma ke Yɛsə shɛ: «Ntsagwe kaba behe ŋwale. Kwa nza ŋkɛ ne, megela kele ɗafa 
ta ŋwale kanegha nda ke kelɛa keti we.» 

28Ma ke shɛ: «Kaganda ŋa Nde sleke ŋkwa, ndagwara kwetiɓəa ɗafa nyi kebete 
yitea ŋwale yazeme kelɛa keti.» 

29Ma ke Yɛsə shɛ: «Tewəmbəreke ghena ganyɛ nya zhɛnete nya na ne, kwiɗi 
sha ghɛ, nahe 'yi'yɛghwə keshave mbe wəzha ta ŋa.» 

30Ma se nde sha ghɛ ne, meɓelahe wəzha ta nta te gezle, nahe 'yi'yɛghwə 
keshave mbe. 

Yɛsə kambe mədəŋə nya keshɛma geze ghena 

31Pa Yɛsə slənyɛ te hɛɗia Tir kadzeyi laka Sidon, jive mbe hɛɗia kweci Meleme 
Meŋe kezha dzawa ndərəa Galilɛ. 

32Pa mbeli keleke nda kwete wəndə kamədəŋə nya keshɛma geze ghena, 
kasəkwə ŋkɛ hɛ kezha vaghe dzeve ŋkɛ kənə. 

33Pa Yɛsə hekaghe ŋkɛ kalə yite, cakeɗake yitea mbeli, pa heyi nda dzeve kwa 
sleme ba'a kwaɗakɛ ghɛnia ŋkɛ le ndɛghwɛɗɛa ŋkɛ. 

34Pa ŋkɛ kafete kema yitea ghweme, gafete gafe, ma ke sha wəndəa shɛ: 
«Ɛfata!», geze ta ŋkɛ: «Ghwenemte geva.» 

35Te ŋkwa shɛnyɛ ne, pa sleme ta ŋkɛ ghwenemte geva ba'a pa ghɛnia ŋkɛ 
pelemte geva. Ntake ŋkɛ kageze ghena peɗɛa peɗɛa. 

36Pa Yɛsə gezete nda ke mbeli kezha ɗema hɛ kageze nda ghena shɛ ke kwete 
wəndə. Ama ma kamtsehe geze nda ŋkɛ ke hɛ ne, kamtsehe pesle ghena shɛ hɛ. 

37Ma mbeli nyi kefate ghena shɛ ne, heheɓake hɛ. Ma ke hɛ: Nahe pɛtɛa wəshi 
nyi mene ŋkɛ kenza megela. Kave fa ghena ŋkɛ ke ka mədəŋəa kɛfi ba'a kave 
nda geze ghena ŋkɛ mbeli nyi keshɛma geze ghena. 

Mark 8 

Yɛsə kabehe mbeli slibə wəfaɗe 
(MAT 15.32-39) 

1Ma te kwete hɛ zhɛkwa, pa mbeli tsenete geva kwele kwele yitea Yɛsə. Ma kwa 
ɗema wəsə kezeme va hɛ ne, pa Yɛsə hekakɛ mbeli nyi ketəkwə təkwə, ma ke 
sha hɛ: 

2«Kazhɛ ɗa heli yitea mbeli nyi, kwa nza ŋkɛ mahekene hɛa nci teke yitea 'ya, 
wəsə kezeme va hɛ ya ɓɛhwɛ we. 

3Ma keŋkaghe hɛ 'ya kalə sha ghɛa nci tse le ma ne, kaŋzla kweci kwa hweŋkwa 
va dewə berete, kwa nza ŋkɛ kwele kwele nyi kese cakeɗake hwa hɛ.» 

4Ma ke mbeli nyi ketəkwə təkwə shɛ: «Tema nza wəndə kakemave wəshi 
kezeme kaketekɛ hɛ te ŋkwa nya kaɓerama nya wa?» 

5Ma ke Yɛsə 'yɛwete va hɛ: «Ŋkwini 'yɛmbe dəghwəa ɗafa va gheyɛ wa?» Ma ke 
hɛ: «Mberefaŋe.» 

6Pa ŋkɛ geze nda ke mbeli kantishɛ te hɛɗi. Pa ŋkɛ kelete 'yɛmbe dəghwəa ɗafa 
nyi mberefaŋea shɛhɛ ba'a tsate nda ŋ'wese ke Shala, pa neheve hɛ mbe, pa ŋkɛ 
ndeke nda hɛ ke mbeli nyi ketəkwə təkwə kezha nehe nda ke mbelia shɛhɛ. Pa 
hɛ menete tsagha. 

7Kweci kelepe ya shɛ tagha zhɛkwa ɓɛhwɛ. Pa Yɛsə tsate nda ŋ'wese ke Shala 
kezha kelepea shɛhɛ, pa geze nda ke mbeli nyi ketəkwə təkwə kanehe hɛ perə. 

8Pa hɛ zehwe behe behe, pa mbeli nyi ketəkwə təkwə tsenete kwetiɓəa ɗafa nyi 
ketene kakwaciga mberefaŋe. 

9Ndagwara gare slibə wəfaɗe mbelia shɛhɛ. Kwa sebe ta ŋkɛ, pa Yɛsə zhɛneghe 
hɛ kalə sha ghɛ. 

10Shilimə ŋkɛ kwa kwambelə taghanyɛ le mbeli nyi ketəkwə təkwə kalə 
kadzete hɛɗia Dalmanəwta. 

Ka Fariziyɛn ka'yɛwe wəsə kencɛ wəsə 
(MAT 16.1-4) 

11Pa kweci ka Fariziyɛn se kazhɛne ghəpə le Yɛsə kezha ŋa nda keleŋa. Pa hɛ 
'yɛwete wəsə kencɛ wəsə ve kezha newe kenza nde sawa pelɛ ghweme va Shala 
sawa berete ta ŋkɛ. 

12Pa Yɛsə gafete gafe le berete, ma ke: «Kezha wa 'yɛwe wəsə kencɛ wəsə mbeli 
nyi tsetse ŋkwa nyi wa? Kaganda ne, ma 'ya sha gheyɛ: wəsə kencɛ wəsə shɛ 
katenakɛ hɛ we.» 

13Pa ŋkɛ slənyɛ yitea hɛ ba'a dzawanyɛ kwa kwambelə kezha jive kwete 
hələbəa ndərə. 

Tenjɛne ta ka Fariziyɛn ba'a ŋa Hɛrode 
(MAT 16.5-12) 

14Pa mbeli nyi ketəkwə təkwə Yɛsə zaghəyite kele ɗafa, deke 'yɛmbe dəghwəa 
ɗafa kwetɛŋe ya va hɛ kwa kwambelə. 

15Ma ke Yɛsə gezete nda ghena ke hɛ: «Ntsehwele mə yitea ghəa ŋayɛ va tenjɛne 
ta ka Fariziyɛn ba'a ŋa Hɛrode.» 

16Ntake mbeli nyi ketəkwə təkwə kaghəpə kwelɛ ghəa nci va nya ɗema hɛ 
kekelete ɗafa. 

17Nahe Yɛsə keɗepe ghena nyi geze hɛ, ma ke 'yɛwete va hɛ: «Tewəmbəreke wa 
geze yɛ, va nya ɗema ɗafa va gheɓəmə, pe yɛ wa? Kenaka yɛ kafa wəsə kaba 
wəka? Kefave wəsə yɛ kaba wəka? Ntɛaŋe ntɛaŋe ghəa ŋayɛ tsape ka? 

18Ntsə ya kwa ghə va gheyɛ, kanewe ŋkwa yɛ wəka? Sleme ya va ghə va gheyɛ, 
kafa ghena yɛ wəka? Nahe yɛ kezaghəyite ghena: 

19ma 'yɛmbe dəghwəa ɗafa nyi mcɛfe nyi nehave nda 'ya ke mbeli slibə mcɛfe 
ne, ŋkwini pɛrekɛ kwaciga yɛ le kwetiɓəa ŋkɛ wa?» Ma ke hɛ: «Meŋe 
bakeghəmbe.» 

20Ma ke Yɛsə zhɛkwa: «Ma kwa nehave nda 'yɛmbe dəghwəa ɗafa 'ya 
mberefaŋe ke mbeli slibə wəfaɗe ne, ŋkwini kwaciga pɛrekɛ yɛ le kwetiɓəa ŋkɛ 
wa?» Ma ke hɛ: «Mberefaŋe.» 

21Tagha gɛ, ma ke Yɛsə sha hɛ: «Tsema ɗema yɛ kazəzəte wəsə wa?» 

Yɛsə kambe ghwələ mbe Bɛtsayida 

22Ma kwa ntsehe hɛ mbe Bɛtesayida ne, pa mbeli keleke nda kwete wəndə 
kaghwələ ke Yɛsə, ntake hɛ kampi nda dzeve kezha kwaɗe wəndəa shɛ ŋkɛ. 

23Pa Yɛsə keseve wəndəa shɛ te dzeve ba'a shavenyɛ mbe meleme le, pa ntifəyi 
ndɛghwɛɗɛ te ntsə ta ŋkɛ, pa vaghe dzeve kənə, ma ke 'yɛwete ve: «Kanewe 
ŋkwa na tse yi?» 

24Wereɗɛŋe ke sha ntsə, ma ke: «Mbe newe mbeli 'ya ngərə ngərə kala wəfe, 
ama mbe dzeghwa hɛ.» 

25Pa Yɛsə zhɛne kaveyi dzeve te yɛ ntsə ta ŋkɛ, ntake wəndəa shɛ kanewe ŋkwa 
tiɗiɗi te kema ta ŋkɛ: nahe ŋkɛ kenza pələsə, ghwɛaɗɛaɗɛa newe ŋkwa ŋkɛ. 

26Ma ke Yɛsə shɛ: «Kwiɗi kata kata sha ghɛa ŋa, mba na kegeze nda ke kwete 
wəndə.» 

Piyɛre kancɛ nza ta Yɛsə kaMɛsi 
(MAT 16.13-20; LWK 9.18-21) 

27Ma kwa sebe ta ŋkɛ ne, cape yɛ Yɛsə le mbeli nyi ketəkwə təkwə kalə 
kadzembe meleme nyi ɓɛhwɛ ɓɛhwɛ nyi dzeyi yitea hɛɗia ka Sɛzarɛ Filipe. Ma 
kwa hweŋkwa hɛ, pa 'yɛwete va mbeli nyi ketəkwə təkwə: «Wa ŋkɛ 'ya ke mbeli 
sha geze tse wa?» 

28Ma ke hɛ shɛ: «Zhaŋe Batiste na, a ke kweci, Ɛli na, a ke kweci ɓiyitsa, kwete 
ŋkɛ nde mɛ ŋkwa, a ke kweci.» 

29Ma ke Yɛsə sha hɛ: «Yewə, take yɛ le ŋa ŋayɛ, wa ŋkɛ 'ya pe yɛ wa?» Ma ke 
Piyɛre shɛ: «Gha ya kaMɛsi.» 

30Pa Yɛsə meɗekɛ hɛ kezha ɗema hɛ kageze nda ke kwete wəndə. 

Yɛsə kageze mte ta ŋkɛ ba'a same ta ŋkɛ kwa kwele 
(MAT 16.21-28; LWK 9.22-27) 

31Ma kwa sebe ta ŋkɛ, ntake Yɛsə kateke nda wəshi ke mbeli nyi ketəkwə təkwə, 
ma ke: «Nda Wəzege ta za kasahwe yaka kwele kwele, katenegha ŋkɛ mbelia 
jama, mbeli nyi te ghəa ka dzeghe Shala ba'a ka rafe wəshi mahalegə. Katepesle 
ŋkɛ mbeli, ama kwetere wəmbəa hɛ mahekene ne, katesame ŋkɛ kwa kwele le 
mpi.» 

32Darahwe rahwe gezete nda ŋkɛ ke hɛ, pa Piyɛre hekaghe ŋkɛ kadzeyi kwetere 
ŋkwa kezha fɛa kegeze kala nyagha. 

33Tewətelɛwe Yɛsə sha geva kanewe mbeli nyi ketəkwə təkwə, ntake kaŋele 
Piyɛre, ma ke: «Slə ŋa cakeɗake kwetere wəmbəa ɗa Satan, kwa nza ŋkɛ zəzə 
ta Shala ya va gha we, ama zəzə ta wəndə ŋelɛ.» 

34Kwa sebe ta ŋkɛ, pa Yɛsə hekakɛ mbeli ba'a mbeli nyi ketəkwə təkwə, ma ke 
sha hɛ: «Ma keɗe wəndə katəkwə təkwə ɗa ne, zaghəyite ghə ŋkɛ yitea ghəa 
ŋkɛ, heyite ghə ŋkɛ yitea sheghwə kwa zleŋkwa ta ŋkɛ ba'a təkwə təkwə ɗa ŋkɛ. 

35Ma wəndə nya keɗe kambele mpia ŋkɛ le ghəa ŋkɛ ne, kateza ŋkɛ. Ama wəndə 
nya kezamte mpia ŋkɛ tewəmbəreke 'ya ba'a kezha Ghena kwatenca nya ganyɛ 
ne, katembele ŋkɛ. 

36Wa yakete wəndə kemave pɛtɛa mcɛlə nyi te hɛɗi lema kezamte mpia ŋkɛ ŋkɛ 
wa? 

37Wa wəsə nya nza wəndə kambeɗeke mpi te wa? 

38Kwa nza ŋkɛ, ma yayata wəndə nya zhɛ nda hawe va 'ya ba'a ghena ta ɗa 
tsetsenya teke hwa mbeli nyi keɗema Shala, nyi kaka jaɗafa nyi ne, tsagha tezhɛ 
nda hawe ke Wəzege ta za ve perə, vəa ŋkwa nya tesawa ŋkɛ mbe zləvəa 
Yitenyɛ le ka ghwene ta Shala nyi ganji.» 

Mark 9 

1Ma ke Yɛsə sha hɛ zhɛkwa: «Kaganda ne, ma 'ya sha gheyɛ: kampə kweci hwa 
mbeli nyi teke nyi keɗema hɛ kenaka kanakɛ Meghea Shala kase le berete we.» 

Yɛsə kazhɛre pa 
(MAT 17.1-13; LWK 9.28-36) 

2Ŋkwaŋe hɛ kwetere wəmbəa ŋkɛ, pa Yɛsə hekakɛ Piyɛre, Zhake ba'a Zhaŋe, pa 
keleghe hɛ kadzeme kwete ghweme nya biya deke ghenci kaghəa nci, pa Yɛsə 
zhɛrete pa tagha kwa ntsə ta nci. 

3Tɛawetɛa ma lekwesa ta ŋkɛ ke kwacakelɛ, wəndə shɛ kamenete lekwesa 
tɛawe tɛawe kwake te hɛɗi kala gheŋkɛ we. 

4Pa mbeli nyi ketəkwə təkwə nyi mahekene nyighɛ nakɛ yɛ Ɛli le Moyize kageze 
ghena le Yɛsə. 

5Ma ke Piyɛre sha Yɛsə: «Rabi, ndeɗekə nza ta ɓəmə teke, katemɓe cɛ lekwesa 
n'yɛ mahekene teke, təhə kaŋa ŋa, təhə kaŋa Moyize ba'a təhə kaŋa Ɛli.» 

6Keɗepe ghena kegeze ŋkɛ we, kwa nza ŋkɛ ne, shewə hɛ va ghazlənə. 

7Pa ləmbə se ba'a zhiɓəaghe geva kənəa hɛ, shave mbe ləmbəa shɛ ne, ma ke 
kwete ŋwələ: «Nya ya kaWəzege ta ɗa nya ɗehwe 'ya. Fa nda mə ghena.» 

8Taghanyɛ, newe ke mbeli nyi ketəkwə təkwə sha ŋkwa nya tagha ne, kenakɛ 
wəndə hɛ we, deke Yɛsə ya le hɛ. 

9Ma kasawa hɛ pelɛ ghweme ne, ma ke Yɛsə gezave nda ke hɛ: «Mba yɛ kegeze 
nda wəsə nya nakɛ nya yɛ ke kwete wəndə hwa'a te və nya tesame Wəzege ta 
za kwa kwele le mpi.» 

10Nahe hɛ keyɛte fete yitea ghena nya gezete ŋkɛ, ama ma ke hɛ 'yɛwete kwelɛ 
ghəa nci: «Take ne, wa yaɗe same kwa kwele kageze le wa?» 

11Ma ke hɛ 'yɛwete va Yɛsə: «Va wa nda geze ka rafe wəsə mahalegə katese Ɛli 
kaba wa?» 

12Ma ke sha hɛ: «Kaganda ne, katese Ɛli ba'a katehi pɛtɛa wəshi ŋkɛ. Ama va wa 
rafete geva ŋkɛ katesa titikwə Wəzege ta za kwele kwele ba'a kateɓelama ŋkɛ 
mbeli wa? 

13Ma 'ya le ŋa ɗa ne, ma 'ya sha gheyɛ: Nahe Ɛli kesenyɛ, ama nahe hɛ kemenete 
nda kala nya ɗe hɛ. Tsagha rafete geva ŋkɛ te ghəa ŋkɛ.» 

Yɛsə kambe wəzege nya zhɛ nda 'yi'yɛghwə 
(MAT 17.14-21; LWK 9.37-43a) 

14Ma kwa se hɛ sha kweci mbeli nyi ketəkwə təkwə ne, kwele kwele mbeli 
ketsenete geva yitea hɛ, kazhɛne ghəpə ka rafe wəsə mahalegə le hɛ. 

15Ma kwa nakɛ Yɛsə mbeli ne, heheɓake hɛ, kweracɛ hɛ le hwɛ kalə kanjiŋwe 
ŋkɛ. 

16Ma ke Yɛsə 'yɛwete va mbeli nyi ketəkwə təkwə: «Te wa zhɛne ghəpə yɛ le hɛ 
wa?» 

17Ma ke wəndəa mbelia shɛhɛ zhɛnete nda: «Nde sleke ɗa, nahe 'ya kekeleke ŋa 
wəzege ta ɗa kwa nza 'yi'yɛghwə nya kefɛa ŋkɛ kegeze ghena yitea ghə ve. 

18Ya tema tema sate ŋkɛ mbe geva ta ŋkɛ ne, kanegha ŋkɛ nde te ŋkwa, kase 
hwɛfɛ yitea mɛa ŋkɛ ba'a kampeɗe slene ŋkɛ, dzaŋe dzaŋe ntsəte geva ta ŋkɛ, 
pa 'ya geze nda ke mbeli nyi ketəkwə təkwə ŋa nyi kezha ŋkamte hɛ ne, ama 
shaŋe hɛ ve.» 

19Ma ke Yɛsə sha hɛ: «Ka ndiremia mehele ba'a ka yɛma ghena, pa te nyama və 
tenza 'ya hwa gheyɛ wa? Hwa'a te nyama və tesəwə ghena ta ŋayɛ 'ya wa? 
Ndeke ɗa mə wəzegea shɛ.» 

20Pa mbeli keleke nda. Ma kwa nakɛ Yɛsə 'yi'yɛghwəa shɛ ne, pa gagəzəte 
wəzegea shɛ le berete, ŋwəpə ŋkɛ teɗenyɛ te hɛɗi, ntake ŋkɛ kateŋwələŋwə 
geva te hɛɗi, nda hwɛfɛ yitea mɛ va wəzegea shɛ. 

21Ma ke Yɛsə 'yɛwete va yitenyɛ: «Hweŋkwa ghate zhɛ nda ŋkɛ kala nya wa?» 
Ma ke yita zhɛnete: «Se kawəzege. 

22Kwele kwele zhigə nenegheyi ŋkɛ 'yi'yɛghwəa shɛ mbe ghwə ba'a kwa yɛmə 
kezha pesle ŋkɛ, ama kenza nde wərə na kamenete kwete wəsə ne, zhɛ heli 
yitea ghen'yɛ ba'a kemane n'yɛ.» 

23Ma ke Yɛsə: «Kenza nde kamenete kwete wəsə na, a pa. Ama wəsə shɛ dzawe 
sha wəndə nya keyɛ we.» 

24Taghanyɛ, ma ke yitenyɛa wəzegea shɛ zlapete: «Kayɛ 'ya, kemane ɗa mbe 
dewə yɛ ta ɗa.» 

25Newe ke Yɛsə ne, mbe tsene geva mbeli kwele kwele kase sha hɛ, ma ke sha 
'yi'yɛghwə nyagha: «Sefə nya kezhɛre ŋkwa kamədəŋə nya keshɛma sla ghena, 
ma 'ya sha gha: Shave ŋa mbe wəzege nya, zhɛnema geva kadzembe tɛape ma.» 

26Pa 'yi'yɛghwəa shɛ tsate lewela, gagəzəte wəzegea shɛ le berete ba'a 
shavenyɛ mbe. Nahe ŋkɛ kenza kala wəndə nya kemte mte, ma ke mbeli kwele 
kwele sha geze: «Nahe ŋkɛ kemte.» 

27Ama pa Yɛsə keseve ŋkɛ te dzeve ba'a kesakate ŋkɛ, pa wəzegea shɛ nzanyɛ 
meghereŋe. 

28Ma kwa zhɛneke geva Yɛsə kadzeki ghɛ ne, ma ke ka təkwə təkwə ŋkɛ nyi 
kaghəa nci 'yɛwete ve: «Va wa ndɛare ghen'yɛ kaŋka 'yi'yɛghwəa shɛ tse wa?» 

29Ma ke Yɛsə sha hɛ: «Deke le səkwə ghə nza mbeli kaŋkamte mama ta 
'yi'yɛghwəa shɛ.» 

Yɛsə kancɛ mte ta ŋkɛ ba'a same ta ŋkɛ kwa kwele kakwa bake zhigə 
(MAT 17.22-23; LWK 9.43b-45) 

30Pa hɛ slənji tagha ba'a jivenji mbe hɛɗia Galilɛ. Kaɗe Yɛsə kaɗepete ŋkwa nya 
nza ŋkɛ te mbeli we. 

31Ma kwa nza ŋkɛ mbe teke nda wəsə ke mbelia ŋkɛ ne, ma ke sha hɛ: 
«Katepamte Wəzege ta za mbeli va kweci mbeli ba'a katepesle ŋkɛ hɛ, ama te 
kwa maheke ta hɛ ne, katesame ŋkɛ kwa kwele le mpi.» 

32Ama kefave ghena shɛ mbeli nyi ketəkwə təkwə we, kazhɛ nda ghazlənə 
ke'yɛwe ve ke hɛ. 

Wa ŋkɛ ya kwele ma wa? 
(MAT 18.1-5; LWK 9.46-48) 

33Ma kwa ntsehe hɛ mbe Kapɛrnawəm ne, pa hɛ dzeki ghɛ, ma ke Yɛsə sha mbeli 
nyi ketəkwə təkwə: «Te wa zhɛne ghəpə yɛ kwa hweŋkwa mshena wa?» 

34Tikə tikə hɛ, kwa nza ŋkɛ te ghəa wəndə nya kwele ma hwa hɛ se hɛ kaghəpə 
kwa hweŋkwa mshena. 

35Ntishɛ Yɛsə, pa hekakɛ mbeli nyi ketəkwə təkwə meŋe bakeghəmbe, ma ke 
sha hɛ: «Ma keɗe kwete wəndəa ŋayɛ kanza kawəndə nya te kema ma ne, pa 
ŋkɛ nza kawəndə nya kwa sebe ta pɛtɛa mbeli, kande mene nda slene ke pɛtɛa 
mbeli.» 

36Pa ŋkɛ hekakɛ wəzege, pa ŋkɛ keseve ŋkɛ le dzeve ba'a veyi ŋkɛ te kema ta 
nci. Ma ke sha hɛ: 

37«Ma yayata wəndə nya kekemaneve wəzege nya ɓɛhwɛ kala nya te sləa ɗa ne, 
'ya yakemaneve ŋkɛ tsagha. Wəndə nya kekemaneve ɗa ne, deke 'ya 
yakemaneve ŋkɛ we, ama Nde ghweneke ɗa.» 

Nahe wəndə nya kempama le gheɓəmə kenza kaŋa ɓəmə 
(LWK 9.49-50) 

38Ma ke Zhaŋe sha Yɛsə: «Nde sleke n'yɛ, nahe ghen'yɛ kenakɛ kwete wəndə 
kaŋka 'yi'yɛghwə te sləa ŋa, kaɗe ghen'yɛ kafɛa ŋkɛ va nya ɗema ŋkɛ hwa 
gheɓəmə.» 

39Ma ke Yɛsə: «Fɛama ŋkɛ yɛ ma, ma yayata wəndə nya kemenete wəsə meŋele 
te sləa ɗa ne, keɗema ghena ta ɗa ŋkɛ taghanyɛ we. 

40Ma wəndə nya keɗema kande jaga ta ɓəmə ne, ŋa ɓəmə ŋkɛ wəndə. 

41Kaganda ne, ma 'ya sha gheyɛ: ma yayata wəndə nya kesame ŋayɛ ya deke 
yɛmə ŋelɛ ɓɛhwɛ va nya nza yɛ kambelia Kriste ne, katekemave zhɛme ta ŋkɛ 
ŋkɛ. 

Ya ghə va jaɗafa 
(MAT 18.6-9; LWK 17.1-2) 

42Ma keghwetete kwete hwa ŋwale nyi keyɛ ghena ta ɗa nyi wəndə kadzembe 
jaɗafa ne, ganyɛ ma hwepeyi nda vena nya wəba mbeli kwa welɛ ba'a negheyi 
ŋkɛ mbeli kwa ndərə. 

43Ma kenza nde dzeve ta ŋa nde veyi ŋa mbe jaɗafa ne, tsaslemte ŋkɛ. Megela 
ma dzembe mpi na le dzeve kwetɛŋe kenya nza dzeve bake te gha kadzembe 
ghwə nya keɗema kakiɗi. 

44Te ŋkwa shɛ ne, kampə menciɗi nyi kezeme yɛ geva we, kamte ghwə tɛape 
we. 

45Ma kenza nde tewəmbəreke seɗa ta ŋa teɗe na mbe jaɗafa ne, tsaslemte ŋkɛ. 
Megela ma dzembe mpi na le seɗa kwetɛŋe kenya nza seɗa bake te gha 
kadzembe ghwə nya keɗema kakiɗi. 

46Te ŋkwa shɛ ne, kampə menciɗi nyi kezeme yɛ geva we, kamte ghwə tɛape 
we. 

47Ma kenza nde va ntsə ta ŋa teɗe na kadzembe jaɗafa ne, feraɗemte ŋkɛ. 
Megela ma dzembe Meghea Shala na le ntsə kwetɛŋe kenya dzembe ghwə nya 
keɗema kakiɗi na le ntsə bake. 

48Te ŋkwa shɛ ne, kampə menciɗi nyi kezeme yɛ geva we, kamte ghwə tɛape 
we. 

49Kwa nza ŋkɛ ghwənə ghwənə tenza geva ta yayata wəndə mbe ghwə. 

50Ma ghwene ne, wəsə ganyɛ ŋkɛ. Ama keshavenyɛ mele mbe ghwene ne, tsema 
nza ghwənəghwə kazhɛname geva mbe wa? Nza mə kambeli nyi nza ghwene 
mbe, nza mə kwelɛŋe kwelɛ ghəa ŋayɛ.» 

Mark 10 

Ghena ta Yɛsə te nehe geva ta yɛ za le male 
(MAT 19.1-12; LWK 16.18) 

1Pa Yɛsə slə tagha kalə kadzete hɛɗia Zhəwdɛ, pelɛ kwete kema ta hələa 
Zhəwrdɛŋe. Zhɛne ne, pa mbeli tsenete geva yite, ntake ŋkɛ kateke nda wəshi 
ke hɛ kala nya mene ŋkɛ ghalanza. 

2Pa kweci ka Fariziyɛn hendave nda geva kezha ŋa nda keleŋa. Ma ke hɛ 'yɛwete 
ve: «Take ne, nahe wəsə mahalegəa ɓəmə kendeke nda hweŋkwa keŋka male 
ta ŋkɛ ke wəndə na?» 

3Ma ke Yɛsə zhɛnete nda ke hɛ le 'yɛwe: «Wa ghena nya gezete ŋayɛ Moyize 
wa?» 

4Ma ke hɛ: «Nahe Moyize kendeke hweŋkwa ke wəndə karafe nda palepa ta 
nehe ba'a kaŋka male ta ŋkɛ.» 

5Yewə, ma ke Yɛsə sha hɛ: «Ma nda rafete ŋayɛ ghena nya Moyize ne, va nya nza 
ghəa ŋayɛ ntɛaŋe ntɛaŋe. 

6Ama kaghate ne, nahe Shala kepate yɛ za le male. 

7Vatse nda nza za kasərəakɛ yɛ yitenyɛ le meghekɛ kezha ndeɓe geva vare male 
ta ŋkɛ, 

8yitea nza hɛ kageva nya kwetɛŋe. Tsagha ne, mba hɛ bake ɓiyitsa we, ama geva 
kwetɛŋe hɛ. 

9Mba wəndə kenehe wəsə nya jikəte Shala.» 

10Ma kwa dzeki ghɛ hɛ ne, pa mbeli nyi ketəkwə təkwə 'yɛwete va Yɛsə te ghəa 
ghena nya. 

11Ma ke sha hɛ: «Ma yayata wəndə nya keŋkamte male ta ŋkɛ kezha wəme 
kwete ne, vale tahe yamenete ŋkɛ laka kwa ghate nyagha. 

12Tsagha male perə, kesərəakɛ za nta nde kalə kawəme kwete za ne, vale tahe 
yamenete nde.» 

Yɛsə kawəpi ŋwalea fəshi 
(MAT 19.13-15; LWK 18.15-17) 

13Pa kweci mbeli fəke nda ŋwale ke Yɛsə kezha dape dzeve ŋkɛ kwa ghəa nci. 
Kaɗe mbeli nyi ketəkwə təkwə Yɛsə kafɛa hɛ. 

14Ma kwa nakɛ Yɛsə kala nya ne, pa hwepete wənə, ma ke sha hɛ: «Pelakɛ mə 
ŋwale kase sha 'ya, fɛama hɛ yɛ ma, kwa nza ŋkɛ kezha mbeli nyi nza mehele ta 
nci kala ŋa ŋwale veyi geva Meghea Shala. 

15Kaganda ne, ma 'ya sha gheyɛ: ma keɗema wəndə kekemaneve Meghea Shala 
le mehele kala ŋa wəzege ne, katedzembe ŋkɛ we.» 

16Pa ŋkɛ həməwəve ŋwale ba'a wəpikɛ hɛ laka dape dzeve kwa ghəa nci. 

Wəndə nya kande mcɛlə 
(MAT 19.16-30; LWK 18.18-30) 

17Ma kwa hweŋkwa Yɛsə kaslə ne, pa kwete wəndə se le hwɛ ba'a gwəɗəŋə mbe 
hwəa ŋkɛ, ma ke shɛ: «Nde sleke ɗa ganyɛ, wa yanza 'ya kamenete kezha 
kemave mpi nya kaghala ghala tse wa?» 

18Ma ke Yɛsə shɛ: «Yitea wa heka ɗa na kawəndə ganyɛ wa? Wəndə ganyɛ shɛ 
keɗema Shala kwetɛŋe we. 

19Nahe na keɗepe wəshi mahalegə: Peslema wəndə na ma, valema na tahe ma, 
ghərəma na ma, sla nda ma tseŋwə na ke wəndə ma, mene nda ma wəsə kwa 
ndiremi wəndə ma, hawe va yiteyɛ ŋa ba'a meyɛ ŋa.» 

20Ma ke wəndəa shɛ zhɛnete: «Nde sleke ɗa, nahe 'ya keyate pɛtɛa wəshi nyi se 
kawəzege.» 

21Pa Yɛsə newakɛ wəndəa shɛ le ɗe, ma ke shɛ: «Wəsə kwetɛŋe yatene na 
kamene: kwiɗi pamte wəshia ŋa, ndeke nda cɛdɛ nya kese te hɛ ke ka titikwəa 
kɛfi. Ma tsagha ne, kwele kwele tekemave mcɛlə na pelɛ ghweme. Ma kwa sebe 
ta ŋkɛ, se ba'a təkwə təkwəte ɗa.» 

22Ma kwa fate ghena nyagha wəndəa shɛ, kazhɛ nda wənəa ŋkɛ, cape ŋkɛ le 
kema teheɗe, va nya nza ŋkɛ kande mcɛlə. 

23Newe ke Yɛsə sha mbeli nyi ketəkwə təkwə tagha yite, ma ke sha hɛ: «Dzawe 
ŋkɛ sha ka mcɛləa kɛfi kadzembe Meghea Shala.» 

24Heheɓake mbeli nyi ketəkwə təkwə va ghena shɛ, ma ke sha hɛ zhɛkwa: 
«Ŋwalea ɗa, dzawe dzembe Meghea Shala. 

25Dzawe ŋkɛ nda nza zlegwemə kajive mbe wəfela ta zhɛliɓə, ama dzawe ma 
nza ŋkɛ sha nde mcɛlə kadzembe Meghea Shala ɓiyitsa.» 

26Heheɓake ka təkwə təkwə Yɛsə za ma ɓiyitsa va ghena shɛ, ma ke hɛ 'yɛwete 
kwelɛ ghəa nci: «Ama wa nde tenza kambele tsagha wa.» 

27Newe ke Yɛsə sha hɛ, ma ke: «Wəsə nya dzawe ŋkɛ sha wəndə ŋelɛ, ama kenza 
sha Shala we, kwa nza ŋkɛ pɛtɛa wəshi dekwede sha Shala.» 

28Ma ke Piyɛre shɛ: «Fa gi, nahe ghen'yɛ kesərəakɛ pɛtɛa wəshia n'yɛ kezha 
təkwə təkwə ŋa.» 

29Ma ke Yɛsə sha hɛ: «Kaganda ne, ma 'ya sha gheyɛ: ma kesərəakɛ ghɛa ŋkɛ, ka 
kesaka meghekɛ, ŋwalea kwɛa meghekɛ, meghekɛ, yitenyɛ, ŋwale ba'a yɛ 
wəvea ŋkɛ wəndə tewəmbəreke 'ya ba'a Ghena kwatenca nya ganyɛ ne, 

30katekemave hɛ ŋkɛ gwəmsə zhigə tsetsenya te hɛɗi nya: yɛ ghɛ, ka kesaka ma, 
ŋwalea kwɛa ma, yɛ mehɛ, ŋwale, yɛ wəve le yɛ ghweze mɛ perə. Ma te və nya 
ketese ne, katekemave mpi nya kaghala ghala ŋkɛ. 

31Ama kwele kwele mbeli nyi kaka ghate tsetsenya nyi ketenza kaka keɗaŋe 
ba'a kwele kwele mbeli nyi kaka keɗaŋe tsetsenya nyi ketenza kaka ghate.» 

Yɛsə kancɛ mte ta ŋkɛ ba'a same kwa kwele kakwa maheke zhigə 
(MAT 20.17-19; LWK 18.31-34) 

32Kwa hweŋkwa hɛ kadzeme Zhɛrəzalɛm, nahe Yɛsə kenza te kema ta nci, 
kaghazlənə mbelia ŋkɛ kwele kwele. Pa Yɛsə hekakɛ ka təkwə təkwə meŋe 
bakeghəmbe kaghəa nci zhɛkwa, ntake ŋkɛ kageze nda ghena ke hɛ te wəsə nya 
takwa takwa katemene nda geva. 

33Ma ke sha hɛ: «Fa mə, wa nya mə gheɓəmə nyi kadzeme Zhɛrəzalɛm. 
Katepamte nda Wəzege ta za mbeli ke mbeli nyi te ghəa ka dzeghe Shala ba'a 
ke ka rafe wəsə mahalegə. Kateve nda fete kemte hɛ te ghwə, kateve nda ŋkɛ hɛ 
ke kweci hwelefefi. 

34Kateŋ'wəshi hɛ, katenciɗi ndɛghwɛɗɛ hɛ te, kateɗa ŋkɛ hɛ le ghweɗa, 
katepesle ŋkɛ hɛ. Ma kwetere wəmbəa hɛ mahekene ne, katesame ŋkɛ kwa 
kwele le mpi.» 

'Yɛwe ta yɛ Zhake le Zhaŋe 
(MAT 20.20-28) 

35Kwa sebe ta ŋkɛ, pa yɛ Zhake le Zhaŋe, ŋwalea Zɛbɛdɛ hendave nda geva ke 
Yɛsə, ma ke hɛ shɛ: «Nde sleke n'yɛ, kaɗe n'yɛ ka'yɛwe kwete ghena va gha, 
kamawe n'yɛ kezha yɛte na.» 

36Ma ke Yɛsə 'yɛwete va hɛ: «Wa yaɗe yɛ kamene ŋayɛ 'ya wa?» 

37Ma ke hɛ zhɛnete: «Ma vəa ŋkwa nya tenza na mbe meghea ŋa nya nza zləvə 
te ne, pelakɛ n'yɛ kantishɛ yitea gha, laka bela kwa zeme ta ŋa kwete, laka bela 
kwa gwela ta ŋa kwete.» 

38Ma ke Yɛsə sha hɛ: «Keɗepe wəsə nya 'yɛwe yɛ yɛ we, kapesle yɛ yitea sa yaka 
nya tesa 'ya na? Kakemave batɛme nya tekema 'ya yɛ na?» 

39Ma ke hɛ zhɛnete nda: «Kapesle ghen'yɛ yite.» Ma ke Yɛsə sha hɛ: «Kaganda 
ne, wərə yɛ kasahwe yaka nya tesa 'ya, wərə yɛ kakemave batɛme nya tekema 
'ya. 

40Ama 'ya nde nta wəndə nya kentishɛ laka bela kwa zeme ta ɗa ba'a nya laka 
bela kwa gwela ta ɗa we. Ma ŋkwa shɛ ne, kaŋa mbeli nyi hite nda Shala ke hɛ 
ŋkɛ.» 

41Ma kwa fate ghena shɛ kweci ka təkwə təkwə nyi meŋe ne, pa hɛ hwepete 
wənə va yɛ Zhake le Zhaŋe. 

42Pa Yɛsə hekakɛ hɛ pɛtɛ, ma ke sha hɛ: «Nahe yɛ keɗepe, ma mbeli nyi newe 
mbeli kambeli nyi te ghəa mbeli ne, kala ka sleke ŋkwa sleke hɛ hɛ. Kamene 
kwelea nci mbelia jama te hɛ. 

43Kahi ŋkɛ tsagha kwelɛ gheyɛ we. Ma wəndəa ŋayɛ nya keɗe kanza te ghə ne, 
zhɛrete ghəa ŋkɛ ŋkɛ kande mene slene ta ŋayɛ. 

44Ma wəndəa ŋayɛ nya keɗe kanza kande ghate ne, zhɛrete ghəa ŋkɛ ŋkɛ 
kamava ta mbeli pɛtɛ. 

45Kwa nza ŋkɛ ne, kese Wəzege ta za kezha mene nda slene mbeli we, ama nahe 
ŋkɛ kese kezha mene nda slene ke mbeli ba'a kezha ve mpia ŋkɛ kambeɗe mbeli 
kwele kwele.» 

Yɛsə kambe Bartimɛ nya kaghwələ 
(MAT 20.29-34; LWK 18.35-43) 

46Pa yɛ Yɛsə le ka təkwə təkwə ntsehe mbe Zhɛriko, kwa sebe ta ŋkɛ pa hɛ shave 
mbe melemea shɛ le mbeli kwele kwele. Nahe kwete ghwələ nya nza sləa ŋkɛ 
kaBartimɛ, wəzege ta Timɛ, kenza mentishɛ mɛa hweŋkwa kasəkwə. 

47Ma kwa fa ŋkɛ Yɛsə nde Nazarɛt nde se ne, ma ke zlapete: «Yɛsə, wəzege ta 
David, zhɛ heli yitea 'ya.» 

48Kwele kwele mbeli nyi keŋele ŋkɛ kezha nza ŋkɛ divə. Ama ma ke sha zlape 
ŋkɛ le berete: «Wəzege ta David, zhɛ heli yitea 'ya.» 

49Ghereŋe Yɛsə, ma ke: «Heka ɗa mə ŋkɛ.» Pa hɛ heka ghwələa shɛ, ma ke hɛ 
shɛ: «Ntsə geva, sate te ŋkwa, wa nya ŋkɛ kaheka ŋa.» 

50Fɛke ŋkɛ neghakɛ gwada ta ŋkɛ, pelɛhetɛme ŋkɛ kahe kahe kase sha Yɛsə. 

51Ma ke Yɛsə 'yɛwete ve: «Wa yaɗe na kamene ŋa 'ya wa?» Ma ke ghwələa shɛ 
shɛ: «Nde sleke ɗa, kezha nakɛ ŋkwa 'ya ɓiyitsa.» 

52Ma ke Yɛsə shɛ: «Kwiɗi, nahe yɛ ta ŋa kembete ŋa.» Taghanyɛ ne, kanewe 
ŋkwa ŋkɛ, cape ŋkɛ kwa hweŋkwa yitea Yɛsə. 

Mark 11 

Yɛsə kadzembe Zhɛrəzalɛm 
(MAT 21.1-11; LWK 19.28-40; ZHŊ 12.12-19) 

1Ma kwa nza hɛ takwa takwa yitea Zhɛrəzalɛm, terasle yitea yɛ Bɛtfazhɛ le 
Bɛtani ne, pa hɛ ntsehe pelɛ ghweme ta yɛ Bekele. Pa Yɛsə ghwenakɛ mbeli nyi 
ketəkwə təkwə bake kalə te kema ta ŋkɛ, ma ke sha hɛ: 

2«Kwiɗi mə kalə kadzembe meleme nya te kema ta ŋayɛ. Dzembema ta ŋayɛ ne, 
katenewe leve ta kwara yɛ tehwepe, kegha wəndə kase pelɛ we. Pelemte mə 
ŋkɛ ba'a ŋkake ɗa mə ŋkɛ. 

3Ma kegeze ŋayɛ kwete wəndə: kawa yɛ le wa, a ke ne, Nde sleke ŋkwa nza kaɗe, 
pe yɛ shɛ. Taghanyɛ teghwene ŋkɛ kase teke.» 

4Ntəŋə hɛ tsagha, pa hɛ nakɛ kwara te ŋwela, kwa rəki, tehwepe mɛa degha. Pa 
hɛ peleve ŋkɛ. 

5Ma ke kweci mbeli nyi tagha 'yɛwete va hɛ: «Wa wəsə nya mene yɛ wa? Kezha 
wa pele leve ta kwara shɛ yɛ wa?» 

6Pa hɛ zhɛnete nda ke hɛ kala nya gezete nda Yɛsə ke hɛ, pa mbelia shɛhɛ 
sərəakɛ hɛ kaslə le. 

7Pa hɛ keleke nda leve ta kwara shɛ ke Yɛsə, pa hɛ pelakeyi lekwesa ta nci te, 
ntishɛ Yɛsə pelɛ. 

8Kwele kwele mbeli nyi kepelakeyi lekwesa ta nci kwa hweŋkwa, dzeve ta wəfe 
nyi tsasleke hɛ hwa gamba yapelake kweci. 

9Mbeli nyi te kema ta ŋkɛ le nyi kwa sebe ta ŋkɛ ne, ma ke hɛ tsate lewela: 
«Tsahe ɓəmə Shala, kewəpi wəpi nza wəndə nya kese te sləa Mahwətə. 

10Wəpikɛ hɛɗi meghe nya ketese Shala, hɛɗi meghea David, yiteyɛ ɓəmə. Tsahe 
Shala nya pelɛ ghweme mbeli.» 

11Pa Yɛsə dzembe Zhɛrəzalɛm ba'a dzembe ghɛa Shala. Ma kwa newemte ŋkwa 
nya dzeyi yite ŋkɛ ne, cape hɛ le mbeli nyi ketəkwə təkwə meŋe bakeghəmbe 
kadzembe Bɛtani kwa senyɛ tɛhwɛɗi. 

Yɛsə kabezla dasekwa 
(MAT 21.18-19) 

12Ma te hendɛ ta ŋkwa kaslə Yɛsə mbe Bɛtani ne, pa ma keseve ŋkɛ. 

13Pa ŋkɛ nakɛ dasekwa cakeɗake gwəzləmə, ntəŋə ŋkɛ kalə kadzeyite nda 
kwete kakemave ya ŋkɛ. Ma kwa se ŋkɛ takwa takwa yite ne, kenakɛ ya ŋkɛ te 
we, kwa nza ŋkɛ ne, kenaka və keya ta dasekwa we. 

14Yewə, ma ke Yɛsə sha dasekwa: «Mba wəndə kandɛamakɛ ya ta ŋa tɛape we.» 
Kafefa mbeli nyi ketəkwə təkwə. 

Yɛsə mbe ghɛa Shala 
(MAT 21.12-17; LWK 19.45-48; ZHŊ 2.13-22) 

15Pa hɛ zhɛneke geva kadzembe Zhɛrəzalɛm zhɛkwa. Shilimə Yɛsə mbe ghɛa 
Shala, ntake kaŋka pɛtɛa mbeli nyi kepamte wəshi ba'a nyi kepa shave mbe. Pa 
ŋkɛ tsetsəkwəate tabelea ka mbeɗe cɛdɛ ba'a tsəkwələa ka pamte gheɗepe te 
hɛɗi. 

16Kesərəakɛ wəndə ŋkɛ kakele wəsə dzeyi mbe ghɛa Shala ŋkɛ we. 

17Kwa sebe ta ŋkɛ, ma ke tekete nda wəsə ke hɛ: «Ma mbe Ghena ta Shala ne, 
ma ke Shala gezete: Kateheka ghɛa ɗa mbeli kaghɛ kesəkwə ghə. Ama gheyɛ ne, 
nahe yɛ kezhɛrete ŋkɛ kazlera ta ka ghərəa kɛfi.» 

18Ma kwa fate ghena shɛ mbeli nyi te ghəa ka dzeghe Shala ba'a ka rafe wəsə 
mahalegə ne, ntake hɛ kazele hweŋkwa kepesle Yɛsə, ama kazhɛ nda ghazlənə 
ke hɛ kwa nza mbeli heheɓake va ntsehwelea ŋkɛ kateke nda wəsə ke mbeli. 

19Ma kwa se tɛhwɛɗi ne, pa yɛ Yɛsə le mbelia ŋkɛ shavenji mbe meleme. 

Yɛsə ba'a dasekwa nya kemte mte 
(MAT 21.20-22) 

20Masheke masheke kadzeyi hɛ kwa hweŋkwa ne, pa hɛ nakɛ dasekwa shɛ 
kemte mte pa te slərəa ŋkɛ. 

21Pa Piyɛre zəzəte ghena nya kemenete geva, ma ke sha Yɛsə: «Rabi, newema 
dasekwa nya bezlakɛ nya na keghwele ghwele gi!» 

22Ma ke Yɛsə sha mbeli nyi ketəkwə təkwə: «Kaganda ne, ma 'ya sha gheyɛ: Yɛte 
mə Shala. 

23Ma kegeze kwete wəndə sha ghweme nya: Slə ŋa tagha, negheyi ghəa ŋa kwa 
ndərə, ke shɛ, kaɗema ghəa ŋkɛ bake bake, ama nahe ŋkɛ keyɛte katemene 
wəsə nya gezete ŋkɛ ne, tsagha shɛ temene geva ŋkɛ. 

24Vatse gɛ, ma 'ya sha gheyɛ: ma yayata wəsə nya 'yɛwe yɛ le səkwə ghə ne, yɛte 
mə kala wəsə nya kemave wəsəa shɛ yɛ, kateve ŋayɛ geva ŋkɛ. 

25Ma kenza yɛ meslete kasəkwə Shala nda zəzəte wəsə nya kwelɛ gheyɛ yɛ le 
kwete wəndə ne, kelemte mə ghena shɛ te wənəa ŋa kezha kelemte ŋayɛ jaɗafa 
ta ŋayɛ Yiteyɛ ŋayɛ nya pelɛ ghweme te wənə perə. 

26Ama keɗema yɛ kekelemte ghena nya bezemte ŋayɛ kweci mbeli te wənə ne, 
katekelemte ŋayɛ jaɗafa ta ŋayɛ Yiteyɛ ŋayɛ nya pelɛ ghweme te wənə perə 
we.» 

Tema se berete ta Yɛsə wa? 
(MAT 21.23-27; LWK 20.1-8) 

27Pa hɛ dzeme Zhɛrəzalɛm zhɛkwa, ma mbe dzeghwa Yɛsə mbe ghɛa Shala ne, 
pa mbeli nyi te ghəa ka dzeghe Shala, ka rafe wəsə mahalegə ba'a mbelia jama 
se shɛ. 

28Ma ke hɛ 'yɛwete ve: «Le berete ta wa mene wəshi nyi na wa? Wa nde ndeke 
ŋa hweŋkwa kamene kala nya wa?» 

29Ma ke Yɛsə zhɛnete nda ke hɛ: «'Ya kate'yɛwe ghena kwetɛŋe va gheyɛ, ma 
kezhɛnete ɗa yɛ, kategeze ŋayɛ 'ya le nyama nyama berete mene wəshia shɛhɛ 
'ya. 

30Wa nde ghweneke Zhaŋe kamene batɛme wa? Shala na, na mbeli na? Zhɛnete 
ɗa mə.» 

31Ntake hɛ kazele ghena kezhɛne kwelɛ ghəa nci, ma ke hɛ: «Ma kezhɛnete mə: 
Shala nde ghweneke ŋkɛ, ke gheɓəmə ne, ma ke sha te'yɛwe va gheɓəmə: Va 
wa ɗema yɛ keyɛte ghena ta Zhaŋe tsagha wa? 

32Ama kegeze gheɓəmə: Mbeli nde ghweneke ŋkɛ, ke gheɓəmə ne, tagha gɛ...» 
Kazhɛ nda ghazlənə ke hɛ va mbeli kwa nza ŋkɛ nahe mbeli pɛtɛ keɗepe Zhaŋe 
kande mɛ ŋkwa nya kaganda. 

33Tagha gɛ, ma ke hɛ zhɛnete nda ke Yɛsə: «Keɗepe n'yɛ we.» Ma ke Yɛsə sha 
hɛ: «Yawa, ma 'ya perə ne, kageze ŋayɛ 'ya le nyama nyama berete mene wəshia 
shɛhɛ 'ya we.» 

Mark 12 

Yipə pa te ka mene slene nyi 'yaghwa 'yaghwa mehele 
(MAT 21.33-46; LWK 20.9-19) 

1Ntake Yɛsə kageze nda ghena ke hɛ le ghena keyipə pa: «Pa kwete wəndə 
mɓete yɛ rɛzɛŋe, ŋate zli ntəslə yitea wəvea shɛ, lakwe ŋkɛ sha ki kezha hetəsə 
kwa, ŋakwe ŋkɛ sha ŋkwa keya ŋkɛ. Pa ŋkɛ dapate nda ŋkɛ te dzeve ke ka mene 
slene, cape ŋkɛ kadzehwa mte. 

2Ma kwa nakanji wəshia shɛhɛ ne, pa ghwenakɛ nda mava ta ŋkɛ ke ka mene 
slene ta wəfe ta rɛzɛŋe, kezha kele nda zhike ŋa ŋkɛ bela kase. 

3Ama pa hɛ keseve mava shɛ, ɗate ŋkɛ ba'a ŋkamte ŋkɛ pala pala. 

4Pa wəndə ke wəve nyagha ghwenakɛ kwa bake ta mava kalə sha hɛ, pa hɛ 
mpave ŋkɛ mbe ghə ba'a ŋelekɛ ŋkɛ. 

5Pa wəndə ke wəve ghweneghe kwete mava zhɛkwa, pa hɛ peslekɛ ŋkɛ. Pa hɛ 
menete nda ke kweci mbeli tsagha shɛ, pa hɛ ɗate kweci, mpəmte kweci. 

6Kwetɛŋe wəndə nya ketene va wəndə ke wəve, wəzege ta ŋkɛ nya ɗehwe ŋkɛ. 
Pa ŋkɛ ghweneghe nda ŋkɛ ke hɛ kakwa keɗaŋe, ma ke ke ta ŋkɛ: Katehawe hɛ 
va wəzege ta ɗa. 

7Ama ma ke ka mene slene ta wəvea shɛhɛ kwelɛ ghəa nci: Yawa, wa nya nde 
zeme ghɛ nya te kwete və nya gɛ! Ŋa ŋkɛ tenza wəve nya, ngara ɓəmə, peslekɛ 
ɓəmə ŋkɛ yitea nza wəve kaŋa ɓəmə. 

8Pa hɛ keseve wəzegea shɛ, peslekɛ ŋkɛ ba'a neghamte geva ta ŋkɛ shave mbe 
wəve. 

9Tsema temene wəndə ke wəve wa? Katese ŋkɛ, kateza sebe ŋkɛ te ka mene 
slenea shɛhɛ ba'a katedape nda wəvea ŋkɛ ŋkɛ te dzeve ke kweci mbeli. 

10Nahe gheyɛ kejaŋgate ghena shɛ mbe Ghena ta Shala, ghəpə yite we: Ma pelɛ 
nya neghamte mbeli nyi keŋa cɛ ne, gheŋkɛ nde zhɛrenyɛ kapelɛa megwekwe. 

11Gheŋkɛ ya kaslene ta Mahwətə. Wəsə meŋele ŋkɛ kwa ntsə ta ɓəmə.» 

12Kaɗe mbeli nyi te ghəa ka Zhəwif kakese ŋkɛ, kwa nza ŋkɛ nahe hɛ keɗepe te 
ghəa nci gezete ghena keyipə pa nya ŋkɛ, ama kazhɛ nda ghazlənə ke hɛ va 
mbeli. Pa hɛ sərəakɛ ŋkɛ ba'a dzeghwanji. 

Tsehe nda jaɓeregwale ke Sɛzar 
(MAT 22.15-22; LWK 20.20-26) 

13Pa mbeli ghweneghe kweci ka Fariziyɛn ba'a kweci mbelia Hɛrode sha Yɛsə 
kezha ŋa nda keleŋa laka 'yɛwe ghena. 

14Ma ke hɛ se kagezete nda: «Nde sleke n'yɛ, nahe n'yɛ keɗepe ghena nya 
kaganda yageze na. Kaghazlənə na va wəsə nya zəzə mbeli we, kwa nza ŋkɛ ne, 
katsakɛ ŋa ghena ta kwele nya geze mbeli we, ama kaganda ta wəsə nya ɗe 
Shala kanza wəndə le, yateke nda na ke mbeli. Gezete n'yɛ, nahe wəsə 
mahalegəa ɓəmə kendeke ɓəmə hweŋkwa ketsehe nda jaɓeregwale ke Sɛzar 
ŋgwamna nya wəba na? Tserame nda tsehe nda ghen'yɛ na, na ewə na?» 

15Ama nahe Yɛsə keɗepe zəzə nya mbe ghəa nci nyagha, ma ke sha hɛ: «Wa 
raberə ŋa ɗa keleŋa yɛ wa? Ncɛte ɗa mə cɛdɛa shɛ kwetɛŋe ga!» 

16Pa hɛ ncɛte nda cɛdɛa shɛ kwetɛŋe, ma ke Yɛsə sha hɛ: «Ŋa wa pa ta kema nya 
ba'a slə nya te wa?» Ma ke hɛ zhɛnete nda: «Ŋa Sɛzar.» 

17Ma ke Yɛsə sha hɛ: «Yawa, zhɛnave nda mə wəsə nya kenza kaŋa ŋkɛ ke Sɛzar, 
zhɛnave nda mə wəsə nya kenza kaŋa ŋkɛ ke Shala.» Heheɓake hɛ va zhɛne ta 
Yɛsə. 

Same ta mbeli kwa kwele 
(MAT 22.23-33; LWK 20.27-40) 

18Pa kweci hwa ka Sadəsɛyɛn se sha Yɛsə. Ghenci ka geze kaɗema mbeli kasame 
kwa kwele le mpi. Ma ke hɛ 'yɛwete ghena ve: 

19«Nde sleke n'yɛ, ma ke Moyize rafete n'yɛ: Ma kemtenyɛ wəndə kaɗema ŋkɛ 
keyake wəzege sawa hwa male ta ŋkɛ ne, hweŋkwa ya va wəza meghekɛ kakele 
malea shɛ kezha ya nda hwelefe sawa hwe. 

20Kweci mbeli ya shɛ hwa ghen'yɛ mberefaŋe kaŋwalea male. Wəmakwe 
Tezhɛa megheyɛa nci sha male, mtiwə ŋkɛ kaɗema keyake wəzege hwe. 

21Wəmakwe nde bake sha malea shɛ, mtiwə ŋkɛ perə kaɗema keyake ŋkwa 
hwe. Tsagha kwa maheke perə. 

22Pɛtɛa nci mberefaŋe se malea shɛ yitea hɛ, mpəakwe hɛ pɛtɛ kaɗema keyake 
ŋkwa hwe. Mtiwə malea shɛ kwa sebe ta nci perə. 

23Yawa, ma te veci nya tesame mbeli pɛtɛ kwa kwele le mpi ne, ŋa wa tenza 
male hwa mbeli nyi mberefaŋe nyi, kwa nza ŋkɛ nahe nde kese yitea hɛ pɛtɛ 
wa?» 

24Ma ke Yɛsə zhɛnete nda ke hɛ: «Nahe ghena kezave ŋayɛ za, va nya ɗepema 
Ghena ta Shala ba'a berete ta ŋkɛ yɛ. 

25Ma vəa ŋkwa nya tesame mbelia kwahɛɗi kwa kwele ne, mba yɛ zhili le mi 
kawəme geva we, kala ka ghwene ta Shala tenza mbeli pɛtɛ pelɛ ghweme. 

26Ma te ghəa same ta mbeli kwa kwele le mpi ne, kegha yɛ kajaŋgate ghena ta 
tigə nya tse ghwə mbe palepa ta Moyize wəka? Ma ke Shala gezete nda ke 
Moyize: 'Ya ya kaShala ta Abraham, kaShala ta Izak ba'a kaShala ta Zhakob. 

27Kenza Shala kaShala ta ka mpə mpə we, ama nahe ŋkɛ kenza kaShala ta mbeli 
nyi teghweme. Tsagha gɛ, nahe hweŋkwa kezave ŋayɛ za fate fate.» 

Wəsə mahalegə nya kwele ma 
(MAT 22.34-40; LWK 10.25-28) 

28Nahe kwete nde rafe wəsə mahalegə kefa nda ghəpə hɛ. Ma kwa nakɛ ŋkɛ 
megela zhɛnete nda ghena Yɛsə ke ka rafe ghena ta Shala ne, pa hendave nda 
geva, ma ke 'yɛwete ve: «Nyama ya kwele ma hwa wəshi mahalegə wa?» 

29Ma ke Yɛsə zhɛnete nda: «Wa nya wəsə mahalegə nya kwele ma nya: Fa, 
hwelefe ta Israyɛl, deke Shala Mahwətə ta ɓəmə ya kaMahwətə. 

30Ɗe Shala Mahwətə ta ŋa le wənəa ŋa pɛtɛ, mehele ta ŋa pɛtɛ, le zəzə ta ŋa pɛtɛ 
ba'a berete ta ŋa pɛtɛ. 

31Wa nya kwa bake ta wəsə mahalegə nya: Ɗe nde ghedəkwəa ŋa kala ghəa ŋa. 
Kwete wəsə mahalegə shɛ kwele ma ke nyi bake nyi we.» 

32Ma ke nde rafe wəsə mahalegəa Shala sha Yɛsə: «Megela Nde sleke ɗa, 
kaganda yagezete na, deke Mahwətə ya kaShala, kwete shɛ keɗema gheŋkɛ we. 

33Nahe ŋkɛ kehi kaɗe Shala wəndə le wənəa ŋkɛ pɛtɛ, mehele ta ŋkɛ pɛtɛ ba'a 
berete ta ŋkɛ pɛtɛ. Nahe ŋkɛ kehi kaɗe nde ghedəkwəa ŋkɛ ŋkɛ kala ghəa ŋkɛ. 
Ganyɛ ma ŋkɛ ke yɛ melɛ kwa tere tere ba'a wəshi nyi fə nda mbeli ke Shala.» 

34Ma kwa nakɛ Yɛsə le mehele zhɛnete ŋkɛ ne, ma ke shɛ: «Kenza na cakeɗake 
le Meghea Shala we.» Mba wəndə shɛ kashɛ 'yɛwe ghena ve zhɛkwa we. 

Yɛ Mɛsi le David 
(MAT 22.41-46; LWK 20.41-44) 

35Ma kateke nda wəsə Yɛsə ke mbeli mbe ghɛa Shala, ma ke: «Tsema geze ka 
rafe wəsə mahalegə kahwelefe ta David Mɛsi wa? 

36Kwa nza ŋkɛ ma ke David gezete le ghəa ŋkɛ kwa nza Sefəa Shala mbe: Ma ke 
Mahwətə sha Nde sleke ɗa, Ntishɛ ŋa te kwa zeme ta ɗa, nda ŋkeyi ka jaga ta ŋa 
'ya mbe hwəa seɗa ta ŋa. 

37Nahe David le ghəa ŋkɛ kegezete kaNde sleke ŋkɛ Mɛsi. Tagha gɛ ne, tsema 
nza Mɛsi kahwelefe ta David wa?» Nahe fa ghena ta Yɛsə kenza zeɗehwe nda ke 
mbeli kwele kwele. 

Yɛsə kageze nda ke mbeli kaya ghə va ka rafe wəsə mahalegə 
(MAT 23.1-36; LWK 20.45-47) 

38Ma ke mbe wəshi nyi teke nda ŋkɛ ke mbeli: «Ntsehwele mə yitea ka rafe wəsə 
mahalegə. Mbe gare ɗe hɛ kadzeghwa, le hawe ɗe hɛ kanjiŋwe hɛ mbeli te 
shikwə. 

39Wəshi kentishɛ nyi te kema yawədə hɛ mbe cɛ kesəkwə ghə, tsagha hwa yɛ 
veghe perə. 

40Pɛtɛ hɛ fəhwe wəshia ka wedidi, ɓiyitsa ne, kwele kwele temə hɛ te səkwə 
ghə kezha newe hɛ mbeli kambeli ganji. Kwele ma tenza ɗa te hɛ.» 

Wəsə nya veyi male wede kwa səndəkwə 
(LWK 21.1-4) 

41Mentishɛ dzeme vare wəsə kebete wəshi nya mbe ghɛa Shala ne, ntake Yɛsə 
kanewe tsema tsema bete wəshi mbeli kwa. Kwele kwele ka mcɛləa kɛfi nyi 
kebete cɛdɛ kwele kwele kwa. 

42Pa kwete male wede kakwa titikwə se ba'a beteyi dala dala bake kwa, cɛdɛ 
nya ɓɛhwɛ. 

43Pa Yɛsə hekakɛ mbeli nyi ketəkwə təkwə, ma ke sha hɛ: «Kaganda ne, ma 'ya 
sha gheyɛ: wede kwa titikwə nya ne, kwele ma beteyi cɛdɛ nde kwa səndəkwə 
ke pɛtɛa kweci mbeli. 

44Kwa nza ŋkɛ ma cɛdɛ nya beteyi kweci mbeli kwa ne, nya ketene yitea slene 
ta nci, ama ghenta mbe titikwəa nta ne, pɛtɛ beteyi nde kwa, pa ta ŋkɛ nyagha 
ve kaŋa wəsə kezeme ta nta.» 

Mark 13 

Yɛsə kageze ŋzla ta ghɛa Shala 
(MAT 24.1-2; LWK 21.5-6) 

1Ma vəa ŋkwa nya shave Yɛsə mbe ghɛa Shala ne, ma ke kwete wəndə nya 
ketəkwə təkwə shɛ: «Nde sleke ɗa, newema pelɛ nyi ba'a ŋa ta ŋkwa nyi gi!» 

2Ma ke Yɛsə zhɛnete nda: «Nahe na kenakɛ ŋa ta ŋkwa nyi ŋate nyi mbeli jama 
jama na? Katenza pelɛ te kwete pelɛ kwetɛŋe we, pɛtɛ teŋzla hɛ.» 

Yaka nyi ketese mpelɛa ke kiɗi ta hɛɗi 
(MAT 24.3-14; LWK 21.7-19) 

3Pa Yɛsə ntishɛ pelɛ ghweme ta Bekele, dzawa laka ghɛa Shala kema ta ŋkɛ. Ma 
ke Piyɛre, Zhake, Zhaŋe ba'a Andrɛ, ghenci nyi tagha yite kaghəa nci 'yɛwete ve: 

4«Gezete n'yɛ: Hweŋkwa temene geva wəshia shɛhɛ wa? Wa wəsə nya ketencɛ 
n'yɛ vəa shɛ wa?» 

5Tagha gɛ, ma ke Yɛsə sha hɛ: «Ntsehwele mə, yagha kwete wəndə teghwete 
ŋayɛ. 

6Katese mbeli kwele kwele te sləa ɗa, ma ke hɛ sha tegeze: 'Ya ya kaMɛsi. Kwele 
kwele mbeli nyi teghwete hɛ. 

7Katefa gaka ta mpa nyi dekwe dekwe keɗema nyi cakeɗa cakeɗa yɛ. 
Ghazlənəma yɛ ma: nda wəshia shɛhɛ kamenete geva kaba, ama kenaka kiɗi ta 
hɛɗi we. 

8Katempa kwete hwelefe le kwete, kateha nda mpa kwete hɛɗi meghe ke kwete. 
Kategaŋkəɗə geva hɛɗi te kweci ŋkwa, katemene geva ma. Kala kwa ghate ta 
heha ta male nda teya wəzege nde tenza wəshia shɛhɛ. 

9Ama ntsehwele mə yitea ghəa ŋayɛ. Katekese ŋayɛ mbeli kalə kadzete ghwə, 
kateɗa ŋayɛ mbe cɛ kesəkwə ghə ta ka Zhəwif, katekele ŋayɛ mbeli kadzete 
kema ta ka ŋgwamna ba'a ka meghea kɛfi tewəmbəreke 'ya, yitea negha fete yɛ 
te 'ya kwa kema ta mbeli. 

10Nda Ghena kwatenca nya ganyɛ kazlapete nda geva ke pɛtɛa hwelefefi kaba. 

11Ma kefəghe ŋayɛ mbeli kalə kadzete ghwə ne, yirəma yɛ yitea ghena nya tesla 
yɛ ya nya tegeze yɛ ma. Te ŋkwa shɛnyɛ tedzembe ghəa ŋayɛ ghena nyi hi yɛ 
kageze. Kwa nza ŋkɛ va gheyɛ se ŋkɛ ghena shɛ we, ama va Sefəa Shala. 

12Katekese nda wəza meghekɛ heli heli wəndə ke mbeli kezha pesle ŋkɛ mbeli, 
tsagha temene yita le wəzege ta ŋkɛ perə. Tsagha tezhɛne nda ghə ŋwale ke 
mbeli nyi keyakɛ hɛ kezha mpə hɛ mbeli. 

13Katezlɛ mbeli pɛtɛ va gheyɛ tewəmbəreke 'ya, ama wəndə nya kehwepete ghə 
pa te keɗaŋe ta və ne, pələsə nza ŋkɛ. 

Wəsə nya ndiremi kashasha 
(MAT 24.15-28; LWK 21.20-24) 

14Katenewe wəsə nya ndiremi kashasha yɛ mentare mbe ŋkwa nya keveyi geva 
tekeleke. Ma wəndə nya kejaŋga ne, fave ghena nya ŋkɛ ndeɗekə. Ma mbeli nyi 
mbe Zhəwdɛ ne, hwɛ hɛ kadzeme hwa ghweme. 

15Ma wəndə nya pelɛ dɛɓere nya kənəa cɛ ne, katesawa ŋkɛ kafə wəshia ŋkɛ 
mbe cɛ we. 

16Ma wəndə nya kwamte ne, katezhɛre geva ŋkɛ kakele lekwesa ta ŋkɛ we. 

17Te vecia shɛ ne, yaka nde tenza te mi nyi le hwə ba'a nyi nza ŋwale te ŋ'wa va 
hɛ. 

18Səkwə mə Shala yagha vəa shɛ tese hefeghwe hwa ntasle. 

19Kwa nza ŋkɛ ma te vecia shɛ ne, za ma tenza yaka shɛ ke yaka nyi sahwe mbeli 
ghala ghate geva hɛɗi, kwa ghala pate wəshi Shala pa tsetsenya, katenza kwete 
shɛ kala gheŋkɛ we. 

20Ma ya kaɗema Mahwətə kentamte hɛa shɛhɛ ne, nza wəndə shɛ kambele we. 
Ama nahe ŋkɛ kentamte hɛ kezha mbelia ŋkɛ nyi tsehave ŋkɛ. 

21Ma kegeze ŋayɛ kwete wəndə: Wa nya Mɛsi nya teke, keɗema: Wa ca ŋkɛ 
pelɛke, a ke ne, yɛma yɛ ma. 

22Kwa nza ŋkɛ katese ka tseŋwəa Mɛsi ba'a ka tseŋwəa ka mɛ ŋkwa, katemene 
wəshi kencɛ wəshi ba'a wəshi meŋele hɛ kezha ghwete ŋkwa. Ma ya kapesle hɛ 
yite ne, pa le mbeli nyi ntave Shala ɗe hɛ kazamte hɛ. 

23Ya mə ghəa ŋayɛ gɛ! Nahe 'ya kegezemte ŋayɛ mpelɛa. 

Se ta Wəzege ta za 
(MAT 24.29-31; LWK 21.25-28) 

24Ama te vecia shɛ, kwa sebe ta yaka shɛ ne, kateɓele veci we, katezhɛne tere 
kaɓele we, 

25katebete yɛ saseregwa sawa pelɛ ghweme, kategaŋkəɗə berete nyi pelɛ 
ghweme. 

26Tagha gɛ, katenewe Wəzege ta za mbeli kasawa te ləmbə le berete ba'a zləvə 
kwele kwele. 

27Kateghwene ka ghwene ta ŋkɛ Shala kalə laka pɛtɛa bela ta hɛɗi wəfaɗe, 
katetsene mbelia ŋkɛ nyi tsehave ŋkɛ se te kwete mendɛkwe ta hɛɗi hwa'a te 
kwete. 

Ghena te ghəa dasekwa 
(MAT 24.32-35; LWK 21.29-33) 

28Zəzəte mə və nya ncɛ ŋayɛ dasekwa. Ma kebetemte sleke ŋkɛ ba'a keɗa ŋkɛ 
ne, nahe yɛ keɗepe takwa takwa cimə. 

29Ma vəa ŋkwa nya nakɛ wəshi nyi kala nyi yɛ kamene geva ne, ɗepete mə 
takwa takwa və nya tese ŋkɛ kwa. 

30Kaganda ne, ma 'ya sha gheyɛ: katempə pɛtɛa mbeli nyi teghweme nyi teke 
tsetsenya nda tese ŋkɛ we. 

31Kateza yɛ ghweme le hɛɗi, ama kateza ghena ta ɗa tɛape we. 

Deke Shala nde ɗepe vəa kiɗi ta hɛɗi 
(MAT 24.36-44) 

32Ma gɛ, wəndə shɛ keɗepe se ta vecia shɛ, ya ka ghwene ta Shala nyi pelɛ 
ghweme, ya Wəzege we, deke Yita nde ɗepe. 

33Ntsehwele mə, mba yɛ kedzete hɛ ŋayɛ, kwa nza ŋkɛ ne, keɗepe se ta vəa shɛ 
yɛ we. 

34Katenza ŋkɛ kala wəndə nya kedzehwa mte. Ma kaslə ŋkɛ shave ki ghɛa ŋkɛ 
ne, pa dapate wəshia ŋkɛ te dzeve ke ka mavashia ŋkɛ, pa ŋkɛ ndeke nda slene 
ke yayata wəndəa nci ba'a geze nda ke nde ya degha kanza le ntsə. 

35Nza mə le ntsə gɛ, kwa nza ŋkɛ keɗepe və nya tese wəndə ke ghɛ yɛ te we: 
nda kwete katenza ŋkɛ hetɛhwɛɗi, keɗema te tepe ta viɗi, keɗema hekama ta 
ŋələ, keɗema masheke. 

36Ma kese ŋkɛ vəkə ne, mba ŋkɛ kesləyi ŋayɛ yitea hɛ. 

37Ma ghena nya geze ŋayɛ nya 'ya ne, gheŋkɛ yageze nda 'ya ke mbeli pɛtɛ: nza 
mə le ntsə!» 

Mark 14 

Tsa ghena yitea kese Yɛsə 
(MAT 26.1-5; LWK 22.1-2; ZHŊ 11.45-53) 

1Tene hɛ bake yitea gəsəkəa Pake ba'a ŋa pɛaŋe nya ɗema tenjɛne hwe. Ntake 
mbelia jama ta dzeghe Shala ba'a ka rafe wəsə mahalegə kaghweze ntsehwele 
kekese Yɛsə tewəfərə kezha pesle ŋkɛ. 

2Kwa nza ŋkɛ ma ke hɛ mbe ghəa nci: «Kesema ŋkɛ gheɓəmə hwa gəsəkə yagha 
ghena kamenete geva hwa mbeli ma.» 

Kwete male kafi ghəa Yɛsə le 'wərdə 

(MAT 26.6-13; ZHŊ 12.1-8) 

3Ma kwa nza Yɛsə ki ghɛa Simon nde derena kwa Bɛtani, vəa ŋkwa nya zeme 
ɗafa ŋkɛ ne, pa kwete male se le tereme ta 'wərdə nya jakeja te viɗi. Pa nde 
ghwenemte teremea shɛ ba'a shekaghe 'wərdə kənəa Yɛsə. 

4Ma kweci hwa mbeli nyi tagha ne, keɗema ɗema ghəa nci tsagha, ma ke hɛ 
kwelɛ ghəa nci: «Wa ketekɛ ŋkwa 'wərdə nya kwa bezemte mbeli kala nya tse 
wa? 

5Wərə mbeli kapamte kaslibə mahekenemsə ba'a kandeke nda cɛdɛa ŋkɛ ke ka 
titikwəa kɛfi wəka?» Kwele kwele geze hɛ te malea shɛ. 

6Ma ke Yɛsə sha hɛ: «Ghakɛma ŋkɛ yɛ ma. Yitea wa sa nda yaka yɛ ke male nya 
wa? Ma wəsə nya menete ɗa nya nde ne, megela. 

7Kwa nza ŋkɛ teke ka titikwəa kɛfi keveci keveci hwa gheyɛ, wərə yɛ kamenete 
nda ganyɛ ke hɛ, ama 'ya ne, teke tenza 'ya keveci keveci hwa gheyɛ we. 

8Nahe nde kemenete wəsə nya nza nde kamenete, nahe nde kehimte geva ta ɗa 
le 'wərdə kezha ve kwa kwele. 

9Kaganda ne, ma 'ya sha gheyɛ: ya tema tema geze Ghena kwatenca nya ganyɛ 
mbeli te hɛɗi lema ne, kategeze wəsə nya menete nya male nya mbeli, katezəzə 
malea shɛ mbeli.» 

Zhəwdas kapamte Yɛsə nda Yɛsə ke mbeli nyi te ghə 
(MAT 26.14-16; LWK 22.3-6) 

10Tagha gɛ, pa Zhəwdas Iskariyote, kwete wəndəa mbeli nyi meŋe bakeghəmbe 
lə sha mbeli nyi te ghəa ka dzeghe Shala, kezha kese nda Yɛsə ke hɛ. 

11Fare fare wənəa nci, pa hɛ meɗeyi nda ve nda cɛdɛ, ntake Zhəwdas kazele və 
ganyɛ kezha kese nda Yɛsə ke hɛ. 

Zeme geva ba'a sa mimia Yɛsə 
(MAT 26.17-25; LWK 22.7-14, 21-23; ZHŊ 13.21-30) 

12Te kwa ghate ta vecia gəsəkəa pɛaŋe nya ɗema tenjɛne hwe, te veci nya hene 
gamea lɛmə mbeli kata ɗafa gəsəkəa Pake ne, ma ke mbeli nyi ketəkwə təkwə 
sha Yɛsə: «Tema ɗe na kalə ghen'yɛ kahi ŋa wəsə kezeme ta gəsəkəa Pake wa?» 

13Pa Yɛsə ghwenakɛ kweci bake hwa mbeli nyi ketəkwə təkwə, ma ke sha hɛ: 
«Kwiɗi mə kadzembe meleme, katebegeme yɛ le kwete wəndə nya nza 
ghwelepe ta yɛmə kwa ghə ve, təkwə təkwə mə ŋkɛ. 

14Ki ghɛ nya dzeki ŋkɛ ne, ma pe yɛ sha wəndə ke ghɛ: Ma ke Nde sleke n'yɛ 
'yɛwete: Tema cɛ nya tezeme gəsəkəa Pake 'ya mbe le mbeli nyi ketəkwə təkwə 
ɗa mbe wa? 

15Ma pelɛ ghəa cɛ nya mencikə ne, katencɛ ŋayɛ cɛ nya wəba le pɛtɛa wəshi nyi 
kehi ŋkɛ. Tagha temene ɓəmə wəsə kezeme yɛ.» 

16Cape mbeli nyi ketəkwə təkwəa shɛhɛ kalə kadzembe meleme, tsagha shɛ hɛ 
sləyi kala nya gezete nda Yɛsə ke hɛ, pa hɛ hite ŋkwa kezha zeme gəsəkəa Pake. 

17Ma kwa se tɛhwɛɗi ne, pɛkwe Yɛsə le mbeli nyi ketəkwə təkwə meŋe 
bakeghəmbe. 

18Ma kənəa wəsə kezeme hɛ ne, ma ke Yɛsə: «Kaganda ne, ma 'ya sha gheyɛ: 
kwete wəndə hwa gheyɛ nya kezeme ɗafa nya le 'ya katepamte ɗa.» 

19Pɛtɛ hɛ kenza le kema teheɗe, ma ke hɛ 'yɛwete kwete kwete ve: «'Ya ŋkɛ perə 
na?» 

20Ma ke Yɛsə zhɛnete nda ke hɛ: «Kwete wəndəa ŋayɛ, gheyɛ nyi meŋe 
bakeghəmbe, wəndə nya kemze nɗeli nya le 'ya kwa helape nde tepamte ɗa. 

21Ghəpə yite we, wa nya Wəzege ta za katemte kala nya gezete Ghena ta Shala 
te ghəa ŋkɛ. Ama wa nya yaka te wəndə nya ketepamte Wəzege ta za gɛ! Megela 
ma yakema geva wəndəa shɛ.» 

Zeme geva ta Yɛsə 
(MAT 26.26-30; LWK 22.14-20; 1 KOR 11.23-25) 

22Ma vəa ŋkwa nya zeme wəsə kezeme hɛ ne, pa Yɛsə kelete ɗafa. Ma kwa tsate 
nda ŋ'wese ŋkɛ ke Shala ne, pa neheve mbe, pa ŋkɛ ndeke nda ke mbeli nyi 
ketəkwə təkwə, ma ke sha hɛ: «Kele mə, nya ya kageva ta ɗa.» 

23Pa ŋkɛ kelete zlerekwe tɛ, ma kwa sebe ta nya tsate nda ŋ'wese ŋkɛ ke Shala 
ne, pa ŋkɛ ndeke nda ke hɛ, pa hɛ sahwe pɛtɛa nci. 

24Ma ke Yɛsə sha hɛ: «Nya ya kamimia ɗa, mimia jikə geva nya keshekeyi geva 
kezha mbeli kwele kwele. 

25Kaganda ne, ma 'ya sha gheyɛ: katezhɛne 'ya kasa tɛ tɛape hwa'a te veci nya 
tesa tɛ mɛnɛfɛ 'ya mbe Meghea Shala we.» 

26Pa hɛ ghate ciməa gəsəkə, kwa sebe ta ŋkɛ, cape hɛ kadzeme ghweme ta 
Bekele. 

Yɛsə kageze kateɗema ŋkɛ Piyɛre 
(MAT 26.31-35; LWK 22.31-34; ZHŊ 13.36-38) 

27Ma ke Yɛsə sha mbeli nyi ketəkwə təkwə: «Pɛtɛ tewəfəyite ɗa yɛ, kwa nza ŋkɛ 
ma ke rafete geva mbe Ghena ta Shala: Katepesle nde ya wəshi 'ya, kwetɛ 
kwetɛŋe tenza timɛti. 

28Ama vəa ŋkwa nya tesame 'ya kwa kwele le mpi ne, mpelɛa tedzawa Galilɛ 'ya 
ke gheyɛ.» 

29Ma ke Piyɛre shɛ: «Ya kweci mbeli wəfəyite ŋa ne, katewəfə ŋa 'ya tɛape we.» 

30Ma ke Yɛsə zhɛnete nda: «Kaganda ne, ma 'ya sha gha: ma ɓeshi te viɗi nya, 
nda teheka ŋələ bake zhigə ne, kategeze na mahekene zhigə kaɗema na keɗepe 
ɗa.» 

31Ama ma ke Piyɛre le berete zhɛkwa: «Ya 'ya nza kamte le gha ne, kategeze 'ya 
tɛape kaɗema 'ya keɗepe ŋa we.» Tsagha ke kweci mbeli nyi ketəkwə təkwə 
gezete kala Piyɛre perə. 

Yɛsə kasəkwə Shala mbe Zhɛtsɛmanɛ 
(MAT 26.36-46; LWK 22.39-46) 

32Kwa sebe ta ŋkɛ, hwa'a hɛ te kwete ŋkwa nya heka mbeli kaZhɛtsɛmanɛ. Ma 
ke Yɛsə sha mbeli nyi ketəkwə təkwə: «Ntishɛ ŋayɛ mə teke, nda jive 'ya 
kasəkwə Shala pelɛke.» 

33Pa ŋkɛ hekakɛ Piyɛre, Zhake ba'a Zhaŋe. Nahe ghazlənə ba'a zhɛ ta mte 
kedzembe geva ta ŋkɛ, 

34ma ke sha hɛ: «Zəzə ta mte nya kwa wənə kaɗe kapesle ɗa, nza mə teke ba'a 
nza mə le ntsə ghwɛre ghwɛre. 

35Pa ŋkɛ hendemte geva cakeɗake vare hɛ, gwəɗəŋə ŋkɛ ŋame ghə mbe hɛɗi 
ba'a pa səkwəte Shala kenza nde kamenete geva ŋkɛ kezha hendemte geva vəa 
yaka shɛ cakeɗake yite. 

36Ma ke gezete: Aba, Yita yawe, pɛtɛa wəshi dekwede sha gha, hendemte yaka 
ta mte nya yitea 'ya gi! Wəsə nya ɗe 'ya nde mene geva we, ama nya ɗe na.» 

37Pa ŋkɛ zhɛneke geva kase sha mbeli nyi ketəkwə təkwə nyi mahekene ba'a 
sləyi hɛ te hɛ. Ma ke sha Piyɛre: «Simon, hɛ yahɛ na na? Shaŋe na kanzate nza 
le ntsə ya kalerə kwetɛŋe na? 

38Nza mə le ntsə, səkwə mə ghə, yagha yɛ kateɗe te ŋkwa keghwete ŋkwa. Kaɗe 
mehele ta wəndə ŋelɛ, ama dewə berete va geva ta ŋkɛ.» 

39Pa ŋkɛ hendemte geva zhɛkwa ba'a səkwəte ghə kala nya mshena shɛ. 

40Pa ŋkɛ zhɛneke geva kase sha mbeli nyi ketəkwə təkwə. Newe ke ne, te hɛ hɛ, 
shaŋe hɛ kaya ntsə ta nci va hɛ. Keɗepe ghena kegeze nda hɛ we. 

41Ma kwa se ŋkɛ kakwa maheke zhigə ne, ma ke sha hɛ: «Hɛ mə hɛ ba'a zhɛne 
mə mpi ŋayɛ gɛ! Nahe gɛ! Nahe və kese. Wa nya və nya tekese nda Wəzege ta 
za mbeli ke ka jaɗafa kese. 

42Sate mə, ngara ɓəmə. Wa nya wəndə nya kepamte ɗa nya teke.» 

Kese ta Yɛsə 
(MAT 26.47-56; LWK 22.47-53; ZHŊ 18.3-12) 

43Mbanyɛ Yɛsə kageze ghena ne, pɛkwe Zhəwdas, kwete wəndəa mbeli nyi 
meŋe bakeghəmbe. Mbeli kwele kwele ya yite le yɛ kafayɛ ba'a yɛ geta. Mbelia 

nyi te ghəa ka dzeghe Shala, ka rafe wəsə mahalegə ba'a mbelia jama ka 
ghweneke hɛ. 

44Ma ke Zhəwdas, wəndə nya kepamte Yɛsə ncɛte nda wəsə nya temene ŋkɛ ke 
hɛ: «Ma wəndə nya nakɛ ɗa yɛ kahəməwə ŋkɛ ne, gheŋkɛ ŋkɛ. Kese mə ŋkɛ, kele 
mə ŋkɛ ba'a ya mə ŋkɛ megela.» 

45Sema ta Zhəwdas ne, pa hendave nda geva ke Yɛsə, ma ke shɛ: «Rabi!» Pa ŋkɛ 
həməwəve ŋkɛ. 

46Tagha gɛ, pa kweci mbeli dapate dzeve te Yɛsə ba'a keseve ŋkɛ. 

47Pa kwete wəndəa mbeli nyi tagha nteɗakave kafayɛa ŋkɛ, mpave nde mene 
slene ta wəndə kwelea ka dzeghe Shala ba'a tsaslakawa sleme va ghə ve. 

48Ma ke Yɛsə sha hɛ: «Le yɛ kafayɛ ba'a yɛ geta hi yɛ kase kakese ɗa kala wəsə 
nya nza 'ya kande ŋwasle ŋkwa na? 

49Keveci keveci 'ya le gheyɛ ba'a nahe 'ya ketekete nda wəshi ke mbeli mbe ghɛa 
Shala, ama kese yɛ kakese ɗa we. Ma nda menete geva ŋkɛ kala nya ne, kezha 
yipə geva ghena ta Ghena ta Shala.» 

50Pa pɛtɛa mbeli nyi ketəkwə təkwə wəfəyite ŋkɛ ba'a hwɛnji. 

51Pa kwete mempɛhweta təkwə təkwəte Yɛsə, deke le gwada ŋkɛ kənəa geva. 
Pa mbeli dzeghakɛ kakese ŋkɛ, 

52ama pa sərəakɛ gwada ba'a hwɛnyɛ mederelaŋe. 

Yɛsə te kema ta mbelia jama ta ka Zhəwif 
(MAT 26.57-68; LWK 22.54-55, 63-71; ZHŊ 18.13-14, 19-24) 

53Pa hɛ keleghe Yɛsə kadzeki ghɛa wəndə kwelea ka dzeghe Shala. Kiagha 
tsenete geva mbeli nyi te ghəa ka dzeghe Shala, mbelia jama ba'a ka rafe wəsə 
mahalegə. 

54Mbe təkwə təkwə Yɛsə Piyɛre cakeɗake, pa dzeki ghɛa wəndə kwelea ka 
dzeghe Shala. Ntishɛ ŋkɛ hwa ka ya ghɛ kaslene ghwə. 

55Ntake mbeli nyi te ghəa ka dzeghe Shala ba'a mbelia jama ta ka Zhəwif kazele 
hweŋkwa keve nda fete kemte ke Yɛsə, ama shaŋe hɛ ve. 

56Kwele kwele mbeli nyi kekeleke kweci ghena keghə keghə kave nda fete ke 
Yɛsə le tseŋwə, ama keghə keghə ghena ta nci. 

57Pa kweci mbelia nci sate kasla nda tseŋwə, ma ke hɛ: 

58«Ma ke kafefa ghen'yɛ: Kateŋzla ghɛa Shala nya ŋate nya mbeli 'ya, kateŋa 
kwete 'ya mbe hɛ maheke, nya keɗema keŋate geva laka wəndə ŋelɛ.» 

59Ya te nyagha shɛ ŋkɛ ne, kejikə ghena ta nci we. 

60Pelɛhetɛme wəndə kwelea ka dzeghe Shala sate te ŋkwa, ma ke 'yɛwete va 
Yɛsə: «Kazhɛne ghena na wəka? Wa ke mbeli sha gha wa?» 

61Ama pa Yɛsə nzanyɛ gweŋe, kese ŋkɛ kazhɛne ghena we. Ma ke wəndə kwelea 
shɛ 'yɛwete ve zhɛkwa: «Gha ya kaMɛsi, Wəzege ta Shala nya kewəpi wəpi na?» 

62Ma ke Yɛsə zhɛnete nda: «E'e 'ya shɛ ŋkɛ, katenewe yɛ Wəzege ta za yɛ pɛtɛ 
mentishɛ te kwa zeme ta Shala nde berete, katenewe ŋkɛ yɛ kasawa te ləmbə 
pelɛ ghweme.» 

63Tagha gɛ, pa wəndə kwelea ka dzeghe Shala ŋkwahemte lekwesa ta ŋkɛ, ma 
ke: «Mba gheɓəmə kazele kwete fete ta ŋkɛ we. 

64Nahe yɛ kefate nda ŋelekɛ Shala ŋkɛ. Tsema zəzə yɛ wa?» Pɛtɛ hɛ veyi ŋkɛ 
kande fete, kageze gare mte ŋkɛ ke hɛ. 

65Ntake kweci mbeli hwa hɛ kantifə ndɛghwɛɗɛ kadzete Yɛsə. Pa hɛ dəpəte 
kema ta ŋkɛ le zlave, mpave ŋkɛ le dzeve, ma ke hɛ gezete: ɗepete le kelɛŋəa ŋa, 
wəndə nya kemenete ŋa wəsə nya? Pa ka ya ghɛ kelete Yɛsə ba'a mpempave 
ŋkɛ. 

Piyɛre kaɗepema Yɛsə 
(MAT 26.69-75; LWK 22.56-62; ZHŊ 18.15-18, 25-27) 

66Mba Piyɛre kwake kwake kwa degha nda se kwete kwatera ta wəndə kwelea 
ka dzeghe Shala. 

67Pa nde nakɛ Piyɛre kaslene ghwə, kaveregheve megela, ma ke shɛ: «Gha perə 
ne, wəndə nya yitea Yɛsə, nde Nazarɛt na.» 

68Ama pa ɗepema Yɛsə, ma ke gezete: «Keɗepe ghena nya ɗe na kageze 'ya we.» 
Pa ŋkɛ jivenyɛ pelɛ kwa degha. Pa ŋələ hekate heka. 

69Pa kwatera shɛ zhɛne kanakɛ ŋkɛ zhɛkwa, ma ke sha mbeli nyi tagha: «Ma 
wəndə nya ne, kwete ŋkɛ wəndəa nci.» 

70Pa Piyɛre ɗepema Yɛsə zhɛkwa. Temə ɓɛhwɛ kwa sebe ta ŋkɛ ne, ma ke mbeli 
nyi tagha sha Piyɛre: «Ghəpə yite we, kwete na wəndəa nci, kwa nza ŋkɛ ne, 
kande Galilɛ na.» 

71Ma ke Piyɛre gezete: «Pa Shala ɗate ɗa kenza nde tseŋwə yasla 'ya, kazeme 
fela 'ya kaɗema 'ya keɗepe wəndə nya.» 

72Taghanyɛ ne, pa ŋələ hekate heka kakwa bake zhigə, ma ke Piyɛre zəzəte 
ghena nya gezete nda Yɛsə: «Ma nda teheka ŋələ bake zhigə ne, nahe na 
kegezete maheke zhigə kaɗema na keɗepe ɗa.» Ntake ŋkɛ kanehwene. 

Mark 15 

Yɛsə kwa kema ta Pilate 
(MAT 27.1-2, 11-14; LWK 23.1-5; ZHŊ 18.28-38) 

1Masheke masheke ne, tsene yɛ mbeli nyi te ghəa ka dzeghe Shala, mbelia jama, 
ka rafe wəsə mahalegə ba'a pɛtɛa mbelia jama ta ka Zhəwif pɛtɛ kayipəte ghena. 
Pa hɛ hwepete Yɛsə, keleke ŋkɛ ba'a ndeke nda ŋkɛ ke Pilate. 

2Ma ke Pilate 'yɛwete va Yɛsə: «Gha ya kameghea ka Zhəwif na?» Ma ke Yɛsə 
zhɛnete nda: «Gha nde gezete.» 

3Pa mbeli nyi te ghəa ka dzeghe Shala keleke fete kwele kwele kadzete Yɛsə. 

4Ma ke Pilate 'yɛwete va Yɛsə zhɛkwa: «Kazhɛne ghena na wəka? Kafa fete nyi 
ve ŋa nyi hɛ na wəka?» 

5Ama kazhɛne ghena Yɛsə we, heɓake Pilate kwele kwele. 

Mbeli ndeke nda fete ke mte ke Yɛsə 
(MAT 27.15-26; LWK 23.13-25; ZHŊ 18.39–19.16) 

6Keva keva hwa gəsəkəa Pake ne, kapele nda nde daŋgayɛ Pilate kwetɛŋe ke 
mbeli, wəndə nya ɗe hɛ yapele nda ŋkɛ ke hɛ. 

7Kwete wəndə nya nza sləa ŋkɛ kaBarabas ya kwa daŋgayɛ, va nya peslekɛ 
kwete hɛ wəndə le kweci mbeli hwa mpa nya kemenete geva. 

8Pa mbeli dzeme sha Pilate ka'yɛwe wəsə nya seneve ŋkɛ kamene. 

9Ma ke Pilate zhɛnete nda ke hɛ: «Kaɗe yɛ kapelave ŋayɛ meghea ka Zhəwif 'ya 
na?» 

10Kwa nza ŋkɛ nahe Pilate keɗepe va zlɛ kesave nda Yɛsə mbelia jama ta ka 
dzeghe Shala. 

11Ama nahe mbeli nyi te ghəa ka dzeghe Shala keghwetete mbeli nyi ketsenete 
geva kezha 'yɛwe hɛ va Pilate kapele nda Barabas ŋkɛ ke hɛ. 

12Ma ke Pilate 'yɛwete va mbeli zhɛkwa: «Tsema ɗe yɛ kamene 'ya le wəndə 
nya heka nya yɛ kameghea ka Zhəwif wa?» 

13Ma ke hɛ zhɛnete nda le lewela: «Baŋate ŋkɛ te sheghwə kwa zleŋkwa.» 

14Ma ke Pilate sha hɛ: «Wa wəsə nya bezemte ŋkɛ wa?» Ama ma ke hɛ sha 
lewela le berete ɓiyitsa: «Baŋate ŋkɛ te sheghwə kwa zleŋkwa.» 

15Ma kwa ɗe Pilate kagwəfə nda ghəa mbeli ne, waɗe ŋkɛ pelave nda Barabas 
ke hɛ. Pa ŋkɛ ndeke nda Yɛsə ke mbeli kezha ɗa ŋkɛ hɛ le ghweɗa ba'a ndeke 
nda ŋkɛ ke hɛ kezha baŋe ŋkɛ te sheghwə kwa zleŋkwa. 

Ka sewajɛ kaŋ'wəshi Yɛsə 
(MAT 27.27-31; ZHŊ 19.2-3) 

16Pa ka sewajɛ keleke Yɛsə kadzeki ghɛa ŋgwamna, pa hɛ hekakɛ wəvəsəa ka 
sewajɛ pɛtɛ. 

17Pa hɛ seɗaghe nda gare kwa gheme ke Yɛsə ba'a menete derə meghe le tigə 
ba'a veyi nda mbe ghə. 

18Ntake hɛ kanjiŋwe ŋkɛ, ma ke hɛ: «Same meghea ka Zhəwif!» 

19Pa hɛ mpave ŋkɛ le ghwəvərə kwa ghə, ntifəate ndɛghwɛɗɛ te ba'a gwəɗəŋə 
ntiŋə ghə mbe hɛɗi kwa kema ta ŋkɛ. 

20Ma kwa kiɗimte ŋ'wəshi ŋkɛ ne, pa hɛ seɗemte gare kwa gheme kənə ba'a 
zhɛnaghe nda lekwesa ta ŋkɛ, ntəŋə hɛ kalə kabaŋe ŋkɛ te sheghwə kwa 
zleŋkwa. 

Mbeli kabaŋe Yɛsə te sheghwə kwa zleŋkwa 
(MAT 27.32-44; LWK 23.26-43; ZHŊ 19.17-27) 

21Pa kwete nde Sirɛne nya nza sləa ŋkɛ kaSimon, yitenyɛa Alɛgezandre ba'a 
Rəfəs, se laka hweŋkwa shɛ sheke kwamte. Pa ka sewajɛ ŋkeyite ŋkɛ yitea kele 
sheghwə kwa zleŋkwa ta Yɛsə. 

22Pa hɛ keleghe Yɛsə kalə kadzete kwete ŋkwa nya nza sləa ŋkɛ ka Golgota, geze 
ta ŋkɛ: Ŋkwa 'yɛ'yɛa ghə. 

23Kaɗe hɛ kasa nda tɛ nya kegweɗə gweɗə le 'wərdə ganyɛ, ama pa Yɛsə ɗema 
sa. 

24Pa hɛ baŋete ŋkɛ te sheghwə kwa zleŋkwa, nehehwe lekwesa ta ŋkɛ le sla 
kwasheghediɗi kezha ɗepe nde wəsə mbe geva nya kekele. 

25Kentsə ntsə kwəsərə masheke nda baŋate ŋkɛ hɛ te sheghwə kwa zleŋkwa. 

26Ma te wəsə nya rafete hɛ kezha ncɛ ghena nya peslekɛ mbeli te ne, ma ke 
kwete ghena: «Meghea ka Zhəwif.» 

27Pa hɛ baŋete ka ŋwasle ŋkwa bake te sheghwə kwa zleŋkwa yitea Yɛsə, te 
kwa zeme ta ŋkɛ kwete, te kwa gwela kwete. 

28Tsetse yipəte geva ghena nya mbe Ghena ta Shala nya kegeze: «Nahe mbeli 
keɓelahwe ŋkɛ hwa ka mefətekwə.» 

29Ma mbeli nyi kedzeyi laka hweŋkwa shɛ ne, kakeɗeŋe ghə hɛ, kaŋele ŋkɛ hɛ, 
ma ke hɛ shɛ: «Yawa, ma gha nya keɗe nya kampə ghɛa Shala ba'a kazhɛne kaŋa 
ŋkɛ mbe hɛ mahekene ne, 

30mbelete ghəa ŋa le ghəa ŋa gɛ, sawa ŋa pelɛ sheghwə kwa zleŋkwa nya gɛ!» 

31Tsagha shɛ ne, kaŋ'wəshi ŋkɛ mbeli nyi te ghəa ka dzeghe Shala ba'a ka rafe 
wəsə mahalegə, ma ke hɛ sha geze kwelɛ ghəa nci: «Nahe ŋkɛ kembelete kweci 
mbeli, ama kashɛ ŋkɛ mbele ŋa ŋkɛ ghə we. 

32Sawanyɛ Mɛsi, meghea ka Israyɛl te sheghwə nya tsetsenya. Ma kenakɛ 
ghen'yɛ kala nyagha ne, kateyɛ ŋkɛ ghen'yɛ.» Ma mbeli nyi baŋete mbeli le Yɛsə 
perə ne, kaŋele ŋkɛ hɛ. 

Mte ta Yɛsə 
(MAT 27.45-56; LWK 23.44-49; ZHŊ 19.28-30) 

33Talala veci kwa ghə ne, pa viɗi veci menete geva te hɛɗi pɛtɛ. Ma nda kiɗi ŋkɛ 
ne, kwa mtsa veci. 

34Ma te lerə mahekene ne, ma ke Yɛsə zlapete le berete: «Ɛli, Ɛli, lema 
sabaktani», geze ta ŋkɛ, «Shala ta ɗa, Shala ta ɗa, va wa sərəakɛ ɗa na wa?» 

35Ma kweci mbeli nyi tagha ne, nahe hɛ kefate zlape ta ŋkɛ, ma ke hɛ: «Fama 
mə, Ɛli yaheka ŋkɛ.» 

36Ntəŋə kwete wəndəa nci le hwɛ, pa selamahwe bəzə hwa tɛa rɛzɛŋe nya 
ŋkɛara, pa hwepate ŋkɛ te tsafetse ba'a haghe nda ŋkɛ kadzeme ke Yɛsə kezha 
sa ŋkɛ. Ma ke: «Ntsagwe mə, katenewe mə ɓeshi kenza nde katese Ɛli kakele 
ŋkɛ sawa te sheghwə kwa zleŋkwa gɛ!» 

37Ama kɛake Yɛsə sha lewela le berete, mtiwə ŋkɛ. 

38Pa mayafe nya keneheve ŋkwa nya mbe ghɛa Shala perawenyɛ sawa pelɛghə 
hwa'a kwake te hɛɗi. 

39Ma wəndə nya te ghəa ka sewajɛ nya tagha, kwa nakɛ mte ta Yɛsə ŋkɛ ne, ma 
ke: «Wəzege ta Shala wəndə nya kaganda.» 

40Tagha kweci mi perə kanewe ŋkwa cakeɗake. Hwa hɛ Mari, wəzha ta ka 
Magdala, Mari meghekɛa Zhake nya ɓɛhwɛ ba'a Zhozɛs, ba'a Salomɛ. 

41Nahe hɛ ketəkwə təkwəte Yɛsə ba'a kese kamene nda slene vəa ŋkwa nya nza 
ŋkɛ kwa Galilɛ. Tagha kweci mi kwele kwele nyi kedzeme Zhɛrəzalɛm le 
gheŋkɛ. 

La ta Yɛsə 
(MAT 27.57-61; LWK 23.50-56; ZHŊ 19.38-42) 

42Nahe tɛhwɛɗi kese, ma kwa nza ŋkɛ veci kehi geva yitea veci kezhɛne mpi 
ŋkɛ, geze ta ŋkɛ, veci nya ketene te kema ta veci kezhɛne mpi ne, 

43pa Zhozɛf nde Arimatɛ se. Wəndə nya hawe mbeli nyi te ghəa meleme ve ŋkɛ, 
mbe neghe se ta meghea Shala ŋkɛ perə. Pa ŋkɛ hwepete ghə kadzeki ghɛa 
Pilate ka'yɛwe geva ta Yɛsə. 

44Ama heɓake Pilate va nya fa ŋkɛ nahe Yɛsə kemte kahe kahe. Pa ŋkɛ hekakɛ 
wəndə nya te ghəa ka sewajɛ kezha 'yɛwe ve kenza nde nahe Yɛsə ketemə 
kwele kwele ghala mte ŋkɛ. 

45Ma kwa fate ghena nya zhɛnete nda wəndə nya te ghəa ka sewajɛ ŋkɛ ne, pa 
pelave nda hweŋkwa ke Zhozɛf kakele geva ta Yɛsə. 

46Pa Zhozɛf pave ghamca, pa kelakawa geva ta Yɛsə te sheghwə kwa zleŋkwa, 
veheyi ŋkɛ mbe ghamca ba'a veyi ŋkɛ kwa kwele nya kelate geva mbe gela. Kwa 
sebe ta ŋkɛ, pa pəŋəke pelɛ nya wəba kezha ŋzle ŋkwa kedzawa. 

47Mbe newe yɛ Mari wəzha ta ka Magdala le Mari meghekɛa Zhozɛs, tema tema 
teve Yɛsə mbeli. 

Mark 16 

Same ta Yɛsə kwa kwele le mpi 
(MAT 28.1-8; LWK 24.1-12; ZHŊ 20.1-10) 

1Ma kwa nahe veci kezhɛne mpi ne, pa Mari wəzha ta ka Magdala, Mari 
meghekɛa Zhake ba'a Salomɛ pave 'wərdə kezha dzeme kasheke te geva ta 
Yɛsə. 

2Masheke masheke vəa ŋkwa demase, samema ta veci ne, cape hɛ kadzeme 
kwele. 

3Ma ke hɛ kwelɛ ghəa nci: «Wa nde tepəŋə ɓəmə pelɛ seyi mɛ tse wa?» 

4Newe ke hɛ ne, nahe pelɛ nya wəba shɛ kepəŋəmte geva, talɛ ŋwela ŋkɛ. 

5Pa hɛ dzawa kwelea shɛ, pa hɛ nakɛ kwete mempɛhweta mentishɛ te kwa 
zeme mbe gare kwa tɛawetɛa, benake hɛ va ghazlənə. 

6Ama ma ke sha hɛ: «Ghazlənəma yɛ ma, Yɛsə nde Nazarɛt yazele yɛ, nya baŋete 
mbeli te sheghwə kwa zleŋkwa. Nahe ŋkɛ kesame kwa kwele le mpi, mba ŋkɛ 
teke we. Newe ma mə, wa nya ŋkwa nya se ŋkɛ te nya. 

7Kwiɗi mə tsetsenya, geze nda mə ke mbeli nyi ketəkwə təkwə le Piyɛre perə. 
Mpelɛa tedzawa Galilɛ ŋkɛ ke gheyɛ, kwagha tebegeme yɛ le kala nya gezete 
ŋayɛ ŋkɛ.» 

8Pa hɛ same kwa kwele ba'a hwɛnji cakeɗake le kwele, kabare bare hɛ va 
ghazlənə. Kese hɛ kageze nda ghena shɛ ke yayata wəndə va nya nza ghazlənə 
kazhɛ nda ke hɛ we. 

Yɛsə kancɛ nda ghə ke Mari wəzha ta ka Magdala 
(MAT 28.9-10; ZHŊ 20.11-18) 

9Ma kwa same Yɛsə kwa kwele le mpi masheke masheke te vecia demase ne, pa 
ncɛte nda geva ke Mari wəzha ta ka Magdala, nya ŋkamte 'yi'yɛghwə ŋkɛ 
mberefaŋe shave mbe kaba. 

10Pa nde lə kagezete nda ke mbeli nyi ketəkwə təkwə, teheɗe kema va mbelia 
shɛhɛ, mbe nehwene hɛ. 

11Ma kwa fate hɛ teghweme Yɛsə ba'a nahe nde kenakɛ ŋkɛ ne, kese hɛ kayɛ we. 

Yɛsə kancɛ nda ghə ke mbelia ŋkɛ bake 
(LWK 24.13-35) 

12Kwa sebe ta ŋkɛ, pa Yɛsə ncɛte nda geva ke kweci bake hwa hɛ, le kwete nza 
tekeleke kwa hweŋkwa hɛ kadzemte. 

13Pa hɛ se kagezete nda ke kweci, ama pa hɛ ɗema yɛ shanda. 

Yɛsə kancɛ nda ghə ke ka ghwene ta ŋkɛ meŋe kwetɛŋeghəmbe 
(MAT 28.16-20; LWK 24.36-49; ZHŊ 20.19-23; SLN 1.6-8) 

14Kwa sebe ta ŋkɛ, pa Yɛsə ncɛte nda geva ke ka ghwene ta ŋkɛ meŋe 
kwetɛŋeghəmbe vəa ŋkwa nya zeme wəsə kezeme hɛ. Pa ŋkɛ ŋelete hɛ va nya 
ɗema yɛ va hɛ ba'a va nya nza wənəa nci ntɛaŋe ntɛaŋe, kwa ɗema hɛ yɛ ghena 
ta mbeli nyi kenakɛ nahe ŋkɛ kesame kwa kwele. 

15Ma ke sha hɛ: «Kwiɗi mə dzeyi te hɛɗi lema, geze nda mə Ghena kwatenca nya 
ganyɛ ke mbeli pɛtɛ. 

16Ma wəndə nya keyɛte ba'a menete nda batɛme mbeli ne, pələsə tenza ŋkɛ, 
ama wəndə nya keɗema yɛ, kateve nda geva fete. 

17Wa nyi wəshi kencɛ wəshi nyi ketebeghe mbeli nyi keteyɛhwe nyi: Kateŋka 
'yi'yɛghwə hɛ te sləa ɗa, kategeze kweci ghena hɛ. 

18Katekese shishi hɛ le dzeve ta nci, katesa wəsəa kwamasa hɛ, ama katezhɛ 
nda nde ke hɛ we, katedape dzeve hɛ kənəa ka zereghwe, katembe hɛ.» 

Yɛsə kazhɛne geva kadzeme sha Shala 
(LWK 24.50-53; SLN 1.9-11) 

19Ma kwa gezemte nda ghena ŋkɛ ke hɛ kala nya ne, cape Nde sleke ŋkwa Yɛsə 
kadzeme ghweme, ntishɛ ŋkɛ te kwa zeme ta Shala. 

20Cape mbeli nyi ketəkwə təkwə kalə kazlape Ghena kwatenca nya ganyɛ dzeyi 
te yayata ŋkwa. Nahe Nde sleke ŋkwa kemenete slene le hɛ, nahe ŋkɛ kencɛte 
nda kaganda ta ghena nya zlape hɛ ke hɛ laka wəshi kencɛ wəshi nyi mene hɛ. 

Ləwke 

Ləwke 1 

Ghena nya rafete palepa nya mbeli yite 

1Mcɛ ɗa Tɛyofile, kwele kwele mbeli nyi kerafete ghena ta wəshi nyi kemenete 
geva hwa gheɓəmə. 

2Kala nya gezete ɓə mbeli nyi kenakɛ wəshia shɛhɛ se te kwa ghate ta nci ne, 
tsagha rafete hɛ hɛ. Geze ghena ta Shala ya kaslene ta nci tsetsenya. 

3'Ya le ŋa ɗa ne, le ntsehwele sepate wəshi nyi kemenete geva 'ya pɛtɛ se te 
kaghate. Ndeɗekə ŋkɛ sha 'ya karafe ŋa ghena shɛ kwa zəɗə kwa zəɗə. 

4Ma nda menete 'ya kala nyagha ne, kezha ɗepe na kaganda ghena nya tekete 
ŋa mbeli. 

Nde ghwene ta Shala kageze ya ta Zhaŋe Batiste 

5Te vəa Hɛrode, meghea ka Zhəwdɛ ne, kwete nde dzeghe Shala nya nza sləa 
ŋkɛ kaZakari ya shɛ. Hwa wəvəsəa ka dzeghe Shala nyi kwa yita ta Abiya ŋkɛ. 
Ma male ta ŋkɛ ne, Ɛlizabɛt sləa nta, hwelefe ta Aron nde. 

6Ma yɛ Zakari le Ɛlizabɛt ne, tiɗiɗi hɛ kwa kema ta Shala. Kahawe hɛ fate fate va 
pɛtɛa wəshi mahalegə ba'a ghena nyi gezete Mahwətə. 

7Ama wəzege shɛ va hɛ we, nahe Ɛlizabɛt kenza kajɛŋa ba'a nahe hɛ bake nci 
kenza kehale hale. 

8Te kwete veci ne, pa Zakari dzembe ghɛa Shala kezha mene slene ta ŋkɛ, kwa 
nza ŋkɛ ŋa wəvəsəa nci və kamene slene. 

9Kala nya mene ka dzeghe Shala se te shi, pa mbeli slave kwasheghediɗi, pa 
Zakari kelete, gheŋkɛ nde tetere 'wərdə mbe ŋkwa nya keveyi geva tekeleke. 

10Te ŋwela mbeli pɛtɛ kasəkwə ghə, te və nya tere 'wərdə mbeli. 

11Pa nde ghwene ta Mahwətə ncɛte nda geva ke Zakari. Meslete ŋkɛ te kwa 
zeme ta reghwetɛ nya tere 'wərdə mbeli te. 

12Ma kwa nakɛ ŋkɛ Zakari ne, benake ŋkɛ va ghazlənə. 

13Ama ma ke nde ghwene ta Shala: «Ghazlənəma na ma Zakari ma, kwa nza ŋkɛ 
nahe Shala kefate səkwə ghə ta ŋa. Kateya ŋa wəzege teza male ta ŋa Ɛlizabɛt, 
Zhaŋe teheka nda slə na. 

14Kwele kwele tezlama yɛ te ya ta ŋkɛ, gha le kweci mbeli kwele kwele. 

15Kwa nza ŋkɛ kawəndə kwele tenza ŋkɛ kwa kema ta Shala. Katesa tɛ, ya kweci 
wəshi kesa nyi keghwəyi ŋkwa ŋkɛ we. Mba ŋkɛ kwa hwə va meghekɛ ne, bətə 
tenza ŋkɛ mbe Sefəa Shala. 

16Katezhɛne ka Israyɛl kwele kwele ŋkɛ kase Mahwətə Shala ta nci. 

17Gheŋkɛ le ghəa ŋkɛ nde tedzeghwa mbe kema ta mbeli kwa ntsə ta Shala, le 
mehele ba'a berete ta nde mɛ ŋkwa Ɛli, kezha jikə ka yitehɛ le ŋwalea nci. 
Katezhɛre wənəa ka fama ghena ŋkɛ kezha zəzə hɛ kala mbeli nyi tiɗiɗi. Tsagha 
gɛ, katezhɛre mbeli ŋkɛ kehi hi kezha Mahwətə.» 

18Ma ke Zakari sha nde ghwene ta Shala: «Wa nde tencɛ ɗa kenza nde kaganda 
ghena nya geze ɗa nya na wa? Meha za 'ya tse, kehale hale male ta ɗa.» 

19Ma ke nde ghwene ta Shala shɛ: «'Ya ya kaGabriyɛl, kwa kema ta Shala nza 'ya 
keveci keveci. Gheŋkɛ nde ghwenakɛ ɗa sha gha kezha geze ŋa ghena kwatenca 
nya ganyɛ nya. 

20Ama kese na kayɛ ghena nyi gezete 'ya we. Ya tsemanyɛ ŋkɛ ne, katemene 
geva hɛ te və nya ɗe Shala. Vatse tenza na kamədəŋə hwa'a te veci nya temene 
geva wəshia shɛhɛ.» 

21Neghe yaneghe Zakari mbeli te ŋwela vəa ŋkwa shɛ. Heheɓake hɛ va nya 
deranyɛ ŋkɛ mbe ŋkwa nya keveyi geva tekeleke. 

22Shavema ta ŋkɛ ne, kashɛ ŋkɛ geze nda ghena ke hɛ we. Tagha gɛ, pa mbeli 
fave nahe ŋkɛ kenakɛ kwete wəsə laka kelɛŋə mbe ŋkwa nya keveyi geva 
tekeleke. Ntake ŋkɛ kageze nda ghena ke hɛ le dzeve, mba ŋkɛ kaɓeɓə. 

23Ma kwa keɗaŋenyɛ və nya mene slene Zakari te mbe ghɛa Shala, cape ŋkɛ kalə 
sha ghɛa ŋkɛ. 

24Temə ɓɛhwɛ kwa sebe ta ghena shɛ, pa Ɛlizabɛt dzawa hwə nda, pa nde 
wəfərə nda ki ghɛ katere mcɛfe. Ma ke mbe ghəa nta: 

25Wa nya wəsə nya menete ɗa Mahwətə nya: nahe ŋkɛ kezhɛakɛ heli yitea 'ya 
laka kelemte hawe te 'ya tsetsenya kwa kema ta mbeli. 

Geze ta ya ta Yɛsə 

26Ma te kwa ŋkwaŋe ta terea Ɛlizabɛt ne, pa Shala ghwenakɛ nde ghwene ta ŋkɛ 
Gabriyɛl kadzembe meleme ta ka Galilɛ nya nza sləa ŋkɛ kaNazarɛt. 

27Pɛkwe ŋkɛ sha kwete degheli, kamakwa ta wəndə nya nza sləa ŋkɛ kaZhozɛf 
kwa ghwa nde, hwelefe ta meghe David wəndəa shɛ. Mari sləa deghelia shɛ. 

28Pa nde ghwene ta Shala dzeki sha Mari. Ma ke shɛ: Nza fare fare Mari, gha nya 
nza zlaɓa ta Shala kənəa gha, nahe Mahwətə kenza le gha. 

29Kwetɛ kwetɛŋe mehele ta Mari va ghena shɛ, ma ke mbe ghəa nta: «Wa yaɗe 
njiŋwe nya kala nya kancɛ wa?» 

30Ma ke nde ghwene ta Shala shɛ: «Ghazlənəma na ma Mari ma, kwa nza ŋkɛ 
nahe Shala kezlaɓa le gha. 

31Katedzawa hwə na, kateya wəzege teza na. Kateheka nda slə na kaYɛsə. 

32Wəbake tenza ŋkɛ, kateheka nda slə mbeli kaWəzege ta Shala tehwə ghweme. 
Kateve nda pasla ta shinyɛ David Shala Mahwətə. 

33Kameghea ka Israyɛl tenza ŋkɛ kaghala ghala, katekiɗi meghea ŋkɛ we.» 

34Ma ke Mari shɛ: «Tsema temene geva ŋkɛ kwa nza ŋkɛ kaghama 'ya le za wa?» 

35Ma ke nde ghwene ta Shala zhɛnete nda: «Katese Sefəa Shala kadzeghəa gha, 
katenza na bətə mbe berete ta Shala tehwə ghweme kala shenaŋkwe. Vatse teve 
geva wəzege nya teya na tekeleke, kaWəzege ta Shala teheka ŋkɛ mbeli. 

36Newe ma gi! Nahe menə ŋa Ɛlizabɛt kenza le hwə ya kwela nza nde kehale 
hale. Male jɛŋa, ke mbeli shɛ ghala veci. Wa nya kwa ŋkwaŋe ta terea nta nya. 

37Kwa nza ŋkɛ ne, wəsə shɛ kapeslema Shala yite we.» 

38Tagha gɛ, ma ke Mari ɓiyitsa: «Kwatera ta Mahwətə 'ya, menete ɗa geva ŋkɛ 
kala nya gezete na.» Pa nde ghwene ta Shala slənyɛ yite. 

Mari kalə kanjiŋwe Ɛlizabɛt 

39Te vecia shɛnyɛ, ntəŋə Mari kahe kahe kadzeme kwete meleme pelɛ ghweme 
ta ka Zhəwdɛ. 

40Shilimə nde ki ghɛa Zakari, pa nde njiŋwakɛ Ɛlizabɛt. 

41Ma kwa fate njiŋwe ta Mari Ɛlizabɛt, ŋkwəɗetsə ke wəzege nya kwa hwəa nta, 
viɗi wənəa nta va Sefəa Shala. 

42Ma ke tsate lewela le berete: «Kewəpi wəpi na va Shala za ma ke kweci mi, 
kewəpi wəpi wəzege nya kwa hwəa ŋa perə. 

43Wa ŋkɛ 'ya nda se meghekɛa Nde sleke ŋkwa sha 'ya wa? 

44Newema gi! Ma kwa fate njiŋwe ta ŋa 'ya ne, ŋkwəɗetsə ke wəzege nya kwa 
hwəa ɗa va zlama. 

45Zlama ya va gha, kwa nza ŋkɛ nahe na keyɛhwe katemene wəsə nya gezete ŋa 
Mahwətə ŋkɛ.» 

Ciməa Mari 

46Tagha gɛ, ma ke Mari gezete: «Katsahe Mahwətə 'ya, 

47kwele kwele zlama wənəa ɗa yitea Shala nya kembele ɗa. 

48Kwa nza ŋkɛ nahe ŋkɛ kezəzəte ɗa, 'ya nya kakwatera ta ŋkɛ gəmə. Kaganda, 
ma se tsetsenya kaghala ghala ne, zlama ya va gha ke mbeli sha tegeze ɗa. 

49Kwa nza ŋkɛ nahe Shala nde berete kemenete ɗa wəshi nyi jama jama, hawe 
mbeli va sləa ŋkɛ. 

50Kakiɗi zhɛ helia ŋkɛ yitea mbeli nyi kehawe ve we. 

51Nahe ŋkɛ kencɛte nda berete ta ŋkɛ ke mbeli, nahe ŋkɛ keŋkamte ka fegea 
kɛfi. 

52Nahe ŋkɛ keŋkamte ka meghea kɛfi sawa pelɛ pasla ta nci, nahe ŋkɛ kendeke 
kwele ke mbeli nyi keshifə ghəa nci. 

53Nahe ŋkɛ kebehekɛ mbeli nyi shewə va ma. Nahe ŋkɛ keŋkamte ka mcɛləa 
kɛfi pala pala. 

54Nahe ŋkɛ kekemanakɛ Israyɛl, nde mene slene ta ŋkɛ. Kezaghəyite ncɛ ganyɛa 
ŋkɛ ŋkɛ 

55laka Abraham ba'a hwelefefia ŋkɛ kaghala ghala, kala nya meɗeyi nda ŋkɛ ke 
ka shihɛ ɓəmə we.» 

56Pa Mari nza nde le Ɛlizabɛt gare tere mahekene, kwa sebe ta ŋkɛ, pa nde 
zhɛneghe geva kalə sha ghɛa nta. 

Ya ta Zhaŋe Batiste 

57Nahe vəa ya ta Ɛlizabɛt kese, pa nde yake wəzege teza. 

58Ma kwa fave ka ghedəkwə ba'a ka menəhɛ nta nahe Shala kencɛte nda ɗe ta 
ŋkɛ ne, pɛtɛ hɛ kazlama le. 

59Deghese hɛa ŋkɛ ne, pɛkwe hɛ yitea sla mɓɛta te wəzege. Kaɗe hɛ kave nda 
sləa yitenyɛ Zakari. 

60Ama ma ke meghekɛ: «Ewə, Zhaŋe tenza sləa ŋkɛ.» 

61Ma ke hɛ shɛ: «Wəndə nya heka mbeli kaZhaŋe ya shɛ hwa hwelefe ta ŋa na?» 

62Pa hɛ 'yɛwakɛ le dzeve va yitenyɛ tsema tsema ɗe ŋkɛ kaheka nda slə ke 
wəzege ta ŋkɛ. 

63Pa Zakari 'yɛwakɛ wəsə kerafe wəsə, ma ke rafete: «Zhaŋe nza sləa ŋkɛ.» 
Hehake hɛ pɛtɛ. 

64Te ŋkwa shɛnyɛ ne, ntake Zakari kazhɛne kageze ghena, ntake ŋkɛ katsahe 
Shala le berete. 

65Tagha gɛ, benake ka ghedəkwəa nci pɛtɛ va ghazlənə, dzasle ŋkwa nya hwa 
ghweme ta ka Zhəwdɛ va ghena shɛ. 

66Ntake pɛtɛa mbeli nyi kefave kazəzə, ma ke hɛ: «Kawa tenza wəzege nya wa?» 
Kaganda nza berete ta Shala kənə deŋwa. 

Ciməa Zakari 

67Viɗi wənəa Zakari, yitenyɛa wəzegea shɛ va Sefəa Shala. Ntake kageze ghena 
kelɛŋə, ma ke: 

68«Tsahe ɓəmə Mahwətə Shala ta ka Israyɛl, va nya kemanakɛ mbelia ŋkɛ ŋkɛ 
ba'a nya mbelete hɛ ŋkɛ. 

69Nahe ŋkɛ kendeke ɓəmə Nde mbele ŋkwa nya berete hwa hwelefe ta David, 
nde mene slene ta ŋkɛ. 

70Gheŋkɛ yagezete Shala laka mɛa ka mɛ ŋkwa ta ŋkɛ nyi vəashi. 

71Ma ke Shala te vecia shɛ: Katembele ŋayɛ 'ya va ka jaga ta ŋayɛ ba'a va mbeli 
nyi kezlɛ va gheyɛ. 

72Tsagha ncɛte nda zhɛ helia ŋkɛ ŋkɛ ke ka shihɛ ɓəmə, tsagha zəzəte jikə geva 
ta ŋkɛ nya ganyɛ ŋkɛ. 

73Kwa nza ŋkɛ nahe Shala kemeɗeyi nda ke Abraham, shia ɓəmə, 

74kambele ɓəmə va berete ta ka ghema. Tagha gɛ, katemene nda slene gheɓəmə 
kaɗema le ghazlənə, 

75kezha nza gheɓəmə kambeli nyi keveyi geva tekeleke ba'a tiɗiɗi kwa kema ta 
ŋkɛ pa te mte ta ɓəmə. 

76Ma gha gɛ wəzege ta ɗa, kateheka ŋa mbeli kande mɛ ŋkwa ta Shala tehwə 
ghweme. Kwa nza ŋkɛ katedzeghwa na mbe kema ta Mahwətə kezha hi 
hweŋkwa ta ŋkɛ. 

77Gha nde tencɛ nda ke mbelia ŋkɛ katembele hɛ Shala laka kelemte jaɗafa ta 
nci te wənə. 

78Kwa nza ŋkɛ ne, kwele kwele zhɛ heli ba'a ganyɛa mehele va Shala ta ɓəmə. 
Kateɓele waŋe ŋkɛ kənəa gheɓəmə sawa pelɛ ghweme kala veci nya kesame. 

79Nahe waŋea shɛ kencake nda geva ke mbeli nyi mbe ŋkwesle ta mte, kezha 
beghe ɓəmə kwa hweŋkwa nya nza kwelɛŋe.» 

80Ma Zhaŋe ne, kakele ŋkɛ, kambake geva mehele ta ŋkɛ. Pa ŋkɛ nzanyɛ te 
ɓerama hwa'a te veci nya tencɛ nda ghəa ŋkɛ ŋkɛ ke ka Israyɛl. 

Ləwke 2 

Ya ta Yɛsə 
(MAT 1.18-25) 

1Ma vəa ŋkwa shɛ ne, pa Sɛzar Ogəste gezete nda ke mbeli karafe pɛtɛa mbeli 
nyi te hɛɗia Rome. 

2Ma rafe ŋkwa shɛ ne, gheŋkɛ ya kakwa ghate ta rafe ŋkwa, te və nya nza 
Kiriniyəs kaŋgwamna te sla ta hɛɗia Siri. 

3Pa mbeli pɛtɛ slə kaslə karafe slə, yayata wəndə mbe meleme nya ŋkɛ. 

4Cape Zhozɛf le ŋa ŋkɛ slə mbe meleme ta ka Nazarɛt nya kwa Galilɛ kadzembe 
Bɛtelɛhɛm, meleme ta ka Zhəwdɛ, te ŋkwa nya yake geva Meghe David, kwa nza 
ŋkɛ kwa yita ta David ŋkɛ. 

5Pa ŋkɛ lə kezha rafe slə le Mari, makwa ta ŋkɛ nya patɛake tɛake le hwə. 

6Ma kwa nza hɛ kwa Bɛtelɛhɛm, pa və keya ta Mari se. 

7Pa nde yake wəzege teza, tezhɛa nta. Pa nde peɗeyi ŋkɛ mbe lekwesa ba'a veyi 
kwa dzebene kezeme gwəzə ta gədəwə, va nya ɗema ŋkwa shɛ mbe cɛa ka 
mentiɓəa sli. 

Nde ghwene ta Shala kancɛ nda geva ke ka ya wəshi 

8Ma te hɛɗia shɛnyɛ ne, kweci ka ya wəshi nyi kehɛ kwamte kaya wəshia nci 
heviɗi ya shɛ. 

9Pa nde ghwene ta Mahwətə ncake nda geva ke hɛ. Kaɓele zləvəa Mahwətə 
dzeyi yitea hɛ. Kwele kwele zhɛte nda ghazlənə ke hɛ. 

10Ma ke nde ghwene ta Mahwətə sha hɛ: «Ghazlənəma yɛ ma, kwa nza ŋkɛ nahe 
'ya kese kezha geze ŋayɛ ghena kwatenca nya ganyɛ nya ketenza kazlama nya 
wəba kaŋa mbeli pɛtɛ. 

11Ma ɓəshi mbe meleme ta David ne, nahe nde mbele ŋkwa keya, gheŋkɛ Kriste 
Nde sleke ŋkwa. 

12Wa nya wəsə nya ketencɛ ŋayɛ ŋkɛ nya: katesləyi velɛnjɛ yɛ tepeɗe mbe 
lekwesa, meɓelahe kwa dzebene.» 

13Tewə ketemə, pa ka ghwene ta Shala sawa pelɛ ghweme sha nde ghwene ta 
Shala. Ma ke hɛ sha tsahe Shala: 

14«Zləvə ya te Shala tehwə ghweme, kwelɛŋe ya va mbeli nyi ɗe Shala te hɛɗi.» 

Ka ya wəshi kadzembe Bɛtelɛhɛm 

15Ma kwa slənji ka ghwene ta Shala kadzeme ghweme ne, ma ke ka ya wəshi 
kwelɛ ghəa nci: «Mbi ɓəmə kadzembe Bɛtelɛhɛm, kezha newe ghena nya 
kemenete geva nya ncɛte ɓəmə nya Mahwətə.» 

16Ntəŋə hɛ kahe kahe, pa hɛ nakɛ yɛ Mari le Zhozɛf ba'a wəzege nya meɓelahe 
kwa dzebene. 

17Ma kwa nakɛ ŋkɛ hɛ ne, pa hɛ gezete nda ke mbeli wəshi nyi gezete nda ka 
ghwene ta Shala ke hɛ te wəzegea shɛ. 

18Hehake pɛtɛa mbeli nyi kefave ghena shɛ. 

19Ma Mari le ŋa nta ne, pa nde veyi ghena shɛ mbe ghə, zəzə yazəzə nde te kwa 
wənəa nta. 

20Pa ka ya wəshi zhɛneghe geva. Kageze zləvəa Shala hɛ, katsahe ŋkɛ hɛ yitea 
wəshi nyi nakɛ hɛ ba'a nyi fave hɛ. Kaganda ne, nahe pɛtɛa wəshia shɛhɛ 
kemenete geva kala nya gezete nda nde ghwene ta Shala ke hɛ. 

Mbeli kaheka nda slə ke Yɛsə 

21Hɛ deghese kwa sebe ta ŋkɛ ne, nahe və kesla nda mɓɛta ŋkwa ke wəzege 
kese. Pa mbeli hekate nda slə kaYɛsə, slə nya ncɛte nde ghwene ta Shala tewə 
meghekɛ kedzawa hwə. 

Mbeli kakele nda Yɛsə ke Shala 

22Nahe və kese kezha yaɓe ghəa nci yɛ Zhozɛf le Mari kala nya gezete wəshi 
mahalegəa Moyize. Ntəŋə hɛ kadzembe Zhɛrəzalɛm le wəzege kezha ve kwa 
kema ta Mahwətə. 

23Kwa nza ŋkɛ ma ke wəsə mahalegəa Mahwətə: «Kateve geva yayata tezhɛa 
wəzege tekeleke kaŋa Shala.» 

24Pa hɛ dzeghekɛ melɛ kala nya gezete wəsə mahalegəa Mahwətə le gheɗepe 
bake keɗema ŋwalea ghəɗəŋkwə bake. 

25Kwete wəndə ya shɛ pelɛ Zhɛrəzalɛm nya nza sləa ŋkɛ kaSimɛyon. Ma 
wəndəa shɛ ne, wəndə ganyɛ ŋkɛ, kahawe ŋkɛ va Shala, mbe neghe se ta wəndə 
nya ketembele ka Israyɛl ŋkɛ. Nahe Sefəa Shala kenza le. 

26Ma ke Sefəa Shala shɛ shɛ: «Katemte na kenakɛma Mɛsi nya ntave Mahwətə 
na we.» 

27Pa Sefəa Shala keleghe Simɛyon kadzembe ghɛa Shala. Vəa ŋkwa shɛ se 
mbelia ŋkɛ le Yɛsə kezha mene nda wəsə nya gezete wəsə mahalegə. 

28Pa Simɛyon kelete yitea dzeve ta ŋkɛ ba'a tsahekɛ Shala. Ma ke: 

29«Ma tsetsenya gɛ Mahwətə, nahe na keyipəyi meɗe mɛa ŋa kwa: wərə na 
kapelakɛ mava ta ŋa kamte le kwelɛŋe. 

30Kwa nza ŋkɛ nahe 'ya kenakɛ mbele ŋkwa ta ŋa le ntsə ta ɗa, 

31nya veyi na kezha mbeli pɛtɛ. 

32Gheŋkɛ ya kawaŋe nya ketencɛ nda ŋa ke hwelefefi. Laka gheŋkɛ ne, zləvə ya 
te mbelia ŋa, ka Israyɛl.» 

Ghena kelɛŋə nya gezete Simɛyon 

33Hehake yɛ yitenyɛ le meghekɛ va ghena nyi gezete Simɛyon te Yɛsə. 

34Pa Simɛyon wəpikɛ hɛ. Ma ke sha Mari meghekɛa Yɛsə: «Nahe Shala kentave 
wəzege ta ŋa nya kezha bete ta ka Israyɛl kwele kwele hwa hɛɗi keɗema sate 
ta nci te ŋkwa. Katenza ŋkɛ kawəsə nya kencɛ wəsə nya kese va Shala, ama 
kateɗema ghena ta ŋkɛ mbeli. 

35Gheŋkɛ nde tencɛ ghena nyi wəfərəakɛ mbeli mbe ghəa nci kwele kwele te 
ŋwela. Ma gha le ŋa ŋa gɛ male, katempahwe wənəa ŋa yaka kala kafayɛ.» 

Ghena kelɛŋəa Ane 

36Kwete male kakwa mɛ ŋkwa nya nza sləa kaAne ya shɛ Wəzha ta Penəwɛl nya 
kahwelefe ta Asɛr nde. Nahe malea shɛ kenza kehale hale, deke va mberefaŋe 
yamenete nde le za ghala ŋzlete mbeli. 

37Pa nde nza nda kawede, deghesemsə wəfaɗeghəmbe va ta nta. Kanehe geva 
nde le ghɛa Shala we, slene ta Shala yamene nde veci le viɗi, kamene səwəmayɛ 
nde ba'a kasəkwə ghə nde. 

38Pɛkwe nde vəa ŋkwa shɛ, ntake nde katsa nda hana ke Shala. Pa nde gezete 
nda ghena te ghəa wəzegea shɛ ke mbeli nyi keneghe mbele ta ka Zhɛrəzalɛm. 

Zhɛne geva kadzawa Nazarɛt 

39Ma kwa kiɗimte slene nyi 'yɛwete wəshi mahalegəa Mahwətə yɛ Mari le 
Zhozɛf ne, pa hɛ zhɛneghe geva kadzawa Galilɛ, kadzembe meleme ta nci 
Nazarɛt. 

40Ma wəzege le ŋa ŋkɛ ne, kakele ŋkɛ, kambake geva berete ta ŋkɛ. Kwele kwele 
ntsehwele ve, zlaɓa ta Shala ya kənə. 

Yɛsə mbe ghɛa Shala kwa nza va ta ŋkɛ meŋe bakeghəmbe 

41Keva keva dzeme Zhɛrəzalɛm mbeli nyi keyake Yɛsə yitea gəsəkəa Pake. 

42Ma kwa menete va Yɛsə meŋe bakeghəmbe, ntəŋə ŋkɛ le hɛ kadzeme 
Zhɛrəzalɛm yitea gəsəkə kala nya mene hɛ ghalanza. 

43Kwa sebe ta gəsəkə, cape hɛ kalə sha ghɛ, mba Yɛsə tagha mbe Zhɛrəzalɛm. 
Ama keɗepe yɛ yitenyɛ le meghekɛ we. 

44Ma zəzə hɛ ne, hwa mbeli nyi dzeghwa hɛ le hɛ zlaɓe Yɛsə ke hɛ ke ta nci. Ma 
kwa vəghwə hɛ kwetɛŋe ne, ntake hɛ kaghweze ŋkɛ hwa ka menəhɛ nci ba'a ka 
mcɛhɛ nci. 

45Ama kesləyi ŋkɛ hɛ we. Tagha gɛ, pa hɛ zhɛneghe geva kadzeme Zhɛrəzalɛm, 
mbe zele ŋkɛ hɛ. 

46Kwetere wəmbəa hɛ mahekene sepate ŋkɛ hɛ mbe ghɛa Shala. Mentishɛ ŋkɛ 
hwa ka teke nda wəshi ke mbeli, kafa ghena ta nci ŋkɛ, ka'yɛwe ghena ŋkɛ va 
hɛ. 

47Heheɓake pɛtɛa mbeli nyi kefave ntsehwelea ŋkɛ ba'a ghena nya zhɛne ŋkɛ. 

48Ma kwa nakɛ ŋkɛ yɛ yitenyɛ le meghekɛ ne, nahe hɛ kenza hehake, ma ke 
meghekɛ shɛ: «Wəzege ta ɗa, wa raberə menete n'yɛ wəsə nya kala nya na wa? 
Yiteyɛ ŋa le 'ya ne, yɛmə te mɛ va ghen'yɛ kezha zele ŋa we.» 

49Ma ke sha hɛ: «Yitea wa zele ɗa yɛ wa? Keɗepe yɛ nahe ŋkɛ kehi kanza ki ghɛa 
Yiteyɛ ɗa wəka?» 

50Ama kefave ghena nya ɗe ŋkɛ kageze hɛ we. 

51Zhɛne ŋkɛ le hɛ kadzawa Nazarɛt, kafa nda ghena ŋkɛ ke hɛ. Pa meghekɛ veyi 
pɛtɛa wəshi nyi kemenete geva mbe ghəa nta. 

52Kakele Yɛsə, kambake geva ntsehwelea ŋkɛ, zeɗehwe nda ŋkɛ ke Shala, 
tsagha sha mbeli perə. 

Ləwke 3 

Ghena nya zlapete Zhaŋe Batiste 
(MAT 3.1-12; MRK 1.1-8; ZHŊ 1.19-28) 

1Te kwa meŋe mcɛfeghəmbe ta va ta Sɛzar Tibɛre mbe meghe, nya nza Ponse 
Pilate kaŋgwamna te hɛɗia Zhəwdɛ, Hɛrode kameghe te hɛɗia Galilɛ, wəza 
meghekɛa Filipe kawəndə nya te ghəa Itərɛ ba'a Trashonitide, Lizaniyas 
kameghe nya mbe Abilɛne, 

2te və nya nza yɛ Ane le Kayife kambelia jama ta ka dzeghe Shala ne, pa Shala 
gezete nda ghena ke Zhaŋe, wəzege ta Zakari kwamte te ɓerama. 

3Ntake Zhaŋe kadzasle hɛɗi nya dzeyi mɛa Zhəwrdɛŋe. Ma ke sha zlape nda 
ghena ke mbeli: «Zhɛre mə nza ta ŋayɛ yitea mene ŋayɛ batɛme mbeli, katekele 
jaɗafa ta ŋayɛ Shala te wənə.» 

4Kwa nza ŋkɛ ma ke rafete geva mbe palepa ta Ɛzayi, nde mɛ ŋkwa: «Ma ke 
kwete wəndə sha zlape ghena kwamte te ɓerama: Hele nda mə hweŋkwa ke 
Mahwətə, hi nda mə yɛ hweŋkwa tiɗiɗia tiɗiɗia. 

5Katezhiɓə geva yayata zlərə, Katenza yayata ghweme ba'a yayata wəmbə 
kaŋwela. Katenza hweŋkwa nyi mendale mendale tiɗiɗi tiɗiɗi. Katezhɛre 
hweŋkwa nyi kebeze beze ɓerayɛ ɓerayɛ. 

6Tagha gɛ, katenewe mbele ŋkwa ta Shala mbeli pɛtɛ.» 

7Kwele kwele mbeli nyi kese sha Zhaŋe kezha mene batɛme. Ma ke sha hɛ: 
«Ŋwalea mentsape, wa nde tekete ŋayɛ wərə yɛ kambele va hwepe wənə ta 
Shala wa? 

8Mene mə wəshi nyi kenza kancɛte nahe yɛ kezhɛrete nza ta ŋayɛ kaganda. 
Dambeghəma ŋayɛ yɛ kageze: Nahe Abraham kenza kashia n'yɛ, pe yɛ ma. 
Kaganda ne, ma 'ya sha gheyɛ: wərə Shala kazhɛrete pelɛ nyi kaka shihɛnyɛa 
Abraham. 

9Wa nya tseyɛ nya te slərəa wəfe kezha tsasle, yayata wəfe nya keɗema kaya 
ndeɗekə ne, katetsasle ŋkɛ mbeli kadzemɛa ghwə.» 

10Ma ke mbeli 'yɛwete va Zhaŋe: «Wa wəsə nya hi n'yɛ kamene wa?» 

11Ma ke sha hɛ: «Ma wəndə nya nza lekwesa bake ve ne, nta nda ŋkɛ kenya 
ɗema nde ve. Ma wəndə nya nza wəshi kezeme ve ne, neheve ŋkɛ le kweci 
mbeli.» 

12Pa le ka tsehe jaɓeregwale kese sha Zhaŋe kezha mene batɛme, ma ke hɛ shɛ: 
«Nde sleke n'yɛ, wa yahi n'yɛ kamene wa?» 

13Ma ke sha hɛ: «'Yɛwema wəsə yɛ za ma ke nya sləyi yɛ ma.» 

14Ma ke ka sewajɛ 'yɛwakɛ ve perə: «Take ghen'yɛ, wa wəsə nya hi ghen'yɛ 
kamene wa?» Ma ke sha hɛ: «Mba yɛ kezləgwə cɛdɛa wəndə le berete ba'a le 
mbəɗəkwə, ama zlama mə te wəsə nya ŋki ŋayɛ mbeli.» 

15Pɛtɛ mbeli nyi ketsenete geva kaneghe. Ma ke hɛ sha zəzə mbe wənəa nci: «Ya 
kwete nahe Zhaŋe kenza kaMɛsi na?» 

16Ma ke Zhaŋe sha hɛ pɛtɛ: «Ma 'ya ne, le yɛmə mene ŋayɛ batɛme 'ya. Ama 
wəndə nya berete ma ke 'ya nde se tsetsenya, kenza 'ya wərə kawəndə nya 
kepele zewe nyi mbe tsahwa ta ŋkɛ we. Ma gheŋkɛ le ŋa ŋkɛ ne, le Sefəa Shala 
ba'a ghwə temene ŋayɛ batɛme ŋkɛ. 

17Yitea dzeve 'yɛmbe ve kezha mehe ha. Katetsene ha ŋkɛ kwa tame ta ŋkɛ, 
katendə cɛkəvə ŋkɛ le ghwə nya keɗema kamte kaghala ghala.» 

18Le kweci ntsehwele kwele kwele gezete nda Ghena kwatenca nya ganyɛ 
Zhaŋe ke mbeli. 

19Ama nahe Zhaŋe keŋelete ŋgwamna Hɛrode va nya wəmehwe Hɛrodiyade, 
male ta menənyɛ ŋkɛ ba'a va jaɗafa nyi kwele kwele nyi menete ŋkɛ. 

20Pa Hɛrode menete jaɗafa nya za ma ɓiyitsa: pa veyi Zhaŋe kwa daŋgayɛ. 

Zhaŋe kamene nda batɛme ke Yɛsə 
(MAT 3.13-17; MRK 1.9-11) 

21Ma kwa menete nda batɛme Zhaŋe ke mbeli pɛtɛ ne, pa ŋkɛ menete nda ke 
Yɛsə perə. Ma vəa ŋkwa nya səkwə ghə Yɛsə ne, pa ŋkwa nya pelɛ ghweme 
ghwenemte geva. 

22Pa Sefəa Shala sawa kala gheɗepe kadzeghəa Yɛsə. Ma ke ghena gezete geva 
sawa pelɛ ghweme: «Gha ya kaWəzege ta ɗa, kazlama 'ya te gha kwele kwele.» 

Ka shihɛnyɛa Yɛsə 
(MAT 1.1-17) 

23Gare mahekenemsə va ta Yɛsə nda ghate slene ta ŋkɛ ŋkɛ. Ma zəzə mbeli ne, 
nahe ŋkɛ kenza kawəzege ta Zhozɛf, wəzege ta Ɛli, 

24wəzege ta Matat, wəzege ta Lɛvi, wəzege ta Mɛlki, wəzege ta Janay, wəzege ta 
Zhozɛf, 

25wəzege ta Matatiyas, wəzege ta Amos, wəzege ta Nahəwm, wəzege ta Ɛsli, 
wəzege ta Nagay, 

26wəzege ta Ma'at, wəzege ta Matatiyas, wəzege ta Sɛmɛyin, wəzege ta Zhozɛk, 
wəzege ta Zhoda, 

27wəzege ta Yohanan, wəzege ta Rɛza, wəzege ta Zorobabɛl, wəzege ta 
Shɛyaltiyɛl, wəzege ta Nɛri, 

28wəzege ta Mɛlki, wəzege ta Adi, wəzege ta Kosam, wəzege ta Ɛlmadam, 
wəzege ta Ɛr, 

29wəzege ta Yɛshəwa, wəzege ta Ɛliyɛzɛr, wəzege ta Zhorim, wəzege ta Matat, 
wəzege ta Lɛvi, 

30wəzege ta Simɛyon, wəzege ta Zhəwda, wəzege ta Zhozɛf, wəzege ta Zhonam, 
wəzege ta Ɛliyakim, 

31wəzege ta Mɛlɛya, wəzege ta Mɛna, wəzege ta Matata, wəzege ta Natan, 
wəzege ta David, 

32wəzege ta Zhɛsɛ, wəzege ta Obɛd, wəzege ta Bowoz, wəzege ta Sala, wəzege 
ta Nashon, 

33wəzege ta Aminadab, wəzege ta Admin, wəzege ta Arni, wəzege ta Hɛsron, 
wəzege ta Pɛrɛs, wəzege ta Zhəwda, 

34wəzege ta Zhakob, wəzege ta Izak, wəzege ta Abraham, wəzege ta Tɛra, 
wəzege ta Nahor, 

35wəzege ta Serəwg, wəzege ta Rɛwə, wəzege ta Pɛlɛg, wəzege ta Ɛbɛr, wəzege 
ta Shɛla, 

36wəzege ta Kɛnam, wəzege ta Arpaksad, wəzege ta Sɛm, wəzege ta Nowɛ, 
wəzege ta Lɛmɛk, 

37wəzege ta Matəsalɛm, wəzege ta Ɛnok, wəzege ta Yɛrɛd, wəzege ta Malalɛyɛl, 
wəzege ta Kɛnam, 

38wəzege ta Ɛnos, wəzege ta Sɛt, wəzege ta Adam, wəzege ta Shala. 

Ləwke 4 

Gətəli kadzeghe Yɛsə 
(MAT 4.1-11; MRK 1.12-13) 

1Pa Yɛsə zhɛnakame geva same kwa Zhəwrdɛŋe. Nahe ŋkɛ kenza bətə mbe 
Sefəa Shala. Pa Sefəa Shala keleghe ŋkɛ kadzete ɓerama. 

2Pa gətəli dzeghakɛ ŋkɛ kahɛ wəfaɗemsə. Wəsə shɛ kezehwe Yɛsə mbe hɛa 
shɛhɛ we. Ma kwa kiɗi hɛa shɛhɛ ne, pa ma zhɛte nda. 

3Tagha gɛ, ma ke gətəli shɛ: «Ma kenza ŋkɛ Wəzege ta Shala na ne, geze nda ke 
pelɛ nya kezha zhɛrenyɛ ŋkɛ kaɗafa.» 

4Ma ke Yɛsə shɛ: «Ma ke rafete geva mbe Ghena ta shala: Deke ɗafa nde ve ŋkwa 
teghweme we.» 

5Pa gətəli keleghe ŋkɛ kadzeme ŋkwa nya biya ma. Taghanyɛ ne, pa ncɛte nda 
pɛtɛa hɛɗi meghe nyi te hɛɗi lema. 

6Ma ke shɛ: «Kateve ŋa pɛtɛa berete ba'a mcɛləa hɛɗi meghea shɛhɛ 'ya. Kwa 
nza ŋkɛ nahe ŋkɛ kendeke ɗa geva, wərə 'ya kandeke nda ŋkɛ ke wəndə nya ɗe 
'ya. 

7Vatse gɛ, gwəɗəŋə ŋa kwa kema ta ɗa, katenza pɛtɛa wəshia shɛhɛ kaŋa ŋa.» 

8Ma ke Yɛsə shɛ: «Ma ke rafete geva mbe Ghena ta Shala: Mahwətə Shala ta ŋa 
yahi na kahawe ve, deke gheŋkɛ yagwəɗəŋə na kwa kema ta ŋkɛ.» 

9Pa gətəli keleghe ŋkɛ kadzeme Zhɛrəzalɛm, veyi ŋkɛ kwa ghəa ghɛa Shala. Ma 
ke shɛ: «Ma kenza ŋkɛ Wəzege ta Shala na ne, neghaghe ghəa ŋa kadzawa, 

10kwa nza ŋkɛ ma ke rafete geva mbe Ghena ta Shala: Kategeze nda Shala ke ka 
ghwene ta ŋkɛ kaya ŋa. 

11Zhɛne ne, katekele ŋa hɛ te dzeve ta nci kezha ɗema seɗa ta ŋa kampə nda 
geva ke pelɛ.» 

12Ma ke Yɛsə zhɛnete nda: «Ma ke rafete geva mbe Ghena ta Shala: Dzeghema 
Mahwətə Shala ta ŋa na ma.» 

13Ma kwa kiɗimte dzeghe Yɛsə gətəli le mama ta ntsehwele ne, pa slənyɛ yite 
hwa'a te və nya kesləyi geva. 

Yɛsə kagha slene ta ŋkɛ kwa Galilɛ 
(MAT 4.12-17; MRK 1.14-15) 

14Pa Yɛsə zhɛneghe geva kadzawa Galilɛ, viɗi va berete ta Sefəa Shala. Pɛtɛ 
mbeli kageze ghena ta ŋkɛ te hɛɗia shɛ. 

15Kateke nda wəshi ŋkɛ ke mbeli mbe yɛ cɛ kesəkwə ghə ta ka Zhəwif, pɛtɛ 
mbeli kageze zləvəa ŋkɛ. 

Kayɛ Yɛsə ka Nazarɛt we 
(MAT 13.53-58; MRK 6.1-6) 

16Cape Yɛsə kadzawa Nazarɛt, te ŋkwa nya kele ŋkɛ. Ma te veci kezhɛne mpi ne, 
pa dzembe cɛ kesəkwə ghə kala nya seneve ŋkɛ. Pa ŋkɛ sate kajaŋga ghena ta 
Shala. 

17Pa mbeli ndeke nda palepa ta nde mɛ ŋkwa Ɛzayi. Pa ŋkɛ pelemte ba'a sepate 
kwete ŋkwa, ma ke rafete geva te ŋkwa shɛ: 

18«Nahe Sefəa Shala kenza kənəa 'ya. Nahe ŋkɛ kentave ɗa kezha zlape nda 
Ghena kwatenca nya ganyɛ ke ka titikwəa kɛfi, keghwenakɛ ɗa kezha geze pele 
ta ka daŋgayɛ waɗe ba'a pele ta ntsə ta ka ghwələa kɛfi, kezha mbele mbeli nyi 
sa nda yaka kweci mbeli ke hɛ, 

19kezha geze va nya tezlaɓa Mahwətə le mbeli te.» 

20Pa Yɛsə peɗete palepa shɛ, ndeke nda ŋkɛ ke nde mene slene ba'a ntishɛnyɛ. 
Pɛtɛ mbeli nyi mbe cɛa shɛ kavereghe ŋkɛ. 

21Tagha gɛ, ma ke sha hɛ: «Nahe ghena nya gezete nya Ghena ta Shala kemenete 
geva ɓeshi kaŋa ŋayɛ, gheyɛ nyi kefa ghena ta ɗa.» 

22Zlama yazlama pɛtɛa mbeli nyi kefave ghena ta ŋkɛ. Hehake hɛ va ghena 
ganyɛ nya geze ŋkɛ. Ma ke hɛ: «Ashɛ wəzege ta Zhozɛf ŋkɛ wəka?» 

23Ma ke Yɛsə sha hɛ: «Ghəpə yite we, ma pe yɛ sha tegeze ɗa ghena ŋela nya: 
Dakwəterə, mbete ghəa ŋa le ghəa ŋa gɛ gi! Ma pe yɛ tegeze ɗa zhɛkwa: Nahe 
n'yɛ kefave pɛtɛa wəshi nyi kemenete geva kwa Kapɛrnawəm, menete kala 
nyagha teke mbe meleme ta ŋa gi ga!» 

24Ma ke Yɛsə sha hɛ zhɛkwa: «Kaganda ne, ma 'ya sha gheyɛ: Nde mɛ ŋkwa shɛ 
kayɛ ghena ta ŋkɛ mbeli mbe meleme ta ŋkɛ we. 

25Kaganda ne, ma 'ya sha gheyɛ: ghəpə yite we, ka wedidi ya shɛ kwele kwele 
hwa ka Israyɛl vəa ŋkwa nya nza Ɛli teghweme. Te vecia shɛ ne, pa va ɗema me 
kava mahekene ba'a tere ŋkwaŋe. Kwele kwele ma menete geva te yayata 
ŋkwa. 

26Ndagwara keghwenakɛ Ɛli Shala kalə sha kwete wəndəa nci we, ama deke ke 
male wede nya mbe Sarɛpta, te hɛɗia ka Sidon. 

27Ka derena ya shɛ kwele kwele hwa ka Israyɛl te vəa Ɛlizɛ, nde mɛ ŋkwa, ama 
kwete wəndəa nci shɛ kekiɗinyɛ derena wɛŋe te we, ama deke Na'aman nde 
Siri. 

28Kwele kwele hwepete wənə mbeli nyi mbe cɛa shɛ kwa fave ghena shɛ hɛ. 

29Pepelɛhetɛme hɛ sate te ŋkwa, pa hɛ kesakave ŋkɛ mbe meleme ba'a keleghe 
ŋkɛ kadzeme ghəa ghweme nya nza meleme ta nci pelɛ, yitea tsəkwə ŋkɛ 
kadzawa. 

30Ama seɗakwe ŋkɛ shavenyɛ kwelɛ tepe ta nci ba'a dzeghwanyɛ. 

Wəndə nya nza 'yi'yɛghwə yitea ghə ve 
(MRK 1.21-28) 

31Pa Yɛsə dzawa Kapɛrnawəm, meleme ta ka Galilɛ. Kateke nda wəshi ŋkɛ ke 
mbeli te veci kezhɛne mpi. 

32Heheɓake hɛ kwele kwele va ntsehwelea ŋkɛ kateke nda wəshi ke mbeli, kwa 
nza ŋkɛ le berete ta Shala geze nda ghena ŋkɛ ke hɛ. 

33Ma mbe cɛ kesəkwə ghə ne, kwete wəndə nya nza 'yi'yɛghwə yitea ghə ve ya 
shɛ. Ma ke tsate lewela le berete: 

34A! Wa yaɗe na va ghen'yɛ wa Yɛsə nde Nazarɛt? Gha se kezha za sebe te 
ghen'yɛ na? Nahe 'ya keɗepe ŋa, wəndə nya keveyi geva tekeleke nya ghweneke 
Shala na.» 

35Ma ke Yɛsə shɛ le ghyana: «Nza divə, shave ŋa mbe wəndə nya.» Pa 
'yi'yɛghwəa shɛ neghate wəndəa shɛ te ŋkwa kwa kema ta pɛtɛa mbeli nyi 
tagha. Pa nde shavenyɛ mbe kaɗema kemenete nda wəsə kwa ndiremi. 

36Heheɓake mbeli pɛtɛ ve, ma ke hɛ kwelɛ ghəa nci: «Wa nya wəsə wa? Kantsə 
nda ghyana wəndəa shɛ ke yɛ 'yi'yɛghwə le berete, tagha gɛ, kashave hɛ.» 

37Ntake mbeli kageze ghena ta Yɛsə te yayata ŋkwa te hɛɗia shɛ. 

Yɛsə kambe ka zereghwe kwele kwele 
(MAT 8.14-17; MRK 1.29-34) 

38Cape Yɛsə shave mbe cɛ kesəkwə ghə kalə kadzeki ghɛa Simon. Shewə kwa 
hawe ta Simon va ɗawa kwele kwele, pa mbeli 'yɛwakɛ va Yɛsə kezha mbe 
malea shɛ ŋkɛ. 

39Vəkwə Yɛsə kənəa malea shɛ, pa ŋkɛ ntsehete nda ŋzle ke ɗawa. Pa ɗawa ta 
nta kiɗinyɛ, te ŋkwa shɛnyɛ ne, pelɛhetɛme nde. Pa nde takɛ nda wəsə kezeme 
ke hɛ. 

40Yipə le pəkwə veci ne, pɛtɛ mbeli nyi nza mama ta ka zereghwe va hɛ ki ghɛa 
nci fəke nda hɛ ke Yɛsə. Pa ŋkɛ dapaghe dzeve kənəa yayata wəndəa nci ba'a 
mbete hɛ. 

41Kashave 'yi'yɛghwə mbe kweci ka zereghwe kwele kwele le lewela, ma ke sha 
tsa lewela: «Gha ya kaWəzege ta Shala.» Ama pa Yɛsə ŋelete hɛ ba'a fɛake hɛ 
kegeze ghena, kwa nza ŋkɛ nahe hɛ keɗepe gheŋkɛ ya kaMɛsi. 

Yɛsə kazlape ghena mbe Zhəwdɛ 
(MRK 1.35-39) 

42Ma peslema ta ŋkwa ne, cape Yɛsə shave mbe meleme kalə te ŋkwa nya ɗema 
mbeli te. Ntake mbeli kwele kwele kazele ŋkɛ. Ma kwa ntsate ŋkɛ hɛ ne, pa hɛ 
ɗehwe kezha keseyi ŋkɛ kezha ɗema ŋkɛ kaslə yitea hɛ. 

43Ma ke Yɛsə sha hɛ: «Nda 'ya kalə kageze nda Ghena kwatenca nya ganyɛ ta 
Meghea Shala ke kweci meleme perə, kwa nza ŋkɛ kezha gheŋkɛ ghweneke ɗa 
Shala.» 

44Pa ŋkɛ zlapete ghena shɛ mbe cɛ kesəkwə ghə ta ka Zhəwdɛ. 

Ləwke 5 

Yɛsə kaheka ka ghate ta mbeli nyi ketəkwə təkwə 
(MAT 4.18-22; MRK 1.16-20) 

1Te kwete veci, kwa nza Yɛsə mɛa ndərəa Zhɛnɛzarɛt ne, kwele kwele mbeli nyi 
kedzaslete ŋkɛ yitea fa ghena ta Shala. 

2Pa Yɛsə nakɛ kwambelə bake vare hələbə, nahe ka kese kelepe kesawanji kwa 
hɛ kayaɓe bararawea nci. 

3Tarame Yɛsə pelɛ ŋa Simon, ma ke shɛ: «Hendemte geva ɓɛhwɛ seyi vare 
hələbə.» Pa ŋkɛ ntishɛnyɛ kwa kwambelə, ntake ŋkɛ kateke nda wəshi ke mbeli. 

4Ma kwa nahe ghena ta ŋkɛ ne, ma ke sha Simon: «Hendakɛ kwambelə kadzete 
ŋkwəɗə, neghate mə bararawea ŋayɛ kezha kese kelepe.» 

5Ma ke Simon shɛ: «Wəndə kwele, kwa ndərə hɛ ghen'yɛ kakese kelepe, shaŋe 
ghen'yɛ ve ya kwetɛŋe. Ama kwa nza nde gha nde geze ɗa ne, katenegha 'ya.» 

6Ma kwa negheyi hɛ kwa ne, kwele kwele keseve kelepe hɛ, mbe ŋkwahe 
bararawea nci. 

7Pa hɛ ɓakakɛ kweci mbelia nci nyi kwa kwete kwambelə le dzeve kezha se hɛ 
kakemane hɛ. Pɛkwe hɛ, bake pɛtɛ hɛ pɛrekɛ kwambelə le kelepe, weli 
kendahwe kwambelə yɛmə va kwelea kelepe nyi kwa. 

8Ma kwa nakɛ Simon Piyɛre, te ŋkwa shɛnyɛ gwəɗəŋə ŋkɛ yitea hwəa Yɛsə. Ma 
ke shɛ: «Hendemte geva vare 'ya Nde sleke ŋkwa, kwa nza ŋkɛ nde jaɗafa 'ya.» 

9Heɓake Simon, ntake ŋkɛ kabare bare zlaɓe le mbeli nyi nza ŋkɛ le hɛ, va 
kwelea kelepe nyi keseve hɛ. 

10Tsagha shɛ mbeli nyi kemene slene le Simon, yɛ Zhake le Zhaŋe, ŋwalea 
Zɛbɛdɛ. Ma ke Yɛsə sha Simon: «Ghazlənəma na ma. Se mɛa ɓeshi ne, mbeli 
yatekese.» 

11Ma kwa keleke kwambeləa nci hɛ kadzevare hələbə ne, pa hɛ zlenekɛ pɛtɛa 
wəshia nci, pa hɛ təkwə təkwəte Yɛsə. 

Yɛsə kambe nde derena 
(MAT 8.1-4; MRK 1.40-45) 

12Kwa nza Yɛsə mbe kwete hwa melemea shɛhɛ ne, hwa'a kwete wəndə bətə 
mbe derena. Ma kwa nakɛ Yɛsə ŋkɛ ne, gwəɗəŋə ŋkɛ ntiŋə ghə mbe hɛɗi, ma ke 
mpiyi nda dzeve: «Nde sleke ŋkwa, ma keɗe na ne, wərə na kakiɗimte ɗa derena 
ta ɗa wɛŋe.» 

13Pa Yɛsə hake dzeve ba'a kwaɗakɛ ŋkɛ. Ma ke shɛ: «Kaɗe 'ya, nza wɛŋe.» 
Taghanyɛ ne, pa derena kiɗinyɛ te wəndəa shɛ. 

14Ma ke Yɛsə shɛ: «Fa ndeɗekə, geze nda ma na ghena nya ke kwete wəndə ma. 
Ama kwiɗi ncɛte nda ghəa ŋa ke nde dzeghe Shala, dzeghekɛ melɛ kala nya 
gezete Moyize kezha ncɛ nda ke mbeli pɛtɛ nahe na kembe.» 

15Kwele ma geze ghena mbeli te Yɛsə zhɛkwa ke nya kaghate, kwele kwele 
tseneke geva mbeli kezha fa ghena ta ŋkɛ ba'a kezha mbe ghəa nci va yɛ 
zereghwe ta nci. 

16Ama pa Yɛsə slənyɛ kalə te kwete ŋkwa kwetɛŋenyɛ kezha səkwə ghə. 

Yɛsə kambe nde mte mtea geva 
(MAT 9.1-8; MRK 2.1-12) 

17Ma te kwete hɛ, ntake Yɛsə kateke nda wəshi ke mbeli. Tagha kweci ka 
Fariziyɛn ba'a ka teke nda wəshi mahalegə ke mbeli. Se mbe pɛtɛa meleme nyi 
ɓɛhwɛ ɓɛhwɛ dzeyi yitea Galilɛ ba'a Zhəwdɛ se hɛ, tsagha Zhɛrəzalɛm perə. 
Nahe berete ta Mahwətə kenza le Yɛsə kezha mbe mbeli. 

18Pa kweci mbeli keleke kwete nde mte mtea geva te gezle ta ŋkɛ. Ntake hɛ 
kazele hweŋkwa kedzeki ghɛ kezha ve ŋkɛ kwa kema ta Yɛsə. 

19Ama ŋkwa shɛ kezha kele ŋkɛ kadzeki va wəba ta mbeli we. Pa hɛ dzemenji 
pelɛ dɛɓere nya kənəa ghɛ, ŋate ŋkwa te ba'a keleghe ŋkɛ kadzawa te tepe ta 
mbeli kadzawa kema ta Yɛsə. 

20Ma kwa nakɛ Yɛsə nahe mbelia shɛhɛ keyɛte ghena ta ŋkɛ ne, ma ke sha 
wəndə nya shewə: «Mcɛ ɗa, nahe jaɗafa ta ŋa kekelemte geva te wənə.» 

21Ma ke ka rafe wəsə mahalegə ba'a ka Fariziyɛn zəzəte: «Wa sləa nya wəndə 
nya keŋele Shala nya wa? Wa nde nza kakelemte jaɗafa te wənə, keɗema deke 
Shala wa?» 

22Nahe Yɛsə keɗepe wəsə nya zəzə hɛ, ma ke sha hɛ: «Wa raberə nda nza zəzə 
nya kala nya mbe ghəa ŋayɛ wa? 

23Wa ya dekwede ma wa? Geze: Nahe jaɗafa ta ŋa kekelemte geva te wənə na, 
na, geze: Sate te ŋkwa ba'a dzeghwa na? 

24Ama kaɗe 'ya kaɗepe yɛ berete ya va Wəzege ta za kezha kelemte jaɗafa ta 
mbeli te wənə kwake te hɛɗi.» Ma ke sha nde mte mtea geva: «Sate ŋa, kelete 
gezle ta ŋa, kwiɗi sha ghɛa ŋa.» 

25Te ŋkwa shɛnyɛ, pelɛhetɛme wəndəa shɛ kwa kema ta mbeli pɛtɛ, laŋe ŋkɛ 
sha gezle nya se ŋkɛ te meɓelahe, cape ŋkɛ kalə sha ghɛa ŋkɛ. Ma kalə ŋkɛ ne, 
kageze zləvəa Shala ŋkɛ. 

26Benake mbeli pɛtɛ va ghazlənə. Katsahe Shala hɛ, kabare bare hɛ. Ma ke hɛ: 
«Nahe gheɓəmə kenakɛ wəshi meŋele ɓeshi.» 

Yɛsə kaheka Lɛvi 
(MAT 9.9-13; MRK 2.13-17) 

27Ma kwetere wəmbəa ŋkɛ, cape Yɛsə shavenyɛ, dəkwə ŋkɛ te kwete nde tsehe 
jaɓeregwale nya nza sləa ŋkɛ kaLɛvi, mentishɛ te ŋkwa ketsehe jaɓeregwale. 
Ma ke shɛ: «Təkwə təkwə ɗa.» 

28Pelɛhetɛme Lɛvi, pa zlenekɛ pɛtɛa wəshia ŋkɛ ba'a təkwə təkwəte ŋkɛ. 

29Pa Lɛvi takɛ nda wəshi kezeme kwele kwele ki ghɛa ŋkɛ, kwele kwele ka tsehe 
jaɓeregwale ba'a kweci mbeli kazeme ɗafa le hɛ. 

30Ntake ka Fariziyɛn ba'a ka rafe wəsə mahalegə kandəghwə ndəghwə. Ma ke 
hɛ sha mbeli nyi ketəkwə təkwə Yɛsə: «Wa raberə zeme wəsə kezeme yɛ ba'a 
sa wəsə kesa yɛ le ka tsehe jaɓeregwale ba'a kweci ka jaɗafa wa?» 

31Ma ke Yɛsə zhɛnete nda ke hɛ: «Wa tsewe va mbeli nyi lɛŋe lɛŋe le dakwəterə 
wa? Nda mbeli nyi shewə ka ɗe dakwəterə. 

32Kese 'ya kaheka mbeli nyi tiɗiɗi we, ama nyi kaka jaɗafa kezha zhɛre nza ta 
nci hɛ.» 

'Yɛwe te ghəa səwəmayɛ 
(MAT 9.14-17; MRK 2.18-22) 

33Ma ke hɛ sha Yɛsə: «Keveci keveci mene səwəmayɛ mbeli nyi ketəkwə təkwə 
Zhaŋe ba'a səkwə ghə hɛ, kala nya mene mbeli nyi ketəkwə təkwə ka Fariziyɛn. 
Ama ka təkwə təkwə ŋa ne, kazeme wəshi kezeme hɛ ba'a kasa wəshi kesa hɛ.» 

34Ma ke Yɛsə sha hɛ: «Kashɛ mbeli nyi hekakɛ mbeli yitea veghe ɗema zeme 
ɗafa tagha za makwa hwa hɛ na? 

35Ama katese kwete və nya tekelehwe za makwa mbeli va hɛ, te vecia shɛ 
temene səwəmayɛ hɛ.» 

36Ma ke Yɛsə gezete nda ghena keyipə pa ke hɛ zhɛkwa: «Wəndə shɛ kakele 
lekwesa nya kamɛnɛfɛ kezha ntsəzlə te nya kameha we. Kateŋkwahe lekwesa 
shɛ ŋkɛ, va nya ɗema lekwesa mɛnɛfɛ kajikəte geva le nya kameha. 

37Wəndə shɛ ka'yɛ tɛ kwa ghɛni kadzawa slibə hweta nya kameha we. Ma 
kemenete mbeli tsagha ne, katewətətsə slibəa shɛ ŋkɛ. Katesheke tɛ mɛnɛfɛ 
kadzete hɛɗi ba'a bətə tenza slibəa shɛ. 

38Ama slibə mɛnɛfɛ yaɗe mbeli kezha 'yɛ tɛ kwa ghɛni kadzawa. 

39Wəndə shɛ kaɗe tɛ kwa ghɛni kwa se ta nya sahwe tɛ kwa msle msle ŋkɛ we. 
Kwa nza ŋkɛ ma ke mbeli sha geze: Megela ma tɛ kwa msle msle.» 

Ləwke 6 

Yɛsə ba'a veci kezhɛne mpi 
(MAT 12.1-8; MRK 2.23-28) 

1Ma te veci kezhɛne mpi ne, ntəŋə Yɛsə jive mbe yɛ wəvea ha. Pa mbeli nyi 
ketəkwə təkwə ɓeɓeleve yɛ ghəa ha kezha wembele hɛ le dzeve kazeme. 

2Ma ke kweci ka Fariziyɛn sha hɛ: «Wa raberə mene wəsə nya fɛa ɓəmə wəsə 
mahalegəa ɓəmə kemene yɛ te veci kezhɛne mpi wa?» 

3Ma ke Yɛsə sha hɛ: «Kegha yɛ kajaŋgate wəsə nya menete David vəa ŋkwa nya 
hɛ shewə va ma le mbelia ŋkɛ wəka? 

4Pa ŋkɛ dzembe ghɛa Shala, laŋe ŋkɛ sha ɗafa nya ndeke nda mbeli Shala, pa 
zehwe, pa ŋkɛ ndeke nda ke mbelia ŋkɛ. Ndagwara kendeke nda hweŋkwa 
wəsə mahalegəa ɓəmə ke kwete wəndə kazeme ɗafa shɛ we, deke ka dzeghe 
Shala.» 

5Ma ke Yɛsə sha hɛ zhɛkwa: «Wəzege ta za ya kande sleke veci kezhɛne mpi.» 

Wəndə nya kemte mtea dzeve 
(MAT 12.9-14; MRK 3.1-6) 

6Ma te kwete veci kezhɛne mpi ɓiyitsa ne, pa Yɛsə dzembe cɛ kesəkwə ghə, 
ntake ŋkɛ kateke nda wəshi ke mbeli. Tagha kwete wəndə nya kemte mte dzeve 
kwa zeme. 

7Kavereghe Yɛsə ka rafe wəsə mahalegə ba'a ka Fariziyɛn kezha newe kenza 
ŋkɛ katembe ŋkwa ŋkɛ te veci kezhɛne mpi, kwa nza ŋkɛ kaɗe hɛ kave nda fete. 

8Ama nahe Yɛsə keɗepete zəzə ta nci. Ma ke sha wəndə nya kemte mtea dzevea 
shɛ: «Sate, slete ŋa kwa kema ta mbeli pɛtɛ.» Pa wəndəa shɛ sate ba'a sletenyɛ 
te ŋkwa shɛ. 

9Ma ke Yɛsə sha hɛ: «'Ya ka'yɛwe va gheyɛ kenza nahe wəsə mahalegəa ɓəmə 
kendeke nda hweŋkwa ke wəndə kamene nda ganyɛ keɗema wəsə kwa 
ndiremi, kambele wəndə keɗema kaza ŋkɛ te veci kezhɛne mpi.» 

10Newe ke Yɛsə sha hɛ, ma ke sha wəndəa shɛ: «Nteɗete dzeve ta ŋa.» Tsagha 
menete wəndəa shɛ, pa dzeve ta ŋkɛ zhɛrenyɛ megela. 

11Kwele kwele hwepete wənə mbelia shɛhɛ. Ntake hɛ kaŋwashɛ ŋwashɛ kwelɛ 
ghəa nci te wəsə nya temene nda hɛ ke Yɛsə. 

Yɛsə katseha mbeli nyi ketəkwə təkwə meŋe bakeghəmbe 
(MAT 10.1-4; MRK 3.13-19) 

12Ma vəa ŋkwa shɛ, pa Yɛsə dzeme pelɛ ghweme kezha səkwə ghə, hwencɛke 
ncɛke ŋkɛ le ntsə kezha səkwə Shala. 

13Ma kwa kiɗi ŋkwa ne, pa hekakɛ mbeli nyi ketəkwə təkwə ba'a tsehave mbeli 
meŋe bakeghəmbe hwa hɛ. Pa ŋkɛ ndeke nda slə ke hɛ kaka ghwene ta ŋkɛ, 

14Simon nya hekate nda slə ŋkɛ kaPiyɛre ba'a Andrɛ, wəza meghekɛ, Zhake ba'a 
Zhaŋe, Filipe ba'a Bartɛlemi, 



1860 

 

 
Ghena ta Shala 

Kapsiki DC Bible 
©2012 Alliance Biblique du Cameroun and Bible Society of Cameroon. 

 

 
 

 

15Matiye ba'a Tomas, Zhake wəzege ta Alfɛ ba'a Simon nya heka mbeli kande 
mpa yitea hɛɗia ŋkɛ, 

16Zhəwdas, wəzege ta Zhake ba'a Zhəwdas Iskariyote, nya ketepamte Yɛsə. 

Yɛsə kateke nda wəsə ke mbeli ba'a kambe ka zereghwe 
(MAT 4.23-25) 

17Ma kwa sawa Yɛsə le hɛ pelɛ ghweme ne, pa ghereŋe te ŋwela. Tagha mbeli 
nyi ketəkwə təkwə kwele kwele ba'a kweci mbeli tipə tipə nyi kese mbe pɛtɛa 
Zhəwdɛ, Zhɛrəzalɛm ba'a meleme nyi mɛa ndərə, yɛ Tir le Sidon. 

18Ghenci se shɛ kezha fa ghena ta ŋkɛ ba'a kezha mbe ŋkɛ hɛ va zereghwe ta 
nci. Mbeli nyi shewə va 'yi'yɛghwə perə ne, nahe hɛ kembele. 

19Pɛtɛa mbeli keɗe kakwaɗakɛ ŋkɛ, va nya nza kwete berete kashave mbe geva 
ta ŋkɛ kambe hɛ pɛtɛ. 

Zeɗe nza ba'a ndiremi 
(MAT 5.1-12) 

20Pa Yɛsə newakɛ mbeli nyi ketəkwə təkwə, ma ke: Zlama ya va gheyɛ ka 
titikwəa kɛfi, kwa nza ŋkɛ kaŋa ŋayɛ nza Meghea Shala. 

21Zlama ya va gheyɛ nyi shewə va ma tsetsenya, katekemave wəsə kezeme yɛ 
kwele kwele. Zlama ya va gheyɛ nyi kenehwene tsetsenya, va nya nza ŋkɛ 
kateŋ'wəshi yɛ. 

22Zlama ya va gheyɛ kenza mbeli kazlɛ va gheyɛ, kaɗema ntsə ta ŋayɛ, kaŋele 
ŋayɛ ba'a kaŋwashɛ ŋwashɛ ŋayɛ, tewəmbəreke Wəzege ta za. 

23Zlama mə kese ghena shɛ kadzete gheyɛ, mpereke mə va zlama, kwa nza ŋkɛ 
neghe yaneghe ŋayɛ zhɛme nya wəba pelɛ ghweme. Tsagha menete nda ka 
shihɛ nci ke ka mɛ ŋkwa. 

24Ama ndiremi ya te gheyɛ ka galɛpi, kwa nza ŋkɛ nahe yɛ kekemave zeɗe nza 
ta ŋayɛ teke. 

25Ndiremi ya te gheyɛ mbeli nyi behe behe tsetsenya, kwa nza ŋkɛ katezhɛ ŋayɛ 
ma. Ndiremi ya te gheyɛ nyi keŋ'wəshi tsetsenya, kwa nza ŋkɛ teheɗe tenza 
kema te gheyɛ ba'a katenehwene yɛ. 

26Ndiremi ya te gheyɛ kenza mbeli kageze ghena ganji te gheyɛ, kwa nza ŋkɛ 
tsagha menete ka shihɛ nci le ka mɛ ŋkwa tseŋwə. 

Ɗe ka jaga 
(MAT 5.38-48; 7.12a) 

27Ma 'ya sha gheyɛ, gheyɛ mbeli nyi kefa ghena ta ɗa: «Ɗe mə ka jaga ta ŋayɛ, 
mene nda mə ganyɛ ke mbeli nyi kezlɛ va gheyɛ. 

28Wəpikɛ mə mbeli nyi kebezla ŋayɛ, səkwə mə ghə kezha mbeli nyi kegeze 
ghena kwa ndiremi te gheyɛ. 

29Ma kempave ŋa wəndə kwa kwete sleme ne, zhɛrave nda kwete perə. Ma 
kekelehwe karalamea ŋa wəndə ne, pelakɛ ŋkɛ kakele tɛagwarea ŋa perə. 

30Ma ke'yɛwe wəsə wəndə va gha ne, ndeke nda. Ma kekelehwe wəsəa ŋa 
wəndə, 'yɛwema na ve. 

31Kala nya ɗe yɛ kamene ŋayɛ mbeli ne, menete nda mə ke hɛ tsagha. 

32Ma kenza nde deke mbeli nyi keɗe ŋayɛ yaɗe yɛ ne, kashɛ mbeli tsa ŋayɛ hana 
na? Tsagha mene ka jaɗafa, mbeli nyi keɗe hɛ yaɗe hɛ. 

33Ma kemenete nda ganyɛ yɛ ke mbeli nyi kemene ŋayɛ ganyɛ ne, kashɛ mbeli 
tsa ŋayɛ hana na? Tsagha mene ka jaɗafa. 

34Ma kenza ke wəndə nya kenza kaŋkikɛ ŋayɛ nzəɓə nda wəsə yɛ ne, kashɛ 
mbeli tsa ŋayɛ hana na? Pa le ka jaɗafa kanzəɓə nda wəsə ke ka jaɗafa, va nya 
nza hɛ kaŋkikɛ nda ke hɛ. 

35Ama gheyɛ ne, ɗe mə ka jaga ta ŋayɛ, mene nda mə ganyɛ ke hɛ ba'a nzəɓə 
nda mə wəsə ke hɛ, kaɗema kave ghə te ŋki ta ŋkɛ. Katenza zhɛme ta ŋayɛ kwele 
kwele, kaŋwalea Shala tehwə ghweme tenza yɛ. Kwa nza ŋkɛ ganyɛke ŋkɛ laka 
ka tsa nda hana ba'a ka 'yaghwa mehele. 

36Nza mə kaka zhɛ heli yitea mbeli, kala nya nza Yite ŋayɛ kande zhɛ heli yitea 
mbeli. 

Mba yɛ keve nda fete ke kweci mbeli 
(MAT 7.1-5) 

37Mba yɛ keve nda fete ke kweci mbeli, yagha Shala kateve ŋayɛ fete. Mba yɛ 
kemeha ghwə te kweci mbeli yagha Shala kameha ghwə te gheyɛ. Kelemte mə 
ghena nyi bezemte ŋayɛ kweci mbeli te wənə, katekelemte ŋa ŋayɛ Shala te 
wənə perə. 

38Ɗa nda mə wəshi ke kweci mbeli, kateɗa ŋayɛ wəshi Shala. Katebete wəshi 
kwele kwele mbeli kwa slibə nya wəba ta lekwesa ta ŋayɛ, ketseɓa tseɓa ba'a 
keshakwe shakwe, katenza hɛ viɗi viɗi kabete bete. Kwa nza ŋkɛ ne, wəsə nya 
se yɛ kamene nda ke kweci mbeli yatemene ŋayɛ Shala.» 

39Ma ke Yɛsə gezete nda kwete ghena keyipə pa ke hɛ zhɛkwa: «Kashɛ ghwələ 
ncɛte nda hweŋkwa ke kwete ghwələ na? Ma kenza ŋkɛ tsagha ne, bake nci 
tebete hɛ kwa ki. 

40Kenza wəndə nya ketəkwə təkwə kwele ma ke Nde sleke ŋkɛ we. Ama kala 
nde sleke ŋkɛ tenza wəndə nya ketəkwə təkwə nya ketekeve wəsə tiɗiɗi yite. 

41Yitea wa newe kwa shekwəli nya mbe ntsə ta wəza meyɛ ŋa na, sərə təkwə 
nya mbe ntsə va gha wa? 

42Tsema shɛ na geze sha wəza meyɛ ŋa: Wəza meyɛ ɗa, kaba kakelemte ŋa 
shekwəli 'ya mbe ntsə ta ŋa, a pa, mba təkwə mbe ŋa ŋa wa? Nde mbəɗəkwə, 
kelemte təkwə nya mbe ntsə ta ŋa. Tagha gɛ, katenewe ŋkwa ghwɛaɗɛaɗɛa 
kezha kele shekwəli nya mbe ntsə ta wəza meyɛ ŋa. 

Wəfe ba'a yɛ ya ta ŋkɛ 
(MAT 7.16-20; 12.33-35) 

43Kaya wəfe ganyɛ ndiremike we, kaya wəfe nya ndiremi ganyɛke we. 

44Te yɛ ya ta ŋkɛ ɗepe yayata wəfe mbeli. Kandave yɛ dasekwa mbeli te tigə na? 
Kandave mekweɗa mbeli te hwele na? 

45Ma wəndə nya ganyɛ ne, wəshi ganji yakele ŋkɛ same kwa wənəa ŋkɛ nya kala 
tame. Ma nde ndiremia mehele ne, wəsə kwa ndiremi yakele ŋkɛ same kwa 
wənəa ŋkɛ. Kwa nza ŋkɛ wəshi nyi nza wənə viɗi va hɛ yageze mɛ. 

Ghena keyipə pa te ghɛ bake 
(MAT 7.24-27) 

46Wa raberə nda heka ɗa yɛ: Nde sleke ŋkwa, Nde sleke ŋkwa, pe yɛ, kaɗema 
yɛ mene wəshi nyi geze ŋayɛ 'ya wa? 

47Ma yayata wəndə nya kese sha 'ya, nya kefa ghena nyi geze 'ya ba'a nya 
kemene slene le hɛ ne, 'ya katencɛ ŋayɛ le wa nza ŋkɛ yipə yipə: 

48yipə yipə ŋkɛ le wəndə nya keŋa ghɛ. Pa ŋkɛ late ki lɛame kezha shihəa ŋkɛ 
hwa'a te keleɓa. Mpəɗə kesenyɛ ghwa, mbeɓe ke yɛmə sha cɛa shɛ, shaŋe ŋkɛ 
va ŋzla va nya nza ŋkɛ tiɗiɗi ŋate mbeli. 

49Ama wəndə nya kefate ghena ta ɗa nda ɗema ŋkɛ kese kamene slene le ne, 
yipə yipə ŋkɛ le wəndə nya keŋate ghɛ te ghəa hɛɗi, kaɗema ŋkɛ kese kala shihə. 
Mpəɗə kesenyɛ ghwa kambeɓe ghɛa shɛ, ghwəpə ghɛa shɛ ŋzlanyɛ, rɛɗɛ ŋkɛ.» 

Ləwke 7 

Yɛ ta kwete wəndə nya te ghəa ka sewajɛ 
(MAT 8.5-13) 

1Ma kwa kiɗimte geze nda ghena Yɛsə ke mbeli ne, cape ŋkɛ kadzawa 
Kapɛrnawəm. 

2Kwagha ne, kwete wəndə nya te ghəa ka sewajɛa ka Rome ya shɛ. Shewə kwete 
mava ta ŋkɛ kwele kwele cɛame cɛame yɛmə. Kwele kwele ɗe mava ta ŋkɛa shɛ 
ŋkɛ. 

3Ma kwa fave ghena nya geze mbeli te Yɛsə ŋkɛ ne, pa ghweneghe mbelia jama 
ta ka Zhəwif kezha 'yɛwe va Yɛsə kase ŋkɛ kambe nde mene ta ŋkɛ. 

4Pɛkwe hɛ sha Yɛsə, pa hɛ mpiyi nda dzeve, ma ke hɛ shɛ: «Ma wəndəa shɛ ne, 
tserame kekemanakɛ ŋkɛ na. 

5Kaɗe hwelefe ta ɓəmə ŋkɛ, gheŋkɛ nde ŋate n'yɛ cɛ kesəkwə ghə.» 

6Ntəŋə Yɛsə le hɛ. Ma takwa takwa hɛ yitea ghɛa shɛ ne, pa wəndəa shɛ 
ghweneghe ka mcɛhɛnyɛ, ma ke hɛ shɛ: «Nde sleke ŋkwa, leɓema ghəa ŋa na 
ma. Kehi 'ya kawəndə nya dzeki ghɛa ŋkɛ na we. 

7Va nya nza ŋkɛ kehi 'ya kalə sha gha we. Ɗama ta ŋa kegezete ghena ne, 
katembe nde mene slene ta ɗa shɛ. 

8'Ya le ghəa ɗa ne, kafa nda ghena 'ya ke mbelia jama nyi kənəa 'ya, ka sewajɛ 
nyi kefa ɗa ghena ya va perə: Kwiɗi, 'ya sha kwete, ntəŋə ŋkɛ. Nde, 'ya sha 
kwete, kase ŋkɛ. Menete nya, 'ya sha mava ta ɗa, kamene wəsəa shɛ ŋkɛ.» 

9Ma kwa fate ghena shɛ Yɛsə, hake ŋkɛ. Tewətelɛwe ŋkɛ sha geva laka mbeli nyi 
kezele kwele kwele, ma ke: «Kaganda ne, ma 'ya sha gheyɛ: kegha 'ya kanakɛ yɛ 
nya kala nya ya hwa ka Israyɛl we.» 

10Ma kwa zhɛneke geva mbeli nyi ghwenakɛ wəndə nya te ghəa ka sewajɛa shɛ 
kase sha mava shɛ ne, nahe ŋkɛ kenza bazhaŋe. 

Yɛsə kazhɛne nda mpi ke wəzege ta kwete male wede 

11Kwetere wəmbəa ŋkɛ, cape Yɛsə kalə kadzembe kwete meleme nya nza sləa 
ŋkɛ kaNayin, mbeli nyi ketəkwə təkwə ba'a kweci mbeli kwele kwele ka 
begheghe ŋkɛ. 

12Ma vəa ŋkwa nya nza ŋkɛ takwa takwa kadzembe meleme ne, kakele kwete 
wəndə kemte mte mbeli kadzeme kwele, nahe ŋkɛ kenza kawəzege kwetɛa 
kwete male wede. Kwele kwele mbeli nyi mbe melemea shɛ kwa sebe ta malea 
shɛ. 

13Ma kwa nakɛ malea shɛ Nde sleke ŋkwa ne, kwele kwele zhɛte nda helia ŋkɛ 
yite. Ma ke shɛ: «Nehwenema na ma.» 

14Pa ŋkɛ hendeke geva ba'a pa kwaɗakɛ ghamca, ghereŋe mbeli nyi kekele 
wəndə kemte mte. Ma ke Yɛsə: «Megela ganyɛ, 'ya nde geze ŋa, feɗeghe ŋa!» 

15Tagha gɛ, pa wəndə kemte mtea shɛ ntishɛ, ntake ŋkɛ kageze ghena. Pa Yɛsə 
zhɛnave nda ŋkɛ ke meghekɛ. 

16Benake mbeli pɛtɛ, ntake hɛ katsahe Shala, ma ke hɛ: «Nahe nde mɛ ŋkwa ta 
Shala nya wəba kenca hwa gheɓəmə ɓeshi. Nahe Shala kese kakemane mbelia 
ŋkɛ.» 

17Ntake mbeli kageze wəsə nya menete Yɛsə mbe pɛtɛa Zhəwdɛ ba'a kweci 
meleme nyi dzeyi yite. 

Mbeli nyi ghwenakɛ Zhaŋe Batiste 

(MAT 11.2-19) 

18Pa mbeli nyi ketəkwə təkwə Zhaŋe gezete nda pɛtɛa wəshi nyi kemenete 
geva. Pa Zhaŋe hekakɛ kweci mbelia nci bake 

19ba'a ghweneghe hɛ kalə sha Nde sleke ŋkwa, ma ke hɛ 'yɛwete ve: «Gha ya 
kawəndə nya neghe se ta ŋkɛ n'yɛ na, na, kwete wəndə yaneghe n'yɛ na?» 

20Ma kwa se hɛ sha Yɛsə ne, ma ke hɛ shɛ: «Zhaŋe Batiste nde ghweneke n'yɛ, 
ma ke sha gha: Gha wəndə nya neghe se ta ŋkɛ n'yɛ na, na, kwete wəndə 
tekeleke na?» 

21Ma taghanyɛ hɛ ne, kwele kwele Yɛsə mbete mbeli va zereghwe ta nci, va 
wəshi nyi kezhɛ nda ke hɛ ba'a va yɛ 'yi'yɛghwə, pa pelemte nda ntsə ta ka 
ghwələa kɛfi kwele kwele. 

22Ma ke zhɛnete nda ke mbeli nyi ghwenakɛ Zhaŋe: «Kwiɗi mə kalə kageze nda 
wəshi nyi nakɛ yɛ ba'a nyi fate yɛ ke Zhaŋe: kanewe ŋkwa ka ghwələa kɛfi, 
kadzeghwa ka gwadare tiɗiɗi, kembe mbe ka derena, kafa ghena ka mədəŋəa 
kɛfi, kasame mbeli nyi kempə mpə kwa kwele, kazlape nda Ghena kwatenca 
nya ganyɛ mbeli ke ka titikwəa kɛfi. 

23Zlama ya va wəndə nya keɗema kateteɗe tewəmbəreke 'ya Shala.» 

24Ma kwa slənji mbeli nyi ketəkwə təkwə Zhaŋe, ntake Yɛsə kageze nda ghena 
te ghəa Zhaŋe ke mbeli nyi tagha. Ma ke: «Wa yase yɛ kwamte te ɓerama 
kanewe wa? Bəremə nya kegaŋkəɗə va sefə na? 

25Wa yase yɛ kanewe tsagha wa? Wəndə nya keseɗete lekwesa ganji na? Ama 
ma mbeli nyi keseɗe lekwesa ganji nyi kaka galɛpi ne, kwa degha ta ka meghea 
kɛfi nza hɛ wəka? 

26Nde mɛ ŋkwa yase yɛ kanewe na? Ma 'ya sha gheyɛ ne, kaganda shɛ ŋkɛ, ama 
za ma ŋkɛ ke nde mɛ ŋkwa. 

27Kwa nza ŋkɛ ma ke Ghena ta Shala gezete te ghəa Zhaŋe: Wa nya 'ya nya 
kaghwene nde mɛ ŋkwa ta ɗa te kema ta ŋa kezha hi ŋa hweŋkwa.» 

28Ma ke Yɛsə mtsehete: «Ma 'ya sha gheyɛ: wəndə shɛ keyake geva hwa male 
kwele ma ke Zhaŋe Batiste we. Ndagwara kwele ma wəndə nya ɓɛhwɛ mbe 
Meghea Shala ke Zhaŋe. 

29Pa pɛtɛ mbeli ba'a ka tsehe jaɓeregwale fate ghena ta Zhaŋe. Nahe hɛ 
keɗepete tiɗiɗi Shala, vatse 'yɛwe batɛme hɛ va Zhaŋe. 

30Ama ka Fariziyɛn ba'a ka rafe wəsə mahalegə ne, nahe hɛ kewəfəyite wəsə 
nya ɗe Shala kamene nda ke hɛ, hɛreɗɛ hɛ ɗema batɛmea Zhaŋe.» 

31Ma ke Yɛsə zhɛkwa: «Le wa nza 'ya kayipəte mbeli nyi tsetse ŋkwa tse wa? 
Wa wəndə nya nza hɛ yipə yipə le tse wa? 

32Yipə yipə hɛ le ŋwale nyi ketsenete geva te ŋkwa shikwə, ma ke kweci sha 
zlape nda ghena ke kweci mbelia nci: Nahe ghen'yɛ kevɛte ŋayɛ shela, kese yɛ 
kawetse we. Nahe ghen'yɛ keghate ŋayɛ nehwene, kese yɛ kanehwene we. 

33Kwa nza ŋkɛ nahe Zhaŋe Batiste kese. Kazeme ɗafa ŋkɛ ba'a kasa tɛ ŋkɛ we. 
Ama ma pe yɛ sha geze: 'Yi'yɛghwə ya yitea ghə ve. 

34Nahe Wəzege ta za kese, kazeme wəsə kezeme ba'a kasa wəsə kesa ŋkɛ. Ama 
ma pe yɛ gezete: Wa nya nde ɓerawe ba'a nde ghwəyi nya kamcɛnyɛa ka tsehe 
jaɓeregwale ba'a ka jaɗafa nya gɛ! 

35Ama nahe ntsehwele ta Shala kenza tiɗiɗi sha mbeli nyi keyɛ ŋkɛ pɛtɛ.» 

Yɛsə ki ghɛa Simon, nde Fariziyɛn 

36Pa kwete nde Fariziyɛn hekakɛ Yɛsə yitea zeme wəsə ki ghɛa ŋkɛ. Cape Yɛsə 
kalə shɛ, ntake ŋkɛ kazeme wəsə kezeme. 

37Pɛkwe kwete male se mbe meleme, male mefətekwə nde. Nahe nde kefave ki 
ghɛa nde Fariziyɛn Yɛsə kazeme ɗafa. Pa nde keleke tereme viɗi 'wərdə te. 

38Gwəɗəŋə nde yitea seɗa ta Yɛsə. Ntake nde kanehwene sərəɓə sərəɓə ba'a 
kaɓasle seɗa ta ŋkɛ le nehwene. Kwa sebe ta ŋkɛ, kasehwe hɛ nde le shintia 
ghəa nta, kahəməwə hɛ nde ba'a kasheke 'wərdə nde te hɛ. 

39Ma kwa nakɛ wəsəa shɛ nde Fariziyɛn nya kehekakɛ Yɛsə ne, ma ke mbe ghəa 
ŋkɛ: «Ma ya nde mɛ ŋkwa wəndə nya kaganda ne, nza wərə ŋkɛ kaɗepete male 
nya kekwaɗe ŋkɛ nya tsetsenya kakwa jaɗafa.» 

40Ma ke Yɛsə sha nde Fariziyɛn shɛ: «Simon, kwete ghena ya shɛ va 'ya kageze 
ŋa.» Ma ke Simon: «Geze gi, nde sleke ɗa.» 

41Ma ke Yɛsə shɛ: «Pa kwete wəndə nzəɓəave nda cɛdɛ ke kweci mbeli bake. 
Slibə mcɛfemsə ya va kwete, slibə mcɛfe ŋa kwete. 

42Ma kwa ɗema wəsə va hɛ kezha ŋki nda ne, pa zhɛakɛ heli yitea hɛ bakea nci. 
Nyama wəndə hwa mbeli nyi bake nyi nde teɗe ŋkɛ za ma wa?» 

43Ma ke Simon shɛ: «Ma zəzə 'ya ne, za ma wəndə nya sərəakɛ nda dewa ta ŋkɛ 
nya kwele ŋkɛ.» Ma ke Yɛsə shɛ: «Kaganda ya va gha.» 

44Pa Yɛsə zhɛrete geva laka malea shɛ, ma ke sha Simon: «Kanewe male nya na 
na? Nahe 'ya kesəaki ghɛa ŋa, ama kegəate ɗa yɛmə na te seɗa ta ɗa we, ama 
ghenta ne, nahe nde kepɛkɛ ɗa seɗa ta ɗa le nehwene ta nta ba'a kesehwemte 
hɛ le shintia ghəa nta. 

45Kehəməwəve ɗa na we, ama ghenta, ghala səaki nde ne, kefɛa nde yitea 
həməwə seɗa ta ɗa we. 

46Keshekeyi ɗa n'yi na mbe ghəa ɗa we, ama ghenta ne, nahe nde keshekeyi 
'wərdə te seɗa ta ɗa. 

47Vatse gɛ, ma 'ya sha gha: nahe ɗe nya wəba nya ncɛte nya nde kencɛte nahe 
jaɗafa ta nta nyi kwele kwele kekelemte geva te wənə. Ama wəndə nya kelemte 
nda ghena mbeli ɓɛhwɛ te wənə ne, ɓɛhwɛ ncɛ ɗe ŋkɛ.» 

48Ma ke Yɛsə sha malea shɛ: «Nahe yɛ jaɗafa ta ŋa kekelemte geva te wənə.» 

49Ma ke mbeli nyi kezeme ɗafa le Yɛsə kwelɛ ghəa nci: «Wa sləa nya wəndə nya 
kekelemte nya pa le jaɗafa te wənə wa?» 

50Ama ma ke Yɛsə sha malea shɛ: «Yɛ ta ŋa nde mbelete ŋa. Kwiɗi kwelɛŋe.» 

Ləwke 8 

Mi nyi kebeghe Yɛsə 

1Cape Yɛsə kalə kadzembe meleme nyi jama jama ba'a nyi ɓɛhwɛ ɓɛhwɛ. 
Kazlape nda Ghena kwatenca nya ganyɛ ta Meghea Shala ŋkɛ ke mbeli. Kabeghe 
ŋkɛ mbeli nyi ketəkwə təkwə meŋe bakeghəmbe, 

2zlaɓe le kweci mi nyi mbelete ŋkɛ va 'yi'yɛghwə ba'a zereghwe: Mari nya heka 
mbeli kaMari ta ka Magdala nyi ŋkamte 'yi'yɛghwə ŋkɛ mberefaŋe shave mbe, 

3Zhane male ta Shəza nya kasləwəfəa Hɛrode, Səzane ba'a kweci mi kwele 
kwele nyi kekemane yɛ Yɛsə le mbeli nyi ketəkwə təkwə le wəshia nci. 

Ghena keyipə pa te nde tsawe ha 
(MAT 13.1-9; MRK 4.1-9) 

4Kwele kwele mbeli nyi kese sha Yɛsə se mbe yayata meleme. Ma ke sha hɛ le 
ghena keyipə pa: 

5«Ntəŋə kwete nde tsawe ha shave ki ghɛ kalə katsawe ha. Ma vəa ŋkwa nya 
ŋkisə ha ŋkɛ te wəvea ŋkɛ ne, pa kweci betenji kwa hweŋkwa, pa mbeli 
ŋkeɗemte hɛ ba'a pa 'yɛ se katsehahwe hɛ. 

6Pa kweci betenji kwelɛ pelɛ. Ma kwa pese hɛ ne, pa hɛ ghwelenji va nya ɗema 
nese te ŋkwa shɛ. 

7Ma kweci ha shɛhɛ ɓiyitsa ne, hwa tigə menji hɛ. Pa tigə ŋkweŋkwahemte hɛ. 

8Pa kweci ha shɛhɛ menji te hɛɗi ganyɛ. Pa hɛ pese ba'a yate ya kwele kwele, 
gwəmsə ya kwa yayata ghəa ha.» Ma ke Yɛsə mbakete: «Fa ghena wəndə nya 
nza sleme ve!» 

Wa raberə geze ghena Yɛsə le ghena keyipə pa wa? 
(MAT 13.10-17; MRK 4.10-12) 

9Ma ke mbeli nyi ketəkwə təkwə 'yɛwakɛ ve: «Wa ghena nya mbe ghena keyipə 
pa nya wa?» 

10Ma ke sha hɛ: «Nahe Shala kendeke ŋayɛ hweŋkwa kaɗepe wəshi nyi 
tewəfərə te ghena ta Meghea Shala. Ama ke kweci mbeli ne, le ghena keyipə pa 
geze nda mbeli ke hɛ, baŋe hɛ kanewe ŋkwa, ama kaveregheve hɛ we, baŋe hɛ 
kafa ghena, ama kafave ghena nya mbe hɛ we.» 

Yɛsə kancɛ ghena keyipə pa te nde tsawe ha 
(MAT 13.18-23; MRK 4.13-20) 

11Wa nya wəsə nya ɗe ghena keyipə pa shɛ kageze nya: ma ha nya tsawe mbeli, 
gheŋkɛ ghena ta Shala. 

12Yipə yipə kweci mbeli le mɛa hweŋkwa nya bete kweci ha te. Nahe hɛ kefave 
ghena kaghate, pɛkwe gətəli, pa nteɗehwe ghena shɛ shave mbe wənəa nci, 
kezha ɗema hɛ kayɛ ghena shɛ ba'a kambele. 

13Ma kweci mbeli ɓiyitsa ne, yipə yipə hɛ le ŋkwa nya hwa pelɛ. Ma kwa fate 
ghena hɛ ne, pa hɛ yɛte le zlama, ama kepelave nda hweŋkwa hɛ kaha slərə we. 
Pa hɛ yɛte kahɛ ɓɛhwɛ, ma kese mbeli kaghwete hɛ, pa hɛ zlenekɛ ghena 
zhɛkwa. 

14Ma ha nya kebete hwa tigə ne, kala mbeli nyi kefa ghena hɛ. Ama wəshi nyi 
zəzə hɛ, mcɛləa nci, sla ntsə yitea wəshi nyi keghwete ŋkwa ka fɛa ghena shɛ. 
Kamenete wəsə ganyɛ ghena shɛ mbe wənəa nci we. 

15Ma ha nya keme te hɛɗi ganyɛ ne, gheŋkɛ mbeli nyi kefate ghena le mehele 
nya ganyɛ ba'a nya gweɗakwe, nyi kenzanji dɛŋe dɛŋe te ba'a nyi keyate ya. 

Ghena keyipə pa te paterela 
(MRK 4.21-25) 

16Wəndə shɛ kandə ghwə kwa paterela kezha dzəɓə wəsə kənə keɗema kezha 
ve mbeyitere ŋgezle we. Ama pelɛ ghəa ŋkwa ve mbeli yitea newe ŋkwa mbeli 
nyi kedzembe cɛ yite. 

17Kwa nza ŋkɛ pɛtɛ tencɛ geva wəshi nyi tewəfərə, pɛtɛ tencɛ geva zeweve ta 
ghena nya ɗema mbeli kancɛ. 

18Ntsehwele mə yitea fa ghena ta ŋayɛ. Kwa nza ŋkɛ ma wəndə nya nza wəshi 
ve ne, katemtsehe nda wəshi mbeli. Ama wəndə nya ɗema wəsə ve ne, ya wəsə 
nya ɓɛhwɛ nya zəzə ŋkɛ ve ne, katekele mbeli ve. 

Yɛ meghekɛa Yɛsə le ka menəhɛnyɛ 
(MAT 12.48-50; MRK 3.31-35) 

19Pɛkwe yɛ meghekɛa Yɛsə le ka menəhɛnyɛ sha Yɛsə. Ama shaŋe hɛ kantsehe 
te ŋkwa nya nza ŋkɛ va wəba ta mbeli. 

20Ma ke mbeli sha Yɛsə: «Pelɛ kwa degha yɛ meyɛ ŋa le ka menəhɛ ŋa. Kaɗe hɛ 
kakwaɗe sha gha.» 

21Ma ke Yɛsə sha mbeli: «Ma meyɛ ɗa ba'a ka menəhɛ ɗa ne, mbeli nyi keve 
sleme yitea ghena ta Shala ba'a nyi kemene slene le.» 

Yɛsə kagweɗakwe sefə nya wəba 
(MAT 8.23-27; MRK 4.35-41) 

22Te kwete veci ne, pa Yɛsə dzawa kwambelə le mbeli nyi ketəkwə təkwə. Ma 
ke sha hɛ: «Mbi ɓəmə kajive kwete kema ta hələ.» Cape hɛ kajive. 

23Ma kajive hɛ ne, pa Yɛsə dzeyitenyɛ yitea hɛ. Tewə ketemə ne, pa sefə nya 
wəba vɛte vɛ te ndərə. Ntake yɛ gaŋkeɓe ta ndərə kasheke geva kadzawa 
kwambelə, nahe hɛ kenza kwa hweŋkwa ta za. 

24Pa hɛ hendave nda geva ke Yɛsə ba'a feɗeghete ŋkɛ. Ma ke hɛ shɛ: «Nde sleke 
n'yɛ, nde sleke n'yɛ, gheɓəmə kaza!» Pa Yɛsə feɗeghe, pa ŋkɛ ntsehete nda ŋzle 
ke sefə ba'a yɛ gaŋkeɓe ta ndərə. Tagha gɛ, gweɗakwe sefə, tikə tikə ŋkwa. 

25Ma ke Yɛsə sha mbeli nyi ketəkwə təkwə: «Tema yɛ ta ŋayɛ wa?» Ama shewə 
hɛ va ghazlənə, hehake hɛ va ghena shɛ. Ma ke hɛ kwelɛ ghəa nci: «Wa nya 
hwelefe ta wəndə nda fa nda ghena yɛ sefə le yɛmə wa?» 

Yɛsə kambe nde 'yi'yɛghwə 
(MAT 8.28-34; MRK 5.1-20) 

26Hwa'a hɛ ntsehe pelɛ kema ta hələ, te hɛɗia ka Zhɛraza nya mbe kema ta 
Galilɛ. 

27Ma kwa sawa Yɛsə kwa kwambelə ne, pa kwete wəndə shave mbe meleme 
shɛ. Ma wəndəa shɛ ne, 'yi'yɛghwə ya yitea ghə ve, ghalanza ŋkɛ kadzeghwa 
mederelaŋe, kanza ŋkɛ ki ghɛ we, ama hwa kwele nza ŋkɛ. 

28Ma kwa nakɛ Yɛsə ŋkɛ ne, kɛake sha lewela le berete, gwəɗəŋə ŋkɛ yitea seɗa 
ta ŋkɛ. Ma ke zlapete: Wa yaɗe na le 'ya wa, Yɛsə Wəzege ta Shala tehwə 
ghweme? Təhwə təhwə ŋa 'ya, mba na kesa ɗa yaka. 

29Kwa nza ŋkɛ nahe Yɛsə kegezete nda ke 'yi'yɛghwəa shɛ kashave mbe wəndəa 
shɛ. Kwele kwele zhigə zhɛte nda 'yi'yɛghwəa shɛ. Kahwepe seɗa ba'a dzeve ta 
wəndəa shɛ mbeli le zewe lɛ kezha ya ŋkɛ, ama kaŋsle yɛ zewe lɛ ŋkɛ, kakele 
ŋkɛ 'yi'yɛghwə kadzete ɓerama. 

30Ma ke Yɛsə 'yɛwete ve: «Wa sləa ŋa wa?» Ma ke zhɛnete: «Wəvəsə sləa ɗa.» 
Kwa nza ŋkɛ kwele kwele 'yi'yɛghwə nyi kedzembe wəndəa shɛ. 

31Ma ke 'yi'yɛghwəa shɛhɛ mpiyi nda dzeve ke Yɛsə: «Təhwə təhwə, mba na 
keŋka n'yɛ kadzawa daŋgayɛa yɛ 'yi'yɛghwə.» 

32Tagha kweci gərədə kwele kwele kazele wəshi kezemea nci dzeme vare 
ghweme. Ntake 'yi'yɛghwəa shɛhɛ kasəkwə hweŋkwa va Yɛsə yitea pelakɛ hɛ 
ŋkɛ kadzembe gərədəa shɛhɛ. Pa Yɛsə pelave nda hweŋkwa ke hɛ. 

33Pa hɛ shavenji mbe wəndəa shɛ ba'a dzembenji mbe yɛ gərədə. Kwesayɛ 
gərədəa shɛhɛ pɛtɛ betakawa geva sawa pelɛ wəmbəa ŋkwa kadzawa ndərə. 
Pɛtɛ hɛ mpənji. 

34Ma kwa nakɛ wəsə nya kemenete geva mbeli nyi keya gərədə ne, kweracɛ hɛ 
le hwɛ. Pa hɛ gezete nda ghena shɛ ke mbeli dzeyi mbe meleme nyi jama jama 
ba'a nyi ɓɛhwɛ ɓɛhwɛ. 

35Tekwəsəmə mbeli shave mbe meleme kanewe wəsə nya kemenete geva. Ma 
se hɛ sha Yɛsə ne, tagha hɛ le wəndə nya shavenji 'yi'yɛghwə mbe, mentishɛ ŋkɛ 
yitea seɗa ta Yɛsə, lekwesa ya kənəa geva ve, tiɗiɗi mehele ta ŋkɛ. Tagha gɛ, 
benake hɛ va ghazlənə. 

36Ma mbeli nyi kenakɛ mbele ta wəndəa shɛ ne, pa hɛ gezete nda ke hɛ tsema 
tsema mbenyɛ nde 'yi'yɛghwəa shɛ. 

37Ntake ka Zhɛraza katsa nda təhwətə ke Yɛsə kezha slənyɛ ŋkɛ te hɛɗia nci. 
Zhɛne Yɛsə kadzawa kwambelə kadzeghwanyɛ. 

38Ma wəndə nya kembelenyɛ va 'yi'yɛghwə ne, pa 'yɛwakɛ va Yɛsə kezha sərə 
ŋkɛ kanza yite. Ama pa Yɛsə ɗema. Ma ke shɛ: 

39«Kwiɗi sha ghɛa ŋa shɛ na geze nda wəshi nyi menete ŋa Shala pɛtɛ ke mbeli.» 
Ntəŋə wəndəa shɛ yitea zlape nda pɛtɛa wəshi nyi menete nda Yɛsə ke mbeli 
nyi mbe meleme. 

Wəzha ta Zhayirəs ba'a male nya kekwaɗakɛ lekwesa ta Yɛsə 
(MAT 9.18-26; MRK 5.21-43) 

40Ma kwa senyɛ Yɛsə shave pelɛ kwete kema ta ndərə ne, pa mbeli kemaneve 
ŋkɛ le zlama, kwa nza nde pɛtɛ hɛ kaneghe. 

41Pɛkwe kwete wəndə sləa ŋkɛ Zhayirəs. Gheŋkɛ ya kawəndə nya te ghəa cɛ 
kesəkwə ghə. Gwəɗəŋə ŋkɛ kwa kema ta Yɛsə kampi nda dzeve, 

42kwa nza ŋkɛ kwetɛŋe wəzha shɛ ve, gare meŋe bakeghəmbe va ta nta, takwa 
takwa nde kamte. Ma vəa ŋkwa nya lə Yɛsə ne, ntake mbeli kwele kwele 
katsetsəkwə ŋkɛ laka yayata bela. 

43Tagha kwete male shewə va mimi nya kehwɛ yite ghala va meŋe bakeghəmbe. 
Pɛtɛ zamte wəshia nta nde kapa ghwɛ va ka dakwəterə, ama wəndə shɛ 
kembete ŋkɛ we. 

44Pa nde hendeke geva kwetere wəmbəa Yɛsə ba'a kwaɗakɛ mɛa lekwesa ta 
ŋkɛ. Te ŋkwa shɛnyɛ, hase wəshi yite. 

45Ma ke Yɛsə 'yɛwete: «Wa nde kwaɗakɛ ɗa wa?» Ma kwa nza mbeli pɛtɛ 
kazhɛne ghə ne, ma ke Piyɛre: «Nde sleke ɗa, mbeli kwele kwele nyi ketsəkwə 
ŋa ba'a nyi kedzaslete laka yayata bela.» 

46Ma ke Yɛsə gezete: «Na kwete wəndə kekwaɗakɛ ɗa. Nahe 'ya kefa kwete 
berete nya keshavenyɛ mbe 'ya.» 

47Ma kwa nakɛ malea shɛ nahe mbeli keɗepe wəsə nya menete nde ne, pɛkwe 
nde le bare bare kagwəɗəŋə yitea seɗa ta Yɛsə. Pa nde gezete yitea wa yitea wa 
kwaɗakɛ Yɛsə nde ba'a mbele nya mbele nda nde te ŋkwa shɛnyɛ kwa kema ta 
mbeli pɛtɛ. 

48Ma ke Yɛsə shɛ: «Wəzha ta ɗa, yɛ ta ŋa nde mbete ŋa. Kwiɗi kwelɛŋe.» 

49Mba Yɛsə mbe geze ghena nyagha ne, pa mbeli ghweneke wəndə se ki ghɛa 
Zhayirəs wəndə nya te ghəa cɛ kesəkwə ghə, ma ke hɛ shɛ: «Nahe wəzha ta ŋa 
kemte, wa yaleɓe Nde sleke ŋkwa na yite gəmə wa?» 

50Ama nahe Yɛsə kefate. Ma ke sha Zhayirəs: «Ghazlənəma na ma. Yɛhwe nahe 
ke ta ŋa, katembele nde.» 

51Ma kwa ntsehe ŋkɛ ki ghɛa shɛ, kese Yɛsə kaɗe kadzeki kwete wəndə kwa 
sebe ta ŋkɛ we, deke yɛ Piyɛre, Zhaŋe le Zhake ba'a yɛ yitenyɛa wəzha shɛ le 
meghekɛ. 

52Pɛtɛa mbeli kanehwene ba'a kaŋgaɗe ghə yitea wəzha shɛ. Ma ke Yɛsə: 
«Nehwenema yɛ ma. Kemte nde we, hɛ yahɛ nde.» 

53Ntake hɛ kaŋ'wəshi Yɛsə, kwa nza nde nahe hɛ keɗepe nahe nde kemte. 

54Pa Yɛsə keseve ŋkɛ te dzeve, ma ke shɛ: «Wəzege ta ɗa, feɗeghe ŋa.» 

55Pa nde mbe nda, pelɛhetɛme nde sate te ŋkwa. Ma ke Yɛsə sha mbeli: «Ndeke 
nda mə wəsə kezeme.» 

56Heheɓake mbeli nyi keyake va nyagha ghena. Pa Yɛsə meɗekɛ hɛ kezha ɗema 
hɛ kageze nda ghena shɛ ke kwete wəndə. 

Ləwke 9 

Yɛsə kaghwene ka təkwə təkwə meŋe bakeghəmbe 
(MAT 10.5-15; MRK 6.7-13) 

1Pa Yɛsə tsenete mbeli nyi ketəkwə təkwə meŋe bakeghəmbe. Pa ŋkɛ ndeke 
nda berete ke hɛ kezha ŋka 'yi'yɛghwə shave mbe mbeli ba'a kezha mbe ka 
zereghwe. 

2Pa ŋkɛ zhɛne kaghwenakɛ hɛ kalə kazlape nda ghena ta Meghea Shala ke mbeli 
ba'a kambe ka zereghwe. 

3Ma ke sha hɛ: «Mba yɛ kekele kwete wəsə yitea dzeghwa shɛ, ya geta, ya slibə, 
ya ɗafa, ya cɛdɛ. Mba yɛ kekele lekwesa bake. 

4Te yayata ŋkwa nya kemaneve ŋayɛ mbeli, te ŋkwa shɛ nza yɛ hwa'a te və nya 
teslə yɛ kadzete kwete ŋkwa. 

5Ma te yayata ŋkwa nya ɗema mbeli kekemaneve ŋayɛ, slə ŋayɛ mə mbe 
melemea shɛ, bekwemte mə keləwə nya te seɗa ta ŋayɛ, gheŋkɛ nde tencɛ nda 
fete ta nci ke hɛ.» 

6Cape mbeli nyi ketəkwə təkwə. Kadzeghwa hɛ kemeleme kemeleme, kageze 
nda Ghena kwatenca nya ganyɛ hɛ ke mbeli, kambe ŋkwa hɛ va zereghwe te 
yayata ŋkwa. 

Yirə ta Hɛrode 
(MAT 14.1-12; MRK 6.14-29) 

7Pa Hɛrode nde ŋgwamna fave ghena ta wəshi nyi kemenete geva pɛtɛ. Benake 
ŋkɛ, kwa nza ŋkɛ ma kweci mbeli: «Nahe Zhaŋe Batiste kesame kwa kwele le 
mpi.» 

8Ma ke kweci: «Nahe Ɛli kencake geva.» Ma ke kweci zhɛkwa: «Kwete nde mɛ 
ŋkwa nya vəashi nde same kwa kwele le mpi.» 

9Ama ma ke Hɛrode: «Nahe 'ya keslamte ghə te Zhaŋe, wa sləa nya wəndə nya 
fa nya 'ya kageze ghena ta ŋkɛ mbeli ɓiyitsa wa?» Ntake ŋkɛ kazele hweŋkwa 
kenewe Yɛsə. 

Yɛsə kabehe mbeli slibə mcɛfe 
(MAT 14.13-21; MRK 6.30-44; ZHŊ 6.1-14) 

10Pa ka ghwene ta Yɛsə Kriste zhɛneke geva kase shɛ ba'a gezete nda pɛtɛa 
wəshi nyi menete hɛ. Pa ŋkɛ keleghe hɛ kaghəa nci kalə laka kwete meleme nya 
nza sləa ŋkɛ kaBɛtesayida. 

11Ama nahe mbeli kefate ŋkwa nya nza ŋkɛ te, pa hɛ təkwə təkwə ŋkɛ. Pa Yɛsə 
kemaneve hɛ, pa gezete nda ghena ta Meghea Shala ke hɛ, pa mbete mbeli nyi 
keɗe mbe. 

12Ma katepəkwə veci ne, pa mbeli nyi meŋe bakeghəmbe se sha Yɛsə. Ma ke hɛ: 
«Geze nda ke mbeli nyi yitea lə hɛ kasepa wəshi kezeme ba'a ŋkwa kehɛ mbe 
meleme nyi jama jama ba'a nyi ɓɛhwɛ ɓɛhwɛ nyi dekwede, kwa nza ŋkɛ hwa 
gamba mə teke.» 

13Ma ke Yɛsə sha hɛ: «Ɗave nda mə wəshi kezeme ke hɛ le ghəa ŋayɛ.» Ma ke 
hɛ shɛ: «Deke 'yɛmbe dəghwəa ɗafa mcɛfe ba'a kelepe bake ya va ghen'yɛ. Na, 
gha ɗe kalə ghen'yɛ kapa wəshi kezeme kezha mbeli nyi pɛtɛ na?» 

14Kwa nza ŋkɛ ma mbeli nyi te ŋkwa shɛ ne, gare slibə mcɛfe nza zhili. Ma ke 
Yɛsə sha mbeli nyi ketəkwə təkwə: «Geze nda mə ke hɛ kezha ntishɛnji hɛ 
kewəvəsə kewəvəsə gare mcɛfemsə mcɛfemsə.» 

15Pa mbeli nyi ketəkwə təkwə yɛte ba'a geze nda ke hɛ kantishɛ. 

16Pa Yɛsə kelete 'yɛmbe dəghwəa ɗafa nyi mcɛfe ba'a kelepe nyi bake. Pa ŋkɛ 
kafete kema yitea ghweme, tsate nda ŋ'wese ke Shala, neheve ɗafa shɛhɛ mbe 
ba'a ndeke nda ke mbeli nyi ketəkwə təkwə kezha nehe nda ke mbeli. 

17Pa yayata wəndə zehwe behe. Pa mbeli pɛrekɛ kwaciga meŋe bakeghəmbe le 
kwetiɓəa ɗafa nyi ketene. 

Piyɛre kancɛ nza ta Yɛsə kaMɛsi 
(MAT 16.13-19; MRK 8.27-29) 

18Te kwete veci ne, ntake ŋkɛ kasəkwə ghə Yɛsə te ŋa ŋkɛ ŋkwa. Tagha mbeli 
nyi ketəkwə təkwə. Ma ke Yɛsə sha hɛ: «Wa ŋkɛ 'ya ke mbeli sha geze tse wa?» 

19Ma ke hɛ shɛ: «Zhaŋe Batiste na, a ke kweci, Ɛli na, a ke kweci, kwete ŋkɛ nde 
mɛ ŋkwa nya vəashi nya kesame kwa kwele le mpi na, a ke kweci.» 

20Ma ke Yɛsə sha hɛ: «Yewə, take yɛ le ŋa ŋayɛ, wa ŋkɛ 'ya pe yɛ wa?» Ma ke 
Piyɛre shɛ: «Gha ya kaMɛsia Shala.» 

Yɛsə kageze mte ta ŋkɛ ba'a same ta ŋkɛ kwa kwele 
(MAT 16.20-28; MRK 8.30–9.1) 

21Pa Yɛsə meɗekɛ hɛ le berete kezha ɗema hɛ kageze nda ke kwete wəndə. 

22Ma ke mtsehete: «Nda Wəzege ta za kasahwe yaka kwele kwele, katenegha 
ŋkɛ mbelia jama, mbeli nyi te ghəa ka dzeghe Shala ba'a ka rafe wəshi mahalegə. 
Katepesle ŋkɛ mbeli, ama te kwa maheke ta hɛ, katesame ŋkɛ kwa kwele le 
mpi.» 

23Ma ke sha hɛ pɛtɛ: «Ma keɗe wəndə katəkwə təkwə ɗa, zaghəyite ghə ŋkɛ 
yitea ghəa ŋkɛ, heyite ghə ŋkɛ yitea sheghwə kwa zleŋkwa ta ŋkɛ ba'a təkwə 
təkwə ɗa ŋkɛ keveci keveci. 

24Ma wəndə nya keɗe kambele mpia ŋkɛ le ghəa ŋkɛ, kateza ŋkɛ ŋkɛ. Ama 
wəndə nya kezamte mpia ŋkɛ tewəmbəreke 'ya, katembele ŋkɛ ŋkɛ. 

25Wa yakete wəndə kemave pɛtɛa mcɛlə nyi te hɛɗi lema kezamte ghəa ŋkɛ ŋkɛ 
keɗema kezamte mpia ŋkɛ ŋkɛ wa? 

26Ma yayata wəndə nya zhɛ nda hawe va 'ya ba'a va ghena ta ɗa ne, tsagha tezhɛ 
nda hawe ke Wəzege ta za ve perə, vəa ŋkwa nya tesawa ŋkɛ mbe zləvəa ŋkɛ 
ba'a ŋa Yitenyɛ le ka ghwene ta Shala nyi ganji. 

27Kaganda ne, ma 'ya sha gheyɛ: katempə kweci hwa mbeli nyi teke nyi kaɗema 
hɛ kenaka kanakɛ Meghea Shala we.» 

Yɛsə kazhɛre pa 
(MAT 17.1-8; MRK 9.2-8) 

28Gare hɛ deghese kwetere wəmbəa ghena shɛ, pa Yɛsə hekate Piyɛre, Zhaŋe 
ba'a Zhake, cape hɛ kadzeme ghweme kasəkwə ghə. 

29Ma vəa ŋkwa nya səkwə ghə Yɛsə ne, pa kema ta ŋkɛ zhɛrete pa, kwacakelɛ 
pa sha lekwesa ta ŋkɛ. 

30Te ŋkwa shɛnyɛ, mbeli ya shɛ bake tagha kageze ghena le Yɛsə: yɛ Moyize le 
Ɛli, 

31nyi kencɛke geva mbe zləvə nya kesawa pelɛ ghweme. Ghena yageze hɛ le 
Yɛsə te mte nya temte ŋkɛ mbe Zhɛrəzalɛm. 

32Ma yɛ Piyɛre hɛ le mbeli nyi nza ŋkɛ le ne, yitea hɛ hɛ. Ma kwa feɗeghe hɛ ne 
pa hɛ nakɛ Yɛsə mbe zləvəa ŋkɛ le mbeli bake tagha yite. 

33Ma kaslə mbelia shɛhɛ yitea Yɛsə, ma ke Piyɛre shɛ: «Nde sleke ɗa, ndeɗekə 
nza ta ɓəmə teke. Katemɓe cɛ lekwesa n'yɛ mahekene teke, təhə kaŋa ŋa, təhə 
kaŋa Moyize, təhə kaŋa Ɛli.» Keɗepe wəsə nya gezete ŋkɛ we. 

34Ma mba ŋkɛ kageze ghena ne, pɛkwe kwete ləmbə, pa nde zhiɓəaghe geva 
kənəa hɛ. Benake mbeli nyi ketəkwə təkwə va ghazlənə kwa zhiɓəaghe geva 
ləmbəa shɛ kənəa hɛ. 

35Shave mbe ləmbəa shɛ, Ma ke hɛ fate kwete ghena: «Nya ya kaWəzege ta ɗa 
nya ntave 'ya nya. Fa nda mə ghena!» 

36Ma kwa sebe ta ghena shɛ ne, tene Yɛsə kwetɛŋenyɛ te ŋkwa shɛ. Tikə tikə 
mbeli nyi ketəkwə təkwə te ghena shɛ. Ma vəa ŋkwa shɛ ne, kese hɛ geze nda 
ghena shɛ ke kwete wəndə we. 

Yɛsə kambe wəzege nya zhɛ nda 'yi'yɛghwə 
(MAT 17.14-18; MRK 9.14-27) 

37Te hendɛ ta ŋkwa kwa sawa hɛ pelɛ ghweme ne, pa mbeli kwele kwele se 
kabegeme le Yɛsə. 

38Ma ke kwete wəndə zlapete hwa mbelia shɛhɛ: «Təhwə təhwə ŋa 'ya Nde 
sleke ɗa, newakɛ wəzege ta ɗa, kwa nza ŋkɛ wəzege kwetɛa ɗa ŋkɛ. 

39Ma kwa keseve 'yi'yɛghwəa shɛ ne, katsa lewela ŋkɛ. 'Yi'yɛghwəa shɛ nde 
mene nda hwɛfɛ yitea mɛ. Kwele kwele sahwe nda yaka ŋkɛ, tekwazhizhi 
gweɗakwe ŋkɛ yite. 

40Pa 'ya səkwəve mbeli nyi ketəkwə təkwə ŋa kezha ŋka 'yi'yɛghwəa shɛ, ama 
shaŋe hɛ ve.» 

41Ma ke Yɛsə le berete: «Ka ndiremia mehele ba'a ka yɛma ghena, pa te nyama 
və tenza 'ya hwa gheyɛ wa? Hwa'a te nyama və tesəwə ghena ta ŋayɛ 'ya wa? 
Ndeke ɗa wəzege ta ŋa shɛ teke.» 

42Ma vəa ŋkwa nya hende geva wəzegea shɛ kase ne, pa 'yi'yɛghwəa shɛ 
neghate te ŋkwa ba'a gagəzəte le berete. Pa Yɛsə ntsehete nda ŋzle ke 
'yi'yɛghwəa shɛ, pa mbete wəzegea shɛ ba'a zhɛnave nda ŋkɛ ke yitenyɛ. 

43Nahe mbeli pɛtɛ kenza heheɓake va wəba ta berete ta Shala. 

Yɛsə kageze mte ta ŋkɛ zhɛkwa 
(MAT 17.22-23; MRK 9.30-32) 

Ma kwa nza yayata wəndə heɓake va wəsə nya menete Yɛsə ne, ma ke sha mbeli 
nyi ketəkwə təkwə: 

44«Ma ghena nya geze ŋayɛ nya 'ya tsetsenya ne, veyite mə yitea ghəa ŋayɛ 
megela, katepamte nda Wəzege ta za mbeli ke kweci mbeli.» 

45Ama kefave ghena shɛ hɛ we. Tentikə ŋkɛ kezha ɗema hɛ kaɗepete ghena nya 
mbe. Kazhɛ nda ghazlənə ke hɛ ke'yɛwe ghena shɛ va Yɛsə. 

Wa ŋkɛ ya kwele ma wa? 
(MAT 18.1-5; MRK 9.33-37) 

46Ntake mbeli nyi ketəkwə təkwə Yɛsə kaghəpə kwelɛ ghəa nci kezha ɗepe 
wəndə nya kwele ma. 

47Nahe Yɛsə keɗepe wəsə nya zəzə hɛ. Tagha gɛ, pa kelete wəzege, pa sleteyi 
ŋkɛ dzeme vare ghəa ŋkɛ. 

48Ma ke sha hɛ: «Ma yayata wəndə nya kekemaneve wəzege nya te sləa ɗa ne, 
'ya yakemaneve ŋkɛ. Ma wəndə nya kekemaneve ɗa, nahe ŋkɛ kekemaneve 
wəndə nya keghweneke ɗa. Kwa nza ŋkɛ ma wəndə nya ɓɛhwɛ ma hwa gheyɛ 
ne, gheŋkɛ ya kwele ma.» 

Nahe wəndə nya kempama le gheyɛ kenza kaŋa ŋayɛ 
(MRK 9.38-40) 

49Ma ke Zhaŋe shɛ: «Nde sleke n'yɛ, nahe n'yɛ kenakɛ kwete wəndə nya keŋka 
'yi'yɛghwə te sləa ŋa. Kaɗe n'yɛ kafɛa ŋkɛ, va nya ɗema ŋkɛ katəkwə təkwə ŋa 
le ghen'yɛ.» 

50Ma ke Yɛsə: «Fɛama ŋkɛ yɛ ma. Kwa nza ŋkɛ ma wəndə nya kempama le gheyɛ 
ne, kaŋa ŋayɛ ŋkɛ.» 

Kwete meleme ta ka Samari ɗema kemaneve Yɛsə 

51Ma kwa hendeke geva və kedzeme ghweme ta Yɛsə ne, pa Yɛsə tarete fate fate 
kadzeme Zhɛrəzalɛm. 

52Pa ŋkɛ ghweneghe ka mɛ ŋkwa kalə te kema ta ŋkɛ. Ntəŋə hɛ, pa hɛ dzembe 
kwete meleme ta ka Samari kezha hi ŋkwa yitea se ta Yɛsə. 

53Ama kaɗe Yɛsə mbeli nyi mbe melemea shɛ we, va nya nza ŋkɛ kadzeme 
Zhɛrəzalɛm. 

54Ma kwa fave ghena ta nci yɛ Zhake le Zhaŋe nyi kaka təkwə təkwə ne, ma ke 
hɛ sha Yɛsə: «Nde sleke ŋkwa, kaɗe na kezha 'yɛwakɛ ghwə ghen'yɛ sawa pelɛ 
ghweme katere hɛ na?» 

55Tewətelɛwe Yɛsə zhɛrete geva, pa ŋelete hɛ. 

56Cape hɛ kalə kadzembe kwete meleme ɓiyitsa. 

Mbeli nyi keɗe katəkwə təkwə Yɛsə 
(MAT 8.19-22) 

57Ma mbe hɛ kadzeghwa ne, ma ke kwete wəndə sha Yɛsə: «Katetəkwə təkwə 
ŋa 'ya ya tema tema telə na.» 

58Ma ke Yɛsə shɛ: «Ghɛa nci ya va yɛ mbeyiga ba'a yɛ 'yɛ hɛ, ama Wəzege ta za 
ne, ghwəli shɛ ve gare zhɛne mpi ŋkɛ mbe we.» 

59Ma ke Yɛsə sha kwete wəndə: «Təkwə təkwə ɗa.» Ma ke wəndəa shɛ: «Pelave 
ɗa hweŋkwa kezha lə 'ya kalamte yiteyɛ ɗa kaba.» 

60Ma ke Yɛsə shɛ: «Sərəakɛ ka mpə mpə kala ka mpə mpəa nci. Ma gha ne, kwiɗi 
kazlape ghena ta Meghea Shala.» 

61Ma ke kwete wəndə zhɛkwa: «Katetəkwə təkwə ŋa 'ya Nde sleke ŋkwa, ama 
pelave ɗa hweŋkwa kalə 'ya njiŋwakɛ mbelia ɗa kaba.» 

62Ma ke Yɛsə shɛ: «Ma wəndə nya kekeseve leghe nda zhɛrete geva ŋkɛ kanewe 
ŋkwa nya kwetere wəmbəa ŋkɛ ne, kehite geva ŋkɛ kezha Meghea Shala we.» 

Ləwke 10 

Yɛsə kaghwene mbeli mberefaŋemsə bakeghəmbe 

1Kwetere wəmbəa ŋkɛ, pa Nde sleke ŋkwa tsehave kweci mbeli mberefaŋemsə 
bakeghəmbe, pa ghwenakɛ hɛ te kema ta ŋkɛ bake bake kadzembe pɛtɛa 
meleme ba'a kadzete pɛtɛa ŋkwa nyi hi ŋkɛ kalə kadzete hɛ le ghəa ŋkɛ. 

2Ma ke sha hɛ: «Kwele kwele wəshi te wəve, ama dewə ka mene slene kezha 
mene hɛ kasheke. Səkwə mə wəndə ke wəve kezha ghwene ka mene slene ŋkɛ 
kezha mene wəshia shɛhɛ kasheke. 

3Kwiɗi mə. 'Ya kaghwene ŋayɛ kala zhɛgwəa lɛməa timɛti kadzehwa yɛ 
makwagwele. 

4Kelema cɛdɛ, slibə, tsahwa yɛ ma. Ghereŋema yɛ kwa hweŋkwa kezha njiŋwe 
mbeli ma. 

5Ma kedzeki ghɛ yɛ ne, ma pe yɛ sha geze kaba: Kwelɛŋe ke ghɛ nya. 

6Ma kenza ŋkɛ wəndəa kwelɛŋe ya ki ghɛa shɛ ne, katenza kwelɛŋea ŋayɛ le 
wəndəa shɛ. Ma keɗema ŋkɛ tsagha ne, zhɛnehwe mə kwelɛŋea ŋayɛ. 

7Nza mə ki ghɛ nya kemaneve ŋayɛ mbeli, zeme mə ba'a sa mə wəsə nya ve ŋayɛ 
mbeli, kwa nza ŋkɛ nahe ŋkɛ kehi kakemave zhɛme ta ŋkɛ nde mene slene. 
Dzeghwama yɛ keghɛ keghɛ ma. 

8Ma mbe yayata meleme nya dzembe yɛ ba'a nya kemaneve ŋayɛ mbeli mbe ne, 
zeme mə wəsə nya ve ŋayɛ mbeli. 

9Mbe mə ka zereghwe nyi mbe melemea shɛ. Ma pe yɛ sha geze nda ke mbeli: 
Nahe Meghea Shala kehendeke geva yitea gheyɛ. 

10Ma kelə yɛ kadzembe kwete meleme, nda ɗema mbeli kekemaneve ŋayɛ mbe 
ne, lə ŋayɛ mə te ŋkwa kebeke, ma pe yɛ sha geze: 

11Ya keləwəa meleme ta ŋayɛ nya te seɗa ta n'yɛ ne, kabekwe ŋayɛ ŋkɛ ghen'yɛ. 
Ama ɗepete mə tiɗiɗi, nahe Meghea Shala kehendeke geva yitea gheyɛ. 

12Kaganda ne, ma 'ya sha gheyɛ: ma vəa ŋkwa nya temeha ghwə Shala te mbeli 
ne, kwele ma tenza ɗa te melemea shɛ ke ka Sodome. 

Yaka ya te meleme nyi keɗema kayɛ 
(MAT 11.20-24) 

13Ndiremi ya te gha Korazɛn! Ndiremi ya te gha Bɛtesayida! Ma ya mbe Tir ba'a 
Sidon menete geva wəshi meŋele nyi kemenete geva mbe gheyɛ ne, nza ɓeshi 
hwepeyi zewe hɛ hwa hwə ba'a behwemte geva mbeli nyi mbe melemea shɛhɛ 
le pəsəɗə kezha mpi dzeve we. 

14Kaganda deŋwa, ma veci nya temeha ghwə Shala te mbeli, ɓɛhwɛ ma tesa 
yaka Tir ba'a Sidon ke gheyɛ. 

15Gha le ŋa ŋa gɛ Kapɛrnawəm, hwa'a pelɛ ghweme tedzeme 'ya, pa sha ŋa ŋa 
na? Hwa'a kwa ghɛa mbelia kwahɛɗi teteɗe na.» 

16Ma ke sha mbeli nyi ketəkwə təkwə zhɛkwa: «Ma wəndə nya kefa ŋayɛ ghena 
ne, 'ya yafa ɗa ghena ŋkɛ. Ma wəndə nya keɗema ntsə ta ŋayɛ ne, 'ya yaɗema 
ntsə ta ɗa ŋkɛ perə. Ma wəndə nya keɗema ɗa ne, wəndə nya keghweneke ɗa 
yaɗema ŋkɛ.» 

Zhɛne geva ta mbeli nyi mberefaŋemsə bakeghəmbe kase 

17Pa mbeli nyi mberefaŋemsə bakeghəmbe nyi ghwenakɛ Yɛsə zhɛneke geva le 
zlama. Ma ke hɛ: «Nde sleke ŋkwa, pa le 'yi'yɛghwə kefate n'yɛ ghena vəa ŋkwa 
nya geze nda ghen'yɛ ke hɛ kaslə mbe mbeli te sləa ŋa.» 

18Ma ke Yɛsə sha hɛ: «Nahe 'ya kenakɛ Satan kateɗe sawa pelɛ ghweme kala 
slesla ta va. 

19Fa mə: nahe 'ya kendeke ŋayɛ berete keŋkeɗe yɛ shishi ba'a yɛ yite, kehərə 
pɛtɛa berete ta nde ghema, wəsə shɛ katemene ŋayɛ wəsə kwa ndiremi we. 

20Ama zlamama yɛ va nya fate ŋayɛ ghena yɛ 'yi'yɛghwə ma, zlama mə ɓetəkə 
yitea sləa ŋayɛ nyi kerafete geva pelɛ ghweme.» 

Yɛsə kazlama 
(MAT 11.25-27; 13.16-17) 

21Te vəa shɛnyɛ, fare fare wənəa Yɛsə va Sefəa Shala. Ma ke: «Yita yawe, Nde 
sleke ghweme ba'a hɛɗi, hana 'ya sha gha kwa ncɛte nda wəshi nyi wəfərəakɛ 
na va ka ntsehwele ntsehwele ba'a ka ɗepe wəshi na ke ka dewə ŋeli. Kaganda 
Yita, gha nde ɗete kanza ŋkɛ tsagha. 

22Nahe Yiteyɛ ɗa kedapate ɗa pɛtɛa wəshi te dzeve, wəndə shɛ keɗepe Wəzege 
keɗema Yita we, wəndə shɛ keɗepe Yita keɗema Wəzege we, nda wəndə nya ɗe 
Wəzege kancɛ nda ŋkɛ.» 

23Pa Yɛsə zhɛrete geva laka mbeli nyi ketəkwə təkwə. Ma ke sha hɛ kaghəa nci: 
«Zlama ya va gheyɛ kanewe wəshi nyi newe nyi yɛ. 

24Kaganda ne, ma 'ya sha gheyɛ: kwele kwele ka mɛ ŋkwa ta Shala ba'a kweci 
ka meghe nyi keɗe kanewe wəshi nyi newe yɛ, ama kenakɛ hɛ we. Kaɗe hɛ kafa 
ghena nyi fa nyi yɛ, ama kefave hɛ hɛ we.» 

Ghena keyipə pa te nde Samari nya ganyɛ 

25Pelɛhetɛme kwete nde rafe wəsə mahalegə sate. Ma ke sha Yɛsə kezha ŋa nda 
keleŋa: «Nde sleke ɗa, wa wəsə nya nza 'ya menete kezha kemave mpi nya 
kaghala ghala wa?» 

26Ma ke Yɛsə zhɛnete nda: «Wa nde rafete geva te wəsə mahalegəa ɓəmə wa? 
Tsema fa na kwa jaŋga na wa?» 

27Ma ke wəndəa shɛ: «Ɗe Mahwətə Shala ta ŋa le wənəa ŋa pɛtɛ, mehele ta ŋa 
pɛtɛ, berete ta ŋa pɛtɛ ba'a zəzə ta ŋa pɛtɛ. Ɗe nde ghedəkwəa ŋa kala nya ghəa 
ŋa.» 

28Ma ke Yɛsə shɛ: «Megela zhɛnete na. Mene kala nyagha, katekemave mpi na.» 

29Ama kwa ɗe wəndəa shɛ kancɛ tiɗiɗi ghena 'yɛwete ŋkɛ ne, ma ke sha Yɛsə: 
«Wa ŋkɛ kande ghedəkwəa ɗa wa?» 

30Ma ke Yɛsə zhɛnete nda: «Pa kwete wəndə sawa pelɛ Zhɛrəzalɛm kadzawa 
Zhɛriko. Ma kwa have nda mpa ka ŋwasle ŋkwa ne, pa hɛ fəhwe yɛ lekwesa ta 
ŋkɛ, ɗate ŋkɛ ba'a dzeghwanji, sərə ŋkɛ mbe wənə mbe wənə. 

31Pɛkwe kwete nde dzeghe Shala dzeghwake dzeghwa sawa kwa hweŋkwa shɛ. 
Ma kwa nakɛ ŋkɛ ne, pa wətəlite hweŋkwa ba'a dzeghwanyɛ. 

32Tsagha shɛnyɛ, pa kwete nde Lɛvi ntsehe te ŋkwa shɛ, pa nakɛ ŋkɛ, wətəlite 
hweŋkwa ba'a dzeghwanyɛ. 

33Ama pɛkwe kwete nde Samari nya kedzehwa mte ntsehe tagha. Ma kwa nakɛ 
ŋkɛ ne, ntake helia ŋkɛ kazhɛ nda kwele kwele yitea wəndəa shɛ. 

34Pa ŋkɛ hendeke geva, pa gəyi n'yi ba'a tɛ te yɛ zhia ŋkɛ ba'a peɗete hɛ. Pa ŋkɛ 
vate ŋkɛ te kwara ta ŋkɛ ba'a keleghe ŋkɛ kalə kadzembe ŋkwa kehɛ ta mbeli 
nyi kedzeghwa ba'a nya newete ghweme te wəndəa shɛ. 

35Te hendɛ ta ŋkwa, pa kelete slibə bake ba'a ndeke nda ke wəndə nya kesleke 
ŋkwa shɛ. Ma ke shɛ: Newe ghweme te wəndə nya, ma vəa ŋkwa nya zhɛne 'ya 
kase teke ne, kateŋki ŋa wəsə nya zhɛne na kazamte kezha gheŋkɛ 'ya le ghəa 
ɗa.» 

36Ma ke Yɛsə mtsehete ghena shɛ: «Ma sha gha ne, nyama wəndə hwa mbeli nyi 
mahekene nyi nde se kande ghedəkwəa wəndə nya ɗate nya ka mefətekwə 
wa?» 

37Ma ke wəndəa shɛ shɛ: «Wəndə nya kezhɛakɛ heli yite.» Tagha gɛ, ma ke Yɛsə 
shɛ: «Kwiɗi ba'a menete kala nyagha.» 

Yɛsə ki ghɛa yɛ Marte le Mari 

38Ma kwa dzeghwa yɛ Yɛsə le mbeli nyi ketəkwə təkwə ne, pa dzembe kwete 
meleme. Pa kwete male nya nza sləa nta kaMarte kemaneve ŋkɛ ki ghɛa nta. 

39Wəzha ta ma nya nza sləa nta kaMari ya ve. Mentishɛ Maria shɛ yitea seɗa ta 
Nde sleke ŋkwa kafa ghena nya geze ŋkɛ. 

40Ma Marte ne, kwele kwele dambeghə nda nde yitea wəshi kezeme kata. 
Pɛkwe nde, ma ke: «Nde sleke ŋkwa, ketsakɛ ŋa ghena ta wəzha ta meyɛ ɗa nya 
wəka? Kapelakɛ ɗa nde kwetɛŋe ɗa yitea wəshi kezeme kata. Geze nda 
kakemanakɛ ɗa gi!» 

41Ma ke Yɛsə shɛ: «Marte, Marte, kayirə ŋa na ba'a kadambeghə ŋa na yitea 
wəshi kwele kwele. 

42Ama wəsə kwetɛŋe nde hi. Nahe Mari kentave wəsə nya ganyɛ ma, nya 
keteɗema kakelehwe geva ve.» 

Ləwke 11 

Yɛsə kateke nda səkwə ghə ke ka təkwə təkwə 
(MAT 6.9-13; 7.7-11) 

1Te kwete veci, kasəkwə ghə Yɛsə te kwete ŋkwa. Nahema ta səkwə ghə ta ŋkɛ, 
ma ke kwete wəndəa mbeli nyi ketəkwə təkwə shɛ: «Nde sleke ŋkwa, teke n'yɛ 
səkwə ghə kala nya tekete nda Zhaŋe Batiste ke mbeli nyi ketəkwə təkwə ŋkɛ.» 

2Ma ke Yɛsə sha hɛ: «Ma kenza yɛ kasəkwə ghə ne, ma pe yɛ sha geze: Yita, hawe 
mbeli va ganyɛa sləa ŋa, sawa Meghea ŋa. 

3Ɗave n'yɛ wəsə kezeme behe n'yɛ ve keveci keveci. 

4Kelemte n'yɛ jaɗafa ta n'yɛ te wənə, kala nya kelemte ŋa mbeli nyi kebezemte 
n'yɛ ghena ghen'yɛ te wənə. Kelema n'yɛ na kadzete ŋkwa keghwete ŋkwa ma.» 

5Ma ke sha hɛ ɓiyitsa: «Banda ta ŋkɛ: ya kwete mcɛ ya shɛ kwete wəndəa ŋayɛ. 
Ntəŋə ŋkɛ kalə shɛ te tepe ta viɗi. Ma ke shɛ: Mcɛ ɗa, 'ya se kasəkwə 'yɛmbe 
dəghwəa ɗafa mahekene va gha. 

6Kwa nza ŋkɛ ne, nahe kwete mcɛ ɗa kese kwamte dzeghwa heviɗi nya, wəsə 
shɛ va 'ya kazeme ŋkɛ we. 

7Ma ke wəndə nya ki ghɛ shɛ: Ghakɛ ɗa ma na ma. Teŋzle degha, meɓelahe 'ya 
le ŋwalea ɗa, kashɛ 'ya sate kezha ve ŋa wəsə kezeme we. 

8Ma 'ya sha gheyɛ: kenza va nya nza ŋkɛ kamcɛnyɛ nda tesate wəndə nyagha 
yitea ve nda wəshi nyi 'yɛwe ŋkɛ we, ama va nya deneve wəndəa shɛ ŋkɛ. 

9Yawa ma 'ya ne, ma 'ya sha gheyɛ: 'yɛwe mə, katekemave yɛ, zele mə, katesləyi 
yɛ, tsa mə mɛa cɛ, katepele ŋayɛ ŋkwa mbeli. 

10Kwa nza ŋkɛ ma yayata wəndə nya ke'yɛwe wəsə ne, katekemave ŋkɛ, nya 
kezele ne, katesləyi ŋkɛ, katepele nda ŋkwa mbeli ke wəndə nya kemɛ kwa 
degha. 

11Yita ya shɛ hwa gheyɛ, ke'yɛwe kelepe wəzege ta ŋkɛ ve, kateve nda shishi 
ŋkɛ na? 

12Ma ke'yɛwe slesle ŋkɛ ne, kateve nda yite ŋkɛ na? 

13Ma gheyɛ nyi keɗema kambeli ganji, wəshi ganji yave nda yɛ ke ŋwalea ŋayɛ 
ne, ashɛ za ma teve nda Sefəa ŋkɛ Yiteyɛ ŋayɛ nya pelɛ ghweme ke mbeli nyi 
ke'yɛwe ve wəka?» 

Yɛsə kazhɛne ghena te fete nya ndeke nda mbeli 
(MAT 12.22-30; MRK 3.22-27) 

14Pa Yɛsə ŋkamte 'yi'yɛghwə nya kefɛa ŋkwa kegeze ghena shave mbe kwete 
wəndə. Ma kwa shavenyɛ ŋkɛ mbe ne, ntake wəndəa shɛ kageze ghena, hehake 
mbeli nyi tagha va ghena shɛ. 

15Ma ke kweci mbeli hwa hɛ: «Bɛlzɛbəl, meghea 'yi'yɛghwə nde ve nda berete 
keŋka 'yi'yɛghwə nyi shave mbe mbeli.» 

16Ma ke kweci shɛ kezha ŋa nda keleŋa: «Menete wəsə kencɛ wəsə nya ketencɛ 
n'yɛ se laka Shala se berete ta ŋa gɛ.» 

17Ama nahe Yɛsə keɗepe ghena nyi zəzə hɛ. Ma ke sha hɛ: «Yayata hɛɗi meghe 
nya heɗe geva mbelia ŋkɛ, keɗaŋe ta ŋkɛ ne, beze yatebeze ŋkɛ. Pɛtɛa ghɛ nyi 
mbe hɛɗi meghea shɛ kateŋzlanji. 

18Ma kenza nde Satan nde nehe geva bake mbe kampa kwelɛ ghəa nci ne, 
kanzate nza meghea ŋkɛ tsagha na? Va nya geze yɛ ne, Bɛlzɛbəl nde ve ɗa berete 
kaŋka 'yi'yɛghwə mbe mbeli pe yɛ. 

19Ma nda le berete ta Bɛlzɛbəl ŋka yɛ 'yi'yɛghwə 'ya ne, le wa ŋka mbelia ŋayɛ 
tsagha wa? Mbelia ŋayɛ ka ve ŋayɛ fete tse wəka? 

20Ama kenza nde le berete ta Shala ŋka yɛ 'yi'yɛghwə 'ya ne, nahe Meghea Shala 
kese kadzehwa gheyɛ tsagha. 

21Ma kenza nde kaya ghɛa ŋkɛ wəndə nya nza berete ve ba'a nya nza wəshi 
kempa ve ne, kapesle mbeli yitea fə wəshia ŋkɛ we. 

22Ma kese kwete wəndə nya nza berete ve kwele ma ke ŋa ŋkɛ, kehərəte ŋkɛ 
ne, pɛtɛ fə wəshi kempa ta ŋkɛ nyi zəzə nyighɛ ŋkɛ, pɛtɛ nehemte wəshia ŋkɛ 
shɛ. 

23Nde jaga ta ɗa wəndə nya keɗema kamcɛ ɗa, kande taze ŋkwa wəndə nya 
keɗema kakemane ɗa katsene ŋkwa.» 

Zhɛne geva ta 'yi'yɛghwə kase 
(MAT 12.43-45) 

24Ma keshavenyɛ 'yi'yɛghwə mbe wəndə, kandeŋe ŋkɛ te ɓerama yitea sepa 
ŋkwa kezhɛne mpi. Ma kendɛare ŋkɛ ve ne, ma ke sha geze mbe ghəa ŋkɛ: 
«Megela ma zhɛneghe geva 'ya kalə kadzeki ghɛa ɗa nya se 'ya ki.» 

25Ma kwa zhɛneke geva ŋkɛ ne, ketsale tsale ghɛa shɛ megela, kehi hi ŋkwa nya 
ki. 

26Ntəŋə ŋkɛ kalə kaheka kweci 'yi'yɛghwə nyi 'yaghwa 'yaghwa ma ke gheŋkɛ 
mberefaŋe. Kazhɛne geva hɛ kase, kantishɛ hɛ ki. Vatse nza wəndəa shɛ ndiremi 
ma ke nya ghalanza. 

Zeɗe nza nya ganyɛ 

27Ma kwa gezemte ghena shɛ Yɛsə ne, pa kwete male zlapete ghena te tepe ta 
mbeli, ma ke shɛ: «Zlama ya va male nya keyake ŋa ba'a nya sahwe ŋ'wa ta nta 
na.» 

28Ma ke Yɛsə le ŋa ŋkɛ: «Ma pa na sha geze ɓetəkə: Zlama ya va mbeli nyi kefa 
ghena ta Shala ba'a nyi kehawe ve.» 

Mbeli ka'yɛwe wəsə meŋele 
(MAT 12.38-42) 

29Ma kwa tsene geva mbeli yitea Yɛsə kwele kwele ne, ma ke sha hɛ: «Nahe 
mbeli nyi tsetse ŋkwa nyi kenza kaka ndiremia mehele. Wəsə kencɛ wəsə 
ya'yɛwe hɛ, ama kamene nda kwete wəsə kencɛ wəsə mbeli ke hɛ we, deke ŋa 
Zhonas. 

30Ma kala nya se Zhonas kawəsə nya kencɛ wəsə sha ka Ninive ne, tsagha tenza 
Wəzege ta za sha mbeli nyi tsetse ŋkwa. 

31Ma vəa ŋkwa nya temeha ghwə Shala te mbeli ne, katese male nya kameghe 
laka bela kwa zeme kezha ve nda fete ke mbeli nyi tsetsenya. Kwa nza ŋkɛ nahe 

malea shɛ kese cakeɗake yitea fa ghena ntsehwele nya geze Salomon. Ama 
kwete wəndə ya shɛ teke hwa gheyɛ kwele ma ke Salomon. 

32Ma vəa ŋkwa nya temeha ghwə Shala te mbeli ne, katese ka Ninive kave nda 
fete ke mbeli nyi tsetsenya. Kwa nza ŋkɛ nahe ka Ninive kezhɛremte nza ta nci 
vəa ŋkwa nya zlapete nda ghena ta Shala Zhonas ke hɛ. Ama kwete wəndə ya 
shɛ teke hwa gheyɛ kwele ma ke Zhonas. 

Paterela ta geva 
(MAT 5.15; 6.22-23) 

33Wəndə shɛ kandə ghwə kwa paterela kezha wəfərə keɗema kezha ve 
mbeyitere wəsə we, ama pelɛ ghəa ŋkwa ve mbeli yitea newe ŋkwa mbeli nyi 
kedzembe cɛ. 

34Ntsə ya kapaterela ta geva. Ma kenza nde lɛŋe lɛŋe ntsə ta ŋa ne, waŋe ŋkwa 
nya mbe geva ta ŋa pɛtɛ. Ma kenza nde nahe ntsə ta ŋa kebeze ne, te ŋkwesle 
geva ta ŋa pɛtɛ. 

35Ntsehwele, yagha waŋe ta ŋkwa nya mbe gha kazhɛrenyɛ kaŋkwesle. 

36Ma kenza ŋkɛ waŋe geva ta ŋa pɛtɛ, kaɗema kwete bela mbe ŋkwesle ne, pɛtɛ 
tenza geva ta ŋa mbe waŋe kala wəsə nya waŋe ŋa ŋkwa paterela.» 

Yɛsə kave nda fete ke ka Fariziyɛn ba'a ka rafe wəsə mahalegə 
(MAT 23.1-36; MRK 12.38-40) 

37Ma mba Yɛsə kageze ghena ne, pa kwete nde Fariziyɛn hekaghe ŋkɛ kalə 
kazeme wəsə kezeme ki ghɛa ŋkɛ, cape Yɛsə kalə kadzeki, ntishɛ ŋkɛ kazeme 
wəsə. 

38Hake nde Fariziyɛn va nya pɛkɛma dzeve Yɛsə kala nya gezete wəsə keshi nda 
tezeme ɗafa ŋkɛ. 

39Ma ke Nde sleke ŋkwa shɛ: «Tsetse mene yɛ gheyɛ ka Fariziyɛn: kayaɓe ŋkwa 
nya te wəmbəa kwalekwə ba'a tasa yɛ, ama mpɛafe ŋkwa nya kwa wənəa ŋayɛ 
va ghərə ba'a 'yaghwa mehele. 

40Ka gezhia kɛfi yɛ! Ma Shala nya kepate ŋkwa nya pelɛke te ŋwela ne, ashɛ 
gheŋkɛ nde pate ŋkwa nya kwa hwə wəka? 

41Ndeke nda mə wəsə nya kwa kwalekwəa ŋayɛ ke ka titikwəa kɛfi ɓetəkə, 
tagha gɛ, wɛŋe wɛŋe tenza pɛtɛa wəshi kaŋa ŋayɛ. 

42Ndiremi ya te gheyɛ ka Fariziyɛn! Kave kwa meŋe ta bela ta meshigwə, 
shekwiɗi ba'a kweci nɗeli nyi wəzate yɛ yɛ ke Shala. Ama kapele se yɛ yitea nza 
tiɗiɗi ba'a ɗe ta Shala: Ndagwara wəshia shɛhɛ yahi yɛ kamene slene le hɛ, 
kaɗema kasərə wəshi nyi ketene. 

43Ndiremi ya te gheyɛ ka Fariziyɛn! Ŋkwa nya ganyɛ mbe cɛ kesəkwə ghə 
yawədə yɛ mpelɛa. Le hawe ɗe yɛ kanjiŋwe ŋayɛ mbeli te shikwə. 

44Ndiremi ya te gheyɛ! Nahe yɛ kenza kala kwele nya ɗema mbeli kepate, nya 
dzeghwa mbeli te kaɗema mbeli keɗepe.» 

45Ma ke kwete hwa ka rafe wəsə mahalegə sha Yɛsə: «Nde sleke ɗa, pa le 
ghen'yɛ ŋele na kwa geze ghena na kala nya gɛ!» 

46Ma ke Yɛsə shɛ: «Ndiremi ya te gheyɛ ka rafe wəsə mahalegə ɓiyitsa! Wəshi 
nyi ɗaŋeɗa ɗaŋeɗa yave yɛ kwa ghəa mbeli, ama kakwaɗe hɛ yɛ ya le kwatɛka 
ta dzeve kezha kemane ŋkwa kave kwa ghə we. 

47Ndiremi ya te gheyɛ nyi kepa yɛ kwele ta ka mɛ ŋkwa ta Shala, ndagwara ka 
shihɛ ŋayɛ ka mpəmte hɛ. 

48Tsagha ne, nahe yɛ kencɛte kanya kwetɛŋe yɛ le ka shihɛ ŋayɛ. Nahe hɛ 
kempəmte ka mɛ ŋkwa ta Shala, ma gheyɛ ne, kwele ta ka mɛ ŋkwa shɛhɛ yapa 
yɛ. 

49Vatse gɛ, ma ke Shala gezete le ntsehwele: 'Ya kateghwene nda ka mɛ ŋkwa 
ta ɗa ba'a kweci mbeli nyi ghwenakɛ 'ya ke hɛ. Katempə kweci hɛ, kateghweze 
mɛ hɛ hwa kweci. 

50Kate'yɛwe kelɛhea mbelia shɛhɛ Shala va mbeli nyi tsetsenya. Kelɛhea ka mɛ 
ŋkwa ta ŋkɛ nyi mpəmte mbeli se te gha ta hɛɗi yate'yɛwe ŋkɛ, 

51se te Abɛl hwa'a te Zakari nya peslekɛ mbeli kwelɛ yɛ reghwetɛ le ŋkwa nya 
keveyi geva tekeleke. Kaganda ne, ma 'ya sha gheyɛ: kate'yɛwe geva kelɛhe ta 
nci va mbeli nyi tsetse ŋkwa nyi. 

52Ndiremi ya te gheyɛ ka rafe wəsə mahalegə! Nahe yɛ kekelehwe wəsə 
keghwene ŋkwa ta ɗepe wəsə. Kadzembe yɛ le ghəa ŋayɛ we. Kafɛa nda ŋkwa 
yɛ ke mbeli nyi keɗe kadzembe.» 

53Ma kwa slənyɛ Yɛsə te ŋkwa shɛ, ntəŋə ka rafe wəsə mahalegə ba'a ka 
Fariziyɛn yitea ntəslə ŋkɛ, kwele kwele 'yɛwe wəshi hɛ ve. 

54Kaŋa nda keleŋa hɛ kezha kese ŋkɛ kegezete ghena kwa ndiremi ŋkɛ. 

Ləwke 12 

Ya ghə va mbəɗəkwə 
(MAT 10.26-27) 

1Ma vəa ŋkwa shɛ ne, pa mbeli tsenete geva tipə tipə, te wəndə te wəndə 
dzeghwa mbeli. Ma ke Yɛsə gezete nda ghena ke mbeli nyi ketəkwə təkwə: «Ya 
mə ghəa ŋayɛ va tenjɛne ta ka Fariziyɛn, geze ta ŋkɛ va mbəɗəkwəa nci. 

2Pɛtɛ tencɛ geva wəshi nyi tewəfərə. Pɛtɛ teɗepe geva zeweve ta ghena nya 
ɗema mbeli kancɛ. 

3Va nya nza ŋkɛ pɛtɛ tefa ghena nya gezete yɛ mbe ŋkwesle mbeli heveci. Ma 
ghena nya gezete nda yɛ ke wəndə kwa sleme kwa sleme ne, pelɛ dɛɓere nya 
kənəa cɛ tedzeme mbeli kazlape. 

Wəndə nya hi mbeli kaghazlənə ve 
(MAT 10.28-31) 

4Ma 'ya sha gheyɛ, gheyɛ ka mcɛhɛ ɗa: ghazlənəma yɛ va mbeli nyi kempə ŋkwa 
ma. Ma kwetere wəmbəa ŋkɛ ne, kazhɛne hɛ menete kwete wəsə we. 

5'Ya katencɛ ŋayɛ wəndə nya hi yɛ kaghazlənə ve. Ghazlənə mə va Shala nya nza 
berete ve kanegha wəndə kadzembe ghwə nya keɗema kakiɗi kwetere wəmbəa 
mte. Kaganda ne, ma 'ya sha gheyɛ: gheŋkɛ yahi yɛ kaghazlənə ve. 

6Ashɛ mcɛfe nta zaghwala mbeli te dala bake wəka? Ndagwara kwete wəndəa 
nci shɛ kazaghə Shala we. 

7Pa le pɛtɛa shintia ghəa ŋayɛ keɓelate geva. Ghazlənəma yɛ ma, za ma yɛ ke 
zaghwala nyi kwele kwele.» 

Negha fete yitea Yɛsə keɗema ɗema ŋkɛ 
(MAT 10.32-33; 12.32; 10.19-20) 

8Ma 'ya sha gheyɛ: ma yayata wəndə nya kegeze nahe ŋkɛ kenza kande təkwə 
təkwə ɗa kwa kema ta mbeli ne, kateɗepe 'ya kwa kema ta ka ghwene ta Shala 
nahe ŋkɛ kenza kawəndəa ɗa. 

9Ama yayata wəndə nya keɗepema ɗa kwa kema ta mbeli ne, kateɗepema ŋkɛ 
'ya kwa kema ta ka ghwene ta Shala. 

10Katekelemte geva ghena kwa ndiremi nyi gezete wəndə te Wəzege ta za te 
wənə. Ama wəndə nya kegeze ghena kwa ndiremi te Sefəa Shala, katekelemte 
geva ŋkɛ te wənə we. 

11Ma kefəghe ŋayɛ mbeli kalə kadzete kema ta mbeli nyi mbe cɛ kesəkwə ghə, 
ka meghea kɛfi ba'a mbeli nyi te ghə ne, yirəma yɛ yitea ghena nya tesla yɛ ma. 

12Va nya nza ŋkɛ Sefəa Shala nde tencɛ ŋayɛ ghena nya kehite geva kezha geze 
yɛ. 

Ghena keyipə pa te nde mcɛlə nya kagezhi 

13Ma ke kwete wəndəa mbeli nyi ketsenete geva sha Yɛsə: «Nde sleke ɗa, geze 
nda ke wəza meyɛ ɗa kezha neheve wəshi kezeme ghɛ nya sərəakɛ n'yɛ yiteyɛ 
n'yɛ le 'ya gi!» 

14Ma ke Yɛsə na shɛ: «Mcɛ ɗa, wa nde veyi ɗa kawəndə kemeha ghwə ta wəshia 
ŋayɛ ba'a kande kenehe hɛ wa?» 

15Ma ke sha mbeli pɛtɛ: «Ya mə ghəa ŋayɛ va ɗa ntsə yitea wəshi. Ma mpi nya 
ganyɛ kezha wəndə ne, laka mcɛlə nza wəndə kakemave we.» 

16Pa ŋkɛ gezete nda kwete ghena keyipə pa ke hɛ, ma ke: «Pa kwete nde mcɛlə 
ɗake wəshi kwele kwele te wəve. 

17Ma ke mbe ghəa ŋkɛ: Tsema temene 'ya tse wa? Ŋkwa shɛ va 'ya kezha bete 
wəshia ɗa we. 

18Ma ke: Nahe 'ya keɗepe wəsə nya temene 'ya: 'ya kateŋzla yɛ tame ta ɗa, 
kateŋa nyi jama jama ma 'ya kezha bete ha ta ɗa ba'a kweci wəshia ɗa kwa hɛ. 

19Kwa sebe ta ŋkɛ, ma 'ya sha tegeze nda ke ghəa ɗa: Gha ɓiyitsa ne, wəshi 
kezeme ya va gha gare va kwele kwele. Yawa, zhɛnakɛ mpi, zeme, sa wəsə, 
behekɛ ghəa ŋa. 

20Ama ma ke Shala shɛ: Wəndə nya kagezhi na! Ɓəshi heviɗi nya tekele mpia 
ŋa 'ya. Ke wa tenza wəshi nyi tsenete nda nyi na ke ghəa ŋa gɛ wa?» 

21Ma ke Yɛsə mtsehete: «Tsetse temene nda geva ŋkɛ ke wəndə nya ketsene 
wəshi kwele kwele kezha ghəa ŋkɛ, kenza wəndəa shɛ kande galɛpi kwa kema 
ta Shala we.» 

Ve nda ghə ke Shala 
(MAT 6.25-34) 

22Ma ke Yɛsə gezete nda ke mbeli nyi ketəkwə təkwə: «Mba yɛ keheha yitea 
wəshi kezeme ta ŋayɛ ba'a wəshi nyi ɗe yɛ kezha nza ta ŋayɛ, lekwesa nyi 
teseɗe yɛ. 

23Kwa nza ŋkɛ za ma mpi ke wəsə kezeme, za ma geva ke lekwesa. 

24Newe mə yɛ ghame, katsawe wəshi kezeme hɛ we, kamene wəshi hɛ se te 
wəve we. Dɛdimə ba'a tame va hɛ we, ama Shala nde zeme nda wəshi kezeme 
ke hɛ. Ŋkwini zhigə nza zləvəa ŋayɛ za ma ke 'yɛ wa? 

25Wa wəndə nya kenza kambakete hɛa ŋkɛ hwa gheyɛ laka heha ta ŋkɛ wa? 

26Ma shaŋe yɛ va wəsə nya ɓɛhwɛ ne, yitea wa heha yɛ yitea kweci wəshi wa? 

27Newe ma mə nza ta ghwə ta wəfe nya hwa gamba, kamene slene hɛ we, katsa 
lekwesa hɛ we. Ma 'ya sha gheyɛ: ya Salomon mbe zləvəa ŋkɛ ne, kegha ŋkɛ 
kaseɗete lekwesa nyi ganji ganji ma ke ghwə ta wəfea shɛhɛ we. 

28Mbe seɗe nda lekwesa Shala ke gwəzə nya kenza megela ɓeshi, hendɛ mbe 
ghwə ŋkɛ, kateseɗe ŋayɛ lekwesa ŋkɛ za ma ke hɛ wəka? Dewə yɛ va gheyɛ 
deŋwa. 

29Ama gheyɛ ne, mba yɛ kedambeghə kazele wəsə nya tezeme yɛ ba'a wəsə nya 
tesa yɛ. 

30Wəshi nyi pɛtɛ ne, ghenci yazele kweci hwelefefi. Ama gheyɛ ne, nahe Yiteyɛ 
ŋayɛ keɗepe kaɗe wəshia shɛhɛ yɛ. 

31Zelete mə ghena ta Meghea Shala ɓetəkə, kateve pɛtɛa wəshi nyi ketene Shala 
kadzeghə. 

Mcɛlə nya pelɛ ghweme 
(MAT 6.19-21) 

32Wəvəsə timɛti, ghazlənəma yɛ ma! Nahe Shala keɗehwe Meghea ŋkɛ kave 
ŋayɛ. 

33Pamte mə wəshia ŋayɛ, ndeke nda mə ke ka titikwəa kɛfi. Wəfərə mə wəshia 
ŋayɛ kwa slibə nya keɗema kahale, tsenete mə mcɛləa ŋayɛ pelɛ ghweme, ŋkwa 
nya ɗema hɛ kaza tɛape pelɛ. Katekekave hɛ ka ghərəa kɛfi we, katezeme hɛ 
lema we. 

34Kwa nza ŋkɛ te ŋkwa nya nza yɛ mcɛləa ŋayɛ tenza mehele ta ŋayɛ shanda. 

Ka mavashi nyi ɗeke ɗeke 

35Nza mə ɗeke ɗeke, nza mə le hwə tehwepe, mba yɛ kepesle ghwə kwa 
paterela ta ŋayɛ. 

36Nza mə kala mbeli nyi keneghe se ta nde sleke hɛ nya kezhɛne geva se yitea 
veghe. Ma kese ŋkɛ ba'a kemɛ ŋkɛ kwa degha ne, kateghwene nda ŋkwa hɛ kahe 
kahe. 

37Zlama ya va ka mavashia shɛhɛ, kesləyi hɛ nde sleke hɛ kezhɛneke geva ɗeke 
ɗeke. Kaganda ne, ma 'ya sha gheyɛ: kateseɗe lekwesa slene mazea shɛ, 
kategeze nda ŋkɛ ke hɛ kantishɛ yitea ɗafa ba'a kateve nda wəsə kezeme ŋkɛ 
ke hɛ. 

38Ma kese nde sleke hɛ pəkwə veci keɗema te tepe ta viɗi mba hɛ ɗeke ɗeke ne, 
zlama ya va hɛ. 

39Ɗepete ghena nya megela: ma ya nahe wəndə ke ghɛ keɗepe və nya tese ghərə 
kwa ne, nza katepele ghərəa shɛ ŋkɛ kadzeki ghɛa ŋkɛ we. 

40Nza mə ɗeke ɗeke, gheyɛ perə, kwa nza ŋkɛ vəa ŋkwa nya zəzəma yɛ tese 
Wəzege ta za.» 

Mava nya dɛŋe dɛŋe te slene ta ŋkɛ 
(MAT 24.45-51) 

41Ma ke Piyɛre shɛ: «Nde sleke ŋkwa, kezha ghen'yɛ geze ghena keyipə pa nya 
na tse na, na kezha mbeli pɛtɛ na?» 

42Ma ke Nde sleke ŋkwa shɛ: «Wa sləa mava nya kedɛŋe dɛŋe te slene ta ŋkɛ, 
nya kentsehwele ntsehwele nya veyi nde sleke ŋkɛ kezha newe ghweme te ghɛa 
ŋkɛ ba'a kezha ve wəsə kezeme ta nci ke kweci ka mavashi te və nya kehi wa? 

43Zlama ya va mava shɛ kesləyi ŋkɛ nde sleke ŋkɛ mbe mpa le slene. 

44Kaganda ne, ma 'ya sha gheyɛ: katedape nda pɛtɛa wəshia ŋkɛ nde sleke ŋkɛ 
te dzeve. 

45Ma kezəzəte mava mbe ghəa ŋkɛ: Nahe nde sleke ɗa kedera kese, kampə 
kweci ka mavashi ŋkɛ, yɛ zhili le mi, kaŋwafe wəshi ŋkɛ, kasa wəshi ŋkɛ, 
kaghwəyi ŋkɛ. 

46Vəkə tese nde sleke ŋkɛ te veci nya neghema ŋkɛ, le və nya ɗepema ŋkɛ. 
Kateŋkamte wəndə nyagha ŋkɛ, katenegha ŋkɛ hwa mbeli nyi keɗema kayɛ 
ghena. 

47Ama mava nya keɗepe wəsə nya ɗe nde sleke ŋkɛ nda ɗema ŋkɛ kemenete 
kala nyagha shɛ ne, kwele kwele tenza ŋa ŋkɛ ghweɗa. 

48Ama mava nya keɗepema wəsə nya ɗe nde sleke ŋkɛ, nda menete zlere ŋkɛ 
wərə ɗa ne, ɓɛhwɛ teɗa ŋkɛ mbeli. Yayata wəndə nya ndeke nda wəshi mbeli 
kwele kwele, kwele kwele te'yɛwe mbeli ve. Wəndə nya ndeke nda wəshi mbeli 
kwele kwele kaya ne, za ma ke nyagha te'yɛwe mbeli ve. 

Nehe ta mbeli tewəmbəreke Yɛsə 
(MAT 10.34-36) 

49Nahe 'ya kese kezha ghwə te hɛɗi. Zlahe ɗe 'ya kanza ŋkɛ ketse tse. 

50Nda 'ya kakemave batɛme, kwele kwele zhɛ ɗa wənəa ɗa kwa nakama ŋkɛ 
kamenete geva. 

51Ma zəzə yɛ ne, kwelɛŋe yakeleke 'ya kadzete hɛɗi na? Ewə, 'ya sha gheyɛ, ama 
nehe ta mbeli. 

52Tsetsenya ne, katenza mbeli nyi mcɛfe ki ghɛ kenehe nehe, mahekene kampa 
le mbeli nyi bake ba'a mbeli nyi bake kampa le nyi mahekene. 

53Katenehe geva yɛ yita le wəzege ta ŋkɛ. Katenehe geva yɛ ma le wəzha ta nta, 
katenehe geva yɛ meghekɛa za le makwa ta nta.» 

Fa ta wəshi nyi kencɛ yɛ və 
(MAT 16.2-3) 

54Ma ke Yɛsə sha mbeli nyi ketsenete geva kwele kwele ɓiyitsa: «Ma vəa ŋkwa 
nya nakɛ ləmbə yɛ kase laka ŋkwa nya pəkwə veci, katese va, pe yɛ sha geze 
taghanyɛ. Tsagha shɛ ŋkɛ menete geva deŋwa. 

55Ma kevɛke geva sefə se mbe bela kwa zeme ne, hwələ nde temene geva, pe yɛ 
sha geze, tsagha shɛ ŋkɛ menete geva. 

56Ka mbəɗəkwəa kɛfi! Nahe yɛ keɗepe nza ta yɛ hɛɗi le ghweme. Ama wəshi 
nyi kencɛ wəshi nyi kemene geva tsetsenya, tsema ɗepema hɛ yɛ wa? 

Zelete hweŋkwa ketseɓa ghena le wəndə kempa ta ŋa 
(MAT 5.25-26) 

57Va wa ɗema yɛ kameha ghwə tiɗiɗi le ghəa ŋayɛ wa? 

58Ma kenza na te ghwə le wəndə ne, tseɓate ghena shɛ kahe kahe le wəndəa shɛ 
vəa ŋkwa nya nza yɛ kwa hweŋkwa, yagha ŋkɛ tendeke nda ŋa ke nde meha 
ghwə, yagha nde meha ghwə tendeke nda ŋa ke ka sewajɛ ba'a yagha mbeli 
teveyi ŋa kwa daŋgayɛ. 

59Kaganda ne, ma 'ya sha gha: katesame na kwa keɗema na keŋkimte pɛtɛa 
dewa nya hwa gha we.» 

Ləwke 13 

Zhɛre nza keɗema mte 

1Ma vəa ŋkwa shɛ, pɛkwe mbeli nyi kegezete nda ghena ta ka Galilɛ nyi mpəmte 
Pilate, vəa ŋkwa nya dzeghe Shala hɛ ke Yɛsə. 

2Ma ke sha hɛ: «Ma zəzə yɛ ne, za ma jaɗafa va ka Galilɛa shɛhɛ ke pɛtɛa kweci 
ka Galilɛ na? 

3Ewə, 'ya sha gheyɛ. Ma keɗema yɛ kazhɛre nza ta ŋayɛ ne, pɛtɛ tempə yɛ kala 
ghenci. 

4Ma mbeli meŋe degheseghəmbe nyi kempənji kwa ŋzlanyɛ ŋkwa keya ŋkwa 
nya mbe Silowɛ ne, za ma jaɗafa va hɛ ke kweci ka Zhɛrəzalɛm zəzə yɛ na? 

5Ewə, 'ya sha gheyɛ. Ma keɗema yɛ kazhɛre nza ta ŋayɛ ne, pɛtɛ tempə yɛ kala 
ghenci.» 

Ghena keyipə pa te ghəa dasekwa nya ɗema ya te 

6Ma ke Yɛsə gezete nda ghena keyipə pa ke hɛ: «Pa kwete wəndə mɓete 
dasekwa mbe wəvea ŋkɛ. Ma se ŋkɛ kanewe ya te ne, ya te we. 

7Ma ke sha wəndə nya kemene slene mbe wəvea shɛ: Va mahekene ɓeshi kase 
'ya kanewe ya te dasekwa nya, ama ya te we. Tsaslemte seyi mɛa hɛɗi! Wa 
raberə fɛa nda ŋkwa ŋkɛ ke wəshi wa? 

8Ama ma ke shɛ: Nde sleke ŋkwa, sərəakɛ ɓeshi kava, 'ya katela ŋkwa nya yitea 
dəŋwəa ŋkɛ ba'a katenta dədə yite. 

9Ya kwete kateya ŋkɛ heshi tsetse ŋkwa. Ma keɗema ŋkɛ keya ne, katetsasle 
ŋkɛ na.» 

Yɛsə kambe male nya shewə te veci kezhɛne mpi 

10Te kwete veci kezhɛne mpi ne, ntake Yɛsə kateke nda ghena ke mbeli mbe cɛ 
kesəkwə ghə. 

11Kwete male shewə ya tagha. Ghala va meŋe degheseghəmbe ne, kafɛa malea 
shɛ kwete 'yi'yɛghwə keslete tiɗiɗi. Metsehwekwe nde. 

12Ma kwa nakɛ ŋkɛ Yɛsə ne, pa hekakɛ ŋkɛ, ma ke shɛ: «Male, pələsə na va 
zereghwe nya kaghala ghala.» 

13Pa Yɛsə dapakɛ ŋkɛ le dzeve, tewə ketemə ne, slete nde tiɗiɗi. Ntake katsahe 
Shala. 

14Ama pa wənəa wəndə nya te ghəa cɛ kesəkwə ghə bezenyɛ va nya mbete 
ŋkwa Yɛsə te veci kezhɛne mpi. Ma ke sha mbeli: «Hɛ ya shɛ ŋkwaŋe kamene 
slene mbeli te. Vəa ŋkwa shɛ hi yɛ kase yitea mbele ŋayɛ mbeli, mba veci 
kezhɛne mpi wəka?» 

15Ma ke Nde sleke ŋkwa shɛ: «Ka mbəɗəkwəa kɛfi yɛ! Yayata wəndəa ŋayɛ 
kapele sla ta ŋkɛ keɗema kwara ta ŋkɛ same zlema te veci kezhɛne mpi. 

16Va ta nta meŋe degheseghəmbe tehwepe va Satan. Ma male nya ne hwelefe ta 
Abraham nde. Ashɛ veci kezhɛne mpi kehite geva kezha pele ŋkɛ mbeli te zewea 
shɛ wəka?» 

17Ma kwa fave ghena shɛ ka jaga ta Yɛsə ne, shewə hɛ va hawe. Ama kweci mbeli 
nyi tagha ne, fare fare wənəa nci yitea pɛtɛa wəshi ganji nyi menete Yɛsə. 

Yipə pa te ya ta balepale 
(MAT 13.31-32; MRK 4.30-32) 

18Ma ke Yɛsə: «Le wa nza Meghea Shala kayipəte geva tse wa? Le wa nza 'ya 
kayipəte ŋkɛ tse wa? 

19Yipə yipə ŋkɛ le ya ta balepale nya tsawete kwete wəndə mbe wəvea ŋkɛ. Ma 
kwa pese ŋkɛ ne, pa ŋkɛ kele kawəfe, kase 'yɛ kapa ghɛa nci dzeyi te yɛ dzeve 
ta ŋkɛ.» 

Yipə pa te tenjɛne 
(MAT 13.33) 

20Ma ke Yɛsə ɓiyitsa: «Le wa nza 'ya yipəte Meghea Shala tse wa? 

21Yipə yipə ŋkɛ le tenjɛne nya nza male kantave ɓɛhwɛ kezha bete hwa kiləwəa 
hə bakemsə mcɛfeghəmbe kwa tasa. Tagha ne, kawepe pɛtɛa həa shɛ.» 

Mɛ degha nya mentɛawe 
(MAT 7.13-14, 21-23) 

22Kadzeghwa Yɛsə dzeyi mbe meleme nyi jama jama ba'a nyi ɓɛhwɛ ɓɛhwɛ 
kezha teke nda wəshi ke mbeli kwa hweŋkwa kedzeme Zhɛrəzalɛm. 

23Ma ke kwete wəndə 'yɛwete ve: «Nde sleke ŋkwa, deke mbeli ɓɛhwɛ ka 
tembele na?» Tagha gɛ, ma ke Yɛsə sha hɛ: 

24«Ma 'ya sha gheyɛ: Ntsə mə geva kadzeki kwa mɛ degha nya mentɛawe, kwele 
kwele mbeli nyi ketezele ŋkwa kedzawa ki, ama katepesle hɛ yite we. 

25Ma kesate wəndə ke ghɛ kaŋzlete degha ta ŋkɛ, sərə tenza yɛ pelɛke te ŋwela, 
katetsa degha yɛ, ma pe yɛ sha tetsa lewela: Nde sleke ŋkwa, pelemte n'yɛ ŋkwa. 
Ma ke sha tezhɛne ŋayɛ: Keɗepe ŋkwa nya se yɛ te 'ya we. 

26Tagha gɛ, ma pe yɛ sha tegeze: nahe gheɓəmə kezehwe wəsə kezeme jikə, 
nahe gheɓəmə kesahwe wəsə. Te kələŋəa n'yɛ se na kateke nda wəsə ke mbeli. 

27Ma ke sha tezhɛne ŋayɛ zhɛkwa: Keɗepe ŋkwa nya se yɛ te 'ya we. Ghərəmte 
ɗa mə geva yitea 'ya, gheyɛ ka mene wəsə kwa ndiremi. 

28Katenehwene yɛ ba'a katempeɗe slene yɛ, vəa ŋkwa nya tenakɛ Abraham, 
Izak, Zhakob ba'a kweci ka mɛ ŋkwa yɛ mbe Meghea Shala. Ama yɛ ne, 
katenegha ŋayɛ mbeli pelɛke te ŋwela. 

29Katese kweci mbeli laka ŋkwa kesame ta veci, ŋkwa kepəkwə ta veci, bela 
kwa gwela ba'a bela kwa zeme kezha zeme gəsəkə mbe Meghea Shala. 

30Ma tsagha gɛ, katenza mbeli nyi kaka keɗaŋe kaka ghate ba'a katenza ka ghate 
kaka keɗaŋe.» 

Yɛsə ba'a Zhɛrəzalɛm 
(MAT 23.37-39) 

31Ma vəa ŋkwa shɛ, pa kweci ka Fariziyɛn se sha Yɛsə, ma ke hɛ shɛ: «Slə ŋa 
teke, kwiɗi kalə kadzete kwete ŋkwa, wa nya Hɛrode kaɗe kapesle ŋa.» 

32Ma ke Yɛsə sha hɛ: «Ma pe yɛ sha lə kageze nda ke wəndə nya keghwete ŋkwa 
shɛ kala meke: Kaŋka 'yi'yɛghwə 'ya ba'a kambe ŋkwa 'ya ɓeshi ba'a hendɛ. Ma 
te kwa maheke ta hɛ ne, katekiɗi slene ta ɗa. 

33Ama nahe ŋkɛ kehite geva kezha kele hweŋkwa ta ɗa 'ya ɓeshi, hendɛ ba'a 
vatahebezle tewəmbəreke kahi nde mɛ ŋkwa kamte te kwete ŋkwa keɗema 
mbe Zhɛrəzalɛm we. 

34Zhɛrəzalɛm, Zhɛrəzalɛm, ma gha nya kempə ka mɛ ŋkwa ba'a nya kebeza 
mbeli nyi ghweneke ŋa Shala le pelɛ ne, nahe 'ya keɗe katsene ŋwalea ŋa kala 
nya tsene ŋwalea ŋkɛ ghenda mbe bidzəa ŋkɛ, ama nahe na kesema kaɗe. 

35Yawa, kakwəfi tenza ghɛa Shala ta ŋayɛ. Kaganda ne, ma 'ya sha gheyɛ: ma se 
mɛa tsetsenya ne, katezhɛne yɛ kanakɛ ɗa hwa'a te veci nya tegeze yɛ: Kewəpi 
wəpi nza wəndə nya kese te sləa Mahwətə, pe yɛ we.» 

Ləwke 14 

Yɛsə kambe kwete nde zereghwe 

1Ma te kwete veci kezhɛne mpi ne, cape Yɛsə kalə sha kwete wəndəa mbeli nyi 
te ghəa ka Fariziyɛn kezha zeme wəsə kezeme. Kavereghe Yɛsə mbeli nyi tagha. 

2Tagha kwete wəndə kwa kema ta Yɛsə. Shewə ŋkɛ, kezleŋə zleŋə geva ta ŋkɛ. 

3Ntake Yɛsə kageze nda ghena ke ka Fariziyɛn ba'a ka rafe wəsə mahalegə. Ma 
ke sha hɛ: «Nahe ghena nyi gezete nda Shala ke Moyize kepelave ɓəmə 
hweŋkwa kambe ŋkwa te veci kezhɛne mpi na?» 

4Hɛreɗɛ hɛ ɗema zhɛne nda. Tagha gɛ, pa Yɛsə kesakate nde zereghwe, pa 
mbete ŋkɛ ba'a geze nda kaslə. 

5Ma ke sha hɛ: «Ma kenza wəzege keɗema sla va kwete wəndəa ŋayɛ nda 
teɗenyɛ ŋkɛ kwa belageji te veci kezhɛne mpi ne, ashɛ ŋkɛ kalə wəndəa shɛ 
kakele ŋkɛ same kwa wəka?» 

6Ndɛare hɛ va zhɛne nda ghena shɛ. 

Shifə ghə ba'a kemaneve ŋkwa 

7Nahe Yɛsə keneweve wəsə nya mene mbeli nyi hekakɛ mbeli yitea wəsə 
kezeme kezha nta ŋkwa ganji. Pa ŋkɛ gezete nda ghena keyipə pa ke hɛ, ma ke 
sha hɛ: 

8«Ma kehekakɛ ŋa wəndə yitea veghe ne, mba na kelə kawədə ŋkwa nya mbe 
pelə. Nda kwete nahe mbeli kehekakɛ kwete wəndə nya kwele ma ke gha. 

9Ma kwa se wəndə nya kehekakɛ ŋayɛ ne, ma ke sha tegeze ŋa: Zana, sərəakɛ 
nda ŋkwa ke wəndə nya. Ntəŋə na le hawe kalə kantishɛ mbeyitere sheghwə. 

10Ama kehekakɛ ŋa wəndə yitea veghe ne, ntishɛ ŋa mbeyitere sheghwə kaba. 
Ma kese wəndə nya kehekakɛ ŋa ne, ma ke sha tegeze ŋa: Mcɛ ɗa, ntishɛ ŋa mbe 
pelə. Tagha gɛ, nahe ŋkɛ kevate zləvə te gha kwa ntsə ta mbeli nyi zeme wəsə 
yɛ le hɛ. 

11Kwa nza ŋkɛ ma wəndə nya kekele ghəa ŋkɛ ne, kateshifə ŋkɛ. Ma wəndə nya 
keshifə ghəa ŋkɛ, katekele ŋkɛ.» 

12Ma ke Yɛsə sha wəndə nya kehekakɛ yitea wəsə kezeme: «Ma kenza na 
kaheka ŋkwa yitea veghe ne, mba na keheka ka mcɛhɛ ŋa, ya ka kesaka meyɛ 
ŋa, ya ka menəhɛ ŋa keɗema ka ghedəkwəa ŋa nyi kaka mcɛlə. Kwa nza ŋkɛ 
wərə hɛ kahekakɛ ŋa perə kezha ŋki ŋa wəsə nya ɗave nda na ke hɛ. 

13Ama ketakɛ veghe na ne, hekakɛ ka titikwəa kɛfi, ka gweleba kɛfi, ka gwadare 
kɛfi ba'a ka ghwələa kɛfi. 

14Katenza zlama va gha, va nya ɗema wəsə va hɛ kaŋki ŋa. Kateŋki ŋa Shala te 
veci nya tesame mbeli nyi tiɗiɗi kwa kwele.» 

Yipə pa te veghe 
(MAT 22.1-10) 

15Ma kwa fave ghena shɛ kwete wəndə nya hekakɛ mbeli yitea ɗafa ne, ma ke 
sha Yɛsə: «Zlama ya va wəndə nya ketezeme veghe Shala mbe Meghea ŋkɛ 
deŋwa!» 

16Ma ke Yɛsə shɛ: «Pa kwete wəndə takɛ gəsəkə, pa hekakɛ mbeli kwele kwele 
yite. 

17Ma te vəa veghe ne, pa ghwenakɛ nda mava ta ŋkɛ ke mbelia shɛhɛ, ma ke sha 
hɛ: Nde mə, nahe ŋkɛ kenakanyɛ. 

18Pɛtɛ hɛ menete ntsehwele kanya kwetɛŋe yitea ɗema se. Ma ke nde ghate shɛ: 
Nantse nya pave wəve 'ya, 'ya kalə kanewe. Təhwə təhwə ŋa 'ya, kashɛ 'ya lə 
we. 

19Ma ke kwete: Nantse pave sla 'ya meŋe kawəza, 'ya kalə ka'yɛ hɛ. Təhwə 
təhwə ŋa 'ya, kashɛ 'ya lə we. 

20Ma ke kwete wəndə shɛ ɓiyitsa: Kwatewəmeve male 'ya, vatse ɗema 'ya kalə 
ɗa. 

21Zhɛne mava kalə sha nde sleke ŋkɛ, pa gezete nda zhɛne ta nci. Pa wəndəa shɛ 
hwepete wənə. Ma ke sha mava ta ŋkɛ: Kwiɗi kahe kahe kalə te yɛ kələŋə ba'a 
kwa baŋwa ta hweŋkwa, shɛ na hekakɛ ɗa ka titikwəa kɛfi, ka gweleba, ka 
ghwələa kɛfi ba'a ka gwadare. 

22Temə vireɗi ne, pɛkwe mava shɛ, ma ke shɛ: Nde sleke ɗa, nahe 'ya kekiɗimte 
slene nya ncɛte ɗa na, ama mba ŋkwa ketene. 

23Ma ke nde sleke ŋkɛ sha mava shɛ: Kwiɗi kalə dzeyi kwa hweŋkwa nyi mbe 
meleme, kwamte yitea wəfe. Ŋka mbeli le berete kase kezha viɗi ŋkwa nya ki 
ghɛa ɗa. 

24Ma 'ya sha gheyɛ: ma mbeli nyi ghate nyi 'ya kaheka hɛ nda ɗema hɛ se ne, 
wəndə shɛ hwa hɛ katendɛame wəshi kezeme ta ɗa we.» 

Wəsə nya hi nde təkwə təkwə Yɛsə kamene 
(MAT 10.37-38) 

25Ma kwa nza mbeli kwele kwele kwa sebe ta Yɛsə ne, tewətelɛwe zhɛrete geva, 
ma ke sha hɛ: 

26«Ma wəndə nya keɗe katəkwə təkwə ɗa, ma keɗema ŋkɛ keɗehwe ɗa za ma 
ke yitenyɛ, meghekɛ, male ta ŋkɛ, ŋwalea ŋkɛ, ka kesaka meghekɛ ba'a ŋwalea 
kwɛa meghekɛ, ya mpia ŋkɛ ne, kehi ŋkɛ kanza kande təkwə təkwə ɗa we. 

27Ma keɗema wəndə kekelete sheghwə kwa zleŋkwa ta ŋkɛ kezha təkwə təkwə 
ɗa ne, kanzate nza ŋkɛ kande təkwə təkwə ɗa we. 

28Kwa nza ŋkɛ ma keɗe kwete wəndəa ŋayɛ kaŋa ŋkwa keya ŋkwa ne, megela 
ma ntishɛ ŋkɛ kazəzə nza ta cɛdɛa ŋkɛ kenza ŋkɛ cɛdɛa ya shɛ ve gare kiɗimte 
slenea shɛ. 

29Yagha ŋkɛ kaghate shihəa cɛ kaɗema kakiɗimte. Ma yayata wəndə nya 
ketenakɛ cɛa shɛ ne, kateŋ'wəshi ŋkɛ ŋkɛ. 

30Ma ke hɛ sha tegeze: Newema mə, pa wəndə nya ghate kaŋa cɛ, ama shaŋe 
ŋkɛ va kiɗimte. 

31Tsagha shɛ, ma keɗe kwete meghe kampa le kwete meghe ne, megela ma 
ntishɛ ŋkɛ kaba kenza nde kapesle ŋkɛ kahave nda mpa le ka sewajɛa ŋkɛ slibə 
meŋe ke meghe nya nza ka sewajɛ slibə bakemsə ve. 

32Ma keɗema ŋkɛ kapesle yite, megela ma ghweneghe mɛ ŋkɛ kalə sha meghea 
shɛ, mba ŋkɛ cakeɗake kaba kezha mpi nda dzeve baŋe hɛ kasərəakɛ mpa.» 

33Ma ke Yɛsə mtsehete: «Tsagha shɛ ne, wəndəa ŋayɛ shɛ katəkwə təkwəte ɗa 
keɗema wəndə kazlenekɛ pɛtɛa wəshia ŋkɛ we. 

Ghwene nya keɗema kaketekɛ ŋkwa 
(MAT 5.13; MRK 9.50) 

34Ma ghwene ne, wəsə ganyɛ ŋkɛ. Ma keshavenyɛ mele mbe ghwene ne, tsema 
nza ghwənəghwə kazhɛname geva mbe wa? 

35Mba nde megela ya kezha mene hɛɗi deɗəmə, ya kanza kadədə we. Kanegha 
ŋkɛ mbeli. Fa ghena nya wəndə nya nza sleme ve!» 

Ləwke 15 

Ghena keyipə pa te təmə nya kezanyɛ 
(MAT 18.12-14) 

1Pɛtɛ ka tsehe jaɓeregwale ba'a ka jaɗafa tsenete geva yitea fa ghena va Yɛsə. 

2Kandəghwə ndəghwə ka Fariziyɛn ba'a ka rafe wəsə mahalegə. Ma ke hɛ: «Wa 
raberə nda beke wəndə nya le ka jaɗafa ba'a zeme ɗafa ŋkɛ le hɛ wa?» 

3Pa Yɛsə gezete nda kwete ghena keyipə pa ke hɛ. Ma ke: 

4«Pa timɛti gwəmsə va kwete wəndəa ŋayɛ. Pa kwete zanyɛ kwetɛŋe. Ashɛ 
wəndəa shɛ kasərə nyi meslimsə meslighəmbe nyi ketene te ɓerama kezha lə 
kazele nya kezanyɛ wəka? 

5Ma kesepate ŋkɛ ne, kazlama ŋkɛ, kave ŋkɛ yitea welɛa ŋkɛ. 

6Ma kwa sheke ŋkɛ ne, pa hekake ka mcɛhɛnyɛ ba'a ka ghedəkwə, ma ke sha 
hɛ: Zlama mə le 'ya ɓeshi. Nahe 'ya kesepate təməa ɗa nya kezanyɛ! 

7Ma 'ya sha gheyɛ: Tsagha tezlama mbeli nyi pelɛ ghweme yitea nde jaɗafa 
kwetɛŋe nya kezhɛrete nza ta ŋkɛ. Za ma tezlama hɛ yitea wəndəa shɛ ke kweci 
mbeli nyi tiɗiɗi meslimsə meslighəmbe nyi tsakɛma hɛ mpi nda dzeve ke Shala. 

Ghena keyipə pa te cɛdɛ nya kezanyɛ 

8Keɗema ne, dala slibə meŋe ya va kwete male, nda zanyɛ slibə kwetɛŋe, 
kateɗema nde kandə ghwə kwa paterela ta nta, katsale ŋkwa nya kwa cɛa nta 
ba'a kazele ŋkɛ le mehele hwa'a te və nya tesləyi ŋkɛ nde na? 

9Ma vəa ŋkwa nya tesləyi ŋkɛ nde ne, katsene ka mcɛhɛ nta ba'a ka ghedəkwəa 
nta nde, ma ke sha tegeze nda ke hɛ: Zlama mə le 'ya, kwa nza ŋkɛ nahe 'ya 
kesləyi dala ta ɗa nya kezanyɛ. 

10Ma 'ya sha gheyɛ: tsagha tezlama ka ghwene ta Shala yitea nde jaɗafa kwetɛŋe 
nya kezhɛrete nza ta ŋkɛ.» 

Ghena keyipə pa te wəzege nya kezanyɛ 

11Ma ke Yɛsə sha hɛ zhɛkwa: «Ŋwale tezhili ya bake va kwete wəndə. 

12Ma ke wəzege nya ɓɛhwɛ sha yitenyɛ: Yita, ɗave ɗa zhike ŋa ɗa wəshi kezeme 
ghə. Pa yitenyɛ neheve nda pɛtɛa wəshia ŋkɛ ke hɛ. 

13Kwa sebe ta hɛ ɓɛhwɛ ne, pɛtɛ wəzege nya ɓɛhwɛa shɛ pamte wəshia ŋkɛ, 
ntəŋə ŋkɛ slənyɛ le cɛdɛa ŋkɛ kalə kadzembe kwete meleme cakeɗake. Pa ŋkɛ 
menete mefətekwə te ŋkwa shɛ, pa bezemte cɛdɛa ŋkɛ pɛtɛ. 

14Ma vəa ŋkwa nya kiɗi wəshi yitea dzeve ta ŋkɛ ne, pɛkwe ma nya ndiremi te 
hɛɗia shɛ, tagha gɛ, nahe titikwə kekeseve ŋkɛ. 

15Ntəŋə ŋkɛ kalə kamene nda slene ke kwete wəndə nya mbe melemea shɛ, pa 
wəndəa shɛ ghwenakɛ ŋkɛ kalə kaya gərədə. 

16Kaɗe ŋkɛ kabehe ghəa ŋkɛ le rəghwə nyi zeme gərədə, ama wəndə shɛ keɗave 
nda we. 

17Ntake ŋkɛ kazəzə ghena mbe ghəa ŋkɛ. Ma ke: Ndagwara kapesle ka mene 
slene ta yiteyɛ ɗa yitea wəsə kezeme we, newe 'ya kamte va ma teke gi! 

18Jara lə 'ya sha yiteyɛ ɗa. Ma 'ya sha tegeze nda: Yita, nahe 'ya kebezemte nda 
ghena ke Shala ba'a ke gha. 

19Kehi 'ya kanza kawəzege ta ŋa ɓiyitsa we. Veyi ɗa kala kwete wəndəa ka mene 
slene ta ŋa. 

20Ntəŋə ŋkɛ kalə sha yitenyɛ. Ma mba ŋkɛ cakeɗake ne, nahe yitenyɛ kenakɛ 
ŋkɛ, ntake heli kazhɛ nda yite. Tereŋe ŋkɛ te hwɛ kalə shɛ, pa həməwəve ŋkɛ 
ndeɗekə. 

21Tagha gɛ, ma ke wəzege ta ŋkɛ shɛ: Yita, nahe 'ya kebezemte nda ghena ke 
Shala ba'a ke gha. Kehi 'ya kaheka ɗa na kawəzege ta ŋa ɓiyitsa we. 

22Ma ke yita sha ka mavashia ŋkɛ: Yana mə le lekwesa nya ganyɛ, seɗete nda 
mə. Vate nda mə ŋgwedɛba te dzeve, seɗame nda mə tsahwa mbe seɗa. 

23Keleke mə mɛare ba'a henemte mə. Zeme ɓəmə wəsə kezeme ba'a mene 
ɓəmə gəsəkə. 

24Kwa nza ŋkɛ nahe wəzege ta ɗa nya kese kemte mte, nahe ŋkɛ kekemave mpi 
zhɛkwa. Nahe ŋkɛ kese keza za, nahe ŋkɛ kesləyi geva ɓiyitsa. Pa gəsəkə nya 
wəba ba'a farefa ta wənə menete geva tsagha. 

25Ma nda menete geva wəshi nyi kala nyi ne, kwamte wəzege ta ŋkɛ nya wəba. 
Ma vəa ŋkwa nya sheke ŋkɛ ba'a nya nza ŋkɛ takwa takwa yitea ghɛ ne, pa fate 
gaka ta wəshi ketsa ba'a yɛ wetse. 

26Daŋe ŋkɛ hekakɛ kwete wəndəa mbeli nyi kemene nda slene ke yitenyɛ, ma 
ke shɛ: Wa menete geva ɓeshi wa? 

27Ma ke wəndəa shɛ shɛ: Nahe wəza meyɛ ŋa kezhɛneke geva. Nahe yiteyɛ ŋa 
kehenekɛ mɛare, va nya kemave wəzege ta ŋkɛ ŋkɛ lɛŋe lɛŋe. 

28Mɓɛke wəzege nya wəba hwepete wənə. Hɛreɗɛ ŋkɛ ɗema dzeki ghɛ. Pa 
yitenyɛ shave, ma ke shɛ: Təhwə təhwə dzeki ghɛ gi! 

29Ma ke sha yitenyɛ: Va kwele kwele 'ya kamene ŋa slene, kegha 'ya kaɗema fa 
ghena nyi gezete na we. Kegha na kandeke ɗa ya zhɛgwəa kwe ŋkɛ kezha mene 
gəsəkə 'ya le ka mcɛhɛ ɗa we. 

30Ama kwa zhɛneke geva wəzege ta ŋa nya kelə kazamte wəshia ŋa le mi 
mefətekwə hwa ŋkwa ne, gheŋkɛ yahene nda mɛare nya hɛnɛhɛ na. 

31Ma ke yitenyɛ shɛ: Wəzege ta ɗa, gheɓə le gha ghalanza, yayata wəsə nya va 
'ya ne, ŋa ŋa ŋkɛ wəka? 

32Ama ndeɗekə ŋkɛ sha gheɓə kamene gəsəkə ba'a zlama ɓeshi, kwa nza ŋkɛ 
nahe wəza meyɛ ŋa nya kese kemte mte, nahe ŋkɛ kekemave mpi zhɛkwa. Nahe 
ŋkɛ kese keza za, ama nahe ŋkɛ kesləyi geva zhɛkwa.» 

Ləwke 16 

Nde mene slene nya kentsehwele ntsehwele 

1Ma ke Yɛsə sha mbeli nyi ketəkwə təkwə: «Pa kwete nde mcɛlə dapate nda 
wəshia ŋkɛ te dzeve ke kwete wəndə. Pa mbeli geze nda ke wəndəa shɛ tsema 
tsema beze wəshia ŋkɛ wəndə nyagha. 

2Pa ŋkɛ hekakɛ wəndəa shɛ, ma ke shɛ: Tsema mene na ke mbeli kafa 'ya wa? 
Ɓelate ɗa wəshi nyi dapate ŋa 'ya pɛtɛ te dzeve. Kaɗe ŋa 'ya mbe slenea shɛ 
zhɛkwa we. 

3Ma ke wəndəa shɛ mbe ghəa ŋkɛ: Nde sleke ɗa katekelemte ɗa te slene ta ɗa. 
Wa yatemene 'ya tse wa? Katepesle 'ya yitea wəza we, katezhɛ ɗa hawe 
kesəkwə wəshi va mbeli. 

4Yawa, nahe 'ya keɗepe wəsə nya temene 'ya. Ma keŋkamte ɗa mbeli mbe slene 
ne, kapele ɗa ŋkwa kedzawa ki ghɛa nci kweci mbeli. 

5Pa ŋkɛ hekakɛ mbeli nyi nza dewa ta nde sleke ŋkɛ hwa hɛ. Ma ke sha nde 
ghate: Ŋkwini dewa ta nde sleke ɗa hwa gha wa? 

6Ma ke zhɛnete nda: Dereməa n'yia bekele. Ma ke shɛ: Ntishɛ ŋa. Wa nya palepa 
ta dewa ta ŋa nya. Rafete mcɛfemsə kahe kahe. 

7Ma ke sha kwete wəndə ɓiyitsa, ma ke shɛ: Gha, ŋkwini ŋa ŋa wa? Ma ke 
zhɛnete nda: Behwea ha gwəmsə. Ma ke shɛ: Wa nya palepa ta dewa ta ŋa nya. 
Rafete deghesemsə. 

8Pa nde sleke ŋkɛ tsahekɛ wəndə nya dapate nda wəshi ŋkɛ te dzeve va nya 
menete slene ŋkɛ le ntsehwele menete na. Kwa nza ŋkɛ za ma mene ntsehwele 
mbeli nyi tsetse ŋkwa nyi kwelɛ ghəa nci ke mbeli nyi mbe waŋe ta ŋkwa.» 

9Ma ke Yɛsə mtsehete: «Ma 'ya sha gheyɛ le ŋa ɗa: Kese mə mcɛ kaŋa ghəa ŋayɛ 
ke mbeli le cɛdɛ nya keghwete ŋkwa. Ma vəa ŋkwa nya tekiɗi ŋkɛ ne, 
katekemaneve ŋayɛ ka mcɛhɛa shɛhɛ te ŋkwa nya kaghala ghala. 

10Ma wəndə nya tiɗiɗi mbeli mbe slene nyi ɓɛhwɛ ɓɛhwɛ ne, tiɗiɗi tenza ŋkɛ 
mbe slene nyi jama jama. Ma wəndə nya kemene mbəɗəkwə le slene nyi ɓɛhwɛ 
ɓɛhwɛ ne, mbəɗəkwə yatemene ŋkɛ mbe nyi jama jama perə. 

11Ma shaŋe mbeli kave ghə te gheyɛ mbe mene slene le cɛdɛ nya keghwete 
ŋkwa ne, wa nde tedape ŋayɛ mcɛlə ganji te dzeve wa? 

12Ma keshaŋe mbeli kave ghə te gheyɛ te wəshi nyi keɗema kaŋa ŋayɛ ne, wa 
nde teve ŋayɛ wəsə nya kaŋa ŋayɛ wa? 

13Nde mene shɛ kamenete nda slene ke ka sleke ŋkwa bake we: kateɗema 
ghena ta kwete ŋkɛ, kateɗe ŋa kwete ŋkɛ, keɗema ne, katenza ŋkɛ dɛŋe dɛŋe te 
kwete, kateɓelama kwete ŋkɛ. Kapesle yɛ yitea mene nda slene ke Shala ba'a ke 
cɛdɛ kanya kwetɛŋe we.» 

Ghena nyi gezete Yɛsə keghə keghə 
(MAT 11.12-13; 5.31-32; MRK 10.11-12) 

14Ma kwa fate pɛtɛa ghena nyi ka Fariziyɛn ne, ntake hɛ kaŋ'wəshi Yɛsə, kwa 
nza ŋkɛ nahe hɛ keɗehwe cɛdɛ. 

15Ma ke Yɛsə sha hɛ: «Ma gheyɛ ne, kambeli tiɗiɗi zhɛre ghəa ŋayɛ yɛ kwa ntsə 
ta kweci mbeli, ama nahe Shala keɗepe mehele ta ŋayɛ. Ma wəsə nya newe 
mbeli kawəsə nya wəba ne, wəsə nya ndiremi kashasha ŋkɛ kwa kema ta Shala. 

16Zhaŋe Batiste nde keɗaŋemte vəa wəsə mahalegəa Shala ba'a ŋa ka mɛ ŋkwa 
ta ŋkɛ. Kwetere wəmbəa ŋkɛ, nahe Ghena kwatenca nya ganyɛ ta Meghea Shala 
kezlapete geva, yayata wəndə kahwepe ghə kezha dzembe Meghea Shala. 

17Dekwede ma nza za ta sebe te yɛ ghweme le hɛɗi ke ntamte geva ta wəsə 
mahalegə nya ɓɛhwɛ ma. 

18Yayata wəndə nya keŋkamte male ta ŋkɛ ba'a nya kewəmeve kwete ne, vale 
tahe yamene ŋkɛ. Yayata wəndə nya kewəme male nya ŋkamte za ŋkɛ ne, vale 
tahe yamene ŋkɛ. 

Ghena keyipə pa te nde mcɛlə ba'a Lazare 

19Kwete wəndə ya shɛ kande mcɛlə. Lekwesa ganji nyi ɗeke gheme ba'a jakeja 
jakeja yaseɗe ŋkɛ. Keveci keveci ne, kamene wəshi kezeme ganji ŋkɛ. 

20Kwete nde titikwə nya nza sləa ŋkɛ kaLazare ya shɛ. Tagha ŋkɛ kwa degha ta 
wəndə nyagha, bətə geva ta ŋkɛ va zhi. 

21Kaɗe ŋkɛ kabehe hwəa ŋkɛ le wəshi kezeme nyi kebete kadzete hɛɗi kwa 
mentsehe ta nde mcɛləa shɛ. Zhɛne ne, kelɛa keti ka se kanini zhia ŋkɛ. 

22Mtiwə nde titikwəa shɛ, pa ka ghwene ta Shala keleghe ŋkɛ kadzeme kantishɛ 
yitea Abraham. Mtiwə nde mcɛlə perə, pa mbeli lamte ŋkɛ. 

23Kwele kwele sa yaka nde mcɛlə kwa ghɛa mbelia kwahɛɗi. Newe ke ne, pa 
nakɛ Lazare vare Abraham. 

24Tagha gɛ, ma ke nde mcɛləa shɛ sha lewela: Yita Abraham, zhɛ heli yitea 'ya 
ba'a ghweneke Lazare kezha hahwe kwatɛka ta dzeve ta ŋkɛ ŋkɛ hwa yɛmə 
kezha lɛnɛake ɗa ghɛni, kwa nza ŋkɛ ne, kwele kwele sa titikwə 'ya mbe ghwə 
nya. 

25Ma ke Abraham shɛ: Wəzege ta ɗa, zəzəte zeɗe nza nya se na kazeme vəa 
ŋkwa nya nza na teghweme. Ma Lazare le ŋa ŋkɛ ne, titikwə yase ŋkɛ kasa kwele 
kwele. Tsetsenya gɛ ne, mbe zeɗe nza ŋkɛ teke, ma gha le ŋa ŋa ne, titikwə yasa 
na. 

26Ɓiyitsa ne, ki nya ɗema ghala kwa ya kwelɛ tepe ta gheyɛ le ghen'yɛ. Ma 
wəndə nya keɗe kadzawa sha gheyɛ ne, kashɛ ŋkɛ dzawa we. Kashɛ wəndə nya 
kwagha sha gheyɛ same sha ghen'yɛ ɓiyitsa we. 

27Ma ke nde mcɛlə shɛ: Təhwə təhwə yita, ghwenakɛ Lazare kalə kadzeki ghɛa 
yiteyɛ ɗa, 

28kwa nza ŋkɛ ka kesaka ma ya va 'ya mcɛfe. Geze nda ŋkɛ ke hɛ kezha ɗema hɛ 
kase kadzete titikwə nya nza 'ya mbe te ŋkwa nya. 

29Ma ke Abraham shɛ: Ghena ta Moyize ba'a ŋa ka mɛ ŋkwa ta Shala ya va hɛ 
kezha fa hɛ hɛ. 

30Ma ke nde mcɛlə: Kenza wərə we yiteyɛ ɗa Abraham we. Ma kesame wəndə 
kwa kwele kalə kasla nda ke hɛ ne, katezhɛre nza ta nci hɛ. 

31Ma ke Abraham shɛ: Ma keɗema hɛ kafa ghena ta yɛ Moyize le ka mɛ ŋkwa, 
ya wəndə nya kesame kwa kwele le mpi nde lə sha hɛ ne, katefa ghena ta ŋkɛ 
hɛ we.» 

Ləwke 17 

Jaɗafa ba'a kele ghena seyi te wənə 
(MAT 18.6-7, 21-22; MRK 9.42) 

1Ma ke Yɛsə sha mbeli nyi ketəkwə təkwə: «Katenza wəshi nyi keghwete ŋkwa 
kadzembe jaɗafa shɛ. Ama ndiremi ya te wəndə nya keghwete ŋkwa kadzembe 
jaɗafa. 

2Megela ma hwepeyi nda vena nya wəba mbeli kwa welɛ ba'a negheyi ŋkɛ mbeli 
kwa ndərə kenya ghwetete wəndə kwetɛŋe ŋkɛ kadzembe jaɗafa hwa mbeli nyi 
ɓɛhwɛ ɓɛhwɛa shɛhɛ. 

3Ntsehwele mə! Ma kebezemte ŋa ghena wəza meyɛ ŋa, ncɛte nda ghena nya 
bezemte ŋkɛ. Ma kempiyi dzeve ŋkɛ ne, kelemte ghena shɛ te wənəa ŋa. 

4Ma kemenete ŋa jaɗafa ŋkɛ ya mberefaŋe zhigə mbe vəghwə, nda kese ŋkɛ 
mberefaŋe zhigə mbe vəghwə kampi ŋa dzeve ne, katekelemte nda ghena shɛ 
na te wənə.» 

Yɛ ghena ta Shala 

5Ma ke ka ghwene ta ŋkɛ sha Nde sleke ŋkwa: «Mtsehete n'yɛ yɛ ta n'yɛ.» 

6Ma ke Nde sleke ŋkwa sha hɛ: «Ma nda le yɛ va gheyɛ ɓɛhwɛ kala ghəa zhiwə 
ne, wərə yɛ kageze nda ke mekweɗa nya kezha nteɗemte geva teke ba'a kezha 
lə ŋkɛ kamɓe geva kwa ndərə. Katefa ghena ta ŋayɛ ŋkɛ. 

Slene ta nde mene slene 

7Ya kwete kwete wəndəa ŋayɛ nya nza mava nya kewəza nda wəza keɗema nya 
keya nda wəshi ya shɛ. Ma kwa sheke ŋkɛ kwamte ne, kategeze nda ŋkɛ kezha 
lə ŋkɛ kadzawa mentsehe na? 

8Ama ma ke sha tegeze nda: Takɛ ɗa wəsə kezeme. Kwa sebe ta ŋkɛ, mbeɗete 
lekwesa kezha se kave ɗa wəsə kezeme, hwa'a te və nya zehwe wəsə kezeme 
ba'a nya sahwe wəsə kesa 'ya. Ma kwa sebe ta ŋkɛ ne, katezeme wəsə kezeme 
na ba'a katesa wəsə kesa na. 

9Nahe ŋkɛ ketsate nda hana ke mava shɛ va nya menete slene ŋkɛ kala nya 
gezete ŋkɛ na? 

10Tsagha shɛ ŋkɛ kaŋa ŋayɛ perə, ma kemenete wəshi nyi gezete ŋayɛ mbeli yɛ 
ne, ma pe yɛ sha geze: Ka mavashi nyi gəmə gəmə ghen'yɛ. Deke wəshi nyi 
gezete n'yɛ mbeli yamenete ghen'yɛ.» 

Yɛsə kambe ka derena meŋe 

11Kadzeme Zhɛrəzalɛm Yɛsə ne, pa ŋkɛ kelete hweŋkwa dzeme kwelɛ yɛ 
Samari le Galilɛ. 

12Dzembe kwete meleme ŋkɛ ne, pɛkwe kweci ka derena meŋe kabegeme le 
Yɛsə. Pa hɛ ghereŋenji cakeɗake. 

13Ma ke hɛ tsate lewela: «Yɛsə, Nde sleke ŋkwa, zhɛakɛ heli yitea ghen'yɛ gi!» 

14Ma kwa nakɛ hɛ Yɛsə ne, ma ke sha hɛ: «Kwiɗi mə kalə kancɛ nda mə ghəa 
ŋayɛ ke ka dzeghe Shala.» Ma mbe dzeghwa hɛ kalə ne, pa derena ta nci kiɗinji 
wɛŋe wɛŋe kwa hweŋkwa. 

15Ma kwete wəndə kwetɛŋe hwa hɛ kwa nakɛ ghəa ŋkɛ ŋkɛ wɛŋe ne, 
tewətelɛwe ŋkɛ zhɛneke geva kase sha Yɛsə. Katsahe Shala ŋkɛ le berete. 

16Pa ŋkɛ ŋame ghəa ŋkɛ mbe hɛɗi yitea seɗa ta Yɛsə ba'a tsate nda hana. Nde 
Samari wəndəa shɛ. 

17Tagha gɛ, ma ke Yɛsə: «Ashɛ meŋe hɛ pɛtɛ nci kembe wəka? Tema kweci 
mbeli nyi mesli wa? 

18Wəndə shɛ hwa hɛ kezəzəte se katsahe Shala, keɗema nde se se nya wəka?» 

19Ma ke Yɛsə shɛ: «Sate ŋa ba'a kwiɗi. Yɛ ta ŋa nde mbelete ŋa.» 

Se ta Meghea Shala 
(MAT 24.23-28, 37-41) 

20Ma ke ka Fariziyɛn 'yɛwakɛ va Yɛsə: «Hweŋkwa tese Meghea Shala wa?» Ma 
ke sha hɛ: «Kase Meghea Shala kala wəsə nya newe mbeli le ntsə we. 

21Kategeze mbeli: Wa nya ŋkɛ teke, keɗema: Waca ŋkɛ pelɛke, we. Kwa nza ŋkɛ 
hwa gheyɛ Meghea Shala.» 

Veci nya tese Wəzege ta za te 

22Ma ke sha ka təkwə təkwə ɓiyitsa: «Katese veci nya teɗe yɛ kanewe Wəzege 
ta za ya kaveci kwetɛŋe, ama katenakɛ ŋkɛ yɛ we. 

23Ma ke mbelia sha tegeze ŋayɛ: Wa nya ŋkɛ teke keɗema: Waca ŋkɛ pelɛke, 
ama ləma yɛ ma, hwɛma yɛ kalə ma. 

24Kala va nya keslesla dzeyi te ghweme ba'a nya kewaŋe ŋkwa se te kwete 
mendɛkwe ta hɛɗi hwa'a te kwete ne, tsagha tenza se ta Wəzege ta za. 

25Ama nda ŋkɛ kasahwe yaka kwele kwele ba'a nda mbeli nyi tsetsenya kaɗema 
ghena ta ŋkɛ. 

26Wəsə nya kemenete geva te vəa Nowɛ nde temene geva te vecia se Wəzege ta 
za. 

27Ma te vecia shɛ ne, mbe mpeɗe wəshi kezeme ba'a mbe sa wəshi kesa mbeli, 
kaŋzle makwa mbeli, kave nda ŋwalea nci kweci ke zhili, hwa'a te veci nya 
dzembe kwambelə Nowɛ. Tagha gɛ, pa yɛmə nya wəba se kazamte sebe te hɛ 
pɛtɛ. 

28Keɗema katenza ŋkɛ kala wəsə nya kemenete geva te vəa Lot. Mbe mpeɗe 
wəshi kezeme ba'a mbe sa wəshi kesa mbeli. Kapa wəshi ba'a kapamte wəshi 
mbeli, kamɓete yɛ wəfe ba'a kaŋa yɛ ghɛ mbeli. 

29Ama te veci nya shave Lot mbe meleme ta ka Sodome ne, nahe Shala kemaghe 
ghwə kənəa hɛ kala va, pa ghwəa shɛ mpəmte hɛ pɛtɛ. 

30Tsagha temene geva ŋkɛ te veci nya tenca geva Wəzege ta za. 

31Te vecia shɛ ne, ma wəndə nya pelɛ dɛɓere nya kənəa cɛ ne, katesawa ŋkɛ 
kafə wəshia ŋkɛ mbe cɛ we. Ma wəndə nya kwamte ɓiyitsa ne, katezhɛre geva 
ŋkɛ kesheke we. 

32Zəzəte mə wəsə nya kemenete nda geva ke male ta Lot. 

33Ma wəndə nya keɗe kaya mpia ŋkɛ ne, kateza ŋkɛ ŋkɛ. Ma wəndə nya keɗe 
kazamte mpia ŋkɛ ne, kateya mpia ŋkɛ ŋkɛ. 

34Ma 'ya sha gheyɛ: ma te viɗia shɛ ne, katenza mbeli bake te ŋgezle nya 
kwetɛŋe, katekelehwe geva kwete, sərə kwete. 

35Katehə mi bake te vena nya kwetɛŋe, katekelehwe geva kwete, sərə kwete. 

36Katewəza zhili bake kwamte, katekelehwe geva kwete, sərə kwete.» 

37Ma ke mbeli nyi ketəkwə təkwə 'yɛwete ve: «Tema temene geva wəshia shɛhɛ 
wa Nde sleke ŋkwa?» Ma ke zhɛnete: «Te ŋkwa nya nza wəsə kwa mte mte 
tsene geva yɛ zleŋa.» 

Ləwke 18 

Ghena keyipə pa te male wede le nde meha ghwə 

1Pa Yɛsə gezete nda ghena keyipə pa nya ke hɛ, yitea ncɛ nda ke hɛ tsema tsema 
hi hɛ kasəkwə ghə keveci keveci kaɗema kaleɓe. 

2Ma ke sha hɛ: «Pa kwete nde meha ghwə mbe kwete meleme. Kahawe ŋkɛ va 
Shala we, kahawe va wəndə we. 

3Pa kwete male wede mbe melemea shɛ. Keveci keveci se malea shɛ shɛ, ma ke 
shɛ: Mehate ɗa ghwə ta ɗa le nde ghema ta ɗa. 

4Kavə kwele kwele ne, pa nde meha ghwəa shɛ ɗema. Zhɛne ne, ma ke mbe ghəa 
ŋkɛ: Kaghazlənə 'ya va Shala tse we, kahawe 'ya va wəndə we. 

5Ama nahe wede nya keleɓekɛ ɗa. Megela ma kiɗimte nda ghwə ta nta 'ya yitea 
ɗema nde kase kaleɓe ɗa keveci keveci.» 

6Ma ke Nde sleke ŋkwa ɓiyitsa: «Fama mə ghena ta nde meha ghwə nya 
'yaghwa mehele nya gɛ! 

7Ashɛ Shala kameha nda ghwə nya tiɗiɗi ke mbeli nyi tsehave ŋkɛ nyi 
kenehwene nda nehwene veci le viɗi wəka? Ama kadera ŋkɛ kefa ghena ta nci 
na? 

8Ma 'ya sha gheyɛ: kahe kahe temeha nda ghwə nya tiɗiɗi ŋkɛ ke hɛ. Ama te və 
nya tese Wəzege ta za ne, katesləyi wəndə nya nza yɛ ve ŋkɛ te hɛɗi na?» 

Nde Fariziyɛn ba'a nde tsehe jaɓeregwale 

9Pa Yɛsə gezete kwete ghena keyipə pa ɓiyitsa kezha mbeli nyi keve ghəa nci 
kambeli nyi tiɗiɗi kwa kema ta Shala ba'a nyi keɓelama kweci mbeli. 

10Ma ke: «Pa kweci mbeli bake dzeme ghɛa Shala kezha səkwə ghə, nde 
Fariziyɛn kwete, nde tsehe jaɓeregwale kwete. 

11Geɗefalaŋe nde Fariziyɛn slete, ma ke səkwəte ghə: Shala yawe, hana 'ya sha 
gha va nya ɗema 'ya keyipəte geva le kweci mbeli, ka ghərə, ka mefətekwə, ka 
gwaya. Hana 'ya sha gha va nya ɗema 'ya kala nde tsehe jaɓeregwale nya tse. 

12Bake zhigə mene səwəmayɛ 'ya mbe shikwə kwetɛŋe, pɛtɛ ve ŋa kwa meŋe ta 
wəshi nyi kedzembe dzeve ta ɗa 'ya. 

13Ma nde tsehe jaɓeregwale ne, te sebe nzanyɛ ŋkɛ, kese ŋkɛ kakafe kema 
kadzeme yitea ghweme we. Ntiŋə ŋkɛ ŋate ghə, ghɛve ghɛve ŋkɛ sha hate ta 
ŋkɛ, ma ke: Shala yawe, zhɛ heli yitea 'ya, va nya nza 'ya kande jaɗafa.» 

14Ma ke Yɛsə mtsehete: «Ma 'ya sha gheyɛ: ma kwa lə wəndə nyagha sha ghɛa 
ŋkɛ ne, nahe Shala keveyi ŋkɛ kawəndə nya tiɗiɗi, sərə nde Fariziyɛn. Kwa nza 
ŋkɛ ma wəndə nya kekele ghəa ŋkɛ ne, kateshifə ŋkɛ. Ma wəndə nya keshifə 
ghəa ŋkɛ ne, katekele ŋkɛ.» 

Yɛsə kawəpi ŋwalea fəshi 
(MAT 19.13-15; MRK 10.13-16) 

15Pa kweci mbeli fəke nda pa le yɛ velɛnjɛ ke Yɛsə kezha ve dzeve ŋkɛ kənəa hɛ. 
Ma kwa nakɛ wəsəa shɛ mbeli nyi ketəkwə təkwə ne, ntake hɛ kafɛa hɛ. 

16Pa Yɛsə hendeke ŋwalea shɛhɛ kase kadzembe hwəa ŋkɛ. Ma ke: «Pelakɛ mə 
ŋwale kase sha 'ya, fɛama hɛ yɛ ma, kwa nza ŋkɛ kezha mbeli nyi nza mehele ta 
nci kala ŋa ŋwale veyi geva Meghea Shala. 

17Kaganda ne, ma 'ya sha gheyɛ: ma keɗema wəndə kekemaneve Meghea Shala 
le mehele kala ŋa wəzege ne, katedzembe ŋkɛ we. 

Kwete nde mcɛlə 
(MAT 19.16-30; MRK 10.17-31) 

18Ma ke kwete wəndə nya te ghəa ka Zhəwif 'yɛwete va Yɛsə: Nde sleke ɗa 
ganyɛ, wa wəsə nya nza 'ya kamenete kezha kemave mpi nya kaghala ghala 
wa?» 

19Ma ke Yɛsə shɛ: «Yite wa heka ɗa na kawəndə ganyɛ wa? Wəndə ganyɛ shɛ 
keɗema Shala kwetɛŋe we. 

20Nahe na keɗepe ghena nyi gezeke Shala: valema na tahe ma, peslema wəndə 
na ma, ghərəma na ma, sla nda ma tseŋwə na ke wəndə ma, hawe va yiteyɛ ŋa 
ba'a meyɛ ŋa.» 

21Ma ke wəndəa shɛ shɛ: «Nahe 'ya keyate pɛtɛa wəshi nyi se kawəzege.» 

22Ma kwa fate ghena shɛ Yɛsə ne, ma ke sha wəndəa shɛ: «Wəsə kwetɛŋe yatene 
na kamene zhɛkwa, kwiɗi pamte pɛtɛa wəshia ŋa, ndeke nda cɛdɛ nya kese te 
hɛ ke ka titikwəa kɛfi. Tsagha ne, kwele kwele tekemave mcɛlə na pelɛ ghweme. 
Ma kwa sebe ta ŋkɛ, se katəkwə təkwə ɗa.» 

23Ma kwa fate ghena nyagha wəndəa shɛ, pa heɗete kema, va nya nza ŋkɛ kande 
mcɛlə. 

24Newe ke Yɛsə ne teheɗe kema va wəndəa shɛ, ma ke: «Dzawe ŋkɛ sha ka 
mcɛləa kɛfi kadzembe Meghea Shala. 

25Dzawe ŋkɛ nda nza zlegwemə kajive mbe wəfela ta zhɛliɓə, ama dzawe ma 
nza ŋkɛ sha nde mcɛlə kadzembe Meghea Shala ɓiyitsa.» 

26Ma ke mbeli nyi kefate ghena shɛ shɛ: «Ama wa nde tenza kambele tsagha 
wa?» 

27Ma ke Yɛsə zhɛnete nda ke hɛ: «Ma wəsə nya dzawe sha mbeli ne, dekwede 
ŋkɛ sha Shala.» 

28Ma ke Piyɛre shɛ: «Fa gi, nahe ghen'yɛ kesərəakɛ pɛtɛa wəshia n'yɛ katəkwə 
təkwə ŋa.» 

29Ma ke Yɛsə sha hɛ: «Kaganda ne, ma 'ya sha gheyɛ: ma wəndə nya kesərəakɛ 
ghɛa ŋkɛ, male ta ŋkɛ, ka kesaka meghekɛ, mbeli nyi keyake ŋkɛ ba'a ŋwalea 
ŋkɛ tewəmbəreke Meghea Shala ne, 

30kwele kwele ma tekemave wəshi ŋkɛ tsetsenya. Ma te kwete və nya ketese ne, 
mpi nya kaghala ghala yatekemave ŋkɛ.» 

Yɛsə kageze mte ta ŋkɛ ba'a same ta ŋkɛ kwa kwele kakwa keɗaŋe 
(MAT 20.17-19; MRK 10.32-34) 

31Pa Yɛsə hekakɛ mbeli nyi meŋe bakeghəmbe, ma ke sha hɛ: «Wa nya gheɓəmə 
kadzeme Zhɛrəzalɛm nya teyipə geva pɛtɛa ghena nyi rafete ka mɛ ŋkwa ta 
Shala te ghəa Wəzege ta za pelɛagha. 

32Kateve nda ŋkɛ mbeli ke kweci hwelefefi. Kateŋ'wəshi ŋkɛ mbeli, kateŋele 
ŋkɛ mbeli ba'a katenciɗi ndɛghwɛɗɛ mbeli kadzete. 

33Kateɗa ŋkɛ hɛ le ghweɗa, katepesle ŋkɛ hɛ. Ma te kwa maheke ta hɛ ne, 
katesame ŋkɛ kwa kwele le mpi.» 

34Kefave ghena shɛ mbeli nyi ketəkwə təkwə ya ci'a we. Ma wəsə nya ɗe ghena 
shɛ kageze ne, tentikə ŋkɛ va hɛ, keɗepe ghena nya mbe ghena nya gezete Yɛsə 
hɛ we. 

Yɛsə kapele nda ntsə ke ghwələ 
(MAT 20.29-34; MRK 10.46-52) 

35Takwa takwa Yɛsə yitea Zhɛriko ne, ntishɛ kwete ghwələ tagha mɛa hweŋkwa 
kezha səkwə wəshi. 

36Ma kwa fate gaka ta mbeli nyi kedzeyi ŋkɛ kwa hweŋkwa, ma ke 'yɛwete: «Wa 
wəsə nya kemenete geva wa?» 

37Ma ke mbeli shɛ: «Yɛsə nde Nazarɛt nde dzeyi kwa hweŋkwa.» 

38Ma ke sha lewela: Yɛsə, wəzege ta David, zhɛakɛ heli yitea 'ya. 

39Ntake mbeli nyi kedzeghwa mbe kema ta Yɛsə kaŋele ŋkɛ kezha nza ŋkɛ divə. 
Ama ma ke zlapete le berete: «Wəzege ta David, zhɛ heli yitea 'ya.» 

40Pa Yɛsə ghereŋe ba'a gezete kezha kele nda ŋkɛ mbeli kase. Ma kwa hendeke 
geva wəndəa shɛ ne, ma ke Yɛsə 'yɛwete ve: 

41«Wa yaɗe na kamene ŋa 'ya wa?» Ma ke zhɛnete: «Nde sleke ŋkwa, kezha nakɛ 
ŋkwa 'ya ɓiyitsa.» 

42Ma ke Yɛsə shɛ: «Newe ŋkwa! Nahe yɛ ta ŋa kembelete ŋa.» 

43Taghanyɛ, kanewe ŋkwa ŋkɛ. Ntəŋə ŋkɛ yitea Yɛsə le tsahe Shala. Ma kwa 
nakɛ wəsə shɛ mbeli pɛtɛ ne, ntəŋə hɛ yitea tsahe Shala. 

Ləwke 19 

Yɛ Yɛsə le Zashɛ 

1Ma kwa dzembe Zhɛriko Yɛsə ne, ntəŋə ŋkɛ dzeyi mbe meleme. 

2Pɛkwe kwete wəndə nya nza sləa ŋkɛ kaZashɛ. Nahe ŋkɛ kenza kawəndə nya 
te ghəa ka tsehe jaɓeregwale ba'a kande mcɛlə. 

3Kaɗe ŋkɛ kanewe wa ŋkɛ wa ŋkɛ Yɛsə, ama shaŋe ŋkɛ ve va baslɛa ŋkɛ ba'a va 
nya nza mbeli nyi kedzaslete ŋkɛ kwele kwele. 

4Tereŋe ŋkɛ le hwɛ kadzeyi te kema, tarame ŋkɛ pelɛ mekweɗa kezha newe 
Yɛsə nya ketedzeyi tagha. 

5Ma kwa ntsehe Yɛsə te ŋkwa shɛ ne, pa kafete ghə, ma ke: «Zashɛ, sawa kahe 
kahe, kwa nza ŋkɛ ki ghɛa ŋa tehɛ 'ya ɓeshi.» 

6Ɓərəkwə Zashɛ sawa kahe kahe, pa kemaneve Yɛsə le zlama. 

7Ma mbeli nyi kenewe hɛ ne, pɛtɛ hɛ kandəghwə ndəghwə, ma ke shɛ: «Ki ghɛa 
nde jaɗafa dzekinyɛ Yɛsə gɛ wə!» 

8Pa Zashɛ hendeke nda geva, ma ke sha Nde sleke ŋkwa: «Nde sleke ŋkwa, 
kateve nda kwa bake ta bela ta wəshia ɗa 'ya ke ka titikwəa kɛfi. Ma kekelehwe 
wəsəa wəndə 'ya le mbəɗəkwə ne, wəfaɗe zhigə teŋki nda 'ya.» 

9Ma ke Yɛsə sha mbeli: «Ma ɓeshi ne, nahe mbele kedzeki ghɛ nya, kwa nza ŋkɛ 
nahe Zashɛ kenza kahwelefe ta Abraham perə! 

10Kwa nza ŋkɛ nahe Wəzege ta za kese kezha sepa mbeli nyi keza za ba'a kezha 
mbele hɛ.» 

Ghena keyipə pa te mze kwa tere tere 
(MAT 25.14-30) 

11Ma kwa nza mbeli kafa ghena shɛ ne, pa Yɛsə mbakete nda kwete ghena 
keyipə pa. Ma kwa nza ŋkɛ takwa takwa yitea Zhɛrəzalɛm, ma zəzə mbeli ne, 
tsetsenya tsetsenya tenca Meghea Shala. 

12Ma ke Yɛsə sha hɛ: «Pa kwete hwelefe ta ka meghe kadzete kwete hɛɗi nya 
cakeɗake kezha kele meghe, nda tezhɛne geva ŋkɛ kase. 

13Ma nda teslə ŋkɛ ne, pa hekakɛ kweci ka mavashia ŋkɛ meŋe ba'a ndeke nda 
slibə gwəmsə mcɛfe ke yayata wəndəa nci. Ma ke sha hɛ: Zhɛre mə dzeve le cɛdɛ 
nya nda se 'ya. 

14Ama kazlɛ mbeli nyi te meleme ta nci ve, pa hɛ ghwenakɛ nda mɛ, ma ke hɛ 
shɛ: Kaɗe wəndəa shɛ ghen'yɛ kameghea n'yɛ we. 

15Ma kwa ndeke nda meghe mbeli ne, pa zhɛneke geva kase kadzete hɛɗia ŋkɛ. 
Pa ŋkɛ hekakɛ ka mavashi nyi ndeke nda cɛdɛ ŋkɛ ke hɛ kezha newe meleɓe 
nya kemave hɛ. 

16Ma ke nde ghate kwa se ŋkɛ: Nde sleke ɗa, nahe 'ya kekemave meleɓe 
miliyeŋə mcɛfe le cɛdɛ nya ndeke ɗa na. 

17Ma ke nde sleke ŋkɛ shɛ: Yewə, mava nya ganyɛa mehele na. Ma va nya se na 
tiɗiɗi mbe wəshi nyi ɓɛhwɛ ɓɛhwɛ ne, 'ya kave ŋa kaŋgwamna ta meleme meŋe. 

18Pa nde bake se, ma ke: Nde sleke ɗa, nahe 'ya kekemave meleɓe miliyeŋə bake 
ba'a slibə gwəmsə mcɛfe le cɛdɛ nya ndeke ɗa na. 

19Ma ke nde sleke ŋkɛ shɛ: Ma gha ne, kave ŋa 'ya kaŋgwamna ta meleme mcɛfe. 

20Pa kwete nde mene slene se, ma ke shɛ: Nde sleke ɗa, wa nya cɛdɛa ŋa nya 
ndeke ɗa na nya. Nahe 'ya kewəfərəakɛ kwa dəghwə kezha ɗema ŋkɛ kaza. 

21Nahe 'ya keghazlənə ɗa va gha, kwa nza ŋkɛ dzawe mehele ta ŋa: kakele wəsə 
nya ɗema na keveyi na, kaɗa wəsə nya ɗema na ketsawete na te wəve. 

22Ma ke nde sleke ŋkɛ shɛ: Mava nya ndiremia mehele na. Katemeha ghwə 'ya 
te gha laka ghena nyi gezete nyi na. Nahe na keɗepe dzawe 'ya, kakele wəsə nya 
ɗema 'ya keveyi 'ya, kamene wəshi nyi ɗema 'ya ketsawete hɛ 'ya se te wəve. 

23Wa raberə ɗema na keveyi ɗa cɛdɛa ɗa kakane wa? Nza ma kese 'ya ne, 
katekele cɛdɛa ɗa 'ya le meleɓe yite wəka! 

24Ma ke sha mbeli nyi tagha: Kelehwe mə cɛdɛa shɛ ve shɛ yɛ ndeke nda ke 
wəndə nya nza ŋa ŋkɛ meleɓe miliyeŋə mcɛfe. 

25Ma ke hɛ shɛ: Nde sleke ŋkwa, miliyeŋə mcɛfe ya ve! 

26Ma ke sha hɛ: Ma 'ya sha gheyɛ: ma wəndə nya nza wəsə ve ne, katembake 
nda mbeli. Ma wəndə nya ɗema wəsə ve ne, katekele ya nya ɓɛhwɛ ve mbeli. 

27Ma mbeli nyi keɗema ɗa kameghe ne, fəke mə hɛ kase teke, mpəmte mə hɛ 
teke te kema ta ɗa.» 

28Ma kwa gezemte ghena shɛ Yɛsə ne, ntəŋə ŋkɛ te kema ta mbeli kadzeme 
Zhɛrəzalɛm. 

Yɛsə kadzembe Zhɛrəzalɛm 
(MAT 21.1-11; MRK 11.1-11; ZHŊ 12.12-19) 

29Ma kwa nza hɛ takwa takwa yitea yɛ Bɛtfazhɛ le Bɛtani, terasle ghweme ta yɛ 
Bekele, pa Yɛsə ghwenakɛ kweci mbeli nyi ketəkwə təkwə bake kalə te kema ta 
ŋkɛ. 

30Ma ke sha hɛ: «Kwiɗi mə kalə kadzembe meleme nya te kema ta ŋayɛ nya. 
Dzembema ta ŋayɛ ne, katenewe leve ta kwara yɛ tehwepe, nya ghama wəndə 
kase pelɛ. Pelemte mə ŋkɛ ba'a ŋkake ɗa mə ŋkɛ. 

31Ma kegeze ŋayɛ kwete wəndə: Kawa yɛ le wa, a ke ne, Nde sleke ŋkwa nza 
kaɗe, pe yɛ shɛ.» 

32Ntəŋə mbeli nyi ghwenakɛ nyighɛ Yɛsə kalə, pa hɛ kemave kala nya gezete 
nda Yɛsə ke hɛ. 

33Ma vəa ŋkwa nya pele leve ta kwara hɛ ne, ma ke mbeli ke kwara sha hɛ: 
«Kawa yɛ le leve ta kwara nya wa?» 

34Ma ke zhɛnete: «Nde sleke ŋkwa nza kaɗe.» 

35Pa hɛ ŋkake nda kwara ke Yɛsə. Ma kwa hite lekwesa ta nci hɛ te wəmbəa 
kwara ne, tarame Yɛsə pelɛ. 

36Ma kadzeghwa Yɛsə, kapelake lekwesa ta nci mbeli kwa hweŋkwa. 

37Takwa takwa hɛ yitea hweŋkwa nya kesawa pelɛ ghweme ta Bekele ne, ntake 
pɛtɛa mbeli nyi ketəkwə təkwə Yɛsə katsahe Shala le zlama ba'a le berete, va 
nya nakɛ wəshi meŋele nyi menete Yɛsə hɛ. 



1905 

 

 
Ghena ta Shala 

Kapsiki DC Bible 
©2012 Alliance Biblique du Cameroun and Bible Society of Cameroon. 

 

 
 

 

38Ma ke hɛ: «Kewəpi wəpi nza wəndə nya kese te sləa Mahwətə. Kwelɛŋe ya 
pelɛ ghweme ba'a zləvə ya te Shala.» 

39Ma ke kweci ka Fariziyɛn nyi tagha hwa mbeli sha Yɛsə: «Nde sleke n'yɛ, geze 
nda ke mbeli nyi ketəkwə təkwə ŋa kanza divə gi!» 

40Ma ke Yɛsə sha hɛ: «Ma 'ya sha gheyɛ: ya mbeli nyi nzanji divə ne, katetsa 
lewela yɛ pelɛ.» 

Yɛsə kanehwene yitea Zhɛrəzalɛm 

41Ma kwa se Yɛsə takwa takwa yitea Zhɛrəzalɛm ba'a kwa nakɛ ŋkɛ ne, bəghə 
ŋkɛ tenehwene yitea melemea shɛ. 

42Ma ke: «Zhɛrəzalɛm, keɗepe na ɓeshi tsema tsema nza na kakemave kwelɛŋe 
we. Ma tsetsenya ne tewəfərə ŋkɛ sha gha. 

43Katese kwete və nya teha ŋa mpa ka ghema ta ŋa. Katedzasle ŋa hɛ le zli ba'a 
kateha ŋa mpa hɛ shave mbe yayata bela. 

44Kateza ŋa hɛ, gha le ŋwalea ŋa. Katetene pelɛ hɛ kənəa pelɛ we, kwa nza ŋkɛ 
keɗepete və nya se Shala kakemane ŋa kwa na we.» 

Yɛsə mbe ghɛa Shala 
(MAT 21.12-17; MRK 11.15-19; ZHŊ 2.13-22) 

45Shilimə Yɛsə mbe ghɛa Shala, ntake ŋkɛ kaŋka mbeli nyi kepamte wəshi shave 
mbe. 

46Ma ke sha hɛ: «Ma mbe Ghena ta Shala ne, ma ke Shala gezete: Kateheka ghɛa 
ɗa mbeli kaghɛ kesəkwə ghə. Ama gheyɛ ne, nahe yɛ kezhɛrete ŋkɛ kazlera ta 
ka ghərəa kɛfi.» 

47Kateke nda wəshi Yɛsə ke mbeli mbe ghɛa Shala keveci keveci. Kasepa 
ntsehwele mbeli nyi te ghəa ka dzeghe Shala, ka rafe wəsə mahalegə ba'a 
mbelia jama ta ka Zhəwif kezha pesle ŋkɛ. 

48Ama keɗepe hɛ tsema tsema nza hɛ kakeseve ŋkɛ we, kwa nza ŋkɛ katsəkwə 
geva mbeli kezha fa ghena ta ŋkɛ. 

Ləwke 20 

Tema se berete ta Yɛsə wa? 
(MAT 21.23-27; MRK 11.27-33) 

1Te kwete veci ne, kateke nda wəshi Yɛsə ke mbeli mbe ghɛa Shala. Ghena 
kwatenca nya ganyɛ yazlape ŋkɛ. Pɛkwe mbeli nyi te ghəa ka dzeghe Shala ba'a 
ka rafe wəsə mahalegə zlaɓe le mbelia jama. 

2Ma ke hɛ shɛ: «Ncɛte n'yɛ: le berete ta wa mene wəshi nyi na wa? Wa nde 
ndeke ŋa hweŋkwa kamene kala nya wa?» 

3Ma ke Yɛsə sha hɛ: «'Ya perə ne, 'ya kate'yɛwe ghena va gheyɛ. Gezete ɗa mə: 

4wa nde ghweneke Zhaŋe kamene batɛme wa, Shala na, mbeli na?» 

5Ntake hɛ kazele ghena kezhɛne kwelɛ ghəa nci, ma ke hɛ: «Ma kezhɛnete mə: 
Shala nde ghweneke, ke gheɓəmə ne, ma ke sha tezhɛne ɓəmə: Va wa ɗema yɛ 
keyɛte ghena ta Zhaŋe tsagha wa? 

6Ama kegeze mə: Mbeli nde ghweneke, ke gheɓəmə ne, kateŋkwape ɓəmə 
mbeli pɛtɛ le pelɛ, kwa nza ŋkɛ nahe mbeli pɛtɛ keɗepe Zhaŋe kande mɛ ŋkwa.» 

7Tagha gɛ, ma ke hɛ sha Yɛsə: «Keɗepe n'yɛ we.» 

8Ma ke Yɛsə sha hɛ: «Ma 'ya perə ne, kageze ŋayɛ 'ya le nyama nyama berete 
mene wəshia shɛhɛ 'ya we.» 

Ka mene slene nyi 'yaghwa 'yaghwa mehele 
(MAT 21.33-46; MRK 12.1-12) 

9Ma ke Yɛsə sha mbeli le ghena keyipə pa: «Pa kwete wəndə mɓete yɛ rɛzɛŋe, 
pa dapate nda te dzeve ke ka mene slene. Cape ŋkɛ kadzehwa mte kahɛ kwele 
kwele. 

10Ma kwa nakanji wəshia shɛhɛ, pa ghweneghe nda mava ta ŋkɛ ke ka mene 
slene mbe wəvea rɛzɛŋe, kezha ve nda zhike ŋa ŋkɛ bela hɛ kase. Pa ka mene 
slene ɗate wəndəa shɛ, pa hɛ ŋkamte ŋkɛ pala pala. 

11Pa wəndə ke ntsa shɛ ghweneghe kwete wəndəa ŋkɛ ɓiyitsa, pa hɛ ɗate ŋkɛ 
zhɛkwa, pa hɛ ŋelete ŋkɛ kwele kwele ba'a ŋkamte ŋkɛ pala pala zhɛkwa. 

12Pa wəndəa shɛ ghweneghe nda nde maheke ta wəndə ɓiyitsa ke hɛ, pa hɛ 
ɗamte ŋkɛ le zhi ba'a negheyi ŋkɛ pelɛke te ŋwela. 

13Ma ke wəndə ke wəvea shɛ mbe ghəa ŋkɛ: Tsema temene 'ya tse wa? 'Ya 
kateghwene nda wəzege ta ɗa ke hɛ, wəzege ta ɗa nya ɗe 'ya kwele kwele. 
Ghəpə yite we, katehawe hɛ ve. 

14Ama kwa nakɛ wəzegea shɛ ka mene slene, ma ke hɛ kwelɛ ghəa nci: Yawa, 
wa nya nde zeme ghɛ nya te kwete və gɛ! Peslekɛ ɓəmə ŋkɛ, kaŋa ɓəmə tenza 
wəve. 

15Pa hɛ kelemte ŋkɛ shave mbe wəve ba'a peslekɛ ŋkɛ hwa gamba. Tsema 
temene nda wəndə ke wəve ke ka mene slene nyi wa? 

16Katese ŋkɛ kampə mbeli nyighɛ ba'a katedape nda wəvea shɛ te dzeve ke 
kweci mbeli.» Kwa fave ghena shɛ mbeli nyi yitea Yɛsə, ma ke hɛ: «Katemene 
geva ŋkɛ tsetse we.» 

17Newe ke Yɛsə sha hɛ, ma ke: «Wa yaɗe ghena nya kerafete geva mbe Ghena 
ta Shala kageze wa? Ma ke: Ma pelɛ nya neghamte mbeli nyi keŋa ŋkwa ne, 
gheŋkɛ nde zhɛrenyɛ kapelɛa megwekwe. 

18Ma yayata wəndə nya keteteɗe te pelɛa shɛ ne, katehwəshimte geva ŋkɛ. Ma 
nda pelɛa shɛ nde teɗe te wəndə ne, katehə ŋkɛ ŋkɛ.» 

Ŋki ta jaɓeregwale ke ŋgwamna 
(MAT 22.15-22; MRK 12.13-17) 

19Kaɗe mbeli nyi te ghəa ka dzeghe Shala ba'a ka rafe wəsə mahalegə kakese 
Yɛsə te ŋkwa shɛnyɛ. Kwa nza ŋkɛ nahe hɛ keɗepe te ghəa nci gezete ghena 
keyipə pa shɛ ŋkɛ. Ama kazhɛ nda ghazlənə ke hɛ va mbeli. 

20Pa hɛ hendemte geva cakeɗake ɓɛhwɛ, mba hɛ kaya Yɛsə. Pa hɛ ghweneghe 
nda mbeli kezha fa ntsehwelea ŋkɛ, nyi kezhɛrete ghəa nci kala mbeli nyi 
kehawe ve. Kaɗe hɛ kaŋa nda keleŋa ke Yɛsə laka 'yɛwe ghena. Tsagha ne, 
katekese nda hɛ ke ŋgwamna nya nza berete ve yitea meha ghwə te. 

21Ma ke hɛ sha Yɛsə: «Nde sleke n'yɛ, nahe n'yɛ keɗepe ghena nya kaganda 
yageze na, tiɗiɗi teke nda wəsə na ke mbeli perə. Katsakɛ ŋa ghena ta kwele nya 
geze mbeli we. Ama kaganda ta wəsə nya ɗe Shala kanza wəndə le, yateke nda 
na ke mbeli. 

22Gezete n'yɛ, nahe wəsə mahalegəa ɓəmə kendeke ɓəmə hweŋkwa kaŋki nda 
jaɓeregwale ke Sɛzar na?» 

23Nahe Yɛsə keɗepe keleŋa yaŋa nda hɛ. Ma ke sha hɛ: 

24«Ncɛte ɗa mə cɛdɛa shɛ. Ŋa wa pa ta kema ba'a slə nya te wa?» Ma ke hɛ shɛ: 
«Ŋa Sɛzar.» 

25Tagha gɛ, ma ke Yɛsə sha hɛ: «Yawa, zhɛnave nda mə wəsə nya kenza kaŋa 
ŋkɛ ke Sɛzar, zhɛnave nda mə wəsə nya kenza kaŋa ŋkɛ ke Shala.» 

26Kashɛ hɛ ve nda fete ke Yɛsə, va nya gezete ghena shɛ ŋkɛ hwa mbeli we. 
Hehake hɛ va ghena ta ŋkɛ, tikə tikə hɛ nzanji. 

'Yɛwe te same ta mbeli kwa kwele 
(MAT 22.23-33; MRK 12.18-27) 

27Pa kweci hwa ka Sadəsɛyɛn se sha Yɛsə. Ghenci kageze kaɗema mbeli kasame 
kwa kwele le mpi. Ma ke hɛ 'yɛwete ghena ve: 

28«Nde sleke n'yɛ, ma ke Moyize rafete n'yɛ: Ma kemtenyɛ wəndə kaɗema ŋkɛ 
keyake wəzege sawa hwa male ta ŋkɛ ne, hweŋkwa ya va wəza meghekɛ kakele 
malea shɛ yitea yake hwelefe ŋkɛ sawa hwe. 

29Kweci mbeli ya shɛ hwa ghen'yɛ mberefaŋe kaŋwalea male. Wəmakwe 
Tezhɛa megheyɛa nci sha male, mtiwə ŋkɛ kaɗema keyake wəzege hwe. 

30Pa nde bake wəmeve malea shɛ. 

31Tsagha nde maheke, tsagha hɛ mberefaŋe nci. Pɛtɛ hɛ kempənji kaɗema 
keyake ŋwale. 

32Mtiwə malea shɛ kwa sebe ta nci perə. 

33Yawa, ma te veci nya tesame mbeli pɛtɛ kwa kwele le mpi ne, ŋa wa tenza 
malea shɛ hwa mbeli nyi mberefaŋe nyi wa? Kwa nza ŋkɛ nahe nde kese yitea 
hɛ pɛtɛ gɛ!» 

34Ma ke Yɛsə sha hɛ: «Ma zhili ba'a mi nyi te hɛɗi nya ne, kawəme geva hɛ. 

35Ama mbeli nyi kehi kasame kwa kwele le mpa ba'a nyi kehi kanza mbe nza 
nya mbe kema ne, kawəme geva hɛ we. 

36Kwa nza ŋkɛ katezhɛne hɛ kampə we, yipə yipə nza hɛ le ka ghwene ta Shala. 
Nahe hɛ kenza kaŋwalea Shala, kwa nza ŋkɛ nahe hɛ kesame kwa kwele le mpi. 

37Nahe Moyize le ghəa ŋkɛ kegezete katesame mbelia kwahɛɗi kwa kwele le 
mpi. Tsagha gezete ŋkɛ mbe ghena ta tigə nya tse ghwə hwe, vəa ŋkwa nya 
hekate Mahwətə ŋkɛ kaShala ta Abraham, kaShala ta Izak ba'a kaShala ta 
Zhakob. 

38Kenza Shala kaShala ta ka mpə mpə we, ama nahe ŋkɛ kenza kaShala ta mbeli 
nyi teghweme, va nya nza ŋkɛ kaŋa ŋkɛ nza mbeli pɛtɛ.» 

39Ma ke kweci ka rafe wəsə mahalegə sha Yɛsə: «Megela gezete ghena na, Nde 
sleke n'yɛ.» 

40Kwa nza ŋkɛ kaɗe hɛ kazhɛne ka'yɛwe ghena ve we. 

Yɛ Mɛsi le David 
(MAT 22.41-46; MRK 12.35-37) 

41Ma ke Yɛsə sha hɛ zhɛkwa: «Tsema geze mbeli kahwelefe ta David Mɛsi wa? 

42Kwa nza ŋkɛ ma ke David gezete le ghəa ŋkɛ te palepa ta Cimə: Ma ke Nde 
sleke ŋkwa sha Nde sleke ɗa: Ntishɛ ŋa te kwa zeme ta ɗa, 

43nda ŋkeyi ka jaga ta ŋa 'ya mbe hwəa seɗa ta ŋa. 

44Ma kenza nde Nde sleke ɗa heka Mɛsi David ne, tsema nza ŋkɛ kawəzege ta 
David tsagha wa?» 

Ya ghə va ka rafe wəsə mahalegə 
(MAT 23.1-36; MRK 12.38-40) 

45Ma kwa nza mbeli kafa ghena ta Yɛsə, ma ke sha mbeli nyi ketəkwə təkwə: 

46«Ya mə ghəa ŋayɛ va ka rafe wəsə mahalegə. Mbe gare ɗe hɛ kadzeghwa, le 
hawe ɗe hɛ kanjiŋwe hɛ mbeli te shikwə, wəshi kentishɛ nyi te kema yawədə 
hɛ mbe cɛ kesəkwə ghə. Tsagha hwa yɛ veghe perə.» 

47Pɛtɛ hɛ fəhwe wəshia ka wedidi. Ɓiyitsa ne, kwele kwele temə hɛ te səkwə 
ghə kezha newe hɛ mbeli kambeli ganji. Kwele ma tenza ɗa te hɛ. 

Ləwke 21 

Cɛdɛ nya ndeke nda male wede ke Shala 
(MRK 12.41-44) 

1Newe ke Yɛsə ne, kabete cɛdɛ ka mcɛləa kɛfi kadzawa wəsə kebete nda wəshi 
ke Shala. 

2Pa ŋkɛ nakɛ kwete male wede kakwa titikwə kabete dala dala bake kadzawa 
wəsəa shɛ. 

3Ma ke Yɛsə: «Kaganda ne, ma 'ya sha gheyɛ: kwele ma beteyi wəsə wede kwa 
titikwə nya kwa ke pɛtɛa kweci mbeli. 

4Kwa nza ŋkɛ ma cɛdɛ nya beteyi kweci mbeli kwa ne, nya ketene yitea slene ta 
nci. Ama ghenta mbe titikwəa nta ne, pɛtɛ beteyi nde kwa, pa ta ŋkɛ nyagha ve 
kaŋa wəsə kezeme ta nta.» 

Yɛsə kageze ŋzla ta ghɛa Shala 
(MAT 24.1-2; MRK 13.1-2) 

5Pa kweci mbeli slate ghena te ghɛa Shala ba'a gezete ganyɛke ŋkɛ le pelɛ nyi 
ŋate mbeli le hɛ ba'a wəshi nyi fə nda mbeli ke Shala. Ama ma ke Yɛsə gezete: 

6«Te kwete hɛ ne, kanza pelɛ nyi newe nyi yɛ te kwete mbelia nci we, pɛtɛ teŋzla 
hɛ.» 

Wəshi nyi ketencɛ kiɗi ta hɛɗi 
(MAT 24.3-14; MRK 13.3-13) 

7Ma ke kweci sha Yɛsə: «Nde sleke n'yɛ, hweŋkwa tese wəsə nya kala nya wa? 
Wa wəsə nya kencɛ katemene geva ŋkɛ wa?» 

8Ma ke Yɛsə: «Ntsehwele mə yagha wəndə teghwete ŋayɛ. Kwa nza ŋkɛ kwele 
kwele tese kweci mbeli te sləa ɗa, ma ke sha tegeze: 'Ya ya kaMɛsi, ba'a ne: Nahe 
və kese. Ama zelema hɛ yɛ ma. 

9Katefa gaka ta mpa nyi dekwe dekwe keɗema nyi cakeɗa cakeɗa. Ghazlənəma 
yɛ ma: nda wəshia shɛhɛ kamenete geva kaba, ama kenaka kiɗi ta hɛɗi we.» 

10Ma ke sha hɛ ɓiyitsa: «Katempa kwete hwelefe le kwete, kateha nda mpa 
kwete hɛɗi meghe le kwete. 

11Kategaŋkəɗə geva hɛɗi te kweci ŋkwa keghə keghə. Te kweci hɛɗi ne, 
katemene geva ma ba'a damara. Katemene geva kweci wəshi nyi keghazlənə 
ŋkwa ba'a wəshi kencɛ wəshi nyi jama jama dzeyi te ghweme. 

12Ama nda temene geva wəshi nyi kala nyi ne, katekese ŋayɛ mbeli, kateghweze 
mɛ mbeli hwa gheyɛ. Katekese nda ŋayɛ mbeli ke mbeli mbe yɛ cɛ kesəkwə ghə 
kezha meha ghwə te gheyɛ, katefə ŋayɛ mbeli kadzawa daŋgayɛ, katekele ŋayɛ 
mbeli kadzawa kema ta ka meghea kɛfi ba'a ka ŋgwamna tewəmbəreke 'ya. 

13Tagha gɛ, hweŋkwa nde tenza va gheyɛ kanegha fete te 'ya kwa kema ta mbeli. 

14Ɗepe mə tiɗiɗi, zəzəma ghena nya tegeze yɛ kwa kema ta mbeli yɛ ma. 

15'Ya le ghəa ɗa nde teve ŋayɛ ghena kwa mɛa ŋayɛ ba'a ntsehwele mbe ghəa 
ŋayɛ. Katepesle kwete wəndəa ka jaga ta ŋayɛ yitea gheyɛ we. 

16Katepamte ŋayɛ mbeli nyi keyake ŋayɛ, ka kesaka meyɛ ŋayɛ, ka menəhɛ ŋayɛ 
ba'a ka mcɛhɛ ŋayɛ. Kateve nda fete kemte hɛ ke kweci mbelia ŋayɛ kwele 
kwele. 

17Katezlɛ mbeli pɛtɛ va gheyɛ tewəmbəreke 'ya. 

18Ama kateza ya shinti kwetɛŋe mbe ghəa ŋayɛ we. 

19Ma kehwepete ghə yɛ ne, katekemave mpi yɛ. 

Yɛsə kageze ŋzla ta Zhɛrəzalɛm 
(MAT 24.15-21; MRK 13.14-19) 

20Ma vəa ŋkwa nya tenewe Zhɛrəzalɛm yɛ ntəslə kwa ka sewajɛ ne, wərə yɛ 
kaɗepe nahe və keŋzla ta ŋkɛ kese. 

21Vəa ŋkwa shɛ ne, katehwɛ mbeli nyi mbe Zhəwdɛ kadzeme hwa ghweme. 
Kateslə nyi mbe Zhɛrəzalɛm le ghɛ shave mbe. Ma nyi kwamte hwa gamba ne, 
katese kadzembe melemea shɛ. 

22Kwa nza ŋkɛ te vecia shɛ tewa dewa Shala, katemene geva wəshi nyi pɛtɛ kala 
nyi kerafete geva. 

23Te veci shɛ ne, yaka nde tenza te mi nyi le hwə ba'a nyi nza ŋwale te ŋ'wa va 
hɛ. Va nya nza ŋkɛ kwele kwele tesa yaka mbeli nyi te hɛɗia shɛ, kwele kwele 
tehwepe wənəa Shala va mbelia shɛhɛ. 

24Katempə hɛ ka jaga ta nci le kafayɛ, katekese hɛ mbeli kaka mavashi kalə 
kadzete kweci hɛɗi. Kateŋkeɗe Zhɛrəzalɛm kweci hwelefefi hwa'a te və nya 
tekiɗi zlɛa nci. 

Se ta Wəzege ta za 
(MAT 24.29-31; MRK 13.24-27) 

25Katencɛ geva wəshi nyi kencɛ wəsə te veci, te tere ba'a yɛ saseregwa. Kwetɛ 
kwetɛŋe tenza mehele ta mbeli nyi te hɛɗi, keyirə yirə tenza hɛ va gaka ta ndərə 
ba'a yɛ gaŋkeɓe ta ŋkɛ. 

26Katempə mbeli va ghazlənə va zəzə ndiremi nya ketemene geva te hɛɗi. Kwa 
nza ŋkɛ kategaŋkəɗə berete nyi pelɛ ghweme. 

27Tagha gɛ, katenewe Wəzege ta za mbeli kasawa te ləmbə le pɛtɛa berete ta 
ŋkɛ ba'a pɛtɛa zləvəa ŋkɛ. 

28Ma vəa ŋkwa nya teghate mene geva wəshia shɛhɛ ne, kafete mə ghəa ŋayɛ, 
hwepe mə ghə, va nya nza ŋkɛ takwa takwa mbele ta ŋayɛ kase.» 

Ghena te ghəa dasekwa 
(MAT 24.32-35; MRK 13.28-31) 

29Ma ke Yɛsə sha hɛ le ghena keyipə pa: «Newe ma mə yɛ dasekwa ba'a kweci 
wəfe pɛtɛ. 

30Ma vəa ŋkwa nya nakɛ slekea nci yɛ kaɗa ne, nahe yɛ keɗepe takwa takwa 
cimə. 

31Tsagha shɛ, ma vəa ŋkwa nya tenakɛ wəshi nyi kala nyi yɛ kamene geva ne, 
ɗepete mə takwa takwa Meghea Shala. 

32Kaganda ne, ma 'ya sha gheyɛ: katempə pɛtɛa mbeli nyi teghweme nyi teke 
tsetsenya nda tese ŋkɛ we. 

33Kateza yɛ ghweme le hɛɗi, ama kateza ghena ta ɗa tɛape we. 

Nza ɗeke ɗeke 

34Ya mə ghəa ŋayɛ yagha mehele ta ŋayɛ tebeze va ɓerawe, ghwəyi ba'a yɛ yirə 
ta ghena ta nza ba'a yagha vəa shɛ kase vəkə sha gheyɛ, 

35kala bararawe. Kwa nza ŋkɛ kala bararawe tekese pɛtɛa mbeli nyi te hɛɗi 
lema ŋkɛ. 

36Nza mə le ntsə, səkwə mə ghə keveci keveci. Tagha gɛ, katenza berete va 
gheyɛ kasəwə wəsə nya ketemene geva ba'a kaghereŋe kwa kema Wəzege ta 
za.» 

37Ma heveci ne, kateke nda wəshi Yɛsə ke mbeli mbe ghɛa Shala. Ma heviɗi ne, 
kalə ŋkɛ kasəkwə ghə pelɛ ghweme ta yɛ Bekele. 

38Masheke masheke ne, pɛtɛ mbeli kase kadzembe ghɛa Shala kezha fa ghena 
ta ŋkɛ. 

Ləwke 22 

Mbeli nyi te ghə katsa ghena yitea Yɛsə 
(MAT 26.1-5; MRK 14.1-2; ZHŊ 11.45-53) 

1Takwa takwa gəsəkəa pɛaŋe nya ɗema tenjɛne hwe, nya heka mbeli kaPake. 

2Ntake mbeli nyi te ghəa ka dzeghe Shala ba'a ka rafe wəsə mahalegə kaghweze 
ntsehwele kepesle Yɛsə, ama pa hɛ ghazlənənji va mbeli. 

Zhəwdas kapamte nda Yɛsə ke mbeli nyi te ghə 
(MAT 26.14-16; MRK 14.10-11) 

3Tagha gɛ, shilimə Satan dzembe mbe Zhəwdas Iskariyote, kwete wəndəa mbeli 
nyi meŋe bakeghəmbe. 

4Cape Zhəwdas kalə sha mbeli nyi te ghəa ka dzeghe Shala ba'a mbeli nyi te 
ghəa ka ya ghɛa Shala kezha sepa ntsehwele kekese nda Yɛsə ke hɛ. 

5Fare fare wənəa nci, pa hɛ meɗeyi nda ve nda cɛdɛ. 

6Pa Zhəwdas yɛte, ntake ŋkɛ kazele və nya nza ŋkɛ kakeseve Yɛsə kwa kaɗema 
mbeli keɗepe. 

Yɛsə kazeme gəsəkəa Pake le mbelia ŋkɛ 
(MAT 26.17-25; MRK 14.12-21; ZHŊ 13.21-30) 

7Pa vecia pɛaŋe nya ɗema tenjɛne hwe se. Vəa ŋkwa shɛ tehene zhɛgwəa lɛmə 
timɛti mbeli kezha wəsə kezeme ta gəsəkə. 

8Ma ke Yɛsə ghwenakɛ yɛ Piyɛre le Zhaŋe: «Kwiɗi mə kalə kamene ɓəmə wəsə 
kezeme yitea gəsəkəa Pake.» 

9Ma ke hɛ shɛ: «Tema ɗe na kalə ghen'yɛ kamene ŋkɛ wa?» 

10Ma ke sha hɛ: «Fa mə: ma vəa ŋkwa nya tedzeme meleme yɛ ne, katebegeme 
yɛ le kwete wəndə nya nza ghwelepe ta yɛmə kwa ghə ve. Təkwə təkwəte mə 
ŋkɛ kalə kadzeki ghɛ nya tedzeki ŋkɛ. 

11Ma pe yɛ sha wəndə ke ghɛa shɛ: Ma ke Nde sleke n'yɛ sha gha: Tema cɛ nya 
tezeme gəsəkəa Pake 'ya mbe le mbeli nyi ketəkwə təkwə ɗa wa? 

12Ma pelɛ ghəa cɛ nya mencikə ne, katencɛ ŋayɛ cɛ nya wəba le pɛtɛa wəshi nyi 
kehi ŋkɛ. Tagha temene ɓəmə wəsə kezeme yɛ.» 

13Cape hɛ kalə, tsagha shɛ sləyi hɛ kala nya gezete nda Yɛsə ke hɛ, pa hɛ menete 
wəsə kezeme kezha gəsəkəa Pake. 

Zeme geva ta Yɛsə ba'a sa mimia ŋkɛ 
(MAT 26.26-30; MRK 14.22-26; 1 KOR 11.23-25) 

14Ma kwa dzeghete geva və ne, ntishɛ yɛ Yɛsə le ka ghwene ta ŋkɛ kazeme wəsə 
kezeme. 

15Ma ke sha hɛ: «Kwele kwele ɗehwe 'ya kezha zeme wəsə kezeme ta Pake nya 
le gheyɛ nda tesa yaka 'ya. 

16Kwa nza ŋkɛ ma 'ya sha gheyɛ: Katezhɛne 'ya kazeme ŋkɛ hwa'a te veci nya 
tencɛte geva ghena nya mbe mbe mbe Meghea Shala we.» 

17Ma kwa ndeke nda zlerekwea wəsə kesa mbeli ne, pa ŋkɛ tsate nda ŋ'wese ke 
Shala, ma ke sha hɛ: «Kele mə zlerekwe nya ba'a sa mə wəsə nya kwa kwelɛ 
gheyɛ. 

18Kwa nza ŋkɛ ma 'ya sha gheyɛ: se mɛa ɓeshi ne, katezhɛne 'ya kasa tɛ tɛape 
hwa'a te və nya se Meghea Shala we.» 

19Laŋe ŋkɛ sha ɗafa, pa ŋkɛ tsate nda ŋ'wese ke Shala ba'a neheve mbe, pa ŋkɛ 
ndeke nda ke hɛ. Ma ke sha hɛ: «Nya ya kageva ta ɗa nya kendeke ŋayɛ geva. 
Mene mə kala nya kezha zəzə ɗa.» 

20Tsagha shɛ ndeke nda zlerekwe ŋkɛ ke hɛ kwetere wəmbəa ɗafa. Ma ke sha 
hɛ: «Nahe zlerekwe nya kenza kajikə geva mɛnɛfɛ le Shala, va nya shekeyi geva 
mimia ɗa kezha gheyɛ. 

21Ama newema mə: ma wəndə nya ketepamte ɗa ne, teke ŋkɛ kənəa ɗafa le 'ya. 

22Ghəpə yite we, wa nya Wəzege ta za katemte kala nya zəzəte Shala. Ama wa 
nya yaka te wəndə nya ketepamte ŋkɛ gɛ!» 

23Ntake mbeli nyi ketəkwə təkwə ka'yɛwe wəndə nya ketemene wəsə nya kala 
nya kwelɛ ghəa nci. 

Wa ŋkɛ ya kwele ma wa? 

24Ntake mbeli nyi ketəkwə təkwə Yɛsə kazhɛne ghəpə le berete kezha ɗepe 
wəndə nya ketenza kwele hwa hɛ. 

25Ma ke sha hɛ: «Ka meghea kɛfia kweci hwelefefi ne, ghenci ka sleke mbelia 
nci. Kaɗe hɛ kaheka hɛ mbeli kaka mene ganyɛ. 

26Ama gheyɛ ne, menema yɛ kala hɛ ma. Ma wəndə nya kwele ma hwa gheyɛ 
ne, nza ŋkɛ kanya ɓɛhwɛ ma. Ma wəndə nya kesleke ŋkwa ne, nza ŋkɛ kala 
wəndə nya kemene nda slene ke mbeli. 

27Kwa nza ŋkɛ ne, wa ŋkɛ ya kwele ma wa? Wəndə nya mentishɛ nda keleke 
nda ɗafa mbeli na, na, wəndə nya kekeleke nda na? Ashɛ wəndə nya mentishɛ 
wəka? Yawa, 'ya le ŋa ɗa ne, hwa gheyɛ 'ya kala wəndə nya kemene slene. 

28Ma gheyɛ ne, mbeli nyi kese kanza le 'ya vəa ŋkwa nya sahwe yaka 'ya. 

29'Ya ne, nahe 'ya kehite ŋayɛ ŋkwa mbe Meghea Shala, kala nya hite ɗa ŋkɛ 
Yiteyɛ ɗa. 

30Te ŋkwa shɛ tezeme wəsə kezeme ba'a tesa wəsə kesa yɛ le 'ya. Katentishɛ yɛ 
pelɛ pasla kameha ghwə te ka yitehɛ ta ka Israyɛl meŋe bakeghəmbe.» 

Yɛsə kageze kateɗema ŋkɛ Piyɛre 
(MAT 26.31-35; MRK 14.27-31; ZHŊ 13.36-38) 

31Ma Yɛsə sha Simon Piyɛre: «Simon, Simon, fama ghena ta ɗa. Wa nya Satan 
nya kazele hweŋkwa kezha dzaŋele ŋayɛ kala nya dzaŋele ha mbeli. 

32Ama nahe 'ya kesəkwəte ghə kezha gha, yitea ɗema yɛ ta ŋa kazamte geva. 
Ama gha, vəa ŋkwa nya zhɛneke geva na kase sha 'ya ne, mbakete nda berete 
ke ka kesaka meyɛ ŋa.» 

33Ma ke Piyɛre shɛ: «Nde sleke ŋkwa, nahe 'ya kenza ɗeke ɗeke kadzawa 
daŋgayɛ ba'a kamte le gha.» 

34Ma ke Yɛsə zhɛnete nda: «Ma 'ya sha gha Piyɛre: ma ɓeshi nda teheka ŋələ ne, 
kategeze na mahekene zhigə kaɗema na keɗepe ɗa.» 

Slibə cɛdɛ, slibəa wəsə kezeme ba'a kafayɛ 

35Ma ke Yɛsə geze nda ke hɛ ɓiyitsa: «Ma kwa ghwenakɛ ŋayɛ 'ya kaɗema slibə 
cɛdɛ, slibəa wəsə kezeme, tsahwa mbe seɗa va gheyɛ ne, nahe yɛ keshaŋe va 
kwete wəsə na?» -- «Ewə», ke hɛ shɛ. 

36Ma ke Yɛsə sha hɛ: «Ma wəndə nya nza slibə cɛdɛ ve ne, kelete ŋkɛ. Tsagha 
wəndə nya nza slibə dɛafe ve. Ma wəndə nya ɗema kafayɛ ve, kelete lekwesa ta 
ŋkɛ ŋkɛ kezha pave. 

37Kwa nza ŋkɛ ma 'ya sha gheyɛ: nda wəsə nya kerafete geva te 'ya kamene 
geva, ma ke: Nahe mbeli keɓelahwe ŋkɛ hwa ka mefətekwə. Kwa nza ŋkɛ ma 
ghena nya kerafete geva te ghəa ɗa ne, katemene geva ŋkɛ.» 

38Ma ke mbeli nyi ketəkwə təkwə: «Nde sleke ŋkwa, wa nyi kafayɛ nyi bake.» 
Ma ke zhɛnete nda ke hɛ: «Wərə tsagha.» 

Yɛsə kasəkwə Shala pelɛ ghweme ta Bekele 
(MAT 26.36-46; MRK 14.32-42) 

39Ma kwa shave Yɛsə ki ghɛ ne, cape ŋkɛ kadzeme ghweme ta yɛ Bekele kala 
nya seneve ŋkɛ ghalanza. Ntəŋə mbeli nyi ketəkwə təkwə kwa sebe ta ŋkɛ. 

40Ma kwa kekave ŋkwa shɛ hɛ ne, ma ke Yɛsə sha hɛ: «Səkwə mə ghə kezha 
ɗema yɛ kateɗe kadzembe ghwete ŋkwa.» 

41Pa Yɛsə hendemte geva vare hɛ gare bezaghe pelɛ wəndə kadzete, gwəɗəŋə 
ŋkɛ kasəkwə ghə. 

42Ma ke gezete: «Yita, ma kenza nde kaɗe na ne, fɛake ɗa mte nya. Ɗe ta ɗa nde 
mene geva we, ama ŋa ŋa.» 

43Pɛkwe nde ghwene ta Shala sawa pelɛ ghweme kezha mtsehe nda berete. 

44Ma kwa yirənyɛ Yɛsə ne, ntake ŋkɛ kasəkwə Shala kevə kevə. Ma hwələ nya 
ketiɗi sawa yite kadzete hɛɗi ne, kala mimi. 

45Ma kwa kiɗimte səkwə ŋkɛ ne, pa zhɛneke geva kase sha mbeli nyi ketəkwə 
təkwə. Ma se ŋkɛ ne, yitea hɛ va yirə ta mehele. 

46Ma ke sha hɛ: «Wa raberə hɛ yɛ wa? Sate mə ba'a səkwə mə ghə kezha ɗema 
yɛ kateɗe kadzembe ghwete ŋkwa.» 

Kese ta Yɛsə 
(MAT 26.47-56; MRK 14.43-50; ZHŊ 18.3-11) 

47Ma mba Yɛsə kageze ghena ne, ŋkeɗe mbeli senji. Zhəwdas nya hwa mbeli nyi 
meŋe bakeghəmbe nde begheke hɛ. Pa ŋkɛ hendeke geva kase sha Yɛsə kezha 
həməwə. 

48Ma ke Yɛsə shɛ: «Zhəwdas, laka həməwə ŋkɛ nza na kapamte Wəzege ta za 
ka.» 

49Ma kwa nakɛ wəsə nya ketemene geva mbeli nyi yitea Yɛsə ne, ma ke hɛ: «Nde 
sleke ŋkwa, tsasle hɛ ghen'yɛ le kafayɛ na?» 

50Pa kwete wəndəa nci tsaslekɛ nde mene slene ta wəndə kwelea ka dzeghe 
Shala, kwɛ'a ŋkɛ tsaslakawa sleme kwa zeme va ghə ve. 

51Ama ma ke Yɛsə: «Sərəakɛ mə, wərə tsagha.» Pa ŋkɛ kwaɗakɛ sleme ta 
wəndəa shɛ ba'a mbete ŋkɛ. 

52Ma ke Yɛsə sha mbeli nyi te ghəa ka dzeghe Shala, mbeli nyi te ghəa ka ya ghɛa 
Shala ba'a mbelia jama nyi kese kezha kese ŋkɛ: «Le yɛ kafayɛ ba'a yɛ geta hi yɛ 
kase kakese ɗa kala wəsə nya nza 'ya kande ŋwasle ŋkwa na? 

53Keveci keveci 'ya le gheyɛ mbe ghɛa Shala, ama kese yɛ kazele hweŋkwa 
kekese ɗa we. Ama nahe və nya kenza kaŋa ŋayɛ ba'a kaŋa berete ta ŋkwesle.» 

Piyɛre kaɗepema Yɛsə 
(MAT 26.57-58, 69-75; MRK 14.53-54, 66-72; ZHŊ 18.12-18, 25-27) 

54Pa hɛ keseve Yɛsə, pa hɛ keleghe ŋkɛ kadzeki ghɛ wəndə kwelea ka dzeghe 
Shala. Mbe təkwə təkwə hɛ Piyɛre cakeɗake. 

55Nahe mbeli kemehate ghwə ki ghɛ shɛ, pa Piyɛre ntishɛ hwa mbeli nyi yite. 

56Pa kwete kwatera nakɛ Piyɛre mentishɛ yitea ghwə. Ntake nde kavereghe 
ŋkɛ, ma ke: «Nahe wəndə nya perə kese yitea Yɛsə.» 

57Ama pa Piyɛre ɗepetema Yɛsə, ma ke: «Male, keɗepe wəndəa shɛ 'ya we.» 

58Temə vireɗi, pa kwete wəndə nakɛ ŋkɛ, ma ke shɛ: «Gha perə ne, kwete na 
wəndəa nci.» Ma ke Piyɛre sha wəndəa shɛ: «Ewə, hwa hɛ 'ya we.» 

59Ma kwa teməhwe temə mbeli gare lerə kwetɛŋe ne, ma ke kwete wəndə shɛ 
shɛ dazhɛ dazhɛ: «Ghəpə yite we, nahe wəndə nya kese le Yɛsə, zhɛne ne, nde 
Galilɛ ŋkɛ.» 

60Ma ke Piyɛre: «Keɗepe ghena nya ɗe na kageze 'ya, gha le ŋa ŋa we.» Te ŋkwa 
shɛnyɛ mba ŋkɛ kageze ne, pa ŋələ hekate heka. 

61Pa Nde sleke ŋkwa zhɛrete geva kanewe Piyɛre, mteghere vate ntsə te. Tagha 
gɛ, pa Piyɛre zəzəte ghena nya se ŋkɛ geze nda, ma ke shɛ: Ma nda teheka ŋələ 
ɓeshi nya ne, kategeze na kaɗema na keɗepe ɗa mahekene zhigə. 

62Pa Piyɛre shavenyɛ le nehwene sərəɓə sərəɓə. 

Mbeli kaŋele ba'a kaɗa Yɛsə 
(MAT 26.67-68; MRK 14.65) 

63Ntake mbeli nyi keya Yɛsə kaŋele ŋkɛ ba'a kaɗa ŋkɛ. 

64Pa hɛ hwepekɛ kema ta ŋkɛ le zlave, ma ke hɛ 'yɛwete ve: «Wa nde mpave ŋa 
wa? Ɗepete gɛ!» 

65Ntake hɛ kaŋele ŋkɛ le kweci ghena keghə keghə. 

Yɛsə te kema ta mbelia jama ta ka Zhəwif 
(MAT 26.59-66; MRK 14.55-64; ZHŊ 18.19-24) 

66Ma kwa pesle ŋkwa ne, pa mbelia jama ta ka Zhəwif, mbeli nyi te ghəa ka 
dzeghe Shala ba'a ka rafe wəsə mahalegə tsenete geva. Pa hɛ keleke Yɛsə kase 
kadzawa kema ta mbeli nyi te ghəa hɛɗia ka Zhəwif. 

67Ma ke hɛ 'yɛwete ve: «Gha ya kaMɛsi na? Gezete n'yɛ.» Ma ke Yɛsə sha hɛ: «Ma 
kegezete ŋayɛ 'ya ne, kateyɛ ghena ta ɗa yɛ we. 

68Ma ke'yɛwe ghena 'ya va gheyɛ ne, katezhɛne ɗa yɛ we. 

69Ama tsetsenya ne, katentishɛ Wəzege ta za te kwa zeme ta Shala nde berete.» 

70Ma ke hɛ pɛtɛ nci: «Gha ya kaWəzege ta Shala gɛ na?» Ma ke sha hɛ: «Gheyɛ 
ka gezete gheŋkɛ 'ya.» 

71Tagha gɛ, ma ke hɛ: «Mba gheɓəmə kazele kwete fete ta ŋkɛ we, nahe 
gheɓəmə le ghəa ɓəmə kefate ghena nya gezete ŋkɛ le mɛa ŋkɛ.» 

Ləwke 23 

Yɛsə te kema ta Pilate 
(MAT 27.1-2, 11-14; MRK 15.1-5; ZHŊ 18.28-38) 

1Pa pɛtɛa mbeli nyi ketsenete geva sate te ŋkwa ba'a keleghe nda Yɛsə ke Pilate. 

2Ntake hɛ kave nda fete, ma ke hɛ: «Nahe ghen'yɛ kesləyi wəndə nya kabeze 
nda mehele ke mbelia n'yɛ. Kafɛa mbeli ŋkɛ ketsehe nda jaɓeregwale mbeli ke 
Sɛzar. Ɓiyitsa ne, kageze ŋkɛ nahe ŋkɛ kenza kaMɛsi, kameghe.» 

3Ma ke Pilate 'yɛwete va Yɛsə: «Gha ya kameghea ka Zhəwif na?» Ma ke Yɛsə 
zhɛnete nda: «Gha nde gezete.» 

4Ma ke Pilate sha mbeli nyi te ghəa ka dzeghe Shala ba'a mbeli nyi tagha: 
«Kenakɛ ghena nya ndeke nda fete yɛ ke wəndə nya te 'ya we.» 

5Ama ma ke hɛ le berete ɓiyitsa: «Hweŋkwa ta beze meleme yancɛ nda ŋkɛ ke 
mbeli. Mbe Galilɛ ghate ghena shɛ ŋkɛ, zhɛne, mbe pɛtɛa Zhəwdɛ hwa'a teke.» 

Yɛsə kwa kema ta Hɛrode 

6Ma kwa fate ghena shɛhɛ Pilate ne, ma ke 'yɛwete va hɛ: «Nde Galilɛ wəndə 
nya na?» 

7Pa mbeli gezete nda kande Galilɛ ŋkɛ, mbe hɛɗi nya sleke Hɛrode. Pa ŋkɛ 
ghweneghe Yɛsə kalə sha Hɛrode. Nahe ŋkɛ kenza mbe Zhɛrəzalɛm te vecia shɛ. 

8Fare fare wənəa Hɛrode kwa nakɛ Yɛsə ŋkɛ, kwa nza ŋkɛ nahe ŋkɛ kegha kafa 
ghena ta ŋkɛ, mbe zəzə lə ŋkɛ kanewe Yɛsə bandanyɛ, kezha kamenete nda 
wəsə meŋele ŋkɛ. 

9Kwele kwele 'yɛwete ghena ŋkɛ va Yɛsə, ama kese Yɛsə kazhɛne nda we. 

10Ma mbelia jama ta ka dzeghe Shala ba'a ka rafe wəsə mahalegə ne, nahe hɛ 
kese le fete nyi dzawe dzawe kezha ve nda ke Yɛsə. 

11Ntake yɛ Hɛrode le ka sewajɛa ŋkɛ kaŋele Yɛsə ba'a kayiɗə ŋkɛ. Pa hɛ seɗaghe 
nda lekwesa meghe ba'a ghweneghe ŋkɛ kalə sha Pilate. 

12Te vecia shɛnyɛ, nahe yɛ Hɛrode le Pilate kekesete mcɛ, kaka ghema hɛ 
ghalanza. 

Mbeli ndeke nda fete kemte ke Yɛsə 
(MAT 27.15-26; MRK 15.6-15; ZHŊ 18.39–19.16) 

13Pa Pilate tsenete mbeli nyi te ghəa ka dzeghe Shala, ka ya mbeli ba'a mbeli 
pɛtɛ. 

14Ma ke sha hɛ: «Nahe yɛ kekeleke ɗa wəndə nya laka geze ɗa mbeli yabeze ŋkɛ. 
Tagha yɛ pɛtɛ nda se 'ya ka'yɛwe ghena ve, kenakɛ fete 'ya ve te kwete hwa 
wəshi nyi ve nda fete yɛ te hɛ we. 

15Ya Hɛrode ŋkɛ perə ne, kekemave fete ve we, kwa nza ŋkɛ nahe ŋkɛ 
kezhɛneke n'yɛ. Kemenete fete wəndə nya gare mte we. 

16'Ya kategeze nda ke mbeli kaɗa ŋkɛ le kwərəpə, kwa sebe ta ŋkɛ, katepele ŋkɛ 
'ya.» 

17Ma mbe yayata gəsəkəa Pake ne, kapele nda wəndə Pilate ke hɛ same kwa 
daŋgayɛ. 

18Ntake hɛ katsa lewela pɛtɛ kanya kwetɛŋe, ma ke hɛ: «Peslekɛ wəndəa shɛ, 
pelakɛ n'yɛ Barabas.» 

19Nahe Barabas kepeslekɛ wəndə vəa ŋkwa nya fate nda ma ghena mbeli ke ka 
Rome mbe meleme. Vatse nza ŋkɛ kwa daŋgayɛ. 

20Ma kwa ɗe Pilate kapele Yɛsə ne, pa zhɛne kageze nda ghena ke mbeli. 

21Ama ma ke hɛ tsate lewela: «Baŋate te sheghwə kwa zleŋkwa, baŋate ŋkɛ te 
sheghwə kwa zleŋkwa.» 

22Pa Pilate kagezete nda ghena ke hɛ kakwa mahekene zhigə, ma ke: «Wa wəsə 
nya bezemte ŋkɛ wa? Kenakɛ fete 'ya ve gare mte we. 'Ya kategeze nda ke mbeli 
kezha ɗate ŋkɛ hɛ le ghweɗa, kwa sebe ta ŋkɛ, katepele ŋkɛ 'ya.» 

23Pa hɛ tsate lewela le berete zhɛkwa kezha baŋate Yɛsə mbeli te sheghwə kwa 
zleŋkwa. Pa lewela ta nci kelehwe ŋkwa. 

24Pa Pilate zəzəte mene nda wəsə nya 'yɛwe hɛ ke hɛ. 

25Pa Pilate pelakɛ wəndə nya kesawa mbeli kwa daŋgayɛ va fama ghena ba'a va 
pesle ŋkwa. Pa ŋkɛ ndeke nda Yɛsə ke hɛ kezha mene wəsə nya ɗe hɛ hɛ le. 

Mbeli kabaŋe Yɛsə te sheghwə kwa zleŋkwa 
(MAT 27.32-44; MRK 15.21-32; ZHŊ 19.17-27) 

26Ma vəa ŋkwa nya lə le Yɛsə ne, pa hɛ begeme le kwete nde Sirɛne nya nza sləa 
ŋkɛ kaSimon kasheke ŋkɛ kwamte. Pa hɛ ŋkeyite yitea sheghwə kwa zleŋkwa 
ta Yɛsə le berete kezha kele ŋkɛ kwa sebe ta Yɛsə. 

27Kwele kwele mbeli ba'a mi kwa sebe ta ŋkɛ katəkwə təkwə ŋkɛ, kanehwene 
hɛ ba'a kaŋgaɗe ghə hɛ yitea Yɛsə. 

28Tewətelɛwe Yɛsə zhɛrete geva kanewe hɛ, ma ke sha hɛ: «Mia ka Zhɛrəzalɛm, 
nehwenema yɛ yitea 'ya ma. Nehwene mə ghəa ŋayɛ ba'a ŋwalea ŋayɛ. 

29Kwa nza ŋkɛ ma ke mbeli sha tegeze te kwete veci: Zlama ya va mi nyi kajɛŋa, 
nyi keghama kayake ŋwale ba'a nyi keghama kasa nda ŋ'wa ke ŋwale. 

30Tagha gɛ, ma ke mbeli sha tegeze nda ke yɛ ghweme: Ŋzlaghe mə geva kənəa 
ghen'yɛ, ba'a ke yɛ wəmbə: Wəfərəakɛ n'yɛ mə gi! 

31Ma kwa nza ŋkɛ nahe mbeli kemenete nda ke sheghwə kwa menjaɓa kala nya 
ne, tsema temene nda geva ŋkɛ ke sheghwə kwa ghwele ghwele wa?» 

32Pa mbeli fəke kweci mbeli bake, ka mefətekwə kezha mpə hɛ le Yɛsə. 

33Ma kwa kekave ŋkwa nya heka mbeli ka'Yɛ'yɛa ghə hɛ ne, pa hɛ baŋete Yɛsə 
te sheghwə kwa zleŋkwa te ŋkwa shɛ, tsagha kweci ka mefətekwə, laka bela 
kwa zeme ta ŋkɛ kwete, laka bela kwa gwela kwete. 

34Tagha gɛ, ma ke Yɛsə: «Yita, kelemte hɛ te wənə, kwa nza ŋkɛ keɗepe wəsə 
nya menete hɛ hɛ we.» Pa hɛ nehehwe lekwesa ta ŋkɛ le sla kwasheghediɗi. 

35Meghereŋe mbeli tagha kanewe ŋkwa. Ntake mbeli nyi te ghəa Zhəwif 
kaŋ'wəshi Yɛsə, ma ke hɛ: «Nahe ŋkɛ kembelete kweci mbeli, kashɛ ŋkɛ mbele 
ŋa ŋkɛ ghə, kenza nde Mɛsi nya ntave Shala ŋkɛ gɛ wəka!» 

36Ntake ka sewajɛ kaŋ'wəshi ŋkɛ perə, pa hɛ hendave nda geva, pa hɛ sa mbe 
nda tɛ kwa ŋkɛara. 

37Ma ke hɛ shɛ: «Ma kenza ŋkɛ meghea ka Zhəwif na ne, mbelete ghəa ŋa le ghəa 
ŋa gi!» 

38Ma ke mbeli rafeyi ghena te ghəa ŋkɛ: «Wəndə nya ya kameghea ka Zhəwif.» 

39Ntake kwete wəndə nya baŋete hɛ mbeli le Yɛsə te sheghwə kwa zleŋkwa 
kaŋele Yɛsə, ma ke shɛ: «Kenza na kaMɛsi wəka? Mbelete ghəa ŋa ba'a mbelete 
n'yɛ gɛ!» 

40Ama ntake kwete wəndəa ŋkɛ kaŋele ŋkɛ, ma ke shɛ: «Kaghazlənə na va 
Shala, gha nya kesa titikwə kala gheŋkɛ wəka? 

41Ma gheɓə ne, wərə va ɓə, kwa nza ŋkɛ te jaɗafa ta ɓə menete ɓə mbeli kala 
nya. Ama gheŋkɛ ne, wəsə kwa ndiremi shɛ kemenete ŋkɛ we!» 

42Ma ke sha Yɛsə: «Yɛsə, zəzəte ɗa, vəa ŋkwa nya tenza na mbe meghea ŋa.» 

43Ma ke Yɛsə shɛ: «Kaganda ne, ma 'ya sha gha: ma ɓeshi nya ne, katenza na 
mbe meghea Shala.» 

Mte ta Yɛsə 
(MAT 27.45-56; MRK 15.33-41; ZHŊ 19.28-30) 

44Kala wəsə talala veci kwa ghə nda menete geva viɗi veci te hɛɗi lema. Ma nda 
kiɗi ŋkɛ ne, kwa mtsa veci. 

45Pa mayafe nya keneheve ŋkwa nya mbe ghɛa Shala perawenyɛ sawa te tepe. 

46Ma ke Yɛsə tsate lewela le berete: «Yita, 'ya kave sefəa ɗa mbe dzeve ta ŋa.» 
Ma kwa gezemte ghena ŋkɛ kala nyagha, mtiwə ŋkɛ. 

47Ma kwa fate wəsəa shɛ wəndə nya te ghəa ka sewajɛ ne, ntake ŋkɛ katsahe 
Shala, ma ke: «Ghəpə yite we, wəndə nya tiɗiɗi se wəndə nya.» 

48Ma mbeli nyi kese nyighɛ pɛtɛ kanewe wəsəa shɛ ne, nahe hɛ kenakɛ wəshi 
nyi kemenete geva. Tagha gɛ, ntəŋə hɛ kalə sha ghɛ le ghɛve ghɛve hate ta nci. 

49Nahe pɛtɛa ka mcɛhɛnyɛa Yɛsə ba'a mi nyi kebegheke ŋkɛ same kwa Galilɛ 
kenza meghereŋe cakeɗake kezha newe wəsə nya kemene geva. 

Ve ta Yɛsə kadzawa kwele 
(MAT 27.57-61; MRK 15.42-47; ZHŊ 19.38-42) 

50Kwete wəndə ya shɛ nya nza sləa ŋkɛ kaZhozɛf mbe kwete meleme ta ka 
Zhəwif nya heka mbeli kaArimatɛ. Megela wəndəa shɛ, tiɗiɗi ŋkɛ. 

51Neghe yaneghe se ta Meghea Shala ŋkɛ, wəndə nya hwa mbelia jama ta ka 
Zhəwif ŋkɛ. Ama kese ŋkɛ kamene wəshi nyi se mbeli nyi te ghəa meleme 
kazəzə ba'a kamene nda ke Yɛsə we. 

52Pa ŋkɛ lə sha Pilate ka'yɛwe geva ta Yɛsə. 

53Pa ŋkɛ kelakawa geva ta Yɛsə te sheghwə kwa zleŋkwa, pa veheyi ŋkɛ mbe 
ghamca ba'a veyi ŋkɛ kwa kwele nya kelate geva mbe gela, kwele nya ghama 
mbeli kave wəndə kwa. 

54Nahe ŋkwa kenza shikwəa ka Wəramayɛ, te hendɛ ta ŋkwa yitea veci kezhɛne 
mpi. 

55Pa mi nyi kebegheghe Yɛsə sawa pelɛ Galilɛ lə le Zhozɛf. Pa hɛ newakɛ kwelea 
shɛ, pa hɛ newakɛ tsema tsema veyi geva ta Yɛsə mbeli kwa. 

56Cape hɛ kalə sha ghɛa nci. Pa hɛ zeleve n'yi ba'a 'wərdə kezha mene te geva 
ta Yɛsə. Ma te veci kezhɛne mpi ne, pa hɛ zhɛnakɛ mpi kala ghena nya gezeke 
Shala. 

Ləwke 24 

Same ta Yɛsə kwa kwele le mpi 
(MAT 28.1-10; MRK 16.1-8; ZHŊ 20.1-10) 

1Masheke masheke vəa ŋkwa demase ne, cape mia shɛhɛ kadzeme kwele le n'yi 
ba'a 'wərdə nyi zeleve hɛ. 

2Pa hɛ sləyi nahe pelɛ ketsəkwəmte geva seyi mɛa kwele. 

3Shilimə hɛ kwa, ama kenakɛ geva ta Nde sleke ŋkwa Yɛsə hɛ kwa we. 

4Ma mba mehele ta nci ketaze taze ne, hwehwa'a kweci mbeli bake mbe gare 
kwa tɛawetɛa ncake nca. 

5Ma kwa nza ŋkɛ shewə hɛ va ghazlənə ne, pa hɛ ŋate ghə kadzembe hɛɗi. Ma 
ke mbelia shɛhɛ sha hɛ: «Wa raberə zele wəndə teghweme yɛ hwa mbelia 
kwahɛɗi wa? 

6Mba teke we, nahe ŋkɛ kesame kwa kwele le mpi. Zəzəte mə ghena nya se ŋkɛ 
kageze ŋayɛ, kwa nza ŋkɛ mba mbe Galilɛ: 

7katepamte nda Wəzege ta za mbeli ke ka jaɗafa, katebaŋe ŋkɛ mbeli te 
sheghwə kwa zleŋkwa, katesame ŋkɛ kwele te kwa maheke ta hɛ.» 

8Tagha gɛ, pa hɛ zəzəte ghena ta Yɛsə. 

9Cape hɛ sawa pelɛ kwele, pa hɛ lə kagezete nda ke mbeli nyi ketene meŋe 
kwetɛŋeghəmbe ba'a ke kweci mbeli. 

10Mia shɛhɛ ne, Mari Magdala, Zhane ba'a Mari meghekɛa Zhake. Tsagha gezete 
nda kweci mi nyi kese le hɛ ke ka ghwene ta Yɛsə Kriste. 

11Ma ka ghwene ta ŋkɛ nyi tagha nda gezete ghena shɛ mia shɛhɛ ne, kala gezhi 
newe hɛ hɛ, kese hɛ kayɛ ghena ta nci we. 

12Te ŋkwa shɛnyɛ ne, pelɛhetɛme Piyɛre sate te ŋkwa, tereŋe tehwɛ kadzeme 
kwele. Wəmbɛne ke sha ŋkwa nya kwa ne, deke zlave ya kwa. Ntəŋə ŋkɛ kalə 
sha ghɛ, heɓake va wəsə nya kemenete geva. 

Kwa hweŋkwa ta Ɛmawəs 
(MRK 16.12-13) 

13Te vecia shɛnyɛ, pa kweci ka təkwə təkwə Yɛsə bake slə kalə kadzembe 
meleme nya heka mbeli kaƐmawəs, gare kilemɛtre meŋe kwetɛŋeghəmbe yitea 
Zhɛrəzalɛm. 

14Ntake hɛ kageze pɛtɛa wəshi nyi kemenete geva. 

15Ma kageze ghena shɛ hɛ ba'a kaghəpə hɛ ne, pa Yɛsə le ghəa ŋkɛ kekave hɛ 
kwa hweŋkwa ba'a zlaɓete geva le hɛ. 

16Kanewe newe Yɛsə hɛ, ama keɗepe hɛ kaYɛsə we, na kwete wəsə kefɛake hɛ 
keɗepe. 

17Ma ke Yɛsə 'yɛwete ghena va hɛ: «Wa wəsə nya se yɛ kaghəpə te kwa 
hweŋkwa wa? Ghereŋe hɛ le kema teheɗe.» 

18Ma ke kwete wəndə nya nza sləa ŋkɛ kaKelɛyopas: «Gha kwetɛŋe ŋa nde 
ɗepema wəshi nyi kemenete geva mbe Zhɛrəzalɛm dzeyi mbe hɛ nya na?» 

19Ma ke sha hɛ: «Wa wəsə nya kemenete geva wa?» Ma ke hɛ shɛ: «Wəsə nya 
menete nda mbeli ke Yɛsə, nde Nazarɛt, nde mɛ ŋkwa ta Shala nya wəba. Nahe 
ŋkɛ kencɛte bereteke ŋkɛ mbe slene kwa kema ta Shala ba'a kwa kema ta mbeli 
pɛtɛ. 

20Nahe mbeli nyi te ghəa ka dzeghe Shala ba'a mbeli nyi te ghəa n'yɛ kendeke 
nda fete kemte ba'a kebaŋete ŋkɛ te sheghwə kwa zleŋkwa. 

21Ma zəzə n'yɛ ne, gheŋkɛ nde tembele ka Israyɛl. Zhɛne ne, mahekene hɛa 
ghena shɛ ghala menete geva ŋkɛ ɓeshi. 

22Nahe kweci mi hwa ghen'yɛ ketazemte n'yɛ mehele: ɓeshi masheke masheke 
ne, cape hɛ kadzeme kwele, 

23ama kesləyi geva ta ŋkɛ hɛ we. Pa hɛ zhɛneke ba'a gezete n'yɛ nahe ka ghwene 
ta Shala kencɛte nda geva ke hɛ ba'a kegezete nda ke hɛ nahe ŋkɛ kenza 
teghweme. 

24Nahe kweci mbelia n'yɛ kese pelɛ kwele, nahe hɛ kesləyi pɛtɛa wəshi kala nya 
gezete nda mia shɛhɛ ke hɛ. Ama Yɛsə ne, kenakɛ ŋkɛ hɛ we.» 

25Ma ke Yɛsə sha hɛ: «Ka dewə mehele, dzawe nda nza yɛ kayɛte ghena nyi 
gezete ka mɛ ŋkwa. 

26Ashɛ nahe ŋkɛ kehite geva kasahwe titikwə Kriste kaba nda tedzembe zləvəa 
ŋkɛ ŋkɛ wəka?» 

27Ntake ŋkɛ kancɛ nda nza ta ghena nyi kegezete geva te ghəa ŋkɛ mbe Ghena 
ta Shala ke hɛ, pa ghate te yɛ palepa ta Moyize kajive te ŋa pɛtɛa kweci ka mɛ 
ŋkwa. 

28Ma kwa nza hɛ takwa takwa yitea meleme nya lə hɛ ne, pa Yɛsə gwekwete 
geva kala wəsə kenehe le hɛ. 

29Njikə hɛ kakese ŋkɛ, ma ke hɛ shɛ: «Nza teke le ghen'yɛ, nahe tɛhwɛɗi kese, 
takwa takwa viɗi.» Pa ŋkɛ dzembe melemea shɛ le hɛ, pa ntishɛ le hɛ. 

30Ntishɛ ŋkɛ kənəa ɗafa le hɛ, laŋe Yɛsə kelete ɗafa, pa səkwəte Shala ba'a 
neheve ɗafa shɛ, pa ŋkɛ ndeke nda ke hɛ. 

31Tagha gɛ, pa ntsə ta nci ghwenemte geva ba'a pa hɛ ɗepete Yɛsə, ama bətə 
ŋkɛ zave nda za ke hɛ. 

32Ma ke hɛ 'yɛwete kwelɛ ghəa nci: «Ashɛ hələməmə ke ghəa ŋa, vəa ŋkwa nya 
geze ɓə ghena ŋkɛ kwa hweŋkwa ba'a nya ncɛ ɓə ghena ta Ghena ta Shala ŋkɛ 
wəka?» 

33Pelɛhetɛme hɛ sate te ŋkwa taghanyɛ ba'a zhɛneghe geva kadzembe 
Zhɛrəzalɛm. Se hɛ ne, tetsene mbeli nyi ketəkwə təkwə Yɛsə nyi ketene meŋe 
kwetɛŋeghəmbe. 

34Ma ke hɛ sha hɛ: «Kaganda same Nde sleke ŋkwa kwa kwele, nahe Simon 
kenakɛ ŋkɛ.» 

35Ma mbeli nyighɛ perə ne, njikə hɛ kancɛ nda wəsə nya kemenete nda geva ke 
hɛ kwa hweŋkwa ke hɛ ba'a tsema tsema ɗepete Yɛsə vəa ŋkwa nya neheve 
ɗafa ŋkɛ. 

Yɛsə kancɛ nda geva ke mbeli nyi ketəkwə təkwə 
(MAT 28.16-20; MRK 16.14-18; ZHŊ 20.19-23; SLN 1.6-8) 

36Ma mba hɛ mbe geze ghena shɛ kala nya ne, vəkə Yɛsə hwa hɛ. Ma ke sha hɛ: 
«Kwelɛŋe pe yɛ.» 

37Ntake hɛ kabare bare, baŋe ne mte yanakɛ hɛ, ke hɛ sha ŋa nci. 

38Ma ke Yɛsə sha hɛ: «Wa raberə nda bare bare yɛ wa? Wa raberə nda nza ghəa 
ŋayɛ bake bake wa? 

39Newe ma mə dzeve ta ɗa ba'a seɗa ta ɗa, 'ya shɛ ŋkɛ kaganda. Kwaɗakɛ ɗa 
mə newema yɛ, kwa ɗema 'yɛ'yɛ ba'a sli va mte kala nya newe slia geva ta ɗa 
nya yɛ we.» 

40Ma kwa gezemte ŋkɛ kala nya ne, pa ncɛte nda dzeve ta ŋkɛ ba'a seɗa ta ŋkɛ 
ke hɛ. 

41Ma kwa nakɛ ŋkɛ kashɛma hɛ shɛ yɛte kaba va nya nza hɛ fare fare ba'a 
heheɓake ne, ma ke Yɛsə 'yɛwete va hɛ: «Wəsə kezeme ya va gheyɛ teke tse 
na?» 

42Pa hɛ ndeke nda mesla ta kelepe kepesa pesa. 

43Pa ŋkɛ kelete ba'a zehwe kwa kema ta nci. 

44Kwa sebe ta ŋkɛ, ma ke sha hɛ: «Ma vəa ŋkwa nya nza 'ya mba le gheyɛ ne, ma 
'ya gezete ŋayɛ: ma wəsə nya kerafete geva te ghəa ɗa mbe wəsə mahalegəa 
Moyize, mbe yɛ palepa ta ka mɛ ŋkwa ba'a mbe palepa ta yɛ Cimə ne, kateyipə 
geva ŋkɛ kadzawa.» 

45Pa ŋkɛ ghwenemte nda ghəa nci ke hɛ le ghena nya kala nya kezha fa ghena 
nya mbe Ghena ta Shala hɛ. 

46Ma ke sha hɛ: «Ma ke rafete geva: katesa titikwə Kriste, katepesle ŋkɛ mbeli, 
katesame ŋkɛ kwa kwele le mpi te kwa maheke ta hɛ. 

47Nahe ŋkɛ kehite geva kazlape ghena ta Shala mbeli ke mbeli te sləa ŋkɛ ke 
pɛtɛa hwelefefi, kategha geva ŋkɛ mbe Zhɛrəzalɛm. Kateheka ŋkwa mbeli 
kampi dzeve kezha kelemte geva jaɗafa te wənə. 

48Gheyɛ ya kaka negha fete yitea ghena shɛ. 

49'Ya le ghəa ɗa nde teghwene ŋayɛ wəsə nya meɗeyi Yiteyɛ ɗa kezha gheyɛ. 
Ama teke nza yɛ mbe meleme nya kaba hwa'a te və nya tekemave berete yɛ 
sawa pelɛ ghweme.» 

Yɛsə kadzeme ghweme 
(MRK 16.19-20; SLN 1.9-11) 

50Pa Yɛsə hekakave hɛ shave mbe meleme, takwa yitea Bɛtani. Ma tagha ne, pa 
sletete dzeve, pa wəpikɛ hɛ. 

51Ma vəa ŋkwa nya wəpi hɛ ŋkɛ ne, pa shavenyɛ hwa hɛ, pa dzeme ghweme. 

52Ma ghenci gɛ ne, pa hɛ gwəɗəŋə yite. Pa hɛ zhɛneghe geva kadzembe 
Zhɛrəzalɛm, fare fare wənəa nci. 

53Kanza hɛ keveci keveci mbe ghɛa Shala ba'a katsahe Shala hɛ. 

Zhaŋe 

Zhaŋe 1 

Gha ta ghena 

1Ma te gha ta pɛtɛa wəshi ne, nahe Ghena ta Shala kenza shɛ. Nahe Ghena kese 
le Shala ba'a nahe Ghena kese kaShala. 

2Se ta gha ta wəshi ne, nahe Ghena kese le Shala. 

3Nahe Shala kemenete pɛtɛa wəshi le Ghena. Wəsə shɛ kemenete geva keɗema 
le Ghena we. 

4Mbe Ghena shɛ nza mpi. Mpia shɛ nde se kawaŋe kaŋa mbeli. 

5Kaɓele waŋe hwa ŋkwesle, ama kehərəte ŋkɛ ŋkwesle we. 

6Nahe Shala keghweneke kwete wəndə nya nza sləa ŋkɛ kaZhaŋe. 

7Nahe ŋkɛ kese kala negha fete, kezha nza kande negha fete yitea waŋe, yitea 
yɛ waŋea shɛ mbeli laka gheŋkɛ. 

8Kenza Zhaŋe kawaŋea shɛ ŋkɛ le ghəa ŋkɛ we, ama nahe ŋkɛ kenza kande 
negha fete yitea waŋe. 

9Nahe Ghena kese kawaŋe nya kaganda, nya kesawa te hɛɗi ba'a nya kewaŋe 
mbeli pɛtɛ. 

10Nahe Ghena kese te hɛɗi lema, le Ghena pate hɛɗi Shala. Ama keɗepete ŋkɛ 
mbeli nyi te hɛɗi we. 

11Nahe Ghena kese kadzehwa hwelefe ta ŋkɛ, ama kekemaneve ŋkɛ hwelefe ta 
ŋkɛ we. 

12Ama nahe kweci mbeli kekemaneve Ghena bake bake dzeve ba'a keyɛte ŋkɛ. 
Nahe nde kendeke nda hweŋkwa ke hɛ kanza kaŋwalea Shala. 

13Kezhɛrenji hɛ kaŋwalea Shala laka mimi, laka ɗe ta geva keɗema laka ɗe ta 
wəndə ŋelɛ we, ama laka Shala. 

14Pa Ghena zhɛrenyɛ kawəndə ba'a nzanyɛ hwa gheɓəmə. Nahe gheɓəmə 
kenakɛ zləvəa ŋkɛ, zləvə nya kemave Wəzege kwetɛ va Yita. 

15Nahe Zhaŋe keneghate fete yite, ma ke zlapete: «Gheŋkɛ wəndə nya gezete 
ŋayɛ ghena 'ya te ghəa ŋkɛ, ma 'ya sha gheyɛ: Nahe wəndə nya ketese kwetere 
wəmbəa ɗa kenza kwele ma ke 'ya, kwa nza ŋkɛ nahe ŋkɛ kenzahwe nza mpelɛa 
ke 'ya.» 

16Nahe gheɓəmə pɛtɛ kekemave ŋa ɓəmə bela ta mcɛləa zlaɓa ta ŋkɛ, nahe 
gheɓəmə kemave ŋkɛ kadzeghə kadzeghə. 



1925 

 

 
Ghena ta Shala 

Kapsiki DC Bible 
©2012 Alliance Biblique du Cameroun and Bible Society of Cameroon. 

 

 
 

 

17Nahe Shala keghweneke ɓəmə wəshi mahalegə laka Moyize. Ama nahe 
gheɓəmə kekemave zlaɓa ba'a kaganda laka Yɛsə Kriste. 

18Wəndə shɛ kegha kanakɛ Shala we. Ama nahe Wəzege kwetɛ nya kaShala ba'a 
nya kenza le Yita kencɛte ɓəmə Shala. 

Negha fete ta Zhaŋe Batiste 
(MAT 3.1-12; MRK 1.1-8; LWK 3.1-18) 

19Pa ka Zhəwif nyi mbe Zhɛrəzalɛm ghweneghe nda ka dzeghe Shala ba'a ka 
Lɛvi ke Zhaŋe, ma ke hɛ 'yɛwete ve: «Wa ŋkɛ na wa?» 

20Kese Zhaŋe kawəfərə va hɛ we. Ama ma ke neghate kwa kema ta pɛtɛa mbeli: 
«Kenza 'ya kaMɛsi we.» 

21Ma ke hɛ 'yɛwete ve: «Wa ŋkɛ na tsagha wa? Ɛli na na?» Ma ke Zhaŋe: «Ewə, 
gheŋkɛ 'ya we.» Ma ke hɛ shɛ: «Nde mɛ ŋkwa ta Shala na na?» Ma ke zhɛnete: 
«Ewə, gheŋkɛ 'ya we.» 

22Tagha gɛ, ma ke hɛ shɛ: «Wa ŋkɛ na ke ghen'yɛ sha geze nda ke mbeli nyi 
keghweneke n'yɛ tsagha wa? Wa ŋkɛ na pa sha ghəa ŋa wa?» 

23Ma ke Zhaŋe zhɛnete nda ke hɛ: «'Ya ya kawəndə nya kezlape ghena te 
ɓerama: hi nda mə hweŋkwa tiɗiɗi ke Mahwətə, kala nya gezete Ɛzayi, nde mɛ 
ŋkwa.» 

24Ka Fariziyɛn ya hwa mbeli nyi ghweneke mbeli sha Zhaŋe. 

25Ma ke hɛ shɛ: «Nda kaɗema na kaMɛsi, kaƐli keɗema kande mɛ ŋkwa ta Shala 
ne, yitea wa mene nda batɛme na ke mbeli tsagha wa?» 

26Ma ke Zhaŋe zhɛnete nda ke hɛ: «Ma 'ya ne, le yɛmə mene ŋayɛ batɛme 'ya. 
Ama kwete wəndə nya ɗepema yɛ ya hwa gheyɛ. 

27Kase ŋkɛ kwetere wəmbəa ɗa. Kehi 'ya kanza ya kawəndə nya kepele zewe 
nyi mbe tsahwa ta ŋkɛ we.» 

28Kwa Bɛtani menete geva wəshi nyi pɛtɛ, pelɛ kema ta hələa Zhəwrdɛŋe, te 
ŋkwa nya mene nda batɛme Zhaŋe ke mbeli. 

Yɛsə ya kazhɛgwəa Shala 

29Ma te hendɛ ta ŋkwa ne, pa Zhaŋe nakɛ Yɛsə kase shɛ, ma ke: «Wa nya 
Zhɛgwəa Shala nya kekele jaɗafa ta hɛɗi lema nya. 

30Gheŋkɛ ya kawəndə nya gezete ŋayɛ 'ya, ma 'ya: Nahe wəndə nya kese 
kwetere wəmbəa ɗa kenza kwele ma ke 'ya, kwa nza ŋkɛ nahe ŋkɛ kenzahwe 
nza mpelɛa ke 'ya. 

31Ma 'ya ne, keɗepete ŋkɛ 'ya we. Ama nahe 'ya kese kezha mene batɛme le 
yɛmə yitea ncɛ nda ŋkɛ ke ka Israyɛl.» 

32Ma ke Zhaŋe neghate fete zhɛkwa: «Nahe 'ya kenakɛ Sefəa Shala kasawa pelɛ 
ghweme kala gheɗepe kanza kənə. 

33Ma 'ya ne, keɗepete ŋkɛ 'ya we. Ama ma ke Shala nya keghweneke ɗa kamene 
batɛme le yɛmə sha 'ya: Katenewe Sefəa Shala na kasawa pelɛ ghweme kanza 
kənəa kwete wəndə. Gheŋkɛ nde temene nda batɛme ke mbeli le Sefəa Shala. 

34Ma 'ya ne, nahe 'ya kenakɛ wəsəa shɛ ba'a kenza kande negha fete yite: 
Wəndəa shɛ ya kawəzege ta Shala.» 

Ka ghate ta ka təkwə təkwə Yɛsə 

35Ma te hendɛ ta ŋkwa ne, nahe Zhaŋe kenza tagha zhɛkwa le ka təkwə təkwə 
ŋkɛ bake. 

36Ma kwa nakɛ Yɛsə ŋkɛ kadzeghwa ne, ma ke Zhaŋe: «Wa nya Zhɛgwəa Shala 
nya gɛ!» 

37Ma kwa fate ghena shɛhɛ ka təkwə təkwə Zhaŋe bake ne, ntəŋə hɛ kwetere 
wəmbəa Yɛsə. 

38Pa Yɛsə zhɛrete geva, pa nakɛ hɛ katəkwə təkwə ŋkɛ hɛ, ma ke 'yɛwete va hɛ: 
«Wa yaghweze yɛ wa?» Ma ke hɛ shɛ: «Tema ŋkwa nya nza na te wa, Rabi?» Ma 
ghena nya mbe Rabi ne, Nde sleke ɗa. 

39Ma ke zhɛnete nda ke hɛ: «Nde mə, katenewe yɛ.» Pa hɛ lə kanakɛ ŋkwa nya 
nza ŋkɛ te. Pa hɛ keɗaŋemte veci nya ketene yite. Nahe ŋkwa kenza kwa mtsa 
veci. 

40Nahe Andrɛ, wəza meghekɛ Simon Piyɛre kenza hwa mbeli nyi bake nyi 
kefate ghena ta Zhaŋe ba'a ketəkwə təkwəte Yɛsə. 

41Pa Andrɛ begeme le wəza meghekɛ Simon, ma ke shɛ: «Nahe n'yɛ kesləyi 
Mɛsi.» Ma ghena nya mbe Mɛsi ne, Kriste. 

42Pa ŋkɛ begheghe ŋkɛ kalə sha Yɛsə. Dəkwə Yɛsə te Simon, ma ke shɛ: «Gha ya 
kaSimon, wəzege ta Zhaŋe, Kɛfas tenza sləa ŋa.» Ma ghena nya Kɛfas ne, Keleɓa. 

Yɛsə kaheka yɛ Filipe le Natanayɛl 

43Ma te hendɛ ta ŋkwa ne, pa Yɛsə tarete kadzawa Galilɛ. Pa ŋkɛ begeme le 
Filipe, ma ke shɛ: «Təkwə təkwə ɗa.» 

44Nahe Filipe kenza kande Bɛtesayida, meleme nya se yɛ Andrɛ le Piyɛre mbe. 

45Kwetere wəmbəa ŋkɛ, pa Filipe begeme le Natanayɛl. Ma ke shɛ: «Nahe 
ghen'yɛ kesləyi wəndə nya gezete Moyize te mbe palepa ta wəsə mahalegə. 
Nahe ka mɛ ŋkwa kegezete ghena te perə. Gheŋkɛ Yɛsə, wəzege ta Zhozɛf nya 
kande Nazarɛt.» 

46Ma ke Natanayɛl shɛ: «Wəsə ganyɛ shɛ kasame kwa Nazarɛt na?» Ma ke Filipe 
shɛ: «Nde, katenewe na.» 

47Ma kwa nakɛ Natanayɛl Yɛsə kase shɛ ne, ma ke te ghəa ŋkɛ: «Wa nya nde 
Israyɛl nya kaganda, nya ɗema mbəɗəkwə mbe nya gɛ!» 

48Ma ke Natanayɛl shɛ: «Tema ɗepe ɗa na wa?» Ma ke Yɛsə zhɛnete nda: «Nahe 
'ya kenakɛ ŋa vəa ŋkwa nya nza na yitea dasekwa, nda teheka ŋa Filipe.» 

49Ma ke Natanayɛl shɛ: «Rabi, gha ya kaWəzege ta Shala, gha ya kameghea ka 
Israyɛl.» 

50Ma ke Yɛsə shɛ: «Va nya gezete ŋa 'ya nahe 'ya kenakɛ ŋa yitea dasekwa yɛte 
na na? Katenewe wəshi nyi jama jama ma ke nyi na.» 

51Ma ke ɓiyitsa: «Kaganda ne, ma 'ya sha gheyɛ: katenewe ŋkwa kedzeme 
ghweme teghwene ba'a ka ghwene ta Shala yɛ kadzeme ba'a kasawa kənəa 
Wəzege ta za.» 

Zhaŋe 2 

Kwa ghate wəsə meŋele 

1Ma te kwa maheke ta hɛ ne, pa makwa menete kwa Kana, te hɛɗia Galilɛ. Nahe 
meghekɛa Yɛsə kenza tagha. 

2Nahe mbeli kehekake Yɛsə le mbeli nyi ketəkwə təkwə yitea makwa. 

3Ma kwa kiɗi tɛ ne, ma ke meghekɛ sha Yɛsə: «Nahe tɛ kiɗi va hɛ.» 

4Ma ke Yɛsə shɛ: «Male, wa yaɗe na va 'ya wa? Kenaka vəa ɗa kase we.» 

5Tagha gɛ, ma ke meghekɛa Yɛsə sha ka mene slene: «Mene mə wəsə nya tegeze 
ŋayɛ ŋkɛ.» 

6Weta ya ŋkwaŋe tagha, nyi beteyi ka Zhəwif kezha zhɛre ghəa nci wɛŋe kala 
nya gezete wəsə keshi. Wərə yayata weta shɛ kakelete gare litrə gwəmsə. 

7Ma ke Yɛsə sha ka mene slene: «Pɛrekɛ mə weta nyi le yɛmə.» Pa hɛ pɛrekɛ hɛ 
paca paca. 

8Tagha gɛ, ma ke Yɛsə sha hɛ: «Gəve mə tsetsenya ba'a keleghe nda mə ke 
wəndə nya te ghəa veghe.» Pa hɛ gəghe nda. 

9Pa wəndə nya te ghəa veghe ndɛamakɛ yɛmə nya kezhɛrete geva katɛ. Keɗepe 
ŋkwa nya se tɛa shɛ ŋkɛ te we. Deke ka mene slene nyi kegəke yɛmə ka ɗepe. 
Pa wəndəa shɛ hekakɛ za makwa, 

10ma ke shɛ: «Tɛ nya zeɗe yave mbeli ke mbeli kaba. Vəa ŋkwa nya nza mbeli 
keghwəyi ghwəyi ve nda nya keɗema zeɗekə mbeli ke mbeli. Ama gha ne, nahe 
na kesərəakɛ tɛ nya zeɗe pa tsetsenya.» 

11Nya ya kakwa ghate hwa wəsə meŋele nyi menete Yɛsə, kwa Kana te hɛɗia 
Galilɛ. Tsagha ncɛte zləvəa ŋkɛ Yɛsə, pa ka təkwə təkwə ŋkɛ yɛte ghena ta ŋkɛ. 

12Kwetere wəmbəa ŋkɛ, ntəŋə Yɛsə kadzawa Kapɛrnawəm le meghekɛ, ka 
menəhɛnyɛ ba'a ka təkwə təkwə ŋkɛ. Pa hɛ hɛakɛ hɛ ɓɛhwɛ kwagha. 

Yɛsə mbe ghɛa Shala 
(MAT 21.12-13; MRK 11.15-17; LWK 19.45-46) 

13Nahe gəsəkə Pake kenza takwa takwa, cape Yɛsə kadzeme Zhɛrəzalɛm. 

14Pa ŋkɛ sləyi ka pamte sla, timɛti, yɛ gheɗepe, tsagha ka mbeɗe cɛdɛ mentishɛ 
te tabelea nci mbe ghɛa Shala. 

15Pa Yɛsə menete kwərəpə le zewe ba'a ŋkamte hɛ shave mbe ghɛa Shala, 
tsagha timɛtia nci ba'a sla ta nci. Pa ŋkɛ betakɛ cɛdɛa ka mbeɗe cɛdɛ te hɛɗi 
ba'a tsetsəkwəate tabelea nci te ŋkwa. 

16Ma ke sha ka pamte gheɗepe: «Fəmte mə wəshi nyi teke, zhɛrema ghɛa Yiteyɛ 
ɗa yɛ kashikwə ma!» 

17Pa mbeli nyi ketəkwə təkwə Yɛsə zəzəte ghena nya kerafete geva mbe Ghena 
ta Shala, ma ke: «Kala ghwə tetere ɗa ɗe ta ghɛa ŋa.» 

18Ma ke ka Zhəwif 'yɛwe va Yɛsə: «Ncɛte n'yɛ wəsə kencɛ wəsə kezha ɗepe n'yɛ 
hweŋkwa ya va gha kamene wəshi kala nyi?» 

19Ma ke Yɛsə sha hɛ: «Ŋzlamte mə ghɛa Shala nya, kateŋa ŋkɛ 'ya mbe hɛ 
mahekene.» 

20Ma ke ka Zhəwif sha Yɛsə: «Va wəfaɗemsə ŋkwaŋeghəmbe menete mbeli 
kaŋa ghɛ nya, ama gha ne, kateŋa ŋkɛ na mbe hɛ mahekene pa na?» 

21Ma ghɛa Shala nya geze Yɛsə ne, geva ta ŋkɛ. 

22Ma kwa same Yɛsə kwa kwele ne, pa mbeli nyi ketəkwə təkwə zəzəte nahe 
ŋkɛ kegezete ghena shɛ. Pa hɛ yɛte Ghena ta Shala ba'a ghena nyi gezete Yɛsə. 

Nahe Yɛsə keɗepe zəzə ta wəndə ŋelɛ 

23Ma kwa nza Yɛsə pelɛ Zhɛrəzalɛm, hwa gəsəkə Pake ne, kwele kwele mbeli 
nyi keyɛte ŋkɛ, va nya nakɛ wəshi meŋele nyi menete ŋkɛ hɛ. 

24Ama kevate ghə Yɛsə te hɛ, va nya ɗepe zəzə ta nci ŋkɛ we. 

25Kaɗe ŋkɛ kancɛ nda ghena mbeli te wəndə ŋelɛ we. Kwa nza ŋkɛ ne, nahe ŋkɛ 
le ghəa ŋkɛ keɗepe zəzə ta wəndə ŋelɛ. 

Zhaŋe 3 

Yɛ Yɛsə le Nikodɛme 

1Ma hwa ka Fariziyɛn ne, kwete wəndə nya nza sləa ŋkɛ kaNikodɛme ya shɛ. 
Nahe ŋkɛ kenza kawəndə nya te ghəa ka Zhəwif. 

2Hwa'a ŋkɛ sha Yɛsə heviɗi, ma ke shɛ: «Rabi, nahe n'yɛ keɗepe Shala nde 
ghweneke ŋa kezha teke n'yɛ wəshi, kwa nza ŋkɛ wəndə shɛ kamenete wəshi 
meŋele kala nyi mene nyi na keɗema Shala le wəndəa shɛ we.» 

3Ma ke Yɛsə shɛ: «Kaganda ne, ma 'ya sha gha: wəndə shɛ kanakɛ Meghea Shala 
keɗema ŋkɛ kezhɛne kayake geva we.» 

4Ma ke Nikodɛme shɛ: «Tsema nza wəndə kazhɛne kayake geva kehale hale ŋkɛ 
wa? Wərə ŋkɛ kazhɛneyi geva kwa hwəa meghekɛ ba'a kazhɛne kakwa bake 
zhigə na?» 

5Ma ke Yɛsə zhɛnete nda: «Kaganda ne, ma 'ya sha gha: Wəndə shɛ kadzembe 
Meghea Shala keyakema ŋkɛ le yɛmə ba'a Sefəa Shala we. 

6Nahe wəndə nya keyake geva laka wəndə ŋelɛ kenza kawəndə ŋelɛ. Nahe 
wəndə nya keyake geva laka Sefəa Shala kenza kaŋa Sefəa Shala. 

7Nzama na heɓake va nya gezete 'ya: Nda yɛ kazhɛne kayake geva, 'ya sha gha 
ma. 

8Kavɛ sefə dzeyi te yayata ŋkwa nya ɗe ŋkɛ. Kafa kwaɗe ta ŋkɛ na, ama keɗepe 
ŋkwa nya se ŋkɛ te keɗema nya lə ŋkɛ te na we. Tsetse nza ta yayata wəndə nya 
keyake geva laka Sefəa Shala.» 

9Ma ke Nikodɛme shɛ: «Tsema nza wəsə nya kamenete geva wa?» 

10Ma ke Yɛsə shɛ: «Gha ya kande teke nda wəshi ke mbeli mbe Israyɛl, ama 
kaɗema na keɗepe wəsə shɛ na? 

11Kaganda ne, ma 'ya sha gha: wəshi nyi ɗepe n'yɛ yageze n'yɛ, wəshi nyi nakɛ 
n'yɛ le ntsə ta n'yɛ yanza n'yɛ kaka negha fete yitea hɛ. Ama gheyɛ ne, kese yɛ 
kayɛ negha fete ta n'yɛ we. 

12Ma kwa gezete ŋayɛ ghena 'ya te wəshi nyi te hɛɗi ne, kayɛ yɛ we. Tsema nza 
yɛ kayɛte ghena nya geze ŋayɛ 'ya te wəshi nyi pelɛ ghweme wa? 

13Wəndə shɛ kegha kadzeme ghweme we, nda Wəzege ta za nya kesawa pelɛ 
ghweme. 

14Kala nya veyi shishi nya vɛsəte mbeli le mze kwa ghwə ghwə Moyize te 
sheghwə te ɓerama ne, tsagha teve geva Wəzege ta za mbeli te sheghwə, 

15yitea kemave mpi nya kaghala ghala yayata wəndə nya keyɛte ŋkɛ laka 
gheŋkɛ. 

16Kwa nza ŋkɛ kwele kwele ɗehwe hɛɗi lema Shala, nda ghweneke Wəzege 
kwetɛa ŋkɛ ŋkɛ, yitea ɗema yayata wəndə nya keyɛte ŋkɛ kaza, ama kezha 
kemave mpi nya kaghala ghala ŋkɛ. 

17Keghweneke Wəzege ta ŋkɛ Shala kezha ve nda fete ke mbeli we, ama kezha 
mbele mbeli laka gheŋkɛ. 

18Ma yayata wəndə nya keyɛte Wəzege ta Shala ne, kateve nda fete mbeli we. 
Ama wəndə nya keɗema keyɛte ŋkɛ ne, nahe fete kendeke geva, va nya ɗema 
ŋkɛ keyɛte Wəzege kwetɛa Shala. 

19Wa nya tsetse teve nda geva fete ke mbeli: nahe waŋe kese kadzete hɛɗi, ama 
nahe mbeli nyi te hɛɗi keɗehwe ŋkwesle za ma ke waŋe, va nya mene wəshi nyi 
ndiremi ndiremi hɛ. 

20Yayata wəndə nya kemene wəshi nyi ndiremi ndiremi ne, waŋe yawəfəyite 
ŋkɛ. Kaɗe ŋkɛ kase kadzete waŋe, yagha slene ta ŋkɛ kancɛte geva we. 

21Ma yayata wəndə nya kemene slene ganyɛ ne, kadzete waŋe ŋkɛ. Tsagha ne, 
kanewe wəshi nyi mene ŋkɛ mbeli dazhɛ dazhɛ, kanewe hawe ta ŋkɛ va Shala 
mbeli.» 

Yɛ Yɛsə le Zhaŋe 

22Kwetere wəmbəa ŋkɛ, ntəŋə yɛ Yɛsə le mbeli nyi ketəkwə təkwə kadzawa 
hɛɗia Zhəwdɛ. Pa ŋkɛ hɛakɛ hɛ kwagha le hɛ, cape ŋkɛ kamene nda batɛme ke 
mbeli. 

23Batɛme yamene nda Zhaŋe ke mbeli, mbe Ɛnon, vare meleme ta ka Salim perə, 
va nya nza ŋkɛ kwele kwele yɛmə te ŋkwa shɛ. Kase mbeli shɛ yitea mene 
batɛme. 

24Kenaka Zhaŋe kadzawa daŋgayɛ te vecia shɛ we. 

25Ntake kweci ka təkwə təkwə Zhaŋe kaghəpə le kwete nde Zhəwif te ghəa nza 
wɛŋe kala nya gezete wəsə keshi. 

26Pa hɛ se sha Zhaŋe, ma ke hɛ sha Zhaŋe: «Rabi, mba wəndə nya neghate fete 
na te pelɛke te kema ta hələa Zhəwrdɛŋe yitea ghəa ŋa tse na? Yawa, wa nya 
ŋkɛ kamene batɛme, pɛtɛ mbeli kalə shɛ.» 

27Ma ke Zhaŋe sha hɛ: «Wəndə shɛ kakemave wəsə keɗema Shala kendeke nda 
we. 

28Ma gheyɛ le ghəa ŋayɛ ne, nahe yɛ kenza kaka negha fete, ma 'ya gezete: Ma 
'ya ne, Kriste 'ya we. Ama nahe 'ya keghweneke geva mbe kema ta ŋkɛ. 

29Ma wəndə nya nza makwa kaŋa ŋkɛ ne, gheŋkɛ za makwa, ama mcɛnyɛa za 
makwa, terasle nza ŋkɛ yitea za makwa kafa wəshi nyi geze ŋkɛ. Zlama yazlama 
ŋkɛ kwa fa ghena ta za makwa ŋkɛ. Tsagha 'ya perə, viɗi zlama ta ɗa tsetsenya. 

30Nahe ŋkɛ kehi kakele, ama 'ya ne, shifə yashifə 'ya. 

Wəndə nya kesawa pelɛ ghweme 

31Wəndə nya kesawa pelɛ ghweme ya te ghəa mbeli pɛtɛ. Nahe wəndə nya te 
hɛɗi kenza kaŋa hɛɗi, kala nza ta wəshi nyi te hɛɗi geze ghena ŋkɛ. Wəndə nya 
kesawa pelɛ ghweme ya te ghəa mbeli pɛtɛ. 

32Wəshi nyi nakɛ ŋkɛ ba'a nyi fave ŋkɛ yageze ŋkɛ, ama wəndə shɛ kayɛ negha 
fete ta ŋkɛ we. 

33Nahe yayata wəndə nya keyɛte negha fete ta ŋkɛ keɗepe kaganda yageze 
Shala. 

34Ghena ta Shala yageze wəndə nya ghweneke Shala, va nya viɗikɛ wənəa ŋkɛ 
Shala le Sefəa ŋkɛ. 

35Kaɗe Wəzege Yita, nahe ŋkɛ keveyi pɛtɛa wəshi mbe dzeve ta ŋkɛ. 

36Yayata wəndə nya keyɛte Wəzege ne, mpi nya kaghala ghala ya ve. Ama 
wəndə nya keyɛ nda ma fete ke Wəzege ne, kanakɛ mpi nya kaghala ghala ŋkɛ 
we, ama katenza hwepe wənəa Shala kənə.» 

Zhaŋe 4 

Yɛsə ba'a male ta ka Samari 

1Pa ka Fariziyɛn fate kageze mbeli tsema tsema nza ka təkwə təkwə kwele 
kwele ma va Yɛsə ke Zhaŋe ba'a tsema tsema mene Batɛme ŋkɛ za ma ke Zhaŋe. 

2Ndagwara Yɛsə le ghəa ŋkɛ nde mene nda batɛme ke mbeli we, ama ka təkwə 
təkwə ŋkɛ. 

3Ma kwa fate ghena nya geze mbeli Yɛsə ne, cape ŋkɛ slə mbe Zhəwdɛ kezha 
zhɛne geva kadzawa Galilɛ. 

4Ama nda ŋkɛ kajive mbe Samari. 

5Hwa'a Yɛsə kwa Samari, mbe meleme nya heka mbeli kaSishar, takwa takwa 
melemea shɛ yitea wəve nya ndeke nda Zhakob ke wəzege ta ŋkɛ Zhozɛf. 

6Tagha belageji nya late Zhakob. Ma kwa leɓe Yɛsə va dzeghwa ne, pa ntishɛ 
kazhɛne mpi mɛa belagejia shɛ. Nahe veci kenza talala kwa ghə. 

7Hwa'a kwete male ta ka Samari kagə yɛmə. Ma ke Yɛsə shɛ: «Same ɗa yɛmə.» 

8Nahe mbeli nyi ketəkwə təkwə Yɛsə kedzembe meleme kezha pa wəshi 
kezeme. 

9Ma ke male ta ka Samaria shɛ sha Yɛsə: «Ashɛ nde Zhəwif na wəka? Tsema 
'yɛwe yɛmə va 'ya, 'ya nya kawəzha ta ka Samari wa?» Kwa nza ŋkɛ ne, kantsəɓə 
ka Zhəwif le ka Samari we. 

10Ma ke Yɛsə shɛ: «Ma ya sha nahe keɗepe wəsə nya ve nda Shala ke mbeli ba'a 
wəndə nya ke'yɛwe yɛmə va gha ne, nza gha le ghəa ŋa nde te'yɛwe yɛmə ve, 
kateve ŋa yɛməa mpi ŋkɛ.» 

11Ma ke malea shɛ shɛ: «Nde sleke ŋkwa, wəsə kegə yɛmə same kwa belageji va 
gha we. Lɛame belagejia shɛ ɓiyitsa, tema tese na le yɛməa mpi wa? 

12Kwele ma na ke shia n'yɛ Zhakob nya kelate n'yɛ belageji nya na? Gheŋkɛ le 
ghəa ŋkɛ, ŋwalea ŋkɛ ba'a wəshi keseɗa ta ŋkɛ ne, same kwa belageji nya se hɛ 
kasa yɛmə.» 

13Ma ke Yɛsə shɛ: «Ma yayata wəndə nya kesakɛ yɛmə same kwa belageji nya 
ne, katezhɛne ndere kazhɛ nda. 

14Ma wəndə nya ketesa yɛmə nya teve nda 'ya ne, mba ndere katezhɛ nda 
kaghala ghala we. Katenza yɛmə nya teve nda 'ya mbe wənəa ŋkɛ kala ɗasle nya 
same mpi nya kaghala ghala kwa.» 

15Ma ke malea shɛ shɛ: «Nde sleke ŋkwa, same ɗa yɛməa ŋa shɛ yitea ɗema 
ndere kazhɛ ɗa ba'a yitea ɗema 'ya kaleɓe ghəa ɗa kase kagə yɛmə teke.» 

16Ma ke Yɛsə: «Kwiɗi hekakɛ za ŋa kase teke.» 

17Ma ke zhɛnete: «Za va 'ya we.» Ma ke Yɛsə: «Kaganda geze na va nya gezete 
na kaɗema za gha. 

18Va nya nza ŋkɛ mcɛfe wəmeve zhili na. Wəndə nya nza na yite tsetsenya, za 
ŋa ŋkɛ we. Kaganda ghena ta ŋa deŋwa.» 

19Tagha gɛ, ma ke malea shɛ shɛ: «Nde sleke ŋkwa, ma zəzə 'ya ne, nde mɛ ŋkwa 
ta Shala na. 

20Pelɛ ghweme nya se ka shihɛ n'yɛ nyi kaka Samari kahawe va Shala, ma pe yɛ 
gheyɛ ka Zhəwif sha geze: Nda mbe Zhɛrəzalɛm hi mbeli kahawe va Shala.» 

21Ma ke Yɛsə: «Yɛte ghena nya geze ŋa 'ya. Katese və nya ɗema yɛ tehawe va 
Yita ya pelɛ ghweme nya keɗema mbe Zhɛrəzalɛm. 

22Ma gheyɛ ka Samari ne, keɗepe wəsə nya hawe yɛ ve yɛ we. Ma ghen'yɛ ka 
Zhəwif ne, nahe n'yɛ keɗepe wəsə nya hawe n'yɛ ve. Kwa nza ŋkɛ shave mbe ka 
Zhəwif shave mbele. 

23Ama katese və, nahe vəa shɛ kese tsetsenya, nya tehawe mbeli ka hawe fate 
fate va Yita laka sefəa ŋkɛ ba'a kaganda. Nyi ya kaka hawe va Shala nyi sepa 
Yita. 

24Nahe Shala kenza kaSefə, vatse hi mbeli nyi kehawe ve kahawe ve laka Sefəa 
Shala ba'a kaganda.» 

25Ma ke malea shɛ: «Nahe 'ya keɗepe katese Mɛsi nya heka mbeli kaKriste. Ma 
vəa ŋkwa nya tese ŋkɛ ne, katencɛ ɓəmə pɛtɛa wəshi ŋkɛ.» 

26Ma ke Yɛsə shɛ: «'Ya nya kegeze ŋa ghena nya ya kaMɛsi.» 

27Ma vəa ŋkwa shɛ ne, pa mbeli nyi ketəkwə təkwə Yɛsə zhɛneke geva. 
Heheɓake hɛ va nya nakɛ ŋkɛ hɛ kageze ghena le male. Ama wəndə shɛ hwa hɛ 
nya kegeze: «Wa yasepa na ve wa?», keɗema: «Yitea wa mɛ na le ghenta wa?», 
ke hwa hɛ we. 

28Pa malea shɛ zlenekɛ ghwelepe ta nta tagha, ntəŋə nde kalə kadzembe 
meleme ta nci. Ma ke sha mbeli: 

29«Nde mə nakɛ mə kwete wəndə nya kegezete ɗa wəshi nyi se 'ya mene pɛtɛ. 
Mɛsi tenza ŋkɛ.» 

30Təkwəsəmə mbeli shave mbe meleme kalə kanewe Yɛsə. 

31Kwa slənyɛ malea shɛ kadzembe meleme, ma ke mbeli nyi ketəkwə təkwə sha 
Yɛsə: «Rabi, zeme ɗafa gi!» 

32Ma ke Yɛsə sha hɛ: «Wəsə kezeme nya ɗepema yɛ ya va 'ya.» 

33Ma ke hɛ 'yɛwete kwelɛ ghəa nci: «Kwete wəndə keleke nda wəsə kezeme 
na?» 

34Ma ke Yɛsə sha hɛ: «Wəsə kezemea ɗa ne, mene kala nya ɗe wəndə nya 
keghweneke ɗa ba'a keɗaŋe slene nya gezete ɗa ŋkɛ. 

35Ashɛ tene tere wəfaɗe nda tsa ha mbeli pe yɛ sha geze wəka? Ma 'ya ne, ma 
'ya sha gheyɛ: Newakɛ mə ŋkwa, kenakɛ ha yɛ keghwele ghwele va nya ɗe tsa 
ŋkɛ wəka? 

36Nahe wəndə nya ketsa ha kekemave zhɛme ta ŋkɛ, katsene ha ŋkɛ kezha mpi 
nya kaghala ghala. Tsagha gɛ, kazlama nde tsawete ha ba'a nde tsa ha kanya 
kwetɛŋe. 

37Kwa nza ŋkɛ ne, kaganda ghena ŋela nya, ma ke: Katsawe ha kwete wəndə, 
kamene kwete seyi te wəfe. 

38Nahe 'ya keghwenakɛ ŋayɛ katsa ha nya wəzakɛma yɛ, kweci mbeli ka sahwe 
yaka yitea wəza ta ŋkɛ, ama gheyɛ ka fa deme te slene ta nci.» 

39Kwele kwele mbeli nyi keyɛte Yɛsə hwa ka Samari, kwa nza ŋkɛ ma ke malea 
shɛ sha hɛ: «Nahe wəndə nya kegezete ɗa pɛtɛa wəshi nyi menete 'ya.» 

40Vatse gɛ, ma kwa se ka Samari sha Yɛsə ne, pa hɛ səkwəve ŋkɛ kanza le hɛ. 
Tagha gɛ, pa Yɛsə nzanyɛ le hɛ kahɛ bake. 

41Kwele kwele mbeli nyi keyɛte ɓiyitsa kwa fate ghena ta ŋkɛ hɛ. 

42Ma ke hɛ sha malea shɛ: «Tsetsenya ne, keyɛte ŋkɛ ghen'yɛ deke te ghena nya 
gezete n'yɛ na we, ama nahe ghen'yɛ le ghəa n'yɛ kefate ghena ta ŋkɛ. Nahe 
ghen'yɛ keɗepe tsetsenya gheŋkɛ ya kaNde mbele mbeli nyi te hɛɗi lema.» 

Yɛsə kambe wəzege ta wəndə kwele 

43Kwetere wəmbəa hɛ bake ne, ntəŋə Yɛsə tagha kadzembe Galilɛ. 

44Ma ke Yɛsə le ghəa ŋkɛ gezete: «Kahawe mbeli va nde mɛ ŋkwa te hɛɗia ŋkɛ 
we.» 

45Ma kwa se ŋkɛ kadzembe Galilɛ ne, pa ka Galilɛ kemaneve ŋkɛ le zlama, va 
nya nakɛ wəshi meŋele nyi menete ŋkɛ pelɛ Zhɛrəzalɛm te vecia gəsəkə Pake 
hɛ. Nahe hɛ kese pelɛagha le ghəa nci yitea gəsəkəa shɛ. 

46Pa ŋkɛ zhɛneke geva kadzembe Kana, te hɛɗia Galilɛ, te ŋkwa nya zhɛrete 
yɛmə ŋkɛ katɛ. Te ŋkwa shɛ kwete wəndəa kwelea meghe, nya nza wəzege ta 
ŋkɛ shewə kwa Kapɛrnawəm. 

47Ma kwa fate ŋkɛ nahe Yɛsə keshave mbe Zhəwdɛ kadzembe Galilɛ ne, pa ŋkɛ 
lə kampi nda dzeve kezha dzawa Kapɛrnawəm ŋkɛ kambe wəzege ta ŋkɛ nya 
takwa takwa kamte. 

48Ma ke Yɛsə shɛ: «Ma gheyɛ, keɗema yɛ kenakɛ wəshi kencɛ wəshi ba'a wəshi 
meŋele ne, kateyɛ yɛ tɛape we.» 

49Ma ke wəndə kwelea shɛ shɛ: «Nde sleke ŋkwa, təhwə təhwə ŋa 'ya, nde nda 
temte wəzege ta ɗa.» 

50Ma ke Yɛsə shɛ: «Kwiɗi, nahe wəzege ta ŋa kenza teghweme.» Pa wəndəa shɛ 
yɛte ghena ta Yɛsə, cape ŋkɛ kwa ŋkwa. 

51Ma mba ŋkɛ kwa ŋkwa kalə sha ghɛa ŋkɛ ne, begeme ŋkɛ le ka mavashia ŋkɛ, 
ma ke hɛ shɛ: «Nahe wəzege ta ŋa kenza teghweme.» 

52Ma ke sha hɛ: «Tsema və nda mbe ŋkɛ wa?» Ma ke hɛ shɛ: «Mbeɗa verazle 
veci ke ghə nda mbe.» 

53Nahe yita keɗepe te vəa shɛ gezete nda Yɛsə, ma ke shɛ: «Nahe wəzege ta ŋa 
kenza teghweme.» Tagha gɛ, pa le mbeli nyi ki ghɛa ŋkɛ yɛte Yɛsə. 

54Nya ya kakwa bake ta wəsə meŋele nya menete Yɛsə, kwa slə ŋkɛ mbe 
Zhəwdɛ kadzembe Galilɛ. 

Zhaŋe 5 

Yɛsə kambe nde mte mtea geva mbe Zhɛrəzalɛm 

1Kwetere wəmbəa ŋkɛ ne, gəsəkə nya kese te shia nci yamene ka Zhəwif. Pa 
Yɛsə dzeme Zhɛrəzalɛm. 

2Pelɛagha, takwa yitea mɛ degha ta Timɛti ne, kwete ŋkwa kepɛ nya heka ka 
Zhəwif kaBɛtesayida le ghena ta nci ya tagha. Gelɛŋka ya mcɛfe mɛa yɛməa shɛ. 

3Kwele kwele ka zereghwe meɓelahe dzeyi mbe gelɛŋka shɛhɛ, ka ghwələa kɛfi, 
ka gwadarea kɛfi, ka mpə mpəa geva. Gaŋkəɗə ta yɛməa shɛ yaneghe hɛ. 

4Kwa nza ŋkɛ kasawa nde ghwene ta Nde sleke ŋkwa pelɛ ghweme mbe kweci 
və kadzawa ŋkwa shɛ kezha gaŋkəɗə yɛmə. Ma wəndə nya keghate kadzawa 
yɛməa shɛ te və nya gaŋkəɗəte geva ŋkɛ ne, kambe ŋkɛ, ya tsemanyɛ zereghwe 
ta ŋkɛ. 

5Kwete wəndə nya kemenete va mahekenemsə degheseghəmbe te zereghwe 
ya tagha. 

6Kwa nakɛ wəndəa shɛ Yɛsə meɓelahe ba'a kwa gezete nda mbeli kwele kwele 
temə zereghwea shɛ te ne, ma ke shɛ: «Kaɗe na kambe na?» 

7Ma ke nde zereghwea shɛ shɛ: «Nde sleke ŋkwa, wəndə shɛ te 'ya kezha ve ɗa 
hwa yɛmə te vəa nya gaŋkəɗə ŋkɛ we. Ma nda tedzawa 'ya ne, nahe kwete 
wəndə kekelehwe kema va 'ya.» 

8Ma ke Yɛsə shɛ: «Sate, kelete gezle ta ŋa ba'a dzeghwa.» 

9Te ŋkwa shɛnyɛ, pələsə wəndəa shɛ. Pa kelete gezle ta ŋkɛ, ntake ŋkɛ 
kadzeghwa. Te veci kezhɛne mpi menete geva ŋkɛ. 

10Ma ke ka Zhəwif sha wəndə nya mbete Yɛsə: «Nahe ŋkwa kenza hwa veci 
kezhɛne mpi, hweŋkwa va gha kakele gezle ta ŋa we.» 

11Ma ke sha hɛ: «Ma ke wəndə nya kembete ɗa sha 'ya: Kelete gezle ta ŋa ba'a 
dzeghwa.» 

12Ma ke hɛ 'yɛwete ve: «Wa sləa nyagha wəndə nya kegeze: Kelete gezle ta ŋa 
ba'a dzeghwa ke wa?» 

13Ama keɗepe wəndə nya kembete ŋkɛ wəndəa shɛ, va nya shavenyɛ Yɛsə hwa 
mbeli nyi tagha tipə tipə we. 

14Kwetere wəmbəa ŋkɛ, begeme Yɛsə le wəndəa shɛ mbe ghɛa Shala. Ma ke shɛ: 
«Nahe na kembe tsetsenya. Zhɛnema na kemene jaɗafa yagha kwete wəsə nya 
ndiremi ma kamenete ŋa geva ma.» 

15Ntəŋə wəndəa shɛ kalə sha ka Zhəwif, ma ke sha hɛ: «Yɛsə nde mbete ɗa.» 

16Tagha gɛ, pa ka Zhəwif ghate ghweze mɛ hwa Yɛsə, va nya mbete ŋkwa ŋkɛ te 
veci kezhɛne mpi. 

17Ma ke Yɛsə sha hɛ: «Keveci keveci mene slene Yiteyɛ ɗa, tsagha mene slene 
'ya perə.» 

18Va ghena nya gezete ŋkɛ kala nya, ntəŋə ka Zhəwif kasepa ntsehwele kepesle 
Yɛsə. Kenza deke va nya dzawanyɛ wəmbəa wəsə mahalegə te veci kezhɛne mpi 
we, ama va nya gezete ŋkɛ nahe Shala kenza kaYitenyɛ ba'a va nya yipəte ghəa 
ŋkɛ le Shala. 

Berete ta Wəzege ta Shala 

19Ma ke Yɛsə sha hɛ: «Kaganda ne ma 'ya sha gheyɛ: kamenete kwete wəsə 
Wəzege le ghəa ŋkɛ we, nda nya nakɛ ŋkɛ kamene Yitenyɛ yamene ŋkɛ. Ma 
pɛtɛa wəshi nyi mene Yita ne, kamene hɛ Wəzege perə. 

20Kwa nza ŋkɛ kaɗe Wəzege Yita ba'a kancɛ nda pɛtɛ wəshi nyi mene ŋkɛ ŋkɛ. 
Katencɛ nda kweci ŋkɛ slene za ma ke nyi kamene, hehake tenza yɛ te wəshia 
shɛhɛ. 

21Kala nya kelakame mbeli Yita same kwa kwele ba'a nya ve nda mpi ke hɛ ne, 
tsagha temene Wəzege perə, kave nda mpi ŋkɛ ke wəndə nya ɗe ŋkɛ. 

22Kameha ghwə Yita te wəndə we, nahe ŋkɛ kendeke nda berete kemeha ghwə 
ke Wəzege, 

23yitea hawe mbeli pɛtɛ va Wəzege kala nya hawe hɛ va Yita. Yayata wəndə nya 
keɗema kahawe va Wəzege ta Shala ne, kahawe ŋkɛ va Yita nya keghweneke 
ŋkɛ perə we. 

24Kaganda ne, ma 'ya sha gheyɛ: yayata wəndə nya kefa ghena ta ɗa, nya keyɛ 
wəndə nya keghweneke ɗa ne, mpi nya kaghala ghala ya ve. Kateve nda geva 
fete we, ama nahe ŋkɛ keshave mbe mte kadzembe mpi. 

25Kaganda ne, ma 'ya sha gheyɛ: katese veci, nahe vəa shɛ kese tsetsenya, nya 
tefa heka ta Wəzege ta Shala mbeli nyi kempə mpə. Ma mbeli nyi keveyite sleme 
yitea heka ta ŋkɛ ne, teghweme tenza hɛ. 

26Kala nya nza mpi mbe Yita le ghəa ŋkɛ, tsagha ndeke nda ŋkɛ ke Wəzege 
kanza mbe perə. 

27Nahe ŋkɛ kendeke nda berete kemeha ghwə ke Wəzege, va nya nza ŋkɛ 
kaWəzege ta za. 

28Nzama yɛ hehake te wəshi nyi ma, tewəmbəreke katese və nya tefa heka ta 
ŋkɛ mbelia kwahɛɗi. 

29Katesame mbeli nyi kemenete wəshi ganji kwa kwele kezha mpi nya kaghala 
ghala, ama katesame mbeli nyi kemenete wəsə kwa ndiremi kezha meha ghwə. 

Ghena nyi kenegha fete yitea Yɛsə 

30Kashɛ 'ya mene kwete wəsə le ghəa ɗa we. Kala nya gezete ɗa Shala meha 
ghwə 'ya. Tiɗiɗi ghwə nya meha 'ya te mbeli, kwa nza ŋkɛ wəshi nyi ɗe 'ya 
yamene 'ya we, ama wəshi nyi ɗe wəndə nya keghweneke ɗa. 



1937 

 

 
Ghena ta Shala 

Kapsiki DC Bible 
©2012 Alliance Biblique du Cameroun and Bible Society of Cameroon. 

 

 
 

 

31Ma nda 'ya nde neghate fete yitea ghəa ɗa ne, nza kanewe yɛ kakaganda we. 

32Kwete wəndə nya kenegha fete yitea 'ya ya shɛ. Nahe 'ya keɗepe kaganda 
ghena nya gezete ŋkɛ te 'ya. 

33Nahe yɛ keghweneghe nda mbeli ke Zhaŋe. Nahe ŋkɛ keneghate fete yitea 
kaganda. 

34Ma 'ya ne, katsakɛ ɗa negha fete ta wəndə ŋelɛ we. Ama yitea mbele ŋayɛ yɛ 
nda gezete 'ya tsagha. 

35Kala paterela nya kewaŋe ŋkwa se Zhaŋe. Nahe yɛ keɗehwe zlama yitea waŋe 
ta ŋkɛ kavə ɓɛhwɛ. 

36Ama kwete wəsə kenegha ɗa fete ya shɛ za ma ke ŋa Zhaŋe, slene nya mene 
'ya, nya ndeke ɗa Shala kamene, nde geze ghena te 'ya ba'a nde ncɛ nda ke mbeli 
Yita nde ghweneke ɗa. 

37Kanegha fete Yita nya keghweneke ɗa yitea 'ya perə. Kegha yɛ kafa mɛa ŋkɛ 
we, kegha yɛ kanakɛ kema ta ŋkɛ we. 

38Kave ghena ta ŋkɛ yɛ kwa wənəa ŋayɛ, va nya ɗema yɛ keyɛte wəndə nya 
ghweneke ŋkɛ we. 

39Kazele zeweve ta ghena nyi mbe Ghena ta Shala va nya zəzə yɛ katekemave 
mpi nya kaghala ghala yɛ mbe hɛ. Ama ghena ta ɗa yancɛ ŋayɛ Ghena ta Shala 
nya jaŋga yɛ. 

40Ama gheyɛ, kaɗe yɛ kase sha 'ya kezha kemave mpi nya kaganda we. 

41Kaɗe zləvə nya ve mbeli te 'ya 'ya we. 

42Ama nahe 'ya keɗepe ŋayɛ: ɗe kezha Shala shɛ kwa wənəa ŋayɛ we. 

43Te sləa Yiteyɛ ɗa se 'ya, ama kekemaneve ɗa yɛ we. Ama kese kwete wəndə 
le ɗe ta ŋkɛ ne, kakemane ŋkɛ yɛ. 

44Kaɗe yɛ kave zləvə te ghəa ŋkɛ kwelɛ ghəa ŋayɛ, ama kazele zləvə nya kese 
va Shala kwetɛŋenyɛ yɛ we. Tsema nza yɛ kayɛte ɗa wa? 

45Zəzəma yɛ 'ya nde teve ŋayɛ fete kwa kema ta Yita ma. Ma wəndə nya keteve 
ŋayɛ fete ne, Moyize nya veyi zəzə ta ŋayɛ yɛ te. 

46Ma nda nahe yɛ keyɛte Moyize, nza kateyɛ ɗa yɛ perə, va nya nza ŋkɛ te 'ya 
rafete ghena Moyize. 

47Ma kala nya sema yɛ kayɛ ghena ta ŋkɛ ne, tsema nza yɛ kayɛte ŋa ɗa wa?» 

Zhaŋe 6 

Yɛsə kabehe mbeli slibə mcɛfe 
(MAT 14.13-21; MRK 6.30-44; LWK 9.10-17) 

1Kwetere wəmbəa ŋkɛ, ntəŋə Yɛsə kajive kema ta ndərəa Galilɛ, nya heka mbeli 
kandərəa Tibɛriyade perə. 

2Kwele kwele mbeli nyi kezele ŋkɛ va nya nakɛ wəshi meŋele nyi menete ŋkɛ 
hɛ laka mbe ka zereghwe. 

3Tarame Yɛsə kwa ghəa kwete ghweme, ntishɛ ŋkɛ le mbeli nyi ketəkwə təkwə. 

4Nahe gəsəkə Pake ta ka Zhəwif kenza takwa takwa. 

5Newe ke Yɛsə ne, kwele kwele mbeli kase shɛ. Ma ke sha Filipe: «Tema nza 
gheɓəmə kapave wəshi kezeme kezha ve nda ke mbeli nyi tse wa?» 

6Deke kezha dzeghe gea Filipe gezete Yɛsə tsagha, kwa nza ŋkɛ nahe ŋkɛ 
keɗepe wəsə nya temene ŋkɛ. 

7Ma ke Filipe shɛ: «Ya kaslibə bakemsə ne, wa wəsə nya nza gheɓəmə kapave 
kezha ndɛamakɛ yayata wəndəa nci wa?» 

8Ma ke kwete hwa mbeli nyi ketəkwə təkwə sləa ŋkɛ Andrɛ, wəza meghekɛa 
Simon Piyɛre ŋkɛ: 

9«Kwete dɛgwə ya shɛ teke nya nza 'yɛmbe dəghwəa ɗafa megi mcɛfe ba'a 
kelepe bake ve. Ama wa wəsə nya nza hɛ kaketekɛ nda ke mbeli nyi kwele kwele 
nyi wa?» 

10Tagha gɛ, ma ke Yɛsə: «Geze nda mə ke mbelia shɛhɛ kantishɛ.» Kwele kwele 
gwəzə te ŋkwa shɛ. Pɛtɛ hɛ ntishɛnji, gare slibə mcɛfe nza zhili. 

11Pa Yɛsə kelete ɗafa, kwa tsate nda ŋ'wese ŋkɛ ke Shala ne, pa nehave nda ke 
mbeli nyi mentishɛ tagha. Tsagha neheve nda kelepe ŋkɛ ke hɛ perə, kala nya 
ɗe hɛ. 

12Ma kwa zehwe hɛ behe behe ne, ma ke Yɛsə sha mbeli nyi ketəkwə təkwə: 
«Tsenete mə kwetiɓəa ɗafa nyi ketene yagha wəsə kaza.» 

13Pa hɛ tsenete hɛ ba'a viɗikɛ kwaciga meŋe bakeghəmbe le kwetiɓəa ɗafa nyi 
ketene yitea ɗafa megi nyi mcɛfe nyi zehwe hɛ. 

14Ma kwa nakɛ wəsə meŋele nya menete Yɛsə mbeli ne, ma ke hɛ: «Kaganda 
nza wəndə nya kaNde mɛ ŋkwa, nya kehi kase kadzete hɛɗi lema.» 

15Ma kwa ɗepe Yɛsə kaɗe hɛ kave nda meghe le berete ne, ntəŋə ŋkɛ ɓiyitsa 
kwetɛŋenyɛ kadzeme ghəa ghweme. 

Yɛsə kadzeghwa te yɛmə 
(MAT 14.22-23; MRK 6.45-52) 

16Ma kwa se tɛhwɛɗi ne, cape mbeli nyi ketəkwə təkwə Yɛsə kalə kadzemɛa 
hələ. 

17Tarame hɛ kwa kwambelə, ntəŋə hɛ jive te yɛmə kezha dzawa Kapɛrnawəm. 
Pa viɗi keseve hɛ te yɛmə, kenaka Yɛsə kase sha hɛ we. 

18Kagaŋkəɗə ndərə le berete, va nya nza sefə kavɛ kwele kwele. 

19Mcɛfe keɗema ŋkwaŋe kilemɛtre menete hɛ nda nakɛ Yɛsə hɛ kadzeghwa te 
yɛmə kase sha kwambeləa nci. Tagha gɛ, ntake hɛ kaghazlənə. 

20Ma ke Yɛsə sha hɛ: «'Ya ŋkɛ, ghazlənəma yɛ ma.» 

21Kaɗe hɛ kakele Yɛsə kadzawa kwambelə, ama taghanyɛ ntsehe hɛ te ŋkwa 
nya lə hɛ. 

Mbeli kazele Yɛsə 

22Ma te hendɛ ta ŋkwa, nahe mbeli nyi kese pelɛ kema ta hələ keɗepe kwetɛŋe 
kwambelə nya kejivenyɛ. Nahe hɛ keɗepe kaɗema Yɛsə kedzawa kwambeləa 
shɛ yitea mbeli nyi ketəkwə təkwə, deke mbelia shɛhɛ kadzawa kaghəa nci. 

23Hwa'a kweci kwambelə nyi kese mbe meleme ta Tibɛriyade nya takwa takwa 
yitea ŋkwa nya zehwe ɗafa hɛ, kwa tsate nda hana Nde sleke ŋkwa ke Shala. 

24Kwa nakɛ mbeli nyi ketsenete geva nyi kaɗema Yɛsə tagha, ya ka təkwə təkwə 
ŋkɛ ne, pa hɛ dzawa kwambeləa shɛhɛ, ntəŋə hɛ kadzawa Kapɛrnawəm kazele 
Yɛsə. 

Yɛsə ya kaɗafa ta mpi 

25Kwa nakɛ Yɛsə mbeli nyighɛ pelɛ kema ta hələ ne, ma ke hɛ shɛ: «Rabi, 
hweŋkwa se ŋa na teke wa?» 

26Ma ke Yɛsə: «Kaganda ne, ma 'ya sha gheyɛ: wəshi meŋele nyi menete 'ya nde 
keleke ŋayɛ kase teke we, ama ɗafa nya behekɛ ŋayɛ 'ya le nde keleke ŋayɛ. 

27Menema slene yɛ kezha kemave wəshi kezeme nyi kedaɗə gəmə ma, mene 
mə slene kezha wəshi kezeme nyi keɗema kadaɗə, nyi kaŋa mpi nya keɗema 
kakiɗi. Wəzege ta za nde teve ŋayɛ wəshi kezemea shɛ, gheŋkɛ yavate lamba ta 
berete ta ŋkɛ Shala Yita te.» 

28Ma ke hɛ shɛ: «Tsema mene n'yɛ nda nza n'yɛ kamenete slene nya ɗe Shala 
tse wa?» 

29Ma ke Yɛsə sha hɛ: «Ma slene nya ɗe Shala kamene yɛ ne, yɛ mə wəndə nya 
ghweneke ŋkɛ.» 

30Ma ke hɛ shɛ: «Wa wəsə kencɛ wəsə nya nza na kamenete n'yɛ kezha yɛte ŋa 
ghen'yɛ wa? Wa sləa slene nya temene na wa? 

31Nahe ka shihɛ n'yɛ kezehwe mane kwamte te ɓerama, kwa nza ŋkɛ ma ke 
rafete geva mbe Ghena ta Shala: Nahe ŋkɛ kendeke nda wəsə kezeme ke hɛ 
sawa pelɛ ghweme.» 

32Ma ke Yɛsə sha hɛ: «Kaganda ne, ma 'ya sha gheyɛ: Moyize nde ndeke ŋayɛ 
ɗafa nya kesawa pelɛ ghweme we, Yiteyɛ ɗa nde ndeke ŋayɛ ɗafa nya kaganda 
sawa pelɛ ghweme. 

33Ma ɗafa nya kese va Shala, nya kesawa pelɛ ghweme ne, gheŋkɛ nde ve nda 
mpi ke pɛtɛa mbeli nyi te hɛɗi.» 

34Ma ke hɛ shɛ: «Nde sleke ŋkwa, ve n'yɛ ɗafa shɛ keveci keveci gi!» 

35Ma ke Yɛsə sha hɛ: «'Ya ya kaɗafa ta mpi. Ma yayata wəndə nya kese sha 'ya 
ne, katezhɛ nda ma kaghala ghala we. Ma yayata wəndə nya keyɛte ɗa ne, 
katezhɛ nda ndere kaghala ghala we. 

36Nahe 'ya kegezete ŋayɛ, nahe yɛ kenakɛ ɗa, ama keyɛte ɗa yɛ we. 

37Katese yayata wəndə nya ndeke ɗa Yiteyɛ ɗa sha 'ya. Kateŋka wəndə nya kese 
sha 'ya 'ya we. 

38Kwa nza ŋkɛ kesawa 'ya pelɛ ghweme kezha mene ɗe ta ɗa we, ama kezha 
mene ɗe ta wəndə nya keghweneke ɗa. 

39Wa nya wəsə nya ɗe wəndə nya keghweneke ɗa nya: Kezha ɗema 'ya kwete 
wəndəa mbeli nyi ndeke ɗa ŋkɛ. Ama kezha fə hɛ 'ya same kwa kwele te veci 
nya kiɗi hɛɗi. 

40Wa nya wəsə nya ɗe Yiteyɛ ɗa nya: yayata wəndə nya kenakɛ Wəzege ba'a 
nya keyɛte ŋkɛ ne, katekemave mpi nya kaghala ghala. Kambele ŋkɛ 'ya same 
kwa kwele te kwa keɗaŋe ta hɛ.» 

41Ntake ka Zhəwif kandəghwə ndəghwə va nya gezete Yɛsə, ma ke: «'Ya ya 
kaɗafa nya kesawa pelɛ ghweme.» 

42Ma ke hɛ: «Ashɛ wəzege ta Zhozɛf Yɛsə wəka? Nahe gheɓəmə keɗepe yitenyɛ 
ba'a meghekɛ. Tsema geze ŋkɛ ɓəmə ŋkɛ sawa pelɛ ghweme ŋkɛ wa?» 

43Ma ke Yɛsə sha hɛ: «Ndəghwə ndəghwəma yɛ kwelɛ ghəa ŋayɛ ma. 

44Wəndə shɛ kase sha 'ya keɗema Yiteyɛ ɗa nya keghweneke ɗa kentseheke 
ŋkɛ we. Ama 'ya ne, katekele yayata wəndə nya kese sha 'ya 'ya same kwa kwele 
te veci nya kiɗi hɛɗi. 

45Ma ke ka mɛ ŋkwa rafete: Kateteke nda wəshi Shala ke hɛ pɛtɛ. Yayata wəndə 
nya kefate ghena ta Yiteyɛ ɗa nya ba'a nya kekelete, kase wəndəa shɛ sha 'ya. 

46Wəndə shɛ kenakɛ Yita 'ya we. Deke wəndə nya kesawa pelɛagha sha Shala 
nde nakɛ Yita. 

47Kaganda ne, ma 'ya sha gheyɛ: nahe yayata wəndə nya keyɛte kekemave mpi 
nya kaghala ghala. 

48'Ya ya kaɗafa ta mpi. 

49Mane yazehwe ka shihɛ ŋayɛ te ɓerama, ama nahe hɛ kempə. 

50Ama ɗafa nya kesawa pelɛ ghweme nya geze ŋayɛ nya 'ya ne, katemte yayata 
wəndə nya kezehwe we. 

51'Ya ya kaɗafa nya nza mpi mbe nya kesawa pelɛ ghweme. Yayata wəndə nya 
kezehwe ɗafa shɛ ne, teghweme tenza ŋkɛ kaghala ghala. Ɗafa nya teve ŋayɛ 
'ya ne, gheŋkɛ slia geva ta ɗa, kave nda ŋkɛ 'ya ke mbeli kezha kemave mpi 
mbeli.» 

52Tagha gɛ, ntake ka Zhəwif kaghəpə kwele kwele kwelɛ ghəa nci, ma ke hɛ: 
«Tsema nza wəndə nya kandeke ɓəmə slia geva ta ŋkɛ kawəsə kezeme wa?» 

53Ma ke Yɛsə sha hɛ: «Kaganda ne, ma 'ya sha gheyɛ: ma keɗema yɛ kezehwe 
geva ta Wəzege ta za ba'a kesahwe mimia ŋkɛ ne, katenza mpi yɛ mbe gheyɛ 
we. 

54Ma yayata wəndə nya kezeme slia geva ta ɗa ba'a nya kesa mimia ɗa ne, mpi 
nya kaghala ghala ya ve. Katekele ŋkɛ 'ya same kwa kwele te kwa keɗaŋe ta 
veci. 

55Kwa nza ŋkɛ ne, wəsə kezeme ganyɛ slia geva ta ɗa, wəsə kesa ganyɛ mimia 
ɗa perə. 

56Yayata wəndə nya kezehwe slia geva ta ɗa ba'a nya kesahwe mimia ɗa ne, 
mbe 'ya nza wəndəa shɛ, mbe wəndəa shɛ nza 'ya perə. 

57Teghweme Yita nya keghweneke ɗa, laka gheŋkɛ nza 'ya teghweme perə. 
Tsagha yayata wəndə nya kezeme geva ta ɗa, laka 'ya nza ŋkɛ teghweme perə. 

58Tsagha ɗafa nya kesawa pelɛ ghweme, kejikə nde le ɗafa nya zehwe ka shihɛ 
ŋayɛ nyi kempənji we. Yayata wəndə nya kezehwe ɗafa nya ne, teghweme tenza 
ŋkɛ kaghala ghala.» 

59Mbe cɛ kesəkwə ghə gezete ghena nyi Yɛsə, vəa ŋkwa nya teke nda wəshi ŋkɛ 
ke mbeli kwa Kapɛrnawəm. 

Ghena ta mpi nya kaghala ghala 

60Ma kwa fate ghena ta Yɛsə nya hɛ, ma ke kweci hwa ka təkwə təkwə kwele 
kwele: «Dzawe ghena shɛ deŋwa. Tsema nza wəndə kayipəyi kwa kala nya geze 
ŋkɛ wa?» 

61Nahe Yɛsə keɗepe mbe ghəa ŋkɛ kandəghwə ndəghwə ka təkwə təkwə va 
ghena shɛ. Ma ke sha hɛ: «Kazhɛ ŋayɛ wənəa ŋayɛ va ghena nya geze nya 'ya 
na? 

62Tsema temene yɛ tsagha kenakɛ Wəzege ta za yɛ kalə kadzete ŋkwa nya se 
ŋkɛ te wa? 

63Sefəa Shala nde ve nda mpi ke wəndə, slia geva le ghəa ŋkɛ ne, gəmə ŋkɛ. 
Ghena nyi se nyi 'ya kageze ŋayɛ ne, ghena ta Sefəa Shala hɛ, ghenci mpi. 

64Ama kayɛ kweci hwa gheyɛ we.» Kwa nza ŋkɛ nahe Yɛsə keɗepe kaghate 
mbeli nyi keɗema kayɛ ghena ta ŋkɛ, le wəndə nya ketepamte. 

65Ma ke Yɛsə sha hɛ: «Va nya kala nya gezete ŋayɛ 'ya, wəndə shɛ kase sha 'ya 
keɗema Yiteyɛ ɗa kekeleke we.» 

66Se mɛa ghena shɛ, kwele kwele mbeli nyi ketəkwə təkwə nyi kewəfəyite Yɛsə, 
kaɗe hɛ zele ɓiyitsa we. 

67Ma ke Yɛsə gezete nda ke mbeli nyi ketəkwə təkwə nyi meŋe bakeghəmbe: 
«Pa le gheyɛ kaɗe kaslə na?» 

68Ma ke Simon Piyɛre shɛ: «Nde sleke ŋkwa, sha wa lə n'yɛ gɛ? Gha wəndə nya 
nza ghena ta mpi nya kaghala ghala ve. 

69Ghen'yɛ tsetsenya ne, nahe ghen'yɛ keyɛhwe ŋa, nahe ghen'yɛ keɗepe ɓiyitsa 
gha wəndə nya ntave Shala.» 

70Ma ke Yɛsə sha hɛ: «Ashɛ 'ya nde tsehave ŋayɛ, gheyɛ nyi meŋe bakeghəmbe 
wəka? Ama kwete wəndəa ŋayɛ ne, 'yi'yɛghwə ŋkɛ.» 

71Te ghəa Zhəwdas, wəzege ta Simon Iskariyote gezete ghena shɛ ŋkɛ va nya 
nza ŋkɛ gheŋkɛ nde tepamte Yɛsə, ya kwela nza ŋkɛ hwa mbeli nyi ketəkwə 
təkwə nyi meŋe bakeghəmbe. 

Zhaŋe 7 

Ka menəhɛnyɛa Yɛsə kaɗema yɛ ŋkɛ 

1Kwetere wəmbəa ŋkɛ, cape Yɛsə kadzeghwa dzeyi te hɛɗia ka Galilɛ, hɛreɗɛ 
ɗema dzeghwa te hɛɗia ka Zhəwdɛ va nya nza hɛ kamene ntsehwele kapesle. 

2Takwa takwa gəsəkəa cɛ ghwəlia ka Zhəwif te vecia shɛ. 

3Ma ke ka menəhɛnyɛ sha Yɛsə: «Slə ŋa teke, kwiɗi kadzembe Zhəwdɛ yitea 
nakɛ slene nyi mene na mbeli nyi ketəkwə təkwə ŋa. 

4Wəndə shɛ kamene wəsə tewəfərə keɗe ŋkɛ kafa zləvəa ŋkɛ mbeli we. Ma 
kenza nde wəshi meŋele yamene na ne, dzeyi te ŋwela nda nza mbeli nakɛ ŋa 
pɛtɛ.» 

5Pa le ka menəhɛnyɛ kaɗema yɛ Yɛsə. 

6Ma ke Yɛsə sha hɛ: «Kenaka və kedzeme ta ɗa kadzeghete geva we. Ya te 
nyama nyama və dzeme yɛ ne, megela ŋkɛ sha gheyɛ. 

7Mbeli nza zlɛ va gheyɛ na, ama 'ya ne, dzawe zlɛ hɛ va 'ya, va nya nza ŋkɛ 
ndiremike wəshi nyi mene yɛ 'ya sha hɛ. 

8Kwiɗi mə yitea gəsəkə le ŋa ŋayɛ, kadzeme 'ya we. Kenaka ŋa ɗa və kedzeme 
we.» 

9Pa gezete nda ghena shɛ ke hɛ kala nyagha, pa ntishɛnyɛ mbe Galilɛ. 

Yɛsə mbe gəsəkəa cɛ ghwəli 

10Ma kwa dzemenji ka menəhɛnyɛ yitea gəsəkə ne, ntəŋə Yɛsə kwetere 
wəmbəa nci kadzeme te ghərə te ghərə. Kese ŋkɛ ncɛ nda geva ke mbeli we. 

11Kazele ka Zhəwif dzeyi hwa mbeli, ma ke hɛ: «Tema ŋkɛ wa.» 

12Kwele kwele geze ghena ta Yɛsə mbeli mbe slene mbe slene hwa mbeli nyi 
ketsenete geva tipə tipə, ma ke kweci: «Wəndə nya ganyɛa mehele, wəndə nya.» 
Ma ke kweci: «Ewə, ghwete yaghwete ŋkwa ŋkɛ gəmə.» 

13Ama wəndə shɛ kashɛ geze ghena kwa ntsə kwa ntsə te ghəa Yɛsə va ghazlənə 
ta ka Zhəwif we. 

14Kwele ma nya kenahe na, na, kwele ma nya mba na, gəsəkə nda dzembe ghɛa 
Shala Yɛsə kateke nda wəshi ke mbeli. 

15Hehake ka Zhəwif, ma ke hɛ: «Tsema ɗepe wəshi nyi wəndə nya kaɗema ŋkɛ 
ketekeve wəshi wa?» 

16Ma ke Yɛsə sha hɛ: «Se va 'ya se ghena nya tekete ŋayɛ 'ya we, ama se va 
wəndə nya keghweneke ɗa. 

17Kateɗepe yayata wəndə nya keɗe kamene wəshi nyi ɗe Shala kenza nde se va 
Shala se ghena nya teke nda 'ya ke mbeli keɗema shave mbe ghəa ɗa shave hɛ. 

18Wəndə nya kegeze ghena nya keshave mbe ghəa ŋkɛ ne, yitea ve zləvə mbeli 
te ga ŋkɛ wəka? Ama wəndə nya keve zləvə te wəndə nya keghwenakɛ ne, 
gheŋkɛ nde geze kaganda. Tseŋwə hwa ghena ta ŋkɛ tɛape we. 

19Ashɛ Moyize kendeke ŋayɛ wəsə mahalegə wəka? Ama wəndə shɛ hwa gheyɛ 
kemenete slene le wəsə mahalegə we. Yitea wa ɗe yɛ kapesle ɗa wa?» 

20Ma ke mbeli nyi ketsenete geva shɛ: «Shewə na va 'yi'yɛghwə na? Wa nde ɗe 
kapesle ŋa wa?» 

21Ma ke Yɛsə: «Wəsə meŋele kwetɛŋe yamenete 'ya, ama nahe pɛtɛa ŋayɛ kenza 
heheɓake ve. 

22Take ne, nahe Moyize kendeke ŋayɛ hweŋkwa kesla nda mɓɛta ke ŋwale, ya 
kwela nza ŋkɛ kaɗema kaMoyize nde ghate kamene, ama ka shihɛ ɓəmə. Nahe 
yɛ keyɛhwe sla mɓɛta ya te vecia kezhɛne mpi. 

23Ma kenza nde kasla nda mɓɛta yɛ ke wəzege ya te veci kezhɛne mpi kaɗema 
wəsə mahalegə kabezemte geva ne, yitea wa hwepe wənə yɛ va nya mbete 
wəndə 'ya zake te vecia shɛ wa? 

24Neghama fete yɛ yitea wəndə deke te wəshi nyi nakɛ yɛ ma, pa yɛ ɗepe negha 
fete tiɗiɗi.» 

Mɛsi Yɛsə na? 

25Ma ke kweci mbeli mbe Zhɛrəzalɛm: «Take ne, ashɛ wəndə nya yazele mbeli 
kapesle wəka? 

26Wa nyagha mə gɛ! Darahwe darahwe geze ghena ŋkɛ, wəndə shɛ kamɛ shɛ 
we. Nahe mbeli nyi jama ta ɓə keɗepete gheŋkɛ Mɛsi kaganda na? 

27Wəndə nya ne, nahe mə keɗepe ŋkwa nya se ŋkɛ te, kenza Mɛsi kase ne, 
wəndə shɛ kaɗepe ŋkwa nya tese ŋkɛ te we.» 

28Ma kwa teke nda wəshi Yɛsə ke mbeli mbe ghɛa Shala ne, ma ke zlapete 
ghena: «Nahe yɛ keɗepe ɗa ba'a ŋkwa nya se 'ya te? Ma 'ya ne, 'ya nde ghweneke 
ghəa ɗa we, ama kaganda yageze wəndə nya keghweneke ɗa. Keɗepe wəndəa 
shɛ yɛ we. 

29'Ya nde ɗepe, kwa nza ŋkɛ yite se 'ya, gheŋkɛ nde ghweneke ɗa kase.» 

30Se te ghena shɛ ɗe hɛ kakese Yɛsə, ama wəndə shɛ kedapate dzeve te we, kwa 
nza ŋkɛ kenaka vəa ŋkɛ kase we. 

31Kwele kwele mbeli nyi keyɛte Yɛsə hwa mbeli nyi ketsenete geva, ma ke hɛ: 
«Ma kese Mɛsi ne, za ma temene wəshi meŋele ŋkɛ ke wəndə nya na?» 

Mbeli ghweneke ka ya ghɛa Shala kakese Yɛsə 

32Ma kwa fate ghena nyi geze mbeli mbe slene mbe slene te Yɛsə ka Fariziyɛn 
ne, jikə hɛ jikəte geva le mbeli nyi te ghəa ka dzeghe Shala, pa hɛ ghweneke ka 
ya ghɛa Shala kakese Yɛsə. 

33Ma ke Yɛsə gezete: «Mba 'ya katemə ɓɛhwɛ hwa gheyɛ zhɛkwa, nda telə 'ya 
sha wəndə nya keghweneke ɗa. 

34Katesepa ɗa yɛ, ama katesləyi ɗa yɛ we, va nya ɗema yɛ katentsehe te ŋkwa 
nya telə 'ya.» 

35Ma ke ka Zhəwif kwelɛ ghəa nci: «Tema telə ŋkɛ nda geze ŋkɛ: Katesləyi ɗa yɛ 
we, ke wa? Gheŋkɛ kalə sha ka Zhəwif nyi te hɛɗia ka Grɛk yitea teke nda wəshi 
ke ka Grɛk na, na, tsema wa? 

36Ma ke ɓiyitsa: Katesepa ɗa yɛ, ama ashɛ yɛ kateslə ɗa we, va nya ɗema yɛ 
katentsehe te ŋkwa nya telə 'ya. Wa yaɗe ŋkɛ kageze tsagha wa?» 

Hələa yɛməa mpi 

37Kwa keɗaŋe ta gəsəkə yaza ma. Vəa ŋkwa shɛ, ghereŋe Yɛsə kwa kema ta 
mbeli, ma ke zlapete ghena: «Ma kezhɛ nda ndere ke wəndə ne, se ŋkɛ kasa 
yɛmə va 'ya. 

38Ma ke mbe Ghena ta Shala: Wəndə nya keyɛte ghena ta ɗa ne, katehwɛ yɛmə 
nya keɗema kakiɗi shave mbe wənəa ŋkɛ.» 

39Ghena ta Sefəa Shala nya tekemave mbeli nyi keyɛte yageze Yɛsə tsagha. Te 
vəa shɛ ne, kenaka mbeli kakemave Sefəa Shala kaba kwa nza ŋkɛ kenaka Shala 
ndeke nda zləvə ke Yɛsə we. 

Mbeli kanehe geva mbe tewəmbəreke Yɛsə 

40Hwa mbeli nyi ketsenete geva nyi, ma ke mbeli kwele kwele kwa fate ghena 
ta Yɛsə hɛ: «Wəndə nya ne, Nde mɛ ŋkwa ta Shala ŋkɛ fate.» 

41Ma ke kweci: «Mɛsi ŋkɛ.» Ma ke kweci kwa ŋa nci: «Se te hɛɗia ka Galilɛ tese 
Mɛsi na?» 

42Nahe Ghena ta Shala kegezete: «Mbe hwelefe ta David teya Mɛsi, se mbe 
Bɛtelɛhɛm meleme ta David.» 

43Pa mbeli neheve geva mbe tewəmbəreke Yɛsə. 

44Pa kweci mbeli ɗe kakese Yɛsə, ama wəndə shɛ kedapate dzeve te we. 

Yɛma Yɛsə ta mbeli nyi te ghəa ka Zhəwif 

45Zhɛne ka ya ghɛa Shala kalə sha ka Fariziyɛn le mbeli nyi te ghəa ka dzeghe 
Shala. Ma hɛ 'yɛwete va hɛ: «Va wa ɗema yɛ keseke ŋkɛ wa?» 

46Ma ke ka ya ghɛa Shala: «Wəndə shɛ kegha kagezete ghena kala nya geze 
wəndəa shɛ we.» 

47Ma ke ka Fariziyɛn zhɛnete: «Zlaɓe le gheyɛ ghwetete ŋkɛ perə ka? 

48Nahe yɛ kegha kanakɛ kwete hwa ghen'yɛ, mbeli nyi jama jama le ka Fariziyɛn 
nya kegha yɛte na? 

49Ama mbeli nyi ketsenete geva gəmə yite ne, keɗepe wəshi mahalegə hɛ we. 
Nahe Shala kebezlamte hɛ pɛtɛ.» 

50Tagha Nikodɛme hwa mbeli nyi jama nyi. Gheŋkɛ wəndə nya kese sha Yɛsə 
vecagha. Ma ke sha hɛ: 

51«Kala nya geze wəshi mahalegəa Shala ta ɓəmə, berete va gheɓəmə kandeke 
nda fete ke wəndə keɗema mə kefate ba'a keɗepe wəshi nyi menete ŋkɛ perə 
we.» 

52Ma ke hɛ shɛ: «Kaya, nde Galilɛ na perə na? Kwiɗi jaŋgate Ghena ta Shala 
tiɗiɗi, pa na ncɛte ŋkwa nya gezete geva ŋkɛ te kenza nde nahe nde mɛ ŋkwa ta 
Shala kegha same kwa Galilɛ ya kwetɛŋe.» 

53Kwetere wəmbəa ŋkɛ, kwetɛ kwetɛŋe hɛ lənji sha ghɛ. 

Zhaŋe 8 

Male nya keseve mbeli te vale tahe 

1Ntəŋə Yɛsə kadzeme ghweme ta Bekele. 

2Kiɗima ta ŋkwa masheke masheke ne, pa Yɛsə zhɛneke geva kadzembe ghɛa 
Shala. Kwele kwele mbeli kase shɛ. Ntishɛ ŋkɛ kateke nda wəshi ke hɛ. 

3Tagha gɛ, pɛkwe ka rafe wəsə mahalegə le ka Fariziyɛn, le kwete male nya 
keseve hɛ te vale tahe. Pa hɛ veyi te tepe ta mbeli pɛtɛ. 

4Ma ke hɛ sha Yɛsə: «Nde sleke ɗa, male nya ne, te vale tahe keseve mbeli. 

5Nahe wəsə mahalegəa Moyize kegezete n'yɛ kapesle male nya kala nya le pelɛ. 
Tsema pa sha ŋa ŋa wa?» 

6Yitea ŋa nda keleŋa ke Yɛsə ba'a yitea zele hweŋkwa kekese gezete hɛ tsagha. 
Vəkwə Yɛsə karafe wəshi te hɛɗi le dzeve. 

7Ghwə yitea shaga ghwə yitea dəghwə hɛ ka'yɛwe va Yɛsə. Pa Yɛsə kafete kema. 
Ma ke sha hɛ: «Wəndə nya keghama kamenete jaɗafa hwa gheyɛ ne, ghate beza 
malea shɛ ŋkɛ le pelɛ ga!» 

8Ntiŋə ŋkɛ sha ghə ɓiyitsa karafe wəshi zhɛkwa te hɛɗi. 

9Kwa fate ghena ta Yɛsə nyagha hɛ ne, ntake hɛ kaghərə geva kwetɛ kwetɛ, 
mpelɛa meha mehɛɗi dzeghwanji, zhɛne mempɛhwetɛti. Tene Yɛsə le male 
nyagha meslete mbe kema ta ŋkɛ. 

10Kafe Yɛsə sha ghə, ma ke: «Male, tema hɛ gɛ wa? Wəndə shɛ kendeke ŋa fete 
wəka?» 

11Ma ke malea shɛ zhɛnete: «Wəndə shɛ we, Nde sleke ŋkwa we.» Tagha gɛ, ma 
ke Yɛsə shɛ: «Ma 'ya perə ne, kave ŋa fete 'ya we. Kwiɗi ŋa, zhɛnema na kamene 
jaɗafa tɛape ma.» 

Yɛsə nde waŋe nda ŋkwa ke mbeli pɛtɛ 

12Ma ke Yɛsə geze nda ke mbeli zhɛkwa: «'Ya ya kawaŋe ta hɛɗi lema. Ma yayata 
wəndə nya ketəkwə təkwəte ɗa ne, katedzeghwa ŋkɛ hwa ŋkwesle we, ama 
katekemave waŋea mpi ŋkɛ.» 

13Ma ke ka Fariziyɛn shɛ: «Gha nde negha fete yitea ghəa ŋa ne, ndeɗekə ghena 
ta ŋa shɛ tsagha tse yi!» 

14Ma ke Yɛsə: «Ya 'ya nde negha fete te ghəa ɗa ne, kaganda ghena nya geze 'ya. 
Kwa nza ŋkɛ nahe 'ya keɗepe ŋkwa nya se 'ya te, nahe 'ya keɗepe ŋkwa nya telə 
'ya te perə. Ama gheyɛ ne, keɗepe ŋkwa nya se 'ya te le nya telə 'ya te yɛ we. 

15Kala wəndə ŋelɛ meha ghwə yɛ, 'ya ne, ama wəndə shɛ kameha ghwə 'ya te 
we. 

16Ya 'ya nza meha ghwə te mbeli ne, ghwə nya tiɗiɗi yameha 'ya. Kwa nza ŋkɛ 
deke 'ya kwetɛŋe ɗa nde meha ghwəa shɛ we, ama ghen'yɛ le Yiteyɛ ɗa nya 
keghweneke ɗa. 

17Nahe yɛ keɗepe, ma ke mbe wəsə mahalegəa ŋayɛ: Ma keneghate fete mbeli 
bake yipə yipə ne, kaganda ghena shɛ. 

18Ya, wa nyagha gɛ. 'Ya ne, fete yanegha 'ya yitea ghəa ɗa, fete yanegha Yiteyɛ 
ɗa nya keghweneke ɗa ɓiyitsa te 'ya perə.» 

19Ma ke hɛ shɛ: «Tema Yite ŋa shɛ tse wa?» Ma ke Yɛsə zhɛnete: «Keɗepe ɗa yɛ 
we, keɗepe Yiteyɛ ɗa yɛ perə we. Ma nda nahe yɛ keɗepe ɗa ne, kateɗepe Yiteyɛ 
ɗa yɛ perə.» 

20Mbe ghɛa Shala gezete ghena nya Yɛsə kwa teke nda wəshi ŋkɛ ke mbeli vare 
wəsə nya bete cɛdɛ mbeli kwa. Wəndə shɛ kedapate dzeve te yitea kese va nya 
nakama vəa ŋkɛ kase we. 

Slə ta Yɛsə ba'a meha ghwə 

21Ma ke Yɛsə sha hɛ ɓiyitsa: «Katedzeghwa ɗa 'ya, katezele ɗa yɛ, mbe jaɗafa ta 
ŋayɛ tempə yɛ va nya ɗema yɛ kapesle kalə te ŋkwa nya telə 'ya te.» 

22Ma ke ka Zhəwif kwelɛ ghəa nci: «Yitea wa geze ŋkɛ: Ashɛ yɛ kakekave ŋkwa 
nya telə 'ya te we, ke wa? Gheŋkɛ nza telə katepesle ghəa ŋkɛ na?» 

23Ma ke Yɛsə zhɛnete nda ke hɛ: «Ŋa ŋkwa nya teke te hɛɗi yɛ, ama 'ya, sawa 
pelɛ yitea ghweme sawa 'ya. Ŋa ŋkwa nya kwake te hɛɗi yɛ mbeli, ama 'ya ne, 
ŋa ŋkwa te hɛɗi 'ya we. 

24Vatse geze ŋayɛ 'ya, katempə yɛ mbe jaɗafa ta ŋayɛ. Kaganda tempə yɛ mbe 
jaɗafa ta ŋayɛ keɗema yɛ keyɛte: 'Ya ya ka'ya.» 

25Ma ke hɛ shɛ: «Wa sləa ŋa wa?» Ma ke zhɛnete: «Kala nya gezete ŋayɛ 'ya 
ghalanza, tsagha 'ya. 

26Kwele kwele ghena va 'ya kageze ŋayɛ, kwele kwele ɓiyitsa yitea meha ghwə 
te gheyɛ perə. Tiɗiɗi ghena ta wəndə nya keghweneke ɗa. Deke wəshi nyi fave 
'ya ve yageze nda 'ya ke mbeli nyi te hɛɗi.» 

27Keɗepe mbeli nyighɛ ne, ghena ta Yita yageze Yɛsə we. 

28Ma ke Yɛsə sha hɛ: «Ma vəa ŋkwa nya teslete Wəzege ta za yɛ te sheghwə, vəa 
ŋkwa shɛ teɗepe yɛ 'ya ya ka'ya. Kateɗepe yɛ, ashɛ 'ya kamene wəsə kwetɛŋe 
ɗa we, deke wəshi nyi gezete ɗa Yiteyɛ ɗa yateke ŋayɛ 'ya. 

29Ma wəndə nya keghweneke ɗa ne, ghen'yɛ le keveci keveci. Kesərəakɛ ɗa 
kwetɛŋe ɗa we, va nya nza ŋkɛ keveci keveci mene wəshi nyi ɗe ŋkɛ 'ya.» 

30Ma kwa gezete ghena nya Yɛsə kala nya ne, kwele kwele mbeli nyi keyɛte ŋkɛ. 

Ka mamzashi ba'a ka mavashi 

31Ma ke Yɛsə sha ka Zhəwif nyi keyɛte: «Ma kenza ŋayɛ dɛŋe dɛŋe te wəshi nyi 
se 'ya kateke ŋayɛ yɛ ne, kambeli nyi ketəkwə təkwə nyi ɗa tenza yɛ. 

32Kateɗepe ghena nya kaganda yɛ deŋwa. Katezhɛre ŋayɛ ghena nya kaganda 
shɛ kaka mamza.» 

33Ma ke hɛ shɛ: «Ka shihɛnyɛa Abraham ghen'yɛ wəka? Kegha ghen'yɛ kanza 
kamava ta wəndə we. Tsema geze na: Katezhɛre yɛ kaka mamza pa wa?» 

34Ma ke Yɛsə sha hɛ: «Kaganda geze ŋayɛ 'ya, yayata wəndə nya kemene jaɗafa 
ne, mava ta jaɗafa ŋkɛ. 

35Ma mava ne, kanza ŋkɛ ki ghɛ keveci keveci we, ama wəzege ne, keveci keveci 
tenza ŋkɛ ki ghɛa yitenyɛ. 

36Ma kembelete ŋayɛ Wəzege ta Shala shave mbe mava ne, kaka mamza tenza 
yɛ fate fate. 

37Nahe 'ya keɗepe, kaka shihɛnyɛa Abraham yɛ. Ama hweŋkwa kepesle ɗa 
yazele yɛ, va nya ɗema yɛ kepelakɛ ghena ta ɗa kadzawa wənəa ŋayɛ. 

38Wəshi nyi nakɛ 'ya va Yiteyɛ ɗa yageze 'ya. Ama gheyɛ le ŋa ŋayɛ ne, wəshi 
nyi fate yɛ va yiteyɛ ŋayɛ yamene yɛ.» 

39Ma ke hɛ zhɛnete nda: «Abraham ya kayite n'yɛ.» Ma ke Yɛsə sha hɛ: «Ma 
kenza nde kaŋwalea Abraham yɛ kaganda ne, slene nya se Abraham kamene 
yatemene yɛ. 

40Ya tsemanyɛ geze ŋayɛ ghena ganyɛ 'ya nya fave 'ya va Shala, ashɛ yɛ kaɗe 
we, hweŋkwa kepesle ɗa yazele yɛ. Tsetse se Abraham kamene we. 

41Wəshi nyi se yiteyɛ ŋayɛ kamene yamene yɛ.» Ma ke hɛ shɛ: «Ŋwalea male 
wede ghen'yɛ we, Yita ya va ghen'yɛ kwetɛŋe, gheŋkɛ Shala Yita nya pelɛ 
ghweme.» 

42Ma ke Yɛsə sha hɛ: «Ma nda Shala Yite ŋayɛ ne, nza kateɗe ɗa yɛ, va nya nza 
ŋkɛ sawa pelɛagha 'ya shɛ, gheŋkɛ nde veyi ɗa teke. 'Ya nde ghweneke ghəa ɗa 
we, gheŋkɛ nde ghweneke ɗa. 

43Yitea wa ɗema yɛ fa ghena nya geze ŋayɛ 'ya wa? Va nya dewə berete va gheyɛ 
kafa ghena ta ɗa. 

44Gətəli yiteyɛ ŋayɛ. Wəshi nyi ɗe yiteyɛ ŋayɛ yaɗe yɛ kamene, se te kwa ghate 
veyi geva ŋkɛ kezha pesle ŋkwa, kashɛ nza mbe kaganda tɛape we, va nya ɗema 
kaganda ve. Ma nda sla tseŋwə ŋkɛ ne, va nya nza ŋkɛ kande tseŋwə nda geze 
ŋkɛ tsagha. Gheŋkɛ yitenyɛa tseŋwə pɛtɛ. 

45Ama 'ya ne, ghena nya kaganda yageze 'ya, vatse ɗema yɛ kayɛ ɗa. 

46Wa wəndə nya kegha nakɛ ɗa hwa gheyɛ kamene jaɗafa wa? Ma kenza nde 
ghena nya kaganda yageze 'ya ne, va wa ɗema yɛ kayɛ ɗa wa? 

47Ma wəndə nya kawəndəa Shala ne, ghena ta Shala yafa ŋkɛ. Ama gheyɛ ne, 
mbelia Shala yɛ we, vatse ɗema yɛ fa ɗa ghena.» 

Yɛ Yɛsə le Abraham 

48Ma ke ka Zhəwif sha Yɛsə: «Kaganda geze n'yɛ kande Samari ba'a 'yi'yɛghwə 
nde zhɛ ŋa.» 

49Ma ke Yɛsə sha hɛ: «Kazhɛ ɗa 'yi'yɛghwə we. Yiteyɛ ɗa yave kwele 'ya te. 
Gheyɛ ne, kaɗe yɛ kakelemte kwele te 'ya. 

50'Ya ne, kesepa zləvə 'ya kaŋa ghəa ɗa we, le kwete wəndə shɛ nya keve zləvə 
te 'ya, gheŋkɛ nde tedzeghe nza ta ŋkɛ. 

51Kaganda ne, ma 'ya sha gheyɛ: katemte wəndə nya keyate ghena ta ɗa kaghala 
ghala we.» 

52Ma ke ka Zhəwif shɛ: «Yawa, nahe n'yɛ keɗepe tsetsenya 'yi'yɛghwə nde zhɛ 
ŋa fate fate. Nahe Abraham kemte, nahe ka mɛ ŋkwa ta Shala kempənji, ma gha 
le ŋa ŋa ne, ma pa na: katemte wəndə nya keyate ghena ta ɗa kaghala ghala we. 

53Za ma na ke shia n'yɛ Abraham nya kemtenyɛ na? Nahe ka mɛ ŋkwa ta Shala 
kempənji. Kande wa zəzə ghəa ŋa na wa?» 

54Ma ke Yɛsə sha hɛ: «Kenza nde 'ya le ghəa ɗa nde ve zləvə te ghəa ɗa ne, gəmə 
tenza zləvəa shɛ. Wəndə nya keveyi zləvə te 'ya ne, Yiteyɛ ɗa nya heka yɛ 
kaShala ta ŋayɛ. 

55Ama keɗepe yɛ we. Ma 'ya, nahe 'ya keɗepe. Ma ya nahe 'ya kegeze: Keɗepe 
'ya we, 'ya ne, nde sla tseŋwə 'ya kala gheyɛ. Ama nahe 'ya keɗepe, kaya ghena 
ta ŋkɛ 'ya. 

56Nahe shia ŋayɛ Abraham kese kazlama kwa vate ghə ŋkɛ tenewe vecia ɗa. 
Nahe ŋkɛ kenakɛ, kwele kwele se ŋkɛ kazlama.» 

57Ma ke ka Zhəwif shɛ: «Tsetsenya ne, kenaka na kakekave va mcɛfemsə we, 
ama nahe na kenakɛ Abraham pa na?» 

58Ma ke Yɛsə: «Kaganda ne, ma 'ya sha gheyɛ: ma nda teya Abraham: 'Ya ya 
ka'ya.» 

59Pa hɛ tsehave pelɛ kabeza Yɛsə. Pa Yɛsə wəfərənyɛ, pa yitenyɛ shave mbe 
ghɛa Shala. 

Zhaŋe 9 

Yɛsə mbete wəndə nya yake mbeli kaghwələ 

1Ma kwa hweŋkwa ne, pa Yɛsə nakɛ kwete wəndə nya yake mbeli kaghwələ. 

2Ma ke mbeli nyi ketəkwə təkwə sha Yɛsə: «Rabi, wa nde bezemte ghena nda 
yake wəndə nya mbeli kaghwələ tse wa? Mbeli nyi keyake na, na, wəndəa shɛ 
le ghəa ŋkɛ na?» 

3Ma ke Yɛsə: «Va ghena nya bezemte mbeli nyi keyake ba'a va ŋa ŋkɛ we, ama 
yitea ncɛte geva slene nya ɗe Shala kamene mbe, nda yake geva ŋkɛ tsagha. 

4Ma heveci ŋkwa ne, nda gheɓəmə kamene slene ganjia wəndə nya 
keghweneke ɗa. Viɗi nde tese, ashɛ mbeli menete slene heviɗi we. 

5Ma mba ɗa 'ya te hɛɗi lema ne, 'ya ya kawaŋea hɛɗi lema.» 

6Ma kwa gezemte ghena nya Yɛsə ne, pa ntifəyi ndɛghwɛɗɛ te hɛɗi, pa hwaɗete 
hɛɗia shɛ, ntsape ŋkɛ shɛ te ntsə va ghwələa shɛ. 

7Ma ke shɛ: «Kwiɗi pɛkɛ ntsə ta ŋa kwa ghwa ta Silowɛ, geze ta ŋkɛ: Wəndə nya 
ghwenakɛ mbeli.» Ntəŋə wəndə nyagha kalə kapɛ kema, ma kwa se ŋkɛ, wɛŋe 
newe ŋkwa ŋkɛ. 

8Ntake mbeli nyi te ghedəkwəa ŋkɛ le nyi kenakɛ kasəkwə wəshi ghala veci va 
mbeli ka'yɛwe, ma ke hɛ: «Take ne, ashɛ wəndə nya ya mɛa hweŋkwa kasəkwə 
wəshi ghala veci wəka?» 

9Ma ke kweci: «Gheŋkɛ ŋkɛ.» Ma ke kweci: «Gheŋkɛ we.» Ma ke kweci: «Pa 
yayipə hɛ le.» Ma ke wəndə nyagha sha hɛ: «'Ya ŋkɛ kaganda.» 

10Ma ke hɛ 'yɛwete ve: «Tsema se ŋkɛ nda pelemte geva ntsə ta ŋa gɛ wa?» 

11Ma ke wəndəa shɛ: «Wəndə nya heka nya mbeli kaYɛsə nde hwaɗete hɛɗi, pa 
hwehwekɛ ntsə ta ɗa le. Kwiɗi pɛkɛ ntsə ta ŋa kwa hələa Silowɛ, ke sha 'ya. 
Ntəŋə 'ya. Pɛkɛma ta ɗa kepɛ ne, ntake 'ya kanewe ŋkwa wɛŋe.» 

12Ma ke hɛ shɛ: «Tema wəndəa shɛ tse wa, a ke hɛ shɛ. Keɗepe 'ya we.» 

Ka Fariziyɛn ka'yɛwe ghena va ghwələ 

13Pa hɛ keleghe wəndə nya kese nya kaghwələ sha ka Fariziyɛn. 

14Kwa nza ŋkɛ ne, te veci kezhɛne mpi hwaɗete hɛɗi Yɛsə ba'a kepelemte ntsə 
ta Ghwələ ŋkɛ. 

15Ma ke ka Fariziyɛn le ŋa nci 'yɛwete va wəndəa shɛ: «Tsema menete geva ŋkɛ 
nda se na kanewe ŋkwa tsetsenya wa?» Ma ke zhɛnete nda ke hɛ: «Pa ŋkɛ 
menate ɗa rekɛ te ntsə, pa 'ya pɛkɛ pɛ, ŋkwa yanewe 'ya tsetsenya.» 

16Ma ke kweci ka Fariziyɛn: «Ma wəndə nya ne, wəndəa Shala ŋkɛ we. Kwa nza 
ŋkɛ ne, kahawe ŋkɛ va veci kezhɛne mpi we.» Ma ke kweci kwa ŋa nci: «Tsema 
nza nde jaɗafa kamenete wəsə meŋele kala nya wa?» Pa hɛ neheve geva mbe. 

17Ma ke ka Fariziyɛn sha wəndə nya kese kaghwələ: «Ma gha le ŋa ŋa ne, wa 
ghena nya geze na te wəndə nya keghwenemte ntsə ta ŋa wa?» Ma ke zhɛnete: 
«Nde mɛ ŋkwa ta Shala ŋkɛ.» 

18Ama kaɗe ka Zhəwif kayɛ kaghwələ se wəndəa shɛ, nda newe ŋkwa ŋkɛ 
tsetsenya we. Vatse hekake mbeli nyi keyake ŋkɛ hɛ. 

19Ma ke hɛ 'yɛwete va hɛ: «Kaganda nza wəndə nya kawəzege ta ŋayɛ nya geze 
yɛ keyake geva kaghwələ na? Wa nde menete geva nda se ŋkɛ kanewe ŋkwa 
tiɗiɗi tsetsenya wa?» 

20Ma ke mbelia shɛhɛ sha hɛ: «Ma wəsə nya ɗepe n'yɛ ne, wəzege ta n'yɛ ŋkɛ 
ba'a kaghwələ yake geva ŋkɛ. 

21Ama keɗepe wəsə nya kemenete geva n'yɛ nda newe ŋkwa ŋkɛ tsetsenya ba'a 
wəndə nya kepelemte nda ntsə ta ŋkɛ ghen'yɛ we. 'Yɛwe mə ve gi! Nahe ŋkɛ 
kenza wəbake gare zhɛne ghena le ghəa ŋkɛ.» 

22Va ghazlənə va ka Zhəwif gezete mbeli nyi keyake ŋkɛ tsagha. Kwa nza ŋkɛ 
ne, nahe ka Zhəwif ketsahwe kwelɛ ghəa nci kezha ŋka yayata wəndə nya 
kegeze nahe Yɛsə kenza kaMɛsi shave mbe cɛ kesəkwə ghə. 

23Vatse gɛ, ma ke mbeli nyi keyake ŋkɛ: «Nahe ŋkɛ kenza wəbake kezha zhɛne 
ghena, 'yɛwe mə ve gi!» 

24Pa ka Fariziyɛn hekakɛ wəndə nya kese kaghwələ kakwa bake zhigə, ma ke 
hɛ shɛ: «Geze kaganda kwa kema ta Shala. Nahe n'yɛ keɗepe nde jaɗafa wəndəa 
shɛ.» 

25Ma ke zhɛnete: «Keɗepe 'ya kenza ŋkɛ kande jaɗafa we. Ama wəsə nya ɗepe 
'ya ne, nahe 'ya kese kaghwələ, ama ŋkwa yanewe 'ya wɛŋe tsetsenya.» 

26Ma ke hɛ shɛ: «Wa wəsə nya menete ŋa ŋkɛ wa? Tsema ghwenemte ŋa ntsə 
ta ŋa ŋkɛ wa?» 

27Ma ke wəndəa shɛ zhɛnete: «Nahe 'ya kegezete ŋayɛ mshena, ama kese yɛ 
kafa ghena ta ɗa we. Kezha wa zhɛne yɛ ka'yɛwe va 'ya wa? Na, gheyɛ ɗe 
kazhɛre ka təkwə təkwə wəndəa shɛ na?» 

28Ma ke hɛ ŋelete ŋkɛ: «Gha ya kande təkwə təkwə wəndəa shɛ. Ma ghen'yɛ le 
ŋa n'yɛ ne, ka təkwə təkwə Moyize ghen'yɛ. 

29Nahe n'yɛ keɗepe nahe Shala kegezete nda ghena ke Moyize, ama gheŋkɛ ne, 
keɗepe ŋkwa nya se ŋkɛ te ghen'yɛ we.» 

30Ma ke wəndəa shɛ sha hɛ: «Wa nya wəsə nya nza 'ya heɓake ve nya: keɗepe 
ŋkwa nya se ŋkɛ te gheyɛ we, ama nahe ŋkɛ kepelemte ntsə ta ɗa. 

31Nahe gheɓəmə keɗepe kaɗema Shala kafa ghena ta ka jaɗafa. Ama ghena ta 
wəndə nya dɛŋe dɛŋe te ba'a nya kemene ɗe ta ŋkɛ yafa ghena ta ŋkɛ ŋkɛ. 

32Ama kegha mbeli kafa nahe kwete wəndə kepelemte ntsə ta wəndə nya 
keyake geva kaghwələ we. 

33Ma ya kaɗema wəndəa shɛ kawəndəa Shala ne, nza wəsə shɛ katemene ŋkɛ 
we.» 

34Ma ke hɛ zhɛnete nda: «Ghala ya na ne, bətə na mbe jaɗafa, ama gha ɗe kateke 
n'yɛ wəsə na?» Tagha gɛ, pa hɛ ŋkakave ŋkɛ. 

Ghwələ nya kwa wənə 

35Ma kwa fate Yɛsə, na mbeli keŋkamte wəndəa shɛ, pa begeme le, ma ke shɛ: 
«Kayɛ Wəzege ta za na na?» 

36Ma ke wəndəa shɛ zhɛnete nda: «Nde sleke ɗa, wa wəndəa shɛ kezha yɛte 'ya 
wa?» 

37Ma ke Yɛsə shɛ: «Nahe na kenakɛ ŋkɛ, gheŋkɛ nde geze ŋa ghena tsetsenya.» 

38Ma ke wəndəa shɛ: «Kayɛ 'ya, Nde sleke ŋkwa.» Tagha gɛ, gwəɗəŋə ŋkɛ kwa 
kema ta ŋkɛ. 

39Ma ke Yɛsə: «Se ta ɗa hwa mbeli se kameha ghwə, yitea newe ŋkwa nyi 
kaghwələ, yitea ghwələpənji nyi kenewe ŋkwa.» 

40Kwa fave ghena nya kweci ka Fariziyɛn nyi tagha ne, ma ke hɛ shɛ: «Ka 
ghwələa kɛfi n'yɛ tse gɛ na?» 

41Ma ke Yɛsə sha hɛ: «Ma nda kaka ghwələa kɛfi yɛ ne, nza jaɗafa va gheyɛ we. 
Kanewe ŋkwa n'yɛ pe yɛ, vatse nza yɛ kaka jaɗafa.» 

Zhaŋe 10 

Ghena keyipə pa ta nde ya wəshi 

1Ma ke Yɛsə: «Kaganda ne, ma 'ya sha gheyɛ: keɗema wəndə kedzawa zlema 
dzawa kwa mɛa ŋkɛ, pa dzawanyɛ laka kwete ŋkwa ne, ghərə ŋkɛ, mefətekwə 
ŋkɛ. 

2Ama wəndə nya kedzawa kwa mɛa zlema, gheŋkɛ ya kawəndə nya keya timɛti. 

3Katepele nda ŋkwa wəndə nya keya zlema heviɗi. Katefa mɛa ŋkɛ timɛtia ŋkɛ 
kwa heka hɛ ŋkɛ keslə keslə kashave te ŋwela. 

4Ma kwa ŋkaghe hɛ ŋkɛ kajive te ŋwela ne, ntəŋə ŋkɛ te kema ta nci. Cape hɛ 
hwe sebe ta ŋkɛ, kwa ɗepe mɛa ŋkɛ hɛ. 

5Katəkwə təkwə wəndə nya ɗepema hɛ hɛ we, hwɛ yahwɛ hɛ ve kwa ɗepema 
mɛa ŋkɛ hɛ.» 

6Yɛsə gezete nda ghena keyipə pa nya ke hɛ, ama kefa wəshi nyi gezete Yɛsə 
mbe hɛ we. 

Yɛsə ya kande ya wəshi ganyɛ 

7Ma ke Yɛsə sha hɛ: «Kaganda ne, ma 'ya sha gheyɛ: 'ya ya kamɛa zlema ta 
timɛti. 

8Ma mbeli nyi kese mpelɛa ke 'ya pɛtɛ, ka ghərəa kɛfi ba'a ka mefətekwə hɛ. 
Kese timɛti fa ghena ta nci we. 

9'Ya ya kamɛa zlema, yayata wəndə nya kedzeki ghɛ laka 'ya ne, katembele ŋkɛ. 
Wərə ŋkɛ kadzeki ba'a kashave, katekemave wəshi kezeme ta ŋkɛ ŋkɛ. 

10Ma ghərə ne, deke yitea ghərə, pesle ŋkwa ba'a kezha za sebe se ŋkɛ. 'Ya le 
ghəa ɗa ne, nahe 'ya kese yitea kemave mpi mbeli, yitea kemave hɛ kwele 
kwele. 

11'Ya kande ya wəshi ganyɛ. Nde ya wəshi ganyɛ nya keza mpia ŋkɛ kezha 
timɛtia ŋkɛ. 

12Ma wəndə nya səkwəve mbeli kaya wəshi, ma kenakɛ deghwava ŋkɛ kase ne, 
pa hwɛnyɛ mba timɛti. Ntake deghwava kakese kweci dzate hwa hɛ, kwetɛ 
kwetɛŋe tazemte hɛ. 

13Hwɛ yahwɛ wəndəa shɛ va nya nza ŋkɛ yitea cɛdɛ mene slene ŋkɛ. Ketsakɛ 
ghena ta timɛti we. 

14'Ya ya kande ya wəshi ganyɛ. Nahe 'ya keɗepe timɛtia ɗa, nahe hɛ keɗepe ɗa, 

15kala nya ɗepe ɗa Yiteyɛ ɗa ne, tsagha ɗepe Yiteyɛ ɗa 'ya. Kaza mpia ɗa 'ya 
tewəmbəreke timɛtia ɗa. 

16Le kweci timɛti va 'ya nyi kenakama dzawa zlema ta ɗa kaba. Ama kateŋka hɛ 
'ya kadzawa. Katefa mɛa ɗa hɛ, kwetɛŋe tenza zlema ta nci, kwetɛŋe nde ya hɛ. 

17Kaɗe ɗa Yita va nya yɛhwe mte 'ya, katekemave mpia ɗa 'ya zhɛkwa. 

18Wəndə shɛ kakelehwe mpia ɗa le berete we, le ɗe ta ghəa ɗa nda mte 'ya. 
Berete keza mpia ɗa va ya shɛ va 'ya, berete kezhɛneke mpia ɗa ya shɛ va 'ya. 
Shala Yita nde gezete ɗa kamene kala nya.» 

19Pa ka Zhəwif neheve geva mbe te ghena nya gezete Yɛsə. 

20Ma ke kweci kwele kwele hwa hɛ: «'Yi'yɛghwə nde zhɛ nda yitea ghə, gezhi 
ŋkɛ. Wa raberə fa ghena ta ŋkɛ yɛ wa?» 

21Ma ke kweci: «Kageze ghena nde 'yi'yɛghwə kala nya na? Kaghwenemte ntsə 
ta wəndə nya kaghwələ nde 'yi'yɛghwə na?» 

Ka Zhəwif kaɗema ghena ta Yɛsə 

22Te kwete veci, pa kwete gəsəkə menete geva mbe Zhɛrəzalɛm hefeghwe, 
gəsəkə nya zəzə ŋa ta ghɛa Shala mbeli te. 

23Kadzeghwa Yɛsə dzeyi mbe kwete ŋkwa nya heka mbeli kagelɛŋka ta 
Salomon. 

24Dzasle ka Zhəwif dzaslete, ma ke hɛ shɛ: «Hweŋkwa tencɛ n'yɛ ghəa ŋa na, 
mba ghen'yɛ kezəzə bake bake wa? Kenza nde gha Mɛsi, wəndə nya ghweneke 
Shala, gezete n'yɛ fəyitekeghə gi!» 

25Ma ke Yɛsə sha hɛ: «Nahe 'ya kegezete ŋayɛ, kese yɛ kayɛ we. Slene nyi mene 
'ya kala nya gezete ɗa Yiteyɛ ɗa ne, ghenci ka negha fete yitea 'ya. 

26Ama gheyɛ ne, ashɛ yɛ kayɛ we, va nya ɗema yɛ katimɛtia ɗa. 

27Kafa mɛa ɗa timɛtia ɗa, nahe 'ya keɗepe hɛ, katəkwə təkwə ɗa hɛ. 

28Kave nda mpi nya kaghala ghala 'ya ke hɛ. Kaza hɛ tɛape we. Wəndə shɛ 
kazləgwəhwe hɛ shave mbe dzeve ta ɗa we. 

29Kwele ma Yiteyɛ ɗa nya kendeke ɗa hɛ ke wəshi pɛtɛ. Wəndə shɛ 
kezləgwəhwe kwete wəsə mbe dzeve ta Yita we. 

30Kanya kwetɛŋe n'yɛ le Yita.» 

31Pa ka Zhəwif hwepete wənə zhɛkwa, pa hɛ tsehake pelɛ kabeza Yɛsə le. 

32Ma ke Yɛsə sha hɛ: «Kwele kwele wəshi ganji nyi menete 'ya kwa ntsə ta ŋayɛ 
le berete ta Yita. Yitea nyama hwa hɛ ɗe yɛ kabeza ɗa wa?» 

33Ma ke ka Zhəwif shɛ: «Va nya menete wəshi ganji na nda ɗe n'yɛ kabeza ŋa 
we, ama va nya ŋ'wəshi Shala na, kwa yipə ghəa ŋa na le Shala, gha wəndə ŋelɛ 
gəmə.» 

34Ma ke Yɛsə sha hɛ: «Nahe ŋkɛ kerafete geva mbe palepa ta wəshi mahalegəa 
ŋayɛ vəashi, ma ke Shala gezete: Gheyɛ ya kakweci shala. 

35Nahe mə keɗepe ɓiyitsa, wəsə nya gezete Shala ne, kakelemte geva ŋkɛ we, 
kashala yɛ ke Shala sha mbeli nyi geze nda geva ghena ta ŋkɛ. 

36Ama 'ya ne, nahe Shala keveyi ɗa tekeleke ba'a keghweneke ɗa kasawa te 
hɛɗi. Tsema geze yɛ ŋele yaŋele Shala 'ya pe yɛ va nya gezete 'ya kaWəzege ta 
Shala 'ya wa? 

37Ma keɗema 'ya kamene slene ta Yiteyɛ ɗa ne, yɛma ghena ta ɗa yɛ ma. 

38Ama kwa nza ŋkɛ slenea shɛ yamene 'ya, ya kwela ɗema yɛ kayɛ ɗa ne, yɛ mə 
wəshi meŋele nyi mene 'ya ɓetəkə gi. Tagha gɛ, kateɗepe yɛ megela mbe 'ya 
Yita ba'a mbe Yita 'ya.» 

39Ntake hɛ kaɗe kakese zhɛkwa, pələsə Yɛsə mbelenyɛ shave mbe dzeve ta nci. 

40Pa Yɛsə zhɛneghe geva kajive te kema ta hələa Zhəwrdɛŋe, te ŋkwa nya ghate 
Zhaŋe kamene nda batɛme ke mbeli. Pa ntishɛnyɛ pelɛagha. 

41Tipə tipə mbeli tseneke nda geva te ŋkwa shɛ, ma ke hɛ: «Kegha Zhaŋe 
menete wəsə meŋele ya kwetɛŋe we, ama kaganda yayata ghena nya gezete ŋkɛ 
te wəndə nya.» 

42Kwele kwele mbeli nyi keyɛ Yɛsə te ŋkwa shɛ. 

Zhaŋe 11 

Mte ta Lazare 

1Kwete wəndə nya nza sləa ŋkɛ kaLazare ya shɛ shewə. Nde Bɛtani ŋkɛ, meleme 
ta yɛ Mari le wəzha ta meghekɛ Marte. 

2Maria shɛ nde fikɛ seɗa ta Nde sleke ŋkwa le 'wərdə, pa sehwemte le shintia 
ghəa nta. Wəza meghekɛ Lazare yashewə. 

3Pa ŋwalea kwɛa meghekɛ nyi ghwenakɛ nda mɛ ke Yɛsə, ma hɛ: «Nde sleke 
ŋkwa, shewə mcɛ ŋa nya ɗe na kala mpi tsetsenya.» 

4Ma kwa fate ghena shɛ Yɛsə kala nya ne, ma ke: «Zereghwe ta ŋkɛa shɛ ne, 
zereghwe kemte ŋkɛ we, ama nahe ŋkɛ kemenete geva yitea newe zləvəa Shala 
mbeli te, laka gheŋkɛ tekemave zləvə Wəzege ta Shala perə.» 

5Kwele kwele ɗe yɛ Marte le Mari Yɛsə, tsagha wəza megheyɛa nci Lazare. 

6Ma kwa fate zereghwe ta Lazare Yɛsə ne, mba ŋkɛ te ŋkwa nya nza shɛ ŋkɛ 
kahɛ bake. 

7Kwetere wəmbəa ŋa ŋkɛ, ma ke sha mbeli nyi ketəkwə təkwə: «Ngara ɓəmə 
kadzawa Zhəwdɛ zhɛkwa.» 

8Ma ke hɛ shɛ: «Rabi, kwa te nantse se ka Zhəwif kazele ŋa yitea beza ŋa le pelɛ, 
gheɓəmə kadzeme te sebe zhɛkwa pa na?» 

9Ma ke Yɛsə: «Ashɛ lerə meŋe bakeghəmbe mbe vəghwə wəka? Wəndə nya 
kedzeghwa heveci ne, katsa tehene we, va nya newe waŋea ŋkwa nya te hɛɗi 
nya ŋkɛ. 

10Ma wəndə nya kedzeghwa heviɗi ne, katsa ŋkɛ tehene va nya ɗema waŋe shɛ 
kwa ntsə ta ŋkɛ.» 

11Kwetere wəmbəa ghena nya, ma ke Yɛsə: «Yitea hɛ mcɛ ɓə Lazare, lə 'ya 
kafeɗeghete.» 

12Ma ke mbeli nyi ketəkwə təkwə shɛ: «Ma nda tehɛ ŋkɛ ne, pələsə tenza ŋkɛ 
tsagha wəka?» 

13Mte ta Lazare yaɗe Yɛsə kageze nda ke hɛ, ama ma ke mbeli nyi ketəkwə 
təkwə le ŋa nci: «Hɛa shɛ yahɛ Lazare fate.» 

14Ma ke Yɛsə gezete nda dazhɛ dazhɛ ke hɛ: «Nahe Lazare kemte. 

15Zlama ya va 'ya te ghəa ŋayɛ kwa ɗema 'ya tagha nda mtenyɛ ŋkɛ. Tsagha ne, 
kateyɛ ɗa yɛ. Ama mbi mə kalə shɛ.» 

16Tagha gɛ, ma ke Tomas, nya nza sləa ŋkɛ kaKwalegha sha kweci mbeli nyi 
ketəkwə təkwə Yɛsə: «Ngara ɓəmə perə kamte le.» 

Yɛsə ya kasame kwa kwele ba'a mpi 

17Nda kekave ŋkwa shɛ Yɛsə, nahe Lazare kehɛ wəfaɗe kwa kwele. 

18Takwa takwa Bɛtani yitea Zhɛrəzalɛm, gare kilemɛtre mahekene ya kwelɛ hɛ. 

19Kwele kwele ka Zhəwif nyi kesawa pelɛ Zhɛrəzalɛm yitea njiŋwe yɛ Marte le 
Mari va mte ta wəza megheyɛa nci. 

20Ma kwa fa se ta Yɛsə Marte ne, cape nde kalə yitea begeme hɛ le kwa 
hweŋkwa. Ama ki ghɛ ntishɛ nda Mari kwa ŋa nta. 

21Ma ke Marte sha Yɛsə: «Nde sleke ŋkwa, ma nda teke na ne, nza katemte wəza 
meyɛ ɗa we. 

22Ama nahe 'ya keɗepe, ya tsetsenyanyɛ ŋkɛ, yayata wəsə nya 'yɛwe na va Shala 
ne, kateve ŋa ŋkɛ.» 

23Ma ke Yɛsə shɛ: «Katesame wəza meyɛ ŋa kwa kwele le mpi.» 

24Ma ke Marte: «Nahe 'ya keɗepe, katesame ŋkɛ kwa kwele le mpi vəa ŋkwa 
nya tesame mbelia kwahɛɗi kwa kwele.» 

25Ma ke Yɛsə: «'Ya ya kasame kwa kwele ba'a kampi. Ma wəndə nya keyɛte ɗa 
ya tsemanyɛ mtenyɛ ŋkɛ ne, katenza ŋkɛ teghweme. 

26Yayata wəndə nya teghweme nya keyɛte ɗa, katemte ŋkɛ kaghala ghala we. 
Nahe na keyɛte na?» 

27Ma ke Marte shɛ: «Kaganda ŋa Nde sleke ŋkwa, gha ya kaMɛsi, Wəzege ta 
Shala nya geze se ta ŋkɛ mbeli ghalanza te hɛɗi.» 

Yɛsə kanehwene 

28Ma kwa gezemte ghena Marte kala nyagha, cape nde kalə kaheka wəzha ta 
meghekɛ Mari, ma ke shɛ ɓɛhwɛ ɓɛhwɛ: «Teke Nde sleke ɓəmə, kaheka ŋa ŋkɛ.» 

29Ma kwa fate ghena shɛ Mari, pelɛhetɛme nde, ntəŋə nde kahe kahe kalə sha 
Yɛsə. 

30Kenaka Yɛsə kadzembe meleme we, mbanyɛ ŋkɛ te ŋkwa nya begeme hɛ le 
Marte. 

31Ma kwa nakɛ shave ta Mari hɛ kahe kahe, ntəŋə ka Zhəwif nyi kese katsa nda 
ɗese va mte ta wəza meghekɛ hwe sebe ta nta. Ma ke hɛ mbe ghəa nci: «Gheŋkɛ 
dzeme kwele kanehwene pelɛagha.» 

32Pɛkwe ma ta Mari sha Yɛsə, gwəɗəŋə nde mbe kema ta ŋkɛ: «Nde sleke ŋkwa, 
ma nda teke na veci ŋkwa shɛ ne, nza katemte wəza meyɛ ɗa we.» 

33Kwa nakɛ Mari Yɛsə kanehwene ba'a kweci ka Zhəwif nyi kese le kanehwene 
ne, kazhɛ nda wənəa ŋkɛ kwele kwele, kwetɛ kwetɛŋe mehele ta ŋkɛ. 

34Ma ke sha hɛ: «Tema lamte ŋkɛ yɛ wa?» Ma ke hɛ: «Nde sleke ŋkwa, nde 
nakɛma gi!» 

35Ntake Yɛsə kanehwene. 

36Ma ke ka Zhəwif: «Newe ma mə ɗe nya ɗe wəndəa shɛ ŋkɛ gi!» 

37Ma ke kweci: «Ashɛ gheŋkɛ nde pelemte nda ntsə ke kwete ghwələ vecagha 
wəka? Va wa ɗema ŋkɛ fɛake Lazare kemte tsagha wa?» 

Lazare kelakame geva same kwa kwele le mpi 

38Kwetɛ kwetɛŋe mehele ta Yɛsə zhɛkwa, ntəŋə ŋkɛ kalə kadzemɛa kwele. Mbe 
zlera kwelea shɛ, pa kwete pelɛ kewəbanyɛ mɛ. 

39Ma ke Yɛsə: «Pəŋəmte mə pelɛa shɛ.» Ma ke Marte, wəzha ta meghekɛa 
wəndə nya kemte: «Nde sleke ŋkwa kedaɗə daɗə tenza ŋkɛ, kwa nza ŋkɛ hɛ 
wəfaɗe menete ŋkɛ kwa kwele.» 

40Ma ke Yɛsə zhɛnete nda: «Ma 'ya gezete ŋa: Ma keyɛte na ne, katenewe zləvəa 
Shala na.» 

41Pa mbeli tsəkwəmte pelɛa shɛ. Slete Yɛsə sletete kema yitea ghweme, ma ke: 
«Yita, hana 'ya sha gha, va nya fate səkwə ta ɗa na. 

42Nahe 'ya keɗepe kafa səkwə ta ɗa na keveci keveci. Ama deke yitea mbeli nyi 
teke yitea 'ya geze 'ya, yitea ɗepe hɛ kaganda gha nde ghweneke ɗa kase.» 

43Kwa sebe ta ŋkɛ, ma ke Yɛsə zlapete: «Lazare, same kwagha.» 

44Pa wəndə kemte mte same kwa kwele. Kepeɗe peɗe yɛ dzeve ta ŋkɛ le seɗa 
ta ŋkɛ mbe zlave nyi lamte mbeli le. Dəmbəli mbəli kema ta ŋkɛ tepeɗe. Tagha 
gɛ, ma ke Yɛsə: «Pelemte mə ŋkɛ ba'a sərəakɛ mə ŋkɛ kaslə.» 

Ka Zhəwif nyi jama jama katsa ghena kapesle Yɛsə 
(MAT 26.1-5; MRK 14.1-2; LWK 22.1-2) 

45Kwele kwele kweci ka Zhəwif nyi kese katsa nda ɗese ke Mari, nyi keyɛte Yɛsə 
kwa nakɛ wəshi nyi menete ŋkɛ hɛ. 

46Cape kweci ka Zhəwif kalə kageze nda wəshi nyi menete Yɛsə ke ka Fariziyɛn. 

47Pa ka Fariziyɛn le mbeli nyi te ghəa ka dzeghe Shala tsenete mbelia jama nyi 
te ghə, ma ke hɛ: «Tsema temene gheɓəmə le wəndə nya wa? Kwele kwele 
wəshi meŋele nyi mene ŋkɛ. 

48Ma kesərəakɛ gheɓəmə kamene kala nya ne, kateyɛ ŋkɛ mbeli pɛtɛ, kwetere 
wəmbəa ŋkɛ, katese ka Rome kabeze ghɛa Shala ta ɓəmə ba'a hɛɗia ɓəmə.» 

49Pa kwete wəndə sate hwa hɛ, Kayife sləa ŋkɛ. Gheŋkɛ wəndə kwelea ka 
dzeghe Shala te va shɛ. Ma ke sha hɛ: «Kafa wəsə yɛ tɛape we, 

50keɗepe yɛ, jara ma mtenyɛ wəndə kwetɛŋe te ŋkwa mbeli kwele kwele ba'a 
te ŋkwa pɛtɛa hwelefe wəka?» 

51Shave mbe ghəa ŋkɛ ghena nya gezete ŋkɛ we, ama va nya nza ŋkɛ kawəndə 
kwelea ka dzeghe Shala te va shɛ ne, nahe ŋkɛ kegezete ghena kelɛŋə tsema 
tsema hi Yɛsə kamte kezha mbele hwelefe ta ka Zhəwif, 

52kenza deke kezha hwelefe ta ka Zhəwif we, ama kezha jikə ŋwalea Shala nyi 
ketazemte geva kanya kwetɛŋe. 

53Se te vecia shɛ tarete mte ta Yɛsə mbelia jama ta ka Zhəwif. 

54Vatse ɗema Yɛsə kezhɛne se kadzeghwa hwa mbeli darahwe rahwe hwa ka 
Zhəwif. Cape ŋkɛ slə te ŋkwa shɛ kadzembe meleme nya takwa takwa yitea 
gamba, nya heka mbeli kaƐfrayim. Ntishɛ ŋkɛ pelɛagha le mbeli nyi ketəkwə 
təkwə. 

55Takwa takwa gəsəkəa Pake ta ka Zhəwif. Kwele kwele mbeli shave mbe kweci 
meleme kadzeme Zhɛrəzalɛm kezha yaɓe ghəa nci wɛŋe nda tegha geva gəsəkə. 

56Ntake hɛ kazele Yɛsə. Ma ke hɛ kwelɛ ghəa nci kwa nza hɛ mbe ghɛa Shala: 
«Tsema pe yɛ wa? Katese ŋkɛ fate yitea gəsəkə nya na, na, kaɗema ŋkɛ se na?» 

57Ma ke mbeli nyi te ghəa ka dzeghe Shala le ka Fariziyɛn: «Yayata wəndə nya 
kenakɛ Yɛsə ne, ncɛ yancɛ ŋkɛ yitea kese mbeli.» 

Zhaŋe 12 

Mari kafi seɗa ta Yɛsə le 'wərdə 
(MAT 26.6-13; MRK 14.3-9) 

1Tene hɛ ŋkwaŋe yitea gəsəkəa Pake. Ntəŋə Yɛsə kadzawa Bɛtani, meleme ta 
yɛ Lazare, wəndə nya kelakame ŋkɛ same kwa kwele le mpi. 

2Tagha ne, pa mbeli menete nda wəsə kezeme kazləvəa ŋkɛ, Marte nde hi nda 
wəshia shɛhɛ. Hwa mbeli nyi kezeme ɗafa shɛ Lazare. 

3Pa Mari kelete kwa bake ta bela ta litrəa 'wərdə ganyɛ nya jakeja. Ntake nde 
kasheke te seɗa ta Yɛsə ba'a kasehwe le shintia ghəa nta. Ka'wərdəa shɛ zəŋwə 
ŋkwa nya ki ghɛ shɛ pɛtɛ. 

4Ma ke Zhəwdas Iskariyote, wəndə nya ketepamte Yɛsə hwa mbeli nyi ketəkwə 
təkwə: 

5«Va wa ɗema mbeli pamte 'wərdə nya yitea ve nda cɛdɛ nya kese te kaslibə 
mahekenemsə gwəmsə ke ka titikwəa kɛfi wa?» 

6Va nya zhɛ heli ŋkɛ yitea ka titikwəa kɛfi nda gezete ghena shɛ Zhəwdas tsagha 
we, ama va nya nza ŋkɛ kande ghərə. Gheŋkɛ yanza slibə pase ve, kaghərə cɛdɛ 
nya kwa ŋkɛ. 

7Ma ke Yɛsə shɛ: «Zlenekɛ male nyagha veyi 'wərdəa shɛ nde yitea fi ɗa nde te 
veci nya tela ɗa mbeli. 

8Teke ka titikwəa kɛfi keveci keveci hwa gheyɛ, ama 'ya ne, teke tenza 'ya keveci 
keveci hwa gheyɛ we.» 

Mbeli katsa ghena kapesle Lazare 

9Nahe ka Zhəwif nyi ketsenete geva tipə tipə kefave se ta Yɛsə kwa Bɛtani. Deke 
yitea newe Yɛsə se hɛ we, ama yitea newe Lazare nya kelakame Yɛsə same kwa 
kwele le mpi. 

10Pa mbeli nyi te ghəa ka dzeghe Shala tsahwe ghena ta nci yitea pesle Lazare 
perə, 

11va nya nza ŋkɛ kwele mbeli nyi kelənji ba'a nyi keyɛhwe Yɛsə. 

Yɛsə kadzembe Zhɛrəzalɛm 
(MAT 21.1-11; MRK 11.1-11; LWK 19.28-40) 

12Te hendɛ ta ŋkwa, nahe mbeli nyi kese yitea gəsəkəa Pake kwele kwele kefa 
se ta Yɛsə kadzeme Zhɛrəzalɛm. 

13Pa hɛ tsasleve dzeve ta peha kalə kakemane kwa hweŋkwa. Ma ke hɛ zlapete: 
«Tsahe ɓəmə Shala tehwə ghweme. Kewəpi wəpi nza wəndə nya kese te sləa 
Mahwətə. Wəpi yawəpi meghea ka Israyɛl ŋkɛ.» 

14Pa Yɛsə nakɛ kwete leve ta kwara, tarame ŋkɛ pelɛ kala nya kerafete geva 
mbe Ghena ta Shala: 

15«Meleme ta Siyon, ghazlənəma na ma: Wa nya meghea ŋa nya kasame te leve 
ta kwara.» 

16Kenaka mbeli nyi ketəkwə təkwə Yɛsə kafave ghena shɛ we. Ma kwa dzembe 
zləvəa ŋkɛ Yɛsə ne, ntake hɛ kazəzə ghena nya kerafete geva mbe Ghena ta 
Shala te ghəa ŋkɛ, nahe mbeli kemenete wəsə nya gezete ghena shɛ. 

17Ntake mbeli nyi tagha nda hekakame Lazare Yɛsə same kwa kwele le mpi 
kanegha fete te wəshi nyi nakɛ hɛ. 

18Vatse se mbeli kakemane Yɛsə kwa hweŋkwa, kwa nza nde nahe hɛ kefave 
wəsə meŋele nya menete ŋkɛ. 

19Tagha gɛ, ma ke ka Fariziyɛn kwelɛ ghəa nci: «Newe mə gɛ, kwete wəsə shɛ 
kamenete mə ɓiyitsa we. Pɛtɛ mbeli katəkwə təkwə tsetsenya.» 

Kweci ka Grɛk kasepa Yɛsə 

20Pa kweci ka Grɛk hwa mbeli nyi kedzeme Zhɛrəzalɛm kahawe va Shala te 
vecia gəsəkə. 

21Pa hɛ hendave nda geva ke Filipe nde Bɛtesayida nya te hɛɗia ka Galilɛ, ma ke 
hɛ shɛ: «Wəndə ɗa, kaɗe n'yɛ begeme le Yɛsə.» 

22Cape Filipe kalə kageze nda ke Andrɛ. Ntəŋə hɛ bake bake kalə kageze nda ke 
Yɛsə. 

23Ma ke Yɛsə sha hɛ: «Nahe və nya teŋ'we zləvəa ŋkɛ Wəzege ta za kwa 
kedzeghete geva tsetsenya. 

24Kaganda, ma 'ya sha gheyɛ: ma keɗema ha nya keteɗe te hɛɗi kemte ne, 
kwetɛŋenyɛ nza ŋkɛ. Ama ma kemte ŋkɛ ne, kwele kwele teya ŋkɛ. 

25Yayata wəndə nya keɗehwe mpia ŋkɛ ne, kateza ŋkɛ, ama wəndə nya keɗema 
mpia ŋkɛ teke te hɛɗi nya ne, mpi nya kaghala ghala yatekemave ŋkɛ. 

26Keɗe wəndə kamene slene ta ɗa ne, pa katəkwə təkwə ɗa. Te ŋkwa nya nza 
'ya, tagha tenza wəndə nya kemene slene ta ɗa. Kateve nda zləvə Yita ke 
wəndəa shɛ. 

Yɛsə kageze ghena ta mte ta ŋkɛ 

27Kwetɛ kwetɛŋe mehele ta ɗa tsetsenya. Wa 'ya sha geze tse gɛ. Kashɛ 'ya geze, 
Yita, fɛake yaka nya tesa nya 'ya mbe və nya, 'ya tse gɛ na? Va nya nza ŋkɛ kezha 
və nya se 'ya. 

28Yita, vate zləvə te sləa ŋa tsetsenya.» Tagha gɛ, ma ke kwete ghena sawa pelɛ 
ghweme: «Nahe 'ya kevate zləvə te, kateve zləvə 'ya te zhɛkwa.» 

29Ma ke mbeli nyi tagha na: «Va nde gaka.» Ma ke kweci: «Ewə, nde ghwene ta 
Shala nde se kageze nda ghena.» 

30Ma ke Yɛsə sha hɛ: «Kaŋa ɗa gezeke geva ghena nya sawa pelɛ ghweme we, 
ama kaŋa ŋayɛ. 

31Tsetsenya ne, katemeha ghwə Shala te mbeli nyi te hɛɗi. Tsetsenya ne, 
kateŋkamte meghe nya ndiremia mehele nya Shala te hɛɗi nya. 

32Ma 'ya le ŋa ɗa, ma vəa ŋkwa nya tesletete geva 'ya dzeme yitea ghweme ne, 
katefə mbeli 'ya kase sha 'ya pɛtɛ.» 

33Ma laka ghena shɛhɛ ne, ncɛ yancɛ Yɛsə tsema tsema temte ŋkɛ. 

34Ma ke mbeli nyi ketsenete geva tagha: «Nahe n'yɛ kejaŋgate mbe palepa ta 
wəsə mahalegə, ma Mɛsi, wəndə nya ghweneke Shala ne, kaghala ghala tenza 
ŋkɛ, tsema geze na kateslete Wəzege ta za mbeli dzeme yitea ghweme pa wa? 
Wa Wəzege ta za shɛ wa?» 

35Ma ke Yɛsə sha hɛ: «Mbanyɛ waŋe kahɛ ɓɛhwɛ hwa gheyɛ. Dzeghwa mə 
tsetsenya yitea waŋea shɛ yagha ŋkwesle tese kaŋzlete ŋayɛ. Va nya nza ŋkɛ 
wəndə nya kedzeghwa te ŋkwesle ne, keɗepe ŋkwa nya dzeghwa ŋkɛ te we. 

36Yɛte mə waŋe mbanyɛ ŋkɛ kaɓele hwa gheyɛ, yitea nza yɛ kambelia waŋe.» 

Ka Zhəwif kaɗema yɛ Yɛsə 

Ma kwa gezemte ghena Yɛsə kala nya ne, pa slənyɛ ba'a wəfərənyɛ va hɛ. 

37Ya tsemanyɛ menete wəshi meŋele Yɛsə mbe kema ta nci ne, ashɛ hɛ kayɛ ŋkɛ 
we. 

38Wa nya tsetse menete geva wəsə nya gezete Ɛzayi, nde mɛ ŋkwa: «Shala 
Mahwətə, wa nde yɛte ghena ta n'yɛ wa? Ke wa ncɛte nda berete ta ŋkɛ Shala 
wa?» 

39Nahe Ɛzayi gezete va wa va wa shaŋe mbelia shɛhɛ kayɛ, ma ke: 

40«Nahe Shala keghwəghwələpəmte hɛ, nahe ŋkɛ keŋzleŋzlete mehele ta nci, 
yitea ɗema ntsə ta nci kanakɛ ŋkwa ba'a yitea ɗema mehele ta nci kafave ghena. 
Vatse ɗema hɛ shɛ zhɛre geva kase sha 'ya kezha mbe hɛ 'ya.» 

41Ma nda gezete Ɛzayi kala nya ne, va nya nakɛ zləvəa Yɛsə ŋkɛ, va nya gezete 
ghena ŋkɛ te ghəa ŋkɛ. 

42Ya tsemanyɛ nza ŋkɛ tsagha, kwele kwele kweci hwa mbelia jama ta ka Zhəwif 
nyi keyɛte Yɛsə. Ama va ghazlənə va ka Fariziyɛn ne, hɛreɗɛ hɛ ɗema ncɛ ghəa 
nci yagha mbeli teŋkamte hɛ shave mbe cɛ kesəkwə ghə. 

43Ɗe ma zləvə nya kese hɛ va mbeli ke ŋa Shala. 

Ghena ta Yɛsə nde meha ghwə te mbeli 

44Ma ke Yɛsə zlapete: «Yayata wəndə nya keyɛte ɗa ne, deke 'ya yayɛte ŋkɛ we, 
ama wəndə nya keghweneke ɗa perə. 

45Yayata wəndə nya kenakɛ ɗa ne, nahe ŋkɛ kenakɛ wəndə nya keghweneke ɗa 
ɓiyitsa. 

46Nahe 'ya kese te hɛɗi kala waŋe, yitea ɗema wəndə nya keyɛte ɗa kanza mbe 
ŋkwesle. 

47Mbeli nyi kefate ghena ta ɗa nda ɗema hɛ mene slene le ne, 'ya nde meha 
ghwə te hɛ we, kwa nza ŋkɛ ma se ta ɗa hwa mbeli ne, yitea meha ghwə te hɛ 
we, yitea mbele hɛ. 

48Ma wəndə nya keɓela ɗa ma ne, nya keɗema yɛ ghena ta ɗa ne, katemeha 
ghwə mbeli te, ghena nya gezete 'ya nde temeha ghwə te kwa keɗaŋe ta hɛ. 

49Kwa nza ŋkɛ ŋa ɗa ghena nya geze 'ya we, ama Yiteyɛ ɗa nya keghweneke ɗa 
nde gezete ɗa ghena nyi geze 'ya. 

50Nahe 'ya keɗepe, ma ghena nya gezeke ŋkɛ ne, gheŋkɛ nde ve nda mpi nya 
kaghala ghala ke mbeli. Nya gezete ɗa Yiteyɛ ɗa, kala gheŋkɛ geze nda 'ya ke 
mbeli.» 

Zhaŋe 13 

Yɛsə kapɛ nda seɗa ke mbeli nyi ketəkwə təkwə 

1Nda tenaka gəsəkəa Pake, nahe Yɛsə keɗepe nahe vəa ŋkɛ kedzeghete geva 
kasərə hɛɗi nya yitea lə sha Yitenyɛ. Mbe ɗe mbeli nyi ketəkwə təkwə nyi 
kwake te hɛɗi ŋkɛ shanda. Nahe ŋkɛ keɗete hɛ hwa'a te kwa keɗaŋe. 

2Kazeme ɗafa yɛ Yɛsə le mbeli nyi ketəkwə təkwə. Nahe gətəli kevame zəzə 
mbe wənəa Zhəwdas, wəzege ta Simon Iskariyote, yitea pamte Yɛsə. 

3Nahe Yɛsə keɗepe pɛtɛ ndeke nda wəshi Yitenyɛ mbe dzeve ta ŋkɛ. Nahe ŋkɛ 
keɗepe se laka Shala se ŋkɛ, katezhɛne geva ŋkɛ kalə shɛ zhɛkwa. 

4Pa Yɛsə sate, pa seɗemte kwete lekwesa ta ŋkɛ, laŋe kelete zlave pa hwepekɛ 
hwə le. 

5Kwa sebe ta ŋkɛ pa gəve yɛmə kwa kwapɛ, ntake kapɛ seɗa ta mbeli nyi 
ketəkwə təkwə le, kasehwe yɛmə ŋkɛ sawa te hɛ le zlave nya hwepete hwə ŋkɛ 
le. 

6Hwa'a ŋkɛ sha Simon Piyɛre yitea pɛ nda ŋa ŋkɛ seɗa. Ma ke Piyɛre shɛ: «Nde 
sleke ŋkwa, gha nde pɛ ɗa seɗa na?» 

7Ma ke Yɛsə shɛ: «Kenaka na kaɗepe wəsə nya mene 'ya tsetsenya we, te kwete 
veci teɗepe na.» 

8Ma ke Piyɛre shɛ: «Katepɛ ɗa seɗa na tɛape we.» Ma ke Yɛsə shɛ: «Ma keɗema 
'ya kepɛkɛ ŋa seɗa ne, wəsə shɛ kateŋ'we na mbe wəsə nya tekele 'ya kase we.» 

9Ma ke Simon Piyɛre shɛ: «Ma nda tsagha nde ne, deke seɗa yapɛ na we, ama 
pɛkɛ ɗa yɛ dzeve ba'a ghə perə.» 

10Ma ke Yɛsə shɛ: «Ma wəndə nya kepɛkɛ pɛ ne, kazhɛne ŋkɛ kaɗe kapɛ we, 
deke yɛ seɗa. Kwa nza ŋkɛ ne, pɛtɛa geva ta ŋkɛ wɛŋe. Ma gheyɛ ne, nahe yɛ 
kenza wɛŋe wɛŋe, ama pɛtɛa ŋayɛ we.» 

11Nahe Yɛsə keɗepe wəndə nya ketepamte ŋkɛ, vatse gɛ, ma ke: «Kenza yɛ pɛtɛ 
wɛŋe wɛŋe we.» 

12Pɛmtema ta Yɛsə ke seɗa ta nci, seɗakwe ŋkɛ sha lekwesa ta ŋkɛ, ntishɛ ŋkɛ 
te ŋkwa ŋkɛ, ma ke sha hɛ: «Nahe yɛ keɗepe wəsə nya menete ŋayɛ nya 'ya na? 

13Nde sleke ɗa, pe yɛ sha 'ya, Nde sleke ŋkwa, pe yɛ sha 'ya, kaganda ŋayɛ, 
gheŋkɛa shɛ 'ya deŋwa. 

14Kwa nza ŋkɛ Nde sleke ŋkwa 'ya ba'a Nde sleke ŋayɛ 'ya ne, nahe 'ya kepɛkɛ 
ŋayɛ seɗa ta ŋayɛ, nahe ŋkɛ kehite geva yitea pɛ nda yɛ ke ghəa ŋayɛ perə. 

15Nahe 'ya kencɛte ŋayɛ hweŋkwa yitea mene yɛ kala nya menete ŋayɛ 'ya. 

16Kaganda ne, ma 'ya sha gheyɛ: mava shɛ kanza kwele ma ke wəndə nya 
kesleke we, kanza wəndə nya ghwenakɛ mbeli kwele ma ke wəndə nya 
keghwenakɛ we. 

17Tsetsenya ne, nahe yɛ keɗepe ghena shɛ, katezlama yɛ kemenete yɛ. 

18Gheyɛ pɛtɛ yageze 'ya we, nahe 'ya keɗepe mbeli nyi tsehave 'ya. Nahe ŋkɛ 
kemenete geva kala nya yitea nza wəshi nyi kerafete geva mbe Ghena ta Shala 
kaganda, ma ke: Wəndə nya kezehwe ɗafa le 'ya nde zhɛrenyɛ kande ghema ta 
ɗa. 

19Tsetsenyanyɛ geze ŋayɛ 'ya tewə wəsəa shɛ kemenete geva, yitea yɛte yɛ veci 
nya temene geva ŋkɛ: 'Ya ya ka'ya. 

20Kaganda geze ŋayɛ 'ya, ma wəndə nya kekemaneve wəndə nya ghwenakɛ 'ya 
ne, 'ya yakemaneve ŋkɛ. Ma wəndə nya kekemaneve ɗa ne, wəndə nya 
keghweneke ɗa yakemaneve ŋkɛ.» 

Yɛsə kancɛ nda ke mbeli Zhəwdas nde tepamte 
(MAT 26.20-25; MRK 14.17-21; LWK 22.21-23) 

21Kwa gezemte ghena nyi Yɛsə ne, pa mehele ta ŋkɛ tazemte geva kwetɛ 
kwetɛŋe, ma ke: «Kaganda ne, ma 'ya sha gheyɛ: kwete wəndə hwa gheyɛ 
katepamte ɗa.» 

22Ntake mbeli nyi ketəkwə təkwə kanewe ghəa nci, ma ke hɛ: «Wa wəndə nya 
geze ghena nya ŋkɛ te wa?» 

23Ntishɛnyɛ kwete wəndə nya ɗe ŋkɛ za ma hwa nyi ketəkwə təkwə dzeme vare 
Yɛsə. 

24Deghwaɗe Simon Piyɛre deghwaɗakɛ yitea 'yɛwe wəndəa shɛ va Yɛsə. 

25Pa yiŋwəte geva laka Yɛsə, ma ke: «Wa wəndəa shɛ wa, Nde sleke ŋkwa?» 

26Ma a ke Yɛsə zhɛnete: «'Ya katemze nɗeli te ɗafa: ma wəndə nya teve nda ɗafa 
shɛ 'ya ne, gheŋkɛ ŋkɛ.» Pa Yɛsə ŋave ɗafa, pa mzate nɗeli te ba'a ndeke nda ke 
Zhəwdas, wəzege ta Simon Iskariyote. 

27Keletema ta Zhəwdas ke ɗafa shɛ, shilimə Satan mbe wənəa ŋkɛ. Ma ke Yɛsə 
shɛ: «Ma wəsə nya ɗe nya na kamene ne, menete kahe kahe.» 

28Wəndə shɛ hwa mbeli nyi kənəa ɗafa le Yɛsə keɗepete va wa va wa geze nda 
ghena nya ŋkɛ ke Zhəwdas we. 

29Ma ke kweci hwa hɛ: «Nahe Yɛsə keghwenakɛ Zhəwdas kapa wəshi yitea 
gəsəkə keɗema kaneheve nda cɛdɛ ke ka titikwəa kɛfi.» Va nya nza cɛdɛa nci va 
Zhəwdas. 

30Zehwema ta Zhəwdas ke ɗafa shɛ ne, ntəŋə shavenyɛ. Heviɗi ŋkwa. 

Ɗe mə ghəa ŋayɛ ke Yɛsə 

31Kwa shavenyɛ Zhəwdas ne, ma ke Yɛsə: «Tsetsenya ne, kateve geva zləvə te 
Wəzege ta za. Tsetsenya ɓiyitsa ne, katenewe zləvəa Shala mbeli laka gheŋkɛ. 

32Ma kenakɛ zləvəa Shala mbeli laka gheŋkɛ ne, Shala nde tencɛ zləvəa Wəzege 
ta ŋkɛ le ghəa ŋkɛ perə, takwa takwa ŋkɛ katencɛ. 

33Ŋwalea ɗa, mba 'ya katetemə le gheyɛ kwele kwele ɓiyitsa we. Katezele ɗa yɛ, 
kala nya gezete nda 'ya ke ka Zhəwif: ashɛ yɛ kakekave ŋkwa nya telə 'ya te we. 

34Wa nya ghena mɛnɛfɛ nya geze ŋayɛ 'ya nya: ɗe mə ghəa ŋayɛ. Pa yɛ hi kaɗe 
ghəa ŋayɛ kala nya se 'ya ɗe ŋayɛ. 

35Ma kenza nde kaɗe ghəa ŋayɛ yɛ ne, pɛtɛ teɗepe ŋayɛ mbeli kaka təkwə təkwə 
ɗa yɛ.» 

Yɛsə kageze kateɗema ŋkɛ Piyɛre 
(MAT 26.31-35; MRK 14.27-31; LWK 22.31-34) 

36Ma ke Simon Piyɛre sha Yɛsə: «Kadzema na wa, Nde sleke ŋkwa?» Ma ke Yɛsə 
shɛ: «Ashɛ nahe na kantsehe ŋa te ŋkwa nya telə 'ya te kaba we, te kwete veci 
nza na kantsehe ŋa te.» 

37Ma ke Piyɛre shɛ: «Nde sleke ŋkwa, va wa ɗema 'ya kazele ŋa tsetsenya wa? 
Ya mtenyɛ ŋkɛ ne, wərə 'ya kamte kezha gha.» 

38Ma ke Yɛsə zhɛnete nda: «Kaganda ɗe na kamte tewəmbəreke 'ya pa na? 
Fəyitekeghə geze ŋa 'ya kaganda ne, ma nda teheka ŋələ, kategeze na mahekene 
zhigə kaɗema na keɗepe ɗa.» 

Zhaŋe 14 

Yɛsə ya kahweŋkwa kelə sha Yita 

1Ma ke Yɛsə: «Ghazlənəma yɛ ma, yɛhwe mə Shala, yɛte ɗa mə perə. 

2Kwele kwele ŋkwa kenza pelɛ ghɛa Yiteyɛ ɗa. Dzeme yadzeme 'ya yitea hi ŋayɛ 
ŋkwa. Keɗema ŋkɛ kakaganda ne, nza kageze ŋayɛ 'ya we. 

3Ma kehite ŋayɛ ŋkwa 'ya ne, nda se 'ya kakele ŋayɛ kadzete ŋkwa nya se 'ya, 
yitea nza mə le gheyɛ te ŋkwa shɛ. 

4Nahe yɛ keɗepe hweŋkwa kelə kadzete ŋkwa nya telə 'ya te.» 

5Ma ke Tomas shɛ: «Nde sleke ŋkwa, keɗepe ŋkwa nya telə na te ghen'yɛ we. 
Tsema nza n'yɛ kateɗepete hweŋkwa kelə wa?» 

6Ma ke Yɛsə shɛ: «'Ya ya kahweŋkwa, kakaganda ba'a kampi. Wəndə shɛ kalə 
sha Yita keɗema laka 'ya we. 

7Ma nahe yɛ keɗepe ɗa ne, kateɗepe Yiteyɛ ɗa yɛ perə. Tsetsenyanyɛ ne, nahe 
yɛ keɗepe, nahe yɛ kenakɛ.» 

8Ma ke Filipe shɛ: «Nde sleke ŋkwa, ncɛte n'yɛ Yite ŋa shɛ, wərə n'yɛ ŋkɛ.» 

9Ma ke Yɛsə shɛ: «Filipe, ghalanza mə le gheyɛ ne, nda keɗepe ɗa na we pa na? 
Wəndə nya kenakɛ ɗa ne, nahe ŋkɛ kenakɛ Yiteyɛ ɗa. Yitea wa 'yɛwe na va 'ya: 
Ncɛte n'yɛ Yita pa wa? 

10Keyɛte na mbe Yiteyɛ ɗa 'ya, mbe 'ya Yiteyɛ ɗa wəka? Se va 'ya se ghena nyi 
geze ŋayɛ 'ya we. Yiteyɛ ɗa nya kenza mbe 'ya nde mene slene ta ŋkɛ. 

11Yɛte ɗa mə, mbe Yiteyɛ ɗa 'ya, mbe 'ya Yiteyɛ ɗa. Keɗema yɛ kayɛ ghena ta ɗa, 
yɛte mə te wəshi meŋele nyi se 'ya kamene. 

12Kaganda ne, ma 'ya sha gheyɛ: ma wəndə nya keyɛte ɗa ne, katemene slene 
nyi se 'ya kamene ŋkɛ. Za ma ŋkɛ temene ke 'ya, va nya nza 'ya katelə ɗa sha 
Yiteyɛ ɗa. 

13Yayata wəsə nya 'yɛwe yɛ te sləa ɗa ne, katemene ŋayɛ 'ya yitea ncɛte geva 
zləvəa Yita mbe Wəzege ta ŋkɛ. 

14Yayata wəsə nya 'yɛwete yɛ te sləa ɗa ne, katemene ŋayɛ hɛ 'ya. 

Kateghwene ŋayɛ geva Sefəa Shala 

15Ma kenza nde kaɗe ɗa yɛ ne, katehawe yɛ va ghena nya gezeke 'ya. 

16Katesəkwə Yita 'ya yitea ve ŋayɛ wəndə nya kekemane ŋayɛ ŋkɛ, yitea nza 
ŋkɛ le gheyɛ keveci keveci, 

17gheŋkɛ Sefəa Shala nya le kaganda, ashɛ mbeli nyi te hɛɗi kakemaneve we, va 
nya nza ŋkɛ shaŋe hɛ kanakɛ, shaŋe hɛ kaɗepe. Ama gheyɛ kwa ŋa ŋayɛ ne, nahe 
yɛ keɗepe, va nya nza ŋkɛ le gheyɛ, mbe gheyɛ ŋkɛ. 

18Kazlenekɛ ŋayɛ 'ya kaka mezhɛtiti we, katese 'ya sha gheyɛ zhɛkwa. 

19Temə vireɗi ne, katezhɛne mbeli kanakɛ ɗa we, ama gheyɛ ne, katenakɛ ɗa yɛ 
le mpi, le mpia shɛ tenza yɛ perə. 

20Te vecia shɛ ne, kateɗepe yɛ mbe Yiteyɛ ɗa 'ya, gheyɛ ɓiyitsa, mbe 'ya yɛ, mbe 
gheyɛ 'ya. 

21Wəndə nya kendeke nda ghəa ŋkɛ ke ghena nya gezeke 'ya, pa ŋkɛ menete 
slene le ne, gheŋkɛ nde ɗe ɗa. Wəndə nya keɗe ɗa, gheŋkɛ yaɗe Yiteyɛ ɗa. 
Kateɗe wəndəa shɛ 'ya perə, pa 'ya ncɛte nda ghəa ɗa.» 

22Ma ke Zhəwde nya keɗema kaZhəwdas Iskariyote shɛ: «Nde sleke ŋkwa, 
tsema temene geva ŋkɛ nda nza na kancɛte n'yɛ ghəa ŋa, kaɗema ke kweci 
mbeli wa?» 

23Ma ke Yɛsə shɛ: «Wəndə nya keɗe ɗa ne, katehawe ŋkɛ va ghena ta ɗa, kateɗe 
Yiteyɛ ɗa. Ghen'yɛ le Yiteyɛ ɗa katese n'yɛ shɛ kanza mbe. 

24Wəndə nya keɗema ɗa ne, kahawe ŋkɛ va ghena ta ɗa we. Ghena nya fa nya 
yɛ va 'ya tse ne, ŋa ɗa ghena shɛ we, ama ŋa Yiteyɛ ɗa nya keghweneke ɗa kase. 

25Nahe 'ya kegezete ŋayɛ wəshi nyi mba 'ya teke hwa gheyɛ. 

26Wəndə kekemane ŋkwa nya teghwene ŋayɛ Yiteyɛ ɗa te sləa ɗa ne, gheŋkɛ 
Sefəa Shala, gheŋkɛ nde teteke ŋayɛ wəshi pɛtɛ, gheŋkɛ nde tezəzə ŋayɛ wəshi 
nyi se 'ya teke ŋayɛ pɛtɛ. 

27Nza mə kwelɛŋe kwetere wəmbəa ɗa, ŋa ɗa kwelɛŋe nya ve ŋayɛ 'ya. Kala nya 
ve mbeli nyi te hɛɗi ve ŋayɛ 'ya we. Nzama mehele ta ŋayɛ ketaze taze ba'a 
ghazlənəma yɛ ma. 

28Nahe yɛ kefate ghena nya gezete ŋayɛ 'ya: Dzeghwa ɗa 'ya, ama katese 'ya sha 
gheyɛ zhɛkwa. Kenza nde kaɗe ɗa yɛ ne, katezlama yɛ te lə ta ɗa sha Yiteyɛ ɗa, 
va nya nza ŋkɛ wəba ma ke 'ya. 

29Nahe 'ya kegezete ŋayɛ ghena tsetsenya nda temene geva wəshia shɛhɛ. 
Tewəmbəreke nda temene geva hɛ, pa yɛ yɛte. 

30Katezhɛne 'ya kageze ghena kwele kwele le gheyɛ we, kwa nza ŋkɛ se yase 
meghe nya ndiremia mehele nya kaŋa hɛɗi nya. Kaganda ne, berete kesleke ɗa 
shɛ ve we. 

31Ama se ta ŋkɛ yitea ɗepe mbeli kaɗe Yiteyɛ ɗa 'ya, kamane pɛtɛa wəshi nyi 
gezete ɗa ŋkɛ 'ya. Sate mə, slə ɓəmə teke.» 

Zhaŋe 15 

Yɛsə ya kawəfe ta rɛzɛŋe ganyɛ 

1Ma ke Yɛsə: «'Ya ya kawəfe ta rɛzɛŋe ganyɛ, Yiteyɛ ɗa nde mɓete wəfea shɛ. 

2Katsasle dzeve ta wəfe nyi te 'ya nyi keɗema kaya ŋkɛ, sahwe yasahwe dzeve 
nya keya ŋkɛ nda ya ŋkɛ kwele ma. 

3Kesahwe sahwe yɛ va ghena nya gezete ŋayɛ 'ya. 

4Nza mə jikə le 'ya kala nya nza 'ya le gheyɛ. Tsagha dzeve ta wəfe perə kayate 
ya le ghəa ŋkɛ keɗema ŋkɛ te dəŋwəa ŋkɛ we. Tsagha yɛ perə, ashɛ yɛ kayate 
ya keɗema yɛ jikə le 'ya we. 

5'Ya ya kadəŋwəa wəfe, ma gheyɛ ne, dzeve ta ɗa yɛ. Wəndə nya kenza te 'ya, 
nya nza n'yɛ jikə le ne, kwele kwele teya ŋkɛ, va nya ɗema yɛ kamenete wəsə 
keɗema 'ya kanza le gheyɛ. 

6Yayata wəndə nya keɗema kanza jikə le 'ya ne, pa mbeli tsaslemte kala dzeve 
ta wəfe nya tsasle mbeli, pa ghwelenyɛ, pa mbeli tsenete kandəmte le ghwə. 

7Ma kenza yɛ jikə le 'ya, pa ghena ta ɗa mbe wənəa ŋayɛ ɓiyitsa ne, 'yɛwe mə 
yayata wəsə nya ɗe yɛ, katekemave yɛ. 

8Ma wəsə nya ketencɛ zləvəa Yiteyɛ ɗa ne, nda yɛ kayate ya kwele kwele, pa yɛ 
kancɛ ghəa ŋayɛ kambeli nyi ketəkwə təkwə ɗa. 

9Kaɗe ŋayɛ 'ya kala nya ɗe ɗa Yiteyɛ ɗa. Nza mə mbe ɗe nya ɗe ŋayɛ 'ya. 

10Ma keyate ghena nya gezeke 'ya yɛ ne, mbe ɗe nya ɗe ŋayɛ 'ya tenza yɛ, kala 
nya yate ghena nya gezeke Yiteyɛ ɗa 'ya ba'a nya nza ɗa 'ya mbe ɗe ta ŋkɛ. 

11Nda gezete ŋayɛ 'ya kala nya ne, yitea nza zlama nya mbe wənəa ɗa mbe 
wənəa ŋayɛ, nda zlama yɛ fate fate. 

12Wa nya ghena nya geze ŋayɛ 'ya kamene yɛ nya: Ɗe mə ghəa ŋayɛ kala nya ɗe 
ŋayɛ 'ya. 

13Ma ɗe nya wəba nya nza wəndə kancɛte ne, zamte mpia ŋkɛ ŋkɛ yitea ka 
mcɛhɛnyɛ. 

14Kaka mcɛhɛ ɗa yɛ kemenete wəshi nyi geze ŋayɛ 'ya kamene yɛ. 

15Kazhɛne 'ya kaheka ŋayɛ kaka mavashi ɓiyitsa we, va nya ɗema mava keɗepe 
wəshi nyi mene wəndə nya kesleke. Kaka mcɛhɛ ɗa zhɛne 'ya kaheka ŋayɛ, va 
nya nza ŋkɛ pɛtɛ 'ya kencɛmte ŋayɛ wəshi nyi fave 'ya va Yiteyɛ ɗa. 

16Gheyɛ ka ntave ɗa we, ama 'ya nde tsehave ŋayɛ. Nahe 'ya keghwenakɛ ŋayɛ 
hwa mbeli kezha yate ya nya ketemə yɛ. Ma tsagha ne, pɛtɛa wəshi nyi 'yɛwe yɛ 
va Yiteyɛ ɗa te sləa ɗa, kateve ŋayɛ ŋkɛ. 

17Gheŋkɛ ghena nya gezeke ŋayɛ 'ya tsetsenya, ɗe mə ghəa ŋayɛ. 

Mbeli kazlɛ va yɛ Yɛsə le mbelia ŋkɛ 

18Ma kenza mbeli kazlɛ va gheyɛ ne, 'ya yaghate hɛ kazlɛ ve. 

19Ma ya ŋa mbeli nyi te hɛɗi nya yɛ ne, nza mbe ɗe ŋayɛ hɛ. Ama ŋa nci yɛ we, 
'ya nde tsehave ŋayɛ kafəmte ŋayɛ shave hwa hɛ, vatse zlɛ hɛ va gheyɛ. 

20Zəzəte mə ghena nya gezete ŋayɛ 'ya: Mava shɛ kanza kwele ma ke wəndə 
nya kesleke we. Mbeli nyi kese kaghweze mɛ hwa 'ya, tsagha shɛ teghweze mɛ 
hɛ hwa gheyɛ perə. Ma ya nahe hɛ keyate ghena ta ɗa, tsagha teya ŋa ŋayɛ hɛ 
perə. 

21Pɛtɛ temene ŋayɛ wəshi nyi hɛ tewəmbəreke 'ya, va nya ɗepema wəndə nya 
keghweneke ɗa hɛ. 

22Ma keɗema 'ya kese kageze nda ghena ke hɛ ne, fete ta jaɗafa va hɛ we. Nahe 
'ya kese sha hɛ. Kashɛ hɛ zhɛne ghəpə tsetsenya laka geze: Fete ta jaɗafa va 
ghen'yɛ we, ke hɛ we. 

23Ma wəndə nya kezlɛ va 'ya ne, kazlɛ ŋkɛ va Yiteyɛ ɗa perə. 

24Ma ya kaɗema 'ya kese kamenete slene nya ɗema yayata wəndə kamenete ne, 
nza fete ta jaɗafa va hɛ we. Ama tsetsenya, nahe hɛ kenakɛ wəshi nyi menete 
'ya, mba hɛ kazlɛ va ghen'yɛ le Yiteyɛ ɗa. 

25Nahe wəsəa shɛ kemenete geva kezha yipə geva le ghena nya kerafete geva 
mbe Ghena ta Shala, ma ke: Gəmə ɗema ntsə ta hɛ. 

26Ma kese wəndə nya ketekemane ŋayɛ, nya teghwene ŋayɛ 'ya se va Yita, Sefəa 
Shala nya kaganda nya kaŋa Yita ne, gheŋkɛ nde tenegha fete yitea 'ya le ghəa 
ŋkɛ. 

27Ma gheyɛ le ŋa ŋayɛ ne, kaka negha fete yitea 'ya tenza yɛ, va nya nza mə le 
gheyɛ ghalanza. 

Zhaŋe 16 

1Nahe 'ya kencɛmte ŋayɛ wəshi nyi yagha tehene tetsa ŋayɛ mbe dzeghe nya 
ketedzeghe ŋayɛ. 

2Kateŋka ŋayɛ mbeli shave mbe cɛ kesəkwə ghə. Katese kwete və, katezəzə 
yayata wəndə nya kempə ŋayɛ kaslene ta Shala yamene ŋkɛ, ke mbe ghəa ŋkɛ. 

3Ma nda mene wəshi nyi kala nyi hɛ ne, va nya ɗepema Yiteyɛ ɗa hɛ le 'ya perə. 

4Nahe 'ya kegezete ŋayɛ ghena nyi tsetsenya yitea zəzə ghena shɛ yɛ, və nya 
tesa ŋayɛ yaka hɛ. 

Slene ta Sefəa Shala 

Ma nda ɗema 'ya geze ŋayɛ ghala veci ne, va nya nza mə le gheyɛ. 

5Tsetsenya, 'ya kazhɛne geva kalə sha wəndə nya keghweneke ɗa. Wəndə shɛ 
hwa gheyɛ ka'yɛwe ŋkwa nya lə 'ya te we. 

6Kazhɛ ŋayɛ ghena shɛ te wənə va nya gezete ŋayɛ 'ya kala nya. 

7Ndagwara kaganda yageze ŋayɛ 'ya: Jara slə 'ya kezha gheyɛ, tewəmbəreke 
keɗema 'ya kelə ne, ashɛ wəndə nya ketekemane ŋayɛ katese we. Kelə 'ya, 
kateghwene ŋayɛ 'ya kase. 

8Vəa ŋkwa nya tese ŋkɛ ne, kancɛ nda ŋkɛ ke mbeli nyi te hɛɗi, nahe hɛ kezamte 
hweŋkwa le zəzə ta nci te jaɗafa, katencɛ nda ghena nya tiɗiɗi ŋkɛ ke hɛ, le 
ghwə nya temeha Shala. 

9Nahe hɛ kezamte hweŋkwa le zəzə ta nci te jaɗafa, va nya ɗema hɛ keyɛte ɗa. 

10Nahe hɛ kezamte hweŋkwa le zəzə ta nza tiɗiɗi, va nya nza 'ya kalə sha Yiteyɛ 
ɗa, mba yɛ zhɛkwa nakɛ ɗa we. 

11Nahe hɛ kezamte hweŋkwa le zəzə te ghwə nya meha Shala, va nya ndeke nda 
fete Shala ke meghe nya ndiremia mehele nya te hɛɗi nya. 

12Mba ghena va 'ya kwele kwele kageze ŋayɛ, ama kazereghete yɛ kaba we. 

13Ma kese Sefəa Shala nya kaganda, katebeghe ŋayɛ ŋkɛ kalə sha kaganda. Se 
ve se ghena nya tegeze ŋkɛ we, wəshi nyi fave ŋkɛ yategeze ŋkɛ, katencɛ ŋayɛ 
wəshi nyi ketese ŋkɛ. 

14Kateve zləvə ŋkɛ te 'ya, va nya nza ŋkɛ va 'ya tefa ghena nyi tegeze ŋayɛ ŋkɛ. 

15Yayata wəsə nya va Yiteyɛ ɗa, ŋa ɗa ŋkɛ. Vatse geze 'ya, Sefəa Shala shɛ nde 
tekele ghena ta ɗa kageze ŋayɛ.» 

Katezhɛre heɗe kema kazlama 

16Ma ke Yɛsə: «Mbe və ɓɛhwɛ ne, katenakɛ ɗa yɛ we, temə vireɗi ɓiyitsa, 
katenakɛ ɗa yɛ.» 

17Ma ke kweci ka təkwə təkwə kwelɛ ghəa nci: «Wa yaɗe ŋkɛ kageze kwa geze 
ŋkɛ: Mbe və ɓɛhwɛ ne, katenakɛ ɗa yɛ we, temə vireɗi ɓiyitsa, katenakɛ ɗa yɛ 
ba'a va nya nza 'ya kalə sha Yiteyɛ ɗa wa?» 

18Ma ke hɛ ɓiyitsa: «Mbe və ɓɛhwɛ, wa yaɗe ŋkɛ kageze wa? Ashɛ mə keɗepe 
wəsə nya ɗe ŋkɛ kageze we.» 

19Nahe Yɛsə keɗepe kaɗe hɛ ka'yɛwe ghena ve. Ma ke sha hɛ: «Va nya geze 'ya: 
Mbe və ɓɛhwɛ ne, katenakɛ ɗa yɛ we, temə vireɗi ɓiyitsa, katenakɛ ɗa yɛ, vatse 
'yɛwe yɛ kwelɛ ghəa ŋayɛ na? 

20Kaganda ne, ma 'ya sha gheyɛ: katenehwene yɛ ba'a kateŋələvə yɛ. Ma mbeli 
nyi teke te hɛɗi, katezlama hɛ. Ama katezhɛre geva heɗe kema ta ŋayɛ kazlama. 

21Kala nya nza male kaheha nda teya nde, teheɗe kema ve kwa se vəa nta. Ama 
kwa nakɛ wəzege nde, pa zaghəyite yaka nya sahwe nde. Kazlama nde yitea ya 
ta wəzege kanza teghweme. 

22Tsagha yɛ perə tsetsenya, teheɗe kema va gheyɛ. Ama katese 'ya kanewe ŋayɛ 
zhɛkwa. Kwele kwele tezlama yɛ te vecia shɛ, wəndə shɛ katekelemte zlama 
mbe wənəa ŋayɛ we. 

23Veci ŋkwa shɛ ne, kwete wəsə shɛ kate'yɛwe yɛ va 'ya we. Kaganda ne, ma 'ya 
sha gheyɛ: yayata wəsə nya te'yɛwe yɛ va Yiteyɛ ɗa te sləa ɗa ne, kateve ŋayɛ 
ŋkɛ. 

24Pa tsetsenya, kese yɛ ka'yɛwe wəsə te sləa ɗa we. 'Yɛwe mə, kateve ŋayɛ 
mbeli nda zlama yɛ fate fate. 

Yɛsə ya kande hərə berete ta hɛɗi lema 

25Le ghena keyipə pa se 'ya geze ŋayɛ ghena nyi. Katese kwete və nya ɗema 'ya 
tegeze ŋayɛ ghena le ghena keyipə pa te zhɛkwa, ama ntare ntare tegeze ŋayɛ 
ghena ta Yiteyɛ ɗa 'ya. 

26Ma vəa ŋkwa shɛ ne, gheyɛ le ghəa ŋayɛ nde te'yɛwe wəsə va Yiteyɛ ɗa te sləa 
ɗa. Kegeze 'ya, 'ya nde səkwə Shala kezha gheyɛ 'ya we, 

27tewəmbəreke kaɗe ŋayɛ Yiteyɛ ɗa le ghəa ŋkɛ. Kaɗe ŋayɛ ŋkɛ va nya nza yɛ 
kaɗe ɗa ba'a va nya yɛte yɛ se laka Shala se 'ya. 

28Se laka Yita se 'ya kasawa kadzete hɛɗi. Tsetsenya ne, 'ya kaslə te hɛɗi kalə ɗa 
sha Yita.» 

29Ma ke mbeli nyi ketəkwə təkwə shɛ: «Yawa, tsetsenya ne, ntare ntare geze 
ghena na, ghena keyipə pa hwe ɓiyitsa we. 

30Nahe n'yɛ keɗepe tsetsenya pɛtɛ ɗepe wəshi na. Ma nda te'yɛwe ghena wəndə 
va gha ne, nahe na keɗepe wəsə nya ɗe ŋkɛ. Vatse yɛ n'yɛ se va Shala se na.» 

31Ma ke Yɛsə sha hɛ: «Kayɛ yɛ tsetsenya na? 

32Yawa, takwa takwa və nya tetaze geva yɛ kwetɛ kwetɛŋe te. Nahe vəa shɛ 
kese. Katelə yɛ pɛtɛ sha ghɛa ŋayɛ, tene 'ya kwetɛŋe ɗa. Ama kwetɛŋe ɗa tenza 
'ya we, 'ya le Yiteyɛ ɗa. 

33Nahe 'ya kegezete ŋayɛ wəshi nyi pɛtɛ yitea kemave kwelɛŋe yɛ kwa nza mə 
jikə le gheyɛ. Katesa yaka yɛ teke te hɛɗi, ama hwepe mə ghə, nahe 'ya kehərəte 
berete ta hɛɗi lema.» 

Zhaŋe 17 

Yɛsə kasəkwə ghə kezha mbeli nyi ketəkwə təkwə 

1Ma kwa gezemte ghena nyi Yɛsə ne, pa kafete kema yitea ghweme. Ma ke: 
«Yita, na və kese. Ncɛte zləvəa Wəzege ta ŋa, nda ncɛ zləvəa ŋa Wəzege ta ŋa 
perə. 

2Tewəmbəreke nahe na kendeke nda berete kasleke mbeli pɛtɛ yitea ve nda 
mpi nya kaghala ghala ŋkɛ ke mbeli nyi ndeke nda na. 

3Ma kemave mpi nya kaghala ghala ne, gheŋkɛ kemaneve ŋa, gha Shala kwetɛŋe 
nya kakaganda ba'a Yɛsə Kriste nya ghweneke na. 

4Nahe 'ya kencɛmte nda zləvəa ŋa ke mbeli nyi te hɛɗi, nahe 'ya kekiɗimte slene 
nya ndeke ɗa na kamene. 

5Tsetsenya gɛ Yita, ndeke ɗa zləvə nya kese va 'ya vare gha vəashi kwa nza mə 
le gha tewə hɛɗi kenaka pate geva. 

6Nahe 'ya kencɛte nda ŋa ke mbeli nyi tsehave ɗa na shave hwa mbeli nyi te 
hɛɗi. Ŋa ŋa hɛ, pa na fəave ɗa hɛ, pa hɛ yɛte fete yitea ghena ta ŋa. 

7Nahe hɛ keɗepe tsetsenya yayata wəsə nya kaŋa ɗa ne, se va gha se ŋkɛ. 

8Ghena nya gezete nda 'ya ke hɛ, gha nde gezete ɗa. Nahe hɛ keyɛte megela. 
Nahe hɛ keɗepe fate fate laka gha se 'ya. Nahe hɛ keyɛte gha nde ghweneke ɗa. 

9Yitea hɛ səkwə ghə 'ya. Yitea pɛtɛa mbeli nyi te hɛɗi səkwə ghə 'ya we, deke 
yitea mbeli nyi ndeke ɗa na, va nya nza hɛ kaŋa ŋa. 

10Yayata wəsəa ɗa ne, ŋa ŋa ŋkɛ. Yayata wəsəa ŋa ne, ŋa ɗa ŋkɛ perə. Tsetse nza 
zləvə te 'ya mbe hɛ. 

11Mba 'ya kwake te hɛɗi we, ama ghenci ne, mba hɛ te hɛɗi. 'Ya kadzeme sha 
gha Yita nya keveyi geva tekeleke, yate hɛ te zlaɓa ta sləa ŋa nya ndeke ɗa na, 
yitea nza hɛ kanya kwetɛŋe kala nya nza mə le gha. 

12Kwa nza n'yɛ le hɛ ghalanza ne, nahe 'ya keyate hɛ le berete ta ŋa. Nahe 'ya 
keyate hɛ, kwete shɛ keza hwa hɛ we, deke wəndə nya keveyi geva kezha za, 
yitea yipə geva wəshi nyi kerafete geva mbe Ghena ta Shala. 

13'Ya lə sha gha tsetsenya. Mba 'ya teke te hɛɗi nda geze nda ghena shɛ 'ya ke 
hɛ, yitea nza zlama ta ɗa kwa wənəa nci fate fate. 

14Nahe 'ya kegezete nda ghena ta ŋa ke hɛ. Ama nahe mbeli nyi te hɛɗi kezlɛnji 
va hɛ kwa ɗema hɛ kaŋa nci mbeli, kala nya ɗema 'ya kaŋa nci perə. 

15Kelemte hɛ te hɛɗi 'ya sha gha we, ama yate hɛ va Nde ghwete ŋkwa. 

16Ashɛ hɛ kaŋa ŋkwa nya te hɛɗi kala nya ɗema 'ya kaŋa ŋkwa nya te hɛɗi we. 

17Veyi hɛ kaŋa ŋa mbeli fəyitekeghə laka kaganda. Ghena ta ŋa ya kakaganda 
deŋwa. 

18Kaghwene hɛ 'ya dzeyi te ŋkwa pɛtɛ kala nya ghweneke ɗa na kadzete ŋkwa 
nya te hɛɗi. 

19Kave ŋa pɛtɛa ghəa ɗa 'ya kezha hɛ, yitea nza hɛ kaŋa ŋa fəyitekeghə. 

20Deke kezha hɛ səkwə ghə ŋa 'ya we, ama kezha mbeli nyi keteyɛ ɗa te zlaɓa 
ta ghena ta nci. 

21Kasəkwə ghə 'ya yitea nza hɛ kanya kwetɛŋe. Te zlaɓa ta ŋa Yita, jikəte hɛ le 
gheɓə yitea nza mə le hɛ kanya kwetɛŋe kala nya nza na mbe 'ya ba'a kala nya 
nza 'ya mbe gha, nda nza mbeli kaɗepe gha nde ghweneke ɗa. 

22Nahe 'ya kendeke nda zləvə nya ndeke ɗa na ke hɛ, yitea nza hɛ kanya 
kwetɛŋe kala nya nza mə le gha, 

23mbe hɛ 'ya kala nya nza na mbe 'ya, yitea nza hɛ kanya kwetɛŋe fate fate, yitea 
ɗepe mbeli nyi te hɛɗi gha nde ghweneke ɗa, yitea ɗepe hɛ ɓiyitsa kaɗe mbelia 
shɛhɛ na kala nya ɗehwe ɗa na. 

24Yita, nahe na kendeke ɗa hɛ. Kaɗe 'ya kanza hɛ te ŋkwa nya kwetɛŋe le 'ya, 
yitea nakɛ zləvə nya ndeke ɗa na hɛ, va nya ɗete ɗa na tewə hɛɗi kenaka pate 
geva. 

25Yita nya tiɗiɗi, keɗepe ŋa mbeli nyi te hɛɗi we, ama 'ya ne, nahe 'ya keɗepe 
ŋa. Mbelia ɗa nyi ɓiyitsa ne, nahe hɛ keɗepe, gha nde ghweneke ɗa. 

26Nahe 'ya kencɛte nda sləa ŋa ke hɛ, mba 'ya tencɛ nda ŋa ke hɛ zhɛkwa, yitea 
nza ɗe nya ɗe ɗa na mbe wənəa nci, yitea nza 'ya mbe wənəa nci perə.» 

Zhaŋe 18 

Kese ta Yɛsə 
(MAT 26.47-56; MRK 14.43-50; LWK 22.47-53) 

1Kwa gezemte ghena nya Yɛsə ne, cape hɛ le mbeli nyi ketəkwə təkwə kajive te 
kema ta hələa Sɛdron. Pa hɛ dzawanji kwa kwete ntsa tagha. 

2Nahe Zhəwdas nya kepamte Yɛsə keɗepe ŋkwa shɛ va nya nza nde mbe ghɛa 
wəfea shɛ tsene geva yɛ Yɛsə le mbeli nyi ketəkwə təkwə ghalanza. 

3Shilimə Zhəwdas mbe le kweci ka sewajɛ, le ka ya ghɛa Shala mbe sebe ta ŋkɛ 
nyi ghwenakɛ mbeli nyi te ghəa ka dzeghe Shala le ka Fariziyɛn. Wəshi kempa 
ya va hɛ, le paterela, le ghwə te wəvəzə. 

4Ma kwa ɗepe ghena nyi ketemene nda geva Yɛsə ne, pa hendave nda geva ke 
hɛ, ma ke: «Wa wəndə nya zele yɛ wa?» 

5Ma ke hɛ shɛ: «Yɛsə nde Nazarɛt.» Ma ke Yɛsə sha hɛ: «Wa nya 'ya nya.» Tagha 
Zhəwdas nya kepahwe Yɛsə hwa mbelia shɛhɛ. 

6Ma kwa geze Yɛsə: «Wa nya 'ya nya», a ke ne, zhewefene hɛ dzeyi te sebe, 
teyɛɓe hɛ betate geva te hɛɗi. 

7Ma ke Yɛsə sha hɛ zhɛkwa: «Wa wəndə nya zele yɛ wa?» Ma ke hɛ: «Yɛsə nde 
Nazarɛt.» 

8Ma ke Yɛsə: «Wa nya 'ya nya, 'ya sha gheyɛ. Kenza nde 'ya yazele yɛ, pelakɛ mə 
mbeli nyi dzeghwanji hɛ.» 



1973 

 

 
Ghena ta Shala 

Kapsiki DC Bible 
©2012 Alliance Biblique du Cameroun and Bible Society of Cameroon. 

 

 
 

 

9Tsetse menete geva ghena nyi gezete Yɛsə kezha yipəyi geva ŋkɛ kwa, ma ke: 
«Yita, keza kwete hwa mbeli nyi ndeke ɗa na ya kwetɛŋe we.» 

10Masalame ya va Simon Piyɛre. Fakaka nteɗakave shave mbe kwəɓə, kwɛ'a 
tsaslakawa sleme kwa zeme va ghə va nde mene slene ta wəndə kwelea ka 
dzeghe Shala, nya nza sləa ŋkɛ kaMalkəs. 

11Ma ke Yɛsə sha Piyɛre: «Zhɛname masalamea ŋa mbe kwəɓə. Kashɛ 'ya 
zereghe yaka nya ndeke ɗa Yiteyɛ ɗa we, pa sha ŋa ŋa na?» 

Mbeli keleghe Yɛsə kalə dzawa kema ta Ane 

12Pa ka sewajɛ le mbeli nyi te ghəa nci, le ka ya ghɛa Shala ta ka Zhəwif keseve 
Yɛsə, mɓizə hɛ hwepate te zewe. 

13Pa hɛ keleghe nda ke Ane kaba. Mekwea Kayife Anea shɛ. Kayife ya kawəndə 
kwelea ka dzeghe Shala te va shɛ. 

14Gheŋkɛ nde gezete nda ke ka Zhəwif, ma ke: «Jara ma mtenyɛ wəndə kwetɛŋe 
te zhia mbeli pɛtɛ.» 

Piyɛre kaɗepema Yɛsə 
(MAT 26.69-70; MRK 14.66-68; LWK 22.55-57) 

15Mbe sebe ta Yɛsə yɛ Simon Piyɛre le kwete wəndə nya ketəkwə təkwə Yɛsə. 
Nahe wəndəa shɛ keɗepe ghə le wəndə kwelea ka dzeghe Shala, vatse dzeki 
ghɛa wəndə kwelea shɛ ŋkɛ kwetere wəmbəa Yɛsə. 

16Mba Piyɛre pelɛke kwa degha. Pa wəndə nya ketəkwə təkwə Yɛsə, nya keɗepe 
ghə nya le wəndə kwelea ka dzeghe Shala. Ma ke sha male nya keya mɛ degha: 
«Pelave n'yɛ ŋkwa kezha dzeki n'yɛ ghen'yɛ.» Pa ŋkɛ keleghe Piyɛre kadzeki. 

17Ma ke kwatera nya keya degha sha Piyɛre: «Ashɛ na hwa mbeli nyi ketəkwə 
təkwə wəndəa shɛ perə wəka?» Ma ke zhɛnete: «Ewə, hwa hɛ 'ya we.» 

18Nahe ka mavashi le ka ya ghɛa Shala kemehate ghwə va ntasle. Dzasle hɛ yite 
le Piyɛre. 

Wəndə kwelea ka dzeghe Shala ka'yɛwe ghena va Yɛsə 
(MAT 26.59-66; MRK 14.55-64; LWK 22.66-71) 

19Pa wəndə kwelea ka dzeghe Shala 'yɛwakɛ va Yɛsə te nza ta mbeli nyi 
ketəkwə təkwə ba'a te ntsehwelea ŋkɛ kateke nda wəshi ke mbeli. 

20Ma ke Yɛsə shɛ: «Darahwe darahwe se 'ya kageze nda ghena ta ɗa ke mbeli. 
Mbe cɛ kesəkwə ghə ba'a mbe ghɛa Shala se 'ya kateke nda wəsə ke hɛ, te ŋkwa 
nya tsene geva ka Zhəwif pɛtɛ. Kegha 'ya gezete ghena tewəfərə we. 

21Yitea wa 'yɛwe na va 'ya wa? 'Yɛwe va hɛ te wəsə nya fate hɛ, nyi se 'ya kageze 
nda ke hɛ. Nahe hɛ keɗepe le ghəa nci.» 

22Ma kwa gezete ghena nya Yɛsə ne, pa kwete nde ya ghɛa Shala nya meslete 
dzeme vare mpave le balema, ma ke shɛ: «Tsetse zhɛne nda ghena na ke wəndə 
kwelea ka dzeghe Shala na?» 

23Ma ke Yɛsə shɛ: «Kenza nde ghena nya ndiremi yagezete 'ya, ncɛte ɓə nya 
ndiremia shɛ. Ma nda megela gezete 'ya, yitea wa mpa ɗa na wa?» 

24Pa Ane ghweneghe nda mba ŋkɛ tehwepe ke Kayife wəndə kwelea ka dzeghe 
Shala pɛtɛ. 

Piyɛre zhɛne ɗepema Yɛsə 
(MAT 26.71-75; MRK 14.69-72; LWK 22.58-62) 

25Ma Simon Piyɛre, mba ŋkɛ tagha kaslene ghwə. Ma ke mbeli shɛ: «Ashɛ na 
kakwete hwa mbeli nyi ketəkwə təkwə wəndə nya we, pa na?» Ma ke Piyɛre: 
«Ewə, hwa hɛ 'ya we.» 

26Kwete mava ta wəndə kwelea ka dzeghe Shala ya shɛ tagha. Menə ŋkɛ le 
wəndə nya slamte sleme Piyɛre va ghə ve. Ma ke shɛ: «Ashɛ 'ya kenakɛ ŋayɛ le 
mbe kwa kwete ntsa wəka?» 

27Ma ke Piyɛre: «Ewə.» Te ŋkwa shɛnyɛ, pa ŋələ heka. 

Yɛsə te kema ta Pilate 
(MAT 27.1-2, 11-14; MRK 15.1-5; LWK 23.1-5) 

28Pa hɛ keleke Yɛsə se ki ghɛa Kayife kadzeki ghɛa ŋgwamna. Masheke ŋkwa 
tsagha. Ama kese ka Zhəwif kadzeki ghɛ meghe yitea ɗema hɛ kanza wale wale 
ba'a kezha zeme wəsə kezeme ta gəsəkəa Pake we. 

29Vatse shave ŋgwamna Pilate sha hɛ. Ma ke: «Wa wəsə nya ndeke nda fete yɛ 
te ke wəndə nya wa?» 

30Ma ke hɛ shɛ: «Ma nda kaɗema ŋkɛ kande beze ghena ne, pa ghen'yɛ keleke 
ŋa na?» 

31Ma ke Pilate: «Kele mə wəsəa ŋayɛ, mehate mə ghwə te kala nya ɗepe yɛ te 
wəshi mahalegəa ŋayɛ.» Ma ke hɛ shɛ: «Hweŋkwa va ghen'yɛ kameha ghwə te 
wəndə yitea pesle mbeli we.» 

32Nahe wəshi nyi kemenete geva kala nya yitea yipəyi geva ghena nya gezete 
Yɛsə kwa, te mte ta ŋkɛ nya temte ŋkɛ. 

33Pa Pilate dzembe cɛ kemeha ghwə zhɛkwa. Pa heka Yɛsə, ma ke shɛ: «Gha ya 
kameghea ka Zhəwif na?» 

34Ma ke Yɛsə shɛ: «Gha nde gezete le ghəa ŋa na, na, kweci mbeli nde gezete ŋa 
te ghəa ɗa na?» 



1975 

 

 
Ghena ta Shala 

Kapsiki DC Bible 
©2012 Alliance Biblique du Cameroun and Bible Society of Cameroon. 

 

 
 

 

35Ma ke Pilate shɛ: «Nde Zhəwif 'ya na? Ashɛ hwelefe ta ŋa ka Zhəwif le mbeli 
nyi te ghəa ka dzeghe Shala nyi kekeseve ŋa kandeke ɗa ŋa wəka? Wa wəsə nya 
menete na wa?» 

36Ma ke Yɛsə shɛ: «Meghe nya te hɛɗi meghea ɗa we. Ma nda meghe nya te hɛɗi 
meghea ɗa ne, nza katempa mbeli nyi keya ɗa te 'ya yitea fɛa mbeli kekese nda 
ɗa ke ka Zhəwif. Ma tsetsenya, meghe nya te hɛɗi meghea ɗa gɛ na?» 

37Ma ke Pilate shɛ: «Meghe na tsagha wə?» Ma ke shɛ: «Gha nde gezete kameghe 
'ya. Yitea negha fete te ghena nya kaganda yake geva 'ya, yite se 'ya te hɛɗi. 
Yayata wəndə nya kezele ghena kaganda, ghena nya geze 'ya yafa ŋkɛ.» 

38Ma ke Pilate shɛ: «Wa ghena kaganda wa?» 

Mbeli ndeke nda fete kemte ke Yɛsə 
(MAT 27.15-31; MRK 15.6-20; LWK 23.13-25) 

Ma kwa gezemte ghena shɛ Pilate, ntəŋə ŋkɛ kashave sha ka Zhəwif zhɛkwa. Ma 
ke: «Kenakɛ fete 'ya va wəndə nya we. 

39Ama kala wəsə ke shia ŋayɛ nya mene yɛ ne, kapele ŋayɛ wəndə 'ya kwetɛŋe 
hwa gəsəkəa Pake. Kaɗe yɛ kapelave ŋayɛ meghea ka Zhəwif 'ya na?» 

40Ma ke hɛ tsate lewela: «Ewə, gheŋkɛ we. Barabas yapele na.» Ndagwara nde 
ŋwasle ŋkwa Barabas wəka? 

Zhaŋe 19 

1Tagha gɛ, pa Pilate kelete Yɛsə ba'a ɗate ŋkɛ le kwərəpə. 

2Pa ka sewajɛ nderete tigə kala derə meghe, pa hɛ veyi nda mbe ghə ke Yɛsə. Pa 
hɛ seɗaghe nda gare kwa gheme kala meghe. 

3Pa hɛ hendave nda geva ke Yɛsə, ma ke hɛ sha njiŋwe: «Same meghea ka 
Zhəwif.» Kapesle hɛ le dzeve kwa sleme. 

4Pa Pilate zhɛne kashave sha ka Zhəwif. Ma ke sha hɛ: «Newe mə, nahe 'ya 
kekelakave ŋayɛ wəndəa shɛ yitea ɗepe yɛ kenakɛ fete nya pesle mbeli 'ya yite 
we.» 

5Cape Yɛsə shave te ŋwela le tigə yitea ghə kala derə meghe, le gare kwa gheme 
kənə kala meghe. Ma ke Pilate sha hɛ: «Wa nya wəndəa shɛ nya.» 

6Ma kwa nakɛ mbeli nyi te ghəa ka dzeghe Shala le ka ya ghɛa Shala ta nci ne, 
ma ke hɛ: «Baŋate te sheghwə kwa zleŋkwa, baŋate te sheghwə kwa zleŋkwa.» 
Ma ke Pilate sha hɛ: «Kele mə wəsəa ŋayɛ, baŋate mə te sheghwə kwa zleŋkwa 
le ghəa ŋayɛ. 'Ya ne, kenakɛ fete 'ya ve le ŋa ɗa ghə we.» 

7Ma ke ka Zhəwif shɛ: «Wəsə mahalegə ya va ghen'yɛ. Ma kala nza ta ghena nya 
kegezete geva te, wərə mte wəndə nya va nya geze ŋkɛ kawəzege ta Shala ŋkɛ.» 

8Ma kwa fate ghena shɛ Pilate, pa ghazlənə kazhɛ nda za ma. 

9Ntəŋə ŋkɛ kadzembe cɛ zhɛkwa. Ma ke sha Yɛsə: «Tema se na wa?» Kese Yɛsə 
kazhɛne nda we. 

10Ma ke Pilate shɛ: «Va wa ɗema na zhɛne ɗa ghena wa? Keɗepe na, wərə 'ya 
kapelakɛ ŋa keɗema kabaŋete ŋa te sheghwə kwa zleŋkwa wəka?» 

11Ma ke Yɛsə shɛ: «Berete kesleke ɗa va gha we, keɗema nya ndeke ŋa Shala 
sawa pelɛ ghweme we. Vatse nza nde za ma jaɗafa ta wəndə nya kepahwe ɗa 
va gha ke gha.» 

12Se mɛa vəa shɛ ne, hweŋkwa kepele Yɛsə yazele Pilate. Ntake ka Zhəwif katsa 
lewela, ma ke hɛ: «Ma kepelakɛ wəndə nya na ne, mcɛnyɛa Sɛzar na we. Nahe 
yayata wəndə nya keve ghəa ŋkɛ kameghe kenza kande ghema ta Sɛzar.» 

13Ma kwa fate ghena nya Pilate, pa kelakave Yɛsə kashave kwa degha. Pa ŋkɛ 
ntishɛnyɛ te ŋkwa kemeha ghwə, te ŋkwa nya heka mbeli kaGabata sha ka 
Zhəwif, geze ta ŋkɛ, pelɛ ghəa tsehala. 

14Tene hɛ kwetɛŋe nda temene gəsəkəa Pake mbeli. Kwa ghə veci ne, ma ke 
Pilate sha ka Zhəwif: «Wa nya mə meghea ŋayɛ nya.» 

15Ma ke hɛ tsate lewela: «Peslekɛ, peslekɛ, baŋate te sheghwə kwa zleŋkwa.» 
Ma ke Pilate: «Baŋate meghea ŋayɛ 'ya te sheghwə pe yɛ na?» Ma ke mbeli nyi 
te ghəa ka dzeghe Shala: «Kwete meghe shɛ va ghen'yɛ za ma ke Sɛzar we.» 

16Pa Pilate ndeke nda Yɛsə ke hɛ yitea baŋe te sheghwə kwa zleŋkwa. 

Mbeli kabaŋe Yɛsə te sheghwə kwa zleŋkwa 
(MAT 27.32-44; MRK 15.21-32; LWK 23.26-43) 

Pa hɛ kelete Yɛsə. 

17Le sheghwə kwa zleŋkwa ta ŋkɛ ne, pa Yɛsə shave mbe meleme ba'a ntsehe 
te ŋkwa nya heka mbeli kaŊkwa 'yɛ'yɛa ghə, nya heka mbeli le ghena ta ka Ɛbrə 
kaGolgota. 

18Te ŋkwa shɛ baŋete Yɛsə hɛ te sheghwə kwa zleŋkwa. Te vecia shɛnyɛ baŋate 
kweci hɛ mbeli bake le, təhə kwa zeme, təhə te kwa gwela, te tepe Yɛsə. 

19Ma ke Pilate rafete te sheghwə nya baŋete Yɛsə mbeli te: «Yɛsə nde Nazarɛt, 
meghea ka Zhəwif.» 

20Kwele kwele ka Zhəwif nyi kejaŋgate rafea shɛ, va nya nza ŋkwa nya baŋate 
Yɛsə mbeli te sheghwə te takwa takwa yitea Zhɛrəzalɛm. Le ghena ta ka Zhəwif, 
le ŋa ka Rome, le ŋa ka Grɛk rafete geva ghena shɛ. 

21Ma ke mbeli nyi te ghəa ka dzeghe Shala ta ka Zhəwif sha Pilate: «Rafema na: 
Meghea ka Zhəwif, pa ma, ama ma pa na sha rafe: Ma ke wəndəa shɛ gezete: 'Ya 
ya kameghea ka Zhəwif.» 

22Ma ke Pilate sha hɛ: «Ma wəsə nya rafete 'ya ne, nza ŋkɛ tsagha shɛ.» 

23Ma kwa baŋate Yɛsə ka sewajɛ te sheghwə kwa zleŋkwa ne, pa hɛ neheve 
lekwesa ta ŋkɛ wəfaɗe mbe, kwete kwete va yayata sewajɛ. Tene tɛagwarea ŋkɛ 
nya ɗema ntsəzlə te, tsa tsa tsate mbeli se pelɛghə kare te wəmbəa seɗa. 

24Ma ke hɛ kwelɛ ghəa nci: «Ŋkwahema mə ma. Slate ɓəmə kwasheghediɗi. 
Wəndə nya kentave, pa kelehwe. Nahe wəshi nyi kemenete geva yitea yipə 
ghena nyi kerafete geva mbe Ghena ta Shala, ma ke: Nahe hɛ kenehehwe 
lekwesa ta ɗa, pa hɛ gehwe tɛagwarea ɗa le kwasheghediɗi.» Tsetse menete ka 
sewajɛ vəa ŋkwa shɛ. 

25Meslete meghekɛa Yɛsə dzeme vare sheghwə kwa zleŋkwa shɛ, hɛ le wəzha 
ta meghekɛa meghekɛ, le Mari male ta Keleyopas, le Mari wəzha ta ka Magdala. 

26Pa Yɛsə nakɛ meghekɛ, hɛ le kwete mcɛnyɛ nya ɗe ŋkɛ za ma hwa mbeli nyi 
ketəkwə təkwə. Ma ke sha meghekɛ: «Male, wa nya wəzege ta ŋa nya.» 

27Ma ke sha wəndə nya ketəkwə təkwəa shɛ: «Wa nya meyɛ ŋa nya.» Ghala se 
te vecia shɛ ne, pa wəndəa shɛ keleghe kalə sha ghɛa ŋkɛ. 

Mte ta Yɛsə 
(MAT 27.45-56; MRK 15.33-41; LWK 23.44-49) 

28Kwetere wəmbəa ŋkɛ ne, nahe Yɛsə keɗepe pɛtɛ ŋkɛ kekiɗimte slene ta ŋkɛ 
tsetsenya. Kezha menete geva wəshi nyi kerafete geva mbe Ghena ta Shala 
kaganda ne, ma ke: «Shewə 'ya va ndere.» 

29Tagha kwete jɛŋa viɗi tɛa rɛzɛŋe kwa ŋkɛara kwa. Pa hɛ selamahwe bəzə hwa 
tɛa shɛ, hwepakwe hɛ shɛ te geta ta wəfe nya heka mbeli kaizope, pa hɛ heyite 
nda yitea mɛa Yɛsə. 

30Kwa mɓisəakɛ tɛa shɛ Yɛsə, ma ke: «Nahe slene ta ɗa kekiɗi gɛ.» Pa ŋate ghə, 
mtiwə ŋkɛ. 

Sewajɛ kampahwe slerepe ta Yɛsə 

31Ma kwa nza nde hendɛ veci kezhɛne mpi ta ka Zhəwif, kaɗe hɛ kanza mbeli 
kebaŋe baŋe te sheghwə te vecia shɛ we, va nya nza ŋkɛ kaveci kezhɛne mpi 
nya wəba hwa kweci veci kezhɛne mpi. Ntəŋə hɛ kalə ka'yɛwe va Pilate yitea 
ɓele seɗa ta mbeli nyi baŋete mbeli te sheghwə yitea kelakawa hɛ mbeli sawa 
te sheghwə nda tese veci kezhɛne mpi. 

32Pa ka sewajɛ se kaɓelemte seɗa yitea nde ghate, tsagha ŋa kwete, nyi baŋete 
mbeli yipə yipə le. 

33Kwa se hɛ yitea Yɛsə, newe ke hɛ ne, nahe ŋkɛ kemte. Vatse ɗema hɛ ɓele seɗa 
ta ŋkɛ. 

34Ama pa kwete sewajɛ mpahwemte slerepe ta Yɛsə le megha. Te ŋkwa shɛnyɛ, 
ŋkeɗe mimi le yɛmə same kwa. 

35Ma wəndə nya kegeze wəshia shɛhɛ ne, nahe ŋkɛ kenakɛ le ntsə ta ŋkɛ, negha 
fete nya kaganda yageze ŋkɛ. Nahe ŋkɛ keɗepe kaganda ghena ta ŋkɛ yitea 
yɛhwe yɛ ɓiyitsa, gheyɛ le ghəa ŋayɛ. 

36Pɛtɛ wəshi nyi kemenete geva yitea yipəyi geva wəshi nyi kerafate geva mbe 
Ghena ta Shala, ma ke: «Kese mbeli ɓele 'yɛ'yɛa ŋkɛ ya kwetɛŋe we.» 

37Ma ke kwete ghena mbe Ghena ta Shala ɓiyitsa: «Katenewe wəndə nya 
mpahwemte hɛ hɛ.» 

Mbeli kave Yɛsə kwa kwele 
(MAT 27.57-61; MRK 15.42-47; LWK 23.50-56) 

38Kwetere wəmbəa ŋkɛ, pa Zhozɛf nde Arimatɛ 'yɛwakɛ geva ta Yɛsə va Pilate. 
Zhozɛf ɓiyitsa ne, nde təkwə təkwə Yɛsə ŋkɛ, ama tewəfərə ŋkɛ va ghazlənə va 
ka Zhəwif. Pa Pilate pelave nda. Pa Zhozɛf kelete geva ta Yɛsə. 

39Nikodɛme, wəndə nya kese sha Yɛsə heviɗi vəashi, pa ŋkɛ se le 'wərdə ganyɛ 
ba'a kwete 'wərdə. Kakiləwə mahekenemsə nza 'wərdəa shɛ. 

40Pa hɛ kelete geva ta Yɛsə, pa hɛ fikɛ le 'wərdə, pa hɛ peɗame mbe zlave kala 
nya mene ka Zhəwif nda tela wəndə hɛ. 

41Le kwete ntsa shɛ te ŋkwa nya baŋete Yɛsə mbeli te sheghwə kwa zleŋkwa. 
Kwa ntsa shɛ ne, le kwete kwele shɛ kamɛnɛfɛ. Kegha mbeli lamte wəndə kwa 
we. 

42Kwa nza ŋkɛ te hendɛ ta ŋkwa veci kezhɛne mpi ba'a va nya nza kwelea shɛ 
dekwede ne, pa hɛ veyi geva ta Yɛsə kwa. 

Zhaŋe 20 

Shalala ŋkwa nya kwa kwele 
(MAT 28.1-8; MRK 16.1-8; LWK 24.1-12) 

1Masheke masheke vəa ŋkwa demase, mba ŋkwa zlərə zlərə ne, cape Mari, 
wəzha ta ka Magdala kalə kadzemɛa kwele ta Yɛsə. Newe ke ne, nahe pelɛ 
ketsəkwəmte geva seyi mɛa kwele. 

2Tewətelɛwe nde le hwɛ kalə sha Simon Piyɛre le kwete wəndə nya ɗe Yɛsə za 
ma hwa mbeli nyi ketəkwə təkwə. Ma ke sha hɛ: «Nahe mbeli kekelemte Nde 
sleke ŋkwa same kwa kwele. Keɗepe n'yɛ tema tema veyi mbeli we.» 

3Cape Piyɛre le kwete nde təkwə təkwə Yɛsə kalə kadzemɛa kwele. 

4Tereŋe hɛ yitea hwɛ bake nci. Ama hwɛ ma kwete wəndə nya ketəkwə təkwə 
Yɛsə ke Piyɛre. Mpelɛa ŋkɛ ntsehe mɛa kwele ke Piyɛre. 

5Vəkwə ŋkɛ, wəmbɛne ke sha ŋkwa kedzawa kwele ne, deke lekwesa yanakɛ 
ŋkɛ kwa te hɛɗi. Ama kese ŋkɛ dzawa we. 

6Pɛkwe Simon Piyɛre hwe sebe ta ŋkɛ, shilimə ŋkɛ kwa kwele. Dəkwə ŋkɛ te 
zlave nyi te hɛɗi 

7le zlave nya peɗekɛ ghəa Yɛsə mbeli le perə. Ashɛ te ŋkwa nya kwetɛŋe yɛ 
lekwesa shɛ le zlave we, te ŋa ŋkɛ ŋkwa kepeɗe peɗe. 

8Pa kwete nde təkwə təkwə Yɛsə nya kese mɛa kwele mpelɛa dzawa kwelea shɛ 
perə. Ma kwa nakɛ ŋkɛ ne, pa yɛte. 

9Nda tsetse ŋkɛ ne, kenaka mbeli nyi ketəkwə təkwə Yɛsə kafave ghena nya 
rafete mbeli mbe Ghena ta Shala we, ma kegezete geva: «Katesame Yɛsə hwa 
mbelia kwahɛɗi.» 

10Ntəŋə mbeli nyi bake nyi ketəkwə təkwə Yɛsə kalə sha ghɛa nci. 

Yɛsə kancɛte nda geva ke Mari ta ka Magdala 
(MAT 28.9-10; MRK 16.9-11) 

11Meghereŋe Mari mɛa kwele, kanehwene nde. Ma kwa nehwene nde ne, 
wəmbɛne ke sha ŋkwa nya kwa kwele. 

12Dəkwə nde te ka ghwene ta Shala bake mbe lekwesa kwa tɛawetɛa. Mentishɛ 
hɛ te ŋkwa nya se geva ta Yɛsə, te ŋkwa nya se ghə kwete, te ŋkwa nya se seɗa 
kwete. 

13Ma ke shɛ: «Male, yitea wa nehwene na wa?» Ma ke Mari zhɛnete: «Nahe 
mbeli kekelemte Nde sleke ŋkwa ta ɗa, keɗepe ŋkwa nya veyi hɛ te 'ya we.» 

14Ma kwa gezemte ghena nya Mari ne, pa zhɛrete geva. Dəkwə nde te Yɛsə 
tagha. Ama keɗepe nde kaYɛsə we. 

15Ma ke Yɛsə shɛ: «Va wa nehwene na wa male? Wa yazele na wa?» Ma zəzə 
Mari ne, kawəndə nya kewəza wəshi te ŋkwa shɛ nde geze nda ghena. Vatse 
geze nde: «Kenza nde gha nde kelete ne, wəndə ganyɛ ne, ncɛte ɗa ŋkwa nya 
veyi na te, yitea lə 'ya kakele gi.» 

16Ma ke Yɛsə: «Mari!» Pa Mari zhɛrete geva, ma ke shɛ le ghena ta ka Ɛbrə: 
«Rabəwni», geze ta ŋkɛ, «Nde sleke ɗa». 

17Ma ke Yɛsə sha Mari: «Kwaɗe ɗa ma na ma. Kenaka 'ya kadzeme sha Yiteyɛ 
ɗa we. Ama kwiɗi geze nda ke ka kesaka meyɛ ɗa, 'ya kadzeme sha Yiteyɛ ɗa, 
nya kaYite ŋayɛ, sha Shala ta ɗa, nya kaShala ta ŋayɛ.» 

18Ntəŋə Mari lə kageze nda ke mbeli nyi ketəkwə təkwə Yɛsə, ma ke: «Nahe 'ya 
kenakɛ Nde sleke ŋkwa.» Pa nde ɓelate nda wəsə nya gezete nda ŋkɛ ke hɛ. 

Yɛsə kancɛ nda geva ke mbeli nyi ketəkwə təkwə 
(MAT 28.16-20; MRK 16.14-18; LWK 24.36-49) 

19Kwa tɛhwɛɗi vecia demasea shɛ, pa mbeli nyi ketəkwə təkwə Yɛsə tsenete 
geva te ŋkwa nya kwetɛŋenyɛ ki kwete ghɛ, pa hɛ ŋzleyite ŋkwa yitea ghəa nci 
le lakelɛ va ghazlənə va ka Zhəwif. Ma newe hɛ ne, vəkə Yɛsə hwa hɛ, ma ke sha 
hɛ: «Kwelɛŋe pe yɛ!» 

20Ma kwa gezemte ghena shɛ ŋkɛ, pa ncɛte nda dzeve ta ŋkɛ ke hɛ le slerepe ta 
ŋkɛ. Ntake hɛ kazlama kwele kwele va nya nakɛ Nde sleke ŋkwa hɛ. 

21Zhɛne Yɛsə kageze nda ke hɛ zhɛkwa: «Kwelɛŋe pe yɛ. Kala nya ghweneke ɗa 
Yiteyɛ ɗa ne, tsagha ghwene ŋayɛ 'ya perə.» 

22Ma kwetere wəmbəa ghena nyi ne, vɛsə ke sha sefə kənəa hɛ, ma ke: «Kemave 
mə Sefəa Shala. 

23Ma mbeli nyi kelemte nda jaɗafa ta nci yɛ ke hɛ te wənə ne, nahe ŋkɛ 
kekelemte nda geva ke hɛ. Ma mbeli nyi keseyi yɛ mɛa wənə ne, tsagha shɛ 
keseyi geva hɛ.» 

Yɛ Yɛsə le Tomas 

24Tomas, nya heka mbeli kaKwalegha, kwete wəndəa mbeli nyi meŋe 
bakeghəmbe nyi ketəkwə təkwə Yɛsə shɛ tagha nda se ŋkɛ hwa hɛ we. 

25Ma ke kweci ka təkwə təkwə shɛ: «Nahe ghen'yɛ kenakɛ Nde sleke ŋkwa.» Ma 
ke Tomas sha hɛ: «Kenakɛma mevɛvi nyi mbe dzeve ta ŋkɛ 'ya, kekwaɗakɛma 
zhia kwesa 'ya le dzeve ta ɗa, keɗema 'ya kekwaɗakɛ zhi nya mbe slerepe ve 
ne, kayɛ 'ya we.» 

26Ma shikwə kwetɛŋe kadzeghe, nahe ka təkwə təkwə Yɛsə ketsenete geva 
zhɛkwa ki ghɛ. Hwa hɛ Tomas vəa ŋkwa shɛ. Ndagwara nahe hɛ keŋzleyite cɛ 
yitea ghəa nci le lakelɛ. Vəkə Yɛsə hwa hɛ, ma ke sha hɛ: «Kwelɛŋe pe yɛ.» 

27Ma ke gezete nda ke Tomas: «Hake dzeve ta ŋa, shɛ na mareve ŋa ɗa. Hake 
dzeve ta ŋa ɓiyitsa, pa na kwaɗakɛ ŋkwa megha nya mbe slerepe ta ɗa. Mba na 
kezhɛne ghəpə zhɛkwa, yɛhwe.» 

28Ma ke Tomas shɛ: «Nde sleke ŋkwa ta ɗa, Shala ta ɗa.» 

29Ma ke Yɛsə shɛ: «Va nya nakɛ ɗa na nda yɛhwe na wəka? Zlama ya va mbeli 
nyi keyɛhwe kaɗema hɛ kenakɛ.» 

Ghena nya ɗe palepa nya kancɛ 

30Kwele kwele menete kweci wəshi kencɛ wəshi Yɛsə kwa ntsə ta mbeli nyi 
ketəkwə təkwə, ama kerafete geva hɛ pɛtɛ mbe palepa nya we. 

31Ma nyi kerafete geva ne, yitea yɛhwe yɛ Yɛsə ya kaMɛsi, gheŋkɛ Wəzege ta 
Shala. Ma keyɛhwe yɛ ne, katekemave mpi yɛ te sləa Yɛsə. 

Zhaŋe 21 

Yɛsə kancɛ nda geva ke ka təkwə təkwə ŋkɛ mberefaŋe 

1Tewə hɛ kedzeyi ne, pa Yɛsə ncɛte nda geva zhɛkwa ke mbeli nyi ketəkwə 
təkwə mɛa ndərəa Tibɛriyade. Wa nya tsetse ncɛte nda geva ŋkɛ ke hɛ: 

2ma te ŋkwa nya kwetɛŋenyɛ ne, yɛ Simon Piyɛre, le Tomas nya heka mbeli 
kaKwalegha, le Natanayɛl nde Kana ta ka Galilɛ, le ŋwalea Zɛbɛdɛ, le kweci 
mbeli bake hwa nyi ketəkwə təkwə Yɛsə ya shɛ. 

3Ma ke Simon Piyɛre sha hɛ: «Lə 'ya tekese kelepe.» Ma ke hɛ shɛ: «Lə n'yɛ yitea 
gha perə.» Pa hɛ dzawa kwambeləa nci. Hwencɛke ncɛke hɛ te viɗia shɛ kakese 
kelepe kaɗema hɛ kekeseve wəsə. 

4Ghwɛɗɛɗɛa ŋkwa, hwa'a Yɛsə mɛa hələa shɛ. Ama keɗepe hɛ kaYɛsə ŋkɛ we. 

5Ma ke sha hɛ: «Nahe yɛ kekeseve kelepe tse na megelɛshi.» Ma ke hɛ shɛ: 
«Ewə!» 

6Ma ke sha hɛ: «Negheyi mə bararawea ŋayɛ dzawa te kwa zeme ta kwambelə 
nda nza yɛ kakemave.» Pa hɛ neghate, ndɛare hɛ va ntsehe va nya nza kelepe 
viɗi te. 

7Ma ke wəndə nya ɗe Yɛsə za ma hwa nyi kezele sha Piyɛre: «Nde sleke ŋkwa 
wəndə nya.» Nahe Piyɛre keseɗemte lekwesa ta ŋkɛ. Kwa fate ŋkɛ Nde sleke 
ŋkwa Yɛsə wəndəa shɛ, pa seɗete lekwesa ta ŋkɛ, fɛke neghate ghəa ŋkɛ te 
yɛmə. 

8Ntake kweci mbeli nyi ketəkwə təkwə Yɛsə kase le kwambelə kantsehe 
bararawe va nya nza ŋkɛ viɗi va kelepe. Cakeɗake hɛ yitea hələbə we, gare ɓela 
ta seɗa gwəmsə. 

9Sawama ta nci kwa kwambelə ne, dəkwə hɛ te laɗe ta ghwə gheme ba'a kelepe 
mɛ, ɗafa ya tagha yite. 

10Ma ke Yɛsə sha hɛ: «Ntaveka mə kelepe nyi keseve yɛ.» 

11Tarame Simon Piyɛre pelɛ kwambelə, fehe ŋkɛ ntsehakawa bararawe nya nza 
kelepe nyi jama jama viɗi te, gwəmsə ba'a mcɛfemsə mahekeneghəmbe pɛtɛa 
kelepea shɛhɛ. Ya kwela nza kelepe shɛhɛ kwele kwele ne, keŋkwahe bararawe. 

12Ma ke Yɛsə sha hɛ: «Nde mə yitea ɗafa.» Kwete hwa hɛ kese ka'yɛwe: «Wa ŋkɛ 
na wa?», ke we, va nya ɗepe hɛ, gheŋkɛ Nde sleke ŋkwa. 

13Pa Yɛsə hendeke nda geva ke hɛ, pa ŋkɛ ndeke nda ɗafa shɛ ke hɛ le kelepe. 

14Kwa maheke ta zhigəa Yɛsə nyagha kancɛ nda geva ke mbeli nyi ketəkwə 
təkwə ghala kwa same ŋkɛ kwa kwele le mpi. 

Yɛ Yɛsə le Piyɛre 

15Kwa zehwe ɗafa hɛ ne, ma ke Yɛsə sha Simon Piyɛre: «Simon, wəzege ta 
Zhaŋe, kaɗe ɗa na za ma ke mbeli nyi na?» Ma ke Piyɛre shɛ: «E'e Nde sleke 

ŋkwa, nahe na keɗepe kaɗe ŋa 'ya.» Ma ke Yɛsə shɛ: «Yawa, ya zhɛgwəa lɛməa 
timɛtia ɗa.» 

16Ma ke Yɛsə sha Piyɛre kakwa bake zhigə: «Simon, wəzege ta Zhaŋe, kaɗe ɗa 
na na?» Ma ke Piyɛre shɛ: «E'e Nde sleke ŋkwa, nahe na keɗepe kaɗe ŋa 'ya.» 
Ma ke Yɛsə shɛ: «Yawa, nza kande ya timɛtia ɗa.» 

17Ma ke Yɛsə shɛ kakwa maheke zhigə: «Simon, wəzege ta Zhaŋe, kaɗe ɗa na pa 
na?» Benake Piyɛre va nya 'yɛwe Yɛsə kakwa maheke zhigə. Ma ke: «Nde sleke 
ŋkwa, nahe na keɗepe wəshi pɛtɛ, nahe na keɗepe ɓiyitsa kaɗe ŋa 'ya.» Ma ke 
Yɛsə shɛ: «Yewə, ya timɛtia ɗa.» 

18Ma ke Yɛsə: «Kaganda ne, ma 'ya sha gha: ma kwa nza na kamempɛhweta ne, 
gha nde hwepe hətəa ŋa le ghəa ŋa, te ŋkwa nya ɗe na lə na, ama kehale na ne, 
kateslete dzeve na nda hwepete ŋa hətəa ŋa kwete wəndə, nya ketekele ŋa 
kadzete ŋkwa nya ɗema na.» 

19Ma mbe ghena nya ne, Yɛsə ɗe kancɛ tsema tsema temte Piyɛre yitea ncɛ nda 
zləvəa Shala ke mbeli. Ma ke Yɛsə gezete nda: «Zare ɗa.» 

Yɛ Yɛsə le nde təkwə təkwə nya ɗe ŋkɛ 

20Tewətelɛwe ke Piyɛre ne, dəkwə ŋkɛ te kwete wəndə nya ɗe Yɛsə za ma. 
Gheŋkɛ nde se terasle mentishɛ vare Yɛsə kwa zeme ɗafa hɛ, nya kese 'yɛwe ve: 
«Nde sleke ŋkwa, wa wəndə nya ketepamte ŋa wa.» 

21Kwa nakɛ Piyɛre, ma ke sha Yɛsə: «Nde sleke ŋkwa, ma wəndə nya ne, wa nde 
temene nda geva wa?» 

22Ma ke Yɛsə: «Keɗe nza ta ŋkɛ 'ya teghweme vaŋe te veci nya tese 'ya ne, ŋa ŋa 
kwete hwe na? Gha ne, zare ɗa ke ta ŋa gi!» 

23Deke te ghena shɛ ne, ma ke mbeli nyi kezele Yɛsə: «Mba wəndəa shɛ kamte 
zhɛkwa we.» Ndagwara kegezete nda Yɛsə ke Piyɛre: «Kamte ŋkɛ, ke we.» Ama 
«keɗe nza ta ŋkɛ 'ya teghweme vaŋe te veci nya tese 'ya, ŋa ŋa kwete hwe na» 
a ke shɛ. 

24Nde təkwə təkwə Yɛsə shɛnyɛ nde neghate fete yitea wəshi nyi, gheŋkɛ nde 
rafete hɛ, nahe gheɓəmə keɗepe kaganda fete nya neghate ŋkɛ. 

Kwa keɗaŋe ta ghena 

25Kweci ghena ya shɛ kwele kwele nyi menete Yɛsə. Ma keɗe mbeli karafe 
ghena shɛ pɛtɛ kwete kwete kwete, ma zəzə 'ya ne, ŋkwa shɛ te hɛɗi kabete 
palepa shɛ we. 

Slene 

Slene 1 

Sefəa Shala nya meɗeyi nda Yɛsə ke ka ghwene ta ŋkɛ 

1Mcɛ ɗa Tɛyofile, mbe kwa ghate ta palepa ta ɗa ne, nahe 'ya kegezemte ghena 
ta wəshi nyi se Yɛsə kamene le nyi tekete nda ŋkɛ ke mbeli se te kwa ghate, 

2hwa'a te veci nya slənyɛ ŋkɛ kadzeme ghweme. Ma nda teslə ŋkɛ kadzeme 
ghweme ne, nahe ŋkɛ kegezave nda ghena ta ŋkɛ ke mbeli nyi tsehave ŋkɛ kaka 
ghwene ta ŋkɛ le berete ta Sefəa Shala. 

3Kwetere wəmbəa mte ta ŋkɛ ne, pa ncɛte nda geva ke hɛ. Kwele kwele wəshi 
nyi menete ŋkɛ yitea ncɛ nda ke hɛ le mpi ŋkɛ zhɛkwa. Hɛ wəfaɗemsə mbe ncɛ 
nda geva ŋkɛ ke hɛ. Ghena ta Meghea Shala yagezete nda ŋkɛ ke hɛ te vecia shɛ. 

4Te kwete hɛ, mbe ŋkɛ kazeme ɗafa le hɛ. Ma ke meɗekɛ hɛ: «Mba yɛ keslə mbe 
Zhɛrəzalɛm, ama neghete mə wəsə nya meɗeyi ŋayɛ Yiteyɛ ɗa kala nya gezete 
ŋayɛ 'ya kaghate. 

5Va nya nza ŋkɛ le yɛmə menete nda batɛme Zhaŋe ke mbeli, ama te kwete veci 
ne, katekemave batɛme yɛ le Sefəa Shala.» 

Yɛsə kadzeme ghweme 

6Ma ke mbeli nyi ketsenete geva tagha yitea Yɛsə 'yɛwete ve: «Nde sleke ŋkwa, 
vəa ŋkwa shɛ teve nda meghe na ke ka Israyɛl nda sleke ghəa nci hɛ na?» 

7Ma ke Yɛsə sha hɛ: «Berete va gheyɛ yitea ɗepe vecia shɛ le vəa shɛ we, va nya 
nza ŋkɛ Shala nde veyi le ghəa ŋkɛ. 

8Ama gheyɛ ne, katekemave berete yɛ kese Sefəa Shala kadzeghəa gheyɛ. 
Katenza yɛ kaka negha fete yitea 'ya mbe Zhɛrəzalɛm, te hɛɗia ka Zhəwdɛ le ŋa 
ka Samari, pa te ŋkwa nya zhigə hɛɗi.» 

9Ma kwa gezete ghena shɛ ŋkɛ ne, cape ŋkɛ kadzeme ghweme kanewe newe hɛ. 
Ma mbe dzeme ŋkɛ ne, pa ləmbə zhiɓəaghe geva kənə, shaŋe hɛ kanewe ɓiyitsa. 

10Mba hɛ dɛzlɛ dɛzlɛ le ntsə dzeme yitea ghweme kanewe Yɛsə kadzeme, pɛkwe 
kweci mbeli bake mbe lekwesa kwa tɛawetɛa. 

11Ma ke hɛ sha hɛ: «A zhilia ka Galilɛ, wa raberə ghereŋe ŋayɛ yɛ teke kanewe 
ŋkwa nya dzeme yitea ghweme wa? Ma Yɛsə nya keslənyɛ nya hwa gheyɛ 
kadzeme ghweme ne, tsagha shɛ tesawa ŋkɛ pelɛ kala nya nakɛ yɛ kadzeme 
ŋkɛ.» 

Mbeli kave Matiyas te ŋkwa Zhəwdas 

12Zhɛne ka ghwene ta Yɛsə Kriste zhɛneke geva kadzembe Zhɛrəzalɛm sawa 
pelɛ ghweme ta Bekele. Takwa takwa ghwemea shɛ yitea meleme, gare 
kilemɛtre kwetɛŋe. 

13Ma kwa dzeme mbe Zhɛrəzalɛm hɛ ne, tarame hɛ pelɛ kwete cɛ nya pelɛ ghəa 
cɛ kala nya mene hɛ ghalanza. Ma mbeli nyi mbe cɛa shɛ ne, yɛ Piyɛre, Zhaŋe, 
Zhake le Andrɛ, yɛ Filipe le Tomas, yɛ Bartɛlemi le Matiye, pa Zhake, wəzege ta 
Alfɛ, yɛ Simon nde mpa yitea hɛɗia ŋkɛ le Zhəwde, wəzege ta Zhake. 

14Te ŋkwa nya kwetɛŋe hɛ jikə kasəkwə ghə keveci keveci, le mi hwa hɛ, le Mari 
meghekɛa Yɛsə, le ka menəhɛnyɛa Yɛsə. 

15Ma te kwete hɛa shɛ ne, pelɛhetɛme Piyɛre sate hwa ka kesaka ma nyi 
ketsenete geva gare gwəmsə ba'a bakemsə, ma ke sha hɛ: 

16«Ka kesaka meyɛ ɗa, nda ghena nya gezete Sefəa Shala mbe Ghena ta Shala 
kamenete geva, laka mɛa David, nahe kegezete ghena kala nde kelɛŋə te 
Zhəwdas, wəndə nya kebeghakɛ mbeli nyi kekeseve Yɛsə. 

17Kawəndə nya hwa ghen'yɛ se Zhəwdas kaghate, ghen'yɛ ka ghwene ta Yɛsə 
Kriste, nahe kekemave ŋa ŋkɛ bela hwa slene ta n'yɛ. 

18Ma le cɛdɛ nya kemave Zhəwdas mbe mene fete ta ŋkɛ ne, nahe kepave wəve. 
Pa ŋkɛ teɗe mejiŋə te wəvea shɛ, pa hwəa ŋkɛ wəteslənyɛ sawa te tepe ba'a pa 
helia ŋkɛ shavenji te ŋwela. 

19Nahe pɛtɛa ka Zhɛrəzalɛm kefate ghena shɛ, pa hɛ hekate nda slə ke wəvea 
shɛ le ghena ta nci kaHakɛldama, geze ta ŋkɛ, Wəvea mimi. 

20Kwa nza ŋkɛ ma ke rafete geva mbe palepa ta Cimə: Kakwəfi tenza ghɛa ŋkɛ, 
yagha wəndə kanza ki. Ma ke gezete geva zhɛkwa: Ma slene nya dapave nda 
mbeli, pa kwete wəndə kelete. 

21-22Ma kwa nza ŋkɛ kala nya ne, nahe ŋkɛ kehite geva kezha dzehwa gheɓəmə 
kwete wəndə kezha negha fete yitea same ta Nde sleke ŋkwa Yɛsə kwa kwele. 
Katenta ŋkɛ gheɓəmə hwa mbeli nyi kese kadzeghwa le gheɓəmə keveci keveci 
vəa ŋkwa dzeghwamte dzeghwa Nde sleke ŋkwa Yɛsə le gheɓəmə, ghala se te 
və nya menete batɛme Zhaŋe hwa'a te veci nya slənyɛ ŋkɛ kadzeme ghweme.» 

23Pa mbeli veyi mbeli bake, Zhozɛf Barsabas kwete, nya heka mbeli kaYəstəs 
ɓiyitsa ba'a Matiyas. 

24Ntake hɛ kasəkwə ghə kanya kwetɛŋe, ma ke hɛ: «Nde sleke ŋkwa, nahe na 
keɗepe wənəa mbeli pɛtɛ, ncɛte n'yɛ wəndə nya ntave na hwa mbeli nyi bake 
nyi, 

25kezha kele slene ta Zhəwdas, kanza kande ghwene ta Yɛsə Kriste, kanza te 
ŋkwa ŋkɛ.» 



1985 

 

 
Ghena ta Shala 

Kapsiki DC Bible 
©2012 Alliance Biblique du Cameroun and Bible Society of Cameroon. 

 

 
 

 

26Pa hɛ slate kwasheghediɗi kezha nta wəndə kwetɛŋe hwa hɛ. Pa Matiyas 
kelete kwa sheghea shɛ, pa mbeli shɛ hwa mbeli nyi ketene meŋe 
kwetɛŋeghəmbe kaka ghwene ta Yɛsə Kriste. 

Slene 2 

Se ta Sefəa Shala 

1Ma kwa se vecia gəsəkə Pantekote ne, pa ka zele Yɛsə tsenete geva te ŋkwa 
nya kwetɛŋe pɛtɛ. 

2Tewə ketemə, kafa gaka ta kwete wəsə mbeli sawa pelɛ ghweme kala sefə nya 
wəba le berete, mpɛafe viɗikɛ cɛ nya nza hɛ mbe. 

3Newe ke hɛ ne, deremə deremə wəsə kala ghɛnia ghwə ncake nca, pa neheyi 
geva, ntare ntare kwa ghə va hɛ pɛtɛ nci. 

4Mpɛafe hɛ va Sefəa Shala, ntake hɛ kageze kweci ghena, kala berete nya ndeke 
nda Sefəa Shala ke hɛ kezha geze. 

5Kwele kwele ka Zhəwif nyi kezele Shala mbe Zhɛrəzalɛm. Se te hɛɗi keghə 
keghə se hɛ pɛtɛ. 

6Ma kwa fate gaka shɛ mbeli nyighɛ ne, pɛtɛ hɛ tseneke geva kwele kwele. 
Hehake hɛ pɛtɛ kwa fa hɛ hɛ kageze ghena le yayata ghena ta nci. 

7Hehake hɛ va ghena shɛ, ma ke hɛ: «Ashɛ ka Galilɛ mbeli nyi kegeze ghena nyi 
pɛtɛ wəka? 

8Tsema se ŋkɛ nda fa yayata wəndə le ghena ta ŋkɛ wa? 

9Ma hwa ghen'yɛ ne, mbeli nyi kese te hɛɗia Parte, Mɛdi, Ɛlam, Mɛzopotami, 
Zhəwdɛ, Kapadose, Poŋe ba'a sla ta hɛɗia Azi, 

10Frizhi, Pamfili, Ɛzhipte, Libi nya takwa takwa yitea Sirɛne, Rome, Krɛte ba'a 
ŋa Arabi. 

11Nyi keya kaka Zhəwif le nyi kezhɛrenji kaka Zhəwif, le ka Krɛte, le ka Arabi, 
pɛtɛ mə kafa zlape nya zlape wəshi nyi kwele nyi menete Shala hɛ.» 

12Hehake hɛ pɛtɛ va ghena shɛ, keɗepe wəshi nyi zəzə hɛ hɛ we, ma ke hɛ kwelɛ 
ghəa nci: «Wa yaɗe ŋkɛ kageze wa?» 

13Kaŋ'wəshi hɛ kweci, ma ke hɛ: «Nahe hɛ keghwəyi fate fate.» 

Piyɛre kageze nda ghena ke mbeli 

14Pa Piyɛre sate le kweci ka ghwene ta Yɛsə Kriste nyi meŋe kwetɛŋeghəmbe. 
Ntake kazlape nda ghena ke mbeli, ma ke: «Gheyɛ ka Zhəwif le mbeli nyi teke 
mbe Zhɛrəzalɛm, fa mə ndeɗekə wəshi nyi kemenete geva, veyite mə sleme 
yitea ghena ta ɗa. 

15Ma mbeli nyi ne, keghwəyi hɛ kala nya zəzə nya yɛ we, tewəmbəreke mba 
ŋkwa te kwəsərə. 

16Ghena nyi gezete nde mɛ ŋkwa ta Shala Zhowɛl nde mene geva ɓeshi: 

17Ma ke Shala: Te kwa keɗaŋe ta və ne, katepele Sefəa ɗa 'ya kadzeghəa mbeli 
pɛtɛ, kategeze ghena kelɛŋəa Shala ŋwale tezhilia ŋayɛ ba'a ŋwalea kwɛa ŋayɛ, 
katenewe wəshi ka mempɛhwetɛtia ŋayɛ laka kelɛŋə, kateshiwə ka meha 
mehɛɗia ŋayɛ. 

18Tsagha ne, kateve Sefəa ɗa 'ya kənə ka mavashia ɗa ba'a ka kwaterashia ɗa. 
Vəa ŋkwa shɛ, kategeze ghena kelɛŋəa Shala hɛ. 

19Katemene wəshi meŋele 'ya pelɛ ghweme ba'a wəshi kencɛ wəshi kwake te 
hɛɗi: mimi, ghwə ba'a geɗeɗe ta meləkwə ləkwə. 

20Katezhɛre veci ngərə ngərə ba'a tere kamimi, nda tese vecia Mahwətə, veci 
nya wəba ba'a nya nza zləvə te. 

21Ma vəa ŋkwa shɛ ne, pələsə tenza yayata wəndə nya ketehekɛme sləa 
Mahwətə. 

22Ka Israyɛl, veyite mə sleme yitea ghena ta ɗa nya tegeze ŋayɛ 'ya: Yɛsə nde 
Nazarɛt, wəndə nya ghweneke ŋayɛ Shala. Nahe ŋkɛ kencɛte geva laka wəshi 
meŋele le wəshi nyi ketencɛ wəshi nyi menete ŋkɛ kwa nza ŋkɛ hwa gheyɛ, kala 
nya ɗepe yɛ. 

23Pa mbeli dapave ŋayɛ kala nya ɗete Shala vəashi, pa yɛ baŋate te sheghwə, pa 
yɛ peslekɛ laka dzeve ta ka ndiremia mehele. 

24Ama nahe Shala kekelakame same kwa kwele le mpi, pələsə ŋkɛ va yaka ta 
mte, va nya nza ŋkɛ dzawe nda nza mte kakeseyi Yɛsə. 

25Ma ke David gezete ghena te ghəa Yɛsə: Nahe 'ya kenakɛ Mahwətə te kema ta 
ɗa kevə kevə, kənəa 'ya nza ŋkɛ yitea ya ɗa yagha 'ya kabare bare. 

26Vatse zlama wənəa ɗa, vatse gha cimə 'ya, ya berete ta ɗa dewə, katezhɛne 
mpi 'ya le zəzə nya neghe mbeli, 

27kwa nza ŋkɛ katewəfə ɗa na kwa ghɛa mbelia kwahɛɗi we, katesərə wəndə 
nya kenza dɛŋe dɛŋe te gha na kadaɗə kwa kwele we. 

28Nahe na kencɛte ɗa hweŋkwa nyi kelə kadzete ŋkwa mpi. Katebehe ɗa na le 
zlama va nya nza na le 'ya. 

29Ka kesaka meyɛ ɗa, waɗe hweŋkwa va 'ya kageze ŋayɛ ghena. Nahe shia ɓəmə 
David kemte, nahe mbeli kelamte, mba kwele ta ŋkɛ teke hwa gheɓəmə pa 
tsetsenya. 

30Kande mɛ ŋkwa ta Shala ŋkɛ, nahe ŋkɛ keɗepe, ma ke Shala gezete nda gheci 
gheci: Kateve kwete wəndə nya hwa hwelefe ta ŋa 'ya kezha ve ŋkɛ pelɛ pasla 
ta ŋa. 

31Nahe David keɗepe warakenyɛ kanza Kriste kwa kwele we, ghena ta ŋkɛ 
yagezete ŋkɛ, ma ke: Kese kanza kwa ghɛa mbelia kwahɛɗi we, kese geva ta ŋkɛ 
kadaɗə we. 

32Nahe Shala kekelakame same kwa kwele, pɛtɛ n'yɛ kaka negha fete ta same 
ta ŋkɛ. 

33Pa Shala veyi zləvə te Yɛsə, kaveyi laka bela kwa zeme ta ŋkɛ. Nahe ŋkɛ 
kekemave Sefəa Shala kala nya meɗeyi nda Yita. Pa ghwenaghe kənəa ghen'yɛ, 
kala nya newe yɛ le nya fa yɛ. 

34Kwa nza ŋkɛ ne, kese David pelɛ ghweme le ghəa ŋkɛ we, ama ma ke: Ma ke 
Mahwətə sha Nde sleke ɗa: Nde ntishɛ ŋa te kwa zeme ta ɗa, 

35nda teŋkambe ka jaga ta ŋa 'ya mbe hwə seɗa ta ŋa. 

36Ɗepete mə ghena nya fəyitekeghə gheyɛ ka Israyɛl, Yɛsə nya baŋate nya yɛ te 
sheghwə kwa zleŋkwa, gheŋkɛ yaveyi Shala kaKriste Nde sleke ŋkwa.» 

37Ma kwa fate ghena shɛ hɛ, wətiɗike helia nci slanyɛ. Ma ke hɛ sha Piyɛre le 
kweci ka ghwene ta Yɛsə Kriste: «Ka kesaka ma, tsema temene n'yɛ wa?» 

38Ma ke Piyɛre sha hɛ: «Zhɛre mə geva kalə sha Shala, nda mene ŋayɛ batɛme 
mbeli, nya kejikə ŋayɛ le sləa Yɛsə baŋe Shala kelemte jaɗafa ta ŋayɛ te wənə, 
nda ve ŋayɛ wəsə gəməa ŋkɛ ŋkɛ le Sefəa ŋkɛ. 

39Kwa nza ŋkɛ kaŋa ŋayɛ meɗe mɛa Shala ba'a kaŋa ŋwalea ŋayɛ, tsagha kaŋa 
mbeli nyi cakeɗa cakeɗa, kaŋa mbeli nyi teheka Mahwətə Shala ta ɓəmə.» 

40Kweci ghena kwele kwele yagezete nda Piyɛre ke hɛ kezha ɗepe hɛ, kezha 
mtsehe nda berete ke hɛ, ma ke sha hɛ: «Mbelemte mə ghəa ŋayɛ. Shave ŋayɛ 
mə hwa ka beze ghena nyi tsetsenya nyi.» 

41Ma nyi keyɛhwe ghena nya gezete Piyɛre, pa mbeli menete nda batɛme ke hɛ. 
Ma vəa ŋkwa shɛ, gare 3.000 mbeli nyi kembakete geva yitea hɛ. 

Jikə ta ka Kriste nyi kaghate 

42Mbe ve sleme hɛ le mehele yitea ghena nya tekete ka ghwene ta Yɛsə ke hɛ, 
kamene wəshia nci hɛ jikə kala ka mama, zlaɓe le hɛ zeme geva ta Yɛsə hɛ, zlaɓe 
səkwə ghə hɛ. 

43Hehake mbeli pɛtɛ va wəshi meŋele kwele kwele le wəshi kencɛ wəshi nyi 
mene ka ghwene ta Yɛsə. 

44Pɛtɛ mbelia Yɛsə keɗepe ghəa nci kala ka mama, jikə wəshia nci pɛtɛ. 

45Pɛtɛ hɛ pamte wəvea nci le pɛtɛa wəshi nyi va hɛ, pa hɛ neheve cɛdɛa shɛ 
kwelɛ ghəa nci, yipə yipə le ghena nya te wəndə. 

46Keveci keveci tsene geva hɛ mbe ghɛa Shala, kanya kwetɛŋe zeme ɗafa hɛ ki 
ghɛa nci, le zlama zeme wəshia nci hɛ, le wənə kwetɛŋe. 

47Katsahe Shala hɛ, pɛtɛ mbeli kaɗe hɛ. Keveci keveci mbake nda mbeli Nde 
sleke ŋkwa ke hɛ, mbeli nyi kekemave mbele. 

Slene 3 

Mbe ta gweleba 

1Ma kwa mtsa veci ne, cape yɛ Piyɛre le Zhaŋe kadzeme ghɛa Shala kezha səkwə 
ghə. 

2Ma mɛa ghɛa Shala nya nza sləa ŋkɛ kaMɛa cɛ nya ndeɗe, tagha kwete wəndə 
nya yake mbeli sawa kwa hwə kagweleba. Keveci keveci kele ŋkɛ mbeli kase 
tagha yitea səkwə cɛdɛ ŋkɛ va mbeli nyi kedzembe ghɛa Shala. 

3Newe ke ne, kase yɛ Piyɛre le Zhaŋe kadzembe ghɛa Shala. Ntake ŋkɛ kasəkwə 
wəsə va hɛ. 

4Mteghere yɛ Piyɛre le Zhaŋe vate ntsə te wəndəa shɛ, ma ke Piyɛre shɛ: «Newe 
n'yɛ!» 

5Mba wəndəa shɛ kanewe hɛ. Ma zəzə ŋkɛ ne, katekemave wəsə ŋkɛ va hɛ. 

6Ma ke Piyɛre shɛ: «Mze kwa tɛawetɛa keɗema mze kwa tere tere va 'ya we. 
Ama wəsə nya va 'ya ne, kave ŋa ŋkɛ 'ya: le sləa Yɛsə Kriste, nde Nazarɛt ne, 
sate kadzeghwa.» 

7Pa ŋkɛ keseve ŋkɛ te dzeve kwa zeme ba'a kesakate ŋkɛ te ŋkwa. Te ŋkwa 
shɛnyɛ ne, pa yɛ seɗa ta ŋkɛ ba'a yɛ daŋwela ta ŋkɛ kemave berete. 

8Pelɛhetɛme ŋkɛ sate te seɗa ta ŋkɛ, ntake ŋkɛ kadzeghwa. Shilimə ŋkɛ mbe 
ghɛa Shala le hɛ le dzeghwa, bale ba'a tsahe Shala. 

9Nahe pɛtɛa mbeli kenakɛ ŋkɛ kadzeghwa ba'a katsahe Shala. 

10Ma kwa ɗepe hɛ gheŋkɛ gweleba nya kese mentishɛ mɛa Mɛ nya ndeɗe ta 
ghɛa Shala kezha səkwə wəshi ne, pa hɛ dakenji ba'a nzanji heheɓake pɛtɛa nci, 
va wəsə nya kemenete nda geva. 

Ghena ta Piyɛre mbe ghɛa Shala 

11Ma kwa ɗema wəndəa shɛ slə yitea yɛ Piyɛre le Zhaŋe ne, pɛtɛ mbeli 
heheɓake, kase mbeli kwele kwele sha hɛ le hwɛ kadzembe gelɛŋka nya heka 
mbeli kaGelɛŋka ta Salomon. 

12Ma kwa nakɛ wəsəa shɛ Piyɛre ne, ma ke sha hɛ: «Ka Israyɛl, va wa nza yɛ 
heɓake va mbe ta wəndə nya wa? Va wa newe yɛ kala ghen'yɛ nde mbete wəndə 
nya le berete ta n'yɛ keɗema va nya ndeke nda ghə n'yɛ ke Shala wa? 

13Nahe Shala ta ka shihɛ ɓəmə, Shala ta Abraham, Izak ba'a Zhakob kendeke 
nda zləvə ke wəndəa ŋkɛ nya kemene nda slene, gheŋkɛ Yɛsə. Gheyɛ le ghəa 
ŋayɛ ka pamte Yɛsə ba'a ka wəfəyite ŋkɛ kwa kema ta Pilate kwa ɗe ŋkɛ kapele 
ŋkɛ. 

14Pa yɛ ɗema wəndə nya keveyi geva tekeleke ba'a nya tiɗiɗi. Nahe yɛ ke'yɛwe 
kezha pele ŋayɛ nde mpə ŋkwa mbeli. 

15Nahe yɛ kepeslekɛ meghea mpi. Ama nahe Shala kekelakame ŋkɛ same kwa 
kwele, ghen'yɛ ya kaka negha fete yite. 

16Te zlaɓa ta yɛ nya mbe sləa Yɛsə se mbele ta wəndə nya ɗepe nya yɛ ba'a nya 
newe nya yɛ. Yɛ nya yɛhwe Yɛsə wəndəa shɛ nde mbete ŋkɛ kwa ntsə ta ŋayɛ. 

17Ma tsetsenya gɛ ka kesaka meyɛ ɗa, nahe 'ya keɗepe tsema tsema nza wəsə 
nya menete nda yɛ ba'a mbeli nyi te ghəa ŋayɛ laka ɗepema ta ŋayɛ. 

18Ama kezha yipə ghena nyi se ka mɛ ŋkwa ta Shala pɛtɛ gezete ghena Shala. 
Nahe ŋkɛ kegezete katesa yaka Mɛsi. 

19Ma gɛ ne, mpi mə dzeve ba'a zhɛre nda mə geva ke Shala kezha kelemte jaɗafa 
ta ŋayɛ ŋkɛ te wənə. 

20Tagha gɛ, kateve ŋayɛ yɛ vəa zhɛne mpi ba'a kateghwene ŋayɛ Yɛsə, Mɛsi nya 
ntave ŋkɛ vəashi ŋkɛ. 

21Kaba ne, pelɛ ghweme tenza Yɛsə hwa'a te veci nya tezhɛre pɛtɛa wəshi 
kamɛnɛfɛ kala nya gezete Shala laka ka mɛ ŋkwa ta ŋkɛ nyi keveyi geva 
tekeleke. 

22Ma ke Moyize gezete: Kateghwene nde mɛ ŋkwa Mahwətə Shala ŋayɛ kala 'ya, 
katenza ŋkɛ kawəndə nya mbe hwelefe ta ŋayɛ, kateve sleme yɛ yitea ghena nyi 
tegeze ŋayɛ ŋkɛ. 

23Ma yayata wəndə nya ketefa nda ma ghena ke nde mɛ ŋkwa shɛ ne, katekele 
ŋkɛ mbeli shave hwa mbelia Shala ba'a katepesle ŋkɛ mbeli. 

24Nahe ka mɛ ŋkwa ta Shala ghala se te Saməyɛl ba'a nyi kese kwetere wəmbəa 
ŋkɛ kegezete ghena ta və nya tsetsenya. 

25Nahe meɗe mɛ nya meɗeyi nda Shala ke mbeli laka ka mɛ ŋkwa ta ŋkɛ kenza 
kezha gheyɛ. Ma gheyɛ ne, Nahe yɛ kenza mbe jikə geva nya menete Shala le ka 
shihɛ ŋayɛ yɛ, kwa nza ŋkɛ ma ke sha Abraham: Katewəpi mbeli nyi te hɛɗi 'ya 
laka hwelefe ta ŋa. 

26Kaŋa ŋayɛ mpelɛa kelakame nde mene slene ta ŋkɛ Shala kwa kwele, kezha 
wəpi ŋayɛ ghweneke ŋkɛ ŋkɛ laka zhɛremte yayata wəndəa ŋayɛ seyi vare 
jaɗafa ta ŋkɛ.» 

Slene 4 

Yɛ Piyɛre le Zhaŋe kwa kema ta mbeli nyi te ghəa meleme 

1Ma mba yɛ Piyɛre le Zhaŋe kageze nda ghena ke mbeli ne, hwa'a ka dzeghe 
Shala, mbeli nyi te ghəa ka ya ghɛa Shala ba'a ka Sadəsɛyɛn. 

2Kwele kwele zhɛ nda wənəa nci ke hɛ va mbeli nyi bake nyi kegeze nda same 
ta Yɛsə kwa kwele ke mbeli, geze ta ŋkɛ, same ta mbelia kwahɛɗi kwa kwele. 

3Pa hɛ keseve hɛ ba'a beteyi hɛ kwa daŋgayɛ pa va hendɛ, kwa nza ŋkɛ nahe 
tɛhwɛɗi kemene. 

4Ya tsemanyɛ ŋkɛ ne, kwele kwele nyi keyɛte Shala hwa mbeli nyi kefave Ghena 
ta Shala, nahe mbelia Yɛsə Kriste kemtsehete geva gare slibə mcɛfe. 

5Te hendɛ ta ŋkwa, pa mbeli nyi te ghəa ka Zhəwif ba'a mbelia jama ba'a ka rafe 
wəsə mahalegə tsenete geva mbe Zhɛrəzalɛm. 

6Tagha yɛ Ane, wəndə kwelea ka dzeghe Shala, Kayife, Zhaŋe, Alɛgezandre ba'a 
pɛtɛa mbeli nyi kwa yita ta wəndə kwelea ka dzeghe Shala. 

7Pa hɛ keleke yɛ Piyɛre le Zhaŋe kwa kema ta nci. Ma ke hɛ sha hɛ: «Wa nde 
ndeke ŋayɛ berete nya mbete wəndə nya yɛ le wa?» 

8Tagha gɛ, pa Sefəa Shala viɗikɛ wənəa Piyɛre, ma ke sha hɛ: 

9«Mbeli nyi te ghəa mbeli ba'a mbelia jama, ka'yɛwe ghena mbeli va ghen'yɛ 
ɓeshi te wəsə ganyɛ nya kemenete nda geva ke gweleba nya. Tsema tsema 
mbenyɛ wəndəa shɛ. 

10Jara ɗepe yɛ, gheyɛ ba'a pɛtɛa ka Israyɛl: le sləa Yɛsə Kriste nde Nazarɛt nya 
baŋate yɛ te sheghwə, nya kelakame Shala same kwa kwele mbenyɛ wəndə nya 
newe nya yɛ lɛŋe lɛŋe mbe kema ta ŋayɛ. 

11Ma ke Ghena ta Shala gezete te ghəa ŋkɛ: Ma pelɛ nya neghakɛ gheyɛ ka ŋa 
ŋkwa ne, gheŋkɛ nde zhɛrenyɛ kapelɛa megwekwe. 

12Deke gheŋkɛ nde nza kambelete ŋkwa, kwa nza ŋkɛ wəndə shɛ nya ncɛte nda 
sləa ŋkɛ Shala ke mbeli te hɛɗi lema kanza kambelete ɓəmə we.» 

13Heheɓake mbeli nyi te ghəa meleme ta ka Zhəwif kwa nakɛ ghazlənəma ghə 
ta yɛ Piyɛre le Zhaŋe hɛ. Nahe hɛ kenza kambeli nyi gəmə ba'a kaka ɗepema 
wəshi. Nahe hɛ keɗepe hɛ kambeli nyi kese kadzeghwa le Yɛsə. 

14Kanewe wəndə nya kembete geva hɛ tagha meslete, kashɛ hɛ zhɛne kwete 
ghena we. 

15Tagha gɛ, pa hɛ gezete kezha ŋka ŋkɛ mbeli kajive. Ntake hɛ katseɓa ghena ta 
nci. 

16Ma ke hɛ: «Tsema mene gheɓəmə le mbeli nyi tse wa? Kwa nza ŋkɛ nahe pɛtɛa 
ka Zhɛrəzalɛm keɗepe fate fate wəsə meŋele nya dzawe nya menete nya hɛ. 
Kashɛ gheɓəmə ghəpə yite we. 

17Ama kezha ɗema ghena shɛ kapeslahwe geva hwa mbeli kahe kahe ne, nda 
gheɓəmə kafɛake hɛ le berete kegeze nda ghena ta Yɛsə ke yayata wəndə. 

18Pa hɛ hekakɛ hɛ zhɛkwa ba'a fɛake hɛ fəyitekeghə kezhɛne kageze ghena 
keɗema kateke nda wəsə ke mbeli te sləa Yɛsə.» 

19Ma ke yɛ Piyɛre le Zhaŋe sha hɛ: «Neghate mə fete le ghəa ŋayɛ, kenza ŋkɛ 
tiɗiɗi ŋkɛ kwa kema ta Shala kayɛ ŋayɛ fete ghen'yɛ za ma ke gheŋkɛ. 

20Ama ghen'yɛ le ŋa n'yɛ ne, kashɛ n'yɛ nza n'yɛ kegeze wəshi nyi nakɛ n'yɛ ba'a 
nyi fate n'yɛ we.» 

21Pa mbeli nyi te ghəa meleme ta ka Zhəwif fɛake hɛ zhɛkwa le berete ba'a 
pelakɛ hɛ. Kenakɛ ghena nya nza hɛ kaveyi hɛ kwa daŋgayɛ hɛ te we, kwa nza 
ŋkɛ pɛtɛ mbeli katsahe Shala te wəsə nya kemenete geva. 

22Kwa nza ŋkɛ kwele ma ke wəfaɗemsə nza va ta wəndə nya kembete geva shɛ 
le meŋele. 

Səkwə ghə ta mbelia Yɛsə Kriste 

23Ma kwa pelakɛ hɛ mbeli ne, cape yɛ Piyɛre le Zhaŋe kalə sha ka mcɛhɛ nci. Pa 
hɛ gezete nda pɛtɛa ghena nyi gezete mbeli nyi te ghəa ka dzeghe Shala ba'a 
mbelia jama ke hɛ. 

24Ma kwa fate ghena shɛ hɛ ne, ma ke hɛ səkwəte Shala kanya kwetɛŋe: «Nde 
sleke ŋkwa, gha nde pate ghweme, hɛɗi, ndərə ba'a pɛtɛa wəshi nyi te hɛ. 

25Ma pa na gezete le Sefəa ŋa laka mɛa shia n'yɛ David, wəndə nya kemene ŋa 
slene: Yitea wa ɗəkwə ɗəkwə geva mbeli tse wa? Yitea wa tsa ghena hwelefefi 
gəmə tse wa? 

26Nahe ka meghea kɛfi nyi te hɛɗi lema kehi geva yite mpa ba'a nahe mbelia 
jama kejikəyite geva yitea Mahwətə ba'a meghe nya ntave ŋkɛ. 

27Kaganda ne, nahe yɛ Hɛrode le Ponse Pilate kejikəte geva mbe meleme nya le 
ka mtake ba'a ka Israyɛl yitea Yɛsə, nde mene slene ta ŋa nya keveyi geva 
tekeleke, nya ntave na kameghe. 

28Nahe hɛ kemenete pɛtɛa wəshi nyi ɗete na ba'a tarete na laka berete ta ŋa. 

29Ama tsetsenya gɛ Nde sleke ŋkwa, fa ŋgezle ta nci, ndeke nda berete ke mbeli 
nyi kemene ŋa slene kageze ghena ta ŋa le gezleŋema ghə. 

30Hake dzeve ta ŋa kezha mbe mbeli, mene geva wəshi kencɛ wəshi ba'a wəshi 
meŋele laka sləa Yɛsə, nde mene slene ta ŋa nya keveyi geva tekeleke.» 

31Ma kwa kiɗimte səkwə ghə hɛ ne, ntake ŋkwa nya nza hɛ te kagaŋkəɗə. Pa 
Sefəa Shala viɗiyi geva mbe pɛtɛa nci, ntake hɛ kageze ghena ta Shala kaɗema 
ghazlənə hwa hɛ. 

Mbelia Yɛsə Kriste kajikə wəshia nci 

32Nahe mbelia Yɛsə Kriste kenza jikə fate fate kanya mbe mehele ta nci ba'a 
wənəa nci. Wəndə shɛ hwa hɛ nya kegeze deke kaŋa ŋkɛ kwetɛŋenyɛ wəshia 
ŋkɛ we, ama nahe yayata wəsə nya va hɛ kenza kaŋa nci. 

33Le berete ta Shala neghate fete ka ghwene ta Yɛsə Kriste kwele kwele yitea 
same ta Nde sleke ŋkwa Yɛsə kwa kwele. Kwele kwele wəpikɛ hɛ Shala. 

34Wəndə shɛ hwa hɛ kedewə nda wəsə we. Kwa nza ŋkɛ yayata wəndə nya nza 
wəve ve, le ghɛ, pɛtɛ hɛ pamte hɛ ba'a keleke cɛdɛ nya kese te pɛtɛ, 

35kezha ve nda ke ka ghwene ta Yɛsə Kriste. Yayata wəndə kekemave kala nya 
ɗe ŋkɛ. 

36Banda ta ŋkɛ, pa wəve va kwete wəndəa nci nya nza sləa ŋkɛ kaZhozɛf, nde 
Lɛvi nya keya mbe Shipre ŋkɛ. Pa ka ghwene ta Yɛsə Kriste hekate nda slə 
kaBarnabas geze ta ŋkɛ, nde mtsehe nda berete ke mbeli. 

37Pa ŋkɛ pamte wəvea ŋkɛ, keleke cɛdɛa ŋkɛ ba'a ndeke nda ke ka ghwene ta 
Yɛsə Kriste. 

Slene 5 

Yɛ Ananiyas le Safira 

1Ama pa kwete wəndə nya nza sləa ŋkɛ kaAnaniyas, nya nza male ta ŋkɛ 
kaSafira pamte kwete wəvea nci. 

2Pa hɛ veyi kwete kema ta cɛdɛ nya kese te kaŋa nci ba'a keleghe nda nya ketene 
ke ka ghwene ta Yɛsə Kriste. 

3Ma ke Piyɛre shɛ: «Ananiyas, va wa dzembenyɛ Satan mbe wənəa ŋa ŋa wa? 
Wa raberə slate nda tseŋwə na ke Sefəa Shala wa? Va wa ntamte kwete na cɛdɛ 
nya kese te wəvea ŋa wa? 

4Ma kwa nakama na kapamte wəvea shɛ ne, ashɛ ŋa ŋa ŋkɛ wəka? Ma kwa 
pamte ŋkɛ na ne, ashɛ ŋa ŋa cɛdɛa ŋkɛ wəka? Tsema tarete na kamene wəsə 
nya kala nya kwa wənəa ŋa wa? Keslate nda tseŋwə na ke mbeli we, ama ke 
Shala.» 

5Ma kwa fate ghena shɛ Ananiyas, terərəmə ŋkɛ te ŋkwa, mtiwə ŋkɛ. Kwele 
kwele zhɛ nda ghazlənə ke mbeli nyi kefave ghena shɛ. 

6Pa kweci mempɛhwetɛti se ba'a vehame ŋkɛ mbe ghamca, ntəŋə hɛ le kalə 
kezha la ŋkɛ. 

7Temə kwetere wəmbəa ŋkɛ kalerə mahekene, pɛkwe male ta Ananiyas, 
shilimə mbe cɛ kaɗema keɗepe wəsə nya kemenete nda geva ke za nta. 

8Ma ke Piyɛre 'yɛwete ve: «Gezete ɗa gɛ! Tsetse cɛdɛ nya pake yɛ te wəvea ŋayɛ 
kaganda na?» Ma ke shɛ: «E'e.» 

9Ma ke Piyɛre shɛ: «Tsema tsahwe yɛ kanya kwetɛŋe kezha dzeghe Sefəa Shala 
wa? Fave ndeɗekə, wa nyi mbeli nyi kelamte za ŋa nyi pelɛ mɛa cɛ, katekele ŋa 
hɛ kalə kala ŋa perə.» 

10Te ŋkwa shɛnyɛ, terərəmə nde yitea seɗa ta Piyɛre, mtiwə nde. Dzembe 
mempɛhwetɛti ne, kemte mte nde. Pa hɛ kelete ŋkɛ kalə ba'a lamte ŋkɛ vare za 
nta. 

11Nahe pɛtɛ Jikə ta ka Kriste ba'a mbeli nyi kefave ghena shɛ keghazlənənji 
kwele kwele vəa ŋkwa shɛ. 

Wəshi meŋele kwele kwele 

12Kwele kwele wəshi kencɛ wəshi ba'a wəshi meŋele nyi menete ka ghwene ta 
Yɛsə Kriste hwa mbeli. Keveci keveci beke mbelia Yɛsə Kriste mbe gelɛŋka ta 
Salomon. 

13Kwele kwele tsahe hɛ mbeli, ama wəndə shɛ kaɗe kajikə geva le hɛ. 

14Kwele kwele zhili ba'a mi nyi kembakete geva vare wəvəsəa nci va nya yɛte 
Nde sleke ŋkwa hɛ. 

15Ntake mbeli kafə ka zereghwe kase kadzemɛa hweŋkwa. Kabete hɛ mbeli te 
ŋgezle ta nci ba'a te keshia nci, kezha kwaɗe kweci mbelia nci shenaŋkwe ta 
Piyɛre vəa ŋkwa nya dzeghwa ŋkɛ hweŋkwa. 

16Kwele kwele kweci mbeli nyi kehwɛke hwɛ se mbe kweci meleme nyi terasle 
yitea Zhɛrəzalɛm. Pa hɛ kefəke ka zereghwe ba'a ka 'yi'yɛghwə, pɛtɛ hɛ 
kembenji. 

Mbeli kaghweze mɛ hwa ka ghwene ta Yɛsə Kriste 

17Pa wəndə kwelea ka dzeghe Shala ba'a pɛtɛa mbeli nyi yite, geze ta ŋkɛ, 
wəvəsəa ka Sadəsɛyɛn, hwepete wənə kwele kwele va zlɛ. 

18Pa hɛ keseve ka ghwene ta Yɛsə ba'a beteyi hɛ kwa daŋgayɛ. 

19Ama heviɗi, pa nde ghwene ta Nde sleke ŋkwa pelemte cɛ daŋgayɛ ba'a 
fəakave hɛ te ŋwela. Ma ke sha hɛ: 

20«Kwiɗi mə kalə kadzembe ghɛa Shala kazlape nda ghena ta mpi mɛnɛfɛ ke 
mbeli.» 

21Pa ka ghwene ta Yɛsə yɛte nda ghena ke nde ghwene ta Nde sleke ŋkwa, cape 
hɛ masheke masheke kalə kadzembe ghɛa Shala kateke nda wəshi ke mbeli. Pa 
wəndə kwelea ka dzeghe Shala ba'a mbelia ŋkɛ tsenete mbeli nyi te ghəa 
meleme ta ka Zhəwif. Pa hɛ ghwenakɛ ŋkwa kazele ka ghwene ta Yɛsə kwa 
daŋgayɛ. 

22Ama kwa lə ka sewajɛ ne, kesləyi hɛ hɛ kwa daŋgayɛ we. Pa hɛ zhɛneke geva 
kase, ma ke hɛ sha hɛ: 

23«Ma kwa lə ghen'yɛ ne, jɛraslɛ cɛ daŋgayɛ, tagha mbeli nyi keya ŋkwa 
gheghereŋe te ŋkwa nci. Ma kwa pelemte cɛ ghen'yɛ ne, wəndə kesləyi ghen'yɛ 
mbe we.» 

24Ma kwa fate ghena shɛ wəndə nya te ghəa ka ya ghɛa Shala ba'a mbeli nyi te 
ghəa ka dzeghe Shala, kwetɛ kwetɛŋe mehele ta nci te ghəa ka ghwene ta Yɛsə 
Kriste, pa hɛ 'yɛwete wəsə nya kemenete nda ke ka ghwene ta Yɛsə va ghəa nci. 

25Pɛkwe kwete wəndə. Ma ke hɛ: «Fa mə, ma mbeli nyi fəyi nyi yɛ kwa daŋgayɛ 
ne, wa nyi hɛ nyi kateke nda wəshi ke mbeli mbe ghɛa Shala.» 

26Cape wəndə nya te ghəa ka ya ghɛa Shala le mbelia ŋkɛ. Pa hɛ zhɛneke ka 
ghwene ta Yɛsə, kaɗema le mene berete. Kwa nza ŋkɛ ne, kazhɛ nda ghazlənə 
va nya tebeza hɛ mbeli le pelɛ. 

27Ma kwa keleke hɛ mbeli ba'a kwa veyi hɛ mbeli kwa kema ta mbeli nyi te ghəa 
meleme ta ka Zhəwif ne, ntake wəndə kwelea ka dzeghe Shala ka'yɛwe ghena 
va hɛ. 

28Ma ke sha hɛ: «Nahe n'yɛ kefɛake ŋayɛ keteke wəshi ke mbeli te sləa wəndəa 
shɛ. Pɛtɛ ŋkwa nya mbe Zhɛrəzalɛm va wəshi nyi tekete nda yɛ ke mbeli 
tsetsenya, gheyɛ ɗe kave kelɛhe ta wəndəa shɛ kwa ghəa n'yɛ na?» 

29Ma ke yɛ Piyɛre le ka ghwene ta Yɛsə Kriste zhɛnete nda ke hɛ: «Nahe ŋkɛ 
kehi kahawe wəndə va Shala, kenya hawe ŋkɛ wəndə ŋelɛ. 

30Shala ta ka shihɛ ɓəmə nde zhɛnave nda mpi ke Yɛsə nya peslekɛ yɛ laka baŋe 
ŋkɛ te sheghwə. 

31Pa Shala keleghe ŋkɛ kadzeme ghweme ba'a veyi te kwa zeme ta ŋkɛ kawəndə 
nya te ghə ba'a kaNde mbele ŋkwa, yitea zhɛre wənəa nci ka Israyɛl ba'a yitea 
kelemte geva jaɗafa ta nci te wənə. 

32Kaka negha fete ta wəshi nyi kemenete geva, ghen'yɛ le Sefəa ŋkɛ nya ndeke 
nda Shala ke mbeli nyi kefa ghena ta ŋkɛ.» 

33Pepetefe wənəa mbeli nyi te ghəa meleme ta ka Zhəwif va ghena shɛhɛ. Kaɗe 
hɛ kampəmte ka ghwene ta Yɛsə Kriste. 

34Ama kwete nde Fariziyɛn nya nza sləa ŋkɛ kaGamaliyɛl ya shɛ, nde rafe wəshi 
mahalegə nya hawe pɛtɛa mbeli ŋkɛ ve. Pelɛhetɛme ŋkɛ sate hwa mbeli nyi te 
ghəa meleme ta ka Zhəwif, pa ŋkɛ gezete kezha ŋka ka ghwene ta Yɛsə mbeli 
kajive kaba. 

35Ma ke sha hɛ mbe tsenea shɛ: «Ka Israyɛl, ntsehwele mə yitea wəsə nya ɗe yɛ 
kamene nda ke mbeli nyi. 

36Ma vecagha ne, pɛkwe Tədas nya keveyi ghəa ŋkɛ kawəndə kwele. Gare 
gwəmsə wəfaɗe mbeli nyi kezelete ŋkɛ. Ama kwa peslekɛ ŋkɛ mbeli ne, nahe 
pɛtɛa mbelia ŋkɛ ketazemte geva. Ketene sebe te ghena ta ŋkɛ ya ci'a we. 

37Kwetere wəmbəa ŋkɛ, pɛkwe Zhəwdas, nde Galilɛ, te veci nya rafe ŋkwa 
mbeli. Pa ŋkɛ ghweteve mbeli kwele kwele kwa sebe ta ŋkɛ. Ama kwa peslekɛ 
ŋkɛ mbeli ne, nahe pɛtɛa mbeli nyi kezelete ŋkɛ ketazemte geva. 

38Ma 'ya sha gheyɛ tsetsenya: Zhɛnema yɛ kaleɓe ghəa ŋayɛ le mbeli nyi ma. 
Pelakɛ mə hɛ kaslə. Ma kenza nde va mbeli se zəzə ta nci ba'a slene ta nci ne, 
kateza sebe te hɛ. 

39Ama kenza nde va Shala se ŋkɛ ne, kapesle yɛ yitea za sebe te hɛ we. 
Ntsehwele mə kezha ɗema yɛ kampa le Shala.» Pa mbeli nyi te ghəa hɛɗi ka 
Zhəwif yɛte ghena ta Gamaliyɛl. 

40Pa hɛ hekakɛ ka ghwene ta Yɛsə ɓiyitsa, mpəave hɛ le ghweɗa ba'a gezete nda 
ke hɛ kezha zhɛnema hɛ kageze ghena te sləa Yɛsə. Pa hɛ pelakɛ hɛ. 

41Cape ka ghwene ta Yɛsə Kriste slənji yitea mbeli nyi te ghəa hɛɗi ka Zhəwif. 
Kwele kwele zlama hɛ va nya veyi hɛ Shala kambeli nyi kesəwə yaka 
tewəmbəreke sləa Yɛsə. 

42Keveci keveci teke nda Ghena kwatenca nya ganyɛ ta Yɛsə Mɛsi hɛ ke mbeli 
mbe ghɛa Shala ba'a ki ghɛ. Kesərəakɛ geze hɛ we. 

Slene 6 

Zhili mberefaŋe kezha kemane ka ghwene ta Yɛsə 

1Ma vəa ŋkwa shɛ ne, kambake geva ka təkwə təkwə Yɛsə. Nahe ghena kedzawa 
kwelɛ ka Zhəwif nyi kegeze ghena ta ka Grɛk le ka Zhəwif nyi te hɛɗi. Kaŋgaɗe 
ghə mbeli nyi kegeze ghena ta ka Grɛk, ma ke hɛ: «Dewə kemane ka wedidia 
n'yɛ mbeli.» 

2Pa ka təkwə təkwə Yɛsə nyi meŋe bakeghəmbe tsenete pɛtɛa mbeli nyi kezele 
ghena ta Yɛsə. Ma ke hɛ: «Kehite geva ŋkɛ sha ghen'yɛ kasərə geze nda ghena 
ta Shala ke mbeli kezha slene ta wəshi kezeme we. 

3Ka kesaka ma, jara ma tsehave mbeli nyi hawe mbeli va hɛ, nyi viɗikɛ hɛ Sefəa 
Shala, nyi nza ntsehwele va hɛ mberefaŋe hwa gheyɛ. Kateve nda n'yɛ kaka 
nehe wəshi kezeme. 

4Ma ghen'yɛ le ŋa n'yɛ ne, səkwə ghə ŋa n'yɛ slene ba'a zlape nda ghena ta Shala 
ke mbeli.» 

5Pa tsene ta mbeli yɛte ghena shɛ. Pa hɛ ntave Ɛtiyɛne, wəndə nya keyɛhwe 
Shala kwele kwele ba'a nza Sefəa Shala viɗi mbe, Filipe, Prokore, Nikanor, 
Timon, Parmɛnas, Nikolas, nde Antiyoshe nya kezhɛrenyɛ kala ka Zhəwif 
vəashi. 

6Pa hɛ ghereŋeyi hɛ kwa kema ta ka ghwene ta Yɛsə Kriste. Pa hɛ səkwəte ghə 
ba'a dapaghe dzeve kənəa hɛ. 

7Nahe ghena ta Shala kemtsehete geva kalə mbe kema mbe kema. Kwele kwele 
ka təkwə təkwə Yɛsə mbakete geva mbe Zhɛrəzalɛm. Kwele kwele ka dzeghe 
Shala nyi keyɛhwe. 

Kese ta Ɛtiyɛne 

8Nahe Shala kendeke nda berete ta ŋkɛ ba'a ɗe ta ŋkɛ ke Ɛtiyɛne. Tagha gɛ, 
ntake ŋkɛ kamene wəshi meŋele nyi kwele kwele ba'a wəshi kencɛ wəshi hwa 
mbeli. 

9Pa kweci mbeli ɗema ghena ta Ɛtiyɛne, mbeli nyi kambeli nyi ketsene geva 
mbe cɛ kesəkwə ghə nya heka mbeli kacɛ kesəkwə ghə ta mbeli nyi waɗe, nyi 
kaka Zhəwif nyi mbe Sirɛne ba'a Alɛgezandri, ma kweci, kaka Zhəwif nyi mbe 
Silisi ba'a Azi. Ntake hɛ kaghəpə le Ɛtiyɛne. 

10Ama kaghereŋe hɛ kwa kema ta ŋkɛ we, kwa nza ŋkɛ le ntsehwele nya ndeke 
nda Sefəa Shala geze ghena ŋkɛ. 

11Tagha gɛ, pa hɛ ndeke nda cɛdɛ ke kweci mbeli kezha geze hɛ: «Nahe n'yɛ kefa 
nda ŋelekɛ Moyize ŋkɛ ba'a Shala», a ke hɛ. 

12Tsagha heɗete mbeli, mbelia jama ba'a ka rafe wəsə mahalegə hɛ. Dacɛ hɛ 
keseve Ɛtiyɛne, ntəŋə hɛ le kalə sha mbeli nyi te ghəa hɛɗia ka Zhəwif. 

13Te ŋkwa shɛnyɛ, pa hɛ hekakɛ kweci mbeli nyi keve nda fete gəmə, ma ke hɛ: 
«Ma wəndə nya ne, keveci keveci ghena nya ndiremi ŋkɛ te ghɛa Shala nya 
keveyi geva kaŋa Shala ba'a wəsə mahalegəa Shala ŋkɛ. 

14Nahe n'yɛ kefave nya geze ŋkɛ kateŋzla ghɛa Shala ta ɓəmə Yɛsə nde Nazarɛt 
ba'a katezhɛre wəshi keshi nyi kese va Moyize ŋkɛ.» 

15Kavereghe Ɛtiyɛne pɛtɛa mbeli nyi mbe cɛa shɛ. Pa hɛ nakɛ kema ta ŋkɛ kala 
ŋa nde ghwene ta Shala. 

Slene 7 

Ghena nya gezete Ɛtiyɛne 

1Ma ke wəndə kwelea ka dzeghe Shala sha Ɛtiyɛne: «Kaganda ghena nyi geze 
hɛ na?» 

2Ma ke Ɛtiyɛne: «Ka kesaka meyɛ ɗa ba'a ka yitehɛ ɗa, fatema mə ghena ta ɗa. 
Nahe Shala nya nza zləvə te kencɛte nda geva ke shia ɓəmə Abraham vəa ŋkwa 
nya nza ŋkɛ mbe Mɛzopotami, tewə ŋkɛ kenaka kadzembe Haran. 

3Ma ke shɛ: Slə ŋa te hɛɗia ŋa, shave ŋa hwa mbelia ŋa, kwiɗi kalə kadzete hɛɗi 
nya tencɛ ŋa 'ya. 

4Cape Abraham shave mbe hɛɗia Kaldɛ kalə kanza mbe Haran. Ma kwa mte 
yitenyɛ, pa Shala keleke ŋkɛ kadzete hɛɗi nya nza yɛ te tsetsenya. 

5Kendeke nda ŋkwa Shala kaŋa ŋkɛ ya gare ŋkeɗe seɗa we, ama nahe Shala 
kemeɗeyi nda hɛɗia shɛ kaŋa ŋkɛ ba'a kaŋa hwelefefi nyi keteya kwetere 
wəmbəa ŋkɛ, ya kwela ɗema wəzege va Abraham te vecia shɛ. 

6Ma ke Shala shɛ: Katenza hwelefefia ŋa kaka se se te kwete hɛɗi, katezhɛre hɛ 
mbeli kaka mavashi, katesa nda yaka mbeli ke hɛ kava gwəmsə wəfaɗe. 

7Ama 'ya Shala nde tesa nda yaka ke mbeli nyi kezhɛrete hɛ kaka mavashi. 
Kwetere wəmbəa ŋkɛ, kateslənji hwelefefia ŋa hwa hɛ, teke te ŋkwa nya tetsahe 
ɗa hɛ. 

8Nahe Shala kemenete jikə geva le Abraham. Sla mɓɛta ya kawəsə kencɛ jikə 
geva shɛ. Vatse slamte nda mɓɛta Abraham ke wəzege ta ŋkɛ Izak kwetere 
wəmbəa hɛ deghese ghala yake ŋkɛ mbeli. Tsagha shɛ slamte nda Izak ke 
Zhakob ɓiyitsa, tsagha slamte nda Zhakob ke ŋwalea ŋkɛ meŋe bakeghəmbe, 
nyi kaka shihɛ ɓəmə. 

9Nahe ka shihɛ ɓəmə kese kazlɛ va kwete wəndəa nci nya nza sləa ŋkɛ 
KaZhozɛf, pa hɛ pamte ŋkɛ kezha nza ŋkɛ kamava kwa Ɛzhipte. Ama nahe Shala 
kenza le gheŋkɛ. 

10Pa ŋkɛ mbelakave ŋkɛ shave mbe pɛtɛa yaka nya kənə. Pa Shala wəpikɛ ŋkɛ, 
pa ŋkɛ ncɛte nda ntsehwele kwa kema ta Farawon, meghea ka Ɛzhipte. Pa 
Farawon veyi Zhozɛf kaŋgwamna te ka Ɛzhipte ba'a te ghəa ghɛa ŋkɛ. 

11Pa ma menete geva te yayata ŋkwa mbe hɛɗia Ɛzhipte ba'a hɛɗia Kanan. 
Kwele kwele sahwe yaka mbeli. Shaŋe ka shihɛ ɓəmə va wəshi kezeme. 

12Ma kwa fa Zhakob ha ya kwa Ɛzhipte ne, pa ŋkɛ ghweneghe ka shihɛ ɓəmə 
kakwa ghate. 

13Ma kwa bake ta zhigə, pa Zhozɛf ncɛte nda ghəa ŋkɛ ke ka kesaka meghekɛ, 
vəa ŋkwa shɛ ɗepete mbelia Zhozɛf Farawon. 

14Pa Zhozɛf ghwenakɛ ŋkwa kaheka yitenyɛ Zhakob ba'a mbelia ŋkɛ pɛtɛ, 
mberefaŋemsə mcɛfeghəmbe hɛ pɛtɛa nci. 

15Cape Zhakob kadzawa Ɛzhipte, kwagha mte ŋkɛ, tsagha ka shihɛ ɓəmə. 

16Pa mbeli keleghe geva ta nci kadzembe Sishɛm. Te ŋkwa shɛ lamte hɛ mbeli, 
kwa kwele nya pave Abraham va ŋwalea Hamor te cɛdɛ mbe Sishɛm. 

17Takwa takwa və nya temene geva ghena nyi meɗeyi nda Shala ke Abraham 
kase. Pa hwelefe ta ɓəmə yanji kwele kwele mbe Ɛzhipte. 

18Pa kwete meghe nya keɗepema Zhozɛf dzete meghe mbe Ɛzhipte. 

19Pa meghea shɛ ghwetete hwelefe ta ɓəmə ba'a sahwe nda yaka ke hɛ laka ŋka 
le berete kawəfə ŋwalea nci yitea mpə hɛ. 

20Te vəa shɛ yake Moyize mbeli. Ganyɛke kema ta ŋkɛ, ganyɛke ŋkɛ sha Shala 
perə. Tere mahekene mbeli menete kazeme nda wəsə kezeme ki ghɛa yitenyɛ. 

21Ma kwa sərəakɛ ŋkɛ mbeli, laŋe wəzha ta Farawon shɛ, pa nde kelete kaŋa 
ŋkɛ. 

22Tsagha ne, pɛtɛ Moyize tekeve ntsehwelea ka Ɛzhipte. Kwele kwele berete ve 
yitea ghena kageze le yayata slene kamene. 

23Kwa nza va ta ŋkɛ wəfaɗemsə ne, pa Moyize tarete kalə kanjiŋwe ka kesaka 
meghekɛ nyi kaka Israyɛl. 

24Pa ŋkɛ nakɛ kwete nde Ɛzhipte nya keɗa kwete nde Israyɛl, pa Moyize fɛake 
ŋkɛ. Ma kwa ɗe ŋkɛ kawa nda ghena ke menənyɛ ne, pa ŋkɛ peslekɛ nde 
Ɛzhiptea shɛ. 

25Ma zəzə ŋkɛ ne, kateɗepe ka kesaka meghekɛ nyi kaka Israyɛl kateve nda 
mbele Shala ke hɛ laka gheŋkɛ. Ama kefave hɛ we. 

26Te hendɛ ta ŋkwa, pa Moyize nakɛ ka Israyɛl bake kampa. Kaɗe ŋkɛ kanehe 
mpa, ma ke: Ka mcɛhɛ ɗa, ka mama yɛ. Yitea wa mpə ghəa ŋayɛ yɛ wa? 

27Ama pa wəndə nya keɗa kwete wəndəa ŋkɛ tsəkwəte Moyize, ma ke shɛ: Wa 
nde veyi ŋa kameghe ba'a kande meha ghwə te ghəa n'yɛ wa? 

28Kaɗe na kapesle ɗa kala nya peslekɛ nde Ɛzhipte na mbeɗa na? 

29Kwa fave ghena nya Moyize, pa ŋkɛ hwɛnyɛ kalə kanza te hɛɗia Madiyan. Pa 
ŋkɛ yake ŋwale tezhili bake te hɛɗia shɛ. 

30Kwetere wəmbəa va wəfaɗemsə, pa nde ghwene ta Shala ncɛte nda geva hwa 
ghɛnia ghwə nya ketse hwa tigə, te ɓerama yitea seɗa ta ghweme ta Sinay. 

31Heɓake Moyize va wəsə meŋelea shɛ, pa ŋkɛ hendeyite geva yite kezha newe 
ndeɗekə. Fa ŋkɛ ne, kageze ghena Mahwətə, ma ke: 

32'Ya ya kaShala ta ka shihɛ ŋa, Shala ta Abraham, Izak ba'a Zhakob. Kabare bare 
Moyize va ghazlənə, kaɗe ŋkɛ kanewe zhɛkwa we. 

33Tagha gɛ, ma ke Mahwətə shɛ: Seɗemte tsahwa ta ŋa, kwa nza ŋkɛ nahe ŋkwa 
nya nza nya na te kenza kaŋkwa nya keveyi geva tekeleke. 

34Nahe 'ya kenakɛ yaka nya te mbelia ɗa kwa Ɛzhipte, nahe 'ya kefa ŋələvə ta 
nci, vatse sawa 'ya kezha mbele hɛ. Kwiɗi tsetsenya, 'ya kaghwene ŋa kadzawa 
Ɛzhipte. 

35Ma vəashi ne, nahe ka Israyɛl kewəfəyite Moyize, ma ke hɛ shɛ: Wa nde veyi 
ŋa kameghe ba'a kande meha ghwə te ghəa n'yɛ wa? Gheŋkɛ yaghwenakɛ Shala 
laka nde ghwene ta Shala nya kencɛte nda geva hwa tigə kala meghe ba'a kala 
nde tsa ŋkwa same kwa dəŋwə. 

36Moyize nde fəakave ka Israyɛl shave mbe Ɛzhipte, kwa menete wəshi meŋele 
ba'a wəshi kencɛ wəshi ŋkɛ mbe Ɛzhipte, kwa hələ kwa Ghɛmɛ ba'a te ɓerama 
kava wəfaɗemsə. 

37Ma ke Moyize gezete nda ke ka Israyɛl ɓiyitsa: Kateghwene ŋayɛ kwete nde 
mɛ ŋkwa Shala kala 'ya, hwa hwelefe ta ŋayɛ tenza ŋkɛ. 

38Ma kwa tsenete geva ka Israyɛl te ɓerama ne, Moyize nde nza kwelɛ ka shihɛ 
ɓəmə le nde ghwene ta Shala nya kese kageze nda ghena pelɛ ghweme ta Sinay. 
Gheŋkɛ nde kemave ghena nya nza mpi mbe kezha geze ɓəmə. 

39Ama kese ka shihɛ ɓəmə kafa nda ghena we, pa hɛ ɗema ghena ta ŋkɛ, zhɛne 
geva kadzawa Ɛzhipte yaɗe hɛ mbe zəzə ta nci. 

40Ma ke hɛ sha Aron: Menete n'yɛ shala nya kedzeghwa mbe kema ta n'yɛ, kwa 
nza ŋkɛ keɗepe wəsə nya kemenete nda geva ke Moyize nya kekeleke ɓəmə 
shave mbe Ɛzhipte n'yɛ we. 

41Te vecia shɛ, pa hɛ vɛsəte wəsə kala pa ta leve ta sla nya zhɛrete hɛ kashala, 
pa hɛ dzeghekɛ nda melɛ, pa hɛ menete gəsəkə yitea wəsə nya menete hɛ le 
dzeve ta nci. 

42Pa Shala zhɛremte geva vare hɛ ba'a pelakɛ hɛ kahawe va saseregwa, kwa nza 
ŋkɛ ma ke rafete geva mbe palepa ka mɛ ŋkwa ta Shala: Gheyɛ ka Israyɛl, ke 'ya 
dzeghekɛ nda melɛ yɛ le wəshi keseɗa ba'a kweci wəshi kava wəfaɗemsə te 
ɓerama na? 

43Nahe yɛ kese kakele cɛ lekwesa ta Molok kwa ghəa ŋayɛ, tsagha pa ta shala 
saseregwa ta ŋayɛ Rɛfan, ghenci ya kawəshi nyi menete yɛ kezha hawe va hɛ. 
Vatse tefə ŋayɛ 'ya zlake ke hɛɗia Babilone. 

44Kwamte mbe gamba ne, cɛ lekwesa kebegeme geva le Shala ya va ka shihɛ 
ɓəmə. Kala nya gezete nda Shala ke Moyize slate cɛa shɛ mbeli. Kwa nza ŋkɛ ne, 
nahe ŋkɛ kegezete nda ke Moyize kasla kala nya nakɛ ŋkɛ. 

45Ma kwetere wəmbəa ŋkɛ ne, pa cɛ lekwesa shɛ ndeke nda geva ke ka shihɛ 
ɓəmə yite yite. Pa hɛ keleghe ŋkɛ kadzete hɛɗia kweci hwelefefi nyi ŋkamte 
Shala mbe kema ta nci vəa ŋkwa nya nza Zhozəwɛ te kema ta nci. Mba cɛ 
lekwesa shɛ tagha pa te vəa David. 

46Nahe David kekemave zlaɓa ta Shala, pa ŋkɛ 'yɛwete hweŋkwa kezha ŋa nda 
ghɛ ke Shala ta Zhakob. 

47Ama Salomon nde ŋate nda ghɛ ke Shala. 

48Ama kanza Shala tehwə ghweme mbe cɛ nya ŋate wəndə ŋelɛ le dzeve we. 
Kwa nza ŋkɛ ma ke nde mɛ ŋkwa gezete: 

49Ma ke Mahwətə gezete: Ghweme ya kapasla ta meghea ɗa. Hɛɗi ya kaŋkwa 
keve seɗa ta ɗa. Wa ghɛ nya nza yɛ kaŋate ɗa wa? Wa ŋkwa nya nza 'ya kanza 
ɗa te wa? 

50Ashɛ dzeve ta ɗa nde menete pɛtɛa wəshia shɛhɛ wəka?» 

51Ma ke Ɛtiyɛne sha mbelia jama shɛhɛ: «Nahe yɛ kenza kaka ntɛaŋentɛa ghə, 
nahe yɛ kezhiɓəmte wənəa ŋayɛ ba'a sleme ta ŋayɛ laka Shala. Keveci keveci 
zhɛne nda ghə yɛ ke Sefəa Shala. Nahe yɛ kenza kala ka shihɛ ŋayɛ. 

52Wa wəndə nya sema ka shihɛ ŋayɛ kaghweze mɛ hwe hwa ka mɛ ŋkwa wa? 
Pa hɛ mpəmte mbeli nyi kegezete se ta wəndə nya tiɗiɗi kwetɛŋenyɛ. Wəndəa 
shɛ yapamte yɛ tsetsenya tse, gheŋkɛ yapeslekɛ yɛ. 

53Ma gheyɛ nyi kekemave wəsə mahalegəa Shala laka ka ghwene ta Shala ne, 
kese yɛ kahawe va wəsə mahalegəa shɛ we.» 

Mte ta Ɛtiyɛne 

54Ma kwa fave ghena shɛhɛ mbelia jama ta ka Zhəwif, pa hɛ hwepete wənə 
kwele kwele va Ɛtiyɛne, ntake hɛ kanca slene. 

55Gheŋkɛ le ŋa ŋkɛ ne, viɗi ŋkɛ va Sefəa Shala. Kafe ŋkɛ sha kema yitea ghweme, 
pa ŋkɛ nakɛ zləvəa Shala ba'a Yɛsə mbe pelə meslete te kwa zeme ta Shala. 

56Ma ke: «Wa nya 'ya nya kanewe ŋkwa kedzeme ghweme keghwene ghwene 
ba'a Wəzege ta za meslete te kwa zeme ta Shala.» 

57Kɛake hɛ sha lewela kwele kwele, pa hɛ zhiɓəte sleme ta nci, zhibədikə hɛ 
kənə pɛtɛ. 

58Pa hɛ ntsehemte ŋkɛ shave mbe meleme, ntake hɛ kabeza ŋkɛ le pelɛ kezha 
pesle ŋkɛ. Pa mbeli nyi kepesle ŋkɛ tseneyi lekwesa ta nci yitea kwete 
mempɛhweta nya nza sləa ŋkɛ kaSol. 

59Ma kwa beza ŋkɛ mbeli le pelɛ ne, ma ke Ɛtiyɛne səkwəte Shala: «Nde sleke 
ŋkwa Yɛsə, kelete sefəa ɗa.» 

60Zhɛne ne, pa ŋkɛ gwəɗəŋə, ma ke tsate lewela le berete: «Nde sleke ŋkwa, 
ɓelama jaɗafa ta nci nya na ma.» Kiɗima ta ghena nya ne, mtiwə ŋkɛ. 

Slene 8 

1Ma Sol le ŋa ŋkɛ ne, nahe ŋkɛ keyɛhwe pesle ta Ɛtiyɛne. 

Sol kaghweze mɛ hwa Jikə ta ka Kriste 

Te vecia shɛ ghate mbeli kaghweze mɛ kwele kwele hwa Jikə ta ka Kriste nya 
mbe Zhɛrəzalɛm. Nahe pɛtɛa mbelia Yɛsə Kriste ketazemte geva dzeyi mbe 
Zhəwdɛ ba'a Samari, deke ka ghwene ta Yɛsə Kriste ka tene tagha. 

2Pa kweci mbeli nyi kehawe va Shala lamte Ɛtiyɛne, kwele kwele hɛ nehwenekɛ 
ŋkɛ. 

3Ma Sol le ŋa ŋkɛ ne, kwele kwele hwepe ghə ŋkɛ kezha mpə Jikə ta ka Kriste 
vəa ŋkwa shɛ, keghɛ keghɛ dzeki ŋkɛ kakese zhili ba'a mi kadzawa daŋgayɛ. 

Filipe kazlape Ghena kwatenca nya ganyɛ mbe Samari 

4Ntəŋə mbeli nyi kezele Yɛsə nyi ketazenji yitea dzasle hɛɗi le geze nda Ghena 
kwatenca nya ganyɛ ke mbeli. 

5Ntəŋə Filipe kadzembe Samari, ntake ŋkɛ kageze nda ghena ta Kriste ke mbeli 
nyi mbe melemea shɛ. 

6Tikə tikə mbeli pɛtɛ kafa ghena nya geze nda Filipe ke hɛ va nya fave zləvəa 
wəshi meŋele nyi mene ŋkɛ hɛ. Nahe hɛ kenakɛ hɛ le ntsə ta nci perə. 

7Kwa nza ŋkɛ kashave yɛ 'yi'yɛghwə mbe kweci mbeli le lewela kwele kwele, 
kwele kwele ka gwadare ba'a ka gweleba nyi mbete Filipe. 

8Kwele kwele zlama mbeli nyi mbe melemea shɛ. 

9Kwete nde mene ghwɛ nya nza sləa kaSimon ya mbe melemea shɛ. Kamene 
ghwɛ ŋkɛ ba'a kave nda nza heheɓake ŋkɛ ke mbeli nyi mbe Samari. Nahe ŋkɛ 
keveyi ghəa ŋkɛ kawəndə kwele. 

10Pɛtɛa mbeli, se te ŋwale hwa'a te mbelia jama kevate ghə te ghena ta ŋkɛ. Ma 
ke hɛ sha geze: «Berete ta Shala nde zhɛrenyɛ kala wəndə, nya heka mbeli 
kaberete nya wəba.» 

11Kwele kwele veyite sleme hɛ yitea ghena ta ŋkɛ, ghalanza ve nda nza 
heheɓake ŋkɛ ke mbeli le wəshi nyi mene ŋkɛ. 

12Ma kwa yɛhwe Ghena kwatenca nya ganyɛ nya gezete nda Filipe ke hɛ hɛ te 
Meghea Shala ba'a te sləa Yɛsə Kriste ne, pa mbeli menete nda batɛme ke hɛ, 
zhili ba'a mi. 

13Pa Simon le ghəa ŋkɛ yɛhwe ghena ta Yɛsə, pa mbeli menete nda batɛme. 
Ntishɛ ŋkɛ yitea Filipe, heɓake ŋkɛ va wəshi meŋele nyi jama jama ba'a wəshi 
kencɛ wəshi nyi meŋele nyi kemene geva. 

14Ma kwa fave ka ghwene ta Yɛsə Kriste nyi mbe Zhɛrəzalɛm nahe ka Samari 
keyɛhwe ghena ta Shala ne, pa hɛ ghwenakɛ yɛ Piyɛre le Zhaŋe kalə sha hɛ. 

15Hwa'a hɛ mbe Samari, ntake hɛ kasəkwə ghə kezha kemave Sefəa Shala ka 
Samari. 

16Va nya nakama Sefəa Shala kase sha hɛ, deke te sləa Nde sleke ŋkwa Yɛsə 
menete nda batɛme mbeli ke hɛ. 

17Tagha gɛ, pa yɛ Piyɛre le Zhaŋe dapaghe dzeve kənəa hɛ, pa hɛ kemave Sefəa 
Shala. 

18Ma kwa nakɛ ke Simon nahe mbelia Yɛsə Kriste kekemave Sefəa Shala kwa 
dapaghe dzeve ka ghwene ta Yɛsə Kriste kənəa hɛ, pa ŋkɛ keleke nda cɛdɛ ke 
yɛ Piyɛre le Zhaŋe, 

19ma ke sha hɛ: Ndeke ɗa mə berete nya kala nya yitea kemave Sefəa Shala 
wəndə nya vaghe dzeve 'ya kənə. 

20Ma ke Piyɛre shɛ: «Mte ŋa tagha le cɛdɛa ŋa. Kawəsə kepa berete nya ndeke 
nda Shala ke mbeli gəmə na? 

21Ma gha, zhigə ŋa ŋa wəsə shɛ hwa slene nya ya ɓɛhwɛ we, kwa nza ŋkɛ kenza 
wənəa ŋa tiɗiɗi kwa kema ta Shala we. 

22Mpi dzeve te zəzə kwa ndiremi ta ŋa nya, səkwə Nde sleke ŋkwa. Ma kezhɛ 
heli ŋkɛ ne, katekelemte ghena nya zəzəte na ŋkɛ te wənə. 

23Tewəmbəreke nahe 'ya kenakɛ 'yaghwake mehele ta ŋa, mava ta jaɗafa na.» 

24Ma ke Simon sha yɛ Piyɛre le Zhaŋe: «Mpi ɗa nda mə dzeve ke Nde sleke ŋkwa 
le ghəa ŋayɛ kezha ɗema pɛtɛa wəshi nyi geze nyi yɛ kamene ɗa geva.» 

25Ma kwa neghamte fete hɛ yitea Yɛsə ba'a kwa gezemte ghena ta ŋkɛ hɛ ne, pa 
yɛ Piyɛre le Zhaŋe zhɛneghe geva kadzeme Zhɛrəzalɛm. Ghena kwatenca nya 
ganyɛ yageze nda hɛ kwa hweŋkwa ke mbeli nyi mbe kweci meleme nyi ɓɛhwɛ 
ɓɛhwɛ ta ka Samari kwele kwele. 

Yɛ Filipe le nde Ɛtiyopi 

26Ma ke nde ghwene ta Nde sleke ŋkwa sha Filipe: «Sate, kwiɗi laka bela kwa 
zeme, kwa hweŋkwa nya kesawa pelɛ Zhɛrəzalɛm kadzawa Gaza hweŋkwa. 
Wəndə shɛ kwa hweŋkwa shɛ we.» 

27Pelɛhetɛme Filipe, ntəŋə ŋkɛ. Pɛkwe kwete wəndə kwa hweŋkwa shɛ, nde 
Ɛtiyopi ŋkɛ nya ketsewe tsewe, wəndə nya te ghəa wəshia Kandase, male nya 
kameghe mbe Ɛtiyopi. Sawa pelɛ Zhɛrəzalɛm ŋkɛ kahawe va Shala. 

28Kalə sha ghɛa ŋkɛ zhɛne geva ŋkɛ. Mentishɛ ŋkɛ kwa wəmata nya ntsehe 
gədəwə kajaŋga palepa ta Ɛzayi nde mɛ ŋkwa ta Shala. 

29Ma ke Sefəa Shala sha Filipe: «Hendeyite geva terasle yitea wəmata shɛ gi.» 

30Pa Filipe hendave nda geva le hwɛ, fa ŋkɛ ne, kajaŋga nde Ɛtiyopi te palepa ta 
Ɛzayi. Ma ke 'yɛwete ve: «Kafa wəsə nya jaŋga nya na na tse na?» 

31Ma ke wəndəa shɛ: «Tsema nza 'ya kafate keɗema wəndə nya kencɛ ɗa ŋkɛ 
shɛ wa?» Pa ŋkɛ gezete nda ke Filipe kadzeme wəmata ba'a kantishɛ vare 
gheŋkɛ. 

32Wa nya ghena nya jaŋga ŋkɛ te palepa shɛ nya: «Nahe ŋkɛ kenza kala təmə 
nya kele mbeli kadzete ŋkwa kehene wəshi, kala zhɛgwəa təmə nya divə kwa 
kema ta nde tsehe shinti seyi te, kese ŋkɛ kaghwene mɛ we. 

33Nahe zləvə kekelemte geva te ba'a nahe mbeli kendeke nda fete. Wa nde 
tegeze ghena ta hwelefefia ŋkɛ wa? Kwa nza ŋkɛ nahe mbeli kekelehwe mpi 
shave hwe.» 

34Ma ke nde Ɛtiyopi sha Filipe: «Təhwə təhwə gezete, te ghəa wa geze ghena 
nya nde mɛ ŋkwa teke wa? Te ghəa ŋkɛ na, na te kwete wəndə na?» 

35Tagha gɛ, ntəŋə Filipe yitea geze ghena. Pa ŋkɛ ncɛte nda Ghena kwatenca nya 
ganyɛ ta Yɛsə se te ghena nya jaŋgate ŋkɛ. 

36Ma dzeghwa hɛ ne, hwa'a hɛ te ŋkwa nya nza yɛmə. Ma ke wəndəa shɛ shɛ: 
«Wa nya yɛmə nya. Wa wəsə nya kefɛa ɗa kekele batɛme wa?» 

37Ma ke Filipe shɛ: «Ma keyɛte ghena shɛ na le wənəa ŋa fəyitekeghə ne, 
kamene ŋa batɛme mbeli.» Ma ke wəndəa shɛ: «Nahe 'ya keyɛhwe Yɛsə Kriste 
ya kaWəzege ta Shala.» 

38Pa hɛ ghereŋeyi gədəwə, ɓeɓərəkwə hɛ sawa pelɛ wəmata kadzawa yɛmə. Pa 
Filipe menete nda batɛme. 

39Ma kwa same hɛ kwa yɛmə ne, pa Sefəa Nde sleke ŋkwa kelemte Filipe. 
Kezhɛne wəndəa shɛ nakɛ ŋkɛ we, cape ŋkɛ yitea dzeghwa ta ŋkɛ le zlama. 

40Pa Filipe sləyi geva mbe Azot. Cape ŋkɛ kadzembe Sɛzarɛ. Ma kwa hweŋkwa 
ne, kageze nda Ghena kwatenca nya ganyɛ ŋkɛ dzeyi mbe pɛtɛa yɛ meleme. 

Slene 9 

Sol kazhɛre kande zele Yɛsə 

1Ma Sol le ŋa ŋkɛ ne, keveci keveci ɗe mpə ta mbeli nyi kezele Nde sleke ŋkwa 
ŋkɛ. Cape ŋkɛ kalə sha wəndə kwelea ka dzeghe Shala 

2ba'a 'yɛwete yɛ palepa va ke mbelia jama ta cɛ kesəkwə ghə nyi mbe Damas. 
Ma kentsate mbeli nyi kezele hweŋkwa ta Nde sleke ŋkwa ŋkɛ, zhili keɗema mi 
mbe ne, katefə hɛ ŋkɛ kehwepe hwepe kase teke mbe Zhɛrəzalɛm. 

3Ntəŋə ŋkɛ kwa hweŋkwa. Ma takwa takwa ŋkɛ yitea Damas ne, vəkə kwete 
waŋe sawa pelɛ ghweme kadzeghə, kaɓele ŋkɛ tɛawe tɛawe. 

4Tahwepare ŋkɛ te hɛɗi, pa ŋkɛ fate kwete ghena, ma ke: «Sol, Sol, yitea wa 
ghweze mɛ na hwa 'ya wa?» 

5Ma ke Sol: «Wa sləa ŋa wa Nde sleke ŋkwa?» Ma ke ŋwələa shɛ shɛ: «'Ya ya 
kaYɛsə nya ghweze mɛ na hwe. 

6Ama sate, kwiɗi kadzembe meleme, kategeze ŋa wəsə nya temene na mbeli 
mbagha.» 

7Pa mbeli nyi kebeghe Sol ghereŋenji, hehake hɛ, kashɛ hɛ geze kwete ghena va 
ghazlənə we. Kafa ghena shɛ hɛ, ama kenakɛ wəndə hɛ we. 

8Pelɛhetɛme Sol sate te ŋkwa, newe ke sha ŋkwa ne, kashɛ newe ŋkwa we. Pa 
mbeli keseve ŋkɛ te dzeve kala ghwələ kadzembe Damas. 

9Hɛ mahekene menete ŋkɛ kaghwələ, kaɗema kazeme wəsə kezeme ba'a kasa 
wəsə kesa. 

10Kwete wəndəa Yɛsə nya nza sləa ŋkɛ kaAnaniyas ya mbe Damas. Pa Nde sleke 
ŋkwa ncɛte nda geva, ma ke shɛ: «Ananiyas.» -- «Wa nya 'ya nya, Nde sleke 
ŋkwa», a ke Ananiyas. 

11Ma ke Nde sleke ŋkwa shɛ: «Sate, kwiɗi tsetsenya kwa hweŋkwa nya nza sləa 
ŋkɛ kahweŋkwa nya Tiɗiɗi shɛ na dzeki ghɛa Zhəwdas, 'yɛwete nde Tarse nya 
nza sləa ŋkɛ kaSol. Ghə yasəkwə ŋkɛ tsetsenya 

12ba'a newe yanewe wəndə nya nza slə kaAnaniyas ŋkɛ kadzeki kezha dape 
dzeve kənə yitea newe ŋkwa ŋkɛ zhɛkwa.» 

13Ma ke Ananiyas shɛ: «Nde sleke ŋkwa, nahe 'ya kefate ghena nya geze mbeli 
te wəndəa shɛ ba'a wəshi nyi ndiremi ndiremi nyi menete nda ŋkɛ ke mbelia 
ŋa pelɛ Zhɛrəzalɛm. 

14Kezha gheŋkɛ se ŋkɛ teke le berete nya ndeke nda mbeli nyi te ghəa ka dzeghe 
Shala kezha kese mbeli nyi keheka sləa ŋa.» 

15Ma ke Nde sleke ŋkwa shɛ: «Kwiɗi, nahe 'ya kentave wəndəa shɛ kezha nza 
kande negha fete ta ɗa mbe kema ta kweci hwelefefi ba'a ka meghea kɛfia nci, 
tsagha ka Israyɛl perə. 

16'Ya le ghəa ɗa nde tencɛ nda yaka nyi tesa ŋkɛ tewəmbəreke sləa ɗa.» 

17Tagha gɛ, cape Ananiyas. Hwa'a ŋkɛ ki ghɛa shɛ, pa ŋkɛ dapaghe dzeve kənəa 
Sol, ma ke shɛ: «Sol, wəza meyɛ ɗa, nahe Nde sleke ŋkwa Yɛsə nya kencɛte ŋa 
geva kwa hweŋkwa nya se na kadzeghwa kwa keghweneke ɗa sha gha kezha 
zhɛne na kanewe ŋkwa ba'a kezha nza na viɗikɛ va Sefəa Shala.» 

18Te ŋkwa shɛnyɛ ne, telakwe kwete wəsə teɗe sawa te ntsə ta ŋkɛ kala jɛpəli, 
kanewe ŋkwa ŋkɛ ghwɛaɗɛaɗɛa zhɛkwa. Pa ŋkɛ sate te ŋkwa ba'a pa mbeli 
menete nda batɛme. 

19Ma kwa zehwe wəsə kezeme ŋkɛ ne, pa geva ta ŋkɛ kemave berete zhɛkwa. 

Sol kazlape ghena ta Yɛsə kwa Damas 

Pa Sol hɛakɛ hɛ le ka təkwə təkwə Yɛsə nyi kwa Damas. 

20Te ŋkwa shɛnyɛ, ntake ŋkɛ kazlape nda ghena ke mbeli mbe cɛ kesəkwə ghə, 
ma ke: «Yɛsə ya kaWəzege ta Shala.» 

21Heheɓake mbeli nyi kefa ghena ta ŋkɛ, ma ke hɛ: «Ashɛ wəndə nya nde mpə 
mbeli nyi keheka sləa Yɛsə mbe Zhɛrəzalɛm wəka? Ashɛ yitea kese hɛ kalə sha 
mbeli nyi te ghəa ka dzeghe Shala se ŋkɛ teke wəka?» 

22Ama nahe berete kembakete nda geva ke Sol yitea geze ghena ta Yɛsə, kashɛ 
ka Zhəwif nyi mbe Damas zhɛne nda kwete ghena kwa ncɛte nda ŋkɛ ke hɛ nahe 
Yɛsə ya kaMɛsi we. 

23Kwetere wəmbəa hɛ ɓɛhwɛ ne, pa ka Zhəwif tsate ghena kezha pesle Sol. 

24Ama pa Sol fate ghena shɛ. Kalə mbeli kaya mɛ degha ta meleme viɗi le veci 
kezha pesle ŋkɛ. 

25Ama pa mbeli nyi yite keleghe ŋkɛ dzawa te zli kwa kwaciga le zewe. 

Sol pelɛ Zhɛrəzalɛm 

26Ma kwa dzeme Zhɛrəzalɛm Sol ne, pa ŋkɛ dzeghakɛ kajikə geva le mbeli nyi 
ketəkwə təkwə Yɛsə. Ama nahe pɛtɛa mbeli keghazlənənji ve, kayɛ kande 
təkwə təkwə Yɛsə nya kaganda ŋkɛ we. 

27Pa Barnabas beghakɛ ŋkɛ kalə sha ka ghwene ta Yɛsə Kriste ba'a gezete nda 
ke hɛ tsema tsema nakɛ Nde sleke ŋkwa Sol kwa hweŋkwa ba'a tsema tsema 
gezete nda Nde sleke ŋkwa. Pa ŋkɛ gezete nda ke hɛ tsema tsema ncɛte nda 
ghena ta sləa Yɛsə Sol le hwepe ghə ke ka Damas. 

28Ghala se mɛa vecia shɛ, jikə yɛ Sol le ka ghwene ta Yɛsə, dzeyi teke dzeyi teke 
ŋkɛ mbe Zhɛrəzalɛm kageze ghena te sləa Nde sleke ŋkwa le hwepe ghə. 

29Kageze nda ghena ke ka Zhəwif nyi kegeze ghena ta ka Grɛk perə, kaghəpə Sol 
le hɛ. Kazele hweŋkwa mbelia shɛhɛ kapesle ŋkɛ. 

30Ma kwa fate ka kesaka meghekɛ, pa hɛ begheghe Sol kadzembe Sɛzarɛ, zhɛne 
ne, kadzembe Tarse. 

31Tagha gɛ, kwelɛŋe ya va Jikə ta ka Kriste nyi mbe Zhəwdɛ, Galilɛ ba'a Samari. 
Kantsə geva hɛ ba'a kahawe hɛ va Shala, kambake geva hɛ laka kemane ta Sefəa 
Shala. 

Mbele ta Ɛnɛ 

32Ma kwa nza Piyɛre kadzeghwa te yayata hɛɗi ne, pa ŋkɛ dzawa sha mbelia 
Shala nyi mbe Lida. 

33Pa ŋkɛ sləyi kwete wəndə nya nza sləa ŋkɛ kaƐnɛ, meɓelahe ŋkɛ te gezle ta 
ŋkɛ ghala va deghese, kemte mte geva ta ŋkɛ. 

34Ma ke Piyɛre shɛ: «Ɛnɛ, wa nya Yɛsə Kriste nya kambe ŋa. Sate, kelete gezle 
ta ŋa.» Te ŋkwa shɛnyɛ ne, pelɛhetɛme ŋkɛ. 

35Ma kwa nakɛ wəndəa shɛ ka Lida ba'a ka Saron ne, pa hɛ zhɛreke geva kase 
sha Nde sleke ŋkwa. 

Dorkas kazhɛne kanza teghweme 

36Kwete male nya keyɛte Yɛsə nya nza sləa kaTabita ya shɛ mbe Zhopɛ. Ma 
ghena mbe sləa nta le ghena ta ka Grɛk ne, Dorkas, geze ta ŋkɛ, kɛme. Kakwa 
mcɛlə nde ba'a kaɗa nda wəshi nde ke ka titikwəa kɛfi. 

37Pa zereghwe keseve vəa ŋkwa shɛ, mtiwə nde. Ma kwa pɛkɛ ŋkɛ mbeli ne, pa 
mbeli keleghe ŋkɛ kadzeme cɛ nya mencikə. 

38Takwa takwa yɛ Lida le Zhopɛ. Ma kwa fave ka təkwə təkwə Yɛsə mbe Lida 
Piyɛre ne, pa hɛ ghwenakɛ nda mɛ laka mbeli bake, ma ke hɛ shɛ: «Təhwə 
təhwə, nde kadzembe meleme ta n'yɛ kahe kahe.» 

39Ntəŋə Piyɛre le hɛ te ŋkwa shɛ. Ma kwa ntsehe hɛ ne, pa mbeli begheghe 
kadzeme cɛ nya pelɛ ghəa cɛa shɛ. Pɛtɛ ka wedidi nyi tagha tseneke nda geva le 
nehwene, pa hɛ ncɛte nda yɛ tɛagware ba'a lekwesa nyi tsate Dorkas kwa nza 
nde mba teghweme. 

40Pa Piyɛre gezete nda ke mbeli kajive. Pa ŋkɛ gwəɗəŋə kasəkwə ghə. 
Tewətelɛwe zhɛrete geva laka wəndə kemte mte, ma ke: «Tabita, sate ŋa.» Pa 
malea shɛ pelakɛ ntsə. Ma kwa nakɛ Piyɛre nde ne, pa nde sate nda mentishɛ. 

41Pa Piyɛre keseve ŋkɛ te dzeve ba'a kesakate ŋkɛ. Pa ŋkɛ hekakɛ mbelia Yɛsə 
ba'a ka wedidi, pa ŋkɛ ncɛte nda ŋkɛ teghweme ke hɛ. 

42Nahe pɛtɛa ka Zhopɛ kefave ghena shɛ, kwele kwele nyi keyɛhwe Nde sleke 
ŋkwa. 

43Pa Piyɛre teməakɛ temə kwele kwele mbe Zhopɛ, ki ghɛa Simon nde keɓe 
hweta. 

Slene 10 

Piyɛre ki ghɛa Kornɛy 

1Kwete wəndə ya shɛ kwa Sɛzarɛ nya nza sləa ŋkɛ kaKornɛy. Nahe ŋkɛ kenza 
kawəndə nya te ghəa sewajɛa ka Rome gwəmsə nya heka mbelia kawəvəsəa 
sewajɛa ka Itali. 

2Kande zele Shala wəndəa shɛ, kwele kwele hawe ŋkɛ ve, tsagha mbeli nyi ki 
ghɛa ŋkɛ pɛtɛ. Kwele kwele kemane ka titikwəa kɛfi nyi hwa ka Zhəwif ŋkɛ, te 
ŋkwa shɛ te ŋkwa shɛ səkwə ghə ŋkɛ. 

3Ma te kwete hɛ, kwa mtsa veci ne, pa ŋkɛ nakɛ nde ghwene ta Shala. Ma kwa 
dzeki nde ghwenea shɛ shɛ ne, ma ke hekakɛ ŋkɛ: «Kornɛy.» 

4Walaŋe ke le ghazlənə, ma ke: «Wa wəsəa shɛ wa, Nde sleke ŋkwa.» Ma ke nde 
ghwene ta Shala shɛ: «Kezaghəyite səkwə ghə ta ŋa ba'a kemane ta ŋa laka 
titikwə Shala we, mbe zəzə ŋa ŋkɛ. 

5Ma tsetsenya gɛ, ghwene mbeli kadzawa Zhopɛ yitea heka kwete wəndə nya 
nza sləa ŋkɛ kaSimon, nya hekate nda slə mbeli ɓiyitsa kaPiyɛre. 

6Ki ghɛa Simon nde keɓe hweta nya nza ghɛa ŋkɛ mɛa ndərə ŋkɛ.» 

7Ma kwa dzeghwanyɛ nde ghwene ta Shala nya kese kageze nda ghena ne, pa 
Kornɛy hekakɛ mbelia ŋkɛ bake ba'a kwete sewajɛ nya nza ŋkɛ le ghalanza, nya 
kehawe va Shala kwele kwele. 

8Pa ŋkɛ gezete nda wəsə nya kemenete nda geva ke hɛ ba'a ghweneghe hɛ 
kadzawa Zhopɛ. 

9Ma te hendɛ ta ŋkwa kwa hweŋkwa hɛ kalə ba'a kwa nza hɛ takwa takwa yitea 
Zhopɛ ne, tarame Piyɛre pelɛ dɛɓere nya kənəa ghɛ kezha səkwə ghə, kala wəsə 
kwa ghə veci. 

10Pa ma zhɛte nda, kaɗe ŋkɛ kazeme wəsə kezeme. Ma mbe mene nda wəsə 
kezeme mbeli ne, pa ŋkɛ nakɛ kwete wəsə laka kelɛŋə. 

11Pa ŋkɛ nakɛ ŋkwa kedzeme ghweme kepele pele: kasawa kwete wəsə kala 
gwada nya wəba nya keseve mbeli te sleme wəfaɗe kadzete hɛɗi. 

12Ma te gwada shɛ ne, pɛtɛa mama ta wəshi, wəshi nyi kentsehe geva dzate te 
hɛɗi ba'a 'yɛ nyi kezlə yitea ghweme ya shɛ. 

13Ma ke ŋwələ shɛ: «Piyɛre, sate te ŋkwa, henekɛ ba'a zehwe.» 

14Ma ke Piyɛre zhɛnete: «Ewə, Nde sleke ŋkwa we! Kegha 'ya kazehwe wəsə 
kezeme nya kefɛake geva keɗema nya wale wale we.» 

15Ma ke ŋwələ shɛ zhɛkwa: «Ma wəsə nya zhɛrete Shala wɛŋe ne, gezema na 
kawəsə nya wale wale ŋkɛ ma.» 

16Mahekene zhigə menete geva ŋkɛ, kwetere wəmbəa ŋkɛ te ŋkwa shɛnyɛ ne, 
pa wəsəa shɛ keleghe geva kadzeme ghweme. 

17Keyirə yirə Piyɛre va ghena shɛ, ma ke: «Wa yaɗe wəsə nya nakɛ nya 'ya kancɛ 
ɗa tse wa?» Ma mbeli nyi ghweneke nyi Kornɛy, pelɛ hɛ kwa degha ka'yɛwe 
ghɛa Simon vəa ŋkwa shɛ. 

18Pa hɛ hekakɛ ŋkwa, ma ke hɛ 'yɛwete: «Teke Simon nya heka mbeli kaPiyɛre 
na?» 

19Mba Piyɛre kazəzə ghena ta wəsə nya nakɛ nya ŋkɛ laka kelɛŋə shanda, nda 
gezete ghena nda Sefəa Shala, ma ke shɛ: «Wa nyi mbeli nyi mahekene teke 
kazele ŋa. 

20Sate ba'a dzawa sha hɛ, kwiɗi le hɛ, mba na kezhɛne ghə, kwa nza ŋkɛ 'ya nde 
ghweneke hɛ.» 

21Pa Piyɛre sawa sha mbelia shɛhɛ, ma ke: «'Ya ya kawəndə nya zele yɛ. Yitea 
wa se yɛ wa?» 

22Ma ke hɛ shɛ: «Kornɛy, wəndə nya te ghəa ka sewajɛ nde ghweneke n'yɛ. 
Wəndə nya tiɗiɗi ŋkɛ, kahawe ŋkɛ va Shala. Pɛtɛa ka Zhəwif kaɗe ŋkɛ. Nahe nde 
ghwene ta Shala kegezete nda kezha heka ŋa yitea fa ghena nya tegeze nda na.» 

23Pa Piyɛre fəghe hɛ kadzeki ghɛ ba'a ndeke nda ŋkwa kehɛ ke hɛ. Ma masheke 
ne, cape ŋkɛ le hɛ, pa kweci ka kesaka ma nyi mbe Zhopɛ begheghe ŋkɛ kalə. 

24Ma te kwa bake ta hɛ ne, hwa'a hɛ mbe Sɛzarɛ. Neghe yaneghe hɛ Kornɛy le 
mbelia ŋkɛ ba'a ka mcɛhɛnyɛ ganji nyi hekakɛ ŋkɛ. 

25Ma vəa ŋkwa nya dzeki Piyɛre ne, kashave Kornɛy kezha begeme le. Pa ŋkɛ 
gwəɗəŋə kwa kema ta ŋkɛ kezha hawe ve. 

26Pa Piyɛre kesakate ŋkɛ, ma ke shɛ: «Sate, wəndə ŋelɛ 'ya kala gha perə.» 

27Ntake ŋkɛ kageze ghena le Kornɛy, shilimə ŋkɛ ki ghɛ hwa mbeli kwele kwele 
nyi ketsenete geva. 

28Ma ke sha hɛ: «Nahe yɛ keɗepe mahalegə ŋkɛ sha ka Zhəwif kejikə geva le nde 
mtake, mahalegə ŋkɛ sha hɛ kedzeki ghɛa ŋkɛ perə. Ama nahe Shala kencɛte ɗa 
kezha ɗema 'ya kenewe kwete wəndə kala wəndə wale wale keɗema kala 
wəndə nya kehitema geva. 

29Vatse se 'ya kwa hekakɛ ɗa yɛ, kese 'ya kaghəpə we. Kaɗe 'ya kaɗepe wəsə 
nya hekakɛ ɗa yɛ yite tsetsenya.» 

30Ma ke Kornɛy: «Hɛ mahekene ɓeshi, kasəkwə ghə 'ya ki ghɛa ɗa kwa mtsa 
veci ŋkwa. Vəkə kwete wəndə kwa kema ta ɗa le lekwesa nya keslesla. 

31Ma ke sha 'ya: Kornɛy, nahe Shala kefate səkwə ghə ta ŋa, kezaghəyite 
kemane nya kemane ka titikwəa kɛfi na ŋkɛ we. 

32Ghwenakɛ mbeli kadzawa Zhopɛ kaheka Simon nya heka mbeli kaPiyɛre. Ki 
ghɛa Simon, nde keɓe hweta nya nza ghɛa ŋkɛ mɛa ndərə ŋkɛ. 

33Te ŋkwa shɛnyɛ ghweneghe mbeli 'ya kaheka ŋa, megela kwa yɛhwe na kase. 
Tsetsenya teke ghen'yɛ pɛtɛ kwa kema ta Shala kezha fa ghena nyi ghweneke 
ŋa Nde sleke ŋkwa kageze.» 

Piyɛre kageze ghena ta Shala ki ghɛa Kornɛy 

34Tagha gɛ, ntake Piyɛre kageze ghena, ma ke: «Nahe 'ya keɗepe tsetsenya 
kaɗema Shala kanta ghala kwa mbeli. 

35Nahe yayata wəndə nya mbe yayata hwelefe nya kehawe ve ba'a nya tiɗiɗi 
kenza zeɗehwe nda. 

36Nahe Shala keghweneke ghena ta ŋkɛ laka ka Israyɛl, gheŋkɛ Ghena kwatenca 
nya ganyɛ ta ŋkɛ ta kwelɛŋe, nya kese laka Yɛsə Kriste Nde sleke pɛtɛa mbeli 
nyi te hɛɗi. 

37Nahe yɛ keɗepe wəsə nya kemenete geva te hɛɗia Zhəwdɛ. Nahe ŋkɛ keghate 
geva te hɛɗia Galilɛ, kwa sebe ta batɛme nya zlapete nda Zhaŋe ke mbeli. 

38Nahe Shala kevaghe berete ta Sefəa ŋkɛ kənəa Yɛsə nde Nazarɛt. Nahe yɛ 
keɗepe dzeghwa nya dzeghwate Yɛsə te yayata ŋkwa laka mene ganyɛ ba'a laka 
mbe mbeli nyi mbe dzeve ta gətəli, kwa nza ŋkɛ nahe Shala kenza le Yɛsə. 

39Ghen'yɛ ya kaka negha fete yitea wəshi nyi menete ŋkɛ te hɛɗia ka Zhəwif 
ba'a mbe Zhɛrəzalɛm. Nahe ka Zhəwif kepeslekɛ ŋkɛ laka baŋe ŋkɛ te sheghwə. 

40Gheŋkɛ yakelakame Shala same kwa kwele le mpi te kwa maheke ta hɛ. Pa 
ŋkɛ ndeke nda berete kencɛ nda ghə ke mbeli. 

41Ke mbeli pɛtɛ ncɛte nda ghəa ŋkɛ Yɛsə we, ama ke ghen'yɛ nyi kaka negha 
fete nyi tsehave Shala vəashi, nahe n'yɛ kezehwe ɗafa ba'a kesahwe wəsə kesa 
le kwetere wəmbəa same ta ŋkɛ kwa kwele. 

42Nahe Shala keghwenakɛ n'yɛ kezha zlape nda ke mbeli pɛtɛ ba'a kezha 
gheŋkɛ ya kawəndə nya veyi Shala kezha meha ghwə te mbeli nyi teghweme 
ba'a nyi kempə mpə. 

43Nahe pɛtɛa ka mɛ ŋkwa kegezete ghena te ghəa ŋkɛ. Ma ke hɛ: Ma yayata 
wəndə nya keyɛte ŋkɛ ne, katekelemte geva jaɗafa ta ŋkɛ te wənə.» 

Kweci hwelefefi kakemave Sefəa Shala 

44Ma vəa ŋkwa nya geze ghena shɛ Piyɛre ne, pa Sefəa Shala sawa kadzeghəa 
pɛtɛa mbeli nyi kefa ghena shɛ. 

45Heheɓake ka Kriste nyi kaka Zhəwif nyi kebeghakɛ Piyɛre, va nya peslaghe 
geva Sefəa Shala kənəa kweci hwelefefi. 

46Nahe hɛ kefa kageze kweci ghena ba'a katsahe kwelea Shala hɛ. Tagha gɛ, ma 
ke Piyɛre: 

47«Wa nde tefɛa ɓəmə kemene nda batɛme ke mbelia shɛhɛ le yɛmə kwa nza 
ŋkɛ nahe hɛ kemave Sefəa Shala kala gheɓəmə wa?» 

48Pa ŋkɛ gezete nda ke mbeli kamene nda batɛme ke hɛ le sləa Yɛsə Kriste. 
Tagha gɛ, pa hɛ səkwəve Piyɛre kezha hɛakɛ hɛ ŋkɛ le hɛ ɓɛhwɛ. 

Slene 11 

Ghena ta Piyɛre mbe Zhɛrəzalɛm 

1Nahe ka ghwene ta Yɛsə ba'a ka kesaka ma nyi kwa Zhəwdɛ kefave nahe kweci 
hwelefefi keyɛte ghena ta Shala le ŋa nci perə. 

2Ma kwa dzeme Zhɛrəzalɛm Piyɛre ne, ntake ka sla sla mɓɛta kaghəpə le. 

3Ma ke hɛ: «Wa raberə dzeki ghɛa mbeli nyi keslamtema mɓɛta na ba'a zehwe 
wəsə kezeme na le hɛ wa?» 

4Pa Piyɛre ɓelate nda wəsə nya kemenete geva ke hɛ se te kwa ghate. Ma ke: 

5«Ma kwa nza 'ya kasəkwə ghə mbe Zhopɛ ne, pa 'ya nakɛ kwete wəsə laka 
kelɛŋə. Pa 'ya nakɛ kwete wəsə kasawa pelɛ ghweme sha 'ya, kala gwada nya 
wəba, wəfaɗe bela te, kasawa terasle vare 'ya. 

6Newe 'ya sha ŋkwa nya mbe ne, pa 'ya nakɛ wəshi keseɗa nyi ki ghɛ, nyi 
kwamte, nyi kedzeghwa le hwə, 'yɛ nyi kezlə. 

7Tagha gɛ, ma ke ŋwələa sha 'ya: Sate Piyɛre, henekɛ ba'a zehwe. 

8Ma 'ya shɛ: Ewə, Nde sleke ŋkwa we, ghala yake ɗa mbeli ne, kegha wəsə nya 
kefɛake geva ba'a nya wale wale kadzawa mɛa ɗa we. 

9Ma ke ŋwələ sha 'ya sawa pelɛ ghweme ɓiyitsa: Zhɛrema wəsə nya veyi Shala 
wɛŋe na wale wale ma. 

10Mahekene zhigəa ŋkɛ kamene geva kala nyagha shɛ, taghanyɛ ne, vəwə pɛtɛa 
wəshia shɛhɛ keleghe geva kadzeme ghweme. 

11Te ŋkwa shɛnyɛ, pɛkwe mbeli mahekene ki ghɛ nya nza 'ya, same kwa Sɛzarɛ 
ghweneke ɗa hɛ mbeli. 

12Pa Sefəa Shala geze ɗa kalə le hɛ kaɗema kazhɛne ghə. Wa nyi ka kesaka ma 
nyi ŋkwaŋe nyi kebeghakɛ ɗa nyi teke, nahe pɛtɛa n'yɛ kedzeki ghɛa Kornɛy le 
hɛ. 

13Pa ŋkɛ gezete n'yɛ se ta nde ghwene ta Shala shɛ ki ghɛa ŋkɛ, ma ke shɛ: 
Ghweneghe wəndə kadzawa Zhopɛ kaheka Simon nya nza sləa ŋkɛ kaPiyɛre. 

14Kategeze ŋa ghena ta wəshi nyi kemenete geva nyi ketembele ŋa, gha le 
mbelia ŋa pɛtɛ. 

15Ma vəa ŋkwa nya ghate 'ya kageze ghena ne, pa Sefəa Shala sawa kadzeghəa 
hɛ, kala nya menete ŋkɛ le gheɓəmə kaghate. 

16Tagha gɛ, pa 'ya zəzəte ghena nya gezete Nde sleke ŋkwa, ma ke: Le yɛmə 
menete batɛme Zhaŋe, ama gheyɛ ne, le Sefəa Shala temene ŋayɛ batɛme mbeli. 

17Tsagha ne, nahe Shala kendeke nda wəsə nya kwetɛŋe ke mbelia shɛhɛ le 
gheɓəmə vəa ŋkwa nya yɛhwe ghena ta Nde sleke ŋkwa Yɛsə Kriste gheɓəmə. 
Wa ŋkɛ 'ya nda fɛa Shala 'ya kemene slene ta ŋkɛ wa?» 

18Ma kwa fate ghena shɛhɛ hɛ, tikə tikə hɛ, pa hɛ tsahekɛ Shala, ma ke hɛ: Nda 
kaganda deŋwa, nahe Shala kepelave nda hweŋkwa ke kweci hwelefefi kazhɛre 
wənəa nci ba'a kaŋ'we mpi. 

Ghate ta Jikə ta ka Kriste kwa Antiyoshe 

19Nahe mbeli kese kaghweze mɛ hwa mbelia Yɛsə Kriste se te mte ta Ɛtiyɛne. 
Pɛtɛ hɛ ketazemte geva. Kahwɛ kweci kadzawa Fɛnisi, kadzawa Shipre kweci, 
kadzawa Antiyoshe kweci. Ama deke ke ka Zhəwif zlape nda ghena ta Shala hɛ. 

20Pa kweci mbelia nci nyi yake mbeli mbe Shipre ba'a Sirɛne dzawa Antiyoshe. 
Ntake hɛ kageze nda Ghena kwatenca nya ganyɛ ta Nde sleke ŋkwa Yɛsə ke ka 
Grɛk. 

21Kwa nza berete ta Nde sleke ŋkwa le hɛ, kwele kwele mbeli nyi kezhɛrete 
wənəa nci laka nza kaka yɛte Shala. 

22Ma kwa fave ghena shɛ Jikə ta ka Kriste nyi pelɛ Zhɛrəzalɛm, pa hɛ ghweneghe 
nda Barnabas ke ka Antiyoshe. 

23Ma kwa ntsehe ŋkɛ ne, pa ŋkɛ nakɛ slene ganyɛ nya menete Shala ba'a 
zlamate zlama. Pa ŋkɛ ntsəte nda berete ke hɛ pɛtɛ kanza dɛŋe dɛŋe te Nde 
sleke ŋkwa. 

24Nahe Barnabas kenza kawəndə ganyɛ, nya viɗi va Sefəa Shala ba'a nya 
kendeke nda ghə ke Shala. Vatse se mbeli kwele kwele sha Nde sleke ŋkwa. 

25Kwa sebe ta ŋkɛ, cape Barnabas kadzawa Tarse kezha sepa Sol. 

26Ma kwa ntsate ŋkɛ ŋkɛ ne, pa ŋkɛ keleke ŋkɛ kadzembe Antiyoshe. Pa hɛ bake 
nci vanji hwa Jikə ta ka Kriste nya te ŋkwa shɛ ba'a tekete nda wəshi ke mbeli 
kwele kwele. Kwa Antiyoshe ghate mbeli kaheka ka təkwə təkwə Yɛsə kaka 
Kriste. 

27Ma vəa ŋkwa shɛ ne, nahe kweci ka mɛ ŋkwa ta Shala kesawa pelɛ Zhɛrəzalɛm 
kadzawa Antiyoshe. 

28Pa kwete wəndəa nci nya nza sləa ŋkɛ Agabəs, laka Sefəa Shala gezete tsema 
tsema temene geva ma nya wəba te hɛɗi pɛtɛ. Kaganda ne, nahe ma kemenete 
geva kala nya gezete ŋkɛ te və nya nza Klode kaSɛzar. 

29Tagha gɛ, pa ka təkwə təkwə Yɛsə tarete kezha ghwene wəsə yayata wəndə 
kala berete ta ŋkɛ kakemane ka kesaka ma nyi mbe Zhəwdɛ. 

30Pa hɛ tsenete cɛdɛ ba'a ghweneghe yɛ Barnabas le Sol kave nda ŋkɛ ke mbelia 
jama nyi mbe Zhəwdɛ. 

Slene 12 

Mbeli peslekɛ Zhake, mbeli veyi Piyɛre kwa daŋgayɛ 

1Ma vəa ŋkwa shɛ, ntake meghe Hɛrode kaghweze mɛ hwa kweci mbeli nyi mbe 
Jikə ta ka Kriste. 

2Pa ŋkɛ peslekɛ Zhake wəza meghekɛa Zhaŋe le kafayɛ. 

3Ma kwa nakɛ ŋkɛ zeɗehwe nda ŋkɛ ke ka Zhəwif ne, pa keseve Piyɛre ɓiyitsa, 
vəa ŋkwa gəsəkəa pɛaŋe nya ɗema tenjɛne hwe. 

4Ma kwa keseve Piyɛre Hɛrode kezha veyi kwa daŋgayɛ ne, wəfaɗe ŋkɛ nteyi 
wəvəsəa ka sewajɛ wəfaɗe wəfaɗe kezha ya ŋkɛ. Nahe ŋkɛ kezəzəte kameha 
ghwə te kwa kema ta ka Zhəwif kwetere wəmbəa gəsəkəa Pake. 

5Kwa daŋgayɛ Piyɛre ne, kawənə mbeli nyi mbe Jikə ta ka Kriste va səkwə Shala 
kaŋa ŋkɛ we. 

Piyɛre kasame kwa daŋgayɛ 

6Mbe ɗe Hɛrode kameha ghwə te Piyɛre kwa kema ta mbeli. Te viɗia shɛ, yitea 
hɛ Piyɛre kwelɛ tepe ta ka sewajɛ bake. Te hwepe ŋkɛ le zewe lɛ bake. Mɛa cɛ 
daŋgayɛ kweci ka sewajɛ kaya. 

7Vəkə nde ghwene ta Shala ncake nca, pa waŋe menete geva mbe cɛa shɛ. Pa 
nde ghwene ta Shala shɛ kwaɗakɛ Piyɛre te slerepe, feɗeghete ŋkɛ, ma ke shɛ: 
«Sate ŋa kahe kahe.» Gwelaŋe zewe lɛ teɗenyɛ same kwa dzeve ta ŋkɛ. 

8Ma ke nde ghwene ta Shala shɛ: «Hwepete hətə nya hwa hwəa ŋa ba'a seɗete 
tsahwa ta ŋa.» Tsagha shɛ Piyɛre menete. Ma ke nde ghwene ta Shala shɛ 
zhɛkwa: «Hwepete gwada ta ŋa ba'a zele ɗa.» 

9Pa Piyɛre same kwa daŋgayɛ kwa sebe ta nde ghwene ta Shala. Kezəzəte ŋkɛ 
kaganda wəsə nya menete nde ghwene ta Shala we, kwete wəsə yanakɛ ŋkɛ 
laka kelɛŋə ke ghəa ŋkɛ. 

10Pa hɛ zlakemte kwa ghate ta ŋkwa ka sewajɛ, tsagha kwa bake, hwa'a hɛ mɛa 
ghɛa ka daŋgayɛ nya gezlate wəsə keŋzle ta ŋkɛ mbeli le lɛ, dzeyi laka meleme 
mɛa ŋkɛ. Mɛa cɛa shɛ nde pelenyɛ le ghəa ŋkɛ kwa kema ta nci. Pa hɛ shave pelɛ 
te ŋwela, cape hɛ kwa hweŋkwa. Te ŋkwa shɛnyɛ ne, pa nde ghwene ta Shala 
slənyɛ yitea Piyɛre. 

11Ma kwa se mehele ta Piyɛre ne, ma ke: «Nda kaganda wəsə nya. Tsetsenya gɛ 
ne, nahe 'ya kefave Shala nde ghwenakɛ nde ghwene ta ŋkɛ, nahe ŋkɛ 
kembelete ɗa shave mbe dzeve ta Hɛrode ba'a va ghena nyi ndiremi ndiremi 
nyi ɗe ka Zhəwif kamene ɗa.» 

12Ma kwa ɗepe ŋkwa nya nza ŋkɛ te ŋkɛ ne, cape ŋkɛ kalə sha ghɛa Mari, 
meghekɛa Zhaŋe nya heka mbeli kaMark. Kwele kwele mbeli nyi ketsenete geva 
kezha səkwə Shala kiagha. 

13Ntake Piyɛre kaheka ŋkwa pelɛke kwa degha. Pa kwete kwete kwatera nya 
nza sləa nta kaRode hendeke geva kafa ghena wəndə nya keheka ŋkwa. 

14Ma kwa fa nde kamɛa Piyɛre ŋkɛ ne, pa nde sərəakɛ pele degha, ntəŋə le hwɛ 
kadzeki ghɛ le zlama kageze nda ke mbeli Piyɛre ya pelɛ kwa degha. 

15Ma ke hɛ shɛ: «Gezhi na yi!» Ma ke: «kaganda.» Tagha gɛ, ma ke hɛ: «Nde 
ghwene ta Shala ta ŋkɛ.» 

16Mba Piyɛre mbe heka ŋkwa shanda. Ma kwa pelemte degha hɛ ne, pa hɛ nakɛ 
ŋkɛ. Heheɓake hɛ pɛtɛ. 

17Pa ŋkɛ gezete nda ke hɛ kanza tikə tikə le dzeve ba'a ɓelate nda ke hɛ tsema 
tsema mbelete ŋkɛ Nde sleke ŋkwa same kwa daŋgayɛ. Ma ke zhɛkwa: «Geze 
nda mə ke Zhake ba'a kweci ka kesaka ma perə.» Pa ŋkɛ shavenyɛ kalə kadzete 
kwete ŋkwa. 

18Ma kwa kiɗi ŋkwa, ghena nya wəba ya va ka sewajɛ, pa hɛ 'yɛwete wəsə nya 
kemenete le Piyɛre kwelɛ ghəa nci. 

19Pa Hɛrode ghweneghe mbeli kazele ŋkɛ te yayata ŋkwa, ama kesləyi ŋkɛ hɛ 
we. Pa ŋkɛ 'yɛwete ghena va ka sewajɛ nyi kaya ŋkɛ, pa ŋkɛ gezete kezha mpə 
hɛ mbeli. Kwa sebe ta ŋkɛ, cape Hɛrode slə mbe Zhəwdɛ kadzawa Sɛzarɛ, pa 
ŋkɛ teməakɛ temə kwagha. 

Mte ta Hɛrode 

20Kwele kwele wepenyɛ wənəa Hɛrode va ka Tir ba'a ka Sidon. Pa mbelia shɛhɛ 
tsahwe ghena kwelɛ ghəa nci kezha lə shɛ. Pa hɛ kesehwe mehele ta Blastəs, 
wəndə nya te ghəa wəshi nyi ki ghɛa meghe. Pa hɛ lə sha Hɛrode kezha tseɓa 
ghena ta nza kwelɛŋe le, kwa nza ŋkɛ se te hɛɗia Hɛrode se wəshi kezeme nyi 
te hɛɗia nci. 

21Te veci nya tsahwe ghena ta nci hɛ, pa Hɛrode seɗete lekwesa meghe, ntishɛ 
ŋkɛ pelɛ pasla kazlape nda ghena ke mbeli. 

22Ma ke mbeli tsate lewela: «Wəndə nde geze nya ghena we, ama shala.» 

23Ama te ŋkwa shɛnyɛ ne, pa nde ghwene ta Shala mpave Hɛrode va nya ɗema 
ŋkɛ kevate zləvə te Shala. Pa menciɗi zehwe ŋkɛ, mtiwə ŋkɛ. 

24Nda pesle yapesle geva ghena ta Shala mbe kema mbe kema. 

25Ma kwa kiɗimte slene ta nci yɛ Barnabas le Sol mbe Zhɛrəzalɛm ne, pa hɛ 
zhɛnakawa geva ba'a kelakawa Zhaŋe nya heka mbeli kaMark yitea hɛ. 

Slene 13 

Mbeli kanta yɛ Barnabas le Sol kezha slene 

1Mbe Jikə ta ka Kriste nya mbe Antiyoshe ne, ka mɛ ŋkwa ta Shala ba'a ka teke 
nda wəshi ke mbeli ya shɛ: Barnabas, Simon nya heka mbeli kande Ŋkereyi, 
Ləsiyəs nya kande Sirɛne, Manayɛn nya mandala Hɛrode nya kesleke Galilɛ ba'a 
Sol. 

2Te kwete hɛ kwa tsenete geva hɛ kezha səkwə Nde sleke ŋkwa ba'a kezha 
mene səwəmayɛ ne, ma ke Sefəa Shala sha hɛ: «Veyi ɗa mə yɛ Barnabas le Sol 
tekeleke kezha slene nya hekakɛ hɛ 'ya yite.» 

3Pa hɛ səkwəte ghə ba'a menete səwəmayɛ, pa hɛ dapaghe dzeve kənəa yɛ 
Barnabas le Sol ba'a sərəakɛ hɛ kaslə. 

Slene ta yɛ Barnabas le Sol mbe Shipre 

4Ma kwa ghwenakɛ hɛ Sefəa Shala ne, cape yɛ Barnabas le Sol kadzawa Sɛləsi. 
Ma kwagha ne, pa hɛ dzawa kwambelə kalə kadzembe meleme ta ka Shipre. 

5Ma kwa ntsehe hɛ mbe Salamine, ntake hɛ kazlape nda ghena ta Shala ke mbeli 
mbe cɛ kesəkwə ghə ta ka Zhəwif. Zhaŋe Mark ya yitea hɛ kezha kemane hɛ. 

6Pa hɛ jivenji mbe hɛɗia Shipre hwa'a mbe Pafos. Te hɛɗi shɛ ne, pa hɛ begeme 
le kwete nde mene ghwɛ nya nza sləa ŋkɛ kaBar-Yɛsə. Nde Zhəwif nya keveyi 
ghəa ŋkɛ kande mɛ ŋkwa ŋkɛ. 

7Wəndə nya ki ghɛa ŋgwamna Sɛrzhiyəs Pawələs, wəndə nya kentsehwele 
ntsehwele ŋkɛ. Pa ŋkɛ hekakɛ yɛ Barnabas le Sol kezha fa ghena ta Shala. 

8Ama Ɛlimas nde mene ghwɛ sləa Bar Yɛsə le ghena ta ka Grɛk. Pa ŋkɛ nde fɛake 
hɛ ba'a ɗe kaghwete ŋgwamna yitea ɗema ŋkɛ kayɛ ghena ta Yɛsə. 

9Ma kwa viɗikɛ Sol nya heka mbeli kaPol Sefəa Shala ne, pa ŋkɛ vate ntsə te 
Ɛlimas. 

10Ma ke shɛ: «Gha nya kentsehwele ntsehwele ba'a nya 'yaghwa mehele, 
wəzege ta gətəli ba'a nde ghema ta wəsə ganyɛ, katefɛa na yitea beze hweŋkwa 
nyi tiɗiɗia tiɗiɗia ta Nde sleke ŋkwa tse yi? 

11Ma tsetsenya gɛ, fate: kateve ɗa Nde sleke ŋkwa te gha, katenza na kaghwələ 
ba'a katezhɛne kanewe waŋea veci kavə ɓɛhwɛ we.» Te ŋkwa shɛnyɛ ne, təpəkə 
Ɛlimas kaghwələ, nahe ŋkɛ kenza mbe ŋkwesle. Ntake ŋkɛ kazhɛre geva kezha 
zele wəndə kekese ŋkɛ te dzeve. 

12Ma kwa nakɛ wəsə nya kemenete geva ŋgwamna ne, pa ŋkɛ yɛhwe Yɛsə. Nahe 
ŋkɛ kenza heɓake va wəsə nya teke nda ka ghwene ta Yɛsə Kriste ke mbeli te 
Nde sleke ŋkwa. 

Yɛ Pol le Barnabas mbe Antiyoshe ta ka Pisidi 

13Pa yɛ Pol le mbeli nyi yite dzawa kwambelə kwa Pafos kadzawa Pɛrzhɛ te 
hɛɗia Pamfili. Te ŋkwa shɛ nehemte geva Zhaŋe Mark le hɛ, Pa ŋkɛ zhɛneghe 
geva kadzeme Zhɛrəzalɛm. 

14Ghenci le ŋa nci ne, cape hɛ same kwa Pɛrzhɛ kadzawa Antiyoshe ta ka Pisidi. 
Ma te veci kezhɛne mpi ne, pa hɛ dzembe cɛ kesəkwə ghə, ntishɛ hɛ mbe. 

15Ma kwa jaŋgate palepa ta wəshi mahalegə ba'a ŋa ka mɛ ŋkwa mbeli ne, ma 
ke mbeli nyi te ghəa cɛ kesəkwə ghə sha yɛ Pol le Barnabas: «Ka kesaka ma, ma 
kenza ghena va gheyɛ kezha mtsehe nda berete ke mbeli, geze mə tsetsenya.» 

16Pa Pol sate te ŋkwa ba'a gweɗakwete hɛ le dzeve, ma ke: «Gheyɛ ka Israyɛl 
ba'a gheyɛ nyi kehawe va Shala, fa mə ghena ta ɗa! 

17Nahe Shala ta hwelefe ta Israyɛl kentave ka shihɛ ɓəmə, nahe ŋkɛ keyate hɛ 
kwele kwele vəa ŋkwa nya nza hɛ kaka se se te hɛɗia Ɛzhipte, nahe ŋkɛ 
kefəakame hɛ same kwa Ɛzhipte le berete ta dzeve ta ŋkɛ. 

18Nahe ŋkɛ kesəwəhwe ghena yitea hɛ kava gare wəfaɗemsə te ɓerama. 

19Nahe ŋkɛ kezamte sebe te kweci hwelefefi mberefaŋe te hɛɗia Kanan ba'a 
kendeke nda hɛɗia nci ke mbelia ŋkɛ kaŋa nci. 

20Pɛtɛ ghena nyi kemenete geva kava gare gwəmsə wəfaɗe ba'a mcɛfemsə. Ma 
kwetere wəmbəa ŋkɛ, pa ŋkɛ ndeke nda mbeli ke hɛ, ka meha ghwə sləa nci, 
hwa'a te vəa Saməyɛl nde mɛ ŋkwa ta Shala. 

21Ma kwa 'yɛwe meghe hɛ va Shala ne, pa ŋkɛ ndeke nda Sawəl, wəzege ta Kish, 
hwelefe ta Bɛnjamɛn ke hɛ, va wəfaɗemsə menete ŋkɛ mbe meghea shɛ. 

22Ma kwa kelemte Sawəl Shala, pa ŋkɛ veyi nda David kameghe ke hɛ. Ma ke 
gezete nda ghena te ghəa ŋkɛ: Nahe 'ya kesləyi David, wəzege ta Zhɛsɛ, wəndə 
nya nza wənəa ŋkɛ kala ŋa ɗa, nya ketemene wəshi nyi ɗe 'ya. 

23Hwa hwelefefia David se Yɛsə nya veyi Shala kande mbele ka Israyɛl, kala nya 
kemeɗeyi ŋkɛ. 

24Ma nda tese Yɛsə ne, nahe Zhaŋe kezlapete nda ghena ta batɛme kezhɛre 
wənə ke ka Israyɛl. 

25Ma te keɗaŋe ta slene ta Zhaŋe ne, ma ke gezete: Wa ŋkɛ 'ya pe sha zəzə wa? 
Kenza 'ya kawəndə nya neghe yɛ we. Ama fate mə: Katese ŋkɛ kwetere wəmbəa 
ɗa, kehi 'ya kanza kawəndə nya kepele zewe nyi mbe tsahwa ta ŋkɛ we. 

26Ka kesaka ma, gheyɛ hwelefe ta Abraham ba'a gheyɛ nyi kehawe va Shala ne, 
kezha gheɓəmə ghweneke geva ghena kembele ŋkwa nya. 

27Kefate ghena ta nza ta Yɛsə ka Zhɛrəzalɛm ba'a mbeli nyi te ghəa nci we. Kwa 
ndeke nda fete hɛ ne, nahe hɛ keyipəte ghena ta ka mɛ ŋkwa ta Shala nyi jaŋga 
mbeli keveci keveci te veci kezhɛne mpi. 

28Ya kwela shaŋe hɛ va fete kave nda ke Yɛsə ne, pa hɛ 'yɛwete va Pilate yitea 
pesle ŋkɛ. 

29Ma kwa sebe nya kiɗimte geva ghena nya kerafete mbe Ghena ta Shala te ghəa 
ŋkɛ ne, pa hɛ kelakawa te sheghwə ba'a lamte ŋkɛ kwa kwele. 

30Ama pa Shala kelakame ŋkɛ same kwa kwele le mpi. 

31Kwele kwele zhigə ncɛte nda geva Yɛsə ke mbeli nyi kebegheke ŋkɛ same kwa 
Galilɛ kadzeme Zhɛrəzalɛm, ghenci ya kaka negha fete ta ŋkɛ tsetsenya kwa 
kema ta ka Israyɛl. 

32Ghen'yɛ le ghəa n'yɛ ne, Ghena kwatenca nya ganyɛa shɛ yakeleke ŋayɛ 
ghen'yɛ, ghena nya meɗeyi nda Shala ke ka shihɛ ɓəmə. 

33Nahe ŋkɛ kemenete tsetsenya kezha gheɓəmə, hwelefefia nci, kwa kelakame 
Yɛsə ŋkɛ same kwa kwele. Ma ke rafete geva mbe Cimə kwa bake: Gha ya 
kawəzege ta ɗa. Se te ɓəshi nya ne, 'ya ya kayiteyɛa ŋa. 

34Nahe Shala kegezete katekele ŋkɛ ŋkɛ same kwa kwele kezha ɗema geva ta 
ŋkɛ kadaɗə. Ma ke gezete vəashi: Katewəpi ŋayɛ 'ya kala nya meɗeyi nda 'ya ke 
David. 

35Ma ke gezete te kwete palepa ɓiyitsa: Katesərə wəndə nya dɛŋe dɛŋe te gha 
na kadaɗə kwa kwele we. 

36Ma kwa menete slene ta Shala David te vəa ŋkɛ ne, mtiwə ŋkɛ, pa mbeli lamte 
ŋkɛ yitea ka shihɛnyɛ, pa ŋkɛ daɗənyɛ. 

37Ama wəndə nya kelakame Shala same kwa kwele le mpi, kedaɗə geva ta ŋkɛ 
we. 

38Jara ɗepete kwete wəsə yɛ ka kesaka meyɛ ɗa: Te zlaɓa ta Yɛsə ne, kageze 
ŋayɛ mbeli ɓeshi nahe jaɗafa ta ŋayɛ kekelemte geva te wənə. Kembelemte 
ŋayɛ wəsə mahalegəa Moyize va jaɗafa ta ŋayɛ we, 

39ama nahe pɛtɛa mbeli nyi keyɛte Yɛsə kenza kembele mbele fate fate. 

40Ya mə ghəa ŋayɛ, kwa nza ŋkɛ ma ke ka mɛ ŋkwa ta Shala: 

41Newe mə ŋkwa, gheyɛ ka ɓelama ŋkwa. Nza mə heɓake ba'a za ŋayɛ mə. Kwa 
nza ŋkɛ 'ya katemene slene nya ɗema kateyɛ kegezete ŋayɛ kwete wəndə te vəa 
ŋayɛ.» 

42Ma kwa shave yɛ Pol le Barnabas mbe cɛ kesəkwə ghə, pa mbeli 'yɛwete va 
hɛ kazhɛne geva kase te kwete veci kezhɛne mpi kezha geze ghena te ghena shɛ. 

43Ma kwa sebe ta tsene ne, pa ka Zhəwif kwele kwele ba'a mbeli nyi kezhɛrete 
ghəa nci kala ka Zhəwif beghakɛ yɛ Pol le Barnabas. Pa hɛ gezete ghena kwelɛ 
ghəa nci ba'a mtsehete nda berete ke hɛ kanza dɛŋe dɛŋe te zlaɓa ta Shala. 

44Ma kwa se kwete veci kezhɛne mpi ne, pa wəba ta mbeli nyi mbe melemea 
shɛ tseneke geva yitea fa ghena ta Nde sleke ŋkwa. 

45Ma kwa nakɛ ka Zhəwif kala nyagha ne, pa hɛ hwepete wənə kwele kwele. 
Ntake hɛ kazhɛne nda ghə ke Pol ba'a kaŋele ŋkɛ. 

46Tagha gɛ, ma ke yɛ Pol le Barnabas sha hɛ le hwepe ghə: «Ke gheyɛ ka Zhəwif 
hi mbeli kageze ghena ta Shala kaba. Ma va nya ɗema ŋkɛ yɛ ba'a nya veyi ghəa 
ŋayɛ yɛ kambeli nyi kehima kezha mpi nya kaghala ghala ne, yawa ghen'yɛ 
katelə tsetsenya sha mbeli nyi keɗema kaka Zhəwif. 

47Kwa nza ŋkɛ ma ke Nde sleke ŋkwa sha ghen'yɛ: Nahe 'ya keveyi ŋa kawaŋe 
kezha kweci hwelefefi, yitea kele ghena ta mbele na kalə hwa'a te mendɛkwe ta 
hɛɗi.» 

48Ma kwa fate ghena shɛ kweci hwelefefi ne, ntake hɛ kazlama ba'a kave zləvə 
te ghena ta Nde sleke ŋkwa. Pa pɛtɛa mbeli nyi keveyi geva yitea mpi nya 
kaghala ghala yɛhwe ghena ta Shala. 

49Kwele kwele pesleyi geva ghena ta Nde sleke ŋkwa te hɛɗia shɛ. 

50Pa ka Zhəwif lə kaŋwashɛ ŋwashɛte yɛ Pol le Barnabas va mi nyi jama jama 
nyi kesəkwə Shala le kweci mbelia jama mbe melemea shɛ. Pa hɛ ghwetete 
mbeli yitea ghweze mɛ hwa yɛ Pol le Barnabas, pa hɛ ŋkamte hɛ te hɛɗia nci. 

51Pa yɛ Pol le Barnabas bekwemte keləwə nya te seɗa ta nci, ntəŋə hɛ kalə 
kadzembe Ikoniyəm. 

52Ma mbeli nyi ketəkwə təkwə Yɛsə nyi mbe Antiyoshe ne, viɗi wənəa nci va 
zlama nya ndeke nda Sefəa Shala ke hɛ. 

Slene 14 

Yɛ Pol le Barnabas mbe Ikoniyəm 

1Ma mbe Ikoniyəm ne, tsagha menete geva ŋkɛ, pa yɛ Pol le Barnabas dzembe 
cɛ kesəkwə ghə ta ka Zhəwif. Ma kwa gezemte nda ghena hɛ ke mbeli, kwele 
kwele ka Zhəwif ba'a ka Grɛk nyi keyɛhwe ghena ta Yɛsə. 

2Ama nahe ka Zhəwif nyi keɗema kayɛ ghena ta Yɛsə keghwetete kweci 
hwelefefi yitea zlɛ hɛ va ka kesaka ma. 

3Ya tsagha shɛ ŋkɛ ne, kwele kwele temə yɛ Pol le Barnabas mbe Ikoniyəm. 
Kageze ghena ta Shala hɛ le berete nya ndeke nda Nde sleke ŋkwa ke hɛ, nda 
ncɛ yancɛ nda Shala ke mbeli kaganda ghena nya geze hɛ te zlaɓa ta ŋkɛ, kwa 
ndeke nda berete ŋkɛ ke hɛ yitea mene wəshi kencɛ wəshi ba'a wəshi meŋele. 

4Pa mbeli nyi mbe meleme neheve geva bake mbe, ghena ta ka Zhəwif yaɗe 
kweci, ŋa ka ghwene ta Yɛsə Kriste yaɗe kweci. 

5Pa ka Zhəwif ba'a kweci hwelefefi tsahwe ghena le mbeli nyi te ghəa nci kezha 
sa nda yaka ke yɛ Pol le Barnabas, yitea jɛwə hɛ le pelɛ. 

6Ma kwa ɗepete ghena shɛ yɛ Pol le Barnabas ne, pa hɛ hwɛnji kadzembe Listre 
ba'a Dɛrbe, meleme ta ka Likawon le kweci meleme dzeyi yite. 

7Ntake hɛ kageze Ghena kwatenca nya ganyɛ te ŋkwa shɛ. 

Yɛ Pol le Barnabas mbe Listre 

8Ma mbe Listre ne, kwete wəndə nya mentishɛ kashɛma slete ya shɛ, nahe ŋkɛ 
kenza kagweleba sawa kwa hwə, kegha ŋkɛ kadzeghwa we. 

9Fa yafa ghena nya geze Pol ŋkɛ. Mteghere Pol vate ntsə te, newe ke ne, yɛ ya 
va wəndəa shɛ kezha mbe ŋkɛ. 

10Tagha gɛ, ma ke shɛ le berete: «Sate ŋa, slete ŋa tiɗiɗi te seɗa ta ŋa.» Mpereke 
wəndəa shɛ ŋslete bale le seɗa ta ŋkɛ, cape ŋkɛ kadzeghwa. 

11Ma kwa nakɛ wəsə nya menete Pol hɛ ne, kɛake ka Likawon sha lewela le 
ghena ta nci, ma ke hɛ: «Wa nyi shala nyi kekelete pa ta wəndə ŋelɛ nyi. Nahe 
hɛ kesawa sha gheɓəmə.» 

12Pa hɛ hekate nda slə ke Barnabas kaZəs ba'a ke Pol kaHɛrmɛs, kwa nza ŋkɛ 
Pol ya kande geze ghena. 

13Pa nde dzeghe nda melɛ ke Zəs nya nza ghɛa ŋkɛ mɛa meleme keleke 
mcɛmcɛli nyi nza yɛ ghwə ta wəfe dzeyi kwa welɛa nci kase kadzemɛa yɛ ŋkwa 

kedzembe ghɛa shala shɛ. Gheŋkɛ le mbeli ne, kaɗe ŋkɛ kadzeghe nda melɛ ke 
yɛ Barnabas le Pol. 

14Ma kwa fate wəsəa shɛ ka ghwene ta Yɛsə Kriste nyi bake nyi ne, pa hɛ 
ŋkweŋkwahemte lekwesa ta nci ba'a neneghahwe geva hwa mbeli le lewela, ma 
ke hɛ: 

15«Ka mcɛhɛ n'yɛ, yitea wa mene yɛ kala nya wa? Deke wəndə ŋelɛ ghen'yɛ kala 
gheyɛ. Ghena kwatenca nya ganyɛ yakeleke ŋayɛ ghen'yɛ kezha sərəakɛ kweci 
shala nyi gəmə yɛ. Zhɛre mə geva kase sha Shala nya teghweme, nya kepate 
ghweme, hɛɗi, ndərə ba'a wəshi nyi hɛ te pɛtɛ. 

16Ma vəashi ne, nahe ŋkɛ kepelakɛ mbeli kazele wəshi nyi ɗe hɛ. 

17Ndagwara ganyɛa slene ta ŋkɛ yancɛte nda ŋkɛ ke mbeli ghalanza, gheŋkɛ nde 
ve ŋayɛ va, gheŋkɛ nde mene ŋayɛ wəshi ndeɗekə te wəve, gheŋkɛ nde behe 
ŋayɛ le wəshi kezeme ba'a nde ve ŋayɛ zlama.» 

18Ya kwela gezete hɛ kala nya ne, dzawe fɛake mbeli hɛ kedzeghe nda melɛ ke 
hɛ. 

19Pɛkwe kweci ka Zhəwif se mbe Antiyoshe ta Pisidi ba'a Ikoniyəm. Pa hɛ 
ghwetete mbeli, ntake mbeli kabeza Pol le pelɛ yitea pesle ŋkɛ. Ma kwa ŋzleyi 
ŋkɛ hɛ ne, pa hɛ ntsehemte ŋkɛ shave mbe meleme ba'a neghakɛ ŋkɛ, laka zəzə 
kemte mte ŋkɛ. 

20Ama kwa tseneke geva ka təkwə təkwə Yɛsə kadzeghə ne, pelɛhetɛme ŋkɛ 
sate. Cape ŋkɛ kadzembe meleme zhɛkwa. Te hendɛ ta ŋkwa, ntəŋə ŋkɛ le 
Barnabas kadzembe Dɛrbe. 

Zhɛne geva se mbe Antiyoshe ta Pisidi 

21Pa yɛ Pol le Barnabas gezete Ghena kwatenca nya ganyɛ mbe Dɛrbe, kwele 
kwele zhɛrete mbeli hɛ kaka təkwə təkwə Yɛsə. Pa hɛ zhɛrete geva kadzembe 
Listre, Ikoniyəm ba'a Antiyoshe ta Pisidi. 

22Pa hɛ mtsehete nda berete ke ka təkwə təkwə Yɛsə ba'a ntsəte nda berete ke 
hɛ kanza dɛŋe dɛŋe te Yɛsə. Ma ke hɛ sha hɛ: «Nza gheɓəmə kasahwe yaka 
kwele kwele keɗe gheɓəmə kadzembe Meghea Shala.» 

23Pa hɛ tsehave nda mbelia jama ke yayata Jikə ta ka Kriste. Ma kwa menete 
səwəmayɛ ba'a səkwə ghə hɛ ne, pa hɛ veyi hɛ mbe dzeve ta Nde sleke ŋkwa 
nya yɛte hɛ. 

24Ma kwa jivenji hɛ mbe hɛɗia Pisidi ne, pa hɛ ntsehe te hɛɗia Pamfili. 

25Pa hɛ gezete ghena ta Shala mbe Pɛrzhɛ, cape hɛ kadzembe Atali. 

26Se te ŋkwa shɛ ne, pa hɛ zhɛneke geva le kwambelə kadzembe Antiyoshe, 
meleme nya veyi hɛ mbeli mbe zlaɓa ta Shala kezha slene menete hɛ. 

27Ma kwa se hɛ kadzembe Antiyoshe ne, pa hɛ tsenete Jikə ta ka Kriste, pa hɛ 
gezete nda wəsə nya menete Shala le hɛ ke mbeli, halama pele nya pelemte nda 
ŋkwa Shala ke kweci hwelefefi kezha kemave yɛ hɛ kwa ŋa nci perə. 

28Pa hɛ temə kwele kwele tagha le mbeli nyi ketəkwə təkwə Yɛsə. 

Slene 15 

Tsene nya wəba mbe Zhɛrəzalɛm 

1Pa kweci mbeli se te hɛɗia Zhəwdɛ kadzembe Antiyoshe, ma ke tekete nda 
wəshi ke ka kesaka ma: «Kakemave mbele yɛ keɗema yɛ keslamte mɓɛta kala 
nya gezete wəsə mahalegə nya gezete Moyize we.» 

2Keɗete ghena shɛ yɛ Pol le Barnabas we, kwele kwele zhɛnete ghə hɛ le hɛ te 
ghena shɛ. Tagha gɛ, pa mbeli tarete kezha dzeme Zhɛrəzalɛm Pol, Barnabas 
ba'a kweci ka Antiyoshe yitea yipə ghena shɛ le ka ghwene ta Yɛsə Kriste ba'a 
mbelia jama. 

3Pa ka Kriste ghwenakɛ hɛ yitea dzeghwa shɛ. Pa hɛ jivenji mbe hɛɗia Fɛnisi, ŋa 
ka Samari, kancɛ nda hɛ ke mbeli tsema tsema hekakɛ kweci hwelefefi Shala 
kazhɛre nda geva, kwele kwele zlamate zlama ka kesaka ma te ghena shɛ. 

4Ma kwa ntsehe hɛ pelɛ Zhɛrəzalɛm ne, pa Jikə ta ka Kriste, ka ghwene ta Yɛsə 
Kriste ba'a mbelia jama kemaneve hɛ, pɛtɛ hɛ ɓelate nda wəshi nyi menete 
Shala le hɛ ke mbeli. 

5Pa kweci ka Fariziyɛn nyi keyɛhwe ghena ta Yɛsə sate. Ma ke hɛ: «Nda kweci 
hwelefefi nyi keyɛte ghena ta Yɛsə kaslamte mɓɛta ba'a nda mbeli kageze nda 
ke hɛ kahawe va wəsə mahalegəa Moyize.» 

6Pa ka ghwene ta Yɛsə Kriste ba'a mbelia jama tsenete geva yitea tseɓa ghena 
shɛ. 

7Ma kwa temə hɛ kaghəpə ne, pelɛhetɛme Piyɛre sate, ma ke: «Ka kesaka meyɛ 
ɗa, nahe yɛ keɗepe nahe Shala kentave ɗa hwa gheyɛ vəashi yitea zlape nda 
Ghena kwatenca nya ganyɛ ke kweci hwelefefi, yitea yɛ ghena ta Shala hɛ kwa 
fave hɛ. 

8Shala nya keɗepe wənəa mbeli pɛtɛ nde ncɛte ɓəmə nahe ŋkɛ kekemaneve 
mbelia shɛhɛ kwa ghweneke nda Sefəa ŋkɛ ŋkɛ ke hɛ kala nya ghweneke ɓəmə 
ŋkɛ. 

9Keveyi ghala Shala kwelɛ ghenci le gheɓəmə ka Zhəwif we, laka yɛ yaɓekɛ 
wənəa nci ŋkɛ. 

10Ma nda tsetse ŋkɛ ne, va wa ɗe yɛ kadzeghe wənəa Shala, kwa veyi nda wəshi 
nyi ɗaŋeɗa nyi shaŋe ka shihɛ ɓəmə le gheɓəmə kakelete yɛ kwa ghə ke ka 
təkwə təkwə Yɛsə wa? 

11Ama gheɓəmə ne, nahe gheɓəmə keɗepe laka zlaɓa ta Nde sleke ŋkwa Yɛsə 
nza gheɓəmə kambele, tsagha shɛ hɛ perə.» 

12Tikə tikə mbeli pɛtɛ kafa ghena ta yɛ Pol le Barnabas, tsema tsema menete 
wəshi kencɛ wəshi ba'a wəshi meŋele Shala laka hɛ hwa kweci hwelefefi. 

13Ma kwa gezemte ghena shɛ hɛ, ma ke Zhake: «Ka kesaka meyɛ ɗa, fa mə ghena 
ta ɗa. 

14Nahe Simon kegezete ɓəmə tsema tsema tsehave mbeli nyi kaŋa ŋkɛ Shala 
vəashi shave hwa kweci hwelefefi. 

15Yipə yipə ghena ta ka mɛ ŋkwa ta Shala le ghena nya, kwa nza ŋkɛ ma ke rafete 
geva mbe Ghena ta Shala: 

16Ma ke Nde sleke ŋkwa: Kwetere wəmbəa ŋkɛ ne, katese 'ya kazhɛne kaŋa 
ghɛa David nya keŋzla ŋzla, katesekawe kwəfia ŋkɛ 'ya ba'a katehi ŋkɛ 'ya. 

17Tagha gɛ, katezele Mahwətə pɛtɛa kweci mbeli, tsagha pɛtɛa hwelefefi nyi 
hekakɛ 'ya kezha nza kaŋa ɗa. Nya ya kaghena nya gezete Mahwətə. 

18Nahe ŋkɛ kencɛte wəshia shɛhɛ se vəashi. 

19Vatse gɛ, ma ke Zhake zhɛkwa: Megela ma ɗema gheɓəmə beze nda mehele 
ta kweci hwelefefi nyi kese sha Shala. 

20Ama geze nda mə ke hɛ kezha ɗema hɛ kazeme sli nyi dzeghekɛ nda melɛ 
mbeli le hɛ ke wəshi nyi zhɛrete mbeli kashala, kezha ya ghəa nci hɛ va mene 
vale tahe, kezha ɗema hɛ kazeme slia wəshi keseɗa nyi ɗema mbeli keslamte 
ghə te hɛ ba'a mimi. 

21Kwa nza ŋkɛ ma se vəashi ne, kazlape geva wəsə mahalegəa Moyize mbe 
yayata meleme ba'a kajaŋga ŋkɛ mbeli mbe cɛ kesəkwə ghə te kezhɛne mpi.» 

Palepa ke ka Kriste nyi keɗema kaka Zhəwif 

22Tagha gɛ, pa ka ghwene ta Yɛsə Kriste, mbelia jama zlaɓe le Jikə ta ka Kriste 
pɛtɛ tarete kanta mbeli hwa ghəa nci kaghwene hɛ kadzawa Antiyoshe zlaɓe le 
yɛ Pol le Barnabas. Pa hɛ tsehave mbeli bake nyi hawe ka kesaka ma va hɛ, yɛ 
Zhəwde nya heka mbeli kaBarsabas ba'a Silas. 

23Pa hɛ ndeke nda palepa nya ke hɛ. Wa nya ghena nya te nya: «Ghen'yɛ ka 
ghwene ta Yɛsə Kriste ba'a mbelia jama, ka kesaka meyɛ ŋayɛ ka njiŋwe ŋayɛ, 
gheyɛ ka Kriste nyi keɗema kaka Zhəwif nyi mbe Antiyoshe, te hɛɗia Siri ba'a 
ŋa Silisi. 

24Nahe n'yɛ kefate ghena nya menete ŋayɛ kweci mbeli nyi kese teke hwa 
ghen'yɛ, nahe hɛ kebezemte ŋayɛ mehele le ghena ta nci ba'a keyirəmte ŋayɛ le 
ghena nyi gezete hɛ. Ghen'yɛ ka ghwenakɛ hɛ kageze kala nyagha we. 

25Vatse zəzəte ghen'yɛ kanya kwetɛŋe kezha ghwene mbeli kalə sha gheyɛ. 
Ghenci ka tebeghe yɛ Pol le Barnabas nyi ɗe ghen'yɛ kwele kwele. 

26Mbeli nyi keveyi mpia nci kezha slene ta Nde sleke ɓəmə Yɛsə Kriste. 

27Ma nda ghweneghe ŋayɛ Zhəwde le Silas ghen'yɛ ne, kezha geze ŋayɛ ghena 
nya rafete ghen'yɛ teke hɛ le mɛa nci. 

28Nahe Sefəa Shala ba'a ghen'yɛ ketarete kezha ɗema kave ŋayɛ wəsə nya 
ɗaŋeɗa kwa ghəa ŋayɛ, deke wəshi nyi rafete ŋayɛ ghen'yɛ teke yaɗema yɛ 
kamene: 

29mba yɛ kezeme slia wəshi keseɗa nyi dzeghekɛ nda melɛ mbeli le hɛ ke wəshi 
nyi zhɛrete mbeli kashala, mba yɛ kezeme mimi, mba yɛ kezeme slia wəshi 
keseɗa nyi slamtema ghə mbeli yitea hɛ, mba yɛ kemene vale tahe. Ma keyate 
ghəa ŋayɛ yɛ va wəshi nyi kala nyi ne, megela menete yɛ. Ŋa ŋayɛ nza.» 

30Cape mbeli nyi ghwenakɛ mbeli kadzawa Antiyoshe. Pa hɛ tsenete pɛtɛa ka 
Kriste, pa hɛ ndeke nda palepa ke hɛ. 

31Ma kwa jaŋgate ŋkɛ mbeli ne, pɛtɛ mbeli kazlama kwa mtsehete nda berete 
ghena shɛ ke hɛ. 

32Pa yɛ Zhəwde le Silas nyi kaka mɛ ŋkwa gezete nda ghena kwele kwele ke hɛ 
kezha mbake nda berete ke hɛ ba'a kehwepe nda ghə ke hɛ. 

33Pa hɛ temə kwele kwele kwagha, pa hɛ zhɛneghe geva kalə sha mbeli nyi 
keghweneghe hɛ. A Shala keleghe ŋayɛ kwelɛŋe, a ke mbeli sha hɛ. 

34Ama pa Silas tarete kanza tagha. 

35Ma Pol le Barnabas le ŋa nci ne, kwa Antiyoshe ntishɛnji hɛ. Kateke nda Ghena 
kwatenca nya ganyɛ ta Yɛsə hɛ ke mbeli, ghenci le kweci mbeli kwele kwele. 

Yɛ Pol le Barnabas kanehe geva 

36Temə kwetere wəmbəa ŋkɛ, ma ke Pol sha Barnabas: «Zhɛneghe ɓə geva kalə 
sha ka kesaka ma te ŋkwa nyi se gheɓə kageze ghena ta Nde sleke ŋkwa kezha 
newe nza ta nci.» 

37Kaɗe Barnabas kabeghe hɛ Zhaŋe nya heka mbeli kaMark. 

38Ama kaɗe Pol we, kwa nza ŋkɛ nahe Mark kesərəakɛ hɛ mbe Pamfili ba'a 
keɗema kebeghakɛ hɛ mbe slene ta nci. 

39Kwele kwele hɛ menete ghəpə te ghəa ŋkɛ, pa hɛ nehenji. Pa Barnabas hekakɛ 
Mark, cape hɛ kadzawa kwambelə kalə sha ka Shipre. 

40Pa Pol ntave Silas. Pa ka kesaka ma dapave nda ŋkɛ ke zlaɓa ta Nde sleke 
ŋkwa, ntəŋə ŋkɛ. 

41Cape ŋkɛ jive mbe Siri ba'a Silisi kezha mtsehe nda berete ke Jikə ta ka Kriste. 

Slene 16 

Timotɛ kabeghe yɛ Pol le Silas 

1Hwa'a Pol mbe Dɛrbe, zhɛne, mbe Listre. Kwete nde təkwə təkwə Yɛsə ya shɛ 
mbe melemea shɛ, Timotɛ sləa ŋkɛ. Meghekɛ ne, wəzha ta ka Zhəwif nya 
kezhɛrete geva kawəndəa Yɛsə Kriste nde, ama yitenyɛ, nde Grɛk ŋkɛ. 

2Ma ka kesaka ma nyi mbe Listre ba'a Ikoniyəm ne, kageze ghena hɛ megela te 
Timotɛ. 

3Pa Pol zəzəte kezha beghe ŋkɛ Timotɛa shɛ ba'a hekakɛ ŋkɛ. Pa ŋkɛ slamte nda 
mɓɛta va ghena ta ka Zhəwif nyi te hɛɗia shɛhɛ, kwa nza ŋkɛ nahe mbeli keɗepe 
yitenyɛ kande Grɛk. 

4Mbe yayata meleme nya dzete yɛ Pol le Silas ne, wəshi nyi gezete ka ghwene 
ta Yɛsə Kriste ba'a mbelia jama ta ka Kriste nyi pelɛ Zhɛrəzalɛm yageze hɛ ba'a 
geze yageze nda hɛ ke hɛ kahawe va wəshia shɛhɛ. 

5Mtsehe yamtsehe berete Jikə ta ka Kriste yitea nza kaka zele Yɛsə, keveci 
keveci mbake geva hɛ. 

Wəsə nya nakɛ Pol mbe Trowas 

6Nahe Sefəa Shala kefɛake hɛ kegeze Ghena kwatenca nya ganyɛ te sla ta hɛɗia 
Azi, vatse jivenji hɛ mbe hɛɗia Frizhi ba'a ŋa ka Galate. 

7Ma kwa ntsehe hɛ kwa ghala ta Misi, pa hɛ ɗe kadzembe Bitini, ama kendeke 
nda hweŋkwa Sefəa Yɛsə ke hɛ we. 

8Pa hɛ zlakemte Misi ba'a dzembe Trowas. 

9Ma heviɗi ne, pa Pol nakɛ kwete nde Masɛdowane nya kencɛte nda geva 
meslete, ma ke sha Pol: «Kwiɗi kajive Masɛdowane, se kakemane n'yɛ.» 

10Kwetere wəmbəa wəsə nya nakɛa shɛ ŋkɛ ne, te ŋkwa shɛnyɛ zelete 
hweŋkwa kejive Masɛdowane ghen'yɛ, va nya ɗepe n'yɛ nahe Shala kehekakɛ 
n'yɛ kezha geze nda Ghena kwatenca nya ganyɛ ke mbeli te ŋkwa shɛ. 

Lidi kayɛ ghena ta Yɛsə mbe Filipe 

11Cape ghen'yɛ same kwa Trowas le kwambelə kadzawa Samotrase, hɛɗi nya 
te tepe ta yɛmə, te hendɛ ta ŋkwa, ntəŋə n'yɛ ɓiyitsa kadzembe Nɛyapolis. 

12Cape ghen'yɛ tagha zhɛkwa kadzembe Filipe, meleme nya wəba te hɛɗia 
Masɛdowane, nya zhɛrete ka Rome kaŋa nci. Pa ghen'yɛ hɛakɛ hɛ mbe. 

13Ma te veci kezhɛne mpi ne, pa ghen'yɛ slə shave mbe meleme kadzeyi mɛa 
hələ. Ma zəzə n'yɛ ne, te ŋkwa shɛ tetsene geva ka Zhəwif yitea səkwə ghə. 
Ntishɛ ghen'yɛ, pa ghen'yɛ gezete nda ghena ke mi nyi ketsene geva tagha. 

14Kwete male nya nza sləa nta kaLidi ya hwa hɛ. Wəzha ta ka Tiyatire nde, 
lekwesa nyi jama jama nyi ɗeke gheme yapamte nda nde ke mbeli. Kahawe nde 
kwele kwele va Shala ghalanza. Ma kwa veyite sleme nde yitea ghena nyi geze 
n'yɛ ne, pa Shala pelemte nda wənə yitea yɛ fete nde yitea ghena ta Pol. 

15Pa mbeli menete nda batɛme le mbelia nta. Pa nde hekakɛ n'yɛ, ma ke: «Ma 
kenza nde nahe yɛ keɗepe ɗa kakwa yɛte Nde sleke ŋkwa 'ya fate ne, se mə 
kanza ki ghɛa ɗa.» Pa nde hekaghe n'yɛ kadzeki ghɛa nta le berete. 

Yɛ Pol le Silas kwa daŋgayɛ mbe Filipe 

16Ma te kwete hɛ ne, ntəŋə ghen'yɛ kadzete ŋkwa kesəkwə ghə. Begeme n'yɛ le 
kwete degheli nya kakwatera ta kwete wəndə. Meghe dzeve nya keve nda geze 
wəsə nya ketemene geva ya yitea ghə ve. Kwele kwele kele nda cɛdɛ nde kase 
ke mbeli nyi kesleke ŋkɛ laka wəsəa shɛ. 

17Ntake nde katəkwə təkwə n'yɛ, Pol ba'a ghen'yɛ, ma ke sha zlezlape: «Ma 
mbeli nyi ne, slene ta Shala tehwə ghweme yamene hɛ. Hweŋkwa ta mbele 
yancɛ ŋayɛ hɛ.» 

18Tsagha geze nde kahɛ kwele kwele. Wənəakwe Pol va ghena ta nta. 
Tewətelɛwe ŋkɛ zhɛrete geva, ma ke sha 'yi'yɛghwə: «Le sləa Yɛsə Kriste ne, 
shave ŋa mbe male nya.» Te ŋkwa shɛnyɛ ne, pa 'yi'yɛghwə shavenyɛ mbe. 

19Ma kwa nakɛ mbeli nyi kesleke ŋkɛ kateɗema kazhɛkwa mə kakemave wəsə 
laka wəzha shɛ ne, pa hɛ keseve yɛ Pol le Silas ba'a fəghe hɛ kalə kadzawa kema 
ta mbelia jama te ŋkwa kemeha ghwə. 

20Pa hɛ keleghe hɛ sha ka meha ghwə ta ka Rome, ma ke hɛ: «Ma ka Zhəwif ne, 
beze yave hɛ mbe meleme ta n'yɛ. 

21Wəshi keshia nci yateke ɓəmə hɛ teke, gheɓəmə ka Rome. Mahalegə ŋkɛ sha 
gheɓəmə kayɛ wəshia shɛhɛ ba'a kazele ŋkɛ.» 

22Te ŋkwa shɛnyɛ, ŋkelikə mbeli kənəa hɛ. Pa ka meha ghwə gezete kezha 
seɗemte lekwesa mbeli kənəa hɛ ba'a kezha ɗa hɛ mbeli le ghweɗa. 

23Ma kwa pesleve hɛ mbeli le ghweɗa kwele kwele ne, pa hɛ sha hɛ kwa 
daŋgayɛ ba'a gezete nda ke nde ya daŋgayɛ kaya hɛ megela. 

24Ma kwa gezete nda mbeli ke wəndə nya keya daŋgayɛ kala nyagha ne, pa ŋkɛ 
beteyi hɛ kwa vi ba'a tseyi seɗa ta nci kwa dəŋwə. 

25Te tepe ta viɗi, ntake yɛ Pol le Silas kasəkwə ghə ba'a, katsahe Shala le cimə, 
kafefa ŋwələa kweci ka daŋgayɛ. 

26Te ŋkwa shɛnyɛ ne, kagaŋkəɗə hɛɗi kwele kwele, pɛtɛ cɛ daŋgayɛ perawenyɛ. 
Pɛtɛ mɛa cɛ ghwenemte geva, pɛtɛ zewe lɛ nyi kwa hɛ pelenji. 

27Pa nde ya daŋgayɛ feɗeghe. Ma kwa nakɛ cɛ daŋgayɛ ŋkɛ tepele ne, fakaka 
nteɗakave kafayɛ kezha pesle ghəa ŋkɛ. Ma zəzə ŋkɛ ne, nahe ka daŋgayɛ 
kehwɛnji. 

28Ama ma ke Pol sha lewela le berete: «Peslema ghəa ŋa na ma. Teke ghen'yɛ 
pɛtɛ.» 

29Pa wəndə keya daŋgayɛ 'yɛwete ghwə, shilimə ŋkɛ kahe kahe mbe cɛa shɛ le 
bare bare ŋkɛ va ghazlənə, gwəɗəŋə ŋkɛ yitea seɗa ta yɛ Pol le Silas. 

30Ma kwa fəakave hɛ ŋkɛ ne, ma ke sha hɛ: «Mbelia ɗa, wa wəsə nya nza 'ya 
kamenete kezha mbele 'ya wa?» 

31Ma ke hɛ shɛ: «Yɛhwe Nde sleke ŋkwa Yɛsə, katembele na gha le mbeli ki ghɛa 
ŋa.» 

32Pa hɛ gezete nda ghena ta Nde sleke ŋkwa le mbeli nyi ki ghɛa ŋkɛ pɛtɛ. 

33Pa nde ya daŋgayɛa shɛ keleghe hɛ taghanyɛ heviɗia shɛ kalə kapeɗe zhia nci. 
Pa hɛ menete nda batɛme te ŋkwa shɛnyɛ, tsagha mbeli nyi ki ghɛa ŋkɛ pɛtɛ. 

34Pa keleghe yɛ Pol le Silas kadzeme ghɛa ŋkɛ ba'a menete nda wəsə kezeme ke 
hɛ, kwele kwele zlamate zlama hɛ le mbelia ŋkɛ va nya yɛte Shala ŋkɛ. 

35Ma kwa kiɗi ŋkwa ne, ma ke ka meha ghwə ghweneke nda mɛ ke nde ya 
daŋgayɛ: «Pelakɛ mbelia shɛhɛ.» 

36Ma ke nde ya ŋkwa se kagezete nda ke Pol: «Nahe mbelia jama keghweneke 
ŋkwa kezha pele ŋayɛ mbeli. Wərə kashave ba'a kaslə le kwelɛŋe.» 

37Ama ma ke Pol sha hɛ: «Pa hɛ pesleve n'yɛ te shikwə ba'a beteyi n'yɛ kwa 
daŋgayɛ kaɗema mbeli kemehate ghwə te ghen'yɛ, ghen'yɛ nyi kaka hɛɗia ka 
Rome. Tsetsenya ne, te wəfərə ɗe hɛ kapele n'yɛ na? Ewə. Nda hɛ le ghəa nci 
kase kezha pele n'yɛ.» 

38Pa mbeli nyi ghwenakɛ mbeli lə kazhɛnete nda mɛ ke ka meha ghwə ta ka 
Rome. Benake hɛ va ghena shɛ kwa fave hɛ kaka hɛɗia Rome yɛ Pol le Silas. 

39Pa hɛ se kampi nda dzeve ke hɛ, pa hɛ fəakame hɛ kwa daŋgayɛ ba'a səkwəve 
hɛ kaslə te hɛɗia nci. 

40Ma kwa same yɛ Pol le Silas kwa daŋgayɛ ne, ntəŋə hɛ kadzeki ghɛa Lidi. Ma 
kwa sebe nya begeme hɛ ba'a nya mtsehete nda berete hɛ ke ka kesaka ma ne, 
ntəŋə hɛ slənji. 

Slene 17 

Yɛ Pol le Silas mbe Tɛsalonike 

1Ntəŋə hɛ kelete hweŋkwa laka Amfipolis ba'a Apoloni, hwa'a hɛ mbe 
Tɛsalonike nya nza cɛ kesəkwə ghə ta ka Zhəwif mbe. 

2Kala nya mene Pol ghala veci ne, ntəŋə ŋkɛ kadzembe cɛ kesəkwə ghəa shɛ. 
Veci kezhɛne mpi mahekene menete ŋkɛ kageze nda ghena ta Ghena ta Shala 
ke mbeli nyi mbe, 

3kancɛ nda ŋkɛ ke hɛ tsema tsema hi Mɛsi kasahwe yaka kala nya kerafete geva, 
kasame kwa kwele le mpi. Ma ke sha hɛ: «Ma Yɛsə nya geze ŋayɛ ghena ta ŋkɛ 
'ya ne, gheŋkɛ Mɛsi.» 

4Pa kweci mbelia nci yɛte ghena ta nci ba'a zlaɓete geva le yɛ Pol le Silas. Tsagha 
kweci mbeli kwele kwele hwa ka Grɛk nyi kehawe va Shala ba'a mi nyi jama 
jama nyi mbe meleme. 

5Kazhɛ nda zlɛ kwele kwele ke ka Zhəwif, pa hɛ tsenete ka mefətekwəa kɛfi kwa 
hweŋkwa ba'a tazemte mehele ta mbeli nyi mbe meleme. Ntəŋə hɛ le hɛ 
kadzeki ghɛa Zhazon kasepa yɛ Pol le Silas kezha kele hɛ kalə sha tsene ta mbeli. 

6Ma kwa kemavema hɛ hɛ ne, pa hɛ ntseheghe yɛ Zhazon le kweci ka kesaka ma 
kalə sha mbeli nyi kemeha ghwə, ma ke hɛ sha lewela: «Nahe mbeli nyi 
kebezemte hɛɗi lema, tsetsenya ne, nahe hɛ kentsehe teke. 

7Nahe Zhazon kekemaneve hɛ ki ghɛa ŋkɛ. Keghə keghə ghena ta mbelia shɛhɛ 
le ŋa Sɛzar. Ma zəzə hɛ ne, kwete meghe nya nza sləa ŋkɛ kaYɛsə ya shɛ.» 

8Pa ghena nya gezete nya hɛ tazemte nda mehele ke mbeli ba'a mbelia jama. 

9Kwele kwele zamte cɛdɛ yɛ Zhazon le mbeli nyi nza hɛ le hɛ nda se mbeli 
kapelakɛ hɛ. 

Yɛ Pol le Silas mbe Bɛrɛ 

10Ma kwa se viɗi ne, pa ka kesaka ma begheghe Pol le Silas kadzembe Bɛrɛ. Ma 
kwa ntsehe hɛ mbe ne, ntəŋə hɛ kadzembe cɛ kesəkwə ghə ta ka Zhəwif. 

11Ndeɗe ma mehele ta mbelia shɛhɛ ke ŋa ka Zhəwif nyi mbe Tɛsalonike. Pa hɛ 
kelete Ghena kwatenca nya ganyɛ le zlama, keveci keveci jaŋga Ghena ta Shala 
hɛ kezha newe kenza ŋkɛ kaganda ghena nyi geze Pol. 

12Kwele kwele mbelia nci nyi keyɛhwe Yɛsə. Ma hwa Grɛk ne, pa mi nyi nza 
zləvə te hɛ ba'a zhili kwele kwele yɛte ghena ta nci. 

13Ama kwa fate ka Zhəwif nyi kwa Tɛsalonike kageze ghena ta Shala Pol mbe 
Bɛrɛ ne, pɛkwe hɛ yitea beze mehele ta mbeli nda mpa hɛ le Pol ɓiyitsa. 

14Ma kwa nakɛ ghena shɛ ka kesaka ma, te ŋkwa shɛnyɛ begheghe Pol hɛ 
kadzemɛa ndərə, mba yɛ Silas le Timotɛ tagha kaba. 

15Ma mbeli nyi kebegheghe Pol, hwa'a mbe Atɛne begheghe hɛ. Pa hɛ zhɛneke 
geva kadzawa Bɛrɛ le ghena ta Pol ke yɛ Silas le Timotɛ kezha se hɛ kabegeme 
le hɛ kahe kahe. 

Pol mbe Atɛne 

16Ma vəa nya neghe yɛ Silas le Timotɛ Pol mbe Atɛne ne, kwele kwele zhɛ nda 
wənəa ŋkɛ kwa nakɛ melemea shɛ ŋkɛ viɗi mbe kweci wəshi nyi zhɛrete mbeli 
kashala. 

17Kaghəpə ŋkɛ le ka Zhəwif ba'a kweci hwelefefi nyi kehawe va Shala mbe cɛ 
kesəkwə, Dzeyi te ŋkwa shikwə ne, kaghəpə ŋkɛ mbeli nyi tagha. 

18Kaghəpə ŋkɛ ɓiyitsa le kweci mbeli nyi keteke nda ghena ta Ɛpikəre ba'a ŋa 
Stoyike ke mbeli. Ma ke kweci mbelia nci: «Wa ke nde mɛ ke 'yɛ nya wa?» Ma 
ke kweci: «Kweci shala yageze ŋkɛ.» Ma nda geze hɛ tsagha ne, va nya nza Pol 
kageze ghena te Yɛsə ba'a ŋa same ta mbeli kwa kwele. 

19Vatse hekakɛ Pol hɛ kalə kadzete Arɛyopazhe, ma ke hɛ sha hɛ: «Kapesle 
ghen'yɛ kaɗepe ghena kwatenca nya tekete nya na na? 

20Kwa nza ŋkɛ kweci ghena nyi ghama n'yɛ kafave yageze n'yɛ na. Kaɗe n'yɛ 
kaɗepe ghena nyi mbe hɛ.» 

21Kwa nza ŋkɛ kakiɗi vəa nci ka Atɛne ba'a ka mtake nyi hwa hɛ kaɓela ba'a 
kafa ka keɗaŋe ta wəshi nyi kemenete geva. 

22Pa Pol sate meslete te tepe ta Arɛyopazhe. Ma ke: «Ka Atɛne, nahe 'ya kentsate 
tsema tsema nza yɛ fate fate kaka zele hweŋkwa ta shala. 

23Ma kwa dzeghwa 'ya mbe meleme ta ŋayɛ ne, nahe 'ya kenakɛ ŋkwa nyi ŋate 
nda yɛ ke yɛ shala, nahe 'ya kenakɛ kwete reghwetɛ kedzeghe melɛ, ma ke 
rafete geva te reghwetɛa shɛ: Ke kwete Shala nya ɗepema mbeli. Yawa, Shala 
nya hawea shɛ yɛ ve kaɗema yɛ keɗepe yase 'ya kezha ncɛ ŋayɛ. 

24Ma Shala nya kepate hɛɗi lema ba'a wəshi nyi te pɛtɛ ne, gheŋkɛ Shala nya 
kesleke hɛɗi ba'a ghweme pɛtɛ. Mbe cɛ nyi ŋate mbeli le dzeve ta nci nza ŋkɛ 
we. 

25Kaketekɛ ŋkɛ slene nyi mene dzeve ta wəndə ŋelɛ we, kwa nza ŋkɛ gheŋkɛ 
nde ve nda mpi ke yayata wəndə, sefə nya hwə ba'a wəshi nyi ketene. 

26Se te wəndə kwetɛŋe ne, nahe ŋkɛ kepate mbeli pɛtɛ ba'a keveyi hɛ te hɛɗi 
lema. Nahe ŋkɛ nahe ŋkɛ keveyi vəa yɛ vɛa ba'a yɛ ghele kaŋa nci, tsagha ghala 
ta hɛɗi nyi nza hɛ te hɛ. 

27Kezha zele Shala hɛ nda menete ŋkɛ tsagha, nda kwete kantsate hɛ kaɓe kaɓe. 
Ndagwara kenza Shala cakeɗake le yayata wəndəa ɓəmə we. 

28Kwa nza ŋkɛ: Mbe nza mpia ɓəmə, le yɛ dzeghwa ta ɓəmə ba'a yɛ nza ta ɓəmə 
teghweme. Kwa nza ŋkɛ ma ke kweci mbeli hwa gheyɛ kwa cimə: Hwelefe ta 
ŋkɛ gheɓəmə kaganda. 

29Ma kwa nza ŋkɛ hwelefe ta ŋkɛ gheɓəmə ne, kehi kazəzə gheɓəmə nahe Shala 
kenza kala wəsə nya menete mbeli le mze kwa tere tere, mze kwa tɛawetɛa 
keɗema pelɛ, wəshi nyi zəzəte keɗema nyi ncake mbeli we. Mbeli ka menete hɛ 
va nya ɗepema Shala hɛ. 

30Ama mba Shala kaɓela və nya nza mbeli kaka ɗepema wəshi we. Ma tsetsenya 
ne, mbeli yaheka ŋkɛ se te yayata ŋkwa kazhɛre nza ta nci. 

31Kwa nya nza ŋkɛ nahe ŋkɛ kezəzəte kwete veci kwetɛŋe nya temeha ghwə 
ŋkɛ te mbeli laka nza tiɗiɗi, laka wəndə nya ntave ŋkɛ kezha gheŋkɛ. Nahe ŋkɛ 
kencɛte nda ke mbeli pɛtɛ laka kele nza wəndəa shɛ same kwa kwele le mpi.» 

32Ma kwa fave ghena ta same ta wəndə kwa kwele hɛ ne, pa kweci mbeli 
ŋ'wəshikɛ Pol, ma ke kweci: «Te kwete hɛ tegeze n'yɛ ghena shɛ na zhɛkwa.» 

33Tagha gɛ, ntəŋə Pol slənyɛ yitea hɛ. 

34Ndagwara nahe kweci mbeli kedzeyitenji yitea Pol hwa hɛ ba'a keyɛte Yɛsə. 
Hwa hɛ ne, Denis, nde Arɛyopazhe, kwete male nya nza sləa nta kaDamaris ba'a 
kweci mbeli ɓiyitsa. 

Slene 18 

Pol mbe Korɛnte 

1Ma kwetere wəmbəa ŋkɛ ne, ntəŋə Pol slə mbe Atɛne kalə kadzembe Korɛnte. 

2Pa ŋkɛ begeme le kwete nde Zhəwif nya nza sləa ŋkɛ kaAkilas mbe, te hɛɗia 
Poŋe ya ŋkɛ. Sawa pelɛ Itali ŋkɛ le male ta ŋkɛ Prisile, va nya gezete nda Sɛzar 
Klode ke pɛtɛa ka Zhəwif kaslə mbe Rome. Pa Pol jikəte geva le hɛ. 

3Ma kwa nza ŋkɛ slene nya kwetɛŋe yamene ŋkɛ le Pol, zlave kemene cɛ 
lekwesa yamene hɛ, ntishɛ ŋkɛ ki ghɛ nci kezha mene slene. 

4Ma mbe yayata veci kezhɛne mpi ne, kageze ghena Pol mbe cɛ kesəkwə ghə 
ba'a kakese mehele ta Zhəwif ba'a ka Grɛk ŋkɛ. 

5Ma kwa same yɛ Silas le Timotɛ kwa Masɛdowane ne, pa Pol kelete vəa ŋkɛ 
kezha geze ghena ta Shala sərə kweci slene, kancɛ nda ŋkɛ ke ka Zhəwif tsema 
tsema nza Yɛsə kaMɛsi nya neghe hɛ. 

6Ma kwa ɗema ghena ta ŋkɛ ka Zhəwif ba'a kwa ŋele ŋkɛ hɛ ne, pa ŋkɛ seɗemte 
dzeve ta ŋkɛ hwa ghena ta nci. Ma ke sha hɛ: «Ma keza yɛ ne, kenza ŋkɛ kafete 
ta ɗa we, kenza mimia ŋayɛ kənəa 'ya we. Ma tsetsenya tse ne, 'ya katelə sha 
kweci hwelefefi.» 

7Cape ŋkɛ slə te ŋkwa shɛ kadzeki ghɛa kwete wəndə nya nza sləa ŋkɛ kaTitiyəs 
Zhəstəs, kande hawe va Shala wəndəa shɛ, terasle ghɛa ŋkɛ yitea cɛ kesəkwə 
ghə. 

8Pa Krispəs, wəndə nya kwele mbe cɛ kesəkwə ghə yɛhwe Nde sleke ŋkwa, 
tsagha mbeli nyi ki ghɛa ŋkɛ pɛtɛ. Kwele kwele kweci ka Korɛnte nyi kefa ghena 
ta Pol nyi keyɛte ghena ta Yɛsə perə, pa mbeli menete nda batɛme ke hɛ. 

9Ma heviɗi ne, pa Pol nakɛ kwete wəsə laka kelɛŋə, ma ke Nde sleke ŋkwa shɛ: 
«Ghazlənəma na ma, geze yageze nda ghena ta ɗa na ke mbeli, nzama na bivə 
ma. 

10Kwa nza ŋkɛ nahe 'ya kenza le gha. Wəndə shɛ kakeseve ŋa kamenete ŋa wəsə 
kwa ndiremi we, kwa nza ŋkɛ kwele kwele mbeli nyi kaŋa ɗa mbe meleme nya.» 

11Pa Pol menete va kwetɛŋe ba'a tere ŋkwaŋe mbe Korɛnte, kateke nda ghena 
ta Shala ke mbeli. 

12Ma te va nya nza Galiyon kaŋgwamna ta ka Rome nyi te hɛɗia Akay ne, pa ka 
Zhəwif tsenete geva yitea Pol. Pa hɛ keleghe ŋkɛ kalə sha mbeli nyi kemeha 
ghwə. 

13Ma ke hɛ: «Ma wəndə nya ne, mbeli yaghwete kahawe va Shala tekeleke le 
nya ɗe wəsə mahalegə.» 

14Kaɗe Pol kageze ghena, ama ma ke Galiyon sha ka Zhəwif: «Ma kenza nde 
ghena ndiremi keɗema fete nya dzawe yamenete ŋayɛ wəndə nya ne, nza 
katemeha ŋayɛ ghwə ta ŋayɛ 'ya, gheyɛ ka Zhəwif. 

15Ama va nya nza ŋkɛ kaghəpə te ghəa geze ta ghena, yɛ slə ba'a wəsə 
mahalegəa ŋayɛ ne, gheyɛ ka geze wəsəa ŋayɛ, kantsehe 'ya hwa hwelefe nya 
ghena ta ŋayɛ we.» 

16Pa ŋkɛ ŋkamte hɛ shave mbe cɛ kemeha ghwə. 

17Pa hɛ keseve Sostɛne, wəndə nya te ghəa cɛ kesəkwə ghə, pa hɛ pesleve ŋkɛ 
mɛa cɛ kemeha ghwə. Ama kese Galiyon kaɓela ghena shɛ we. 

Pol kazhɛne geva kadzembe Antiyoshe 

18Kwele kwele Pol teməakɛ temə mbe Korɛnte. Kwetere wəmbəa ŋkɛ, pa ŋkɛ 
slənyɛ yitea hɛ ba'a dzawa kwambelə kadzawa Siri le Prisile ba'a Akilas. Ma 
vəashi ne, nahe ŋkɛ keŋsəmte ghəa ŋkɛ mbe Saŋkerɛ, kwa nza ŋkɛ nahe ŋkɛ 
kemenete meɗe mɛ. 

19Hwa'a hɛ mbe Ɛfɛze nya sərəakɛ yɛ Akilas le Prisile Pol. Ntəŋə Pol le ŋa ŋkɛ 
kadzembe cɛ kesəkwə ghə, ntake ŋkɛ kaghəpə mbe le ka Zhəwif. 

20Kasəkwə Pol hɛ kezha temə kwele kwele le hɛ, ama pa ŋkɛ ɗema. 

21Pa ŋkɛ slənyɛ yitea hɛ, ma ke sha hɛ: «Katese 'ya sha gheyɛ zhɛkwa keɗe 
Shala.» Ntəŋə ŋkɛ slə mbe Ɛfɛze le kwambelə. 

22Ma kwa ntsehe hɛ mbe Sɛzarɛ, cape ŋkɛ kadzeme Zhɛrəzalɛm kezha njiŋwe 
Jikə ta ka Kriste nya kwa, zhɛne ne, pa ŋkɛ dzawa Antiyoshe. 

23Pa ŋkɛ teməakɛ temə kwagha. Ntəŋə ŋkɛ jive mbe hɛɗia ka Galate ba'a ŋa ka 
Frizhi kezha mtsehe nda berete ke pɛtɛa ka təkwə təkwə Yɛsə. 

Apolos mbe Ɛfɛze ba'a Korɛnte 

24Pa kwete nde Zhəwif nya yake mbeli mbe Alɛgezandri, nya nza sləa kaApolos, 
dzembe Ɛfɛze. Megela geze ghena ŋkɛ, ndeɗekə ɗepe ghena ta Ghena ta Shala 
ŋkɛ perə. 

25Nahe mbeli kencɛte nda hweŋkwa ta Nde sleke ŋkwa. Tiɗiɗi ba'a megela teke 
nda ghena ta Yɛsə ŋkɛ ke mbeli le zlama. Ama deke batɛmea Zhaŋe yaɗepe ŋkɛ. 

26Kageze nda ghena ta Shala ŋkɛ ke mbeli le berete mbe cɛ kesəkwə ghə. Kwa 
fate ghena ta ŋkɛ yɛ Prisile le Akilas ne, pa hɛ hekaghe ŋkɛ kadzeki ghɛa nci ba'a 
ncɛte nda hweŋkwa ta Shala fate fate ɓiyitsa. 

27Kaɗe Apolos ɓiyitsa kadzembe Akay. Pa ka kesaka ma mtsehete nda berete 
ba'a rafete nda palepa ke ka təkwə təkwə Yɛsə nyi te hɛɗia shɛ, kezha kemaneve 
ŋkɛ hɛ le megela. Ma kwa ntsehe ŋkɛ ne, kwele kwele kemanakɛ mbelia Yɛsə 
Kriste ŋkɛ laka zlaɓa ta Shala. 

28Kwa nza ŋkɛ le ghena nyi zlahe zlahe ne, kazhɛne nda ghə ŋkɛ ke ka Zhəwif 
kwa ntsə ta mbeli. Ma laka ghena nya mbe Ghena ta Shala ne, kancɛ nda ŋkɛ ke 
hɛ Yɛsə ya kaMɛsi. 

Slene 19 

Pol mbe Ɛfɛze 

1Ma kwa nza Apolos mbe Korɛnte ne, cape Pol jive mbe hɛɗi nya hwa ghweme 
ba'a ntsehe mbe Ɛfɛze. Pa ŋkɛ ntsate kweci mbeli nyi ketəkwə təkwə mbagha, 

2ma ke 'yɛwete ghena va hɛ: «Nahe Sefəa Shala kese sha gheyɛ kwa yɛhwe Yɛsə 
yɛ na?» Ma ke hɛ shɛ: «Kegha ghen'yɛ kafa kenza ŋkɛ Sefəa Shala ya shɛ we.» 

3Ma ke Pol sha hɛ: «Wa sləa batɛme nya menete ŋayɛ mbeli tsagha wa?» Ma ke 
hɛ: «Batɛmea Zhaŋe.» 

4Ma ke Pol sha hɛ: «Ke mbeli nyi keɗe kazhɛre geva kalə sha Shala menete nda 
batɛme Zhaŋe ba'a nahe ŋkɛ gezete nda ke mbeli kayɛ wəndə nya ketese kwa 
sebe ta ŋkɛ, geze ta ŋkɛ, Yɛsə.» 

5Ma kwa fate ghena shɛhɛ ka Ɛfɛze ne, pa mbeli menete nda batɛme ke hɛ le 
sləa Nde sleke ŋkwa Yɛsə. 

6Pa Pol dapaghe dzeve kənəa hɛ, pa Sefəa Shala se kadzembe hɛ. Ntake hɛ 
kageze kweci ghena. Kageze ghena kelɛŋəa Shala hɛ. 

7Nahe mbelia shɛhɛ hɛ kenza gare meŋe bakeghəmbe pɛtɛa nci. 

8Katere mahekene menete Pol kadzembe cɛ kesəkwə ghə keveci keveci. Kageze 
nda ghena ŋkɛ ke mbeli le hwepe ghə. Ghena ta Meghea Shala yageze nda ŋkɛ 
ke hɛ ba'a mehele ta nci yakese ŋkɛ. 

9Ama ntɛaŋe ntɛaŋe ghəa kweci, kaɗe hɛ kafa we. Kayiɗə hweŋkwa ta Yɛsə hɛ 
kwa kema ta mbeli. Pa Pol nehemte geva le hɛ, cape ŋkɛ le mbeli nyi ketəkwə 
təkwə Yɛsə. Keveci keveci geze nda ghena ta Yɛsə ŋkɛ ke hɛ mbe lekweləa 
Tiranəs. 

10Bake va ta ŋkɛ kamene kala nyagha ne, pa mbeli nyi te hɛɗia Azi fate ghena ta 
Nde sleke ŋkwa, ka Zhəwif ba'a kweci hwelefefi. 

Ŋwale tezhilia Sɛva 

11Kamene wəshi meŋele nyi dzawe dzawe Shala laka Pol. 

12Pa le lekwesa ta Pol ba'a wəsə kesehwe hwələa ŋkɛ nyi kekwaɗakɛ geva ta 
ŋkɛ kele mbeli kakwaɗe ka zereghwe le. Nahe hɛ kenza pələsə va zereghwe ta 
nci ba'a nahe yɛ 'yi'yɛghwə keslənji shave mbe hɛ perə. 

13Pa kweci ka Zhəwif nyi kedzeghwa dzeyi teke dzeyi teke dzeghakɛ le ŋa nci 
kaŋka 'yi'yɛghwə te sləa Nde sleke ŋkwa Yɛsə perə. Ma ke hɛ sha geze nda ke 
yɛ 'yi'yɛghwə: «Kageze ŋayɛ 'ya te sləa Yɛsə nya geze Pol kezha shave ŋayɛ yɛ.» 

14Ma mbeli nyi kemene kala nya ne, ŋwale tezhilia wəndə kwelea ka dzeghe 
Shala ta ka Zhəwif nya nza sləa ŋkɛ kaSɛva mberefaŋe. 

15Ama ma ke 'yi'yɛghwə sha hɛ: «Nahe 'ya keɗepe Yɛsə, nahe 'ya keɗepe wəndə 
nya kaPol, ama gheyɛ ne, ka wa yɛ wa?» 

16Zhibədikə nde 'yi'yɛghwəa shɛ kənəa hɛ. Pa ŋkɛ ɗate hɛ kwele kwele ba'a 
berete ma ŋkɛ ke hɛ. Tagha gɛ, pa hɛ hwɛnji shave ki ghɛa wəndəa shɛ 
mederelaŋe mederelaŋe ba'a bətə mbe zhi. 

17Pɛtɛa ka Ɛfɛze, ka Zhəwif ba'a kweci hwelefefi kefave wəsə nya kemenete 
geva shɛ. Kwele kwele zhɛte nda ghazlənə ke hɛ pɛtɛ, yayata wəndə katsahe 
sləa Nde sleke ŋkwa Yɛsə. 

18Kwele kwele nyi kezhɛrenji kaka Kriste ba'a nyi kese kampi nda dzeve ke 
Shala le berete va wəsə kwa ndiremi nya menete hɛ. 

19Pa kweci mbeli kwele kwele nyi kese kamene ghwɛ fəke yɛ palepa ta nci ba'a 
teremte hɛ le ghwə kwa kema ta mbeli. Ma kwa ɓelate səkəmə nya te palepa 
shɛhɛ mbeli ne, nahe mbeli kekemave gare miliyeŋə bakemsə mcɛfe. 

20Wa nya tsetse pesleyi geva ba'a ncɛte geva ghena ta Nde sleke ŋkwa hwa 
mbeli laka berete ta ŋkɛ. 

Gaŋkəɗə geva nya mbe Ɛfɛze 

21Ma kwetere wəmbəa ghena nya ne, pa Pol zəzəte kadzeme Zhɛrəzalɛm dzeme 
laka yɛ Masɛdowane le Akay. Ma ke: «Ma kwa sebe ta ŋkɛ ne, katedzeme 'ya 
kanewe Rome perə.» 

22Pa ŋkɛ ghweneghe mbeli nyi kekemane ŋkɛ bake kadzeme Masɛdowane, yɛ 
Timotɛ le Ɛraste, ama mba ŋkɛ te hɛɗia Azi kaba. 

23Vəa ŋkwa shɛ menete geva gaŋkəɗə geva nya wəba tewəmbəreke hweŋkwa 
ta Yɛsə. 

24Pa kwete vɛsə mze nya nza sləa ŋkɛ kaDɛmɛtriyəs vɛsəte pa ta yɛ ghɛa 
Artɛmis, shala nya kamale yitea mze kwa tɛawetɛa. Kwele kwele meleɓe nya ve 
nda ŋkɛ ke ka mene slenea shɛ. 

25Pa Dɛmɛtriyəs tsenete mbeli nyi kemene slenea shɛ ba'a kweci mbeli nyi 
kevɛsə mze, ma ke sha hɛ: «Mbelia ɗa yawe, nahe yɛ keɗepe te slene ta ɓəmə se 
ŋkɛ nda nza wəshi kwele kwele va gheɓəmə tsetsenya. 

26Ama nahe Pol kegezete tsema tsema nza shala nyi vɛsəte mbeli kaɗema 
kashala. Nahe ŋkɛ kekesehwe mehele ta mbeli kwele kwele, kenza deke teke 
mbe Ɛfɛze we, ama mbe pɛtɛa sla ta hɛɗia Azi. 

27Deke slene ta ɓəmə nde teza we, ama pa ghɛa Artɛmis, male nya kashala ta 
ɓəmə nya wəba katekelemte geva zləvə te. Mba mbeli katehawe ve zhɛkwa we, 
gheŋkɛ nya gwəɗəŋə ka Azi ba'a mbeli nyi te hɛɗi lema mbe kema ta ŋkɛ.» 

28Ma kwa fate ghena shɛ mbeli ne, kazhɛ nda wənəa nci ke hɛ kwele kwele, ma 
ke hɛ tsate lewela: «Artɛmis nya mbe Ɛfɛze ya kwele!» 

29Pɛtɛ gaŋkəɗə geva shɛ pesleyi geva mbe pɛtɛa meleme, pa hɛ keseve yɛ Gayəs 
le Aristarke, ka Masɛdowane nyi kebegheghe Pol kwamte dzeghwa ta ŋkɛ. Cape 
hɛ le hwɛ kalə kadzete ŋkwa kebeke le hɛ. 

30Kaɗe Pol kalə kadzawa kema ta mbeli, pa mbeli nyi ketəkwə təkwə Yɛsə fɛake 
ŋkɛ. 

31Pa kweci ka mene slene nyi jama jama nyi kaka mcɛhɛnyɛa Pol ghweneke nda 
mɛ kezha fɛa ŋkɛ kelə kadzete ŋkwa kebeke. 

32Ma mbeli nyi ketsenete geva ne, tahe geze ghena hɛ: kwete wəsə yazlape 
kweci, kwete yazlape kweci. Keɗepe wəsə nya ketsenete hɛ wəba ta nci we. 

33Pa kweci mbelia nci gezete nda ghena shɛ ke Alɛgezandre nya veyi ka Zhəwif 
te kema ta nci. Tagha gɛ, pa ŋkɛ gweɗakwete ŋkwa le dzeve kwa ɗe ŋkɛ kageze 
ghena. 

34Ama kwa ɗepe hɛ kande Zhəwif ŋkɛ ne, ma ke tsate lewela kalerə gare bake: 
«Artɛmis nya mbe Ɛfɛze ya kwele!» 

35Tekwazhizhi gweɗakwete hɛ kwete wəndə nya kerafe ŋkwa mbe meleme. Ma 
ke sha hɛ: «Ka Ɛfɛze, nahe pɛtɛa mbeli keɗepe meleme ta ka Ɛfɛze ya kameleme 
ta Artɛmis nya wəba ba'a pa ta ŋkɛ nya kesawa pelɛ ghweme. 

36Wəndə shɛ kaɗepema ghena shɛ we. Nahe ŋkɛ kehi kanza yɛ gweɗakwe ba'a 
kazəzə ghena nda temene wəsə yɛ. 

37Pa yɛ fəke mbeli nyi, kese hɛ kabeze ghena sha shala ta ɓəmə we, kese hɛ 
kaŋele ŋkɛ we. 

38Ma keɗe Dɛmɛtriyəs le mbeli nyi mene slene ŋkɛ le hɛ kakele wəndə kadzete 
ghwə ne, yɛ ŋkwa kemeha ghwə le ka meha ghwə ya shɛ. Tagha hi hɛ kalə le 
ghena ta nci. 

39Ma kenza nde kwete ghena ya shɛ nya ɗe yɛ ka'yɛwe ne, mbeli nyi ketsene 
geva keveci keveci yitea ghena nyi kala nyi ya shɛ. Ghenci ka tefa ghena ta ŋayɛ. 

40Ama wəshi nyi menete nyi gheɓəmə ɓeshi, kefate ka meghe ne, kənəa ghəa 
ɓəmə tenza ghena shɛ, kaka beze ghena tenewe ɓəmə mbeli, wa ke gheɓəmə 
sha zhɛne wa? Kwa nza ŋkɛ ne, kenakɛ ghena nya ketseneke ɓəmə gheɓəmə 
teke we.» Ma kwa gezemte ghena shɛ ŋkɛ ne, pa ŋkɛ gezete nda ke mbeli kaslə. 

Slene 20 

Dzeghwa ta Pol mbe Masɛdowane ba'a Grɛse 

1Ma kwa peslenji mbeli nyighɛ ne, pa Pol hekakɛ ka təkwə təkwə Yɛsə pɛtɛ. Pa 
gezete nda ghena ke hɛ yitea mtsehe nda berete ke hɛ. Pa ŋkɛ njiŋwakɛ hɛ, cape 
ŋkɛ kadzembe Masɛdowane. 

2Ma kwa jive ŋkɛ mbe hɛɗia shɛ ne, pa ŋkɛ mtsehete nda berete ke ka kesaka 
ma le ghena nyi geze nda ŋkɛ ke hɛ kwele kwele nda tedzembe Grɛse ŋkɛ. 

3Ntishɛ ŋkɛ tagha katere mahekene. Ma vəa ŋkwa nya dzawa kwambelə ŋkɛ 
kadzembe Siri ne, pa ŋkɛ fate katsa ghena ka Zhəwif yite. Tagha gɛ, pa ŋkɛ tarete 
kajive laka Masɛdowane. 

4Pa Sopatɛr, wəzege ta Pirəs, nde Bɛrɛ beghakɛ ŋkɛ, tsagha Aristarke, Sekəndəs, 
nde Tɛsalonike, Gayəs, nde Dɛrbe, Timotɛ, Tishike ba'a Trofime nde hɛɗia Azi. 

5Mpelɛa hɛ lə ke ghen'yɛ, pa hɛ neghete n'yɛ mbe Trowas. 

6Ma ghen'yɛ ne, kwetere wəmbəa gəsəkəa pɛaŋe nya ɗema tenjɛne hwe dzawa 
kwambelə ghen'yɛ mbe Filipe. Kwetere wəmbəa hɛ mcɛfe ne, pa ghen'yɛ ntsehe 
sha hɛ mbe Trowas, shikwə menete ghen'yɛ mbe. 

Kwa keɗaŋe ta dzeghwa ta Pol mbe Trowas 

7Ma hwa demase hetɛhwɛɗi ne, pa n'yɛ tsenete geva kezha zeme geva ta Yɛsə 
ba'a kasa mimia ŋkɛ. Ntake Pol kageze nda ghena ta Shala ke mbeli. Ma kwa nza 
ŋkɛ kateslə ŋkɛ hendɛ ne, pa ŋkɛ deranyɛ te ghena hwa'a te tepe ta viɗi. 

8Kwele kwele paterela mbe cɛ nya mencikə nya tsenete geva ghen'yɛ mbe. 

9Kwete mempɛhweta nya nza sləa kaEtishe ya mentishɛ mɛa wəfela ta cɛ. Pa 
ŋkɛ dzetenyɛ te hɛ ca'a ca'a va nya temə Pol kwele kwele te ghena. Ma kwa nza 
ŋkɛ te hɛ kashasha ne, pakatake ŋkɛ sawa pelɛ kwa maheke ta cɛ nya mencikə, 
'yape ŋkɛ te ŋkwa. Ma kwa ɗe mbeli kakese ŋkɛ kasate ne, kemte mte ŋkɛ. 

10Tagha gɛ, pa Pol sawa, berəɓə kənə ba'a kelete ŋkɛ yitea dzeve. Ma ke: 
«Nzama yɛ keyirə yirə ma, nahe ŋkɛ kenza teghweme.» 

11Pa ŋkɛ zhɛneghe geva kadzeme, neheve ɗafa ba'a zehwe. Ntake ŋkɛ kageze 
nda ghena ke mbeli zhɛkwa hwa'a va masheke. Ntəŋə ŋkɛ slənyɛ. 

12Pa mbeli keleghe mempɛhweta shɛ teghweme kalə sha ghɛ, gweɗakwe wənəa 
pɛtɛa mbeli fate fate. 

Dzeghwa ta Pol se mbe Trowas kadzembe Milɛ 

13Cape ghen'yɛ te kema kezha kele n'yɛ kwambelə kadzembe Asos, te ŋkwa shɛ 
tekele Pol ghen'yɛ kala nya gezete ŋkɛ, va nya ɗe ŋkɛ kakekave Asos le seɗa. 

14Ma kwa kekave n'yɛ ŋkɛ mbe Asos, cape ghen'yɛ le kwa kwambelə kadzembe 
Mitilɛne. 

15Cape ghen'yɛ slə tagha, hwa'a ghen'yɛ te hendɛ ta ŋkwa kwa kema ta Shiyo. 
Ma te kwa bake ta hɛ ne, hwa'a ghen'yɛ mbe Samos, te kwa maheke ta hɛ, hwa'a 
n'yɛ mbe Milɛ kwa sebe ta nya ghereŋe n'yɛ mbe Trozhiliyon. 

16Kwa nza ŋkɛ nahe Pol ketarete kazlake Ɛfɛze kaɗema kaghereŋe, yitea ɗema 
ghen'yɛ kadera te hɛɗia Azi. Kawədə geva ŋkɛ kezha ntsehe pelɛ Zhɛrəzalɛm 
yipə yipə le gəsəkəa Pantekote, kenza nde kakekave ŋkɛ. 

Pol kageze nda ghena ke mbelia jama nyi mbe Ɛfɛze 

17Pa Pol ghweneke mɛ same kwa Milɛ kadzembe Ɛfɛze kezha heka mbelia jama 
ta Jikə ta ka Kriste kase. 

18Ma kwa se hɛ shɛ ne, ma ke sha hɛ: «Nahe yɛ keɗepe nza nya nzahwe 'ya le 
gheyɛ, se te kwa ghate ta veci nya se 'ya te sla ta hɛɗia Azi. 

19Nahe 'ya kemenete slene ta Nde sleke ŋkwa le shifə ghə, nehwene kwa ntsə 
ba'a yaka nyi sahwe 'ya va ghena nyi tsa ka Zhəwif. 

20Nahe yɛ keɗepe tsema tsema ɗema 'ya kawəfərəakɛ kwete ghena nya kenza 
kakemanakɛ ŋayɛ. Nahe 'ya kese kazlape ŋayɛ ba'a kateke ŋayɛ ghena ta Shala 
hwa mbeli ba'a dzeyi ki ghɛa ŋayɛ. 

21Nahe 'ya kehekakɛ pɛtɛa mbeli, ka Zhəwif ba'a kweci hwelefefi, yitea zhɛre 
geva hɛ kase sha Shala ba'a yitea yɛ Nde sleke ŋkwa Yɛsə hɛ. 

22Ama tsetsenya, 'ya kadzeme Zhɛrəzalɛm kala nya tərənə ɗa Sefəa Shala, 
keɗepe wəsə nya ketemene ɗa geva 'ya pelɛagha we. 

23Ama wəsə nya ɗepe 'ya, mbe yayata meleme ne, nahe Sefəa Shala kencɛte ɗa 
neghe yaneghe ɗa yaka ba'a daŋgayɛ. 

24Ama sha 'ya ne, kenza mpia ɗa kawəsə nya za ma we. Ma wəsə nya za ma sha 
'ya ne, kiɗimte slene ta ɗa ba'a tereke slene nya dapave ɗa Nde sleke ŋkwa Yɛsə, 
geze ta ŋkɛ, negha fete yitea Ghena kwatenca nya ganyɛ ta zlaɓe ta Shala. 

25Ma tsetsenya nahe 'ya keɗepe, mba kwete wəndəa ŋayɛ nyi se nyi 'ya kageze 
ŋayɛ ghena ta Meghea Shala katenakɛ ɗa zhɛkwa we. 

26Vatse gɛ, ma 'ya sha gheyɛ tsetsenya: ma kezanyɛ kwete hwa wəndəa gheyɛ 
ne, hwa ghena ta ŋkɛ 'ya we. 

27Kwa nza ŋkɛ pɛtɛ nahe 'ya kencɛmte ŋayɛ zəzə ta Shala, kaɗema kese 'ya 
kawəfərə kwete ghena. 

28Ya mə ghəa ŋayɛ ba'a ya mə timɛti nyi ndeke ŋayɛ Sefəa Shala kezha ya hɛ yɛ. 
Newe mə ghweme te Jikə ta ka Kriste nya mbeɗeke Shala laka mimia Wəzege 
ta ŋkɛ. 

29Nahe 'ya keɗepe, ma vəa ŋkwa nya slə ɗa 'ya ne, katedzehwa gheyɛ kweci 
mbeli kala yɛ makwagwele nyi ghyana ghyana, katesərə timɛti hɛ we. 

30Ya hwa gheyɛ ŋkɛ ne, katesla tseŋwə kweci mbeli kezha ghwete ka təkwə 
təkwə Yɛsə kazele hɛ. 

31Ntsehwele mə gɛ, zəzəte mə nahe 'ya kegezete nda ghena 'ya ke yayata 
wəndəa ŋayɛ veci le viɗi le nehwene kwa ntsə kava mahekene. 

32Ma tsetsenya gɛ, kave ŋayɛ 'ya mbe dzeve ta Shala ba'a mbe ghena ta zlaɓa 
ŋkɛ. Berete ya ve kezha kele ŋayɛ jive te kema mbe yɛ, kezha ve nda wəshi ganji 
kala wəsə kezeme ghɛ ke pɛtɛa mbeli nyi kaŋa ŋkɛ. 

33Kese 'ya kasla ntsə yitea cɛdɛ ba'a lekwesa ta kwete wəndə we. 

34Nahe yɛ keɗepe le dzeve ta ɗa nyi menete slene 'ya kezha kemave wəsə 
kezeme kaŋa n'yɛ le mbeli nyi kebeghe ɗa. 

35Keveci keveci ncɛte ŋayɛ 'ya tsema tsema mene slene wəndə kezha kemane 
ka dewə ŋeli, laka zəzə ghena nya gezete Nde sleke ŋkwa Yɛsə wəndə le ghəa 
ŋkɛ, ma ke: Zeɗe nza ma va wəndə nya keve nda wəsə ke wəndə ke nya keŋ'we.» 

36Ma kwa gezete ghena shɛ Pol ne, gwəɗəŋə ŋkɛ le hɛ kasəkwə Shala. 

37Pɛtɛ hɛ kanehwene ba'a kahəməwə Pol kezha njiŋwe ŋkɛ kakwa keɗaŋe. 

38Nahe hɛ kenza keyirə yirə va nya gezete Pol ke hɛ kaɗema hɛ mba katenakɛ 
ŋkɛ. Pa hɛ beghakɛ ŋkɛ hwa'a yitea kwambelə. 

Slene 21 

Pol kadzeme Zhɛrəzalɛm 

1Ma kwa nehemte geva ghen'yɛ le hɛ ne, ntəŋə n'yɛ le kwambelə kadzawa Kos 
kata kata. Te hendɛ ta ŋkwa ne, hwa'a ghen'yɛ mbe Rodɛs, cape ghen'yɛ slə 
tagha kadzembe Patara. 

2Pa ghen'yɛ nakɛ kwambelə nya kelə kadzembe Fɛnisi. Tagha gɛ, pa ghen'yɛ 
dzawa, ntəŋə ghen'yɛ. 

3Hwa'a ghen'yɛ takwa takwa yitea Shipre, kanewe newe n'yɛ kwa kwambelə 
ghen'yɛ. Pa ghen'yɛ dzeyi n'yɛ kwayite ta hɛɗi nya te tepe yɛməa shɛ kezha 
dzembe Siri. Pa ghen'yɛ sawa n'yɛ kwa kwambelə mbe Tir, kwa nza ŋkɛ tagha 
tebete wəshia nci hɛ. 

4Shikwə kwetɛŋe menete ghen'yɛ te ŋkwa shɛ kwa begemete geva n'yɛ le ka 
təkwə təkwə Yɛsə tagha. Ma kwa ncɛte nda Sefəa Shala ke hɛ ne, pa hɛ gezete 
nda ke Pol kezha ɗema ŋkɛ kadzeme Zhɛrəzalɛm. 

5Ama nahema ta shikwəa shɛ ne, ntəŋə n'yɛ yitea dzeghwa ta n'yɛ. Pa hɛ 
beghakɛ n'yɛ le mia nci ba'a ŋwalea nci kashave mbe meleme hwa'a pelɛke te 
ŋwela. Pa ghen'yɛ səkwəte ghə mɛ ndərə megwəɗəŋə. 

6Ma kwa njinjiŋwakɛ ghəa n'yɛ n'yɛ ne, pa ghen'yɛ dzawa kwambelə, cape hɛ 
kalə sha ghɛa nci. 

7Ma kwa kiɗimte dzeghwa ta n'yɛ ghen'yɛ le kwambelə se mbe Tir, hwa'a 
ghen'yɛ mbe Ptolɛmayis. Pa ghen'yɛ njiŋwakɛ ka kesaka ma nyi mbe melemea 
shɛ, hɛ kwetɛŋe menete n'yɛ le hɛ. 

8Te hendɛ ta ŋkwa ne, ntəŋə ghen'yɛ yitea dzeghwa ta n'yɛ hwa'a mbe Sɛzarɛ. 
Pa ghen'yɛ dzeki ghɛa Filipe, nde geze Ghena kwatenca nya ganyɛ, nya hwa 
mbeli nyi mberefaŋe nyi ntave Jikə ta ka Kriste mbe Zhɛrəzalɛm. Ntishɛ ghen'yɛ 
ki ghɛa ŋkɛ. 

9Wəfaɗe deghelɛshi ya ve, kewəmeve zhili hɛ we, kageze ghena kelɛŋə hɛ. 

10Ɓɛhwɛ hɛakɛ hɛ n'yɛ tagha, pɛkwe kwete nde mɛ ŋkwa same kwa Zhəwdɛ, 
Agabəs sləa ŋkɛ. 

11Pa ŋkɛ se sha ghen'yɛ, kelete hətə nya hwa hwə va Pol, pa ŋkɛ hwepete seɗa 
ta ŋkɛ ba'a dzeve ta ŋkɛ le, ma ke: «Ma ke Sefəa Shala: Ma wəndə ke hətə nya 
ne, tsetse tehwepe ŋkɛ ka Zhəwif pelɛ Zhɛrəzalɛm, kateve nda ŋkɛ hɛ ke kweci 
hwelefefi.» 

12Ma kwa fate ghena shɛ ghen'yɛ ne, ntake ghen'yɛ le ka Kriste nyi mbe Sɛzarɛ 
kampi nda dzeve ke Pol kezha ɗema ŋkɛ kadzeme Zhɛrəzalɛm. 

13Ama ma ke sha ghen'yɛ: «Wa raberə nehwene yɛ kezha sla heli hwa 'ya wa? 
Ma 'ya ne, kehite geva 'ya deke kezha hwepe ɗa mbeli we, ama kezha mte pelɛ 
Zhɛrəzalɛm te sləa Nde sleke ŋkwa Yɛsə.» 

14Ma kwa shaŋe ghen'yɛ va fɛa ŋkɛ ne, bivə ghen'yɛ nza n'yɛ, ma ke ghen'yɛ: 
«Menete geva ŋkɛ kala nya ɗe Nde sleke ŋkwa.» 

15Ma kwa hɛakɛ hɛ ghen'yɛ tagha, pa n'yɛ hite geva, cape n'yɛ kadzeme 
Zhɛrəzalɛm. 

16Pa ka təkwə təkwə Yɛsə nyi mbe Sɛzarɛ begheghe n'yɛ, pa hɛ keleghe n'yɛ 
kadzeki ghɛa Menason, nde Shipre, nya kande zele Yɛsə ghalanza. 

Lə ta Pol sha Zhake 

17Ma kwa ntsehe ghen'yɛ pelɛ Zhɛrəzalɛm ne, pa ka kesaka ma kemaneve n'yɛ 
le zlama. 

18Ma te hendɛ ta ŋkwa ne, pa ghen'yɛ le Pol lə sha Zhake. Ki ghɛa ŋkɛ tsenete 
geva pɛtɛa mbeli nyi jama ta Jikə ta ka Kriste. 

19Pa Pol njiŋwakɛ hɛ, pa ŋkɛ gezete nda pɛtɛa wəshi nyi menete Shala laka 
gheŋkɛ hwa kweci hwelefefi ke hɛ. 

20Ma kwa fate hɛ ne, ntake hɛ katsahe Shala. Ma ke hɛ sha Pol: «Wəza meyɛ n'yɛ, 
nahe na kenakɛ tsema tsema zhɛrenji ka Zhəwif tipə tipə kaka Kriste. Pɛtɛa nci 
kenza dɛŋe dɛŋe te wəsə mahalegəa nci. 

21Nahe hɛ kefave ghena nyi geze mbeli te gha: nahe na ketekete nda ke ka 
Zhəwif nyi hwa kweci hwelefefi kasərə wəsə mahalegəa Shala. Nahe na 
kegezete nda ke hɛ kezha ɗema hɛ kasla nda mɓɛta ke ŋwalea nci ba'a kazele 
wəshi keshia ka Zhəwif. 

22Tsema temene gheɓəmə wa? Kwa nza ŋkɛ ne, katefa hɛ nahe na kese teke. 

23Menete wəsə nya tegeze ŋa ghen'yɛ gɛ. Kweci mbeli ya shɛ wəfaɗe va ghen'yɛ 
nyi kemenete nda meɗe mɛ ke Shala. 

24Hekakɛ hɛ kase, mene wəsə keshi le hɛ kezha yaɓe ghəa ŋa na ba'a ŋkikɛ cɛdɛ 
nya zamte hɛ kezha ŋsəmte ghəa nci hɛ. Ma tsagha ne, pɛtɛ mbeli kateɗepe 
tseŋwə yaslave ŋa mbeli. Pɛtɛ hɛ kateɗepe kayɛ fete na yitea wəshi mahalegəa 
ɓəmə. 

25Ma kweci hwelefefi nyi kezhɛrenji kaka Kriste ne, nahe ghen'yɛ kerafave nda 
palepa ke hɛ te ghena nyi tsahwe gheɓəmə, kezha ɗema hɛ kezeme slia wəshi 
keseɗa nyi dzeghekɛ nda melɛ mbeli le hɛ ke wəshi nyi zhɛrete mbeli kashala, 

kezha ɗema hɛ kazeme mimi ba'a wəsə keseɗa nya slamtema ghə mbeli yite, 
kezha ɗema hɛ kamene mefətekwə.» 

26Pa Pol fəke mbelia shɛhɛ. Ma te hendɛ ta ŋkwa ne, pa ŋkɛ menete wəsə keshi 
le hɛ kezha yaɓe ghəa ŋkɛ. Kwa sebe ta ŋkɛ, ntəŋə ŋkɛ kadzembe ghɛa Shala 
kezha geze nda veci nya tedzeghe melɛ mbeli kaŋa yayata wəndəa nci, vəa ŋkwa 
nya kiɗi yaɓe geva ta nci. 

Mbeli kakese Pol mbe ghɛa Shala 

27Takwa takwa hɛa yaɓe geva nyi mberefaŋe kakiɗi nda nakɛ Pol ka Zhəwif nyi 
kese te sla ta hɛɗia Azi mbe ghɛa Shala. Pa hɛ vaghe gaŋkəɗə geva hwa mbeli 
ba'a keseve Pol. 

28Ma ke hɛ sha lewela: «Ka Israyɛl, kemane n'yɛ mə. Wa nya mə wəndə nya 
kekele zləvə te hwelefe ta ɓəmə, wəsə mahalegəa ɓəmə ba'a te ghɛa Shala nya 
mbe wəshi nyi teke nda ŋkɛ ke mbeli. Ɓiyitsa ne, pa ŋkɛ fəghe kweci hwelefefi 
kadzembe ghɛa Shala ba'a zhɛrete ŋkwa nya keveyi geva nya tekeleke wale 
wale.» 

29Kwa nza ŋkɛ nahe hɛ kenakɛ ŋkɛ le Trofime, nde Ɛfɛze dzeyi mbe meleme nda 
geze hɛ tsagha. Ma zəzə hɛ ne, nahe Pol kekeleghe ŋkɛ kadzembe ghɛa Shala. 

30Pa hɛ veyi gaŋkəɗə mbe meleme ba'a pa mbeli hwɛke hwɛ se te yayata ŋkwa. 
Pa hɛ keseve Pol ba'a ntsehakave ŋkɛ shave mbe ghɛa Shala, pa hɛ ŋzlete yɛ 
ŋkwa kedzembe. 

31Kaɗe hɛ kapesle Pol nda gezete nda mbeli ke wəndə kwelea ka sewajɛa ka 
Rome, ma ke mbeli shɛ: «Kwele kwele gaŋkəɗənyɛ Zhɛrəzalɛm.» 

32Te ŋkwa shɛnyɛ, pa ŋkɛ tseneke mbeli nyi te ghəa ka sewajɛ ba'a sewajɛa nci, 
təkwəsəmə hɛ le hwɛ kalə sha mbeli. Ma kwa nakɛ wəndə kwelea ka sewajɛ hɛ 
le ka sewajɛ ŋkɛ, pa hɛ ɗema ɗa Pol. 

33Pa wəndə kwelea ka sewajɛ lə kakeseve Pol ba'a gezete kezha hwepe ŋkɛ 
mbeli le zewe lɛ bake. Zhɛne ne, pa ŋkɛ 'yɛwete wa ŋkɛ wa ŋkɛ ba'a wəsə nya 
menete ŋkɛ. 

34Ama kwete wəsə yazlape kweci, kwete ŋa kweci. Ma kwa shaŋe wəndə 
kwelea ka sewajɛ kaɗepe ghena nya kaganda nya kemenete geva ne, pa ŋkɛ 
gezete kezha kele Pol mbeli kadzembe ŋkwa nya berete. 

35Ma kwa ntsehe Pol yitea taŋa ne, pa ka sewajɛ kelete ŋkɛ te dzeve kadzeme, 
va nya ɗe mbeli kapesle ŋkɛ, 

36kwa nza ŋkɛ ma ke pɛtɛa mbeli nyi kwa sebe ta ŋkɛ sha tsa lewela: «Peslekɛ 
mə ŋkɛ!» 

Pol kageze nda ghena ke wəndə kwelea ka sewajɛ 

37Ma takwa takwa mbeli kadzembe ŋkwa nya berete ne, ma ke Pol sha wəndə 
kwelea ka sewajɛ: «Kandeke ɗa hweŋkwa na gezete ŋa ghena 'ya tse yi?» Ma ke 
wəndə nya te ghə ka sewajɛ shɛ: «Nahe na keɗepe geze ghena Grɛk na? 

38Kenza na kande Ɛzhipte nya ketsəkwəyite mbeli yitea fama ghena ba'a nya 
kefəghe ka mpə ŋkwa slibə wəfaɗe kadzete ɓerama wəka?» 

39Ma ke Pol shɛ: «Ma 'ya ne, nde Zhəwif 'ya. Kwa Tarsea ka Silisi yake ɗa mbeli, 
kawəndə meleme nya nza zləvə te 'ya. Təhwə təhwə ŋa 'ya, ndeke ɗa hweŋkwa 
yitea geze nda ghena ke mbeli nyi.» 

40Pa wəndə kwelea ka sewajɛ pelave nda hweŋkwa. Pa Pol slete pelɛ taŋa ta 
ŋkwa ka sewajɛ, gweɗakwete mbeli le dzeve. Ma kwa nza hɛ tikə tikə ne, ma ke 
Pol sha hɛ le ghena ta ka Ɛbrə: 

Slene 22 

1«Ka kesaka meyɛ ɗa ba'a ka yitehɛ ɗa, fa mə ghena nya ɗe 'ya kageze ŋayɛ 'ya 
kezha mbele ghəa ɗa. 

2Ma kwa fa Pol hɛ le ghena ta ka Ɛbrə geze nda ghena ŋkɛ ke hɛ ne, tikə tikə hɛ 
za ma ke nya mshena. Tagha gɛ, ma ke Pol: 

3Nde Zhəwif 'ya, mbe Tarse te hɛɗia Silisi ya 'ya, ama teke jaŋgave jaŋga 'ya mbe 
Zhɛrəzalɛm, Gamaliyɛl nde se kande teke ɗa wəshi, gheŋkɛ nde tekete ɗa nza 
ta wəshi mahalegəa ka shihɛ ɓəmə tiɗiɗi. Nahe 'ya kese dɛŋe dɛŋe te Shala, kala 
nya nza nya yɛ ɓeshi. 

4Kwele kwele se 'ya kaghweze mɛ hwa mbeli nyi kezele hweŋkwa ta Nde sleke 
ŋkwa kezha mpə hɛ. Nahe 'ya kegezete nda ke mbeli kakese zhili ba'a mi kezha 
bete hɛ kwa daŋgayɛ. 

5Teke wəndə kwelea ka dzeghe Shala ba'a tsene ta mbelia jama, nahe hɛ keɗepe 
kaganda nya geze 'ya. Ghenci ka ndeke ɗa hweŋkwa ba'a palepa ke ka kesaka 
meyɛ ɓəmə nyi kwa Damas, te veci nya ghwenakɛ ɗa mbeli kezha kese mbelia 
Yɛsə Kriste kwagha kezha hwepete hɛ le zewe lɛ ba'a kezha fə kadzeme mbe 
Zhɛrəzalɛm yitea 'yɛ hɛ mbeli. 

Pol kaɓela ghena ta zhɛre nza ta ŋkɛ 

6Ma kwa hweŋkwa 'ya kalə ba'a takwa takwa 'ya yitea Damas, kala wəsə kwa 
ghə veci, te ŋkwa shɛnyɛ ne, vəkə waŋe nya wəba sawa pelɛ ghweme kezha ɓele 
kənəa 'ya. 

7'Yape 'ya te ŋkwa, pa 'ya fate kwete ŋwələ nya kegeze ɗa geva, ma ke: Sol, Sol, 
yitea wa ghweze mɛ na hwa 'ya wa? 



2040 

 

 
Ghena ta Shala 

Kapsiki DC Bible 
©2012 Alliance Biblique du Cameroun and Bible Society of Cameroon. 

 

 
 

 

8Ma 'ya 'yɛwete: Wa sləa ŋa wa Nde sleke ŋkwa? Ma ke sha 'ya: 'Ya ya kaYɛsə, 
nde Nazarɛt, nya ghweze mɛ na hwe. 

9Ma mbeli nyi nza 'ya le hɛ ne, nahe hɛ kenakɛ waŋea shɛ, ama kefa ghena nya 
kegezeke ɗa geva hɛ we. 

10Ma 'ya 'yɛwete: Wa yaɗe na kamene ŋa 'ya wa Nde sleke ŋkwa? Ma ke sha 'ya: 
Sate, kwiɗi kadzembe Damas, mbagha ne, kategeze ŋa wəsə nya temene na 
mbeli. 

11Ma kwa nza ŋkɛ nahe 'ya keghwələpə ɗa va waŋe nya wəba shɛ ne, pa mbeli 
nyi kebeghe ɗa keseve ɗa te dzeve kadzembe Damas. 

12Kwete wəndə nya nza sləa ŋkɛ kaAnaniyas ya tagha. Wəndə ganyɛ ba'a dɛŋe 
dɛŋe te wəsə mahalegəa ɓəmə ba'a nya hawe pɛtɛa ka Zhəwif nyi mbe Damas 
ve ŋkɛ. 

13Pɛkwe ŋkɛ sha 'ya. Tagha gɛ, ma ke: Sol wəza meyɛ ɗa, newe ŋkwa zhɛkwa. 
Te ŋkwa shɛnyɛ ghwɛaɗɛaɗɛa ntsə ta ɗa, pa 'ya nakɛ ŋkɛ le ntsə ta ɗa. 

14Ma ke Ananiyas zhɛkwa: Nahe Shala ta ka shihɛ ɓəmə kentave ŋa vəashi yitea 
ɗepete wəshi nyi ɗe ŋkɛ na, yitea newe Yɛsə, wəndə nya tiɗiɗi na ba'a yitea fa 
ŋwələa ŋkɛ na. 

15Kwa nza ŋkɛ gha nde tenza kande negha fete ta ŋkɛ kwa kema ta pɛtɛa mbeli 
te wəshi nyi nakɛ na ba'a nyi fate na. 

16Wa yaneghe na tsetsenya wa? Sate, menete ŋa batɛme mbeli kezha kelemte 
geva jaɗafa ta ŋa te wənə laka hekɛme sləa Yɛsə. 

Ghwene ta Pol kalə sha kweci hwelefefi 

17Pa 'ya zhɛneke geva kadzembe Zhɛrəzalɛm. Ma vəa ŋkwa nya səkwə ghə 'ya 
mbe ghɛa Shala ne, pa 'ya nakɛ kwete wəsə laka kelɛŋə. 

18Pa 'ya nakɛ Nde sleke ŋkwa, ma ke sha 'ya: Ntsə geva kashave kahe kahe mbe 
Zhɛrəzalɛm, kwa nza ŋkɛ kateyɛ ghena nya tegeze na te ghəa ɗa hɛ we. 

19Ma 'ya shɛ: Nde sleke ŋkwa, nahe hɛ keɗepe 'ya nde lə kadzembe cɛ kesəkwə 
ghə ta ka Zhəwif kezha kese mbeli nyi keyɛ ŋa yitea fə hɛ kadzawa daŋgayɛ ba'a 
yitea ɗa hɛ. 

20Ma kwa peslekɛ nde negha fete ta ŋa Ɛtiyɛne mbeli, tagha 'ya perə. Nahe 'ya 
kenza jikə le mbeli nyi kepeslekɛ ŋkɛ, 'ya nde se kakese lekwesa ta nci. 

21Tagha gɛ, ma ke sha 'ya: Kwiɗi, 'ya kaghwene ŋa cakeɗake sha kweci 
hwelefefi.» 

Yɛ Pol le wəndə kwelea ka sewajɛa ka Rome 

22Fa yafa ghena ta Pol mbeli shanda nda gezemte ghena shɛ ŋkɛ, ama tsetsenya 
ne, ma ke hɛ sha lewela: «Zamte mə sebe te wəndə nya. Peslekɛ mə ŋkɛ! Kehi 
ŋkɛ kanza teghweme we.» 

23Katsa lewela hɛ, kanegha lekwesa ta nci hɛ ba'a kakərə keləwə hɛ dzeme yitea 
ghweme. 

24Pa wəndə kwelea ka sewajɛ gezete nda ke ka sewajɛ kezha kele Pol kadzembe 
ŋkwa nya berete ba'a kezha ɗa ŋkɛ mbeli le ghweɗa yitea ŋka ŋkɛ kageze wəsə 
nya tsa nda lewela mbeli te va ɗa. 

25Ma kwa hwepete ŋkɛ mbeli kezha ɗa ŋkɛ le ghweɗa ne, ma ke Pol sha kwete 
wəndə nya te ghəa ka sewajɛ nya tagha: «Hweŋkwa ya va gheyɛ kaɗa nde hɛɗia 
Rome tewə mbeli kemehate ghwə te na?» 

26Ma kwa fate ghena shɛ ŋkɛ ne, ntəŋə wəndəa shɛ kalə sha wəndə kwelea ka 
sewajɛ, ma ke: «Wa yatemene na wa? Nde hɛɗia ka Rome wəndəa shɛ.» 

27Pa wəndə kwelea ka sewajɛ se sha Pol, ma ke 'yɛwete ve: «Nde hɛɗia ka Rome 
na kaganda ke ta ŋa na?» Ma ke Pol shɛ: «E'e.» 

28Ma ke wəndə kwelea ka sewajɛ: «Cɛdɛ kwele kwele pave nza kande hɛɗia 
Rome 'ya le ŋa ɗa.» Ma ke Pol: «Kande hɛɗia Rome yake ɗa mbeli.» 

29Te ŋkwa shɛnyɛ ne, pa mbeli nyi keteɗa ŋkɛ hendemte geva. Nahe wəndə 
kwelea ka sewajɛ keghazlənənyɛ va ghena shɛ, kwa ɗepe hɛ kande hɛɗia ka 
Rome Pol nda hwepete ŋkɛ hɛ le zewe lɛ. 

Pol kwa kema ta mbeli nyi te ghəa hɛɗia ka Zhəwif 

30Kaɗe wəndə kwelea ka sewajɛ kaɗepete ghena nya ndeke nda fete ka Zhəwif 
te ke Pol tiɗiɗi. Vatse nda se hɛ kapelemte te hendɛ ta ŋkwa, pa ŋkɛ geze nda ke 
mbeli nyi te ghəa ka dzeghe Shala ba'a mbeli nyi te ghəa hɛɗia ka Zhəwif kezha 
tsene hɛ. Pa keleke Pol kadzehwa hɛ. 

Slene 23 

1Mteghere Pol sha ntsə te mbeli nyi te ghəa hɛɗi, ma ke: «Ka kesaka ma, le wənə 
nya ganyɛ nzahwe nza 'ya kwa kema ta Shala ghalanza pa ɓeshi nya.» 

2Pa Ananiyas, wəndə kwelea ka dzeghe Shala gezete kezha mpa Pol mbeli nyi 
dzeme vare gheŋkɛ le dzeve te mɛ. 

3Ma ke Pol: «Shala nde teɗa ŋa le ŋa ŋkɛ, ndeɗe kwa ntsə na. Kezha meha ghwə 
kala nya ɗe wəshi mahalegəa ɓəmə ntishɛ na teke, ama nahe na kegezete kezha 
mpa ɗa mbeli tekeleke le wəsə nya geze wəsə mahalegə.» 

4Ma ke mbeli nyi vare Pol shɛ: «Wəndə kwelea ka dzeghe Shala yaŋele na na?» 

5Ma ke Pol: «Ka kesaka meyɛ ɗa, keɗepe 'ya kawəndə kwelea ka dzeghe Shala 
ŋkɛ we. Kwa nza ŋkɛ ma ke Ghena ta Shala: Ŋelema wəndə nya te ghəa hwelefe 
ta ŋa na ma.» 

6Nahe Pol keɗepe ka Sadəsɛyɛn ba'a ka Fariziyɛn ya shɛ hwa mbeli nyi te ghəa 
hɛɗi, vatse gɛ, ma ke zlapete kwa kema ta nci: «Ka kesaka ma, nde Fariziyɛn 'ya 
le ghəa ɗa, wəzege ta nde Fariziyɛn 'ya. Va nya neghe same ta mbeli kwa kwele 
le mpi 'ya nda keleke ɗa mbeli kadzete ghwə.» 

7Ma kwa gezete nda ghena shɛ ŋkɛ ke hɛ ne, ntake ka Fariziyɛn ba'a ka 
Sadəsɛyɛn kaghəpə kwelɛ ghəa nci, bake neheve geva hɛ mbe. 

8Kwa nza ŋkɛ ma ke ka Sadəsɛyɛn sha geze: «Kasame mbeli kwa kwele le mpi 
we, nde ghwene ta Shala shɛ we, kweci mbeli nyi nakɛma mbeli shɛ we.» Ama 
kayɛ hɛ ka Fariziyɛn le ŋa nci. 

9Ntake pɛtɛa mbeli katsa lewela le berete. Pelɛhetɛme kweci ka rafe wəsə 
mahalegə sate hwa ka Fariziyɛn. Ma ke hɛ le berete: «Kenakɛ fete ta wəndə nya 
ghen'yɛ we. Nda wəndə nya ɗema mbeli kanakɛ keɗema nde ghwene ta Shala 
nde gezete nda ghena wəka?» 

10Pa hɛ tsehate mɛ kwele kwele, pa wəndə kwelea ka sewajɛ ghazlənənyɛ yagha 
hɛ kaslekwemte Pol. Vatse gezete nda ŋkɛ ke ka sewajɛa ŋkɛ kadzawa hwa 
tsene kezha zləgwə Pol shave mbe dzeve ta nci ba'a kezha kele ŋkɛ kalə 
kadzembe ŋkwa nya berete. 

11Ma mbe viɗi nya kedzeyite ne, pa Nde sleke ŋkwa se sha Pol, ma ke: «Hwepe 
ghɛ deŋwa! Nahe na keneghate fete yitea 'ya teke mbe Zhɛrəzalɛm, nda na 
kaneghate fete tsagha mbe Rome.» 

Tsa ghena ta ka Zhəwif yitea Pol 

12Ma te hendɛ ta ŋkwa masheke ne, pa ka Zhəwif tsahwe ghena ba'a zemete fela 
kezha zemema wəsə kezeme wəsə ba'a kezha sama wəsə kesa keɗema hɛ 
kepeslekɛ Pol. 

13Ma mbeli nyi kezemete fela shɛ ne, kwele ma hɛ ke wəfaɗemsə. 

14Pa hɛ lə sha mbeli nyi te ghəa ka dzeghe Shala ba'a mbelia jama, ma ke hɛ: 
«Nahe n'yɛ kezemete fela mbe kema ta Shala kezha zemema wəsə kezeme 
keɗema n'yɛ kepeslekɛ Pol. 

15Ma gheyɛ mbelia jama ba'a mbeli nyi te ghəa hɛɗia ka Zhəwif ne, 'yɛwe mə va 
wəndə kwelea ka sewajɛa kezha keleke Pol ŋkɛ kadzawa kema ta ŋayɛ kezha 
newe ghena ta ŋkɛ yɛ tiɗiɗi. Ma ghen'yɛ gɛ ne, nahe ghen'yɛ kehite geva kezha 
pesle ŋkɛ kwa hweŋkwa nda tetsehe ŋkɛ teke.» 

16Ama nahe wəzege ta wəzha ta meghekɛa Pol kefate ghena ta tsa ghena shɛ. 
Cape ŋkɛ kalə kadzembe ŋkwa nya berete kezha geze nda ke Pol. 

17Pa Pol hekakɛ kwete wəndə nya te ghəa ka sewajɛ, ma ke shɛ: «Begheghe 
wəzege nya kalə sha wəndə kwelea ka sewajɛ, gheŋkɛ ɗe kageze nda ghena.» 

18Cape ŋkɛ le kalə sha wəndə kwelea ka sewajɛ le, ma ke: «Pol nde daŋgayɛ nya 
nde hekakɛ ɗa kezha beghe wəzege nya kase sha gha, ghena ya ve kageze ŋa.» 

19Pa wəndə kwelea ka sewajɛ keseve wəzegea shɛ te dzeve, ntəŋə ŋkɛ le, ma ke 
'yɛwete ve: «Wa ghena nya ɗe na kageze ɗa wa?» 

20Ma ke shɛ: «Ka Zhəwif tsahwe ghena kezha 'yɛwe va gha kakele Pol kase 
hendɛ kadzehwa tsene ta mbeli nyi te ghəa hɛɗi kezha newe ghena ta ŋkɛ tiɗiɗi. 

21Ama yɛma na ma, kwa nza ŋkɛ za ma ke wəfaɗemsə mbeli nyi keceha Pol kwa 
hweŋkwa. Nahe hɛ kezemete fela kaɗema kazeme wəsə kezeme ba'a kasa wəsə 
kesa keɗema hɛ kepeslekɛ Pol. Nahe hɛ kehimte geva pɛtɛ tsetsenya, mɛa ŋa 
yaneghe hɛ.» 

22Tagha gɛ, ma ke wəndə nya te ghəa ka sewajɛ sha wəzegea shɛ: «Geze nda ma 
ghena nya gezete ɗa nya na ke kwete wəndə ma.» Kwa sebe ta ŋkɛ, pa ŋkɛ 
sərəakɛ ŋkɛ kaslə. 

Mbeli kakele Pol kalə sha ŋgwamna Fɛlikse 

23Pa wəndə nya te ghəa ka sewajɛ hekakɛ mbelia jama ta ka sewajɛa bake 
taghanyɛ: Tsenete mə ka sewajɛ gwəmsə bake, mberefaŋemsə ka zleɗe gədəwə 
ba'a ka megha gwəmsə bake, nza mə ɗeke ɗeke kezha dzawa Sɛzarɛ nahe ɗafa 
heshi. 

24Hite mə gədəwəa lɛmə kezha kele Pol lɛŋe lɛŋe kalə sha ŋgwamna Fɛlikse. 

25Ma ke rafave nda palepa: 

26«'Ya Klode Lisiyas nde njiŋwe kwelea ɗa ŋgwamna Fɛlikse. 

27Nahe ka Zhəwif keŋsleyi vəkwə kezha pesle wəndə nya ghwenakɛ ŋa nya 'ya. 
Ma kwa fate 'ya kande hɛɗia Rome ŋkɛ ne, pa 'ya se le ka sewajɛa ɗa ba'a 
zləgwəke ŋkɛ. 

28Ma kwa ɗe 'ya kaɗepe wəsə nya ndeke nda fete hɛ te ne, pa 'ya keleke ŋkɛ 
kadzawa kema ta mbeli nyi te ghəa hɛɗi. 

29Newe 'ya ne, te ghena ta wəsə mahalegəa nci ve nda fete hɛ, ama kenakɛ fete 
ta ŋkɛ mbeli wərə pesle ŋkɛ ba'a wərə ve ŋkɛ kwa daŋgayɛ we. 

30Ɓiyitsa, ma kwa fate 'ya kaɗe ka Zhəwif kapesle ŋkɛ ne, nahe 'ya 
keghweneghe ŋa ŋkɛ. Nahe 'ya kegezete nda ke mbeli nyi keve nda fete yitea lə 
hɛ le ghena shɛ sha gha.» 

31Pa ka sewajɛ menete kala nya gezete nda mbeli ke hɛ. Pa hɛ keleghe Pol te 
viɗia shɛnyɛ kadzembe Antipatris. 

32Ma te hendɛ ta ŋkwa ne, pa ka sewajɛ nyi le seɗa zhɛneke geva kase kadzawa 
ŋkwa nya berete ba'a sərəakɛ ka zleɗe gədəwə kabeghe Pol. 

33Ma kwa kekave Sɛzarɛ hɛ ne, pa ka zleɗe gədəwə ndeke nda palepa ke 
ŋgwamna ba'a ncɛte nda Pol. 

34Pa ŋgwamna jaŋgate palepa ba'a 'yɛwete sla ta hɛɗi nya nza Pol te. Ma kwa 
fave ŋkɛ kande Silisi ŋkɛ ne, 

35ma ke shɛ: «Ma kese mbeli nyi kendeke ŋa fete ne, kate'yɛwe ghena 'ya va 
gha.» Pa ŋkɛ geze nda ke mbeli kave Pol ki ghɛ meghea Hɛrode. 

Slene 24 

Ka Zhəwif kave nda fete ke Pol 

1Mcɛfe hɛ kadzeghə ne, pɛkwe Ananiyas wəndə kwelea ka dzeghe Shala mbe 
Sɛzarɛ le kweci mbelia jama ba'a nde sla fete te ghwə nya nza sləa ŋkɛ 
kaTɛrtələs. Hwa'a hɛ sha ŋgwamna Fɛlikse kezha ve nda fete ke Pol. 

2Pa mbeli hekakɛ Pol. Ma ke Tɛrtələs ndeke nda fete: «Wəndə kwele, te zlaɓa ta 
ŋa nda nza kwelɛŋe te hɛɗi nya. Te wəshi ganji nyi zhɛrete na mbe hɛɗia n'yɛ 
nda nza mbeli ndeɗekə tsetsenya. 

3Hana ke ghen'yɛ sha gha kwele kwele yitea pɛtɛa wəshi ganji nyi kemave 
ghen'yɛ keveci keveci ba'a te yayata ŋkwa. 

4Ama kaɗe 'ya kadera ŋa kwele kwele we, vatse mpi ŋa dzeve 'ya kezha fave 
ghena ta n'yɛ kavə ɓɛhwɛ. 

5Newe ke ghen'yɛ sha wəndə nya ne, wəndə kebeze ŋkwa ŋkɛ, mehele ta ka 
Zhəwif yabeze ŋkɛ te hɛɗi lema, gheŋkɛ ya te ghəa wəvəsəa ka Nazarɛyɛn. 

6Nahe ŋkɛ kedzeghakɛ kabeze ghɛa Shala ta n'yɛ le wəshi nyi wale wale, vatse 
keseve ŋkɛ ghen'yɛ. Nahe n'yɛ keɗehwe kameha ghwə te kala wəsə mahalegəa 
n'yɛ. 

7Pa Lisiyas, wəndə kwelea ka sewajɛ se kelehwe ŋkɛ va ghen'yɛ le berete. 

8Pa Lisiyas gezete nda ke mbeli nyi kendeke nda fete kase kadzawa kema ta ŋa. 
Ma ke'yɛwe na va wəndə nya ne, wərə na kaɗepe kaganda nya ndeke nda fete 
ghen'yɛ te le ghəa ŋa.» 

9Pa ka Zhəwif yɛhwe ghena ta Tɛrtələs ba'a gezete kaganda ya ve. 

Pol kampa yitea ghəa ŋkɛ kwa kema ta Fɛlikse 

10Tagha gɛ, pa ŋgwamna menete nda dzeve ke Pol kezha geze ghena ŋkɛ. Ma ke 
Pol: «Nahe 'ya keɗepe gha nde meha ghwə te hwelefe ta n'yɛ ghalanza. Vatse 
zlama 'ya yitea geze ghena kempa yitea ghəa ɗa kwa kema ta ŋa. 

11Wərə na kaɗepe, kemenete hɛ 'ya za ma ke meŋe bakeghəmbe ghala dzeme 
Zhɛrəzalɛm 'ya kezha hawe va Shala we. 

12Kenakɛ ɗa mbeli kaghəpə le kwete wəndə mbe ghɛa Shala we, kenakɛ ɗa 
mbeli kabeze mehele ta mbeli mbe cɛ kesəkwə ghə keɗema mbe meleme we. 

13Kapesle mbeli nyi yitea geze ŋa wəsə nya ve ɗa fete hɛ te tsetsenya we. 

14Ama wa nya wəsə nya geze 'ya kwa kema ta ŋa nya: nahe 'ya kenza kande 
hawe va Shala ta ka shihɛ ɗa laka kwete mɛnɛfɛa hweŋkwa nya veyi hɛ 
katseŋwə. Ama nahe 'ya keyɛte wəshi nyi kerafete geva pɛtɛ mbe palepa ta 
wəshi mahalegə ba'a ŋa ka mɛ ŋkwa. 

15Zəzə nya neghe mbeli mbe Shala ya va 'ya kala hɛ perə. Katesame mbeli nyi 
ganji ganjia mehele ba'a nyi ndiremi ndiremia mehele kwa kwele le mpi. 

16Vatse nda ya mehele ta ɗa 'ya keveci keveci kezha nza 'ya megela kwa kema 
ta Shala ba'a kwa kema ta mbeli. 

17Ma kwa ɗema 'ya mbe Zhɛrəzalɛm ghalanza ne, nahe 'ya kese tsetsenya kezha 
kele nda cɛdɛ nya tsehete mbelia ɗa ba'a kweci wəshi nyi fəke nda mbeli ke 
Shala. 

18Wəshi nyi kala nyi yamene 'ya mbe ghɛa Shala nda nakɛ ɗa hɛ: tagha gɛ, nahe 
'ya kemenete wəsə keshi kezha yaɓe ghəa ɗa, gaŋkəɗə geva keɗema fama 
ghena shɛ kemenete geva we. 

19Ama kweci ka Zhəwif nyi kese te hɛɗia Azi ya shɛ tagha, ghenci ka hi kase kave 
ɗa fete te kema ta ŋa, kenza ŋkɛ nahe hɛ kenakɛ ghena te 'ya. 

20Keɗema ne, megela ma ncɛte ghena nya bezemte 'ya mbeli nyi teke nyi, vəa 
ŋkwa nya se 'ya te ghwə kwa kema ta mbeli nyi te ghəa hɛɗi. 

21Ma kwa kema ta ka meha ghwə ne, ma 'ya zlapete meslete: Nahe 'ya keveyi 
ghə katesame mbeli kwa kwele. Deke kezha ghena nya keleke ɗa kadzete ghwə 
te kema ta ŋa na? 

22Ma kwa nza ŋkɛ nahe Fɛlikse keɗepe nza ta hweŋkwa ta ka Kriste ne, pa ŋkɛ 
sləyi nda kwete hɛ ke hɛ, ma ke sha hɛ: Ma kese Lisiyas, wəndə kwelea ka 
sewajɛ ne, katemeha ghwə ta ŋayɛ 'ya.» 

23Pa ŋkɛ gezete nda ke sewajɛ kave Pol kwa daŋgayɛ kaɗema kahwepe ŋkɛ ba'a 
kafɛa ka mcɛhɛnyɛ kenewe ghweme te. 

Pol kwa kema ta yɛ Fɛlikse le Drəsile 

24Ma kwa jive hɛ ne, pɛkwe yɛ Fɛlikse le male ta ŋkɛ Drəsile. Wəzha ta ka Zhəwif 
malea shɛ. Pa ŋkɛ ghwenakɛ ŋkwa kaheka Pol kezha fa ghena ta yɛ nya mbe 
Yɛsə Kriste nya yɛ mbeli. 

25Ma mbe Pol kageze ghena ta nza tiɗiɗi, zereghe ghena ba'a ghwə nya temeha 
Shala te kwa keɗaŋe ta və ne, benake Fɛlikse va ghazlənə, ma ke shɛ: «Kwiɗi ŋa 
tsetsenya. Ma kekemave kwete və 'ya ne, kateheka ŋa 'ya zhɛkwa.» 

26Ma zəzə ŋkɛ ne, kateve nda cɛdɛ Pol, vatse heka ŋkɛ ŋkɛ keveci keveci kase 
kageze ghena le. 

27Kwetere wəmbəa va bake, pa mbeli kelemte Fɛlikse mbe ŋgwamna ba'a 
ndeke nda ke Porsiyəs Fɛstəs. Ma kwa ɗe Fɛlikse kanza zeɗehwe nda ke ka 
Zhəwif ne, pa ŋkɛ sərəakɛ Pol kwa daŋgayɛ. 

Slene 25 

Pol kwa kema ta Sɛzar Fɛstəs 

1Mahekene hɛ ghala se ŋkɛ kadzete sla ta hɛɗia shɛ ne, pa Fɛstəs slə mbe Sɛzarɛ 
kadzeme Zhɛrəzalɛm. 

2Te ŋkwa shɛ ne, pa mbeli nyi te ghəa ka dzeghe Shala ba'a kweci mbelia jama 
ta ka Zhəwif se shɛ kezha ve nda fete ke Pol. 

3Ma ke hɛ sha Fɛstəs le ntsehwele: «Təhwə təhwə ŋa ghen'yɛ, keleghe Pol 
kadzeme Zhɛrəzalɛm.» Va nya ɗe hɛ kaceha ŋkɛ kezha pesle ŋkɛ kwa hweŋkwa 
nda geze hɛ tsagha. 

4Ma ke Fɛstəs sha hɛ: «Kwa daŋgayɛ Pol kwa Sɛzarɛ, takwa takwa 'ya 
katedzawa le ghəa ɗa.» 

5Ma ke sha hɛ zhɛkwa: «Pa mbelia jama ta ŋayɛ begheghe ɗa kadzawa Sɛzarɛ. 
Ma kenza ŋkɛ ghena yabezemte wəndəa shɛ ne, kateve nda fete hɛ.» 

6Hɛ deghese keɗema meŋe yamenete Fɛstəs hwa hɛ nahe, cape ŋkɛ zhɛneghe 
geva kadzawa Sɛzarɛ. Ma te hendɛ ta ŋkwa ne, ntishɛ ŋkɛ kameha ghwə, pa ŋkɛ 
ghwenakɛ ŋkwa kaheka Pol. 

7Ma kwa se Pol ne, pa ka Zhəwif nyi kesawa pelɛ Zhɛrəzalɛm ntəsləte ŋkɛ, njikə 
hɛ kasla nda ghena nyi ndeke nda fete hɛ te. Ama shaŋe hɛ kasepa fete nya teve 
nda hɛ. 

8Ama ntake Pol kampa yitea ghəa ŋkɛ, ma ke: «Kebezemte ghena 'ya ya laka 
wəsə mahalegəa ka Zhəwif we, kebezemte ghena 'ya laka ghɛa Shala we, 
kebezemte nda ghena 'ya ke Sɛzar we.» 

9Ma kwa ɗe Fɛstəs kanza zeɗehwe ke ka Zhəwif ne, ma ke sha Pol: «Kayɛ na 
kadzeme Zhɛrəzalɛm kezha meha ŋa ghwə ta ŋa 'ya pelɛagha na?» 

10Ma ke Pol: «Teke 'ya te ŋkwa kemeha ghwə ta Sɛzar, teke hi mbeli kameha ɗa 
ghwə. Kebezemte nda ghena 'ya ke ka Zhəwif we, nahe na keɗepe gha le ghəa 
ŋa. 

11Ma kenza nde fete ya va 'ya, kenza nahe 'ya kebezemte ghena wərə pesle ɗa 
mbeli ne, nza kaɗema mte 'ya we. Ama keɗema kaganda mbe ghena ta mbeli 
nyi kendeke ɗa fete nyi ne, wəndə shɛ kandeke nda ɗa ke hɛ we. Kakele ghwə 
ta ɗa 'ya kalə sha Sɛzar le ghəa ŋkɛ.» 

12Ma kwa gezehwe ghena Fɛstəs le ka ncɛ ntsehwele ta ŋkɛ ne, ma ke: «Ma kala 
nya gezete na kakele ghwə ta ŋa kalə sha Sɛzar ne, katelə kadzawa kema ta 
Sɛzar na.» 

Pol kwa kema ta yɛ Agripa le Bɛrɛnise 

13Ma kwa sebe ta hɛ ɓɛhwɛ ne, pa meghe Agripa ba'a Bɛrɛnise se kanjiŋwe 
Fɛstəs kwa Sɛzarɛ. 

14Ma kwa temə ŋkɛ kahɛ kwele kwele kwagha ne, pa Fɛstəs gezete nda ghena 
ta Pol. Ma ke shɛ: «Kwete wəndə nya sərəakɛ Fɛlikse kwa daŋgayɛ ya shɛ teke. 

15Ma kwa dzeme Zhɛrəzalɛm 'ya ne, pa mbeli nyi te ghəa ka dzeghe Shala ba'a 
mbelia jama ta ka Zhəwif ndeke nda fete kwa kema ta ɗa kezha pesle ŋkɛ 'ya te 
fete ta ŋkɛ. 

16Ma 'ya sha hɛ: Keseneve pele nda wəndə nya ve nda fete mbeli ka Rome ke ka 
ghema ta ŋkɛ tewə ŋkɛ kegezete ghena kempa yitea ghəa ŋkɛ va ghena nyi ve 
nda fete mbeli te hɛ. 

17Vatse se hɛ teke sha 'ya zhɛkwa. Kata kata te hendɛ ta ŋkwa ne, cape 'ya 
kadzembe ŋkwa kemeha ghwə, pa 'ya gezete kezha keleke wəndəa shɛ mbeli. 

18Ma kwa tsenete geva hɛ yite ne, kenakɛ ghena nya ndeke nda fete hɛ te 'ya 
we. 

19Ghəpə yanakɛ 'ya kaghəpə hɛ te ghena ta zele Shala ta nci ba'a kwete Yɛsə, 
nya kemte ba'a nya geze Pol teghweme ŋkɛ. 

20Ndɛare 'ya va nyagha felehwe ta ghena kayipə, vatse gezete nda 'ya Pol kenza 
ŋkɛ kaɗe ŋkɛ kadzeme Zhɛrəzalɛm yitea ghwə ta ŋkɛ. 

21Ama jive mbe kema yaɗe Pol, nahe ŋkɛ ke'yɛwete kezha nza ŋkɛ kwa daŋgayɛ, 
deke Sɛzar nde temeha ghwəa shɛ, a ke. Vatse gezete nda 'ya ke mbeli kazlenekɛ 
kwa daŋgayɛ nda teghwene nda 'ya ke Sɛzar.» 

22Ma ke Agripa sha Fɛstəs: «Kaɗe 'ya kafa ghena ta wəndəa shɛ le ghəa ɗa perə.» 
Ma ke Fɛstəs: «Katefa na hendɛ.» 

23Ma te hendɛ ta ŋkwa gɛ ne, pa yɛ Agripa le Bɛrɛnise se kadzembe ŋkwa 
kemeha ghwə le mbeli nyi kwa sebe ta ŋkɛ, mbeli nyi te ghəa ka sewajɛ ba'a 
mbelia jama nyi mbe melemea shɛ. Pa Fɛstəs gezete kezha kele Pol mbeli kase. 



2048 

 

 
Ghena ta Shala 

Kapsiki DC Bible 
©2012 Alliance Biblique du Cameroun and Bible Society of Cameroon. 

 

 
 

 

24Ma ke Fɛstəs: «Meghe Agripa ba'a gheyɛ pɛtɛa mbeli nyi teke, nahe yɛ kenakɛ 
wəndə nya na, nahe pɛtɛa ka Zhəwif kese sha 'ya kezha ve nda fete pelɛ 
Zhɛrəzalɛm ba'a teke. Ma ke hɛ sha tsa lewela: Kehi ŋkɛ kanza teghweme we. 

25Ma sha 'ya ne, kenakɛ ghena nya bezemte ŋkɛ wərə pesle ŋkɛ mbeli te 'ya we. 
Ma kwa ɗe ŋkɛ kalə sha Sɛzar ne, nahe 'ya ketarete kaghwene nda ŋkɛ kalə. 

26Kenakɛ fete ta ŋkɛ 'ya gare rafe nda ghena ke Sɛzar we, vatse keleke ŋkɛ 'ya 
kwa kema ta ŋayɛ, za ma kezha gha meghe Agripa keleke ŋkɛ 'ya, ma ke 'yɛwete 
ghena mbeli ve ne, nda rafe 'ya. 

27Ghweneghe nde daŋgayɛ kaɗema mbeli kegezete ghena nyi ve nda fete mbeli 
te ne, kawəsə gəmə ŋkɛ sha 'ya.» 

Slene 26 

Pol kampa yitea ghəa ŋkɛ kwa kema ta Agripa 

1Ma ke Agripa sha Pol: «Hweŋkwa ya va gha kezha mpa yitea ghəa ŋa.» Tagha 
gɛ, slete Pol sha dzeve, ma ke mpate mpa yitea ghəa ŋkɛ: 

2«Meghe Agripa, kazlama 'ya kwa kema ta ŋa kezha geze wəsə nya ndeke ɗa 
fete ka Zhəwif te ɓeshi. 

3Kwa nza ŋkɛ ne, pɛtɛ ɗepemte wəshi keshia ka Zhəwif ba'a ghena nyi zhɛne 
ghəpə hɛ te na. Vatse mpi dzeve 'ya sha gha kezha fave ghena ta ɗa le mehele ta 
ŋa. 

4Pɛtɛa ka Zhəwif keɗepe nza ta ɗa vəashi, se kawəzege, nahe hɛ keɗepe tsema 
tsema nzahwe nza 'ya hwa hwelefe ta ɗa pelɛ Zhɛrəzalɛm. 

5Nahe hɛ keɗepe ɗa vəashi ba'a wərə hɛ kaneghate fete keɗe hɛ, tsema tsema 
nzahwe nza 'ya hwa mbeli nyi keya hweŋkwa ta Shala tiɗiɗi, ghenci ka 
Fariziyɛn. 

6Ma ɓeshi ne, te ghwə 'ya va nya ve ghə te wəsə nya meɗeyi nda Shala ke ka 
shihɛ ɓəmə 'ya vəashi. 

7Nahe ka yitehɛ ɓəmə meŋe bakeghəmbe kevate ghə te yipə geva ta meɗe mɛa 
shɛ, laka mene nda slene ke Shala viɗi le veci. Tewəmbəreke ve ghəa shɛ ve ɗa 
fete ka Zhəwif, meghe yawe. 

8Va wa zəzə kweci hwa gheyɛ ka Zhəwif kaɗema Shala kakele mbelia kwahɛɗi 
same kwa kwele le mpi wa? 

9'Ya le ghəa ɗa ne, nahe 'ya kese kazele yayata ntsehwele kezha beze sləa Yɛsə 
nde Nazarɛt. 

10Gheŋkɛ yamenete 'ya pelɛ Zhɛrəzalɛm. Le palepa nyi ndeke ɗa mbeli nyi te 
ghəa ka dzeghe Shala ne, 'ya le ghəa ɗa nde hwepete mbelia Shala kwele kwele 

ba'a nde fəyi hɛ kwa daŋgayɛ. Ma kwa ndeke fete kemte mbeli ke hɛ ne, nahe 
'ya keɗete tsagha. 

11Dzasle cɛ kesəkwə ghə va 'ya kezha ve ɗa te mbelia shɛhɛ keveci keveci, kaŋka 
hɛ 'ya kaŋele sləa Yɛsə, kaghweze mɛ 'ya hwa hɛ hwa'a mbe meleme ta kweci 
hwelefefi.» 

Pol kaɓela zhɛre nza ŋkɛ 

12Ma kwa nza ŋkɛ kala nya te kwete veci ne, ntəŋə 'ya kadzawa Damas le berete 
ba'a slene nya kese va mbeli nyi te ghəa ka dzeghe Shala. 

13Kwa hweŋkwa 'ya meghe yawe, kala wəsə talala veci kwa ghə ne, pa 'ya nakɛ 
waŋe sawa pelɛ ghweme. Za ma ɓele ŋkɛ ke veci. Kaɓele ŋkɛ dzeyi yitea 'ya ba'a 
mbeli nyi kebeghe ɗa. 

14Pa ghen'yɛ bete n'yɛ te hɛɗi, pa 'ya fate kwete ŋwələ kageze ɗa geva le ghena 
ta ka Ɛbrə, ma ke: «Sol, Sol, yitea wa ghweze mɛ na hwa 'ya wa? Gəmə sa nda 
yaka na ke ghəa ŋa kala sla kewəza nya keghwɛaŋe geta ta wəndə ke gheŋkɛ. 

15Ma 'ya shɛ: Wa sləa ŋa wa Nde sleke ŋkwa? Ma ke sha 'ya: Nahe 'ya kenza 
kaYɛsə nya ghweze mɛ na hwe. 

16Ama sate ŋa meslete. Ma nda ncɛte ŋa ghəa ɗa 'ya ne, kezha ve ŋa kawəndə 
nya kemene ɗa slene, katenza na kande negha fete yitea 'ya kezha geze tsema 
tsema nakɛ ɗa na ɓeshi ba'a kezha zlape wəsə tezhɛne 'ya kancɛ ŋa. 

17Katembele ŋa 'ya shave mbe dzeve ta ka Zhəwif ba'a kweci hwelefefi nyi 
teghwene ŋa 'ya kadzehwa hɛ. 

18Kaghwene ŋa 'ya kezha pele ntsə ta nci, kakele hɛ shave mbe ŋkwesle kadzete 
waŋe, shave mbe dzeve ta Satan kalə sha Shala. Ma keyɛte ɗa hɛ ne, katekelemte 
geva jaɗafa ta nci te wənə ba'a katekemave ŋkwa hɛ hwa mbeli nyi kaŋa Shala. 

Pol kageze ghena te slene ta ŋkɛ 

19Se mɛa vecia shɛ gɛ meghe Agripa, kese 'ya kazhɛne nda ghə ke wəsə nya nakɛ 
'ya sawa pelɛ ghweme laka kelɛŋə we. 

20Ama ma 'ya sha ka Damas kaba, sha ka Zhɛrəzalɛm, sha ka Zhəwdɛ ba'a sha 
kweci hwelefefi: Mpi mə dzeve te jaɗafa ta ŋayɛ, zhɛre mə geva kalə sha Shala, 
mene mə slene ganji nyi kencɛ zhɛre nza ta ŋayɛ. 

21Nya ya kaghena nya keseve ɗa ka Zhəwif te mbe ghɛa Shala, te ghena shɛ ɗe 
hɛ kapesle ɗa. 

22Ama nahe Shala keyakɛ ɗa pa ɓeshi nya. Nahe 'ya kenza teke kande negha fete 
kwa kema ta pɛtɛa mbeli, mbeli nyi ɓɛhwɛ ɓɛhwɛ ba'a nyi jama jama. Nahe yɛ 
Moyize le ka mɛ ŋkwa kegezete wəshi nyi ketemene geva, kwete ghena shɛ 
kambakete 'ya yitea ŋa nci we: 

23katesa yaka Mɛsi, katesame ŋkɛ kwa kwele le mpi mpelɛa hwa mbelia 
kwahɛɗi ba'a katezlape waŋe ta mbele ŋkɛ ke ka Zhəwif ba'a ke kweci 
hwelefefi.» 

Pol kaheka Agripa kayɛ ghena ta Yɛsə 

24Ma kwa gezete ghena ta ŋkɛ Pol kala nya ne, ma ke Fɛstəs shɛ le berete: «Gezhi 
na Pol! Va nya tekeve wəshi na kwele kwele nza kagezhi va hɛ!» 

25Ma ke Pol: «Wəndə kwele, kenza 'ya kagezhi we. Ghena nyi kaganda ba'a nyi 
nza ghə te yageze 'ya. 

26Nahe meghe Agripa nya geze nda ghena 'ya tsetsenya keɗepe kaganda 
menete geva wəshi nyi geze 'ya. Nahe ŋkɛ keɗepe hɛ pɛtɛ, kwa nza ŋkɛ 
kemenete geva hɛ tewəfərə, vare bela ta meleme we. 

27Meghe Agripa, nahe na keyɛte ghena ta ka mɛ ŋkwa na? Nahe 'ya keɗepe nahe 
na keyɛte hɛ.» 

28Ma ke meghe Agripa sha Pol: «Takwa takwa na katezhɛre ɗa kande Kriste 
na?» 

29Ma ke Pol zhɛnete nda: «Ya tsetsenya, ya te kwete veci ne, kasəkwə Shala 'ya 
kaɗema kezha gha kwetɛŋe ŋa, ama kezha pɛtɛa mbeli nyi kefa ghena ta ɗa 
ɓeshi, kezha nza yɛ kala 'ya, deke zewe lɛ yaɗema 'ya kadzawa wəndə.» 

30Pepelɛhetɛme meghe, ŋgwamna, Bɛrɛnise ba'a mbeli nyi tagha satenji. 

31Ma ke hɛ kwelɛ ghəa nci kwa slə hɛ: «Kebezemte ghena wəndə nya wərə mte, 
ya wərə dzawa zewe lɛ we.» 

32Ma ke Agripa sha Fɛstəs: «Ma ya kaɗema wəndəa shɛ ke'yɛwete kezha lə sha 
Sɛzar ne, nza wərə mbeli kapelakɛ ŋkɛ. 

Slene 27 

Mbeli kaghwene Pol kadzembe Rome 

1Ma kwa tarete geva ŋkɛ le kwambelə teslə ghen'yɛ kadzembe Itali ne, pa mbeli 
ndeke nda Pol ba'a kweci ka daŋgayɛ ke Zhəliyəs, kwete wəndə nya te ghəa ka 
sewajɛ nyi mbe wəvəsəa Ogəste. 

2Pa ghen'yɛ dzawa kwete kwambeləa ka Adramite, nya keɗe kalə laka hɛɗia 
Azi, cape ghen'yɛ slə. Nahe Aristarke nde Masɛdowane te hɛɗia Tɛsalonike 
kenza le ghen'yɛ. 

3Ma te hendɛ ta ŋkwa hwa'a ghen'yɛ mbe Sidon. Nahe Zhəliyəs kenza megela 
laka Pol, pa ŋkɛ pelave nda hweŋkwa kalə sha ka mcɛhɛnyɛ kezha kemane ŋkɛ 
hɛ. 

4Ma kwa slə ghen'yɛ tagha, pa n'yɛ dzeyi n'yɛ laka kwete bela ta Shipre nya 
ɗema sefə kavɛ kwele kwele te, va nya vɛ laka ghen'yɛ. 

5Pa ghen'yɛ jive n'yɛ te ndərəa Silisi ba'a Pamfili, hwa'a ghen'yɛ mbe Mira, pa 
n'yɛ sawa n'yɛ te hɛɗia Lisi. 

6Pa wəndə nya te ghəa ka sewajɛ ntsate kwambeləa ka Alɛgezandri nya keɗe 
kadzembe Itali ba'a veyi n'yɛ kwa. 

7Kahɛ kwele kwele ne, le yaka dzeyi kwambelə te yɛmə. Tekwazhizhi kekave 
meleme ta Kenide ghen'yɛ. Ma kwa nza sefə kafɛa n'yɛ kelə mbe kema ne, pa 
ghen'yɛ dzeyi laka Salmonɛ te wəmbəa Krɛte, hɛɗi nya te tepe yɛmə, ŋkwa nya 
ɗema sefə shɛ kwele kwele. 

8Ma kwa dzeghwa n'yɛ le yaka ne, pa ghen'yɛ kekave kwete ŋkwa nya nza sləa 
ŋkɛ kaŊkwa nyi ganji keghereŋe kwambelə, takwa takwa yitea meleme ta Lazɛ. 

9Kwele kwele temə n'yɛ kwa hweŋkwa, nahe dzeghwa ta n'yɛ kezhɛrenyɛ 
dzawe, kwa nza ŋkɛ nahe səwəmayɛa kiɗi ta vɛa kekiɗi. Vatse gɛ, ma ke Pol sha 
hɛ: 

10Mbelia ɗa, ma newe dzeghwa nya 'ya ne, nahe ŋkɛ kenza dzawe: katebeze 
kwambelə ba'a wəshi nyi kwa, zhɛne ne, weli keza nza mpia ɓəmə.» 

11Ama wəndə nya te ghəa ka sewajɛ ne, za ma fa ghena ta wəndə nya kwele nya 
kwa kwambelə ŋkɛ ba'a ŋa wəndə ke kwambelə ke ŋa Pol. 

12Kenza ŋkwa keghereŋe kwambeləa shɛ ndeɗekə kezha nza te hefeghwe we, 
vatse tarete wəba ta mbeli kaslə tagha. Ma kenza ŋkɛ kapesle hɛ yite ne, kaɗe 
hɛ kekave Fɛnikse, kwete ŋkwa keghereŋe kwambelə ta ka Krɛte nya tepele 
pelɛ ghə ba'a kwake kwake kezha nza hefeghwe. 

Sefəa nya wəba te ndərə 

13Ntake sefə kavɛ same laka bela kwa zeme ɓɛhwɛ ɓɛhwɛ. Ma zəzə hɛ ne, wərə 
hɛ kayipəyi zəzə ta nci kwa. Pa hɛ nteɗemte lɛ keghereŋe kwambelə ba'a 
dzeghakɛ dzeghwa dzeyi vare hələbəa Krɛte. 

14Tewə ketemə ne, pa kwete sefə nya heka mbeli kaErakilon se le berete te 
hɛɗia ka Krɛtea shɛ. 

15Ntake ŋkɛ kakele kwambelə, shaŋe ghen'yɛ kadzeghwa va sefə, waɗe ghen'yɛ 
pelakɛ ghəa n'yɛ kakele n'yɛ ŋkɛ. 

16Pa ghen'yɛ dzeyi n'yɛ kwayite ta kwete hɛɗi nya te tepe yɛmə nya nza sləa 
ŋkɛ kaKoda, pa nde fɛake n'yɛ sefəa shɛ ɓɛhwɛ. Le dzawe zləgwəke kwambelə 
nya ɓɛhwɛ ghen'yɛ. 

17Pa hɛ veyi ŋkɛ kwa nya wəba, pa hɛ hwepeyi yɛ zewe kekese ŋkɛ dzeyi yitea 
kwambelə. Ma kwa zhɛ nda ghazlənə ke hɛ kedzete ndaleghe nya mɛa hɛɗia 

Libi ne, pa hɛ negheyi lɛ keghereŋe kwambelə kwa yɛmə. Waɗe hɛ pelakɛ sefə 
katsəkwə hɛ. 

18Mba sefə nya wəba shɛ ka'yɛ n'yɛ le berete. Ma te hendɛ ta ŋkwa ne, ntake hɛ 
kabete wəshi kwa kwambelə kwa ndərə. 

19Ma te kwa maheke ta hɛ ne, pa hɛ betemte wəshia kwambelə le dzeve ta nci. 

20Kahɛ kwele kwele ne, kenakɛ veci keɗema yɛ saseregwa mbeli we, mba sefəa 
shɛ kavɛ le berete. Ma zəzə n'yɛ ne, wəndə shɛ katembele we. 

21Kwele kwele hɛ nci kaɗema kezehwe wəsə kezeme, pa Pol sate meslete hwa 
hɛ, ma ke: «Ka mcɛhɛ ɗa, ma ya nahe yɛ kefate ghena ta ɗa ne, nza kaslə mə mbe 
Krɛte we. Tsagha gɛ, katezamte wəshi gheɓəmə ba'a katenza yaka nyi te 
gheɓəmə we. 

22Ama tsetsenya ne, kasəkwə ŋayɛ 'ya kezha hwepe ghə yɛ, kaza wəndəa ŋayɛ 
we, deke kwambelə nde teza. 

23Ma heviɗi mshena ne, nahe nde ghwene ta Shala nya kesleke ɗa ba'a nya mene 
nda slene 'ya kese sha 'ya, 

24ma ke sha 'ya: Mba na keghazlənə Pol. Nda na kadzawa kema ta Sɛzar. Nahe 
Shala kembelete mbeli nyi nza na le hɛ tewəmbəreke gha. 

25Vatse geze ŋayɛ 'ya mbelia ɗa, hwepe mə ghə, kwa nza ŋkɛ nahe 'ya keyɛte 
Shala, kala nya geze ɗa ŋkɛ ne, tsagha temene geva ŋkɛ. 

26Ama katenegha geva gheɓəmə kadzete kwete hɛɗi nya te tepe ta ndərə.» 

27Nahe ŋkwa kenza te kwa meŋe wəfaɗeghəmbe ta viɗia n'yɛ kakele n'yɛ sefəa 
shɛ te ndərəa Mɛditɛranɛ. Ma te tepe ta viɗi ne, pa mbeli nyi kege kwambelə 
zəzəte tsema tsema nza hɛ takwa takwa yitea hɛɗi. 

28Pa hɛ negheyi wəsə kedzeghe ŋkwəɗə kwa ndərə ba'a sləyi mɛtre 
mahekenemsə mberefaŋeghəmbe ŋkɛ. Ma cakeɗake te kema ne, pa hɛ neghate 
ba'a sləyi mɛtre bakemsə degheseghəmbe. 

29Kaghazlənə hɛ yagha kwambelə kampəve nda geva ke pelɛ, vatse beteyi lɛ nyi 
keghereŋe kwambelə hɛ wəfaɗe likə kwetere wəmbə kezha neghe kiɗi ta ŋkwa. 

30Ma kwaɗe mbeli nyi kemene slene kwa kwambelə kahwɛ kambele ghəa nci 
ne, pa hɛ kelakawa kwambelə nya ɓɛhwɛ kezha lə kave lɛ keghereŋe kwambelə 
nya wəba te kema. 

31Ma ke Pol sha wəndə nya te ghəa ka sewajɛ ba'a ka sewajɛa ŋkɛ: «Ma keɗema 
mbeli nyi kenza kwa kwambelə ne, kambele yɛ we.» 

32Tagha gɛ, pa ka sewajɛ slamte zewe ta kwambelə nya ɓɛhwɛ ba'a sərəakɛ ŋkɛ 
kaslə te ndərə. 

33Ma temə ɓɛhwɛ nda tesame veci, pa Pol geze nda ke hɛ kazeme wəsə kezeme, 
ma ke sha hɛ: «Newe ma mə hɛ meŋe wəfaɗeghəmbe ɓeshi kaɗema yɛ kezehwe 
wəsə.» 

34Kageze ŋayɛ 'ya kezha zeme wəsə kezeme yɛ kezha kemane ŋayɛ kambele 
ghəa ŋayɛ. Ɓiyitsa ne, wəndəa ŋayɛ shɛ kateza shintia ghəa ŋkɛ we. 

35Ma kwa gezete ghena nya Pol ne, pa ŋkɛ kelete ɗafa ba'a tsate nda ŋ'wese ke 
Shala kwa kema ta mbeli pɛtɛ, pa ŋkɛ neheve mbe, ntake ŋkɛ kazeme. 

36Tagha gɛ, pa pɛtɛa nci hwepete ghə ba'a zehwe ɗafa. 

37Gwəmsə bake ba'a mberefaŋemsə ŋkwaŋeghəmbe ghen'yɛ nyi kwa 
kwambelə cəkwəa n'yɛ. 

38Ma kwa zehwe ɗafa hɛ behe behe ne, pa hɛ beteyi ha kwa ndərə kezha nza 
kwambelə kɛfe kɛfe. 

Teɗe ta kwambelə 

39Ma kwa kiɗinyɛ ŋkwa ne, keɗepe hɛɗi hɛ we, ama pa hɛ nakɛ ndaleghe ba'a 
tarete kaghereŋe kwambelə vare, kenza ŋkɛ kapesle hɛ yite. 

40Pa hɛ pelemte lɛ nyi keghereŋe kwambelə ba'a sərəakɛ hɛ kadzawa ndərə, pa 
hɛ hwepeyi zlave nya ɓɛhwɛ kwa kema ta kwambelə kezha kele sefə kalə 
kadzete ndaleghea shɛ. 

41Ama pa hɛ dzetenji te ndaleghe, kashɛ kwambelə zhɛne kadzeghwa we. Nahe 
ŋshia ŋkɛ kenza njifə mbe ndaleghe, kashɛ nde gaŋkəɗə mbe we. Pa yɛ gaŋkeɓe 
ta ndərə nyi berete berete ɓelemte zeweve ta ŋkɛ. 

42Kaɗe ka sewajɛ kampə ka daŋgayɛ yitea kwete wəndəa nci kambele le bamba. 

43Pa wəndə nya te ghəa ka sewajɛ fɛake hɛ va nya a ɗe ŋkɛ kambele Pol. Pa ŋkɛ 
gezete nda ke mbeli nyi keɗepe tsa bamba kezha ŋsle bale kadzete ndərə 
mpelɛa kezha jive kadzete hɛɗi. 

44Katejive kweci mbeli kwa sebe ta nci te sheghwə nyi slapesla slapesla keɗema 
te yɛ 'yɛmbea kwambelə. Tsetse menete hɛ nda ntsehe hɛ pɛtɛ te hɛɗi lɛŋe lɛŋe. 

Slene 28 

Pol mbe Malte nya kahɛɗi nya te tepe yɛmə 

1Ma kwa mbele ghen'yɛ ne, pa n'yɛ fate Malte sləa hɛɗi nya te tepe yɛməa shɛ. 

2Pa mbeli nyi mbe menete n'yɛ ganyɛ. Ma kwa nza va kame ba'a kwa nza ntasle 
kwele kwele ne, pa hɛ mehate ghwə nya wəba nya kemaneve n'yɛ hɛ pɛtɛ yite. 

3Pa Pol kelete ghəa sheghwə kadzemɛa ghwə, ama pa mentsape shave mbe va 
ghyana ta ghwə ba'a ciɗəate geva te dzeve ta ŋkɛ. 

4Ma kwa nakɛ shishi hɛ te dzeve ta Pol ne, ma ke hɛ kwelɛ ghəa nci: «Nde pesle 
ŋkwa wəndəa shɛ kaganda, nahe ŋkɛ kembele same kwa ndərə, ama kesərəakɛ 
ŋkɛ nza tiɗiɗia Shala kanza teghweme we.» 

5Ama pa Pol yisəyi shishia shɛ mbe ghwə, wəsə shɛ kese kazhɛ nda ke Pol we. 

6Ma zəzə kweci mbeli ne, katekesle geva ta ŋkɛ ba'a kateteɗe ŋkɛ kamte 
taghanyɛ. Ama kwa sebe ta neghakɛ hɛ kavə kwele kwele ne, pa hɛ nakɛ 
kaɗema wəsə kezhɛte nda ke Pol. Tagha gɛ, pa hɛ mbeɗemte zəzə ta nci, ma ke 
hɛ: «Nahe ŋkɛ kenza kashala.» 

7Takwa takwa ŋkwa shɛ yitea ghɛa wəndə nya kesleke hɛɗi nya te tepe yɛməa 
shɛ, nya nza sləa ŋkɛ kaPəbliyəs. Pa ŋkɛ keleghe n'yɛ kadzeki ghɛa ŋkɛ le ɗe, 
mahekene hɛa n'yɛ ki ghɛa ŋkɛ. 

8Shewə yitenyɛa Pəbliyəs va ɗawa ba'a metse kwa mimi. Pa Pol lə kanewe ŋkɛ, 
səkwəte Shala kezha gheŋkɛ, veyi dzeve kənə ba'a mbete ŋkɛ. 

9Ma kwetere wəmbəa ŋkɛ ne, pɛtɛ kweci ka zereghwe nyi te hɛɗia shɛ se shɛ, 
pa Pol mbelete hɛ. 

10Nahe mbelia shɛhɛ kevate kwele tsape te ghen'yɛ. Ma kaslə ghen'yɛ kadzawa 
kwambelə ne, pɛtɛa wəshi nyi kehi ɗave n'yɛ hɛ kezha dzeghwa ta n'yɛ. 

Pol kentsehe mbe Rome 

11Ma kwetere wəmbəa tere mahekene, ntəŋə ghen'yɛ le kwambeləa ka 
Alɛgezandri nya heka mbeli kayɛ Diyoskəre, nya kekiɗimte feghwe te ŋkwa 
keghereŋe kwambelə nya te hɛɗia shɛ. 

12Pa ghen'yɛ ntsehe mbe Sirakəze. Hɛ mahekene menete ghen'yɛ tagha. 

13Ma slə ta n'yɛ tagha ne, ntəŋə ghen'yɛ dzeyi n'yɛ vare hələbə kezha dzembe 
Regiyo. Ma te hendɛ ta ŋkwa ne, ntake sefə kavɛ same laka bela kwa zeme, bake 
hɛa n'yɛ kwa hweŋkwa nda ntsehe n'yɛ mbe Pəwzolɛs. 

14Ma mbe melemea shɛ ne, pa ghen'yɛ sləyi ka kesaka ma nyi ke'yɛwete kezha 
temə ghen'yɛ le hɛ kashikwə kwetɛŋe. Tsetse menete ghen'yɛ nda ntsehe 
ghen'yɛ mbe Rome. 

15Nahe ka kesaka ma nyi mbe Rome kefate se ta n'yɛ, pa hɛ se kaneghe n'yɛ te 
shikwəa Apiyəs ba'a te ŋkwa nya nza Cɛ kehɛ mahekene. Ma kwa nakɛ hɛ Pol 
ne, pa ŋkɛ tsate nda hana ke Shala, fare fare wənəa ŋkɛ. 

16Ma kwa ntsehe ghen'yɛ mbe Rome, pa mbeli pelave nda hweŋkwa ke Pol 
kanza ki ghɛ nya ɗe ŋkɛ le kwete sewajɛ nya keya ŋkɛ. 

Pol kazlape ghena ta Shala mbe Rome 

17Ma kwa sebe ta hɛ mahekene ne, pa Pol hekakɛ mbeli nyi te ghəa ka Zhəwif 
nyi mbe Rome kase shɛ. Ma kwa tsene hɛ ne, ma ke sha hɛ: «Ka kesaka meyɛ 

ɗa, ya 'ya ɗema kebezemte nda ghena ci'a ke hwelefe ta ɓəmə ba'a wəshi keshia 
ɓəmə ne, nahe mbeli kekeseve ɗa pelɛ Zhɛrəzalɛm ba'a kendeke nda ɗa ke ka 
Rome. 

18Ma kwa 'yɛwakɛ ghena ka Rome va 'ya te ghwə ne, kaɗe hɛ kapele ɗa, va nya 
ɗema hɛ kenakɛ fete va 'ya gare pesle ɗa. 

19Ama kaɗe ka Zhəwif we. Tagha gɛ, pa 'ya 'yɛwete se kadzawa kema ta Sɛzar; 
Ndagwara kaɗe 'ya kave nda fete ke hwelefe ta ɗa we. 

20Vatse 'yɛwete hweŋkwa kenewe ŋayɛ 'ya kezha geze ŋayɛ ghena shɛ. Kwa nza 
ŋkɛ tewəmbəreke wəndə nya neghe ka Israyɛl nda nza 'ya kwa zewe lɛ.» 

21Ma ke hɛ shɛ: «Ghen'yɛ le ŋa n'yɛ ne, kekemave palepa ghen'yɛ same kwa 
Zhəwdɛ te ghəa ŋa we. Kwete hwa mbelia ɓəmə shɛ nya kesawa pelɛagha nya 
kegezete n'yɛ wəsə kwa ndiremi nya menete na we. 

22Ama kwa mɛa ŋa ɗe n'yɛ kafa wəshi nyi zəzə na, kwa nza ŋkɛ nahe n'yɛ 
keɗepe kaɗema mbeli kaɗe wəvəsə nya nza nya na mbe ta yayata ŋkwa.» 

23Pa hɛ sləyi veci le Pol. Ma te vecia shɛ ne, kwele kwele hɛ se sha Pol te ŋkwa 
nya hɛ ŋkɛ. Ghala kiɗi ŋkwa pa va tɛhwɛɗi ne, kanegha fete Pol te Meghea Shala 
ba'a kakese mehele ta nci ŋkɛ laka geze nda ghena ta Yɛsə ke hɛ shave mbe 
wəsə mahalegəa Moyize ba'a palepa ta ka mɛ ŋkwa. 

24Nahe kweci mbelia keyɛte ghena nya gezete ŋkɛ, ama keyɛte ghena shɛ kweci 
we. 

25Ma vəa ŋkwa nya slə hɛ ne, kenza hɛ kanya kwetɛŋe kwelɛ ghəa nci we, ma 
ke Pol sha hɛ: «Nda kaganda ghena ta Sefəa Shala kwa geze nda ghena ŋkɛ ke 
ka shihɛ ŋayɛ laka mɛa nde mɛ ŋkwa Ɛzayi. 

26Ma ke gezete: Kwiɗi sha mbeli nyi, ma pa na sha hɛ: Katefa ghena yɛ megela, 
ama katefa ghena nya mbe yɛ we, katenewe ŋkwa yɛ megela, ama kateneweve 
yɛ we. 

27Kaganda ne, ntɛaŋe ntɛaŋe ghəa mbelia shɛhɛ. Nahe hɛ kezhiɓəte sleme ta 
nci, keŋzlete ntsə ta nci, kezha ɗema ntsə ta nci kanakɛ ŋkwa, kezha ɗema sleme 
ta nci kafa ghena. Tagha gɛ, katezhɛre geva hɛ kase sha Shala. Tagha gɛ, 
katembele hɛ 'ya. 

28Ɗepete mə megela: ke kweci hwelefefi ghweneghe nda ghena ta mbele Shala 
perə, katefa hɛ ghena shɛ kwa ŋa nci.» 

29Ma kwa gezete ghena nya Pol ne, cape ka Zhəwif kalə kaghəpə kwelɛ ghəa nci 
le berete. 

30Bake va ta Pol ki ghɛ nya kelete ŋkɛ kaŋki te tere. Nahe ŋkɛ kekemaneve pɛtɛa 
mbeli nyi kese shɛ ŋkɛ. 

31Kazlape nda Meghea Shala ŋkɛ ke mbeli ba'a kateke nda ghena ta Nde sleke 
ŋkwa Yɛsə Kriste ŋkɛ le gezleŋema ghə ba'a waɗe. 

Ka Rome 

Ka Rome 1 

Njiŋwe ŋkwa 

1Se va Pol nya kande mene slene ta Yɛsə Kriste nya kehekakɛ geva kezha nza 
kande ghwene ta ŋkɛ ba'a nya ntave Shala kezha zlape Ghena kwatenca nya 
ganyɛ ta ŋkɛ. 

2Ghena kwatenca nya ganyɛa shɛ yameɗeyi ŋkɛ vəashi mbe Ghena ta Shala laka 
ka mɛ ŋkwa ta ŋkɛ. 

3Te Wəzege ta ŋkɛ gezete geva ghena shɛ, kawəndə ŋelɛ yake geva ŋkɛ shave 
hwa hwelefe ta David. 

4Nahe Shala keveyi ŋkɛ laka Sefəa ŋkɛ kaWəzege ta ŋkɛ le berete laka same ta 
ŋkɛ kwa kwele, gheŋkɛ Yɛsə Kriste Nde sleke ɓəmə. 

5Laka gheŋkɛ kemave zlaɓa ta Shala 'ya yitea nza kande ghwene ta ŋkɛ, yitea 
heka pɛtɛa hwelefefi kase kayɛ ŋkɛ ba'a kahawe ve. 

6Hwa mbelia shɛhɛ yɛ perə, gheyɛ nyi hekakɛ Yɛsə Kriste. 

7Ke gheyɛ nyi ɗe Shala nyi mbe Rome, gheyɛ nyi hekakɛ ŋkɛ pɛtɛ kezha nza 
kambelia Shala rafe ŋayɛ palepa 'ya. Pa Shala Yiteyɛ ɓəmə ba'a Nde sleke ŋkwa 
Yɛsə Kriste ndeke ŋayɛ zlaɓa ba'a kwelɛŋe. 

Yɛ Pol le ka Kriste nyi mbe Rome 

8Ma kaba ne, hana 'ya sha Shala laka Yɛsə Kriste kezha gheyɛ pɛtɛ. Kwa nza ŋkɛ 
pɛtɛ mbeli kageze ghena ta yɛ ta ŋayɛ te hɛɗi lema. 

9Nahe Shala keɗepe kaganda yageze 'ya, gheŋkɛ yatsahe 'ya kwa wənəa ɗa laka 
zlape Ghena kwatenca nya ganyɛ ta Wəzege ta ŋkɛ. Nahe ŋkɛ keɗepe keveci 
keveci hekɛme ŋayɛ 'ya mbe səkwə ghə ta ɗa. 

10Ka'yɛwe 'ya va Shala kezha ndeke ɗa hweŋkwa ŋkɛ kalə sha gheyɛ keɗe ŋkɛ. 

11Kwa nza ŋkɛ kwele kwele ɗe 'ya kabegeme le gheyɛ, kezha ndeke ŋayɛ kwete 
wəsə gəməa Sefəa Shala nya ketemtsehe ŋayɛ berete. 

12Ɓiyitsa ne, kaɗe 'ya kalə sha gheyɛ kezha kemave hwepe ghə gheɓəmə kanya 
kwetɛŋe, 'ya laka yɛ ta ŋayɛ, gheyɛ laka yɛ ta ɗa. 

13Ka kesaka ma, kaɗe 'ya kaɗepe yɛ ghala veci zəzəte 'ya kalə sha gheyɛ. Ama 
pa tsetsenya kaɗema 'ya kekemave hweŋkwa. Kaɗe 'ya kezha kemave zhɛme ta 
ŋkɛ slene ta ɗa va gheyɛ kala nya kemave ŋkɛ va kweci hwelefefi. 

14Kwa nza ŋkɛ nahe slene ta ɗa kenza kezha lə sha mbeli kentsehwele 
ntsehwele ba'a nyi kentsehwelema, sha nyi keɗepe wəsə ba'a nyi keɗepema. 

15Vatse ɗe 'ya kakele ŋayɛ Ghena kwatenca nya ganyɛa shɛ kadzeme, gheyɛ nyi 
mbe Rome perə. 

Berete ta Ghena kwatenca nya ganyɛ 

16Kwa nza ŋkɛ kazhɛ ɗa hawe va Ghena kwatenca nya ganyɛ we, gheŋkɛ ya 
kaberete ta Shala kezha mbele yayata wəndə nya keyɛte: ka Zhəwif kaba, zhɛne, 
kweci hwelefefi. 

17Kwa nza ŋkɛ ne, ma ke Ghena kwatenca nya ganyɛ ncɛte: Kave mbeli Shala 
tiɗiɗi kwa kema ta ŋkɛ vəa ŋkwa nya yɛ ŋkɛ hɛ, nahe yɛa shɛ kenza wərə. 
Kaganda ne, ma ke Ghena ta Shala gezete: «Nahe wəndə nya keyɛte Shala kenza 
tiɗiɗi, tsagha gɛ, katekemave mpi ŋkɛ.» 

Ka jaɗafa mbeli pɛtɛ 

18Kaganda ne, nahe hwepe wənəa Shala kencɛte geva sawa pelɛ ghweme va 
yayata jaɗafa ba'a yayata wəsə kwa ndiremi nya mene mbeli. Wəshi nyi ndiremi 
ndiremi nyi mene hɛ ka fɛa kaganda kemene geva. 

19Kaganda ne, nahe wəsə nya nza wəndə kaɗepe Shala te kenza dazhɛ dazhɛ, 
Shala le ghəa ŋkɛ nde ncɛte nda ŋkɛ ke hɛ. 

20Kwa nza ŋkɛ ghala pate ghweme ba'a hɛɗi Shala ne, nahe nza ta ŋkɛ nya ɗema 
mbeli kanakɛ ba'a berete ta ŋkɛ kencɛte geva mbe slene ta ŋkɛ. Nahe ghena 
keɗema shɛ va mbeli kwa kema ta Shala tsagha gɛ. 

21Nahe hɛ keɗepe Shala, ama katsahe ŋkɛ hɛ ba'a katsa nda hana hɛ kala nya hi 
mbeli kamene nda we. Ama nahe zəzə ta nci kebezenji ba'a nahe mehele ta nci 
keveyi geva mbe ŋkwesle. 

22Kaka ntsehwele ntsehwele ve ghenci hɛ, ama kaka gezhia kɛfi hɛ. 

23Nahe hɛ keɗema hawe va zləvəa Shala nya keɗema kamte kezha hawe va yɛ 
pa ta wəndə ŋelɛ nya kemte, ŋa yɛ 'yɛ, ŋa wəshi keseɗa ba'a wəshi nyi kentsehe 
geva dzate te hɛɗi. 

24Vatse sərəakɛ hɛ Shala kamene wəshi nyi wale wale, kala nya ɗe wənəa nci, 
yitea mene wəshi hawe hɛ kwelɛ ghəa nci. 

25Nahe hɛ kewəfəyite Shala nya kaganda yitea zele kweci shala, ntake hɛ 
kahawe va wəshi nyi pate Shala te ŋkwa Shala nya kepate pɛtɛa wəshi, nya hi 
mbeli katsahe ŋkɛ kaghala ghala. Amɛn. 

26Vatse sərəakɛ hɛ Shala kamene wəshi hawe: nahe mia nci kesərəakɛ zhilia nci 
kezha vale ghəa nci, wəsə nya kehitema geva kamene. 

27Tsagha shɛ ne, kawəfə ɓelahe zhili le mi, kampə hɛ va mawe yitea ghəa nci. 
Ntake yɛ za le za kavale ghəa nci, nahe ŋkɛ kenza kahawe, vatse kemave zhɛme 
nya kese mbe dzeghwa kwa ndiremia nci hɛ. 

28Ma kala nya ɗema hɛ kaɗe kaɗepe Shala ne, nahe Shala kesərəakɛ hɛ kazele 
zəzə ta nci nyi kebeze beze. Tsagha ne, deke wəshi nyi hima mbeli kamene 
yamene hɛ. 

29Nahe hɛ kenza mpɛafe va wəsə nya kehitema geva, wəsə kwa ndiremi, 
dzeghwama ntsə, 'yaghwa mehele, sla ntsə, mpə ŋkwa, veraslə, mbəɗəkwə, 
mene wəshi hawe, beze sləa mbeli, 

30ŋwashɛ ŋwashɛ, nza kande ghema ta Shala, ŋkele ntsə, kele ghə, fege, ve nda 
ghə ke wəsə kwa ndiremi, hawema va mbeli nyi keyake hɛ, 

31dewə mehele, tseramema yɛ meɗe mɛa nci, ntɛaŋentɛa ghə ba'a va zhɛma 
heli. 

32Ya ghenci ɗepe meha ghwə ta Shala megela ne, nahe mte kehi va mbeli nyi 
kemene kala nya. Kafɛa hɛ yitea mene wəshia shɛhɛ we, zhɛne ne, kayɛ nda ŋa 
mbeli nyi kemene hɛ hɛ. 

Ka Rome 2 

Meha ta ghwə ta Shala 

1Ma gha nya keve nda fete ke kweci mbeli ne, katenza na kaɗema ghena va gha. 
Kwa nza ŋkɛ ma kwa ndeke nda fete na ke kweci mbeli ba'a kwa mene na kala 
hɛ ne, nahe fete kekeseve ŋa perə. 

2Nahe gheɓəmə keɗepe kameha ghwə Shala le kaganda te yayata wəndə nya 
kemene wəshi nyi kala nyi. 

3Ma zəzə na ne, pələsə tenza na va ghwə ta Shala, gha nya keve nda fete ke mbeli 
nyi kemene jaɗafa ba'a nya kemene kala hɛ na? 

4Na, gha ɓelama ganyɛ nya wəba ta Shala, zereghe ghena ta ŋkɛ ba'a ndeɗe 
mehele ta ŋkɛ na? Keɗepe na nda ganyɛa Shala kakeleke ŋa kezha zhɛre nza ta 
ŋa wəka? 

5Ama ntɛaŋe ntɛaŋe ghəa ŋa, kaɗe na kazhɛre nza ta ŋa we. Vatse mtsehe nda 
yaka nya wəba na ke ghəa ŋa te veci nya tenca geva hwepe wənəa Shala. Ma te 
vecia shɛ ne, katemeha ghwə Shala tiɗiɗi te mbeli 

6ba'a kateŋki nda zhɛme ŋkɛ ke mbeli kala slene nyi menete hɛ. 

7Kateve nda mpi nya kaghala ghala ŋkɛ ke mbeli nyi kehwepete ghə kamene 
ganyɛ ba'a kazele zləvə, kwele ba'a mpi nya keɗema kamte. 

8Ama katehwepe wənə Shala kwele kwele va mbeli nyi kezhɛne nda ghə, nyi 
keɗema kaganda ba'a nyi kepelave nda ghəa nci ke wəsə kwa ndiremi. 

9Katenza yaka ba'a yirə te mbeli nyi kemene wəsə kwa ndiremi, kezha ka 
Zhəwif kaba ba'a kezha kweci hwelefefi. 

10Ama kateve nda zləvə, kwele ba'a kwelɛŋe Shala ke yayata wəndə nya 
kemene ganyɛ, ke ka Zhəwif kaba, zhɛne, ke kweci hwelefefi. 

11Kwa nza ŋkɛ kanta ghala Shala kwelɛ mbeli we. 

12Ma pɛtɛa mbeli nyi kemenete jaɗafa kaɗema hɛ keɗepe wəsə mahalegəa 
Moyize ne, katempə hɛ kaɗema keɗepe wəsə mahalegə. Ama pɛtɛa mbeli nyi 
keɗepe wəsə mahalegəa Shala nda menete jaɗafa hɛ ne, wəsə mahalegə nde 
temeha ghwə te hɛ. 

13Kwa nza ŋkɛ deke mbeli nyi kefate nda ŋa wəsə mahalegə ya kawəndə nya 
tiɗiɗi kwa kema ta Shala we, ama mbeli nyi kemene slene le wəsə mahalegəa 
shɛ. 

14Ma kweci hwelefefi nyi keɗepema wəsə mahalegəa Shala nda menete slene 
hɛ le ghəa nci le ne, kala wəsə nya nza wəsə mahalegəa shɛ mbe hɛ, ya kwela 
ɗepema ŋkɛ hɛ. 

15Ncɛ yancɛ hɛ tsagha tsema tsema rafete geva wəsə nya ɗe wəsə mahalegə mɛa 
wənəa nci. Gheŋkɛ yancɛ mehele ta nci, tsagha zəzə ta nci nyi keve nda fete ke 
hɛ te kwete hɛ ba'a kaya hɛ te kwete hɛ. 

16Nya ya kawəsə nya ketenca geva vəa ŋkwa nya temeha ghwə Shala laka Yɛsə 
Kriste te wəshi nyi wəfərəakɛ mbeli, kala nya gezete Ghena kwatenca nya 
ganyɛ. 

Ka Zhəwif ba'a wəsə mahalegəa Shala 

17Ama gha nya keveyi ghəa ŋa kande Zhəwif ne, na na kedɛŋate geva te wəsə 
mahalegəa Shala ba'a kenza fare fare te Shala ta ŋa. 

18Nahe na keɗepe ɗe ta Shala, nahe wəsə mahalegəa Shala ketekete ŋa kanta 
wəsə ganyɛ. 

19Nahe na keveyi ghəa ŋa kande ncɛ nda hweŋkwa ke ka ghwələa kɛfi, kawaŋe 
kezha mbeli nyi mbe ŋkwesle, 

20kande teke nda wəshi ke ka dewə ntsehwele ba'a kande sleke ŋwale, va nya 
veyi ghə na te kemave ɗepe wəsə ganyɛ ba'a kaganda mbe wəsə mahalegə. 

21Yawa, ma gha nya kande teke nda wəshi ke mbeli ne, va wa ɗema na tekave 
nda ke ghəa ŋa wa? Kazlape na kezha ɗema mbeli kaghərə, ama kaghərə na. 

22Kafɛa ŋkwa na kevale tahe, ama kavale na tahe. Kaɗema kweci shala na, ama 
kazhɛre dzeve na le wəshi nyi mbe yɛ ghɛa yɛ shala shɛhɛ. 

23Kanza na fare fare te wəsə mahalegə, ama kakele zləvə na te Shala laka 
hawema va wəsə mahalegə. 

24Kwa nza ŋkɛ, ma ke Ghena ta Shala gezete: «Tewəmbəreke gheyɛ ne, kaŋele 
Shala kweci hwelefefi.» 

25Ma kenza nde kafa wəsə mahalegəa Shala na ne, kateke ŋa slamte mɓɛta ta 
ŋa, ama keɗema na kahawe va wəsə mahalegə ne, kala wəsə nya slamtema 
mɓɛta na. 

26Ma wəndə nya keslamtema mɓɛta nya kehawe va wəsə mahalegə ne, kaɗema 
kateve ŋkɛ kala wəndə nya keslamte mɓɛta na? 

27Ma wəndə nya keslamtema mɓɛta, nda hawete nda hawe ŋkɛ ke wəsə 
mahalegə ne, katemeha ghwə ŋkɛ te gha, gha nya kehawema va wəsə mahalegə, 
ya kwela nza palepa ta wəsə mahalegə va gha ba'a ya kwela slamte mɓɛta na. 

28Kaganda ne, kenza nde Zhəwif nya kaganda kawəndə nya newe mbeli te 
ŋwela ba'a kawəndə nya keslamte mɓɛta nahe we. 

29Ama nahe nde Zhəwif nya kaganda kenza kande Zhəwif nya mbe mbe, nya 
keslamte mɓɛta kwa wənə. Nahe sla ta mɓɛta shɛ kese va Sefəa Shala ba'a laka 
wəsə mahalegə nya kerafetema geva. Deke mbeli ka tsahe wəndəa shɛ we, ama 
Shala. 

Ka Rome 3 

1Tagha gɛ, tsema nza ka Zhəwif za ma ke kweci mbeli wa? Wa wəsə nya ve nda 
sla ta mɓɛta ke wəndə wa? 

2Za ma ŋkɛ laka yayata hweŋkwa. Kaba ne, ke ka Zhəwif dapate nda ghena ta 
ŋkɛ Shala. 

3Ma keɗema kweci mbelia nci kese dɛŋe dɛŋe te Shala ne, kafɛake Shala ŋkɛ 
kenza megela laka hɛ na? 

4Ewə, nda mbeli kaɗepe Shala yanza kaganda ve, ama nahe pɛtɛa mbeli kenza 
kaka tseŋwə. Kwa nza ŋkɛ ma ke Ghena ta Shala: «Nda mbeli kaɗepe tiɗiɗi na 
te ghena nyi geze na, nza hərə ŋkwa kenza mbeli kave ŋa fete te ghwə.» 

5Ma kenza nde wəsə kwa ndiremi nya mene gheɓəmə nde ncɛ nza ta Shala tiɗiɗi 
ne, tsema tegeze gheɓəmə wa? Shala ɗema tiɗiɗi va nya 'yɛ ɓəmə ŋkɛ na? Kala 
wəndə ŋelɛ geze ghena 'ya teke. 

6Kenza tsagha we. Ma nda tsagha nde ne, tsema tenza Shala kameha ghwə te 
mbeli wa? 

7Ma kenza nde nahe tseŋwəa ɗa kencɛte kaganda ta Shala fate fate ba'a kevate 
zləvə te ne, tsema ve ɗa fete mbeli zhɛkwa kala nde jaɗafa wa? 

8Ma tsetse ŋkɛ ne, va wa ɗema gheɓəmə mene jaɗafa kezha nca geva ganyɛ 
shave mbe, kala geze ɓəmə kweci mbeli nyi kesla tseŋwə wa? Nahe ŋkɛ kehi 
kave nda geva fete ke mbelia shɛhɛ. 

Wəndə shɛ tiɗiɗi we 

9Ama tsema wa? Nahe gheɓəmə ka Zhəwif kenza za ma ke kweci mbeli na? 
Tsagha we. Nahe 'ya kencɛte tsema tsema nza mbeli pɛtɛ, ka Zhəwif ba'a kweci 
hwelefefi mbe berete ta jaɗafa. 

10Ma ke Ghena ta Shala gezete: «Wəndə shɛ tiɗiɗi ya kwetɛŋe we, 

11wəndə nya nza mehele ve shɛ we, wəndə nya kezele Shala shɛ we. 

12Pɛtɛ hɛ kesamenji kwa hweŋkwa ganyɛ, kenza kebeze beze. Wəndə shɛ 
kamene ganyɛ we. 

13Hagarake ŋwələa nci kala kwele nya keghwene ghwene, nahe ghɛnia nci 
kenza kezha ghwete ŋkwa, ghwɛa mentsape ya kwa mɛ va hɛ. 

14Ghwɛnɛ ghwɛnɛ mɛa nci kezha bezla ŋkwa. 

15Wɛre wɛre seɗa ta nci kalə kezha pesle ŋkwa. 

16Beze ba'a ndiremi yave hɛ te yayata ŋkwa nya dzete hɛ. 

17Keɗepe hweŋkwa ta kwelɛŋe hɛ we. 

18Kahawe hɛ va Shala ya ci'a we.» 

19Nahe gheɓəmə keɗepe pɛtɛa wəshi nyi geze wəsə mahalegə, ke mbeli nyi 
sleke wəsə mahalegə geze nda geva ŋkɛ, yitea ɗema yayata wəndə kaghwene 
mɛ kezha ve ghəa ŋkɛ tiɗiɗi ba'a kezha nza mbeli kaka jaɗafa kwa kema ta 
Shala. 

20Vatse ɗema yayata wəndə kanza tiɗiɗi kwa kema ta Shala va nya zelete wəsə 
mahalegə ŋkɛ. Kwa nza ŋkɛ ne, deke ɗepe jaɗafa yave nda wəsə mahalegə ke 
mbeli. 

Nza tiɗiɗi nya kese mbe yɛ 

21Ama tsetsenya tse ne, nahe Shala kencɛte ɓəmə tsema tsema ve ɓəmə ŋkɛ 
tiɗiɗi kwa kema ta ŋkɛ, kenza laka wəsə mahalegəa Shala we. Nahe wəsə 
mahalegə ba'a ka mɛ ŋkwa ta Shala keneghate fete yite. 

22Nahe nza tiɗiɗi kwa kema ta Shala kenza laka nya yɛhwe Yɛsə Kriste. Kezha 
mbeli nyi keyɛte Yɛsə Kriste menete ŋkɛ kala nya, kwa nza ŋkɛ ghala kwelɛ hɛ 
we: 

23nahe pɛtɛa mbeli kemenete jaɗafa ba'a kenza ndaŋe te zləvəa Shala. 

24Ama mbe ganyɛa ŋkɛ ne, nahe Shala keveyi hɛ tiɗiɗi kwa kema ta ŋkɛ gəmə, 
laka Yɛsə Kriste nya kembele hɛ shave mbe jaɗafa. 

25Shala nde veyi Yɛsə kezha yaɓe jaɗafa laka mimia ŋkɛ, laka yɛ ŋkɛ kezha ncɛ 
nza ta nza tiɗiɗi, laka nya ɗema keɗate mbeli tewəmbəreke jaɗafa nyi vəashi, 

26te vəa zereghe ghena. Ama kancɛ nda tiɗiɗia ŋkɛ Shala ke mbeli nyi tsetsenya, 
yitea nza ŋkɛ tiɗiɗi ba'a yitea ve wəndə nya keyɛte Yɛsə tiɗiɗi. 

27Hweŋkwa ya shɛ va gheɓəmə kezha kele ghə zhɛkwa na? Ewə, tsagha we. 
Tewəmbəreke wa? Va nya nza wəsə mahalegəa yɛ shɛ. 

28Nahe gheɓəmə keɗepe laka yɛ nza ve wəndə Shala tiɗiɗi kwa kema ta ŋkɛ, 
kenza va nya hawe ŋkɛ va wəsə mahalegəa Shala we. 

29Nahe Shala kenza deke kaŋa ka Zhəwif na? Ashɛ ŋa kweci hwelefefi ŋkɛ perə 
wəka? E'e, ŋa mbeli ŋkɛ pɛtɛ, 

30va nya nza ŋkɛ Shala kwetɛŋe ya shɛ. Gheŋkɛ nde zhɛre mbeli nyi keslamte 
mɓɛta kambelia ŋkɛ laka yɛ ŋkɛ, tsagha shɛ nyi keslamtema mɓɛta perə. 

31Geze ta ŋkɛ ne, nahe yɛ ta ɓəmə kezhɛre wəsə mahalegə kawəsə nya ɗema 
zləvə te na? Ashɛ we. Ama nahe gheɓəmə kendeke nda zləvə nya kaganda. 

Ka Rome 4 

Wəsə keyipə pa Abraham laka yɛ 

1Wa ke gheɓəmə te ghena ta Abraham, shia ɓəmə wa? Wa yakemave ŋkɛ laka 
nza ta ŋkɛ kawəndə ŋelɛ wa? 

2Ma nda wəshi ganji nyi menete ŋkɛ nde veyi Abraham kawəndə tiɗiɗi kwa 
kema ta Shala ne, wərə ŋkɛ kamene fege. Ama kashɛ ŋkɛ mene fege kwa kema 
ta Shala we. 

3Kwa nza ŋkɛ ma ke Ghena ta Shala gezete: «Nahe Abraham keyɛte Shala, va 
nya yɛte ŋkɛ ŋkɛ nda veyi ŋkɛ Shala kawəndə nya tiɗiɗi.» 

4Ma wəndə nya kemene slene ne, kaŋki nda wəsə mbeli. Gəmə ndeke nda cɛdɛ 
mbeli we, cɛdɛa ŋkɛ ne, se te slene ta ŋkɛ ŋkɛ. 

5Ama wəndə nya kemenetema slene nda ndeke nda ghəa ŋkɛ ke Shala nya keve 
nde beze ghena tiɗiɗi ne, kave wəndəa shɛ Shala kawəndə nya tiɗiɗi laka yɛ ta 
ŋkɛ. 

6Tsagha gezete David te ghena ta wəndə nya kezlama va nya ɓelate Shala 
kawəndə nya tiɗiɗi, kaɗema te slene nya menete ŋkɛ. 

7Ma ke David: Zlama ya va mbeli nyi kelemte geva fete ta nci te wənə ba'a nyi 
dəpəmte geva jaɗafa ta nci. 

8Zlama ya va wəndə nya ɓelama jaɗafa ta ŋkɛ Mahwətə. 

9Nahe zlama shɛ kenza deke kaŋa mbeli nyi keslamte mɓɛta keɗema kaŋa mbeli 
nyi keɗema keslamte mɓɛta na? Nahe gheɓəmə kegezete tsetsenya tsema 
tsema veyi Abraham Shala kawəndə nya tiɗiɗi laka yɛ ta ŋkɛ. 

10Hweŋkwa menete geva ŋkɛ wa? Tewə ŋkɛ keslamte mɓɛta na, na kwa sebe ta 
ŋkɛ? Kenza kwa sebe we, ama tewə ŋkɛ keslamte mɓɛta. 

11Ma kwa sebe ta ŋkɛ ne, nahe Abraham kekemave sla ta mɓɛta kawəsə nya 
kencɛ wəsə nya kencɛ tsema tsema veyi ŋkɛ Shala tiɗiɗi laka yɛ ta ŋkɛ, tewə 
ŋkɛ keslamte mɓɛta. Nahe ŋkɛ kezhɛrenyɛ kayitenyɛa mbeli nyi keyɛte Shala 
tewə ŋkɛ keslamte mɓɛta. Nahe Shala keveyi hɛ kambeli nyi tiɗiɗi perə. 

12Gheŋkɛ ya kashia mbeli nyi keslamte mɓɛta perə, geze ta ŋkɛ, mbeli nyi 
kezlamama yitea slamte mɓɛta nahe, ama nyi kezele sebe ta Abraham nya 
keyɛte Shala tewə ŋkɛ kenaka kaslamte mɓɛta. 

Meɗe mɛa Shala nya kemave wəndə laka yɛ 

13Nahe Shala kemeɗeyi nda ke Abraham ba'a ka shihɛnyɛ kezha kemave hɛɗi 
lema hɛ. Va nya fate nda ghena ŋkɛ ke wəsə mahalegə nda meɗeyi nda ghena 
shɛ Shala we, ama va nya veyi Abraham Shala kawəndə nya tiɗiɗi laka yɛ ta ŋkɛ. 

14Ma kenza nde deke mbeli nyi kezele wəsə mahalegə ka zeme ghɛ yitea hɛɗi 
nya meɗeyi Shala ne, gəmə yɛ Shala mbeli ba'a gəmə ghena nya meɗeyi Shala 
perə. 

15Kwa nza ŋkɛ hwepe wənə ta Shala yakele wəsə mahalegə kase. Ma te ŋkwa 
nya ɗema wəsə mahalegə ne, hawema va wəsə mahalegə shɛ we. 

16Tsagha ne, laka yɛ nza wəndə kakemave wəshi nyi kemeɗeyi geva, nahe yɛ 
kenza kawəsə nya ve nda Shala gəmə ke mbeli. Tagha gɛ, nahe meɗe mɛa shɛ 
kenza kaŋa pɛtɛa hwelefefia Abraham, kaɗema deke kaŋa mbeli nyi kehawe va 
wəsə mahalegə, ama kaŋa mbeli nyi nza yɛ va hɛ kala Abraham. Nahe Abraham 
kenza kayiteyɛa pɛtɛa ɓəmə. 

17Kaganda ne, ma ke Ghena ta Shala gezete: Nahe 'ya keveyi ŋa kayiteyɛa 
hwelefefi kwele kwele. Nahe Abraham kenza kayiteyɛa ɓəmə kwa kema ta 
Shala nya yɛte ŋkɛ, Shala nya keve nda mpi ke mbeli nyi kempə mpə ba'a nya 
keheka wəsə nya keɗema shɛ kezha nza. 

18Nahe Abraham kevate ghə ba'a keyɛte ghena nya meɗeyi nda Shala, ya kwela 
nza ve ghəa shɛ kala wəsə gəmə. Tsagha gɛ, nahe ŋkɛ kezhɛrenyɛ kayiteyɛa 
hwelefefi kwele kwele, kwa nza ŋkɛ ma ke Shala shɛ: «Kwele kwele tenza 
hwelefefi nyi ketesawa mbe gha.» 

19Nahe va ta ŋkɛ kenza gare gwəmsə, ama kedene yɛ ta ŋkɛ ya gheŋkɛ ɗepe kala 
wəsə kwa mte mte geva ta ŋkɛ ba'a nahe Sara kenza kajɛŋa we. 

20Kwa kema ta meɗe mɛa Shala ne, kese ŋkɛ kagezleŋe ghə we, nahe yɛ ta ŋkɛ 
kendeke nda berete ba'a nahe ŋkɛ ketsahekɛ Shala. 

21Ntɛaŋe ntɛaŋe keseve ghena nya meɗeyi nda Shala ŋkɛ, nahe ŋkɛ keɗepe 
berete ya va Shala gare menete wəsəa shɛ. 

22Vatse nda se Shala kaveyi Abraham kawəndə nya tiɗiɗi. 

23Ama kenza: «Nda veyi ŋkɛ Shala tiɗiɗi», kezha gheŋkɛ kwetɛŋe we. 

24Kezha gheɓəmə rafete geva ŋkɛ perə, kateve ɓəmə Shala kambeli nyi tiɗiɗi, 
gheɓəmə nyi keyɛte Shala nya kekelakame Yɛsə, Nde sleke ɓəmə same kwa 
kwele. 

25Nahe Yɛsə kemte te jaɗafa ta ɓəmə, ama nahe Shala kekelakame ŋkɛ same 
kwa kwele kezha zhɛre ɓəmə kambeli nyi tiɗiɗi kwa kema ta ŋkɛ. 

Ka Rome 5 

Nza kwelɛŋe le Shala 

1Ma tsagha ne, nahe gheɓəmə kenza kambeli nyi tiɗiɗi kwa kema ta Shala laka 
yɛ. Tsetsenya ne, kwelɛŋe gheɓəmə le Shala laka Nde sleke ɓəmə Yɛsə Kriste. 

2Laka Yɛsə ne, wərə gheɓəmə kahendave nda geva ke zlaɓa ta Shala nya nza 
gheɓəmə mbe tsetsenya. Ma wəsə nya keve ɓəmə zlama ne, ghə nya vate 
gheɓəmə te kemave zləvəa Shala. 

3Ma nya za ma ke nyagha ɓiyitsa ne, kamene fege gheɓəmə te yaka nya sa 
gheɓəmə, kwa nza ŋkɛ nahe gheɓəmə keɗepe yaka shɛ nde teke ɓəmə zereghe 
ghena. 

4Zereghe ghena nde ve nda berete ke wəndə kanza dɛŋe dɛŋe mbe yaka. Kave 
nda ve ghə nza dɛŋe dɛŋe ke wəndə. 

5Kaghwete ŋkwa ve ghəa shɛ we, kwa nza ŋkɛ nahe Shala keveyi ɗe ta ŋkɛ kwa 
wənəa ɓəmə laka Sefəa ŋkɛ nya ndeke ɓəmə ŋkɛ. 

6Kwa nza ŋkɛ ma vəa ŋkwa nya se gheɓəmə kaka dewə ŋeli ne, nahe Kriste 
kemte kezha ka jaɗafa te və nya tarete Shala. 

7Dzawe nda nza wəndə kayɛhwe mte kezha wəndə nya tiɗiɗi, nda kwete wərə 
kwete wəndə kahwepete ghə kezha mte te ŋkwa wəndə ganyɛ. 

8Ama wa nya wəsə nya kencɛte ɓəmə ɗe ta Shala kaŋa ɓəmə nya: ma vəa ŋkwa 
nya nza gheɓəmə kaka jaɗafa ne, nahe Kriste kemte kezha gheɓəmə. 

9Tsetsenya ne, nahe ŋkɛ keveyi ɓəmə kambeli nyi tiɗiɗi kwa kema ta Shala laka 
mte ta ŋkɛ. Ma nya za ma ke nya ɓiyitsa ne, laka gheŋkɛ tenza gheɓəmə pələsə 
va hwepe wənəa Shala. 

10Kaka ghema ta Shala se gheɓəmə, ama nahe ŋkɛ ketseɓate ɓəmə le ghəa ŋkɛ 
laka mte ta Wəzege ta ŋkɛ. Ma kwa nza gheɓəmə ketseɓa tseɓa le, katembele 
ɓəmə ŋkɛ laka mpia Wəzege ta ŋkɛ. 

11Ɓiyitsa ne, kazlama gheɓəmə le Shala laka Nde sleke ɓəmə Yɛsə Kriste nya 
tseɓate geva gheɓəmə le Shala. 

Yɛ Adam le Kriste 

12Nahe jaɗafa kese kadzete hɛɗi tewəmbəreke wəndə kwetɛŋe, Adam, tagha gɛ, 
pa jaɗafa keleke mte. Vatse keseve mbeli pɛtɛ mte, va nya menete jaɗafa hɛ 
pɛtɛ. 

13Ma nda temene geva wəsə mahalegəa Shala ne, jaɗafa ya te hɛɗi. Ama kwa 
nakama wəsə mahalegəa Shala kase ne, kaɓela jaɗafa ta mbeli Shala we. 

14Ndagwara se te vəa Adam hwa'a te ŋa Moyize ne, mte nde sleke mbeli nyi 
keɗema kemenete jaɗafa kala nya menete Adam. Gheŋkɛ nde ɗema keyɛhwe 
fete te ghena nya gezeke nda Shala. Adam ya kapa ta wəndə nya ketese. 

15Ama kayipəte geva beze ghena ta Adam le wəsə nya ve ɓəmə Shala gəmə we. 
Kaganda ne, pɛtɛ mbeli kempənji se te ghena nya bezemte wəndə kwetɛŋe, ama 
za ma zlaɓa ta Shala ba'a wəsə nya ndeke nda ŋkɛ gəmə ke mbeli laka wəndə 
kwetɛŋe, gheŋkɛ Yɛsə Kriste. 

16Nahe Shala kendeke nda fete ke mbeli laka jaɗafa shɛ, ama nahe ŋkɛ 
kezhɛrete mbeli kambeli nyi tiɗiɗi se te wəsə ve nda ŋkɛ ke hɛ laka zlaɓa ta ŋkɛ, 
ya kwela bezemte ghena mbeli kwele kwele. Ama zlaɓa ta Shala ne, kahərə 
ŋkwa ŋkɛ, kave ŋkwa ŋkɛ pɛtɛ tiɗiɗi. 

17Kwa nza ŋkɛ, nahe mte kesleke ŋkwa se te fete ta wəndə kwetɛŋe. Ama laka 
Yɛsə Kriste kwetɛŋe ne, katenza pɛtɛa mbeli nyi kekemave zlaɓa kwele kwele 
va Shala ba'a nza tiɗiɗi teghweme ba'a kaka meghe laka Kriste. 

18Kala nya ndeke nda fete jaɗafa ta wəndə kwetɛŋe, Adam ke mbeli pɛtɛ ne, 
tsagha mbele mbeli pɛtɛ slene ta wəndə kwetɛŋe, Yɛsə Kriste va meha ghwə 
ba'a ve mbeli ŋkɛ teghweme. 

19Kala nya zhɛrete mbeli kwele kwele fama ghena ta wəndə kwetɛŋe kaka 
jaɗafa ne, tsagha zhɛrete mbeli kwele kwele fa ghena ta wəndə kwetɛŋe 
kambeli nyi tiɗiɗi. 

20Ma nda se wəsə mahalegəa Shala ne, kezha ncɛ mbake geva ta beze ghena ta 
mbeli, ama te ŋkwa nya mbakete geva jaɗafa ne, kwele ma mbake geva zlaɓa ta 
Shala. 

21Tsagha gɛ, ma kala nya ncɛ berete ta ŋkɛ jaɗafa laka mte, tsagha ncɛ berete ta 
ŋkɛ zlaɓa ta Shala laka nza ta mbeli tiɗiɗi, kezha kemave mpi nya kaghala ghala 
hɛ laka Yɛsə Kriste Nde sleke ɓəmə. 

Ka Rome 6 

Mte ba'a nza teghweme mbe Yɛsə 

1Wa ke gheɓəmə sha geze wa? Nza ɓəmə gheɓəmə mbe jaɗafa kezha mtsehe 
geva zlaɓa ta Shala kwele kwele na? 

2Tsagha we. Ma kwa nza ŋkɛ kambeli nyi kempə mpə gheɓəmə laka jaɗafa ne, 
tsema nza gheɓəmə mbe jaɗafa zhɛkwa wa? 

3Na, gheyɛ ɗepema nahe gheɓəmə nyi kekemave batɛme kezha nza jikə le Yɛsə 
Kriste kempə jikə le Yɛsə wəka? 

4Laka batɛme ne, nahe gheɓəmə kelamte geva le Yɛsə nya kemtenyɛ, kezha mpə 
ɓəmə le, kezha nza gheɓəmə kambeli mɛnɛfɛ kala Kriste nya kesame kwa kwele 
laka berete ta Yita. 

5Ma kwa nza gheɓəmə jikə le, va nya nza ŋkɛ nahe gheɓəmə kempə zlaɓe le 
mbe mte ta ŋkɛ, tsagha shɛ tenza gheɓəmə jikə le kwa same gheɓəmə kwa 
kwele zlaɓe le. 

6Fa ɓəmə ghena shɛ ndeɗekə, nahe meha wəndə nya mbe gheɓəmə kemte le 
Yɛsə te sheghwə kezha zamte sebe te jaɗafa ta ɓəmə. Tsagha ne, mba gheɓəmə 
kaka mavashia jaɗafa zhɛkwa we. 

7Kwa nza ŋkɛ nahe wəndə nya kemte kembelenyɛ va jaɗafa. 

8Ma kenza nde nahe gheɓəmə kempə le Kriste ne, nahe gheɓəmə keɗepe 
teghweme tenza gheɓəmə le. 

9Nahe gheɓəmə keɗepe Kriste nya kesamenyɛ kwa kwele hwa mbelia kwa hɛɗi, 
kamte ŋkɛ zhɛkwa we, mba mte kamenete meghe te zhɛkwa we. 

10Kwa mtenyɛ ŋkɛ ne, kwetɛŋe zhigə mtenyɛ ŋkɛ laka jaɗafa. Teghweme ŋkɛ 
tsetsenya tse, kezha Shala nza ŋkɛ teghweme tsagha. 

11Tsagha yɛ perə, ve mə ghəa ŋayɛ kaka mpə mpə laka jaɗafa, ama kambeli nyi 
teghweme kezha Shala laka Yɛsə Kriste. 

12Ma kala nya ŋkɛ gɛ ne, zhɛnema yɛ kapele jaɗafa kanza kameghe mbe geva ta 
ŋayɛ nya ketemte kezha kese ŋayɛ kahawe va mawe ta geva ma. 

13Zhɛnema yɛ kazhɛre kweci bela ta geva ta ŋayɛ kawəshi kemene jaɗafa kezha 
mene wəsə kwa ndiremi hɛ ma. Ama menete nda mə slene ke Shala le geva ta 
ŋayɛ pɛtɛ, kala mbeli nyi kesamenji kwa kwele nyi kenza le mpi. 

14Ma tsagha ne, mba jaɗafa kasleke ŋayɛ, va nya ɗema wəsə mahalegəa Shala 
kasleke ŋayɛ we, ama zlaɓa ta Shala nde sleke ŋayɛ. 

Mene nda slene ke nza tiɗiɗi 

15Tsema ke gheɓəmə sha geze wa? Mene jaɗafa gheɓəmə va nya ɗema wəsə 
mahalegəa Shala kasleke ɓəmə, ama zlaɓa ta Shala na? Tsagha we. 

16Keɗepe yɛ wəka? Ma kendeke nda ghəa ŋayɛ yɛ ke kwete wəndə kala mava 
ta ŋkɛ ne, wəsə nya ɗe ŋkɛ yamene yɛ, keɗema slene ta jaɗafa nyi kekele wəndə 
kalə sha mte, keɗema hawe va Shala nya keve wəndə tiɗiɗi. 

17Hana ke gheɓəmə sha Shala. Kaka mavashia jaɗafa se yɛ vəashi, ama 
tsetsenya ne, nahe yɛ keyɛte fete le wənə kwetɛŋe yitea ghena nya tekete ka 
ghwene ta Yɛsə Kriste nya kelete yɛ. 

18Ma kwa mbelemte geva yɛ va jaɗafa ne, nahe yɛ kezhɛre ŋayɛ kaka mavashia 
nza tiɗiɗi. 

19Kala nya geze ghena wəndə ŋelɛ geze ŋayɛ 'ya, va nya nza ŋkɛ dewə berete ta 
ŋayɛ. Vəashi ne, nahe yɛ kezhɛrete yɛ geva ta ŋayɛ kaka mavashia wəsə nya 
wale wale ba'a wəsə kwa ndiremi, nyi keve nda fa nda ma ghena ke Shala ke 
mbeli. Tsagha shɛ gɛ, zhɛre mə yɛ geva ta ŋayɛ kaka mavashia wəsə nya tiɗiɗi 
kezha nza kambeli nyi keveyi geva tekeleke. 

20Ma kwa se yɛ kaka mavashia jaɗafa ne, nahe yɛ kese kaka mamzashi laka nza 
tiɗiɗi. 

21Wa zhɛme nya kemave yɛ te vecia shɛ wa? Kwa nza ŋkɛ kazhɛ ŋayɛ hawe 
tsetsenya ve. Kwa nza ŋkɛ mte ya kafəli nya mbe mene wəsə kwa ndiremi. 

22Ama tsetsenya ne, nahe yɛ kembeɗekɛ geva va jaɗafa ba'a kezhɛre kaka 
mavashia Shala, meleɓe ya va gheyɛ le nza kambeli nyi keveyi geva tekeleke. 
Ma fəli nya mbe nyagha ne, mpi nya kaghala ghala. 

23Kwa nza ŋkɛ mte ya kafəli nya mbe jaɗafa, ama wəsə nya ve nda Shala gəmə 
ke mbelia ŋkɛ ne, gheŋkɛ mpi nya kaghala ghala mbe nza jikə le Yɛsə Kriste Nde 
sleke ɓəmə. 

Ka Rome 7 

Waɗe nde Kriste laka wəsə mahalegə 

1Ka kesaka ma, nahe yɛ keɗepe wəsə nya tegeze ŋayɛ 'ya, kwa nza ŋkɛ ke mbeli 
nyi keɗepe wəsə mahalegəa Shala geze 'ya, kasleke wəndə wəsə mahalegə vəa 
ŋkwa nya nza wəndə teghweme we. 

2Nahe male nya wəmeve mbeli kenza tehwepe vare za nta laka wəsə mahalegəa 
Shala, ama kemtenyɛ za, waɗe nde va wəsə mahalegəa shɛ. 

3Ma mba za nta teghweme nda wəmeve kwete nde ne, kwa vale tahe heka ŋkɛ 
mbeli. Ama kemte za nta nda wəmeve kwete ne, kaheka ŋkɛ mbeli kakwa vale 
tahe we, waɗe nde va wəsə mahalegəa shɛ, kwa wəmeve ŋkɛ kwete wəndə. 

4Tsetse yɛ perə ka kesaka meyɛ ɗa, nahe gheyɛ kempə ŋayɛ laka wəsə 
mahalegəa Shala te veci nya jikəte geva yɛ le Yɛsə. Tsetsenya ne, ŋa wəndə nya 
kelakame Shala same kwa kwele yɛ yitea mene wəsə nya zeɗehwe nda ke Shala 
gheɓəmə. 

5Kwa nza ŋkɛ ma kwa nza gheɓəmə vəashi kamene ɗe ta geva ne, le wəsə 
mahalegə mene slene ɗe ta geva ta ɓəmə kezha mene wəsə nya kekele ŋkwa 
kalə sha mte gheɓəmə. 

6Ama tsetsenya ne, nahe gheɓəmə kenza waɗe laka wəsə mahalegə, kwa nza 
ŋkɛ nahe gheɓəmə kenza kempə mpə laka wəsə nya kekeseyi ɓəmə kaka 
mavashi. Wərə mə kamene slene ta Shala kala wəndə mɛnɛfɛ laka Sefəa ŋkɛ, 
kaɗema kala nya heca, laka wəsə mahalegə nya kerafe rafe. 

Wəsə mahalegə ba'a jaɗafa 

7Wa ke gheɓəmə sha geze wa? Nahe wəsə mahalegə kenza kajaɗafa na? Tsagha 
we. Ama nahe wəsə mahalegə kencɛte ɗa wəsə nya kajaɗafa. Kwa nza ŋkɛ 
kaɗepete sla ntsə 'ya yitea wəsə keɗema wəsə mahalegə kegezete: «Slama ntsə 
na yitea wəsə ma», ke we. 

8Laka ghena nya gezete Shala kemave hweŋkwa jaɗafa kezha mene pɛtɛa sla 
ntsə yitea wəshi kwa wənəa ɗa. Ma ya keɗema wəsə mahalegəa shɛ shɛ ne, nza 
kala wəsə nya kemte mte jaɗafa. 

9Ma vəashi, kaɗema wəsə mahalegə shɛ ne, teghweme 'ya. Ama veci nya se 
ghena nya gezete Shala ne, nahe jaɗafa kenza teghweme, 

10ma 'ya ne, kemte mte 'ya. Vatse gɛ, nahe ghena nya gezete Shala nya kehi kave 
ɗa mpi kekeleghe ɗa kalə sha mte. 

11Kwa nza ŋkɛ, nahe jaɗafa kekemave hweŋkwa ba'a keghwetete ɗa laka ghena 
nya gezete Shala, tsagha gɛ, nahe ŋkɛ kepeslekɛ ɗa laka wəsəa shɛ. 

12Tsagha ne, nahe wəsə mahalegə keveyi geva tekeleke, nahe ghena nya gezete 
ŋkɛ kenza tekeleke, tiɗiɗi ŋkɛ ba'a ganyɛke. 

13Wəsə nya megela nde zhɛrenyɛ kawəsə kemte sha 'ya na? Tsagha we. Ama 
jaɗafa nde menete. Kezha ncɛ geva ŋkɛ kawəsə kwa ndiremi, pa kelete wəsə 
ganyɛ yitea peslekɛ ɗa. Tsagha mbakete geva berete ta jaɗafa laka ghena nya 
gezeke Shala. 

Jaɗafa kasleke wəndə 

14Nahe gheɓəmə keɗepe va Shala se wəsə mahalegə. Ama 'ya le ŋa ɗa ne, nahe 
'ya kenza deke kawəndə ŋelɛ, nya kepamte nda geva ke jaɗafa kala mava. 

15Keɗepe 'ya tsema tsema mene 'ya we, wəsə nya ɗe 'ya kamene ne, kamene 'ya 
we, ma nya ɗema 'ya tɛape ne, gheŋkɛ yamene 'ya. 

16Ma kwa nza 'ya kamene wəsə nya zəzətema 'ya ne, nahe 'ya keyɛte wəsə 
mahalegə ba'a keɗepe ndeɗekə ŋkɛ. 

17Ma tsagha ne, 'ya nde mene wəsə nya kehitema geva we, jaɗafa nya mbe 
wənəa ɗa nde mene. 

18Nahe 'ya keɗepe kaɗema ghena ganyɛ mbe 'ya, geze ta ŋkɛ, mbe 'ya nya 
kawəndə ŋelɛ. Berete ya va 'ya kezha zəzə ghena ganyɛ, ama berete shɛ kamene 
we. 

19Ganyɛa mehele nya ɗe 'ya kamene, kamene 'ya we. Ama 'yaghwa mehele nya 
ɗema 'ya ne, gheŋkɛ yamene 'ya. 

20Ama kemenete wəsə nya ɗema ghəa ɗa 'ya ne, 'ya nde mene wəsəa shɛ we, 
ama jaɗafa nya mbe 'ya. 

21Wa nya wəsə nya ntsate 'ya nya: ma 'ya nya keɗe kamene ghena ganyɛ ne, 
deke wəsə kwa ndiremi yamene 'ya. 

22Kwa wənəa ɗa ne, kazlama 'ya te wəsə mahalegə, 

23ama nahe 'ya kentsate kwete wəsə mahalegə nya kempa le nya ɗe mehele ta 
ɗa mbe nza ta ɗa. Kazhɛre ŋkɛ kamava ta wəsə mahalegəa jaɗafa nya mbe 'ya. 

24Ndiremi ya te 'ya deŋwa! Wa nde tembele ɗa va geva nya ketsəkwə ɗa nya 
kalə sha mte wa? 

25Hana 'ya sha Shala laka Yɛsə Kriste Nde sleke ɓəmə. Ma mbe mehele ta ɗa ne, 
wəsə mahalegəa Shala yamene 'ya. Ama dewə ŋelia ɗa ne, slene ta wəsə 
mahalegəa jaɗafa yamene 'ya. 

Ka Rome 8 

Nza waɗe laka Sefəa Shala 

1Ama tsetsenya ne, kazhɛne fete kave nda geva ke mbeli nyi jikə le Yɛsə Kriste 
we. 

2Kwa nza ŋkɛ wəsə mahalegəa Sefəa Shala nde ve nda mpi ke wəndə nya 
kejikəte geva le Yɛsə Kriste. Gheŋkɛ nde mbelete ɗa va wəsə mahalegəa jaɗafa 
ba'a mte. 

3Nahe Shala kemenete wəsə nya peslema wəsə mahalegə kamene kwa fɛake 
wəsəa shɛ dewə ŋelia wəndə ŋelɛ, nahe ŋkɛ kendeke nda fete ke jaɗafa nya mbe 
wəndə kwa ghweneke Wəzege ta ŋkɛ ŋkɛ le geva kanza kala nza ta nde jaɗafa. 

4Tsagha menete Shala yitea mene geva nza tiɗiɗia wəsə mahalegə laka 
gheɓəmə nyi kedzeghwa kala nya ɗe Sefəa Shala, kaɗema kala nya ɗe wəndə 
ŋelɛ. 

5Ma mbeli nyi kenza kala ɗe ta wəndə ŋelɛ ne, wəsə nya ɗe wəndə ŋelɛ yamene 
hɛ. Ma nyi kenza laka Sefəa Shala ne, wəsə nya ɗe Sefəa Shala yamene hɛ. 

6Ɗehwe ghena ta wəndə ŋelɛ nde kele wəndə kalə sha mte, ɗehwe ghena ta 
Sefəa Shala nde kele wəndə kalə sha mpi ba'a nza kwelɛŋe. 

7Ma mbeli nyi kezəzə ɗe ta wəndə ŋelɛ ne, nahe hɛ kenza kaka jaga ta Shala, 
kazele wəsə mahalegəa Shala hɛ we, kapesle hɛ yite banda we. 

8Ma mbeli nyi kemene kala nya ɗe wəndə ŋelɛ ne, zeɗehwe nda hɛ ke Shala we. 

9Ama gheyɛ ne, kenza yɛ kala ɗe ta wəndə ŋelɛ we, ama kala nya ɗe Sefəa Shala, 
va nya nza ŋkɛ mbe wənəa ŋayɛ Sefəa Shala shɛ. Ma wəndə nya ɗema Sefəa 
Kriste mbe ne, ŋa Kriste ŋkɛ we. 

10Ma kenza nde mbe gheyɛ Kriste ne, ya kwela nza geva ta ŋayɛ katemte va 
ghena ta jaɗafa, kampia ŋayɛ nza Sefəa Shala va nya zhɛrete ŋayɛ Shala kambeli 
nyi tiɗiɗi kwa kema ta ŋkɛ. 

11Ma kenza nde mbe wənəa ŋayɛ Sefəa Shala nya kekelakame Yɛsə same kwa 
kwele le mpi ne, gheŋkɛ nde teve nda mpi ke geva ta ŋayɛ nyi kempə laka Sefəa 
ŋkɛ nya mbe gheyɛ. 

12Vatse gɛ, ka kesaka meyɛ ɗa, nahe dewa kenza hwa gheɓəmə, ama kenza laka 
ɗe ta wəndə ŋelɛ nza dewa hwa gheɓəmə we. 

13Ma kenza nde kala ɗe ta wəndə ŋelɛ nza yɛ ne, katempə yɛ. Ama kenza nde 
laka Sefəa Shala pesle ɗe ta wəndə ŋelɛ nya mbe wənəa ŋayɛ yɛ ne, teghweme 
tenza yɛ. 

14Ma pɛtɛa mbeli nyi ncɛ nda hweŋkwa Sefəa Shala ne, ŋwalea Shala hɛ fate 
fate. 

15Kwa nza ŋkɛ sefə nya kezhɛre ŋayɛ kaka mavashi ba'a nya kendeke ŋayɛ 
ghazlənə yakemave yɛ we, ama Sefəa Shala nya keveyi ŋayɛ kaŋwalea Shala nyi 
kelete ŋkɛ, laka gheŋkɛ heka Shala gheɓəmə kaAba, geze ta ŋkɛ, Yita. 

16Sefəa Shala le ghəa ŋkɛ nde ncɛ ɓəmə kaŋwalea Shala gheɓəmə. 

17Ma nda ŋwalea ŋkɛ gheɓəmə ne, ka zeme ghɛ gheɓəmə, katekemave wəshi 
nyi veyi nda ŋkɛ ke ŋwalea ŋkɛ gheɓəmə zlaɓe le Yɛsə, kwa nza ŋkɛ kasa yaka 
gheɓəmə le gheŋkɛ, mbe zləvəa ŋkɛ tenza gheɓəmə perə. 

Zləvə nya ketese 

18Ma zəzə 'ya ne, kateyipə geva zləvə nya tencɛ ɓəmə Shala le yaka nyi sa 
gheɓəmə te hɛɗi nya tsetsenya we. 

19Kwa nza ŋkɛ pɛtɛ wəshi nyi pate Shala kaneghe və nya tencɛ ŋwalea ŋkɛ Shala 
te. 

20Pɛtɛa wəshi nyi pate Shala ne, kawəshi gəmə nza hɛ. Kenza va nya ɗehwe hɛ 
le ghəa nci we, ama Shala nde ɗete tsagha. Ya tsagha ŋkɛ ne, ve ghə ya shɛ. 

21Pələsə tenza hɛ va nza kaka mavashia beze, kezha kemave nza kaka 
mamzashi ba'a zləvəa ŋwalea Shala. 

22Nahe gheɓəmə keɗepe deŋwa, mba wəshi nyi pate Shala pɛtɛ kaŋələvə kala 
male nya keheha va ya. 

23Kenza deke wəshi nyi te hɛɗi we, ma gheɓəmə nyi nza tsəmə wəshi nyi ve nda 
Sefəa Shala ke wəndə va gheɓəmə ne, kaŋələvə gheɓəmə mbe wənəa ɓəmə, va 
nya neghe zhɛre ta ɓəmə kaŋwalea Shala nyi kelete ŋkɛ gheɓəmə, mbele ta geva 
ta ɓəmə fate fate yaneghe gheɓəmə. 

24Kwa nza ŋkɛ nahe Shala kembelete ɓəmə, ama kwa keɗaŋe ta ve ghə ta ɓəmə 
yaneghe gheɓəmə. Ma kenakɛ wəsə nya ve ghə wəndə te wəndə ne, kazhɛne 
mbeli kaheka kave ghə we. Ma wəsə nya newe wəndə na ne, kazhɛne wəndə 
kave ghə te na? 

25Ama kenza gheɓəmə kave ghə te wəsə nya ɗema gheɓəmə kenakɛ ne, 
kaneghe wəsəa shɛ gheɓəmə le zereghe ghena. 

26Tsagha kemane ɓəmə Sefəa Shala mbe dewə ŋelia ɓəmə. Kaɗepe səkwə ghə 
gheɓəmə kala nya kehi we, kasəkwə ghə Sefəa Shala kezha gheɓəmə laka mpi 
dzeve nyi ɗema mɛ kagezete. 

27Shala nde ɗepe wəshi nyi mbe wənəa wəndə, tsagha ɗepe wəshi nyi ɗe Sefəa 
ŋkɛ ŋkɛ. Sefəa ŋkɛ səkwə ghə kezha mbelia Shala, kala nya ɗe ŋkɛ. 

28Nahe gheɓəmə keɗepe tsema tsema mene geva pɛtɛa wəshi kezha ganyɛa 
mbeli nyi keɗe Shala, mbeli nyi hekakɛ ŋkɛ kala nya zəzəte ŋkɛ. 

29Ma mbeli nyi tsehave ŋkɛ mpelɛa, nahe ŋkɛ ketarete mpelɛa kezha zhɛre hɛ 
yipə yipə le Wəzege ta ŋkɛ, yitea nza Wəzege ta ŋkɛa shɛ katezhɛa ka kesaka 
ma kwele kwele. 

30Ma mbeli nyi tsehave Shala mpelɛa ne, nahe ŋkɛ kehekakɛ hɛ perə. Ma nyi 
hekakɛ ŋkɛ ne, nahe ŋkɛ kezhɛrete hɛ kambeli nyi tiɗiɗi perə. Ma mbeli nyi 
zhɛrete ŋkɛ tiɗiɗi ne, nahe ŋkɛ kendeke nda zləvəa ŋkɛ ke hɛ perə. 

Nza ta kwelea ɗe ta Shala 

31Wa ke gheɓəmə sha geze wa? Ma kenza nde le gheɓəmə Shala ne, wa nde 
teɗema kanza le gheɓəmə wa? 

32Kefɛake Wəzege ta ŋkɛ ŋkɛ kesa yaka we, ama nahe ŋkɛ kepelakɛ ŋkɛ kamte 
te ŋkwa ɓəmə, tsema ɗema ŋkɛ ve ɓəmə pɛtɛa wəshi laka Wəzege ta ŋkɛ wa? 

33Wa nde teve nda fete ke mbeli nyi tsehave Shala wa? Wəndə shɛ we, kwa nza 
nde Shala nde veyi hɛ tiɗiɗi. 

34Wa nde teve nda fete ke hɛ wa? Wəndə shɛ we. Kwa nza ŋkɛ nahe Yɛsə Kriste 
kemte ba'a kesame kwa kwele le mpi. Zhɛne ne, mentishɛ ŋkɛ te kwa zeme ta 
Shala, ghə yasəkwə ghə ŋkɛ kezha gheɓəmə. 

35Wa nde nza kanehemte ɓəmə le ɗe ta Kriste wa? Ndiremi na, taze ta mehele 
na, mɛ nya ghweze mbeli hwa gheɓəmə na, ma na, titikwə lekwesa na, za na, 
kafayɛ na? 

36Ma ke Ghena ta Shala gezete: «Tewəmbəreke gha ne, veci veci mbeli kampə 
n'yɛ, kazhɛre n'yɛ mbeli kala timɛti nyi lə mbeli kahene hɛ.» 

37Ama ya kwela nza ŋkɛ tsagha ne, nahe gheɓəmə kenza kaka katsala kɛfi ma 
laka Nde ɗehwe ɓəmə. 

38Kaganda ne, nahe 'ya keɗepe, wəsə shɛ kanehemte ɓəmə le ɗe ta ŋkɛ we: ya 
mte, ya nza teghweme, ya ka ghwene ta Shala, ya berete nyi pelɛ ghweme, ya 
nza nya tsetsenya, ya nza nya te kwete veci, 

39ya berete nyi pelɛghə, ya nyi kwake, ya pɛtɛa wəshi nyi kepate geva. Wəsə shɛ 
kaneheve ɓəmə le ɗe nya ncɛte ɓəmə Shala laka Yɛsə Kriste Nde sleke ɓəmə. 

Ka Rome 9 

Shala ba'a hwelefe nya ntave ŋkɛ 

1Kaganda yageze 'ya kwa nza 'ya mbe Kriste, kasla tseŋwə 'ya we, kanegha fete 
mehele ta ɗa laka Sefəa Shala kaganda yageze 'ya. 

2Kewəba bezenyɛ ba'a zhɛ ɗa wənəa ɗa, kashɛ ŋkɛ gweɗakwe we. 

3Jara bezlakɛ ɗa Shala ba'a nehemte geva 'ya le Kriste kezha ka kesaka meyɛ ɗa 
nyi yake geva 'ya hwa hɛ. 

4Ghenci ya kaka Israyɛl. Nahe Shala kezhɛrete hɛ kaŋwalea ŋkɛ, nahe ŋkɛ 
kendeke nda zləvə ke hɛ. Nahe ŋkɛ kemenete jikə geva le hɛ, nahe Shala 
kendeke nda wəsə mahalegə, səkwə ghə ba'a kemenete nda meɗe mɛ ke hɛ. 

5Ka shihɛ ganji ya va hɛ. Ɓiyitsa ne, hwa hwelefe ta nci yake geva Kriste kala 
wəndə ŋelɛ, gheŋkɛ nya kənəa wəshi pɛtɛ, Shala nya tsahe mbeli kaghala ghala. 
Amɛn. 

6Kegeze 'ya nahe meɗe mɛa Shala kenza kaɗema zləvə te we. Kwa nza ŋkɛ 
kenza mbeli nyi keyake geva hwa ka Israyɛl kaka Israyɛl ganji we. 

7Ya kwela nza hɛ kahwelefefia Abraham ne, kenza hɛ pɛtɛ kaŋwale ganjia ŋkɛ 
we. Kwa nza ŋkɛ ma ke Shala gezete nda ke Abraham: «Laka Izak tekemave 
hwelefefi nyi meɗeyi ŋa 'ya na.» 

8Ma ghena nya keɗe kageze geva teke ne, ŋwale nyi keyake geva laka ya geva ta 
wəndə ŋelɛ ya kaŋwalea Shala we, deke ŋwale nyi keya laka meɗe mɛa Shala 
yaɓela mbeli kahwelefefi ganji. 

9Wa nya ghena nya meɗeyi nda Shala ke mbelia ŋkɛ nya: «Ma heshi tsetse ŋkwa 
ne, katese 'ya zhɛkwa ba'a kateya wəzege teza Sara.» 

10Deke Sara we, nahe Rɛbɛka keyake nda ŋwale bake ke shia ɓəmə Izak. 

11-12Ama Shala nde mene ntsehwelea ŋkɛ yitea tseha mbeli, gheŋkɛ nde tseha 
hɛ kala nya ɗe ŋkɛ, kaɗema se te ganyɛa slene nya mene hɛ. Kezha ncɛ nda ke 
mbeli kaɗema ŋkɛ kazhɛre mɛ ŋkɛ ne, ma ke Shala sha Rɛbɛka tewə ŋwalea ŋkɛ 
kenaka kaya ba'a tewə hɛ kenaka kamenete wəsə kwa ganyɛ ba'a kwa ndiremi: 
«Tezhɛ nde tefa nda ghena ke Zera.» 

13Kwa nza ŋkɛ ma ke Ghena ta Shala gezete: «Nahe 'ya keɗehwe Zhakob ba'a 
keɗema Ɛzawə.» 

14Wa ke gheɓəmə sha geze wa? Wəsə nya keɗema tiɗiɗi yamene Shala na? 
Tsagha we. 

15Kwa nza ŋkɛ ma ke sha Moyize: «Katemene nda ganyɛ 'ya ke wəndə nya ɗe 
'ya kamene nda ganyɛ, katezhɛ heli 'ya yitea wəndə nya ɗe 'ya kazhɛ heli yite.» 

16Ma wəsə nya kala nya ne, kenza se te ɗe ta wəndə keɗema te geva nya ntsə 
ŋkɛ we, ama deke se va Shala nya kezhɛ heli. 

17Ma ke Shala sha meghea ka Ɛzhipte mbe Ghena ta Shala: «Nahe 'ya keveyi ŋa 
kameghe kezha ncɛ berete ta ɗa na ba'a kezha zlapete geva sləa ɗa te hɛɗi 
lema.» 

18Kala nya ne, kazhɛ heli Shala yitea wəndə nya ɗe ŋkɛ, kazhɛre wənəa wəndə 
ŋkɛ ntɛaŋe ntɛaŋe keɗe ŋkɛ. 

Wəsə nya ɗe ŋkɛ yamene Shala 

19Nda kwete ma pa sha tegeze ɗa: «Ma nda tsetse ŋkɛ ne, wa raberə ŋele ɓəmə 
Shala wa? Kwa nza ŋkɛ ne, wa nde nza kazhɛnete nda ghə ke ɗe ta ŋkɛ wa?» 

20Ama gha ne, wa ŋkɛ na nda ghəpə le Shala wa? Kageze nda ghene ke wəndə 
nya keŋate: Yitea wa ŋate ɗa na kala nya wa?, a ke na? 

21Ashɛ berete va male nya keŋa ghene kezha ŋa wəsə nya ɗe nde le rekɛ ghene 
wəka? Le rekɛa shɛ ne, ashɛ wərə nde kaŋate wəsə nya nza zləvə ba'a nya ɗema 
zləvə te wəka? 

22Nahe Shala keɗe kancɛ hwepe ta wənəa ŋkɛ ba'a berete ta ŋkɛ. Vatse 
zereghehwe ghena ta mbeli nyi hi hwepe wənəa ŋkɛ kanza kənəa hɛ ba'a nyi 
kehi hi kezha zamte geva ŋkɛ. 

23Tsagha menete ŋkɛ kezha ncɛ nda mcɛləa zləvəa ŋkɛ ke mbeli, mbeli nyi 
zhɛakɛ heli ŋkɛ yitea hɛ, nyi hite ŋkɛ ghalanza kezha kemave zləvəa ŋkɛ. 

24Gheɓəmə yahekakɛ ŋkɛ, kaɗema deke hwa ka Zhəwif, ama pa hwa kweci 
hwelefefi perə. 

25Ma ke gezete geva mbe palepa ta Ozɛ: «Ma hwelefe nya kesema kahwelefe ta 
ɗa ne, kateheka ŋkɛ 'ya kahwelefe ta ɗa, hwelefe nya kesema kakwajiwənia ɗa 
ne, kateheka ŋkɛ 'ya kakwajiwəni. 

26Ma te ŋkwa nya se 'ya kageze hwelefe ta ɗa yɛ we 'ya ne, katezhɛne 'ya kaheka 
hɛ kaŋwalea Shala teghweme.» 

27Ma ke Ɛzayi gezete te ka Israyɛl: «Ya ka Israyɛl nza kwele kwele kala ndaleghe 
nya kwa hələ ne, ndale nyi ketembele hwa hɛ we. 

28Kwa nza ŋkɛ katemene ghena ta ŋkɛ Mahwətə kala nya gezete ŋkɛ, kahe kahe 
temene ŋkɛ kwake te hɛɗi.» 

29Kwa nza ŋkɛ ma ke Ɛzayi gezete vəashi: Ma ya keɗema Mahwətə nde berete 
kendeke ɓəmə ŋwale ne, yipə yipə le Sodome ba'a Gomore nza gheɓəmə. 

Ka Israyɛl ba'a Ghena kwatenca nya ganyɛ 

30Tsema ke gheɓəmə sha geze wa? Nahe kweci hwelefefi nyi kesema kasepa 
ntsehwele yitea nza kambeli nyi tiɗiɗi kwa kema ta Shala keveyi geva kambeli 
nyi tiɗiɗi kwa kema ta ŋkɛ laka yɛ ta nci. 

31Ma ka Israyɛl nyi kesepate ghena ta wəsə mahalegə kezha nza tiɗiɗi kwa 
kema ta Shala ne, shaŋe hɛ va zelete wəsə mahalegəa shɛ kala nya kegezete 
geva. 

32Va wa wa? Va nya ɗema hɛ kazele nza tiɗiɗi kwa kema ta Shala laka yɛ, deke 
laka slene ta nci veyi zəzə kakemave. Nahe tehene ketsakɛ hɛ te pelɛ nya heka 
mbeli kapelɛ ketsa ŋkwa. 

33Kwa nza ŋkɛ ma ke Ghena ta Shala gezete: «Newema wə nahe 'ya keveyi 
kwete pelɛ nya ketsa ŋkwa katehene mbe Siyon, gela nya kewele ŋkwa. Ama 
katezhɛ nda hawe ke wəndə nya keyɛ ŋkɛ we.» 

Ka Rome 10 

Nde sleke ŋkwa nya kwetɛŋe ya va ka Zhəwif ba'a kweci hwelefefi 

1Ka kesaka meyɛ ɗa, ma wəsə nya ɗe 'ya kwa wənəa ɗa ba'a nya səkwə 'ya va 
Shala kezha ka Zhəwif ne, kezha nza kembele mbele. 

2Kwa nza ŋkɛ 'ya nde negha fete yitea hɛ, kwele kwele hwepe ghə hɛ yitea Shala. 
Ama kala mbeli nyi keɗepema hwepe ghə hɛ. 

3Kefave hɛ tsema tsema zhɛre wəndə Shala kawəndə nya tiɗiɗi we, ŋa nci nza 
tiɗiɗi yaɗe hɛ kasepa. Vatse ɗema hɛ kefave tsema tsema veyi mbeli Shala 
tiɗiɗi. 

4Kwa nza ŋkɛ Kriste nde keɗaŋemte wəsə mahalegə, kezha nza yayata wəndə 
nya keyɛte ŋkɛ tiɗiɗi. 

5Wa nya wəsə nya rafete Moyize le ghəa ŋkɛ te ghəa nza tiɗiɗi nya ve nda wəsə 
mahalegə ke wəndə nya: «Ma wəndə nya kemene slene le wəsə mahalegə ne, 
laka wəsə mahalegə tenza ŋkɛ teghweme.» 

6Wa nya tsetse gezete geva ŋkɛ te ghəa nza tiɗiɗi nya kese laka yɛ: «Gezema na 
mbe wənəa ŋa: Wa nde tedzeme ghweme wa?», pa ma. Nahe ŋkɛ kenza kazhɛne 
Kriste kasawa. 

7Gezema na: «Wa nde tedzawa zeweve ta hɛɗi wa?», a pa perə ma. Nahe ŋkɛ 
kenza kazhɛne Kriste same hwa mbelia kwahɛɗi. 

8Ama tsema ke ghena ta Shala sha gha wa? Ma ke: «Takwa takwa ghena shɛ 
yitea gha, kwa mɛa ŋa nde ba'a mbe wənəa ŋa nde.» Ghena shɛ ya ghena ta yɛ 
nya zlape ghen'yɛ. 

9Ma kegezete na le mɛa ŋa nahe Yɛsə kenza kaNde sleke ŋkwa ba'a keyɛte na 
kwa wənəa ŋa kaganda kelakame ŋkɛ Shala kwa kwele le mpi ne, katembele na. 

10Kwa nza ŋkɛ ma keyɛte Shala na le wənə kwetɛŋe ne, kateve ŋa Shala 
kawəndə tiɗiɗi. Ma keneghate fete na yitea yɛ ta ŋa kwa kema ta mbeli ne, 
kambele ŋa ŋkɛ. 

11Kwa nza ŋkɛ ma ke Ghena ta Shala gezete: «Yayata wəndə nya keyɛte Yɛsə, 
katenza hawe te we.» 

12Ma tsagha ne, yipə yipə ka Zhəwif le kweci hwelefefi, kwetɛŋe Nde sleke hɛ 
nya keve nda mcɛlə ke yayata wəndə nya kehekɛme sləa ŋkɛ. 

13Kwa nza ŋkɛ ma ke Ghena ta Shala: «Ma yayata wəndə nya ketehekɛme Shala 
Mahwətə ne, katembele ŋkɛ.» 

14Ama tsema hekɛme sləa wəndə na, kaɗema na keyɛte wəndəa shɛ wa? Tsema 
nza na kayɛ wəndə nya ghama na fate ghena ta ŋkɛ wa? Tsema nza na kafave 
ghena keɗema wəndə kezlape shɛ wa? 

15Ɓiyitsa ne, tsema zlape ghena shɛ wəndə keɗema Shala keghwenakɛ ŋkɛ wa? 
Kwa nza ŋkɛ ma ke Ghena ta Shala: «Wa nya zlama kala newe se ta ka zlape 
ghena kwatenca nya ganyɛ gɛ!» 

16Ama kese pɛtɛa mbeli kayɛ fete yitea Ghena kwatenca nya ganyɛ we. Vatse gɛ, 
ma ke Ɛzayi: «Mahwətə, wa nde yɛte ghena nya zlapete ghen'yɛ wa?» 

17Ma tsetse ŋkɛ ne, mbe ghena nya zlape mbeli se yɛ Shala. Ma ghena nya zlapea 
shɛ mbeli ne, ghena ta Kriste. 

18Tagha gɛ, ma 'ya sha 'yɛwe: Ashɛ hɛ kefave ghena nya zlapete mbeli wəka? 
E'e, nahe hɛ kefave. Ma ke Ghena ta Shala gezete: «Nahe mbeli kefa zlape ta 
ghena ta nci te yayata hɛɗi. Nahe ghena ta nci kentsehe hwa'a te mendɛkwe ta 
hɛɗi.» 

19Ma 'ya sha 'yɛwe ɓiyitsa: Kaɗema ka Israyɛl kefave na? Yawa, ma ke Shala 
zhɛnete laka Moyize: «Kateve ŋayɛ zlɛ ŋayɛ va hwelefe nya keɗema ganyɛ 'ya, 
katehwepe ŋayɛ wənəa ŋayɛ 'ya va mbeli nyi keɗepema wəshi.» 

20Ma ke Ɛzayi dzeghakɛ kageze: «Mbeli nyi kesema kazele ɗa ka sləyi ɗa, nahe 
'ya kencɛte nda ghəa ɗa ke mbeli nyi kesema ka'yɛwe wəsə va 'ya.» 

21Ama te ghəa ka Israyɛl ne, ma ke: «Nahe 'ya kese kaha nda dzeve kevə kevə 
ke hwelefe nya ntɛaŋentɛa ghə ba'a nya kefama ghena.» 

Ka Rome 11 

Keneghamte ka Israyɛl Shala we 

1Tagha gɛ, ma 'ya sha 'yɛwe: Nahe Shala keneghakɛ mbelia ŋkɛ na? Tsagha we. 
Kwa nza ŋkɛ nde Israyɛl 'ya le ghəa ɗa, hwelefe ta Abraham, wəndə nya kwa 
yita ta Bɛnjamɛn. 

2Keneghamte mbelia ŋkɛ nyi ntave ŋkɛ vəashi kaŋa ŋkɛ Shala we. Keɗepe ghena 
nya gezete Ghena ta Shala te Ɛli kwa ŋgaɗe ghə ŋkɛ va ka Israyɛl kwa kema ta 
Shala yɛ wəka? 

3Ma ke: «Mahwətə, nahe hɛ kempəmte ka mɛ ŋkwa ta ŋa ba'a keŋzlamte 
reghwetɛa ŋa. Tene 'ya kwetɛŋe ɗa, 'ya yaghweze hɛ kezha pesle ɗa.» 

4Tsema zhɛnete nda Shala wa? Ma ke shɛ: «Nahe 'ya keveyi mbeli slibə 
mberefaŋe nyi keɗema kagwəɗəŋə mbe kema ta Ba'al kaŋa ɗa.» 

5Tsagha tsetsenya ne, nahe mbeli nyi tsehave Shala ɓɛhwɛ le zlaɓa ta ŋkɛ 
ketene. 

6Ma kenza nde laka zlaɓa ta ŋkɛ tsehave hɛ ŋkɛ ne, kenza laka slene ta nci we. 
Ma nda tsagha ŋkɛ ne, katenza zlaɓa ta Shala gəmə we. 

7Tsema ɗe ŋkɛ kageze wa? Kekemave wəsə nya zele hɛ ka Israyɛl we. Deke 
mbeli nyi tsehave Shala ka kemave. Ma kweci mbeli ne, ntɛaŋe ntɛaŋe zhɛrenji 
ghəa nci, 

8kwa nza ŋkɛ ma ke Ghena ta Shala: «Nahe Shala kezhɛrete mehele ta nci ntɛaŋe 
ntɛaŋe, nahe ŋkɛ kefɛake ntsə ta nci kenewe ŋkwa ba'a sleme ta nci kefa ghena 
pa ɓeshi nya.» 

9Ma ke David perə: «Nza wəshi kezeme ta nci kakeleŋa kezha hɛ, kaki nya bete 
hɛ kwa, katehene ketsa hɛ ba'a kazhɛme nya ŋ'we hɛ. 

10Ghwələpənji ntsə ta nci kezha shɛma hɛ nakɛ ŋkwa, ŋeŋa geva wəmbə te hɛ 
kevə kevə.» 

11Ma 'ya sha 'yɛwe gɛ: ma kwa tsakɛ ka Zhəwif tehene ne, nahe hɛ kebetenji 
fəyitekeghə na? Kenza ŋkɛ tsagha we. Ama te zlaɓa ta beze ghena ta nci 
mbelenji kweci hwelefefi kezha mbake geva zlɛa ka Zhəwif. 

12Ma kenza nde beze ghena ta nci nde mbakete nda mcɛlə ke mbeli nyi te hɛɗi 
pɛtɛ ne, dzeyi ta nci te sebe nde zhɛrete kweci hwelefefi kaka mcɛlə ne, tsema 
tenza ŋkɛ vəa ŋkwa nya tezhɛre nda geva hɛ fate fate ke mbele wa? 

Mbele ta kweci hwelefefi 

13Ke gheyɛ kweci hwelefefi geze ŋayɛ ghena 'ya: Wəndə nya ghwenakɛ Yɛsə 
Kriste sha kweci hwelefefi 'ya. Tsagha ne, kave zləvə 'ya te slene ta ɗa shɛ 

14laka ve ghə te mtsehe zlɛa mbeli nyi mbe hwelefe ta ɗa ba'a kezha mbele 
kweci mbelia nci. 

15Kwa nza ŋkɛ ma kwa veyi geva hɛ va bela ne, kezha tseɓate geva hɛɗi lema le 
Shala. Wa nde temene Ma kese hɛ zhɛkwa kambelia Shala ne, kala mbeli nyi 
kelakame hɛ Shala same kwa kwele le mpi kele hɛ ŋkɛ. 

16Ma keveyi geva kwa ghate ta bela ta ɗafa kaŋa Shala ne, nahe pɛtɛ nya ketene 
ɗafa shɛ kenza kaŋa ŋkɛ perə. Ma keveyi slərəa wəfe mbeli kaŋa Shala ne, kaŋa 
ŋkɛ tenza dzeve ta wəfea shɛ perə. 

17Nahe ka Zhəwif kenza kala wəfe nya mɓete mbeli, nya tsaslemte kweci dzeve 
ta ŋkɛ mbeli. Nahe gha nya keɗema kande Zhəwif kenza kala dzeve ta wəfe nya 
hwa gamba, nahe mbeli kendeɓate ŋa te ŋkwa nci: deme yafa na tsetsenya le 
dzevea shɛhɛ te ŋkwa ganyɛ nya mbe yɛ slərəa ŋkɛ. 

18Vatse gɛ ne, kashɛ na yiɗə dzeve ta wəfe nyi tsaslemte mbeli we. Tsema mene 
fege na wa? Gha yase slərə te we, ama gha nde se te slərə. 

19Nda kwete ma pa na sha tegeze: «Nahe mbeli ketsaslemte dzeve ta wəfea shɛ 
kezha ndeɓe ɗa kadzete ŋkwa nci.» 

20Kaganda ŋa, nahe hɛ ketsaslemte geva va nya ɗema yɛ va hɛ. Gha ɓiyitsa, te 
ŋkwa nci nza na va nya nza yɛ va gha. Ama menema fege na ma, megela ma 
ghazlənə na. 

21Ma kaɗema Shala kesərəakɛ dzeve ta wəfe nya kepese te ne, halama gha nya 
kendeɓate geva te yatesərə ŋkɛ na? 

22Newema tsema tsema nza Shala ganyɛke ba'a ghyanake: nahe ŋkɛ kenza 
ghyanake laka mbeli nyi kebetenji ba'a ganyɛke laka gha. Ama nda na kanza 

dɛŋe dɛŋe te ganyɛa ŋkɛ. Ma keɗema ŋkɛ tsagha ne, katetsaslemte geva na kala 
dzeve ta wəfe. 

23Ama kesərəakɛ fama ghena ta nci ka Zhəwif ne, katendeɓe hɛ Shala kadzete 
ŋkwa nya se hɛ vəashi, kwa nza ŋkɛ berete ya va Shala kazhɛne kandeɓe hɛ. 

24Kwa nza ŋkɛ ma gha ne, dzeve ta wəfe nya hwa gamba na. Nahe Shala 
ketsasleve ŋa ba'a kendeɓate ŋa te wəfe nya mɓete mbeli kaɗema kala nya 
kemenete geva. Kadzeve nyi te wəfe nya mɓete mbeli ka Zhəwif. Vatse gɛ, 
dekwede ma ndeɓe geva hɛ kadzete wəfe nya se hɛ. 

Pɛtɛ tembele ta ka Zhəwif 

25Ka kesaka ma, kaɗe 'ya kancɛ ŋayɛ ghena nya wəba nya, kezha ɗema yɛ kave 
ghəa ŋayɛ kaka ɗepe wəshi: kwete bela ta ka Israyɛl nyi dewə berete ta nci 
kafave ghena shɛ hwa'a te və nya kemave mbele pɛtɛa kweci hwelefefi ya shɛ. 

26Tsetse ne, katembelemte geva pɛtɛa ka Israyɛl, kwa nza ŋkɛ ma ke rafete 
geva: «Katese nde tsa ŋkwa same kwa dəŋwə mbe Siyon, katekelemte fama 
ghena ta hwelefefia Zhakob ŋkɛ. 

27Nya ya kajikə geva nya temene 'ya le hɛ, vəa ŋkwa nya tekelemte jaɗafa ta nci 
'ya.» 

28Ma va nya ɗema Ghena kwatenca nya ganyɛ ka Zhəwif ne, nahe hɛ kezhɛrenji 
kaka jaga ta Shala kezha ganyɛa ŋayɛ. Ma kenakɛ nta nya ntave hɛ Shala wəndə 
ne, kaka jiwəni ta Shala hɛ tewəmbəreke ka shihɛ nci. 

29Kwa nza ŋkɛ ne, kazhɛne nya ndeke nda ŋkɛ ke wəndə Shala we, kazhɛre nda 
mehele ŋkɛ ke mbeli nyi hekakɛ ŋkɛ we. 

30Kwa nza ŋkɛ kaghate ne, kese yɛ kafa nda ghena ke Shala we, ama nahe Shala 
kezhɛakɛ heli yitea gheyɛ, va nya ɗema ka Zhəwif kefate nda ghena ta ŋkɛ. 

31Tsagha ŋkɛ tsetsenya, nahe hɛ kesərəakɛ ghena ta Shala kezha kemave zhɛ 
helia ŋkɛ yɛ, kezha kemave zhɛ heli Shala hɛ laka ŋa nci və perə. 

32Kwa nza ŋkɛ pɛtɛ zhɛrete mbeli Shala kaka mavashia jaɗafa kezha ncɛ nda 
zhɛ helia ŋkɛ ke mbeli pɛtɛ. 

Shala ya kwele 

33Wəbake mcɛləa Shala deŋwa! Nahe ɗepe wəsə ta ŋkɛ ba'a ntsehwelea ŋkɛ 
kenza dzawe deŋwa! Wa nde nza kaɗepete ghwə nya temeha Shala wa? Wa nde 
nza kaɗepe wəshi nyi mene ŋkɛ wa? 

34Kwa nza ŋkɛ ma ke Ghena ta Shala: «Wa nde ɗepe wəshi nyi zəzə Mahwətə 
wa? Wa wəndə nya kenza kancɛte nda ghena wa? 

35Wa nde ndeke nda wəsə kaghate, kezha ŋki nda ŋkɛ mbeli kwa sebe wa?» 

36Kwa nza ŋkɛ ve se pɛtɛa wəshi, nahe pɛtɛa wəshi kenza laka gheŋkɛ ba'a 
kezha gheŋkɛ. Ŋa ŋkɛ nza zləvə kaghala ghala. Amɛn. 

Ka Rome 12 

Mpi mɛnɛfɛ mbe slene ta Shala 

1Ka kesaka ma, va nya ncɛte ɓəmə ganyɛa ŋkɛ Shala ne, kantsə ŋayɛ berete 'ya 
kezha ve nda geva ba'a mpia ŋayɛ yɛ ke Shala, gheŋkɛ ya kamelɛ nya dzeghe 
nda yɛ ba'a nya zeɗehwe nda. Nya ya kasəkwə ghə ganyɛ nya hi yɛ kave nda. 

2Zelema wəshi nyi mene mbeli nyi te hɛɗi nya nza nya gheɓəmə yɛ ma, ama 
sərəakɛ mə Shala kazhɛre nza ta ŋayɛ laka ve ŋayɛ mehele mɛnɛfɛ. Ma tsagha 
ne, kateɗepe ɗe ta ŋkɛ yɛ: wəsə nya ganyɛ, wəsə nya zeɗehwe nda ba'a wəsə 
nya kehi. 

3Tewəmbəreke zlaɓa ta ŋkɛ nya ndeke ɗa Shala geze nda 'ya ke yayata wəndəa 
pɛtɛ kezha ɗema ŋkɛ kave ghəa ŋkɛ kwele ma ke nya veyi Shala. Ama mehate 
ghwə yayata wəndə yipə yipə le bela yɛ nya ndeke nda Shala. 

4Kwa nza ŋkɛ kwele kwele bela nyi te geva ta ɓəmə, ama keghə keghə slene ta 
nci. 

5Tsagha shɛ ne, nahe gheɓəmə kenza kwele kwele perə, ama Yɛsə nde jikə 
ɓəmə kala geva ta wəndə nya kwetɛŋe. Jikə gheɓəmə pɛtɛ kwelɛ ghəa ɓəmə 
kala bela nyi te geva ta wəndə. 

6Keghə keghə wəshi Shala nyi kemave gheɓəmə, yipə yipə le zlaɓa ta ŋkɛ nya 
ndeke nda ŋkɛ ke yayata wəndə. Ma kenza nde nde mɛ ŋkwa kwete wəndəa 
ŋayɛ ne, geze ghena nya kese va Shala laka yɛ. 

7Ma kenza kwete wəndə kande mene slene ne, mene slene ŋkɛ. Ma kenza kwete 
wəndə kande teke nda wəshi ke mbeli ne, teke nda wəshi ŋkɛ ke mbeli. 

8Ma kenza kwete wəndə kande mtsehe nda berete ke mbeli ne, mtsehe nda 
berete ŋkɛ ke mbeli. Ma kenza kwete wəndə kande ɗa nda wəshi ke mbeli ne, 
ɗa nda wəshi ŋkɛ ke mbeli fate fate. Ma wəndə nya te ghə ne, nza ŋkɛ te ghə 
megela. Ma nya kekemane ka titikwəa kɛfi ne, kamene hɛ ŋkɛ le zlama. 

9Nda ɗe ŋkwa kanza le kaganda. Ɗema mə wəsə kwa ndiremi, ve nda mə ghə 
ke wəsə ganyɛ. 

10Ɗe mə ghəa ŋayɛ yɛ kala ka kesaka ma nyi keɗe ghə, hawe mə va ghəa ŋayɛ 
tsape. 

11Menete mə slene ta Nde sleke ŋkwa le hwepe ghə, kaɗema le meɗə ba'a le 
wəndə kwetɛŋe. 

12Zlama mə tewəmbəreke ve ghə ta ŋayɛ, səwə ghena mbe yaka, ntsə mə geva 
kasəkwə ghə. 

13Kemane mə mbelia Shala nyi ɗema wəsə va hɛ, kemaneve ɓəmə ka mentiɓəa 
sli bake bake dzeve. 

14Səkwə mə va Shala kezha wəpi mbeli nyi keghweze mɛ hwa gheyɛ ŋkɛ. Səkwə 
mə ŋkɛ kezha wəpi hɛ ŋkɛ, kaɗema kabezla hɛ. 

15Zlama mə le mbeli nyi kezlama, nehwene mə le mbeli nyi kenehwene. 

16Nza mə ketseɓa tseɓa kwelɛ ghəa ŋayɛ. Kelema ghəa ŋayɛ yɛ ma, ama kelete 
mə slene nyi ɓɛhwɛ kamene kala ŋwale. Mba yɛ kenewe ghəa ŋayɛ kambeli nyi 
keɗepe wəshi. 

17Mba yɛ kewa ghena nyi menete ŋayɛ mbeli, zelete mə hweŋkwa kemene 
ganyɛ kwa kema ta mbeli pɛtɛ. 

18Ma ya kapesle yɛ yite ne, nza mə kwelɛŋe le pɛtɛa mbeli. 

19Ka kesaka meyɛ ɗa nyi ɗe 'ya, wama dewa yɛ le ghəa ŋayɛ ma, ama sərəakɛ 
mə hwepe wənəa Shala kamene slene ta ŋkɛ, kwa nza ŋkɛ ma ke Mahwətə 
gezete: «'Ya nde tewa dewa, 'ya nde teŋki nda zhɛme ke yayata wəndə.» 

20Ma ke zhɛkwa: «Ma kenza nde ghema ta ŋa shewə va ma ne, ɗave nda wəsə 
kezeme. Ma kenza ŋkɛ shewə va ndere ne, same nda yɛmə. Kwa nza ŋkɛ laka 
mene tsetse ne, katenza ŋkɛ kala wəsə nya tseneyi nda laɗe ta ghwə na kwa 
ghə.» 

21Pelema wəsə kwa ndiremi na kahərə ŋa ma, ama nza kande hərə wəsə kwa 
ndiremi laka wəsə ganyɛ. 

Ka Rome 13 

Hawe va ka sleke hɛɗi 

1Hawe yayata wəndə va mbeli nyi kesleke hɛɗi. Kwa nza ŋkɛ ne, va Shala se 
sleke ŋkwa we, Shala nde veyi yayata nde sleke hɛɗi. 

2Nda tsagha nde ne, nahe wəndə nya keɗema kahawe va nde sleke hɛɗi 
kehawete nda ma ke Shala. Ma mbeli nyi kezhɛne nda ghə ke ghena ta ŋkɛ ne, 
ghena ta ghwə yatenda nda hɛ ke ghəa nci. 

3Kwa nza ŋkɛ ne, kaghazlənə ka mene wəshi ganji va ka meha ghwə we, ama 
deke ka mene wəshi nyi ndiremi ndiremi. Kaɗe na kanza kawəndə nya keɗema 
kaghazlənə va nde sleke hɛɗi na? Mene slene ganyɛ yitea tsahe ŋa ŋkɛ. 

4Kwa nza ŋkɛ slene ta Shala yamene ŋkɛ kezha mtsehe ŋa berete kamene wəsə 
ganyɛ. Ma kemenete wəsə kwa ndiremi na ne, ghazlənə va nde sleke hɛɗi. Kwa 

nza ŋkɛ gəmə nza berete ve kezha 'yɛ mbeli we. Slene ta Shala yamene nda ŋkɛ 
kwa nza ŋkɛ ka'yɛ mbeli nyi kemene wəsə kwa ndiremi ŋkɛ. 

5Vatse nza ŋkɛ ndeɗekə kahawe va nde sleke hɛɗi, kenza deke kezha ɗema 
Shala kahwepe wənə va gha we, ama va nya gezete ŋa mehele ta ŋa. 

6Se te ghena shɛ nda ŋki jaɓeregwale yɛ, kwa nza ŋkɛ nahe ka tsehe jaɓeregwale 
kenza kaka mene nda slene ke Shala kezha mene slenea shɛ tiɗiɗi. 

7Ŋkikɛ nda mə dewa ta ŋkɛ ke yayata wəndə, ŋki nda mə jaɓeregwale ke nde 
tsehe jaɓeregwale ba'a wəsə ke nde tsehe wəshi. Hawe mə va wəndə nya hi yɛ 
kahawe ve ba'a ve mə zləvə te wəndə nya hi yɛ kave zləvə te. 

Ɗe mə nde ghedəkwəa ŋayɛ 

8Nzama yɛ le dewa ta wəndə ma, nda dewa ta ɗe nya hi kaɗe ghəa ŋayɛ. Ma 
wəndə nya keɗe nde ghedəkwəa ŋkɛ ne, nahe ŋkɛ kemenete wəsə mahalegə 
fate fate. 

9Kwa nza ŋkɛ ne, nahe yɛ keɗepe wəshi mahalegə: «Valema na tahe ma, 
peslema wəndə na ma, ghərəma na ma, slama ntsə na yitea wəsəa wəndə ma.» 
Nahe ghena shɛhɛ ba'a kweci nyi ketene kejikəte geva mbe ghena nya: «Ɗe nde 
ghedəkwəa ŋa kala nya ɗe ghəa ŋa na.» 

10Ma wəndə nya keɗe ŋkwa ne, kamene nda wəsə kwa ndiremi ŋkɛ ke nde 
ghedəkwəa ŋkɛ we. Laka ɗe ŋkwa ne, kahawe wəndə fəyitekeghə va wəsə 
mahalegə. 

Nza ɗeke ɗeke kezha se ta Kriste 

11Nahe yɛ keɗepe və nya nza gheɓəmə mbe tsetsenya: gare feɗeghe yɛ yitea hɛ 
ta ŋayɛ, kwa nza ŋkɛ takwa takwa mbele ta ɓəmə tsetsenya, nahe ŋkɛ kenza 
dekwe ma yitea gheɓəmə. 

12Nahe ŋkwa kekiɗi, takwa takwa veci kasame. Betakɛ ɓəmə slene nyi mbe 
ŋkwesle, fəte ɓəmə wəshi kempa mbe waŋe. 

13Dzeghwa ɓəmə kala nya kehi, kala wəsə nya mbe waŋea veci. Mba gheɓəmə 
kemene gəsəkə kala gezhi, zlenekɛ ɓəmə ghwəyi ba'a mefətekwə, mba 
gheɓəmə kemene vale tahe, mba gheɓəmə kempa ba'a kezlɛ. 

14Ama seɗete mə Nde sleke ŋkwa Yɛsə Kriste, mba yɛ kepelave nda ghəa ŋayɛ 
ke wəshi nyi ɗe geva ta ŋayɛ. 

Ka Rome 14 

Ve nda ma fete na ke wəza meyɛ ŋa ma 

1Kemaneve mə nde dewə berete mbe yɛ, kaɗema kayiɗə wəshi nyi mene ŋkɛ. 

2Ya kwete nahe yɛ ta ŋkɛ kendeke nda hweŋkwa kezeme yayata wəsə ke kwete 
wəndə, ama kwete ne, deke nɗeli sleke yazeme ŋkɛ, va nya nza yɛ dewə ve. 

3Mba wəndə nya kezeme yayata wəsə keŋele wəndə nya keɗema zeme kweci 
wəshi. Mba wəndə nya keɗema kazeme kweci wəshi keyiɗə wəndə nya kezeme 
pɛtɛa wəshi, kwa nza ŋkɛ nahe Shala kekemaneve wəndəa shɛ perə. 

4Wa ŋkɛ na nda meha ghwə te mava ta kwete wəndə wa? Ya gheŋkɛ nza meslete 
keɗema teɗe ne, ŋa ŋa kwete hwe we. Ama katenza ŋkɛ bereteke, kwa nza ŋkɛ 
berete ya va Nde sleke ŋkwa kezha kemane wəndəa shɛ. 

5Ma ke kwete wəndə ne, nahe kweci veci kenza za ma ke kweci. Ma sha kwete 
ne, yipə yipə hɛ pɛtɛa nci. Nza yayata wəndə dɛŋe dɛŋe te ghena nya zəzə ŋkɛ. 

6Ma wəndə nya keve zləvə te kweci veci za ma ke kweci ne, kezha tsahe Nde 
sleke ŋkwa mene ŋkɛ. Ma wəndə nya kezeme yayata wəsə ne, Nde sleke ŋkwa 
yatsahe ŋkɛ, kwa nza ŋkɛ katsa nda ŋ'wese ŋkɛ ke Shala yitea wəshi nyi zeme 
ŋkɛ. Ma wəndə nya keɗema kazeme pɛtɛa wəshi ne, yitea tsahe Nde sleke ŋkwa 
nda mene ŋkɛ tsagha, ŋ'wese yatsa nda ŋkɛ ke Shala perə. 

7Kwa nza ŋkɛ ne, wəndə shɛ hwa gheɓəmə kanza teghweme keɗema kamte 
kezha ghəa ŋkɛ we. 

8Ma kenza gheɓəmə teghweme ne, kezha Nde sleke ŋkwa nza gheɓəmə. Ma 
kemte gheɓəmə, kezha Nde sleke ŋkwa mte gheɓəmə. Ya teghweme keɗema 
kemte mte gheɓəmə ne, ŋa Nde sleke ŋkwa gheɓəmə. 

9Nahe Yɛsə kemte ba'a kesame kwa kwele kezha nza ŋkɛ kaNde sleke mbelia 
kwahɛɗi ba'a mbeli nyi teghweme. 

10Ama gha gɛ ne, va wa ve nda fete na ke wəza meyɛ ŋa wa? Gha ɓiyitsa, va wa 
yiɗə wəza meyɛ ŋa na wa? Kwa nza ŋkɛ pɛtɛa ɓəmə katedzawa kema ta Shala 
kezha meha ghwə ŋkɛ te gheɓəmə. 

11Kwa nza ŋkɛ ma ke rafete geva: «Ma 'ya, 'ya Mahwətə nya teghweme: 
kategwəɗəŋə pɛtɛa mbeli kwa kema ta ɗa, katetsahe ɗa pɛtɛa mbeli.» 

12Tsagha gɛ ne, kateɓela wəshi nyi menete ŋkɛ yayata wəndəa ɓəmə le ghəa 
ŋkɛ ke Shala. 

Mba na keghwete wəza meyɛ ŋa kadzembe jaɗafa 

13Ma tsetse ŋkɛ ne, mba mə kemeha ghwə te ghəa ɓəmə. Ama wa nya wəsə nya 
hi yɛ kazəzə nya: mba yɛ kemene wəsə nya kenza kala pelɛ nya ketsa wəza 
meghekɛ katehene kezha teɗe ŋkɛ kadzembe fete. 

14Nahe 'ya keɗepe tiɗiɗi kala nya ncɛte ɗa Nde sleke ŋkwa Yɛsə, kaɗema wəsə 
nya wale wale shɛ. Ma kenza wəndə kazəzə nahe wəsə kenza wale wale wəsə 
ne, kawəsə nya wale wale nza wəsəa shɛ shɛ. 

15Ma kebezemte nda wənəa wəza meyɛ ŋa na le wəsə nya zeme na ne, kazele 
ghena ta ɗe na tsagha we. Mba na kezamte wəndə tewəmbəreke wəsə kezeme 
nya zeme na, kwa nza ŋkɛ nahe Kriste kemte kezha wəndəa shɛ. 

16Mba yɛ kezhɛre wəsə ganyɛ nya mene yɛ kawəsə kwa ndiremi sha mbeli. 

17Kwa nza ŋkɛ ma Meghea Shala ne, ghena ta wəshi kezeme ba'a wəshi kesa 
ŋkɛ we. Ama kaghena ta nza tiɗiɗi, kwelɛŋe ba'a zlama nya kese va Sefəa Shala. 

18Ma wəndə nya kemene nda slene ke Kriste le mehele nya kala nya, ganyɛke 
ŋkɛ sha Shala, wəndə ganyɛ ŋkɛ sha mbeli perə. 

19Nda tsetse ŋkɛ ne, zele ɓəmə wəsə nya keve nda kwelɛŋe ke mbeli ba'a nya 
kekele ɓəmə jive te kema mbe yɛ. 

20Mba na kebezemte slene ta Shala deke kezha ghena ta wəsə kezeme. Kaganda 
shɛ, ganyɛke zeme wəshi pɛtɛ. Ama ndiremike ŋkɛ kenza nde kaghwete wəza 
meyɛ ŋa yitea mene jaɗafa. 

21Ma wəsə nya ganyɛ ne, mba na kezeme sli, mba na kesa tɛ le kwete wəsə nya 
keteghwete wəza meyɛ ŋa yitea mene jaɗafa. 

22Ma ghena nyi zəzə na te ghena nya ne, nza ŋkɛ kwa wənəa ŋa kwa kema ta 
Shala. Zlama ya va wəndə nya keɗema kave nda fete ke ghəa ŋkɛ mbe wəsə nya 
mene ŋkɛ. 

23Ma wəndə nya nza ghəa ŋkɛ bake bake yitea zeme wəsə nya wale wale, nda 
zehwe ŋkɛ ne, nahe ŋkɛ kekelete fete kwa kema ta Shala, kwa nza ŋkɛ 
keghereŋe ŋkɛ te yɛ we. Ma wəsə nya ɗema wəndə kemenete laka yɛ ne, jaɗafa 
yamene ŋkɛ. 

Ka Rome 15 

Mene wəshi kala Kriste 

1Ma gheɓəmə nyi nza berete va gheɓəmə mbe yɛ ne, kemane ka dewə ŋeli mbe 
yɛ, mba mə kehi kazele wəshi nyi ɗe mə. 

2Zele wəsə nya nza ghəa nde ghedəkwəa ŋkɛ gwəfə te yayata wəndə, kezha nza 
mbeli le berete mbe yɛ. 

3Kwa nza ŋkɛ kese Kriste kamene wəsə nya kegwəfə nda ghə we. Ama ma ke 
Ghena ta Shala gezete: «Nahe ŋele nyi ŋele ŋa mbeli kedzeghənji kənəa 'ya.» 

4Ma pɛtɛa wəshi nyi fa mə mbe Ghena ta Shala ne, nahe hɛ kerafete geva vəashi 
kezha ncɛ ɓəmə ntsehwele. Tsagha nde ne, berete ya va gheɓəmə laka ve ghə 
ta ɓəmə le berete nya mtsehe ɓəmə Ghena ta Shala yitea zereghe ghena, yitea 
jive mbe kema. 

5Pa Shala nya keve nda zereghe ghena ba'a mtsehe berete ke mbeli ndeke ŋayɛ 
berete yita nza yɛ jikə kwelɛ ghəa ŋayɛ kala nya ɗe Yɛsə Kriste. 

6Ma tsetse ŋkɛ ne, le wənə kwetɛŋe ba'a mɛ kwetɛŋe tetsahe Shala yɛ, Yitenyɛa 
Yɛsə Kriste Nde sleke ɓəmə. 

Ghena kwatenca nya ganyɛ kezha mbeli pɛtɛ 

7Tsagha ne, kemaneve mə ghəa ŋayɛ kala nya kemaneve ŋayɛ Kriste, kezha 
zləvəa Shala. 

8Vatse nda geze 'ya fəyitekeghə, nahe Kriste kezhɛrete ghəa ŋkɛ kande mene 
slene ta ka Zhəwif kezha yipə meɗe mɛa Shala le ka shihɛ nci, nahe ŋkɛ kencɛte 
nda ke mbeli kaɗema Shala kazhɛre mehele. 

9Nahe ŋkɛ kese perə yitea tsahe Shala kweci hwelefefi kezha ganyɛa ŋkɛ, kwa 
nza ŋkɛ ma ke rafete geva: «Vatse tetsahe ŋa 'ya hwa kweci hwelefefi, kategha 
cimə 'ya yitea tsahe sləa ŋa.» 

10Ma ke zhɛkwa: «Gheyɛ kweci hwelefefi, zlama mə le mbelia ŋkɛ nyi tsehave 
Shala.» 

11Zhɛne ne, ma ke perə: «Gheyɛ kweci hwelefefi, tsahe mə Mahwətə. Tsahe 
Shala mbeli nyi te hɛɗi pɛtɛ.» 

12Ma ke Ɛzayi perə: «Katenca wəzege ta Zhɛsɛ. Gheŋkɛ nde tenza kande sleke 
hwelefefi, gheŋkɛ yaveyi zəzə ta nci hwelefefi te.» 

13Pa Shala nya keve nda ve ghə ke mbeli behekɛ ŋayɛ le zlama ba'a kwelɛŋe laka 
yɛ ta ŋayɛ, yitea nza yɛ kaka mcɛlə mbe ve ghə laka berete ta Sefəa ŋkɛ. 

Slene ta Pol 

14Ka kesaka ma, 'ya le ghəa ɗa ne, nahe 'ya keɗepe kwele kwele mene ndeɗea 
mehele yɛ. Nahe 'ya keɗepe perə ndeɗekə ɗepete wəshi yɛ, berete ya va gheyɛ 
kancɛ nda ntsehwele ke ghəa ŋayɛ. 

15Mbe palepa nya rafete ŋayɛ 'ya ne, kweci ghena kencɛ ntsehwele ya shɛ mbe. 
Nda rafete ŋayɛ 'ya kala nyagha ne, kezha zlaɓa ta ŋkɛ nya ndeke ɗa Shala, 

16kezha nza kande mene slene ta Yɛsə Kriste hwa kweci hwelefefi. Nahe ŋkɛ 
keveyi ɗa tekeleke kezha slene ta Ghena kwatenca nya ganyɛ ta Shala, yitea nza 
kweci hwelefefi kawəsə nya zeɗehwe nda ke Shala ba'a nya kehi kezha gheŋkɛ 
laka Sefəa Shala. 

17Wərə 'ya kamene fege te slene ta Shala nya mene 'ya kwa nza 'ya jikə le Yɛsə 
Kriste. 

18Kashɛ 'ya geze kwete wəsə we, nda wəsə nya menete Kriste laka 'ya kezha 
kele kweci hwelefefi kase kayɛ nda fete ke Shala. Nahe ŋkɛ kemenete laka ghena 
nyi gezete 'ya ba'a wəshi nyi menete 'ya, 

19laka wəshi kencɛ wəshi ba'a wəshi meŋele, ba'a laka berete ta Sefəa Shala. 
Tsagha nde ne, nahe 'ya kekiɗimte zlape ta Ghena kwatenca nya ganyɛ ta Kriste 
laka dzete yayata ŋkwa, slə mbe Zhɛrəzalɛm hwa'a te sla ta hɛɗia Iliri. 

20Ama nahe 'ya kentsəte geva yitea geze Ghena kwatenca nya ganyɛ deke te 
ŋkwa nyi ɗema mbeli kegha fave sləa Kriste, yitea ɗema 'ya kaŋa wəsə te shihə 
nyi ghate kwete wəndə. 

21Tsagha ne, nahe 'ya kemenete kala nya kerafete geva mbe Ghena ta Shala, ma 
ke: «Ma mbeli nyi ghama mbeli kazlapete nda ghena ta ŋkɛ ke hɛ ne, katenakɛ 
hɛ. Ma nyi keghama kafate ghena te ghəa ŋkɛ ne, katefa hɛ.» 

Pol kageze zəzə ta ŋkɛ kadzembe Rome 

22Ghena shɛ nde fɛake ɗa kalə sha gheyɛ. 

23Ma tsetsenya gɛ, ketene kwete slene va 'ya te sla ta hɛɗi nyi we. Se mɛa va 
kwele kwele ne, kaɗe 'ya kalə sha gheyɛ. 

24Ma vəa ŋkwa nya tedzembe Ɛspanye 'ya ne, katebegeme 'ya le gheyɛ zəzə 'ya. 
Ma ketemə 'ya le gheyɛ ya ɓɛhwɛnyɛ ŋkɛ ne, katekemane ɗa yɛ kadzete ŋkwa 
shɛ. 

25Ma tsetsenya ne, 'ya kadzeme Zhɛrəzalɛm kezha kemane mbelia Shala nyi 
pelɛagha. 

26Kwa nza ŋkɛ nahe ka Kriste nyi mbe Masɛdowane ba'a nyi mbe Akay kezəzəte 
kemane mbelia Shala nyi mbe Zhɛrəzalɛm va titikwə nya kezhɛ nda ke hɛ. 

27Ghenci le ghəa nci ka zəzəte, ama kala dewa nyi hwa hɛ ŋkɛ. Kwa nza ŋkɛ nahe 
hɛ kekemave Ghena kwatenca nya ganyɛ va ka Zhəwif ne, nahe ŋkɛ kehite geva 
kezha kemane ka Zhəwif kweci hwelefefi le wəshia nci. 

28Ma nahe ŋkɛ kemenete slenea shɛ 'ya ba'a kendeke nda wəshia shɛhɛ 'ya ke 
hɛ ne, katedzembe Ɛspanye 'ya dzeyi laka gheyɛ. 

29Nahe 'ya keɗepe ma vəa ŋkwa nya telə 'ya sha gheyɛ ne, le wəpi ta Kriste telə 
'ya. 

30Ama ka kesaka meyɛ ɗa, kampi ŋayɛ dzeve 'ya laka Nde sleke ɓəmə Yɛsə 
Kriste ba'a laka ɗe nya ve ɓəmə Sefəa Shala, kemane ɗa mə mbe mpa nya mpa 
'ya, səkwə mə Shala kaŋa ɗa, 

31kezha baŋe 'ya kambele va ka Zhəwdɛ nyi keɗema kambelia Yɛsə Kriste. 
Səkwə mə ghə ɓiyitsa baŋe mbelia Shala nyi mbe Zhɛrəzalɛm kakemaneve ɗa 
ndeɗekə le wəshi nyi tekele nda 'ya ke hɛ. 

32Tsagha ne, le zlama tese 'ya sha gheyɛ keɗe Shala, katekemave zhɛne mpi 'ya 
hwa gheyɛ. 

33Pa Shala nya keve nda kwelɛŋe ke mbeli nza le gheyɛ pɛtɛ. Amɛn. 

Ka Rome 16 

Njiŋwe ŋkwa 

1Wa nya 'ya kaghwene ŋayɛ Fɛbɛ, wəzha ta meyɛ ɓəmə nya kekemane ŋkwa 
mbe Jikə ta ka Kriste nya mbe Saŋkerɛ. 

2Kemaneve mə ŋkɛ te sləa Nde sleke ŋkwa, kala nya mene mbelia Shala, 
kemane mə ŋkɛ mbe yayata və nya ɗe kamene ta ŋayɛ nde. Ghenta le ghəa nta 
nde se kakemane mbeli kwele kwele. Nahe nde kekemanakɛ ɗa perə. 

3Njiŋwakɛ mə Prisile ba'a Akilas nyi menete slene ta Shala n'yɛ le hɛ. 

4Mbasa mbasa hɛ kempə tewəmbəreke ya ɗa, deke 'ya nde tsa nda ŋ'wese ke 
hɛ we, ama pɛtɛa Jikə ta ka Kriste nyi hwa kweci hwelefefi katsa nda hana ke hɛ 
perə. 

5Njiŋwakɛ mə mbeli nyi ketsene geva ki ghɛa nci kasəkwə ghə. Njiŋwakɛ ɗa mə 
Ɛpayinɛte, mcɛ ɗa ganyɛ. Gheŋkɛ nde ghate kayɛte Kriste hwa ka Azi. 

6Njiŋwakɛ mə Mari nya kemenete slene kwele kwele kezha gheyɛ. 

7Njiŋwakɛ mə yɛ Andronikəs ba'a Zhəniyas ka menəhɛ ɗa, kwa daŋgayɛ se hɛ 
le 'ya perə. Kwele kwele hwəma hɛ mbeli hwa ka ghwene ta Yɛsə Kriste, mpelɛa 
hɛ nza kaka Kriste ke 'ya. 

8Njiŋwakɛ mə Ampliyatəs nya kamcɛ ɗa laka Nde sleke ŋkwa. 

9Njiŋwakɛ mə Ərbɛŋe nya kekemanakɛ n'yɛ le slene ta Kriste kamene, tsagha 
Stashis mcɛ ɗa ganyɛ. 

10Njiŋwakɛ mə Apɛle nya kencɛte yɛ ta ŋkɛ kezha Yɛsə. Njiŋwakɛ mə mbelia 
Aristobəle. 

11Njiŋwakɛ mə menə ɗa Hɛrodiyon. Njiŋwakɛ mə mbelia Narsise nyi keyɛte 
Nde sleke ŋkwa. 

12Njiŋwakɛ mə Trifɛne ba'a Trifoze nyi kehwepe ghə yitea slene ta Nde sleke 
ŋkwa. Njiŋwakɛ ɗa mə mcɛ ɗa Pɛrside, kwele kwele hwepete ghə nde yitea 
slene ta Nde sleke ŋkwa. 

13Njiŋwakɛ mə Rəfəs, wəndə nya ntave Shala, tsagha meghekɛ nya kenza kame 
ɗa perə. 

14Njiŋwakɛ mə Asinkrite, Flɛgon, Hɛrmɛs, Patrobas, Hɛrmas ba'a kweci ka 
kesaka ma nyi nza hɛ le hɛ. 

15Njiŋwakɛ mə yɛ Filologe le Zhəli, yɛ Nɛrɛ le wəzha ta meghekɛ, yɛ Olimpas le 
mbelia Shala nyi nza hɛ le hɛ pɛtɛ. 

16Njiŋwakɛ mə ghəa ŋayɛ le zlama kala ka mama. Pɛtɛa Jikə ta ka Kriste nyi teke 
kanjiŋwe ŋayɛ. 

Ka keɗaŋe ta ncɛ ntsehwele ta Pol 

17Ka kesaka ma, təhwə təhwə ŋayɛ 'ya, ya mə ghəa ŋayɛ va mbeli nyi keve nehe 
geva kwelɛ ba'a nyi keza ka Kriste laka ɗema ghena nya tekeve yɛ. Slə ŋayɛ mə 
yitea mbeli nyi kala nyighɛ. 

18Kwa nza ŋkɛ ma mbeli nyi kemene kala nya ne, slene ta Nde sleke ɓəmə Yɛsə 
Kriste yamene hɛ we, ama deke hwəa nci yamene nda slene hɛ, kaghwete ka 
dewə ŋeli hɛ le ghena ta nci nyi zeɗe zeɗe ba'a keghwete ŋkwa. 

19Pɛtɛ mbeli keɗepe yɛ fete ta ŋayɛ ke Nde sleke ŋkwa. Zlama yazlama 'ya te 
gheyɛ. Ama kaɗe 'ya kasepa ghena ganyɛ yɛ le ntsehwele, kaɗema kajikə geva 
le wəsə kwa ndiremi. 

20Ma Shala nya keve nda kwelɛŋe ke mbeli ne, gheŋkɛ nde təhə Satan mbe seɗa 
ta ŋayɛ. Pa zlaɓa ta Nde sleke ŋkwa Yɛsə nza le gheyɛ. 

21Kanjiŋwe ŋayɛ Timotɛ nya kekemane ɗa va slene, tsagha ka menəhɛ ɗa, 
Ləsiyəs, Zhazon ba'a Sosipatɛr. 

22'Ya Tɛrtiyəs nde rafete palepa nya, kanjiŋwe ŋayɛ 'ya te sləa Nde sleke ŋkwa. 

23Kanjiŋwe ŋayɛ Gayəs nya nza 'ya ki ghɛa ŋkɛ. Ki tsene geva ka Kriste pɛtɛ. 
Kanjiŋwe ŋayɛ Ɛraste, wəndə nya ketsene cɛdɛ nya mbe meleme, tsagha wəza 
meyɛ n'yɛ Kartəs. 

24Pa zlaɓa ta Nde sleke ɓəmə Yɛsə Kriste nza le gheyɛ pɛtɛ. Amɛn. 

Tsahe mə Shala tehwə ghweme 

25Tsahe ɓəmə Shala. Berete yave gare kezha ntsə ŋayɛ laka Ghena kwatenca 
nya ganyɛ nya zlape 'ya. Ghena ta Yɛsə Kriste yazlape 'ya yipə yipə le ɗepe wəsə 
nya kemave gheɓəmə mbe zəzə nya tewəfərə ta Shala. Nahe zəzəa shɛ kenza 
tewəfərə se vəashi, 

26ama tsetsenya ne, nahe zeweve ta ŋkɛ kencɛte nda geva ke kweci hwelefefi 
laka palepa nyi rafete ka mɛ ŋkwa, kala nya gezete Shala nya kaghala ghala, 
kezha yɛ ŋkɛ hɛ ba'a kezha fa nda ghena hɛ. 

27Ŋa Shala nya kentsehwele ntsehwele kwetɛŋenyɛ nza zləvə, laka Yɛsə Kriste 
kaghala ghala! Amɛn. 

  



2089 

 

 
Ghena ta Shala 

Kapsiki DC Bible 
©2012 Alliance Biblique du Cameroun and Bible Society of Cameroon. 

 

 
 

 

1 Ka Korɛnte 

1 Ka Korɛnte 1 

Njiŋwe ŋkwa ta Pol 

1Se va Pol, wəndə nya hekakɛ Shala laka ɗe ta ŋkɛ yitea nza kande ghwene ta 
Yɛsə Kriste ba'a se va Sostɛne, wəza meyɛ ɓəmə. 

2Ke Jikə ta ka Kriste nya kaŋa Shala mbe Korɛnte, ke mbeli nyi keveyi geva 
tekeleke laka Yɛsə Kriste, nyi hekakɛ Shala yitea nza kambelia ŋkɛ zlaɓe le 
mbeli nyi kehekɛme sləa Nde sleke ɓəmə Yɛsə Kriste te yayata ŋkwa. Yɛsə nde 
sleke hɛ kala nya sleke ɓəmə ŋkɛ. 

3Pa Shala Yiteyɛ ɓəmə ba'a Nde sleke ŋkwa Yɛsə Kriste ndeke ŋayɛ zlaɓa ta ŋkɛ 
ba'a kwelɛŋe. 

Wəshi ganji nyi kese laka Kriste 

4Hana 'ya sha Shala keveci keveci te ghəa ŋayɛ kezha zlaɓa ta ŋkɛ nya kencɛte 
ŋayɛ geva laka Yɛsə Kriste. 

5Kwa nza ŋkɛ mbe jikə geva le Yɛsə Kriste kakemave pɛtɛa wəshi ganji yɛ, 
halama ŋa geze ghena ba'a ŋa ɗepe wəsə. 

6Nahe negha fete yitea Kriste kekemave berete mbe gheyɛ. 

7Vatse kemave wəshi ganjia Shala yɛ pɛtɛ, gheyɛ nyi keneghe se ta Nde sleke 
ɓəmə Yɛsə Kriste. 

8Gheŋkɛ nde temtsehe ŋayɛ berete hwa'a te kwa keɗaŋe ta vəa ŋayɛ perə, kezha 
ɗema ŋele kanza te gheyɛ te veci nya tese Nde sleke ɓəmə Yɛsə Kriste. 

9Ma Shala ne, kaɗema ŋkɛ nza dɛŋe dɛŋe te ghena ta ŋkɛ we, gheŋkɛ nde hekakɛ 
ŋayɛ yitea nza jikə le Wəzege ta ŋkɛ Yɛsə Kriste Nde sleke ɓəmə. 

Nehe geva nyi mbe Jikə ta ka Kriste 

10Ka kesaka ma, kasəkwə ŋayɛ 'ya te sləa Yɛsə Kriste Nde sleke ɓəmə, tseɓate 
mə ghəa ŋayɛ, mba nehe geva kenza kwelɛ gheyɛ, nza mə jikə mbe mehele nya 
kwetɛŋe ba'a zəzə nya kwetɛŋe. 

11Ka kesaka ma, nahe 'ya kefate heɗe geva ya kwelɛ gheyɛ. Mbeli nyi ki ghɛa 
Kolowɛ ka gezete ɗa. 

12Wa nya ghena nya ɗe 'ya kageze ŋayɛ nya: pɛtɛa ŋayɛ kageze ghena keghə 
keghə, ma ke kwete wəndə: «Ŋa Pol 'ya wəndə.» Ma ke kwete: «Ŋa Apolos 'ya.» 
Ma ke kwete zhɛkwa: «Ŋa Piyɛre 'ya.» Ma ke kwete: «Ŋa Kriste 'ya.» 

13Ma zəzə yɛ ne, nahe Kriste keneheve geva mbe na? Pol nde mtenyɛ te 
sheghwə kwa zleŋkwa kezha gheyɛ na? Te sləa Pol menete ŋayɛ batɛme mbeli 
na? 

14Hana 'ya sha Shala va nya ɗema 'ya kemenete nda batɛme ke kwete wəndəa 
ŋayɛ, deke Krispəs ba'a Gayəs. 

15Tsagha ne, wəndə shɛ katezəzə te sləa ɗa menete ŋayɛ batɛme mbeli we. 

16Nda nahe 'ya kemenete nda ke mbelia Stɛfanas deŋwa, ama keɗepe 'ya nahe 
'ya kemenete nda ke kwete wəndə we. 

17Kwa nza ŋkɛ keghwenakɛ ɗa Kriste kezha mene batɛme we, ama kezha zlape 
Ghena kwatenca nya ganyɛ kaɗema kemenete slene le ntsehwele wəndə ŋelɛ, 
yagha 'ya kazhɛrete mte ta Kriste te sheghwə kala wəsə nya gəmə. 

Yɛsə Kriste ya kaberete ba'a kantsehwelea Shala 

18Kwa nza ŋkɛ ma zlape ghena ta mte ta Yɛsə te sheghwə kwa zleŋkwa ne, 
ghena gezhi ŋkɛ sha mbeli nyi keza za. Ama sha mbeli nyi mbele hɛ Shala kala 
gheɓəmə ne, berete ta Shala ŋkɛ. 

19Kwa nza ŋkɛ ma ke rafete geva: «Kateza ntsehwele ta ka ntsehwele ntsehwele 
'ya. Katenegha ɗepe wəsə ta ka ɗepe wəshi 'ya.» 

20Nda tsetse ŋkɛ ne, tsema tenza mbeli nyi keɗepe wəshi wa? Tsema tenza 
wəndə nya keteke nda wəshi mahalegə ke mbeli wa? Tsema tenza wəndə nya 
keghəpə wa? Kaɗema Shala kezhɛrete ntsehwelea mbeli nyi te hɛɗi kagezhi na? 

21Kwa nza ŋkɛ ne, nahe mbeli nyi te hɛɗi le ntsehwelea nci keɗepetema Shala 
laka nakɛ ntsehwelea Shala. Tagha gɛ, nahe Shala ketarete kambele mbeli nyi 
nza yɛ va hɛ te zlaɓa ta ghena nya zlape ghen'yɛ, ghena nya newe mbeli kagezhi. 

22Wəshi kencɛ wəshi ya'yɛwe ka Zhəwif, ntsehwele yasepa ka Grɛk le ŋa nci. 

23Ma gheɓəmə ne, ghena ta Yɛsə nya kemte te sheghwə kwa zleŋkwa yageze 
nda gheɓəmə ke mbeli, nya katehene ka Zhəwif ba'a kaghena gezhi sha kweci 
hwelefefi. 

24Ama sha mbeli nyi hekakɛ Shala, ka Zhəwif ba'a kweci hwelefefi ne, Kriste ya 
kaberete ba'a kantsehwelea Shala. 

25Kwa nza ŋkɛ ma wəsə nya mene Shala kala gezhi ne, za ma ŋkɛ ke ntsehwelea 
mbeli. Ma wəsə nya mene Shala kala nde dewə ŋeli ne, za ma ŋkɛ ke berete ta 
mbeli. 

26Ka kesaka ma, newema mə ghəa ŋayɛ, gheyɛ mbeli nyi hekakɛ Shala. Ma hwa 
gheyɛ ne, dewə ka ɗepe wəshi, dewə berete berete, dewə mbeli nyi nza zləvə te 
hɛ laka nza ta wəndə ŋelɛ. 

27Ama nahe Shala kentave wəsə gezhi te hɛɗi kezha ve hawe te ka ntsehwele 
ntsehwele, nahe ŋkɛ kentave wəsə dewə ŋeli kezha ve nda hawe ke ka berete 
berete. 

28Nahe ŋkɛ kentave wəsəa kwadanyɛ, wəsə nya ɓelama mbeli, wəsə nya 
keɗema shɛ kezha zhɛre wəsə nya kenza shɛ kawəsə nya gəmə. 

29Tsetse menete Shala yagha kwete wəndə kamene fege kwa kema ta ŋkɛ. 

30Laka gheŋkɛ nza yɛ jikə le Yɛsə Kriste, Yɛsə nde zhɛrenyɛ kantsehwele nya 
kese va Shala kaŋa ɓəmə, gheŋkɛ nya keveyi ɓəmə tiɗiɗi kwa kema ta ŋkɛ. Yɛsə 
nde zhɛre ɓəmə kambeli nyi keveyi geva tekeleke, gheŋkɛ nde mbele ɓəmə va 
mava ta mte. 

31Kwa nza ŋkɛ ne, ma ke rafete geva: «Ma keɗe wəndə kamene fege ne, mene 
ŋkɛ le slene nya menete Nde sleke ŋkwa.» 

1 Ka Korɛnte 2 

Zlape Kriste nya baŋete mbeli te sheghwə kwa zleŋkwa 

1Ka kesaka ma, ma 'ya le ŋa ɗa kwa se 'ya sha gheyɛ kezha geze ŋayɛ zəzə nya 
tewəfərə ta Shala ne, kese 'ya kamene slene le ghena nya dzawe ba'a ntsehwele 
nya wəba we. 

2Ma vəa ŋkwa nya nza 'ya hwa gheyɛ ne, kedambeghə ɗa 'ya yitea ncɛ ŋayɛ 
kwete ghena we, deke Yɛsə Kriste nya kemte te sheghwə kwa zleŋkwa. 

3Vatse se 'ya sha gheyɛ kala nde dewə ŋeli nya kebare bare va ghazlənə. 

4Ma wəshi nyi se 'ya kateke ŋayɛ ne, kenza hɛ kala ghena ntsehwelea mbeli nyi 
keɗepe ghena kageze we, ama ghena ta ɗa nya gezete 'ya nde ncɛte berete ta 
Sefəa Shala, 

5yagha yɛ ta ŋayɛ kaghereŋe deke te ntsehwele ta mbeli nyi teke te hɛɗi, ama 
te berete ta Shala. 

Ntsehwelea Shala 

6Ndagwara ntsehwele yateke nda 'ya ke ka Kriste nyi kentsə ntsə mbe ghena ta 
Shala. Ama kenza ntsehwelea shɛ kaŋa mbeli nyi te hɛɗi ya kaŋa mbeli nyi 
kesleke hɛɗi ba'a nyi ketempə we. 

7Ntsehwelea Shala nya kese tewəfərə, nya ɗepema mbeli, yateke nda 'ya ke 
mbeli. Nahe Shala kentave vəashi kezha ve ɓəmə mbe zləvəa ŋkɛ tewə Shala 
kepate hɛɗi lema. 

8Ashɛ kwete wəndəa mbeli nyi te ghə nyi ndiremi ndiremia mehele nyi te hɛɗi 
lema shɛ keɗepe ntsehwelea Shala we. Ma ya nahe hɛ keɗepe ŋkɛ ne, nza 
katebaŋe Nde sleke ŋkwa nya nza zləvə te hɛ te sheghwə kwa zleŋkwa we. 

9Kwa nza ŋkɛ ma ke rafete geva: «Ma wəsə nya ghama ntsə ta wəndə kanakɛ, 
nya ghama sleme ta wəndə kafave, nya ghama wəndə kazəzəte ne, nahe Shala 
kehite nda ŋkɛ ke mbeli nyi keɗe ŋkɛ.» 

10Kaganda ne, ke gheɓəmə ncɛte ɓəmə ghena ta ŋkɛ nya tewəfərə Shala laka 
Sefəa ŋkɛ. Kwa nza ŋkɛ ne, wərə Sefəa Shala kaɗepe wəshi pɛtɛ, pa le zəzə ta 
Shala nyi tewəfərə. 

11Wa nde ɗepe wəshi nyi zəzə wəndə wa? Ashɛ mehele ta wəndəa shɛ wəka? 
Tsagha Shala, wəndə shɛ keɗepe wəshi nyi zəzə ŋkɛ we, nda Sefəa Shala. 

12Ama gheɓəmə ne, sefə nya te hɛɗi yakemave gheɓəmə we, Sefəa ŋkɛ nya kese 
va Shala yakemave gheɓəmə yitea ɗepe wəshi ganji nyi ndeke ɓəmə Shala 
gheɓəmə. 

13Le ghena nyi kese va ntsehwelea wəndə ŋelɛ geze wəshia shɛhɛ gheɓəmə we, 
ama le ghena nya teke ɓəmə Sefəa Shala. Ma wəshi nyi kese va Sefəa Shala ne, 
le ghena nya kese va Sefəa Shala ncɛ nda hɛ gheɓəmə ke mbeli. 

14Ma wəndə nya ɗema Sefəa Shala mbe, kaɗe wəsə nya ncɛ nda Sefəa Shala ŋkɛ 
we. Wəsə gezhi ŋkɛ shɛ. Kafate ŋkɛ, kwa nza ŋkɛ laka Sefəa Shala geze geva ŋkɛ 
we. 

15Wəndə nya kekemave Sefəa Shala ne, berete yave yitea meha ghwə te wəshi 
pɛtɛ. Ama wəndə shɛ kandeke nda fete we. 

16Kwa nza ŋkɛ ma ke Ghena ta Shala: «Wa nde ɗepe zəzə ta Mahwətə wa? Wa 
nde nza kancɛte nda ntsehwele wa?» Ama gheɓəmə ne, zəzə ta Yɛsə ya va 
gheɓəmə. 

1 Ka Korɛnte 3 

Ka mene slene ta Shala 

1Ka kesaka ma, ma 'ya le ŋa ɗa ne, shaŋe 'ya kageze ŋayɛ ghena kala mbeli nyi 
nza Sefəa Shala va hɛ, kala mbeli nyi teke te hɛɗi, kala ŋwalea fəshi nyi keyɛhwe 
Kriste gezete ŋayɛ 'ya. 

2Ŋ'wa yase 'ya kasa ŋayɛ, kaɗema kawəsə kezeme nya ntɛaŋe, va nya nza nde 
dewə berete ta ŋayɛ. Ya tsetsenya ne, kapesle yɛ yite we, 

3kwa nza ŋkɛ mba mehele ta ŋayɛ kala ŋa mbeli nyi teke te hɛɗi. Ma kwa nza 
ŋkɛ kazlɛ yɛ kwelɛ ghəa ŋayɛ ba'a kaghəpə yɛ ne, kaɗema yɛ kaka dewə berete 
tsagha na? Ashɛ kala nza ta zəzə ta mbeli nza ta ŋayɛ tsagha wəka? 

4Ma ke kwete wəndəa ŋayɛ sha geze: «Ŋa Pol 'ya», ma ke kwete: «Ŋa Apolos 'ya 
wəndə.» Ashɛ deke kala zəzə ta mbeli mene yɛ tsagha wəka? 

5Wa ŋkɛ Apolos wa? Wa ŋkɛ Pol wa? Nahe n'yɛ kenza kaka mene nda slene ke 
Shala, nyi kekemanakɛ ŋayɛ yitea yɛ ghena ta Yɛsə. Nahe yayata wəndəa n'yɛ 
kemenete slene kala nya dapave nda Nde sleke ŋkwa. 

6Nahe 'ya kemɓete wəfə, Apolos nde gəyite yɛmə yite, ama Shala nde kelete 
wəfea shɛ. 

7Nahe wəndə nya kemɓe ba'a nya kegəyite yɛmə yite kenza gəmə, deke Shala 
yaɓela mbeli, gheŋkɛ nya kekelete ŋkɛ. 

8Ma wəndə nya kemɓe ba'a nya kegəyite yɛmə yite ne, yipə yipə hɛ. Ama kateve 
nda zhɛme ta ŋkɛ Shala ke yayata wəndəa nci kala slene nya menete hɛ. 

9Kwa nza ŋkɛ nahe n'yɛ kenza kaka mene slene ta Shala, ma gheyɛ ne, wəve nya 
wəza Shala yɛ. Nahe yɛ kenza kaghɛa Shala. 

10Kala zlaɓa ta ŋkɛ nya ndeke ɗa Shala ne, nahe 'ya keghate shihə tiɗiɗi kala 
wəndə nya keɗepe ŋa ŋkwa. Kwete wəndə nde ŋa dewe tsetsenya kadzeghə. 
Ama ntsehwele yayata wəndə yitea ŋa ŋkwa ta ŋkɛ. 

11Nahe shihəa shɛ keveyi geva, gheŋkɛ Yɛsə Kriste, kwete wəndə shɛ kaveyi 
kwete we. 

12Le mze kwa tere tere ŋa ŋkwa kwete te shihəa shɛ, le mze kwa tɛawetɛa 
kwete, le pelɛ nyi nza zləvə te hɛ kwete, le sheghwə kwete, le tsafetse kwete, le 
mezaɗe kwete. 

13Ama vəa ŋkwa nya temeha ghwə Shala te mbeli tencɛ geva slene ta mbeli, 
ghwə nde tedzeghe berete ta slene ta nci. 

14Ma wəndə nya shaŋe ghwə katere slene ta ŋkɛ ne, katekemave zhɛme ta ŋkɛ 
ŋkɛ. 

15Ama wəndə nya teremte slene ta ŋkɛ ghwə ne, ndaŋe tenza ŋkɛ te zhɛme. Ma 
gheŋkɛ ne, katembele ŋkɛ, ama tekwazhizhi kala wəndə nya kejive hwa ghwə. 

16Keɗepe yɛ nahe yɛ kenza kaghɛa Shala ba'a nahe Sefəa Shala kenza mbe gheyɛ 
wəka? 

17Ma keŋzlamte ghɛa Shala wəndə ne, kateza wəndəa shɛ Shala. Kwa nza ŋkɛ 
ne, nahe ghɛa Shala shɛ keveyi geva tekeleke, gheyɛ ya kaghɛa Shala. 

18Yagha wəndə teghwete ghəa ŋkɛ. Ma kenza ŋkɛ kazəzə kwete wəndəa ŋayɛ 
nahe ŋkɛ kenza kentsehwele ntsehwele kala mbeli nyi te hɛɗi nya ne, zhɛrete 
ghəa ŋkɛ ŋkɛ kagezhi yitea nza ŋkɛ kande ntsehwele ntsehwele ganyɛ. 

19Kwa nza ŋkɛ wəsə nya heka mbeli nyi te hɛɗi kantsehwele ne, kala wəsə gezhi 
newe Shala. Kwa nza ŋkɛ ma ke rafete geva: «Katekese ka ntsehwele ntsehwele 
nyi te hɛɗi Shala mbe keleŋa ta ntsehwele gezhia nci.» 

20Ma ke Ghena ta Shala zhɛkwa: «Nahe Nde sleke ŋkwa keɗepe ghena nyi zəzə 
ka ntsehwele ntsehwele. Nahe ŋkɛ keɗepe gəmə ghena ta ncia shɛhɛ.» 

21Ma tsagha ŋkɛ ne, yagha wəndə kamene fege le ghena nya kese va wəndə ŋelɛ, 
kwa nza ŋkɛ ŋa ŋayɛ wəshi pɛtɛ: 

22Pol, Apolos keɗema Kɛfas, ŋkwa nya te hɛɗi, nza teghweme, mte, wəshi nyi 
tsetsenya ba'a nyi ketese ne, ŋa ŋayɛ pɛtɛa wəshia shɛhɛ. 

23Ama gheyɛ ne, ŋa Kriste yɛ, Kriste ne, ŋa Shala ŋkɛ. 

1 Ka Korɛnte 4 

Ka ghwene ta Kriste 

1Newe n'yɛ mbeli kaka mene slene ta Kriste, nyi dapate nda slene ta ghena ta 
ŋkɛ nya tewəfərə Shala te dzeve ke hɛ. 

2Ma wəsə nya ɗe mbeli va wəndə nya dapate nda wəsə mbeli te dzeve ne, nza 
ta ŋkɛ dɛŋe dɛŋe te slene ta ŋkɛ. 

3Kaŋa ɗa ne, wərə yɛ kamehate ghwə te 'ya le ghəa ŋayɛ keɗema laka mbelia 
jama nyi kemeha ghwə. Kameha ghwə 'ya te ghəa ɗa we. 

4Mbe mehele ta ɗe ne, wəsə shɛ kaŋele ghəa ɗa 'ya te, ama keveyi ghəa ɗa 'ya 
kawəndə nya tiɗiɗi we. Ma wəndə nya kemeha ghwə te 'ya ne, gheŋkɛ Nde sleke 
ŋkwa. 

5Vatse gɛ ne, mba yɛ kemeha ghwə te wəndə tewə vəa ŋkɛ kese, tewə Nde sleke 
ŋkwa kenaka kase. Gheŋkɛ nde tencɛ wəshi nyi tewəfərə mbe ŋkwesle te waŋe, 
pɛtɛ tencɛ wəshi nyi kwa wənəa mbeli nyi wəfərəakɛ hɛ ŋkɛ. Ma vəa ŋkwa shɛ 
ne, katekemave tsahe ta ŋkɛ yayata wəndə va Shala kala nya nza ŋkɛ. 

6Ka kesaka ma, kezha gheyɛ gezete ghena nyi 'ya pɛtɛ laka ghena keyipə pa te 
ghəa ɗa ba'a Apolos. Ma ɗe 'ya, pa gheyɛ tekeve wəsə nya ɗe ghena nya kancɛ 
ŋayɛ: «Mba wəndə kezlakemte wəsə nya kerafete geva.» Mene mə kala ghen'yɛ, 
mba yɛ kemene fege laka nza yitea wəndə nya keŋ'wəshi kwete wəndə. 

7Wa nde veyi ŋa kawəndə kwele te ghəa kweci mbeli wa? Ma yayata wəsə nya 
va gha ne, ashɛ Shala nde ndeke ŋa ŋkɛ wəka? Ma kwa kemave ŋkɛ na ne, yitea 
wa mene fege na kala wəsə nya kemavema ŋkɛ wa? 

8Behe behe yɛ tsetsenya. Kaka mcɛləa kɛfi yɛ. Ka meghea kɛfi yɛ kaɗema le 
ghen'yɛ. Ma ya kaganda nza yɛ kaka meghea kɛfi ne, nza wərə ghen'yɛ kanza 
kaka meghea kɛfi le gheyɛ perə. 

9Kwa nza ŋkɛ ma newe 'ya ne, nahe Shala keveyi n'yɛ mbeyitere sheghwə, 
ghen'yɛ nyi kaka ghwene ta Yɛsə Kriste, kala mbeli nyi tempə mbeli. Kawəsə 
nya ŋ'wəshi mbeli zhɛrete n'yɛ Shala kwa ntsə ta mbeli nyi te hɛɗi pɛtɛ, kwa 
ntsə ta yɛ ka ghwene ta Shala ba'a mbeli. 

10Kaka gezhia hɛɗi ghen'yɛ tewəmbəreke Kriste, ama gheyɛ ne, nahe yɛ keɗepe 
wəshi kwa nza yɛ jikə le, kaka dewə berete berete ghen'yɛ, ama ka berete 
berete gheyɛ, kayiɗə n'yɛ mbeli, ama kahawe mbeli va gheyɛ. 

11Pa tsetsenya ne, yaka yasa ghen'yɛ va ma ba'a ndere, lekwesa va ghen'yɛ we, 
kaɗa n'yɛ mbeli, kandeŋe ghen'yɛ hwa'a teke hwa'a teke va titikwə ghɛ. 

12Kamene slene ghen'yɛ dzawe le dzeve ta n'yɛ. Ma keŋele n'yɛ mbeli ne, 
kawəpikɛ ŋkwa n'yɛ. Ma keghwezakɛ mɛ mbeli hwa ghen'yɛ ne, kazereghe n'yɛ. 

13Kaŋwashɛ ŋwashɛ n'yɛ mbeli, ama ghen'yɛ ne, kakemane ŋkwa ghen'yɛ le 
ghena ganyɛ. Ka newe n'yɛ mbeli kala kəsəa hɛɗi lema pa tsetsenya, kala wevɛa 
mbeli. 

14Kezha ve ŋayɛ hawe nda rafe ŋayɛ ghena nya 'ya we, ama kezha teke ŋayɛ 
wəshi kala kaŋwalea ɗa nyi ɗe 'ya. 

15Kwa nza ŋkɛ ya kwela ncɛte ŋayɛ ghena ta Kriste ka teke ŋayɛ wəshi slibə 
meŋe ne, deke yita kwetɛŋe nde nza kanza va gheyɛ: 'ya kwetɛŋe ya kayiteyɛa 
ŋayɛ, kwa nza nde 'ya nde yake ŋayɛ kaŋwalea Yɛsə Kriste laka Ghena kwatenca 
nya ganyɛ. 

16Kasəkwə ŋayɛ 'ya kezha mene yɛ kala 'ya. 

17Vatse nda ghwenakɛ ŋayɛ Timotɛ, gheŋkɛ wəzege ta ɗa nya ɗe 'ya, wəndə nya 
dɛŋe dɛŋe te Nde sleke ŋkwa 'ya. Gheŋkɛ nde tezəzə ŋayɛ nza ta ɗa mbe ghena 
ta hweŋkwa ta Yɛsə nya zele 'ya nya ncɛ nda 'ya ke Jikə ta ka Kriste te yayata 
ŋkwa. 

18Ma zəzə kweci mbelia ŋayɛ ne, katezhɛne 'ya kase sha gheyɛ we, vatse mene 
fege hɛ. 

19Ama keɗe Nde sleke ŋkwa ne, katelə 'ya sha gheyɛ kahe kahe. Kateɗepete nza 
ta ka fegea shɛhɛ 'ya, kenza deke te ghena ta nci we, ama wəshi nyi nza hɛ 
kamenete. 

20Kwa nza ŋkɛ kenza Meghea Shala kaghena we, ama kaberete. 

21Tsema ɗe yɛ wa? Se 'ya sha gheyɛ le ghweɗa keɗema le ɗe ba'a mehele ganyɛ 
na? 

1 Ka Korɛnte 5 

Wəsə nya kehitema geva hwa ka Kriste 

1Nahe mbeli kefa kageze kwete wəsə nya kehitema geva mbeli hwa gheyɛ te 
yayata ŋkwa, wəsə nya kehitema geva nya dzawe nya ɗema kweci hwelefefi 
kamene: Kwa nza ŋkɛ nahe mbeli kegezete tsema tsema nza kwete wəndəa 
ŋayɛ le male ta yitenyɛ. 

2Ya tsagha ŋkɛ, fege yamene yɛ kwele kwele. Megela ma nza yɛ keyirə yirə! 
Nahe ŋkɛ kehi kaŋkamte wəndə nya kemenete wəsə nya kala nya yɛ shave hwa 
gheyɛ. 

3Ma 'ya ne, nahe 'ya kekiɗimte ghena shɛ. Ya geva ta ɗa nza cakeɗake le gheyɛ 
ne, nahe mehele ta ɗa kenza hwa gheyɛ. Nahe 'ya kemehamte ghwə te wəndə 
nya kemenete wəsə nya kala nyagha. 

4Tsenete mə geva te sləa Nde sleke ŋkwa Yɛsə, le gheyɛ tenza mehele ta ɗa. Le 
berete ta Nde sleke ŋkwa Yɛsə ne, 

5ndeke nda mə wəndəa shɛ ke Satan. Katebeze geva ta ŋkɛ, ama tsagha ne, 
katembele ŋkɛ te vecia Nde sleke ŋkwa. 

6Hweŋkwa kemene fege va gheyɛ we. Ashɛ yɛ keɗepe tenjɛne ɓɛhwɛ nde wepe 
pɛtɛa hə kwa hwaɗe hwaɗe wəka? 

7Yaɓemte mə geva va meha tenjɛne nya kebeze ŋayɛ nda nza yɛ kahə kwa 
hwaɗe hwaɗe nya ɗema tenjɛne hwe. Nahe yɛ kenza tsagha tsetsenya, kwa nza 
ŋkɛ nahe Yɛsə kedzeghekɛ melɛ le ghəa ŋkɛ, kala zhɛgwə təmə nya mene 
gəsəkəa Pake gheɓəmə le. 

8Mene ɓəmə gəsəkəa ɓəmə le pɛaŋe nya nza tenjɛne hwe, le wənə nya wɛŋe 
ba'a nya nza kaganda kwa. Zemema pɛaŋe nya ketakɛ geva le meha tenjɛne, 
tenjɛnea slene nyi ndiremi ndiremi ba'a wəsə kwa ndiremi. 

9Ma te palepa nya rafete ŋayɛ 'ya ne, nahe 'ya kegezete ŋayɛ kezha ɗema yɛ 
kajikə geva le mbeli nyi kemene wəshi nyi kehitema geva. 

10Kezəzəte mbeli nyi kemene wəshi nyi kehitema geva te hɛɗi nya 'ya we. 
Kezəzəte pɛtɛa ka sla ntsə yitea wəshi, ka ghərəa kɛfi ba'a ka hawe va wəshi nyi 
zhɛrete mbeli kala shala 'ya we. Ma nda tsagha gezete 'ya ne, nza nda yɛ kaslə 
ŋayɛ pɛtɛ te hɛɗi nya! 

11Ma ghena nya ɗe 'ya kageze ŋayɛ ne, kezha ɗema yɛ kajikə geva le wəndə nya 
heka mbeli kande Kriste, nya kemene wəsə nya kehitema geva, nya kesla ntsə, 
nya kehawe va kweci shala, nya keŋwashɛ ŋwashɛ, nya keghwəyi keɗema nya 
keghərə. Mba yɛ kezeme ɗa le wəndə nya kala nyagha. 

12Wa tsakɛ ɗa le ghena ta mbeli nyi keɗema kaka Kriste wa? Ma slene ta ŋayɛ 
ne, meha ghwə te ghəa ŋayɛ. 

13Ma mbeli nyi pelɛ te ŋwela ne, Shala nde temeha ghwə te hɛ. Gheyɛ le ŋa ŋayɛ, 
ŋkamte mə nde 'yaghwa mehele shave hwa gheyɛ. 

1 Ka Korɛnte 6 

Fete nya ve nda ka kesaka ma ke ghəa nci 

1Ma kenza ghena kwelɛ gheyɛ ne, yitea wa lə yɛ kameha ghwə kweci hwelefefi 
te gheyɛ wa? Va wa ɗema yɛ lə kezha meha ghwə mbelia Shala te gheyɛ wa? 

2Keɗepe yɛ mbelia Shala ka temeha ghwə te mbeli nyi te hɛɗi wəka? Ma kenza 
nde gheyɛ ka temeha ghwə te mbelia shɛhɛ ne, tsema shaŋe yɛ va meha ghwə 
te wəshi nyi ɓɛhwɛ ɓɛhwɛ kwelɛ ghəa ŋayɛ wa? 

3Keɗepe yɛ gheɓəmə ka temeha ghwə ta ka ghwene ta Shala wəka? Halama 
ghena nyi teke te hɛɗi nya gɛ na! 

4Ma kenza ghena kwelɛ gheyɛ te wəshi nyi teke te hɛɗi ne, mbeli nyi ɓelama 
Jikə ta ka Kriste yakele yɛ kaka meha ghwə. 

5Kezha ve ŋayɛ hawe geze 'ya kala nya. Ya tsemanyɛ ŋkɛ ne, shaŋe wəndə nya 
kentsehwele ntsehwele kanza hwa gheyɛ nya kenza kiɗimte ghena kwelɛ ka 
kesaka ma na? 

6Wa raberə nda kele nda wəza meghekɛ nde Kriste ke ka meha ghwə nyi 
keɗema keyɛte Yɛsə wa? 

7Ya tsemanyɛ ŋkɛ ne, hawe ya te gheyɛ kwa ɗema yɛ katseɓa ghena kwelɛ ghəa 
ŋayɛ. Va wa ɗema yɛ kaɗe kasəwə ghena kwa ndiremi wa? Va wa ɗema yɛ 
pelakɛ kweci mbeli kaghərə wəshia ŋayɛ wa? 

8Ama gheyɛ ka mene nda wəsə kwa ndiremi ke mbeli, gheyɛ ka ghərə wəshia 
mbeli. Ndagwara ka kesaka meyɛ ŋayɛ hɛ wəka? 

9Keɗepe yɛ katezemema Meghea Shala ka mene wəshi nyi ndiremi ndiremi 
wəka? Ghwetema ghəa ŋayɛ ma: ka mene wəshi nyi kehitema geva, ka hawe va 
kweci shala, ka vale tahe, zhili nyi kevale zhili keɗema mi nyi kevale mi, zhili 
nyi kevale ŋwale, 

10ka ghərəa kɛfi, ka sla ntsə yitea wəshi, ka ghwəyi, ka ŋele ŋkwa ba'a ka ŋwasle 
ŋkwa shɛ katedzembe Meghea Shala we. 

11Tsetse se kweci mbelia ŋayɛ vəashi, ama tsetsenya ne, nahe jaɗafa ta ŋayɛ 
keyaɓemte geva, nahe yɛ kenza kambeli nyi keveyi geva tekeleke, nahe yɛ 
kenza kambeli tiɗiɗi te sləa Nde sleke ŋkwa Yɛsə Kriste ba'a laka Sefəa Shala. 

Geva ya kaghɛa Sefəa Shala 

12Ma ke kweci mbeli sha geze: «Hweŋkwa ya va 'ya kamene yayata wəsə nya ɗe 
'ya.» Ama kenza yayata wəsə megela kaŋa ŋayɛ we. Hweŋkwa ya va 'ya kamene 
yayata wəsə nya ɗe 'ya, ama kapelakɛ kwete wəsə 'ya kazhɛre ɗa kamava ta ŋkɛ 
we. 

13Nahe wəsə kezeme kenza kezha hwə ba'a hwə kezha wəsə kezeme. Ama pɛtɛ 
tezamte hɛ Shala. Kenza geva ta wəndə ŋelɛ kezha vale tahe we. Kezha Nde 
sleke ŋkwa geva ta ɓəmə, kezha geva ta ɓəmə Nde sleke ŋkwa. 

14Nahe Shala kekelakame Nde sleke ɓəmə Yɛsə same kwa kwele le mpi, tsagha 
tefə ɓəmə ŋkɛ same kwa kwele laka berete ta ŋkɛ. 

15Nahe yɛ keɗepe geva ta ŋayɛ ya kabela nyi te geva ta Kriste. Katekele bela ta 
geva ta Kriste 'ya kezha zhɛre kageva ta male mefətekwə na? Kamenete geva 
we. 

16Keɗepe yɛ nahe wəndə nya kejikə geva le male mefətekwə kenza kageva nya 
kwetɛŋe le malea shɛ wəka? Kwa nza ŋkɛ ma ke Ghena ta Shala gezete: 
«Ketenza hɛ bake nci kageva nya kwetɛŋe.» 

17Ama wəndə nya kejikə geva le Nde sleke ŋkwa ne, kanya kwetɛŋe mehele ta 
ŋkɛ le. 

18Hwɛ ŋayɛ mə va ɓelahe nya kehitema geva. Nahe pɛtɛa kweci jaɗafa nyi mene 
wəndə kenza pelɛke te wəmbəa geva ta ŋkɛ. Ama wəndə nya kemenete vale 
tahe ne, ke geva ta ŋkɛ menete nda jaɗafa ŋkɛ. 

19Ashɛ yɛ keɗepe geva ta ŋayɛ ya kaghɛa Sefəa Shala, Sefə nya mbe gheyɛ ba'a 
nya ndeke ŋayɛ Shala wəka? Kenza yɛ kaŋa ghəa ŋayɛ we. 

20Nahe Shala kepave ŋayɛ jake jake kezha nza yɛ waɗe. Ma kala nya ŋkɛ ne, ve 
mə zləvə te Shala le geva ta ŋayɛ. 

1 Ka Korɛnte 7 

Ghena ta wəme geva 

1Tsetsenya ne, geze ɓəmə ghena nya se yɛ ka'yɛwe va 'ya vecagha. Ndeɗekə ŋkɛ 
keɗema wəndə wəme geva. 

2Ama kwa nza nde nahe vale tahe kepesleyi geva te hɛɗi ne, megela ma wəmeve 
male za kaŋa ŋkɛ ba'a wəmeve za male kaŋa nta. 

3Nda za kanza le male ta ŋkɛ ba'a nda male kanza le za nta perə. 

4Male nde sleke geva ta nta we, za nta. Tsagha shɛ ne, za nde sleke geva ta ŋkɛ 
we, male ta ŋkɛ. 

5Mba yɛ kefɛa nda geva ta ŋayɛ ke ghəa ŋayɛ, nda gheyɛ kegezete kwelɛ ghəa 
ŋayɛ kahɛ ɓɛhwɛ kezha səkwə Shala. Ama kwetere wəmbəa ŋkɛ ne, jikə mə 
geva ta ŋayɛ, yagha Satan teghwete ŋayɛ kwa ɗema berete va gheyɛ 
kazereghete. 

6Ma ghena nya geze ŋayɛ 'ya ne, ghena nya kegezete geva ŋkɛ we, ama ghena 
nya kehi ŋayɛ. 

7Ma ɗe 'ya ne, kala 'ya ɗe 'ya kanza mbeli. Ama keghə keghə wəsə nya ndeke 
nda Shala ke yayata wəndə, tekeleke ŋa nya, tekeleke ŋa kwete. 

8Wa nya ghena nya geze nda 'ya ke ka ghwemezhi ba'a ka wedidi nya: megela 
nza ŋayɛ kala 'ya, kaɗema kawəme geva. 

9Ma keɗema yɛ kapesle yitea tsefe geva ta ŋayɛ ne, wəme mə geva, megela ma 
wəme geva wəndə ke mte va gwaya. 

10Wa nya ghena nya geze nda 'ya ke mbeli nyi kewəmeve geva, ghena nya 
kesema va 'ya, ama va Nde sleke ŋkwa nya: Kahi male kanehe le za nta we. 

11Ma kenehemte geva nde le ne, mba nde kezhɛne kawəme kwete za, keɗema 
ne, pa nde tseɓate ghena shɛ le za nta. Mba za keŋka male ta ŋkɛ. 

12Wa nya ghena nya geze nda 'ya ke kweci mbeli, 'ya le ghəa ɗa, kaɗema kaNde 
sleke ŋkwa nya: ma kenza male nya keɗema kakwa Kriste yitea nde Kriste, nda 
yɛte nde kanza le wəndəa shɛ ne, kahi ŋkɛ keŋkamte ŋkɛ we. 

13Ma kenza kwa Kriste kamale ta nde yɛtema Yɛsə, nda yɛte ŋkɛ kanza le ghenta 
ne, kahi kaŋkamte ŋkɛ nde we. 

14Kwa nza ŋkɛ ne, laka male ta ŋkɛ nza wəndə nya keɗema keyɛte Yɛsə kaŋa 
Shala, laka za nta nza male nya keɗema kawəndəa Yɛsə kaŋa Shala perə. Ma 
keɗema ŋkɛ tsagha ne, kenehe nehe le Shala nza ŋwalea ŋayɛ, ndagwara mbelia 
Shala hɛ. 

15Ma keɗe wəndə nya keɗema kawəndəa Yɛsə kanehe geva le wəndəa Yɛsə ne, 
pelakɛ ŋkɛ mbeli kamene kala nya ɗe ŋkɛ. Ma tsagha gɛ, nahe wəndə Kriste nya 
kaza keɗema kamale kenza waɗe, kwa nza ŋkɛ yitea nza mbe kwelɛŋe hekakɛ 
ŋayɛ Shala. 

16Ma gha male nya kakwa Kriste ne, tsema nza na kaɗepe wərə na kambelete 
za ŋa wa? Gha za nya kande Kriste ne, tsema nza na kaɗepe wərə na kambelete 
male ta ŋa wa? 

Nza mə kala nya hekakɛ ŋayɛ Shala kanza yɛ 

17Ma ne, nza yayata wəndə kala nya ndeke nda Shala, mbe nza nya nza ŋkɛ vəa 
ŋkwa nya hekakɛ ŋkɛ Shala. Gheŋkɛ ya kaghena nya geze 'ya mbe pɛtɛa Jikə ta 
ka Kriste. 

18Ma kenza nde nahe wəndə keslamte mɓɛta nda hekakɛ ŋkɛ Shala, mba ŋkɛ 
kewəfərə sla mɓɛta ta ŋkɛ. Ma nda kaɗema wəndə keslamte mɓɛta nda hekakɛ 
ŋkɛ Shala ne, mba ŋkɛ kesla mɓɛta. 

19Nza kesla sla mɓɛta keɗema kaɗema mɓɛta kesla ne, ghena mbe we. Wəsə 
nya wəba kwetɛŋe, yɛ ghena nyi gezete ɓəmə Shala kamene. 

20Nza yayata wəndə tsetsenya kala nya se ŋkɛ te veci nya hekakɛ ŋkɛ Shala. 

21Kamava na nda hekakɛ ŋa Shala na? Nzama na keyirə yirə ma. Ma kenza 
hweŋkwa va gha kezha nza kawəndə nya waɗe ne, mbele ghəa ŋa. 

22Kwa nza nde ma mava nya hekakɛ Nde sleke ŋkwa ne, mamza nya kaŋa Nde 
sleke ŋkwa ŋkɛ. Ɓiyitsa, ma mamza nya hekakɛ geva ne, mava ta Kriste ŋkɛ. 

23Nahe Shala kembeɗeke ŋayɛ jake jake shave mbe mava kezha nza waɗe. 
Zhɛrema ghəa ŋayɛ kaka mavashia mbeli zhɛkwa ma. 

24Ka kesaka ma, nza yayata wəndə tsetsenya kala nya se ŋkɛ te veci nya hekakɛ 
ŋkɛ Shala. 

Ghena ta mbeli nyi kewəmevema geva ba'a ka wedidi 

25Ama te ghəa mbeli nyi kewəmevema geva ne, Nde sleke ŋkwa nde gezete ɗa 
ghena shɛ we. Ama ghena nya zəzəte 'ya yageze 'ya. Ndeɗekə ŋkɛ keyɛte ghena 
ta ɗa shɛ mbeli, va nya nza ŋkɛ nahe Nde sleke ŋkwa keveyi ɗa kawəndə nya 
gezleŋema ghə mbeli ve laka zhɛ helia ŋkɛ. 

26Ma va ghena ta yaka nya tsetse ŋkwa nya ne, wa nya ghena nya zəzə 'ya nya: 
megela ma nza wəndə kala nya nza ŋkɛ. 

27Ma kenza nde male ya va gha, mba na kemene ntsehwele keŋkamte ŋkɛ. Ma 
kenza nde ghwemezhi na ne, mba na kezele male. 

28Ma kewəmeve geva na ne, kemenete jaɗafa na we. Ma kewəmeve za degheli 
ne, kemenete jaɗafa nde we. Ama mbeli nyi kewəmeve geva ne, kwele kwele 
tesa yaka hɛ mbe nza ta nci, vatse ncɛ ŋayɛ ntsehwele 'ya va yaka shɛ. 

29Ka kesaka ma, wa nya ghena nya ɗe 'ya kageze nya: ndale tene və we. Se 
tsetsenya ne, nahe ŋkɛ kehi kanza mbeli nyi kewəmeve geva kala wəsə nya 
ɗema hɛ kewəmeve geva, 

30mbeli nyi kenehwene ne, nza hɛ kala mbeli nyi keɗema kanehwene, mbeli nyi 
kezlama ne, nza hɛ kala mbeli nyi keɗema kazlama, mbeli nyi kepa wəshi ne, 
nza hɛ kala mbeli nyi ɗema wəshi nyi pave hɛ va hɛ, 

31mbeli nyi kefa zeɗe nza teke te hɛɗi ne, nza hɛ kala mbeli nyi kefama deme te 
zeɗe nza. Kwa nza ŋkɛ katekiɗi hɛɗi nya newe nya yɛ tsetsenya. 

32Kaɗe 'ya kezha ɗema yɛ kanza keyirə yirə. Ma wəndə nya kewəmevema geva 
ne, wəshia Nde sleke ŋkwa yave nda ghə ŋkɛ, kazele ŋkɛ kanza zeɗehwe nda ke 
Nde sleke ŋkwa. 

33Ama wəndə nya kewəmeve geva ne, ghena ta wəshi nyi te hɛɗi yave nda ghə 
ŋkɛ, wəsə nya zeɗehwe nda ke male ta ŋkɛ yazele ŋkɛ, 

34bake mbe neheve geva mehele ta ŋkɛ. Ma male nya kewəmevema za keɗema 
degheli ne, deke wəshia Nde sleke ŋkwa yave nda ghə ŋkɛ. Kezha nza geva ta 
nci ba'a mehele ta nci pɛtɛ kawəsə nya keveyi geva tekeleke, ama nya 
kewəmeve za, wəshi nyi teke te hɛɗi yazəzə nde, wəsə nya zlama za nta te 
yazele nde. 

35Ma nda gezete 'ya kala nya ne, kezha kemane ŋayɛ, kenza kezha ŋa ŋayɛ 
keleŋa we. Kaɗe 'ya kezha ntave megela yɛ, laka nza dɛŋe dɛŋe te Nde sleke 
ŋkwa, mba ghəa ŋayɛ kenza bake bake. 

36Ma kezəzəte mempɛhweta fete yamene nda ŋkɛ ke meghwatenyɛ laka 
wəmema ŋkɛ, ma kenza ŋkɛ kamte va mawe ta nta ba'a keveyi ghə ŋkɛ wərə hɛ 
kawəmeve geva ne, wəmeve ghəa nci hɛ, kala nya ɗe ŋkɛ. Kemenete jaɗafa ŋkɛ 
we. 

37Ma ketarete mempɛhweta fate fate kwa wənəa ŋkɛ kezha ɗema kawəme 
male, ma kenza ŋkɛ kapesle ŋkɛ tsefe ɗe ta ŋkɛ ba'a ketarete ŋkɛ kezha ɗema 
kaɓelahe le meghwatenyɛ ne, megela menete ŋkɛ. 

38Tsagha gɛ, nahe wəndə nya kewəmeve meghwatenyɛ kemenete megela, ama 
wəndə nya kewəmevema ne, megela ma menete ŋkɛ. 

39Ma male nya kewəmeve za ne, tehwepe nde vare za nta vəa ŋkwa nya nza ŋkɛ 
teghweme, ama kemte za nta ne, hweŋkwa ya va malea shɛ kawəme kwete za 
nya ɗe nde, ama nda wəndəa shɛ kanza kande Kriste. 

40Ndagwara za ma tezlama nde kenza nda nde kala nya nza nde. Ma sha 'ya ne, 
zəzə ta Sefəa Shala ya va 'ya. 

1 Ka Korɛnte 8 

Sli nyi dzeghe nda melɛ mbeli le hɛ ke kweci shala 

1Newakɛ ɓəmə ghena ta slia wəshi nyi dzeghekɛ nda melɛ mbeli le hɛ ke kweci 
shala. Kaganda ne, nahe gheɓəmə keɗepe wəsə. Ama ɗepe wəsə nde ghwete 
wəndə yitea fege, vəa ŋkwa nya kemane ka Kriste ɗe. 

2Ma keveyi ghəa ŋkɛ kande ɗepe wəshi ne, kenaka ŋkɛ kakemave ɗepe wəsə 
nya kaganda we. 

3Ama wəndə nya keɗe Shala ne, nahe Shala keɗepe wəndəa shɛ. 

4Nda tsagha nde ne, kashɛ mbeli zeme slia wəshi nyi dzeghekɛ nda melɛ mbeli 
le hɛ ke kweci shala na? Nahe gheɓəmə keɗepe gəmə kweci shala, deke Shala 
kwetɛŋe ya shɛ. 

5Ya kweci mbeli geze kweci shala ya shɛ pelɛ ghweme ba'a te hɛɗi ne, kaganda 
nza kweci shala kwele kwele ba'a ka sleke ŋkwa kwele kwele shɛ. 

6Ma sha gheɓəmə ne, deke Shala kwetɛŋe ya shɛ, gheŋkɛ Yita, ve se wəshi pɛtɛ, 
kezha gheŋkɛ nza gheɓəmə teghweme. Deke Nde sleke ŋkwa kwetɛŋe ya shɛ, 
gheŋkɛ Yɛsə Kriste. Laka gheŋkɛ nza pɛtɛa wəshi teghweme, laka gheŋkɛ nza 
gheɓəmə teghweme. 

7Ama pɛtɛa mbeli ka ɗepe kaganda shɛ we. Pa ɓeshi ne, kweci mbeli nyi keseve 
dzeghe nda melɛ ke kweci shala ya shɛ. Kazeme slia melɛ hɛ kala wəsə nya 

ndeke nda geva slia shɛ ke kweci shala. Nahe hɛ kenza kaka dewə mehele, kala 
wəsə nya nza hɛ wale wale va slia shɛ newe ghəa nci hɛ. 

8Wəsə kezeme nde kele ɓəmə kalə sha Shala we: ma keɗema gheɓəmə zeme ne, 
wəsə shɛ kezamte gheɓəmə we, kezehwe gheɓəmə ne, kakemave kwete wəsə 
gheɓəmə we. 

9Ama kwa ɗema ghena te slia shɛ sha gheyɛ, ntsehwele mə yagha yɛ teghwete 
kweci ka dewə ŋeli yitea mene jaɗafa. 

10Kwa nza ŋkɛ ma nahe kenakɛ ŋa nde dewə berete, gha nya keɗepe wəsə 
kazeme wəsə te melɛ ne, ashɛ berete yamtsehete nda na ke mehele ta ŋkɛ kezha 
zeme slia wəshi nyi dzeghekɛ nda melɛ mbeli le hɛ ke kweci shala wəka? 

11Tewəmbəreke gha nya keɗepe wəsə ne, nahe nde dewə ŋeli keza, gheŋkɛ 
wəza meyɛ ŋa nya mtenyɛ Kriste kezha gheŋkɛ. 

12Laka mene nda jaɗafa kala nya ke ka kesaka meyɛ ŋayɛ ba'a beze nda mehele 
ta nci nya dewə berete ve ne, ke Kriste menete nda jaɗafa yɛ le ghəa ŋkɛ. 

13Ma kenza nde katebeze ghena wəza meyɛ ɗa va wəsə kezeme nya zeme 'ya 
ne, katezeme sli 'ya kaghala ghala kezha ɗema wəza meyɛ ɗa kateɗe mbe jaɗafa 
we. 

1 Ka Korɛnte 9 

Wəshi nyi kehi kezha nde ghwene ta Yɛsə 

1Kenza 'ya kawəndə nya waɗe wəka? Ashɛ wəndə nya ghwenakɛ Yɛsə Kriste 
'ya wəka? Ashɛ 'ya kenakɛ Yɛsə Nde sleke ɓəmə wəka? Gheyɛ ne, ashɛ meleɓe 
ta slene ta Nde sleke ŋkwa nya menete 'ya yɛ wəka? 

2Ya tsema ɗema 'ya kande ghwene ta Yɛsə sha kweci mbeli ne, kande ghwene 
ta Yɛsə nza 'ya sha gheyɛ. Ma wəsə nya kenegha fete yitea nza ta ɗa kande 
ghwene ta Nde sleke ŋkwa ne, gheyɛ nyi kenza kambelia Nde sleke ŋkwa. 

3Wa nya zhɛne ta ɗa nya kaŋa mbeli nyi keve ɗa fete: 

4Ashɛ hweŋkwa va gheɓəmə kezha zeme wəsə kezeme ba'a kasa wəsə kesa te 
slene ta ɓəmə wəka? 

5Ashɛ hweŋkwa va gheɓəmə kadzehwa mte le male nya kakwa Kriste kala nya 
mene kweci ka ghwene ta Yɛsə Kriste, ka kesaka meghekɛa Yɛsə ba'a Piyɛre 
wəka? 

6Na, deke ghen'yɛ le Barnabas ka hi kamene slene kezha zeme nda wəsə 
kezeme ke ghəa n'yɛ na? 

7Wa sewajɛ nya kepa nda wəshi kezeme ke ghəa ŋkɛ wa? Na, wa wəndə nya 
keɗema zeme ya ta rɛzɛŋe nya mɓete ŋkɛ wa? Na, wa wəndə nya keya sla nya 
keɗema kasa ŋ'wa ta sla shɛ wa? 

8Va nya nza kawəndə ŋelɛ gezete 'ya kala nya, kaɗema wəsə mahalegə kegezete 
tsagha na? 

9Kwa nza ŋkɛ ma ke rafete geva mbe wəsə mahalegəa Moyize: «Katehwepe nda 
wəsə yɛ mbe mɛ ke mca nya keleke ha we.» Sla yazəzə Shala na? 

10Ma nda gezete geva ŋkɛ kala nya ne, kezha gheɓəmə wəka? Ghəpə yite we, 
kezha gheɓəmə rafete geva ghena shɛ. Ma nda wəza wəndə ba'a nda leke ha 
wəndə ne, va nya vate ghə ŋkɛ te kemave ŋa ŋkɛ bela ta wəsə kese te wəve. 

11Nahe ghen'yɛ ketsawete wəshi ganjia Sefəa Shala mbe gheyɛ. Wəsə kwa 
ndiremi yamene ghen'yɛ kekemave bela ta wəshia ŋayɛ n'yɛ kazhɛme ta n'yɛ 
na? 

12Ma kwa nza ŋkɛ berete ya va kweci mbeli te ghəa ŋayɛ ne, ashɛ za ma nza ŋa 
n'yɛ ke hɛ wəka? Ama kese ghen'yɛ kamene beretea shɛ te gheyɛ we. Nahe n'yɛ 
kesəwəhwe pɛtɛa wəshi yagha Ghena kwatenca nya ganyɛ ta Kriste kabeze. 

13Nahe yɛ keɗepe mbeli nyi kemene slene mbe ghɛa Shala ne, mbe ghɛa shɛ 
kema ŋa nci wəsə kezeme hɛ. Ma nyi kemene slene te reghwetɛ ne, te 
reghwetɛa shɛ kema ŋa nci hɛ bela. 

14Tsagha gezete nda Nde sleke ŋkwa ke mbeli nyi kegeze Ghena kwatenca nya 
ganyɛ ta ŋkɛ kezha kemave wəsə kezemea nci hɛ le. 

15Kese 'ya kamene kala nyagha we, kenza kezha 'yɛwe wəshi va gheyɛ rafete 
palepa nya 'ya we. Jara mte ɗa 'ya, wəndə shɛ kakelehwe tsahe nya te 'ya we. 

16Kwa nza ŋkɛ wəsə fege ŋkɛ sha 'ya kwa zlape Ghena kwatenca nya ganyɛ 'ya 
we, nda 'ya kamene. Ndiremi ya te 'ya keɗema 'ya kazlape Ghena kwatenca nya 
ganyɛ. 

17Ma ya 'ya le ghəa ɗa nde ntave slene nya ne, nza kateneghe zhɛme ta ŋkɛ 'ya. 
Ama kwa ghwenakɛ ɗa Shala yite ne, deke slene ta ŋkɛ yavate ghə 'ya te. 

18Wa ya kaŋa ɗa zhɛme wa? Gheŋkɛ zlape nda Ghena kwatenca nya ganyɛ gəmə 
ke mbeli. Kazlape ŋkɛ 'ya kaɗema kafa deme te wəshi nyi kehi nyi ve ɗa ŋkɛ. 

19Kaganda ne, nahe 'ya kenza kamamza, kenza 'ya kamava ta wəndə we. Ama 
nahe 'ya kezhɛrete ghəa ɗa kamava ta mbeli pɛtɛ yitea baŋe 'ya kakemave mbeli 
kwele kwele kaŋa Kriste. 

20Ma hwa ka Zhəwif ne, kala nde Zhəwif nza 'ya kezha kemave ka Zhəwif. Ma 
hwa ka hawe va wəsə mahalegəa Moyize ne, kahawe 'ya va wəsə mahalegə 

kezha kemave mbeli nyi kehawe ve. Ndagwara kenza hawe va wəsə mahalegəa 
shɛ le berete sha 'ya we. 

21Ma kwa nza ghen'yɛ le mbeli nyi keɗepema wəshi mahalegə ne, kala hɛ nza 
'ya, kazəzə ghena ta wəsə mahalegə 'ya, kezha hekakɛ hɛ kase sha Yɛsə we. 
Kegeze 'ya kaɗema 'ya kazele wəsə mahalegə we, kwa nza ŋkɛ Kriste ya kawəsə 
mahalegəa ɗa. 

22Kala nde dewə ŋeli se 'ya kanza hwa ka dewə ŋeli kezha hekakɛ hɛ. Kala 
yayata wəndə se 'ya kanza hwa hɛ yitea mbele kweci hwa hɛ. 

23Tewəmbəreke Ghena kwatenca nya ganyɛ nda menete 'ya, baŋe 'ya kakemave 
ŋa ɗa bela mbe mcɛləa ŋkɛ. 

24Ma mbeli nyi kedzeghe wampelɛa wampelɛa ne, pɛtɛ hwɛ hɛ, ama ashɛ 
kwetɛŋe tenza nde ncɛ kema wəka? Dzeghe mə wampelɛa wampelɛa baŋe yɛ 
kanza kaka ncɛ kema. 

25Ma mbeli nyi kedzeghe wampelɛa wampelɛa ne, ka'yɛ ghəa nci hɛ dzawe yitea 
zehwe, yitea kemave derə meghe nya ketekiɗi mene hɛ tsagha. Ama gheɓəmə 
ne, yitea kemave derə meghe nya keɗema katekiɗi nda 'yɛ ghəa ɓəmə gheɓəmə. 

26Tsetse hwɛ 'ya, deke ŋkwa nya te kema yanewe 'ya. Tsetse mpa dɛmbə 'ya, 
kanegha dzeve 'ya gəmə kala ghwələ we. 

27Dzawe 'yɛ geva ta ɗa 'ya, kese yakese ŋkɛ 'ya, yagha 'ya tenza kala wəndə nya 
tenegha mbeli, kwa sebe ta nya zlapete nda ghena ta Yɛsə 'ya ke kweci mbeli. 

1 Ka Korɛnte 10 

Ya ghə va wəshi nyi zhɛrete mbeli kashala 

1Ka kesaka ma, kaɗe 'ya kawəfərə ghena va gheyɛ we. Ma kwa dzeghwa ka shihɛ 
ɓəmə vəashi le Moyize ne, kənəa hɛ ləmbə pɛtɛ, pɛtɛ hɛ kejivenji te ndərəa 
Ghwəvərə. 

2Mbe ləmbə ba'a kwa ndərə ne, pɛtɛ hɛ kekemave batɛme jikə le Moyize. 

3Pɛtɛa nci kezehwe wəsə kezeme nya kese va Shala. 

4Pɛtɛ nci kesahwe yɛmə nya kese va Shala kanya kwetɛŋe. Kwa nza ŋkɛ shave 
mbe keleɓa ta Shala nya ketəkwə təkwə hɛ sa yɛməa shɛ hɛ: keleɓa shɛ ne, 
gheŋkɛ Kriste. 

5Ya tsagha ŋkɛ ne, kese Shala kazlama te wəba ta kweci hwa hɛ we, vatse nza 
ŋkwa nya te ɓerama bətə va geva ta nci nyi kempə mpə. 

6Nahe wəshia shɛhɛ kemenete geva yitea ncɛ ɓəmə ghena, yitea ɗema mə kanza 
le zəzə kwa ndiremi kala hɛ. 

7Hawema yɛ va wəshi nyi zhɛrete mbeli kashala kala nya menete kweci hwa hɛ 
ma. Kwa nza ŋkɛ ma ke rafete geva mbe Ghena ta Shala: «Dedeba'a mbeli ntishɛ 
yitea wəshi kezeme ba'a yitea wəshi kesa. Kwa sebe ta ŋkɛ, pepelɛhetɛme mbeli 
sate te ŋkwa karaberə.» 

8Menema vale tahe gheɓəmə kala nya menete kweci mbelia nci ma. Nahe Shala 
kempəmte hɛ kaslibə bakemsə mahekeneghəmbe te veci kwetɛŋe. 

9Dzeghema Nde sleke ŋkwa gheɓəmə kala nya menete kweci mbelia nci ma. 
Nahe yɛ shishi kempəmte hɛ. 

10Mba gheɓəmə kendəghwə ndəghwə kala nya menete kweci mbeli hwa hɛ nda 
se nde ghwene ta Shala nya kempə ŋkwa kampəmte hɛ. 

11Nahe wəshia shɛhɛ kemenete nda geva ke hɛ yitea ncɛ ghena, nahe mbeli 
kerafete hɛ yitea teke ɓəmə wəsə, kwa nza nde takwa takwa gheɓəmə 
kadzembe kwa keɗaŋe ta və. 

12Vatse gɛ, ma wəndə nya kezəzə meslete ŋkɛ ne, ntsehwele ŋkɛ yagha ŋkɛ 
kateɗe. 

13Ma ghwete ŋkwa nyi kemenete ŋayɛ geva nya ne, ghenci ka menete nda geva 
ke mbeli pɛtɛ. Kanza Shala dɛŋe dɛŋe te yɛ meɗe mɛa ŋkɛ ba'a kapele hweŋkwa 
ŋkɛ kezha ghwete ŋayɛ wəsə nya kwele ma ke berete ta ŋayɛ we. Ma vəa ŋkwa 
nya se ghwete ŋkwa sha gheyɛ, kateve ŋayɛ berete kezereghe ba'a berete 
kembele shave mbe ŋkɛ. 

14Vatse gɛ ka mcɛhɛ ɗa, ya mə ghəa ŋayɛ va wəshi nyi zhɛrete mbeli kashala. 

15Ma gheyɛ ne, mbeli nyi nza mehele ve yɛ, zəzəte mə ghena nya gezete ŋayɛ 
nya 'ya le ghəa ŋayɛ. 

16Zəzəte mə zlerekwea wəpi nya tsa nda ŋ'wese gheɓəmə ke Shala kənə: ma 
vəa ŋkwa nya gheɓəmə ne, ashɛ gheŋkɛ nde jikə ɓəmə le mimia Kriste wəka? 
Ma ɗafa nya nehe nya gheɓəmə kwelɛ ghəa ɓəmə, vəa ŋkwa nya zeme gheɓəmə 
ne, ashɛ gheŋkɛ nde jikə ɓəmə le geva ta Kriste wəka? 

17Kwa nza ŋkɛ 'yɛmbe dəghwəa ɗafa kwetɛŋe ya shɛ, ya tsemanyɛ nza gheɓəmə 
kwele kwele ne, kageva kwetɛŋe gheɓəmə, kwa nza ŋkɛ 'yɛmbe dəghwəa ɗafa 
kwetɛŋe yazehwe gheɓəmə. 

18Newe mə ka Israyɛl: ma mbeli nyi kezeme slia wəshi keseɗa nyi dzeghekɛ 
melɛ mbeli le hɛ te reghwetɛ ne, kenza hɛ jikə le Shala wəka? 

19Wa yaɗe 'ya kageze wa? Zləvə ya te sli nyi dzeghekɛ nda melɛ mbeli le hɛ ke 
wəshi nyi zhɛrete mbeli kashala na? Wa zləvə nya te kweci shala wa? 

20Ewə, ama ke yɛ 'yi'yɛghwə dzeghe nda melɛ hɛ, kenza ke Shala we. Vatse 
ɗema 'ya kanza yɛ jikə le yɛ 'yi'yɛghwə. 

21Kapesle yɛ yitea sa wəsə kwa zlerekwea Nde sleke ŋkwa ba'a kwa ŋa yɛ 
'yi'yɛghwə we, kapesle yɛ yitea zeme wəsə kezeme ta Nde sleke ŋkwa ba'a ŋa 
yɛ 'yi'yɛghwə we. 

22Na, gheɓəmə ɗe kahwepe nda wənəa Nde sleke ŋkwa na? Ma zəzə yɛ ne, za 
ma ŋa ɓəmə berete ke ŋa ŋkɛ na? 

Mene mə pɛtɛa wəshi kezha tsahe Shala 

23Ma ke kweci mbeli: «Hweŋkwa ya va wəndə kamene yayata wəsə nya ɗe ŋkɛ.» 
Ama kenza yayata wəsə megela we. Hweŋkwa ya va wəndə kamene yayata 
wəsə nya ɗe ŋkɛ, ama pɛtɛa wəshi kakemane ŋkwa we. 

24Zəzəma deke ghəa ŋkɛ wəndə tɛape ma, ama zəzə nya kekemane kwete 
wəndə ŋkɛ. 

25Zeme mə yayata sli nya pa mbeli te shikwə kaɗema ka'yɛwe ghena va nya nza 
ghəa ŋayɛ tsəmə tsəmə. 

26Kwa nza ŋkɛ ma ke Ghena ta Shala: «Ŋa Mahwətə hɛɗi ba'a pɛtɛa wəshi nyi 
te.» 

27Ma kehekakɛ ŋayɛ wəndə nya keɗema kawəndəa Yɛsə yitea ɗafa ki ghɛa ŋkɛ 
nda yɛhwe yɛ kalə ne, zeme mə yayata wəsə nya ndeke ŋayɛ ŋkɛ, kaɗema 
ka'yɛwe ghena va nya nza ghəa ŋayɛ tsəmə tsəmə. 

28Ma kegeze ŋayɛ wəndə kasli nya dzeghekɛ nda melɛ mbeli le ke kweci shala 
slia shɛ ne, zemema ŋkɛ yɛ va ghena ta wəndəa shɛ ba'a va tsəmə tsəmə ta ghə. 

29Kegezete ghena 'ya te tsəmə tsəmə ta ghəa ŋayɛ we, ama te ŋa wəndə nyagha. 
Kwa nza ŋkɛ tsema nza tsəmə tsəmə ta ghəa wəndə kafɛake ɗa kemene kala 
nya ɗe 'ya wa? 

30Ma ketsate nda hana 'ya ke Shala yitea wəsə nya zeme 'ya ne, wa raberə geze 
ghena mbeli te 'ya te wəsə kezeme nya tsate hana 'ya yite wa? 

31Ma kwa zeme wəsə yɛ, kwa sa wəsə yɛ keɗema yayata wəsə nya mene yɛ ne, 
mene mə kezha zləvəa Shala. 

32Mba yɛ kenza katehene ya kezha nde Zhəwif, ya kezha nde Grɛk, ya kezha Jikə 
ta ka Kriste. 

33Tsagha gɛ, mene mə kala 'ya. Kahwepe ghə 'ya yitea zlama yayata wəndə te 
pɛtɛa wəshi nyi mene 'ya, zhɛme ta ɗa yazele 'ya we, ama wəshi ganji yamene 
nda 'ya ke wəba ta mbeli kezha mbele hɛ. 

1 Ka Korɛnte 11 

1Teke mə nza ta ɗa, kala nya teke ŋa Kriste 'ya. 

Nza ta zhili ba'a mi hwa səkwə ghə 



2107 

 

 
Ghena ta Shala 

Kapsiki DC Bible 
©2012 Alliance Biblique du Cameroun and Bible Society of Cameroon. 

 

 
 

 

2Katsahe ŋayɛ 'ya kwa nza ŋkɛ keveci keveci zəzə ɗa yɛ, bake bake dzeve keseve 
wəshi keshi nyi ncɛte ŋayɛ 'ya yɛ. 

3Fave mə ghena nya ndeɗekə: Kriste ya kawəndə nya te ghəa yayata za, za ya 
kawəndə nya te ghəa male, Shala ya te ghəa Kriste. 

4Ma kenza za le wəsə mbe ghə vəa ŋkwa nya səkwə Shala ŋkɛ ba'a nya geze nda 
ghena ta Shala ŋkɛ ke mbeli ne, Kriste yahawema ŋkɛ ve. 

5Ma kenza male nya ɗema wəsə mbe ghə ve kasəkwə Shala ba'a kageze nda 
ghena ta Shala ke mbeli ne, za nta yahawema nde ve. Yipə yipə malea shɛ le 
male nya keŋsəmte ghə. 

6Ma kaɗema male kave wəsə kənəa ghəa nta ne, megela ma ŋsəmte ghəa shɛ 
nde. Ma kwa nza nde wəsə hawe ghə kwa ŋsə ŋsə keɗema kwa sla sla sha mi 
ne, megela ma ve wəsə nde kənəa ghə. 

7Ama za ne, mba ŋkɛ keve wəsə mbe ghə, kwa nza ŋkɛ kala Shala pate geva ŋkɛ, 
zləvəa Shala yancɛ za. Ama male ne, zləvəa za yancɛ nde. 

8Shave mbe male pake za Shala we, ama shave mbe za pake male ŋkɛ. 

9Ama za ne, kepate geva kezha male we, ama male nde pate geva kezha za. 

10Vatse ve wəsə nde kənəa ghəa nta kezha ncɛ hawe ta nta va za nta, 
tewəmbəreke ka ghwene ta Shala. 

11Mbe nza ɓəmə le Nde sleke ŋkwa ne, kanzate nza za keɗema male shɛ we, 
kanzate nza male keɗema za shɛ we. 

12Kala nya pate male Shala shave mbe za, tsagha shɛ sawa za hwa male perə, 
ama pɛtɛa nci ne, va Shala se hɛ. 

13Mehate mə ghwə te ghena nya le ghəa ŋayɛ, ndeɗekə kenza male kasəkwə 
ghə hwa mbeli kaɗema wəsə kənəa ghəa nta na? 

14Ya nza ta wəshi nyi kepate geva ne, kencɛte ŋayɛ ntsehwele hɛ kaɗema za 
kehi kanza le shinti nyi bebiya bebiya wəka? 

15Ama sha male ne, zləvə nya te nde. Shala nde ndeke nda shinti nyi bebiya 
bebiya ke mi kezha nza kala wəsə nya kənəa ghəa nci. 

16Ma keɗe kwete wəndə kaghəpə te ghena nya ne, jara ɗepe ŋkɛ kaɗema kwete 
wəsə keshi shɛ kamene gheɓəmə, ya Jikə ta ka Kriste. 

Zeme geva ba'a sa mimia Nde sleke ŋkwa 

17Ma kwa nza ŋkɛ wəshi nyi nakɛ 'ya yageze ŋayɛ 'ya ne, katsahe ŋayɛ 'ya we. 
Kwa nza ŋkɛ kwele ma wəsə kwa ndiremi mene ŋayɛ yɛ tsene ta ŋayɛ ke ganyɛ. 



2108 

 

 
Ghena ta Shala 

Kapsiki DC Bible 
©2012 Alliance Biblique du Cameroun and Bible Society of Cameroon. 

 

 
 

 

18Nahe mbeli kegezete ɗa nehe geva ya kwelɛ gheyɛ vəa ŋkwa nya tsene geva 
yɛ. Kaganda ŋkɛ ke kwete ghəa ɗa. 

19Nda nehe geva kanza hwa gheyɛ kezha nza mbeli kaɗepete mbeli ganji. 

20Ma kwa tsene geva yɛ ne, geva ba'a mimia Nde sleke ŋkwa yakele yɛ we. 

21Kwa nza ŋkɛ te vəa zeme wəsə kezeme ne, yayata wəndə kawədə geva 
kazeme wəsə kezeme ta ŋkɛ. Kanza kwete wəndə le ma, vəa ŋkwa nya ghwəyi 
kwete. 

22Ashɛ ghɛ va gheyɛ kazeme wəsə ba'a kasa wəsə ki wəka? Na, Jikə ta ka Kriste 
nya kaŋa Shala yaɗe yɛ kaŋ'wəshi na? Na, gheyɛ ɗe kave nda hawe ke mbeli nyi 
ɗema wəsə kezeme va hɛ na? Wa yaɗe yɛ kageze ŋayɛ 'ya wa? Katetsahe ŋayɛ 
'ya na? Ewə, katsahe ŋayɛ 'ya we. 

23'Ya le ŋa ɗa ne, wa nya ghena nya kese va Nde sleke ŋkwa nya fave 'ya ba'a 
nya gezete ŋayɛ 'ya nya: Ma te viɗi nya tepamte geva Nde sleke ŋkwa Yɛsə ne, 
pa kelete ɗafa, 

24pa ŋkɛ tsate nda ŋ'wese ke Shala ba'a neheve mbe, ma ke: «Nya ya kageva ta 
ɗa. Nahe ŋkɛ kenza kezha gheyɛ. Mene mə kala nya kezha zəzə ɗa.» 

25Tsagha menete ŋkɛ le zlerekwe kwetere wəmbəa ɗafa, ma ke: «Zlerekwe nya 
ya kajikə geva mɛnɛfɛ le Shala, va nya shekeyi geva mimia ɗa kezha gheyɛ. 
Yayata və nya sa wəsə yɛ kwa ne, mene mə kala nya kezha zəzə ɗa.» 

26Kwa nza ŋkɛ nda tese Nde sleke ŋkwa ne, kazlape mte ta ŋkɛ yɛ te yayata və 
nya zeme ɗafa nya yɛ ba'a nya sa wəsə nya kwa zlerekwe nya yɛ. 

27Ma kenza wəndə kazeme geva ta Nde sleke ŋkwa ba'a kasa mimia ŋkɛ kaɗema 
kehite geva ne, katebeze nda ghena ŋkɛ ke ghəa ŋkɛ laka geva ba'a mimia Nde 
sleke ŋkwa. 

28Pa yayata wəndə neweve ghəa ŋkɛ megela nda tezeme ɗafa shɛ ŋkɛ ba'a nda 
tesa mimia shɛ ŋkɛ. 

29Kwa nza ŋkɛ ma kezehwe ɗafa shɛ ba'a kesahwe wəsə nya kwa zlerekwea shɛ 
wəndə kaɗema kezəzə kageva ta Nde sleke ŋkwa ŋkɛ ne, ghwə yambake nda 
ŋkɛ ke ghəa ŋkɛ. 

30Vatse nza ka zereghwe ba'a ka dewə ŋeli kwele kwele hwa gheyɛ. Nahe kweci 
mbeli kempə kwele kwele. 

31Ma kemehamte ghwə gheɓəmə te ghəa ɓəmə le ghəa ɓəmə ne, mba fete 
kakese ɓəmə vəa ŋkwa nya temeha ghwə Shala we. 

32Ama kameha ghwə ba'a ka'yɛ ɓəmə Nde sleke ŋkwa kezha ɗema fete kave 
ɓəmə geva le mbeli nyi te hɛɗi. 

33Ma kala nya gɛ ka kesaka ma, ma vəa ŋkwa nya tsene geva yɛ kezha zeme geva 
ta Nde sleke ŋkwa ne, neghete mə kweci mbelia ŋayɛ. 

34Ma kenza wəndə shewə va ma ne, zehwe wəsə kezeme ŋkɛ ki ghɛa ŋkɛ. Ma 
vəa ŋkwa nya tetsene geva yɛ ne, katemeha ghwə Shala te gheyɛ we. Ma kaŋa 
kweci 'yɛwe nyi ketene ne, katetseɓa hɛ 'ya vəa ŋkwa tese 'ya. 

1 Ka Korɛnte 12 

Wəshi nyi ve nda Sefəa Shala ke wəndə 

1Newe ɓəmə ghena ta wəshi nyi ve nda Sefəa Shala ke wəndə: ka kesaka ma, 
kaɗe 'ya kanza yɛ kala mbeli nyi keɗepema wəsə we. 

2Ma kwa nza yɛ mba kaka ɗepema Shala ne, nahe kwete wəsə kese kaghwete 
ŋayɛ kalə sha kweci shala nyi keɗema kageze ghena, kashɛ yɛ zhɛne nda ghə ke 
hɛ we. 

3Vatse gɛ, ma 'ya sha gheyɛ: wəndə nya nza Sefəa Shala mbe shɛ kageze: 
«Kebezla bezla Yɛsə», ke we. Wəndə shɛ kageze: «Yɛsə ya kande sleke ŋkwa», 
ke, keɗema Sefəa Shala mbe we. 

4Keghə keghə wəshi nyi ve nda Sefəa Shala ke mbeli, ama Sefəa Shala shɛ nde 
ve nda hɛ ke mbeli. 

5Hweŋkwa kemene nda slene ke Shala ya shɛ keghə keghə, ama Nde sleke ŋkwa 
shɛnyɛ yamene nda slene mbeli pɛtɛ. 

6Keghə keghə slene nyi mene mbeli, ama Shala shɛnyɛ nde ve nda berete 
kemene hɛ pɛtɛ ke mbeli pɛtɛ. 

7Kancɛ geva Sefəa Shala laka berete nya ndeke nda ŋkɛ ke yayata wəndə kezha 
kemane mbeli pɛtɛ. 

8Kave nda berete kegeze ghena le ntsehwele Sefəa Shala ke kwete wəndə, ke 
kwete ɓiyitsa ne, kave nda berete kegeze ghena laka ɗepe wəsə Sefəa shɛnyɛ. 

9Sefəa Shala nde ve nda berete ke kwete kezha yɛ ghena ta Yɛsə fate fate. Ke 
kwete ɓiyitsa ne, kave nda berete Sefəa Shala shɛnyɛ kezha mbe ka zereghwe. 

10Pa kwete kemave berete kezha mene wəshi meŋele, kwete, kezha geze ghena 
kelɛŋəa Shala, kwete ɓiyitsa, kezha neheve wəsə nya kese va Sefəa Shala le nya 
keɗema kese ve, kwete, kezha geze kweci ghena, kwete ɓiyitsa ne, kezha zhɛre 
nda kweci ghena shɛhɛ ke mbeli. 

11Ma pɛtɛa wəshia shɛhɛ ne, Sefəa Shala nya kwetɛŋea shɛ nde mene hɛ, keghə 
keghə ve nda wəsə ŋkɛ ke yayata wəndə, kala nya ɗe ŋkɛ. 

Geva kwetɛŋe nya nza bela kwele kwele te 

12Kwa nza ŋkɛ kala geva kwetɛŋe Kriste, ama kwele kwele bela te. Ma kwa 
jikəte geva bela shɛhɛ, ya ghenci nza kwele kwele ne, kageva kwetɛŋe nza hɛ. 

13Kwa nza ŋkɛ pɛtɛ ɓəmə kekemave batɛme laka Sefəa Shala nya kwetɛŋe 
kezha nza kageva kwetɛŋe, ka Zhəwif keɗema ka Grɛk, ka mamzashi keɗema 
ka mavashi. Nahe gheɓəmə pɛtɛ kesahwe Sefəa Shala nya kwetɛŋe. 

14Ma geva ne, kenza kwetɛŋe bela te we, ama bela kwele kwele. 

15Ma kegeze seɗa: «Kenza 'ya kadzeve we, tsagha gɛ, kenza 'ya kabela ta geva 
we», ke ne, katefɛa ŋkɛ kenza te geva we. 

16Ma kegeze sleme: «Kenza 'ya kantsə we, tsagha gɛ, kenza 'ya kabela ta geva 
we», ke ne, katefɛa ŋkɛ kenza te geva we. 

17Ma ya kantsə geva pɛtɛ ne, nza le wa fa ghena ŋkɛ wa? Ma ya kasleme ŋkɛ pɛtɛ 
ne, tsema fa zəŋwəa wəsə ŋkɛ wa? 

18Kaganda ne, nahe Shala keveyi bela nyi te geva kala nya ɗe ŋkɛ. 

19Ma ya kabela nya kwetɛŋe hɛ pɛtɛ nci ne, tema tenza geva wa? 

20Tsetsenya ne, kwele kwele bela te geva ne, ama geva nya kwetɛŋe ŋkɛ. 

21Kashɛ ntsə geze sha dzeve: «Kaɗe ŋa 'ya we», ke shɛ we. Kashɛ ghə geze sha 
seɗa perə: «Kaɗe ŋayɛ 'ya we», ke shɛ we. 

22Ama ma bela nyi newe nyi mbeli kaka dewə ŋeli te geva ne, slene ta nci ya shɛ. 

23Ma kweci bela nyi te geva nyi ɗema mə kaɓela ne, ghenci yave zləvə gheɓəmə 
te za ma. Ma nyi ɗema mbeli kaɗe kanewe hɛ ne, ghenci yanewe ghweme 
gheɓəmə te hɛ za ma. 

24Ma kweci bela nyi nza mbeli kanakɛ hɛ ne, katsakɛ hɛ newe ghweme te hɛ we. 
Nahe Shala kepate geva laka ve nda zləvə ke bela nyi keɗema shɛ. 

25Tsagha menete ŋkɛ kezha ɗema nehe kanza te geva. Ama kezha kemane ghəa 
nci bela nyi te geva kanya kwetɛŋe. 

26Ma kezhɛ nda wəsə ke kwete bela ta geva ne, pɛtɛ zhɛ nda ŋkɛ ke nyi ketene. 
Ma kenza zləvə te kwete ne, pɛtɛ zlama nyi ketene. 

27Gheyɛ ya kageva ta Kriste, nahe yayata wəndəa ŋayɛ kenza kabela ta geva shɛ. 

28Tsetse nteyi mbeli Shala kezha mene slene ta ŋkɛ mbe Jikə ta ka Kriste: kwa 
ghate, ka ghwene ta Yɛsə, kwa bake ne, ka mɛ ŋkwa, kwa maheke, mbeli nyi 
keteke nda wəshi ke mbeli. Kwetere wəmbəa ŋkɛ, mbeli nyi kemene wəshi 
meŋele, zhɛne, mbeli nyi kembe ka zereghwe, mbeli nyi kekemane kweci mbeli 
keɗema nyi kencɛ nda hweŋkwa ke kweci mbeli. Kakwa keɗaŋe ne, mbeli nyi 
kekemave berete kegeze kweci ghena ya shɛ. 

29Kenza pɛtɛa mbeli kaka ghwene ta Yɛsə, kaka mɛ ŋkwa, kaka teke nda wəshi 
ke mbeli ba'a kaka mene wəshi meŋele we. 

30Pɛtɛ mbeli le berete kembe ŋkwa, kegeze kweci ghena ba'a kencɛ zeweve ta 
wəshi we. 

31Zele mə kezha kemave berete ta Shala nyi za ma. Ama tsetsenya ne, 'ya 
katencɛ ŋayɛ hweŋkwa nya za ma ke wəshi pɛtɛ. 

1 Ka Korɛnte 13 

Wəsə shɛ kala ɗe 

1Ya 'ya nza kageze ghena ta mbeli ba'a ŋa ka ghwene ta Shala, keɗema ɗe va 'ya 
ne, gəmə ghena ta ɗa kala dimə nya kegaka, kala ciŋəci nya kekwaɗe. 

2Ya kwela nza berete va 'ya kageze ghena kelɛŋəa Shala, ya kwela kemave 
berete 'ya kaɗepe wəshi nyi tewəfərə ba'a kemave yayata ɗepe wəsə 'ya, ya 
kwela kemave yɛ nya wəba 'ya kezha kelemte yɛ ghweme te ŋkwa nci, keɗema 
ɗe va 'ya ne, gəmə 'ya tsagha. 

3Ya 'ya nehemte nda pɛtɛa wəshia ɗa ke ka titikwəa kɛfi ba'a ndeke nda geva ta 
ɗa ke tse ta ghwə, keɗema ɗe va 'ya ne, wəsə shɛ kaketekɛ ɗa ŋkɛ we. 

4Kasəwə ghena ɗe, kakemane ŋkwa ɗe, kazlɛ ŋkɛ we, kamene fege ŋkɛ we, 
kakele ghə ŋkɛ we. 

5Kamene wəsə hawe ɗe we, kazele wəsə ŋkɛ kezha ghəa ŋkɛ we, kahwepe wənə 
ŋkɛ kahe kahe we, kave ghena ŋkɛ te wənə we. 

6Kazlama ŋkɛ yitea wəsə kwa ndiremi we, ama kaganda yazlama ŋkɛ te. 

7Kasəwə yayata ghena ŋkɛ, kayɛ yayata wəsə ŋkɛ, kave ghə ŋkɛ te yayata wəsə, 
kazereghe yayata wəsə ŋkɛ. 

8Kakiɗi ɗe tɛape we. Katekiɗi yɛ ghena kelɛŋə, berete kegeze kweci ghena ba'a 
ɗepe wəsə. 

9Kwa nza ŋkɛ ne, dewə ɗepe wəshi gheɓəmə, kagezete ghena kelɛŋəa Shala 
gheɓəmə tserame we. 

10Ama vəa ŋkwa nya tese wəsə nya ɗema ghala kwa ne, bətə tenza wəsə nya 
nza ghala kwa. 

11Ma kwa nza 'ya kawəzege, kala wəzege mene 'ya, geze ghena, zəzə ghena. Ama 
tsetsenya, kaza 'ya ne, nahe 'ya kesərəakɛ mene wəsə kala wəzege. 

12Ma tsetsenya ne, ngərə ngərə newe wəshi gheɓəmə, kala wəsə nya hwa yɛmə 
newe hɛ gheɓəmə. Ama te kwete veci ne, kwa ntsə kwa ntsə tenewe hɛ 



2112 

 

 
Ghena ta Shala 

Kapsiki DC Bible 
©2012 Alliance Biblique du Cameroun and Bible Society of Cameroon. 

 

 
 

 

gheɓəmə. Ma tsetsenya, keɗepe wəshi 'ya pɛtɛ we, ama te kwete veci ne, 
kateɗepe Shala 'ya fate fate, kala nya ɗepe ɗa ŋkɛ le ghəa ŋkɛ. 

13Tsetsenya ne, wəshi mahekene ka nza: yɛ, ve ghə ba'a ɗe. Ama ɗe ya kwele 
ma hwa wəshi nyi mahekene nyi. 

1 Ka Korɛnte 14 

Ghena te ghəa wəshi nyi ve nda Sefəa Shala ke wəndə 

1Ntsə mə geva kezha kemave ɗe. Mawe mə wəshi nyi ve nda Sefəa Shala ke 
wəndə, halama geze ghena kelɛŋəa Shala. 

2Ma wəndə nya kegeze kweci ghena ne, ke mbeli geze nda ŋkɛ we, ama ke Shala. 
Wəndə shɛ kafave ghena nyi geze ŋkɛ we, le berete ta Sefəa Shala geze ghena 
nyi tewəfərə ŋkɛ. 

3Ma wəndə nya kegeze ghena kelɛŋəa Shala ne, ke mbeli geze nda ŋkɛ, kezha 
kele hɛ mbe yɛ, kezha mtsehe nda berete ke hɛ, kezha gweɗakwe hɛ. 

4Ma wəndə nya kegeze kweci ghena ne, deke ke ghəa ŋkɛ mtsehe nda berete 
ŋkɛ. Ma wəndə nya kegeze ghena kelɛŋəa Shala ne, pɛtɛ mtsehe nda berete ŋkɛ 
ke Jikə ta ka Kriste. 

5Kaɗe 'ya kageze kweci ghena pɛtɛa ŋayɛ, ama za ma ghena kelɛŋə yaɗe 'ya 
kageze nda yɛ ke mbeli. Kwa nza ŋkɛ ma wəndə nya kegeze nda ghena kelɛŋəa 
Shala ke mbeli ne, za ma ŋkɛ ke wəndə nya kegeze kweci ghena, nda wəndə nya 
kezhɛre nda ghena shɛ ke Jikə ta ka Kriste kanza shɛ. 

6Banda ta ŋkɛ gɛ ka kesaka meyɛ ɗa: tsema nza 'ya kemanakɛ ŋayɛ kese 'ya sha 
gheyɛ le kweci ghena wa? Gəmə ghena ta ɗa keɗema 'ya kencɛte ŋayɛ ghena nyi 
kese va Shala, ya ɗepe wəsə, ya ghena kelɛŋə, ya teke nda wəshi ke mbeli. 

7Yipə yipə ghena shɛ le shela ba'a gagera, ma keɗema gaka ta nci kembeɗete 
geva ne, tsema tefa zeɗea nci wəndə wa? 

8Na, ma kevɛtema veke kedzemte mpa wəndə kevɛ kala nya kehi ne, tsema 
tenza mbeli kahite geva yitea mpa wa? 

9Tsagha ŋkɛ sha gheyɛ perə, ma kegezete ghena yɛ le kweci ghena ne, tsema 
tefa wəsə nya ɗe yɛ kageze mbeli wa? Gəmə tenza ghena ta ŋayɛ. 

10Wa nde ɓelate ghena nyi keghə keghə te hɛɗi lema wa? Ama kwete shɛ hwa 
hɛ nya ɗema slə kwa we. 

11Ma keɗema 'ya kafa ghena nya geze ɗa wəndə ne, kala mentiɓə wəndəa shɛ 
sha 'ya, kala mentiɓə 'ya sha wəndəa shɛ perə. 

12Tsagha gheyɛ ɓiyitsa: ma keɗe wəshi nyi ve nda Sefəa Shala yɛ gəmə ke 
wəndə ne, hwepe mə ghə kasepa wəshi nyi kenza kakemanakɛ Jikə ta ka Kriste. 

13Vatse gɛ, ma kenza wəndə kageze kweci ghena ne, pa wəndəa shɛ hi kasəkwə 
Shala kezha ndeke nda berete kencɛ nda ghena nya mbe ŋkɛ ke mbeli. 

14Ma kenza 'ya kasəkwə Shala le kweci ghena ne, mbe səkwə Shala wənəa ɗa, 
ama kamene slene mehele ta ɗa we. 

15Ma kala nya nde tsagha ne, wa yatemene 'ya tse wa? Ma kasəkwə Shala wənəa 
ɗa ne, kasəkwə Shala mehele ta ɗa perə, ma kagha cimə wənəa ɗa ne, kagha 
mehele ta ɗa perə. 

16Ma kenza nde deke le wənəa ŋa tsa nda hana na ke Shala ne, tsema tezhɛne 
«Amɛn», wəndə nya kefa mbe Jikə ta ka Kriste kwa fatema hana nya tsate nda 
na ke Shala ŋkɛ wa? Keɗepe wəsə nya ɗe na kageze ŋkɛ we. 

17Ya kwela nza hana nya tsa nda na ke Shala ganyɛke ne, kakemanakɛ wəndə 
nyagha ŋkɛ kwa ɗema ŋkɛ kefate we. 

18Ŋ'wese 'ya sha Shala kwa geze kweci ghena 'ya za ma ke gheyɛ pɛtɛ. 

19Ama mbe Jikə ta ka Kriste ne, ghena mcɛfe nya fa mbeli yaɗe 'ya kageze kezha 
kete kweci mbeli, kenya geze kweci ghena slibə meŋe le ghena nyi fatema mbeli. 

20Ka kesaka ma, mba yɛ kezəzə ghena kala ŋwale. Nza mə kala ŋwalea fəshi laka 
wəsə kwa ndiremi, ama kezha zəzə ghena ne, nza mə kala mbelia jama. 

21Ma mbe Ghena ta Shala ne, ma ke Shala: «Kategeze nda ghena 'ya ke mbeli nyi 
laka ghena ta kwete hwelefe, laka mɛa ka mentiɓəa sli. Ya tsagha ŋkɛ ne, katefa 
ghena ta ɗa hɛ we.» 

22Ma tsagha ne, nahe ghena nya geze wəndə le kweci ghena kenza kawəsə 
kencɛ wəsə ŋkɛ sha ka yɛtema Shala, ama kaɗema sha ka yɛte Shala. Ama ghena 
kelɛŋəa Shala nya geze wəndə ne, kawəsə kencɛ wəsə ŋkɛ sha ka yɛte Shala, 
ama kaɗema sha ka yɛtema Shala. 

23Ma banda ta ŋkɛ ne, pɛtɛ ketsenete geva Jikə ta ka Kriste, ntake hɛ pɛtɛ kageze 
ghena le kweci ghena: ma kedzembe kweci mbeli gəmə keɗema ka yɛtema 
Shala ne, kateɗema hɛ kazəzə kaka gezhia kɛfi yɛ na? 

24Ma kenza mbelia Yɛsə Kriste pɛtɛ kageze ghena kelɛŋəa Shala, nda se nde 
yɛtema Shala keɗema wəndə gəmə kadzehwa hɛ ne, wərə kaɗepe jaɗafa ta ŋkɛ 
fate fate va ghena nya fate ŋkɛ. Kateve ghəa ŋkɛ ŋkɛ kande fete laka pɛtɛa mbeli. 

25Ma zəzə ta ŋkɛ nyi tentikə ghalanza ne, pɛtɛ tencɛ geva hɛ. Te ŋkwa shɛnyɛ 
gwəɗəŋə ŋkɛ ntiŋə ghə mbe hɛɗi kahawe va Shala, ma ke: «Kaganda nza Shala 
hwa gheyɛ.» 

Wəsə nya hi mbeli kamene mbe Jikə ta ka Kriste 

26Ka kesaka ma, tsema keɗaŋe ghena shɛ mə wa? Ma kwa tsene geva yɛ yitea 
tsahe Shala ne, cimə ya va kwete kagha, wəsə ya va kwete kateke nda ke mbeli, 

kwete ɓiyitsa, kwete ghena nya ncɛte nda Shala yave kageze, geze ghena le 
kweci ghena ya va kwete, ghena nya mbe ghena shɛ yaɗepe kwete. Mene mə 
pɛtɛa wəshia shɛhɛ kezha mbake nda berete ke Jikə ta ka Kriste. 

27Ma keɗe mbeli kageze ghena le kweci ghena ne, bake keɗema mahekene nza 
hɛ kageze, ama kwetere wəmbəa kwete geze kwete. Pa kwete wəndə kezha ncɛ 
nda ghena nya mbe ke mbeli. 

28Ma keɗema wəndə shɛ kancɛ nda ghena nya mbe ke mbeli ne, mba wəndəa 
shɛ kegeze ghena ta ŋkɛ kwa ɗema mbeli kafate nya ɗe ŋkɛ kageze, megela ma 
geze nda ŋkɛ ke ghəa ŋkɛ ba'a ke Shala. 

29Ma mbeli nyi kegeze ghena kelɛŋəa Shala ne, deke mbeli bake keɗema 
mahekene ka geze, nda newe zeweve ta ghena nya geze hɛ mbeli nyi ketene. 

30Ma kegeze nda ghena Shala ke kwete wəndə nya tagha laka kelɛŋə ne, pa 
wəndə nya keghate ghena kageze dzakwemte ŋa ŋkɛ. 

31Wərə yɛ pɛtɛ kageze ghena kelɛŋə, ama yayata wəndə te ŋa ŋkɛ və, yitea fave 
ba'a yitea mtsehe nda berete ŋkɛ ke yayata wəndə hwa tsene. 

32Ma mbeli nyi kegeze ghena nyi kese va Shala ne, keseyi berete nya ndeke nda 
Shala ke hɛ hɛ. 

33Kwa nza ŋkɛ kenza Shala kaShala nya kemene zlere we, ama Shala nya keve 
nda kwelɛŋe ke mbeli. Kala nya kemene geva mbe jikə ta mbelia Shala ne, 

34mba mi kegeze ghena kwa tsene geva yɛ. Hweŋkwa va hɛ kageze ghena we. 
Nda hɛ kahawe kala nya gezete wəsə mahalegə. 

35Ma keɗe hɛ ka'yɛwe ghena ne, va zhilia nci 'yɛwe hɛ ki ghɛa nci, kehi male 
kageze ghena hwa tsene we. 

36Na, va gheyɛ ghate nca ghena ta Shala na? Na, deke gheyɛ ka kelete ghena ta 
Shala na? 

37Ma keveyi ghəa ŋkɛ wəndə kande mɛ ŋkwa keɗema kawəndə nya kegeze 
ghena laka Sefəa Shala ne, nda ŋkɛ kaɗepe nahe ghena nyi rafete ŋayɛ 'ya kenza 
kaghena ta Nde sleke ŋkwa. 

38Ama keɗema ŋkɛ keɗepe tsagha ne, keɗepe ŋkɛ Shala perə we. 

39Ma tsagha gɛ ka kesaka meyɛ ɗa, səkwə mə ghə yitea kemave berete yɛ kageze 
ghena kelɛŋə, fɛama mbeli nyi kegeze kweci ghena yɛ ma, 

40ama mene mə yayata wəsə kala nya kehi ba'a le hweŋkwa ta ŋkɛ. 

1 Ka Korɛnte 15 

Same ta Kriste kwa kwele le mpi 

1Ka kesaka ma, kaɗe 'ya kazəzəte ŋayɛ Ghena kwatenca nya ganyɛ ta Yɛsə nya 
se 'ya kageze ŋayɛ. Nahe yɛ keyɛte, nahe yɛ kekeseve bake bake dzeve. 

2Ghena kwatenca nya ganyɛa shɛ nde tembele ŋayɛ kekeseve yɛ kala nya gezete 
ŋayɛ 'ya. Ma keɗema ŋkɛ kala nyagha ne, gəmə yɛ ta ŋayɛ. 

3Ma kwa ghate ta ghena nya gezete ŋayɛ 'ya, nya kemave 'ya le ghəa ɗa ne, nahe 
Kriste kemtenyɛ te jaɗafa ta ɓəmə kala nya gezete Ghena ta Shala, 

4pa mbeli lamte. Ma te kwa maheke ta hɛ ne, pa ŋkɛ same kwa kwele, kala nya 
gezete Ghena ta Shala. 

5Pa ncɛte nda geva ke Piyɛre kaghate, zhɛne, ke ka ghwene ta ŋkɛ meŋe 
bakeghəmbe. 

6Ma kwetere wəmbəa ŋkɛ, pa ncɛte nda geva ke ka kesaka ma za ma ke mcɛfe 
gwəmsə te ŋkwa nya kwetɛŋe, mba wəba ta nci teghweme pa tsetsenya, nahe 
kweci kempə. 

7Zhɛne, pa ncɛte nda geva ke Zhake, ɓiyitsa, ke ka ghwene ta Yɛsə Kriste pɛtɛ. 

8Ma kwa sebe ta nci kakwa keɗaŋe gɛ, pa ncɛte ɗa ghəa ŋkɛ, 'ya nya kala wəzege 
nya kabereɗe. 

9'Ya ya ɓɛhwɛ hwa mbeli nyi ghwenakɛ Yɛsə Kriste. Kehi kanza 'ya kande 
ghwene ta Yɛsə Kriste, va nya se 'ya kaghweze mɛ hwa Jikə ta ka Kriste nya 
kaŋa Shala we. 

10Ama va zlaɓa ta Shala nda se 'ya kanza kala nya. Te zlaɓa ta ŋkɛa shɛ ne, za 
ma 'ya menete slene ke kweci mbeli nyi ghwenakɛ Yɛsə pɛtɛ, ama 'ya nde 
menete we, zlaɓa ta Shala nya mbe 'ya. 

11Ya 'ya, ya ghenci ne, nya ya kaghena nya zlape ghen'yɛ, gheŋkɛa shɛ yayɛte yɛ 
perə. 

Same ta ɓəmə kwa kwele le mpi 

12Ma ghena nya geze ghen'yɛ ne, nahe Shala kekelakame Yɛsə kwa kwele le mpi. 
Tsema se nde nda geze kweci mbelia ŋayɛ kaɗema mbeli kasame kwa kwele le 
mpi wa? 

13Ma kasamema mbelia kwahɛɗi kwa kwele ne, nza kesame Kriste perə we. 

14Ma ya kaɗema Kriste kesame kwa kwele ne, nza gəmə ghena nya zlape 
ghen'yɛ, gəmə ghena nya yɛte yɛ perə. 

15Nza katseŋwə fete nya neghate n'yɛ yitea Shala, kwa geze n'yɛ nahe ŋkɛ 
kekelakame Kriste kwa kwele le mpi. Ma ya kaɗema mbelia kwahɛɗi kasame 
kwa kwele ne, kekelakame Kriste Shala perə we. 

16Ma ya kasamema mbelia kwahɛɗi kwa kwele, nza kasame Kriste we. 

17Ma ya kaɗema Kriste kesame ne, gəmə yɛ ta ŋayɛ, mba yɛ bətə mbe jaɗafa ta 
ŋayɛ. 

18Ma tsagha nde ne, bətə mbeli nyi kempə mpə nyi keyɛte Kriste. 

19Ma kenza nde deke yitea nza ta ɓəmə te hɛɗi nya vate ghə gheɓəmə te Kriste 
ne, nza kwele ma tenza ŋa ɓəmə dɛdiwəɓa ke ŋa kweci mbeli pɛtɛ. 

20Ama kaganda ne, nahe Kriste kesame kwa kwele le mpi, gheŋkɛ nde ghate nda 
hweŋkwa ke kweci mbeli nyi kempə mpə kasame kwa kwele le mpi kala 
gheŋkɛ. 

21Kala nya se mte laka wəndə kwetɛŋe ne, tsagha se same kwa kwele le mpi 
laka wəndə kwetɛŋe perə. 

22Kala nya mpə mbeli pɛtɛ laka nza jikə le Adam ne, tsagha kemave mpi mbeli 
pɛtɛ laka nza jikə le Kriste. 

23Ama yayata wəndə te ŋa ŋkɛ ŋkwa, Kriste ya kande ghate mbeli pɛtɛ, zhɛne, 
mbeli nyi ketenza kaŋa ŋkɛ te veci nya tese ŋkɛ. 

24Ma kwa sebe ta ŋkɛ ne, katekiɗi hɛɗi, pɛtɛ teza sebe Kriste te yayata meghe, 
mbeli nyi te ghə ba'a yayata berete, vəa ŋkwa nya ve Meghea ŋkɛ ŋkɛ mbe dzeve 
ta Shala Yita. 

25Kwa nza ŋkɛ nda Kriste kamene meghe pa te və nya teŋkame ka ghema ta ŋkɛ 
Shala mbe seɗa ta ŋkɛ. 

26Ma nde keɗaŋe ta nde jaga ta ŋkɛ nya teza sebe ŋkɛ te ne, gheŋkɛ mte. 

27Kwa nza ŋkɛ ma ke Ghena ta Shala gezete: «Nahe Shala keŋkeɗeyi pɛtɛa wəshi 
mbe seɗa ta ŋkɛ.» Ama nahe gezete geva dazhɛ dazhɛ mbe ghena nya kaɗema 
Shala kenza mbe «pɛtɛa wəshi» nyi mbe seɗa ta Kriste. 

28Ama vəa ŋkwa nya veyi geva pɛtɛa wəshi mbe seɗa ta ŋkɛ ne, gheŋkɛ nya 
kaWəzege ta Shala nde tenza mbe seɗa ta Nde dapave nda pɛtɛa wəshi. Tsagha 
gɛ katenza Shala te ghəa pɛtɛa wəshi. 

29Zəzəte mə ghena ta mbeli nyi kemene nda batɛme ke ghəa nci te zhia mbeli 
nyi kempə mpə, le wa kete hɛ ŋkɛ wa? Ma ya kaganda ɗema mbeli nyi kempə 
mpə kasame kwa kwele ne, kezha wa mene nda batɛme hɛ ke ghəa nci kezha 
hɛ tsagha wa? 

30Ghen'yɛ perə ne, va wa nza n'yɛ mbasa mbasa kaza keveci keveci wa? 

31Ka kesaka meyɛ ɗa, mbasa mbasa va mte nza 'ya keveci keveci. Kaganda ne, 
ma 'ya sha gheyɛ: gheyɛ yafege 'ya le mbe nza ta ɓəmə mbe Yɛsə Kriste Nde 
sleke ɓəmə. 

32Ma ya kala zəzə ta wəndə ŋelɛ ne, wa yaketekɛ ɗa mpa nya mpate 'ya le yɛ 
deghwava teke mbe Ɛfɛze wa? Nda kaɗema mbelia kwahɛɗi kasame kwa kwele 

le mpi ne, zeme ɓəmə wəshi kezeme ba'a sa ɓəmə wəshi kesa, kwa nza ŋkɛ 
katempə gheɓəmə hendɛ, kala nya geze kwete ghena ŋela. 

33Mba yɛ keghwete ghəa ŋayɛ: «Ka mcɛhɛ nyi ndiremi ndiremia mehele kabeze 
mehele ganji.» 

34Kese mə mehele, mba yɛ kemene jaɗafa. Kwa nza ŋkɛ kezha ve ŋayɛ hawe 
geze ŋayɛ 'ya: keɗepe Shala kweci mbeli hwa gheyɛ. 

Geva ta mbeli nyi kesame kwa kwele 

35Nda kwete ma ke kwete wəndə sha te'yɛwe: Tsema same mbeli kwa kwele 
wa? Tsema tenza geva ta nci wa? 

36Gezhi na! Ma ketsawete wəsə na ne, nda wəsəa shɛ kamte nda tepese ŋkɛ. 

37Ma wəsə nya tsawe na ne, dəŋwəa ŋkɛ ŋkɛ we, ama deke ya ta ŋkɛ, ŋa ha 
keɗema ŋa kwete wəsə. 

38Shala nde ve nda pa ta geva ke yayata wəsə ketsawe kala nya ɗe ŋkɛ. Keghə 
keghə pate geva ta felehwe ta pɛtɛa wəshi ŋkɛ. 

39Geva ta wəshi nyi nza sli te ne, keyipə hɛ pɛtɛ we. Keghə keghə geva ta mbeli 
le ŋa wəshi keseɗa, keghə keghə ŋa wəshi nyi kezlə le ŋa yɛ kelepe. 

40Kweci shɛ geva ya shɛ pelɛ ghweme, kweci ya shɛ te hɛɗi, keghə keghə ndeɗea 
nci. 

41Keghə keghə ndeɗea yɛ veci, ŋa tere le ŋa yɛ saseregwa. Ya yɛ saseregwa ne, 
keghə keghə ndeɗea nci perə. 

42Tsagha tenza same ta mbeli kwa kwele le mpi. Kada geva ta wəndə nya kemte. 
Ma vəa ŋkwa nya tesame ŋkɛ kwa kwele ne, katezhɛne ŋkɛ kada we. 

43Ma kwa lamte mbeli kwa kwele ne, kendireminyɛ ŋkɛ, berete ve we, ama kwa 
same ŋkɛ kwa kwele ne, ganyɛke ŋkɛ, berete ya ve. 

44Ma kwa veyi ŋkɛ mbeli kwa hɛɗi ne, nahe ŋkɛ kenza kageva, ma vəa ŋkwa nya 
tesame ŋkɛ le mpi ne, katenza ŋkɛ kageva nya nza Sefəa Shala mbe. Ma geva 
nya kasli ya shɛ ne, geva nya nza Sefəa Shala mbe ya shɛ perə. 

45Kwa nza ŋkɛ ma ke Ghena ta Shala: Nahe Adam, nde ghate ta wəndə 
kezhɛrenyɛ kawəndə nya nza mpi hwe, ama Adam nde keɗaŋe ne, gheŋkɛ ya 
kawəndə nya nza Sefəa Shala mbe, nya keve nda mpi ke mbeli. 

46Wəndə nya ɗema Sefəa Shala hwe nde se mpelɛa we, ama nya nza mpi hwe. 
Kwetere wəmbə se nya nza Sefəa Shala hwe. 

47Ma Adam nde ghate ne, le keləwəa hɛɗi pate ŋkɛ Shala, ama Adam nde bake 
ne, sawa pelɛ ghweme ŋkɛ. 

48Ma mbeli nyi te hɛɗi ne, yipə yipə hɛ le Adam nya keshave mbe hɛɗi. Ma mbeli 
nyi kesawa pelɛ ghweme ne, yipə yipə hɛ le wəndə nya kesawa pelɛ ghweme. 

49Ma kala nya nza gheɓəmə yipə yipə le wəndə nya kepate geva le hɛɗi ne, 
tsagha teyipə geva gheɓəmə le nya kesawa pelɛ ghweme perə. 

50Ka kesaka meyɛ ɗa, wa nya ghena nya ɗe 'ya kageze nya: ma slia geva ba'a 
mimi ne, kazeme ghɛ hɛ yitea Meghea Shala we. Ma wəsə nya kedaɗə ne, 
kazeme ghɛ ŋkɛ yitea wəsə nya keɗema kadaɗə we. 

51'Ya katencɛ ŋayɛ ghena nya tewəfərə: katempə gheɓəmə pɛtɛ we, ama pɛtɛ 
tezhɛre geva gheɓəmə. 

52Kata kata temene geva ŋkɛ kala metɛ ta ntsə, kwa vɛte geva veke kwa keɗaŋe. 
Kaganda ne, katevɛ geva veke. Tagha gɛ, katesame mbelia kwahɛɗi kwa kwele 
kezha mpi nya keɗema kakiɗi, ama gheɓəmə ne, katezhɛre gheɓəmə pɛtɛa 
ɓəmə. 

53Nda wəsə nya kedaɗə kaseɗaghe nya kedaɗəma, nda wəsə nya ketemte 
kaseɗaghe nya kemtema. 

54Ma vecia shɛ, kateseɗe wəsə nya kedaɗəma wəsə nya kedaɗə, kateseɗe wəsə 
nya ketemtema wəsə nya kemte. Tagha gɛ, kateyipə geva ghena nya gezete 
Ghena ta Shala: «Nahe sebe keza te mte, nahe hərə ŋkwa kenza fate fate.» 

55Wa mte, tema hərə ŋkwa ta ŋa gɛ wa? Wa mte, tema have ta ŋa wa? 

56Jaɗafa ya kahave ta mte, wəsə mahalegə ya kaberete ta jaɗafa perə. 

57Hana ke gheɓəmə sha Shala nya kendeke ɓəmə berete kehərə ŋkwa laka Nde 
sleke ɓəmə Yɛsə Kriste. 

58Vatse ka kesaka meyɛ ɗa, nza mə le berete, mba yɛ kebare bare, mbake mə 
mene slene ta Shala keveci keveci, kwa nza ŋkɛ nahe yɛ keɗepe kaɗema hwepe 
ghə ta ŋayɛ kenza gəmə mbe nza ta ŋayɛ jikə le Nde sleke ŋkwa. 

1 Ka Korɛnte 16 

Tsehe ta wəshi kezha Jikə ta ka Kriste 

1Te ghena ta tsehe nda wəshi ke mbelia Shala nyi mbe Zhɛrəzalɛm ne, menete 
mə kala nya gezete nda 'ya ke Jikə ta ka Kriste nya mbe Galate. 

2Kedemase kedemase ne, ve cɛdɛ yayata wəndəa ŋayɛ kala berete ta ŋkɛ te ŋa 
ŋkɛ ŋkwa ki ghɛ, yitea ɗema kaneghe se ta ɗa kezha tsene wəshi. 

3Ma vəa ŋkwa nya tentsehe 'ya ne, kateghwene mbeli nyi tsehave yɛ 'ya 
kadzeme Zhɛrəzalɛm le palepa kezha keleghe wəshi nyi tsenete yɛ. 

4Ma kenakɛ 'ya nahe ŋkɛ kehite geva kadzeme 'ya ne, katedzeme 'ya le hɛ. 



2119 

 

 
Ghena ta Shala 

Kapsiki DC Bible 
©2012 Alliance Biblique du Cameroun and Bible Society of Cameroon. 

 

 
 

 

Wəshi nyi temene Pol 

5Katelə 'ya sha gheyɛ dzeme laka Masɛdowane, kwa nza ŋkɛ katejive 'ya mbe. 

6Ya kwete katetemə 'ya hwa gheyɛ, ya kwete tagha tenza 'ya nda kiɗi feghwe. 
Gheyɛ ka tekemane ɗa kajive mbe kema te ŋkwa nya telə 'ya tsagha. 

7Kwa nza ŋkɛ deke newe yaɗe 'ya kanewe ŋayɛ vəa ŋkwa nya dzeghwa 'ya we, 
ama keɗe Shala ne, katetemə 'ya hwa gheyɛ. 

8Ama tsetsenya ne, nahe 'ya kezəzəte kantishɛ mbe Ɛfɛze hwa'a mɛa Pantekote. 

9Kwa nza ŋkɛ nahe hweŋkwa keghwenemte ɗa geva kamene slene nya wəba 
teke, ya kwela nza ka ghema ta ɗa kwele kwele. 

10Kese Timotɛ sha gheyɛ ne, kemaneve mə ŋkɛ le zlama, kwa nza ŋkɛ nde mene 
slene ta Nde sleke ŋkwa ŋkɛ kala 'ya. 

11Mba mbeli keyiɗə ŋkɛ. Ama kemanakɛ mə ŋkɛ le wəshi mbe dzeghwa ta ŋkɛ 
nda se ŋkɛ sha 'ya, kwa nza ŋkɛ neghe yaneghe ghen'yɛ le ka kesaka ma nyi 
teke. 

12Ma wəza meyɛ ɓəmə Apolos ne, mbe mtsehe nda berete 'ya kwele kwele 
kezha lə ŋkɛ sha gheyɛ le kweci ka kesaka ma, kezəzəte ŋkɛ kaba we. Katelə ŋkɛ 
kesləyi və ŋkɛ. 

Ghena kwa keɗaŋe ba'a njiŋwe ŋkwa 

13Nza mə ɗeke ɗeke, nza mə le berete mbe yɛ, hwepe mə ghə, nza mə le berete. 

14Mene mə yayata wəsə le ɗe. 

15Mba kwete ghena va 'ya kageze ŋayɛ ka kesaka ma, nahe yɛ keɗepe yɛ 
Stɛfanas le mbelia ŋkɛ ka ghate kazele ghena ta Yɛsə mbe Grɛse. Kwele kwele 
kemanakɛ mbelia Shala hɛ mbe. 

16Fa nda mə ghena ke mbeli nyi kala nyi ba'a mbeli nyi kemene slene tsape 
tsape le hɛ. 

17Fare fare wənəa ɗa yitea se ta Stɛfanas, Fortənatəs ba'a Akaykəs, nahe hɛ 
kedzete zhia ŋayɛ kwa ɗema yɛ teke. 

18Nahe hɛ kegweɗakwete ɗa wənəa ɗa kala nya gweɗakwete ŋayɛ ŋa ŋayɛ hɛ 
perə. Hawe mə va mbeli nyi kala hɛ. 

19Kanjiŋwe ŋayɛ Jikə ta ka Kriste nyi mbe Azi, kanjiŋwe ŋayɛ yɛ Akilas le Prisile 
ba'a ka Kriste nyi ketsene geva ki ghɛa nci. 

20Pɛtɛa ka kesaka ma nyi teke kanjiŋwe ŋayɛ. Njiŋwakɛ mə ghəa ŋayɛ le zlama 
kala ka mama. 

21Le dzeve ta ɗa rafete ghena nyi 'ya, 'ya Pol nya kenjiŋwe ŋayɛ. 



2120 

 

 
Ghena ta Shala 

Kapsiki DC Bible 
©2012 Alliance Biblique du Cameroun and Bible Society of Cameroon. 

 

 
 

 

22Ma keɗema Nde sleke ŋkwa wəndə ne, nza wəndəa shɛ kande bezla bezla. 
Maranata, geze ta ŋkɛ, nde, Nde sleke ŋkwa. 

23Nza zlaɓa ta Nde sleke ŋkwa Yɛsə le gheyɛ. 

24Kaɗe ŋayɛ 'ya pɛtɛa mbe Yɛsə Kriste. 

2 Ka Korɛnte 

2 Ka Korɛnte 1 

Pol kanjiŋwe ŋkwa 

1Se va Pol nya kande ghwene ta Yɛsə Kriste laka ɗe ta Shala ba'a se va Timotɛ, 
wəza meyɛ ɓəmə, ke Jikə ta ka Kriste nya kaŋa Shala mbe Korɛnte ba'a ke pɛtɛa 
mbelia Shala nyi te hɛɗia Akay pɛtɛ. 

2Pa Shala Yiteyɛ ɓəmə ba'a Nde sleke ŋkwa Yɛsə Kriste ndeke ŋayɛ kwelɛŋe 
ba'a zlaɓa. 

Pol katsa nda ŋ'wese ke Shala 

3Tsahe ɓəmə Shala, Yitenyɛa Nde sleke ɓəmə Yɛsə Kriste, Yita nde zhɛ heli yitea 
mbeli, Shala nya kegweɗakwe nda wənə ke mbeli keveci keveci. 

4Gheŋkɛ nde kemane ɓəmə mbe pɛtɛa yaka nyi sa gheɓəmə, kezha kemane 
kweci mbeli nyi kesa yaka shɛ le ghena nya kegweɗakwe ŋkwa nya kemave mə 
va Shala. 

5Kala nya nza yaka ta Kriste kwele kwele kezha gheɓə, tsagha nza gweɗakwe ta 
wənəa ŋkɛ kwele kwele kezha gheɓəmə. 

6Ma kenza n'yɛ kasa yaka ne, nahe ŋkɛ kenza kezha kemave gweɗakwe yɛ ba'a 
kezha mbele yɛ. Ma kekemave gweɗakwe n'yɛ ne, nahe ŋkɛ kenza kezha 
gweɗakwe ŋayɛ yitea səwə yaka nyi səwə ghen'yɛ yɛ. 

7Kaganda ne, nahe n'yɛ kenza le gezleŋema ghə laka gheyɛ. Ma kwa nza ŋkɛ 
nahe yɛ kenza mbe yaka ta n'yɛ ne, nahe yɛ kenza mbe gweɗakwe ta wənəa n'yɛ 
perə. 

8Ka kesaka ma, kaɗe n'yɛ kancɛ ŋayɛ ghena nya dzawe nya kemenete n'yɛ geva 
mbe Azi. Ɗaŋe ɗaŋe dzawea shɛ kənəa ghen'yɛ za ma ke berete ta n'yɛ, bətə 
tenza mpia n'yɛ, ke ghen'yɛ te vecia shɛ. 

9Kala mbeli nyi telə mbeli kampə newe ghəa n'yɛ ghen'yɛ te vecia shɛ. Ma nda 
menete n'yɛ geva ŋkɛ tsagha ne, kezha ɗema n'yɛ kaɓela ŋa n'yɛ berete, yitea 
ŋa Shala nya kekele mbeli same kwa kwele le mpi. 

10Gheŋkɛ nde mbelete n'yɛ va mtea shɛ vəa ŋkwa shɛ, kaganda, gheŋkɛ nde 
tembele n'yɛ zhɛkwa ve, mbe veyi zəzə ta n'yɛ n'yɛ katembele n'yɛ ŋkɛ ve 
zhɛkwa. 

11Tsagha tekemane n'yɛ yɛ le səkwə ghə ta ŋayɛ. Ma tsagha ne, katefa səkwə 
ghə ta mbeli kwele kwele Shala kezha ghen'yɛ, katezhɛre geva səkwə ghəa shɛ 
kahana nya tsa nda mbeli ke Shala te mbele ta n'yɛ. 

Pol kabelewə dzeghwa ta ŋkɛ 

12Wa nya wəsə nya fege ghen'yɛ te nya: mehele ta n'yɛ nde ncɛ n'yɛ megela nza 
ta n'yɛ hwa mbeli te yayata ŋkwa, halama hwa gheyɛ le gwedə ba'a kaganda 
nya kese va Shala, laka ntsehwelea wəndə ŋelɛ menete ghen'yɛ we, ama laka 
zlaɓa ta Shala. 

13Kwete ghena shɛ mbe palepa ta n'yɛ we, deke ghena nya jaŋga yɛ ba'a nya 
fate yɛ. Ma zəzə 'ya ne, pɛtɛ tefa ghena nya yɛ, 

14kwa nza ŋkɛ nahe yɛ kefave bela ta ghena ta n'yɛ: wərə yɛ kafege le ghen'yɛ 
tsetsenya kala nya tefege n'yɛ te gheyɛ veci nya tese Yɛsə Kriste. 

15Te wəsə nya kala nya nda ɗema 'ya kaghazlənə va lə sha gheyɛ, kezha kemave 
zlaɓa ta Shala yɛ kakwa bake zhigə, 

16nahe 'ya kezəzəte lə sha gheyɛ nda dzeme Masɛdowane 'ya, kwa sebe ta ŋkɛ, 
katezhɛne geva 'ya kase sha gheyɛ. Ma tsagha ne, katekemane ɗa yɛ kadzembe 
Zhəwdɛ. 

17Ma kemenete 'ya kala nya ne, kala wəndə nya ɗema ghə ve menete 'ya na? Na, 
kala nya mene mbeli nyi te hɛɗi zəzəte 'ya na? Ma tsagha ne, bake tenza ghena 
va 'ya, E'e ba'a Ewə. 

18Shala nde negha fete yitea 'ya. Kenza ghena nya gezete ŋayɛ 'ya kaE'e ba'a 
kaEwə we. 

19Ma Yɛsə Kriste, Wəzege ta Shala nya ncɛte ŋayɛ ghen'yɛ le Silas ba'a Timotɛ 
ne, ghena kezhɛne E'e ba'a Ewə ŋkɛ we, ama E'e ŋkɛ nahe. 

20Gheŋkɛ ya kaE'e nya keve ɓəmə ghena nya meɗeyi nda Shala ke mbeli vəashi. 
Laka gheŋkɛ geze nda Amɛn gheɓəmə ke Shala kezha zləvəa ŋkɛ. 

21Shala le ghəa ŋkɛ nde ve n'yɛ berete le gheyɛ laka Kriste. Gheŋkɛ nde veyi n'yɛ 
tekeleke. 

22Gheŋkɛ nde rafeyi sləa ŋkɛ te ghen'yɛ ba'a nde viɗikɛ wənəa n'yɛ le Sefəa ŋkɛ 
kawəsə ganyɛ nya wəmbə n'yɛ ŋkɛ. 

23Shala nde negha fete yitea 'ya. Gheŋkɛ nde meha ghwə te 'ya keslate tseŋwə 
'ya. Va nya zhɛ ɗa heli yitea gheyɛ nda ɗema 'ya dzembe Korɛnte zhɛkwa. 

24Kaɗe n'yɛ kageze ŋayɛ ghena nya teyɛ yɛ le berete we, va nya nza ŋkɛ bake 
bake dzeve keseve yɛ ta ŋayɛ yɛ, ama kaɗe ghen'yɛ kakemane ŋayɛ nda nza yɛ 
megela. 

2 Ka Korɛnte 2 

1Wa nya ghena nya tarete 'ya kamene nya: kazhɛkwa 'ya se sha gheyɛ, yagha 
'ya kamtsehete ŋayɛ zhɛ ta wənəa ŋayɛ we. 

2Ma kelə 'ya kabezemte ŋayɛ wənə ne, wa nde teve ɗa zlama keɗema mbeli nyi 
bezemte nda wənəa nci 'ya wa? 

3Vatse rafave ŋayɛ 'ya, ma nda ləma 'ya sha gheyɛ, kezha ɗema 'ya kaheɗe kema 
va mbeli nyi neghe zlama 'ya va hɛ. Fate teɗepe 'ya: ma kekemave zlama 'ya ne, 
zlama ya va gheyɛ pɛtɛ perə. 

4Ma palepa nya rafave ŋayɛ nya 'ya kaghate ne, le nehwene kwa ntsə ba'a le 
taze ta mehele 'ya vəa ŋkwa shɛ. Kezha ve ŋayɛ heɗe kema nda menete 'ya kala 
nya we, ama yitea ɗepe yɛ kala mze ɗe ŋayɛ 'ya. 

Kele nde beze ghena seyi te wənə 

5Ma kebezemte nda wənə kwete wəndə ke mbeli ne, ke 'ya bezemte ɗa ŋkɛ we, 
ama ke gheyɛ pɛtɛ bezemte nda ŋkɛ. Mba yɛ kembate mbe te. 

6Kaŋa wəndəa shɛ ne, wərə fete nya ndeke nda tsene ta ŋayɛ. 

7Vatse tsetsenya gɛ, kelemte nda mə ghena shɛ te wənəa ŋayɛ ɓetekə, 
gweɗakwete nda mə wənəa ŋkɛ, yagha ŋkɛ kaheɗe kema kwele ma ke berete 
ta ŋkɛ. 

8Vatse səkwə ŋayɛ 'ya yitea ncɛ nda ɗe ta ŋayɛ yɛ ke wəndəa shɛ. 

9Ma nda rafave ŋayɛ palepa 'ya ne, kezha newe berete ta ŋayɛ kenza nde kafa 
ghena nya gezete ŋayɛ 'ya yɛ. 

10Ma kekelemte ghena nya bezemte ŋayɛ wəndə yɛ te wənə, nahe 'ya kekelemte 
perə. Ma kekelemte 'ya te wənəa ɗa perə, nahe 'ya kemenete kezha gheyɛ kwa 
kema ta Kriste. 

11Ma tsagha ne, kateghwete ɓəmə Satan we, kwa nza ŋkɛ nahe gheɓəmə keɗepe 
yɛ zəzə ta ŋkɛ megela. 

Yirə ta Pol mbe Trowas 

12Hwa'a 'ya mbe Trowas yitea geze nda Ghena kwatenca nya ganyɛ ta Kriste ke 
mbeli. Nahe Nde sleke ŋkwa kepelave ɗa hweŋkwa waɗe yitea slene ta ŋkɛ. 

13Ama keyirə yirə 'ya kwa begemema 'ya le wəza meyɛ ɓəmə Tite. Vatse slə ɗa 
'ya kadzembe Masɛdowane kwa njiŋwakɛ ka Trowas 'ya. 

Hərə ŋkwa laka Yɛsə 

14Hana ke gheɓəmə sha Shala. Kehɛ kehɛ heka ɓəmə ŋkɛ kadzeghwa mbe hərə 
ŋkwa ta ŋkɛ, va nya nza gheɓəmə jikə le Kriste. Laka gheɓəmə ne, dzasle ŋkwa 
va ghena ta Yɛsə kala 'wərdə nya kezəŋwə megela. 

15Kaganda ne, kala 'wərdə nya ve nda Kriste ke Shala gheɓəmə. Tsagha nza 
gheɓəmə sha mbeli nyi keteza ba'a nyi ketembele. 

16Sha nyi kezanji ne, zəŋwəa mte ŋkɛ kezha mpə hɛ. Ma sha mbeli nyi kembele 
mbele ne, zəŋwəa mpi ŋkɛ kezha nza hɛ le mpi. Wa nde menete slene nya kala 
nya wa? 

17Kenza gheɓəmə kala kweci mbeli nyi kemene fəli le ghena ta Shala we, 
kawəfərə ghena ganyɛ gheɓəmə we. Ghena nya kese va Shala yageze gheɓəmə. 
Kwa kema ta ŋkɛ geze kaganda gheɓəmə, kala mbeli nyi kemene nda slene ke 
Kriste. 

2 Ka Korɛnte 3 

Ka mene slene ta jikə geva mɛnɛfɛ 

1Ghen'yɛ kazhɛne kave ghəa n'yɛ te kema na? Nahe n'yɛ kehi kala kweci mbeli 
karafe ŋayɛ palepa yitea ncɛ ŋayɛ ghəa n'yɛ na? Na, gheyɛ ka rafe n'yɛ kala 
nyagha na? 

2Gheyɛ ya kapalepa ta n'yɛ, nya kerafeyi geva kwa wənəa n'yɛ, nya ɗepete ba'a 
nya jaŋgate mbeli pɛtɛ. 

3Kaganda ne, gheyɛ ya kapalepa nya rafete Kriste laka ghen'yɛ. Kerafete geva le 
yirə we, ama le Sefəa Shala nya teghweme. Kenza te pelɛ nyi slapesla slapesla 
tsaslate geva ŋkɛ we, ama dzeyi kwa yɛ wənəa mbeli. 

4Ma nda geze ghen'yɛ kala nya ne, va nya ɗema ghen'yɛ kaghazlənə va nza kwa 
kema ta Shala te zlaɓa ta Kriste. 

5Kamenete slene nya ghen'yɛ le ghəa n'yɛ we, ama va Shala se berete ta n'yɛ. 

6Gheŋkɛ nde ndeke n'yɛ berete kezha mene slene ta jikə geva mɛnɛfɛ nya 
kesema laka wəsə mahalegə nya kerafete geva vəashi, ama laka Sefəa Shala. 
Pesle yapesle ŋkwa wəsə mahalegə nya kerafete geva vəashi, ama Sefəa Shala 
ne, mpi yave nda ŋkɛ ke mbeli. 

7Nahe wəsə mahalegə ketsaslate geva kerafe kerafe te pelɛ nyi slapesla slapesla 
ba'a nahe zləvəa Shala kencɛte geva te vecia shɛ. Kaɓele kema ta Moyize kala 
veci, shaŋe ka Israyɛl kanewe va ɓele ta ŋkɛ, ndagwara katekiɗi ɓele ta ŋkɛa 
shɛ. Ma ya nahe wəsə mahalegə nya nza slene ta ŋkɛ kakele mte kase kencɛte 
geva kala nya ne, 

8tsema tenza kwelea zləvəa slene nya mene wəndə le Sefəa Shala tsagha wa? 

9Ma slene nya keve nda fete kemte ke mbeli kanza zləvə te ne, halama slene nya 
keve mbeli tiɗiɗi kwa kema ta Shala na? 

10Ma zləvə nya vəashi ne, wəsə ŋkɛ yitea nya tsetsenya we. Zləvə ma te nya 
tsetsenya zhɛkwa. 

11Ma kenakɛ zləvəa wəsə nya keɗema katemə mbeli ne, za ma tenewe zləvəa 
nya keɗema kakiɗi hɛ. 

12Le ve ghə nya kala nya ne, nahe gheɓəmə kendeke nda ghə fate fate. 

13Kala Moyize nya kedəpəte kema ta ŋkɛ nya keɓele le zlave yagha ka Zhəwif 
tenakɛ kiɗi ta ɓelea shɛ mene gheɓəmə we. 

14Ama shaŋe hɛ kafa ghena shɛ, pa tsetsenya, kala wəsə nya le zlavea shɛ dəpəte 
geva ɗepe wəsəa nci kwa jaŋga kwa ghate ta jikə geva hɛ. Deke kejikəte geva 
wəndə le Yɛsə nda nza zlavea shɛ kakiɗinyɛ. 

15Ya ɓeshi, kwa jaŋga ghena ta Moyize hɛ ne, tedəpə ɗepe wəsə ta nci va zlavea 
shɛ. 

16Ma wəndə nya kezhɛre geva kalə sha Nde sleke ŋkwa ne, nahe zlavea shɛ 
kekelemte geva kala nya gezete Ghena ta Shala. 

17Ma Nde sleke ŋkwa ne, gheŋkɛ Sefəa ŋkɛ. Ma te ŋkwa nya nza Sefəa Nde sleke 
ŋkwa ne, kamamza nza wəndə. 

18Gheɓəmə pɛtɛ, nahe zlave kekelemte geva kwa kema ta ɓəmə, kanewe zləvəa 
Nde sleke ŋkwa gheɓəmə, kanewe zləvəa shɛ mbeli laka gheɓəmə kala wəsə 
nya kwa deraŋgale. Nahe pa ta ɓəmə kezhɛrenyɛ, yipə yipə nza gheɓəmə le Nde 
sleke ŋkwa. Tsagha jive zləvəa ɓəmə mbe kema mbe kema. Tsetse slene nya 
mene Sefəa Shala mbe gheɓəmə. 

2 Ka Korɛnte 4 

Nza ta Kriste mbe slene ta ka ghwene ta ŋkɛ 

1Shala le ndeɗea mehele ta ŋkɛ nde dapave n'yɛ slene ta ŋkɛ, vatse hwepe ghə 
ghen'yɛ yite. 

2Nahe n'yɛ kesərəakɛ slene nyi mene mbeli tewəfərə ba'a ghena hawe, le 
ntsehwele mene slene ghen'yɛ we, kazhɛrete ghena ta Shala n'yɛ tekeleke we. 
Ama kaganda ta ghena ta ŋkɛ yancɛ nda n'yɛ ke mbeli dazhɛ dazhɛ, kezha 
keseve mehele mbeli pɛtɛ kwa kema ta Shala. 

3Ma nda tewəfərə Ghena kwatenca nya ganyɛ nya zlape ghen'yɛ ne, deke sha 
mbeli nyi keza za nza ŋkɛ tewəfərə. 

4Kayɛ ghena shɛ hɛ va nya ghwələpəmte ɗepe wəsəa nci gətəli nya kesleke 
ŋkwa nya te hɛɗi we. Tsagha menete ŋkɛ yitea ɗema hɛ kafa Ghena kwatenca 
nya ganyɛ nya kewaŋe nda ŋkwa ke mbeli. Ghena shɛ nde ncɛ zləvəa Kriste, nya 
kapa ta Shala le ghəa ŋkɛ. 

5Ghena ta ghəa n'yɛ yazlape ghen'yɛ we, ama ŋa Yɛsə Kriste nya kaNde sleke 
ŋkwa. Ma ghen'yɛ le ŋa n'yɛ ne, kaka mene ŋayɛ slene nza ghen'yɛ 
tewəmbəreke Yɛsə. 

6Ma ke Shala gezete: «Ɓelete geva waŋe mbe ŋkwesle.» Gheŋkɛ le ghəa ŋkɛ nde 
waŋete ŋkwa nya mbe wənəa n'yɛ, yitea ɗepe zləvəa ŋkɛ nya keɓele kwa kema 
ta Kriste n'yɛ. 

7Ama ghen'yɛ nyi kekele wəsə nya nza shɛ zləvə te ne, kala dəghwə rekɛ 
ghen'yɛ, yitea ɗepe mbeli va Shala se berete ta n'yɛ, kaɗema va ghen'yɛ. 

8Kwele kwele sa n'yɛ yaka mbeli, ama shaŋe ghen'yɛ kampə, kataze n'yɛ mehele 
mbeli, ama kenza n'yɛ keyirə yirə we. 

9Kaghweze mɛ mbeli hwa ghen'yɛ, ama kesərəakɛ n'yɛ Shala we, kawele n'yɛ 
mbeli, ama shaŋe hɛ va hərə n'yɛ. 

10Keveci keveci dzeghwa ghen'yɛ le mte ta Yɛsə mbe geva ta n'yɛ kezha baŋe 
mpia ŋkɛ kancɛte geva mbe geva ta n'yɛ perə. 

11Keveci keveci nza n'yɛ mbe dzeve ta mte tewəmbəreke Yɛsə, ghen'yɛ nyi 
teghweme, kezha ncɛte geva mpia Yɛsə mbe geva ta n'yɛ nya ketemte. 

12Ma kamene slene ta ŋkɛ mte mbe geva ta n'yɛ ne, kamene ŋa ŋkɛ mpi mbe 
gheyɛ. 

13Ma ke rafete geva: «Nahe 'ya keyɛhwe, vatse gezete ghena 'ya.» Tsagha 
ghen'yɛ ɓiyitsa, va Sefəa Shala se yɛa shɛ, kwa yɛhwe ghen'yɛ nda geze ghena 
n'yɛ. 

14Kwa nza ŋkɛ nahe n'yɛ keɗepe Shala nya kekelakame Nde sleke ŋkwa Yɛsə 
same kwa kwele, gheŋkɛ nde tefə n'yɛ same kwa perə le Yɛsə, kateve ɓəmə ŋkɛ 
le gheyɛ terasle yite. 

15Kezha gheyɛ mene n'yɛ geva pɛtɛa wəshia shɛhɛ, kezha kekave kweci mbeli 
zlaɓa ta Shala, nda mbake geva mbeli kwele kwele katsa nda hana ba'a katsahe 
ŋkɛ. 

Nza ta wəndəa Yɛsə 

16Vatse ɗema n'yɛ kasərəakɛ hwepe ghə. Ya geva ta n'yɛ nza kakiɗinyɛ ne, 
kazhɛre mehele ta n'yɛ kamɛnɛfɛ keveci keveci. 

17Nahe yaka nyi sa n'yɛ tsetsenya kenza kɛfe kɛfe yitea zləvə nya wəba ba'a 
kaghala ghala nyi hi n'yɛ yaka shɛhɛ. 

18Wəshi nyi newe mbeli yavate ntsə n'yɛ te hɛ we, ama wəshi nyi ɗema mbeli 
kanakɛ. Katemə wəsə nya newe mbeli we, ama wəsə nya newema mbeli nde 
nza kaghala ghala. 

2 Ka Korɛnte 5 

1Nahe n'yɛ keɗepe, ya kwela kiɗinyɛ nza ta n'yɛ nya teke te hɛɗi nya kacɛ 
lekwesa, geze ta ŋkɛ, geva ta n'yɛ ne, nahe Shala kehite n'yɛ kwete ghɛ pelɛ 
ghweme. Gheŋkɛ nde ŋate ghɛa shɛ le ghəa ŋkɛ, kenza kawəndə we, kaghala 
ghala tenza ghɛa shɛ. 

2Ma kwa nza n'yɛ te hɛɗi kaba ne, kaŋələvə ghen'yɛ, kazləmə zləmə n'yɛ yitea 
seɗe ghɛa n'yɛ nya pelɛ ghweme kadzeghəa nya tsetsenya, 

3nda newe n'yɛ mbeli kala mbeli nyi nza wəsə kənə, kaɗema mederelaŋe. 

4Ma kwa nza n'yɛ mbe cɛ lekwesa nya tsetsenya ne, kaŋələvə ghen'yɛ, kala wəsə 
nya nza wəsə ɗaŋe ɗaŋe kwa ghəa n'yɛ. Kaganda ne, kaɗe n'yɛ kaseɗemte geva 
ta n'yɛ nya tsetsenya we, ama kaɗe n'yɛ kaseɗe kwete geva nya pelɛ ghweme 
kadzeghə, yitea zamte geva sebe te geva nya ketemte laka mpi. 

5Shala le ghəa ŋkɛ nde hite n'yɛ yitea seɗe geva shɛ, nahe ŋkɛ kendeke n'yɛ 
Sefəa ŋkɛ kala ka ghate ta wəshi nyi teve n'yɛ ŋkɛ. 

6Vatse hwepe ghə ghen'yɛ yitea ghena shɛ. Nahe ghen'yɛ keɗepe ma kwa nza 
ghen'yɛ mbe geva nya teke nya te hɛɗi ne, cakeɗake nza ta n'yɛ le ŋkwa nya nza 
Nde sleke ŋkwa te. 

7Mbe dzeghwa n'yɛ kalə sha Shala laka yɛ, kaɗema va nya nakɛ ghen'yɛ. 

8Kaganda ne, fəyitekeghə hwepe ghə ghen'yɛ, kaɗe n'yɛ kashave ki ghɛa n'yɛ 
nya te hɛɗi, geze ta ŋkɛ, geva ta n'yɛ kezha lə kadzete ŋkwa nya nza Nde sleke 
ŋkwa. 

9Ama zlama ta ŋkɛ te ghen'yɛ yasepa ghen'yɛ kwetɛŋe, ya ghen'yɛ nza mbe geva 
nya, ya ghen'yɛ shave n'yɛ mbe. 

10Kwa nza ŋkɛ, pɛtɛ tenza mə mbe kema ta Kriste yitea ghwə, kezha kemave 
zhɛme ta ŋkɛ yayata wəndə yipə yipə le wəsə kwa ndiremi keɗema wəsə kwa 
ganyɛ nya menete ŋkɛ te hɛɗi. 

Nza ketseɓa tseɓa le Shala laka Kriste 

11Nahe n'yɛ keɗepe tsema tsema hawe wəndə va Shala, vatse ɗe n'yɛ kaheka 
mbeli yite. Pɛtɛ ɗepe zeweve ta n'yɛ Shala. Ma zəzə 'ya ne, nahe yɛ keɗepe 
zeweve ta n'yɛ mbe zəzə ta ŋayɛ perə. 

12Kazhɛne ghen'yɛ kancɛ ŋayɛ ghəa n'yɛ zhɛkwa we, ama kaɗe n'yɛ kamene 
slene tiɗiɗi yitea zlama yɛ te ghen'yɛ, nda ɗepe zhɛne nda ghena yɛ ke mbeli 
nyi kezlama te wəshi gəmə nyi newe mbeli, kaɗema te wəsə nya kwa wənə. 

13Ma kemenete wəsə ghen'yɛ kala gezhi ne, kezha Shala menete ghen'yɛ. Ama 
kenza nde le mehele ta n'yɛ ghen'yɛ ne, kezha gheyɛ. 

14Kwele kwele kesehwe n'yɛ ɗe ta Kriste, kwa ɗepe ghen'yɛ deke wəndə 
kwetɛŋe nde mtenyɛ kezha mbeli pɛtɛ, geze ta ŋkɛ, pɛtɛ mbeli kempə le. 

15Nahe ŋkɛ kemte kezha mbeli pɛtɛ, yitea ɗema mbeli nyi teghweme kanza 
kezha ghəa nci, ama kezha wəndə nya kemte, nya kesamenyɛ kwa kwele kaŋa 
nci. 

16Ma tsetsenya gɛ ne, mba n'yɛ kanewe kwete wəndə kala wəndə ŋelɛ we. Ma 
nda nahe ghen'yɛ kese kanewe Kriste kala wəndə ŋelɛ ne, mba n'yɛ kanewe 
kala nyagha tsetsenya we. 

17Yayata wəndə nya kejikəte geva le Kriste ne, kala wəndə nya kwateya ŋkɛ. 
Nahe nza ta ŋkɛ nya kameha kekiɗi, nya kamɛnɛfɛ ya shɛ tsetsenya. 

18Shala nde menete slene nya kala nya, gheŋkɛ nde tseɓate ɓəmə le ghəa ŋkɛ 
laka Kriste, gheŋkɛ nde dapave n'yɛ slene ta ŋkɛ kezha heka mbeli kanza 
ketseɓa tseɓa le. 

19Kwa nza ŋkɛ laka Kriste tseɓate geva Shala le mbeli pɛtɛ, kazhɛne ŋkɛ kaɓela 
beze ghena ta nci we. Nahe ŋkɛ keghwenakɛ n'yɛ kezha geze nda ghena ta tseɓa 
geva shɛ ke kweci mbeli. 

20Kriste nde ghwenakɛ n'yɛ kala ka wəze makwa ta ŋkɛ, laka ghen'yɛ ne, Shala 
le ghəa ŋkɛ nde heka ŋayɛ. Le sləa Kriste mpi ŋayɛ dzeve ghen'yɛ kezha tseɓa 
ghə yɛ le Shala. 

21Kese Kriste kamene jaɗafa ya ci'a we, ama nahe Shala keveyi jaɗafa ta ɓəmə 
kənə. Ma tsagha ne, tiɗiɗi nza gheɓəmə kwa kema ta Shala laka gheŋkɛ. 

2 Ka Korɛnte 6 

1Ma ghen'yɛ nyi kemene slene le Shala ne, kasəkwə ŋayɛ n'yɛ kezha ɗema yɛ 
kapele se yitea zlaɓa nya ndeke ŋayɛ Shala. 

2Kwa nza ŋkɛ ne, ma ke Shala: «Nahe 'ya keveyite sleme yitea səkwə ghə ta ŋa 
te veci nya kehite geva, nahe 'ya kekemanakɛ ŋa te və nya mbelete mbeli 'ya.» 
Yawa, tsetsenya ne, nahe və kenza megela kezha yɛ zlaɓa ta Shala, nahe vecia 
mbele kese. 

3Kaɗe n'yɛ kanza slene ta n'yɛ kawəsə nya teɗe wəndə ve, yagha fete nza te 
slene ta n'yɛ we. 

4Ama kaka mene slene ta Shala ncɛ nda ghəa n'yɛ ghen'yɛ ke mbeli: kasəwə yɛ 
yaka, yɛ yirə ba'a yɛ taze ta mehele n'yɛ le zereghe ghena kwele kwele. 

5Nahe mbeli keɗate n'yɛ, kekeseyi n'yɛ kwa daŋgayɛ, kehave n'yɛ mpa ba'a 
kendeke n'yɛ slene nyi dzawe dzawe. Nahe n'yɛ kekemavema dzete hɛ ba'a 
wəsə kezeme. 

6Kancɛ ghəa n'yɛ n'yɛ kaka mene slene ta Shala laka nza wɛŋe, ɗepe wəsə, 
zereghe ghena, ndeɗea mehele, slene ta Sefəa Shala, ɗe ganyɛ, 

7zlape kaganda ba'a te zlaɓa ta berete ta Shala. Wəsə nya tiɗiɗi yakele n'yɛ 
kawəsə kempa kezha ha nda mpa ke mbeli keɗema kezha ya ghəa n'yɛ. 

8Kave zləvə mbeli te ghen'yɛ ba'a kayiɗə n'yɛ mbeli, kaŋele n'yɛ mbeli ba'a 
kahawe mbeli va ghen'yɛ, kaka tseŋwə newe n'yɛ mbeli, ndagwara kaganda 
yageze ghen'yɛ. 

9Kala mbeli nyi ɗepema hɛ mbeli newe n'yɛ mbeli, ama nahe mbeli pɛtɛ keɗepe 
n'yɛ. Kambeli nyi kempə mpə newe n'yɛ mbeli, ndagwara mba ghen'yɛ 
teghweme. Kaɗa n'yɛ mbeli, ama kampə n'yɛ mbeli we. 

10Kave n'yɛ heɗe kema mbeli, ndagwara zlama ya va ghen'yɛ keveci keveci. 
Kaka titikwə newe n'yɛ mbeli, ndagwara nahe pɛtɛa wəshi kenza va ghen'yɛ. 

11Nahe n'yɛ kegezete ŋayɛ ghena fəyitekeghə, gheyɛ ka Korɛnte, waɗe pelave 
ŋayɛ wənəa n'yɛ ghen'yɛ. 

12Keŋzlemte wənəa n'yɛ ghen'yɛ we, ama gheyɛ ka ŋzlemte ŋa ŋayɛ. 

13Kala ŋwalea ɗa geze ŋayɛ ghena 'ya, menete n'yɛ mə kala nya menete ŋayɛ 
n'yɛ, pelemte n'yɛ mə wənəa ŋayɛ fate fate. 

Ya ghə va wəshia kweci hwelefefi 

14Mba yɛ kezlaɓe geva le mbeli nyi keɗema kayɛ ghena ta Yɛsə. Tsema nza 
ghena nya tiɗiɗi kajikəte geva le ghena mefətekwə wa? Tsema nza waŋe 
kajikəte geva le ŋkwesle wa? 

15Tsema nza Kriste katseɓate ghena le gətəli wa? Wa wəsə nya kenza kajikəte 
wəndə nya keyɛ Shala le wəndə nya keyɛma ŋkɛ wa? 

16Wa wəsə nya kwele yɛ ghɛa Shala le yɛ shala tseŋwə wa? Kwa nza ŋkɛ ma 
gheɓəmə ne, nahe gheɓəmə kenza kaghɛa Shala teghweme, ma ke Shala le ghəa 
ŋkɛ: «Katenza 'ya ba'a katedzeghwa 'ya hwa hɛ. Katenza 'ya kaShala ta nci ba'a 
katenza hɛ kambelia ɗa.» 

17Vatse gɛ ma ke Mahwətə: «Shave ŋayɛ mə hwa mbelia shɛhɛ, nehemte mə 
geva le hɛ. Kwaɗema wəsə nya wale wale yɛ ma. Ma tsagha ne, katekemaneve 
ŋayɛ 'ya.» 

18Ma ke Mahwətə nde berete ɓiyitsa: «Katenza 'ya kayiteyɛa ŋayɛ, katenza yɛ 
kaŋwale tezhili ba'a kaŋwalea kwɛa ɗa.» 

2 Ka Korɛnte 7 

1Ma meɗe mɛ nyi pɛtɛ gɛ ka mcɛhɛ ɗa, kezha gheɓəmə veyi geva hɛ. Ma kala 
nya ŋkɛ ne, yaɓemte ɓəmə geva wɛŋe va wəshi nyi kebeze geva ta ɓəmə ba'a 

mehele ɓəmə. Keɗaŋe ɓəmə slene nya ghate gheɓəmə yitea nza gheɓəmə 
kambeli nyi keveyi geva tekeleke kaŋa Shala laka hawe ve. 

Zlama ta Pol 

2Ndeke n'yɛ mə ŋkwa nya kwa wənəa ŋayɛ. Kebezemte ghena n'yɛ le kwete 
wəndəa ŋayɛ we, kebezemte kwete ghen'yɛ wəndəa ŋayɛ we, kekelehwe wəsəa 
wəndə n'yɛ le mbəɗəkwə we. 

3Yitea ve ŋayɛ fete nda geze 'ya kala nya we. Nahe 'ya kegezete ŋayɛ, kwa wənəa 
n'yɛ gheyɛ, jikə gheɓəmə ya gheɓəmə nza teghweme keɗema kempə mpə. 

4Nahe 'ya kevate ghə kwele kwele te gheyɛ, nahe 'ya kenza fare fare yitea gheyɛ. 
Mbe yaka nyi sa gheɓəmə ne, kwele kwele gweɗakwete geva wənəa ɗa yitea 
səwə hɛ le zlama. 

5Ghala ntsehe ta n'yɛ mbe Masɛdowane ne, kezhɛnakɛ mpi n'yɛ ya ci ci we. 
Kwele kwele sahwe yaka ghen'yɛ, nahe n'yɛ kempate mpa le kweci mbeli, 
tsekwe tseɗekwe wənəa n'yɛ. 

6Ama Shala nya kegweɗakwe nda wənə ke mbeli nyi nza mehele ta nci ketaze 
taze nde gweɗakwete n'yɛ wənə laka se ta Tite. 

7Deke se ta ŋkɛ nde gweɗakwete n'yɛ we, ama nahe ŋkɛ kegezete n'yɛ tsema 
tsema kemanakɛ ŋkɛ yɛ. Nahe ŋkɛ kegezete n'yɛ mawe ta ŋayɛ kezha zhɛne 
kanewe ɗa, yirə ta ŋayɛ ba'a hwepe ghə ta kezha ya ɗa. Vatse zlama 'ya kwele 
ma tsetsenya. 

8Kaganda ne, nahe palepa ta ɗa nya rafave ŋayɛ 'ya kendeke ŋayɛ yirə, ama kese 
ŋkɛ kave ɗa zəzə we. Nahe 'ya keɗepe nahe palepa shɛ keyirəkɛ ŋayɛ kavə 
ɓɛhwɛ. Nahe ŋkɛ kendeke ɗa zəzə, 

9ama zlama yazlama 'ya tsetsenya. Kenza va nza ta ŋayɛ keyirə yirə we, ama va 
zhɛrete wənəa ŋayɛ nza keyirə yirəa shɛ. Nahe Shala kezhɛrete ghena nya 
kezhɛ ŋayɛa shɛ kaghena ganyɛ, ma kala nya ŋkɛ gɛ ne, kebezemte ŋayɛ ghena 
'ya we. 

10Ma yirə nya mene Shala le ne, kezha zhɛre nza ta ŋkɛ wəndə. Ma kwa zhɛre 
nza ta ŋkɛ wəndə ne, kalə ŋkɛ sha mbele, kanehwene wəndəa shɛ ve zhɛkwa 
we. Ama yirə nya yitea wəshi nyi te hɛɗi ne, mte yaheka nda ŋkɛ ke wəndə. 

11Nahe yɛ kenakɛ wəsə nya menete Shala le yirə ta ŋayɛ: nahe yɛ kefeɗeghe, 
nahe yɛ kempiyi dzeve, kwele kwele hwepete wənə yɛ, nahe ghazlənə kezhɛte 
ŋayɛ, kwele kwele ɗehwe se ta ɗa yɛ, nahe yɛ kehwepete ghə, nahe yɛ kentsəte 
geva yitea ŋka jaɗafa hwa gheyɛ. Ya tsemanyɛ ŋkɛ ne, nahe yɛ kencɛte n'yɛ 
kaɗema fete va gheyɛ mbe ghena shɛ. 

12Se te ghena ta wəndə nya kebezemte ghena ba'a wəndə nya menete nda beze 
ghena shɛ ŋkɛ nda rafete ŋayɛ palepa 'ya we. Nahe 'ya kerafete kezha ɗepe 
hwepe ghə ta ŋayɛ yitea ghen'yɛ kwa kema ta Shala. 

13Nya ya kawəsə nya kegweɗakwete n'yɛ wənə. Ma kadzevare gweɗakwe ta 
n'yɛ ne, kwele kwele se n'yɛ kazlama kwa nakɛ zlama ta Tite ghen'yɛ, pɛtɛ yɛ 
kegweɗakwete nda wənəa ŋkɛ. 

14Nahe 'ya ketsahekɛ ŋayɛ kwa kema ta Tite, kala nya gezete 'ya, tsagha menete 
yɛ. Keveci keveci se ghen'yɛ kageze ŋayɛ ghena nya kaganda. Ma ghena nya 
tsahekɛ ŋayɛ ghen'yɛ te kwa kema ta Tite ne, tsagha shɛnyɛ menete geva ŋkɛ. 

15Tsagha ne, nahe ɗe ta ŋkɛ kezha gheyɛ kembakete geva, mba ŋkɛ kazəzə hawe 
nya hawete nda yɛ ba'a kemane nya kemaneve ŋkɛ yɛ megela le shifə ghə ba'a 
mehele. 

16Kazlama 'ya kezha ve ghə te gheyɛ yitea pɛtɛa wəshi. 

2 Ka Korɛnte 8 

Kemane kezha ka Kriste nyi pelɛ Zhɛrəzalɛm 

1Ka kesaka ma, kaɗe n'yɛ kancɛ ŋayɛ slene nya menete Shala le zlaɓa ta ŋkɛ 
mbe Jikə ta ka Kriste nya mbe Masɛdowane. 

2Yaka nya sahwe hɛ kwele kwele nde dzeghete berete ta nci yitea yɛ ghena ta 
Shala, ama kwele kwele se hɛ kazlama. Vatse tsenete wəshi hɛ kwele kwele ya 
kwela nza hɛ kaka titikwə. 

3'Ya nde negha fete yitea hɛ, yipə yipə le berete ta nci kemanakɛ ŋkwa hɛ, za ma 
ke berete ta nci menete hɛ laka ɗe. 

4Ghenci le ghəa nci ka se kasəkwə n'yɛ kwele kwele kezha kemane mbelia Shala 
nyi te hɛɗia Zhəwdɛ. 

5Za ma ke nya zəzəte ghen'yɛ ndeke nda ghəa nci hɛ ke Nde sleke ŋkwa kaba 
ba'a ke ghen'yɛ kala nya ɗete Shala. 

6Vatse se n'yɛ kageze nda ke Tite yitea lə ŋkɛ sha gheyɛ kakeɗaŋe slene nya 
ganyɛ nya ghate ŋkɛ. 

7Nahe pɛtɛa wəshi kenza va gheyɛ: yɛ, geze ghena megela, ɗepe wəsə, hwepe 
ghə ba'a ɗe ŋkwa nya feɗeghete n'yɛ mbe gheyɛ. Tsagha gɛ, kaɗe n'yɛ kezha 
ncɛte wəshi nyi va gheyɛ yɛ laka vele perə. 

8Kenza le berete geze ŋayɛ 'ya we, ama laka ncɛ ŋayɛ hwepe ghə ta kweci mbeli 
ne, nahe 'ya kendeke ŋayɛ və yitea ncɛ ɗe ta ŋayɛ yɛ. 

9Nahe yɛ keɗepe vele nya vele Nde sleke ɓəmə Yɛsə Kriste kwele kwele, 
kamcɛlə se ŋkɛ, pa ŋkɛ zhɛrete ghəa ŋkɛ kande titikwə kezha gheyɛ, kezha 
zhɛre ŋayɛ kaka mcɛlə laka titikwəa ŋkɛ. 

10Wəsə nya zəzə 'ya te slenea shɛ yageze ŋayɛ 'ya, ndeɗe ma keɗaŋete yɛ, va 
nya nza ŋkɛ gheyɛ ka ghate kamene vatamɗa. Kenza deke yipə ta ŋkɛ kadzawa 
we, ama gheyɛ ka tarete mene ta ŋkɛ mpelɛa. 

11Tsetsenya tse ne, kiɗimte mə slenea shɛ. Mene mə kala nya tarete yɛ, yipə 
yipə le berete ta ŋayɛ. 

12Ma kwa ve nda wəsə na ke wəndə le wənə kwetɛŋe ne, wəsə nya keleke na 
yazlama wəndəa shɛ te, kaɓela nya keɗema va gha ŋkɛ we. 

13Kegezete 'ya kezha nza yɛ kaka titikwə va nya kemane kweci yɛ mbeli we, 
ama kaɗe 'ya kanza yɛ yipə yipə le hɛ. 

14Ma tsetsenya va nya nza wəshi va gheyɛ ne, kemanakɛ mə mbeli nyi ɗema 
wəshi va hɛ. Ma kenza titikwə te gheyɛ te kwete hɛ, vəa ŋkwa nya nza wəshi va 
hɛ ne, katekemane ŋayɛ hɛ perə. Kala nya teyipə geva mbeli. 

15Kwa nza ŋkɛ ma ke Ghena ta Shala: «Ma wəndə nya ketsenete wəshi kwele 
kwele ne, kenza hɛ kewəba ve we. Ma nya kedewə tsenete wəshi ne, keshaŋe 
ŋkɛ va kwete wəsə we.» 

Yɛ Tite le mbeli nyi kebeghakɛ ŋkɛ 

16Ŋ'wese ke ghen'yɛ sha Shala kwa ndeke nda hwepe ghə ŋkɛ ke Tite kala 
ghen'yɛ kezha kemane ŋayɛ. 

17Nahe ŋkɛ keyɛhwe wəsə nya gezete nda n'yɛ. Za ma hwepete ghəa ŋkɛ ɓiyitsa, 
gheŋkɛ le ghəa ŋkɛ nde zəzəte kalə sha gheyɛ. 

18Nahe n'yɛ keghwenakɛ kwete wəza meyɛ ɓəmə yite, nya tsahe pɛtɛa yɛ Jikə 
ta ka Kriste yitea Ghena kwatenca nya ganyɛ nya zlape ŋkɛ. 

19Ɓiyitsa ne, nahe Jikə ta ka Kriste kentave ŋkɛ yitea beghe n'yɛ mbe dzeghwa 
nya temene ghen'yɛ kezha slene ta tsene wəshi, mbe slene ta n'yɛ nya yitea ncɛ 
zləvəa Nde sleke ŋkwa ba'a ɗe ta n'yɛ yitea kemane kweci mbeli. 

20Kaɗe n'yɛ kaya ghəa n'yɛ kezha ɗema mbeli kave n'yɛ fete te slene nya mene 
ghen'yɛ le cɛdɛ nya kwele kwele nya. 

21Deke kwa kema ta Nde sleke ŋkwa ɗe n'yɛ kamene wəshi ganji we, ama kwa 
kema ta mbeli perə. 

22Nahe n'yɛ keghwenakɛ kwete wəza meyɛ ɓəmə nya ɗepe yɛ zlaɓe le hɛ. Nahe 
n'yɛ kedzeghakɛ hwepe ghə ta ŋkɛ kwele kwele zhigə. Ma tsetsenya gɛ, za ma 
hwepe ghə ŋkɛ yitea slene va nya vate ghə te gheyɛ. 

23Ma Tite ne, gheŋkɛ nde beghe ɗa keveci keveci, jikə mene slene 'ya le ghen'yɛ 
yitea gheyɛ. Ma kweci ka kesaka ma nyi yite ne, Jikə ta ka Kriste nde ghwenakɛ 
hɛ, kezha zləvəa Kriste. 

24Ncɛte nda mə ɗe ta ŋayɛ ke hɛ, yitea ɗepe kweci Jikə ta ka Kriste fəyitekeghə 
kaganda ya va n'yɛ kezha nza fare fare te gheyɛ. 

2 Ka Korɛnte 9 

Kemane ka kesaka ma 

1Kaleɓe ghəa ɗa 'ya karafe ŋayɛ ghena te ghəa kemane ke mbelia Shala nyi mbe 
Zhəwdɛ we. 

2Nahe 'ya keɗepe ɗe ta ŋayɛ. Nahe 'ya ketsahekɛ ŋayɛ kwa kema ta ka 
Masɛdowane vecagha, ma 'ya sha hɛ: «Nahe ka kesaka ma nyi mbe Akay kehite 
geva se mɛa vatamɗa.» Nahe hwepe ghə ta ŋayɛ kefeɗeghete mbeli kwele kwele 
hwa hɛ. 

3'Ya kaghwene ŋayɛ ka kesaka ma yitea ɗema tsahe nya tsahekɛ ŋayɛ ghen'yɛ 
kanza gəmə. Kaɗe 'ya kezha hite geva yɛ fate fate, kala nya gezete 'ya. 

4Ma kelə ka Masɛdowane le 'ya ba'a kesləyi ŋayɛ hɛ kaɗema yɛ kehite geva ne, 
kahawe tenza ghə nya vate n'yɛ te gheyɛ te ghen'yɛ, tsagha te gheyɛ perə. 

5Vatse səkwəve ka kesaka ma 'ya yitea lə hɛ sha gheyɛ mpelɛa ke 'ya kezha 
newe ghweme te wəshi nyi meɗeyi yɛ. Tsagha ne, wəshi kwele kwele yatetsehe 
yɛ, kaɗema kala wəsə berete. 

6Zəzəte mə ghena nya: ma wəndə nya ketsawete wəsə ɓɛhwɛ ne, ɓɛhwɛ 
tekemave ŋkɛ te wəve. Ma nya ketsawete kwele kwele ne, kwele kwele 
tekemave ŋkɛ. 

7Pa yayata wəndə vele wəsə kala nya zəzəte ŋkɛ, kaɗema le nehwene kwa ntsə 
keɗema kala wəsə berete. Kwa nza ŋkɛ wəndə nya kevele wəsə le zlama yaɗe 
Shala. 

8Berete ya va Shala kezha ve ŋayɛ pɛtɛa mama ta wəshi ganji. Tsagha ne, kete 
tenza yɛ va pɛtɛa wəshi keveci keveci, katekemane ŋkwa yɛ le wəshi nyi ketene. 

9Kwa nza ŋkɛ ma ke Ghena ta Shala: «Kaɗa wəshi ŋkɛ kwele kwele ke ka 
titikwəa kɛfi, kaghala ghala tenza ganyɛa ŋkɛ.» 

10Shala nde ve nda felehwe ta wəsə ke wəndə yitea tsawe ba'a ɗafa nya zeme 
wəndə. Gheŋkɛ nde ve ŋayɛ felehwe ta pɛtɛa wəshi nyi ɗe yɛ katsawe, gheŋkɛ 
nde tepese hɛ, kezha kele ya ta tiɗiɗia ŋayɛ kwele kwele. 

11Kateve ŋayɛ ŋkɛ kaka mcɛlə laka wəshi nyi ndeke ŋayɛ ŋkɛ, kezha kemanakɛ 
mbelia Shala. Tsagha ne, kwele kwele mbeli nyi ketetsa nda ŋ'wese ke Shala 
kezha wəshi nyi tsehete nda nyi yɛ ke hɛ. 

12Kwa nza ŋkɛ ma wəshi nyi tsehete yɛ ne, deke mbelia Shala yatekemane hɛ 
we, ama kwele kwele tetsa nda hana mbeli ke Shala kezha wəshia shɛhɛ perə. 

13Kemane ta ŋayɛ nde tencɛ nda mehele ta ŋayɛ ke hɛ. Katetsahe Shala hɛ, va 
nya yɛte nda fete yɛ ke Ghena kwatenca nya ganyɛ ta Kriste, va nya neheve 
wəshia ŋayɛ yɛ le hɛ ba'a kweci mbeli pɛtɛ. 

14Səkwə ghə ta nci kezha gheyɛ nde tencɛ ŋayɛ ɗe nya ɗe ŋayɛ hɛ kwele kwele, 
va nya nza ŋkɛ kwele kwele ncɛte ŋayɛ zlaɓa ta ŋkɛ Shala. 

15Hana ke gheɓəmə sha Shala yitea wəsə nya wəba nya ndeke ɓəmə ŋkɛ. 

2 Ka Korɛnte 10 

Pol kampa kezha slene ta ŋkɛ 

1Ma 'ya Pol ne, ka'yɛwe ghena 'ya le ghəa ɗa va gheyɛ tewəmbəreke gwedə ba'a 
ganyɛa Kriste, 'ya nya kagwedə vəa ŋkwa nya nza 'ya kwa kema ta ŋayɛ, kande 
hwepe ghə vəa ŋkwa nya nza 'ya cakeɗake yitea gheyɛ. 

2Kampi ŋayɛ dzeve 'ya, ŋka ɗa ma yɛ yitea nza kande hwepe ghə vəa ŋkwa nya 
tenza 'ya hwa gheyɛ ma. Kwa nza ŋkɛ katenza 'ya le hwepe ghə laka mbeli nyi 
kezəzə kezha yɛ zəzə ta wəndə ŋelɛ mene slene ghen'yɛ. 

3Mbeli ghen'yɛ kaganda, ama kampa n'yɛ kala mbeli nyi te hɛɗi we. 

4Mbe mpa ta n'yɛ ne, keghə keghə wəshi kempa ta n'yɛ le ŋa mbeli nyi te hɛɗi. 
Va Shala se wəshi kempa nyi berete berete ta n'yɛ kezha ŋzla ŋkwa nyi berete 
berete nyi ŋate mbeli. Yɛ zəzə kele ghə ta mbeli yaŋzla ghen'yɛ. 

5Pɛtɛ ŋzla ghena kele ghə nyi kefɛa mbeli keɗepe Shala ghen'yɛ, kese yakese 
ghena nyi zəzə mbeli ghen'yɛ yitea yɛ nda fete mbelia shɛhɛ ke Kriste. 

6Ma veci nya teyɛ nda fete yɛ ke Kriste fate fate ne, kate'yɛ yayata wəndə nya 
keɗema kayɛ fete ghen'yɛ. 

7Zəzə ɓəmə ghena fate fate, ma kezəzəte wəndə kawəndə Kriste ŋkɛ ne, nda 
ŋkɛ kaɗepete ghena nya megela: ma kenza ŋkɛ kawəndəa Kriste ne, tsagha 
ghen'yɛ perə. 

8Kazhɛ ɗa hawe kenza 'ya kamene fege le berete nya ndeke n'yɛ Nde sleke ŋkwa 
we. Kezha kemane ŋayɛ kayɛ ghena ta Yɛsə ndeke n'yɛ beretea shɛ ŋkɛ, kaɗema 
kezha beze ŋayɛ. 

9Kaɗe 'ya karafe ŋayɛ palepa ta ɗa nyi kawəsə kedake ŋayɛ we. 

10Kwa nza ŋkɛ ma ke kweci sha geze: «Nahe yɛ palepa ta Pol kenza dzawe 
dzawe ba'a ghyanake nake. Ama kwa nza ŋkɛ teke hwa gheɓəmə ne, kande 
dewə ŋeli ŋkɛ, ghena ganyɛ ghena ta ŋkɛ we.» 

11Ma wəndə nya kegeze kala nya ne, jara ɗepe ŋkɛ fəyitekeghə: yipə yipə ghena 
nya rafete ghen'yɛ te palepa le nya temene ghen'yɛ veci nya tenza n'yɛ le gheyɛ. 

12Kaganda ne, ashɛ ghen'yɛ kayipəte ghəa n'yɛ le mbeli nyi kekele ghəa nci 
gəmə we. Ma ghenci ne, ghəa nci yatsahe hɛ. Deke berete ta nci yaɓela hɛ, ama 
gezhi hɛ deŋwa. 

13Ma ghen'yɛ ne, kafege ghen'yɛ kala nyagha we, kazlake ghala nya mɓeyi n'yɛ 
Shala ghen'yɛ we. Slene nya ndeke n'yɛ Shala kwa pelakɛ n'yɛ ŋkɛ kalə sha 
gheyɛ ne, gheŋkɛ ya kaghala ta ŋa n'yɛ fege. 

14Ma kwa lə n'yɛ sha gheyɛ ne, kezlakemte ghala shɛhɛ ghen'yɛ we. Kwa nza 
nde ghen'yɛ ka ghate kase sha gheyɛ kaganda le Ghena kwatenca nya ganyɛ ta 
Kriste. 

15Kamene fege ghen'yɛ le slene ta kweci mbeli we. Ama mbake ta ghena ta Shala 
nya yɛhwe yɛ yaneghe ghen'yɛ. Tsagha ne, kwele ma temene slene ta n'yɛ hwa 
gheyɛ. Ama kazlake ghala nya mɓeyi n'yɛ Shala ghen'yɛ we. 

16Katelə n'yɛ kazlape nda Ghena kwatenca nya ganyɛ ke kweci mbeli zlake ke 
meleme ta ŋayɛ, kaɗema n'yɛ kamene fege le slene nya menete kweci mbeli te 
ŋa nci ŋkwa. 

17Ma ke Ghena ta Shala: Ma wəndə nya keɗe mene fege ne, te slene nya menete 
Nde sleke ŋkwa hi ŋkɛ kamene fege. 

18Wəndə nya ketsahekɛ ghəa ŋkɛ yanza zləvə te we, ama wəndə nya tsahekɛ 
Nde sleke ŋkwa. 

2 Ka Korɛnte 11 

Nza ta yɛ Pol le ka ghwene nyi kaka tseŋwəa kɛfi 

1Ayaga! Kamawe 'ya kezha səwə gezhia ɗa yɛ kavə ɓɛhwɛ! Yawa, kaganda ne, 
səwə ɗa mə ga! 

2Kazhɛ ɗa zlɛ te ghəa ŋayɛ, zlɛ nya kese va Shala. Kwa nza ŋkɛ nahe 'ya kenteyi 
nda ŋayɛ kwa ghwa ke za kwetɛŋe, gheŋkɛ Kriste. Kaɗe 'ya kakele ŋayɛ kase 
shɛ kala degheli nya keɗepema za. 

3Ama kazhɛ ɗa ghazlənə yagha mehele ta ŋayɛ kabeze geva kaɗema yɛ ve nda 
ghəa ŋayɛ ke Kriste le wənə kwetɛŋe, kala Ɛve nya keyɛhwe ghwete ta shishi 
nya ghwetete ŋkɛ le tseŋwə. 

4Kwa nza ŋkɛ katezereghe yɛ kezha se kwete wəndə kageze ŋayɛ ghena ta 
kwete Yɛsə tekeleke le nya gezete ŋayɛ ghen'yɛ. Kateyɛ ghena ta kwete sefə 

keɗema kwete ghena yɛ tekeleke le Sefəa Shala ba'a ghena kwatenca nya ganyɛ 
nya gezete ŋayɛ ghen'yɛ. 

5Ma mbeli nyi kenewe ghəa nci kambeli jama ta ka ghwene ta Yɛsə Kriste ne, 
kenza hɛ za ma ke 'ya we. 

6Nda kwete mezhizhi 'ya kezha geze ghena, ama kenza laka ɗepe wəshi we, kala 
nya ncɛte ŋayɛ 'ya keveci keveci ya tsema tsemanyɛ. 

7Nahe 'ya keshifəmte ghəa ɗa kezha ve zləvə te gheyɛ laka Ghena kwatenca nya 
ganyɛ ta Shala nya se 'ya geze ŋayɛ gəmə. Fete ta ɗa ŋkɛ na? 

8Kala wəsə nya fəhwe cɛdɛa yɛ Jikə ta ka Kriste 'ya, laka yɛ kaŋki ɗa wəsə hɛ 
kezha kemane ŋayɛ. 

9Kwa keseve ɗa titikwə te veci nya nza 'ya hwa gheyɛ ne, kefəhwe wəshia kwete 
wəndə 'ya we. Ka kesaka ma nyi kese mbe Masɛdowane ka fəke ɗa wəshi nyi 
ɗe 'ya. Kwele kwele se 'ya kaya ghəa ɗa va gheyɛ yagha yɛ tebeze wəshia ŋayɛ 
yitea 'ya, tsagha shɛ se 'ya kamene. 

10Le Kriste nya kegeze ghena ganyɛ mbe 'ya ne, wəndə shɛ te hɛɗia Akay pɛtɛ 
nya keteghwete ɗa yitea wəfərə wəsə nya mene fege 'ya le we. 

11Va wa gezete 'ya kala nya wa? Va nya ɗema ŋayɛ 'ya na? Nahe Shala keɗepe 
kaɗe ŋayɛ 'ya. 

12Ma wəsə nya mene 'ya ne, katemene 'ya shanda, yitea fɛa mbeli nyi kemene 
fege kemene kala ghen'yɛ, katekemave wəsəa shɛ mbelia shɛhɛ we. 

13Ma mbelia shɛhɛ ne, ka ghwene ta Yɛsə nyi kesla tseŋwə hɛ, ka ghwete ŋkwa 
nyi kezhɛrete ghəa nci kaka ghwene ta Kriste. 

14Nzama yɛ heheɓake va wəsəa shɛ ma. Pa le Satan kazhɛre ghəa ŋkɛ kande 
ghwene ta Shala nya kewaŋe ŋkwa. 

15Kenza ŋkɛ kawəsə meŋele sha mbeli nyi kemene nda slene kazhɛre ghəa nci 
kambeli nyi kemene nda slene ke nza tiɗiɗi we. Ama te kwa keɗaŋe ta slene ta 
nci ne, kakele pamə hɛ hwə tsə. 

Yaka nyi sahwe Pol kande ghwene ta Yɛsə 

16Kazhɛne ghwelə 'ya yite: mba wəndə kenewe ɗa kala gezhi. Ma kenewe ɗa yɛ 
kala gezhi ne, newe ɗa mə tsagha shɛ kezha menakɛ fege 'ya ɓɛhwɛ. 

17Fəyitekeghə ɗema ghena nya geze nya 'ya Nde sleke ŋkwa, ma kwa ghwete 
ɗa mbeli kezha mene fege ne, kala wəndə nya ɗema mehele ve tegeze ghena 'ya. 

18Ma kwa nza nde kamene fege kweci mbeli le wəshi nyi mene deke wəndə ŋelɛ 
ne, vatse gɛ, 'ya katemene fege perə. 

19Ma gheyɛ nyi nza mehele va gheyɛ ne, kasəwə ghena yɛ yitea ka gezhia kɛfi le 
ɗe ta ghəa ŋayɛ. 

20Kasəwə yɛ kazhɛre ŋayɛ mbeli kaka mavashi, kamene ghə mbeli le gheyɛ, 
kaghərə wəshi mbeli yitea gheyɛ, kaɓelama ŋayɛ mbeli, kampa ŋayɛ mbeli le 
balema. 

21Kazhɛ ɗa hawe kegeze ghena nya kala nya, dewə se berete ta n'yɛ kamene le 
gheyɛ kala nya. Ama keɗema kweci mbeli keghazlənə va mene fege ne, 
kaghazlənə 'ya perə we. Tsetsenya ne, kala gezhi geze ghena 'ya. 

22Ma ka Ɛbrə hɛ ne, tsagha 'ya perə. Ma ka Israyɛl hɛ ne, tsagha 'ya perə. 
Hwelefefia Abraham hɛ ne, tsagha 'ya perə. 

23Nahe hɛ kenza kambeli nyi kemene nda slene ke Kriste na? Yawa, 'ya kageze 
ghena kala gezhi, za ma 'ya ke hɛ mbe slenea shɛ, za ma 'ya ntsə geva yitea 
slenea shɛ ke hɛ. Kwele ma ŋa ɗa zhigə kwa daŋgayɛ ke hɛ, kwele ma ɗate ɗa 
mbeli ke hɛ. Za ma 'ya se mbasa mbasa kemte ke hɛ. 

24Mcɛfe zhigəa ka Zhəwif kaɗa ɗa le kwərəpə mahekenemsə meslighəmbe. 

25Mahekene zhigə ɗate ɗa ka Rome le kwərəpə. Kwetɛŋe zhigəa mbeli 
kaŋkwape ɗa le pelɛ. Mahekene zhigəa kwambelə kateɗe le 'ya kadzawa ndərə, 
vəghwə ba'a viɗi kwetɛŋe menete 'ya kwa ndərə. 

26Kwele kwele dzeghwave dzeghwa 'ya, kwele kwele sahwe yaka 'ya kwa sawa 
ghwa. Nahe ka ŋwasle ŋkwa keɗate ɗa. Nahe ka kesaka meyɛ ɗa nyi kaka 
Zhəwif kese kaghweze mɛ hwa 'ya, tsagha shɛ menete ɗa kweci hwelefefi. Nahe 
'ya kesahwe yaka dzeyi mbe yɛ meleme, dzeyi te yɛ ɓerama, kwa ndərə, pa hwa 
ka kesaka meyɛ ɗa nyi kaka tseŋwə. 

27Nahe 'ya kemenete kweci slene nyi 'yahe 'yahe le hwələ kwa ntsə, kwele 
kwele zhigə nya hɛvema hɛ 'ya, nahe 'ya kesəwəhwe yɛ ma le ndere, kwele 
kwele zhigəa menete səwəmayɛ 'ya le ɗema ta ɗa, kwele kwele sahwe yaka 'ya 
va ntasle ba'a va titikwə lekwesa. 

28Kaɗema kaɓela kweci wəshi ne, slene ta ɗa nya keveci keveci ya shɛ: zəzə nya 
zəzə yɛ Jikə ta ka Kriste 'ya. 

29Ma kenza titikwə te wəndə ne, kazhɛ ɗa nde kala wəndəa shɛ perə. Ma 
kemenete jaɗafa kwete wəndə ne, kwele kwele zhɛ ɗa wənəa ɗa. 

30Ma nda nahe ŋkɛ kehite geva kafege 'ya ne, nza le dewə berete ta ɗa fege 'ya. 

31Ma Shala Yiteyɛa Nde sleke ɓəmə Yɛsə nya kewəpi wəpi kaghala ghala ne, 
nahe ŋkɛ keɗepe kaɗema 'ya kasla tseŋwə. 

32Kwa nza 'ya mbe Damas ne, pa ŋgwamna ta meghe nya veyi meghe 
Arɛtas nteyi ka sewajɛ mɛa meleme yitea kese ɗa. 

33Ama nahe mbeli kekelakawa ɗa sawa te wəfela ta zli kwa kwaciga, tsetse 
mbele ɗa 'ya va meghea shɛ. 

2 Ka Korɛnte 12 

Wəshi nyi nakɛ Pol pelɛ ghweme laka kelɛŋə 

1Nda 'ya kamene fege ya kwela ɗema ŋkɛ ndeɗekə. Ghena ta wəshi nyi nakɛ 'ya 
ba'a nyi gezete ɗa Nde sleke ŋkwa laka kelɛŋə yategeze 'ya. 

2Nahe 'ya keɗepe kwete nde Kriste nya keleghe Shala kadzeme ghweme. Va 
meŋe wəfaɗeghəmbe ghala menete geva wəsəa shɛ. Keɗepe 'ya kenza ŋkɛ le 
slia geva ta ŋkɛ keleghe geva ŋkɛ kadzeme keɗema wəsə yanakɛ ŋkɛ laka kelɛŋə 
we, deke Shala nde ɗepe. 

3Nahe 'ya keɗepe nahe wəndəa shɛ kekeleghe geva kadzeme ghweme. Le geva 
ta ŋkɛ keleghe geva ŋkɛ na, na kaɗema le geva ta ŋkɛ na? Keɗepe 'ya we, deke 
Shala nde ɗepe. 

4Ma pelɛagha gɛ ne, pa ŋkɛ fate ghena nyi ɗema wəndə ŋelɛ kashɛ geze, nyi 
ɗema hweŋkwa va kwete wəndə kazhɛne ghwelə yite. 

5Le wəndə nyagha tefege 'ya. Ama kaŋa ɗe ne, deke le yɛ dewə ŋelia tefege 'ya. 

6Ma keɗe 'ya kamene fege ne, katenza 'ya kagezhi we, kaganda yategeze 'ya. 
Ama kamene 'ya, yagha mbeli tezəzə ɗa kwele ma ke wəsə nya nakɛ hɛ kamene 
'ya ba'a nya fa hɛ kageze 'ya. 

7Kezha ɗema 'ya kamene fege le wəshi meŋele nyi nakɛ 'ya ne, pa kwete wəsə 
kala mesleɗe veyi geva mbe geva ta ɗa, kala nde ghwene ta Satan nya keveyi 
geva kezha ɗa ɗa ba'a kezha fɛa ɗa kemene fege. 

8Mahekene zhigəa ɗa kasəkwə Nde sleke ŋkwa kezha mbele ɗa va yaka shɛ. 

9Ma ke zhɛnete ɗa: «Wərə ŋa zlaɓa ta ɗa, kwa nza ŋkɛ kancɛ geva berete ta ɗa 
mbe dewə ŋelia ŋa.» Vatse mene fege 'ya le dewə ŋelia ɗa, yitea nza berete ta 
Kriste kənəa 'ya. 

10Vatse zlama 'ya te dewə berete ta ɗa, te ŋele nyi ŋele ɗa mbeli, te yaka nyi sa 
ɗa mbeli, te mɛ nya ghweze mbeli hwa 'ya ba'a yɛ taze ta mehele ta ɗa 
tewəmbəreke Kriste. Ma kwa nza 'ya kande dewə berete ne, vəa ŋkwa shɛ nza 
'ya kande berete. 

Yirə ta mehele ta Pol va ka Korɛnte 

11Kaganda kala nde gezhi gezete ghena 'ya deŋwa. Ama gheyɛ ka ŋkate ɗa yitea 
geze ghena kala nya. Gheyɛ ka hi kampa yitea 'ya. Ya kwela nza 'ya kawəndə 
gəmə ne, kenza 'ya ɓɛhwɛ ma 'ya ke mbeli nyi kenewe ghəa nci kambelia jama 
ta ka ghwene ta Yɛsə Kriste we. 

12Ma slene nyi nza mbeli kaɗepe ɗa kande ghwene ta Yɛsə Kriste te hɛ ne, hwa 
gheyɛ menete geva hɛ le zereghe ghena, laka hwepe ghə pɛtɛ, wəshi kencɛ 
wəshi, wəshi meŋele ba'a slene nyi berete berete. 

13Ɓɛhwɛ ma ke ŋa kweci Jikə ta ka Kriste menete ŋayɛ 'ya na? Wəsə kwetɛŋe 
ne, kese 'yɛ kaŋki ɗa zhɛme we. Kelemte ɗa mə te wənə va nta ghala shɛ. 

14Nahe 'ya kehite geva kalə sha gheyɛ kakwa maheke zhigə. Katekele wəsə 'ya 
va gheyɛ we, va nya nza ŋkɛ gheyɛ yasepa 'ya, kenza kawəshia ŋayɛ we. Ŋwale 
ka hi nda wəshi kezeme ghɛ ke yɛ yita le ma we, yita nde hi nda wəshi ke hɛ. 

15'Ya le ŋa ɗa ne, le ɗe ta ɗa teve ŋayɛ wəshia ɗa ba'a pɛtɛa ghəa ɗa 'ya. Ɓɛhwɛ 
ma teɗe ɗa yɛ va nya ɗe ŋayɛ 'ya kwele ma na? 

16Kateyɛ yɛ kaɗema 'ya kese ka'yɛwe kwete wəsə va gheyɛ. Ama katezəzə 
kwete wəndə le ntsehwele ghwetehwe ŋayɛ 'ya, 'ya nya kagezhi nya. 

17Nahe 'ya kemenete ghəa ɗa le gheyɛ laka kwete wəndəa mbeli nyi ghweneghe 
ŋayɛ 'ya na? 

18Nahe 'ya kedeneve Tite kezha lə ŋkɛ sha gheyɛ, gheŋkɛ le kwete wəza ma nya 
gezete ŋayɛ 'ya. Tite nde menete ghə ke gheyɛ na? Ashɛ kanya kwetɛŋe zəzə ta 
n'yɛ, laka zele hweŋkwa nya kwetɛŋe wəka? 

19Se ghala veci zəzə yɛ ghəa n'yɛ yampa n'yɛ yite kwa kema ta ŋayɛ na? Tsagha 
we, kala nya ɗe Kriste geze ghena ghen'yɛ kwa kema ta Shala, kezha jive yɛ mbe 
kema. 

20Kazhɛ ɗa ghazlənə yagha 'ya tesləyima ŋayɛ kala nya ɗe 'ya kese 'ya, yagha yɛ 
tesləyima ɗa kala nya ɗe yɛ, yagha yɛ tenza le mpa, le zlɛ kwelɛ ghəa ŋayɛ, 
hwepe wənə, ŋwashɛ ŋwashɛ, ŋele ŋkwa, ŋkele ntsə ba'a heɗe ŋkwa. 

21Kazhɛ ɗa ghazlənə yagha Shala kandeke ɗa hawe kwa kema ta ŋayɛ vəa ŋkwa 
nya telə 'ya sha gheyɛ, yagha 'ya tenehwene va kweci mbeli kwele kwele nyi 
kemenete jaɗafa vəashi laka zhɛre nda ma wəmbə ke nza wale wale, vale tahe 
ba'a mefətekwə. 

2 Ka Korɛnte 13 

Ka keɗaŋe ta ghena ba'a njiŋwe ŋkwa 

1Kakwa maheke ta zhigəa ɗa nya kalə sha gheyɛ. Katetseɓa geva yayata ghena 
te negha fete ta mbeli bake keɗema mahekene, kala nya gezete Ghena ta Shala. 

2Vəashi gezete nda 'ya ke mbeli nyi kemenete jaɗafa ba'a ke kweci mbeli pɛtɛ. 
Kazhɛne 'ya kageze nda ke hɛ ɓeshi kala nya gezete 'ya te veci nya se 'ya hwa 
gheyɛ kakwa bake zhigə, ma kezhɛne 'ya kalə ne, katemeha ghwə 'ya te hɛ tsape 
tsape. 

3Kaɗe yɛ kaɗepe Kriste nde geze ghena mbe 'ya, katencɛ ŋayɛ 'ya te vecia shɛ. 
Kenza Kriste kande dewə ŋeli laka gheyɛ we, ama katencɛ berete ta ŋkɛ ŋkɛ 
mbe gheyɛ. 

4Kaganda ne, va nya nza ŋkɛ kande dewə ŋeli nda baŋete mbeli te sheghwə, 
ama laka berete ta Shala nza ŋkɛ le teghweme tsetsenya. Ma ghen'yɛ ne, kaka 
dewə ŋeli ghen'yɛ, kwa nza n'yɛ jikə le Yɛsə. Ama laka slene ta n'yɛ hwa gheyɛ 
ne, teghweme tenza n'yɛ le Yɛsə laka berete ta Shala. 

5Newemte mə ghəa ŋayɛ kenza nde nahe yɛ keyɛhwe Yɛsə. Dzeghe mə berete 
ta ŋayɛ. Nahe yɛ keɗepe nza ta Yɛsə Kriste tsape mbe gheyɛ na? Nda kwete kaka 
mezhizhi yɛ yitea ncɛ nda ke mbeli nahe yɛ keyɛhwe Yɛsə. 

6Ma ghen'yɛ ne, wərə n'yɛ kancɛte nda ke mbeli, kateɗepe yɛ zəzə 'ya. 

7Kasəkwə Shala n'yɛ kezha ɗema wəsə ndiremi. Kenza kezha ncɛ nda berete ta 
n'yɛ ke mbeli we, ama kezha newe ŋayɛ kamene ganyɛ, ya ghen'yɛ nza kala ka 
dewə ŋeli. 

8Kwa nza ŋkɛ berete va ghen'yɛ kafɛa ghena nya kaganda we. Deke yitea ghena 
nya kaganda kemave berete n'yɛ. 

9Kazlama ghen'yɛ vəa ŋkwa nya nza n'yɛ kaka dewə ŋeli, te və nya nza gheyɛ 
kaka beretea kɛfi, vatse səkwə Shala ghen'yɛ yitea mbake geva ganyɛa ŋayɛ. 

10Vatse rafe ŋayɛ ghena shɛ 'ya mba 'ya cakeɗake le gheyɛ kaba, yagha 'ya 
teŋele ŋayɛ le berete nya ndeke ɗa Nde sleke ŋkwa te veci nya tenza 'ya hwa 
gheyɛ. Kezha ŋzlamte ŋayɛ kemave berete 'ya we, ama kezha ŋa ŋayɛ. 

Keɗaŋe ta ghena 

11Ma tsetse ŋkɛ ne, ka kesaka ma, nza mə le zlama. Hwepe mə ghə yitea nza le 
mehele, kemane mə ghəa ŋayɛ, zəzə mə ghena kanya kwetɛŋe ba'a nza mə le 
kwelɛŋe. Ma tsagha ne, hwa gheyɛ tenza Shala nya keɗe ŋkwa ba'a nya keve 
nda kwelɛŋe ke mbeli. 

12Njiŋwe mə ghəa ŋayɛ le zlama kala ka mama. Pɛtɛ mbelia Shala nyi teke 
kanjiŋwe ŋayɛ. 

13Pa zlaɓa ta Nde sleke ŋkwa Yɛsə Kriste, ɗe ta Shala ba'a Sefəa Shala nya kejikə 
ŋkwa nza le gheyɛ pɛtɛ. 

Ka Galate 

Ka Galate 1 

Pol kanjiŋwe ŋkwa 

1Se va Pol, nde ghwene ta Yɛsə Kriste, kaɗema laka mbeli, ya laka wəndə ŋelɛ, 
ama laka Yɛsə Kriste ba'a Shala Yita nya kekelakame ŋkɛ kwa kwele le mpi. 

2Pɛtɛa ka kesaka ma nyi teke kejikəte geva le 'ya kezha njiŋwe ŋayɛ, gheyɛ Jikə 
ta ka Kriste nyi mbe Galate. 

3Pa Shala Yiteyɛ ɓəmə ba'a Nde sleke ɓəmə Yɛsə Kriste ndeke ŋayɛ zlaɓa ba'a 
kwelɛŋe. 

4Nahe Kriste kesərəakɛ ghəa ŋkɛ kezha mbele ɓəmə shave mbe jaɗafa ta ɓəmə. 
Nahe ŋkɛ kezləgwəke ɓəmə va hɛɗi nya ndiremi nya, laka ɗe ta Shala, Yiteyɛ 
ɓəmə. 

5Tsahe ɓəmə Shala kaghala ghala! Amɛn. 

Deke kwetɛŋe Ghena kwatenca nya ganyɛ 

6Hake 'ya va nya zhɛrave nda wəmbə yɛ kahe kahe ke Shala nya kehekakɛ ŋayɛ 
laka zlaɓa ta Yɛsə Kriste kezha zele kwete Ghena kwatenca nya ganyɛ. 

7Kaganda ne, kwete Ghena kwatenca nya ganyɛ shɛ we. Deke mbeli nyi taze 
mehele ta ŋayɛ ba'a nyi keɗe kazhɛremte Ghena kwatenca nya ganyɛ ta Kriste 
ya shɛ. 

8Ama kese kwete wəndə, ya ghen'yɛ, ya nde ghwene ta Shala nya kesawa pelɛ 
ghweme kazlape ŋayɛ kwete Ghena kwatenca nya ganyɛ tekeleke ne, kebezla 
bezla nza wəndəa shɛ. 

9Nahe ghen'yɛ kegezete ŋayɛ, gheŋkɛa shɛ yageze ŋayɛ 'ya zhɛkwa: ma 
kegezete ŋayɛ kwete Ghena kwatenca nya ganyɛ kwete wəndə tekeleke le nya 
kemave yɛ ne, kebezla bezla nza wəndəa shɛ. 

10Kwa nza ŋkɛ tsahe ta mbeli na, na ŋa Shala yazele 'ya na? Na wəsə nya ɗe 
mbeli yasepa 'ya na? Ma kenza ŋkɛ wəsə nya ɗe mbeli yamene 'ya ne, nza kenza 
'ya kande mene slene ta Kriste we. 

Tsema tsema zhɛrenyɛ Pol kande ghwene ta Yɛsə 

11Ɗepete mə, ka kesaka ma: ma Ghena kwatenca nya ganyɛ nya geze ŋayɛ nya 
'ya ne, va wəndə ŋelɛ se ŋkɛ we. 

12Se va wəndə kemave ba'a tekeve ghena shɛ 'ya we, ama Yɛsə Kriste nde ncɛte 
ɗa le ghəa ŋkɛ. 

13Nahe yɛ kefate nza ta ɗa nya vəashi, kwa nza 'ya kwa hweŋkwa ta zele Shala 
ta ka Zhəwif. Nahe yɛ keɗepe mɛ nya se 'ya kaghweze hwa Jikə ta ka Kriste nya 
kaŋa Shala, kwa nza 'ya kantsə geva kabeze hɛ. 

14Nahe 'ya kese kajive mbe kema mbe hweŋkwa ta zele Shala ta ka Zhəwif za 
ma ke ka mandalahɛ ɗa, za ma se ɗe ta ɗa ke ŋa nci yitea wəshi keshia ka shihɛ 
ɗa. 

15Ama nahe Shala kentave ɗa kwa hwəa meyɛ ɗa 'ya ba'a kehekakɛ ɗa laka 
zlaɓa ta ŋkɛ kanza kande mene nda slene. 

16Te kwete veci ne, pa Shala tarete kancɛ ɗa Wəzege ta ŋkɛ, kezha zlape nda 
ŋkɛ 'ya ke kweci hwelefefi. Kese 'ya ka'yɛwe ntsehwelea ŋkɛ va kwete wəndə 
we, 

17kese 'ya kadzeme Zhɛrəzalɛm kezha newe ka ghwene ta Yɛsə Kriste nyi 
mpelɛa ma ke 'ya we, kata kata lə ɗa 'ya kadzete hɛɗia Arabi, kwa sebe ta ŋkɛ, 
pa 'ya zhɛneke geva kadzembe Damas. 

18Kwetere wəmbəa va mahekene nda se 'ya kadzeme Zhɛrəzalɛm sha Piyɛre 
yitea ɗepe 'ya, hɛ meŋe mcɛfeghəmbe menete yite. 

19Kebegeme 'ya le kweci ka ghwene ta Yɛsə Kriste we, deke Zhake, menəyɛa 
Nde sleke ŋkwa. 

20Ma wəsə nya rafe ŋayɛ nya 'ya ne, kaganda shɛ ŋkɛ. Kwa kema ta Shala ne, 
kasla tseŋwə 'ya we. 

21Ma kwetere wəmbəa ŋkɛ ne, pa 'ya dzete hɛɗia Siri ba'a ŋa Silisi. 

22Ama keɗepe kema ta ɗa Jikə ta ka Kriste nyi mbe Zhəwdɛ we. 

23Ma ke hɛ fate va kweci mbeli: «Ma wəndə nya keghweze mɛ nya hwa gheɓəmə 
vəashi ne, wa nya ŋkɛ kageze ghena ta yɛ nya ntsə geva nya ŋkɛ kabeze vəashi.» 

24Ntake hɛ katsahe Shala tewəmbəreke 'ya. 

Ka Galate 2 

Yɛ Pol le kweci ka ghwene ta Yɛsə Kriste 

1Kwetere wəmbəa va meŋe wəfaɗeghəmbe ne, cape 'ya kadzeme Zhɛrəzalɛm 
le Barnabas, pa 'ya hekate Tite kwa sebe ta ɗa perə. 

2Ma nda se 'ya kadzeme Zhɛrəzalɛm ne, va nya gezete ɗa Shala kadzeme. Ma 
kwa tsenete geva ghen'yɛ le mbelia jama ta ka Kriste nyi pelɛagha ne, pa 'ya 
ncɛte nda Ghena kwatenca nya ganyɛ nya gezete nda 'ya ke kweci hwelefefi ke 
hɛ, halama ke mbeli nyi te ghəa Jikə ta ka Kriste, yagha slene ganyɛ nya se 'ya 
kamene ba'a nya mene 'ya tsetsenya kanza gəmə. 

3Ya Tite kwa nza ŋkɛ kande Grɛk ne, kese mbeli kaŋka ŋkɛ le berete yitea sla 
mɓɛta, 

4ya kweci ka kesaka ma nyi kaka tseŋwə ɗe kasla nda mɓɛta we. Kala ghərə 
senji hɛ kadzembe mbeli kezha zhɛremte nza ta ɓəmə kaka mamzashi laka jikə 
ta ɓəmə le Yɛsə Kriste yitea zhɛre ɓəmə kaka mavashi. 

5Kese ghen'yɛ kayɛ nda ke hɛ ya ci'a, yitea nza Ghena kwatenca nya ganyɛ 
kaghena nya kaganda we. 

6Ma mbeli nyi kezəzə ghəa nci kambelia jama ne, katsakɛ ɗa hɛ we, kwa nza ŋkɛ 
kanta ghala Shala we. Ma mbelia jama shɛhɛ ne, kese hɛ kaŋka ɗa kadzeyitea 
kwete wəsə le berete we. 

7Ama nahe hɛ kenakɛ nahe Shala kedapave ɗa Ghena kwatenca nya ganyɛa ŋkɛ 
kezha geze nda ke kweci hwelefefi, kala nya dapave nda ŋkɛ ke Piyɛre kezha ka 
Zhəwif. 

8Kwa nza ŋkɛ nahe Shala keveyi ɗa kawəndə nya ghwenakɛ ŋkɛ kezha kweci 
hwelefefi, kala nya veyi Piyɛre ŋkɛ kezha ka Zhəwif. 

9Ama nahe Zhake, Piyɛre ba'a Zhaŋe nyi ɗepe mbeli kala yɛ seləa Jikə ta ka 
Kriste kegezete nahe Shala kendeke ɗa zlaɓa ta ŋkɛ kezha slenea shɛ. Pa hɛ 
səkwəte dzeve le 'ya ba'a Barnabas nda ɗepe mbeli pɛtɛ kanya kwetɛŋe ghena 
ta n'yɛ le ŋa nci. Nahe ŋkɛ kehi kalə n'yɛ sha kweci hwelefefi. Ama ghenci ne, 
kalə hɛ sha ka Zhəwif. 

10Nahe hɛ kegezete n'yɛ kezha zəzə n'yɛ deke te ka titikwəa kɛfi. Gheŋkɛa shɛ 
yantsəte geva 'ya kamene. 

Pol kaŋele Piyɛre mbe Antiyoshe 

11Ma kwa ntsehe Piyɛre mbe Antiyoshe ne, nahe 'ya keɗema ghena ta ŋkɛ te 
tepe ta mbeli va nya nza fete ve. 

12Kwa nza ŋkɛ ma nda tese kweci mbeli nyi yitea Zhake ne, kazeme wəsə ŋkɛ le 
kweci hwelefefi. Ama kwa se mbelia shɛhɛ ne, hɛreɗɛ ŋkɛ ɗema zeme wəshi 
kezeme le mbelia shɛhɛ va ghazlənə va mbeli nyi kesla sla mɓɛta. 

13Ma kweci ka Zhəwif nyi tagha kwa nakɛ Piyɛre hɛ ne, ntake hɛ kamene kala 
gheŋkɛ, pa le Barnabas keghwetame ghəa ŋkɛ mbe mbəɗəkwəa nci. 

14Ma kwa nakɛ 'ya kaɗema hɛ kwa hweŋkwa nya kaganda ta Ghena kwatenca 
nya ganyɛ ne, ma 'ya sha Piyɛre kwa kema ta mbeli pɛtɛ: «Ma gha nya kande 
Zhəwif ne, hwa kweci hwelefefi nzahwe nza na, kala hɛ hi na kamene, yitea wa 
ŋka hɛ na kezha mene kala ka Zhəwif wa?» 

Kambele ka Zhəwif ba'a kweci hwelefefi laka yɛ 

15Kaka Zhəwif yake geva gheɓəmə kaganda, kenza gheɓəmə kaka jaɗafa kala 
kweci hwelefefi we. 

16Ma tsagha ne, na gheɓəmə keɗepe kaɗema wəndə shɛ kanzate nza tiɗiɗi kwa 
kema ta Shala le wəsə mahalegə, ama deke le yɛ ghena ta Yɛsə Kriste. Nahe 
ghen'yɛ keyɛte Yɛsə Kriste kezha nza kambeli ganji kwa kema ta Kriste laka yɛ, 
ama kenza laka wəsə mahalegəa Shala we. Ma le wəsə mahalegə ne, wəndə shɛ 
kakemave nza tiɗiɗi kwa kema ta Shala we. 

17Kwa nza gheɓəmə kazele nza tiɗiɗi kwa kema ta Shala mbe Kriste ne, kaka 
jaɗafa sləyi ghəa ɓəmə gheɓəmə kala kweci hwelefefi perə, Kriste nde veyi 
ɓəmə kaka jaɗafa na? Ewə, gheŋkɛ we. 

18Ma kezhɛne 'ya kamene wəsə nya sərəakɛ 'ya va nya nza ŋkɛ kawəsə jaɗafa 
ne, wəsə mahalegə yazlakemte 'ya tsagha. 

19Nahe wəsə mahalegə kepeslekɛ ɗa kwa ɗe 'ya kazele ŋkɛ, vatse nza 'ya kala 
wəsə kemte mte sha wəsə mahalegəa shɛ, yitea nza kaŋa Shala. Nahe 'ya kemte 
ɗa te sheghwə kwa zleŋkwa zlaɓe le Kriste. 

20Nza nya nza 'ya teghweme tsetsenya ne, 'ya nde nza we, Yɛsə nde nza mbe 
'ya, vatse nza 'ya teghweme. Ma mpi nya nza wəndə ŋelɛ le teghweme ne, mbe 
nza 'ya teghweme laka yɛ nya yɛte Wəzege ta Shala 'ya nya keɗehwe ɗa ba'a 
nya kezamte mpia ŋkɛ kezha 'ya. 

21Kazhɛne 'ya kaneghamte zlaɓa ta Shala we. Ma nda laka zele wəsə mahalegə 
nza wəndə kanzate nza tiɗiɗi kwa kema ta Shala ne, gəmə mte ta Kriste tsagha. 

Ka Galate 3 

Yɛ ya za ma ke wəsə mahalegə 

1Gheyɛ ka Galate, gezhia kɛfi yɛ! Wa nde zhɛ ŋayɛ yitea ghə wa? Ndagwara nahe 
mbeli kencɛte ŋayɛ mte ta Yɛsə te sheghwə kwa zleŋkwa darahwe rahwe. 

2Kaɗe 'ya kazhɛnete ɗa ghena nya yɛ: ma nda se yɛ kakemave Sefəa Shala ne, 
kwa zelete ghena ta wəsə mahalegə yɛ na, na, va nya fate ba'a nya yɛte Ghena 
kwatenca nya ganyɛ yɛ na? 

3Tsema nza yɛ kaka gezhia hɛɗi kala nya wa? Pa yɛ ghate le Sefəa Shala ne, le 
berete ta geva ta ŋayɛ ɗe yɛ kakiɗi na? 

4Ghena nya wəba kala nya ne, kawəsə gəmə ɗe yɛ kazhɛrete tsetsenya na? 
Kashɛ ŋkɛ nza kawəsə gəmə we. 

5Ma nda ve ŋayɛ Sefəa ŋkɛ Shala ba'a nda mene wəshi meŋele ŋkɛ hwa gheyɛ 
ne, va nya zelete wəsə mahalegə yɛ na, na va nya fate ba'a nya yɛte Ghena 
kwatenca nya ganyɛ yɛ na? 

6Ma ke ghena nya gezete Ghena ta Shala te ghəa Abraham: «Ma kwa yɛte Shala 
ŋkɛ ne, pa veyi ŋkɛ kawəndə tiɗiɗi kwa kema ta ŋkɛ se te yɛ ta ŋkɛ.» 

7Megela ma ɗepete yɛ: ma mbeli nyi keyɛte Shala ne, ghenci ya kahwelefefia 
Abraham nyi fate fate. 

8Ma ke Ghena ta Shala vəashi: kateve kweci hwelefefi Shala tiɗiɗi kwa kema ta 
ŋkɛ tewəmbəreke yɛ ta nci. Vatse gɛ, ma ke ghena kwatenca nya ganyɛ nya ŋkɛ 
sha Abraham: «Katewəpi mbeli nyi te hɛɗi Shala pɛtɛ se te gha.» 

9Ma kwa yɛte Shala Abraham ne, pa Shala wəpikɛ ŋkɛ, tsagha nza yayata wəndə 
nya keyɛte Shala kewəpi wəpi kala nya nza Abraham. 

10Ma mbeli nyi kezele wəsə mahalegə ne, kebezla bezla hɛ va Shala. Kwa nza 
ŋkɛ ma ke Ghena ta Shala: «Yayata wəndə nya kezeletema wəshi nyi gezete 
wəsə mahalegə fate fate ne, nahe wəndəa shɛ kenza kebezla bezla.» 

11Ama wəndə shɛ kazele wəsə mahalegə kezha nza tiɗiɗi laka gheŋkɛ we, kwa 
nza ŋkɛ ma ke Ghena ta Shala gezete: «Ma wəndə nya veyi Shala tiɗiɗi laka yɛ 
ne, teghweme tenza wəndəa shɛ.» 

12Ma wəsə mahalegə ne, laka yɛ mene geva ŋkɛ we. Kwa nza ŋkɛ ma ke Ghena 
ta Shala: «Ama wəndə nya kemene wəshi nyi gezete wəsə mahalegə ne, kanza 
ŋkɛ teghweme laka hɛ.» 

13Kriste nde mbeɗeke ɓəmə va wəsə mahalegə, pa Yɛsə zhɛrenyɛ kande bezla 
bezla te ŋkwa ɓəmə. Ma ke Ghena ta Shala: «Yayata wəndə nya baŋate mbeli te 
sheghwə ne, kebezla bezla ŋkɛ.» 

14Ma nda menete ŋkɛ kala nya ne, kezha baŋe Shala kawəpikɛ kweci hwelefefi 
kala nya gezete nda ŋkɛ ke Abraham laka mte ta Yɛsə Kriste, kezha baŋe 
gheɓəmə kakemave Sefəa Shala nya meɗeyi nda ŋkɛ ke mbelia ŋkɛ laka yɛ. 

Wəsə mahalegə ba'a meɗe mɛ 

15Ka kesaka ma, banda ta ŋkɛ, ma vəa ŋkwa nya gezeyi meɗe mɛa ŋkɛ wəndə 
kala nya kehite geva ne, wəndə shɛ kabelewəmte keɗema kazhɛremte meɗe 
mɛa shɛ we. 

16Yawa, nahe Shala kemeɗeyi nda ghena shɛ ke Abraham ba'a hwelefefia ŋkɛ. 
Kegezete Ghena ta Shala: «Kaŋa hwelefefia ŋkɛ», ke we, kwa nza ŋkɛ kwele 
kwele mbeli. Ma ke: «Kaŋa hwelefe ta ŋa», laka wəndə kwetɛŋe gezete ŋkɛ, 
gheŋkɛ Kriste. 

17Wa nya ghena nya ɗe 'ya kageze nya: Nahe Shala kemenete meɗe mɛ ba'a 
kemeɗeyi kezha nza ŋkɛ tsagha. Ma wəsə mahalegə nya kese kwetere wəmbəa 
va wəfaɗe gwəmsə ba'a mahekenemsə ne, kabezemte ghena nya meɗeyi nda 
Shala ke mbeli ŋkɛ we. 

18Ma ya laka wəsə mahalegə tezeme ghɛ hɛ yitea Shala ne, kenza laka ghena nya 
meɗeyi ŋkɛ we. Ama laka ghena nya meɗeyi nda ŋkɛ menete nda zlaɓa ta ŋkɛ 
ŋkɛ ke Abraham. 

19Ma nda kala nya ŋkɛ ne, yitea wa keleke wəsə mahalegə Shala wa? Ma nda 
veyi geva wəsə mahalegə ne, kezha ncɛ jaɗafa ta mbeli kadzete ŋwela, nahe ŋkɛ 
kehite geva kezha temə ŋkɛ nda tese hwelefe ta Abraham nya veyi nda geva 
meɗe mɛa Shala. Ke ka ghwene ta Shala ndeke nda wəsə mahalegəa ŋkɛ ŋkɛ 
kaba, pa hɛ ndeke nda ke kwete wəndə kwetɛŋe yitea zlape nda ke mbeli. 

20Ma wəndə kwetɛŋe nde mene wəsə ne, gəmə wəndə nya kwelɛ tepe, kwa nza 
ŋkɛ Shala kwetɛŋenyɛ nde menete slenea shɛ. 

Slene ta wəsə mahalegə 

21Nahe wəsə mahalegə keɗema ghena nya meɗeyi nda Shala ke mbeli na? Ewə. 
Ma nda se wəsə mahalegə kakeleke geva ne, kezha nza mbeli teghweme, ma 
keyate wəsə mahalegəa shɛ wəndə ne, katenza wəndəa shɛ tiɗiɗi kwa kema ta 
Shala. 

22Ama nahe Ghena ta Shala kegezete kaka mavashia jaɗafa mbeli pɛtɛ kwake te 
hɛɗi, kezha baŋe wəsə gəməa Shala nya meɗeyi ŋkɛ kezha mbeli kamenete 
geva, mbeli nyi keyɛte Yɛsə nde nza kakemave laka yɛ ta nci mbe Yɛsə Kriste. 

23Tewə yɛ kenaka kamene geva ne, kaka mavashia wəsə mahalegə gheɓəmə, 
yitea ncake geva yɛ shɛ te kwete hɛ. 

24Tsagha ne, nahe wəsə mahalegə keveyi geva kawəsə nya keya ŋkwa nda tese 
Kriste, kezha nza gheɓəmə kambeli nyi tiɗiɗi kwa kema ta Shala laka yɛ mbe 
Kriste. 

25Ma tsetsenya ne, nahe vəa yɛ kese, mba gheɓəmə kedambeghə ɓəmə yitea 
wəsə keya ŋkwa ɓiyitsa. 

26Kwa nza ŋkɛ ma gheyɛ nyi keyɛte Yɛsə ne, ŋwalea Shala yɛ pɛtɛ laka nza ta 
ŋayɛ jikə le Yɛsə Kriste. 

27Ma yayata wəndə nya kekelete batɛme te sləa Yɛsə ne, jikə ŋkɛ le, nahe ŋkɛ 
keseɗaghe Yɛsə kala lekwesa. 

28Kezhɛne ghala kanza kwelɛ nde Zhəwif le nde Grɛk, mava le mamza, za le 
male we. Kwa nza ŋkɛ nahe gheyɛ pɛtɛ kenza jikə mbe Yɛsə Kriste. 

29Ma kenza nde kaŋa Kriste yɛ ne, hwelefefia Abraham yɛ tsagha, ka zeme ghɛ 
yɛ kala nya meɗeyi Shala. 

Ka Galate 4 

1Wa nya ghena nya geze 'ya nya: ma wəzege nya ketezeme ghɛ ne, mba ŋkɛ 
kawəzege kaba, kala mava nza ta ŋkɛ ki ghɛ tsetsenya, ya gheŋkɛ nza kawəndə 
nya ketesleke wəshi nyi ki ghɛ pɛtɛ kekele ŋkɛ. 

2Ama mbe dzeve ta mbeli nyi keya nda ghɛ nza ŋkɛ nda tenaka və nya sləyi 
yitenyɛ kezha zeme ghɛa shɛ. 

3Tsagha se gheɓəmə perə, kwa se gheɓəmə kaŋwale, kaka mavashia berete nyi 
kesleke hɛɗi lema. 

4Ama kwa nakanyɛ və nya dzeghete geva ne, pa Shala ghweneke Wəzege ta ŋkɛ 
nya keyake geva hwa male, nya kenzate nza kala nya ɗe wəsə mahalegə, 

5kezha mbeɗe mbeli nyi kaka mavashia wəsə mahalegə, kezha zhɛre ɓəmə 
kaŋwalea Shala. 

6Va nya nza yɛ kaŋwalea ŋkɛ ne, nahe Shala keghwenakɛ Sefəa Wəzege ta ŋkɛ 
kadzawa wənəa ɓəmə, Sefə nya kezlape: «Aba! Yita!» 

7Kala nya gɛ ne, mba na kamava we, ama wəzege ta Shala na. Ma kwa nza na 
kawəzege ta ŋkɛ ne, kateve ŋa hweŋkwa kezeme ghɛ Shala hwa ŋwalea ŋkɛ laka 
zlaɓa ta ŋkɛ. 

Yirə Pol va ka Galate 

8Ma vəashi ne, keɗepe Shala yɛ we, kaka mavashia wəshi nyi zhɛrete mbeli 
kashala se yɛ, ama kenza kashala we. 

9Ama tsetsenya ne, nahe yɛ keɗepe Shala, keɗema nahe Shala keɗepe ŋayɛ. 
Tsema shɛ yɛ zhɛne geva kalə sha wəshi nyi ɗema berete va hɛ ba'a nyi ɗema 
zləvə te hɛ wa? Gheyɛ ɗe kanza kaka mavashia nci zhɛkwa na? 

10Kahawe yɛ fate fate va yɛ veci, yɛ tere, yɛ və ba'a yɛ va. 

11Kazhɛ ɗa ghazlənə va gheyɛ, gəmə leɓe ghəa ɗa 'ya le slene kezha gheyɛ. 

12Ka kesaka ma, təhwə təhwə ŋayɛ 'ya, yipəte mə ghəa ŋayɛ le 'ya, kala nya nza 
'ya yipə yipə le gheyɛ perə. Kebezemte ɗa ghena yɛ we. 

13Nahe yɛ keɗepe ndeɗekə, vəa ŋkwa nya nza shewə ne, nahe 'ya kezlapete 
ŋayɛ Ghena kwatenca nya ganyɛ kakwa ghate. 

14Nahe zereghwe ta ɗa kedzeghakɛ zereghe ghena ta ŋayɛ, kese yɛ kaɗema ɗa 
keɗema kaŋka ɗa we. Ama nahe yɛ kekemaneve ɗa kala nde ghwene ta Shala 
ba'a kala Yɛsə Kriste. 

15Kwele kwele se yɛ kazlama! Tema zlama ta ŋayɛ nya veci ŋkwa shɛ gɛ wa? 
Kaganda yageze 'ya te ghəa ŋayɛ, ma ya kaferaɗakame ntsə ta ŋayɛ kwa ghə va 
gheyɛ kezha ve ɗa ne, nza kamene yɛ. 

16Nahe 'ya kezhɛre ɗa kande jaga ta ŋayɛ tsetsenya va nya nza 'ya kageze ŋayɛ 
kaganda na? 

17Kwele kwele mene ŋayɛ ndeɗe mbelia shɛhɛ, ama kenza wəshi nyi zəzə hɛ 
megela we. Ma wəsə nya ɗe hɛ kamene ŋayɛ ne, kezha zlenekɛ ɗa yɛ kalə ŋayɛ 
yitea hɛ. 

18Megela kezha mene ndeɗe yɛ kevə kevə, ama kezha wəsə ganyɛ, kenza deke 
vəa ŋkwa nya nza 'ya tagha hwa gheyɛ we. 

19Ŋwalea ɗa, kala male nya keya le yaka ne, kasa yaka 'ya zhɛkwa kezha gheyɛ 
hwa'a te və nya ntishɛ Yɛsə mbe wənəa ŋayɛ. 

20Kwele kwele ɗe 'ya kanza hwa gheyɛ tsetsenya kezha geze ŋayɛ kwete ghena. 
Kwele kwele yirənyɛ ɗa 'ya te ghəa ŋayɛ. 

Yipə pa te ghəa yɛ Agar le Sara 

21Geze ɗa mə ghena ta ŋayɛ, gheyɛ mbeli nyi keɗe kanza kaka mavashia wəsə 
mahalegə, kefate wəsə nya geze wəsə mahalegə yɛ wəka? 

22Ma ke rafete geva: bake yake ŋwale Abraham, kwete ne, wəzege ta kwatera, 
kwete, wəzege ta makwa. 

23Ama laka ɗe ta geva yake geva wəzege ta kwatera, ŋa male makwa ne, kala 
ghena nya meɗeyi nda Shala ke Abraham yake geva ŋkɛ. 

24Ghena keyipə pa ya mbe ghena nya. Nahe mi nyi bake nyi kenza kajikə geva 
bake. Ma kwete jikə geva nya ncɛ Agar ne, jikə geva nya kesawa pelɛ ghweme 
ta Sinay. Ghenta nde yake ka mavashi. 

25Ma Agar ne, ghenta ghweme ta Sinay nya te hɛɗia Arabi, nya yipə yipə le 
Zhɛrəzalɛm nya tsetsenya, nya kamava le pɛtɛa mbeli nyi mbe. 

26Ama nahe Zhɛrəzalɛm nya pelɛ ghweme kenza waɗe, gheŋkɛ ya kameyɛ 
ɓəmə. 

27Kwa nza ŋkɛ ma ke Ghena ta Shala gezete: «Male jɛŋa, zlama, gha nya 
keghama yake ŋkwa. Tsa yɛyi kwa ghama na kasahwe yaka yitea ya wəzege. 
Kwa nza ŋkɛ kwele kwele ma tenza ŋwale va male nya ɗema mbeli ke male nya 
ɗe mbeli.» 

28Ma gheyɛ gɛ ka kesaka ma, ŋwale nyi keyake geva kala ghena nya meɗeyi nda 
Shala ke mbeli yɛ, kala nya nza Izak. 

29Ama kala nya se wəzege nya keyake geva laka slia geva nya kaghweze mɛ hwa 
wəzege nya keyake geva laka Sefəa Shala ne, tsagha shɛnyɛ ŋkɛ tsetsenya perə. 

30Ama tsema ke Ghena ta Shala wa? Ma ke: «Ŋkamte kwatera le wəzege ta nta, 
kashɛ wəzege ta kwatera zeme ghɛ le ŋa male makwa we.» 

31Tsagha shɛnyɛ ŋkɛ le gheɓəmə perə ka kesaka ma, ŋwalea kwatera gheɓəmə 
we, ama ŋwalea male makwa. 

Ka Galate 5 

Zamtema nza waɗe ta ŋayɛ yɛ ma 

1Nahe Kriste kendeke ɓəmə nza waɗe kezha nza mə kaka mamzashi kaganda 
kaganda. Nza mə tiɗiɗi mbe mamza ta ŋayɛ yagha yɛ kazhɛne kazhɛrete ghəa 
ŋayɛ kaka mavashi zhɛkwa, ya mə ghəa ŋayɛ ndeɗekə. 

2Fatema mə! Ma 'ya Pol ne, ma 'ya sha gheyɛ: ma keslamte mɓɛta yɛ ne, mba 
Kriste kaketekɛ ŋayɛ we. 

3Wa nya 'ya nya kageze zhɛkwa: ma yayata wəndə nya keslamte mɓɛta ne, nda 
ŋkɛ kazele wəsə mahalegə tserame. 

4Ma gheyɛ mbeli nyi keɗe kanza tiɗiɗi kwa kema ta Shala laka wəsə mahalegə 
ne, nahe yɛ kenehemte geva le Kriste, nahe yɛ kenza ndaŋe te zlaɓa ta Shala. 

5Ma ghen'yɛ ne, nahe n'yɛ kevate ghə te Shala nya keteve n'yɛ tiɗiɗi laka Sefəa 
ŋkɛ laka yɛ ta n'yɛ. 

6Kwa nza ŋkɛ ma sha wəndə jikə le Yɛsə Kriste ne, nahe slamte mɓɛta keɗema 
slamtema mɓɛta kenza gəmə. Ma wəsə nya kwele ne, yɛ nde mene slene laka 
ɗe. 

7Nahe gheyɛ kese kahwɛ ndeɗekə. Wa nde fɛake ŋayɛ hweŋkwa wa? Wa nde 
fɛa ŋayɛ keyɛ kaganda wa? 

8Ma ghwete nya ghwete ŋayɛ nya mbeli ne, va Shala nya keheka ŋayɛ se ŋkɛ we. 

9Tenjɛne ɓɛhwɛ nde mesle mbazli. 

10Ma tewəmbəreke Nde sleke ŋkwa ne, kagezleŋe ghə 'ya va gheyɛ we, nahe 'ya 
keɗepe kazhɛne yɛ kazele kweci ghena we. Ama yayata wəndə nya keghwetete 
ŋayɛ ne, katesa yaka ŋkɛ va Shala. 

11Ka kesaka ma, ma nda mba 'ya kageze ghena ta sla mɓɛta ne, va wa sa ɗa yaka 
mbeli pa tsetsenya wa? Nza kazhɛre ghena nya geze mbeli te ghəa baŋe ta Yɛsə 
Kriste te sheghwə kwa zleŋkwa kaghena gezhi nya kezhɛ nda ke kweci mbeli 
we. 

12Ma mbeli nyi kebeze ŋayɛ nyi kezha slamte mɓɛta ne, tsewemte sepele ta nci 
hɛ perə. 

13Ma gheyɛ gɛ ka kesaka ma, kezha nza kaka mamzashi hekakɛ ŋayɛ Shala. Mba 
yɛ kezhɛrete mamza ta ŋayɛ kawəsə kesla ntsə yitea wəshi kala nya ɗe geva, 
ama kemane mə ghəa ŋayɛ kwa nza ɗe va gheyɛ. 

14Kwa nza ŋkɛ nahe pɛtɛa wəsə mahalegəa Moyize kejikəte geva mbe ghena 
kwetɛŋe: «Nda na kaɗe nde ghedəkwəa ŋa kala ghəa ŋa.» 

15Ama kenza nde kala wəshi nyi hwa gamba mene yɛ laka hehale ghəa ŋayɛ ba'a 
mpeɗe ghəa ŋayɛ ne, ntsehwele mə yagha yɛ kazamte sebe te ghəa ŋayɛ. 

Fa nda ghena ke Sefəa Shala, kaɗema ke ɗe ta geva 

16Fa mə ghena ta ɗa: pelakɛ mə Sefəa Shala kancɛ ŋayɛ hweŋkwa, mba yɛ kefa 
wəsə nya ɗe geva. 

17Kwa nza ŋkɛ tekeleke wəsə nya zəzə geva ta ɓəmə, kenza ŋkɛ kala nya ɗe 
Sefəa Shala we, wəsə nya ɗema geva yaɗe Sefəa Shala. Tene hɛ kaka ghema 
tsagha, kashɛ yɛ mene wəsə nya ɗe yɛ kamene we. 

18Ma kenza nde Sefəa Shala nde sleke ŋayɛ ne, mba yɛ kaka mavashia wəsə 
mahalegə we. 

19Nahe mbeli keɗepe slene ta geva: vale tahe, nza wale wale, mefətekwə, 

20hawe va kweci shala, mene slibə ghwɛ, ɗema ntsə ta wəndə, mpa, zlɛ, hwepe 
wənə, heɗe geva, nehe ŋkwa, 

21sla ntsə, ghwəyi, ɓerawe ba'a kweci wəshi nyi ndiremi ndiremi nyi kala nyi. 
Gheŋkɛ yageze ŋayɛ 'ya tsetsenya, kala nya gezete ŋayɛ 'ya kaghate. Ma mbeli 
nyi kemene wəshi nyi kala nyi ne, kazeme Meghea Shala hɛ we. 

22Ama wa nyi wəshi nyi mene Sefəa Shala nyi: ɗe, zlama, kwelɛŋe, zereghe 
ghena, zhɛ heli, ndeɗea mehele, nza dɛŋe dɛŋe, 

23gwedə ba'a tsefe ghə. Wəsə mahalegə shɛ kafɛa wəshi kala nyi we. 

24Ma mbeli nyi kaŋa Yɛsə Kriste ne, nahe hɛ kebaŋate ɗe ta geva ta nci te 
sheghwə kwa zleŋkwa zlaɓe le wəshi nyi ndiremi ndiremi nyi mene ba'a nyi 
zəzə wəndə. 

25Ma kenza nde laka Sefəa Shala nza gheɓəmə ne, dzeghwa ɓəmə kala nya ncɛ 
ɓəmə hweŋkwa ŋkɛ. 

26Mba gheɓəmə kekele ghəa ɓəmə, mba gheɓəmə keghweze mɛ hwa ghəa ɓəmə 
keɗema kesla ntsə kwelɛ ghəa ɓəmə. 

Ka Galate 6 

Kemane ghə va wəshi nyi ɗaŋeɗa ɗaŋeɗa 

1Ka kesaka ma, ma kemenete jaɗafa wəndə ne, kemanakɛ mə ŋkɛ kase kadzawa 
hweŋkwa nya tiɗiɗi, gheyɛ nyi nza Sefəa Shala mbe gheyɛ. Ama nza mə 
kagwedə laka gheŋkɛ. Ama ya mə ghəa ŋayɛ yagha wəndəa ŋayɛ teteɗe perə. 

2Kemane mə ghəa ŋayɛ kakele wəshi nyi ɗaŋeɗa ɗaŋeɗa, tsagha ne, wəsə 
mahalegəa Kriste yatseramete yɛ. 

3Kwa nza ŋkɛ ma keveyi ghəa ŋkɛ wəndə kawəndə kwele, ndagwara wəsəa 
kwadanyɛa wəndə ŋkɛ ne, ghəa ŋkɛ yaghwete ŋkɛ. 

4Ama nda wəndə kamareve ghəa ŋkɛ tiɗiɗi kenza nde megela slene ta ŋkɛ, 
kakemave kwele ŋkɛ kezha ghəa ŋkɛ nahe, kaɗema kezha kwete wəndə. 

5Kwa nza ŋkɛ yayata wəndə katekele wəsə nya ɗaŋeɗa ta ŋkɛ. 

6Ma wəndə nya keteke nda Ghena kwatenca nya ganyɛ ke kwete wəndə ne, pa 
wəndə nya tekete nda nyagha mbeli ɗave nda wəsə ke nya keteke nda shɛ kezha 
kemane ŋkɛ. 

7Mba ghəa ŋayɛ kenza bake bake, ma ke kwete ghena: Kaŋ'wəshi Shala mbeli 
we. Wəsə nya tsawete wəndə yatemene ŋkɛ se te wəve. 

8Ma kenza ŋkɛ wəsə nya ɗe geva yatsawete wəndə ne, gheŋkɛa shɛ yatemene 
ŋkɛ se te wəve, gheŋkɛ mte. Ma wəndə nya ketsawete wəsə nya ɗe Sefəa Shala 
ne, gheŋkɛa shɛ yatemene ŋkɛ se te wəve, mpi nya kaghala ghala. 

9Leɓema gheɓəmə va mene ganyɛ ma, kwa nza ŋkɛ ma keɗema gheɓəmə 
kewənə ɓəmə ne, katekemave meleɓe ta ɓəmə gheɓəmə te vəa ŋkɛ. 

10Ma kala nya nza hweŋkwa shɛ tsetsenya kezha mene ganyɛ ne, mene nda 
ɓəmə ganyɛ ke yayata wəndə, halama ka kesaka meyɛ ɓəmə mbe yɛ. 

Ka keɗaŋe ta ghena ba'a njiŋwe ŋkwa 

11Newema mə rafe nyi jama jama shɛhɛ, 'ya nde rafe ŋayɛ palepa le dzeve ta ɗa. 

12Ma mbeli nyi keŋka ŋayɛ nyi kasla mɓɛta ne, ɗe ta geva yaɗe hɛ kamene, ghəa 
nci yakele hɛ gəmə. Kaɗe hɛ kasa nda yaka mbeli te mte ta Kriste te sheghwə ke 
hɛ we. 

13Ya mbeli nyi keslamte mɓɛta shɛhɛ ne, kezelete ghena ta wəsə mahalegə hɛ 
we, ama kaɗe hɛ kaslamte mɓɛta yɛ kezha fege hɛ le gheyɛ gəmə. 

14Ma 'ya kwa ŋa ɗa ne, kaɗe 'ya kafege keɗema le baŋe ta Nde sleke ɓəmə te 
sheghwə kwa zleŋkwa Yɛsə Kriste we. Kwa nza ŋkɛ laka baŋe ta Yɛsə te 
sheghwə kwa zleŋkwa ne, kempə mpə wəshi nyi te hɛɗi lema sha 'ya. Ma 'ya 
ɓiyitsa ne, kemte mte 'ya sha wəshi nyi te hɛɗi lema. 

15Nahe slamte mɓɛta keɗema slamtema mɓɛta kenza gəmə. Ma ghena nya wəba 
ne, zhɛrete geva kawəndə mɛnɛfɛ. 

16Ke yayata wəndə nya kehawe va wəsə nya tekete nda 'ya ne, ma ghena nya 
geze nda 'ya: Pa kwelɛŋe, ndeɗea mehelea Shala nza kənəa hɛ, tsagha kənəa 
pɛtɛa mbelia Shala. 

17Yagha kwete wəndə kateghweze mɛ hwa 'ya te kwete hɛ. Kwa nza ŋkɛ mevɛvi 
nya te 'ya nde ncɛ kaŋa Yɛsə 'ya. 

18Pa zlaɓa ta Nde sleke ɓəmə Yɛsə Kriste nza le gheyɛ pɛtɛ ka kesaka ma. Amɛn. 

Ka Ɛfɛze 

Ka Ɛfɛze 1 

Njiŋwe ŋkwa ta Pol 

1Se va Pol nya kande ghwene ta Yɛsə Kriste laka ɗe ta Shala. Ke mbeli nyi kaŋa 
Shala mbe Ɛfɛze ba'a nyi kenza dɛŋe dɛŋe mbe jikə ghə le Yɛsə Kriste. 

2Pa Shala, Yiteyɛ ɓəmə ba'a Nde sleke ŋkwa Yɛsə Kriste wəpikɛ ŋayɛ ba'a ndeke 
ŋayɛ kwelɛŋe. 

Wəshi ganji nyi ndeke ɓəmə Shala laka Yɛsə 

3Tsahe ɓəmə Shala, Yiteyɛa Yɛsə Kriste Nde sleke ɓəmə. Nahe ŋkɛ kewəpikɛ 
ɓəmə mbe Kriste laka ve ɓəmə wəshi nyi kese va Sefəa ŋkɛ sawa pelɛ ghweme. 

4Nahe ŋkɛ ketsehave ɓəmə tewə hɛɗi kenaka kapate geva kezha nza gheɓəmə 
kaŋa ŋkɛ laka Kriste, yitea nza gheɓəmə kambeli nyi keveyi geva kaŋa Shala 
ba'a nyi ɗema fete te hɛ kwa kema ta ŋkɛ mbe ɗe. 

5Nahe Shala kezəzəte ɓəmə ghalanza kave ɓəmə kaŋwalea ŋkɛ laka Yɛsə Kriste, 
se te ɗe ta ŋkɛ nda menete ŋkɛ tsagha. 

6Tsahe ɓəmə zləvəa ŋkɛ kezha zlaɓa ta ŋkɛ nya kwele kwele le gheɓəmə laka 
Wəzege ta ŋkɛ nya ɗe ŋkɛ. 

7Laka mimia Yɛsə ne, nahe Shala kembeɗeke ɓəmə. Laka gheŋkɛ ɓiyitsa ne, 
nahe Shala kekelemte jaɗafa ta ɓəmə te wənə, kala mcɛləa zlaɓa ta ŋkɛ. 

8Nahe ŋkɛ kebehekɛ ɓəmə le ɗe ta ŋkɛ, nahe ŋkɛ kendeke ɓəmə pɛtɛa 
ntsehwele ba'a mehele. 

9Nahe ŋkɛ kencɛte ɓəmə zəzə ta ŋkɛ nya tewəfərə. Ma mbe ganyɛa ŋkɛ ne, nahe 
ŋkɛ ketarete kamene wəsəa shɛ laka Kriste mpelɛa. 

10Ma zəzə nya tetseramea shɛ Shala te keɗaŋe ta və ne, gheŋkɛ tsene pɛtɛa 
wəshi nyi pelɛ ghweme ba'a nyi te hɛɗi yitea hwəa wəndə nya te ghə kwetɛŋe, 
gheŋkɛ Kriste. 

11Kwa nza mə jikə le Yɛsəa shɛ ne, nahe gheɓəmə kembelete geva perə, kwa 
nza ŋkɛ nahe Shala ketsehave ɓəmə kala nya zəzəte ŋkɛ vəashi, gheŋkɛ nya 
kemene wəsə kala nya tarete ba'a ɗete ŋkɛ. 

12Tsahe ɓəmə zləvəa ŋkɛ, gheɓəmə nyi kaka ghate ta mbeli nyi keneghete wəshi 
nyi kese va Kriste. 

13Gheyɛ perə, kwa fate ghena nya kaganda yɛ ne, Ghena kwatenca nya ganyɛa 
shɛ nde mbelete ŋayɛ, gheyɛ nyi keyɛte Kriste. Nahe Shala kevate lamba ta ŋkɛ 
te gheyɛ kwa kemave Sefəa ŋkɛ yɛ kala nya meɗeyi ŋayɛ ŋkɛ. 

14Sefəa Shala nde veyi ɓəmə kaganda kala wəsə kezeme ghɛ nya veyi nda Shala 
ke mbelia ŋkɛ nyi ketezeme ghɛa ŋkɛ, lamba shɛ nde ncɛ nza ta ɓəmə kambeli 
kezeme ghɛ, vəa ŋkwa nya tembele gheɓəmə fate fate. Tsahe ɓəmə zləvəa Shala. 

Səkwə ghə ta Pol 

15Ma kwa fave ghena nyi zəzə mbeli te gheyɛ 'ya, yɛ nya yɛte Nde sleke ŋkwa 
Yɛsə yɛ ba'a ɗe nya ɗe mbelia Shala yɛ ne, 

16kaleɓe 'ya va tsa nda hana ke Shala kwa zəzə ŋayɛ 'ya hwa səkwə ghə we. 

17Pa Shala ta Nde sleke ɓəmə Yɛsə Kriste, Yita nya nza zləvə te, ndeke ŋayɛ 
ntsehwele yitea ncɛ ŋayɛ Shala ba'a yitea ɗepe ŋkɛ yɛ ndeɗekə. 

18Pa Shala shɛ pelemte ŋayɛ wənəa ŋayɛ yitea ɗepe ve ghə nya hekakɛ ŋayɛ ŋkɛ 
yite yɛ, tsagha mcɛləa zləvəa ŋkɛ laka wəshi ganji nyi teve ŋayɛ ŋkɛ jikə le 
mbelia ŋkɛ. 

19Ncɛte ŋayɛ berete nya wəba kemanakɛ ɓəmə ŋkɛ le ŋkɛ, gheɓəmə mbelia 
Yɛsə Kriste. 

20Nahe ŋkɛ kencɛte ɓəmə berete ta ŋkɛ kwa kelakame Kriste ŋkɛ same kwa 
kwele le mpi ba'a kwa veyi ŋkɛ ŋkɛ te kwa zeme ta ŋkɛ pelɛ ghweme. 

21Nahe Shala keveyi Kriste kwele ma ke nza te ghə, berete, mene meghe, kwele 
ba'a ke kwete slə nya nza mbeli kahekate deke te nya və we, ama tsagha te və 
nya ketese perə. 

22Nahe Shala keveyi pɛtɛa wəshi mbe dzeve ta Yɛsə Kriste, nahe keveyi Kriste 
te ghəa pɛtɛa wəshi, te ghəa Jikə ta ka Kriste. 

23Jikə ta ka Kristea shɛ ya kageva ta ŋkɛ. Mbe ncɛ geva Kriste darahwe rahwe, 
gheŋkɛ nya keviɗikɛ pɛtɛa wəshi. 

Ka Ɛfɛze 2 

Same kwa kwele kanza teghweme 

1Ma kaghate ne, kempə mpə yɛ sha Shala va beze ghena ta ŋayɛ ba'a va jaɗafa 
ta ŋayɛ. 

2Vəa ŋkwa shɛ ne, ghena ta berete nya kesleke ŋkwa nya te hɛɗi yafa yɛ, wəndə 
nya te ghəa berete nyi ndiremi ndiremi nyi kenza kwelɛ yɛ ghweme le hɛɗi, 
'yi'yɛghwəa shɛ nde sleke mbeli nyi keɗema kayɛ nda fete ke Shala tsetsenya. 

3Tsagha se nza ta ɓəmə vəashi kala hɛ perə, kala wəndə nya kepelave nda ghəa 
ŋkɛ ke zəzə ta geva ta ŋkɛ se gheɓəmə. Wəshi nyi ɗe geva yamene gheɓəmə. Va 
nza ta ɓəmə nya kala nya ne, nahe gheɓəmə ketareyi geva kezha ɗa ɓəmə Shala 
kala nya teɗa kweci mbeli ŋkɛ. 

4Ama Shala ne, kwele kwele zhɛ heli ŋkɛ yitea mbeli, kwele kwele ɗe ɓəmə ŋkɛ. 

5Ma kwa nza gheɓəmə kala mbeli nyi kempə mpə sha Shala va jaɗafa ta ɓəmə 
ne, nahe ŋkɛ kezhɛname mpi mbe gheɓəmə laka Kriste. Nahe yɛ kembele 
tsetsenya va nya zlaɓa Shala yitea gheyɛ. 

6Nahe Shala kekelakame ɓəmə same kwa kwele mbe jikə ta ɓəmə le Yɛsə Kriste, 
nahe ŋkɛ keveyi ɓəmə mbe meghea ŋkɛ pelɛ ghweme. 

7Ma nda menete ɓəmə ganyɛa ŋkɛ Shala mbe Yɛsə Kriste kala nya ne, kezha ncɛ 
nda mcɛləa zlaɓa ta ŋkɛ nya wəba ke mbeli pɛtɛ mbe və nyi ketese. 

8Kwa nza ŋkɛ Shala nde mbele ŋayɛ gəmə laka zlaɓa ta ŋkɛ kwa yɛte ŋkɛ yɛ. 
Kenza va slene ta ŋayɛ we, gəmə ndeke ŋayɛ Shala. 

9Te wəshi ganji nyi mene yɛ se ŋkɛ we, yagha wəndə temene fege. 

10Shala nde pate ɓəmə. Mbe nza gheɓəmə jikə le Yɛsə ne, nahe Shala kepate 
ɓəmə yitea mene wəshi ganji, wəshi nyi hite ŋkɛ kezha ghalanza kezha mene 
gheɓəmə. 

Kanya kwetɛŋe mbeli pɛtɛ mbe Yɛsə 

11Zəzəte mə nza ta ŋayɛ vəashi, kambeli nyi keɗema kaka Zhəwif yake geva yɛ. 
Ka slama mɓɛta heka ŋayɛ ka Zhəwif te vecia shɛ, ghenci nyi keheka ghəa nci 
kaka sla sla mɓɛta, va nya slamte kwete bela mbeli te geva ta nci. 

12Zəzə mə ma vəa ŋkwa shɛ ne, Mɛsi shɛ va gheyɛ we. Hwa mbeli nyi ntave 
Shala yɛ we. Cakeɗake se yɛ le jikə geva nya meɗeyi nda Shala ke mbelia ŋkɛ. 
Vəa ŋkwa shɛ ne, nahe yɛ kenza kwake te hɛɗi kaɗema ve ghə ba'a Shala shɛ. 

13Ama tsetsenya kwa nza yɛ jikə le Yɛsə Kriste ne, terasle yɛ yitea Shala laka 
mimia Kriste, gheyɛ nyi kenza cakeɗake le ghalanza. 

14Kwa nza ŋkɛ Kriste le ghəa ŋkɛ ya kakwelɛŋea ɓəmə, laka mte ta ŋkɛ jikəte ka 
Zhəwif ŋkɛ le kweci hwelefefi, ŋzlamte ŋkwa nya keneheve hɛ ŋkɛ, geze ta ŋkɛ 
ɗema ntsə ta nci. 

15Nahe ŋkɛ kekelemte zləvə te wəsə mahalegəa Moyize, te ghena nyi gezete ŋkɛ 
ba'a te wəshi nyi gezete ŋkɛ, yitea zhɛre ka Zhəwif ba'a kweci hwelefefi 
kahwelefe mɛnɛfɛ mbe jikə geva le. Tsagha ne, nahe ŋkɛ keveyi kwelɛŋe kwelɛ 
hɛ. 

16Pa ŋkɛ jikəte hɛ kanya kwetɛŋe le Shala laka mte ta ŋkɛ te sheghwə kwa 
zleŋkwa ba'a tseɓate hɛ kanya kwetɛŋe. Ma tsagha nde ne, pa zamte ɗema ntsə. 

17Kala nya se Kriste kazlape nda ghena ta kwelɛŋe ke gheyɛ kweci hwelefefi nyi 
kenza cakeɗake le Shala ghalanza ne, pa zlapete nda ke ka Zhəwif nyi kenza 
dekwe yitea Shala se te shinyɛ. 

18Laka Kriste nza gheɓəmə kantsehe kwa kema ta Shala, ka Zhəwif ba'a kweci 
hwelefefi laka Sefəa Shala nya kwetɛŋe. 

19Vatse gɛ, ma gheyɛ kweci hwelefefi ne, mba yɛ kaka se se we, kaka mentiɓə 
we. Ama kaka hɛɗi yɛ jikə le ka Kriste, kambelia Shala yɛ. 

20Gheyɛ ne, nahe yɛ keŋate geva te ŋkwa nya shihəa ŋkɛ kaka ghwene ta Yɛsə 
Kriste ba'a ka mɛ ŋkwa, Yɛsə le ghəa ŋkɛ ya kapelɛa megwekwe. 

21Gheŋkɛ nde keseyi ŋkwa pɛtɛ kezha ve nda berete, yitea nza ŋkɛ kaghɛ nya 
keveyi geva tekeleke kaŋa Nde sleke ŋkwa. 

22Kwa nza yɛ jikə le ne, kakwete yɛ bela ta ŋkwa shɛ kezha zlaɓe le kweci mbeli 
kaŋkwa kenza ta Shala laka Sefəa ŋkɛ. 

Ka Ɛfɛze 3 

Slene ta Pol hwa kweci hwelefefi 

1'Ya Pol nya kwa daŋgayɛ te ghena ta Yɛsə Kriste kezha gheyɛ kweci hwelefefi 
ne, kezha gheyɛ səkwə Shala 'ya. 

2Nahe yɛ kefate slene ta ŋkɛ nya dapeyi ɗa Shala te dzeve kamene laka ɗe ta 
ŋkɛ kezha gheyɛ, yitea yipə zəzə ta ŋkɛ. 

3Nahe Shala kencɛte ɗa ghena ta ŋkɛ nya tewəfərə. Nahe 'ya kegezete ŋayɛ 
ghena ɓɛhwɛ te ghəa ghena shɛ pelɛghə. 

4Ma kenza yɛ kajaŋga wəsə nya rafete ŋayɛ 'ya ne, wərə yɛ kaɗepe nahe 'ya 
kefave ghena ta Kriste nya tewəfərə. 

5Kese Shala kancɛ nda ghena nya tewəfərəa shɛ ke mbeli nyi ghalanza we, ama 
tsetsenya ncɛte nda Shala ke ka ghwene ta Yɛsə Kriste nyi ganji ba'a ka mɛ ŋkwa 
ta ŋkɛ laka Sefəa ŋkɛ. 

6Wa nya ghena nya tewəfərəa shɛ nya: yipə yipə ka Zhəwif le kweci hwelefefi, 
yipə yipə tezeme ghɛ hɛ yitea Shala, kala geva nya kwetɛŋe nza hɛ, yipə yipə 
tekemave wəsə nya meɗeyi nda Shala ke hɛ mbe Yɛsə Kriste nya kencɛte nda 
Ghena kwatenca nya ganyɛ ke hɛ pɛtɛ. 

7Nahe 'ya kezhɛre ɗa kande zlape ghena ta Shala laka zlaɓa ta ŋkɛ, va nya ncɛte 
ɗa berete ta ŋkɛ ŋkɛ. 

8Ma 'ya ne, 'ya ya ɓɛhwɛ ma hwa mbelia Shala pɛtɛ. Ndagwara nahe Shala 
kendeke ɗa hweŋkwa kancɛ nda mcɛləa Kriste nya ɗema mbeli kadzeghete ke 
kweci hwelefefi. 

9Berete ya va 'ya kancɛ nda ke hɛ tsema tsema temene geva zəzə ta ŋkɛ 
tsetsenya, wəshia ŋkɛ nyi tewəfərə nyi ɗe Shala kamene ghalanza, Shala nya 
kepate pɛtɛa wəshi nde wəfərəakɛ se te shinyɛ. 

10Ma tsetse ŋkɛ ne, wərə mbelia jama nyi kesleke ŋkwa ba'a berete nyi pelɛ 
ghweme kaɗepe ntsehwelea Shala tsetsenya laka Jikə ta ka Kriste, 

11kala wəsə nya zəzəte Shala kamene ghalanza laka Yɛsə Kriste Nde sleke ɓəmə. 

12Mbe nza ta ɓəmə jikə le Kriste ba'a laka yɛ ne, hweŋkwa ya va gheɓəmə waɗe 
kezha ntsehe kwa kema ta Shala kaɗema gezleŋe ghə shɛ. 

13Vatse gɛ, ma 'ya sha gheyɛ: zamtema hwepe ghə yɛ mbe yaka nyi sa 'ya 
tewəmbəreke gheyɛ ma. Zləvə yave ŋayɛ ŋkɛ. 

Ɗe ta Yɛsə kezha mbeli 

14Vatse gwəɗəŋə 'ya kwa kema ta Shala Yita, 

15nya kesleke pɛtɛa mbeli nyi te hɛɗi ba'a pelɛ ghweme. 

16Ka'yɛwe 'ya va Shala kala mcɛləa zləvəa ŋkɛ, kezha ndeke ŋayɛ berete ŋkɛ 
laka Sefəa ŋkɛ, yitea nza yɛ kaka Kriste nyi berete berete. 

17Pa Shala veyi Kriste mbe wənəa ŋayɛ laka yɛ, pa yɛ hate slərə ba'a veyi shihəa 
ŋayɛ mbe ɗe. 

18Ma tsagha ne, berete nde tenza va gheyɛ zlaɓe le mbelia Shala pɛtɛ yitea ɗepe 
ɗe ta Yɛsə, yɛ bezlea ŋkɛ le biya ta ŋkɛ, yɛ biya ta ŋkɛ kadzeme yitea ghweme le 
lɛamea ŋkɛ. 

19Kaganda ne, kateɗepe ɗe ta Kriste nya kendakɛ pɛtɛa ɗepe wəshi yɛ, yitea nza 
yɛ behe behe va ganyɛa Shala. 

20Tsahe ɓəmə wəndə nya nza berete ve kamene slene mbe wənəa ɓəmə. Wəba 
ma slenea shɛ ke nya zəzə gheɓəmə ba'a nya 'yɛwe gheɓəmə kamene. 

21Ŋa ŋkɛ nza zləvə mbe Jikə ta ka Kriste ba'a laka Yɛsə Kriste, keshi keshi ba'a 
kaghala ghala. Amɛn. 

Ka Ɛfɛze 4 

Nza ta geva kwetɛŋe 

1Kasəkwə ŋayɛ 'ya, 'ya nya kwa dəŋwə va slene ta Nde sleke ŋkwa: dzeghwa 
mə tiɗiɗi kala nya ɗe Shala nya kehekakɛ ŋayɛ. 

2Nza mə kaka shifə ghə, kaka gwedəa kɛfi ba'a kaka zereghe ghena. Səwə mə 
ghena yitea ghəa ŋayɛ mbe ɗe. 

3Hwepe mə ghə yitea nza kanya kwetɛŋe laka Sefəa Shala, laka kwelɛŋe nya 
kwelɛ ghəa ŋayɛ. 

4Deke kwetɛŋe geva, kwetɛŋe Sefəa Shala, kwetɛŋe zəzə nya neghe yɛ se va 
Shala nya hekakɛ ŋayɛ, 

5kwetɛŋe Nde sleke ŋkwa, kwetɛŋe yɛ, kwetɛŋe batɛme, 

6kwetɛŋe Shala nya kaYiteyɛa mbeli pɛtɛ, nya kemene slene ta ŋkɛ laka mbeli 
pɛtɛ ba'a mbe mbeli pɛtɛ. 

7Nahe yayata wəndəa ɓəmə kekemave zlaɓa yipə yipə le berete nya ndeke nda 
Kriste. 

8Ma ke Ghena ta Shala gezete: «Ma kwa dzeme ghweme ŋkɛ ne, pa kekeseve ka 
daŋgayɛ, pa fəave nda wəshi ke mbeli.» 

9Wa yaɗe «nahe ŋkɛ kedzeme ghweme» kageze wa? Ma ghena nya ɗe ŋkɛ 
kageze ne, va nya sawa ŋkɛ kaba hwa'a kwa zeweve ta hɛɗi. 

10Ma wəndə nya kesawa shɛ ne, gheŋkɛa shɛ nde dzemenyɛ pelɛ ghweme nya 
biya ma, kezha yipə wəshi pɛtɛ. 

11Gheŋkɛ nde ndeke nda zlaɓa ke mbeli kezha nza kaka ghwene ta Yɛsə Kriste, 
kaka mɛ ŋkwa, kaka geze Ghena kwatenca nya ganyɛ, kaka ya ŋkwa, kaka teke 
nda wəshi ke mbeli. 

12Ma nda menete ŋkɛ kala nya ne, baŋe mbelia ŋkɛ kanza le slene keghə keghə 
kezha ŋa geva ta Kriste. 

13Tsagha ne, katenza mə pɛtɛ jikə kanya kwetɛŋe mbe yɛ ba'a mbe ɗepe 
Wəzege ta Shala tsape. Katenza gheɓəmə kambeli nyi kentsə ntsə mbe Kriste 
fate fate. 

14Tsagha gɛ ne, katezhɛne gheɓəmə kanza kaŋwalea fəshi we. Katezhɛne 
gheɓəmə kanza yipə yipə le kwambelə nya tsəkwə gaŋkeɓe ta ndərə laka 
yayata bela we. Katezhɛne sefəa yɛ zəzə tseŋwə kafə ɓəmə jive laka yayata bela 
we. Katezhɛne kweci mbeli kaghwete ɓəmə le yɛ caŋa tseŋwəa nci we. 

15Ama laka geze kaganda le ɗe ne, katekele gheɓəmə mbe pɛtɛa wəshi hwa'a 
sha wəndə nya kenza kaghə, gheŋkɛ Kriste. 

16Ve se ŋkɛ nda nza bela nyi te geva jikə pɛtɛ kwelɛ ghəa nci. Kanya kwetɛŋe 
nza geva laka wəshi nyi kejikə bela ta ŋkɛ pɛtɛ, mbe kemane ghəa nci bela ta 
geva pɛtɛ, keghə keghə slene ta nci, kele yakele ŋkɛ tsagha laka ɗe ŋkwa. 

Mpi mɛnɛfɛ mbe Kriste 

17Wa nya ghena ta ɗa nya geze ŋayɛ 'ya le sləa Nde sleke ŋkwa nya: mba yɛ 
kenza kala ka ɗepema Shala. Mehele kwa ndiremi ta nci yazele hɛ. 

18Nahe mehele ta nci kenza mbe ŋkwesle. Ka mentiɓə hɛ laka mpi nya ve nda 
Shala ke mbeli, va nya ɗepema kwete wəsə hɛ, kwa nza wənəa nci ntɛaŋe 
ntɛaŋe. 

19Nahe hɛ kepesahwe hawe tsape tsape, kezha mene pɛtɛa wəshi nyi wale wale 
nyi zləmə zləmə hɛ yite. 

20Ama tsagha ghena ta Kriste nya tekeve yɛ we. 

21Ghəpə yite we, nahe yɛ kefate ghena nya geze mbeli te ghəa ŋkɛ, nahe mbeli 
ketekete ŋayɛ hweŋkwa kenza kambelia Kriste, kaganda nya mbe Yɛsə. 

22Zlenekɛ mə ghena nyi menete yɛ vəashi. Seɗemte mə meha wəndə nya mbe 
gheyɛ, neghakɛ mə mawe nyi keghwete ŋkwa nyi keza ŋkwa. 

23Nda yɛ kazhɛrete geva kambeli mɛnɛfɛ fəyitekeghə mbe wənəa ŋayɛ ba'a 
mehele ta ŋayɛ. 

24Seɗaghe mə wəndə mɛnɛfɛ nya pate Shala kala ghəa ŋkɛ. Kaɗepete wəndə 
mɛnɛfɛ mbeli va nya nza ŋkɛ tiɗiɗi ba'a nya veyi geva ŋkɛ kaŋa Shala se te ghena 
kaganda nya fave ŋkɛ. 

25Nda tsetse ŋkɛ ne, mba tseŋwə kenza hwa gheyɛ. Geze nda ghena nya kaganda 
yayata wəndə ke nde ghedəkwəa ŋkɛ, kwa nza gheɓəmə pɛtɛ kabela nyi te geva 
nya kwetɛŋe. 

26Ma kehwepete wənə yɛ ne, ya mə ghəa ŋayɛ va mene jaɗafa, mba yɛ kepəkwə 
veci le wənə tehwepe. 

27Mba yɛ keve nda hweŋkwa ke gətəli kasleke ŋayɛ. 

28Mba wəndə nya keghərə kezhɛne kaghərə. Mene slene ŋkɛ megela kezha 
kemave wəsə nya tekemane wəndə nya ɗema wəsə ve ŋkɛ. 

29Mba ghena kwa zhɛ ŋkwa te wənə kesame kwa mɛa ŋayɛ. Geze mə ghena 
ganyɛ nya kemtsehe nda berete ke kweci mbeli mbe yɛ, kezha kemane mbeli 
nyi ketefa ghena shɛ. 

30Mba yɛ kemene wəsə nya nza Sefəa Shala sheŋwe sheŋwe ve, gheŋkɛ yavate 
lamba Shala te gheyɛ le kezha mbeɗemte ɓəmə cəkwə cəkwə kambelia ŋkɛ te 
kwete hɛ. 

31Kelemte mə ndiremia mehele, beze wənə, hwepe wənə, ŋgezle ba'a ŋele ŋkwa 
cakeɗake le gheyɛ, ya mə ghəa ŋayɛ va yayata 'yaghwa mehele. 

32Nza mə megela kwelɛ ghəa ŋayɛ, nza mə le ɗe ŋkwa. Kelemte mə ghena nya 
bezemte yɛ te wənə kwelɛ ghəa ŋayɛ, kala nya kelemte ŋayɛ Shala te wənə laka 
Kriste. 

Ka Ɛfɛze 5 

Nza mbe waŋe 

1Ma kwa nza nde ŋwalea ŋkɛ nyi ɗe Shala yɛ ne, ntsə mə geva kamene slene 
kala gheŋkɛ. 

2Nza mə kaka ɗe ŋkwa kala Kriste nya keɗehwe ɓəmə laka zamte mpia ŋkɛ 
kezha gheɓəmə. Nahe ŋkɛ kezhɛrete ghəa ŋkɛ kala wəsə nya ve nda mbeli ke 
Shala ba'a melɛ nya nza zəŋwəa ŋkɛ zeɗehwe nda ke Shala. 

3Gheyɛ ne, hwa mbelia Shala yɛ. Ma tsagha ne, mba yɛ kemene vale tahe, kenza 
wale wale keɗema kesla ntsə yitea wəshi. 

4Mba yɛ kegeze ghena nyi keɗema kehi, ghena dewə mehele ba'a ghena nyi 
ndiremi ndiremi. Jara tsa nda hana yɛ ke Shala mbe səkwə. 

5Ɗepete mə megela: ma nde vale tahe, nde nza wale wale keɗema nde 
dzeghwama ntsə, geze ta ŋkɛ, wəsə nya zhɛrete mbeli kashala ne, kadzembe 
Meghea Kriste ba'a ŋa Shala hɛ we. 

6Yagha kwete wəndə kaghwete ŋayɛ le ghena kwadanji, va ghena nyi kala nyi 
hwepe wənə Shala va mbeli nyi keɗema kayɛ fete yitea ghena ta ŋkɛ. 

7Jikəma geva yɛ le mbeli nyi kala nyi ma. 

8Ma vəashi ne, mbe ŋkwesle se yɛ. Ama tsetsenya ne, mbe waŋe yɛ mbe nza ta 
ŋayɛ jikə le Nde sleke ŋkwa. Vatse gɛ, nza mə kaŋwalea waŋe. 

9Wəsə nya yake waŋe ne, ndeɗea mehele, nza tiɗiɗi ba'a kaganda. 

10Sepa mə wəsə nya zeɗehwe nda ke Nde sleke ŋkwa. 

11Mba yɛ kemene slene gəmə nyi mene mbeli mbe ŋkwesle, ama jara ma ncɛ hɛ 
yɛ. 

12Kwa nza ŋkɛ ma wəshi nyi mene hɛ tewəfərə ne, kazhɛ wəndə hawe ya va 
geze hɛ. 

13Ama pɛtɛa wəshi nyi kencɛte geva te ŋwela ne, waŋe nde ncɛte hɛ. 

14Kwa nza ŋkɛ ma yayata wəsə nya kencɛte geva ne, mbe waŋe ŋkɛ. Vatse gɛ, 
ma ke mbeli sha geze: Feɗeghe, gha wəndə nya te hɛ, sate ŋa hwa mbelia 
kwahɛɗi, tagha gɛ, katewaŋe ŋa ŋkwa Kriste. 

15Ya mə ghəa ŋayɛ kwele kwele mbe nza ta ŋayɛ. Mba yɛ kenza kaka gezhia kɛfi, 
ama nza mə kambeli nyi kentsehwele ntsehwele. 

16Ya hweŋkwa hweŋkwa kemave və kemene ganyɛ yɛ ne, mene mə, dzawe və 
nya nza nya gheɓəmə te. 

17Mba yɛ kenza kaka gezhia kɛfi, ama ntsə mə geva kezha ɗepe wəsə nya ɗe 
Nde sleke ŋkwa kamene yɛ. 

18Mba yɛ keghwəyi ghəa ŋayɛ le tɛ, gheŋkɛ nde za ŋkwa. Ama nza mə viɗi va 
Sefəa Shala. 

19Kanya kwetɛŋe ne, ntsə nda mə berete ke ghəa ŋayɛ laka yɛ cimə, yɛ cimə 
ketsahe Shala ba'a kweci cimə nyi kese va Sefəa Shala, gha nda mə cimə ba'a 
tsahe mə Nde sleke ŋkwa le wənə kwetɛŋe. 

20Tsa nda mə ŋ'wese ke Shala Yita keveci keveci ba'a te yayata ŋkwa, te sləa 
Nde sleke ɓəmə Yɛsə Kriste. 

Nza ta yɛ zhili le mi mbe wəme geva 

21Gheyɛ nyi kehawe va Kriste ne, hawe mə kwelɛ ghəa ŋayɛ perə. 

22Gheyɛ mi, fa nda mə ghena ke zhilia ŋayɛ, kala nya fa nda yɛ ke Nde sleke 
ŋkwa. 

23Kwa nza ŋkɛ za ya te ghəa male ta ŋkɛ kala nya nza Kriste te ghəa Jikə ta 
mbelia ŋkɛ. Kriste le ghəa ŋkɛ ya kande mbele Jikə ta mbelia ŋkɛ nyi kageva ta 
ŋkɛ. 

24Ma kala nya ŋkɛ ne, nahe ŋkɛ kehite geva kezha fa nda ghena mi ke zhilia nci 
kala nya fa nda ghena Jikə ta mbelia ŋkɛ ke Kriste. 

25Gheyɛ zhili, ɗe mə mia ŋayɛ kala nya ɗehwe Jikə ta mbelia ŋkɛ Kriste nya 
keyɛhwe mte kezha gheŋkɛ. 

26Ma nda menete ŋkɛ kala nya ne, kezha nza Jikə ta ka Kriste kaŋa Shala, kwa 
sebe ta nya zhɛrete ŋkɛ wɛŋe laka yɛmə ba'a laka ghena. 

27Nahe Kriste keɗehwe kave Jikə ta mbelia ŋkɛ kwa kema ta ŋkɛ mbe zləvə, 
wɛŋe, kaɗema beze te, kaɗema reɗa te. Nahe ŋkɛ keɗehwe kanza nde tekeleke 
ba'a kaɗema ŋele te. 

28Tsagha hi zhili kaɗe mia nci kala nya ɗe ghəa nci hɛ. Ma za nya keɗe male ta 
ŋkɛ ne, ghəa ŋkɛ yaɗe ŋkɛ. 

29Wəndə shɛ kegha kazlɛ va geva ta ŋkɛ we, ama kasepa nda wəsə kezeme 
wəndə ŋkɛ ba'a kanewe ghweme ŋkɛ te kala nya mene Kriste kezha Jikə ta 
mbelia ŋkɛ. 

30Ashɛ gheɓəmə ya kabela nyi te geva ta ŋkɛ wəka? 

31Kwa nza ŋkɛ ma ke rafete geva: «Vatse tesərə yɛ yitenyɛ le meghekɛ za kezha 
jikə geva le male ta ŋkɛ yitea nza hɛ kageva nya kwetɛŋe.» 

32Ghena nya wəba ya tewəfərə mbe ghena shɛ. Ma ɗe 'ya kageze ne, te ghena ta 
Kriste ba'a Jikə ta mbelia ŋkɛ geze geva ŋkɛ. 

33Ya tsagha ŋkɛ ne, nda yayata ŋayɛ kaɗe male ta ŋkɛ kala nya ɗe ghəa ŋkɛ ŋkɛ. 
Male ɓiyitsa ne, nda nde kahawe va za nta. 

Ka Ɛfɛze 6 

Ŋwale ba'a mbeli nyi keyake hɛ 

1Gheyɛ ŋwale, fa nda mə ghena ke mbeli nyi keyake ŋayɛ mbe Nde sleke ŋkwa, 
kwa nza ŋkɛ tiɗiɗi ŋkɛ. 

2Hawe va yɛ yiteyɛ ŋa le meyɛ ŋa, gheŋkɛ ya kakwa ghate ta wəsə mahalegə nya 
nza meɗe mɛ nya yite: 

3kezha kemave zeɗe nza ba'a temə kwele kwele na te hɛɗi. 

4Gheyɛ mbeli nyi keyake ŋwale, hwepete nda ma wənəa ŋwalea ŋayɛ yɛ gəmə 
gəmə ma, ama 'yɛte mə hɛ le mehele kala nya geze ŋayɛ Nde sleke ŋkwa. 

Ka mavashi ba'a ka sleke hɛ 

5Ka mavashi, hawe mə fate fate va mbeli nyi kesleke ŋayɛ kwake te hɛɗi le 
ghazlənə, le bare bare ba'a le wənə kwetɛŋe kala nya hawe yɛ va Kriste. 

6Mene nda ma slene ganyɛ ke hɛ deke vəa ŋkwa nya nza hɛ tagha kanewe ŋayɛ 
kezha gwəfə nda ghə ke hɛ ma, ama mene mə kala ka mavashia Kriste nyi 
kentsə geva kamene ɗe ta Shala. 

7Mene mə slene le ɗe ta ŋayɛ kala wəsə nya mene nda slene yɛ ke Nde sleke 
ŋkwa, kaɗema ke mbeli. 

8Zəzəte mə: ya mava keɗema mamza ne, kateŋki nda wəsə Nde sleke ŋkwa ke 
yayata wəndə kala ganyɛ nya menete ŋkɛ. 

9Gheyɛ nyi kesleke ka mavashi, nza mə kala nya laka hɛ. Mba yɛ kembeɗe nda 
ntsə ke hɛ ba'a kantsehe nda ŋzle ke hɛ. Zəzəte mə: Nde sleke ŋkwa nya pelɛ 
ghweme nde sleke ŋayɛ ba'a ka mavashia ŋayɛ perə. Kanta ghala ŋkɛ kwelɛ 
mbeli we. 

Wəshi kempa ta ka Kriste 

10Kakwa keɗaŋe ne, zele mə berete ta ŋayɛ mbe jikə geva le Nde sleke ŋkwa, 
mbe berete ta ŋkɛ nya wəba. 

11Seɗe mə pɛtɛa wəshi kempa ta Shala kezha nza yɛ bereteke kwa kema ta yɛ 
ntsehwelea gətəli. 

12Kwa nza ŋkɛ ma mpa ta ɓəmə ne, kenza le mbeli we, ama le mbelia jama nyi 
kesleke ŋkwa, ka meghe nyi te hɛɗi nya hwa ŋkwesle ba'a 'yi'yɛghwə nyi pelɛ 
yitea ghweme. 

13Vatse gɛ, seɗete mə wəshi kempa ta Shala tsetsenya. Ma tsagha te veci nyi 
ndiremi ndiremi ne, katenza yɛ le berete ba'a katenza yɛ meslete, kwa sebe ta 
nya mpamte mpa yɛ. 

14Nza mə ɗeke ɗeke: nza kaganda kala hətə nya hwa hwə va gheyɛ, kelete mə 
nza tiɗiɗi kala rəbəci. 

15Nza hwepe ghə ta ŋayɛ kezha zlape Ghena kwatenca nya ganyɛ ta kwelɛŋe 
kala tsahwa nyi mbe seɗa ta ŋayɛ. 

16Kevə kevə ne, keseve mə yɛ ta ŋayɛ kala gelə, katepele ŋayɛ hweŋkwa ŋkɛ 
kawesle yɛ have nyi kaghwə ta Nde ndiremia mehele. 

17Yɛte mə mbele kala kwenə nya mbe ghə ba'a ghena ta Shala kala kafayɛ nya 
kese va Sefəa Shala. 

18Səkwə mə ghə kevə kevə, mene səkwə ghə ta ŋayɛ ba'a 'yɛwe ta ŋayɛ laka 
kemane ta sefəa Shala. Ma tsagha gɛ ne, nza mə kentsehwele ntsehwele ba'a 
nza dɛŋe dɛŋe te səkwə ghə kezha pɛtɛa ka Kriste. 

19Səkwə mə ghə kezha 'ya perə, kezha ve ghena nya tiɗiɗi Shala kwa mɛa ɗa. 
Tagha gɛ, katezlape wəsə nya tewəfərə ta Ghena kwatenca nya ganyɛ 'ya le 
hwepe ghə. 

20Nahe 'ya kenza kawəze makwa yitea ghena shɛ, ya kwela nza 'ya kwa daŋgayɛ 
tsetsenya kezha gheŋkɛ. Səkwə mə ghə kezha geze ghena 'ya le hwepe ghə, kala 
nya hi 'ya kamene. 

Njiŋwe kwa keɗaŋe 

21Kaɗe 'ya kaɗepe nza ta ɗa ba'a wəsə nya mene 'ya teke yɛ. Ma Tishike, wəza 
meyɛ ɓəmə nya ɗe 'ya, wəndə nya dɛŋe dɛŋe te slene ta Nde sleke ŋkwa ne, pɛtɛ 
tegeze ŋayɛ ghena ta ɗa ŋkɛ. 

22Vatse ghwenakɛ ŋkɛ 'ya təhə kalə sha gheyɛ, kezha geze ŋayɛ nza ta ɗa teke 
ba'a kezha gweɗakwe ŋayɛ wənəa ŋayɛ. 

23Pa Shala Yita ba'a Nde sleke ŋkwa Yɛsə Kriste ndeke ŋayɛ kwelɛŋe, ɗe ba'a yɛ 
ka kesaka meyɛ ɗa. 

24Pa zlaɓa ta Shala nza le yayata wəndə nya keɗe Nde sleke ɓəmə Yɛsə Kriste le 
ɗe nya keɗema kakiɗi. 

Ka Filipe 

Ka Filipe 1 

Pol kanjiŋwe ŋkwa 

1Se va yɛ Pol le Timotɛ, ka mene slene ta Yɛsə Kriste. Ke pɛtɛa mbelia Shala nyi 
mbe Filipe, gheyɛ nyi jikə mbe Yɛsə Kriste, mbeli nyi te ghəa Jikə ta ka Kriste 
ba'a ke ka kemane ŋkwa. 

2Pa Shala Yita ba'a Nde sleke ŋkwa Yɛsə Kriste ndeke ŋayɛ zlaɓa ta ŋkɛ ba'a 
kwelɛŋea ŋkɛ. 

Səkwə ghə ta Pol kezha ka Kriste nyi mbe Filipe 

3Ŋ'wese 'ya sha Shala keveci keveci kezəzə ŋayɛ 'ya. 

4Yayata və nya səkwə Shala 'ya kwa kezha gheyɛ ne, le farefa səkwə 'ya. 

5Va nya kemanakɛ ɗa yɛ yitea nehe nda ghena ta Shala ke mbeli se te kwa ghate 
ta hɛ pa ɓeshi. 

6Nahe 'ya keɗepe fate fate: ma Shala nya keghate slene ganyɛke mbe gheyɛ ne, 
katejive mbe kema le kiɗi ta slenea shɛ hwa'a te vəa Yɛsə Kriste. 

7Tiɗiɗi nya kala nya sha 'ya kezha zəzə 'ya te ghəa ŋayɛ kwele kwele, kaɗe ŋayɛ 
'ya, ya 'ya nza kwa daŋgayɛ, ya 'ya nza waɗe kezha geze nza ta Ghena kwatenca 
nya ganyɛ, kezha ncɛ tiɗiɗia ŋkɛ jikə gheyɛ le 'ya mbe slenea shɛ kanewe 'ya. 

8Shala nde negha fete yitea 'ya kwa geze 'ya kamawe ŋayɛ 'ya kwele kwele le 
ɗe nya kese va Yɛsə Kriste 'ya. 

9Wa nya səkwə ghə ta ɗa nya: pa ɗe ta ŋayɛ mtsehe geva jive mbe kema mbe 
kema le fa ghena tiɗiɗi ba'a ɗepe wəsə fate fate, 

10kezha nza yɛ le berete kezha nta wəsə nya ganyɛ ma. Tsagha ne, katenza yɛ 
wɛŋe wɛŋe ba'a kaɗema fete te gheyɛ vəa ŋkwa nya tese Yɛsə Kriste. 

11Katenza mpia ŋayɛ mpɛafe va slene nya tiɗiɗi laka berete ta Yɛsə Kriste, 
kezha ve zləvə mbeli te Shala ba'a kezha tsahe ŋkɛ mbeli te nza ta ŋayɛ megela. 

Kriste ya kampi 

12Ka kesaka ma, kaɗe 'ya kaɗepe yɛ: ma wəsə nya kemenete ɗa geva nya ne, 
nahe ŋkɛ kepesleyi Ghena kwatenca nya ganyɛ te ŋkwa nya. 

13Kwa nza ŋkɛ nahe ka mene slene ki ghɛa ŋgwamna ba'a kweci mbeli nyi teke 
keɗepe tewəmbəreke slene ta Kriste hwepeyi ɗa mbeli kwa daŋgayɛ. 

14Nahe wəba ta kweci ka kesaka ma mbe Nde sleke ŋkwa kekemave berete se 
te nza ta ɗa kwa daŋgayɛ kageze nda ghena ta Shala ke mbeli kaɗema 
kaghazlənə. 

15Kaganda, ma kweci mbeli hwa hɛ ne, va zlɛ ba'a le ghəpə laka 'ya geze ghena 
ta Kriste hɛ, ama kweci ne, le mehele ganyɛ geze hɛ. 

16Ma mbeli nyi kemenete slenea shɛ le ɗe ne, nahe hɛ keɗepe kezha Ghena 
kwatenca nya ganyɛ veyi geva 'ya. 

17Ma mbeli nyi kezlapema ghena ta Kriste le wənə ganyɛ ne, ghəpə yave hɛ hwa 
mbeli. Ma zəzə hɛ ne, yaka yazhɛne hɛ kambake ɗa kwa daŋgayɛ nya. 

18Katsakɛ ŋkwa ghena ta nci we, ya ghenci nza kageze le wənə bake bake 
keɗema le wənə kwetɛŋe ne, ɗa ma ta nci kezlapete ghena ta Kriste, zlama 
yazlama 'ya, kaganda shɛ zlama 'ya. 

19Kwa nza ŋkɛ nahe 'ya keɗepe ma nza ta ɗa mbe yaka nya ne, kezha mbele ta 
ɗa, laka səkwə nya səkwə Shala yɛ kezha 'ya ba'a kemane nya kemane ɗa Sefəa 
Yɛsə Kriste. 

20Ma wəsə nya neghe 'ya ba'a nya ve ghə 'ya te ne, mba 'ya kehawe mbe pɛtɛa 
wəshi pɛtɛ. Ama mba 'ya kaghazlənə kala nya ghalanza, hawe mbeli ve se te 'ya, 
ya 'ya mte ya 'ya nza teghweme. 

21Kwa nza ŋkɛ ma sha 'ya ne nahe nza teghweme kenza kezha Kriste, ma mte 
ne, meleɓe ta ɗa nyagha. 

22Ma kenza 'ya mba teghweme, wərə 'ya kamenete kwete slene nya ganyɛ, ama 
keɗepe wəsə nya tenta 'ya hwe 'ya we. 

23Bake mbe ghəa ɗa va ghena shɛ, kaɗe 'ya kamte ɗa kezha nza vare Kriste, 
gheŋkɛ ya ganyɛ ma. 

24Ama kezha gheyɛ ɓiyitsa ne, ganyɛ ma nza ta ɗa teghweme. 

25Ma kwa nza ŋkɛ nahe 'ya keɗepe tsagha ŋkɛ ne, nahe 'ya keɗepe katentishɛ 
'ya le gheyɛ, kaganda ne, katenza 'ya le gheyɛ pɛtɛ kezha kemane ŋayɛ kajive 
mbe kema ba'a yitea nza yɛ le farefa ta wənə mbe yɛ ta ŋayɛ. 

26Ma kezhɛne 'ya kelə sha gheyɛ, katemene fege yɛ le 'ya fate fate laka nza ta 
mpia ŋayɛ mbe Yɛsə Kriste. 

Mpa kezha ghena kwatenca nya ganyɛ 

27Deke nza mə kala nya ncɛte ŋayɛ Ghena kwatenca nya ganyɛ ta Yɛsə Kriste. 
Ya 'ya lə sha gheyɛ, ya 'ya ləma ne, kaɗe 'ya kafate nza ta ŋayɛ tiɗiɗi, jikə mbe 
mehele kwetɛŋe, nda mpa yɛ le wənə kwetɛŋe kezha yɛ nya yɛte Ghena 
kwatenca nya ganyɛ yɛ. 

28Mba yɛ keghazlənə va ka jaga ta ŋayɛ. Ghazlənə nya ɗema yɛ kaghazlənə nde 
ncɛ nda ke hɛ kaka za za hɛ, ma gheyɛ ne, kwa hweŋkwa ta mbele yɛ, va Shala 
se ŋkɛ. 

29Kwa nza ŋkɛ nahe Shala kezlaɓa le gheyɛ laka Kriste, kenza deke yɛ nya yɛte 
ghena ta ŋkɛ yɛ we, ama kezha sa yaka tewəmbəreke gheŋkɛ. 

30Tsetsenya gɛ ne, mbe mpa shɛ yɛ kala 'ya. Gheŋkɛ mpa nya nakɛ ɗa yɛ kampa 
vecagha, mba 'ya kampa tsetsenya kala nya fa yɛ. 

Ka Filipe 2 

Shifə ghə ba'a kwelea Kriste 

1Nahe jikə ta ŋayɛ le Kriste kendeke ŋayɛ hwepe ghə na? Kantsə ŋayɛ berete ɗe 
ta ŋkɛ na? Nahe yɛ kenza jikə le Sefəa Shala na? Kazhɛ heli yɛ ba'a kamene ganyɛ 
yɛ kwelɛ ghəa ŋayɛ na? 

2Ndeke ɗa mə zlama laka nza ta ŋayɛ kanya kwetɛŋe, laka nza le ɗe kwetɛŋe, 
wənə nya kwetɛŋe ba'a mehele nya kwetɛŋe. 

3Menema wəshi yɛ le nta ghala ba'a zelema zləvə nya gəmə yɛ ma, ama nza mə 
kaka gwedəa kɛfi, newe mə kweci mbeli kambeli nyi za ma ke gheyɛ. 

4Mba wəndə kezəzə ŋa ŋkɛ ghə nahe, ama zəzə ŋa kweci mbeli ŋkɛ kala ŋa ŋkɛ 
perə. 

5Nza mə kwelɛ ghəa ŋayɛ kala mbeli nyi jikə le Yɛsə Kriste: 

6Ma Yɛsə ne, Shala ŋkɛ le ghəa ŋkɛ, ama keveyi ghəa ŋkɛ ŋkɛ yipə yipə le Shala 
we. 

7Ama nahe ŋkɛ kesərəakɛ pɛtɛa wəshi yitea nza kala mava. Nahe ŋkɛ keyipəte 
ghəa ŋkɛ le wəndə ŋelɛ, tsagha nza ta ŋkɛ kala wəndə fate fate. 

8Nahe ŋkɛ keyɛhwe shifə ghəa ŋkɛ ba'a keveyi ghəa ŋkɛ kande yɛ fete tsape 
hwa'a te mte, mte nya te sheghwə kwa zleŋkwa. 

9Vatse keleghe ŋkɛ Shala kadzeme ghweme, nahe ŋkɛ kendeke nda slə nya za 
ma ke kweci slə pɛtɛ. 

10Ma te sləa Yɛsə ne, pɛtɛa mbeli nyi pelɛ ghweme, nyi kwake te hɛɗi, nyi kwa 
zeweve ta hɛɗi kagwəɗəŋə kwa kema ta ŋkɛ. 

11Pɛtɛa mbeli kategeze le mɛa nci, Yɛsə Kriste ya kande sleke ŋkwa, kazləvəa 
Shala Yita. 

Nza mə kawaŋe ta mbeli 

12Kala nya gɛ, ka mcɛhɛ ɗa, kwele kwele fa ɗa ghena yɛ kwa nza 'ya hwa gheyɛ, 
jara ma hawe yɛ va 'ya kwele kwele ya 'ya ɗema tagha. Mene mə slene ta mbele 
ta ŋayɛ le ghazlənə ba'a bare bare ta geva. 

13Kwa nza ŋkɛ slene yamene Shala mbe gheyɛ keveci keveci kezha ve ŋayɛ 
berete keɗe ba'a kekiɗi wəsə nya zəzəte ŋkɛ. 

14Mba yɛ kemene ndəghwə ndəghwə ba'a ghəpə mbe yayata wəsə nya mene yɛ, 

15yitea nza yɛ kaka menetema fete, kaŋwalea Shala kaɗema deghale te hɛ hwa 
mbeli nyi ndiremi ndiremia mehele nyi kwake te hɛɗi nya. Nahe ŋkɛ kehi kezha 
ɓele yɛ hwa hɛ kala yɛ saseregwa pelɛ ghweme, 

16kwa nza yɛ kakele nda ghena ta mpi ke hɛ. Ma kenza nde kala nya mene yɛ ne, 
kazlama 'ya te veci nya tese Kriste. Ma vəa ŋkwa shɛ ne, kateɗepe mbeli kaɗema 
slene nya se 'ya kamene le ntsə geva gəmə. 

17Kave nda yɛ ta ŋayɛ gheyɛ ba'a yɛ fete ta ŋayɛ ke Shala kala wəsə nya ve nda 
mbeli yitea wəsə kedzeghe melɛ, nda kwete mimia ɗa nde tesheke geva kənəa 
wəsə kedzeghe Shala shɛ. Ma kenza nde tsagha ŋkɛ ne, fare fare tenza wənəa 
ɗa, kazlama 'ya le gheyɛ. 

18Tsagha yɛ perə, kazlama yɛ le 'ya. 

Yɛ Timotɛ le Ɛpafrodite 

19Kasla heli 'ya, va Nde sleke ŋkwa Yɛsə yitea ghwene ŋayɛ Timotɛ te kwete hɛ 
we. Tsagha ne, katenza ghəa ɗa gwəfə kefake ɗa ghena ta ŋayɛ ŋkɛ. 

20Gheŋkɛ wəndə nya nakɛ 'ya kazəzə te ghəa nza ta ŋayɛ kwele kwele kala 'ya 
kaganda kaganda. 

21Ma kweci mbeli ne, deke ŋa nci ghə yazəzə hɛ, kaɗema kazəzə ŋa Yɛsə Kriste. 

22Ama nahe yɛ keɗepe gheyɛ le ghəa ŋayɛ tsema tsema se Timotɛ kamene yitea 
slene, nahe yɛ keɗepe slene nya menete 'ya le, kala yɛ wəzege le yitenyɛ menete 
slene 'ya le kezha Ghena kwatenca nya ganyɛ. 

23Gheŋkɛ yateghwene ŋayɛ 'ya kahe kahe vəa ŋkwa shɛ keneweve nza ta ɗa 'ya. 

24Ama kagezleŋe ghə 'ya va Shala we, katelə 'ya le ghəa ɗa kanewe ŋayɛ temə 
ɓɛhwɛ. 

25Ma zəzə 'ya ne, megela keghweneghe ŋayɛ Ɛpafrodite 'ya kaba, wəza meyɛ 
ɓəmə, wəndə nya kebeghe ɗa mbe slene ba'a mbe mpa nya mpa 'ya, gheŋkɛ 
yaghweneke ɗa yɛ le wəshi nyi kemanakɛ ɗa yɛ le hɛ, kwa nza titikwəa ŋkɛ te 
'ya. 

26Kaɗe ŋkɛ kalə kanewe ŋayɛ, kwele kwele beze mehele ta ŋkɛ kwa fate shewə 
se ŋkɛ. 

27Kaganda ne, shewə se ŋkɛ, takwa takwa ŋkɛ kamte, ama nahe Shala kezhɛakɛ 
heli yite, yite nahe we, ama yitea 'ya perə, yagha wənəa ɗa kazhɛne kazhɛ ɗa za 
ma ke nya kaghate. 

28Vatse ghweneghe ŋayɛ ŋkɛ 'ya kahe kahe, ma kenakɛ ŋkɛ yɛ ne, katezlama yɛ, 
'ya ɓiyitsa, nahe wənəa ɗa kegweɗakwe. 

29Ma kala nya ne, kemaneve mə ŋkɛ le zlama nya wəba tewəmbəreke Nde sleke 
ŋkwa. Nahe ŋkɛ kehite geva kezha hawe yɛ va mbeli nyi kala nyighɛ. 

30Va nya nza ŋkɛ, tewəmbəreke slene ta Kriste ne, cɛame cɛame yɛmə se ŋkɛ, 
weli mpia ŋkɛ keza tewəmbəreke kele ɗa wəsə kekemane ɗa, nya ndɛare yɛ va 
kele ɗa le ghəa ŋayɛ. 

Ka Filipe 3 

Hweŋkwa kenza tiɗiɗi kwa kema ta Shala 

1Ma tsetsenya gɛ ka kesaka ma, zlama mə mbe Nde sleke ŋkwa. Kaleɓe 'ya va 
zhɛne ŋayɛ ghena nyi rafete ŋayɛ 'ya kaghate we, za ma kaganda shɛ sha gheyɛ. 

2Ya mə ghəa ŋayɛ va mbeli nyi kakelɛketi, ya mə ghəa ŋayɛ va ka mene slene 
nyi ndiremi, ya mə ghəa ŋayɛ va mbeli nyi keghereŋe te ghena ta sla mɓɛta. 

3Kwa nza ŋkɛ gheɓəmə ya kaka slamte mɓɛta ganji, kwa nza gheɓəmə kahawe 
va Shala laka Sefəa ŋkɛ, kwa nza nde mbe Yɛsə Kriste ŋa ɓəmə fege, keveyi zəzə 
ta ɓəmə te ghəa ɓəmə we. 

4Ya 'ya ŋkɛ ne, wərə 'ya keveyi zəzə ta ɗa te ghəa ɗa. Ma kezəzə kwete wəndə 
kave ghə te ghəa ŋkɛ ne, za ma 'ya nza kamenete ke gheŋkɛ. 

5Ma 'ya ne, nde Israyɛl 'ya, te kwa deghese ta hɛa ɗa slamte ɗa mɓɛta mbeli, 
hwelefe ta Bɛnjamɛn 'ya, nde Ɛbrə 'ya fate fate. Ma laka mene slene le wəsə 
mahalegəa ka Zhəwif ne, nde Fariziyɛn 'ya, 

6nahe 'ya kese kahwepete ghə yite, vatse nda se 'ya kaghweze mɛ hwa Jikə ta 
ka Kriste. Ma laka nza tiɗiɗia wəsə mahalegə ne, wəndə shɛ kandeke ɗa fete we. 

7Ama wəshi nyi newe nyi 'ya kala meleɓe ghalanza ne, kawəshi nyi gəmə newe 
hɛ 'ya tsetsenya kezha Yɛsə Kriste. 

8Kaganda ne, kanewe pɛtɛa wəshi 'ya kawəshi gəmə tsetsenya, kezha baŋe 'ya 
kaɗepe wəndə kesleke ɗa Yɛsə Kriste. Tewəmbəreke gheŋkɛ sərəakɛ pɛtɛa 
wəshi 'ya kezha kemave Kriste, kala kəsə newe hɛ 'ya kezha baŋe Kriste kanza 
kaŋa ɗa wəsə nya kwa kema ta ɗa nahe, 

9kezha nza 'ya jikə le fate fate. Va nya fate nda ghena 'ya ke wəsə mahalegə nda 
nza 'ya tiɗiɗi we. Ama laka yɛ nya yɛte 'ya nda se 'ya kakemave zeɗe helia ŋkɛ, 
laka yɛa shɛ nza 'ya tiɗiɗi mbe Kriste, te zlaɓa ta hweŋkwa kenza tiɗiɗi nya ve 
nda Shala ke wəndə nya keyɛte Kriste. 

10Yayata wəsə nya zəzə 'ya ne, kezha ɗepete Kriste ba'a berete ta same ta ŋkɛ 
kwa kwele. Ma wəsə ya ɗe 'ya ne, sa yaka kale gheŋkɛ ba'a yipə geva le laka mte 
ŋkɛ, 

11kezha baŋe 'ya kasame kwa kwele kala gheŋkɛ perə. 

Hwɛ kedzeghe wampelɛa wampelɛa 

12Kegeze 'ya nahe 'ya kekekave ŋkwa we, kegeze 'ya ganyɛke 'ya 'ya we. Ama 
hwɛ yahwɛ 'ya kezha kemave meleɓe, kwa nza ŋkɛ nahe Yɛsə kekeseve ɗa perə. 

13Ka kesaka ma, kezəzəte 'ya nahe 'ya kekeseve wəsəa shɛ 'ya we. Ama zəzə ta 
ɗa kwetɛŋe ne, zamte ghəa ɗa yitea wəshi nyi kwa sebe ba'a ntsə geva 'ya 
kakeka nyi te kema ta ɗa. 

14Kantsə geva 'ya tsape kahwɛ yitea kemave wəsə nya heka ɓəmə Shala laka 
Yɛsə Kriste kakele pelɛ ghweme. 

15Ma gheɓəmə ka Kriste nyi kentsə ntsə ne, zəzə ɓəmə ghena nya kanya 
kwetɛŋe. Ma kenza kwete wəndə kazəzə tekeleke hwa gheyɛ ne, Shala nde 
tencɛ ŋayɛ zəzə ta ŋkɛ. 

16Ya tsema tsemanyɛ ŋkɛ ne, ntsə ɓəmə geva kajive mbe kema kazele hweŋkwa 
nya zelete gheɓəmə pa tsetsenya. 

17Ka kesaka ma, mene mə kala nya mene 'ya. Nahe n'yɛ kencɛte ŋayɛ wəsə 
keyipə pa. Tagha gɛ, vate mə ntsə ta ŋayɛ te mbeli nyi kedzeghwa kala wəsə 
keyipə pa shɛ. 

18Nahe 'ya kegezete ŋayɛ kaghate, gheŋkɛa shɛ yageze ŋayɛ 'ya tsetsenya le 
nehwene kwa ntsə: ma nza ta kweci mbeli kwele kwele ne, kaka ghema ta 
sheghwə kwa slekwa ta Kriste hɛ. 

19Ma kwa keɗaŋe ta slene ta mbeli nyi kala nyighɛ ne, zamte ghəa nci 
yatekemave hɛ. Kwa nza ŋkɛ hwəa nci ya kashala ta nci, kahawe hɛ va mene 
wəsə nya kepəli nda hawe ke hɛ we, fare fare ghəa nci yitea mene wəshi nyi 
teke te hɛɗi. 

20Ma gheɓəmə ne, nahe meleme ta ɓəmə kenza pelɛ ghweme, nya neghe Nde 
sleke ŋkwa Yɛsə Kriste gheɓəmə kande mbele ŋkwa sawa pelɛagha. 

21Gheŋkɛ nde tezhɛre geva ta ɓəmə nya nza gheɓəmə le teke te hɛɗi, kamɛnɛfɛ 
kezha yipə le ŋa ŋkɛ nya nza zləvə te, laka berete nya keve nda hweŋkwa kave 
pɛtɛa wəshi mbe dzeve ta ŋkɛ. 

Ka Filipe 4 

Ka keɗaŋe ta ghena ta Pol 

1Kala nya ŋkɛ gɛ ka kesaka ma ba'a ka mcɛhɛ ɗa ganji, kwele kwele ɗe 'ya 
kanakɛ ŋayɛ, gwəfə ghəa ɗa yitea gheyɛ, zləvəa ɗa yɛ. Vatse gɛ ka mcɛhɛ ɗa, nza 
mə dɛŋe dɛŋe te nza ta ŋayɛ le Nde sleke ŋkwa. 

2Yɛ Ɛvodi le Sɛntishe, kasəkwə ŋayɛ 'ya le berete, nza mə nza ta ŋayɛ jikə kala 
yɛ wəzha ta ma mbe Nde sleke ŋkwa. 

3Gha nya nza kemene slene nya kwetɛŋe le 'ya, kemanakɛ mi nyi se ghen'yɛ 
kampa jikə le hɛ yitea Ghena kwatenca nya ganyɛ, tsagha Kelɛmaŋ perə ba'a 
pɛtɛ mbeli nyi kese kabeghe ɗa kamene slenea shɛ. Nahe sləa nci kerafete geva 
te palepa ta mpi. 

4Zlama mə mbe Nde sleke ŋkwa keveci keveci. Ma 'ya zhɛkwa: zlama mə. 

5Nza mə ka gwedəa kɛfi sha mbeli pɛtɛ. Takwa takwa Nde sleke ŋkwa katese. 

6Mba yɛ keheha yitea yayata wəsə, səkwə mə Shala yitea yayata wəsə nya nza 
titikwəa ŋkɛ te gheyɛ, 'yɛwe mə le wənə nya ketsa nda hana ke Shala. 

7Kateya wənəa ŋayɛ ba'a zəzə ta ŋayɛ mbe Yɛsə Kriste, kwelɛŋea Shala nya 
kendakɛ nda berete ke fa ta mbeli pɛtɛ. 

8Ka kesaka ma, ve mə mehele ta ŋayɛ te wəsə nya ganyɛ, nya kehi, nya tiɗiɗi, 
nya wɛŋe, nya ɗe mbeli, nya tsahe mbeli, wəsə nya ganyɛ tsape ba'a nya fale 
mbeli. 

9Ma pɛtɛa wəshi nyi tekeve yɛ, nyi kemave yɛ, nyi fate yɛ ba'a nyi nakɛ yɛ va 'ya 
ne, mene mə slene le hɛ. Tagha gɛ, katenza Shala nya keve nda kwelɛŋe ke mbeli 
le gheyɛ. 

Pol katsa nda ŋ'wese ke ka Filipe 

10Kazlama 'ya kwele kwele mbe Nde sleke ŋkwa. Ŋ'wese 'ya shɛ tewəmbəreke 
nya zhɛne yɛ kakemanakɛ ɗa, nahe yɛ kezəzəte ɗa tsetsenya. Ya vecagha ŋkɛ 
ne, mbe zəzə ɗa yɛ, ama hweŋkwa kemene yakemavema yɛ. 

11Va nya nza titikwə te 'ya nda geze 'ya we, kwa nza ŋkɛ nahe 'ya ketekeve 
zlama yitea ŋa ɗa wəsə nya ɗave ɗa Shala. 

12Nahe 'ya keɗepe nza kande titikwə, nahe 'ya keɗepe nza kande mcɛlə. Nahe 
'ya ketekeve nza le pɛtɛa wəshi, ya 'ya nza behe, ya 'ya nza le ma, ya wəshi nza 
va 'ya kwele kwele, ya wəshi ɗema va 'ya. 

13Wərə 'ya kamenete pɛtɛa wəshi laka zlaɓa ta Kriste nya kemtsehe ɗa berete. 

14Ama tsetsenya ne, megela menete yɛ kwa kemanakɛ ɗa yɛ mbe titikwəa ɗa. 

15Nahe gheyɛ ka Filipe keɗepe pɛtɛ, ghala slə 'ya mbe Masɛdowane, te va nya 
ghate mbeli kageze Ghena kwatenca nya ganyɛ, deke gheyɛ mbeli nyi 
kekemanakɛ ɗa, gheyɛ mbeli nyi jikə le 'ya mbe wəshi nyi kemave 'ya ba'a nyi 
zamte 'ya. 

16Ma kwa se 'ya mbe Tɛsalonike, za ma ke kwetɛŋe zhigə ghweneke ɗa wəshi 
yɛ kakemane ɗa kwa nza titikwəa nci te 'ya. 

17Zəzəma yɛ wəshi yazele 'ya ma. Ma wəsə nya zele 'ya ne, kezha kemave zhɛme 
yɛ. 

18Ma kaghate ne, wəshi ya va 'ya, ma kwa keleke ɗa nyi kese va gheyɛ 
Ɛpafrodite ne, kwele ma wəshi va 'ya ɓiyitsa. Nahe wəshia ŋayɛ shɛhɛ kenza 
kawəsə nya zeɗehwe nda ke Shala, kamelɛ nya yɛhwe ŋkɛ ba'a nya zeɗehwe 
nda. 

19Pa Shala ta ɗa kiɗimte ŋayɛ ŋa ŋayɛ titikwə kala nza ta mcɛləa ŋkɛ nya nza 
zləvə te, mbe Yɛsə Kriste. 

20Ŋa Shala Yiteyɛ ɓəmə zləvə kaghala ghala. Amɛn. 

Njiŋwe ŋkwa 

21Njiŋwakɛ mə mbelia Shala nyi mbe Yɛsə Kriste pɛtɛ. Ma ka kesaka meyɛ ɓə 
nyi teke le 'ya ne, kanjiŋwe ŋayɛ hɛ perə. 

22Pɛtɛa mbelia Shala nyi teke kanjiŋwe ŋayɛ, halama mbeli nyi ki ghɛa Sɛzar. 

23Pa zlaɓa ta Nde sleke ŋkwa Yɛsə Kriste nza le gheyɛ pɛtɛ. 

Ka Kolose 

Ka Kolose 1 

Pol kanjiŋwe ŋkwa 

1Se va Pol nya hekakɛ Shala le ɗe ta ŋkɛ, kezha nza kande ghwene ta Yɛsə Kriste 
ba'a se Timotɛ, wəza meyɛ ɓəmə. 

2Ke gheyɛ mbelia Shala nyi mbe Kolose, gheyɛ ka kesaka ma nyi dɛŋe dɛŋe te 
Kriste. Pa Shala Yiteyɛ ɓəmə ndeke ŋayɛ zlaɓa ta ŋkɛ ba'a kwelɛŋea ŋkɛ. 

Pol katsa nda hana ke Shala 

3Katsa nda hana n'yɛ ke Shala Yiteyɛa Nde sleke ŋkwa Yɛsə Kriste, vəa ŋkwa 
nya səkwə ghə ghen'yɛ kezha gheyɛ. 

4Nahe ghen'yɛ kefate yɛ nya yɛte Kriste yɛ ba'a ɗe nya ɗe pɛtɛa mbelia Shala yɛ. 

5Ma kwa ntsehe ghena nya kaganda, Ghena kwatenca nya ganyɛ sha gheyɛ ne, 
nahe mbeli kegezete ŋayɛ wəshi nyi keveyi ŋayɛ geva pelɛ ghweme: Nahe yɛ ta 
ŋayɛ ba'a ɗe ta ŋayɛ keveyi geva te ve ghəa shɛ. 

6Nahe Ghena kwatenca nya ganyɛ kembakete geva, kekeleke wəpi ŋkwa ta ŋkɛ 
kezha hɛɗi pɛtɛ, kala nya menete ŋkɛ hwa gheyɛ kwa ghate yɛ kafate, nahe yɛ 
kefate ghena ta zlaɓa ta Shala, nahe yɛ ketekeve nza ta ŋkɛ le kaganda ta ŋkɛ. 

7Ɛpafras, wəndə nya kande mene slene ta Kriste kala ghen'yɛ nde tekete ŋayɛ, 
gheŋkɛ nde mene slene te ŋkwa n'yɛ kala wəndə nya dɛŋe dɛŋe te slene ta 
Kriste. 

8Nahe ŋkɛ kegezete n'yɛ ɗe nya ndeke ŋayɛ Sefəa Shala. 

Səkwə ghə kezha jikə ta ka Kriste 

9Vatse ɗema ghen'yɛ kasərəakɛ səkwə Shala kezha gheyɛ, ghala fate ghena ta 
ŋayɛ ghen'yɛ. Ka'yɛwe ghen'yɛ va Shala kezha viɗikɛ ŋayɛ ŋkɛ le ɗepe ɗe ta ŋkɛ 
laka ntsehwele ba'a ɗepe wəsə nya ve nda Sefəa ŋkɛ ke mbeli. 

10Ma kala nya gɛ, nza mə kala nya ɗe Nde sleke ŋkwa, mene mə wəsə nya ɗe 
ŋkɛ. Katemene slene nyi ganji yɛ ba'a katemtsehe berete yɛ mbe ɗepe Shala. 

11Ka'yɛwe ghen'yɛ va Shala kamtsehe ŋayɛ berete ŋkɛ, yitea kemave berete ta 
ŋkɛ nya wəba yɛ, baŋe yɛ kasəwə wəshi le zereghe ghena. 

12Tsa nda mə hana le zlama ke Shala Yita nya keveyi ŋayɛ kambeli nyi gare 
dzembe meghea ŋkɛ nya waŋe, kezha kele wəsə nya veyi nda Shala ke mbelia 
ŋkɛ. 

13Nahe ŋkɛ kezləgwəke ɓəmə shave mbe berete ta ŋkwesle, keveyi ɓəmə mbe 
meghea Wəzege ta ŋkɛ nya ɗe ŋkɛ kwele kwele, 

14laka gheŋkɛ mbelemte ɓəmə ŋkɛ, nahe ŋkɛ kekelemte jaɗafa ta ɓəmə te wənə. 

Nza ta Kriste ba'a slene ta ŋkɛ 

15Kriste nde ncɛte pa ta Shala nya ɗema mbeli kanakɛ. Gheŋkɛ ya kaTezhɛa 
Wəzege ta Shala, nya kwele te ghəa wəshi nyi pate ŋkɛ pɛtɛ. 

16Kwa nza ŋkɛ laka gheŋkɛ ne, nahe Shala kepate wəshi nyi pelɛ ghweme ba'a 
nyi kwake te hɛɗi, wəshi nyi nza wəndə kanakɛ ba'a nyi ɗema wəndə kanakɛ, 
pasla ta meghe ba'a mbelia jama nyi kesleke ŋkwa. Nahe Shala kepate wəshi 
pɛtɛ laka gheŋkɛ ba'a kezha gheŋkɛ. 

17Te ŋwela ŋkɛ nda tepate geva wəshi pɛtɛ, laka gheŋkɛ veyi geva pɛtɛa wəshi 
te ŋkwa nci. 

18Gheŋkɛ ya kaghəa geva, geze ta ŋkɛ, Jikə ta ka Kriste, gheŋkɛ ya kagha ta 
wəshi pɛtɛ, gheŋkɛ nde ghate same kwa kwele le mpi hwa mbelia kwahɛɗi 
kezha nza kande ghate. 

19Kwa nza ŋkɛ tsagha ɗe Shala kanza ŋkɛ mbe Wəzege ta ŋkɛ fate fate. 

20Tsagha ɓiyitsa, nahe ŋkɛ keɗe katseɓate ŋkwa, hɛɗi ba'a ghweme le ghəa ŋkɛ. 
Nahe ŋkɛ kekeleke kwelɛŋe laka mimia ŋkɛ nya kesheke te sheghwə kwa 
zleŋkwa. 

21Gheyɛ vəashi perə ne, cakeɗake se yɛ le Shala, kaka jaga ta ŋkɛ se yɛ va wəshi 
nyi ndiremi ndiremi nyi zəzə yɛ ba'a nyi mene yɛ. 

22Ama tsetsenya, laka mte nya mtenyɛ Wəzege ta ŋkɛ mbe geva ta wəndə ŋelɛ 
ne, nahe Shala ketseɓate ŋayɛ le gheŋkɛ, kezha nca yɛ kwa kema ta ŋkɛ kambeli 
nyi keveyi geva tekeleke, kaɗema beze ba'a ŋele te gheyɛ. 

23Ma kala nya ŋkɛ, nza mə kambeli nyi nza yɛ va hɛ, nza mə te shihə nyi berete 
berete, mba yɛ kesərəakɛ ve ghə ta ŋayɛ se te və nya fate Ghena kwatenca nya 
ganyɛ yɛ. Ghena shɛ yagezete nda mbeli ke yayata wəndə kwake te hɛɗi, ghena 
shɛ yase 'ya kageze ŋayɛ, 'ya Pol nya le ghəa ɗa kande mene nda slene perə. 

Slene ta Pol kezha mbelia Yɛsə Kriste 

24Kazlama 'ya tsetsenya yitea yaka nya sa 'ya tewəmbəreke gheyɛ. 'Ya 
kakiɗimte wəsə nya kedewə mbe yaka ta Kriste yitea Jikə ta ka Kriste nya 
kageva ta ŋkɛ mbe geva ta ɗa. 

25Kezha gheŋkɛ nza 'ya kande mene nda slene, kala nya dapate ɗa slene ta ŋkɛ 
Shala te dzeve kezha geze ghena ta ŋkɛ megela, 

26geze ta ŋkɛ, ghena nyi tentikə se vəashi va mbeli pɛtɛ. Ama tsetsenya ne, nahe 
ŋkɛ kencɛte nda ke mbelia ŋkɛ. 

27Va nya ɗe Shala kancɛ nda ghena ta ŋkɛ nya tewəfərə, nya kamcɛləa ŋkɛ, nya 
nza zləvə ya te, nya kaŋa mbeli pɛtɛ ke hɛ. Wa nya ghena nya tewəfərə nya: mbe 
gheyɛ Kriste, gheŋkɛ nde ve ŋayɛ ve ghə kezha kemave zləvəa Shala. 

28Gheŋkɛ yageze nda ghen'yɛ ke yayata wəndə. Kancɛ nda ntsehwele n'yɛ ba'a 
kateke nda wəshi n'yɛ le ntsehwele ke yayata wəndə kezha zhɛre mbeli pɛtɛ 
kaka ntsə ntsə mbe Kriste. 

29Vatse mene slene 'ya ba'a mpa 'ya le berete ta Kriste nya kemene slene le 
berete mbe 'ya. 

Ka Kolose 2 

zha ka Lawodisɛ ba'a kweci mbeli nyi keghama nakɛ ɗa le ghəa ɗa. 

2Kaɗe 'ya kezha nza wənəa nci viɗi va hwepe ghə, kezha nza hɛ jikə mbe ɗe ba'a 
kezha ɗepe wəsə hɛ fate fate. Tagha gɛ, kateɗepe ɗepe wəsə ta Shala nya 
tewəfərə hɛ, gheŋkɛ Kriste. 

3Mbe gheŋkɛ wəfərənji mcɛləa ntsehwele ba'a ɗepe wəsə nya kese va Shala. 

4Ma nda geze ŋayɛ ghena nyi 'ya ne, yagha kwete wəndə kateghwete ŋayɛ le 
ghena ntsehwele gəmə. 

5Ya tsemanyɛ nza 'ya cakeɗake le gheyɛ le geva ta ɗa ne, dekwede 'ya le gheyɛ 
mbe mehele ta ɗa. Fare fare wənəa ɗa kwa newe 'ya yipə mehele ta ŋayɛ mbe 
yɛ ta ŋayɛ te Kriste. 

Mpi mɛnɛfɛ mbe jikə ta mbeli le Kriste 

6Ma kwa nza ŋkɛ nahe yɛ keyɛte Yɛsə Kriste kaNde sleke ŋayɛ, nza mə nza jikə 
le. 

7Ha mə slərə megela mbe, ŋa mə nza ta ŋayɛ te, nza mə le berete mbe yɛ, ve mə 
ghə te wəsə nya tekave ŋayɛ mbeli. Nza mə fate fate kambeli nyi keɗepe wəshi 
yitea mtsehe berete yɛ mbe kema mbe kema le tsa nda ŋ'wese ke Shala. 

8Ntsehwele mə yagha mbeli kaghwetehwe ŋayɛ laka ghena keghwete ŋkwa 
ba'a ntsehwelea wəndə ŋelɛ. Deke te wəshi keshia mbeli, te yɛ berete ta hɛɗi 
lema dɛŋe geva hɛ, kaɗema te Kriste. 

9Kwa nza ŋkɛ mbe geva ta Kriste nza ta Shala fate fate, 

10Nahe yɛ kemave wəshi laka gheŋkɛ, gheŋkɛ nya te ghəa pɛtɛa mbelia jama nyi 
kesleke ŋkwa ba'a pɛtɛa berete. 

11Ma mbe nza ta ŋayɛ jikə le, nahe yɛ keslamte mɓɛta, kenza kala nya slamte 
mbeli le dzeve we, ama sla mɓɛta nya kese va Kriste kezha mbeɗe ɓəmə va 
jaɗafa nya menete berete ta geva. 

12Ma kwa menete ŋayɛ batɛme mbeli le sləa ŋkɛ ne, nahe yɛ kelamte ghəa ŋayɛ 
le Kriste, nahe yɛ kesame ŋayɛ kwa kwele le gheŋkɛ, va nya yɛte berete ta Shala 
nya kekelakame Yɛsə le mpi kwa kwele yɛ. 

13Ma vəashi ne, kempə mpə se yɛ va jaɗafa ta ŋayɛ, va nya nza yɛ kaka mɓɛta 
laka geva. Ama tsetsenya ne, nahe Shala kezhɛname mpi mbe gheyɛ le Kriste. 
Nahe Shala kekelemte jaɗafa ta ɓəmə pɛtɛ te wənə. 

14Nahe ŋkɛ kesheshamte palepa nya keve ɓəmə fete, nya kezhɛraghe geva 
kənəa gheɓəmə tewəmbəreke wəshi nyi kegezete geva. Nahe ŋkɛ kezamte ŋkɛ 
laka baŋe ŋkɛ te sheghwə kwa zleŋkwa. 

15Ma laka mte ta Yɛsə te sheghwə ne, nahe Shala kekelehwe berete va mbelia 
jama nyi kesleke ŋkwa ba'a yɛ berete. Nahe ŋkɛ kencɛte hɛ mbe kema ta mbeli 
pɛtɛ kala ka mavashi, kwa hweŋkwa ta Yɛsə kwa hərəte mte ŋkɛ. 

16Ma kala nya ŋkɛ, mba yɛ kesərəakɛ wəndə kageze ŋayɛ ghena yitea wəsə nya 
zeme yɛ ba'a nya sa yɛ, ya gəsəkə, ya dzemɛa ghweme ta tere, ya veci kezhɛne 
mpi ŋkɛ. 

17Wəshi nyi kala nyi pɛtɛ ne, shenaŋkwe ta wəshi nyi ketese hɛ. Ama kaganda 
ta nci ne, Kriste. 

18Mba gheyɛ kesərə nda ghəa ŋayɛ ke mbeli nyi kezhɛrete ghəa nci kala ŋwale 
kwa kema ta ka ghwene ta Shala kezha hawe va hɛ. Nahe hɛ kevate zləvə te 
wəshi nyi nakɛ hɛ. Kaka fege hɛ gəmə, laka ntsehwelea zəzə ta nci gəmə. 

19Kanza hɛ dɛŋe dɛŋe te Kriste, gheŋkɛ nya kaghə we. Te zlaɓa ta Kriste nda se 
geva kakemave wəsə kezeme laka jikə ta bela nyi te geva ba'a membeɗe nyi te, 
nda kele ŋkɛ kala nya ɗe Shala. 

Mte jikə ba'a nza teghweme le Kriste 

20Ma nda nahe yɛ kempə ŋayɛ zlaɓe le Kriste ne, pələsə yɛ va wəshi nyi ɗe 
berete nyi kesleke hɛɗi. Wa raberə nza yɛ kala mbeli nyi kaŋa ŋkwa nya te hɛɗi 
ɓiyitsa wa? Wa raberə nda se yɛ kayɛ fete yitea wəshi nyi hawe hɛ ve wa? 

21Kelema wəshia nci nyi na ma, ndɛamema hɛ na ma, kwaɗema hɛ na ma. 

22Pɛtɛ teza wəshia shɛhɛ ɗema ta mbeli kemenehwe slene le hɛ. Wəshi nyi 
gezeke mbeli ba'a ghena nyi kese va mbeli yateke nda hɛ ke mbeli gəmə. 

23Kaganda ne, ma hawe va kweci wəshi, shifə kwa kema ta ka ghwene ta Shala, 
sa nda yaka ke geva ne, kantsehwele newe hɛ mbeli. Ndagwara zləvə te wəshia 
shɛhɛ we. Deke kele ghə yave nda hɛ ke mbeli. 

Ka Kolose 3 

1Nahe yɛ kesame kwa kwele le mpi le Kriste. Ma kala nya ŋkɛ, zele mə wəshi 
nyi pelɛ ghweme, pelɛ ŋkwa nya nza Kriste mentishɛ laka bela kwa zeme ta 
Shala. 

2Veyi mə zəzə ta ŋayɛ te wəshi nyi pelɛ ghweme, kaɗema te wəshi nyi te hɛɗi. 

3Kwa nza ŋkɛ nahe yɛ kempə ŋayɛ, nahe mpia ŋayɛ kentikəakɛ geva le Kriste 
mbe Shala. 

4Ma mpia ŋayɛ nya ganyɛ ne, gheŋkɛ Kriste, ma vəa ŋkwa nya tenca ŋkɛ ne, 
katenca yɛ zlaɓe le, katenza yɛ mbe zləvəa ŋkɛ. 

Meha nza ba'a mɛnɛfɛa nza 

5Peslekɛ mə ghwə te ghena ta wəshi nyi te hɛɗi mbe geva ta ŋayɛ: mefətekwə, 
nza wale wale, vale tahe, mawe wəshi nyi ndiremi ndiremi, dzeghwama ntsə, 
kwa nza ŋkɛ ma dzeghwama ntsə ne, gheŋkɛ ya kahawe va kwete shala. 

6Wəshi nyi kala nyi ka ve wənəa Shala kənəa mbeli nyi keɗema kayɛ nda fete. 

7Wa nya tsetse se nza ta ŋayɛ vəashi, kwa nza yɛ mbe jaɗafa nya kesleke ŋayɛ. 

8Ama tsetsenya gɛ, betakɛ mə pɛtɛa wəshi nyi: hwepe wənə, beze ta wənə, 
'yaghwa mehele. Yagha ŋele ŋkwa keɗema ghena kwa ndiremi kasame kwa 
mɛa ŋayɛ. 

9Mba yɛ kesla tseŋwə kwelɛ ghəa ŋayɛ, va nya sərəakɛ meha nza nya vəashi yɛ 
le wəshi nyi mene ŋkɛ. 

10Nahe yɛ keseɗaghe mɛnɛfɛa nza, gheŋkɛ nde zhɛre ŋayɛ kajive kajive kambeli 
nyi yipə yipə le Shala nya kepate ɓəmə, yitea ɗepete Shala yɛ fate fate. 

11Ma tsagha gɛ ne, nde Grɛk keɗema nde Zhəwif shɛ we, nde slamte mɓɛta 
keɗema nde slamtema mɓɛta shɛ we, nde ntsehwelema keɗema ɓaŋara shɛ we, 
mava keɗema mamza shɛ we. Ama nahe Kriste kenza kapɛtɛa wəshi ba'a mbe 
pɛtɛa wəshi. 

12Hwa mbelia Shala yɛ, Shala nde ɗehwe ŋayɛ, gheŋkɛ nde tsehave ŋayɛ kezha 
nza yɛ kaŋa ŋkɛ. Vatse gɛ, seɗaghe mə ndeɗea mehele, ganyɛa mehele, shifə 
ghə, gwedə ba'a zereghe ghena kənəa geva. 

13Zereghe mə ghena kwelɛ ghəa ŋayɛ ba'a kelemte mə ghəa ŋayɛ te wənə kenza 
ghena va kwete wəndəa ŋayɛ kaŋele kwete. Nahe Nde sleke ŋkwa kekelemte 
ŋayɛ te wənə, mene mə tsagha perə. 

14Ya tsagha ŋkɛ ne, seɗaghe mə ɗe, gheŋkɛ nde nza kaveyi nza ta ŋayɛ jikə fate 
fate. 

15Pelave nda mə hweŋkwa ke kwelɛŋea Kriste kasleke wənəa ŋayɛ, kezha 
kwelɛŋe nya kala nya hekakɛ ŋayɛ Shala kezha nza yɛ kageva kwetɛŋe. Nza mə 
kambeli nyi ketsa nda ŋ'wese ke Shala yitea yayata wəsə. 

16Pa ghena ta Kriste laka mcɛləa ŋkɛ nza mbe gheyɛ. Ncɛ nda mə ntsehwele ke 
ghəa ŋayɛ, ncɛ nda mə ghena ke ghəa ŋayɛ le ntsehwele fate fate. Gha nda mə 
cimə ke Shala le wənə kwetɛŋe, ŋ'wese, cimə ketsahe Shala ba'a cimə nyi kese 
va Sefəa Shala. 

17Yayata wəsə nya mene yɛ ba'a nya geze yɛ ne, mene mə te sləa Nde sleke ŋkwa 
Yɛsə, laka tsa nda ŋ'wese ke Shala Yita laka gheŋkɛ. 

Nza ta mbeli nyi ki ghɛ 

18Mi, fa nda mə ghena ke zhilia ŋayɛ kala nya hi ŋkɛ kwa kema ta Nde sleke 
ŋkwa. 

19Zhili, ɗe mə mia ŋayɛ, mba yɛ kehwepe nda wənə ke hɛ. 

20Ŋwale, fa nda mə ghena ke mbeli nyi keyake ŋayɛ, gheŋkɛ ya kaslene nya 
neghe Nde sleke ŋkwa va gheyɛ. 

21Mbeli nyi keyake ŋwale, mbeɗe nda ma ntsə yɛ ke ŋwalea ŋayɛ, yagha mehele 
ta nci kataze ma. 

22Gheyɛ ka mavashi, yɛ nda mə fete ke mbeli nyi kesleke ŋayɛ kwake te hɛɗi. 
Mba yɛ kentsə geva yitea slene vəa ŋkwa nya nza hɛ tagha kaya ŋayɛ kezha nza 
ghəa nci gwəfə. Ama fa nda mə ghena ke hɛ le wənə kwetɛŋe va nya nza yɛ 
kahawe va Nde sleke ŋkwa. 

23Ma yayata wəsə nya mene yɛ ne, mene mə le wənə kwetɛŋe, kala wəsə nya 
nza yɛ kamene nda ke Nde sleke ŋkwa, kaɗema kezha mbeli. 

24Nahe yɛ keɗepe katekemave wəsə yɛ va Nde sleke ŋkwa, katekemave ŋa ŋayɛ 
yɛ wəsə kezeme ghɛ nya meɗeyi ŋayɛ ŋkɛ. Nde sleke ŋkwa yamene nda slene 
yɛ, gheŋkɛ Kriste. 

25Ma wəndə nya kemene wəsə kwa ndiremi ne, kala wəsə kwa ndiremia shɛ 
teŋki nda zhɛme Shala, kanta ghala Shala we. 

Ka Kolose 4 

1Gheyɛ nyi kaka sleke ka mavashi, mene nda mə wəsə nya kehi ba'a nya tiɗiɗi 
ke hɛ, va nya ɗepe yɛ Nde sleke ŋayɛ ya shɛ pelɛ ghweme perə. 

Zele mə ghena ganyɛ 

2Ntsə mə geva kasəkwə Shala shanda, tsagha ne, katenza yɛ ɗeke ɗeke katsa 
nda ŋ'wese ke Shala. 

3Səkwə mə ghə kezha ghen'yɛ perə, kezha baŋe Shala kandeke n'yɛ hweŋkwa 
kezlape ghena ta ŋkɛ, kezha geze ghena ta Yɛsə nya tewəfərə. Tewəmbəreke 
ghena shɛ nza 'ya tsetsenya kwa daŋgayɛ. 

4Səkwə mə Shala kezha geze ghena ta ŋkɛ 'ya darahwe rahwe kala nya hi 'ya 
kageze. 

5Nza mə le ntsehwele laka mbeli nyi keɗema kaka Kriste. Mene mə slene ganyɛ 
mbe və nya ndeke ŋayɛ Shala. 

6Nza ghena ta ŋayɛ ganyɛke ba'a zeɗehwe nda ke mbeli. Ɗepe mə zhɛne nda 
ghena ke yayata wəndə le mehele ganyɛ. 

Njiŋwe ŋkwa kwa keɗaŋe 

7Wəza meyɛ ɓəmə Tishike, mava nya dɛŋe dɛŋe te slene ta ŋkɛ, nya 
kekemanakɛ ɗa megela, nya nza 'ya le mbe slene ta Nde sleke ŋkwa, nde tegeze 
ŋayɛ ghena te ghəa nza ta ɗa teke. 

8'Ya kaghwene ŋkɛ kalə sha gheyɛ kezha geze ŋayɛ ghena ta nza ta n'yɛ teke 
ba'a kezha gweɗakwe wənəa ŋayɛ. 

9Zlaɓe hɛ le Onɛzime, wəza meyɛ ɓəmə ganyɛ, nya dɛŋe dɛŋe te slene ta ŋkɛ, 
wəndə nya mbe meleme ta ŋayɛ ŋkɛ perə. Pɛtɛ tegeze ŋayɛ wəshi nyi kemenete 
geva teke hɛ. 

10Kanjiŋwe ŋayɛ Aristarke nya teke kwa daŋgayɛ le 'ya, kanjiŋwe ŋayɛ Mark, 
menənyɛa Barnabas perə. Nahe yɛ kefate ghena te ghəa Mark, ma kese ŋkɛ sha 
gheyɛ, kemaneve mə ŋkɛ megela. 

11Kanjiŋwe ŋayɛ Yɛsə nya heka mbeli kaYəstəs perə. Deke ghenci ya kaka 
Zhəwif nyi kemene slene kezha Meghea Shala le 'ya, nahe hɛ kese kagweɗakwe 
ta wənəa ɗa. 

12Kanjiŋwe ŋayɛ Ɛpafras, nya kakwete nde meleme ta ŋayɛ, nde mene nda slene 
ke Yɛsə Kriste. Keveci keveci səkwə Shala ŋkɛ kezha gheyɛ le hwepe ghə, kezha 
nza yɛ tiɗiɗi, kambelia jama nyi kentsə ntsə kaɗema kabeze ghena, kehi hi 
kezha mene slene ta Shala kala nya ɗe ŋkɛ kamene yɛ. 

13Wərə 'ya kagezete ghena kala nya te ghəa ŋkɛ: kasa yaka ŋkɛ kwele kwele 
kezha gheyɛ ka Lawodisɛ ba'a ka Hiyɛrapolis. 

14Kanjiŋwe ŋayɛ Ləwke, dakwəterə nya kamcɛ ɓəmə ba'a Dɛmas. 

15Njiŋwe mə ka kesaka meyɛ ɓəmə nyi mbe Lawodisɛ, tsagha Nimfa ba'a Jikə ta 
ka Kriste nya ketsene ki ghɛa ŋkɛ. 

16Ma kejaŋgate palepa nya yɛ ne, ve nda mə ke Jikə ta ka Kriste nya mbe 
Lawodisɛ kezha jaŋgate mbeli perə. Gheyɛ ɓiyitsa, jaŋga mə palepa nya 
ghweneke ŋayɛ mbeli se mbe Lawodisɛ. 

17Geze nda mə ke Arshipe kezha ya slene ta ŋkɛ nya kelete ŋkɛ va Nde sleke 
ŋkwa ŋkɛ. 

18Le dzeve ta ɗa rafete ŋayɛ ghena nyi 'ya, 'ya Pol kezha njiŋwe ŋayɛ. Mba ghəa 
ŋayɛ keza yitea nza ta ɗa kwa daŋgayɛ. Pa zlaɓa ta Shala nza le gheyɛ. 

1 Ka Tɛsalonike 

1 Ka Tɛsalonike 1 

Pol kanjiŋwe ŋkwa 

1Se va Pol, Silas ba'a Timotɛ, ke Jikə ta ka Kriste nya mbe Tɛsalonike, nya kaŋa 
Shala Yita ba'a ŋa Yɛsə Kriste Nde sleke ɓəmə. Pa Shala wəpikɛ ŋayɛ ba'a ndeke 
ŋayɛ kwelɛŋe. 

Nza ba'a yɛ ta ka Tɛsalonike 

2Katsa nda ŋ'wese ghen'yɛ ke Shala kezha gheyɛ keveci keveci ba'a kazəzə ŋayɛ 
n'yɛ kevə kevə mbe səkwə ghə ta n'yɛ. 

3Kazaghəyite slene ganyɛ nya menete yɛ se laka yɛ, ɗe ta ŋayɛ nya kemene slene 
mbe gheyɛ ba'a ve ghə ta ŋayɛ nya fate fate nyi ndeke ɓəmə Yɛsə Kriste, Nde 
sleke ɓəmə, kwa kema ta Shala Yiteyɛ ɓəmə ghen'yɛ we. 

4Ka kesaka ma, nahe ghen'yɛ keɗepe nahe Shala keɗehwe ŋayɛ nda ntave ŋayɛ 
ŋkɛ kaŋa ŋkɛ mbeli. 

5Ma kwa gezete ŋayɛ Ghena kwatenca nya ganyɛ ghen'yɛ ne, kenza deke le mɛ 
we, ama le berete ba'a kemane ta Sefəa Shala. Nahe n'yɛ keɗepe wəsə nya geze 
ghen'yɛ. Nahe yɛ keɗepe wəsə nya menete ghen'yɛ kezha ganyɛa ŋayɛ kwa nza 
ghen'yɛ hwa gheyɛ. 

6Nahe yɛ kezelete sebe ta n'yɛ ba'a ŋa Yɛsə Nde sleke ɓəmə. Ya gheyɛ nza te 
yaka kwele kwele ne, nahe yɛ kekemaneve ghena ta ŋkɛ le farefa ta wənə nya 
ndeke ŋayɛ Sefəa ŋkɛ. 

7Nahe yɛ keveyi geva kawəsə keyipə pa sha mbelia Yɛsə Kriste nyi te hɛɗia 
Masɛdowane ba'a Akay. 

8Ma tewəmbəreke ghena ta Shala nya geze yɛ ne, nahe kweci mbeli kwele kwele 
kefate ghena ta Nde sleke ŋkwa, deke ka Masɛdowane ba'a ka Akay we, nahe 
mbeli pɛtɛ kefate ghena ta ŋkɛ te yayata ŋkwa, tsema tsema yɛhwe Shala gheyɛ, 
kwete ghena va ghen'yɛ kamtsehe zhɛkwa we. 

9Kərəpə mbelia shɛhɛ kageze ghena ta kemane nya kemaneve n'yɛ yɛ kwa lə 
ghen'yɛ sha gheyɛ, tsagha wəshi nyi zhɛrete mbeli kashala nyi sərəakɛ yɛ kezha 
zhɛre nda geva ke Shala nya teghweme ba'a nya kaganda. 

10Tsetsenya ne, mbe neghe se ta Wəzege ta ŋkɛ yɛ sawa pelɛ ghweme, Yɛsə nya 
kelakame Shala same kwa kwele hwa mbelia kwahɛɗi le mpi, Yɛsəa shɛ nde 
mbelete ɓəmə va hwepe wənəa Shala nya ketese vəa ŋkwa nya temeha ghwə 
ŋkɛ te mbeli. 

1 Ka Tɛsalonike 2 

Slene nya menete Pol mbe Tɛsalonike 

1Ka kesaka ma, nahe gheyɛ keɗepe le ghəa ŋayɛ kaɗema se ta n'yɛ sha gheyɛ 
kenza gəmə. 

2Ma nda tese ghen'yɛ sha gheyɛ ne, nahe mbeli kesahwe n'yɛ yaka mbe meleme 
ta ka Filipe, nahe yɛ keɗepe perə. Ma kwa ntsehe ghen'yɛ sha gheyɛ mbe 
Tɛsalonike ne, kwele kwele kweci mbeli nyi keɗema ghena ta n'yɛ tagha 
shanda. Ama nahe Shala kemtsehete n'yɛ berete kezha geze ŋayɛ Ghena 
kwatenca nya ganyɛ ta ŋkɛ. 

3Ma kwa ncɛ nda hweŋkwa n'yɛ ke mbeli kezha kelete ghena ta Shala hɛ ne, 
tseŋwə yaslave n'yɛ we. Wəsə nya ɗe ghen'yɛ kageze ne, megela ŋkɛ, wəsə kwa 
ndiremi hwe we. Kaghwete ŋkwa ghen'yɛ we. 

4Deke wəshi nyi gezete n'yɛ Shala kageze yageze ghen'yɛ, va nya neweve n'yɛ 
ŋkɛ ndeɗekə kwa kema ta ŋkɛ, pa dapate n'yɛ Ghena kwatenca nya ganyɛa ŋkɛ 
nya te dzeve. Ghena nya ɗe wəndə ŋelɛ yageze ghen'yɛ we, ama nya ɗe Shala 
nya keɗepemte zəzə ta n'yɛ. 

5Nahe yɛ keɗepe kaɗema n'yɛ kese kageze ghena keghwete ŋkwa, kese n'yɛ 
kageze ghena kezha ɗa n'yɛ wəsə yɛ we, ama Shala nde negha fete yitea ghen'yɛ. 

6Kese n'yɛ kazele zləvə va yayata wəndə, ya va gheyɛ, ya va kweci mbeli we. 

7Ndagwara wərə ghen'yɛ kanzate nza kambelia jama hwa gheyɛ, va nya nza 
ghen'yɛ kaka ghwene ta Yɛsə Kriste. Ama kese n'yɛ kamene tsagha we. Kaka 
gwedəa mbeli se ghen'yɛ hwa gheyɛ, kala ma nya kenewe ghweme te ŋwalea 
nta. 

8Ma va nya ɗehwe ŋayɛ ghen'yɛ kwele kwele ne, nahe ghen'yɛ keɗete kageze 
ŋayɛ kaɗema deke Ghena kwatenca nya ganyɛ ta Shala, ama kave ŋayɛ mpia 
n'yɛ perə. Nahe ɗe ta n'yɛ kezha gheyɛ kenza wəbake. 

9Ka kesaka ma, mba slene nya dzawe nya menete ghen'yɛ hwa gheyɛ viɗi le 
veci, yagha ghen'yɛ ka'yɛwe wəsə kezeme va kwete wəndəa ŋayɛ, vəa ŋkwa nya 
nza ghen'yɛ hwa gheyɛ kageze ŋayɛ Ghena kwatenca nya ganyɛ nya kese va 
Shala yitea ghəa ŋayɛ. 

10Gheyɛ mbelia Shala, nahe yɛ keɗepe wəsə nya menete n'yɛ, nahe Shala 
keɗepe perə. Ma kwa se n'yɛ hwa gheyɛ ne, kambeli nyi keveyi geva tekeleke, 
kambeli nyi tiɗiɗi ba'a nyi ɗema ŋele te se ghen'yɛ. 

11Nahe yɛ keɗepe wəsə nya menete nda n'yɛ ke yayata wəndəa ŋayɛ, kala nya 
mene yɛ yita le ŋwalea ŋkɛ. 

12Nahe n'yɛ kemtsehete ŋayɛ berete kehwepe ghə, nahe n'yɛ kencɛte ŋayɛ 
ntsehwele kezha dzeghwa tiɗiɗi kala nya ɗe Shala nya kehekakɛ ŋayɛ kezha 
dzembe Meghea ŋkɛ ba'a zləvəa ŋkɛ. 

13Katsa nda ŋ'wese ghen'yɛ ke Shala zhɛkwa keveci keveci, kwa nza ŋkɛ ma 
kwa gezete ghena ta Shala ghen'yɛ ne, nahe yɛ kefate, nahe yɛ keyɛhwe. Kala 
nyagha shɛ, nahe yɛ keɗepe ghena ta Shala ŋkɛ, kaɗema kaghena ta wəndə ŋelɛ. 
Tiɗiɗi ghena ta ŋayɛ, vatse nda mene slene ghena ta Shala mbe gheyɛ mbeli nyi 
keyɛte. 

14Ka kesaka ma, wəsə nya kemenete nda geva ke Jikə ta ka Kriste nya kaŋa Shala 
te hɛɗia Zhəwdɛ, nyi kambelia Yɛsə Kriste nde menete ŋayɛ geva perə, nahe 
mbelia ŋayɛ kesahwe ŋayɛ yaka kala nya ghwezakɛ mɛ ka Zhəwif hwa ka zele 
Yɛsə nyi mbe Zhəwdɛ. 

15Ghenci ka mpəmte ka mɛ ŋkwa ta Shala vəashi, ghenci ka peslekɛ Nde sleke 
ŋkwa Yɛsə, ghenci ka se kaghweze mɛ hwa ghen'yɛ perə. Wəsə nya ɗema Shala 
yamene hɛ, kaka jaga ta mbeli pɛtɛ hɛ. 

16Kaɗe hɛ kafɛa n'yɛ kegeze nda ghena ta Shala ke mbeli nyi keɗema kaka 
Zhəwif, kezha mbele mbelia shɛhɛ Shala. Ama tsetsenya ne, nahe hɛ kemtsehete 
mene jaɗafa ta nci zhɛkwa. Vatse me hwepe wənəa Shala kənəa hɛ kakwa 
keɗaŋe. 

Pol kaɗe kalə kanewe ka Tɛsalonike zhɛkwa 

17Ka kesaka ma, ma kwa slə n'yɛ ghen'yɛ hwa gheyɛ ne, kwele kwele zhɛte n'yɛ 
mawe yitea lə kanewe ŋayɛ zhɛkwa. Geva ta n'yɛ nde slənyɛ hwa gheyɛ. Ama 
mba ghen'yɛ kazəzə ŋayɛ kwa wənəa n'yɛ. Kwele kwele zhigə se n'yɛ kaɗe kalə 
sha gheyɛ zhɛkwa kanewe ŋayɛ. 

18Vatse ɗe ghen'yɛ kalə sha gheyɛ, 'ya Pol le ghəa ɗa ne, kwele kwele zhigə ɗete 
'ya. Ama nahe Satan kefɛake n'yɛ. 

19Va nya nza ŋkɛ gheyɛ ya kambeli nyi gwəfə ghəa n'yɛ te hɛ perə. Gheyɛ ya 
kambeli nyi vate ghə n'yɛ te, gheyɛ ka ve n'yɛ zlama, gheyɛ ya kawəsə kencɛ 
hərə ŋkwa ta n'yɛ, le gheyɛ fege ghen'yɛ kwa kema ta Nde sleke ŋkwa Yɛsə te 
veci nya tese ŋkɛ. 

20Kaganda ne, gheyɛ ya kazləvəa n'yɛ ba'a kazlama ta n'yɛ. 

1 Ka Tɛsalonike 3 

nakɛ ŋayɛ ne, nahe ghen'yɛ ketarete kanza kaghəa n'yɛ mbe Atɛne. 

2Vatse nda ghwenakɛ wəza meyɛ ɓəmə Timotɛ ghen'yɛ sha gheyɛ, kwete ŋkɛ 
wəndəa Shala nya geze Ghena kwatenca nya ganyɛ ta Yɛsə Kriste ghen'yɛ le. 
Nahe ghen'yɛ keghweneghe kalə sha gheyɛ kezha kemane ŋayɛ, kezha kemave 
berete kenza tiɗiɗi yɛ kwa hweŋkwa ta Shala, 

3yitea ɗema kwete wəndə kahwɛ same kwa hweŋkwa ta Shala va yaka. Nahe yɛ 
keɗepe le ghəa ŋayɛ nahe Shala kemenete kala nya kezha sa yaka gheɓəmə 
mbeli nyi kezele ghena ta Yɛsə. 

4Ma kwa nza ghen'yɛ hwa gheyɛ vəashi ne, nahe ghen'yɛ kegezete ŋayɛ katesa 
yaka gheɓəmə, gheŋkɛa shɛ nde menete ŋayɛ geva, kwa nza ŋkɛ nahe yɛ 
keɗepete. 

5Vatse shaŋe 'ya kazereghe nda ghweneghe Timotɛ 'ya sha gheyɛ, yitea fa nza 
ta yɛ ta ŋayɛ. Nahe 'ya ghazlənə ɗa, nda kwete nahe gətəli keghwetehwe ŋayɛ 
ba'a nahe slene ta n'yɛ kenza gəmə. 

6Ma kwa zhɛneke geva Timotɛ kase sha ghen'yɛ ne, nahe ŋkɛ kegezete ghena 
ganji te yɛ ta ŋayɛ ba'a ɗe ta ŋayɛ. Nahe ŋkɛ kegezete n'yɛ tsema tsema zəzə 
n'yɛ yɛ keveci keveci, kaɗe yɛ kanewe n'yɛ kala nya ɗe n'yɛ kanewe ŋayɛ perə. 

7Kala nya gɛ ka kesaka ma, mbe taze ta mehele ba'a yaka nyi te ghen'yɛ ne, nahe 
yɛ ta ŋayɛ kemtsehete n'yɛ berete. 

8Ma kwa nza ŋkɛ mba gheyɛ le berete kwa hweŋkwa ta Shala ne, lɛnɛake wənəa 
n'yɛ te ghena shɛ ɓiyitsa. 

9Ma tewəmbəreke zlama ta n'yɛ yitea gheyɛ ne, tsema tsema nza n'yɛ katsate 
nda ŋ'wese ke Shala, va zlama nya ve n'yɛ yɛ kwa kema ta ŋkɛ wa? 

10Kasəkwə Shala shɛ n'yɛ viɗi le veci kezha ndeke n'yɛ hweŋkwa kalə kanewe 
ŋayɛ ŋkɛ kezha teke ŋayɛ kweci wəshi nyi kedewə nda ke yɛ ta ŋayɛ. 

11Pa Shala Yita ba'a Nde sleke ɓəmə Yɛsə Kriste ndeke n'yɛ hweŋkwa kalə sha 
gheyɛ. 

12Pa Nde sleke ŋkwa mtsehete ɗe ghəa ŋayɛ ba'a ɗe kweci mbeli, kala nya ɗe 
ŋayɛ ghen'yɛ. 

13Ma tsagha gɛ, katemtsehe nda berete ŋkɛ ke wənəa ŋayɛ, kezha nza kambeli 
nyi keveyi geva tekeleke, yagha wəsə kwa ndiremi kanza mbe gheyɛ ya ɓɛhwɛ 
kwa kema ta Shala Yita, vəa ŋkwa nya tesawa Nde sleke ɓəmə Yɛsə le mbelia 
ŋkɛ. Amɛn. 

1 Ka Tɛsalonike 4 

Nza nya kehi sha Shala 

1Ka kesaka ma, ma ghena nya tene ghen'yɛ kageze ŋayɛ ne, hite mə nza ta ŋayɛ 
kala nya ɗe Shala, kala nya tekave ŋayɛ ghen'yɛ, gheŋkɛa shɛ yamene yɛ 
kaganda tsetsenya, vatse səkwə ŋayɛ ghen'yɛ te sləa Yɛsə Nde sleke ɓəmə, 
mene mə za ma ke kwa ghate. 

2Nahe yɛ keɗepe wəshi nyi tekave ŋayɛ ghen'yɛ se va Yɛsə Nde sleke ŋkwa. 

3Wa nya wəsə nya ɗe Shala nya: nza mə tekeleke kaŋa ŋkɛ ba'a sərəakɛ mə vale 
tahe. 

4Pa yayata wəndə ɗepe nza tiɗiɗi ba'a kala nya kehi le male ta ŋkɛ, 

5kaɗema kasərə nda ghəa ŋkɛ kemawe ta geva kala nya mene kweci hwelefefi 
nyi keɗepema Shala. 

6Ma te ghena nya ne, mba kwete wəndə kebeze nda ghena ke menənyɛ keɗema 
keghwete ŋkɛ. Kwa nza ŋkɛ nahe ghen'yɛ kegegezete ŋayɛ katesa nda yaka Nde 
sleke ŋkwa ke mbeli nyi kemene wəshi nyi kala nyighɛ. 

7Kwa nza ŋkɛ ne, kehekake ɓəmə Shala kezha mene vale tahe we, ama kezha 
nza kambeli nyi tiɗiɗi. 

8Ma kala nya gɛ, ma wəndə nya keɗema kayɛ ghena nya ne, ghena ta wəndə 
yaɗema ŋkɛ we, ama ŋa Shala nya keve ŋayɛ Sefəa ŋkɛ yaɗema ŋkɛ. 

9Ka kesaka ma, kaleɓe ghəa nci mbeli karafe ŋayɛ palepa te ghena ta ɗe kwelɛ 
ghəa ŋayɛ we, kwa nza ŋkɛ nahe Shala le ghəa ŋkɛ kencɛte ŋayɛ ɗe ghəa ŋayɛ. 

10Tsagha shɛ mene yɛ kaganda, kaɗe mbelia Shala nyi te hɛɗia Masɛdowane yɛ 
pɛtɛ. Ama kasəkwə ŋayɛ ghen'yɛ kezha mtsehe mene ta ŋkɛ jive mbe kema. 

11Ntsəte mə geva kezha nza kwelɛŋe le mbeli, mba yɛ kenegha geva kadzeghwa 
ghena ta mbeli, mene mə slene le dzeve ta ŋayɛ, kala nya gezete ŋayɛ ghen'yɛ. 

12Ma tsagha ne, katenza zləvə te dzeghwa ta ŋayɛ kwa kema ta mbeli nyi 
keɗema kaka Kriste ba'a katenza yɛ te dzeve va yayata wəndə we. 

Se ta Nde sleke ŋkwa 

13Ka kesaka ma, kaɗe ghen'yɛ kaɗepete kaganda yɛ te ghəa mbeli nyi kempə, 
yagha yɛ kanza le wənə kebeze beze kala mbeli nyi ɗema ve ghə va hɛ. 

14Kaganda ke gheɓəmə sha mte ta Yɛsə ba'a sha same ta ŋkɛ kwa kwele le mpi. 
Tsagha shɛ ne, katefə mbeli nyi kempə mpə Shala same kwa kwele zlaɓe le Yɛsə. 

15Ma ghena nya geze ŋayɛ ghen'yɛ tsetsenya ne, ghena nya tekave n'yɛ Nde 
sleke ŋkwa. Ma gheɓəmə mbeli nyi teghweme vəa ŋkwa nya tese Nde sleke 
ŋkwa ne, katenza gheɓəmə mpelɛa ke mbeli nyi kempə mpə we. 

16Ma te vecia shɛ ne, katefa gaka mbeli, ŋwələa wəndə kwelea ka ghwene ta 
Shala, vɛ ta tereme ta Shala. Tagha gɛ, katesawa Nde sleke ŋkwa le ghəa ŋkɛ 
pelɛ ghweme. Katesame kaka Kriste nyi kempə kwa kwele le mpi mpelɛa. 

17Ma gheɓəmə nyi mba teghweme vəa ŋkwa shɛ ne, katefə geva gheɓəmə 
kadzeme kadzembe ləmbə le hɛ kezha begeme le Nde sleke ŋkwa mbe sefə. 
Tagha gɛ, katenza gheɓəmə le Nde sleke ŋkwa kaghala ghala. 

18Ma tsetse ŋkɛ gɛ ne, gweɗakwe nda mə wənə ke ghəa ŋayɛ le ghena shɛhɛ. 

1 Ka Tɛsalonike 5 

1Ka kesaka ma, ma te nza ta və ba'a hɛ ne, kaleɓe ghəa n'yɛ n'yɛ karafe ŋayɛ 
ghena we, katemene geva wəshia shɛhɛ tsagha shɛ. 

2Kwa nza ŋkɛ nahe yɛ keɗepe le ghəa ŋayɛ katese vecia Nde sleke ŋkwa kala 
ghərə heviɗi vəkə. 

3Ma te veci nya geze mbeli: «Kwete ghena shɛ we, gwezlayɛ hɛɗi», a ke hɛ ne, 
vəa ŋkwa shɛ tesa yɛmə hɛ yitea wevɛa kaja, vəkə tedzeghəa hɛ yaka shɛ, kala 
male nya keheha va ya, katembele mbelia shɛhɛ tɛape we. 

4Ma gheyɛ gɛ ka kesaka ma, kenza yɛ mbe ŋkwesle kezha tesave ŋayɛ se vəa 
shɛ vəkə kala ghərə we. 

5Gheyɛ pɛtɛa ŋayɛ ne, mbeli nyi mbe waŋe yɛ, mbelia veci yɛ. Kenza gheɓəmə 
kambeli nyi mbe ŋkwesle, ya kambeli nyi mbe viɗi we. 

6Ma kwa nza ŋkɛ kala nya ne, mba gheɓəmə kedzete hɛ ɓəmə kala kweci mbeli, 
ama nza ɓəmə le ntsə, mba gheɓəmə keghwəyi. 

7Heviɗi hɛ mbeli nyi kehɛ, heviɗi ghwəyi mbeli nyi keghwəyi. 

8Ma gheɓəmə nyi kaŋa veci ne, ghwəyima gheɓəmə ma. Kelete ɓəmə yɛ ba'a ɗe 
kala rəbəci, ve ghə te mbele kala kwenə. 

9Kwa nza ŋkɛ ne, ketsehave ɓəmə Shala kezha hwepe wənəa ŋkɛ we, ama kezha 
mbele ɓəmə laka dzeve ta Nde sleke ɓəmə Yɛsə Kriste tsehave ɓəmə ŋkɛ. 

10Gheŋkɛ nde mtenyɛ kezha gheɓəmə kezha nza gheɓəmə jikə le, ya gheɓəmə 
nza teghweme keɗema kempə mpə te veci nya tezhɛne geva ŋkɛ kase. 

11Ma tsetse ŋkɛ ne, gweɗakwe nda mə wənə ba'a ntsə nda mə berete ke ghəa 
ŋayɛ, kala nya mene nya yɛ tsetsenya. 

Ka keɗaŋe ta mtsehe berete 

12Kasəkwə ŋayɛ n'yɛ ka kesaka ma, hawe mə va mbeli nyi kemene slene ta Nde 
sleke ŋkwa hwa gheyɛ, nyi ntave ŋkɛ kezha nza te ghəa ŋayɛ ba'a kezha ncɛ 
ŋayɛ hweŋkwa. 

13Hawe mə va hɛ kwele kwele, tewəmbəreke slene ta nci hwa gheyɛ, ncɛ nda 
mə ɗe ke hɛ. Nza mə kwelɛŋe kwelɛ ghəa ŋayɛ. 

14Kasəkwə wəsə nya ghen'yɛ va gheyɛ ɓiyitsa ka kesaka ma: ŋele mə ka meɗəa 
kɛfi, mtsehe nda mə berete ke ka ghazlənəa kɛfi. Kemane mə ka dewə berete 
mbe yɛ, səwə mə ghena yitea mbeli pɛtɛ. 

15Ntsehwele mə, yagha kwete wəndə tewa wəsə kwa ndiremi le wəsə kwa 
ndiremi. Ama ntsə mə geva kamene ganyɛ keveci keveci kwelɛ ghəa ŋayɛ ba'a 
ke mbeli pɛtɛ perə. 

16Zlama mə keveci keveci. 

17Leɓema yɛ va səkwə Shala ma. 

18Tsa nda mə ŋ'wese ke Shala keveci keveci ya tsema tsemanyɛ ŋkɛ. Gheŋkɛ 
yaɗe Shala kamene yɛ, gheyɛ mbeli nyi jikə le Yɛsə Kriste. 

19Mba yɛ kefɛa Sefəa Shala kemene slene. 

20Mba yɛ keɓelama ghena kelɛŋə nyi kegeze geva hwa gheyɛ. 

21Neweve mə nza ta yayata wəsə, nda kele nya ganyɛ yɛ. 

22Ya mə ghəa ŋayɛ va yayata wəsə kwa ndiremi. 

Keɗaŋe ta ghena 

23Pa Shala nya keve nda kwelɛŋe ke mbeli le ghəa ŋkɛ veyi ŋayɛ tekeleke 
fəyitekeghə. Pa ŋkɛ yate ŋayɛ, mehele ta ŋayɛ, mpia ŋayɛ ba'a geva ta ŋayɛ, 
kezha ɗema ŋele kanza te gheyɛ vəa ŋkwa nya tese Nde sleke ɓəmə Yɛsə Kriste. 

24Kateyipə wəsəa shɛ Nde hekakɛ ŋayɛ kadzawa, kwa nza ŋkɛ nahe ŋkɛ kenza 
dɛŋe dɛŋe te ghena ta ŋkɛ. 

25Ka kesaka ma, səkwə mə Shala kezha ghen'yɛ perə. 

26Njiŋwe mə ka kesaka ma pɛtɛ le zlama kala ka mama. 

27Təhwə təhwə ŋayɛ 'ya te sləa Nde sleke ŋkwa, jaŋgate mə palepa nya kwa 
kema ta pɛtɛa ka Kriste. 

28Pa zlaɓa ta Nde sleke ɓəmə Yɛsə Kriste nza le gheyɛ pɛtɛ. 

2 Ka Tɛsalonike 

2 Ka Tɛsalonike 1 

Pol kanjiŋwe ŋkwa 

1Se va Pol, Silas ba'a Timotɛ, ke Jikə ta ka Kriste nya kaŋa Shala Yiteyɛ ɓəmə 
ba'a Nde sleke ɓəmə Yɛsə Kriste nya mbe Tɛsalonike. 

2Pa Shala Yita ba'a Nde sleke ŋkwa Yɛsə Kriste wəpikɛ ŋayɛ ba'a ndeke ŋayɛ 
kwelɛŋe. 

Ghwə nya ketemene geva te vecia se ta Kriste 

3Ka kesaka ma, nahe ŋkɛ kehite geva kezha tsa nda ŋ'wese ghen'yɛ ke Shala 
keveci keveci tewəmbəreke gheyɛ, kwa nza ŋkɛ mbe mtsehe geva yɛ ta ŋayɛ 
kwele kwele, mbe mtsehe geva ɗe nya kwelɛ ghəa ŋayɛ kwele kwele perə. 

4Tewəmbəreke wəsə nya kala nya fege ghen'yɛ le gheyɛ hwa Jikə ta ka Kriste 
pɛtɛ nyi kaŋa Shala, kwa nza ŋkɛ nahe gheyɛ kekeseve ghena ta Shala megela, 
mbe hwepe ghə yɛ kayɛ ghena ta Shala, ya tsema ɗema ntsə ta ŋayɛ mbeli ba'a 
sa ŋayɛ yaka mbeli. 

5Ma yaka nya nza nya yɛ mbe tsetsenya ne, gheŋkɛ nde tencɛ meha ghwə ta 
Shala tiɗiɗi, va nya nza ŋkɛ yaka ta ŋayɛ nde teve ŋayɛ kambeli nyi wərə 
dzembe Meghea Shala nya sa yaka yɛ kezha gheŋkɛ. 

6Ghəpə yite we, katemene wəsə nya tiɗiɗi Shala. Ma kala nya sahwe yaka yɛ va 
mbeli ne, tsagha shɛ tesa yaka hɛ va Shala perə. 

7Ma gheyɛ mbeli nyi kesa yaka tsetsenya ne, kateve ŋayɛ zhɛne mpi Shala, 
tsagha ke ghen'yɛ perə. Ma wəshia shɛhɛ ne, katemene geva hɛ te veci nya 
tesawa Nde sleke ɓəmə Yɛsə pelɛ ghweme le ka ghwene ta ŋkɛ nyi berete 
berete. 

8Katesawa Nde sleke ɓəmə Yɛsə hwa ghɛnia ghwə, katesa nda yaka ŋkɛ ke ka 
ɗema ghena ta Shala ba'a ka ɗema yɛ fete yitea Ghena kwatenca nya ganyɛ ta 
Nde sleke ɓəmə Yɛsə. 

9Yaka nya ketedzeghəa hɛ ne, kandiremi nya te hɛ tenza ŋkɛ kaghala ghala, kwa 
nza ŋkɛ ndaŋe tenza hɛ ke nza te ŋkwa nya kwetɛŋe le Nde sleke ŋkwa mbe 
zləvəa ŋkɛ. 

10Ma te vecia shɛ ne, katese ŋkɛ ba'a kateve zləvə mbelia ŋkɛ te, katetsahe mbeli 
nyi keyɛhwe ŋkɛ, katenza yɛ hwa hɛ perə, kwa yɛte ghena ta ŋkɛ nya gezete 
ŋayɛ ghen'yɛ yɛ. 

11Vatse səkwə Shala ghen'yɛ keveci keveci kezha gheyɛ. Kasəkwə Shala ghen'yɛ 
kezha hite ŋayɛ ŋkɛ kambeli nyi wərə kemave mpi kala nya hekakɛ ŋayɛ ŋkɛ 

yite. Mbe səkwə Shala shɛ ghen'yɛ kezha kemane ŋayɛ ŋkɛ kamene yayata 
ganyɛ nya mawe yɛ, ndeke ŋayɛ yɛ nya kemene slene ŋkɛ. 

12Tsagha ne, kateve geva zləvə te sləa Nde sleke ɓəmə Yɛsə Kriste laka gheyɛ, 
gheŋkɛ perə ne, kateve zləvə ŋkɛ te gheyɛ. Tsetse tenza wəsə nya kese va zlaɓa 
ta Shala ta ɓəmə ba'a Nde sleke ŋkwa Yɛsə Kriste. 

2 Ka Tɛsalonike 2 

Wəsə nya ketemene geva nda tese Nde sleke ŋkwa 

1Ka kesaka ma, ma te ghəa se ta Nde sleke ɓəmə Yɛsə Kriste ba'a tsene geva ta 
ɓəmə yite ne, wa nya wəsə nya 'yɛwe n'yɛ va gheyɛ nya: 

2pelema mehele ta ŋayɛ kabeze kahe kahe ba'a ve nda ma ghazlənə yɛ ke ghəa 
ŋayɛ, kegeze kwete wəndə nahe vecia Nde sleke ŋkwa kese ma. Vema ghə yɛ te 
ghena shɛ, ya mbeli geze kaghena nya kese va Shala, kwete ghena keɗema 
palepa nya kese va ghen'yɛ ŋkɛ ma. 

3Pelave nda ma ghəa ŋayɛ yɛ ke kwete wəndə kaghwete ŋayɛ tɛape ma. Katese 
vecia shɛ kaɗema fama ghena nya wəba laka Shala kemenete geva we. Nda Nde 
'yaghwa mehele nya keveyi geva kezha za kancake geva kaba. 

4Gheŋkɛ ya kande ghema. Kateɗema yayata wəsə nya keveyi geva tekeleke ba'a 
nya hawe mbeli ve ŋkɛ. Katedzeghe ntishɛ ŋkɛ le ghəa ŋkɛ mbe ghɛa Shala ba'a 
kategeze ŋkɛ nahe ŋkɛ kenza kaShala. 

5Kezəzəte yɛ nahe 'ya kegezete ŋayɛ ghena shɛhɛ pɛtɛ kwa nza 'ya hwa gheyɛ 
wəka? 

6Nahe yɛ keɗepe wəsə nya kefɛake tsetsenya kese, ma kemenete geva vəa ŋkɛ 
ne, katenca geva ŋkɛ. 

7Ya tsetsenyanyɛ ne, berete ta Nde 'yaghwa mehele nya tewəfərə nde mene 
slene. Nda wəndə nya kefɛake nda hweŋkwa tsetsenya kazamte geva. 

8Tagha gɛ, katenca Nde 'yaghwa mehele nya teza sebe Nde sleke ŋkwa Yɛsə le 
sefə nya kesame kwa mɛa ŋkɛ ba'a nya tepesle ŋkɛ laka ɓele ta se ta ŋkɛ. 

9Katese Nde 'yaghwa mehelea shɛ le berete ta Satan kezha mene wəshi meŋele, 
wəshi kencɛ wəshi ba'a wəshi nyi jama jama kezha ghwete mbeli. 

10Katemene kwete ŋkɛ ntsehwele kezha ghwete mbeli nyi keteza ŋkɛ, kwa 
ɗema hɛ kekemaneve ɗe ta kaganda nya kenza katembelete hɛ. 

11Vatse ghwene nda berete keghwete ŋkwa Shala ke hɛ kezha ve nda yɛ tseŋwə 
ke hɛ. 

12Ma pɛtɛa mbeli nyi keɗema kayɛ kaganda, nyi kezlama yitea wəsə kwa 
ndiremi ne, kateve nda fete Shala ke hɛ. 

Nahe Shala ketsehave ŋayɛ kezha mbele ŋayɛ 

13Ka kesaka ma nyi ɗehwe Nde sleke ŋkwa, nahe ŋkɛ kehite geva kezha tsa nda 
ŋ'wese ghen'yɛ ke Shala kezha gheyɛ. Kwa nza ŋkɛ nahe Shala ketsehave ŋayɛ 
mpelɛa ma, kezha mbele yɛ, laka Sefəa Shala nya kezhɛre ŋayɛ kambelia ŋkɛ 
ba'a laka yɛ kaganda. 

14Kezha wəsə nya kala nya hekakɛ ŋayɛ Shala laka Ghena kwatenca nya ganyɛ 
nya gezete ŋayɛ ghen'yɛ. Kaɗe ŋkɛ kezha kemave ŋa ŋayɛ yɛ bela mbe zləvəa 
Nde sleke ŋkwa Yɛsə Kriste. 

15Ma kala nya ŋkɛ gɛ ka kesaka ma, ntsə mə geva kanza mbe Yɛsə ba'a nza dɛŋe 
dɛŋe te wəshi nyi tekave ŋayɛ ghen'yɛ, ya nyi gezete ghen'yɛ le mɛ, ya nyi rafete 
ghen'yɛ te palepa. 

16Pa Nde sleke ɓəmə Yɛsə Kriste le ghəa ŋkɛ ba'a Shala Yiteyɛ ɓəmə, nya 
keɗehwe ɓəmə ba'a kendeke ɓəmə hwepe ghə nya kaghala ghala ba'a ve ghə 
nya ganyɛ laka zlaɓa ta ŋkɛ, 

17gweɗakwete ŋayɛ wənə ba'a ntsəte ŋayɛ berete mbe mene ganyɛ laka wəshi 
nyi mene yɛ ba'a ghena nyi geze yɛ. 

2 Ka Tɛsalonike 3 

Səkwə mə Shala kezha ghen'yɛ 

1Ma kakwa keɗema gɛ ka kesaka ma, səkwə mə Shala kezha ghen'yɛ, yitea 
pesleyi geva ghena ta Nde sleke ŋkwa kahe kahe ba'a yitea nza zləvə te, kala 
nya menete geva ŋkɛ hwa gheyɛ. 

2Səkwə mə ghə perə kezha ya n'yɛ ŋkɛ va ka mefətekwə ba'a ka 'yaghwa 
mehele. Kwa nza ŋkɛ ne, mbeli pɛtɛ ka yɛte Yɛsə we. 

3Kanza Nde sleke ŋkwa dɛŋe dɛŋe te ghena ta ŋkɛ, katemtsehe ŋayɛ berete ŋkɛ, 
kaya ŋayɛ ŋkɛ va Nde ghwete ŋkwa. 

4Kave n'yɛ gezleŋema ghə Nde sleke ŋkwa te ghəa ŋayɛ. Nahe ghen'yɛ keɗepe 
mbe mene wəsə nya gezete ghen'yɛ yɛ, katemene yɛ shanda. 

5Pa Nde sleke ŋkwa zhɛrete wənəa ŋayɛ laka ɗe ta Shala ba'a laka səwə kala 
Kriste. 

Mene slene yayata wəndə 

6Ka kesaka ma, te sləa Yɛsə Kriste Nde sleke ɓəmə geze ŋayɛ ghena ghen'yɛ: 
hende nda ma geva yɛ ke ka kesaka ma nyi kaka meɗəa kɛfi ba'a nyi keɗema 
kafa ghena nyi gezete ŋayɛ ghen'yɛ ma. 

7Nahe yɛ keɗepe tsema tsema hi yɛ kateke nza ta n'yɛ le ghəa ŋayɛ. Kese n'yɛ 
kanza kaka meɗəa kɛfi hwa gheyɛ we. 

8Kese ghen'yɛ kasəkwə ɗafa va kwete wəndəa ŋayɛ we. Ama mtiwə ghen'yɛ va 
slene viɗi le veci, yagha ghen'yɛ kasahwe nda yaka ke wəndə laka wəsə kezeme 
ta n'yɛ. 

9Ma nda menete slene ghen'yɛ kala nya ne, va nya ɗema hweŋkwa va ghen'yɛ 
kakele wəsə nya kemane n'yɛ yɛ le we, ama va nya ɗe ghen'yɛ kancɛ ŋayɛ 
hweŋkwa nya hi yɛ kazele. 

10Ma vəa ŋkwa nya se ghen'yɛ hwa gheyɛ ne, ma ke ghen'yɛ gezete ŋayɛ: «Ma 
keɗema wəndə kamene slene ne, mba ŋkɛ kezeme wəsə kezeme perə.» 

11Ma nda rafete ŋayɛ ghena nyi ghen'yɛ ne, va nya fate n'yɛ ka meɗəa kɛfi ya 
hwa gheyɛ, kamene slene hɛ we, ama ghena ta kweci mbeli yadzehwe hɛ. 

12Ke mbeli nyi kala nyighɛ ne, ma ke ghen'yɛ sha geze ba'a ncɛ nda ntsehwele 
ke hɛ te sləa Nde sleke ŋkwa Yɛsə Kriste: mene slene hɛ keveci keveci kezha 
kemave wəsə kezeme ta nci. 

13Ma gheyɛ gɛ ka kesaka ma, leɓema yɛ va mene ganyɛ ma. 

14Ma keɗema kwete wəndə kahawe va ghena nya gezete ghen'yɛ te palepa nya 
ne, neweve mə ŋkɛ ndeɗekə, jikəma geva yɛ le kezha zhɛ nda hawe ma. 

15Mene nda ma yɛ kala nde jaga ma, ama ncɛ nda mə ntsehwele kala nde Kriste. 

Wəpi ŋkwa ba'a njiŋwe ŋkwa 

16Pa Nde sleke ŋkwa nya keve nda kwelɛŋe ke mbeli ndeke ŋayɛ kwelɛŋe keveci 
keveci ba'a laka yayata hweŋkwa. Pa Nde sleke ŋkwa nza le gheyɛ pɛtɛ. 

17'Ya Pol le ghəa ɗa nde rafete ŋayɛ palepa nya le dzeve ta ɗa kezha njiŋwe ŋayɛ. 
Nya ya kawəsə nya kencɛ pɛtɛa yɛ palepa ta ɗa: gheŋkɛ ya karafe wəsə ta ɗa. 

18Pa zlaɓa ta Nde sleke ɓəmə Yɛsə Kriste nza le gheyɛ pɛtɛ. 

1 Timotɛ 

1 Timotɛ 1 

Njiŋwe ŋkwa 

1Se va Pol, wəndə nya ghwenakɛ Yɛsə Kriste laka ghena nya gezeke Shala Nde 
mbele ɓəmə ba'a Yɛsə Kriste, wəndə nya vate ghə gheɓəmə te. 

2Ke Timotɛ, wəzege ta ɗa nya kaganda mbe yɛ. Pa Shala Yita ba'a Yɛsə Kriste 
Nde sleke ɓəmə ndeke ŋa zlaɓa, zhɛ heli ba'a kwelɛŋe. 

Ya ghə va ka teke nda tseŋwə ke mbeli 

3Kala nya gezete ŋa 'ya, nda teslə 'ya kadzembe Masɛdowane ne, nza ŋa mbe 
Ɛfɛze. Kweci mbeli nyi keteke nda tseŋwə ke mbeli ya shɛ mbe, fɛake hɛ yite. 

4Geze nda ke hɛ kezha ɗema hɛ kadambeghənji yitea ghena heca ba'a sləa ka 
shihɛ nyi keɗema kakiɗi. Wəshi nyi kala nyighɛ ne, kancɛte nda ghena ta Shala 
hɛ ke mbeli we, fɛa yafɛa nda zəzə ta Shala hɛ ke mbeli, nya kemene geva laka 
yɛ. 

5Ma wəsə nya ganyɛ mbe ghena nya ne, ncɛ ɗe nya ganyɛ nya kesame kwa wənə 
nya wɛŋe, mbe mehele ganyɛ ba'a yɛ nya ɗema mbəɗəkwə hwe. 

6Nahe hweŋkwa kezave nda za ke kweci mbeli, nahe hɛ kezelete ghena 
ghweleme gəmə nyi geze mbeli. 

7Kaɗe hɛ kanza kambeli nyi kencɛ nda wəshi mahalegə ke mbeli, ama keɗepe 
ghena nyi geze hɛ hɛ, ya ghena nyi ntsə geva hɛ kageze we. 

8Nahe gheɓəmə keɗepe megela wəsə mahalegə kenza wəndə kamene slene le 
kala nya kehi. 

9Fave ɓəmə ghena nya megela: kenza wəsə mahalegə kaŋa mbeli nyi tiɗiɗi we, 
ama kaŋa mbeli nyi kebeze ghena, ka fama ghena, ka 'yaghwa mehele, ka jaɗafa, 
mbeli nyi kehawema va Shala ya wəshi nyi keveyi geva kaŋa Shala, ka pesle 
yiteyɛa nci ba'a megheyɛa nci, ka mpə ŋkwa, 

10ka vale tahe, ka vale ŋwale, ka pamte mbeli ka mavashi, ka tseŋwəa kɛfi, ka 
zeme fela tseŋwə, pɛtɛa mbeli nyi keɗema wəsə nya tiɗiɗi nya teke nda mbeli 
ke mbeli. 

11Nya ya kaghena nya keyipə geva le Ghena kwatenca nya ganyɛ nya kendeke 
ɗa geva, nya kencɛ Shala nya nza zləvə kwele kwele te, nya keɗe zeɗe nza ta 
ɓəmə. 

Pol katsa nda ŋ'wese ke Shala yitea ganyɛa ŋkɛ 

12Ŋ'wese 'ya sha Yɛsə Kriste Nde sleke ɓəmə, nya kendeke ɗa berete yitea slene 
ta ŋkɛ. Ŋ'wese 'ya shɛ, va nya veyi ɗa ŋkɛ kawəndə nya dɛŋe dɛŋe te slene ta 
ŋkɛ, 

13ya kwela se 'ya kaŋele vəashi, kaghweze mɛ hwa mbelia ŋkɛ ba'a kamene 
berete te hɛ. Ama nahe Shala kezhɛakɛ heli yitea 'ya, kwa ɗema 'ya keyɛte, 
keɗepe wəsə nya mene 'ya 'ya we. 

14Nahe Nde sleke ɓəmə kezlaɓa le 'ya kwele kwele, nahe ŋkɛ ndeke ɗa yɛ le ɗe 
kala nya va gheɓəmə laka jikə ta ɓəmə le Yɛsə Kriste. 

15Wa nya ghena nya kaganda, nya hi mbeli pɛtɛ kayɛ nya: Nahe Yɛsə Kriste 
kesawa te hɛɗi kezha mbele ka jaɗafa. 'Ya nde jaɗafa nya za ma hwa hɛ. 

16Ama kezha nya kala nya zhɛakɛ heli Shala yitea 'ya, kezha baŋe Yɛsə Kriste 
kancɛte zereghe ghena ta ŋkɛ laka 'ya, nde ghate ta ka jaɗafa, kawəsə keyipə pa 
kezha mbeli nyi keteyɛ ŋkɛ, yitea kemave mpi nya kaghala ghala hɛ. 

17Hawe pɛtɛa mbeli va Shala ba'a tsahe ŋkɛ mbeli kaghala ghala. Gheŋkɛ ya 
kaMeghe nya keɗema kakiɗi, nya keɗema kamte, nya ɗema mbeli kanakɛ, nya 
Shala kwetɛŋe! Amɛn. 

18Timotɛ, wəzege ta ɗa, kadape ŋa ghena nya 'ya, nya keyipə geva le ghena 
kelɛŋə nyi gezete ka mɛ ŋkwa ta Shala te ghəa ŋa vəashi. Dɛŋate geva te ghena 
nya kezha mpa mpa ganyɛ, 

19keseve yɛ ba'a mehele ganyɛ. Nahe kweci mbeli keɗema yɛ ghena shɛ, vatse 
zamte yɛ ta nci hɛ. 

20Hwa mbelia shɛhɛ yɛ Himɛnɛ le Alɛgezandre, nahe 'ya kendeke nda hɛ ke 
Satan yitea teke hɛ kaŋelema Shala. 

1 Timotɛ 2 

Ghena te ghəa səkwə ghə 

1Ma kakwa ghate ta ghena ne, kageze ŋayɛ 'ya ka'yɛwe wəshi va Shala, kasəkwə 
ŋkɛ, kampi nda dzeve ba'a katsa nda ŋ'wese mbeli kezha pɛtɛa mbeli. 

2Səkwə mə Shala kezha ka mazea kɛfi ba'a mbelia jama nyi kesleke ŋkwa, yitea 
gheɓəmə gwezlayɛ, kwelɛŋe, jikə le Shala tsape ba'a kala nya kehi. 

3Nya ya kawəsə nya ganyɛ ba'a nya zeɗehwe nda ke Shala, Nde mbele ɓəmə, 

4nya keɗe kambele mbeli pɛtɛ ba'a kaɗepe kaganda hɛ. 

5Kwa nza ŋkɛ kwetɛŋe Shala, kwetɛŋe wəndə nya kwelɛ mbeli le Shala: gheŋkɛ 
wəndə nya kaYɛsə Kriste, 

6nya kezamte mpia ŋkɛ kezha mbeɗe mbeli pɛtɛ. Nya ya kanegha fete nya 
kemenete geva te və nya sləyi Shala. 

7Kezha gheŋkɛ veyi geva 'ya kande zlape ghena shɛ, kawəndə nya ghwenakɛ 
Yɛsə Kriste, kezha teke nda yɛ ba'a kaganda ke kweci hwelefefi. Kasla tseŋwə 
'ya we, kaganda yageze 'ya. 

Yɛ zhili le mi mbe tsene ta ka Kriste 

8Kaɗe 'ya kasəkwə Shala zhili te yayata ŋkwa le dzeve nyi wɛŋe wɛŋe dzeme 
yitea ghweme, kaɗema le wənə tehwepe, ya le veraslə. 

9Kaɗe 'ya ɓiyitsa kaseɗa lekwesa mi kala nya kehite geva, nahe kehi kaseɗe 
lekwesa nya kehi ba'a nya tiɗiɗi hɛ, kaɗema kandere ghə nyi dzawe dzawe. Kehi 
hɛ kaseɗe wəshi kepesa geva nyi le mze kwa tere tere, ya wəshi kepesa geva 
nyi ganji ganji keɗema lekwesa nyi jakeja jakeja we. 

10Ama nahe ŋkɛ kehi kancɛ ndeɗea nci hɛ laka slene ganji, kala nya hi ŋkɛ sha 
mi nyi kegeze ɗe ta nci kezha Shala. 

11Ma vəa ŋkwa nya teke wəsə mbeli ne, nahe ŋkɛ kehi kanza mi tikə tikə laka fa 
ghena le hawe kwa ntsə. 

12Kapele nda hweŋkwa 'ya ke mi kateke nda wəshi ke zhili keɗema kasleke hɛ 
we, nahe ŋkɛ kehi kanza hɛ divə. 

13Kwa nza ŋkɛ ne, mpelɛa pate geva Adam, nda pate geva Ɛve kwa sebe. 

14Adam nde pelakɛ ghəa ŋkɛ kaghwete geva we, ama male nya keghwetete geva 
nde bezemte nda ghena ke Shala. 

15Ya tsagha shɛ ŋkɛ ne, laka ya ŋwale tekemave mbele male, kenza nde dɛŋe 
dɛŋe te yɛ, ɗe ba'a nza nya kehi nya zeɗehwe nda ke Shala. 

1 Timotɛ 3 

Mbeli nyi te ghəa Jikə ta ka Kriste 

1Wa nya ghena nya kaganda nya: ma keɗe wəndə kanza kawəndə nya te ghəa 
Jikə ta ka Kriste ne, slene ganyɛ yaɗehwe ŋkɛ. 

2Tagha gɛ, nahe ŋkɛ kehi kanza wəndə nya te ghəa Jikə ta ka Kriste kawəndə 
nya ɗema ŋele te, kaza nya nza male kwetɛŋe yite, kawəndə nya keɗema 
kaghwəyi, kawəndə nya ganyɛa mehele, kawəndə nya kehi, kawəndə nya 
kemane mentiɓə, kawəndə kenza katekete nda wəshi ke mbeli, 

3kaɗema ŋkɛ kande sa wəshi kesa, kande mpa, ama kande gwedəa mehele, 
kande ɗe kwelɛŋe ba'a kande ve nda ma ghə ke cɛdɛ. 

4Nahe ŋkɛ kehi kaɗepe nza ŋkɛ megela te ghəa ghɛa ŋkɛ ba'a kanza ŋwale nyi 
kehawe fate fate ve. 

5Kwa nza ŋkɛ ma keɗepema nza wəndə te ghəa ghɛa ŋkɛ ne, tsema nza ŋkɛ 
kanzate nza te ghəa Jikə ta ka Kriste nya kaŋa Shala wa? 

6Kehi ŋkɛ kanza kawəndə nya keyɛte ghena ta Shala kamɛnɛfɛ we. Ma kenza 
ŋkɛ tsagha ne, katekele ghəa ŋkɛ ŋkɛ ba'a kateve nda geva fete kala gətəli. 

7Nahe ŋkɛ kehi kanza ŋkɛ kawəndə nya hawe ka ɗepema Kriste ve, yitea ɗema 
ŋkɛ kanza kawəndə nya ɓelama ŋkɛ mbeli ba'a yitea ɗema ŋkɛ kateɗe te keleŋa 
ta gətəli. 

Nza ta ka kemane ŋkwa mbe Jikə ta ka Kriste 

8Ma ka kemane ŋkwa hwa Jikə ta ka Kriste ne, pa hɛ hi kanza kambeli nyi hawe 
va hɛ, kwetɛŋe nza ghena va hɛ, mba hɛ kenza kaka sa tɛ kwele kwele, ya kaka 
sepa cɛdɛ le mbəɗəkwə, 

9nda hɛ kandeke nda ghəa nci ke kaganda nya kencɛte geva laka yɛ mbe mehele 
nya ganyɛ. 

10Nda mbeli kadzeghakɛ hɛ kaba. Ma keɗema ŋele te hɛ ne, wərə hɛ kamene 
slene ta kemane ŋkwa mbe Jikə ta ka Kriste tsagha. 

11Ma mia nci perə ne, kami nyi hawe mbeli va hɛ hi hɛ kanza, kaɗema kaka 
ŋwashɛ ŋwashɛ, kaka ghwəyi, ama kami nyi tiɗiɗi mbe yayata slene. 

12Nda ka kemane ŋkwa mbe Jikə ta ka Kriste kanza le male kwetɛŋe, pa hɛ nza 
kambeli nyi kesleke ŋwalea nci ba'a ghɛa nci. 

13Ma ka kemane ŋkwa mbe Jikə ta ka Kriste nyi kemenete slene ta nci megela 
ne, te ŋkwa ganyɛ nza hɛ hwa mbeli, tiɗiɗi geze ghena hɛ te ghəa yɛ nya kejikə 
ɓəmə le Yɛsə Kriste. 

Ɗepe wəsə nya tewəfərə nya ve ɓəmə yɛ 

14Ma nda rafe ŋa palepa nya 'ya ne, mbe zəzə 'ya kalə kanewe ŋa temə vireɗi. 

15Ma kedera 'ya kese sha gha ne, wərə palepa nya kancɛte ŋa mene slene le 
mbelia Shala, geze ta ŋkɛ, Jikə ta ka Kriste nya kaŋa Shala nya teghweme, selə 
ba'a wəsə nya dɛŋe geva kaganda te. 

16Kaganda ne, wəbake ɗepe wəsə nya tewəfərə nya ve ɓəmə yɛ: Kala wəndə 
ŋelɛ ncɛte geva Kriste. Nahe Sefəa Shala kencɛte nza ta ŋkɛ tiɗiɗi. Nahe ka 
ghwene ta Shala kenakɛ ŋkɛ. Nahe mbeli kezlapete ghena ta ŋkɛ hwa kweci 
hwelefefi. Nahe mbeli keyɛte ŋkɛ kwake te hɛɗi. Nahe ŋkɛ kekeleghe geva 
kadzeme ghweme le zləvə. 

1 Timotɛ 4 

Mbeli nyi keteke nda tseŋwə ke mbeli 

1Ma ke Sefəa Shala gezete dazhɛ dazhɛ: ma te ka keɗaŋe ta və ne, katesərə yɛ ta 
nci kweci mbeli kalə yitea yɛ zəzə tseŋwə ba'a wəshi nyi kese va 'yi'yɛghwə. 

2Pa hɛ sərəakɛ nda ghəa nci ke mbəɗəkwəa ka tseŋwəa kɛfi, nahe lamba 
kemenate geva te mehele ta nci le lɛ nya kesame kwa ghwə. 

3Ma mbelia shɛhɛ ne, kafɛa mbeli hɛ kewəme geva, kafɛa mbeli hɛ kezeme 
kweci wəshi, ama Shala nde pate wəshia shɛhɛ yitea zeme hɛ mbelia ŋkɛ nyi 
dɛŋe dɛŋe te, ghenci nyi keɗepe kaganda fate fate le tsa nda ŋ'wese ke Shala. 

4Kwa nza ŋkɛ nahe wəshi nyi pate Shala pɛtɛ kenza megela, kwete wəsə shɛ 
kazemema mbeli, ɗa ma ta mbeli kekelete le tsa nda ŋ'wese we. 

5Kwa nza ŋkɛ ghena ta Shala ba'a səkwə ghə ka zhɛre yayata wəsə zeɗehwe nda 
ke Shala. 

Nde mene slene ganyɛ ta Yɛsə Kriste 

6Ma kencɛte nda ghena nyi na ke ka kesaka ma ne, kande mene slene ganyɛ ta 
Yɛsə Kriste tenza na. Katencɛ nda na ke mbeli tsema tsema kelete geva na laka 
ghena ta yɛ ba'a wəsə nya kaganda nya tekeve na fate fate. 

7Ama ghena heca ba'a ghena nyi kejikətema geva le yɛ nyi geze meha mi ne, 
sərəakɛ hɛ. Veyi ghəa ŋa kawəndə nya kenza jikə le Shala. 

8Ma 'yɛ ta geva ne, megela ŋkɛ ɓɛhwɛ. Ama nza dɛŋe dɛŋe te Shala ne, megela 
ŋkɛ sha wəshi pɛtɛ, kwa nza ŋkɛ kave nda nza nya tsetsenya ba'a nya te kwete 
hɛ ŋkɛ ke wəndə nya dɛŋe dɛŋe te Shala. 

9Ghena nya kaganda ghena nya, nya hi mbeli pɛtɛa kakemaneve. 

10Ma nda sa yaka ba'a nda mpa n'yɛ ne, va nya veyi ghə n'yɛ te Shala nya 
teghweme, gheŋkɛ Nde mbele mbeli pɛtɛ, halama ka zele Yɛsə Kriste. 

11Nya ya kawəsə nya yahi na kageze ba'a kateke nda ke mbeli. 

12Mba mbeli keɓelama ŋa va nya nza na kawəzege, ama nza kala wəndə keyipə 
pa sha ka zele Yɛsə laka ghena ta ŋa, dzeghwa ta ŋa, ɗe ŋkwa ta ŋa, yɛ ta ŋa ba'a 
nza ta ŋa wɛŋe. 

13Ma nda telə 'ya sha gha ne, ndeke nda ghə ke jaŋga nda Ghena ta Shala ke 
mbeli darahwe rahwe, ke mtsehe nda berete ke hɛ ba'a ke teke nda wəshi ke 
hɛ. 

14Mba na kepele se yitea wəsə nya kese va Sefəa Shala nya mbe gha, nya kemave 
na vəa ŋkwa nya gezete ghena ka mɛ ŋkwa ba'a nya vaghe dzeve mbelia jama 
kənəa gha. 

15Mene slene le wənə kwetɛŋe, ndeke nda ghəa ŋa ke slenea shɛ fəyitekeghə 
yitea newe jive ta ŋa mbeli pɛtɛ mbe kema. 

16Ntsehwele yitea ghəa ŋa ba'a yitea wəshi nyi teke nda na ke mbeli. Ntsə geva 
kanza dɛŋe dɛŋe te wəshia shɛhɛ. Ma kemenete na kala nya ne, katembele ghəa 
ŋa ba'a mbeli nyi kefate ghena ta ŋa na. 

1 Timotɛ 5 

Slene ta mbeli nyi dɛŋe dɛŋe te Shala 

1Ntsehe nda ma ŋzle na ke meha za ma, geze nda ghena kala yiteyɛ ŋa, le 
megelɛgeshi kala ka kesaka ma, 

2le meha mi kala ka mehɛ, le jɛmbezlɛshi kala ŋwalea kwɛa ma mbe nza nya 
ganyɛ. 

Ka wedidi 

3Hawe va ka wedidi nyi kaka wedidi fate fate. 

4Ama kenza nde ŋwale keɗema hwelefefi ya va wede ne, pa hɛ hi katekeve mene 
slene le yɛ ta nci kaba laka mbelia nci ba'a kamene nda wəshi nyi kehi ke mbeli 
keyake hɛ keɗema ke ka shihɛ nci. Nya ya kawəsə nya zeɗehwe nda ke Shala. 

5Nahe male wede nya kamale wede kaganda, nya ɗema wəndəa ŋkɛ te, keveyi 
zəzə ta ŋkɛ te Shala, kantsə geva nde kasəkwə ghə viɗi le veci ba'a ka'yɛwe 
kemane ta Shala. 

6Ama wede nya kezele zeme zeɗe nza ne, kemte mte nde ya ghenta nza 
teghweme. 

7Nya ya kawəsə nya yahi na kageze nda ke hɛ, yitea ɗema ŋele kanza te hɛ. 

8Ma keɗema wəndə kezəzəte mbeli nyi ki ghɛa ŋkɛ ba'a ka menəhɛnyɛ ne, nahe 
ŋkɛ keneghakɛ yɛ, ndiremi ma ŋkɛ ke wəndə nya keɗema kezelete Shala. 

9Karafe geva sləa male kadzehwa sləa ka wedidi keɗema nde kemenete va 
ŋkwaŋemsə ɓɛhwɛ ta ŋkɛ. Nda nde kase yitea za kwetɛŋe. 

10Nda mbeli kaɗepete ŋkɛ te slene ganjia nta: nahe nde kekelete ŋwalea nta 
megela, kekemaneve ka mentiɓəa sli megela, kepɛkɛ seɗa ta mbelia Shala, 
kakemanakɛ mbeli nyi kesa yaka ba'a kemenete mama ta slene ganji. 

11Ama rafema sləa ka wedidi nyi kajɛmbezlɛshi na hwa sləa ka wedidi ma, kwa 
nza nde katesla ntsə hɛ yitea zhili kawəme, katesərə Kriste hɛ te kwete və. 

12Tagha gɛ, katenza hɛ kaka menete fete va nya ɗema hɛ kese dɛŋe dɛŋe te zəzə 
ta nci nya kaghate. 

13Ɓiyitsa ne, pa hɛ seneve ndendeŋe keghɛ keghɛ. Ma wəsə nya ndiremi ma 
ɓiyitsa ne, kwele kwele mene mɛ ba'a ŋwashɛ ŋwashɛ hɛ, ghena nya keɗema 
kehite geva yadzehwe hɛ. 

14Vatse ɗe 'ya kezha zhɛne ka wedidi nyi kajɛmbezlɛshi kawəmeve zhili kezha 
kemave ŋwale ba'a kezha newe ghweme hɛ te ghɛa nci. Tagha gɛ, kateve nda 
hweŋkwa hɛ ke ka ghema ta ɓəmə kageze wəsə kwa ndiremi te gheɓəmə we. 

15Kwa nza ŋkɛ nahe kweci ka wedidi kesərəakɛ hweŋkwa nya tiɗiɗi kazele 
Satan. 

16Ama kenza nde ka wedidi ya shɛ hwa ka menəhɛnyɛa male nya kawəndəa 
Kriste ne, megela ma kemane hɛ nde, mba nde kesərəakɛ nda hɛ ke Jikə ta ka 
Kriste, yitea kemane ka wedidi nyi ɗema wəndə te hɛ fate fate Jikə ta ka Kriste. 

Mbelia jama 

17Ma mbelia jama nyi te ghəa Jikə ta ka Kriste megela ne, wərə mbeli kave nda 
kwele ke hɛ bake zhigə, halama nyi kesa yaka kezha ghena ta Shala ba'a kezha 
teke nda wəshi ke mbeli. 

18Kwa nza ŋkɛ ma ke Ghena ta Shala: Katehwepe nda wəsə yɛ mbe mɛ ke mca 
nya keleke ha we. Ma ke ɓiyitsa: Nahe ŋkɛ kehi kaŋ'we zhɛme ta ŋkɛ nde mene 
slene. 

19Yɛma fete nya ve nda mbeli ke wəndə kwele nya hwa jikə ta ka Kriste na, 
keɗema na kefate ghena shɛ va mbeli bake keɗema mahekene ma. 

20Ŋele wəndə nya kebezemte ghena mbe kema ta mbeli pɛtɛ, kezha baŋe kweci 
mbeli kaghazlənə va beze ghena perə. 

21Ma 'ya sha gha gheci gheci kwa kema ta Shala, kwa kema ta Yɛsə Kriste, ba'a 
kwa kema ta ka ghwene ta Shala nyi kentave geva: hawe va ghena nyi kaɗema 
kanta ghala, kaɗema kakemane kwete wəndə, kakemane kwete. 

22Vema dzeve na kahe kahe kənəa wəndə kezha dape nda slene hwa Jikə ta ka 
Kriste ma. Nzama na hwa yɛ jaɗafa ta kweci mbeli ma, yate ghəa ŋa wɛŋe. 

23Mba na kesa deke yɛmə, ama sakɛ tɛ ɓɛhwɛ kezha kemane hwəa ŋa nya kezhɛ 
ŋa, va nya nza na shewə mbe kweci və. 

24Nahe jaɗafa ta kweci mbeli kencɛte geva darahwe tewə mbeli kenaka kameha 
ghwə te hɛ, ama ŋa kweci mbeli ne, kwa sebe tencɛ geva hɛ. 

25Tsagha slene ganji perə, mbe newe hɛ mbeli darahwe. Ya kweci nyi kenakama 
kancɛte geva ne, kenzanji hɛ tewəfərə we. 

1 Timotɛ 6 

Ka mavashi 

1Nahe ka mavashi pɛtɛ kehi kave zləvə te mbeli nyi kesleke hɛ, yitea ɗema mbeli 
kaŋele te sləa Shala ba'a wəsə nya teke nda n'yɛ ke mbeli. 



2198 

 

 
Ghena ta Shala 

Kapsiki DC Bible 
©2012 Alliance Biblique du Cameroun and Bible Society of Cameroon. 

 

 
 

 

2Ma ka mavashi nyi nza ka sleke kaka zele Yɛsə Kriste ne, mba hɛ keɗema hawe 
va hɛ, va nya nza hɛ kaka mama mbe Yɛsə Kriste. Ama mene nda slene hɛ ke hɛ 
za ma. Kwa nza ŋkɛ nahe ka sleke hɛ nyi kefa deme te slene ta nci kenza kambeli 
nyi ɗehwe Shala. 

Teke wəshi tseŋwə ba'a mcɛlə nya kaganda 

Nya ya kawəsə nya hi na kateke nda ba'a kageze nda ke mbeli. 

3Ma kenza kwete wəndə kateke nda kwete wəsə ke mbeli, ma kezeletema 
ghena ganjia Nde sleke ɓəmə Yɛsə Kriste ba'a teke wəsə nya kedzeghwa le yɛ 
ta ɓəmə ŋkɛ ne, 

4nahe ŋkɛ kenza kande kele ghə ba'a kande ɗepema wəsə. Ma wəndə nya kala 
nyagha ne, nde zereghwe nya keghəpə ba'a nya kevereslə ŋkɛ. Shave mbe wəsə 
nya kala nyagha shave zlɛ, mpa, zəzə nyi ndiremi ndiremi ba'a ghena nyi 
'yaghwa 'yaghwa, 

5ghəpə nyi keɗema kakiɗi kwelɛ mbeli nyi kaka dewə zəzə, nyi keɗepema 
kaganda, nya keveyi yɛ Shala kawəsə kemene ghə. 

6Kaganda ne, nahe yɛ Shala kenza kawəsə kemene ghə, kenza wəndə kazlama 
te wəsə nya ve. 

7Kwa nza ŋkɛ kesawa gheɓəmə kwa hwə le kwete wəsə we, tsagha shɛ ne, wəsə 
shɛ kateslə gheɓəmə le we. 

8Ma kenza wəsə kezeme ba'a yɛ lekwesa va gheɓəmə ne, zlama ɓəmə le hɛ. 

9Ama mbeli nyi kezele nza kaka mcɛlə ne, nahe dagalawe wəshi gezhi ba'a 
ndiremi ndiremi nyi mawe hɛ, nyi kebete mbeli mbe beze ba'a za kekesehwe 
hɛ. 

10Kwa nza ŋkɛ ɗe cɛdɛ ya kaslərəa ndiremi pɛtɛ. Ma kweci mbeli kwa ɗe hɛ 
kakemave cɛdɛ kwele kwele ne, bətə zamte hweŋkwa ta yɛ hɛ ba'a kwele kwele 
sahwe yaka hɛ. 

Slene ganyɛ ta yɛ 

11Ama gha wəndəa Shala ne, fɛa ghəa ŋa yitea wəshia shɛhɛ. Zele nza tiɗiɗi, nza 
jikə le Shala, yɛ, ɗe, zereghe ghena ba'a nza kagwedə. 

12Mpa mpa ganyɛ kezha yɛ, yitea nza le Shala kaghala ghala. Kezha gheŋkɛ 
hekakɛ ŋa Shala, kwa nza ŋkɛ nahe na kegezete yɛ ta ŋa kwa kema ta mbeli 
kwele kwele. 

13Ma 'ya sha gha kwa kema ta Shala nya keve nda mpi ke pɛtɛa wəshi, ba'a kwa 
kema ta Yɛsə Kriste, nya keneghate fete laka yɛ kwa kema ta Ponse Pilate: 

14hawe va ghena nya gezete ŋa mbeli, yate ghena shɛ tiɗiɗi ba'a kaɗema ŋele 
te, hwa'a te veci nya tese Nde sleke ɓəmə Yɛsə Kriste. 

15Katenca geva wəsəa shɛ te və nya dzeghete Shala, gheŋkɛ ya kameghe nya 
kwele kwetɛŋenyɛ, nya kewəpi wəpi, meghea ka meghea kɛfi, Nde sleke ŋkwa 
ta ka sleke ŋkwa. 

16Gheŋkɛ kwetɛŋenyɛ nde ɗema kamte, nya te ŋkwa nya ghwɛaɗɛaɗɛa nya 
ɗema wəndə kahendave nda geva. Kegha wəndə kanakɛ ŋkɛ we, wəndə shɛ 
kapesle kanakɛ ŋkɛ we. Ŋa ŋkɛ zləvə ba'a berete kaghala ghala. Amɛn. 

Ncɛ nda ntsehwele ke ka mcɛləa kɛfi 

17Geze nda ke ka mcɛləa wəshi nyi kwake te hɛɗi kezha ɗema hɛ kakele ghə. 
Geze nda ke hɛ kezha ɗema hɛ kave ghə te mcɛlə nyi keɗema katemə, ama kezha 
ve ghə hɛ te Shala nya keɗa ɓəmə wəshi kwele kwele, kezha zlama gheɓəmə te 
hɛ. 

18Geze nda ke hɛ kamene ganyɛ, kanza kaka mcɛlə laka slene ganji, kanza kaka 
vele ba'a kaka nehe wəshi le kweci mbeli. 

19Ma kala nya ne, katetsene nda wəshi hɛ kwele kwele ke ghəa nci kezha kwete 
veci, yitea kemave mpi nya kaganda hɛ. 

Njiŋwe ŋkwa kwa keɗaŋe 

20Timotɛ, yate ghena nya kedapave ŋa geva megela. Ya ghəa ŋa va ghena 
ghweleme ba'a ghena nyi keɗema laka yɛ, tsagha va ɗepe wəsə tseŋwə. 

21Ma kwa ɗe kweci mbeli kakele ɗepe wəsəa shɛ ne, nahe hɛ kezamte yɛ ta nci. 
Pa zlaɓa ta Shala nza le gheyɛ. 

2 Timotɛ 

2 Timotɛ 1 

Pol kanjiŋwe ŋkwa 

1Se va Pol, wəndə nya ghwenakɛ Yɛsə Kriste laka ɗe ta Shala, nya kezlape nda 
ghena ta mpi nya kemeɗeyi ɓəmə geva mbe Yɛsə Kriste ke mbeli. 

2Ke Timotɛ, wəzege ta ɗa nya kakwajiwənia ɗa: pa Shala Yita ba'a Yɛsə Kriste 
Nde sleke ɓəmə ndeke ŋa zlaɓa, zhɛ heli ba'a kwelɛŋe. 

Tsa hana 

3Ŋ'wese 'ya sha Shala nya mene nda slene 'ya le wənə nya wɛŋe kala nya 
menete ka shihɛ ɗa. Mbe zəzə ŋa 'ya kwa səkwə ghə 'ya viɗi le veci kaɗema 
kafɛa yite. 

4Kazəzə nehwene ta ŋa 'ya, kaɗe 'ya kalə kanewe ŋa kezha nza wənəa ɗa viɗi 
va zlama. 

5Mbe zəzə yɛ ta ŋa nya kaganda 'ya, kala yɛ nya kese va Loyis, shia ŋa ba'a ŋa 
meyɛ ŋa Enise nya yɛte hɛ vəashi. Nahe 'ya keɗepe fate fate kayɛ ghena ta Shala 
na kala hɛ perə. 

6Vatse zəzə ŋa 'ya kafeɗeghe wəsə nya kese va Sefəa Shala, nya kemave na vəa 
ŋkwa nya vaghe dzeve 'ya kənəa gha. 

7Kwa nza ŋkɛ ma Sefəa ŋkɛ nya ndeke ɓəmə Shala ne, kenza kezha ve ɓəmə 
ghazlənə we, ama berete, ɗe ba'a tsefe ghə yave ɓəmə ŋkɛ. 

8Vatse gɛ, zhɛma ŋa hawe va negha fete yitea Nde sleke ɓəmə ma, zhɛma ŋa 
hawe va 'ya, 'ya nya kwa daŋgayɛ tewəmbəreke gheŋkɛ ma. Ama yɛte kasa yaka 
kala 'ya kezha Ghena kwatenca nya ganyɛ, laka ve ghə te berete nya ve ŋa Shala. 

9Gheŋkɛ nde mbelete ɓəmə ba'a nde hekakɛ ɓəmə kezha nza kambeli nyi keveyi 
geva kaŋa ŋkɛ, kenza tewəmbəreke slene nya menete nda gheɓəmə we, ama 
tewəmbəreke zəzə ta ŋkɛ ba'a zlaɓa ta ŋkɛ nya kendeke ɓəmə geva laka Yɛsə 
Kriste tewə pɛtɛa yɛ və kenaka. 

10Ama tsetsenya ne, nahe zlaɓa shɛ kencɛte ɓəmə geva laka nca ta Nde mbele 
ɓəmə Yɛsə Kriste. Kwa nza ŋkɛ Yɛsə nde zamte sebe te mte ba'a nde ncɛte mpi 
nya keɗema kakiɗi laka Ghena kwatenca nya ganyɛ. 

11Kwa ghəa ɗa veyi Ghena kwatenca nya ganyɛa shɛ Shala kezha geze nda ke 
mbeli laka nza ta ɗa kande ghwene ta Yɛsə Kriste ba'a kande teke nda wəshi ke 
mbeli. 

12Tewəmbəreke gheŋkɛ sa yaka nya 'ya. Ama kazhɛ ɗa hawe ve we. Kwa nza 
ŋkɛ nahe 'ya keɗepe wəndə nya yɛte ghena ta ŋkɛ 'ya ba'a keɗepe berete yave 
gare ya wəsə nya dapave ɗa ŋkɛ ɗa hwa'a te vecia meha ghwə. 

13Veyi ghena nyi gezete ŋa nyi 'ya kaghena nyi kaganda, mbe yɛ ba'a ɗe nya va 
gheɓəmə laka jikə ta ɓəmə le Yɛsə Kriste. 

14Yate ghena ganji nyi kedapave ŋa geva, laka kemane ta Sefəa Shala nya mbe 
gheɓəmə. 

15Kala nya ɗepe nya na ne, pɛtɛ mbeli nyi te hɛɗia Azi kesərəakɛ ɗa, pa le Fizhɛle 
ba'a Hɛrmozhɛne. 

16Pa Nde sleke ŋkwa zhɛakɛ heli yitea ghɛa Onɛzifore, kwa nza ŋkɛ kwele kwele 
kemanakɛ ɗa ŋkɛ mbe yaka, kese hawe kazhɛ nda va zewe lɛ ta ɗa we. 

17Ama ntsehema ta ŋkɛ mbe Rome ne, nahe ŋkɛ kese kasepa ɗa le ɗe kwele 
kwele ba'a nahe ŋkɛ kentsate ɗa. 

18Pa Nde sleke ŋkwa zhɛakɛ heli yite, yitea kemave ndeɗe ŋkɛ vare Shala te 
vecia meha ghwə. Nahe na keɗepe slene nya menete ɗa ŋkɛ mbe Ɛfɛze megela. 

2 Timotɛ 2 

Sewajɛ nya dɛŋe dɛŋe te Yɛsə Kriste 

1Ma gha gɛ wəzege ta ɗa, nza bereteke mbe zlaɓa nya kemave mə mbe Yɛsə 
Kriste. 

2Ma ghena nya fate na va 'ya te kema ta ka negha fete kwele kwele ne, dapate 
nda ŋkɛ te dzeve ke mbeli nyi gezleŋema ghə mbeli va hɛ, nyi gare teke nda ŋkɛ 
ke kweci mbeli. 

3Sa yaka kala 'ya kala sewajɛ nya dɛŋe dɛŋe te Yɛsə Kriste. 

4Ma sewajɛ nya dɛŋe dɛŋe ne, kadambeghənyɛ ŋkɛ yitea zele ghena ta nza, keɗe 
ŋkɛ kanza kawəndə ganyɛ sha wəndə ke gheŋkɛ we. 

5Tsagha shɛ ŋkɛ wəti perə, ma nda nza nde wəti kahərəte ŋkwa ne, nda ŋkɛ 
kawətite wəti kala ghena nyi kegezete geva te ghəa wəti. 

6Ma nde wəza nya kewəzakɛ wəza le yaka ne, gheŋkɛ nde hi kakemave wəshi 
nyi kese te wəve mpelɛa. 

7Zəzəte ghena nya gezete 'ya. Ma nyi ketene ne, Nde sleke ŋkwa nde tefave ŋa 
hɛ. 

8Zəzəte Yɛsə Kriste nya kesamenyɛ kwa kwele le mpi, nya kahwelefe ta David, 
kala nya gezete Ghena kwatenca nya ganyɛ nya zlape 'ya. 

9Tewəmbəreke Ghena kwatenca nya ganyɛa shɛ sa yaka 'ya ba'a nza 'ya kwa 
daŋgayɛ kala nde mefətekwə. Ama kenza ghena ta Shala kwa lɛ we. 

10Vatse zereghe pɛtɛa wəshi 'ya kezha mbeli nyi tsehave Shala, yitea kemave 
mbele hɛ mbe Yɛsə Kriste, tsagha zləvə nya kaghala ghala. 

11Wa nya ghena nya kaganda nya: Ma kenza nde nahe gheɓəmə kempə jikə le 
ne, katenza gheɓəmə teghweme jikə le perə. 

12Ma kenza gheɓəmə kasa yaka jikə le ne, katezeme meghe gheɓəmə jikə le. Ma 
keɗema Yɛsə gheɓəmə ne, kateɗema ɓəmə ŋkɛ perə. 

13Ma keɗema gheɓəmə dɛŋe dɛŋe te ne, kanza ŋkɛ dɛŋe dɛŋe, kwa nza ŋkɛ 
kaɗema ghəa ŋkɛ ŋkɛ we. 

Nde mene slene nya dɛŋe dɛŋe te slene ta ŋkɛ 

14Zəzəte nda ghena shɛ pɛtɛ ke hɛ, meɗe hɛ mbe kema ta Shala yitea ɗema hɛ 
kaghəpə te ghena ghweleme. Kwete wəsə mbe we, deke beze yabezemte 
mehele ta mbeli nyi kefa ŋkɛ. 

15Ntsə geva kanza kala nya kehi kwa kema ta Shala, kala nde mene slene nya 
keɗema kahawe va slene ta ŋkɛ, nya kegeze nda ghena nya kaganda ke mbeli 
tiɗiɗi. 

16Ya ghəa ŋa va ghena ghweleme ba'a nyi keɗema kehi laka yɛ. Kwa nza ŋkɛ ma 
mbeli nyi kezele ghena ghweleme ne, katelə hɛ cakeɗake le Shala. 

17Ma wəsə nya teke nda hɛ ke mbeli ne, kala zhiwəva nya kwa zhi nya kezeme 
geva ta mbeli ŋkɛ. Hwa mbelia shɛhɛ yɛ Himɛnɛ le Filɛte. 

18Cakeɗake mbelia shɛhɛ yitea ghena kaganda, va nya gezete hɛ nahe mbeli 
kesame kwa kwele. Ma tsagha ne, yɛ ta mbeli kwele kwele yazhɛremte hɛ. 

19Ma ya tsagha ŋkɛ ne, mba shihə nya veyi Shala bereteke shanda. Wa nya 
ghena nya kerafete geva te nya: «Nahe Nde sleke ŋkwa keɗepe mbelia ŋkɛ», 
ba'a: «Ma yayata wəndə nya kehekɛme sləa Nde sleke ŋkwa ne, kahwɛ ŋkɛ 
cakeɗake va mashiwəshi.» 

20Ma ki ghɛ nya wəba ne, deke helape mze kwa tere tere ba'a ŋa mze kwa 
tɛawetɛa ya ki we, ama kwalekwə wəfe ba'a helape rekɛ nyi ɗema zləvə te hɛ 
ya ki. Kezha mentiɓə kweci, kezha mene wəshi nyi ɗema zləvə te hɛ kweci. 

21Ma keyaɓemte ghəa ŋkɛ wəndə va mashiwəshia ŋkɛ kala nya geze 'ya ne, 
kawəndə ganyɛ tenza ŋkɛ kezha slene ganyɛ, kwa nza ŋkɛ ne, kaŋa wəndə 
kesleke ŋkɛ fate fate, megela ŋkɛ shɛ, kehi hi ŋkɛ kamene yayata slene ganyɛ. 

22Hwɛ ŋa va wəshi nyi mawe mempɛhweta, zelete nza tiɗiɗi, yɛ, ɗe, kwelɛŋe le 
mbeli nyi kehekɛme sləa Nde sleke ŋkwa le wənə nyi wɛŋe wɛŋe. 



2203 

 

 
Ghena ta Shala 

Kapsiki DC Bible 
©2012 Alliance Biblique du Cameroun and Bible Society of Cameroon. 

 

 
 

 

23Neghamte ghena ta ka gezhia kɛfi ba'a ŋa ka dewə ntsehwele. Nahe na keɗepe 
mpa yamtse hɛ. 

24Kwa nza ŋkɛ ne, kehi nde mene slene ta Nde sleke ŋkwa kaghəpə le mbeli we. 
Kawəndə nya ɗe mbeli pɛtɛ, nya gare teke nda wəshi ke mbeli ba'a gare zereghe 
ghena hi ŋkɛ. 

25Nda ŋkɛ ka'yɛ ka ghema ta ŋkɛ le gwedəa mehele, nda kwete kateve nda 
hweŋkwa kezhɛre wənəa nci Shala ke hɛ kezha kaɗepe kaganda hɛ. 

26Tagha gɛ, katese mehele ta nci ba'a katembele ghəa nci hɛ va keleŋa ta gətəli 
nya kekeseve hɛ kezha mene ɗe ta ŋkɛ. 

2 Timotɛ 3 

Ka keɗaŋe ta hɛ 

1Veyite ghena nya yitea ghə megela: ma te ka keɗaŋe ta hɛ ne, katenza və nyi 
dzawe dzawe shɛ. 

2Kwa nza ŋkɛ katenza mbeli kaka ɗe ghəa nci, kaka ɗe cɛdɛ, kaka fegea kɛfi, 
kaka kele ghəa kɛfi, kaka ŋele Shala, kaka hawema va mbeli nyi keyake hɛ, kaka 
tsama ŋ'wese, kaka hawema va wəsə nya keveyi geva tekeleke, 

3kaka ntɛaŋentɛa ghə, kaka zhɛma heli, kaka geze ghena kwa ndiremi te mbeli, 
kaka tsefema ghə, ka zlɛzlɛa kɛfi, kaka jaga ta wəsə ganyɛ, 

4kaka pamte ŋkwa, kaka mene berete, kaka mpə va kele ghə, kaka ɗe zeɗe za 
ma ke Shala. 

5Katenza hɛ kambeli nyi kehawe va Shala kwa ntsə, ama kateɗema berete ta 
Shala hɛ. Slə ŋa hwa mbeli nyi kala nyighɛ. 

6Kweci hwa mbelia shɛhɛ ne, kadzedzeki ghɛa mbeli hɛ ba'a kaghwete mi nyi 
kaka dewə berete, nyi kemenete jaɗafa, nyi ghwetehwe pɛtɛa mama mawe 
wəshi hɛ kadzembe keleŋa ta nci. 

7Kantsə geva mia shɛhɛ yitea teke wəshi keveci keveci, ama kakekave ɗepe 
kaganda hɛ tɛape we. 

8Tsagha se yɛ Zhanɛs le Zhambrɛs kazhɛne nda ghə ke Moyize, tsagha shɛ zhɛne 
nda ghə mbelia shɛhɛ ke kaganda perə. Nahe hɛ kenza kambeli nyi nza mehele 
ta nci kebeze beze ba'a nyi nza yɛ ta nci gəmə. 

9Ama katelə hɛ cakeɗake we, kwa nza ŋkɛ ne, pɛtɛ mbeli kateɗepe gezhia nci, 
kala nya ncɛte geva ŋa yɛ Zhanɛs le Zhambrɛs. 

Ka keɗaŋe ta ghena 

10Ama gha ne, nahe na kezelete ɗa mbe pɛtɛa wəshi: nahe na kefate wəsə nya 
tekete nda 'ya ke mbeli, ketekeve dzeghwa ta ɗa, keɗepete yɛ zəzə ta ɗa, yɛ ta 
ɗa, zereghe ghena ta ɗa, ɗe ta ɗa, ntsə geva ta ɗa, 

11mɛ nyi ghweze mbeli hwa 'ya ba'a yaka nyi sahwe 'ya mbe Antiyoshe, mbe 
Ikoniyəm, mbe Listre. Kaganda ne, kwele kwele sahwe yaka 'ya. Ama nahe Nde 
sleke ŋkwa kembelete ɗa va hɛ pɛtɛ. 

12Ma yayata wəndə nya keɗe nza jikə le Shala mbe Yɛsə Kriste ne, kateghweze 
mɛ mbeli hwe. 

13Ama ka 'yaghwa mehele ba'a ka mbəɗəkwə ne, mbe kema mbe kema temene 
wəsə kwa ndiremia nci. Kateghwete kweci mbeli hɛ, kateghwete geva hɛ ŋa nci 
perə. 

14Ma gha gɛ, nza dɛŋe dɛŋe te nya tekeve na ba'a nya yɛhwe na fate fate. Nahe 
na keɗepe wəndə nya ketekave ŋa wəsəa shɛ. 

15Kawəzege ŋa na nda ɗepemte Ghena ta Shala nya tiɗiɗi na, wərə ŋkɛ kandeke 
ŋa ntsehwele nya kenza kakeleghe ŋa kalə sha hweŋkwa ta mbele laka yɛ mbe 
Yɛsə Kriste. 

16Nahe pɛtɛa Ghena ta Shala kerafete geva le kemane ta Shala. Kakete ŋkwa ŋkɛ 
kezha teke nda kaganda ke mbeli, kezha kese mehele ta mbeli, kezha 'yɛ mbeli 
ba'a kezha teke nda nza tiɗiɗi ke mbeli, 

17yitea nza wəndəa Shala kehi hi ba'a ɗeke ɗeke fate fate kezha mene yayata 
slene ganyɛ. 

2 Timotɛ 4 

Zlape ghena ta Shala 

1Ma 'ya sha gha gheci gheci kwa kema ta Shala ba'a Yɛsə Kriste nya ketemeha 
ghwə te mbeli nyi teghweme ba'a nyi kempə mpə, te sləa nca ta Kriste ba'a 
meghea ŋkɛ: 

2zlape nda ghena ta Shala ke mbeli le ntsə geva, ya və nza ganyɛke keɗema 
ndiremike. Ncɛ nda fete ta nci ke mbeli, ŋele hɛ ba'a ntsə nda berete ke hɛ le 
zereghe ghena mbe wəshi nyi teke nda na ke mbeli. 

3Kwa nza ŋkɛ katese kwete və nya teɗema mbeli kazhɛne kafa teke wəsə nya 
tiɗiɗi, ama katezele wəshi nyi mawe geva ta nci hɛ. Kateheka ka teke nda wəshi 
ke mbeli nyi ketegeze nda wəsə nya zeɗehwe nda ke hɛ hɛ. 

4Katezhɛremte sleme ta nci hɛ va fa kaganda kezha zhɛre nda geva ke ghena 
heca. 



2205 

 

 
Ghena ta Shala 

Kapsiki DC Bible 
©2012 Alliance Biblique du Cameroun and Bible Society of Cameroon. 

 

 
 

 

5Ama gha gɛ ne, ntsehwele yitea pɛtɛa wəshi nyi mene na, zereghe yaka, mene 
slene ta zlape ghena kwatenca nya ganyɛ, nza kawəndə ganyɛ nya kemene slene 
ta Shala. 

Nahe vəa slə ta ɗa kese 

6Ma 'ya kwa ŋa ɗa ne, nahe 'ya kenza kala wəsə nya tedzeghe melɛ mbeli le. 
Nahe vəa slə ta ɗa kese. 

7Nahe 'ya kempamte mpa ganyɛ, nahe 'ya kekiɗimte wampelɛa mpelɛa ta ɗa, 
nahe 'ya keyate yɛ ta ɗa. 

8Ma tsetsenya ne, mbe neghe ɗa zhɛme ta nza mpelɛa: gheŋkɛ derə meghea nza 
tiɗiɗi nya teve ɗa Nde sleke ŋkwa nya kande meha ghwə nya tiɗiɗi te vecia 
meha ghwə. Deke ke 'ya ve ɗa ŋkɛ we, ama ke pɛtɛa mbeli nyi keneghe se ta ŋkɛ 
le ɗe. 

Pol kancɛ nza ta ŋkɛ 

9Ntsə geva kase sha 'ya kahe kahe. 

10Kwa nza ŋkɛ nahe Dɛmas kesərəakɛ ɗa, va nya ɗehwe nza nya tsetsenya nya 
ŋkɛ, nahe ŋkɛ keslə kadzembe Tɛsalonike. Nahe Krɛsaŋe kedzembe Galate ba'a 
Tite kedzembe Dalmasi. 

11Deke Ləwke nde tene teke yitea 'ya. Hekakɛ Mark kase yitea gha, kwa nza ŋkɛ 
kwele kwele tekemane ɗa ŋkɛ mbe slene. 

12Nahe 'ya keghwenakɛ Tishike kadzembe Ɛfɛze. 

13Ma vəa ŋkwa nya tese na ne, kelete ɗa karalame nya sərəakɛ 'ya ki ghɛa 
Karpəs mbe Trowas, fəte ɗa yɛ palepa, halama yɛ palepa kwa peɗe peɗe. 

14Nahe Alɛgezandre, nde gezla wəshi, kemenete ɗa wəsə kwa ndiremi kwele 
kwele, Nde sleke ŋkwa nde temene nda kala slene nyi menete ŋkɛ. 

15Ntsehwele yite, gha perə, kwa nza ŋkɛ kwele kwele se ŋkɛ kaɗema ta ɓəmə. 

16Ma te kwa ghate ta zhigəa ɗa kampa yitea ghəa ɗa te ghwə ne, wəndə shɛ kese 
kakemane ɗa we, pɛtɛ wəfəyite ɗa hɛ. Mba Shala keɓela wəsə nya menete hɛ. 

17Ama nahe Shala kekemanakɛ ɗa ba'a kendeke ɗa berete, kezha geze ba'a 
kezha fave nda ghena ta ŋkɛ 'ya ke pɛtɛa kweci hwelefefi. Nahe ŋkɛ kembeleke 
ɗa shave mbe mɛ nivɛrə. 

18Katembele ɗa Nde sleke ŋkwa va yayata wəsə kwa ndiremi, katekele ɗa ŋkɛ 
kadzembe Meghea ŋkɛ nya pelɛ ghweme lɛŋe lɛŋe. Ŋa ŋkɛ zləvə kaghala ghala. 
Amɛn. 

Ka keɗaŋe ta njiŋwe ŋkwa 

19Njiŋwakɛ yɛ Prisile le Akilas, tsagha yɛ Onɛzifore le mbelia ŋkɛ. 

20Nahe Ɛraste kenzanyɛ mbe Korɛnte, nahe 'ya kesərəakɛ Trofime mbe Milɛ, va 
nya nza ŋkɛ shewə. 

21Megela ma se na kahe kahe nda tese vɛa. Kanjiŋwe ŋa Ebələs, Pədanse, Linəs, 
Kolodiya ba'a pɛtɛa kweci ka kesaka ma. 

22Pa Nde sleke ŋkwa nza le gha. Pa zlaɓa ta Shala nza le gheyɛ pɛtɛ. 

Tite 

Tite 1 

Njiŋwe ŋkwa 

1Se va Pol, nde mene slene ta Shala ba'a wəndə nya ghwenakɛ Yɛsə Kriste laka 
yɛ ta mbeli nyi ntave Shala ba'a laka ɗepe kaganda, kezha nza hɛ kala nya ɗe 
Shala, 

2kezha ve ghə hɛ te mpi nya kaghala ghala. Shala nya keɗema kasla tseŋwə nde 
meɗeyi ɓəmə mpia shɛ se vəashinyɛ. 

3Ma kwa dzeghete geva və ne, nahe ŋkɛ kencɛte ghena ta ŋkɛ laka ghena nya 
dapave ɗa ŋkɛ ba'a nya kegezete ɗa Shala Nde mbele ɓəmə kezha zlape nda ke 
mbeli. 

4Karafe ŋa palepa nya 'ya, Tite, nya kawəzege ta ɗa nya ganyɛ mbe yɛ nya kejikə 
ɓə. Pa Shala Yita ba'a Yɛsə Kriste Nde mbele ɓəmə ndeke ŋa zlaɓa ba'a kwelɛŋe. 

Slene ta Tite mbe Krɛte 

5Nahe 'ya keveyi ŋa mbe Krɛte kezha hi wəsə nya kenakama kahite geva ba'a 
kezha ve mbelia jama hwa Jikə ta ka Kriste mbe yayata meleme, kala nya gezete 
ŋa 'ya. 

6Nahe wəndə kwele kehi kanza kawəndə nya ɗema ŋele te ba'a kaza male 
kwetɛŋe. Nahe ŋkɛ kehi kanza ŋwalea ŋkɛ kaka Kriste, kaɗema mbeli kaŋele hɛ 
va dzeghwa kwa ndiremi keɗema va fama ghena. 

7Kwa nza ŋkɛ ma wəndə nya te ghəa Jikə ta ka Kriste ne, slene ta Shala yamene 
ŋkɛ, nda ŋkɛ kanza kaɗema ŋele te. Mba ŋkɛ kenza kande kele ghə, ya kande 
hwepe wənə, ya kande ghwəyi keɗema kande mpa. Mba ŋkɛ kenza kande zele 
yɛ zhɛme mbəɗəkwə. 

8Nahe ŋkɛ kehi kanza kande kemane ka mentiɓə ba'a kande ɗe wəsə ganyɛ, 
kande ganyɛa mehele, kawəndə nya tiɗiɗi, kawəndə nya keveyi geva tekeleke 
ba'a kande tsefe ghəa ŋkɛ. 

9Nahe ŋkɛ kehi kanza dɛŋe dɛŋe te ghena nya kaganda, nya yipə yipə le ghena 
nya tekeve mbeli. Tagha gɛ, wərə ŋkɛ kantsəte nda berete ke kweci mbeli laka 
ghena nya tiɗiɗi ba'a kancɛte nda fete ta nci ke mbeli nyi kezhɛne nda ghə. 

10Kwa nza ŋkɛ kwele kwele mbeli nyi keghwete ŋkwa, halama hwa ka Zhəwif 
nyi kezhɛrete geva kambelia Yɛsə Kriste, nyi kaka fama ghema ba'a nyi 
keghwete ŋkwa laka geze ghena ghweleme. 

11Nahe ŋkɛ kehi kaŋzle nda mɛ na ke hɛ, kwa nza ŋkɛ mehele yabeze nda hɛ ke 
mbeli nyi dzeyi ki yɛ ghɛ pɛtɛ. Wəsə nya keɗema kehi yateke nda hɛ ke mbeli, 
kezha kemave yɛ zhɛme mbəɗəkwə. 

12Ma ke kwete wəndəa nci nya kande Krɛte, nya kande mɛ ŋkwa ta nci: «Kaka 
tseŋwəa kɛfi ka Krɛte se vəashi, kawəshi keseɗa nyi 'yaghwa 'yaghwa, kaka 
meɗəa kɛfi nyi kaka ɓerawe.» 

13Nahe ghena nya gezete shɛ ŋkɛ kenza kakaganda. Vatse gɛ, ŋele hɛ tsape tsape 
kezha kemave yɛ nya ganyɛ hɛ. 

14Mba hɛ kendeke nda ghəa nci ke ghena heca ta ka Zhəwif ba'a ke ghena ta 
mbeli nyi kesərəakɛ kaganda. 

15Nahe pɛtɛa wəshi kenza wɛŋe wɛŋe sha mbeli nyi nza wənəa nci wɛŋe wɛŋe, 
ama wəsə shɛ wɛŋe sha mbeli nyi ɗema wənəa nci wɛŋe wɛŋe, nyi keɗema kayɛ 
ghena ta Yɛsə we. Kwa nza ŋkɛ nahe ntsehwelea nci ba'a mehele ta nci kenza 
wale wale. 

16Nahe hɛ keɗepe Shala ke hɛ le mɛ, ama kaɗepema ŋkɛ hɛ laka slene ta nci. 
Nahe hɛ kenza kambeli nyi ndiremi ndiremi kashasha, kaka fama ghena ba'a 
kambeli nyi keɗema kapesle yitea yayata slene ganyɛ. 

Tite 2 

Ghena nya tiɗiɗi 

1Ama gha ne, teke nda wəsə nya kehi laka ghena nya tiɗiɗi ke mbeli. 

2Geze nda ke meha zhili kezha nza hɛ kambeli keɗema kaghwəyi, kambeli nyi 
hawe mbeli va hɛ, kambeli nyi kenza bereteke mbe yɛ, ɗe ba'a zereghe ghena. 

3Tsagha shɛ ne, geze nda ke meha mi kezha nza hɛ kala nya ɗe Shala: kaɗema 
kaŋwashɛ ŋwashɛ, ya kaka ve nda ghə ke wəshi kesa. Ncɛ nda ntsehwele ganji 
hɛ ke mbeli. 

4Teke nda hɛ ke jɛmbezlɛshi kaɗe zhilia nci ba'a ŋwalea nci, 

5kanza kambeli nyi kezəzə ghena ba'a wɛŋe wɛŋe, kanewe ghweme te ghɛa nci, 
kanza megela laka zhilia nci ba'a kahawe va hɛ. Tagha gɛ, wəndə shɛ kateŋele 
ghena ta Shala we. 

6Tsagha shɛ ne, geze nda hɛ ke ka mempɛhwetɛti kanza kaka ganjia mehele 

7mbe pɛtɛa wəshi. Gha le ghəa ŋa ne, nza kawəndə keyipə pa le dzeghwa ganyɛ: 
ghereŋe te kaganda ba'a nza le mehele vəa ŋkwa nya teke nda wəshi na ke 
mbeli. 

8Nza ghena ta ɗa tiɗiɗi kezha ɗema mbeli kageze ghena te, yitea nza ka ghema 
ta ŋa zhigə le hawe ta nci kwa nakɛma ghena kwa ndiremi hɛ kageze te 
gheɓəmə. 

9Nahe ŋkɛ kehite geva kafa nda ghena ka mavashi ke mbeli nyi kesleke hɛ mbe 
wəshi pɛtɛ, nahe ŋkɛ kehi kanza hɛ zeɗehwe nda ke hɛ laka ya ghə va ghəpə le 
hɛ 

10ba'a va ghərə wəshi yitea hɛ. Nza hɛ dɛŋe dɛŋe fəyitekeghə te ghena ta mbeli 
nyi kesleke hɛ. Tsagha gɛ, kateve zləvə hɛ te ghena ta Shala, Nde mbele ɓəmə 
nya teke nda mbeli ke hɛ mbe wəshi pɛtɛ. 

11Kwa nza ŋkɛ kezha mbele mbeli pɛtɛ ncake zlaɓa ta ŋkɛ Shala. 

12Zlaɓa shɛ nde ncɛ ɓəmə kasərə dzeghwa kwa ndiremi ba'a mawe wəshi nyi 
teke te hɛɗi, kezha nza gheɓəmə le mehele, tiɗiɗi ba'a dɛŋe dɛŋe te Shala mbe 
nza nya ɓeshi nya. 

13Tsetse hi gheɓəmə kaneghe zeɗe nza nya vate ghə gheɓəmə te ba'a veci nya 
tenca geva zləvəa Shala ta ɓəmə nya wəba ba'a Nde mbele ɓəmə Yɛsə Kriste. 

14Nahe ŋkɛ kezamte mpia ŋkɛ kezha gheɓəmə, kezha mbele ɓəmə va yayata 
wəsə kwa ndiremi ba'a kezha zhɛre ɓəmə kambeli nyi keyaɓemte geva wɛŋe 
wɛŋe, mbeli nyi kaŋa ŋkɛ, nyi ɗeke ɗeke kamene wəsə ganyɛ. 

15Tsetse hi na kageze ghena le berete, kantsə nda berete ke mbeli ba'a kaŋele 
mbeli. Pelema wəndə na kaɓelama ŋa ma. 

Tite 3 

Dzeghwa ta ka Kriste 

1Zəzəte nda ke ka Kriste kezha fa nda ghena hɛ ke mbeli nyi te ghə ba'a ka 
meghea kɛfi, kezha hawe hɛ va hɛ ba'a kezha nza hɛ ɗeke ɗeke kamene yayata 
slene ganyɛ. 

2Mba hɛ keŋele yayata wəndə, mba hɛ kenza kaka ghəpə. Nza hɛ kaka gwedəa 
kɛfi laka mbeli pɛtɛ shanda. 

3Kwa nza ŋkɛ ma gheɓəmə vəashi perə ne, kaka gezhia kɛfi, kaka fama ghena, 
kaka mene fete, kaka mavashia mama ta sla ntsə yitea wəshi ba'a ɗe ta geva se 
gheɓəmə. Nahe gheɓəmə kese kaka 'yaghwa mehele ba'a kaka zlɛzlɛa kɛfi. Kese 
mbeli kaɗe ntsə ta ɓəmə we, kese gheɓəmə kaɗe ntsə ta ghəa ɓəmə we. 

4Ama kwa ncɛte ɗe ta ŋkɛ ba'a ndeɗea mehele ta ŋkɛ Shala Nde mbele ɓəmə 
kezha mbeli ne, 

5nahe ŋkɛ kembelete ɓəmə, kenza tewəmbəreke nya menete slene nyi tiɗiɗi 
gheɓəmə we, ama va nya zhɛ heli ŋkɛ yitea gheɓəmə. Nahe ŋkɛ kembelete ɓəmə 
ba'a kendeke ɓəmə ya kakwa bake zhigə laka yɛməa batɛme ba'a laka Sefəa 
Shala. 

6Kwa nza ŋkɛ nahe Shala kevaghe Sefəa ŋkɛ kwele kwele kənəa gheɓəmə laka 
Yɛsə Kriste Nde mbele ɓəmə, 

7yitea baŋe gheɓəmə kanza tiɗiɗi kwa kema ta Shala laka zlaɓa ta ŋkɛ ba'a yitea 
kemave mpi nya kaghala ghala nya ve ghə gheɓəmə te gheɓəmə. 

8Nya ya kaghena nya kaganda. Kaɗe 'ya kaghereŋe na le berete te ghena shɛ, 
yitea ntsə geva mbeli nyi keyɛte ghena ta Shala kamene slene ganji. Nya ya 
kawəsə nya ganyɛ ba'a nya kekete mbeli. 

9Ama ya ghəa ŋa va ghəpə nyi ɗema ghə te ba'a va zele sləa ka shihɛ, yɛ veraslə 
ba'a yɛ ghəpə te ghəa wəsə mahalegə. Wəshi nyi kala nyi ne, gəmə hɛ ba'a 
kaketekɛ ŋkwa hɛ we. 

10Ma wəndə nya keve nehe hwa mbeli ne, meɗekɛ ŋkɛ kaghate, zhɛne, kakwa 
bake. Kwa sebe ta ŋkɛ ne, ŋkamte ŋkɛ. 

11Nahe na keɗepe nahe wəndə nya kala nya kesərəakɛ hweŋkwa nya tiɗiɗi. 
Laka mene jaɗafa ne, ghəa ŋkɛ yave nda fete ŋkɛ. 

Ka keɗaŋe ta ghena ta Pol 

12Ma vəa ŋkwa nya teghweneghe ŋa Artɛmas keɗema Tishike 'ya ne, ntsə geva 
kase sha 'ya mbe Nikopolis, va nya tarete 'ya kakiɗimte vɛa nya mbe. 

13Kemanakɛ Zɛnas, nde sla fete te ghwə ba'a Apolos mbe dzeghwa ta nci yitea 
wəsə kadewə nda ke hɛ. 

14Nda mbelia ɓəmə katekeve mene slene ganji kezha mene slene nyi ketsakɛ 
hɛ, yitea ɗema hɛ kanza gəmə. 

15Pɛtɛa mbeli nyi nza 'ya le hɛ teke kanjiŋwe ŋa. Njiŋwakɛ ka mcɛhɛ ɓəmə nyi 
keyɛte ghena ta Shala. Pa zlaɓa ta Shala nza le gheyɛ pɛtɛ. 

Filɛmon 

Filɛmon 1 

Njiŋwe ŋkwa 

1Se va Pol, nde daŋgayɛ tewəmbəreke Yɛsə Kriste ba'a se va wəza meyɛ ɓəmə 
Timotɛ. Ke gha Filɛmon, mcɛ n'yɛ ganyɛ nya kemene slene le ghen'yɛ 

2ba'a ke Jikə ta ka Kriste nya ketsene geva ki ghɛa ŋa, ke wəzha ta meyɛ ɓəmə 
Afiya ba'a ke Arshipe, wəndə nya jikə le ghen'yɛ mbe mpa. 

3Pa Shala Yita ba'a Nde sleke ŋkwa Yɛsə Kriste ndeke ŋayɛ zlaɓa ba'a kwelɛŋe. 

Ɗe ba'a yɛ ta Filɛmon 

4Filɛmon, ma yayata və nya səkwə Shala 'ya ne, mbe zəzə ŋa 'ya ba'a mbe tsa 
nda ŋ'wese 'ya ke Shala ta ɗa, 

5kwa nza ŋkɛ nahe 'ya kefate ghena nya geze mbeli te ɗe ta ŋa laka pɛtɛa ka zele 
Yɛsə ba'a yɛ ta ŋa laka Nde sleke ŋkwa Yɛsə. 

6Ka'yɛwe 'ya va Shala kezha mene wəshi ganji yɛ nya kejikə ɓə. Ncɛte wəsə 
ganyɛ nya nza mə kamenete kezha mene nda slene ke Kriste. 

7Wəza meyɛ ɗa, ma ɗe ta ŋa nya ne, kwele kwele ndeke ɗa zlama ba'a mtsehete 
ɗa berete ŋkɛ, kwa nza ŋkɛ nahe na kelɛnɛakakɛ nda wənəa mbelia Shala. 

'Yɛwe ta Pol va Filɛmon kezha Onɛzime 

8Ya hweŋkwa nza va 'ya laka nza jikə le Kriste kezha geze yayata wəsə nya 
mene na ne, 

9megela ma səkwə ŋa 'ya laka ɗe. Kala nya nza nya 'ya Pol nya kameha za, kwa 
dəŋwə tewəmbəreke Yɛsə Kriste ne, 

10ka'yɛwe zlaɓa 'ya va gha kezha Onɛzime nya kezhɛrenyɛ kawəzege ta ɗa ŋkɛ 
laka Yɛsə Kriste teke kwa daŋgayɛ. 

11Ma vəashi ne, keketekɛ ŋa ŋkɛ we, ama tsetsenya ne, kakete ŋa ŋkɛ kala 'ya. 

12'Ya kaghwene ŋa ŋkɛ kalə tsetsenya, kala kwete bela ta geva ta ɗa. 

13Kaɗe 'ya kanza ŋkɛ teke yitea 'ya kwa daŋgayɛ tewəmbəreke Ghena kwatenca 
nya ganyɛ, yitea kemane ɗa ŋkɛ mbe slene te ŋkwa ŋa. 

14Ama kaɗe 'ya kamene kwete wəsə kaɗema na keyɛhwe we. Kaŋka ŋa 'ya 
kezha mene wəsəa shɛ le berete we, ama deke le ɗe ta ghəa ŋa. 

15Nda kwete nda se nya na kanehemte geva le Onɛzime ne, kezha zhɛne na 
kasləyi ŋkɛ kaghala ghala. 

16Kwa nza ŋkɛ ma tsetsenya ne, deke kamava ŋkɛ we, ama za ma ŋkɛ ke mava, 
wəza ma nya ganyɛ mbe Kriste. Kwele kwele ɗehwe 'ya, ama kwele ma tenza 
ŋa ŋa ɗe kezha gheŋkɛ, ya mbe nza kawəndə ŋelɛ, ya mbe nza kande Kriste. 

17Ma kenza nde nahe na keveyi ɗa kawəza meyɛ ŋa mbe yɛ ne, kemaneve ŋkɛ 
kala wəsə nya nza ŋkɛ ka'ya. 

18Ma kenza nde nahe ŋkɛ kebezemte ŋa ghena keɗema nahe ŋkɛ kenzəɓəve 
dewa va gha ne, va 'ya te'yɛwe na. 

19Le dzeve ta ɗa rafete ŋa palepa nya 'ya, 'ya Pol: kateŋki ŋa 'ya. Kezəzə ŋa 'ya 
nahe na kenzəɓəve dewa ta mpia ŋa va 'ya we. 

20Tsagha shɛ nde wəza meyɛ ɗa, kasəkwə ŋa 'ya kezha mene wəsəa shɛ kezha 
ɗe ta Nde sleke ŋkwa, lɛnɛakakɛ ɗa wənəa ɗa mbe Kriste. 

21Nahe 'ya keɗepe ma te və nya rafe ŋa palepa nya 'ya ne, kateyɛ ɗa ghena nya 
'yɛwe 'ya na, nahe 'ya keɗepe katemene na za ma ke nya 'yɛwete 'ya. 

22Ɓiyitsa ne, hite ɗa ŋkwa kehɛ. Ma zəzə 'ya te zlaɓa ta səkwə ta ŋayɛ ne, takwa 
takwa 'ya katezhɛne kanza le gheyɛ. 

Ka keɗaŋe ta njiŋwe ŋkwa 

23Kanjiŋwe ŋa Ɛpafras nya kwa daŋgayɛ teke le 'ya tewəmbəreke Yɛsə Kriste, 

24tsagha Mark, Aristarke, Dɛmas ba'a Ləwke, mbeli nyi kekemane ɗa mbe slene. 

25Pa zlaɓa ta Nde sleke ŋkwa Yɛsə Kriste nza le gheyɛ. 

  



2213 

 

 
Ghena ta Shala 

Kapsiki DC Bible 
©2012 Alliance Biblique du Cameroun and Bible Society of Cameroon. 

 

 
 

 

Ka Ɛbrə 

Ka Ɛbrə 1 

Nahe Shala kegezete ghena laka Wəzege ta ŋkɛ 

1Ma vəashi ne, nahe Shala kegezete nda ghena ke ka shihɛ ɓəmə kwele kwele 
zhigə ba'a laka mama ta ntsehwele laka ka mɛ ŋkwa. 

2Ama te keɗaŋe ta və nya ne, nahe ŋkɛ kegezete ɓəmə ghena laka Wəzege ta 
ŋkɛ. Laka Wəzegea shɛ pate pɛtɛa wəshi Shala, gheŋkɛ yaveyi Shala kande zeme 
ghɛ yitea pɛtɛa wəshi. 

3Nahe zləvəa Shala keɓelete geva mbe Wəzege ta ŋkɛ, gheŋkɛ nde ncɛte pa ta 
Shala tɛfɛa tɛfɛa, le berete ta ghena ta ŋkɛ keseyi geva pɛtɛa wəshi. Ma kwa 
yaɓemte nda jaɗafa ta mbeli ŋkɛ ne, nahe ŋkɛ kentishɛnyɛ te kwa zeme ta Shala 
nde berete pelɛ ghweme. 

Kwele ma Wəzege ke ka ghwene ta Shala 

4Kwele ma Wəzege ke ka ghwene ta Shala fate fate kwa nza ŋkɛ nahe Shala 
kendeke nda slə nya za ma ke ŋa nci. 

5Kegha Shala kageze sha kwete wəndəa ka ghwene ta ŋkɛ: «Gha ya kawəzege 
ta ɗa. Se te ɓəshi nya ne, 'ya ya kayiteyɛa ŋa», ke we. Kegha ŋkɛ kageze nda nde 
ghwene ta ŋkɛ: «Katenza 'ya kaYitenyɛ, katenza ŋkɛ kaWəzege ta ɗa.» 

6Ama vəa ŋkwa nya ghwene Tezhɛa Wəzege ta ŋkɛ Shala kasawa kadzete hɛɗi 
ne, ma ke: «Nda pɛtɛa ka ghwene ta ɗa kagwəɗəŋə kwa kema ta ŋkɛ.» 

7Wa nya ghena nya gezete Shala te ghəa ka ghwene ta ŋkɛ nya: «Kamene 'ya le 
ka ghwene ta ɗa kala nya mene 'ya le yɛ sefə. Kamene ɗa slene hɛ kala nya mene 
slesla ta va.» 

8Ama te ghəa Wəzege ne, ma ke Shala: «Gha ya kaShala, kaghala ghala tenza 
pasla ta ŋa. Le nza tiɗiɗi tesleke mbelia ŋa na. 

9Kaɗe wəsə nya tiɗiɗi na, kaɗe wəsə kwa ndiremi na we. Vatse veyi ŋa Shala 
nya kaShala ta ŋa tekeleke laka sheke n'yia zlaɓa kwa ghəa ŋa. Nahe ŋkɛ 
keɗehwe ŋa za ma ke kweci ka meghea kɛfi.» 

10Ma ke gezete zhɛkwa: «Nde sleke ŋkwa, kaghate ne, gha nde pate hɛɗi. Slene 
ta dzeve ta ŋa ghweme. 

11Kateza pɛtɛa wəshia shɛhɛ, ama gha ne, kanza na. Katehalenji yɛ ghweme le 
hɛɗi kala lekwesa. 

12Katepeɗe hɛ na kala karalame, pɛtɛ tembeɗe geva hɛ kala lekwesa, ama gha 
ne, kala ghəa nza na, kakiɗi mpia ŋa we.» 

13Take ne, wa wəndəa ka ghwene ta Shala nya gha Shala kageze shɛ: «Ntishɛ ŋa 
te kwa zeme ta ɗa nda ŋkeyi ka ghema ta ŋa 'ya mbe hwəa seɗa ta ŋa», ke shɛ 
wa? 

14Kaɗema ka ghwene ta Shala kasefə nyi kemene nda slene, nyi ghwene ŋkɛ 
kezha kemane mbeli nyi ketekemave mbele na? 

Ka Ɛbrə 2 

Mbele nya wəba fate fate 

1Vatse hi gheɓəmə kanza dɛŋe dɛŋe fate fate te ghena nya fate gheɓəmə, yagha 
gheɓəmə katezamte hweŋkwa. 

2Ma ghena nya gezete Shala laka ka ghwene ta ŋkɛ ne, nahe kencɛ zləvəa ŋkɛ. 
Ma yayata wəndə nya keɗema yɛ nda fete keɗema kahawema ve ne, nahe ŋkɛ 
kekemave ɗa nya kehi ve. 

3Ma nda tsetse ŋkɛ ne, tsema nza mə kambele va yaka shɛ kepeleyite se 
gheɓəmə yitea mbele nya wəba nya wa? Nde sleke ŋkwa le ghəa ŋkɛ nde ghate 
kageze ghena ta mbelea shɛ, zhɛne, pa mbeli nyi kefate ghena shɛ gezete 
kakaganda ghena shɛ kezha gheɓəmə. 

4Nahe Shala le ghəa ŋkɛ kenegha fete yitea ghena ta nci laka wəshi kencɛ wəshi, 
wəshi nyi jama jama ba'a pɛtɛa mama ta wəshi meŋele, tsagha laka wəshi nyi 
kese va Sefəa Shala nyi keneheve geva kala ɗe ta ŋkɛ. 

Wəndə nya kebeghe ŋkwa kadzembe mbele 

5Kwa nza ŋkɛ ne, kenza ke ka ghwene ta ŋkɛ ndeke nda berete kesleke hɛɗi nya 
ketese Shala kala nya geze nya mə we. 

6Ama ma ke kwete wəndə gezete te kwete ŋkwa mbe Ghena ta Shala: «Wa ŋkɛ 
wəndə ŋelɛ nda zəzə ŋkɛ na wa Shala? Wa ŋkɛ wəndə ŋelɛ nda newe ghweme 
na te wa? 

7Nahe na keveyi ŋkɛ ɓɛhwɛ ma ke ka ghwene ta ŋa, nahe na kendeke nda zləvə 
ba'a kwele kala derə meghe. 

8Nahe na keveyi pɛtɛa wəshi yitea seɗa ta ŋkɛ.» Ma kenza nde nahe Shala 
kendeke nda berete te ghəa wəshi pɛtɛ ke wəndə ŋelɛ ne, geze ta ŋkɛ, wəsə shɛ 
kesərəakɛ ŋkɛ kaɗema mbe dzeve ta ŋkɛ we. Ndagwara kanewe gheɓəmə 
megela ɓeshi kaɗema berete va wəndə ŋelɛ te ghəa pɛtɛa wəshi. 

9Ama wa nya wəsə nya newe gheɓəmə nya: nahe Yɛsə keveyi geva ɓɛhwɛ ma 
ke ka ghwene ta Shala kavə ɓɛhwɛ. Ama tsetsenya ne, nahe ŋkɛ kenza bətə mbe 
zləvə ba'a mbe kwele. Va wa wa? Va nya sahwe yaka ba'a nya mtenyɛ ŋkɛ. Ma 
te zlaɓa ta Shala ne, nahe Yɛsə kemte kezha mbeli pɛtɛ. 

10Kwa nza ŋkɛ Shala nde pate wəshi pɛtɛ, nahe pɛtɛa wəshi kenza kezha Shala, 
vatse nda ndeke zləvə Shala ke Yɛsə laka yaka nya sahwe ŋkɛ, kezha fə ŋwale 
kwele kwele kadzembe zləvəa ŋkɛ. Kwa nza ŋkɛ ne, Yɛsə nde mbele hɛ. 

11Ma yɛ Yɛsə nya keyaɓe pɛtɛa yɛ jaɗafa ta mbeli le mbeli nyi yaɓemte geva 
wale walea nci ne, Yita nya kwetɛŋe ya va hɛ. Vatse nda ɗema hawe kazhɛ nda 
ke Yɛsə keheka hɛ kaka kesaka ma. 

12Ma ke Yɛsə gezete nda ke Shala: «Kategeze nda sləa ŋa 'ya ke ka kesaka meyɛ 
ɗa, kategha cimə 'ya katsahe ŋa hwa tsene ta mbeli.» 

13Ma ke zhɛkwa: «Kateve nda ghəa ɗa 'ya ke Shala.» Zhɛkwa ne, ma ke: «Wa nya 
'ya nya le ŋwale nyi ndeke ɗa na Shala.» 

14Kwa nza ŋkɛ nahe ŋwalea shɛhɛ kenza kambeli nyi nza slia geva ba'a mimi va 
hɛ, nahe Yɛsə le ghəa ŋkɛ kezhɛrenyɛ kala hɛ kezha kelehwe berete ta gətəli, 
nya nza berete kempə ŋkwa ve. 

15Nahe ŋkɛ kembeleke mbeli nyi kese kala ka mavashi mbe nza ta nci va 
ghazlənə ta mte. 

16Kwa nza ŋkɛ ne, kenza kezha kemane ka ghwene ta Shala se ŋkɛ we, ama 
kezha kemane hwelefefia Abraham. 

17Vatse hi ŋkɛ kazhɛrete ghəa ŋkɛ yipə yipə le ka kesaka meghekɛ, yitea nza ŋkɛ 
kawəndə kwelea ka dzeghe Shala nya kezhɛ heli yitea mbeli. Nza ta ŋkɛ dɛŋe 
dɛŋe te slene nde veyi ŋkɛ kwa kema ta Shala kawəndə nya kekelemte jaɗafa ta 
mbeli te wənə. 

18Ama tsetsenya gɛ, wərə ŋkɛ kakemanakɛ mbeli nyi kedzeghakɛ geva, va nya 
dzeghakɛ geva ŋkɛ ba'a nya sahwe yaka ŋkɛ le ghəa ŋkɛ. 

Ka Ɛbrə 3 

Kwele ma Yɛsə ke Moyize 

1Ma kwa nza nde kala nya gɛ ka kesaka ma nyi keveyi geva kaŋa Shala, ve mə 
ntsə te Yɛsə nya ghweneke Shala kezha nza kawəndə kwelea ka dzeghe Shala 
laka yɛ nya zlape gheɓəmə. 

2Kwa nza ŋkɛ ne, dɛŋe dɛŋe ŋkɛ te slene ta Shala nya kentave kezha slenea shɛ, 
kala nya se Moyize mbe pɛtɛa ghɛa Shala. 

3Wəndə nya keŋate ghɛ yanza zləvə za ma te ke ghɛ le ghəa ŋkɛ. Tsagha nza 
zləvəa Yɛsə za ma ke ŋa Moyize. 

4Wəndə nde ŋate yayata ghɛ, ama Shala nde ŋa wəshi pɛtɛ. 

5Ma Moyize le ŋa ŋkɛ ne, nahe ŋkɛ kese dɛŋe dɛŋe te slene ta ŋkɛ mbe pɛtɛa 
ghɛa Shala, kala nde mene slene nya kenegha fete yitea wəsə nya tegeze Shala. 

6Ama nahe Kriste kenza dɛŋe dɛŋe te slene ta ŋkɛ kala Wəzege nya keveyi geva 
te ghəa ghɛa Shala. Gheɓəmə ya kaghɛa ŋkɛ kenza nde nahe gheɓəmə kendeke 
nda ghə ba'a kenza fare fare yitea wəsə nya neghe gheɓəmə. 

Zhɛne mpi nya keveyi nda geva ke mbelia Shala 

7Vatse gɛ, ma ke Sefəa Shala: «Ma kefate ŋwələa Shala yɛ ɓeshi ne, 

8mba yɛ kezhɛre ghəa ŋayɛ ntɛaŋe ntɛaŋe kala nya se yɛ kafa nda ma ghena 
vəashi, te veci nya se yɛ kadzeghe ŋkɛ te ɓerama, 

9nya se ka shihɛ ŋayɛ kaghweze mɛ hwa 'ya kezha newe wəsə nya temene 'ya, 
ndagwara nahe hɛ kenakɛ wəshi nyi menete 'ya kava wəfaɗemsə. 

10Vatse hwepete wənə 'ya va mbelia shɛhɛ, ma 'ya gezete: Kevə kevə nza 
mehele ta nci keyirə yirə, kefave wəsə nya neghe 'ya va hɛ hɛ we. 

11Ma 'ya zemete fela mbe hwepe ta wənəa ɗa: Katedzete hɛɗi nya hite nda ŋkwa 
kezhɛne mpi 'ya te ke hɛ hɛ tɛape we.» 

12Ka kesaka ma, ya mə ghəa ŋayɛ yagha kwete wəndəa ŋayɛ kenza le zəzə kwa 
ndiremi nya keɗema kayɛ ghena, nya kezhɛre nda wəmbə ke Shala teghweme. 

13Ɓeshi nya ne, heka yaheka ŋayɛ Shala. Tagha gɛ, mtsehe nda mə berete ke 
ghəa ŋayɛ keveci keveci, vəa ŋkwa nya fa heka shɛ yɛ. Ma tsagha ne, kateghwete 
ŋayɛ jaɗafa we, wəndə shɛ kateɗema kahawe hwa gheyɛ we. 

14Kwa nza ŋkɛ ne, nahe gheɓəmə kenza kambeli nyi kenza le Kriste, kenza ŋkɛ 
nahe gheɓəmə kenza dɛŋe dɛŋe hwa'a te kwa keɗaŋe ta və te yɛ ta ɓəmə nya 
kaghate. 

15Ma ke Ghena ta Shala: «Ma kefate ŋwələa Shala yɛ ɓeshi ne, zhɛrema ghəa 
ŋayɛ yɛ ntɛaŋe ntɛaŋe, kala nya fate nda ma ghena yɛ vəashi ma.» 

16Ka wa ka fate ŋwələa Shala ba'a ka ɗema fa nda ghena wa? Ashɛ pɛtɛa mbeli 
nyi fəakave Moyize shave mbe Ɛzhipte wəka? 

17Va kayɛ wa hwepete wənə Shala kava wəfaɗemsə wa? Ashɛ va mbeli nyi 
kemene nda jaɗafa nda mpənji hɛ kwamte te ɓerama wəka? 

18Ma ke Shala zemete fela: «Katedzete hɛɗi nya hite nda ŋkwa kezhɛne mpi 'ya 
te ke hɛ hɛ tɛape we.» Ke kayɛ wa zemete nda nya fela ŋkɛ wa? Ashɛ ke mbeli 
nyi keɗema kese kahawe ve wəka? 

19Nahe gheɓəmə kenakɛ kaɗema kedzete hɛɗia shɛ va nya dewə yɛ va hɛ. 

Ka Ɛbrə 4 

1Nahe Shala kemeɗeyi ɓəmə dzete ŋkwa kezhɛne mpi nya hite ɓəmə ŋkɛ. Ya 
ɓəmə ghəa ɓəmə megela yagha kwete wəndəa ɓəmə kashaŋe va ntsehe te ŋkwa 
shɛ. 

2Kwa nza ŋkɛ nahe gheɓəmə kekemave Ghena kwatenca nya ganyɛ perə kala 
mbeli nyi kese kwamte te ɓerama. Ama kekemanakɛ hɛ ghena shɛ va nya ɗema 
hɛ keyɛte ŋkɛ we. 

3Ma gheɓəmə nyi nza yɛ ve ne, katelə gheɓəmə kadzete ŋkwa kezhɛne mpi. Ma 
ke Shala gezete: «Ma 'ya zemete fela mbe hwepe ta wənəa ɗa: Katedzete hɛɗi 
nya hite nda ŋkwa kezhɛne mpi 'ya te ke hɛ hɛ tɛape we.» Ndagwara nahe ŋkɛ 
kekiɗimte slene ta ŋkɛ ŋkɛ se mɛa nya pate geva hɛɗi lema. 

4Kwa nza ŋkɛ ma ke gezete geva te kwete ŋkwa mbe Ghena ta Shala te ghəa kwa 
mberefaŋe ta hɛ: «Nahe Shala kezhɛnakɛ mpi va pɛtɛa slene ta ŋkɛ te kwa 
mberefaŋe ta hɛ.» 

5Ma ke Shala gezete te kwete ŋkwa zhɛkwa: «Katedzete hɛɗi nya hite nda ŋkwa 
kezhɛne mpi 'ya te ke hɛ hɛ tɛape we.» 

6Ma mbeli nyi keghate kafate Ghena kwatenca nya ganyɛ ne, kekemave ntsehe 
hɛ te ŋkwa kezhɛne mpia shɛ va nya ɗema hɛ keyɛhwe ghena shɛ we. Vatse gɛ, 
wərə kweci mbeli kazhɛne kadzete ŋkwa kezhɛne mpia shɛ. 

7Vatse veyi kwete veci nya heka ŋkɛ kaƁeshi Shala. Ma ke gezete nda vecia shɛ 
ke mbeli cakeɗake kwa sebe laka David mbe ghena nya kegezete geva nya 
mshena: «Ma kefate ŋwələa Shala yɛ ɓeshi ne, mba yɛ kezhɛre ghəa ŋayɛ ntɛaŋe 
ntɛaŋe.» 

8Ma ya nahe Zhozəwɛ kebegheghe mbeli kadzete ŋkwa kezhɛne mpia shɛ ne, 
nza kategeze ghena ta kwete veci Shala kwa sebe we. 

9Tsagha gɛ, kwete zhɛne mpia ya shɛ kaŋa mbelia Shala kala zhɛne mpi nya te 
kwa mberefaŋe ta hɛ. 

10Kwa nza ŋkɛ ma wəndə nya kedzembe zhɛne mpi nya hite Shala ne, mpi 
yazhɛne ŋkɛ va slene ta ŋkɛ kala nya kezhɛnakɛ mpi Shala va ŋa ŋkɛ. 

11Ntsə ɓəmə geva kadzembe zhɛne mpia shɛ, kezha ɗema kwete wəndəa ɓəmə 
kateɗe laka yɛma fete kala ka shihɛ ɓəmə. 

12Kwa nza ŋkɛ nahe ghena ta Shala kenza teghweme ba'a bereteke. Mɛ ma te ke 
kafayɛ nya nza mɛ bake te. Kadzembe ghena shɛ kezha nehe yɛ mpi le zəzə, geze 
ta ŋkɛ, yɛ membeɗe ta 'yɛ'yɛ le 'wanda, kameha ghwə ŋkɛ te yɛ sla ntsə ba'a 
zəzə nyi kwa wənəa wəndə ŋelɛ. 

13Wəsə shɛ tewəfərə sha Shala we, darahwe rahwe pɛtɛa wəshi shɛ. Gheŋkɛ 
yategeze nda wəshi nyi menete gheɓəmə gheɓəmə. 

Yɛsə ya kawəndə kwelea ka dzeghe Shala 

14Keseve ɓəmə yɛ ta ɓəmə bake dzeve kala nya zlape gheɓəmə. Kwa nza ŋkɛ 
wəndə kwelea ka dzeghe Shala nya kentsehe hwa'a kwa kema ta Shala ya va 
gheɓəmə: gheŋkɛ Yɛsə, Wəzege ta Shala. 

15Wəndə kwelea ka dzeghe Shala nya kepeslema yitea sa yaka le gheɓəmə mbe 
dewe ŋelia ɓəmə ya va gheɓəmə we. Kwa nza ŋkɛ nahe wəndə kwelea ka 
dzeghe Shala ta ɓəmə kadzeghakɛ geva laka pɛtɛa wəshi kala nya nza gheɓəmə, 
ama kemenete jaɗafa ŋkɛ we. 

16Hende ɓəmə geva ke pasla ta Shala le gezleŋema ghə, yitea kemave zeɗe helia 
ŋkɛ ba'a zlaɓa ta ŋkɛ. Tsagha gɛ, katekemane ɓəmə ŋkɛ mbe və ganyɛ. 

Ka Ɛbrə 5 

1Nahe yayata wəndə kwelea ka dzeghe Shala kentave geva hwa mbeli kezha 
mene slene ta Shala kezha mbeli. Kafə nda ŋkɛ ke Shala ba'a kadzeghe nda melɛ 
kezha yɛ jaɗafa. 

2Ma kwa nza ŋkɛ kawəndə ŋelɛ ne, kanza dewə ŋeli kwele kwele ve. Tagha gɛ, 
wərə ŋkɛ kafa ghena ta ka ɗepema wəshi ba'a ŋa ka beze ghena. 

3Ma va nya nza ŋkɛ kande dewə ŋeli le ghəa ŋkɛ ne, kenza deke kezha jaɗafa ta 
kweci mbeli dzeghe Shala ŋkɛ we, ama kezha jaɗafa ta ŋkɛ perə. 

4Wəndə shɛ kandeke nda zləvəa nza kawəndə kwelea ka dzeghe Shala ke ghəa 
ŋkɛ we. Deke laka heka ta Shala nza wəndə kanzate nza kawəndə kwelea ka 
dzeghe Shala, kala Aron. 

5Tsagha shɛ nza ta Kriste perə. Gheŋkɛ nde veyi zləvə te ghəa ŋkɛ laka nza 
kawəndə kwelea ka dzeghe Shala we. Ama va Shala kemave ŋkɛ, ma ke Shala le 
ghəa ŋkɛ shɛ: «Gha ya kawəzege ta ɗa. Se te ɓəshi nya ne, 'ya ya kayiteyɛ ŋa.» 

6Ɓiyitsa, ma ke gezete: «Kande dzeghe Shala nza na kaghala ghala kala nya se 
Mɛlkisɛdɛk.» 

7Ma kwa nza Yɛsə kwake te hɛɗi ne, kave nda səkwə ba'a kampi nda dzeve ŋkɛ 
le lewela ba'a nehwene sərəɓə sərəɓə ke Shala nya kenza kambelete ŋkɛ va 
mte. Tagha gɛ, nahe Shala kefate səkwə ta ŋkɛ va nya yɛte nda fete ŋkɛ. 

8Ya kwela nza ŋkɛ kaWəzege ta Shala ne, nahe ŋkɛ ketekeve yɛ fete laka pɛtɛa 
yaka nyi sahwe ŋkɛ. 

9Ma kwa kiɗimte yɛ nda fete ŋkɛ ke Shala ne, nahe ŋkɛ kezhɛrenyɛ kande ve 
nda mbele nya kaghala ghala ke pɛtɛa mbeli nyi kehawe ve. 

10Nahe Shala keveyi ŋkɛ kawəndə kwelea ka dzeghe Shala kala nya se 
Mɛlkisɛdɛk. 

Ya ghə va zamte yɛ 

11Ghena kwele kwele ya va ghen'yɛ kageze te ghəa ghena nya, ama dzawe ncɛ 
ŋayɛ zeweve ta ghena shɛhɛ, kwa nza ŋkɛ teke teke nda fa ghena yɛ we. 

12Nahe yɛ ketemə kwele kwele kezha zhɛre kaka teke nda wəshi ke mbeli. Ama 
mba yɛ kaɗe kateke ŋayɛ ka ghate ta wəshi nyi mbe ghena ta Shala mbeli. 
Ndagwara gare zeme ɗafa kembeɗa yɛ, ama ŋ'wa yaɗe yɛ kasa kala yɛ velɛnjɛ. 

13Nahe wəndə nya kenza mba kasa ŋ'wa kenza kawəzege, keɗepe mene zəzə 
ŋkɛ te wəsə nya tiɗiɗi we. 

14Ama wəsə kezeme nya ntɛaŋentɛa ne, mbeli nyi kentsə ntsə nyi keseneve 
nehe wəsə ganyɛ le wəsə nya ndiremi, ka zeme. 

Ka Ɛbrə 6 

1Ma kala nya ŋkɛ ne, mba gheɓəmə kedambeghə ɓəmə yitea wəshi nyi ɓɛhwɛ 
ɓɛhwɛ te ghəa Kriste, ama ntsə ɓəmə geva yitea teke wəshi jama jama. Mba 
gheɓəmə kezhɛne geva kadzete shihəa ghena shɛ, geze ta ŋkɛ, sərə slene nyi 
kekele ŋkwa kalə sha ba'a ve ghə te Shala, 

2ghena ta batɛme, ve dzeve kənəa mbeli, ghena ta same kwa kwele le mpi ba'a 
ghena ta meha ghwə nya kaghala ghala. 

3Jive ɓəmə mbe kema! Gheŋkɛ ya kawəsə nya temene gheɓəmə kendeke ɓəmə 
hweŋkwa Shala. 

4Ma kaŋa mbeli nyi kegha kase mbe waŋe, nyi kendɛamakɛ wəsə nya kesawa 
pelɛ ghweme, nyi kekemave Sefəa Shala, 

5nyi kendɛamakɛ ghena ta Shala nya ganyɛ ba'a berete nyi mbe və nya ketese, 

6nda betenji hɛ mbe nza ta nci nya vəashi ne, dzawe ŋkɛ nda nza mbeli kazhɛne 
kazhɛrete nza ta nci fate fate. Kwa nza ŋkɛ ma kaŋa ghəa nci ne, baŋe yazhɛne 
kabaŋe Wəzege ta Shala te sheghwə kwa zleŋkwa ba'a ŋele yaŋele ŋkɛ hɛ kwa 
kema ta mbeli pɛtɛ. 

7Ma vəa ŋkwa sa va nya keme geva kevə kevə hɛɗi ba'a nya mene nda wəshi 
ŋkɛ ke mbeli nyi kewəza ŋkɛ ne, wəpi ta Shala yakemave ŋkɛ. 

8Ma nda yɛ tigə kwara ba'a yɛ ndəŋwə yapeseke wəvea shɛ ne, wəve ganyɛ ŋkɛ 
we, kebezla bezla tenza wəvea shɛ sha Shala, ghwə nde tetere ŋkɛ. 

9Ya ghen'yɛ nza kageze ghena kala nya gɛ ka kesaka ma, nahe n'yɛ keɗepe fate 
fate kwa hweŋkwa nya ganyɛ yɛ, kwa hweŋkwa nya kebeghe ŋkwa kalə sha 
mbele. 

10Kwa nza ŋkɛ keɗema Shala kenza tiɗiɗi we, katezaghə slene ta ŋayɛ, ya ɗe nya 
ncɛte yɛ kwa kema ta ŋkɛ laka slene nyi menete yɛ ba'a nyi mba yɛ kamene nda 
ke kweci ka Kriste ŋkɛ we. 

11Ma wəsə nya ɗe ghen'yɛ kamene yɛ ne, kezha nza yayata wəndəa ŋayɛ le 
hwepe ghə nya kwetɛŋe hwa'a te keɗaŋe ta və, yitea mene geva wəsə nya vate 
ghə yɛ te fate fate. 

12Nzama yɛ kaka meɗəa kɛfi ma, ama nza kala mbeli nyi nza yɛ va hɛ ba'a nyi 
kezereghe ghena, nyi keŋ'we wəsə nya meɗeyi nda Shala. 

Meɗe mɛa Shala nya fate fate 

13Ma kwa menete nda meɗe mɛ Shala ke Abraham ne, pa ŋkɛ zemete fela le 
ghəa ŋkɛ yite, kwa nza ŋkɛ kaɗema kwete wəndə shɛ kwele ma ke gheŋkɛ kezha 
zeme fela ŋkɛ le. 

14Ma ke: «Kaganda ne, katewəpi ŋa 'ya, kwele kwele teve ŋa hwelefefi 'ya.» 

15Ntake Abraham kaneghe wəsə nya meɗeyi nda Shala le zereghe geva, pa 
kemave wəsə nya meɗeyi nda Shala. 

16Ma kenza mbeli kazeme fela ne, le wəndə nya wəba ma ke hɛ zeme hɛ, fela ya 
kawəsə nya keve ghena kakaganda, tsagha gɛ, kwete ghena shɛ mba mbeli 
kagezete we. 

17Tsagha ne, nahe Shala keɗete kazhɛne kancɛ nda dazhɛ dazhɛ ke mbeli nyi 
kehi kakemave wəshi nyi meɗeyi ŋkɛ kaɗema wəsə nya tarete ŋkɛ kazhɛremte 
geva. Vatse zemete fela ŋkɛ yitea meɗe mɛ. 

18Wəshi ya shɛ bake kaɗema kazhɛremte geva, nyi ɗema Shala kasla tseŋwə 
hwe. Ma tsagha gɛ, nahe gheɓəmə nyi kesləyi ŋkwa kewəfərə mbe kekemave 
berete kekese ve ghə nya kemeɗeyi ɓəmə geva. 

19Kaŋa mpia ɓəmə ne, nahe ve ghəa shɛ kenza kala lɛ keghereŋe kwambelə. 
Nahe lɛa shɛ kenza fate fate ba'a bereteke. Kajive nde mbe mayafe nya mbe ghɛa 
Shala pelɛ ghweme. 

20Mbagha dzemenyɛ Yɛsə mpelɛa ma ke gheɓəmə kezha gheɓəmə, kwa nza ŋkɛ 
nahe ŋkɛ kezhɛrenyɛ kawəndə kwelea ka dzeghe Shala kaghala ghala kala nya 
se Mɛlkisɛdɛk. 

Ka Ɛbrə 7 

Mɛlkisɛdɛk nya kameghe ba'a kande dzeghe Shala 

1Nahe Mɛlkisɛdɛk kenza kameghe nya mbe Salɛm ba'a kande dzeghe nda melɛ 
ke Shala tehwə ghweme. Ma kwa sheke Abraham kwamte mpa nya hərəte 
kweci ka meghea kɛfi kwele kwele ŋkɛ ne, nahe Mɛlkisɛdɛk kelə kabegeme le 
kwa hweŋkwa ba'a kewəpikɛ Abraham. 

2Pa Abraham ndeke nda kwa meŋe ta bela ta wəshi nyi fəke ŋkɛ mbe mpa ke 
Mɛlkisɛdɛk. Ma slə nya kwa sləa Mɛlkisɛdɛk ne, meghea nza tiɗiɗi. Zhɛne ne, 
kameghe nya mbe Salɛm, geze ta ŋkɛ, meghea kwelɛŋe, se ŋkɛ. 

3Ma Mɛlkisɛdɛk ne, keɗepe yitenyɛ, meghekɛ keɗema ka shihɛnyɛ mbeli we. 
Kegezete ya ta ŋkɛ ba'a mte ta ŋkɛ mbeli te kwete ŋkwa we. Kala Wəzege ta 
Shala nza ta ŋkɛ, kande dzeghe Shala nya kaghala ghala nza ŋkɛ. 

4Neweve mə tsema tsema nza ŋkɛ kawəndə nya nza zləvə te. Pa Abraham, shia 
mbeli ndeke nda kwa meŋe ta bela ta wəshi nyi fəke ŋkɛ hwa mpa. 

5Va hwelefefia Lɛvi nyi kaka dzeghe Shala kala nya kegezete wəsə mahalegə nza 
hweŋkwa kekele kwa meŋe ta wəsə mbe wəshi va ka Israyɛl, geze ta ŋkɛ, ka 
menəhɛ nci, nyi kahwelefefia Abraham perə. 

6Kenza Mɛlkisɛdɛk kahwelefe ta Lɛvi we, ama nahe ŋkɛ kekelete kwa meŋe ta 
bela ta wəshi nyi kemave Abraham. Ɓiyitsa ne, nahe ŋkɛ kewəpikɛ wəndə nya 
kekemave yɛ meɗe mɛa Shala. 

7Kaɗema ghəpə yite ne, wəndə nya kwele ma nde wəpi wəndə nya ɓɛhwɛ ma. 

8Ma hwelefefia Lɛvi nyi kekele kwa meŋe ta bela ta wəshi ne, mbeli nyi kempə 
hɛ. Ama Mɛlkisɛdɛk le ŋa ŋkɛ ne, wəndə nya kenza teghweme kaghala ghala 
ŋkɛ kala nya gezete Ghena ta Shala. 

9Kakwa keɗaŋe ne, wa nya ghena nya nza mbeli kageze nya: ma kwa kelemte 
kwa meŋe ta bela ta wəshi Abraham ne, nahe Lɛvi nya nza ka hwelefefia ŋkɛ 
kaka kele kwa meŋe ta bela ta wəshi, kelemte ŋa ŋkɛ perə. 

10Kwa nza ŋkɛ kenaka Lɛvi kayake geva kaba we, mba ŋkɛ mbe geva ta shia ŋkɛ 
Abraham, nda se Mɛlkisɛdɛk kabegeme le Abraham. 

11Ma melɛ nya dzeghe ka Lɛvi ne, kala nya ndeke nda hweŋkwa wəsə 
mahalegəa Israyɛl ke hɛ mene hɛ. Ma ya slene ganyɛ yamenete ka dzeghe Shala 
nyi kaka Lɛvi ne, nza katsakɛ ŋkwa se ta kwete nde dzeghe Shala, kala nya se 
Mɛlkisɛdɛk, ya kala nya se Aron we. 

12Ma kwa nza nde nahe slene ta nde dzeghe Shala kezhɛrete geva ne, nahe ŋkɛ 
kehite geva kezha zhɛre geva wəsə mahalegə perə. 

13Ma Nde sleke ɓəmə nya gezete geva ghena shɛhɛ te ghəa ŋkɛ ne, tekeleke ŋa 
ŋkɛ hwelefe. Wəndə shɛ kegha kase kande mene slene te reghwetɛ mbe 
hwelefea shɛ we. 

14Nahe mbeli keɗepe fate fate mbe hwelefe ta Zhəwda yake geva Nde sleke 
ɓəmə, hwelefe nya ɗema Moyize kegezete ghena te vəa ŋkwa nya gezete ghena 
ŋkɛ te ka dzeghe Shala. 

Kwete nde dzeghe Shala kala Mɛlkisɛdɛk 

15Wa nya kwete ghena nya kencɛte nza ta ŋkɛ dazhɛ dazhɛ ɓiyitsa nya: Nahe 
kwete nde dzeghe Shala kencake geva kenza yipə yipə le Mɛlkisɛdɛk. 

16Kezhɛrenyɛ ŋkɛ kande dzeghe Shala laka wəshi nyi kegezete geva te hwelefe 
ta wəndə ŋelɛ we, ama laka berete ta mpi nya keɗema kakiɗi. 

17Kwa nza ŋkɛ ma ke Ghena ta Shala gezete: «Katenza na kande dzeghe Shala 
kaghala ghala kala nya se Mɛlkisɛdɛk.» 

18Nahe ghena nya kegezete geva vəashi kezamte geva, va nya dewə berete ve 
ba'a nya ɗema ŋkɛ kaketekɛ ŋkwa. 

19Shaŋe wəsə mahalegəa Moyize kamene wəsə ganyɛ. Ama nahe gwəfə ghə nya 
ganyɛ kendeke ɓəmə geva. Ma laka gheŋkɛ ne, kahende nda geva gheɓəmə ke 
Shala. 

20Zhɛne ne, nahe Shala kegezete ghena gheci gheci. Nahe kweci mbeli 
kezhɛrenji kaka dzeghe Shala kaɗema laka ghena shɛ. 

21Ama kaŋa Yɛsə ne, nahe Shala kegezete ghena gheci gheci, kwa nza ŋkɛ ma ke 
gezete: «Ma ke Nde sleke ŋkwa gezete gheci gheci, katembeɗe mɛ ŋkɛ we: ‹Nahe 
na kenza kande dzeghe Shala nya kaghala ghala.›» 

22Kwa sebe ne, nahe Yɛsə kenza kande ve ɓəmə mene jikə geva ganyɛ perə. 

23Wəsə nya kenehemte hɛ zhɛkwa ya shɛ: Nahe kweci ka dzeghe Shala kese 
kwele kwele, va nya fɛa hɛ mte ke nza kaka dzeghe Shala kaghala ghala. 

24Ama Yɛsə le ŋa ŋkɛ ne, kaghala ghala nza ŋkɛ teghweme, kaghala ghala nza 
ŋkɛ kande dzeghe Shala. 

25Vatse nza ŋkɛ wərə kambelete mbeli nyi kehende nda geva ke Shala laka 
gheŋkɛ fəyitekeghə, kwa nza ŋkɛ teghweme ŋkɛ kaghala ghala kezha səkwə 
Shala kezha hɛ. 

26Yɛsə ya kawəndə kwelea ka dzeghe Shala nya kehi kezha gheɓəmə. Nahe ŋkɛ 
kenza kawəndə nya keveyi geva tekeleke, nya ɗema beze te, nya ɗema jaɗafa 
ve. Nahe ŋkɛ kenehemte geva le ka jaɗafa ba'a kekeleghe geva zlake ke ŋkwa 
nya pelɛ ghweme. 

27Kenza Yɛsə kala kweci mbelia jama ta ka dzeghe Shala we, kadzeghe melɛ ŋkɛ 
keveci keveci kezha jaɗafa ta ŋkɛ kaba, kwa sebe ta ŋkɛ, kezha ŋa mbeli we. 
Kwetɛŋe zhigə dzeghekɛ melɛ ŋkɛ kezha mbeli pɛtɛ, kwa nza ŋkɛ le ghəa ŋkɛ 
dzeghekɛ melɛa shɛ ŋkɛ. 

28Mbeli nyi kaka dewə berete yakele wəsə mahalegə kezha ve hɛ kambelia jama 
ta ka dzeghe Shala. Ama fela nya zemete Shala kwetere wəmbəa wəsə mahalegə 
ne, Wəzege ta Shala nya kezhɛrete geva megela kaghala ghala yave ŋkɛ 
kawəndə kwelea ka dzeghe Shala. 

Ka Ɛbrə 8 

Yɛsə ya kawəndə kwelea ka dzeghe Shala kaŋa ɓəmə 

1Wa nya ghena nya wəba nya mbe ghena nya geze n'yɛ nya: wəndə kwelea ka 
dzeghe Shala nya kala nya ya va gheɓəmə. Nahe ŋkɛ kentishɛnyɛ laka bela kwa 
zeme ta pasla ta Shala nya berete fate fate pelɛ ghweme. 

2Slene ta ŋkɛ yamene ŋkɛ mbe ŋkwa nya keveyi geva tekeleke, geze ta ŋkwa, 
mbe cɛ lekwesa nya kaganda nya kemɓete geva laka Mahwətə, kaɗema laka 
wəndə ŋelɛ. 

3Nahe yayata wəndə kwelea ka dzeghe Shala keveyi geva kezha fə nda wəshi ke 
Shala ba'a kezha dzeghe nda melɛ. Nahe ŋkɛ kehi kave nda wəsə ŋa ɓəmə ke 
Shala perə. 

4Ma ya kawəndə nya kwake te hɛɗi Kriste ne, nza katenza ŋkɛ kande dzeghe 
Shala we. Kwa nza ŋkɛ ne, kweci mbeli nyi kedzeghe Shala ba'a nyi kefə nda 
wəshi kala nya gezete wəsə mahalegəa ka Zhəwif ya shɛ. 

5Ma slene nyi mene ka dzeghe Shala shɛhɛ teke ne, deke pa ba'a shenaŋkwe ta 
wəshi nyi pelɛ ghweme hɛ. Ma kwa ɗe Moyize kamɓe cɛ lekwesa nya keveyi 
geva tekeleke ne, ma ke Shala shɛ: «Katenewe ghweme na te slenea shɛ kezha 
menete geva ŋkɛ kala nya ncɛte ŋa 'ya teke pelɛ ghweme nya.» 

6Ama tsetsenya ne, nahe slene nya nza zləvə za ma te kendeke nda geva ke Yɛsə, 
kwa nza ŋkɛ nahe ŋkɛ kenza kawəze makwa ta jikə geva nya ganyɛ, nya keveyi 
geva te meɗe mɛ ganji. 

7Ma ya nahe jikə geva kwa ghate kese kaɗema beze te ne, nza katemene geva 
jikə geva kwa bake we. 

8Ama ma ke Shala ŋelete mbelia ŋkɛ, kala nya gezete ŋkɛ te ŋkwa nya: «Ma 'ya, 
'ya Mahwətə: Katese veci nyi temene jikə geva mɛnɛfɛ 'ya le ka Israyɛl ba'a ka 
Zhəwda. 

9Katenza ŋkɛ kala jikə geva nya menete 'ya le ka shihɛ nci vəa ŋkwa nya keseve 
hɛ 'ya te dzeve kezha fə hɛ shave mbe Ɛzhipte we. Ma kwa sema hɛ dɛŋe dɛŋe 
te jikə geva shɛ ne, nahe 'ya kewəfəyite hɛ, ‘ya Nde sleke ŋkwa nde gezete. 

10Ma 'ya, 'ya Nde sleke ŋkwa mtsehete: Wa nya jikə geva nya temene 'ya le ka 
Israyɛl kwa sebe ta hɛa shɛhɛ nyi: Kateve nda ɗepe wəsə 'ya ke hɛ kezha ɗepe 
wəshi mahalegəa ɗa, katerafe geva hɛ kwa wənəa nci. Katenza 'ya kaShala ta 
nci ba'a ketenza hɛ kambelia ɗa. 

11Wəndə shɛ hwa hɛ kateteke nda wəsə ke wəndə nya te hɛɗia ŋkɛ, ya ke 
menənyɛ kezha ɗepe ɗa we. Kwa nza ŋkɛ pɛtɛ teɗepe ɗa mbeli se te mbeli nyi 
ɓɛhwɛ ɓɛhwɛ ma hwa'a te nyi jama jama ma. 

12Kwa nza ŋkɛ katekelemte fete ta nci 'ya te wənə, katezhɛne 'ya kazəzə jaɗafa 
ta nci we.» 

13Ma kwa geze ghena Shala te jikə geva mɛnɛfɛ ne, nahe Shala kezhɛrete kwa 
ghate kameha. Nahe wəsə nya kameha ba'a nya kehale hale kenza takwa takwa 
yitea za. 

Ka Ɛbrə 9 

Hawe va Shala te hɛɗi ba'a pelɛ ghweme 

1Wəshi nyi kegezete geva te ghəa hawe va Shala ba'a ghɛa Shala nya te hɛɗi ya 
mbe kwa ghate ta jikə geva. 

2Pa mbeli mɓete cɛ lekwesa nya keneheve geva bake mbe. Ma mbe kwa ghate 
ta bela nya heka mbeli kaŋkwa nya keveyi geva tekeleke ne, wəsə kentare yɛ 
paterela ba'a tabelea ɗafa nyi fəke nda mbeli ke Shala ya shɛ. 

3Ma kwetere wəmbəa kwa bake ta mayafe ne, kwete bela ta cɛ lekwesa nya 
heka mbeli kaŋkwa nya keveyi geva tekeleke tsape ya shɛ. 

4Ma mbe ŋkwa shɛ ne, reghwetɛ mze kwa tere tere ketere 'wərdə ya shɛ. 
Səndəkwəa jikə geva nya vɛsəaghe mze kwa tere tere mbeli kənə ya shɛ perə. 
Kwa səndəkwəa shɛ beteyi helape mze kwa tere tere nya nza ɗafa nya heka 
mbeli kamane kwa, geta ta Aron nya kebetete ghwə ba'a pelɛ nyi slapesla 
slapesla nyi rafete geva ghena ta jikə geva te hɛ. 

5Ma te səndəkwəa shɛ ne, pa ta ka shɛrəbɛŋe nyi kencɛ nza ta Shala tagha ya 
shɛ. Nahe bidzəa nci kedəpəmte wəsə keŋzle səndəkwə le shenaŋkwe ta nci. 
Ama kashɛ mbeli ɓelamte pɛtɛa ghena shɛ teke we. 

6Ma kwa mɓeyi geva cɛ lekwesa ne, keveci keveci dzembe kwa ghate ta bela ta 
cɛ lekwesa ka dzeghe Shala kezha mene slene ta nci. 

7Ama kwa bake ta bela ne, deke wəndə kwelea ka dzeghe Shala nde dzembe 
kwetɛŋe zhigə mbe va, le mimia wəsə keseɗa yitea dzeve kezha ve nda ke Shala 
kezha kelemte jaɗafa ta ŋkɛ ba'a jaɗafa nyi menete mbeli kaɗema le ɗe ta nci 
Shala te wənə. 

8Kancɛ nda Sefəa Shala ke mbeli tsagha kaɗema hweŋkwa ta ŋkwa nya keveyi 
geva tekeleke tsape keghwenemte geva, va nya nza kwa ghate ta cɛ lekwesa 
mba. 

9Nahe ŋkɛ kenza kawəsə kencɛ wəsə kaŋa və nya tsetsenya. Ma vəa ŋkwa shɛ 
ne, kafə wəshi mbeli kase ba'a kadzeghe melɛ mbeli, wəshi nyi keɗema 
kazhɛrete wənəa wəndə nya kemene wəshia shɛhɛ tiɗiɗi. 

10Nahe hɛ kenza kawəshi nyi gezete mbeli te ghəa wəshi kezeme, wəshi kesa 
ba'a mama ta ɓela gəsəkəa yaɓe ŋkwa wɛŋe. Nahe zləvə kenza te wəshia shɛhɛ 
hwa'a te və nya mbeɗete wəshi Shala. 

11Ama nahe Kriste kese kala wəndə kwelea ka dzeghe Shala kezha fə ɓəmə 
wəshi nyi tsetsenya. Nahe ŋkɛ kedzembe cɛ lekwesa nya nza zləvə te za ma ba'a 
nya ganyɛ ma. Ma ŋkwa shɛ ne, dzeve ta wəndə nde menete we, geze ta ŋkɛ, 
kenza ŋkɛ kaŋa ŋkwa nya te hɛɗi nya we. 

12Ma kwa dzembe ŋkwa nya keveyi geva tsape Kriste ne, kenza le mimia zhɛfa 
ba'a ŋa leve dzembe ŋkɛ we, ama le mimia ŋkɛ, kwetɛŋe zhigə se ŋkɛ mbe nda 
mbelete ɓəmə ŋkɛ kaghala ghala. 

13Ma mimia zhɛfa lɛmə, ŋa mcɛmcɛli ba'a pəsəɗəa mbəkwəa sla nya teremte 
mbeli le ghwə nya yisə mbeli kənəa mbeli nyi wale wale ne, kezha yaɓemte wale 
wale nya te geva ta nci hɛ. 

14Ma nda kala nya ŋkɛ ne, ashɛ za ma ŋa Yɛsə Kriste nza bereteke wəka! Kwa 
nza ŋkɛ ne, nahe ŋkɛ kendeke nda ghəa ŋkɛ ke Shala laka Sefəa Shala, kala wəsə 
keseɗa kedzeghe melɛ nya ɗema beze te. Tsagha gɛ, kateyaɓemte mehele ta 
ɓəmə nyi kebeze beze va wəshi nyi keketema ŋkwa ŋkɛ, kezha mene nda slene 
gheɓəmə ke Shala nya teghweme. 

15Vatse nza Kriste kawəze makwa ta jikə geva mɛnɛfɛ, yitea kemave wəshi nyi 
kaghala ghala nyi meɗeyi nda ŋkɛ ke mbelia ŋkɛ, mbeli nyi hekakɛ Shala. Kwa 
nza ŋkɛ nahe Kriste kemte kezha mbele mbeli va wəshi nyi ndiremi ndiremi nyi 
kemenete geva te vəa kwa ghate ta jikə geva. 

16Ma kenza meɗe mɛ shɛ ne, nda mbeli kancɛte mte ta wəndə nya kemenete 
meɗe mɛa shɛ. 

17Kwa nza ŋkɛ kamene slene mbeli le meɗe mɛ mba wəndəa shɛ teghweme we, 
nda wəndəa shɛ kemte nda mene slene mbeli le meɗe mɛa ŋkɛ. 

18Vatse ɗema kwa ghate ta jikə geva kemenete slene tewə mimi keshekeyi geva. 

19Kaba ne, nahe Moyize kezlapete ghena nya gezete nda Shala ke mbeli kala nya 
kerafete geva mbe wəsə mahalegəa Shala. Pa ŋkɛ kelete mimia levea lɛmə ba'a 
ŋa zhɛfa lɛmə, tsagha yɛmə, pa ŋkɛ yisəyi mimia shɛ te palepa ta wəsə mahalegə 
kaba ba'a kənəa mbeli pɛtɛ le dzeve ta wəfe ta izope ba'a shintia təmə nyi kefi 
fi le yirə kwa ghɛmɛ. 

20Ma ke: «Nya ya kamimia jikə geva nya gezete ŋayɛ Shala.» 

21Pa Moyize yisəate mimi te cɛ lekwesa ba'a te pɛtɛa wəshi kemene slene nyi 
mbe cɛa shɛ. 

22Kala nya gezete wəsə mahalegə ne, le mimi yaɓe geva wəba ta wəshi. Ma 
keɗema mimi kesheke ne, kakelemte geva yɛ jaɗafa te wənə we. 

Kayaɓe jaɗafa melɛa Kriste 

23Nahe yɛ pa ta pɛtɛa wəshi nyi pelɛ ghweme kehi kayaɓe geva kala nya. Ama 
nahe wəshi nyi pelɛ ghweme le ghəa nci keɗete melɛ nyi za ma. 

24Kwa nza ŋkɛ ne, kedzembe ghɛa Shala nya ŋate dzeve ta mbeli Kriste we, deke 
pa ta ŋkwa nya keveyi geva tekeleke kaganda ŋkɛ. Ama nahe ŋkɛ kedzeme 
ghweme nya nza ŋkɛ tsetsenya kwa kema ta Shala kezha gheɓəmə. 

25Keva keva dzembe ŋkwa nya keveyi geva tekeleke wəndə kwelea ka dzeghe 
Shala ta ka Zhəwif le mimia wəshi keseɗa. Ama kedzembe Kriste kezha dzeghe 
melɛ kwele kwele zhigə le ghəa ŋkɛ we. 

26Ma ya kaɗema ŋkɛ kala nya ne, nza kwele kwele zhigə tesahwe yaka ŋkɛ ghala 
pate geva hɛɗi. Ama tsetsenya nca ŋkɛ kezha wəshi pɛtɛ, va nya nza və kekiɗi 
ta hɛɗi takwa takwa, kezha zamte sebe te jaɗafa laka dzeghe melɛ le ghəa ŋkɛ. 

27Yayata wəndə kamte kwetɛŋe zhigə, ma kwetere wəmbəa ŋkɛ ne, meha ghwə 
ta Shala ya shɛ. 

28Tsagha shɛnyɛ ne, nahe Kriste kedzeghekɛ melɛ kwetɛŋe zhigə le ghəa ŋkɛ 
kezha kelemte jaɗafa ta mbeli kwele kwele. Katenca ŋkɛ kakwa bake zhigə, 
kaɗema kezha kelemte jaɗafa, ama kezha mbele mbeli nyi keneghe se ta ŋkɛ. 

Ka Ɛbrə 10 

1Kenza wəsə mahalegəa Moyize kapa ta wəshi nyi kenza shɛ kaganda we. Nahe 
nde kenza kashenaŋkwe ta wəshi nyi ketese. Ka'yɛwe nde kezha dzeghe melɛ 
nya kwetɛŋe mbeli keva keva, kaɗema kafɛa yite. Vatse ɗema nde kazhɛrete 
mbeli nyi kehende nda geva ke Shala tiɗiɗi. 

2Ma ya kaɗema ŋkɛ tsagha ne, nza nahe mbeli kefɛa yitea dzeghe melɛa shɛhɛ, 
va nya nza nahe mbeli nyi kemene slenea shɛ, nyi keyaɓemte geva kwetɛŋe 
zhigə kakwa fəyitekeghə kenza kaɗema zəzə ta jaɗafa mbe hɛ wəka? 

3Ama laka melɛa shɛhɛ ne, kazəzə nda geva jaɗafa ta nci ke hɛ keva keva. 

4Kwa nza ŋkɛ kakelemte yɛ jaɗafa mimia mcɛmcɛli ba'a ŋa zhɛfa lɛmə tɛape we. 

5Vatse gɛ, ma kwa sawa Kriste kadzete hɛɗi ne, ma ke sha Shala: «Keɗete yɛ 
melɛ, ya wəshi nyi fə ŋa mbeli na we, ama nahe na kepate geva. 

6Zeɗehwe ŋa melɛ nyi tere ŋa mbeli te reghwetɛ ba'a yɛ melɛ kekele jaɗafa seyi 
te wənə we. 

7Tagha gɛ, ma 'ya: Shala yawe, wa nya 'ya nya kase sha gha kezha mene ɗe ta 
ŋa, kala nya kerafete geva te ghəa ɗa mbe palepa kwa peɗe peɗe.» 

8Ma ke kaba: «Keɗete yɛ melɛ, ya wəshi nyi fə ŋa mbeli kase, ya yɛ melɛ kwa 
tere tere, ya yɛ melɛ kekele jaɗafa seyi te wənə na we.» Nda nahe melɛa shɛhɛ 
kedzeghekɛ geva kala nya gezete wəsə mahalegə. 

9Ma ke zhɛkwa: «Wa nya 'ya nya kese kezha mene ɗe ta ŋa.» Kaza sebe ŋkɛ te 
melɛ nyi vəashi kezha ve ŋa ŋkɛ te ŋkwa nci. 

10Kwa nza nde nahe Yɛsə Kriste kemenete wəsə nya ɗe Shala, kedzeghekɛ melɛ 
le ghəa ŋkɛ kwetɛŋe zhigə. Tagha gɛ, nahe jaɗafa ta ɓəmə keyaɓemte geva. 

11Keveci keveci slete yayata nde dzeghe Shala kezha mene slene ta ŋkɛ. Melɛ 
nya kwetɛŋe yadzeghe ŋkɛ, nya keɗema kakelemte yɛ jaɗafa tɛape. 

12Ama melɛ kwetɛŋe yadzeghekɛ Kriste kezha yaɓe jaɗafa. Ma kwa sebe ta ŋkɛ 
ne, pa Yɛsə ntishɛ laka dzeve kwa zeme ta Shala kaghala ghala. 

13Ma tsetsenya gɛ, neghe yaneghe ŋkɛ kezha fəyi ka ghema ta ŋkɛ Shala mbe 
hwəa seɗa ta ŋkɛ. 

14Kwa nza ŋkɛ, laka wəsə nya ndeke nda ŋkɛ ke Shala kwetɛŋe zhigə ne, nahe 
ŋkɛ kezhɛrete mbeli nyi yaɓemte geva jaɗafa ta nci kambeli ganji kaghala ghala. 

15Nahe Sefəa Shala kencɛte kaganda ghena shɛ. Kwa nza ŋkɛ ma ke gezete kaba: 

16«Ma ke Mahwətə: Wa nya jikə geva nya temene 'ya le hɛ kwa sebe ta hɛa shɛhɛ 
nya: Kateve wəsə mahalegəa ɗa 'ya kwa wənəa nci, katerafe hɛ 'ya mbe mehele 
ta nci.» 

17Ma ke zhɛkwa: «Katezhɛne 'ya kazəzə jaɗafa ta nci, ya wəshi nyi ndiremi 
ndiremi nyi menete hɛ we.» 

18Ma kwa nza ŋkɛ nahe yɛ jaɗafa kekelemte geva te wənə ne, kazhɛne mbeli 
kafə wəshi kase kezha yɛ jaɗafa we. 

Hende nda ɓəmə geva ke Shala 

19Kala nya gɛ ka kesaka ma, hweŋkwa ya va gheɓəmə kadzembe ŋkwa nya 
keveyi geva tekeleke tsape te zlaɓa ta mimia Yɛsə. 

20Nahe Yɛsə keperawete hweŋkwa mɛnɛfɛ ba'a nya te ghweme jive mbe mayafe 
ta ghɛa Shala, geze ta ŋkɛ, jive mbe geva ta ŋkɛ. 

21Nde dzeghe Shala nya wəba nya te ghəa ghɛa Shala ya va gheɓəmə. 

22Ma kala nya nde gɛ ne, hende nda ɓəmə geva ke Shala le wənə nya tiɗiɗi ba'a 
ve ghə nya kaganda, le wənə nya keyaɓe yaɓe va zəzə kwa ndiremi ba'a geva 
nya kepɛ pɛ le yɛmə nya wɛŋe. 

23Yate ɓəmə ve ghə nya zlape gheɓəmə, kwa nza ŋkɛ dɛŋe dɛŋe Shala te wəsə 
nya meɗeyi ŋkɛ. 

24Ya ɓəmə ghəa ɓəmə kezha mtsehe nda berete ke ghəa ɓəmə kaɗe ŋkwa ba'a 
kamene ganyɛ. 

25Mba gheɓəmə kewəfə yɛ tsene ta ɓəmə kala nya seneve mene kweci mbeli. 
Ama ntsə nda ɓəmə berete ke ghəa ɓəmə kwa nza ŋkɛ kanewe newe yɛ kahende 
geva vecia Nde sleke ŋkwa kase. 

26Ma kenza gheɓəmə kamene jaɗafa le ɗe ta ɓəmə kwa sebe ta nya ɗepete 
kaganda gheɓəmə ne, kwete melɛ shɛ kezha kelemte jaɗafa zhɛkwa we. 

27Deke neghe meha ghwə ta Shala le ghazlənə, geze ta ŋkɛ, ghwə nya dzawe nya 
ketetere ka ghema ta ŋkɛ nde tene va gheɓəmə. 

28Kapesle yayata wəndə nya keɗema kahawe va wəsə mahalegəa Moyize mbeli 
kakwa zhɛma heli, kenza nde nahe mbeli bake keɗema mahekene kendeke nda 
fete. 

29Tsema tenza ŋa wəndə nya keɓelama Wəzege ta Shala tsagha wa? Kwa nza 
ŋkɛ ne, nahe ŋkɛ kezhɛrete mimia jikə geva nya keyaɓemte ŋkɛ va jaɗafa ta ŋkɛ 
kawəsə kesehwe zeweve. Ŋele yaŋele Sefəa Shala nya kencɛ ɓəmə ganyɛa Shala 
ŋkɛ. 

30Kwa nza ŋkɛ nahe gheɓəmə keɗepe wəndə nya kegezete: «'Ya nde tewa dewa, 
'ya teŋki nda zhɛme ke yayata wəndə.» Ma ke gezete zhɛkwa: «Mahwətə nde 
temeha ghwə ta mbelia ŋkɛ.» 

31Wəsə dzawe ŋkɛ kateɗe kadzembe dzeve ta Shala teghweme. 

32Zəzəte mə nza ta ŋayɛ nya vəashi. Ma vəa ŋkwa shɛ, kwa sebe ta kemave 
waŋea Shala yɛ ne, nahe yɛ kesahwe yaka kwele kwele ba'a kempahwe mpa 
nya dzawe. 

33Te kwete və ne, kaŋele ŋayɛ mbeli ba'a kasa ŋayɛ yaka mbeli kwa kema ta 
mbeli, te kwete və ɓiyitsa, nahe yɛ kese kakemane mbeli nyi mene nda mbeli ke 
hɛ kala nya. 

34Nahe yɛ kesahwe yaka le mbeli nyi kwa daŋgayɛ. Ma kwa zləgwəhwe wəshia 
ŋayɛ mbeli ne, nahe gheyɛ kesərəakɛ nda ke hɛ le farefa ta wənə, kwa nza nde 
nahe yɛ keɗepe mcɛlə nya wəba ba'a nya ketemə ya va gheyɛ. 

35Mba yɛ kezamte ve ghə ta ŋayɛ, kwa nza ŋkɛ katekemave zhɛme nya wəba yɛ 
mbe. 

36Kaɗe zereghe ghena yɛ kezha mene wəsə nya ɗe Shala ba'a kezha kemave 
wəsə nya meɗeyi ŋkɛ. 

37Kwa nza ŋkɛ ma ke Ghena ta Shala: «Ma temə ɓɛhwɛ, kavə ɓɛhwɛ mbarave 
ne, katese wəndə nya ketese, katedera ŋkɛ we.» 

38Ma ke Shala: «Ma wəndə nya tiɗiɗi kwa kema ta ɗa ne, katenza ŋkɛ teghweme 
laka yɛ. Ama kezhɛrete geva ŋkɛ dzeyi te sebe ne, katezlama 'ya te we.» 

39Ma gheɓəmə ne, kenza gheɓəmə kambeli nyi kezhɛre geva dzeyi te sebe 
kezha za we, ama kambeli nyi keyɛ Shala ba'a nyi kwa hweŋkwa ta mbele. 

Ka Ɛbrə 11 

Yɛ ta ka shihɛ ɓəmə nyi kaka Israyɛl 

1Ma yɛ Shala ne, gheŋkɛ ya kakemave wəsə nya vate ghə wəndə, gheŋkɛ ya 
kaɗepe kaganda ta wəshi nyi ɗema mbeli kanakɛ. 

2Tewəmbəreke yɛ ta nci nda ɗehwe ka shihɛ ɓəmə nyi vəashi Shala. 

3Laka yɛ ne, kafave gheɓəmə nahe Shala kepate wəshi pɛtɛ laka ghena ta ŋkɛ. 
Ma pɛtɛa wəshi nyi newe mbeli tsagha gɛ ne, shave mbe wəshi nyi ɗema mbeli 
kanakɛ pake geva hɛ. 

4Laka yɛ ne, nahe Abɛl kedzeghekɛ nda melɛ nya za ma ke ŋa Kayin ke Shala. 
Laka yɛa shɛ ne, nahe Shala keveyi ŋkɛ kawəndə nya tiɗiɗi, kwa nza ŋkɛ nahe 
Shala le ghəa ŋkɛ keyɛhwe wəshi nyi fəke ŋkɛ. Laka yɛ ta ŋkɛ ne, mba Abɛl 
kageze ghena, ya gheŋkɛ nza kemte mte. 

5Laka yɛ ne, nahe Ɛnok kekeleghe geva kadzeme sha Shala kaɗema ŋkɛ keɗepe 
mte. Wəndə kesləyi ŋkɛ, va nya keleghe ŋkɛ Shala kadzeme shɛ we. Kwa nza 
ŋkɛ ma nde tekeleghe geva Ɛnok kadzeme ne, nahe mbeli keneghate fete yite 
kawəndə nya zeɗehwe nda ke Shala. 

6Wəndə shɛ zeɗehwe nda ke Shala keɗema yɛ ve we. Kwa nza ŋkɛ ma wəndə 
nya kehende nda geva ke Shala ne, nahe ŋkɛ kehi kayɛ ŋkɛ Shala ya shɛ ba'a 
kaŋki nda zhɛme ŋkɛ ke mbeli nyi kezele ŋkɛ. 

7Laka yɛ ne, nahe Nowɛ keveyite sleme yitea ghena ta Shala te ghəa wəsə nya 
ketemene geva, nya ɗema mbeli kenaka kanakɛ. Nahe ŋkɛ kefate nda ghena ke 
Shala fate fate ba'a kebaŋete kwambelə nya mbelenyɛ ŋkɛ mbe le mbelia ŋkɛ 
va yɛmə. Tsagha ne, nahe ŋkɛ kendeke nda fete ke mbeli pɛtɛ ba'a kekemave 
nza tiɗiɗi kwa kema ta Shala laka yɛ ta ŋkɛ. 

8Laka yɛ ne, nahe Abraham kehawete hawe ke Shala nya kehekakɛ ŋkɛ. Ntəŋə 
ŋkɛ kalə kadzete hɛɗi nya teve nda Shala kawəsə kezeme ghɛ. Cape ŋkɛ kaɗema 
keɗepe ŋkwa nya telə ŋkɛ te. 

9Laka yɛ ne, nahe ŋkɛ kenzahwe nza kala nde se se te hɛɗi nya meɗeyi nda 
Shala. Nahe ŋkɛ kenzahwe nza mbe cɛ lekwesa, tsagha Izak ba'a Zhakob. Nahe 
hɛ kekemave meɗe mɛ nya kwetɛŋe le Abraham perə. 

10Kwa nza ŋkɛ meleme nya nza shihəa ŋkɛ berete, nya nza Shala kande 
dzeghete ba'a kande ŋate, yaneghe Abraham. 

11Laka yɛ ne, nahe Sara kekemave ya wəzege, ya ghenta nza kehale hale. Nahe 
nde keveyi ghə kateyipə meɗe mɛa ŋkɛ Shala kadzawa. 

12Vatse gɛ, ya Abraham nza kala wəndə nya ketemte ne, nahe ŋkɛ kekemave 
hwelefefi kwele kwele kala saseregwa nyi te ghweme, kala ndaleghe nya ɗema 
mbeli kaɓelate kwa hələ. 

13Mbe yɛ Shala mpənji pɛtɛa mbelia shɛhɛ. Ama kekemave wəshi nyi meɗeyi 
nda Shala ke hɛ hɛ we, ama nahe hɛ kenakɛ hɛ ba'a kenjiŋwakɛ hɛ cakeɗake. 
Nahe hɛ keɗepete fate fate kaka se se hɛ ba'a kaka dzeghwa hɛ te hɛɗi. 

14Kwa nza ŋkɛ ma mbeli nyi kegeze ghena kala nya ne, ncɛ yancɛ hɛ dazhɛ dazhɛ 
kwete hɛɗi yazele hɛ kaŋa nci. 

15Ma ya nahe hɛ kese kazəzə hɛɗi nya se hɛ te ne, nza nahe hɛ kekemave və kalə 
kadzete. 

16Kaganda ne, hɛɗi nya ganyɛ yamawe hɛ, geze ta ŋkɛ, ŋkwa nya pelɛ ghweme. 
Vatse ɗema hawe kazhɛ nda ke Shala keheka ŋkɛ mbeli kaShala ta nci, kwa nza 
ŋkɛ nahe ŋkɛ kehite nda meleme ke hɛ. 

17Laka yɛ ne, nahe Abraham kedzeghekɛ melɛ le Izak, kwa nza Shala kadzeghe 
yɛ ta ŋkɛ. Nahe ŋkɛ kenza ɗeke ɗeke kadzeghe melɛ le wəzege kwetɛa ŋkɛ, 
ndagwara nahe ŋkɛ kekemave meɗe mɛa Shala. 

18Ma ke Shala shɛ: «Laka Izak tekemave hwelefefi nyi meɗeyi ŋa 'ya na.» 

19Nahe Abraham keɗepe berete ya va Shala kezha kelakame Izak kwa kwele le 
mpi. Vatse zhɛnave nda wəzege ta ŋkɛ Shala, kala wəsə nya same ŋkɛ kwa 
kwele. 

20Laka yɛ ne, nahe Izak kewəpikɛ yɛ Zhakob le Ɛzawə kezha nza nya te kwete 
hɛ. 

21Laka yɛ ne, nahe Zhakob kewəpikɛ yayata wəndəa ŋwalea Zhozɛf, mpelɛa ma 
ke mte ta ŋkɛ. Ma kwa dɛŋate geva ŋkɛ te geta ta ŋkɛ ne, pa ŋkɛ ndeke nda hawe 
ke Shala. 

22Laka yɛ ne, nahe Zhozɛf kegezete shave ta ka Zhəwif mbe Ɛzhipte, kwa nza 
ŋkɛ takwa takwa kamte. Nahe ŋkɛ kegezete wəsə nya temene mbeli le 'yɛ'yɛa 
ŋkɛ. 

23Laka yɛ ne, nahe mbeli nyi keyake Moyize kentikəakɛ ŋkɛ katere mahekene 
kwa sebe ta ya ta ŋkɛ. Ma kwa nakɛ hɛ kawəzege ganyɛ ŋkɛ ne, kese hɛ 
kaghazlənə va fa nda ma ghena ke meghe we. 

24Laka yɛ ne, nahe Moyize, kwa kelenyɛ ŋkɛ, keɗema heka ŋkɛ mbeli kawəzege 
ta wəzha ta Farawon. 

25Yaka yaɗehwe ŋkɛ le mbelia Shala ke zlama kavə ɓɛhwɛ mbe jaɗafa. 

26Shifə kala Kriste yaɓela ŋkɛ kamcɛlə nya kwele ma ke mcɛlə nyi mbe Ɛzhipte, 
kwa nza ŋkɛ, nahe ŋkɛ keveyi zəzə ta ŋkɛ te zhɛme nya te kwete veci. 

27Laka yɛ ne, nahe Moyize keshavenyɛ mbe Ɛzhipte, kaɗema kaghazlənə va 
hwepe wənəa meghe. Nahe ŋkɛ keghereŋe le berete kala wəsə nya newe Shala 
nya ɗema mbeli kanakɛ ŋkɛ. 

28Laka yɛ ne, nahe Moyize kemenete gəsəkəa Pake ba'a kegezete kezha sehwe 
mimi mbeli dzeme vare yɛ gelembe ta yɛ ghɛ, yitea ɗema Nde mpə ŋkwa 
kampəmte ka tezhɛa kɛfi ta ka Israyɛl. 

29Laka yɛ ne, nahe ka Israyɛl kejivenji te ndərə kwa Ghɛmɛ le seɗa kala wəsə 
nya te hɛɗi kwa ghwele ghwele. Ama vəa ŋkwa nya dzeghakɛ ka Ɛzhipte 
kamene kala hɛ ne, nahe yɛmə kezamte hɛ. 

30Laka yɛ ne, nahe zli nya yitea Zhɛriko keŋzlamte geva, kwa sebe ta nya 
ntəsləte ka Israyɛl kahɛ mberefaŋe. 

31Laka yɛ ne, nahe Rahab nya kamale mefətekwə, keɗema kemte le ka Zhɛriko 
nyi kefa nda ma ghena ke Shala, va nya kemaneve mbeli nyi kenewe nza ta hɛɗi 
nde megela. 

32Tsema 'ya sha geze ɓiyitsa tse wa? Dewə ɗa və kezha geze ghena te Zhɛdɛyon, 
Barak, Samson, Zhɛftɛ, David, Saməyɛl ba'a kweci ka mɛ ŋkwa ta Shala. 

33Te zlaɓa ta yɛ nda se hɛ kazehwe kweci hɛɗi, kamenete wəsə nya tiɗiɗi ba'a 
kakemave wəsə nya meɗeyi Shala. Nahe hɛ keŋzlemte mɛa yɛ nivɛrə, 

34kepeslekɛ ghwə nyi jama jama, kembele va mpə va yɛ kafayɛ. Kaka dewə ŋeli 
se hɛ, ama pa hɛ zhɛrenji kaka berete. Ma mbe mpa ne, nahe hɛ keŋkamte ka 
sewajɛa kweci mbeli. 

35Laka yɛ ne, nahe mi kenakɛ mbelia nci nyi kempə kasame kwa kwele. Ma 
kweci mbeli nyi mpəmte hɛ mbeli le yaka ne, kese hɛ kaɗe kambele hɛ mbeli, 
yitea kemave same kwa kwele nya ganyɛ ma hɛ we. 

36Nahe kweci kezereghehwe yɛ ŋele ba'a ghweɗa, nahe mbeli kehwehwepeyi 
kweci kwa yɛ zewe lɛ ba'a kenegheyi hɛ kwa daŋgayɛ. 

37Le pelɛ mpəmte kweci mbeli, le hwa kesla sheghwə slamte kweci mbeli bake 
mbe keɗema le kafayɛ mpəmte hɛ mbeli. Keŋkwa keŋkwa se kweci kadzeghwa 
le hweta ta təmə keɗema ŋa kwe kənəa geva. Kaka titikwə se hɛ, kaghweze mɛ 
mbeli hwa hɛ ba'a kasa nda yaka mbeli ke hɛ. 

38Kehite geva ŋkwa nya te hɛɗi sha mbelia shɛhɛ. Kandendeŋe hɛ dzeyi te yɛ 
ɓerama, dzeyi hwa yɛ ghweme, dzeyi mbe yɛ gezlɛŋə ba'a dzeyi kwa yɛ ki. 

39Pɛtɛa mbelia shɛhɛ ne, nahe Shala keneghate fete yitea hɛ, tewəmbəreke yɛ 
ta nci, ama kekemave wəsə nya meɗeyi Shala hɛ we. 

40Nahe Shala keveyi wəsə nya ganyɛ ma kaŋa ɓəmə, vatse ɗema ŋkɛ kazhɛre hɛ 
tiɗiɗi kaɗema gheɓəmə hwe. 

Ka Ɛbrə 12 

Shala Yiteyɛa ɓəmə 

1Ma gheɓəmə le ŋa ɓəmə ne, nahe gheɓəmə kenza dzasle kwa ka negha fete 
kwele kwele. Neghamte ɓəmə wəshi nyi ke'yɛ ɓəmə mbe dzeghwa ta ɓəmə ba'a 
jaɗafa nyi kendeɓe geva te gheɓəmə dekwede, hwɛ ɓəmə hwɛ ta ɓəmə hwa'a 
te ŋkwa nya tereke hwɛ nya keveyi geva kwa kema ta ɓəmə. 

2Ve ɓəmə ntsə te Yɛsə shanda. Laka gheŋkɛ se yɛ ta ɓəmə se te gha ta ŋkɛ hwa'a 
te keɗaŋe ta ŋkɛ. Nahe ŋkɛ keyɛte mte te sheghwə kwa slekwa, kese ŋkɛ kaɓela 
hawe nya te mte nya kala nyagha we, kwa nza ŋkɛ kanewe newe zlama nya veyi 
nda geva ŋkɛ. Ama tsetsenya ne, nahe ŋkɛ kentishɛnyɛ laka bela kwa zeme ta 
pasla ta Shala. 

3Zəzə mə te ghəa wəndə nya kezereghehwe ghena yitea ka jaɗafa, yagha yɛ 
kamteyi geva ba'a kakelemte zəzə. 

4Kwa nza ŋkɛ mbe mpa nya mpa yɛ le jaɗafa ne, mba mpa ta ŋayɛ shɛ, kenaka 
yɛ kampate mpa hwa'a te mte kaba we. 

5Nahe ghəa ŋayɛ keza yitea ghena kemtsehe berete nya gezete ŋayɛ Shala kwa 
gezete ŋayɛ ŋkɛ kala ŋwalea ŋkɛ na? Ma ke: «Wəzege ta ɗa, ghazlənəma na va 
'yɛ nya 'yɛ ŋa Nde sleke ŋkwa ma, mba wənəa ŋa kebeze kenza ŋkɛ kaŋele ŋa. 

6Kwa nza ŋkɛ ne, ka'yɛ wəndə nya ɗe Nde sleke ŋkwa ŋkɛ, kaɗa wəndə nya 
ɗepe ŋkɛ kawəzege ta ŋkɛ ŋkɛ.» 

7Zereghe mə yaka nya sa ŋayɛ Shala. Kwa nza ŋkɛ kala ŋwalea ŋkɛ 'yɛ ŋayɛ 
Shala. Le wəzege shɛ nya ɗema yitenyɛ ka'yɛ ŋkɛ na? 

8Ma keɗema yɛ ke'yɛ kala ŋwalea ŋkɛ pɛtɛ ne, ŋwale ganji yɛ tsagha we, ama 
ŋwale nyi ɗema yita te hɛ yɛ. 

9Zəzəte ɓəmə nza ta ɓəmə le ka yitehɛ ɓəmə nyi kwake te hɛɗi, ma ka'yɛ ɓəmə 
hɛ ne, mbe fa nda ghena mə ke hɛ, kahawe mə va hɛ perə. Nahe ŋkɛ kehite geva 
kezha hawe mə va Yiteyɛ ɓəmə nya pelɛ ghweme za ma ke nyagha kezha 
kemave mpi. 

10Ma ka yitehɛ ɓəmə nyi kwake te hɛɗi ne, kezha hɛ ɓɛhwɛ 'yɛ ɓəmə hɛ, kala 
wəsə nya nakɛ hɛ tiɗiɗi sha hɛ. Ama nda 'yɛ ɓəmə Shala ne, yitea nza mə 
ganyɛke, kezha kemave ŋa ɓəmə zhɛme mə, yitea kemave ŋa ɓəmə bela mbe 
nza ta ŋkɛ tekeleke. 

11Ma vəa ŋkwa ke'yɛ ŋkwa ne, kaheɗe kema mə ve kaɗema kazlama. Ama te 
kwete və, ma mbeli nyi 'yɛte ŋkɛ ne, katekemave meŋgwa ta nci hɛ se te yaka 
nya sahwe hɛ, kwelɛŋe nya jikə le mpi nya tiɗiɗi ya va hɛ. 

Nza dɛŋe dɛŋe te heka ta Kriste 

12Sletete mə dzeve ta ŋayɛ nyi keleɓenji, mtsehe nda mə berete ke ghəa shenea 
ŋayɛ nyi kegwegwereɓe. 

13Dzeghwa mə kwa yɛ hweŋkwa nyi tiɗiɗia tiɗiɗia, yitea ɗema seɗa ta nde 
gwadare kagwereɓe geva, ama kezha mbe seɗa shɛ. 

14Zele mə kanza kwelɛŋe le pɛtɛa mbeli ba'a kanza kala nya ɗe Shala, kwa nza 
ŋkɛ ma keɗema ŋkɛ tsagha ne, wəndə shɛ katenakɛ Nde sleke ŋkwa we. 

15Ya mə ghəa ŋayɛ yitea ɗema kwete wəndə kazhɛre nda wəmbə ke zlaɓa ta 
Shala. Yagha kwete wəndə tezhɛre kala zlarave, nya kepese ba'a nya kebeze 
mbeli kwele kwele le 'yaghwa ta ŋkɛ. 

16Ya mə ghəa ŋayɛ va vale tahe keɗema va ka hawema va Shala kala nya pamte 
kwelea ŋkɛ Ɛzawə te wəsə kezeme kwetɛŋe zhigə. 

17Nahe yɛ keɗepe, ma kwa ɗe ŋkɛ, kakemave wəpi va yitenyɛ ne, shaŋe ŋkɛ va 
kemave. Kekemave hweŋkwa keɓe ghena shɛ ŋkɛ, ya kwela se ŋkɛ kazele le 
nehwene kwa ntsə we. 

18Ma gheyɛ ne, kese yɛ kahende nda geva ke wəsə nya nza mbeli kakwaɗakɛ 
we: ya ke ghweme ta Sinay nya nza ghwə ta ŋkɛ ghyanake we, ya ke zhikwətə, 
ya ke ŋkwesle we, ya ke sefə nya wəba we. 

19Kefate vɛ ta veke ba'a gaka ta ghena yɛ we. Nahe ka Israyɛl nyi kefate yɛ gaka 
shɛhɛ keɗema yɛ fa kwete ghena zhɛkwa. 

20Kwa nza ŋkɛ shaŋe hɛ kasəwə ghena nya: «Yayata wəsə nya le mpi nya 
kekwaɗakɛ ghwemea shɛ, ya wəsə keseɗa ŋkɛ ne, katepesle ŋkɛ mbeli le pelɛ.» 

21Kwele kwele ve nda ghazlənə wəsə nya kemenete geva shɛ ke mbeli, pa le 
Moyize kegezete: «Kabare bare 'ya va ghazlənə nya kezhɛ ɗa.» 

22Ama gheyɛ ne, nahe yɛ kehendave nda geva ke ghweme ta Siyon ba'a ke 
meleme ta Shala nya teghweme, Zhɛrəzalɛm nya pelɛ ghweme nya nza ka 
ghwene ta Shala tipə tipə mbe gəsəkə. 

23Ma gheyɛ ne, nahe yɛ kese kahende nda geva ke ka ghate ta mbeli nyi yake 
Shala, nyi rafete geva sləa nci pelɛ ghweme. Nahe yɛ kese sha Shala, nde meha 
ghwə te mbeli pɛtɛ. Nahe yɛ kehendave nda geva ke mbeli nyi tiɗiɗi nyi 
kezhɛrenji kambeli ganji. 

24Nahe yɛ kehendave nda geva ke Yɛsə, nya kawəze makwa ta jikə geva mɛnɛfɛ 
nya kwelɛ mbeli le Shala ba'a ke mimia ŋkɛ nya keshekeyi geva, nya kegeze 
ghena za ma ke ŋa Abɛl. 

25Ntsehwele mə, mba yɛ kaɗema fa nda ghena ke wəndə nya kegeze ŋayɛ 
ghena. Ma mbeli nyi keɗema kese kafa nda ghena ke mbeli nyi kegeze nda 
ghena ke hɛ kwake te hɛɗi ne, kembelenji hɛ va ɗa we. Tsagha shɛnyɛ teɗema 

mə kambele kezhɛrave nda wəmbə mə ke wəndə nya kegeze ɓəmə ghena sawa 
pelɛ ghweme. 

26Ma vəashi ne, nahe ŋwələ Shala kegaŋkəɗəte hɛɗi, ama tsetsenya ne, nahe 
ŋkɛ kemeɗeyi ɓəmə ghena nya: «Deke hɛɗi yategaŋkəɗə 'ya kwetɛŋe zhigə we, 
ama pa le ghweme perə.» 

27Ma «kwetɛŋe zhigə» ne, ncɛ yancɛ ŋkɛ tsema tsema tenza pɛtɛa wəshi nyi 
kepate geva kehwaɗe hwaɗe ba'a tsema tsema teza sebe te hɛ, yitea nza deke 
wəsə nya keɗema kanza kehwaɗe hwaɗe. 

28Ma kwa nza ŋkɛ hɛɗi meghe nya keɗema kagaŋkəɗə geva yaŋ'we gheɓəmə 
ne, keseve ɓəmə zlaɓa shɛ megela laka mene nda slene ke Shala kala nya kenza 
zeɗehwe nda laka hawe ba'a ve nda ghə. 

29Kwa nza ŋkɛ nahe Shala ta ɓəmə kenza kaghwə nya ketere ŋkwa. 

Ka Ɛbrə 13 

Nza nya zeɗehwe nda ke Shala 

1Leɓema yɛ va ɗe ghəa ŋayɛ kala ka kesaka ma mbe Kriste ma. 

2Mba ghəa ŋayɛ keza yitea kemaneve ka mentiɓə. Kwa nza ŋkɛ laka mene kala 
nyagha nda se kweci mbeli kakemaneve ka ghwene ta Shala kaɗema hɛ 
keɗepete. 

3Zəzə mə mbeli nyi kwa daŋgayɛ, kala wəsə nya nza yɛ kaka daŋgayɛ le hɛ. Zəzə 
mə mbeli nyi mbe yaka, newe mə ghəa ŋayɛ kala wəsə nya nza yɛ mbe yaka le 
hɛ. 

4Ve mə zləvə te ŋzle makwa pɛtɛ, pa yɛ za makwa le male ta ŋkɛ kanza megela 
kwelɛ ghəa nci. Katemeha ghwə Shala te mbeli nyi kemene mefətekwə ba'a vale 
tahe. 

5Mba yɛ kepele nda ghəa ŋayɛ ke ɗe ta cɛdɛ, zlama mə te wəsə nya va gheyɛ ya 
tsema tsemanyɛ wəsəa shɛ, tewəmbəreke ma ke Shala gezete: «Katesərə ŋa 'ya 
we, katewəfə ŋa 'ya tɛape we.» 

6Vatse nza mə kageze le gezleŋema ghə: «Nde sleke ŋkwa nde kemane ɗa, wəsə 
shɛ kaghazlənə 'ya ve we. Wa wəsə nya nza wəndə ŋelɛ kamenete ɗa wa?» 

7Zəzəte mə mbeli nyi kese te ghə vəashi, nyi kese kazlape ŋayɛ ghena ta Shala. 
Zəzəte mə tsema tsema kiɗimte nza ta nci hɛ shɛ yɛ tekeve yɛ ta nci. 

8Kala ghəa ŋkɛ Yɛsə Kriste mbeɗa, ɓeshi ba'a kaghala ghala. 

9Pele nda ma ghəa ŋayɛ yɛ ke mama ta kweci ghena nyi teke ŋayɛ mbeli ma. 
Nahe ŋkɛ kehi kanza yɛ bereteke mbe mbe laka zlaɓa ta Shala, kaɗema laka 

ghena nyi kegezete geva te ghəa wəshi kezeme. Ma mbeli nyi kezele ghena nyi 
kegezete geva shɛhɛ ne, kegha hɛ kakemave zhɛme mbe we. 

10Ma ka dzeghe Shala nyi kemene slene mbe ŋkwa nya keveyi geva tekeleke ne, 
hweŋkwa va hɛ kazeme wəsə nya dzeghekɛ melɛ mbeli le te reghwetɛa ɓəmə 
we. 

11Ma wəndə kwelea ka dzeghe Shala ne, mimia wəshi keseɗa yakele ŋkɛ kalə 
kadzembe ŋkwa nya keveyi geva tsape kaŋa Shala kezha dzeghe melɛ keyaɓe 
jaɗafa, ama slia wəshi keseɗa shɛhɛ ne, pelɛke te wəmbəa ghedəkwə tere hɛ 
mbeli. 

12Vatse mtenyɛ Yɛsə pelɛke te wəmbəa meleme, yitea yaɓemte mbeli le mimia 
ŋkɛ. 

13Ma tsagha ne, shave ɓəmə kalə kabegeme le te wəmbəa ghedəkwə le səwə 
yiɗə kala gheŋkɛ. 

14Kwa nza ŋkɛ meleme nya ketetemə shɛ va gheɓəmə kwake te hɛɗi we, zele 
ɓəmə meleme nya ketenza te kwete və. 

15Ve nda ɓəmə tsahe ta ɓəmə ke Shala kala wəsə kedzeghe melɛ ketsa hana laka 
Yɛsə, geze ta ŋkɛ, wəsə nya kese va mɛa ɓəmə, nya keɗepe sləa ŋkɛ te tepe ta 
mbeli. 

16Mba yɛ kezaghə mene ganyɛ ba'a kemane ghəa ŋayɛ, nyi ya kamelɛ nyi 
zeɗehwe nda ke Shala. 

17Fa nda mə ghena ke mbeli nyi te ghəa ŋayɛ ba'a hawe mə va hɛ. Kwa nza ŋkɛ 
kanewe ghweme hɛ te gheyɛ kevə kevə, va nya nza ŋkɛ katezhɛne nda ghena hɛ 
ke Shala te ghəa ŋayɛ. Ma kefate nda ghena yɛ ke hɛ ne, le farefa ta wənə temene 
slene ta nci hɛ keɗema le ndəghwə ndəghwə. Ma keɗema ŋkɛ tsagha ne, 
kakemanakɛ ŋayɛ ŋkɛ we. 

18Səkwə mə Shala kezha ghen'yɛ. Nahe ghen'yɛ keɗepe fate fate megela zəzə ta 
n'yɛ, kwa nza ŋkɛ kaɗe ghen'yɛ kazele hweŋkwa kemene wəsə ganyɛ. 

19Ka'yɛwe 'ya va gheyɛ fate fate kezha səkwə Shala yɛ kezha zhɛne geva 'ya kalə 
kahe kahe sha gheyɛ. 

Səkwə ghə 

20Nahe Shala nya keve nda kwelɛŋe ke mbeli kekelakame Nde sleke ɓəmə Yɛsə 
same kwa kwele hwa mbelia kwahɛɗi, laka mimia jikə geva nya kaghala ghala, 
gheŋkɛ nya kande ya timɛti nya kwele. 

21Pa Shala ndeke ŋayɛ berete kemene wəsə ganyɛ baŋe yɛ kamenete ɗe ta ŋkɛ, 
kezha mene wəsə nya zeɗehwe nda ŋkɛ mbe gheɓəmə laka Yɛsə Kriste perə. 
Tsahe Yɛsə Kriste mbeli kaghala ghala. Amɛn. 

Kwa keɗaŋe ta ghena ba'a njiŋwe ŋkwa 

22Ka kesaka ma, kasəkwə ŋayɛ 'ya kezha ve sleme yitea ghena nya keve nda 
berete ke mbeli le zereghe ghena. Bandanyɛ ne, kenza ghena nyi rafete ŋayɛ nyi 
'ya kwele kwele we. 

23Kaɗe 'ya kaɗepete yɛ tsetsenya, nahe mbeli kepelakɛ wəza meyɛ ɓəmə 
Timotɛ. Ma kese ŋkɛ kahe kahe ne, ghen'yɛ le telə sha gheyɛ. 

24Njiŋwakɛ mə mbeli nyi te ghəa ŋayɛ ba'a ka Kriste pɛtɛ. Kanjiŋwe ŋayɛ ka 
kesaka ma nyi mbe Itali. 

25Pa zlaɓa ta Shala nza le gheyɛ pɛtɛ. 

Zhake 

Zhake 1 

Njiŋwe ŋkwa 

1Se va Zhake, wəndə nya kemene nda slene ke Shala ba'a ke Nde sleke ŋkwa 
Yɛsə Kriste. 'Ya kanjiŋwe jikə ta mbelia Shala nyi ketaze taze te hɛɗi lema. 

Yɛ ba'a ntsehwele 

2Ka kesaka ma, ma kenza mama ta wəshi kadzeghe ŋayɛ ne, nza mə le zlama. 

3Nahe yɛ keɗepe, ma kenza yɛ ta ŋayɛ bereteke mbe wəshi nyi kedzeghe ŋayɛ 
ne, katezhɛre ŋayɛ hɛ kaka zereghe ghena. 

4Ama ntsehwele mə kezha ncɛ geva zereghe ghena ta ŋayɛ fate fate, kezha baŋe 
yɛ kanza kambeli ganji kaɗema beze te gheyɛ, wəsə shɛ kashaŋe yɛ ve we. 

5Ma keɗema ntsehwele shɛ va kwete wəndəa ŋayɛ ne, səkwə ŋkɛ va Shala 
kezha ve nda ŋkɛ, kwa nza ŋkɛ mbe ve nda Shala ke mbeli pɛtɛ, kaŋka wəndə 
ŋkɛ te we, le ganyɛ ve nda ŋkɛ ke mbeli. 

6Ama pa yɛte nda te'yɛwe ŋkɛ, mba ghəa ŋkɛ kenza bake bake, kwa nza ŋkɛ ma 
wəndə nya nza ghəa ŋkɛ bake bake ne, kala gaŋkeɓe ta ndərə nya gaŋkeɓe ba'a 
nya dzəwəvəɗəŋə sefə ŋkɛ. 

7Ma wəndə nya kala nya ne, zəzəma ŋkɛ katekemave kwete wəsə ŋkɛ va Nde 
sleke ŋkwa ma, 

8ma kwa nza ghəa ŋkɛ bake bake ne, keveci keveci zhɛre mehele ŋkɛ. 

Titikwə ba'a mcɛlə 

9Wərə nde Kriste nya kande titikwə kanza fare fare va nya ndeke nda ŋkwa 
ganyɛ Shala, 

10tsagha nza nde Kriste kande mcɛlə fare fare, va nya zhɛre ŋkɛ Shala kawəndə 
nya ɗema zləvə te. Kwa nza ŋkɛ kala ghwə ta wəfe nya hwa gamba teza nde 
mcɛlə. 

11Ma kwa same veci ne, pa ghyana ta ŋkɛ nya dzawe ghwelemte wəfea shɛ, pa 
ghwə ta ŋkɛ betenji ba'a pa ndeɗea ŋkɛ zanyɛ. Tsagha teza nde mcɛlə mbe 
wəshi nyi mene ŋkɛ. 

Dzeghe ŋkwa ba'a ghwete ŋkwa 

12Zlama ya va wəndə nya kenza dɛŋe dɛŋe mbe dzeghe. Ma vəa ŋkwa nya 
tekiɗimte geva dzeghe nya te ne, katekemave derə meghea hərə ŋkwa ŋkɛ, mpi 
nya meɗeyi nda Nde sleke ŋkwa ke mbeli nyi keɗe ŋkɛ ŋkɛ. 

13Ma keɗe wəndə kamene wəsə kwa ndiremi ne, gezema ŋkɛ: «Shala nde 
ghwete ɗa», ke ma. Kwa nza ŋkɛ ne, kaɗe Shala kamene wəsə kwa ndiremi ba'a 
kakese ŋkwa kadzembe wəsə kwa ndiremi we. 

14Ama mawe kwa ndiremia ŋkɛ nde tsəkwə ba'a nde ghwete yayata wəndə 
kadzembe wəsə kwa ndiremi. 

15Ma kwetere wəmbəa ŋkɛ ne, kadzawa hwə mawe kwa ndiremia shɛ kaya 
jaɗafa. Ma kwa kelenyɛ jaɗafa gɛ, pa ŋkɛ yake mte. 

16Ka kesaka ma, ghwetema ghəa ŋayɛ yɛ ma. 

17Ma yayata wəsə ganyɛ nya kemenete ɓəmə geva ba'a yayata wəsə gəmə nya 
nza zləvə te ne, sawa pelɛ ghweme hɛ, va Shala nya kepate wəshi nyi kewaŋe 
ŋkwa pelɛ ghweme. Kazhɛre pa Shala we, kagaŋkəɗə ŋkɛ we, ŋkwesle shɛ yite 
we. 

18Le ɗe ta ŋkɛ ndeke ɓəmə mpi ŋkɛ laka ghena nya kaganda, kezha nza 
gheɓəmə te kema ta pɛtɛa wəshi nyi pate ŋkɛ. 

Fa ghena ba'a mene slene le 

19Ka kesaka ma, zəzəte mə ghena nya megela. Ntsə mə geva yitea fa ghena, ama 
gezema ghena ba'a hwepema wənə yɛ kahe kahe ma. 

20Kwa nza ŋkɛ ma wəndə nya nza wənəa ŋkɛ tehwepe ne, kamenete wəsə tiɗiɗi 
ŋkɛ kwa ntsə ta Shala we. 

21Vatse gɛ, sərəakɛ mə wəshi nyi ndiremi ndiremi le 'yaghwa mehele. 
Kemaneve mə ghena ta Shala nya mɓeyi ŋkɛ kwa wənəa ŋayɛ le shifə ghə, kwa 
nza ŋkɛ wərə ghena shɛ kambelete ŋayɛ. 

22Mene mə slene le ghena ta Shala, nzama yɛ kambeli nyi kefa nahe ma, ma 
kenza ŋkɛ tsagha ne, ghəa ŋayɛ yaghwete yɛ. 

23Kwa nza ŋkɛ, ma wəndə nya kefate ghena ta Shala nda ɗema ŋkɛ mene wəsə 
nya gezete ghena shɛ ne, yipə yipə ŋkɛ le wəndə nya kenewe ghəa ŋkɛ kwa 
deraŋgale, kaneweve nza ta ŋkɛ ŋkɛ kala nya nza ŋkɛ, 

24kanewe ghəa ŋkɛ ŋkɛ, ntəŋə ŋkɛ, kazaghə ŋkɛ tsema tsema nza ta ŋkɛ. 

25Ma wəndə nya keve nda ghə keveci keveci ke wəsə mahalegə nya tiɗiɗi, nya 
keve nda nza waɗe ke mbeli, nya kenzanyɛ dɛŋe dɛŋe te ne, kazlama ŋkɛ yitea 
fa wəsə mahalegəa shɛ kezha zaghə kwa sebe we, ama katemene slene ŋkɛ le. 
Ma wəndəa shɛ ne, kewəpi wəpi tenza ŋkɛ mbe wəshi nyi mene ŋkɛ pɛtɛ. 

26Ma keveyi ghəa ŋkɛ wəndə kande zele Shala nda ɗepema tsefe ghɛnia ŋkɛ ŋkɛ 
ne, ghəa ŋkɛ yaghwete ŋkɛ, gəmə Shala nya zele ŋkɛ. 

27Ma zele Shala nya kehi sha Shala Yita ne, newe ghweme te ka mezhɛtiti ba'a 
ka wedidi mbe yaka ta nci, ya ghəa ŋkɛ va devələ geva mbe wəshi nyi te hɛɗi 
lema. 

Zhake 2 

Ntama ghala kwelɛ mbeli 

1Ka kesaka ma, ma gheyɛ mbeli nyi mbe yɛ ta Nde sleke ɓəmə Yɛsə Kriste, nya 
nza zləvə te ne, kehi kanta ghala yɛ kwelɛ mbeli we. 

2Banda ta ŋkɛ, pa nde mcɛlə nya nza lekwesa ganyɛ kənə le ŋgwedɛba mze kwa 
tɛawetɛa te dzeve ve se kadzembe cɛ hwa tsene ta ŋayɛ, pa nde titikwə le 
lekwesa nya kameha kənə se kadzembe perə. 

3Pa yɛ hawete nda hawe ke nde mcɛlə nya nza lekwesa ganyɛ kənə, ma pe yɛ 
shɛ: «Ntishɛ ŋa te tsəkwələ nya», ama ma pe yɛ sha nde titikwə: «Meslete nza 
'ya pa, sha gha nde, keɗe na ne, pa na ntishɛ ŋa te hɛɗi nya yitea seɗa ta ɗa», 

4ashɛ ghala yanta yɛ kwelɛ mbeli tsagha wəka? Nahe yɛ kezhɛre kaka negha 
fete nyi kaka ghemea ghemea ntsə tsagha wəka? 

5Fate mə ghena ta ɗa ka kesaka ma, nahe Shala ketsehave ka titikwəa kɛfi nyi 
teke te hɛɗi nya kezha nza hɛ kaka mcɛlə laka yɛ ba'a kezha kemave meghe nya 
pelɛ ghweme hɛ, nya meɗeyi nda Shala ke mbeli nyi keɗe ŋkɛ. 

6Ama gheyɛ ne, kaɓelama ka titikwəa kɛfi yɛ. Ashɛ ka mcɛləa kɛfi kasa ŋayɛ 
yaka ba'a kantsehe ŋayɛ kalə kadzete ghwə wəka? 

7Ashɛ ghenci ka yiɗə slə ganyɛ nya ndeke ŋayɛ nya Shala wəka? 

8Megela shɛ menete yɛ kenza nde kala wəsə nya gezete wəsə mahalegəa 
meghea Shala mene yɛ, ma ke mbe Ghena ta Shala: «Kateɗe nde ghedəkwəa ŋa 
na kala nya ɗe ghəa ŋa na.» 

9Ama kenza nde ghala yanta yɛ kwelɛ mbeli ne, kave ŋayɛ fete wəsə mahalegə 
va nya ɗema yɛ kese kahawe ve. 

10Kwa nza ŋkɛ, ma keɗema wəndə keyɛte nda fete ke wəsə mahalegəa Shala 
kwetɛŋe ne, nahe wəndəa shɛ keɗema yɛ nda fete ke kweci nyi ketene. 

11Kwa nza ŋkɛ ne, ma ke Shala: «Valema na tahe ma.» Ama ma ke ɓiyitsa: 
«Peslema wəndə na ma.» Ya gha ɗema kemenete vale tahe, nda peslekɛ wəndə 
na ne, nahe na kedzawa ŋa wəmbəa wəsə mahalegə. 

12Nza mə kambeli nyi kegeze ghena ganyɛ ba'a kambeli nyi kemene slene ganji 
laka wəsə mahalegə nya keve nda nza waɗe ke mbeli. 

13Kwa nza ŋkɛ ne, katezhɛ heli Shala vəa ŋkwa nya meha ghwə ŋkɛ te wəndə 
nya kesema kazhɛ heli yitea kweci mbeli we, ama wəsə shɛ kazhɛne wəndə nya 
kezhɛ heli kaghazlənə ve mbe meha ghwə we. 

Yɛ ba'a mene slene 

14Ka kesaka ma, ma kegeze wəndə kayɛ Shala ŋkɛ, kaɗema ŋkɛ kamene slene 
le yɛa shɛ ne, kawəsə ŋkɛ tsagha na? Kaganda nza yɛa shɛ kambelete na? 

15Banda ta ŋkɛ, kaɗema lekwesa va kwete wəza meyɛ ŋa keɗema wəzha ta 
meyɛ ŋa, wəsə kezeme va hɛ keveci keveci we. 

16Ma ghena nya geze nda na ke hɛ ne, wa yaketekɛ hɛ ŋkɛ le wa? Ma pa na: 
«Kwiɗi mə kwelɛŋe, sepa mə wəshi kezeme ta ŋayɛ le ghəa ŋayɛ le wəshi 
keseɗe ta ŋayɛ», ashɛ na kendeke nda wəshia shɛhɛ ke hɛ, gare nza hɛ le we. 

17Tsagha shɛ ŋkɛ le wəndə nya nza yɛ ve. Ma keyɛte Shala wəndə kaɗema ŋkɛ 
kemenete slene le yɛa shɛ ne, kemte mte yɛ ta ŋkɛ tsagha. 

18Ama ma tegeze kwete wəndə: «Yɛ ya va gha, ama 'ya le ŋa ɗa, slene ya va 'ya.» 
Tagha ma 'ya sha tezhɛne nda: «Ncɛte ɗa tsema tsema nza yɛ ta ŋa kaɗema le 
slene, ma 'ya le ŋa ɗa ne, katencɛ ŋa yɛ ta ɗa laka slene nyi mene 'ya.» 

19Nahe na keyɛte deke kwetɛŋe Shala na? Megela tsagha, tsagha yɛ 'yi'yɛghwə, 
nahe hɛ keyɛte ŋkɛ perə, kabare bare hɛ va ghazlənə kwa kema ta ŋkɛ. 

20Gezhi na, keɗepe na gəmə yɛ kaghəa ŋkɛ keɗema ŋkɛ jikə le slene wəka? 

21Tsema menete Abraham shia ɓəmə nda se Shala kaɗepe kawəndə nya tiɗiɗi 
kwa kema ta ŋkɛ wa? Ashɛ laka slene ta ŋkɛ kwa veyi wəzege ta ŋkɛ Izak ŋkɛ te 
reghwetɛ wəka? 

22Nahe na kenakɛ tsema tsema menete slene yɛ ta ŋkɛ laka slene nyi mene ŋkɛ, 
nahe slenea shɛhɛ kebeghakɛ yɛ. 

23Kala nya yipəte geva ghena nya gezete Ghena ta Shala, ma ke: «Nahe Abraham 
keyɛte Shala, pa Shala veyi ŋkɛ kawəndə nya tiɗiɗi kwa kema ta ŋkɛ se te yɛ ta 
ŋkɛ.» Pa Shala ndeke nda slə kamcɛnyɛ. 

24Nahe yɛ kenakɛ tsema tsema nza wəndə kawəndə nya tiɗiɗi kwa kema ta 
Shala laka slene ta ŋkɛ nya mene ŋkɛ, kaɗema deke te yɛ nya ve. 

25Tsagha shɛ menete geva ŋkɛ le Rahab, male mefətekwə. Nahe Shala keɗepete 
kawəndə nya tiɗiɗi nde kwa kema ta ŋkɛ laka slene nya menete nde, kwa 
kemaneve mbeli nyi ghwenakɛ ka Zhəwif nde ki ghɛa nta ba'a kwa kemanakɛ 
hɛ nde kezha shave mbe meleme laka kwete hweŋkwa. 

26Kwa nza ŋkɛ kala nya nza geva kemte mte kwa ɗema sefəa mpi mbe ne, tsagha 
nza yɛ kemte mte kwa ɗema slene yite. 

Zhake 3 

Tsefe ghɛni 

1Ka kesaka ma, mba yɛ kenza kwele kwele kaka teke nda wəshi ke mbeli. Nahe 
yɛ keɗepe ma gheɓəmə nyi kaka teke nda wəshi ke mbeli ne, za ma te njiɗi ŋa 
ɓəmə mbeli ghena te ghwə ke ŋa kweci mbeli. 

2Kwa nza ŋkɛ pɛtɛa ɓəmə kamene fete. Ma keɗema wəndə kegha kagezete 
ghena nya wale wale mbe ghena nya geze ŋkɛ ne, wəndə ganyɛ ŋkɛ tsape, 
berete yave kayate geva ta ŋkɛ pɛtɛ. 

3Lɛ yave mə mbe mɛa gədəwə kezha baŋe ŋkɛ kafa ɓəmə ŋa ɓəmə, kala nya ɗe 
mə mene mə le geva ta nci pɛtɛ. 

4Zəzəte mə nza ta kwambelə perə. Ya tsema nza ŋkɛ kewəbanyɛ ba'a tsəkwə 
sefə nya berete ne, le kwete wəsə keɓɛhwɛnyɛ zhɛre mbeli, dzeyi te ŋkwa nya 
ɗe wəndə nya kezhɛre dzeyi ŋkɛ. 

5Tsagha shɛ ghɛni perə, kwete bela ta geva keɓɛhwɛnyɛ ŋkɛ, ama wərə ŋkɛ 
kafege le mene wəshi kwele kwele. Zəzəte mə nza ta gamba kewəbanyɛ gi, ama 
wərə ghwə ci'a kandəmte pɛtɛ. 

6Kala ghwə ghɛni, mbe nza wəsə kwa ndiremi, kwete ŋkɛ bela ta ɓəmə nya 
kebeze ŋkɛ pɛtɛ, katsa ghwə ghɛni yitea nza ta ɓəmə, se mɛa ya hwa'a te mte. 
Se te ŋkwa yaka se ghwəa shɛ le ghəa ŋkɛ. 

7Ma wəshi nyi kwamte pɛtɛ, nyi kezlə, nyi kentsehe geva le hwə dzate te hɛɗi, 
kelepe nyi kwa ndərə ne, wərə mbeli ka'yɛte hɛ. 

8Ama ghɛni ne, wəndə shɛ ka'yɛte we, kwete ŋkɛ wəsə kwa ndiremi nya 
keɗema kanza gweɗakwe, kala dala nya kepesle ŋkwa ŋkɛ. 

9Le ghɛnia shɛ tsahe Mahwətə Yiteyɛ ɓəmə mə, le shɛnyɛ bezla mbeli nyi pate 
Shala kala ghəa ŋkɛ mə. 

10Same kwa mɛ nya kwetɛŋe same wəpi ŋkwa ba'a bezla ŋkwa. Ma gheyɛ ne, ka 
kesaka ma ne, mba wəshi nyi kala nyi kemene ŋayɛ geva. 

11Ghwa shɛ nya hwɛ yɛməa nya zeɗe ba'a nya zlɛmezlɛ kanya kwetɛŋe same 
kwa we. 

12Ka kesaka ma, kapesle dasekwa yitea ya bekele na? Kapesle rɛzɛŋe yitea ya 
dasekwa na? Tsagha shɛ ne, kapesle ɗasle kwa zlɛmezlɛ yitea hwɛ yɛmə nya 
zeɗe we. 

Ntsehwele nya kesawa pelɛ ghweme 

13Wa wəndə nya kentsehwele ntsehwele ba'a nya keɗepe wəsə hwa gheyɛ wa? 
Ncɛte ghəa ŋkɛ ŋkɛ laka dzeghwa ganyɛa ŋkɛ, laka wəshi nyi mene ŋkɛ le shifə 
ghə ba'a ntsehwele. 

14Ama kenza ghəa ŋayɛ mpɛafe va zlɛ nya 'yaghwa ba'a va kele ghə ne, mba yɛ 
kedambeghə ŋayɛ yitea fege gəmə kasla tseŋwə kezha beze kaganda ma. 

15Ma nya kala nya ntsehwele ne, sawa pelɛ ghweme ŋkɛ we, ŋa hɛɗi nya 
'yaghwa nya ŋkɛ, se va zəzə ta mbeli, va ghena nyi ɗema ghə te, ŋa gətəli ŋkɛ. 

16Ma te ŋkwa nya nza zlɛ le mpa ne, te ŋkwa shɛ nza kwa wale wale ta ghena le 
slene nyi ndiremi ndiremi. 

17Ama kave nda wənə nya wɛŋe ntsehwele nya kesawa pelɛ ghweme ke mbeli 
kaba, zhɛne ne, kakele kwelɛŋe ba'a gwedəa mehele ŋkɛ kase, kajikə ŋkwa ŋkɛ, 
kwele kwele mene ganyɛ ŋkɛ ba'a kamene slene ganji ŋkɛ. Kanta ghala ŋkɛ 
kwelɛ mbeli we, kamene mbəɗəkwə ŋkɛ we. 

18Ma mbeli nyi keve kwelɛŋe hwa mbeli ne, kwelɛŋe yaŋkisə hɛ dzeyi yitea ghəa 
nci kala felehwe ta wəshi, ma wəshi nyi mene hɛ se te wəve ne, ghenci slene nyi 
tiɗiɗi. 

Zhake 4 

Ɗe wəshi nyi te hɛɗi lema 

1Se tema se mpa le tseha mɛ hwa gheyɛ wa? Ashɛ se mbe sla ntsə ta ŋayɛ yitea 
wəshi nyi kempa mbe geva ta ŋayɛ wəka? 

2Kasla ntsə yɛ yitea wəshi, kakemave hɛ yɛ we, kampə ŋkwa yɛ, kave ghema yɛ, 
ndɛare yɛ va kemave wəshi nyi ɗe yɛ, va nya ɗepema səkwə yɛ va Shala. 

3Ma kwa səkwə yɛ kaɗema yɛ kekemave ne, kwa nza ŋkɛ kezha ɗe ta geva ta 
ŋayɛ nda səkwə wəshia shɛhɛ yɛ. 

4Mi nyi kemene vale tahe yɛ, keɗepe yɛ ne, ɗe wəshi nyi te hɛɗi nde ve wəndə 
kande ghema ta Shala wəka? Ma wəndə nya keɗe nza kamcɛ le ŋkwa nya teke 
te hɛɗi ne, gheŋkɛ ya kande ghema ta Shala. 

5Zəzəma yɛ gəmə gezete Ghena ta Shala ma, ma ke: «Kazhɛ nda zlɛ ke Shala 
kebeze Sefəa ŋkɛ nya veyi ŋkɛ mbe gheɓəmə.» 

6Ama nahe Shala kezlaɓa le gheɓəmə, kwele kwele zlaɓa ŋkɛ, kwa nza ŋkɛ, ma 
ke mbe Ghena ta Shala: «Kazhɛne nda ghə Shala ke ka kele ghə, ama kamene 
nda ganyɛ ŋkɛ ke ka shifə ghə.» 

7Ma kala nya ŋkɛ gɛ ne, fa nda mə ghena ke Shala, zhɛne nda mə ghə ke gətəli, 
tagha gɛ, katehwɛnyɛ ŋkɛ cakeɗake yitea gheyɛ. 

8Hende nda mə geva ke Shala, katehende ŋayɛ geva ŋkɛ. Pɛmte mə dzeve ta 
ŋayɛ, gheyɛ ka jaɗafa, tsewemte mə wənəa ŋayɛ, gheyɛ nyi kaka mbəɗəkwə. 

9Nza mə teheɗe le kema, nehwene mə, ŋgaɗe mə ghə, nehwene mə kamejara 
ŋ'wəshi nya ŋ'wəshi yɛ, heɗe mə kema kamejara zlama ta ŋayɛ. 

10Shifəmte mə ghəa ŋayɛ kwa kema ta Mahwətə, kateve ŋayɛ kwele ŋkɛ. 

Mba yɛ kemeha ghwə te kwete wəndə 

11Ka kesaka ma, mba yɛ kegeze ghena kwa ndiremi kwelɛ ghəa ŋayɛ. Ma wəndə 
nya kegeze ghena nya ndiremi kadzete wəza meghekɛ ba'a nya keve nda fete 
ne, wəsə mahalegə yagezete ghena nya ndiremi ŋkɛ te ba'a fete yandeke nda 
nde. Ma kenza nde pa na ndeke nda fete ke wəsə mahalegə ne, mba na kawəndə 
nya kefa nda ghena ke wəsə mahalegə we, ama kawəndə nya keve nda fete na. 

12Shala kwetɛŋenyɛ nde ve nda wəsə mahalegəa ŋkɛ ke mbeli, gheŋkɛ nde ve 
nda fete ke mbeli, gheŋkɛ nde mbele ŋkwa, gheŋkɛ nde nza kazamte ŋkwa. 
Kawa zhɛrete ŋa ŋa na ghə nda ve nda fete na ke nde ghedəkwəa ŋa wa? 

Mba yɛ kekele ghə 

13Veyite mə sleme yitea ghena ta ɗa tsetsenya, ma pe yɛ sha geze kafa 'ya: 
«Ɓəshi keɗema hendɛ ne, kalə mə kadzehwa mte, kateva gheɓəmə təhə hwa 
ŋkwa, kamene fəli mə baŋe mə kakemave cɛdɛ kwele kwele.» 

14Ndagwara keɗepe yɛ tsema tsema tenza mpia ŋayɛ hendɛ we. Kala meləkwə 
ləkwə nya kenza kazhiɓəmte ŋkwa, temə vireɗi ne, bətə ŋkɛ, tsagha yɛ. 

15Wa nya ghena nya hi yɛ kageze nya: «Ma keɗe Mahwətə, mba mə teghweme 
ne, katemene nya mə wəsə, katemene nya mə tsetse.» 

16Ama nza ta ŋayɛ tsetsenya ne, kaka kele ghə yɛ. Yayata fege nya kala nya ne, 
wəsə ganyɛ ŋkɛ we. 

17Ma wəndə nya keɗepe wəsə nya kehi nda ɗema ŋkɛ kemenete ne, jaɗafa 
yamenete ŋkɛ. 

Zhake 5 

Te ghəa ka mcɛləa kɛfi 

1Veyite mə sleme yitea ghena ta ɗa tsetsenya, gheyɛ ka mcɛləa kɛfi. Nehwene 
mə ba'a ŋələvə mə va ndiremi nyi ketedzete gheyɛ. 

2Nahe mcɛləa ŋayɛ kedaɗənji, nahe lema kezememte lekwesa ta ŋayɛ. 

3Nahe vɛa kezehwe mze kwa tere tere nyi tseneyi yɛ le yɛ mze kwa tɛawetɛa ta 
ŋayɛ, ma zeme nya zehwe vɛa ne, kezha ncɛ fete nya va gheyɛ, kazeme geva ta 
ŋayɛ ŋkɛ kala ghwə. Kwa nza ŋkɛ, nahe yɛ ketsenete wəshi te keɗaŋe ta və. 

4Kese yɛ kaŋki nda meleɓe ta mbeli nyi kemene ŋayɛ slene mbe wəvea ŋayɛ we. 
Fate mə fete nya ndeke ŋayɛ hɛ. Nahe lewela ta mbeli nyi kemeneke ŋayɛ wəshi 
se te wəve kentsehe hwa'a kwa sleme va Shala Mahwətə, nde berete. 

5Nahe yɛ kekemave zeɗe nza le farefa ta wənə kwake te hɛɗi. Nahe yɛ 
keneghate negha kamerege kezha veci nya tehene ŋayɛ mbeli kwa. 

6Nahe yɛ kendeke nda fete ke mbeli nyi ɗema fete va hɛ ba'a nahe yɛ kempəmte 
hɛ. Kaghereŋe hɛ kwa kema ta ŋayɛ we. 

Zereghe ghena ba'a səkwə ghə 

7Zereghe mə ghena ke ta ŋayɛ, ka kesaka ma hwa'a te veci nya tese Mahwətə. 
Newe ma mə tsema tsema zereghe mbeli nyi kewəza, mbe zereghe hɛ shanda 
nda tenaka wəshi nyi wəzate hɛ te hɛɗi, mbe neghe kwa ghate ta va hɛ kame pa 
tekiɗi ta va feghwe. 

8Zereghe mə perə, zlama mə kwele kwele, kwa nza se ta Nde sleke ŋkwa takwa 
takwa. 

9Yagha yɛ kandəghwə ndəghwə kwelɛ ghəa ŋayɛ, ka kesaka ma, yagha Shala 
katemeha ghwə te gheyɛ. Wa nya wəndə kemeha ghwə nya mɛa degha, takwa 
takwa kasawa katemeha ghwə ta mbeli. 

10Ka kesaka ma, zəzəte mə ka mɛ ŋkwa ta Shala nyi kese kageze ghena te sləa 
Mahwətə, yipə mə geva le hɛ kezha zereghe yaka kala nya se hɛ kazereghe. 

11Zlama ya va mbeli nyi kezereghehwe yaka ke gheɓəmə sha geze. Nahe yɛ 
kefate zereghe ghena ta Job, nahe yɛ keɗepe wəsə nya menete nda Mahwətə 
kakwa keɗaŋe, kwa nza ŋkɛ kwele kwele zhɛ heli Mahwətə yitea mbeli, ganyɛke 
mehele ta ŋkɛ. 

12Ma gɛ ka kesaka ma, mba yɛ kezeme fela, ya le ŋkwa nya pelɛ ghweme, ya le 
ŋkwa nya te hɛɗi, ya le yayata wəsə. Ma ghena nya geze yɛ nahe ne, e'e kenza 
nde e'e ŋkɛ, ewə kenza nde ewə ŋkɛ, yagha fete kakeseve ŋayɛ te ghwə ta Shala. 

13Le wəndə nya kesa yaka shɛ hwa gheyɛ na? Səkwə ghə ŋkɛ. Le wəndə nya 
kezlama shɛ na? Gha cimə ŋkɛ kezha tsahe Shala. 

14Le wəndə nya shewə shɛ hwa gheyɛ na? Pa kaheka mbelia jama ta Jikə ta ka 
Kriste, pa hɛ kasəkwəte ghə kezha gheŋkɛ kwa sebe ta nya fikɛ hɛ le n'yi te sləa 
Mahwətə. 

15Səkwə ghə nya kala nya ne, səkwəte mə le yɛ, pələsə tenza nde zereghwea 
shɛ. Kateve nda kwelɛŋe Mahwətə, ma jaɗafa nya menete ŋkɛ ne, pɛtɛ 
tekelemte nda Mahwətə te wənə. 

16Kelemte mə jaɗafa ta ŋayɛ kwelɛ ghəa ŋayɛ te wənə, səkwə mə Shala kezha 
ghəa ŋayɛ nda nza yɛ lɛŋe lɛŋe. Ma səkwə ta wəndə nya tiɗiɗi ne, berete ya mbe 
kwele kwele. 

17Wəndə ŋelɛ Ɛli kala gheɓəmə, pa səkwəte Shala le berete yagha va kame, kese 
va kame te hɛɗi kava mahekene ba'a tere ŋkwaŋe we. 

18Zhɛne ne, pa səkwəte ghə, pa va meke me, pa hɛɗi kemave berete kawəza 
wəshi mbeli te. 

19Ka kesaka ma, ma kesərəakɛ hweŋkwa ta kaganda kwete wəndə hwa gheyɛ 
nda zhɛneke kwete wəndəa ŋayɛ ne, 

20zəzəte mə, ma wəndə nya kezhɛneke nde jaɗafa, kakelemte kwa hweŋkwa 
nya ndiremi nya nza ŋkɛ kwa ne, nahe kembelete mpia nde jaɗafa shɛ va mte. 
Ya tsemanyɛ nza jaɗafa ta ŋkɛ kwele kwele ne, katekelemte Shala te wənə. 

1 Piyɛre 

1 Piyɛre 1 

Njiŋwe ŋkwa 

1Se va Piyɛre, nde ghwene ta Yɛsə Kriste, ke mbeli nyi tsehave Shala, nyi 
kepesleyi geva dzeyi mbe yɛ sla ta hɛɗia Poŋe, mbe Galasi, mbe Kapadose, mbe 
Azi ba'a mbe Bitini. 

2Shala Yita nde tsehave ŋayɛ kala nya zəzəte ŋkɛ kezha nza yɛ kaŋa ŋkɛ, kezha 
nza yɛ kambeli nyi keveyi geva tekeleke kaŋa ŋkɛ se laka Sefəa ŋkɛ, kezha yɛ 
nda fete yɛ ke Yɛsə Kriste ba'a kezha zhɛre ŋayɛ mimia ŋkɛ nya keshekeyi geva 
wɛŋe. Pa zlaɓa ta Shala le kwelɛŋea ŋkɛ nza le gheyɛ kwele kwele. 

Ve ghə nya kakaganda 

3Tsahe ɓəmə Shala nya kaYitenyɛa Yɛsə Kriste, Nde sleke ɓəmə. Ma mbe wəba 
ta ganyɛa ŋkɛ ne, nahe ŋkɛ keyake ɓəmə kakwa bake zhigə laka same ta Yɛsə 
kwa kwele le mpi hwa mbelia kwahɛɗi. Tsagha ve ghə nya kakaganda ya va 
gheɓəmə, 

4laka neghe wəshi nyi keveyi nda Shala ke mbelia ŋkɛ, wəshi nyi keɗema kaza, 
nyi ɗema reɗa kadzete, nyi keɗema kazhɛre pa. Shala nde wəmbəyi kaŋa ŋayɛ 
pelɛ ghweme, 

5ke gheyɛ nyi ya berete ta ŋkɛ laka yɛ kezha mbele nya kenza ɗeke ɗeke kancɛ 
geva te keɗaŋe ta və. 

6Zlama mə yitea ghena shɛ, ya gheyɛ nza le kema teheɗe kavə ɓɛhwɛ tsetsenya 
va mama ta wəshi nyi kedzeghe ŋayɛ. 

7Ma nda dzeghe ŋayɛ wəshi nyi kala nyi ne, kezha newe berete ta yɛ ta ŋayɛ. Za 
ma tenza zləvəa ŋkɛ ke mze kwa tere tere nya dzeghakɛ mbeli kwa ghwə. Kala 
nyagha tekema tsahe, zləvə kwele yɛ vəa ŋkwa nya tenca Yɛsə Kriste. 

8Kaɗe Yɛsə yɛ, ya tsema nakɛma yɛ. Nahe yɛ keyɛhwe, ya tsema nakɛma yɛ 
zhɛkwa, vatse zlama yɛ kwele kwele kakwa shɛma geze. 

9Vatse kemave mbele ta mpia ŋayɛ yɛ kazhɛme ta yɛ ta ŋayɛ. 

10Kwele kwele se ka mɛ ŋkwa ta Shala kazele hweŋkwa ta mbelea shɛ. Nahe hɛ 
kegezete ŋayɛ ghena kelɛŋə te zlaɓa nya teve ŋayɛ Shala. 

11Nahe hɛ kentsəte geva kantsate və ba'a mama ta nca nya tenca wəshia shɛhɛ 
kwa laka Sefəa Kriste nya mbe hɛ ba'a zlape yaka nyi tesa Kriste le zləvə nya 
tekema ŋkɛ kwa sebe ɓiyitsa. 

12Nahe Shala kencɛte nda ke ka mɛ ŋkwa kaɗema ghena nya zlape hɛ kenza 
kezha ghəa nci, ama kezha gheyɛ. Nahe ghena shɛ kegezete ŋayɛ geva tsetsenya 
laka ka zlape Ghena kwatenca nya ganyɛ, nyi kegezete ghena le berete ta Sefəa 

Shala nya kesawa pelɛ ghweme. Kamawe ɗepe ta ŋkɛ kwele kwele ka ghwene 
ta Shala le ghəa nci. 

Heka ŋkwa kanza wɛŋe 

13Vatse gɛ ne, nza mə ɗeke ɗeke kezha mene slene, kezha nza mehele ta ŋayɛ 
kefeɗeghe feɗeghe. Veyi mə zəzə ta ŋayɛ te wəsə nya keteve ŋayɛ geva vəa 
ŋkwa nya tenca Yɛsə Kriste. 

14Fa nda mə ghena ke Shala, mba yɛ kepele nda ghəa ŋayɛ kesla ntsə kala nya 
mene yɛ vəashi, te və nya se yɛ kaka ɗepema wəshi. 

15Ma kala nya nza Shala nya kehekakɛ ŋayɛ tekeleke ne, nza mə kambeli nyi 
keveyi geva tekeleke mbe dzeghwa ta ŋayɛ pɛtɛ. 

16Kwa nza ŋkɛ ma ke Ghena ta Shala gezete: «Nza mə kambeli nyi keveyi geva 
tekeleke kala nya nza 'ya tekeleke.» 

17Mbe səkwə ghə ta ŋayɛ ne, kaheka Shala yɛ kaYita, nya kemeha ghwə te mbeli 
kakwa ntama ghala, ama kala wəsə nya menete yayata wəndə. Tsagha gɛ ne, 
nza mə le hawe va Shala laka ve nda ghə, mba yɛ teke te hɛɗi. 

18Kwa nza ŋkɛ nahe yɛ keɗepe kaɗema le wəshi nyi ketekiɗi: yɛ mze kwa 
tɛawetɛa le mze kwa tere tere mbeɗeke ŋayɛ mbeli va mama ta nza kwa 
ndiremi nya tekeve yɛ yitea ka shihɛ ŋayɛ we, 

19ama le mimia Yɛsə Kriste nya le zləvə kala ŋa game nya ɗema beze ba'a reɗa 
te. 

20Nahe Shala kentave Kriste vəashi tewə ghweme ba'a hɛɗi kepate geva, nda 
ncɛte geva ŋkɛ tsetsenya mbe kwa keɗaŋe ta və kezha gheyɛ. 

21Laka gheŋkɛ yɛ Shala nya kekelakame Yɛsə kwa kwele le mpi ba'a nya kevate 
zləvə te yɛ. Kala nyagha ne, kave yɛ ta ŋayɛ ba'a ve ghə ta ŋayɛ yɛ te Shala. 

22Nahe yɛ keyaɓemte wənəa ŋayɛ kwa nza yɛ kayɛ nda fete ke ghena nya 
kaganda, kezha ɗe ghəa ŋayɛ yɛ le wənə kwetɛŋe kala ka kesaka ma. Ɗe mə 
ghəa ŋayɛ le wənə kwetɛŋe kwelɛ ghəa ŋayɛ. 

23Kwa nza ŋkɛ nahe yɛ kezhɛne kayake geva, kaɗema laka ka yitehɛ nyi 
ketempə, ama te zlaɓa ta kwete felehwe nya keɗema katedaɗə, te zlaɓa ta ghena 
ta Shala nya teghweme, nya kenza kaghala ghala. 

24Kwa nza ŋkɛ ma ke mbe Ghena ta Shala: «Nahe pɛtɛa mbeli kenza kala gwəzə, 
nahe zləvəa nci kenza kala ghwə ta gwəzə. Ma kaghwele gwəzə ne, kabete ghwə 
ta nci. 

25Ama kaghala ghala nza ghena ta Nde sleke ŋkwa.» Ghena shɛ yagezete ŋayɛ 
Ghena kwatenca nya ganyɛ. 

1 Piyɛre 2 

Ka zele Shala ya kambelia Shala 

1Neghamte mə mama ta 'yaghwa mehele, yayata tseŋwə tsagha mbəɗəkwə, zlɛ 
ba'a ŋwashɛ ŋwashɛ. 

2Kala velɛnjɛ nyi kezləmə zləmə yitea ŋ'wa ne, ɗe mə ŋ'wa nya mbe ghena ta 
Shala, ŋ'wa nya kegweɗətema geva yitea sa yɛ kezha kele le ba'a yitea ntsehe 
yɛ mbe mbele. 

3Kwa nza ŋkɛ ma ke Ghena ta Shala: «Nahe yɛ kendɛamakɛ tsema tsema zeɗe 
nya mbe Nde sleke ŋkwa.» 

4Hende nda mə geva ke Nde sleke ŋkwa, pelɛ nya nza mpi hwe, nya neghakɛ 
mbeli, ama nahe Shala kentave kaveyi kapelɛa nya nza zləvə te shɛ. 

5Hende nda mə geva kezha nza yɛ kala pelɛ nyi nza mpi hwe mbe ŋa ta ghɛa 
Sefəa Shala. Kezha nza yɛ kawəvəsəa ka dzeghe Shala nyi kaŋa Shala, kezha 
dzeghe nda melɛ kala nya ɗe Sefəa Shala, nyi ketenza zeɗehwe nda laka Yɛsə 
Kriste. 

6Kwa nza ŋkɛ ma ke Ghena ta Shala gezete: «Nahe 'ya kentave pelɛ nya nza 
zləvə te, nya teve 'ya kapelɛa megwekwe mbe Siyon. Katenza hawe te wəndə 
nya kedɛŋe geva te we.» 

7Zləvə ya te pelɛa shɛ kwele kwele kezha gheyɛ ka zele Shala. Ama sha mbeli 
nyi keɗema kaka zele Shala ne, nahe pelɛ nya neghakɛ ka ŋa ŋkwa kezhɛrenyɛ 
kapelɛa megwekwe. 

8Ma ke gezete geva te kwete ŋkwa: «Pelɛ nya ketsa ŋkwa katehene ŋkɛ, gela 
nya kewele ŋkwa ŋkɛ.» Nahe tehene ketsakɛ mbelia shɛhɛ va nya ɗema hɛ kese 
kahawe va ghena ta Shala. Kezha wəsə nya kala nya tereheyi geva hɛ. 

9Ama gheyɛ ne, nahe yɛ kenza kahwelefe nya kentave geva, kaka dzeghe Shala 
ta meghe, kahwelefe nya kaŋa Shala. Kezha ncɛ slene ta ŋkɛ nya ganyɛ ntave 
ŋayɛ Shala nya kehekakɛ ŋayɛ shave mbe ŋkwesle kadzembe waŋea ŋkɛ nya 
ganyɛ. 

10Ma vəashi ne, kese yɛ kambelia Shala we, ama tsetsenya ne, mbelia ŋkɛ yɛ. Ma 
vəashi ne, kese Shala kazhɛ heli yitea gheyɛ we, ama tsetsenya ne, kazhɛ heli 
ŋkɛ yitea gheyɛ. 

Nza kaka mene nda slene ke Shala 

11Ka mcɛhɛ ɗa ganji, kantsə ŋayɛ berete 'ya, gheyɛ nyi kaka mentiɓə ba'a kaka 
dzeghwa kwake te hɛɗi nya: ya mə ghəa ŋayɛ va yɛ ɗe ta geva nyi kempa le nza 
ta ŋayɛ. 

12Nza mə megela hwa ka ɗepema Shala. Ma tsagha, ya ghenci nza kave ŋayɛ 
kaka beze ghena ne, katenewe slene ganjia ŋayɛ ba'a katetsahe Shala hɛ te veci 
nya tese ŋkɛ. 

13Hawe mə va mbelia jama tewəmbəreke Nde sleke ŋkwa: va meghe va nya nza 
ŋkɛ kawəndə nya te ghəa mbeli pɛtɛ, 

14va ka ŋgwamna nyi ghweneke ŋkɛ kezha ve ɗa te mbeli nyi kemene wəsə kwa 
ndiremi ba'a kezha fale mbeli nyi kemene wəsə ganyɛ. 

15Kwa nza ŋkɛ ma wəsə nya ɗe Shala ne, kezha mene ganyɛ yɛ yitea ŋzle nda 
mɛ ke ka gezhia kɛfi ba'a ka dewə ntsehwele. 

16Nza mə kala ka mamzashi. Vema nza ta ŋayɛ kaka mamzashi yɛ kala kawəsə 
kedəpə slene nyi ndiremi ndiremi ma, ama nza mə kaka mene nda slene ke 
Shala. 

17Hawe mə va mbeli pɛtɛ, ɗe mə ka kesaka meyɛ ŋayɛ mbe Kriste, ve mə zləvə 
te Shala, hawe mə va meghe. 

Dzeghwa kwa seɗa ta Kriste 

18Ka mene slene, hawe mə va mbeli nyi kesleke ŋayɛ, kenza deke va nyi kambeli 
ganji ba'a nyi nza mehele va hɛ we, ama va nyi dzawe dzawe perə. 

19Kwa nza ŋkɛ megela ŋkɛ kazereghe yaka nyi sa nda mbeli gəmə ke wəndə 
laka hawe va Shala wəndə. 

20Kwa nza ŋkɛ ma kesahwe yaka yɛ tewəmbəreke fete ta ŋayɛ ne, wa zləvə nya 
te gheyɛ wa? Ama kenza nde te slene ganyɛ zereghe yaka yɛ ne, megela ŋkɛ sha 
Shala. 

21Kezha gheŋkɛ hekakɛ ŋayɛ Shala, kwa nza ŋkɛ nahe Kriste kesahwe yaka 
kezha gheyɛ perə. Nahe ŋkɛ kencɛte ŋayɛ hweŋkwa kezha dzeghwa yɛ kwa 
seɗa ta ŋkɛ. 

22Kemenete jaɗafa ŋkɛ we, kegha tseŋwə kasame kwa mɛa ŋkɛ we. 

23Ma kwa ŋelekɛ ŋkɛ mbeli ne, kese ŋkɛ kazhɛne le ŋele we. Ma kwa nza mbeli 
kasa nda yaka ne, kese ŋkɛ kantsə ghyana we, ama nahe ŋkɛ kesərəakɛ nda 
ghəa ŋkɛ ke Shala nya kemeha ghwə tiɗiɗi. 

24Nahe Kriste le ghəa ŋkɛ kekelehwe jaɗafa ta ɓəmə mbe geva ta ŋkɛ laka mte 
te sheghwə kwa slekwa, yitea nza gheɓəmə kempə mpə laka jaɗafa ba'a 
teghweme kezha nza tiɗiɗi. Laka yɛ zhia ŋkɛ kemave nza kembe mbe yɛ. 

25Kwa nza ŋkɛ nahe yɛ kese kala timɛti nyi keza za, ama tsetsenya ne, nahe yɛ 
kezhɛneke geva kase sha nde ya ŋayɛ ba'a nde newe ghweme te gheyɛ. 

1 Piyɛre 3 

Nza ta yɛ mi le zhili 

1Tsagha shɛnyɛ gɛ mi, hawe mə va zhilia ŋayɛ. Ya kweci hwa hɛ ɗema kayɛ 
ghena ta Shala ne, katenza yɛ va hɛ laka dzeghwa ta ŋayɛ, ya mbeli gezetema 
ghena. 

2Kwa nza ŋkɛ katenewe hɛ tsema tsema nza dzeghwa ta ŋayɛ ganyɛke ba'a le 
zləvə. 

3Zelema yɛ kanza kendeɗe ndeɗe ŋayɛ kwa ntsə, laka ndere shintia ghə nyi 
dzawe dzawe, wəshi kepesa geva mze kwa tere tere keɗema lekwesa nyi nza 
zləvə te hɛ ma. 

4Ama zele mə ndeɗe nya kwa wənə, wənə nya kagwedə ba'a nya gweɗakwe 
ɓetəkə. Nya ya kandeɗe nya nza zləvə te kwa kema ta Shala, kaza sebe te ndeɗea 
shɛ we. 

5Tsetse se mi nyi kevate ghə te Shala vəashi kapesa geva. Nahe hɛ kehawete 
nda hawe ke zhilia nci. 

6Tsetse se Sara kahawe va Abraham, laka heka ŋkɛ kande sleke ŋkɛ. Nahe yɛ 
kenza kaŋwalea kwɛa nta fate fate kenza yɛ kamene ganyɛ, kaɗema kasərə 
mehele ta ŋayɛ kadake va kwete wəsə. 

7Tsagha shɛnyɛ gɛ zhili, newe mə ghweme te mia ŋayɛ laka nza jikə. Ɗepete mə 
kaka dewə ŋeli mi. Hawe mə va hɛ, kwa nza ŋkɛ hweŋkwa ya va hɛ kezha 
kemave mpi nya kaganda nya kese va Shala kala gheyɛ. Mene mə kala nya, yitea 
ɗema kwete wəsə kafɛa yɛ səkwə ta ŋayɛ. 

Sa yaka mbe mene wəsə nya tiɗiɗi 

8Ma kakwa keɗaŋe ne, nza mə le zəzə ba'a mehele nya kwetɛŋe. Ɗe mə ghəa 
ŋayɛ kala ka kesaka ma, nza mə kaka ganjia mehele ba'a kaka shifə ghə kwelɛ 
ghəa ŋayɛ. 

9Wama wəsə nya ndiremi yɛ le wəsə nya ndiremi, keɗema ŋele le ŋele ma. Ama 
wəpi mə ŋkwa, kwa nza ŋkɛ wəpi yameɗeyi ŋayɛ Shala kwa hekakɛ ŋayɛ ŋkɛ. 

10Kwa nza ŋkɛ ma ke Ghena ta Shala: «Ma wəndə nya keɗe kafa deme te nza 
ganyɛ ba'a kanakɛ zeɗe nza ne, nda ŋkɛ kaya ghəa ŋkɛ va ŋwashɛ ŋwashɛ ba'a 
tseŋwə. 

11Nahe ŋkɛ kehi kazhɛre nda wəmbə ke wəsə nya ndiremi, kamene ganyɛ ba'a 
kazele kwelɛŋe le hwepe ghə. 

12Kwa nza ŋkɛ te mbeli nyi tiɗiɗi nza ntsə ta Nde sleke ŋkwa, ɗeke ɗeke kafa 
səkwə ta nci. Ama kazhɛre nda wəmbə ŋkɛ ke mbeli nyi kemene wəsə kwa 
ndiremi.» 

13Wa nde temene ŋayɛ wəsə kwa ndiremi, kenza ŋkɛ nahe yɛ kehwepete ghə 
kamene ganyɛ wa? 

14Ya gheyɛ nza kasa yaka va nya mene wəsə nya tiɗiɗi yɛ ne, zlama ya va gheyɛ. 
Ghazlənəma yɛ va kweci mbeli ba'a tazema mehele ta ŋayɛ ma. 

15Ama ɗepete mə kwa wənəa ŋayɛ Kriste ya kaNde sleke ŋayɛ. Nza mə ɗeke 
ɗeke keveci keveci kampa yitea ghəa ŋayɛ kwa kema ta pɛtɛa mbeli nyi ke'yɛwe 
ve ghə ta ŋayɛ va gheyɛ. 

16Ama mene mə le gwedə ba'a hawe, laka mehele nya ganyɛ, yitea zhɛ nda hawe 
ke mbeli nyi kegeze ghena nyi ndiremi ndiremi te dzeghwa ta ŋayɛ nya ganyɛ 
mbe Kriste. 

17Kwa nza ŋkɛ megela ma sa yaka mbe slene ganyɛ, kenza ŋkɛ kaɗe ta Shala 
ŋkɛ, ke sa yaka mbe mene wəsə kwa ndiremi. 

18Kwa nza ŋkɛ nahe Kriste le ghəa ŋkɛ kemtenyɛ kwetɛŋe zhigə kezha jaɗafa ta 
mbeli pɛtɛ. Gheŋkɛ nya kawəndə nya ɗema fete ve ne, nahe ŋkɛ kemte kezha ka 
beze ghena, yitea beghe ŋayɛ kalə sha Shala. Geva ta ŋkɛ nya kawəndə ŋelɛ 
yapeslekɛ mbeli, ama nahe Sefəa Shala kezhɛnave nda mpi. 

19Laka berete ta Sefəa shɛ ne, nahe ŋkɛ kelə kazlapete nda ghena ta Shala ke 
mbelia kwahɛɗi nyi kwa daŋgayɛ, 

20nyi keɗema keyɛte Shala vəashi, kwa nza Shala kaneghe hɛ ghalanza te və nya 
baŋete kwambelə Nowɛ. Deke mbeli ɓɛhwɛ, deghese nci ka dzembe kwambelə 
ba'a ka mbele va yɛmə. 

21Nahe yɛməa shɛ kenza kawəsə kencɛ batɛme nya kembele ŋayɛ ŋkɛ 
tsetsenya. Kenza ŋkɛ kayaɓe nza wale wale nya te geva ŋkɛ we, ama ka'yɛwe 
mehele ganyɛ va Shala. Kambele ŋayɛ batɛmea shɛ te zlaɓa ta same ta Yɛsə 
Kriste kwa kwele, 

22nya kedzeme ghweme ba'a nya kentishɛ laka bela kwa zeme ta Shala, nya te 
ghəa ka ghwene ta Shala, ka sleke ŋkwa ba'a berete nyi pelɛ ghweme. 

1 Piyɛre 4 

Mpi mɛnɛfɛ nya va ka zele Shala 

1Nahe Kriste kesahwe yaka mbe geva ta ŋkɛ. Ma gheyɛ perə ne, ve mə ghə te 
wəsə kwetɛŋe: nahe nde Kriste nya kesa yaka mbe geva ta ŋkɛ kesərəakɛ jaɗafa. 
Ma kaŋa ŋayɛ ne, nahe zəzə nya kehi kanza kawəsə kempa. 

2Ma se tsetsenya ne, mene mə wəsə nya ɗe Shala mbe nza ta ŋayɛ, mba yɛ 
kemene zəzə ta geva. 

3Kwa nza ŋkɛ ma vəashi ne, wəsə nya zeɗehwe nda ke ka keɗepema Shala yase 
yɛ kamene, laka nza mbe vale tahe, ɗe ta geva, ghwəyi, ɓerawe, ve nda ghə ke 
wəshi kesa ba'a hawe va kweci shala, wəsə nya ndiremi kashasha. 

4Ma tsetsenya ne, kala meŋele newe ka ɗepema Shala va nya ɗema yɛ kave nda 
ghə kala hɛ ke dzeghwa kwa ndiremi. Tagha gɛ, kaŋele ŋayɛ hɛ. 

5Ama katezhɛne nda ghena hɛ ke Shala nya ɗeke ɗeke kameha ghwə te mbeli 
nyi teghweme ba'a nyi kempə mpə. 

6Vatse gezete nda geva Ghena kwatenca nya ganyɛ ke mbelia kwahɛɗi perə. 
Nahe ghwə kemehate geva te hɛ kala wəshi nyi menete hɛ, kala mbeli pɛtɛ. Ama 
tsetsenya, te zlaɓa ta Sefəa Shala ne, wərə hɛ kanza teghweme kala nya nza 
Shala. 

Nza ta mbeli jikə 

7Nahe kiɗi ta və kenza takwa takwa. Nza mə kentsehwele ntsehwele ba'a le ntsə 
kezha səkwə ghə. 

8Kaba ne, ɗe mə ghəa ŋayɛ fate fate, kwa nza ŋkɛ ɗe nde dəpə jaɗafa kwele 
kwele. 

9Kemaneve mə mbeli ki ghɛa ŋayɛ kaɗema le ndəghwə ndəghwə. 

10Mene nda mə slene ke kweci mbeli, kala wəsə nya kemave yayata va Shala. 
Tsagha ne, katenza yɛ kaka mene slene ganji ta wəshi nyi ve nda Shala keghə 
keghə ke mbeli. 

11Ma wəndə nya kegeze ghena ne, nza ŋkɛ kande geze ghena ta Shala. Ma wəndə 
nya kemene slene ne, mene slene ŋkɛ le berete nya ve nda Shala, yitea nza tsahe 
Shala mbeli mbe pɛtɛa wəshi laka Yɛsə Kriste. Ŋa ŋkɛ nza zləvə ba'a berete 
kaghala ghala. Amɛn. 

Sa yaka tewəmbəreke Kriste 

12Ka mcɛhɛ ɗa ganji, nzama yɛ heheɓake kenza yɛ mbe ghwə ta yaka, kala wəsə 
nya temene ŋayɛ geva kwete wəsə meŋele ma. 

13Ama zlama mə yitea sa yaka tewəmbəreke Kriste. Tagha gɛ, katezlama yɛ ba'a 
katenza yɛ fare fare fate fate, vəa ŋkwa nya tencɛ zləvəa ŋkɛ ŋkɛ. 

14Ma keŋelekɛ ŋayɛ mbeli va nya nza yɛ kaka təkwə təkwə Kriste ne, zlama ya 
va gheyɛ, kwa nza ŋkɛ kənəa gheyɛ Sefəa Shala nya nza zləvə te. 

15Mba kwete wəndəa ŋayɛ kesa yaka kala nde pesle ŋkwa, kala ghərə, kala nde 
mefətekwə keɗema kala nde negha geva kadzehwa ghena ta kweci mbeli. 

16Ma kenza ŋkɛ va nya nza wəndə kande Kriste sa yaka ŋkɛ ne, zhɛ nda ma hawe 
ma. Tsa nda hana ŋkɛ ke Shala va nya nza ŋkɛ kande Kriste ɓetəkə. 

17Kwa nza ŋkɛ nahe vəa gha ta meha ghwə kese, hwa mbelia Shala gha geva 
ŋkɛ. Ma keghate geva ŋkɛ te gheɓəmə ne, tsema tenza kiɗi ta mbeli nyi keɗema 
kayɛ Ghena kwatenca nya ganyɛ ta Shala wa? 

18Kwa nza ŋkɛ ma ke Ghena ta Shala gezete: «Ma kenza nde tekwazhizhi mbele 
mbeli nyi tiɗiɗi ne, tema tenza ŋkɛ le ka 'yaghwa mehele ba'a ka jaɗafa wa?» 

19Tsagha ne, ndeke nda mpia nci mbeli nyi kesa yaka kala nya ɗe Shala ke Nde 
pa ŋkwa nya hi mbeli kave nda ghə, laka mene ganyɛ. 

1 Piyɛre 5 

Newe ghweme te mbelia Shala 

1Ke mbelia jama nyi hwa gheyɛ geze nda ghena 'ya, 'ya nya kawəndə kwele kala 
hɛ. Nahe 'ya kenakɛ yaka nyi sahwe Kriste, 'ya nya keteŋ'we zləvə nya ketencɛ 
geva. Wa nya wəsə nya 'yɛwe 'ya va hɛ nya: 

2newe mə ghweme te wəshi keseɗa nyi dapave ŋayɛ Shala, kaɗema va nya 
tərənə ŋayɛ mbeli, ama le wənə ganyɛ kala nya ɗe Shala. Mene mə slene kaɗema 
kezha kemave mcɛlə, ama laka ve nda ghə ke slene. 

3Menema berete yɛ te mbeli nyi kedapave ŋayɛ geva ma, ama nza mə kambeli 
nyi yipə ghəa nci mbeli le hɛ. 

4Ma vəa ŋkwa nya tenca wəndə nya te ghəa ka ya wəshi ne, katekemave derə 
meghe ganyɛ nya ɗema ɓela ta ŋkɛ katekiɗi yɛ. 

5Tsagha shɛnyɛ gɛ ŋwale, hawe mə va mbelia jama ta ŋayɛ. Gheyɛ pɛtɛ, shifə 
mə ghə kwelɛ ghəa ŋayɛ, kwa nza ŋkɛ ma ke Ghena ta Shala gezete: «Kaɗema 
ghena ta ka kele ghə Shala, ama kave nda zlaɓa ta ŋkɛ ŋkɛ ke ka shifə ghə.» 

6Tsagha gɛ, shifə mə ghəa ŋayɛ mbe dzeve ta Shala nde berete, yitea ve zləvə 
ŋkɛ te gheyɛ te və ganyɛ. 

7Bete mə wəshi nyi keyirə ŋayɛ mbe dzeve ta Shala, va nya nza ŋkɛ kanewe 
ghweme te gheyɛ. 

8Nza mə le mehele ba'a le ntsə, kwa nza ŋkɛ dzasle yadzasle ŋayɛ nde ghema ta 
ŋayɛ, gətəli, kala nivɛrə nya keghwəghwə, kezha zele wəndə kaslekwe. 

9Zhɛne nda mə ghə laka nza bereteke mbe yɛ. Nahe yɛ keɗepe yaka yasa ka 
kesaka meyɛ ŋayɛ nyi te hɛɗi lema kala gheyɛ. 

10Katesa yaka yɛ kavə ɓɛhwɛ. Ama nahe Shala nya keɗe ɓəmə kwele kwele 
kehekakɛ ŋayɛ kezha dzembe zləvəa ŋkɛ nya kaghala ghala, laka nza jikə le 
Kriste. Kateve ŋayɛ nza dɛŋe dɛŋe ŋkɛ, katemtsehe ŋayɛ berete ŋkɛ ba'a 
katezhɛre ŋayɛ ŋkɛ dzəŋə dzəŋə. 

11Ŋa ŋkɛ nza berete kaghala ghala. Amɛn. 

Njiŋwe ŋkwa kwa keɗaŋe 

12'Ya nde rafete ŋayɛ palepa ɓɛhwɛ laka kemane ta Silas, nya veyi 'ya kawəza 
ma nya dɛŋe dɛŋe, kezha mtsehe ŋayɛ berete ba'a kezha geze ŋayɛ te kaganda 
ta zlaɓa ta Shala dɛŋate geva yɛ. 

13Kanjiŋwe ŋayɛ Jikə ta ka Kriste nya mbe Babilone, nya ntave Shala kala gheyɛ, 
tsagha Mark, wəzege ta ɗa. 

14Njiŋwe mə ghəa ŋayɛ le ɗe kala ka kesaka ma. Pa kwelɛŋe nza le gheyɛ mbeli 
nyi mbe Kriste pɛtɛ. 

2 Piyɛre 

2 Piyɛre 1 

Njiŋwe ŋkwa 

1Se va Simon Piyɛre, nde mene slene ba'a nde ghwene ta Yɛsə Kriste, ke mbeli 
nyi kekemave yɛ nya nza zləvəa ŋkɛ kanya kwetɛŋe le ŋa ɓəmə, laka nza tiɗiɗia 
Shala ta ɓəmə ba'a Nde mbele ŋkwa Yɛsə Kriste. 

2Pa zlaɓa ba'a kwelɛŋe ndeke ŋayɛ geva kwele kwele, laka ɗepe Shala ba'a Yɛsə, 
Nde sleke ɓəmə. 

Heka ŋkwa ba'a nta ŋkwa ta Shala 

3Nahe berete ta Shala kendeke ɓəmə pɛtɛa wəshi nyi kehi kezha dɛŋe dɛŋe te 
Shala. Kwa nza ŋkɛ nahe beretea shɛ kencɛte ɓəmə nde hekakɛ ɓəmə kadzembe 
zləvəa ŋkɛ ba'a ganyɛa ŋkɛ. 

4Laka zləvəa shɛ ba'a ganyɛa shɛ ne, nahe Shala kemeɗeyi ɓəmə wəshi nyi jama 
jama ba'a nyi nza zləvə te hɛ tsape tsape, yitea nza yɛ jikə le Shala laka hɛ, gheyɛ 
nyi kezləgwəke geva shave mbe beze nya ve nda sla ntsə ke mbeli te hɛɗi nya. 

5Tewəmbəreke wəsə nya kala nya ne, ntsə mə geva kamtsehe dzeghwa ganyɛ 
yitea yɛ ta ŋayɛ, ɗepe Shala yitea dzeghwa ganyɛa ŋayɛ, 

6tsefe ghə yitea ɗepe Shala, hwepe ghə yitea tsefe ghə, nza dɛŋe dɛŋe te Shala 
yitea hwepe ghə, 

7ɗe ghə yitea nza dɛŋe dɛŋe te Shala ba'a ɗe yitea ɗe ghə. 

8Ma kenza nde mbe gheyɛ wəshi nyi kala nyi ba'a keyate hɛ yɛ ne, kateve ŋayɛ 
mene slene hɛ ba'a kateve ŋayɛ jive mbe kema hɛ kezha ɗepe Nde sleke ɓəmə 
Yɛsə Kriste. 

9Ama wəndə nya ɗema wəshia shɛhɛ ve ne, kala ghwələ nya kefafela ŋkwa ŋkɛ, 
kazaghə ŋkɛ nahe jaɗafa ta ŋkɛ nyi vəashi keyaɓemte geva. 

10Vatse gɛ ka kesaka ma, ntsə mə geva kenza dɛŋe dɛŋe te heka ta Shala ba'a te 
nta nya ntave ŋayɛ ŋkɛ. Ma kemenete yɛ kala nya ne, kateteɗe yɛ mbe beze 
ghena tɛape we. 

11Ma kala nya ne, waɗe tenza hweŋkwa kedzembe Meghe nya kaghala ghala ta 
Nde sleke ɓəmə ba'a Nde mbele ɓəmə Yɛsə Kriste va gheyɛ. 

12Vatse gɛ, kaɗe 'ya kazəzə ŋayɛ wəshia shɛhɛ keveci keveci, ya gheyɛ ɗepe hɛ 
ba'a nza dɛŋe dɛŋe te kaganda nya kemave yɛ. 

13Nahe ŋkɛ kehi sha 'ya kezha feɗeghe ŋayɛ le ghena nyi kala nyi mba 'ya 
teghweme. 

14Kwa nza ŋkɛ nahe 'ya keɗepe takwa takwa 'ya kamte, kala nya ncɛte ɗa Nde 
sleke ɓəmə Yɛsə Kriste. 

15Ama katentsə geva 'ya kezha zəzə ghena shɛhɛ yɛ kevə kevə kwa sebe ta mte 
ta ɗa. 

Mbeli nyi kenakɛ zləvəa Kriste 

16Kwa nza ŋkɛ kenza laka ghena heca nyi dzawe dzawe ncɛte ŋayɛ se nya le 
berete ta Nde sleke ɓəmə Yɛsə Kriste ghen'yɛ we, ama kwa sebe ta nya nakɛ 
kwelea ŋkɛ ghen'yɛ. 

17Kwa nza ŋkɛ nahe ŋkɛ kekemave zləvə ba'a kwelea Shala Yita. Ma ke ŋwələa 
Shala nde berete shɛ: «Nya ya kaWəzege ta ɗa nya ɗehwe 'ya, nya ntave 'ya le 
zlama.» 

18Nahe ghen'yɛ kefate ŋwələa shɛ sawa pelɛ ghweme, vəa ŋkwa nya se ghen'yɛ 
le pelɛ ghəa ghweme nya keveyi geva tekeleke. 

19Zhɛne ne, ghena ta ka mɛ ŋkwa ya va ghen'yɛ. Berete ya va ghena shɛ, megela 
ŋkɛ kendeke nda mehele yɛ. Kwa nza ŋkɛ ne, kala paterela nya kewaŋe ŋkwa 
hwa ŋkwesle ŋkɛ hwa'a te veci nya tenca waŋe ta veci ba'a nya tesame 
saseregwa kwa kiɗi ŋkwa mɛa wənəa ŋayɛ. 

20Kaba ne, ɗepete mə ghena nya megela: wəndə shɛ kancɛte ghena nya mbe 
ghena kelɛŋə nya mbe Ghena ta Shala le ghəa ŋkɛ we. 

21Kwa nza ŋkɛ ghena kelɛŋə shɛ kegha kagezete geva laka ɗe ta wəndə ŋelɛ we, 
ama laka kemane ta Sefəa Shala gezete ghena nyi kese va Shala mbeli. 

2 Piyɛre 2 

Ka teke nda tseŋwə ke mbeli 

1Nahe ka mɛ ŋkwa nyi kaka tseŋwə kese hwa ka Israyɛl vəashi, tsagha tenca 
geva ka teke nda tseŋwə ke mbeli hwa gheyɛ. Le ntsehwele teteke nda tseŋwə 
hɛ ke mbeli ba'a teneghamte Nde sleke ŋkwa nya kembelete hɛ hɛ. Tsagha ne, 
katekele nda za nya vəkə hɛ kase ke ghəa nci. 

2Kwele kwele mbeli nyi ketezele hɛ laka mene wəshi nyi kehitema geva. 
Kateyiɗə hweŋkwa nya kaganda mbeli tewəmbəreke hɛ. 

3Mbe sla ntsə ta nci yitea cɛdɛ ne, kateghwete ŋayɛ hɛ laka ghena nyi ncake hɛ. 
Ama se vəashi ne, kenza meha ghwə tikə tikə we, kateme ndiremi kahe kahe te 
hɛ. 

4Kwa nza ŋkɛ ne, kenzanyɛ Shala keve ɗa te ka ghwene ta ŋkɛ nyi kemenete 
nda jaɗafa we, ama nahe ŋkɛ kebeteyi hɛ kwa ŋkwa yaka nya nza hɛ kehwepe 
hwepe mbe ŋkwesle le zewe lɛ kezha vecia meha ghwə. 

5Kenzanyɛ Shala keve ɗa te hɛɗi nya vəashi perə we. Ama nahe ŋkɛ kekeleke 
yɛmə nya wəba kadzete hɛɗia ka 'yaghwa mehele, deke Nowɛ nya kezlape nza 
tiɗiɗi ba'a kweci mbeli mberefaŋe yambelete ŋkɛ. 

6Nahe Shala keteremte meleme ta Sodome ba'a Gomore le ghwə. Nahe ŋkɛ kehi 
kanza kawəsə keyipə pa sha ka 'yaghwa mehele, kezha ncɛ nda wəsə nya 
ketemene nda geva ke hɛ ke ka 'yaghwa mehele. 

7Nahe ŋkɛ kembelete Lot, wəndə nya tiɗiɗi, kwa nza ŋkɛ kazhɛ nda wənəa ŋkɛ 
va jaɗafa nya mene ka mefətekwə nyi vəa ŋkwa shɛ. 

8Ma wəndə nya tiɗiɗi nyagha, nda nzahwe nza ŋkɛ hwa hɛ ne, kanewe hɛ ŋkɛ 
ba'a kafa wəshi nyi mene hɛ keveci keveci ŋkɛ, kwele kwele sahwe yaka ŋkɛ va 
nza ta ŋkɛ hwa hɛ. 

9Tsagha ne, nahe Nde sleke ŋkwa keɗepe tsema tsema tembele mbelia ŋkɛ nyi 
dɛŋe dɛŋe te ŋkɛ ba'a tsema tsema tewəmbə ka mene wəsə kwa ndiremi ŋkɛ 
kezha ɗa hɛ te vecia meha ghwə. 

10Kateve ɗa ŋkɛ halama te mbeli nyi kezele ɗe nyi wale wale ta geva ta nci ba'a 
nyi keɓelama berete ta Shala. Nahe ka teke wəshi tseŋwəa shɛhɛ kenza kaka 
kele ghə ba'a kaka ŋkele ntsə, kaghazlənə hɛ va ŋele mbeli nyi nza zləvə te hɛ 
pelɛ ghweme we. 

11Ya ka ghwene ta Shala nyi berete ma ba'a nyi za ma ke hɛ ne, kaŋele hɛ hɛ kwa 
kema ta Nde sleke ŋkwa we. 

12Nahe mbelia shɛhɛ kenza kaka zəzəma ghena kala wəshi keseɗa nyi hwa 
gamba nyi keyake geva kezha kese hɛ mbeli kahene hɛ. Kaŋele wəndə nya 
ɗepema hɛ hɛ, katempə hɛ kala wəshi keseɗa nyi hwa gamba. 

13Zhɛme ta wəsə kwa ndiremia nci yatekemave hɛ. Zeɗehwe nda mene mawe 
ta geva ta nci ke hɛ mbe waŋe ta veci. Ma vəa ŋkwa nya mene gəsəkə hɛ le gheyɛ 
ne, zeɗehwe nda sla ŋayɛ tseŋwə ke hɛ. Nahe nza ta nci hwa gheyɛ kenza 
kawəsə hawe ba'a katehene. 

14Mene vale tahe yamawe ntsə ta nci, kesərəakɛ mene jaɗafa hɛ we. Kaghwete 
ka dewə ŋeli hɛ. Dzeghwama ntsə ya kwa wənəa nci, bezla ta Shala ya kənəa hɛ. 

15Nahe hɛ kewəfəyite hweŋkwa nya tiɗiɗi ba'a kezamte ghəa nci, nahe hɛ 
kezelete hweŋkwa ta Balam, wəzege ta Bosor, nya keɗehwe zhɛme ta wəsə kwa 
ndiremi, 

16ama nahe ŋkɛ kekemave yɛ ŋele te fama ghena ta ŋkɛ, kwa nza ŋkɛ nahe 
ŋemalea kwara nya kegezema ghena kegezete ghena kala wəndə ŋelɛ ba'a 
kedzakwemte slene gezhia nde mɛ ŋkwa Balam. 

17Nahe mbelia shɛhɛ kenza yipə yipə le ɗasle nyi kehase hase ba'a le ləmbə nyi 
kele sefə nya wəba. Nahe Shala keveyi nda ŋkwa ke hɛ mbe ŋkwesle nya 
zhikwətəkwə ma. 

18Ghena kele ghə nyi ɗema ghena mbe yageze hɛ, kaghwete mbeli nyi 
kakatenehemte geva le mbeli nyi keza za hɛ le wəshi nyi mawe geva ta nci. 

19Kameɗe nda nza kaka mamzashi hɛ ke hɛ, ama nahe hɛ kenza kaka mavashi 
jaɗafa le ghəa nci, kwa nza ŋkɛ nahe yayata wəndə kenza kamava ta wəsə nya 
kesleke ŋkɛ. 

20Ma mbeli nyi kembele nyi shave mbe wəshi nyi ndiremi ndiremi nyi te hɛɗi, 
laka ɗepe Nde sleke ɓəmə ba'a Nde mbele ɓəmə Yɛsə Kriste hɛ ne, kazhɛne hɛ 
kapele ghəa nci kezha sleke hɛ wəshia shɛhɛ. Nahe nza ta nci nya tsetsenya 
kenza ndiremi ma ke kwa ghate. 

21Megela ma ɗepetema hweŋkwa nya tiɗiɗi hɛ kenya ɗepete hweŋkwa shɛ hɛ 
ba'a nya zhɛrave nda wəmbə hɛ ke ghena ta Shala nya kegezete nda geva ke hɛ 
kwa sebe. 

22Nahe wəsə nya kemenete nda geva ke hɛ kencɛte kaganda ta ghena ŋela nya: 
«Kazhɛne geva kelɛ kadzeghəa wəsə nya vənəhwəyi ŋkɛ» ba'a «kahwehwe 
geva gərədə nya kepɛkɛ pɛ mbe nzaɓe ɓiyitsa.» 

2 Piyɛre 3 

Katese Nde sleke ŋkwa 

1Ka mcɛhɛ ɗa ganji, nya ya kakwa bake ta palepa ta ɗa nya rafe ŋayɛ 'ya. Ma 
mbe hɛ bake nci ne, nahe 'ya keɗe kafeɗeghe mehele ta ŋayɛ kezha kemane 
ŋayɛ kazəzə ghena kala nya kehi. 

2Zəzəte mə ghena nyi gezete ka mɛ ŋkwa ta Shala vəashi, tsagha ghena ta Nde 
sleke ŋkwa ba'a Nde mbele ŋkwa nyi tekave ŋayɛ ka ghwene ta Yɛsə. 

3Kaba ne, ɗepete ghena nya: ma mbe ka keɗaŋe ta hɛ ne, katese mbeli nyi 
ketenza kala wəshi nyi mawe geva ta nci. Kateŋ'wəshi ŋayɛ hɛ, 

4ma ke hɛ sha tegeze: «Ashɛ Yɛsə kemeɗeyi katese ŋkɛ wəka? Tema ŋkɛ tse gɛ? 
Kwa nza ŋkɛ ghala mpənji ka shihɛ ɓəmə ne, mba wəshi kala nya te və nya ghate 
pa geva wəshi.» 

5Laka geze ghena kala nya ne, kazaghə wəsə kwetɛŋe hɛ: Nahe yɛ ghweme le 
hɛɗi kepate geva se vəashi. Laka ghena ta ŋkɛ ne, nahe Shala kekelemte hɛɗi 
shave mbe yɛmə ba'a kepate ŋkɛ le yɛmə, 

6le yɛmə shɛnyɛ, nya kayɛmə nya wəba zamte geva hɛɗi lema nya vəashi. 

7Ama laka ghena shɛnyɛ wəmbə geva yɛ ghweme le hɛɗi nyi tsetsenya kezha 
ghwə nya ketetere hɛ. Nahe hɛ kewəmbəyi geva kezha vecia meha ghwə ba'a 
za ta ka jaɗafa. 

8Ka mcɛhɛ ɗa ganji, kwete wəsə nya hima yɛ kezaghə ya shɛ: ma sha Nde sleke 
ŋkwa ne, nahe veci kwetɛŋe kenza kava slibə ba'a nahe va slibə kenza kaveci 
kwetɛŋe. 

9Kadera Nde sleke ŋkwa yitea yipə meɗe mɛa ŋkɛ kala nya zəzə kweci mbeli 
we. Ama nahe ŋkɛ kenza kande zereghe ghena laka gheyɛ, va nya ɗema ŋkɛ 
kaza kwete wəndə. Ama kaɗe ŋkɛ kezha zhɛre nza ta nci mbeli pɛtɛ. 

10Katese vecia Nde sleke ŋkwa kala ghərə. Ma vəa ŋkwa shɛ ne, katezamte geva 
ghweme le gaka nya keve nda ghazlənə ke mbeli, katetere geva wəshi nyi pelɛ 
ghweme le ghwə, katemeha geva ghwə te yɛ hɛɗi le pɛtɛa wəshi nyi te. 

11Ma kwa nza pɛtɛa wəshi katezamte geva kala nya ne, fave mə wəsə nya hi yɛ 
kamene megela. Nda yɛ kadzeghwa kala nya ɗe Shala ba'a kanza dɛŋe dɛŋe te. 

12Neghe yaneghe vecia Shala yɛ kase ba'a mawe yamawe se ta ŋkɛ kahe kahe 
yɛ. Ma te vecia shɛ ne, katetere ghweme va ghwə, katerɛɗɛ saseregwa va 
ghyana ta ghwə. 

13Ama nahe Shala kemeɗeyi mɛnɛfɛa ghweme ba'a mɛnɛfɛa hɛɗi nya tenza nza 
tiɗiɗi te. Kaganda ne, gheŋkɛ yaneghe gheɓəmə. 

14Vatse gɛ ka mcɛhɛ ɗa ganji, ma mbe neghe vecia shɛ ne, ntsə mə geva kanza 
wɛŋe wɛŋe ba'a kaɗema ŋele te gheyɛ kwa kema ta Shala yitea nza yɛ kwelɛŋe 
le gheŋkɛ. 

15Ɗepete mə mbele yave ŋayɛ zereghe ghena ta Nde sleke ŋkwa, kala nya gezete 
ŋayɛ wəza meyɛ ɓəmə ba'a mcɛ ɓəmə Pol laka ntsehwele nya ndeke nda Shala. 

16Tsagha rafate ŋkɛ mbe pɛtɛa palepa nyi geze ghena ŋkɛ te ghəa ghena shɛ. 
Kweci ŋkwa nyi nza fa ta nci dzawe dzawe ya mbe hɛ. Kazhɛre ghena nyi mbe 
ka ɗepema wəshi ba'a ka tekevema wəshi, kala nya mene hɛ le kweci bela nyi 
mbe Ghena ta Shala. Kezha za ta nci mene wəshi nyi kala nyi hɛ. 

17Ama gheyɛ gɛ ka mcɛhɛ ɗa, nahe mbeli kegezete ŋayɛ ghena shɛ. Ntsehwele 
mə, yagha yɛ kazamte ghəa ŋayɛ le wəshi nyi mene ka ghema ta Shala. Tsagha 
ne, katenza bereteke mbe yɛ. 

18Ama jive mə mbe kema mbe zlaɓa ba'a ɗepe Nde sleke ɓəmə ba'a Nde mbele 
ɓəmə Yɛsə Kriste. Tsahe ɓəmə ŋkɛ se tsetsenya pa kaghala ghala. Amɛn. 

1 Zhaŋe 

1 Zhaŋe 1 

Ghena nya nza mpi mbe 

1Ma ghena nya rafete ŋayɛ nya ghen'yɛ ne, te ghena nya nza mpi mbe ŋkɛ, te 
ŋwela ghena shɛ nda teghate geva wəshi pɛtɛ. Nahe ghen'yɛ kefate ŋkɛ, nahe 
ghen'yɛ kenakɛ ŋkɛ le ntsə ta n'yɛ, nahe ghen'yɛ kemareve ŋkɛ, nahe dzeve ta 
n'yɛ kekwaɗakɛ ŋkɛ. 

2Kwa nza ŋkɛ nahe mpia shɛ kencɛte geva, nahe ghen'yɛ kenakɛ ŋkɛ, vatse 
negha fete ghen'yɛ yitea ghena shɛ ba'a zlape ŋayɛ mpi nya kaghala ghala nya 
kese vare Yita ba'a nya kencɛte n'yɛ geva ghen'yɛ. 

3Wəsə nya nakɛ ba'a nya fate ghen'yɛ yazlape ŋayɛ ghen'yɛ perə. Ma tsagha ne, 
katenza yɛ jikə le ghen'yɛ. Kanya kwetɛŋe ne, katenza gheɓəmə jikə le Yita ba'a 
le Wəzege ta ŋkɛ Yɛsə Kriste. 

4Ghen'yɛ karafe ŋayɛ ghena shɛ kezha viɗikɛ geva zlama ta n'yɛ. 

Shala ya kawaŋe 

5Wa nya ghena nya fate ghen'yɛ va Yɛsə Kriste ba'a nya zlape ŋayɛ ghen'yɛ nya: 
Shala ya kawaŋe, ŋkwesle shɛ ya ci'a mbe we. 

6Ma kegeze gheɓəmə jikə gheɓəmə le, mba gheɓəmə kadzeghwa hwa ŋkwesle 
ne, tseŋwə yasla gheɓəmə ba'a kamene slene gheɓəmə le kaganda we. 

7Ama kenza gheɓəmə kadzeghwa mbe waŋe kala nya nza Shala le ghəa ŋkɛ mbe 
waŋe ne, nahe gheɓəmə kenza jikə kwelɛ ghəa ɓəmə, kayaɓe ɓəmə pɛtɛa jaɗafa 
ta ɓəmə mimia Yɛsə, Wəzege ta ŋkɛ. 

8Ma kegeze gheɓəmə kaɗema gheɓəmə kemenete jaɗafa ne, ghəa ɓəmə 
yaghwete gheɓəmə, kaganda shɛ mbe gheɓəmə we. 

9Ama kencɛte jaɗafa ta ɓəmə gheɓəmə ne, wərə gheɓəmə kavate ghə te Shala, 
kwa nza ŋkɛ nahe ŋkɛ kenza tiɗiɗi: katekele jaɗafa ta ɓəmə ŋkɛ seyi te wənə 
ba'a kateyaɓe ɓəmə ŋkɛ va yayata wəsə kwa ndiremi. 

10Ma kegeze gheɓəmə kaɗema gheɓəmə kemenete jaɗafa ne, kande tseŋwə 
veyi Shala gheɓəmə, kenza ghena ta ŋkɛ mbe gheɓəmə we. 

1 Zhaŋe 2 

Kriste ya kande kemane ɓəmə 

1Ŋwalea ɗa, 'ya karafe ŋayɛ ghena nya yitea ɗema yɛ kamene jaɗafa. Ama 
kemenete jaɗafa wəndə ne, nde ya ɓəmə ya shɛ kwa kema ta Yita, gheŋkɛ Yɛsə 
Kriste, wəndə nya tiɗiɗi. 

2Kwa nza ŋkɛ nahe Yɛsə Kriste kedzeghekɛ melɛ le ghəa ŋkɛ kezha jaɗafa ta 
ɓəmə, kenza deke kezha jaɗafa ta ɓəmə we, ama kezha jaɗafa ta mbeli nyi te 
hɛɗi lema. 

3Ma kenza gheɓəmə kahawe va ghena nyi gezeke Shala ne, wərə gheɓəmə 
kaɗepe nahe gheɓəmə keɗepe Shala. 

4Ma kegeze wəndə: «Nahe 'ya keɗepe Shala», a ke, ama kahawema ŋkɛ va ghena 
nyi gezete ŋkɛ ne, nde sla tseŋwə ŋkɛ, kaganda shɛ mbe wəndəa shɛ we. 

5Ama wəndə nya kehawe va ghena ta Shala ne, kaganda nza ɗe ta Shala fate fate 
mbe. Tsetse nza gheɓəmə kaɗepe jikə gheɓəmə le Shala. 

6Ma wəndə nya kegeze: «Jikə nza 'ya le Shala», ke ne, nda ŋkɛ kanza kala nya 
nzahwe nza Yɛsə. 

Ghena mɛnɛfɛ nya kegezete geva 

7Ka mcɛhɛ ɗa ganji, ghena mɛnɛfɛ yarafe ŋayɛ 'ya we, ama meha ghena nya 
kemave yɛ se vəashi. Ma meha ghena shɛ ne, gheŋkɛ ghena nya fate nya yɛ. 

8Ghena mɛnɛfɛ yarafe ŋayɛ 'ya, ghena nya kakaganda mbe Kriste ba'a mbe 
gheyɛ perə. Kwa nza ŋkɛ kiɗi yakiɗi viɗi, ɓele yaɓele waŋe nya kaganda 
tsetsenya. 

9Ma wəndə nya kegeze: «Mbe waŋe 'ya», a ke, ama kaɗema ntsə ta menənyɛ 
ŋkɛ ne, mba ŋkɛ mbe ŋkwesle. 

10Ma wəndə nya keɗe menənyɛ ne, mbe waŋe nza ŋkɛ, tsagha ne, wəsə nya 
mene ŋkɛ shɛ kanza kaghwetame ŋkɛ mbe beze ghena we. 

11Ama wəndə nya keɗema ntsə ta menənyɛ ne, mba ŋkɛ mbe ŋkwesle, mbe 
ŋkwesle dzeghwa ŋkɛ, kaɗema keɗepe ŋkwa nya dzete ŋkɛ, va nya zhɛrete ŋkɛ 
ŋkwesle kaghwələ. 

12Ŋwalea ɗa, 'ya karafe ŋayɛ ghena nya, va nya kelemte geva yɛ jaɗafa ta ŋayɛ 
te wənə te zlaɓa ta sləa Kriste. 

13Ka yitehɛ, karafe ŋayɛ ghena 'ya, va nya ɗepe wəndə nya kenza shɛ se 
vəashinyɛ yɛ. Ka mempɛhwetɛti, karafe ŋayɛ ghena 'ya, va nya hərəte Nde 
ndiremia mehele yɛ. 

14Ŋwalea ɗa, karafe ŋayɛ ghena 'ya, va nya ɗepe Yita yɛ. Ka yitehɛ, karafe ŋayɛ 
ghena 'ya, va nya ɗepe wəndə nya kenza shɛ se vəashinyɛ yɛ. Ka mempɛhwetɛti, 
karafe ŋayɛ ghena 'ya, va nya nza yɛ bereteke: Kanza ghena ta Shala mbe gheyɛ 
ba'a nahe yɛ kehərəte Nde ndiremia mehele. 

15Mba yɛ keɗe ghena nya te hɛɗi lema nya, ya wəsə nya kaŋa hɛɗi lema. Ma 
kenza wəndə kaɗe hɛɗi lema ne, kanza ɗe ta Yita mbe we. 

16Kwa nza ŋkɛ wa nyi wəshi nyi kaŋa hɛɗi lema nyi: ɗe mene wəshi mawe geva 
keɗema sla ntsə yitea wəshi, kele ghə nya kese mbe galɛpi. Kenza pɛtɛa wəshia 
shɛhɛ kawəshi nyi kese va Yita we, ama va hɛɗi lema. 

17Kiɗi yakiɗi hɛɗi lema, tsagha sla ntsə yitea wəshi nyi te, ama kanza wəndə nya 
kemene ɗe ta Shala teghweme kaghala ghala. 

Nde jaga ta Kriste 

18Ŋwalea ɗa, takwa takwa kwa keɗaŋe ta və. Nahe yɛ kefa katese nde jaga ta 
Kriste. Tsetsenya ne, nahe ka jaga ta Kriste kwele kwele kenza teke. Vatse ɗepe 
gheɓəmə takwa takwa kwa keɗaŋe ta və. 

19Shave hwa gheɓəmə slənji hɛ, ama kenza hɛ kambelia ɓəmə bandanyɛ we. Ma 
ya mbelia ɓəmə hɛ ne, nza hwa gheɓəmə tenza hɛ. Ama nahe hɛ keshavenji hwa 
gheɓəmə kezha ɗepe mbeli kaɗema hɛ kambelia ɓəmə. 

20Ama gheyɛ ne, nahe yɛ kekemave Sefəa Shala laka Kriste, yitea ɗepe kaganda 
yɛ pɛtɛ. 

21Ma nda rafete ŋayɛ ghena nya 'ya ne, kenza va nya ɗepema kaganda yɛ we, 
ama va nya ɗepe ŋkɛ yɛ. Nahe yɛ keɗepe kaɗema tseŋwə kashave mbe kaganda 
perə. 

22Wa ya kande tseŋwə keɗema wəndə nya keɗepema Yɛsə ya kaKriste wa? Wa 
nya nde nde jaga ta Kriste nya: wəndə nya keɗepema Yita ba'a Wəzege. 

23Kwa nza ŋkɛ ma wəndə nya keɗepema Wəzege ne, nahe ŋkɛ keɗepema Yita 
perə. Ma wəndə nya keɗepe Wəzege, nahe ŋkɛ keɗepe Yita perə. 

24Vatse gɛ, ya mə ghena ta Shala nya fate yɛ se vəashinyɛ kwa wənəa ŋayɛ. Ma 
keyate ghena ta Shala nya fate yɛ se vəashinyɛ yɛ kwa wənəa ŋayɛ ne, katenza 
yɛ jikə le Wəzege ba'a Yita. 

25Wa nya wəsə nya meɗeyi ɓəmə Kriste nya: mpi nya kaghala ghala. 

26Nya ya kawəsə nya zəzə 'ya karafe ŋayɛ te ghəa mbeli nyi keɗe kaghwete 
ŋayɛ. 

27Ama gheyɛ ne, nahe Kriste kendeke ŋayɛ le Sefəa Shala. Nahe Sefəa shɛ kenza 
mbe gheyɛ. Tagha gɛ, mba yɛ kaɗe nde teke ŋayɛ wəshi we. Kwa nza ŋkɛ Sefəa 
Shala nde teke ŋayɛ pɛtɛa wəshi: kaganda yateke nda ŋkɛ ke mbeli, kaɗema 
katseŋwə. Vatse gɛ, mene mə wəsə nya tekete ŋayɛ ŋkɛ ba'a nza mə jikə le 
Kriste. 

28Ma tsetsenya gɛ ŋwalea ɗa, nza mə jikə le Kriste, yitea nza gheɓəmə le 
gezleŋema ghə te veci nya tenca ŋkɛ. Ma te vecia shɛ ne, katenza gheɓəmə 
shewə va hawe kwa kema ta ŋkɛ. 

29Ma kwa nza ŋkɛ nahe yɛ keɗepe kawəndə nya tiɗiɗi Kriste ne, ɗepete mə nahe 
yayata wəndə nya kemene wəsə nya tiɗiɗi kenza kawəzege ta Shala. 

1 Zhaŋe 3 

Ŋwalea Shala 

1Newe ma mə tsema tsema ɗehwe ɓəmə Yita nda heka ɓəmə ŋkɛ kaŋwalea ŋkɛ 
gi! Kaganda ne, ŋwalea ŋkɛ gheɓəmə. Vatse ɗepema ɓəmə mbeli nyi kwake te 
hɛɗi, va nya ɗepema Shala hɛ. 

2Ka mcɛhɛ ɗa ganji, nahe gheɓəmə kenza kaŋwalea Shala tsetsenya, ama 
kenaka nza ta ɓəmə nya te kwete hɛ kancɛte geva we. Wa nya wəsə nya ɗepe 
gheɓəmə nya: ma vəa ŋkwa nya tenca Kriste ne, kala gheŋkɛ tenza gheɓəmə, va 
nya nza gheɓəmə katenewe ŋkɛ kala nya nza ŋkɛ. 

3Ma yayata wəndə nya keve ghə kala nya te Kriste ne, ghəa ŋkɛ yazhɛre ŋkɛ 
wɛŋe, kale nya nza Yɛsə Kriste le ghəa ŋkɛ wɛŋe. 

4Yayata wəndə nya kemene jaɗafa ne, wəsə kwa ndiremi yamene ŋkɛ. Kwa nza 
ŋkɛ jaɗafa ya kawəsə kwa ndiremi. 

5Nahe yɛ keɗepe: nahe Kriste kencake geva kezha yaɓe yɛ jaɗafa, jaɗafa shɛ ya 
ci'a mbe we. 

6Ma yayata wəndə nya kenza jikə le Yɛsə Kriste ne, kazhɛne ŋkɛ kamene jaɗafa 
we. Ma wəndə nya mba kamene jaɗafa ne, kenakɛ Yɛsə ŋkɛ we, keɗepe ŋkɛ ŋkɛ 
we. 

7Ŋwalea ɗa, mba yɛ kesərə ghəa ŋayɛ kaghwete ŋayɛ wəndə. Ma wəndə nya 
kemene wəsə tiɗiɗi ne, tiɗiɗi ŋkɛ le ghəa ŋkɛ, kala nya nza Yɛsə Kriste tiɗiɗi. 

8Ma wəndə nya mba kamene jaɗafa ne, ŋa gətəli ŋkɛ, kwa nza ŋkɛ nahe gətəli 
kemenete jaɗafa se vəashinyɛ. Kezha zamte slene ta gətəli fate fate ncake geva 
Wəzege ta Shala. 

9Kazhɛne yayata wəndə nya kezhɛrenyɛ kawəzege ta Shala kamene jaɗafa we, 
kwa nza ŋkɛ berete ta mpi nya kese va Shala nde mene slene mbe. Ma kwa nza 
ŋkɛ kawəzege ta Shala ne, kazhɛne ŋkɛ kamene jaɗafa we. 

10Wa nya wəsə nya keneheve ŋwalea Shala le ŋwalea gətəli nya: ma yayata 
wəndə nya kemenema wəsə nya tiɗiɗi ba'a nya keɗema menənyɛ ne, wəzege ta 
Shala ŋkɛ we. 

Ɗe nya kwelɛ ghə 

11Kwa nza ŋkɛ wa nya ghena nya fate yɛ se vəashinyɛ nya: ɗe ɓəmə ghəa ɓəmə. 

12Nzama gheɓəmə kala Kayin ma, wəndəa Nde ndiremia mehele ŋkɛ, nahe ŋkɛ 
keslamte ghə te wəza meghekɛ. Tewəmbəreke wa slamte ghə ŋkɛ te wa? Va nya 

nza slene nyi mene Kayin kendiremi ndireminji, vəa ŋkwa nya nza ŋa wəza 
meghekɛ tiɗiɗia tiɗiɗia. 

13Ka kesaka ma, nzama yɛ heheɓake kenza mbeli nyi te hɛɗi kazlɛ va gheyɛ ma. 

14Nahe mə keɗepe nahe gheɓəmə keshave mbe mte kadzembe mpi, va nya ɗe 
ka kesaka meyɛ ɓəmə gheɓəmə. Ma wəndə nya keɗema ŋkwa ne, kenaka 
wəndə shɛ kashave mbe dzeve ta mte we. 

15Ma yayata wəndə nya kezlɛ va wəza meghekɛ ne, nde pesle ŋkwa ŋkɛ. Nahe 
yɛ keɗepe kaɗema ŋkwa kenza ta mpi nya kaghala ghala shɛ mbe nde pesle 
ŋkwa. 

16Wa nya tsetse ɗepete ɗe gheɓəmə: nahe Yɛsə Kriste kezamte mpia ŋkɛ kezha 
gheɓəmə. Ma gheɓəmə perə ne, nahe gheɓəmə kehi kaza mpia ɓəmə kezha ka 
kesaka meyɛ ɓəmə. 

17Ma kenza kwete wəndə nya nza wəshi kezeme nyi kwake te hɛɗi shɛ ve, nda 
nakɛ wəza meghekɛ ŋkɛ shewə va titikwə ba'a nda ɗema ŋkɛ zəzə wəndəa shɛ 
ne, tsema nza ŋkɛ kaveyi ghəa kande ɗe Shala wa? 

18Ŋwalea ɗa, ɗema ŋkwa gheɓəmə le mɛ ba'a ghena nyi zeɗe zeɗe ma, ama laka 
slene ba'a kaganda. 

Gezleŋema ghə nya kema ta Shala 

19Wa nya tsetse tenza gheɓəmə kaɗepete kenza nde kambeli nyi kezele 
kaganda gheɓəmə. Wa nya kala nya tenza wənəa ɓəmə gweɗakwe kwa kema ta 
Shala. 

20Kwa nza ŋkɛ ma kenza mehele ta ɓəmə kave ɓəmə fete ne, nahe gheɓəmə 
Shala ya kwele ma ke mehele ta ɓəmə ba'a nahe ŋkɛ keɗepe wəshi pɛtɛ. 

21Ka mcɛhɛ ɗa ganji, ma keɗema mehele ta ɓəmə kave ɓəmə fete ne, 
kategezleŋema ghə gheɓəmə kwa kema ta Shala. 

22Ma yayata wəsə nya 'yɛwe gheɓəmə ne, kaŋ'we gheɓəmə ve, va nya nza 
gheɓəmə kahawe va ghena nyi gezete ŋkɛ ba'a nya mene wəsə nya zeɗehwe 
nda gheɓəmə. 

23Wa nya ghena nya geze ɓəmə ŋkɛ nya: nahe gheɓəmə kayɛ Shala te sləa 
Wəzege ta ŋkɛ Yɛsə Kriste ba'a kaɗe ghəa ɓəmə gheɓəmə, kala nya gezete ɓəmə 
Kriste. 

24Ma wəndə nya kehawe va ghena nyi gezete Shala ne, kanza ŋkɛ jikə le Shala, 
kanza Shala jikə le wəndəa shɛ perə. Wa nya tsetse ɗepe gheɓəmə mbe 
gheɓəmə Shala: laka Sefəa ŋkɛ nya ndeke ɓəmə ŋkɛ. 

1 Zhaŋe 4 

Sefəa Shala ba'a sefəa nde Jaga 

1Ka mcɛhɛ ɗa ganji, mba yɛ keyɛ ghena ta pɛtɛa mbeli nyi kegeze Sefəa Shala ya 
mbe hɛ, ama dzeghakɛ mə hɛ kezha ɗepe kenza va Shala se sefə nya mbe hɛ. 
Kwa nza ŋkɛ kwele kwele ka mɛ ŋkwa tseŋwə nyi kepesleyi geva te hɛɗi lema. 

2Wa nya tsetse nza yɛ kaɗepe kenza ŋkɛ Sefəa Shala ŋkɛ: ma yayata wəndə nya 
keɗepe nahe Yɛsə Kriste kezhɛrenyɛ kawəndə ŋelɛ kaganda ne, Sefəa Shala ya 
mbe. 

3Ama yayata wəndə nya keɗepema Yɛsə Kriste kala nyagha ne, Sefəa Shala mbe 
we, ama ŋa Nde jaga ta Kriste. Nahe yɛ kefate katese Nde jaga ta Kriste. 
Tsetsenya ne, teke ŋkɛ te hɛɗi lema. 

4Ama gheyɛ gɛ ŋwalea ɗa, ŋa Shala yɛ, nahe yɛ kehərəte ka mɛ ŋkwa tseŋwə. 
Kwa nza ŋkɛ berete ma Sefəa Shala nya mbe gheyɛ ke sefə nya kesleke kaŋa 
hɛɗi lema. 

5Nahe mbelia shɛhɛ kenza kaŋa hɛɗi lema. Vatse geze ghena hɛ kala mbeli nyi 
kaŋa hɛɗi lema. Tagha gɛ, kafa ghena ta nci mbeli nyi te hɛɗi lema. 

6Ama gheɓəmə ne, mbeli nyi kaŋa Shala gheɓəmə. Ma wəndə nya keɗepe Shala 
ne, kafa ghena ta ɓəmə ŋkɛ. Ma wəndə nya keɗema kaŋa Shala ne, kafa ghena 
ta ɓəmə ŋkɛ we. Tsetse nza mə kaɗepe Sefəa kaganda ba'a sefəa tseŋwə. 

Shala ya kaɗe 

7Ka mcɛhɛ ɗa ganji, ɗe ɓəmə ghəa ɓəmə, kwa nza ŋkɛ va Shala se ɗe. Ma yayata 
wəndə nya nza ɗe ve ne, wəzege ta Shala ŋkɛ, nahe ŋkɛ keɗepe Shala. 

8Ma wəndə nya keɗema ŋkwa ne, keɗepe Shala ŋkɛ we, kwa nza ŋkɛ Shala ya 
kaɗe. 

9Wa nya tsetse ncɛte ɓəmə ɗe ta ŋkɛ Shala: nahe ŋkɛ keghweneke Wəzege 
kwetɛa ŋkɛ kasawa kadzete hɛɗi, yitea kemave mpi gheɓəmə laka gheŋkɛ. 

10Wa nya wəsə nya kaɗe nya: gheɓəmə ka ɗehwe Shala we, ama gheŋkɛ nde 
ɗehwe ɓəmə ba'a nde ghweneke Wəzege ta ŋkɛ kezha yaɓe yɛ jaɗafa ta ɓəmə. 

11Ka mcɛhɛ ɗa ganji, ma nda ɗehwe ɓəmə Shala kala nya ne, nahe gheɓəmə kehi 
kaɗe ghəa ɓəmə perə. 

12Wəndə shɛ kegha kanakɛ Shala we. Ama kenza gheɓəmə kaɗe ghəa ɓəmə ne, 
kanza Shala mbe gheɓəmə ba'a kancɛ geva ɗe ta ŋkɛ fate fate mbe gheɓəmə. 

13Wa nya tsetse nza gheɓəmə kaɗepe jikə gheɓəmə le Shala ba'a mbe gheɓəmə 
ŋkɛ: nahe ŋkɛ kendeke ɓəmə Sefəa ŋkɛ. 

14Nahe ghen'yɛ kenakɛ ba'a keneghate fete yite tsema tsema ghweneke Wəzege 
ta ŋkɛ Yita kezha nza kaNde mbele hɛɗi lema. 

15Ma wəndə nya keɗepe Yɛsə kaWəzege ta Shala ne, kanza Shala mbe wəndəa 
shɛ, kanza ŋkɛ jikə le Shala. 

16Nahe gheɓəmə keɗepe ba'a keyɛte kaɗe ɓəmə Shala. Shala ya kaɗe. Ma wəndə 
nya kenza mbe ɗe ne, kanza ŋkɛ jikə le Shala, kanza Shala mbe wəndəa shɛ perə. 

17Ma kenza ŋkɛ tiɗiɗi ɗe nya mbe gheɓəmə ne, katenza gheɓəmə le gezleŋema 
ghə te vecia meha ghwə, va nya nza nza ta ɓəmə teke te hɛɗi nya yipə yipə le ŋa 
Yɛsə Kriste. 

18Ghazlənə shɛ mbe ɗe we. Kaŋka ghazlənə ɗe ganyɛ. Kwa nza ŋkɛ ma kenza 
ghazlənə kazhɛ nda ke wəndə ne, ɗa ya neghe ŋkɛ. Kaɗe ŋkwa nde ghazlənə 
fate fate we. 

19Ma gheɓəmə ne, kaɗe ŋkwa gheɓəmə va nya ɗehwe ɓəmə Shala kande ghate. 

20Ma kegeze wəndə: «Kaɗe Shala 'ya», a ke, kazlɛ ŋkɛ va menənyɛ ne, nde sla 
tseŋwə ŋkɛ. Kwa nza ŋkɛ ma wəndə nya keɗema menənyɛ nya newe ŋkɛ ne, 
kaɗete Shala nya nakɛma ŋkɛ ŋkɛ we. 

21Wa nya ghena nya gezete ɓəmə Kriste nya: ma wəndə nya keɗe Shala ne, nda 
ŋkɛ kaɗe menənyɛ perə. 

1 Zhaŋe 5 

Hərə ŋkwa ta ɓəmə te hɛɗi lema 

1Yayata wəndə nya keyɛte Yɛsə ya kaKriste ne, wəzege ta Shala ŋkɛ. Yayata 
wəndə nya keɗe Shala Yita ne, kaɗe ŋwalea ŋkɛ ŋkɛ perə. 

2Wa nya kala nya nza gheɓəmə kaɗepe kaɗe ŋwalea Shala gheɓəmə: laka ɗe 
Shala ba'a laka mene slene le ghena nyi gezete ŋkɛ. 

3Kwa nza ŋkɛ ma ɗe Shala ne, gheŋkɛ hawe va ghena nyi gezete ŋkɛ. Kenza 
ghena nyi gezete kawəsə nya ɗaŋeɗa we, 

4kwa nza ŋkɛ nahe yayata wəzege ta Shala kenza kande hərəte hɛɗi lema. Ma 
wəsə nya nza gheɓəmə kahərəte mbeli nyi te hɛɗi le ne, gheŋkɛ yɛ ta ɓəmə. 

5Wa ya kande hərəte hɛɗi lema wa? Deke wəndə nya keyɛte Yɛsə ya kaWəzege 
ta Shala. 

Negha fete yitea Yɛsə Kriste 

6Yɛsə Kriste ya kawəndə nya kese laka yɛmə ba'a mimi. Kenza se ta ŋkɛ deke le 
yɛmə we, ama le yɛmə ba'a mimi. Sefəa Shala nde negha fete yitea kaganda ta 
ŋkɛ, kwa nza ŋkɛ Sefəa Shala ya kakaganda le ghəa ŋkɛ. 

7Ka negha fete ya shɛ mahekene tsagha gɛ: 

8Sefəa Shala, yɛmə ba'a mimi. Nahe ghena ta wəshi nyi mahekene nyi kenza 
kanya kwetɛŋe. 

9Kayɛ negha fete ta mbeli gheɓəmə, ama negha fete ta Shala ya kwele ma. Kwa 
nza ŋkɛ wa nya negha fete ta Shala nya: nahe ŋkɛ keneghate fete yitea Wəzege 
ta ŋkɛ. 

10Ma wəndə nya keyɛ Wəzege ta Shala ne, negha fetea shɛ ya kwa wənəa ŋkɛ. 
Ma wəndə nya keyɛma Shala ne, Shala yave ŋkɛ kande tseŋwə, va nya yɛma fete 
nya neghate Shala yitea Wəzege ta ŋkɛ ŋkɛ. 

11Wa nya negha fetea shɛ nya: nahe Shala kendeke ɓəmə mpi nya kaghala ghala, 
nahe mpia shɛ kenza mbe Wəzege ta ŋkɛ. 

12Ma wəndə nya keyɛ Wəzege ne, mpia shɛ ya ve. Ma wəndə nya keyɛma 
Wəzege ta Shala ne, mpi shɛ ve we. 

Mpi nya kaghala ghala 

13Kezha ɗepe yɛ mpi nya kaghala ghala ya va gheyɛ rafete ŋayɛ ghena nya 'ya, 
gheyɛ mbeli nyi keyɛ Wəzege ta Shala. 

14Vatse ɗema gheɓəmə kagezleŋe ghə kwa kema ta Shala, kwa nza ŋkɛ kafa 
səkwə ta ɓəmə ŋkɛ vəa ŋkwa nya 'yɛwe wəsə gheɓəmə ve kala ɗe ta ŋkɛ. 

15Nahe mə keɗepe kafa səkwə ta ɓəmə ŋkɛ, nahe gheɓəmə keɗepe nahe 
gheɓəmə kekemave wəsə nya 'yɛwe gheɓəmə ve. 

16Ma kenakɛ menənyɛ wəndə kamene jaɗafa nya keɗema kakele ŋkwa kalə sha 
mte ne, səkwə ghə ŋkɛ, kateve nda mpi Shala ke wəndəa shɛ keɗema jaɗafa nya 
menete ŋkɛ kakele ŋkwa kalə sha mte. Ama jaɗafa nya kekele ŋkwa kalə sha 
mte ya shɛ, kenza kezha jaɗafa nyagha kala nya geze 'ya kasəkwə ghə mbeli we. 

17Nahe yayata wəsə kwa ndiremi kenza kajaɗafa, ama kakele ŋkwa yayata 
jaɗafa kalə sha mte we. 

18Nahe gheɓəmə keɗepe kaɗema yayata wəzege ta Shala kazhɛne kamene 
jaɗafa, kwa nza ŋkɛ kaya ŋkɛ Wəzege ta Shala, kapesle Nde ndiremia mehele 
yite we. 

19Nahe gheɓəmə keɗepe mbelia Shala gheɓəmə. Ama nahe pɛtɛa mbeli nyi te 
hɛɗi lema kenza mbe berete ta Nde ndiremia mehele. 

20Nahe mə keɗepe nahe Wəzege ta Shala kese. Nahe ŋkɛ kendeke ɓəmə mehele 
kezha ɗepe Shala nya kaganda. Nahe gheɓəmə kenza jikə Shala nya kaganda 
laka Wəzege ta ŋkɛ Yɛsə Kriste. Gheŋkɛ ya kaShala kaganda, gheŋkɛ ya kampi 
nya kaghala ghala. 

21Ŋwalea ɗa, ya mə ghəa ŋayɛ va wəshi nyi zhɛrete mbeli kashala. 

2 Zhaŋe 

2 Zhaŋe 1 

Njiŋwe ŋkwa 

1Se va Meha za, ke Male nya ntave Shala ba'a ke ŋwalea nta nyi ɗe 'ya mbe waŋe 
ta kaganda. Kenza deke 'ya nde ɗe ŋayɛ we, ama pɛtɛa mbeli nyi keɗepe 
kaganda, 

2va nya nza kaganda mbe gheɓəmə ba'a nya tenza ŋkɛ le gheɓəmə kaghala 
ghala. 

3Pa Shala Yita ba'a Yɛsə Kriste, Wəzege ta Yita, ndeke ɓəmə zlaɓa, zhɛ heli ba'a 
kwelɛŋe kezha nza gheɓəmə mbe kaganda ba'a ɗe. 

Kaganda ba'a ɗe 

4Kwele kwele se 'ya kazlama kwa nakɛ kweci ŋwalea ŋa 'ya kadzeghwa kwa 
hweŋkwa ta kaganda, kala nya gezete ɓəmə Yita. 

5Ma tsetsenya gɛ Male ganyɛ, wa nya ghena nya 'yɛwe 'ya va gha nya: ɗe ɓəmə 
ghəa ɓəmə. Kenza kaghena mɛnɛfɛ yarafe ŋa 'ya we, ama deke ghena nya 
kemave gheɓəmə se vəashinyɛ. 

6Ɗe ya kanza kala ghena nyi gezete Shala. Wa nya ghena nya fate yɛ se 
vəashinyɛ nya: nza mə mbe ɗe. 

7Kwele kwele ka tseŋwəa kɛfi nyi kepesleyi geva te hɛɗi lema. Kaɗe hɛ kaɗepe 
nahe Yɛsə Kriste kezhɛrenyɛ kawəndə ŋelɛ we. Nahe mbelia shɛhɛ kenza kaka 
tseŋwəa kɛfi ba'a kaka jaga ta Kriste. 

8Ntsehwele mə yitea ghəa ŋayɛ, yitea ɗema yɛ kazamte zhɛme ta slene ta n'yɛ, 
ama kezha kemave zhɛme ta ŋayɛ yɛ fate fate. 

9Ma wəndə nya kezlakemte ba'a nya kenzama le ghena ta Kriste ne, kenza ŋkɛ 
jikə le Shala we. Ma wəndə nya kenza le ghena ta Kriste ne, jikə ŋkɛ le Yita ba'a 
le Wəzege. 

10Ma kese wəndə sha gheyɛ le kwete ghena ne, kemanevema ŋkɛ yɛ ki ghɛa 
ŋayɛ ma, njiŋwema ŋkɛ yɛ ma. 

11Ma wəndə nya kenjiŋwakɛ ŋkɛ ne, jikə ŋkɛ le mbe wəsə kwa ndiremia ŋkɛ. 

Ka keɗaŋe ta ghena ta Zhaŋe 

12Kwele kwele ghena va 'ya kageze ŋayɛ, ama kaɗe 'ya karafe ŋayɛ hɛ te palepa 
ba'a le yirə we. Kwa nza ŋkɛ ne, kazəzə lə 'ya sha gheyɛ kezha geze ŋayɛ le ghəa 
ɗa, yitea zlama ta ɓəmə viɗi. 

13Kanjiŋwe ŋa ŋwalea wəzha ta meyɛ ŋa nya ntave Shala. 

3 Zhaŋe 

3 Zhaŋe 1 

Njiŋwe ŋkwa 

1Se va Meha za ke Gayəs, mcɛ ɗa ganyɛ nya ɗe 'ya mbe waŋe ta kaganda. 

2Mcɛ ɗa ganyɛ, kaɗe 'ya kezha jive na mbe kema mbe pɛtɛa wəshi ba'a kezha 
nza geva ta ŋa lɛŋe lɛŋe kala mehele ta ŋa. 

3Kwele kwele se 'ya kazlama, kwa se kweci ka kesaka ma kaneghate fete te 
kaganda nya kencɛ geva mbe nza ta ŋa: ma gha ne, kadzeghwa na mbe waŋe ta 
kaganda. 

4Ma wəsə nya zlama 'ya te za ma ne, fa nya fate 'ya dzeghwa yadzeghwa ŋwalea 
ɗa mbe waŋe ta kaganda. 

Tsahe nya te Gayəs 

5Mcɛ ɗa ganyɛ, kanewe ghweme na te ka Kriste, ya kwela nza hɛ kaka mentiɓə. 
Ma kwa nza na kamene kala nya ne, kale nde zele Shala mene na. 

6Nahe hɛ keneghate fete yitea ɗe ta ŋa kwa kema ta Jikə ta ka Kriste. Kemane 
hɛ mbe dzeghwa ta nci kala nya kehi sha Shala. 

7Kwa nza ŋkɛ nahe hɛ keslə yitea dzeghwa kezha slene ta Kriste, kaɗema kese 
kaɗe wəshia ka ɗepema Shala. 

8Ma tsagha gɛ, nahe gheɓəmə kehi kakemane mbeli nyi kala nyi, yitea ncɛ ghəa 
ɓəmə kaka mene slene ta kaganda. 

Yɛ Diyotrɛfe le Dɛmɛtriyəs 

9Nahe 'ya kerafete nda palepa ɓɛhwɛ ke Jikə ta ka Kriste. Ama Diyotrɛfe nya 
keɗe kanza te ghəa mbeli ne, kese ŋkɛ kayɛ ghena nya geze 'ya we. 

10Vatse gɛ, ma te veci nya tese 'ya ne, katencɛ wəsə kwa ndiremi nya mene ŋkɛ 
'ya, gheŋkɛ nya kegeze ghena nyi ndiremi ndiremi te ghen'yɛ. Ama kenza wərə 
nda we: hɛreɗɛ ŋkɛ ɗema kemaneve ka kesaka ma nyi kese. Ma mbeli nyi keɗe 
kakemaneve hɛ ne, kafɛa hɛ ŋkɛ ba'a kaŋka hɛ ŋkɛ shave hwa Jikə ta ka Kriste. 

11Mcɛ ɗa ganyɛ, tekema wəsə kwa ndiremi na ma, ama teke wəsə ganyɛ. Ma 
wəndə nya kemene ganyɛ ne, wəndəa Shala ŋkɛ. Ma wəndə nya kemene wəsə 
kwa ndiremi ne, kenakɛ Shala ŋkɛ we. 

12Pɛtɛa mbeli kageze ghena ganyɛ te Dɛmɛtriyəs, kanegha fete kaganda le ghəa 
ŋkɛ te Dɛmɛtriyəs. Ghen'yɛ perə ne, nahe ghen'yɛ keneghate fete yite, nahe na 
keɗepe nahe negha fete ta n'yɛ kenza kakaganda. 

Njiŋwe ka keɗaŋe 

13Kwele kwele ghena va 'ya kageze ŋa, ama kaɗe 'ya karafe hɛ le wəsə kerafe 
wəsə ba'a le yirə we. 

14Kaɗe 'ya kalə sha gha temə vireɗi, kategeze gheɓə mɛ le mɛ. 

15Pa na nza kwelɛŋe. Kanjiŋwe ŋa ka mcɛhɛ ŋa. Njiŋwe ka mcɛhɛ n'yɛ, keslə 
keslə. 

Zhəwde 

Zhəwde 1 

Njiŋwe ŋkwa 

1Se va Zhəwde, nde mene nda slene ke Yɛsə Kriste ba'a wəza meghekɛa Zhake. 
Ke mbeli nyi kehekakɛ geva, mbeli nyi ɗehwe Shala Yita ba'a nyi keyate geva 
kezha Yɛsə Kriste. 

2Pa zhɛ heli, kwelɛŋe ba'a ɗe ndeke ŋayɛ geva kwele kwele. 

Mbeli nyi keteke nda tseŋwə ke mbeli 

3Ka mcɛhɛ ɗa ganji, kwele kwele ɗe 'ya karafe ghena te ghəa mbele nya kenza 
kaŋa ɓəmə pɛtɛ. Ma tsetsenya ne, 'ya karafe ŋayɛ palepa le ɗema ta ɗa kezha 
mtsehe ŋayɛ berete kempa yitea yɛ nya ndeke nda Shala ke mbelia ŋkɛ 
fəyitekeghə. 

4Kwa nza ŋkɛ nahe kweci mbeli nyi kaka 'yaghwa mehele kedzehwa gheɓəmə 
kaɗema gheɓəmə keɗepe. Kazhɛre ghena nya mbe ɗe ta Shala ta ɓəmə hɛ kezha 
mene wəsə kwa wale wale ta nci. Tsagha gɛ, Yɛsə Kriste nya te ghəa ɓəmə 
kwetɛŋe ba'a nya kaNde sleke ɓəmə yaɗema hɛ. Se vəashi ne, nahe Ghena ta 
Shala kegezete ɗa nya te hɛ. 

5Kaɗe 'ya kazəzəte ŋayɛ, ya kwela ɗepe yɛ fəyitekeghə nahe Mahwətə, kwa sebe 
ta nya mbelete ka Israyɛl ŋkɛ shave mbe Ɛzhipte, kezamte sebe te mbeli nyi 
ɗema yɛ va hɛ. 

6Zəzəte mə ka ghwene ta Shala nyi keɗema kese kazlama te kwelea nci, nahe hɛ 
kesərəakɛ ŋkwa nya se hɛ te. Tagha gɛ, na Shala kehwepeyi hɛ kwa zewe lɛ 
kaghala ghala, mbe ŋkwesle kezha neghe meha ghwə te veci nya wəba. 

7Zəzəte mə Sodome, Gomore ba'a kweci meleme nyi dzeyi yitea hɛ: Nahe mbeli 
nyi mbe hɛ kemenete wəsə nya ndiremi kala ka ghwene ta Shala shɛhɛ ba'a 
kevalete vale nyi kehitema geva. Nahe ɗa kevate geva te hɛ laka ghwə nya 
kaghala ghala. Tsagha gɛ ne, nahe hɛ kenza kawəsə keyipə pa kezha mbeli pɛtɛ. 

8Tsagha shɛ mene ka ndiremia mehele nyi hwa gheyɛ. Wəshi tseŋwə yazəzə hɛ. 
Tagha gɛ, kazele wəshi nyi ndiremi ndiremi nyi mawe geva ta nci hɛ, kaɓela 
kwelea Mahwətə hɛ we, kaŋele ka ghwene ta Shala nyi pelɛ ghweme hɛ. 

9Ya Mishɛl, wəndə kwelea ka ghwene ta Shala ne, kese kamene wəsə shɛ we. 
Nahe ŋkɛ kese kaghəpə le gətəli te ghəa geva ta Moyize. Kese Mishɛl kadzeghe 
kaŋele ŋkɛ laka meha ghwə te we, ama ma ke: «Pa Mahwətə vate ɗa te gha.» 

10Ama ŋele yaŋele mbeli nyi ɗepema hɛ hɛ ka ndiremia mehelea shɛhɛ. Ma 
wəsə nya ɗepe hɛ laka nza ta wəsəa shɛ, kala wəshi keseɗa nyi hwa gamba ne, 
gheŋkɛ nde za hɛ. 

11Ndiremi ya te hɛ, va nya zelete sebe ta Kayin hɛ. Nahe hɛ keslate tseŋwə yitea 
cɛdɛ kala Balam, nahe hɛ kempə va nya fatema ghena hɛ kala Korɛ. 

12Ghenci ya kaka beze wəshi kezeme ta ŋayɛ, gheyɛ ka Kriste, va nya nza hɛ 
kazeme wəshi kezeme ba'a kasa wəshi kesa kaɗema hawe kazhɛ nda ke hɛ, 
deke ghəa nci yazəzə hɛ. Nahe hɛ kenza kala ləmbə nya kele sefə ba'a nya 
keɗema kame va. Nahe hɛ kenza kala wəfe nyi ɗema ya te hɛ te vəa ya ta nci. 
Ma kwa lamte geva yɛ slərə yitea hɛ ne, fəyitekeghə mpə hɛ. 

13Nahe hɛ kenza kala yɛ gaŋkeɓe nyi dzawe dzawe ta ndərə, kagwəɓə wəshi 
hawea nci hɛ kala hwɛfɛ. Nahe hɛ kenza kala saseregwa nyi kendeŋe ba'a nyi 
veyi nda ŋkwa Shala ke hɛ kaghala ghala mbe viɗi nya diŋwədi ma. 

14Ma ke Ɛnok, nde mberefaŋe ta hwelefe ta Adam gezete ghena kelɛŋə te ghəa 
nci vəashi: «Fatema mə, katese Nde sleke ŋkwa le ka ghwene ta ŋkɛ slibə slibə 
meŋe zhigə, 

15kezha meha ghwə te pɛtɛa mbeli. Kateve nda fete ŋkɛ ke pɛtɛa ka jaɗafa te 
ghəa pɛtɛa wəshi nyi ndiremi ndiremi nyi menete hɛ laka fa nda ma ghena ke 
Shala ba'a te ghəa pɛtɛa ghena nyi ndiremi ndiremi nyi se hɛ kageze te Shala.» 

16Mbelia shɛhɛ ne, farefa shɛ va wənəa nci keveci keveci we, kaŋgaɗe ghə kevə 
kevə ba'a kazele wəshi nyi ndiremi ndiremi nyi mawe hɛ hɛ. Kageze ghena 
ŋkele ntsə hɛ ba'a kafale kweci mbeli laka wəshi nyi ŋ'we hɛ va hɛ. 

Yɛ ntsehwele kezha ka Kriste 

17Ama gheyɛ gɛ ka mcɛhɛ ɗa ganji, zəzəte mə ghena nyi gezete ŋayɛ ka ghwene 
ta Nde sleke ɓəmə Yɛsə Kriste vəashi. 

18Kwa nza ŋkɛ ma ke hɛ sha gheyɛ: «Ma te keɗaŋe ta və ne, katenza mbeli nyi 
keteŋele ŋayɛ ba'a nyi ketemene wəshi nyi ndiremi ndiremi nyi ɗe ntsə ta nci 
shɛ.» 

19Mbeli nyi kala nyighɛ ka nehe ŋkwa, wəshi nyi ɗe geva ta nci yamene hɛ, Sefəa 
Shala shɛ mbe hɛ we. 

20Ama gheyɛ gɛ, ka mcɛhɛ ɗa ganji, ŋate mə nza ta ŋayɛ te yɛ nya kese va Shala. 
Səkwə mə ghə laka kemane ta Sefəa Shala. 

21Nza mə mbe ɗe ta Shala, ve mə ghə te Nde sleke ɓəmə Yɛsə Kriste. Ma mbe 
ganyɛa ŋkɛ ne, kateve ŋayɛ mpi nya kaghala ghala ŋkɛ. 

22Zhɛ mə heli yitea mbeli nyi nza zəzə ta nci bake bake. 

23Mbele mə hɛ laka zləgwə hɛ shave mbe ghwə. Zhɛ mə heli yitea kweci mbeli 
perə. Ama ntsehwele mə va jikə geva le hɛ: pa le yɛ lekwesa ta nci kenza kareɗa 
va wəshi nyi ndiremi ndiremi nyi mene hɛ. 

Tsahe Shala 

24Ŋa wəndə nya kenza kayakɛ ŋayɛ va teɗe ba'a nya kenza kancake ŋayɛ 
kaɗema beze te gheyɛ ba'a mbe zlama kwa kema ta ŋkɛ le zləvə, 

25ŋa Shala kwetɛŋe, Nde mbele ɓəmə laka Yɛsə Kriste, Nde sleke ɓəmə zləvə, 
kwele, berete ba'a meghe se vəashi, tsetsenya ba'a kaghala ghala. Amɛn. 

Ghena Kelɛŋə 

Ghena Kelɛŋə 1 

Gha ta ghena 

1Wəshi nyi tewəfərə nyi ncɛte Yɛsə Kriste dazhɛ dazhɛ ya mbe palepa nya. Nahe 
Shala kencɛte nda wəshia shɛhɛ kezha ncɛ nda wəsə nya takwa takwa kase ŋkɛ 
ke ka mene slene ta ŋkɛ. Nahe Kriste keghweneghe nda nde ghwene ta ŋkɛ ke 
nde mene slene ta ŋkɛ Zhaŋe kezha ncɛ nda wəsəa shɛ. 

2Nahe Zhaŋe keneghate fete tsema tsema nza pɛtɛa wəshi nyi nakɛ ŋkɛ kaghena 
ta Shala ba'a kakaganda nya ncɛte nya ncɛte Yɛsə Kriste. 

3Zlama ya va wəndə nya kejaŋga palepa nya, zlama ya va mbeli nyi keve sleme 
yitea ghena kelɛŋə nya ba'a nyi kehawe va ghena nyi kerafete geva teke. Kwa 
nza ŋkɛ takwa takwa və nya kesleyi geva kezha wəshia shɛhɛ. 

Njiŋwe ke Jikə ta ka Kriste mberefaŋe 

4Se va Zhaŋe, ke Jikə ta ka Kriste mberefaŋe te sla ta hɛɗia Azi: Pa zlaɓa ba'a 
kwelɛŋe nya kese va Shala nya tsetsenya, nya vəashi, nya ketese ndeke ŋayɛ 
geva, laka sefə nyi mberefaŋe kwa kema ta pasla ta ŋkɛ, 

5ba'a ne, laka Yɛsə Kriste, nde negha fete nya dɛŋe dɛŋe, nya kaTezhɛa wəzege, 
nde ghate ta wəndə kasame kwa kwele le mpi hwa mbeli nyi kempə mpə, 
wəndə nya te ghəa ka meghea kɛfi nyi te hɛɗi lema. Kaɗe ɓəmə Kriste, nahe ŋkɛ 
kembeɗeke ɓəmə shave mbe jaɗafa ta ɓəmə laka mimia ŋkɛ. 

6Nahe ŋkɛ kezhɛrete ɓəmə kawəvəsəa ka dzeghe Shala kezha mene nda slene 
ke Shala nya kaYitenyɛ. Ŋa ŋkɛ nza zləvə ba'a berete kaghala ghala. Amɛn. 

7Newe ma mə: sawa yasawa ŋkɛ mbe ləmbə. Katenewe ŋkɛ pɛtɛa mbeli, pa le 
mbeli nyi kempahwemte ŋkɛ. Kateŋgaɗe ghə pɛtɛa hwelefefi nyi te hɛɗi te ghəa 
ŋkɛ. Kaganda ne, katenza ŋkɛ kala nya! Amɛn. 

8Ma ke Shala Mahwətə: «'Ya ya kaAlfa, 'ya ya kaOmɛga, nde ghate ba'a nde 
keɗaŋe. 'Ya ya kawəndə nya tsetsenya, nya vəashi ba'a nya ketese, 'ya ya kaNde 
berete.» 

Zhaŋe kanewe Kriste laka kelɛŋə 

9'Ya ya kaZhaŋe, wəza meyɛ ŋayɛ nya kesa yaka kala gheyɛ. Jikə le gheyɛ ne, 
nahe 'ya kenza kaŋa Meghea Shala, kazereghe ghena 'ya mbe nza jikə le Yɛsə. 
Nahe mbeli kekeleghe ɗa kadzete hɛɗi nya te tepe ta yɛmə, nya nza sləa ŋkɛ 
kaPatmos, va nya nza 'ya dɛŋe dɛŋe te ghena ta Shala ba'a te kaganda nya ncɛte 
Yɛsə. 

10Ma te vecia Nde sleke ŋkwa ne, pa Sefəa Shala keseve ɗa, pa 'ya fate ŋwələ 
nya kegaka le berete kala gaka ta veke kwetere wəmbəa ɗa. 

11Ma ke ŋwələa shɛ: «Ma wəsə nya nakɛ nya na ne, rafete mbe palepa ba'a 
ghweneghe nda palepa shɛ ke Jikə ta ka Kriste nyi mberefaŋe nyi: mbe Ɛfɛze, 
Smirne, Pɛrgame, Tiyatire, Sarde, Filadɛlfi ba'a Lawodisɛ.» 

12Tewətelɛwe 'ya sha geva kanewe wəndə nya kegeze ɗa ghena. Tagha gɛ, 
dəkwə 'ya te yɛ paterela mze kwa tere tere mberefaŋe. 

13Ma te tepe ta paterela shɛhɛ ne, kwete wəsə nya kala wəndə ŋelɛ ya shɛ 
meslete. Lekwesa nya kenza hwa'a te wəmbəa seɗa ya kənə ba'a zewe mze kwa 
tere tere ya hwa hwə ve. 

14Nahe shintia ghəa ŋkɛ kenza tɛawe tɛawe kala shintia təmə keɗema kala 
kwacakelɛ. Kaslesla yɛ ntsə ta ŋkɛ kala ghɛnia ghwə. 

15Nahe yɛ seɗa ta ŋkɛ kenza kala mze kwa ghwə nya shɛanɛa, kagaka ŋwələa 
ŋkɛ kala gaka ta mewədzərə ta yɛmə. 

16Saseregwa mberefaŋe ya mbe dzeve kwa zeme ta ŋkɛ, kafayɛ nya lɛmelɛ, nya 
nza mɛ bake te nde same kwa mɛa ŋkɛ. Kaɓele kema ta ŋkɛ kala nza ta veci 
talala kwa ghə. 

17Ma kwa nakɛ 'ya ne, terərəmə 'ya teɗe ɗa yitea seɗa ta ŋkɛ kala wəndə kemte 
mte. Pa ŋkɛ dapeyi ɗa dzeve kwa zeme ta ŋkɛ kwa ghə, ma ke sha 'ya: 
«Ghazlənəma na ma, 'ya ya kande ghate ba'a kande keɗaŋe. 

18Nahe 'ya kenza teghweme. Nahe 'ya kese kemte mte, ama tsetsenya ne, 
teghweme 'ya kaghala ghala. Berete ya va 'ya te mte ba'a te ghɛa mbelia 
kwahɛɗi. 

19Rafe wəsə nya newe nya na, wəsə nya kemene geva nya tsetsenya ba'a nya 
ketese kwa sebe. 

20Wa nya ghena nya tewəfərə mbe saseregwa nyi mberefaŋe nyi newe nyi na 
mbe dzeve kwa zeme ta ɗa ba'a paterela mze kwa tere tere nyi mberefaŋe nyi 
nya: nahe saseregwa nyi mberefaŋe kenza kambeli nyi te ghəa Jikə ta ka Kriste 
mberefaŋe, nahe paterela nyi mberefaŋe kenza kaJikə ta ka Kriste mberefaŋe.
  

Ghena Kelɛŋə 2 

Palepa ke Jikə ta ka Kriste nya mbe Ɛfɛze 

1Rafete nda ghena nya ke wəndə nya te ghəa Jikə ta ka Kriste nya mbe Ɛfɛze: 
Wa nya ghena nya geze wəndə nya nza saseregwa mberefaŋe mbe dzeve kwa 
zeme ta ŋkɛ ba'a nya kedzeghwa dzeyi hwa yɛ paterela mze kwa tere tere 
mberefaŋe nya: 

2Nahe 'ya keɗepe slene ta ŋa, yaka nya sahwe na ba'a zereghe ghena ta ŋa. Nahe 
'ya keɗepe kaɗema na kasəwəte ka 'yaghwa mehele. Nahe na kedzeghakɛ mbeli 

nyi keveyi ghəa nci kaka ghwene ta Yɛsə, ama kaɗema hɛ kaghenci. Nahe na 
kentsate tseŋwəa nci. 

3Nahe na kenza kande zereghe ghena, nahe na kesahwe yaka tewəmbəreke 'ya, 
kewənə ŋa na va 'ya we. 

4Ama kaŋele ŋa 'ya yitea wəsə kwetɛŋe: nahe na kewəfəyite kwa ghate ta ɗe ta 
ŋa. 

5Zəzəte ŋkwa nya teɗe ŋa na te: zhɛrete nza ta ŋa ba'a mene slene kala nya se 
na kamene vəashi. Ma keɗema na kazhɛre nza ta ŋa ne, katese 'ya sha gha ba'a 
katekele paterela ta ŋa 'ya seyi te ŋkwa ŋkɛ. 

6Ama megela kwete ghena ta ŋa: kaɗe wəshi nyi mene mbelia Nikolas na, kala 
'ya we. 

7Ma wəndə nya nza sleme ve ne, fa ghena nya geze nda Sefəa Shala ke yɛ Jikə ta 
ka Kriste ŋkɛ. Ke yayata wəndə nya kehərəte mpa shɛ ne, kateve nda zeme ya 
ta wəfe ta mpi nya kwa ntsa ta Shala 'ya. 

Palepa ke Jikə ta ka Kriste nya mbe Smirne 

8Rafete nda ghena nya ke wəndə nya te ghəa Jikə ta ka Kriste nya mbe Smirne: 
Wa nya ghena nya geze wəndə nya kande ghate ba'a nya kande keɗaŋe, nya 
kese kemte mte ba'a nya kezhɛne kanza teghweme nya: 

9Nahe 'ya keɗepe yaka nya sa na ba'a titikwə nya te gha, ndagwara nahe na 
kenza kande mcɛlə. Nahe 'ya keɗepe ghena kwa ndiremi nya geze mbeli nyi 
keveyi ghəa nci kaka Zhəwif te gha, ama kenza hɛ kaka Zhəwif we, nahe hɛ 
kenza katsene ta mbelia Satan. 

10Ghazlənəma na va yaka nya tesa na ma. Fate: katekese kweci mbelia ŋayɛ 
gətəli kadzawa daŋgayɛ kezha dzeghe ŋayɛ, katesa yaka yɛ kahɛ meŋe. Ama nza 
kawəndə nya dɛŋe dɛŋe te 'ya hwa'a te mte, tagha gɛ, kateve ŋa mpi 'ya 
kazhɛme. 

11Ma wəndə nya nza sleme ve ne, fa ghena nya geze nda Sefəa Shala ke yɛ Jikə 
ta ka Kriste ŋkɛ. Ma wəndə nya kehərəte mpa ne, katezhɛne ŋkɛ kaghazlənə va 
mte kwa bake we. 

Palepa ke Jikə ta ka Kriste nya mbe Pɛrgame 

12Rafete nda ghena nya ke wəndə nya te ghəa Jikə ta ka Kriste nya mbe 
Pɛrgame: Wa nya ghena nya geze wəndə nya nza kafayɛ nya lɛmelɛ, nya nza mɛ 
bake te nya: 

13nahe 'ya keɗepe ŋkwa nya nza na te: te ŋkwa nya nza pasla ta Satan. Ama nahe 
na kenza dɛŋe dɛŋe te 'ya, keɗema ɗa na ya te və nya peslekɛ Antipas, nde negha 
fete ta ɗa nya dɛŋe dɛŋe te 'ya mbeli te hɛɗia ŋayɛ, te ŋkwa nya nza Satan we. 

14Ama kaŋele ŋa 'ya yitea kwete ghena: mbeli nyi kezele ghena ta Balam ya shɛ 
hwa mbelia ŋa. Nahe Balam kese kancɛ nda ntsehwele ke Balak kezha ŋa nda 
keleŋa ke ka Israyɛl laka ghwete hɛ kazeme sli nya dzeghekɛ nda melɛ mbeli le 
ke wəshi nyi zhɛrete mbeli kashala ba'a kazhɛre nda wəmbə ke Shala nya 
kaganda. 

15Ɓiyitsa ne, mba mbeli nyi kezele ghena nya tekete mbelia Nikolas hwa gheyɛ. 

16Zhɛrete nza ta ŋa fate fate. Ma keɗema ŋkɛ tsagha ne, katese 'ya sha gha temə 
vireɗi ba'a katempa 'ya le mbelia shɛhɛ le kafayɛ nya kesame kwa mɛa ɗa. 

17Ma wəndə nya nza sleme ve ne, fa ghena nya geze nda Sefəa Shala ke Jikə ta 
ka Kriste ŋkɛ. Ke wəndə nya kehərəte mpa shɛ ne, kateve nda mane nya 
tewəfərə 'ya. Kateve nda pelɛ nya tɛawetɛa nya rafete geva slə mɛnɛfɛ te 'ya. 
Wəndə shɛ keɗema sləa shɛ, keɗema wəndə nya kekemave we. 

Palepa ke Jikə ta ka Kriste nya mbe Tiyatire 

18Rafete nda ghena nya ke wəndə nya te ghəa Jikə ta ka Kriste nya mbe Tiyatire: 
Wa nya ghena nya geze Wəzege ta Shala nya, wəndə nya slesla ntsə kala ghwə 
ba'a nya nza yɛ seɗa ta ŋkɛ kala mze kwa ghwə nya shɛanɛa nya: 

19Nahe 'ya keɗepe slene ta ŋa, ɗe ta ŋa, nza ta ŋa dɛŋe dɛŋe, ntsə geva ta ŋa 
yitea slene ba'a zereghe ghena ta ŋa. Tsetsenya ne, za ma mene slene na ke nya 
kaghate. 

20Ama kaŋele ŋa 'ya yitea wəsə kwetɛŋe: kasərə Zhɛzabɛl, nya keve ghəa nta 
kakwa mɛ ŋkwa ta Shala na kamene wəsə nya ɗe nde. Ama kamene slene ta ɗa 
yaghwete nde, kateke nda wəfə Shala nya kaganda ba'a zeme wəshi keseɗa nyi 
dzeghekɛ nda melɛ mbeli le hɛ ke wəshi nyi zhɛrete mbeli kashala nde ke hɛ. 

21Nahe 'ya kendeke nda və kezha mpi dzeve, ama kaɗe nde kasərə mefətekwə 
ta nta we. 

22Vatse gɛ, 'ya katenegha ŋkɛ te gezle ta yaka zlaɓe le mbeli nyi kemenete vale 
tahe le, keɗema hɛ kempiyi dzeve te slene nyi ndiremi ndiremia nci. 

23Ɓiyitsa ne, katempə ŋwalea nta 'ya kezha baŋe pɛtɛa yɛ Jikə ta ka Kriste 
kaɗepe nahe 'ya kenza kande ɗepe yɛ zəzə ba'a yɛ mawe ta mbeli. Katemene 
nda 'ya ke yayata wəndəa ŋayɛ kala slene nya menete ŋkɛ. 

24Ma gheyɛ kweci mbeli nyi kezele ɗa mbe Tiyatire ne, kese gheyɛ kazele ghena 
tseŋwə nya tekete nda mbelia shɛhɛ ke mbeli we, kese yɛ kazele ɗepe wəsə nya 
heka hɛ kawəshi nyi dzawe dzawe ta Satan we. Ma 'ya sha gheyɛ gɛ: kazhɛne 
'ya katərənə ŋayɛ kamene kwete wəsə we. 

25Ama keseyi mə wəsə nya va gheyɛ le berete hwa'a te və nya tezhɛne geva 'ya 
kase. 

26Ke wəndə nya kehərəte mpa, nya keyate slene nyi menete 'ya hwa'a te keɗaŋe 
ta və ne, kateve nda berete 'ya te ghəa hwelefefi. 

27Kateya hɛ ŋkɛ le geta lɛ ba'a katempə hɛ ŋkɛ kala yɛ ghwelepe rekɛ, 

28tsagha kemave berete 'ya le ghəa ɗa va Yiteyɛ ɗa. Tagha gɛ, kateve nda 
saseregwa kwa kiɗi ŋkwa 'ya ke hɛ. 

29Ma wəndə nya nza sleme ve ne, fa ghena nya geze nda Sefəa Shala ke yɛ Jikə 
ta ka Kriste ŋkɛ. 

Ghena Kelɛŋə 3 

Palepa ke Jikə ta ka Kriste nya mbe Sarde 

1Rafete nda ghena nya ke wəndə nya te ghəa Jikə ta ka Kriste nya mbe Sarde: 
Wa nya ghena nya geze wəndə nya nza sefə nyi kese va Shala mberefaŋe ba'a 
saseregwa mberefaŋe ve nya: nahe 'ya keɗepe slene ta ŋa, nahe 'ya keɗepe 
teghweme na zəzə mbeli, ama kemte mte na. 

2Feɗeghe ba'a mtsehete nda berete ke wəsə nya takwa takwa kamte, kwa nza 
ŋkɛ nahe 'ya kenakɛ kaɗema slene nyi menete na kenza tiɗiɗi kwa kema ta 
Shala ta ɗa. 

3Zəzəte ghena nya kemave na ba'a nya fave na. Keseve ghena shɛ ba'a mpiyi 
dzeve. Ma keɗema na kefeɗeghe ne, katese 'ya sha gha vəkə kala ghərə, kaɗema 
na keɗepe və nya tese 'ya kwa. 

4Ya tsagha shɛ ŋkɛ ne, nahe kweci mbelia ŋa nyi mbe Sarde kezhɛretema 
lekwesa ta nci wale wale. Katebeghe ɗa hɛ le lekwesa nyi tɛawetɛa tɛawetɛa, 
kwa nza ŋkɛ nahe ŋkɛ kehi va hɛ. 

5Katenza mbeli nyi kehərəte mpa mbe lekwesa nyi tɛawetɛa tɛawetɛa. 
Kateshesha sləa nci 'ya seyi te palepa ta mpi we. Kaɗepe hɛ 'ya kwa kema ta 
Yiteyɛ ɗa ba'a kwa kema ta ka ghwene ta ŋkɛ nyi kaŋa ɗa. 

6Ma wəndə nya nza sleme ve ne, fa ghena nya geze nda Sefəa Shala ke yɛ Jikə ta 
ka Kriste ŋkɛ. 

Palepa ke Jikə ta ka Kriste nya mbe Filadɛlfi 

7Rafete nda ghena nya ke wəndə nya te ghəa Jikə ta ka Kriste nya mbe Filadɛlfi: 
Wa nya ghena nya geze wəndə nya keveyi geva tekeleke ba'a nya kegeze 
Kaganda, gheŋkɛ nya nza wəsə keghwene cɛ ta meghe David ve, nya keghwene 
ŋkwa kaɗema wəndə shɛ kaŋzlete, nya keŋzle ŋkwa kaɗema wəndə shɛ 
kaghwenemte nya: 

8Nahe 'ya keɗepe slene ta ŋa. Nahe 'ya keɗepe dewə berete ta ŋa, ya tsagha 
shɛnyɛ ŋkɛ ne, nahe na keyate ghena ta ɗa, keɗepe ɗa ma na we. Nahe 'ya 
keghwenemte mɛ degha te kema ta ŋa, wəndə shɛ kaŋzlete we. 

9Wa nya wəsə nya temene nda 'ya ke jikə ta mbelia Satan, ka tseŋwəa kɛfi nyi 
keve ghəa nci nyi kaka Zhəwif, ama kaɗema hɛ kaka Zhəwif nya: kateŋka hɛ 'ya 
le berete kase kagwəɗəŋə kwa kema ta ŋa kezha hawe va gha. Kateɗepe hɛ kaɗe 
ŋa 'ya. 

10Ma kwa nza ŋkɛ nahe na keyate ghena ta ɗa megela ne, 'ya perə, kateya ŋa 'ya 
te vəa ndiremi nya ketedzete hɛɗi lema kezha dzeghe mbeli nyi te hɛɗi. 

11Takwa takwa 'ya kase. Keseyi wəsə nya va gha megela, yitea ɗema kwete 
wəndə kakelehwe derə meghea ŋa. 

12Ma wəndə nya kehərəte mpa ne, kaselə nya mbe ghɛa Shala ta ɗa teve ŋkɛ 'ya, 
katezhɛne ŋkɛ kashave mbe tɛape we. Katerafe sləa Shala ta ɗa ba'a sləa 
meleme ta Shala ta ɗa, Zhɛrəzalɛm mɛnɛfɛ nya kesawa pelɛ ghweme, nya 
ghweneke Shala ta ɗa 'ya te wəndəa shɛ. Katerafe sləa ɗa nya kamɛnɛfɛ 'ya te 
wəndəa shɛ perə. 

13Ma wəndə nya nza sleme ve ne, fa ghena nya geze nda Sefəa Shala ke yɛ Jikə 
ta ka Kriste ŋkɛ. 

Palepa ke Jikə ta ka Kriste nya mbe Lawodisɛ 

14Rafete nda ghena nya ke wəndə nya te ghəa Jikə ta ka Kriste nya mbe 
Lawodisɛ: Wa nya ghena nya geze Amɛn, nde negha fete nya dɛŋe dɛŋe ba'a nya 
kaganda, nya kagha ta pɛtɛa wəshi nyi pate Shala nya: 

15Nahe 'ya keɗepe slene ta ŋa. Nahe 'ya keɗepe kaɗema na lɛnɛake, ya kenefe 
nefe. Megela ma nza lɛnɛake keɗema kenefe nefe. 

16Ama kwa nza ŋkɛ ŋ'warake na, kaɗema na kenefe nefe, ya lɛnɛake ne, 'ya 
katevənəhwe ŋa same kwa mɛa ɗa. 

17Ma pa na: Nde galɛpi 'ya, kwele kwele wəshi va 'ya, wəsə shɛ kaɗema va 'ya 
we. Ama keɗepe na tsema tsema nza na mbe ndiremi ba'a yaka we, nahe na 
kenza kande titikwə, kawəndə nya mederelaŋe ba'a kaghwələ. 

18Vatse ncɛ ŋa ntsehwele 'ya kezha pave mze kwa tere tere nya keyaɓemte geva 
le ghwə na va 'ya, kezha nza na kande galɛpi fate fate. Pave lekwesa nyi 
tɛawetɛa tɛawetɛa kezha dəpə geva ta ŋa, yitea ɗema hawe ta nza mederelaŋe 
kazhɛ ŋa perə. Pave ghwɛ kezha mene te ntsə ta ŋa nda nza na kanakɛ ŋkwa 
wɛŋe. 

19Ma mbeli nyi ɗe 'ya ne, kaŋele hɛ 'ya ba'a ka'yɛ hɛ 'ya. Ma gɛ, ncɛte hwepete 
ghə ta ŋa ba'a zhɛrete nza ta ŋa. 

20Wa nya 'ya nya meslete mɛa mɛ degha kezha tsa ŋkwa. Ma kefate ŋwələ ɗa 
wəndə, nda ghwenemte mɛ degha ŋkɛ, katedzeki ghɛa ŋkɛ 'ya, katezeme wəsə 
kezeme 'ya le ba'a katezeme wəsə kezeme ŋkɛ le 'ya. 

21Ma wəndə nya kehərəte mpa ne, kateve nda hweŋkwa 'ya kezha nza pelɛ 
pasla ta ɗa le 'ya, kala 'ya, kwa sebe ta nya hərəte mpa 'ya ne, nahe 'ya kelə 
kantishɛ ɗa yitea Yiteyɛ ɗa pelɛ pasla ta ŋkɛ. 

22Ma wəndə nya nza sleme ve ne, fa ghena nya geze nda Sefəa Shala ke yɛ Jikə 
ta ka Kriste ŋkɛ.» 

Ghena Kelɛŋə 4 

Mbeli kahawe va Shala pelɛ ghweme 

1Ma kwa sebe ta ŋkɛ ne, pa 'ya nakɛ kwete wəsə zhɛkwa: nahe mɛ degha 
keghwenemte geva pelɛ ghweme. Ma ke ŋwələ nya fate nya 'ya kagaka le berete 
kala vɛ ta veke vəashi sha 'ya: «Same ŋa teke, 'ya ketencɛ ŋa wəsə nya ketemene 
geva te kwete hɛ.» 

2Te ŋkwa shɛnyɛ ne, pa Sefəa Shala keseve ɗa. Pa 'ya nakɛ pasla pelɛ ghweme. 
Mentishɛ kwete wəndə pelɛ pasla shɛ. 

3Kaslesla wəndəa shɛ kala pelɛ kwa nɛ nɛ ba'a pelɛ kwa ghɛmɛ nyi nza zləvə te 
hɛ. Dzasle pasla shɛ kwa maɓelɛaŋe nya keslesla kala pelɛ kwa mede mede. 

4Dzeyi yitea pasla shɛ ne, kweci pasla ya shɛ bakemsə wəfaɗeghəmbe, nyi nza 
mbelia jama bakemsə wəfaɗeghəmbe pelɛ pasla shɛhɛ, mbe lekwesa kwa 
tɛawetɛa ba'a le derə mze kwa tere tere mbe ghəa nci. 

5Sawa pelɛ pasla shɛ ne, kaslesla va, kagaka yɛ ŋwələ ba'a kaberazlɛ va. Paterela 
nyi ketse ghyanake nake ya mberefaŋe kwa kwa kema ta pasla shɛ, ghenci ya 
kasefə mberefaŋe nyi kese va Shala. 

6Ma te kema ta pasla ne, kwete wəsə ya shɛ ɗake ɗake kala ndərə, welɛlɛ kala 
kwacaregesla. Ma te tepe, dzeyi yitea pasla shɛ ne, wəshi keseɗa ya shɛ wəfaɗe, 
nyi nza ntsə kwa kema ba'a kwetere ghə va hɛ. 

7Nahe kwa ghate ta wəsə keseɗa kenza kala nivɛrə, kwa bake, kala mca nya 
kawəzege. Kala kema ta wəndə ŋelɛ kema ta kwa maheke. Nahe kwa wəfaɗe 
kenza kala zele nya kezlə. 

8Bidzə nyi bətə mbe ntsə, pelɛke te wəmbə ba'a mbe mbe ya ŋkwaŋe te yayata 
wəndəa wəshi keseɗa nyi wəfaɗea shɛhɛ. Ma ke hɛ sha gha cimə veci le viɗi 
kaɗema kafɛa yite: «Tekeleke, tekeleke, tekeleke veyi geva Mahwətə Shala nde 
berete, nya kenza shɛ, nya kese ba'a nya ketese!» 

9Ma mbe yayata və nya tsahe, nya ve zləvə ba'a nya tsa nda hana wəshi keseɗa 
nyi wəfaɗea shɛhɛ ke wəndə nya mentishɛ pelɛ pasla, gheŋkɛ nya kaghala ghala 
ne, 

10kagwəɗəŋə mbelia jama nyi bakemsə wəfaɗeghəmbe kwa kema ta wəndə 
nya mentishɛ pelɛ pasla, kahawe hɛ va wəndə nya kenza kaghala ghala. Tereke 
hɛ sha derə meghea nci te kema ta pasla, ma ke hɛ: 

11Mahwətə Shala ta n'yɛ, gha nde hi kakemave zləvə, kwele ba'a berete. Kwa 
nza ŋkɛ gha nde pate wəshi pɛtɛ, va nya ɗete nza ta nci na nda se hɛ kapate 
geva. 

Ghena Kelɛŋə 5 

Palepa ba'a zhɛgwəa təmə 

1Pa 'ya nakɛ palepa kakwa peɗe peɗe mbe dzeve kwa zeme ta wəndə nya 
mentishɛ pelɛ pasla. Rafe ya te yɛ bela ta ŋkɛ bake nci, keŋzle ŋzle ŋkɛ le lamba 
mberefaŋe. 

2Pa 'ya nakɛ nde ghwene ta Shala nya berete kazlape ghena le berete, ma ke: 
«Wa wəndə nya kehi kampə lamba nyi ba'a kapele palepa nya wa?» 

3Ama wəndə shɛ, ya pelɛ ghweme, ya te hɛɗi, ya kwa zeweve ta hɛɗi nya kenza 
kapelemte palepa nya ba'a kanewakɛ ŋkwa nya mbe we. 

4Ntake 'ya kanehwene kwele kwele, va nya ɗema wəndə nya kenza kapelemte 
palepa shɛ ba'a kanewakɛ ŋkwa nya mbe shɛ. 

5Tagha gɛ, ma ke kwete wəndəa mbelia jama shɛhɛ sha 'ya: «Nehwenema na 
ma. Newe ma, nahe nivɛrə nya mbe hwelefe ta Zhəwda, sebe ta meghe David, 
kehərəte ŋkwa. Wərə ŋkɛ kampəmte lamba nyi mberefaŋe ba'a kaghwenemte 
palepa shɛ.» 

6Tagha gɛ, pa 'ya nakɛ Zhɛgwəa təmə meslete dzeme vare pasla, dzasle kwa 
wəshi keseɗa nyi wəfaɗe nyighɛ ba'a mbelia jama. Kala wəsə nya dzeghekɛ 
melɛ mbeli le ŋkɛ. Tereme ya mberefaŋe kwa ghə ve, tsagha ntsə mberefaŋe nyi 
kasefə mberefaŋe nyi kese va Shala, nyi keghweneghe geva kadzete hɛɗi lema. 

7Pa Zhɛgwəa təmə se kakelete palepa shɛ mbe dzeve kwa zeme ta wəndə nya 
mentishɛ pelɛ pasla. 

8Ma kwa kelete palepa kwa peɗe peɗea shɛ ŋkɛ ne, pa wəshi keseɗa nyi wəfaɗe 
nyi ba'a mbelia jama nyi bakemsə wəfaɗeghəmbe gwəɗəŋənji kwa kema ta ŋkɛ. 
Gagera ba'a helape mze kwa tere tere nyi nza 'wərdə kwa hə hə pɛre pɛre te hɛ, 
nyi kasəkwə ghə ta mbelia Shala, ya va yayata wəndəa nci. 

9Ma ke hɛ sha gha cimə mɛnɛfɛ: «Nahe na kehi kakele palepa ba'a kampə lamba 
nyi te. Kwa nza ŋkɛ nahe mbeli kedzeghekɛ melɛ le gha. Laka mimia ŋa ne, nahe 
na kembeɗeke nda mbeli shave mbe yayata yita, yayata ghena, yayata hwelefe 
ba'a yayata hɛɗi ke Shala. 

10Nahe na kezhɛrete hɛ kawəvəsəa ka dzeghe Shala kezha mene nda slene ke 
Shala ta ɓəmə. Katesleke hɛɗi lema hɛ.» 

11Newe 'ya zhɛkwa ne, pa 'ya fate ŋwələa ka ghwene ta Shala kwele kwele: 
miliyeŋə miliyeŋə zhigə miliyeŋə. Nahe hɛ kenza sleslete dzeyi yitea pasla, 
wəshi keseɗa nyighɛ ba'a mbelia jama. 

12Ma ke hɛ zlapete le berete: «Nahe Zhɛgwəa təmə nya dzeghekɛ melɛ mbeli le 
kehi kakemave meghe, mcɛlə, ntsehwele, berete, kwele, zləvə, tsahe.» 

13Ma fa 'ya ne, ma ke wəshi nyi pelɛ ghweme, nyi te hɛɗi, nyi kwa zeweve ta 
hɛɗi ba'a nyi kwa ndərə, geze ta ŋkɛ, pɛtɛa wəshi nyi kepate geva zlapete: «Ŋa 
wəndə nya mentishɛ pelɛ pasla ba'a ŋa Zhɛgwəa təmə nza tsahe, kwele, zləvə 
ba'a berete kaghala ghala.» 

14Ma ke wəshi keseɗa nyi wəfaɗe zhɛnete: «Amɛn.» Tagha gɛ, gwəɗəŋə mbelia 
jama kwa kema ta ŋkɛ kahawe. 

Ghena Kelɛŋə 6 

Lamba nyi te palepa kwa peɗe peɗe 

1Ma newe 'ya ne, pa Zhɛgwəa təmə mpəmte kwa ghate ta lamba nyi mberefaŋe. 
Ma fa 'ya ne, kagaka kwete wəndəa wəshi keseɗa nyi wəfaɗe le berete kala 
nehwene ta va, ma ke: «Nde!» 

2Newe 'ya sha ŋkwa ne, dəkwə 'ya te gədəwə kwa tɛawetɛa. Rəgi ya va wəndə 
nya pelɛ, pa mbeli ndeke nda derə meghe. Nahe ŋkɛ kenza kawəndə nya 
kehərəte ŋkwa, ntəŋə ŋkɛ kalə kahərə ŋkwa zhɛkwa. 

3Zhɛne ne, pa Zhɛgwəa təmə mpəmte kwa bake ta lamba. Ma fa 'ya ne, kagaka 
kwa bake ta wəsə keseɗa, ma ke zlapete: «Nde!» 

4Tagha gɛ, pa kwete gədəwə se, nahe ŋkɛ kenza gheme kala ghwə. Nahe wəndə 
nya pelɛ kekemave berete kekele kwelɛŋe seyi te hɛɗi lema, kezha ghazle ghəa 
nci mbeli. Pa mbeli ndeke nda kafayɛ nya wəba. 

5Pa Zhɛgwəa təmə mpəmte kwa maheke ta lamba. Ma fa 'ya ne, ma ke kwa 
maheke ta wəsə keseɗa zlapete: «Nde!» Newe 'ya ne, dəkwə 'ya te gədəwə kwa 
ŋkereyi. Kiləwə kedzeghe wəshi ya yitea dzeve ta wəndə nya pelɛ. 

6Pa 'ya fate kwete wəsə kala ŋwələ te tepe ta wəshi keseɗa nyi wəfaɗe, ma ke: 
«Kwetɛŋe kiləwəa ha kezha ŋki slene mbe vəghwə ba'a mahekene kiləwəa megi 
kezha ŋki slene mbe vəghwə. Ama kwaɗema n'yi keɗema tɛ na ma.» 

7Zhɛne ne, pa Zhɛgwəa təmə mpəmte kwa wəfaɗe ta lamba. Ma fa 'ya ne, ma ke 
kwa wəfaɗe ta wəsə keseɗa zlapete: «Nde!» 

8Newe 'ya ne, dəkwə 'ya te gədəwə kwa pəsəɗə pəsəɗə. Ma wəndə nya pelɛ 
nyagha gɛ ne, mte sləa ŋkɛ, katəkwə təkwə ŋkɛ ghɛa mbelia kwahɛɗi. Pa mbeli 

berete te kwa wəfaɗe ta bela ta hɛɗi ke hɛ kezha mpə mbeli nyi te le kafayɛ, ma, 
ba ba'a wəshi keseɗa nyi ghyana ghyana hwa gamba. 

9Pa Zhɛgwəa təmə mpəmte kwa mcɛfe ta lamba. Pa 'ya nakɛ shenaŋkwe ta 
mbeli nyi mpəmte mbeli va nza ta nci dɛŋe dɛŋe te ghena ta Shala ba'a te negha 
fete ta nci yite mbeyitere reghwetɛ. 

10Ma ke hɛ zlapete le berete: «Nde sleke ŋkwa nya keveyi geva tekeleke nya 
kaganda, hweŋkwa temeha ghwə na te mbeli nyi te hɛɗi kezha wa dewa ta 
mimia n'yɛ wa?» 

11Pa mbeli ndeke nda rewebe kwa tɛawetɛa ke yayata wəndəa nci. Pa mbeli 
gezete ke hɛ kaneghe kavə ɓɛhwɛ, hwa'a te vəa nya tetseramete geva ɓela ta ka 
menəhɛ nci ba'a mbeli nyi kemene slene le hɛ nyi tempə mbeli kala gheyɛ. 

12Zhɛne ne, pa 'ya nakɛ Zhɛgwəa təmə kampə kwa ŋkwaŋe ta lamba. Tagha gɛ, 
pa hɛɗi gaŋkəɗəte geva kwele kwele. Pa veci zhɛrenyɛ ɗɛke ɗɛke kala zlave kwa 
ɗɛkeɗɛ, pa tere zhɛrenyɛ ghɛmɛ kala mimi. 

13Pa yɛ saseregwa betenji sawa pelɛ ghweme, kala mendahwepələa ya nyi 
kebete sawa ta dasekwa va sefə. 

14Pa ghweme zanyɛ ɓɛhwɛ ɓɛhwɛ kala palepa nya peɗe mbeli. Pa pɛtɛa yɛ 
ghweme ba'a hɛɗi nyi dzeyi te ndərə kekelemte geva seyi te ŋkwa nci. 

15Pa ka meghea kɛfi nyi te hɛɗi, mbelia jama, mbeli nyi te ghəa ka sewajɛ, ka 
mcɛləa kɛfi, mbeli nyi berete berete, pɛtɛa ka mavashi ba'a pɛtɛa ka mamzashi 
wəfərənji dzeyi kwa yɛ zlera ba'a dzeyi mbe yɛ gela. 

16Ma ke hɛ sha yɛ ghweme ba'a yɛ gela: «Ŋzlaghe mə geva kənəa ghen'yɛ ba'a 
ntikəakɛ n'yɛ mə va kema ta wəndə nya pelɛ pasla ba'a va hwepe wənə ta 
Zhɛgwəa təmə. 

17Kwa nza ŋkɛ nahe vecia hwepe wənəa nci nya wəba kese. Wa nde nza 
kaghereŋe kwa kema ta ŋkɛ wa?» 

Ghena Kelɛŋə 7 

Mbeli nyi menate lamba Shala te hɛ 

1Ma kwetere wəmbəa ŋkɛ, pa 'ya nakɛ ka ghwene ta Shala wəfaɗe meghereŋe 
laka bela nyi wəfaɗe ta hɛɗi. Pa hɛ keseve sefə nyi wəfaɗe te hɛɗi, yitea ɗema 
sefə kavɛ te hɛɗi, ya te ndərə ya kənəa yɛ wəfe. 

2Pa 'ya nakɛ kwete nde ghwene ta Shala nya kesame laka ŋkwa kesame ta veci, 
lamba ta Shala teghweme ya yitea dzeve ve. Ma ke tsate nda lewela le berete ke 
ka ghwene ta Shala nyi wəfaɗe nyi kekemave berete kezha beze hɛɗi ba'a 
ndərə: 

3«Bezema hɛɗi, ya ndərə, ya yɛ wəfe yɛ, tewə gheɓəmə kemeneyi lamba mɛa 
kema va ka mene slene ta Shala ta ɓəmə ma.» 

4Pa 'ya fate ɓela ta mbeli nyi menate geva lamba ta Shala te hɛ: mbeli slibə 
gwəmsə ba'a wəfaɗemsə wəfaɗeghəmbe, shave mbe pɛtɛa hwelefefi nyi mbe 
Israyɛl. 

5Shave mbe hwelefe ta Zhəwda ne, mbeli slibə meŋe bakeghəmbe yamenate 
geva lamba te hɛ, mbe hwelefe ta Rəbɛn ne, mbeli slibə meŋe bakeghəmbe, mbe 
hwelefe ta Gad ne, mbeli slibə meŋe bakeghəmbe, 

6mbe hwelefe ta Asɛr ne, mbeli slibə meŋe bakeghəmbe, mbe hwelefe ta Nɛftali 
ne, mbeli slibə meŋe bakeghəmbe, mbe hwelefe ta Manasɛ ne, mbeli slibə meŋe 
bakeghəmbe 

7mbe hwelefe ta Simɛyon ne, mbeli slibə meŋe bakeghəmbe, mbe hwelefe ta 
Lɛvi ne, mbeli slibə meŋe bakeghəmbe, mbe hwelefe ta Isakar ne, mbeli slibə 
meŋe bakeghəmbe, 

8mbe hwelefe ta Zabəlon ne, mbeli slibə meŋe bakeghəmbe, mbe hwelefe ta 
Zhozɛf ne, mbeli slibə meŋe bakeghəmbe, mbe hwelefe ta Bɛnjamɛn ne, mbeli 
slibə meŋe bakeghəmbe. 

Mbeli kwele kwele nyi kese te yayata ŋkwa 

9Ma kwetere wəmbəa ŋkɛ ne, pa 'ya newakɛ ŋkwa ba'a nakɛ mbeli kwele kwele, 
wəndə shɛ kaɓelate hɛ we. Mbeli nyi kese hwa pɛtɛa hɛɗi, pɛtɛa yitehɛ, pɛtɛa 
hwelefefi ba'a pɛtɛa ghena hɛ. Meghereŋe hɛ kwa kema ta pasla ba'a kwa kema 
ta Zhɛgwəa təmə, mbe rewebe nyi tɛawetɛa tɛawetɛa ba'a slekea peha yitea 
dzeve. 

10Ma ke hɛ zlapete ghena le berete: «Va Shala ta ɓəmə nya mentishɛ pelɛ pasla 
ba'a va Zhɛgwəa təmə se mbele ta ɓəmə.» 

11Pa pɛtɛ ka ghwene ta Shala ghereŋenji dzeyi yitea pasla, mbelia jama ba'a 
wəshi keseɗa nyi wəfaɗe. Gwegwəɗəŋə hɛ ntiŋə ghə mbe hɛɗi kwa kema ta 
pasla kezha hawe va Shala, 

12ma ke hɛ: «Amɛn! Ŋa Shala ta ɓəmə nza tsahe, zləvə, ntsehwele, ŋ'wese, kwele 
ba'a berete kaghala ghala! Amɛn.» 

13Ma ke kwete wəndəa mbelia jama 'yɛwete va 'ya: «Ka wa mbeli nyi mbe 
rewebe nyi tɛawetɛa tɛawetɛa nyi ba'a tema se hɛ wa?» 

14Ma 'ya shɛ zhɛnete nda: «Nde sleke ɗa, gha nde ɗepe.» Tagha gɛ, ma ke sha 
'ya: «Ghenci ya kambeli nyi sahwe nda yaka mbeli kwele kwele ke hɛ. Nahe hɛ 
ketsewemte yɛ rewebea nci hwa mimia Zhɛgwəa təmə. Tagha gɛ, nahe yɛ 
lekwesa ta nci kezhɛrenji tɛawe tɛawe. 

15Vatse nza hɛ kwa kema ta pasla ta Shala kezha mene nda slene viɗi le veci 
mbe ghɛa ŋkɛ. Kateya hɛ wəndə nya mentishɛ pelɛ pasla. 

16Katezhɛne ma keɗema ndere kazhɛ nda ke hɛ we, katezhɛne veci keɗema 
ghyana ta ŋkwa kandə hɛ we. 

17Kwa nza ŋkɛ Zhɛgwəa təmə nya te tepe ta pasla nde teya hɛ ba'a tebeghe hɛ 
kalə kadzemɛa yɛ ɗaslea yɛməa mpi. Katesehwe nda pɛtɛa nehwene nya kwa 
ntsə ta nci Shala ke hɛ.» 

Ghena Kelɛŋə 8 

Kwa mberefaŋe ta lamba 

1Ma kwa mpəmte kwa mberefaŋe ta lamba Zhɛgwəa təmə ne, tikə tikə ŋkwa 
nya pelɛ ghweme nzanyɛ gare kakwa bake ta bela ta lerə. 

2Pa 'ya nakɛ ka ghwene ta Shala mberefaŋe meslete kwa kema ta Shala, pa 
mbeli ndendeke nda veke mberefaŋe ke hɛ. 

3Pa kwete nde ghwene ta Shala ghereŋenyɛ vare reghwetɛ. Helape mze kwa 
tere tere ya yitea dzeve ve. Pa mbeli ndeke nda 'wərdə kwele kwele kezha tere 
hɛ ŋkɛ le səkwə ta mbelia Shala, te reghwetɛ mze kwa tere tere nya kwa kema 
ta pasla. 

4Kwəmə n'yia 'wərdə nya ketere geva slə te dzeve ta nde ghwene ta Shala 
kadzeme kadzawa kema ta Shala le səkwə ta mbelia Shala. 

5Tagha gɛ, pa nde ghwene ta Shala kelete wəsə ketere 'wərdə, pɛrekɛ le ghwə 
nya te reghwetɛ ba'a neghate te hɛɗi. Taghanyɛ ne, pa berazlɛ ta va, yɛ kwaɗe 
ta ŋwələ, yɛ slesla ta va ba'a gaŋkəɗə ta hɛɗi menete geva. 

Yɛ veke 

6Pa ka ghwene ta Shala nyi mberefaŋe nyi nza nyi veke va hɛ mberefaŋe kezha 
vɛ hite geva tsape kezha vɛ hɛ. 

7Pa nde ghate ta nde ghwene ta Shala vɛte veke. Pa kwacakelɛ ba'a ghwə nyi 
megweɗə le mimi beteyi geva te hɛɗi. Pa kwa maheke ta bela ta hɛɗi ba'a kwa 
maheke ta bela ta yɛ wəfe terenji, tsagha gwəzə nyi njaɓa njaɓa. 

8Zhɛne ne, pa nde bake ta nde ghwene ta Shala vɛte veke. Pa kwete wəsə kala 
ghweme nya wəba nya nza ghwə yite ghwəpəyi geva kwa ndərə. Pa kwa 
maheke ta bela ta ndərə zhɛrenyɛ kamimi. 

9Pa kwa maheke ta bela ta pɛtɛa wəshi nyi kepate geva nyi kwa ndərə mtenyɛ 
ba'a pa kwa maheke ta bela ta yɛ kwambelə bezenyɛ. 



2286 

 

 
Ghena ta Shala 

Kapsiki DC Bible 
©2012 Alliance Biblique du Cameroun and Bible Society of Cameroon. 

 

 
 

 

10Zhɛne ne, pa nde maheke ta nde ghwene ta Shala vɛte veke. Pa saseregwa nya 
wəba, nya ketse kala ghwə nya wəba teɗe sawa pelɛ ghweme. Pa ŋkɛ me te kwa 
maheke ta bela ta yɛ hələ ba'a yɛ ɗasle. 

11Nahe sləa saseregwa shɛ kenza kaNdɛalɛa. Pa kwa maheke ta bela ta yɛmə 
zhɛrenyɛ ndɛalɛake, kwele kwele mbeli nyi kempə va nya nza yɛməa shɛ 
ndɛalɛake kala cɛana. 

12Pa nde wəfaɗe ta nde ghwene ta Shala vɛte veke. Pa ɗa vate geva te kwa 
maheke ta bela ta veci, tsagha ŋa tere ba'a ŋa yɛ saseregwa. Pa bela shɛhɛ 
zhɛrenji ngərə ngərə: pa veci zamte kwa maheke ta bela ta ɓele ta ŋkɛ, tsagha 
ŋa viɗi perə. 

13Newe 'ya zhɛkwa ne, pa 'ya fate gaka ta zele nya kezlə pelɛagha yitea ghweme, 
ma ke sha zlape le berete: «Awema! Awema! Ndiremi ya te mbeli nyi te hɛɗi vəa 
ŋkwa nya tevɛ veke ka ghwene ta Shala nyi mahekene.» 

Ghena Kelɛŋə 9 

1Tagha gɛ, pa nde mcɛfe ta nde ghwene ta Shala vɛte veke. Pa 'ya nakɛ 
saseregwa nya keteɗe sawa pelɛ ghweme kadzete hɛɗi. Pa mbeli ndeke nda 
wəsə keghwene ki nya ɗema ghala kwa. 

2Pa saseregwa shɛ ghwenemte ki nya ɗema shɛ ghala kwa, pa n'yia ghwə kala 
ŋa ghwə nya wəba same kwa. Pa veci ba'a ŋkwa zhɛrenji ngərə ngərə va n'yia 
nya kesame kwa kia shɛ. 

3Pa yɛ dzale shave mbe n'yia shɛ ba'a rayɛmte ŋkwa nya te hɛɗi. Pa hɛ kemave 
berete ke hɛ kala ŋa yɛ yite. 

4Pa mbeli gezete nda ke hɛ kezha ɗema hɛ kabeze gwəzə, ya yɛ wəfe, ya kweci 
wəshi nyi kepese. Ama deke mbeli nyi ɗema lamba ta Shala mɛa kema va hɛ 
yasa nda yaka hɛ. 

5Kekemave hweŋkwa kepesle mbeli dzalea shɛhɛ we, ama deke kezha sa nda 
yaka ke hɛ katere mcɛfe. Ma yaka nya sa nda hɛ ke mbeli ne, yipə yipə ŋkɛ le 
zhɛ ta yite kehekɛ wəndə ŋkɛ. 

6Ma mbe tere nyi mcɛfea shɛhɛ ne, katezele mte mbeli, ama kakemave hɛ we. 
Kateɗe hɛ kampə ne, ama katehwɛ mte cakeɗake va hɛ. 

7Nahe dzale shɛhɛ kenza kala gədəwə nyi kehite geva yitea mpa, yɛ derə mze 
kwa tere tere ya mbe ghəa nci, nahe yɛ kema ta nci kenza kala ŋa wəndə ŋelɛ. 

8Nahe shintia ghəa nci kenza kala ŋa mi, yɛ slene ta nci kala ŋa nivɛrə. 

9Kala wəsə nya nza rəbəci kwa lɛ lɛ kwa hate ta nci, nahe gaka ta bidzəa nci 
kenza kala gaka ta wəmata nyi ntsehe gədəwəa lɛmə kwele kwele kahe kahe 
kadzemte mpa. 

10Sheghe ya te hɛ lɛme lɛme kala ŋa yɛ yite, mbe sheghe ta nci shɛhɛ nza berete 
kesa nda yaka ke mbeli katere mcɛfe. 

11Meghe ya va hɛ, gheŋkɛ nde ghwene ta ki nya ɗema ghala kwa. Ma le ghena ta 
ka Ɛbrə ne, Abadon sləa ŋkɛ, ma le ŋa ka Grɛk ne, Apoliyon, geze ta ŋkɛ, Nde za 
ŋkwa. 

12Nahe kwa ghate ta ndiremi kekiɗi. Kwa sebe ta nya ne, katese kweci ndiremi 
bake zhɛkwa. 

13Pa nde ŋkwaŋe ya nde ghwene ta Shala vɛte veke. Pa 'ya fate ŋwələ nya kese 
te tereme nyi wəfaɗe te reghwetɛ mze kwa tere tere nya te kema ta Shala. 

14Ma ke ŋwələa shɛ sha nde ŋkwaŋe ta nde ghwene ta Shala nya nza veke ve: 
«Pelemte ka ghwene ta Shala nyi wəfaɗe nyi kwa zewe lɛ vare hələa Efrate.» 

15Pa mbeli pelakɛ ka ghwene ta Shala nyi wəfaɗea shɛhɛ, nahe hɛ kehite geva 
kezha və, veci, tere ba'a va nya tepesle kwa maheke ta bela ta mbeli hɛ. 

16Pa mbeli gezete ɗe ɓela ta ka sewajɛ nyi kezleɗe gədəwə: mbeli miliyeŋə 
gwəmsə bake hɛ. 

17Wa nya tsetse nakɛ gədəwəa lɛmə ba'a mbeli nyi pelɛ hɛ 'ya: rəbəci nyi gheme 
gheme kala ghwə, nyi kala pelɛ nyi kakwa lɛa lɛa ghweme ba'a nyi kala laɗe ta 
ghwə ya kənəa hɛ. Nahe yɛ ghəa gədəwəa lɛməa shɛhɛ kenza kala ŋa yɛ nivɛrə, 
kasame ghwə, n'yia ghwə ba'a laɗe ta ghwə kwa mɛa nci. 

18Nahe kwa maheke ta bela ta mbeli kezamte geva va ndiremi nyi mahekenea 
shɛhɛ: ghwə, n'yia ghwə ba'a ghwə ta gezla nyi kesame kwa mɛa gədəwəa lɛmə. 

19Kwa nza ŋkɛ kwa mɛa gədəwəa lɛməa shɛhɛ ba'a mbe yɛ sheghe ta nci nza 
berete ta nci. Nahe yɛ sheghe ta nci kenza kala yɛ shishi, ghə ya kwa sheghea 
shɛhɛ kezha sa nda yaka ke mbeli. 

20Ma mbeli nyi ketene kaɗema kempə va ndiremia shɛhɛ ne, kese hɛ kazhɛre 
nda wəmbə ke wəshi nyi zhɛrete mbeli kashala nyi menete hɛ le dzeve ta nci 
we. Kefɛa hɛ yitea hawe va yɛ 'yi'yɛghwə, shala nyi menete mbeli yitea mze kwa 
tere tere, mze kwa tɛawetɛa, mze kwa ghwə ghwə, pelɛ ba'a sheghwə, wəshi 
nyi keɗema kanewe ŋkwa, kafa ghena ba'a kadzeghwa we. 

21Kewəfəyite mpə ŋkwa ta nci, mene ghwɛ ta nci vale tahe ta nci ba'a ghərəa 
nci hɛ we. 

Ghena Kelɛŋə 10 

Nde ghwene ta Shala ba'a palepa nya ɓɛhwɛ 

1Pa 'ya nakɛ kwete nde ghwene ta Shala nya berete kasawa pelɛ ghweme. Nahe 
ləmbə kedəpəaghe geva kənə kala lekwesa, maɓelɛaŋe ya dzeyi yitea ghə ve. 

Nahe kema ta ŋkɛ kenza kala veci ba'a nahe yɛ seɗa ta ŋkɛ kenza kala geɗeɗe 
ta ghwə. 

2Palepa nya ɓɛhwɛ ya tepele yitea dzeve ve. Pa ŋkɛ ŋkeɗeyi seɗa kwa zeme te 
ndərə ba'a seɗa kwa gwela te hɛɗi. 

3Kɛake ŋkɛ sha lewela le berete kala nivɛrə nya keghwəghwə. Ma kwa tsate 
lewela ŋkɛ ne, pa berazlɛ ta va mberefaŋe gakate gaka le berete. 

4Ma kwa gezemte ghena berazlɛ ta va nyi ne, nahe 'ya kehite geva kezha rafe 
hɛ. Ma vəa ŋkwa shɛ ne, ma ke kwete ghena gezete ɗa geva sawa pelɛ ghweme: 
«Wəfərəakɛ ghena nya gezete berazlɛ ta va nyi mberefaŋe nyi, rafema ghena 
shɛ na ma.» 

5Tagha gɛ, pa nde ghwene ta Shala nya nakɛ nya 'ya meslete te ndərə ba'a te 
hɛɗi kafete dzeve kwa zeme kadzeme yitea ghweme. 

6Pa ŋkɛ zemete fela le sləa Shala nya kaghala ghala, nya kepate ghweme ba'a 
wəshi nyi pelɛ, hɛɗi ba'a wəshi nyi te, ndərə ba'a wəshi nyi kwa. Ma ke nde 
ghwene ta Shala shɛ: «Mba və nya kesleyi geva shɛ tsetsenya we. 

7Ma vəa ŋkwa nya tevɛ veke nde mberefaŋe ta nde ghwene ta Shala ne, kateyipə 
zəzə ta ŋkɛ nya tewəfərə Shala kadzawa, kala nya gezete nda ŋkɛ ke ka mene 
slene ta ŋkɛ nyi kaka mɛ ŋkwa.» 

8Ma ke ŋwələ nya fate nya 'ya sawa pelɛ ghweme zhɛne kagezete ɗa ghena: 
«Kwiɗi kelete palepa nya ɓɛhwɛ nya tepele mbe dzeve ta nde ghwene ta Shala 
nya meslete te ndərə ba'a te hɛɗi.» 

9Pa 'ya hendave nda geva ke nde ghwene ta Shala ba'a 'yɛwete ve kezha ve ɗa 
palepa shɛ. Ma ke zhɛnete ɗa: «Kelete shɛ na zehwe: 'yaghwake tenza ŋkɛ kwa 
hwəa ŋa, ama ghɛnike kala mze tenza ŋkɛ kwa mɛa ŋa.» 

10Pa 'ya kelete palepa nya ɓɛhwɛa shɛ mbe dzeve ta ŋkɛ ba'a zehwe. Ma kwa 
mɛa ɗa ne, ghɛnike ŋkɛ kala yɛməa mze, ama kwa ndahwe 'ya ne, 'yaghwake 
zhɛrenyɛ ŋkɛ kwa hwəa ɗa. 

11Tagha gɛ, ma ke mbeli sha 'ya: «Nda na kazhɛne kageze ghena kelɛŋə te mbeli, 
yɛ hɛɗi, yɛ ghena ba'a ka meghea kɛfi kwele kwele.» 

Ghena Kelɛŋə 11 

Ka negha fete bake 

1Pa kwete wəndə ndeke ɗa cafecɛge nya kala geta kedzeghe ŋkwa, ma ke sha 
'ya: «Sate dzeghete ghɛa Shala ba'a reghwetɛ, ɓelate mbeli nyi kehawe va Shala 
mbe. 

2Ama ŋwela nya pelɛke pelɛke ta ghɛa Shala ne, dzeghema na ma. Kwa nza ŋkɛ 
ne, nahe ŋkɛ kendeke nda geva ke kweci hwelefefi nyi keteŋkeɗe meleme nya 
keveyi geva tekeleke katere wəfaɗemsə bakeghəmbe. 

3Kateghwene ka negha fete ta ɗa 'ya bake, nyi nza zewe hwa hwə va hɛ, 
kategeze nda ghena kelɛŋəa Shala hɛ ke mbeli kahɛ 1.260.» 

4Nahe ka negha fete nyi bakea shɛhɛ kenza kabekele nyi bake ba'a kapaterela 
bake nyi kwa kema ta Nde sleke hɛɗi lema. 

5Ma keɗe wəndə kamene nda wəsə kwa ndiremi ke hɛ ne, kasame ghwə kwa 
mɛa nci kampə nde jaga ta nci. Tsetse temte yayata wəndə nya keɗe kamene 
nda wəsə kwa ndiremi ke hɛ. 

6Hweŋkwa ya va hɛ kaŋzle ghweme yitea ɗema va kame te hɛɗi te və nya geze 
ghena kelɛŋəa Shala hɛ teke te hɛɗi. Berete ya va hɛ kazhɛre yɛmə kamimi ba'a 
kave mama ta ndiremi te hɛ te və nya ɗe hɛ. 

7Ma vəa ŋkwa nya tekiɗimte negha fete hɛ ne, katempa wəsə keseɗa nya 
kesame kwa ki nya ɗema ghala kwa le hɛ, katehərə hɛ ŋkɛ ba'a katempə hɛ ŋkɛ. 

8Katenza geva ta nci te ŋkwa kebeke nya wəba nya mbe meleme nya wəba, te 
ŋkwa nya baŋate Nde sleke hɛ mbeli te sheghwə kwa zleŋkwa. Ma sləa 
melemea shɛ ne, Sodome, keɗema Ɛzhipte heka mbeli laka ghena kelɛŋə. 

9Katenewe ka mpə mpə ta nci pɛtɛa mbeli, pɛtɛa yitehɛ, pɛtɛa yɛ ghena ba'a 
pɛtɛa yɛ hɛɗi kahɛ mahekene ba'a vəghwə. Ama katepele nda hweŋkwa hɛ ke 
mbeli kala hɛ we. 

10Fare fare tenza ghəa mbeli nyi te hɛɗi yitea mpə ta mbeli nyi bake nyi, 
katezlama hɛ ba'a kateghwene nda wəshi gəmə hɛ ke ghəa nci va nya sahwe 
nda yaka ka mɛ ŋkwa ta Shala shɛhɛ kwele kwele ke mbeli. 

11Ama kwetere wəmbəa hɛ mahekene ba'a vəghwə ne, pa sefəa mpi nya kese 
va Shala vɛame geva mbe hɛ, pepelɛhetɛme hɛ sate te ŋkwa. Nahe pɛtɛa mbeli 
nyi kenakɛ hɛ kenza keta ta va ghazlənə. 

12Ma ke ka mɛ ŋkwa nyi bake nyighɛ fate ghena nya le berete sawa pelɛ 
ghweme: «Same ŋayɛ mə teke.» Ntəŋə hɛ kadzeme ghweme mbe ləmbə kwa 
ntsə ta ka jaga ta nci. 

13Te vəa shɛnyɛ ne, ntake hɛɗi kagaŋkəɗə kwele kwele, ghwəpə kwa meŋe ta 
bela ta meleme ŋzlanyɛ, mbeli slibə mberefaŋe ka mpə va gaŋkəɗə ta hɛɗia shɛ. 
Kwele kwele kweci mbeli nyi keghazlənənji ba'a nyi ketsahekɛ Shala nya pelɛ 
ghweme. 

14Nahe kwa bake ta ndiremi kekiɗi, ama nahe kwa maheke ta ndiremi kenza 
takwa takwa. 

Kwa mberefaŋe ta veke 

15Pa nde mberefaŋe ta nde ghwene ta Shala vɛte veke. Fa mbeli ne, kazlape geva 
ghena le berete pelɛ ghweme, ma ke ghena shɛ: «Nahe meghe nya te hɛɗi lema 
kenza kaŋa Nde sleke ɓəmə ba'a kaŋa wəndə nya ntave ŋkɛ, kameghe kaghala 
ghala tenza ŋkɛ.» 

16Pa mbelia jama nyi bakemsə wəfaɗeghəmbe nyi mentishɛ pelɛ pasla ta nci 
gwəɗəŋə ntiŋə ghə mbe hɛɗi kahawe va Shala, 

17ma ke hɛ: «Mahwətə Shala nde berete, gha nya kenza ba'a nya kese, katsa ŋa 
ŋ'wese ghen'yɛ kwa menete slene na le berete ta ŋa nya kwele ba'a kwa nza na 
kameghe tsetsenya. 

18Kazhɛ nda wənəa hwelefefi va gha, ama hwepe wənəa ŋa nde mene geva, 
nahe vəa meha ghwə te ka mpə mpə kese, vəa nya teve nda zhɛme na ke ka 
mene slene ta ŋa nyi kaka mɛ ŋkwa, mbeli nyi kaŋa ŋa ba'a mbeli nyi kehawe 
va gha, mbeli nyi jama jama keɗema nyi ɓɛhwɛ ɓɛhwɛ. Gheŋkɛ ya kavə nya teza 
sebe na te mbeli nyi kebeze hɛɗi na kwa.» 

19Pa ghɛa Shala nya pelɛ ghweme ghwenemte geva, pa səndəkwəa jikə geva nya 
mbe ghɛa shɛ ncake geva. Tagha gɛ, yɛ slesla ta va, gaka ta yɛ ŋwələ, yɛ berazlɛ 
ta va, gaŋkəɗə hɛɗi ba'a bete ta kwacakelɛ kwele kwele menete geva. 

Ghena Kelɛŋə 12 

Yɛ male le shishi meŋele 

1Pa kwete wəsə nya wəba ncɛte geva pelɛ ghweme: male nya keseɗete veci kala 
lekwesa, nya nza tere mbe hwəa seɗa ta nta ba'a nya nza derə meghe nya le 
saseregwa meŋe bakeghəmbe mbe ghəa nta. 

2Takwa takwa nde kateya wəzege, ntake nde katsa lewela va zhɛ ta wəzege. 

3Kwa sebe ta ŋkɛ, pa kwete wəsə ncake geva pelɛ ghweme: shishi meŋele nya 
wəba. Nahe ŋkɛ kenza gheme kala ghwə, ghə mberefaŋe ba'a tereme meŋe ya 
te, derə meghe ya mbe yayata ghə. 

4Le sheghe ta ŋkɛ ne, pa ŋkɛ tsalemte kwa maheke ta bela ta saseregwa nyi pelɛ 
ghweme ba'a betakawa hɛ kadzete hɛɗi. Pa shishi meŋelea shɛ ghereŋenyɛ kwa 
kema ta male nya keteya wəzege, kezha mpeɗe wəzege yama ta ŋkɛ. 

5Pa malea shɛ yake wəzege teza, nya keteya pɛtɛa hwelefefi le geta lɛ. Ama pa 
wəzegea shɛ keleghe geva kadzeme sha Shala ba'a sha pasla ta ŋkɛ. 

6Tagha gɛ, pa malea shɛ hwɛnyɛ kadzete ɓerama nya hite nda ŋkwa Shala te, 
kezha zeme wəsə kezeme nda te kahɛ 1.260. 

7Tagha gɛ, pa mpa menete geva pelɛ ghweme. Pa Mishɛl ba'a ka ghwene ta ŋkɛ 
mpate mpa le shishi meŋelea shɛ. Pa shishi meŋelea shɛ ba'a ka ghwene ta ŋkɛ 
mpate mpa le perə. 

8Ama hərə shishi meŋelea shɛ ba'a mbelia ŋkɛ, mba ŋkwa kenza ta nci shɛ pelɛ 
ghweme we. 

9Pa shishi meŋele nya wəba shɛ neghakave geva te ŋwela. Gheŋkɛ ya kashishi 
nya vəashi, nya heka mbeli kagətəli keɗema Satan, nya keghwete hɛɗi lema. Pa 
ŋkɛ neghakawa geva kasawa te hɛɗi zlaɓe le ka ghwene ta ŋkɛ. 

10Kwa sebe ta ŋkɛ, pa 'ya fate gaka ta ŋwələ le berete pelɛ ghweme, ma ke 
ŋwələa shɛ: «Tsetsenya ne, nahe vəa mbele ŋkwa ta Shala kese. Tsetsenya ne, 
nahe Shala ta ɓəmə kencɛte berete ta ŋkɛ ba'a meghea ŋkɛ. Tsetsenya ne, nahe 
kwele kenza mbe dzeve ta Mɛsi. Kwa nza ŋkɛ ne, nahe nde ndeke nda fete ke ka 
kesaka meyɛ ɓəmə, wəndə nya keve nda fete ke hɛ viɗi le veci kwa kema ta 
Shala ta ɓəmə keneghamte geva sawa pelɛ ghweme. 

11Nahe ka kesaka meyɛ ɓəmə kehərəte ŋkɛ te zlaɓa ta mimia Zhɛgwəa təmə 
ba'a te zlaɓa ta ghena nya neghate fete hɛ yite. Nahe hɛ kezamte ghə yitea mpia 
nci hwa'a te mte. 

12Vatse gɛ, zlama mə, gha ghweme le mbelia ŋa. Ama yaka ya te ndərə ba'a hɛɗi. 
Kwa nza ŋkɛ nahe gətəli kesawa sha gheyɛ, le wənə tehwepe kwele kwele, va 
nya ɗepe ŋkɛ ɓɛhwɛ tene vəa ŋkɛ.» 

13Ma kwa ɗepe shishi meŋelea shɛ nahe ŋkɛ keneghakawa geva kasawa te hɛɗi 
ne, tereŋe ŋkɛ yitea male nya keyake wəzege teza. 

14Ama pa malea shɛ kemave bidzəa zele nya wəba bake kezha zlə kalə kadzete 
ŋkwa nya kehite nda geva te ɓerama, cakeɗake yitea shishi. Tagha ne, kaŋ'we 
wəsə kezeme nde kava mahekene ba'a tere ŋkwaŋe. 

15Pa shishia shɛ vənəhwəke yɛmə same kwa mɛa ŋkɛ kala ghwa kwa sebe ta 
nta kezha kelehwe ŋkɛ. 

16Ama pa hɛɗi kemanakɛ malea shɛ: pa hɛɗia shɛ ghwenemte geva ba'a sahwe 
hələ nya vənəhwəke shishi meŋele. 

17Kwele kwele zhɛ nda wənəa shishi meŋele va malea shɛ, ntake ŋkɛ kampa le 
ŋwale nyi ketene va malea shɛ, mbeli nyi keyɛ nda fete ke ghena nyi gezete 
Shala ba'a nyi dɛŋe dɛŋe te kaganda nya ncɛte Yɛsə. 

18Pa shishi meŋelea shɛ sletenyɛ mɛa ndərə. 

Ghena Kelɛŋə 13 

Wəshi keseɗa bake 

1Kwa sebe ta ŋkɛ, pa 'ya nakɛ wəsə keseɗa kasame kwa ndərə. Meŋe tereme 
ba'a mberefaŋe ghə te. Derə meghe ya te yayata tereme, slə nya keŋele Shala ya 
te yayata ghə. 

2Nahe wəsə keseɗa nya nakɛa shɛ 'ya kenza kala deghwava, yɛ seɗa ta ŋkɛ 
kenza kala ŋa mtsekwele ba'a mɛa ŋkɛ kenza kala ŋa nivɛrə. Pa shishi meŋele 
ndeke nda berete ta ŋkɛ, pasla ta ŋkɛ ba'a kwelea ŋkɛ nya wəba. 

3Nahe zhi kemte keɗakɛ kwete hwa ghəa wəsə keseɗa shɛ, ama nahe zhia shɛ 
kempimte geva. Tagha gɛ, pɛtɛa mbeli nyi te hɛɗi heheɓake, ntake hɛ katəkwə 
təkwə wəsə keseɗa shɛ. 

4Pɛtɛa mbeli nyi te hɛɗi kahawe va shishi meŋele, va nya ndeke nda berete ŋkɛ 
ke wəsə keseɗa. Pɛtɛa mbeli kahawe va wəsə keseɗa shɛ perə, ma ke hɛ: «Wa 
wəndə nya kala wəsə keseɗa nya wa? Wa nde nza kapesle yitea mpa le wa?» 

5Pa wəsə keseɗa shɛ kemave hweŋkwa kegeze ghena ŋkele ntsə ba'a ghena 
keŋele Shala. Pa nde kemave berete kemene wəsə nya ɗe ŋkɛ katere 
wəfaɗemsə bakeghəmbe. 

6Ntake nde kaŋele Shala, kaŋele sləa ŋkɛ ba'a ŋkwa nya nza ŋkɛ te, tsagha mbeli 
nyi pelɛ ghweme pɛtɛ. 

7Nahe hweŋkwa kendeke nda geva kezha mpa le mbelia Shala ba'a kezha hərə 
hɛ. Nahe nde kekemave berete te ghəa yayata yita, yayata hwelefe, yayata 
ghena ba'a yayata hɛɗi. 

8Pɛtɛa mbeli nyi te hɛɗi katehawe ve, mbeli nyi ɗema sləa nci kerafete geva te 
palepa ta mpi ghala pate geva yɛ hɛɗi le ghweme. Nahe palepa shɛ kenza kaŋa 
Zhɛgwəa təmə nya dzeghekɛ geva melɛ le. 

9Ma wəndə nya nza sleme ve ne, fa ghena nya ŋkɛ ndeɗekə gɛ! 

10Yayata wəndə nya keveyi geva kanza kande daŋgayɛ ne, katedzawa daŋgayɛ 
ŋkɛ. Ma wəndə nya keveyi geva kezha mte va kafayɛ ne, katemte ŋkɛ va kafayɛ. 
Vatse hi mbelia Shala kanza kaka zereghe ghena ba'a kambeli nyi nza yɛ va hɛ. 

11Kwa sebe ta ŋkɛ, pa 'ya nakɛ kwete wəsə keseɗa kasame kwa hɛɗi. Tereme 
ya bake kwa ghə ve kala ŋa zhɛgwəa təmə, ama kala shishi meŋele geze ghena 
ŋkɛ. 

12Berete ta wəsə keseɗa nya kesame kwa ndərə ya ve. Le beretea shɛ mene 
slene ŋkɛ kwa kema ta wəsə keseɗa shɛ. Kaŋka hɛɗi lema le mbeli nyi te ŋkɛ 
kahawe va kwa ghate ta wəsə keseɗa nya mpimte geva zhi kemte ta ŋkɛ. 

13Kwa bake ta wəsə keseɗa shɛ ne, kwele kwele mene wəshi meŋele ŋkɛ, kakele 
ghwə ŋkɛ sawa pelɛ ghweme kadzete hɛɗi kanewe newe mbeli. 

14Kaghwete mbeli nyi te hɛɗi ŋkɛ kwele kwele le wəshi meŋele nyi mene ŋkɛ 
kwa kema ta kwa ghate ta wəsə keseɗa. Kageze nda ŋkɛ ke mbeli kamene pa ta 
wəsə kazləvəa wəsə keseɗa nya ɗakɛ kafayɛ le zhi ba'a nya kezhɛne kanza 
teghweme. 

15Pa kwa bake ta wəsə keseɗa kemave berete nya keve nda sefəa mpi ke pa ta 
kwa ghate ta wəsə keseɗa, yitea geze ghena ba'a yitea mpə pɛtɛa mbeli nyi 
keɗema kahawe ve pa ta wəsə keseɗa shɛ. 

16Ntake wəsə keseɗa shɛ kaŋka mbeli pɛtɛ, mbeli nyi ɓɛhwɛ ɓɛhwɛ ba'a nyi 
jama jama, ka mcɛləa kɛfi ba'a ka titikwəa kɛfi, ka mamzashi ba'a ka mavashi, 
kezha kele lamba te dzeve kwa zeme keɗema mɛa kema. 

17Wəndə shɛ kapave wəsə keɗema kapamte wəsə keɗema lamba shɛ te, geze ta 
ŋkɛ, sləa wəsə keseɗa shɛ keɗema lamba ta sləa ŋkɛ we. 

18Nya ya kavə kencɛ ntsehwelea ŋkɛ: Wərə wəndə nya keɗepe wəshi kaɗepete 
ghena nya mbe lamba ta wəsə keseɗa shɛ, kwa nza ŋkɛ lamba ta sləa wəndə 
ŋkɛ: nahe lamba ta ŋkɛa shɛ kenza kalamba gwəmsə ŋkwaŋe ba'a ŋkwaŋemsə 
ŋkwaŋeghəmbe (666). 

Ghena Kelɛŋə 14 

Ciməa mbeli nyi kembeɗeke geva 

1Newe 'ya zhɛkwa ne, dəkwə 'ya te Zhɛgwəa təmə meghereŋe pelɛ ghweme ta 
Siyon. Mbeli 144.000 ya yite. Nahe sləa Zhɛgwə ba'a sləa Yitenyɛ kerafete geva 
mɛa kema ta mbelia shɛhɛ. 

2Ma fa 'ya ne, kagaka ŋwələ sawa pelɛ ghweme kala mewədzərə ta ghwa ba'a 
kala berazlɛ ta va. Nahe gaka ta ghena nya fatea shɛ 'ya sawa pelɛ ghweme 
kenza kala gaka ta gagera nyi tsa ka tsa gagera. 

3Kagha cimə mɛnɛfɛ mbeli nyi tipə tipəa shɛhɛ kwa kema ta pasla, kwa kema ta 
wəshi keseɗa nyi wəfaɗea shɛhɛ ba'a kwa kema ta mbelia jama. Wəndə shɛ 
katekeve ciməa shɛ keɗema mbeli nyi 144.000, nyi kembeɗeke geva kwake te 
hɛɗi we. 

4Ma mbeli nyi ne, kezhɛrete ghəa nci hɛ wale wale le mi we, nahe hɛ keyate ghəa 
nci wɛŋe wɛŋe. Katəkwə təkwə Zhɛgwəa təmə hɛ te yayata ŋkwa nya lə ŋkɛ. 
Nahe hɛ kembeɗeke geva hwa mbeli kezha nza kaka ghate kezha Shala ba'a 
kezha Zhɛgwə. 

5Kegha mbeli kafa tseŋwə kwa mɛa nci we, beze te hɛ we. 

Ka ghwene ta Shala mahekene 

6Kwa sebe ta ŋkɛ, pa 'ya nakɛ kwete nde ghwene ta Shala kazlə pelɛagha yitea 
ghweme. Ghena kwatenca nya ganyɛ nya kaghala ghala ya ve kezha geze nda ke 
mbeli nyi te hɛɗi: yayata hɛɗi, yayata yita, yayata ghena ba'a yayata hwelefe. 

7Ma ke zlapete: «Hawe mə va Shala ba'a tsahe mə ŋkɛ. Kwa nza ŋkɛ nahe və 
kese kezha meha ghwə ŋkɛ te mbeli. Hawe mə va nde pate ghweme, hɛɗi, ndərə 
ba'a yɛ ɗasle.» 

8Pa nde bake ta nde ghwene ta Shala zelete nde ghate, ma ke: «Nahe Babilone 
nya wəba keŋzla, nahe ŋkɛ keŋzla, ghenta nya kesahwe nda tɛa mefətekwəa nta 
ke pɛtɛa hwelefefi.» 

9Pa nde maheke ta nde ghwene ta Shala zelete ka ghate nyi bake, ma ke zlapete: 
«Ma kenza wəndə kahawe va wəsə keseɗa ba'a pa ta ŋkɛ, ma kekemave lamba 
ŋkɛ mɛa kema keɗema te dzeve ne, 

10katesa tɛa hwepe wənəa Shala, ghəa tɛ nya kwa zlerekwe ta hwepe wənəa 
ŋkɛ wəndəa shɛ perə. Katesa yaka ŋkɛ mbe ghwə ta gezla kwa kema ta ka 
ghwene ta Shala ganji ba'a kwa kema ta Zhɛgwə. 

11Kadzeme n'yia ghwə nya kesa nda yaka kwele kwele ke hɛ yitea ghweme 
kaghala ghala. Ndaŋe mbeli nyi kehawe va wəsə keseɗa ba'a pa ta ŋkɛ ke zhɛne 
mpi viɗi le veci, tsagha yayata wəndə nya kekemave lamba ta sləa ŋkɛ.» 

12Vatse hi mbelia Shala, mbeli nyi kehawe va ghena nyi gezete ŋkɛ ba'a nyi 
keyɛte Yɛsə kanza kaka zereghe ghena. 

13Kwa sebe ta ŋkɛ, pa 'ya fate ŋwələ sawa pelɛ ghwene, ma ke: «Rafete ghena 
nya: Zlama ya mbeli nyi kempə mbe slene ta Nde sleke ŋkwa tsetsenyanyɛ. Ma 
ke Sefəa Shala gezete: Kaganda ne, zlama ya va hɛ. Katezhɛne mpi hɛ va slene 
nyi dzawe dzawe nyi menete hɛ. Kwa nza ŋkɛ ne, kabeghe hɛ slene nyi menete 
hɛ.» 

Shala kameha ghwə te mbeli nyi te hɛɗi 

14Newe 'ya zhɛkwa ne, pa 'ya nakɛ ləmbə kwa tɛawetɛa, ntishɛ kwete wəndə te 
ləmbəa shɛ kala wəndə ŋelɛ. Derə mze kwa tere tere ya mbe ghəa ŋkɛ ba'a 
hwətə nya nale nale ya yitea dzeve ve. 

15Pa kwete nde ghwene ta Shala shave mbe ghɛa Shala, ma ke zlapete nda ghena 
le berete ke wəndə nya mentishɛ te ləmbə: «Kelete hwətəa ŋa ba'a mene wəshi 
seyi te wəshi, kwa nza ŋkɛ nahe vəa mene wəshi se te wəve kese, nahe wəshi 
nyi te hɛɗi kenehe.» 

16Tagha gɛ, pa wəndə nya mentishɛ te ləmbə neghakawa hwətəa ŋkɛ kadzete 
hɛɗi, pa wəshi menemte geva seyi te pɛtɛa hɛɗi. 

17Pa kwete nde ghwene ta Shala shave mbe ghɛa Shala nya pelɛ ghweme, hwətə 
nya nale nale ya ve perə. 

18Pa kwete nde ghwene ta Shala nya kesleke ghwə, shave mbe reghwetɛ. Ma ke 
zlapete nda ghena le berete ke wəndə nya nza hwətə nya nale nale ve: «Kelete 
hwətəa ŋa ba'a slamte yɛ ghwedzekwe ta rɛzɛŋe nyi te hɛɗi, nahe yɛ rɛzɛŋe 
kenehe.» 

19Pa nde ghwene ta Shala negheyi hwətəa ŋkɛ te hɛɗi, slamte yɛ ghwedzekwe 
ta rɛzɛŋe nyi te hɛɗi ba'a beteyi hɛ kwa ŋkwa kehetəsə nya wəba ta hwepe 
wənəa Shala. 

20Pa mbeli ŋkeɗekɛ rɛzɛŋe pelɛke te wəmbəa meleme. Tagha gɛ, pa mimi nya 
kehwɛ same kwa ŋkwa keŋkeɗe rɛzɛŋe dzeme hwa'a yitea mɛa gədəwəa lɛmə 
ba'a pesleyi geva kakiləmɛtre gwəmsə mahekene. 

Ghena Kelɛŋə 15 

Ka ghwene ta Shala ba'a ka keɗaŋe ta ndiremi 

1Kwa sebe ta ŋkɛ, pa 'ya nakɛ kwete wəsə kencɛ wəsə pelɛ ghweme. Kewəbanyɛ 
ŋkɛ ba'a kave nda nza heɓake ŋkɛ ke wəndə: ka ghwene ta Shala mberefaŋe nyi 
nza ndiremi mberefaŋe va hɛ, kwa nza ŋkɛ ghenci ya kaka keɗaŋe ta wəshi nyi 
kencɛ hwepe wənəa Shala. 

2Kwa sebe ta ŋkɛ, pa 'ya nakɛ ndərə nya welɛlɛ kala kwacaregesla ba'a nya 
mewelaɗe le ghwə. Pa 'ya nakɛ mbeli nyi kehərəte wəsə keseɗa, pa ta ŋkɛ ba'a 
lamba nya kencɛ sləa ŋkɛ. Meslete hɛ te ndərə nya welɛ lɛa shɛ, gagera nyi 
ndeke nda Shala ke hɛ ya yitea dzeve ta nci. 

3Ma ke hɛ ghate ciməa Moyize, nde mene slene ta Shala ba'a ciməa Zhɛgwə: 
«Mahwətə Shala nde berete, nahe yɛ slene ta ŋa kenza kejama jamanji ba'a 
kawəshi meŋele. Meghea hwelefefi, nahe yɛ zəzə ta ŋa kenza tiɗiɗi ba'a 
kaganda. 

4Wa nde ɗema kahawe va gha wa Mahwətə? Wa nde ɗema katsahe ŋa wa? Kwa 
nza ŋkɛ ne, deke gha nde veyi geva tekeleke. Katese pɛtɛa hwelefefi kagwəɗəŋə 
kwa kema ta ŋa, kwa nza ŋkɛ nahe yɛ slene ta ŋa kencɛte geva darahwe.» 

5Kwa sebe ta ŋkɛ, pa 'ya nakɛ ghɛa Shala nya nza cɛ lekwesa kebegeme geva 
mbe kaghwene geva pelɛ ghweme. 

6Pa ka ghwene ta Shala mberefaŋe nyi nza ndiremi mberefaŋe va hɛ shave mbe 
ghɛa Shala, lekwesa nyi tɛawetɛa tɛawetɛa kala pawa ba'a nyi keslesla ya kənəa 
hɛ, zewe mze kwa tere tere ya hwa hwə va hɛ. 

7Pa kwete wəndəa wəshi keseɗa nyi wəfaɗe ndeke nda zlerekwe mze kwa tere 
tere mberefaŋe ke ka ghwene ta Shala mberefaŋe. Nahe zlerekwea shɛhɛ kenza 
pɛre pɛre va hwepe wənəa Shala nya teghweme kaghala ghala. 

8Pa n'yia ghwə viɗikɛ ŋkwa nya mbe ghɛa Shala tewəmbəreke zləvəa Shala ba'a 
berete ta ŋkɛ. Wəndə shɛ kapesle yitea dzembe ghɛa shɛ, tewə ndiremi nyi 
mberefaŋe nyi kese va ka ghwene ta Shala kekiɗimte geva we. 

Ghena Kelɛŋə 16 

Yɛ zlerekwe ta hwepe wənəa Shala 

1Kwa sebe ta ŋkɛ ne, pa 'ya fate ŋwələ nya le berete shave mbe ghɛa Shala, ma 
ke sha ka ghwene ta Shala nyi mberefaŋe: «Kwiɗi mə kalə kasheke zlerekwe 
nyi mberefaŋe ta hwepe wənəa Shala te hɛɗi.» 

2Pa nde ghate ta nde ghwene ta Shala slə ba'a shekeyi zlerekwe ta ŋkɛ te hɛɗi. 
Tagha gɛ, pa zhi nyi ndiremi ndiremi ba'a nyi kezhɛ ŋkwa shavenji te mbeli nyi 
nza lamba ta wəsə keseɗa te hɛ ba'a mbeli nyi kehawe va pa ta ŋkɛ. 

3Pa nde bake ta nde ghwene ta Shala shekeyi ŋa ŋkɛ kwa ndərə. Pa yɛmə 
zhɛrenyɛ kala mimia wəndə kemte mte ba'a pa pɛtɛa wəshi nyi nza mpi hwe 
kwa ndərə mpənji. 

4Pa nde maheke ta nde ghwene ta Shala shekeyi ŋa ŋkɛ kwa yɛ hələ ba'a yɛ 
ɗasle. Tagha gɛ, pa yɛmə zhɛrenyɛ kamimi. 

5Fa 'ya ne, kageze ghena nde ghwene ta Shala nya kesleke yɛ yɛmə, ma ke: 
«Nahe na kenza tiɗiɗi, gha nya kenza, nya kese, gha nya keveyi geva tekeleke, 
nahe na kencɛte ghəa ŋa kande meha ghwə nya tiɗiɗi. 

6Ma kwa nza ŋkɛ nahe hɛ keshekeyi mimia mbelia ŋa ba'a ŋa ka mɛ ŋkwa ta ŋa 
te hɛɗi ne, nahe na kendeke nda mimi ke hɛ kezha sa hɛ. Yawa, nahe wəsəa shɛ 
kehi va hɛ.» 

7Kwa sebe ta ŋkɛ, ma ke ŋwələ gezete geva sawa pelɛ reghwetɛ: «Kaganda 
deŋwa Mahwətə Shala nde berete, nahe yɛ ma ghwə ta ŋa kenza kaganda ba'a 
tiɗiɗi.» 

8Pa nde wəfaɗe ta nde ghwene ta Shala shekeyi ŋa ŋkɛ te veci. Tagha gɛ, 
hweŋkwa ya va veci katere mbeli laka ghwə ta ŋkɛ. 

9Pa mbeli terenji va ghyana ta ŋkwa nya dzawea shɛ, pa hɛ ŋelekɛ Shala nya 
kesleke ndiremia shɛhɛ, ama kese hɛ kampi dzeve kezha tsahe ŋkɛ we. 

10Pa nde mcɛfe ta nde ghwene ta Shala shekeyi ŋa ŋkɛ kənəa pasla ta wəsə 
keseɗa. Tagha gɛ, pa meghea ŋkɛ vame geva mbe ŋkwesle. Kahale ghɛnia nci 
mbeli va yaka shɛ. 

11Ntake hɛ kaŋele Shala nya pelɛ ghweme va yaka nyi te hɛ ba'a zhi nyi te hɛ. 
Ama kese kampi dzeve va wəshi nyi ndiremi ndiremia nci we. 

12Pa nde ŋkwaŋe ta nde ghwene ta Shala shekeyi ŋa ŋkɛ kwa Efrate, hələ nya 
wəba. Pa hələ shifənyɛ kezha ve nda hweŋkwa ke ka meghe kɛfi nyi kese laka 
ŋkwa kesame ta veci. 

13Kwa sebe ta ŋkɛ ne, pa 'ya nakɛ 'yi'yɛghwə mahekene yipə yipə le yɛ gwambe, 
kasame kwa mɛa shishi meŋele, kwa mɛa wəsə keseɗa ba'a kwa mɛa nde mɛ 
ŋkwa tseŋwə. 

14Nahe hɛ kenza kasefəa 'yi'yɛghwə nyi kese kamene wəshi meŋele. Lə yalə hɛ 
sha ka meghea kɛfi nyi te hɛɗi lema, yitea tsene hɛ kezha mpa te veci nya wəba 
ta Shala nde berete. 

15Ma ke Nde sleke ŋkwa gezete: «Wa nya 'ya nya kase kala ghərə. Zlama ya va 
wəndə nya kenza le ntsə ba'a nya keyate lekwesa ta ŋkɛ, kezha ɗema ŋkɛ 
kadzeghwa mederelaŋe ba'a kezha ɗema mbeli kanewe zeweve ta ŋkɛ.» 

16Pa 'yi'yɛghwəa shɛhɛ tsenete ka meghea kɛfi te ŋkwa nya heka mbeli 
kaHarmagɛdon le ghena ta ka Ɛbrə. 

17Pa nde mberefaŋe ta nde ghwene ta Shala shekeyite ŋa ŋkɛ yitea sefə. Pa 
ŋwələ nya le berete fate geva shave mbe ghɛa Shala. Pelɛ pasla ta Shala sawa 
ŋkɛ, ma ke: «Nahe ŋkɛ kekiɗimte geva.» 

18Tagha gɛ, pa yɛ slesla ta va, yɛ gaka ta ŋwələ, yɛ berazlɛ ta va ba'a gaŋkəɗə ta 
hɛɗi nya le berete menete geva. Ma ghala nza geva wəndə ŋelɛ te hɛɗi ne, kegha 
gaŋkəɗə ta hɛɗi kamenete geva kala nyagha we. 

19Pa meleme nya wəba neheve geva mahekene mbe ba'a pa meleme nyi te pɛtɛa 
yɛ hɛɗi ŋzlanji. Pa Shala zəzəte Babilone nya wəba kezha sa nda zlerekwe nya 
tɛa hwepe wənəa ŋkɛ nya dzawe pɛre te. 

20Pɛtɛa hɛɗi nyi dzeyi te tepe ta yɛmə zanji, kezhɛne mbeli kanakɛ yɛ ghweme 
we. 

21Pa kwacakelɛ nyi jama jama betakawa geva sawa pelɛ ghweme kadzeghəa 
mbeli. Ntake mbeli kaŋele Shala tewəmbəreke ndiremi nya wəba nya keleke yɛ 
kwacakelɛ, kwa nza ŋkɛ nahe ndiremia shɛ kenza dzawe fate fate. 

Ghena Kelɛŋə 17 

Male mefətekwə nya wəba 

1Pa kwete wəndəa ka ghwene ta Shala nyi mberefaŋe nyi nza nyi zlerekwe 
mberefaŋe va hɛ hendeke geva kase sha 'ya, ma ke: «Nde, 'ya katencɛ ŋa ghwə 
nya ketenza te male mefətekwə nya wəba. Ghenta ya kameleme nya wəba nya 
keŋate geva mɛa yɛ hələ kwele kwele. 

2Nahe ka meghe nyi te hɛɗi kemenete mefətekwə le malea shɛ, nahe mbeli nyi 
te hɛɗi keghwəyinji va tɛa mefətekwəa nta.» 

3Pa Sefəa Shala dzembe 'ya ba'a pa nde ghwene ta Shala keleghe ɗa kadzete 
ɓerama. Tagha ne, pa 'ya nakɛ male mentishɛ pelɛ wəsə keseɗa kwa ghɛmɛ. Ghə 
mberefaŋe ba'a tereme meŋe ya te wəsə keseɗa shɛ, bətə geva ta ŋkɛ mbe slə 
nyi keŋele Shala. 

4Lekwesa ganji nyi ghɛmɛa ghɛmɛa ya kənəa malea shɛ, nahe nde kepesakɛ 
geva le wəshi mze kwa tere, pelɛ nyi nza zləvə te hɛ ba'a kweci wəshi kepesa 
geva. Zlerekwe mze kwa tere nya nza wəshi nyi ndiremi ndiremi kashasha nyi 
kese mbe mene mefətekwə ta nta pɛre te ya yitea dzeve ta nta. 

5Slə nya nza ghena mbe tewəfərə ya kerafe rafe kwa kema ta nta: Babilone nya 
wəba, meghekɛa mi nyi kemene mefətekwə ba'a ŋa wəshi nyi ndiremi ndiremi 
kashasha te hɛɗi lema. 

6Nahe 'ya kenakɛ malea shɛ keghwəyi ghwəyi va mimia mbelia Shala ba'a 
mimia mbeli nyi mpəmte mbeli va nza ta nci dɛŋe dɛŋe te Yɛsə. Ma vəa ŋkwa 
nya newe malea shɛ 'ya ne, hake 'ya nza ɗa. 

7Tagha gɛ, ma ke nde ghwene ta Shala sha 'ya: «Va wa nza na hake wa? 'Ya 
katencɛ ŋa wəsə nya tewəfərə mbe ghena ta malea shɛ ba'a ŋa wəsə keseɗa nya 
nza ghə mberefaŋe ba'a tereme meŋe te, nya kekele ŋkɛ. 

8Nahe wəsə keseɗa nya nakɛ nya na kese teghweme, ama mba ŋkɛ we. 
Katesame ŋkɛ kwa ki nya ɗema ghala kwa, ama kezha lə kaza. Ma mbeli nyi te 
hɛɗi nyi rafetema geva sləa nci te palepa ta mpi ghala pate geva yɛ hɛɗi le 
ghweme ne, katenza hɛ heheɓake va newe wəsə keseɗa shɛ. Kwa nza ŋkɛ 
teghweme se ŋkɛ vəashi, tsetsenya ne, mba ŋkɛ we, ama katezhɛne ŋkɛ kase. 

9Nya ya kavə kefa wəshi laka ntsehwele. Nahe ghə nyi mberefaŋe kenza 
kaghweme mberefaŋe, nyi nza malea shɛ mentishɛ pelɛ. Ghenci ya kaka meghe 
mberefaŋe perə. 

10Nahe kweci mbelia nci mcɛfe kebete, nde ŋkwaŋe ya mbe meghe tsetsenya, 
kenaka nde mberefaŋe kase we. Ma vəa ŋkwa nya tese ŋkɛ ne, deke və ɓɛhwɛ 
tetemə ŋkɛ. 

11Ma wəsə keseɗa nya kese teghweme vəashi ba'a nya keɗema mba shɛ ne, 
gheŋkɛ ya kande deghese ta meghe. Kwete ŋkɛ wəndəa nyi mberefaŋe, kateza 
ŋkɛ. 

12Ma tereme nyi nakɛ nyi na meŋe ne, ka meghea kɛfi nyi kenakama kadzembe 
meghe. Ama katekemave berete kemene meghe hɛ le wəsə keseɗa kalerə 
kwetɛŋe. 

13Nahe zəzə ta pɛtɛa ka meghea shɛhɛ kenza kanya kwetɛŋe: mene nda slene 
ke wəsə keseɗa le berete ta nci ba'a kwelea nci. 

14Katempa hɛ le zhɛgwəa təmə, ama katehərə hɛ zhɛgwəa shɛ, kwa nza ŋkɛ 
nahe ŋkɛ kenza kaNde sleke ka sleke ŋkwa ba'a kameghea ka meghea kɛfi. 

Katehərə hɛ ŋkɛ le mbeli nyi hekakɛ ba'a nyi tsehave ŋkɛ, mbeli nyi dɛŋe dɛŋe 
te.» 

15Ma ke nde ghwene ta Shala sha 'ya zhɛkwa: «Ma yɛmə nyi nakɛ nyi na, te ŋkwa 
nya nza male mefətekwə mentishɛ ne, ghenci ya kahwelefefi, kambeli kwele 
kwele, kayɛ hɛɗi ba'a kayɛ ghena. 

16Kateɗema ntsə ta male mefətekwə tereme nyi nakɛ nyi na meŋe ba'a wəsə 
keseɗa. Katefəhwe wəshia nta hɛ ba'a kateve ŋkɛ hɛ mederelaŋe, katezeme 
geva ta nta hɛ ba'a katetere nya ketene hɛ le ghwə. 

17Kwa nza ŋkɛ nahe Shala keveyi zəzə kemene ɗe ta ŋkɛ mbe ghəa nci. Ma 
tereme meŋe, geze ta ŋkɛ, ka meghea kɛfi tsa ghena ne, katejikə mehele ta nci 
kezha mene nda slene le berete ta nci ke wəsə keseɗa, hwa'a te və nya teyipə 
geva ghena nyi gezete Shala kadzawa. 

18Ma male nya nakɛ nya na ne, ghenta ya kameleme nya wəba nya kesleke ka 
meghea kɛfi nyi te hɛɗi.» 

Ghena Kelɛŋə 18 

Ŋzla ta Babilone 

1Ma kwetere wəmbəa ŋkɛ, pa 'ya nakɛ kwete nde ghwene ta Shala kasawa pelɛ 
ghweme. Berete ya ve kwele kwele, kawaŋe ŋkwa nya te hɛɗi lema zləvəa ŋkɛ. 

2Ma ke zlapete le berete: «Nahe Babilone nya wəba keŋzla, nahe ŋkɛ keŋzla. 
Tsetsenya ne, gheŋkɛ ya kaŋkwa kenza ta yɛ 'yi'yɛghwə, kaŋkwa kewəfərə ta 
pɛtɛa mama ta sefə nyi wale wale ba'a kaŋkwa kenza ta wəshi nyi kezlə nyi wale 
wale ba'a nyi ndiremi ndiremi. 

3Kwa nza ŋkɛ nahe pɛtɛa hwelefefi kesahwe tɛa mene mefətekwəa nta. Nahe ka 
meghea kɛfi nyi te hɛɗi kemenete mefətekwə le ba'a nahe ka zhɛre dzeve nyi te 
hɛɗi kezhɛrenji kaka mcɛlə va wəba mcɛləa nta.» 

4Kwa sebe ta ŋkɛ, pa 'ya fate kwete ŋwələ nya kesawa pelɛ ghweme, ma ke: 
«Shave ŋayɛ mə mbe, gheyɛ mbelia ɗa, yitea ɗema yɛ kanza hwa jaɗafa ta nta 
ba'a yitea ɗema yɛ kanza hwa ndiremi nyi jama jama nyi keteme te. 

5Kwa nza nde nahe yɛ jaɗafa ta nta ketsenete geva ntsake yitea ghweme ba'a 
nahe Shala kezəzəte slene nyi ndiremi ndiremi nyi menete nde. 

6Mene nda mə kala nya menete nda nde ke kweci mbeli, wate mə wəsə nya 
menete nde bake zhigə te. Pɛrekɛ nda mə zlerekwe nya sa nda tɛ nde kwa ke 
kweci mbeli le tɛ nya ghyana ma bake zhigə. 

7Kwele kwele ɗehwe zləvə ba'a mcɛlə nde. Ŋkikɛ nda mə le yaka ba'a nehwene 
kala nyagha shɛ. Ma ke sha geze mbe ghəa nta: Nahe 'ya kentishɛ pelɛ pasla kala 

male nya kameghe, kenza 'ya kamale wede we, katenza 'ya mbe nehwene tɛape 
we. 

8Vatse tedzete ndiremi nyi jama jama nyi kewəmbəyi nda geva te veci kwetɛŋe: 
zereghwe kemte, nehwene ba'a ma. Kateteremte geva nde le ghwə. Kwa nza 
ŋkɛ nahe Mahwətə Shala nya kemehate ghwə te kenza bereteke.» 

9Nahe ka meghea kɛfi nyi te hɛɗi kemenete mefətekwə le, nahe hɛ kemenete 
ghəa nci le mcɛləa nta nya wəba. Ma kwa newe n'yia ghwə nya ketere ŋkɛ hɛ 
ne, katenehwene hɛ yitea melemea shɛ ba'a kateŋgaɗe ghə hɛ tewəmbəreke 
ghenta. 

10Kaghereŋe hɛ cakeɗake, va ghazlənə va ndiremi nyi jama jama nyi te, ma ke 
hɛ sha tegeze: «Awema, awema. Deke mbe lerə kwetɛŋe mehate ghwə Shala te 
gha, gha Babilone, meleme nya wəba ba'a nya berete gɛ wa!» 

11Tsagha shɛ ne, kanehwene ka zhɛre dzeve nyi te hɛɗi ba'a kaŋgaɗe ghə hɛ te 
ghəa ŋkɛ, va nya ɗema wəndə shɛ kezha zhɛne kapa wəshi kezhɛre dzeve ta 
nci: 

12mze kwa tere tere, mze kwa tɛawetɛa, pelɛ nyi nza zləvə te hɛ, wəshi kepesa 
geva, lekwesa pawa nyi slɛahe slɛahe, zlave nyi ghemea ghemea ba'a nyi 
ghɛmɛa ghɛmɛa, shintia gərədə gamba, mama ta sheghwə ganji, mama ta wəshi 
nyi le slene ta cewe, le sheghwə nyi nza zləvə te hɛ, le mze kwa ghwə ghwə, le 
lɛ keɗema le kwacaregesla, 

13zlapələa wəfe nya kezəŋwə megela, kimba, 'wərdə ganyɛ, kweci 'wərdə, 
'wərdə kwa hə hə, tɛ, n'yi, hə, ha, sla, timɛti, gədəwəa lɛmə, yɛ wəmata gədəwə, 
ka mavashi ba'a ka daŋgayɛ. 

14Ma ke ka zhɛre dzeve sha geze nda ke meleme: «Nahe pɛtɛa wəshi nyi ɗehwe 
na kakemave keza mbe gha. Nahe mcɛlə ba'a zləvə keza mbe gha. Katezhɛne 
mbeli kasləyi pɛtɛa wəshia shɛhɛ tɛape we.» 

15Ma ka zhɛre dzeve nyi kemenete ghəa nci le fəli mbe melemea shɛ ne, 
kateghereŋe hɛ cakeɗake va ghazlənə va ndiremi nya wəba nya te. 
Katenehwene hɛ ba'a kateŋgaɗe ghə hɛ, 

16ma ke hɛ: «Awema! Wa nya ndiremi te meleme nya wəba nya gɛ! Nahe nde 
kese bətə lekwesa pawa nyi slɛahe slɛahe, lekwesa zlave ganji nyi ghemea 
ghemea ba'a nyi ghɛmɛa ghɛmɛa, wəsə kepesa geva mze kwa tere tere, pelɛ nyi 
nza zləvə te hɛ ba'a wəshi kepesa geva nyi ganji ganji. 

17Deke mbe lerə kwetɛŋe zanji pɛtɛa mcɛləa shɛhɛ.» Nahe pɛtɛa ka zleɗe 
kwambelə, pɛtɛa mbeli nyi kwa yɛ kwambelə, mbeli nyi kedzeghwa dzeyi te 
ndərə ba'a ka kese kelepe keghereŋenji cakeɗake yite, 

18ma ke hɛ tsate lewela kwa nakɛ n'yia ghwə hɛ: «Kegha meleme kanza wəbake 
kala nya we.» 

19Pa hɛ kərəaghe keləwə kənəa ghəa nci, ntake hɛ kanehwene ba'a katsa 
kemagɛaŋwa, ma ke hɛ: «Awema! Ndiremi ya te meleme nya wəba nya gɛ wa! 
Le mcɛləa nta menete ghəa nci pɛtɛa mbeli nyi nza kwambelə va hɛ te ndərə. 
Deke mbe lerə kwetɛŋe zamte geva nde.» 

20Ghweme, zlama yitea ŋzla ta nta. Gheyɛ mbelia Shala, ka ghwene ta Yɛsə ba'a 
ka mɛ ŋkwa, zlama mə, kwa nza ŋkɛ nahe Shala kemehate ghwə te 
tewəmbəreke wəsə kwa ndiremi nya menete ŋayɛ nde. 

21Tagha gɛ, pa nde ghwene ta Shala nya berete kelete pelɛ kala vena nya wəba 
ba'a negheyi kwa ndərə, ma ke: «Tsetse teŋzla geva Babilone ghwəpə kadzete 
hɛɗi, katezhɛne mbeli kanewe ŋkɛ tɛape we. 

22Katezhɛne mbeli kafa ciməa ka tsa gagera, ka tsa wəshi ketsa, ka vɛ shela ba'a 
veke mbe gha we. Katezhɛne mbeli kasləyi nde ɗepe mene yayata slene mbe 
gha we, katezhɛne mbeli kafa gaka ta vema mbe gha we. 

23Katezhɛne paterela kawaŋe ŋkwa mbe gha we. Katezhɛne mbeli kafa ŋwələa 
za makwa ba'a ŋa makwa ta ŋkɛ mbe gha we. Kwa nza ŋkɛ ne, nahe ka zhɛre 
dzeve nyi mbe gha kese kambeli nyi nza zləvə te hɛ te hɛɗi, nahe yɛ mene ghwɛ 
ta ŋa keghwetehwe pɛtɛa hwelefefi.» 

24Ma nda vate geva ɗe te Babilone ne, va nya sləyi mimia ka mɛ ŋkwa, mimia 
mbelia Shala ba'a mimia pɛtɛa mbeli nyi slamte ghə mbeli te hɛ te hɛɗi. 

Ghena Kelɛŋə 19 

1Ma kwetere wəmbəa ŋkɛ ne, pa 'ya fate ŋwələ nya le berete pelɛ ghweme kala 
ŋwələa mbeli kwele kwele, ma ke: «Alɛləwya! Kambele ɓəmə Shala ta ɓəmə, ŋa 
ŋkɛ zləvə ba'a berete. 

2Nahe yɛ meha ghwə ta ŋkɛ kenza kaganda ba'a tiɗiɗi. Nahe ŋkɛ kendeke nda 
fete ke male mefətekwə nya kebezemte hɛɗi le male mefətekwəa nta. Nahe ŋkɛ 
kevate ɗa te va nya mpəmte ka mene slene ta ŋkɛ nde.» 

3Ma ke hɛ zhɛkwa: «Alɛləwya! Kadzeme n'yia ghwə nya ketere meleme nya 
wəba nya kaghala ghala yitea ghweme.» 

4Pa mbelia jama nyi bakemsə wəfaɗeghəmbe ba'a wəshi keseɗa nyi wəfaɗe 
gwəɗəŋənji kezha hawe va Shala nya mentishɛ pelɛ pasla, ma ke hɛ gezete: 
«Amɛn. Alɛləwya!» 

Veghe ta Zhɛgwəa təmə 

5Kwa sebe ta ŋkɛ ne, pa 'ya fate ŋwələ shave sawa pelɛ pasla, ma ke: «Tsahe mə 
Shala ta ɓəmə, gheyɛ pɛtɛa ka mene slene ta ŋkɛ, gheyɛ mbeli nyi kehawe ve, 
mbeli nyi ɓɛhwɛ ɓɛhwɛ ba'a nyi jama jama.» 

6Kwa sebe ta ŋkɛ, pa 'ya fate ŋwələ kala ŋa mbeli kwele kwele. Kagaka ŋwələa 
shɛ kala yɛ mewədzərə ta ghwa ba'a kala yɛ berazlɛ ta va nyi le berete. Ma ke 
ŋwələa shɛ: «Tsahe mə Shala! Kwa nza ŋkɛ ne, nahe Mahwətə Shala nde berete 
ta ɓəmə keveyi meghea ŋkɛ. 

7Zlama ɓəmə ba'a nza ɓəmə fare fare, tsahe ɓəmə ŋkɛ. Kwa nza ŋkɛ nahe vəa 
veghe ta Zhɛgwə kese, nahe makwa ta ŋkɛ kehite geva. 

8Nahe mbeli kendeke nda lekwesa pawa nyi slɛahe slɛahe, nya keslesla ba'a nya 
ganyɛ.» Lekwesa pawa shɛ nde ncɛ slene nyi tiɗiɗi tiɗiɗi nyi menete mbelia 
Shala. 

9Ma ke nde ghwene ta Shala sha 'ya: «Rafete: Zlama ya va mbeli nyi kehekakɛ 
geva yitea veghe ta Zhɛgwə.» Zhɛne ne, ma ke mtsehete ghena shɛ: «Ghenci ya 
ya kaghena nyi kaganda ta Shala.» 

10Pa 'ya gwəɗəŋə ɗa te hɛɗi kwa kema ta ŋkɛ kahawe ve, ama ma ke sha 'ya: 
«Menema na kala nya ma! Nahe 'ya kenza kande mene slene ta Shala kala gha 
ba'a kala ka kesaka meyɛ ŋa nyi dɛŋe dɛŋe te kaganda nya ncɛte Yɛsə. Shala 
yahi na kahawe ve.» Kaganda nya ncɛte Yɛsə ne, gheŋkɛ ya kazəzə ta ka mɛ 
ŋkwa. 

Wəndə nya pelɛ gədəwə kwa ghwaba 

11Kwa sebe ta ŋkɛ ne, pa 'ya nakɛ ghweme keghwene ghwene, pa gədəwə kwa 
ghwaba ncake geva. Ma wəndə nya pelɛ ne, Nza dɛŋe dɛŋe ba'a Kaganda sləa 
ŋkɛ. Kameha ghwə ŋkɛ ba'a kampa ŋkɛ laka nza tiɗiɗi. 

12Kaslesla ntsə ta ŋkɛ kala ghwə, kwele kwele derə meghe mbe ghə ve. Slə nya 
ɗepema kwete wəndə, deke gheŋkɛ nde ɗepe ya kerafe rafe te. 

13Nahe ŋkɛ keseɗaghe karalame nya bətə mbe mimi. Ma sləa ŋkɛ ne, Ghena ta 
Shala. 

14Kazele ŋkɛ ka sewajɛ nyi pelɛ ghweme pelɛ gədəwəa lɛmə nyi ghwaba 
ghwaba. Nahe pɛtɛa nci kenza mbe lekwesa pawa nyi slɛahe slɛahe, nyi ghwaba 
ghwaba ba'a nyi ganji ganji. 

15Kasame kafayɛ nya lɛmelɛ kwa mɛa ŋkɛ kezha mpə mbeli nyi te hɛɗi. Kateya 
hɛ ŋkɛ le geta lɛ, kateŋkeɗe rɛzɛŋe ŋkɛ kwa ŋkwa keŋkeɗe ta hwepe wənə nya 
dzawe ta Shala nde berete. 

16Ma te karalamea ŋkɛ ba'a te basa ta ŋkɛ ne, ma ke slə rafete geva: «Meghea ka 
meghea kɛfi ba'a Nde sleke ka sleke ŋkwa.» 

17Kwa sebe ta ŋkɛ, pa 'ya nakɛ nde ghwene ta Shala meghereŋe te veci. Ma ke 
zlapete ghena le berete ke pɛtɛa wəshi nyi kezlə yitea ghweme: «Nde mə, tsene 
geva kezha veghe nya wəba ta Shala!» 

18Nde mə kazeme geva ta ka meghea kɛfi, geva ta mbeli nyi te ghəa ka sewajɛ, 
geva ta ka sewajɛ, geva ta gədəwəa lɛmə, geva ta ka zleɗe hɛ, geva ta pɛtɛa 
mbeli, ka mamzashi keɗema ka mavashi, mbeli nyi ɓɛhwɛ ɓɛhwɛ keɗema nyi 
jama jama. 

19Kwa sebe ta ŋkɛ, pa 'ya nakɛ wəsə keseɗa, ka meghea kɛfi nyi te hɛɗi ba'a ka 
sewajɛa nci ketsene tsene kezha mpa le wəndə nya pelɛ gədəwə kwa ghwaba 
ba'a le ka sewajɛa ŋkɛ. 

20Pa mbeli kesawa wəsə keseɗa kwa daŋgayɛ, tsagha nde mɛ ŋkwa nde tseŋwə 
nya kemenete wəshi meŋele kwa kema ta ŋkɛ kezha ghwete mbeli nyi nza 
lamba ta wəsə keseɗa te hɛ ba'a nyi kehawe va pa ta ŋkɛ. Pa yɛ wəsə keseɗa le 
nde mɛ ŋkwa tseŋwə beteyi geva le mpi kwa ndərəa ghwə ta gezla. 

21Le kafayɛ nya kesame kwa mɛa wəndə nya pelɛ gədəwə mpəmte geva kweci 
mbeli, behe behe 'yɛ nyi kezlə va slia nci. 

Ghena Kelɛŋə 20 

Satan kehwepe hwepe kava slibə 

1Kwa sebe ta ŋkɛ, pa 'ya nakɛ nde ghwene ta Shala kasawa pelɛ ghweme. Lakelɛ 
kepele ki nya ɗema ghala kwa ba'a zewe lɛ nya wəba ya yitea dzeve ta ŋkɛ. 

2Pa ŋkɛ keseve shishi meŋele nya vəashi, geze ta ŋkɛ, gətəli keɗema Satan, pa 
ŋkɛ hwepete ŋkɛ le zewe lɛ kava slibə. 

3Pa nde ghwene ta Shala negheyi kwa ki nya ɗema ghala kwa, nya ŋzlete ŋkɛ le 
lakelɛ, pa ŋkɛ ndeɓeyi lamba te, yitea ɗema ŋkɛ kazhɛne kaza hwelefefi kava 
slibə. Ma kwetere wəmbəa ŋkɛ, katenza ŋkɛ waɗe kavə ɓɛhwɛ. 

4Ma ɓiyitsa ne, pa 'ya nakɛ yɛ pasla. Pa mbeli nyi mentishɛ pelɛ hɛ kekemave 
berete kemeha ghwə. Pa 'ya nakɛ shenaŋkwe ta mbeli nyi slamte ghə mbeli te 
hɛ tewəmbəreke nza ta nci dɛŋe dɛŋe te kaganda nya ncɛte Yɛsə ba'a te ghena 
ta Shala. Kese hɛ kahawe va wəsə keseɗa, ya va pa ta ŋkɛ we. Kekelete lamba ta 
wəsə keseɗa hɛ mɛa kema ta nci, ya te dzeve ta nci we. Pa hɛ same kwa kwele 
le mpi ba'a nzanji kaka meghea kɛfi zlaɓe le Kriste kava slibə. 

5Kesame kweci mbeli kwa kwele le mpi nda kiɗinji va slibə we. Gheŋkɛ ya 
kakwa ghate ta same kwa kwele le mpi. 

6Zlama ya va mbeli nyi kaka ghate kasame kwa kwele le mpi, nahe hɛ kenza 
kambelia Shala, kazhɛne mte kwa bake kasleke hɛ we. Katenza hɛ kaka dzeghe 

nda melɛ ke Shala ba'a ke Kriste, katenza kaka meghea kɛfi zlaɓe le Kriste kava 
slibə. 

Hərə ta Satan 

7Ma vəa ŋkwa nya tekiɗi va slibə ne, katenza Satan waɗe same kwa daŋgayɛa 
ŋkɛ. 

8Katelə ŋkɛ kaghwete hwelefefi nyi te hɛɗi lema, geze ta ŋkɛ, Gog ba'a Magog. 
Katetsene hɛ ŋkɛ kezha mpa, katenza hɛ kwele kwele kala ndaleghe kwa hələ. 

9Kadzeghwa hɛ te hɛɗi lema, kantəslə ghedəkwəa mbeli nyi kaŋa Shala hɛ, 
meleme nya ɗehwe Shala. Ama pa ghwə sawa pelɛ ghweme ba'a teremte hɛ. 

10Kwa sebe ta ŋkɛ, pa gətəli nya keghwete hɛ negheyi geva kwa ndərəa ghwə ta 
gezla, nya nza yɛ wəsə keseɗa mbeli le nde mɛ ŋkwa tseŋwə kwa. Katesa yaka 
hɛ kwele kwele veci le viɗi kaghala ghala. 

Meha ghwə kwa keɗaŋe 

11Kwa sebe ta ŋkɛ, pa 'ya nakɛ pasla nya wəba nya tɛawetɛa ba'a wəndə 
mentishɛ pelɛ. Pa yɛ hɛɗi le ghweme hwɛnji kwa kema ta ŋkɛ, kezhɛne mbeli 
kanakɛ hɛ we. 

12Ma kwetere wəmbəa ŋkɛ ne, pa 'ya nakɛ mbeli nyi kempə mpə, mbeli nyi jama 
jama ba'a nyi ɓɛhwɛ ɓɛhwɛ, meslete meslete kwa kema ta pasla. Pa yɛ palepa 
pepelemte geva. Pa kwete palepa pelemte geva: gheŋkɛ ya kapalepa ta mpi. Pa 
ghwə mehate geva te mbeli nyi kempə mpə kala wəshi nyi menete hɛ, kala wəsə 
nya kerafete geva mbe palepa shɛhɛ. 

13Pa ndərə zhɛneke mbeli nyi kempə mpə nyi kwa. Pa yɛ mte le ghɛa mbelia 
kwahɛɗi zhɛneke ka mpə mpə ta nci perə. Pa ghwə mehate geva te hɛ pɛtɛ kala 
wəshi nyi menete hɛ. 

14Pa yɛ mte le ghɛa mbelia kwahɛɗi negheyi geva kwa ndərəa ghwə. Ndərəa 
ghwəa shɛ ya kakwa bake ta mte. 

15Kanegha geva yayata wəndə nya ɗema sləa ŋkɛ kerafete geva te palepa ta mpi 
kwa ndərəa ghwə. 

Ghena Kelɛŋə 21 

Mɛnɛfɛa ghweme ba'a mɛnɛfɛa hɛɗi 

1Kwa sebe ta ŋkɛ ne, pa 'ya nakɛ mɛnɛfɛa ghweme ba'a mɛnɛfɛa hɛɗi. Nahe kwa 
ghate ta ghweme ba'a kwa ghate ta hɛɗi kezanji, kezhɛne ndərə kanza we. 

2Zhɛne ne, pa 'ya nakɛ meleme nya keveyi geva tekeleke, mɛnɛfɛa Zhɛrəzalɛm 
nya kesawa pelɛ ghweme, nya ghweneke Shala, kehi hi kala male nya 
kepɛaɗɛkɛ geva kezha lə kabegeme le za nta. 

3Pa 'ya fate ŋwələa nya le berete sawa pelɛ pasla, ma ke: «Tsetsenya ne, nahe 
ŋkwa kenza ta Shala kenza hwa mbeli. Katenza ŋkɛ hwa hɛ, katenza hɛ 
kambelia ŋkɛ. Katenza Shala le ghəa ŋkɛ hwa hɛ, katenza ŋkɛ kaShala ta nci. 

4Katesehwe pɛtɛa nehwene ŋkɛ yitea ntsə ta nci. Katezhɛne mte kanza shɛ we, 
katezhɛne nehwene, ya ŋgaɗe ghə, ya yaka kanza shɛ we. Kwa nza ŋkɛ nahe 
wəshi nyi vəashi keza.» 

5Tagha gɛ, ma ke wəndə nya mentishɛ pelɛ pasla: «Ma tsetsenya gɛ, 'ya kezhɛre 
pɛtɛa wəshi kamɛnɛfɛ.» Zhɛne ne, ma ke sha 'ya: «Rafete wəsə nya, kwa nza ŋkɛ 
nahe yɛ ghena ta ɗa kenza kakaganda ba'a tiɗiɗi.» 

6Zhɛne ne, ma ke mtsehete: «Nahe ŋkɛ kemenete geva tsetsenya gɛ! 'Ya ya 
kaAlfa, 'ya ya kaOmɛga, gha ba'a keɗaŋe. Ma wəndə nya shewə va ndere ne, 
kateve nda ɗaslea yɛməa mpi 'ya kezha sa gəmə. 

7Ma yayata wəndə nya ketehərəte ŋkwa ne, katekemave wəsəa shɛ ŋkɛ va 'ya, 
katenza 'ya kaShala ta ŋkɛ, katenza ŋkɛ kawəzege ta ɗa. 

8Ama kaŋa ka ghazlənəa kɛfi, ka nzama dɛŋe dɛŋe, ka mene wəshi nyi ndiremi 
ndiremi kashasha, ka mpə ŋkwa, ka vale tahe, ka mene ghwɛ, ka hawe va wəshi 
nyi zhɛrete mbeli kashala ba'a pɛtɛa ka tseŋwəa kɛfi ne, katenza ŋkwa nci kwa 
ndərəa ghwə ta gezla. Gheŋkɛ ya kakwa bake ta mte.» 

Mɛnɛfɛa Zhɛrəzalɛm 

9Pa kwete wəndəa ka ghwene ta Shala nyi mberefaŋe nyi nza nyi zlerekwe nyi 
pɛre pɛre va va ka keɗaŋe ta ndiremi nyi mberefaŋe se sha 'ya, ma ke: «Nde, 'ya 
katencɛ ŋa makwa, male ta Zhɛgwəa təmə.» 

10Pa Sefəa Shala dzembe 'ya ba'a pa nde ghwene ta Shala keleghe ɗa kadzeme 
ghəa ghweme nya biya. Pa ŋkɛ ncɛte ɗa meleme nya keveyi geva tekeleke, 
Zhɛrəzalɛm nya kesawa pelɛ ghweme, nya ghweneke Shala. 

11Kaslesla ŋkɛ va zləvəa Shala. Kaslesla melemea shɛ kala pelɛ nya nza zləvə te, 
kala pelɛ kwa nɛ nɛ nya welɛlɛ kala kwacaregesla. 

12Zli nya biya ba'a nya ɓəsəɓə ya dzeyi yite, mɛ degha ya meŋe bakeghəmbe te, 
meŋe bakeghəmbe ka ghwene ta Shala nyi keya mɛa degha shɛhɛ. Nahe sləa 
hwelefefia Israyɛl meŋe bakeghəmbe kerafete geva te mɛ degha shɛhɛ. 

13Mɛ degha maheke ya laka yayata bela: mahekene laka ŋkwa kesame ta veci, 
mahekene laka bela kwa gwela, mahekene laka bela kwa zeme ba'a mahekene 
laka ŋkwa kepəkwə ta veci. 

14Pelɛ meŋe bakeghəmbe ya kashihəa zlia ŋkɛ, te pelɛa shɛhɛ rafete geva sləa 
ka ghwene nyi meŋe bakeghəmbe ta Zhɛgwə. 

15Ma nde ghwene ta Shala nya kegezete ɗa ghena ne, wəsə kedzeghe wəsə, 
cafecɛ mze kwa tere tere ya yitea dzeve ta ŋkɛ kezha dzeghe meleme, yɛ mɛa 
degha ta ŋkɛ ba'a zlia ŋkɛ. 

16Nahe melemea shɛ kenza kakwa zlerehwaŋe: yipə yipə biya ta ŋkɛ le bezlea 
ŋkɛ. Pa nde ghwene ta Shala dzeghete melemea shɛ le cafecɛa ŋkɛ: kilemɛtre 
2.400 biya ta ŋkɛ, bezlea ŋkɛ ba'a dzeme ghweme ta ŋkɛ. 

17Pa nde ghwene ta Shala dzeghete zli kamɛtre ŋkwaŋemsə ŋkwaŋeghəmbe 
kadzeme yitea ghweme, kala nya dzeghe wəsə wəndə ŋelɛ perə. 

18Le pelɛ kwa nɛ nɛ ŋate geva zlia shɛ, le mze kwa tere tere nya ganyɛ, nya 
welɛlɛ kala kwacaregesla ŋate geva meleme. 

19Nahe shihəa zli nya yitea meleme kepesakɛ geva le mama pelɛ nyi nza zləvə 
te hɛ: nahe kwa ghate ta pelɛa shihə kenza le pelɛ kwa nɛ nɛ, kwa bake, le pelɛ 
kwa lɛa lɛa ghweme, kwa maheke, pelɛ kwa jiɓe jiɓe, kwa wəfaɗe, le pelɛ kwa 
mede mede, 

20kwa mcɛfe, le pelɛ kwa gheme, kwa ŋkwaŋe, le pelɛ kwa ghɛmɛ, kwa 
mberefaŋe, le pelɛ kwa nɛ nɛ, kwa deghese, pelɛ kwa gheme gheme, kwa mesli, 
pelɛ kwa rəghwə rəghwə, kwa meŋe, pelɛ kwa sleke sleke, kwa meŋe 
kwetɛŋeghəmbe, pelɛ kwa gatawəfa gatawəfa, kwa meŋe bakeghəmbe, pelɛ 
kwa ndereme ndereme. 

21Nahe mɛ degha nyi meŋe bakeghəmbe kenza kawəshi kepesa geva meŋe 
bakeghəmbe. Nahe yayata mɛ degha kenza kawəsə kepesa geva kwetɛŋe. Nahe 
ŋkwa nya mbe melemea shɛ kenza le mze kwa tere tere nya ganyɛ nya welɛlɛ 
kala kwacaregesla. 

22Kenakɛ ghɛa Shala 'ya mbe melemea shɛ we, kwa nza ŋkɛ Mahwətə Shala nde 
berete ba'a Zhɛgwə ya kaghɛa Shala ta ŋkɛ. 

23Kezha nza waŋe ŋkwa ne, kaɗe veci, ya tere melemea shɛ we, kwa nza ŋkɛ 
zləvəa Shala nde waŋe ŋkɛ ba'a Zhɛgwə ya kapaterela ta ŋkɛ. 

24Katedzeghwa hwelefefi yitea waŋe ta ŋkɛ, katefə mcɛləa nci ka meghea kɛfi 
nyi te hɛɗi kase kadzembe. 

25Katenza mɛ degha nyi te melemea shɛ teghwene kavəghwə, katenza hɛ keŋzle 
ŋzle tɛape we, kwa nza ŋkɛ ne, katezhɛne viɗi kanza mbe melemea shɛ we. 

26Katefə zləvə ba'a mcɛləa hwelefefi mbeli kase kadzembe. 

27Ama katedzembe melemea shɛ wəsə kwa wale wale we, katedzembe mbeli 
nyi kemene wəshi nyi ndiremi ndiremi kashasha ba'a ka tseŋwəa kɛfi perə we. 
Deke mbeli nyi nza sləa kerafe rafe te palepa ta mpi ta Zhɛgwə ka tedzembe. 

Ghena Kelɛŋə 22 

məa mpi, nya keɓayɛ ɓayɛ kala kwacaregesla, nya kegwezha gwezha shave mbe 
pasla ta Shala ba'a ŋa Zhɛgwə, 

2nya kehwɛ dzeyi te tepe ta ŋkwa nya mbe melemea shɛ. Ma te yayata bela ta 
hələ ne, wəfe ta mpi nya keya meŋe bakeghəmbe zhigə mbe va, kwetɛŋe zhigə 
mbe tere ya shɛ. Kambe hwelefefi yɛ slekea wəfea shɛ. 

3Katezhɛne bezla ŋkwa kanza shɛ we. Katenza pasla ta Shala ba'a ŋa Zhɛgwə 
mbe meleme, katehawe ka mene nda slene ke Shala ve. 

4Katenewe kema ta ŋkɛ hɛ ba'a katerafe geva sləa ŋkɛ mɛa kema ta nci. 

5Katezhɛne viɗi kanza shɛ we, katezhɛne mbeli kaɗe waŋe ta paterela, ya ŋa 
veci we. Kwa nza ŋkɛ ne, katepele waŋe ta ŋkɛ Mahwətə Shala kənəa hɛ, 
katenza hɛ kaka meghea kɛfi kaghala ghala. 

Se ta Yɛsə 

6Kwa sebe ta ŋkɛ ne, ma ke nde ghwene ta Shala sha 'ya: «Nahe ghena nyi kenza 
kaganda ba'a tiɗiɗi. Nahe Mahwətə Shala nya keve nda Sefəa ŋkɛ ke ka mɛ ŋkwa 
ta ŋkɛ keghweneke nde ghwene ta ŋkɛ kezha ncɛ nda wəsə nya takwa takwa 
kase ke ka mene slene ta ŋkɛ.» 

7Ma ke Yɛsə: «Fate, takwa takwa 'ya kase. Zlama ya va wəndə nya keyate ghena 
kelɛŋə nyi mbe palepa nya.» 

8Ma 'ya Zhaŋe ne, nahe 'ya kefate ba'a kenakɛ wəshia shɛhɛ. Ma kwa sebe nya 
fate ba'a nya nakɛ hɛ 'ya ne, nahe 'ya kegwəɗəŋə yitea seɗa ta nde ghwene ta 
Shala nya kencɛte ɗa hɛ kezha hawe ve. 

9Ama ma ke sha 'ya: «Menema na kala nya ma. Nde mene slene ta Shala 'ya kala 
gha, kala ka kesaka meyɛ ŋa nyi kaka mɛ ŋkwa ba'a kala pɛtɛa mbeli nyi keyate 
ghena nyi mbe palepa nya fate fate. Shala yahi na kahawe ve.» 

10Kwa sebe ta ŋkɛ, ma ke sha 'ya: «Wəfərəma ghena kelɛŋə nyi mbe palepa nya 
na ma, kwa nza ŋkɛ nahe və nya kedzeghete geva kezha pɛtɛa wəshia shɛhɛ 
kenza takwa takwa. 

11Ma nde ndiremia mehele ne, mene wəsə kwa ndiremia ŋkɛ ŋkɛ zhɛkwa, ma 
wəndə nya wale wale ne, nza ŋkɛ wale wale zhɛkwa. Ama wəndə ganyɛ ne, 
mene ganyɛ ŋkɛ zhɛkwa, ma wəndə nya keveyi geva kaŋa Shala ne, ntsə geva 
ŋkɛ kanza kaŋa Shala.» 

12Ma ke Yɛsə: «Fate, takwa takwa 'ya kase! Katekele zhɛme keŋki nda ke yayata 
wəndə kala wəsə nya menete ŋkɛ 'ya kase. 

13'Ya ya kaAlfa ba'a kaOmɛga, nde ghate ba'a nde keɗaŋe, gha ba'a keɗaŋe. 

14Zlama ya va mbeli nyi ketsewe lekwesa ta nci. Tsagha ne, katenza hweŋkwa 
va hɛ kazeme ya ta wəfe ta mpi ba'a kadzeki kwa mɛ degha nyi te meleme. 

15Ama pelɛ te ŋwela nza kelɛa keti ba'a ka mene ghwɛ, ka mene mefətekwə ba'a 
ka mpə ŋkwa, ka hawe va wəshi nyi zhɛrete mbeli kashala ba'a pɛtɛa mbeli nyi 
keɗe ba'a nyi kesla tseŋwə. 

16Ma 'ya Yɛsə ne, nahe 'ya keghwenakɛ nde ghwene ta ɗa kezha ncɛ ŋayɛ ghena 
nya te ghəa yɛ Jikə ta ka Kriste. 'Ya ya kahwelefe ta David, kasaseregwa kwa 
kiɗi ŋkwa.» 

17Ma ke Sefəa Shala ba'a Makwa sha geze: «Nde.» Ma ke yayata wəndə nya kefa 
ghena shɛ sha geze perə: «Nde.» Ma wəndə nya shewə va ndere ne, se ŋkɛ. Ma 
wəndə nya keɗe yɛməa mpi ne, kaŋ'we ŋkɛ gəmə. 

Keɗaŋe ta ghena 

18Ma 'ya Zhaŋe ne, ma 'ya gheci gheci sha yayata wəndə nya kefa ghena kelɛŋə 
nyi mbe palepa nya: ma kemtseheyite wəsə wəndə yite ne, kamtsehe nda 
ndiremi nyi jama jama nyi keɓelate geva mbe palepa nya Shala kadzeyitea ɗa 
nya te. 

19Ma kentamte wəsə wəndə shave hwa ghena kelɛŋə nyi mbe palepa nya ne, 
katentamte ŋa ŋkɛ bela ta ya ta wəfe ta mpi ba'a meleme nya keveyi geva 
tekeleke nyi keɓelate geva mbe palepa nya Shala. 

20Ma ke wəndə nya kenegha fete yitea ghena shɛhɛ: «Kaganda ne, takwa takwa 
'ya kase.» Amɛn! Se Nde sleke ŋkwa Yɛsə. 

21Pa zlaɓa ta Nde sleke ŋkwa Yɛsə nza le gheyɛ pɛtɛ. 

Esclarecimento 
 
 

Trata-se de iniciativa particular, com os seguintes objetivos: (i) colaborar para divulgação 

dos diversos textos bíblicos disponíveis, e, (ii) facilitar o acesso a esses textos, inclusive por meio 

de download. 

Todo esforço em tornar a Palavra de Deus acessível a todos, em quaisquer localidades e 

falantes das mais diversas línguas, precisa ser um objetivo de todos os que são guiados pelo 

Espírito Santo. Ele inspirou o profeta Jeremias a dizer “não ensinará jamais cada um ao seu 

próximo, nem cada um ao seu irmão, dizendo: Conhece ao SENHOR, porque todos me 

conhecerão, desde o menor até ao maior deles, diz o SENHOR” (Jer. 31:34). 

 Jesus, também, falou assim: “e será pregado este evangelho do reino por todo o mundo, 

para testemunho a todas as nações” (Mat. 24:14). 

Muitas organizações foram constituídas com o propósito de fazer a Bíblia disponível nas 

diversas línguas. Não é uma tarefa simples. Anos de trabalho, dedicação e entrega são 

necessários para esta tão extraordinária missão. 

O texto deste trabalho está disponível na internet, em páginas eletrônicas de organizações 

que produzem ou divulgam bíblias, sem acréscimos de notas ou comentários. Assim, 

reconhecendo e respeitando os direitos que possuem sobre seus trabalhos, incumbe a todos os 

que amam a Palavra de Deus, o esforço em contribuir para amplificar sua divulgação.  

Se possível, faça download do texto, para que sejamos, também, guardiões da Bíblia, e, 

com isso, preservando-a para as futuras gerações.  

Divulga a Palavra de Deus, ela mostra o Caminho e permite a todos, que se conheça Sua 

vontade, em todos os lugares e épocas. 

Capa: Pôr do sol. Trata-se de imagem disponibilizada na internet, dentre as que 
não informam haver restrição ao uso. 

 


